
Génesis 

Génesis 1 

Tej tbant tcyakil tu'n Dios 

1T-xe tnejel cub tbincha'n Dios cya'j ex tx'otx'. 

2Minti'tok ttxolil tx'otx', ex minti'tok at twitz; attok klolj tibaj mar ma' t-xe', ex in 
yucchtok T-xew Dios tibaj a'. 

3Tmatzun Dios: E tbant spic'un. Banttzun spic'un. 

4O til Dios ba'n e'la spic'un, ex el tpa'n spic'un ti'j klolj. 

5K'ijl tbi spic'un oc tk'o'n; atzun klolj, konic'an tbi oc tk'o'n. Extzun jun k'ij tuc'ix 
jun konic'an; ex atzun tnejel k'ij jlu. 

6Tmatl Dios: E tbant jun pabl tib t-xol a', tu'n tel tpa'n tib txkan a' ti'j txkantl. 
Ictzun tten o bant. 

7Tbincha Dios pabl tib t-xol a'. Txkan a' cyaj tjak' pabl tib, ex txkantl a' cyaj tibaj 
pabl tib. 

8Twitz cya'j tbi pabl tib oc tk'o'n. Extzun juntl k'ij tuc'ix juntl konic'an; ex atzun 
tcabin k'ij jlu. 

9Tmatl Dios: E tcub tchmon tib tuj junx lugar tcyakil a' at tjak' twitz cya'j, ex e 
tcyaj k'ancha'l aju tzkij. Ictzun tten o bant. 

10Tx'otx' tbi aju tzkij oc tk'o'n; atzun a' otok cub tchmon tib, mar tbi oc tk'o'n. O 
til Dios ba'n e'la jlu. 

11Tmatl Dios: E ttzaj pok'l c'ul twitz tx'otx' tuc'ix tcyakil wik awal in tk'o'n tiyjil, 
ex tze' in tk'o'n twitz ex at tiyjil tuj, teyle te junjun tiyjil. Ictzun tten o bant. 

12Jaw pok'l c'ul twitz tx'otx', tuc'ix tcyakil wik awal in tk'o'n tiyjil, ex tze' in tk'o'n 
twitz ex at tiyjil tuj, teyle te junjun tiyjil. O til Dios ba'n e'la jlu. 

13Extzun juntl k'ij tuc'ix juntl konic'an; atzun toxin k'ij jlu. 

14Tmatl Dios: E cybant k'ol spic'un twitz cya'j, tu'n tel cypa'n k'ijl ti'j konic'an, 
tu'n cyajben te cyechal tk'ijlalil, k'ijl ex abk'i, 

15ex tu'n cykoptz'aj twitz cya'j, tu'n cyk'onte spic'un twitz tx'otx'. Ictzun tten o 
bant. 



4 

 

 
Mam del Norte 

© 1993 Sociedades Bíblicas Unidas. 
  

 

 

16Tbincha Dios cabe nmak k'ol spic'un, aju k'ol spic'un mas matij tu'n t-
spic'bante k'ijl, atzun juntl ch'in k'ol spic'un tu'n t-spic'bante konic'an. Ax icx 
tbincha ke che'w. 

17E oc tk'o'n Dios twitz cya'j tu'n cyk'onte spic'un twitz tx'otx' 

18k'ijl ex konic'an, ex tu'n tel cypa'n spic'un ti'j klolj. O til Dios ba'n e'la jlu. 

19Extzun juntl k'ij tuc'ix juntl konic'an; ex atzun tcyajin k'ij jlu. 

20Tmatl Dios: E cypok'l nim cyajlal txcup tu'n cyyucch tuj a', ex e cypok'l chyu'j 
ex txkantl jil tu'n cylipan twitz cya'j. 

21Tbinchatzun Dios ke nmak txcup tuj mar ex cycyakil ke jil nim cyajlal in che 
yucch tuj, akeju ax e pok'l tuj mar, teyle te junjun tiyjil, ax icx ke chyu'j ex ke 
txkantl txcup in che lipan twitz cya'j, teyle te junjun tiyjil. O til Dios ba'n e'la jlu. 

22E cubtzun tcy'iwla'n ex tma cyja': Che pok'lxe, chmet-x cybaje ex cynojsame 
mar; ex e tchmet cybaj chyu'j twitz tx'otx' ex txkantl jil in che lipan twitz cya'j, 
chi Dios. 

23Extzun juntl k'ij tuc'ix juntl konic'an; ex atzun tjwe'yin k'ij jlu. 

24Tmatl Dios: E cypok'l alumaj twitz tx'otx', teyle te junjun tiyjil, ex txcup in xi 
cyjaku'n cyc'u'j twitz tx'otx', ex txkantl txcup ate' twitz tx'otx', teyle te junjun 
tiyjil. Ictzun tten o bant. 

25Tbincha Dios ke txcup twitz tx'otx', teyle te junjun tiyjil, ke alumaj, teyle te 
junjun tiyjil, ex cycyakil txcup in xi cyjaku'n cyc'u'j twitz tx'otx', teyle te junjun 
tiyjil. O til Dios ba'n e'la jlu. 

26Tmatl Dios: Kbinchan cub xjal ic tza'nx ke kilbilal, ic tza'nx ke ko que'yin, ex e 
tten tcawbil cyibaj cyiẍ tuj mar, cyibaj chyu'j ex txkantl jil in che lipan twitz cya'j, 
cyibaj alumaj, tibaj tcyakil twitz tx'otx', ex cyibaj txcup in xi cyjaku'n cyc'u'j twitz 
tx'otx'. 

27Cubtzun tbincha'n Dios xjal ic tza'nx te tilbilal, ic tza'nx tilbilal Dios cub 
tbincha'n; xinak ex xu'j e cub tbincha'n. 

28E cubtzun tcy'iwla'n ex xi tma'n cye cyja': Che c'wa'line, chmet-x cybaje, 
cynojsame twitz tx'otx' ex che cawine tibaj. Cbel ten cycawbile cyibaj cyiẍ tuj 
mar, cyibaj chyu'j ex txkantl jil in che lipan twitz cya'j, ex cyibaj cycyakil txcup 
ate' twitz tx'otx'. 

29Tmatltzun Dios cye cyja': Ma txi nk'o'ne cyeye tcyakil awal in tk'o'n tiyjil, aju 
tcub tuj tcyakil twitz tx'otx', ex tcyakil tze' in tk'o'n twitz ex at tiyjil tuj. Atzun 
cxe'l cynic'be'ne. 

30Atzun cye cycyakil txcup ate' twitz tx'otx', cyuc'ix ke chyu'j ex txkantl jil in che 
lipan twitz cya'j, cyuc'ix keju in xi cyjaku'n cyc'u'j twitz tx'otx', cycyakil keju itz' 
ke, cha'x c'ul c'oquel te cywa, chi Dios. Ictzun tten o bant. 

31O til Dios tcyakilju otok bant tu'n, tbanilxix tcyakil. Extzun juntl k'ij tuc'ix juntl 
konic'an; ex atzun tkakin k'ij jlu. 

Génesis 2 

1Ictzun tten e baj bant cya'j ex tx'otx' tuc'ix tcyakilju at cywitz. 

2Tujtzun twukin k'ij ojlan Dios, tbantlenxi tcyakil tak'un. 

3Cub tcy'iwla'n Dios twukin k'ij, ex el tpa'n tu'n tajben o'cx te, tu'nju atzun k'ij 
ojlan, tbantlenxi tcyakil tak'un. 

Tocxsa'n xjal t-xol txkan awal tuj Edén 

4Ictzun tten tx'olbabl ti'j cya'j ex tx'otx' tej cybant tu'n Kman Dios. Tej tcub 
tbincha'n Dios tx'otx' ex cya'j, 

5minti'tok jun awal twitz tx'otx', ex na'nxtok ttzaj pok'l c'ul, tu'nju na'nxtok ttzaj 
tk'o'n Kman Dios jbal, ex mi a'ltok jun xjal tu'n toc ten ak'nal twitz tx'otx'. 

6Masque minti'tok jbal, pero ax tuj tx'otx' in jatz jlettok xmu's, ex atzun jlu in 
a'lin twitz tx'otx'. 

7Cubtzun tbincha'n Kman Dios xinak ti'j tkukil tx'otx', ex ocx t-xupin Dios t-xew 
tuj ttxa'n tu'n tk'onte tchwinklal. Ictzun tten oc xjal te itz'. 

8Cubtzun tk'o'n Kman Dios txkan awal tuj Edén tuj tjawitz k'ij, ex atzun cub 
tk'o'n aju xinak otok cub tbincha'n. 

9Jawtzun tch'isan Kman Dios tuj tx'otx' lu tcyakil wik tze' tbanilxix que'yin ex 
ba'n tlo'njtz twitz, ax icx jaw tch'isan tuj tmij awal aju tze' in tk'o'n chwinklal, 
tuc'ix aju tze' tu'n tel nic'baj ti'j ba'n ex ti'j mya ba'n. 

10Tuj Edén nne'tztok jun nima, atzun in baj a'lintok t-xol awal. Tetzlenxi tuj Edén, 
nne'ltok tpa'n tib, cyaje nima nne'ltok. 

11Aju tnejel nima Pisón tbi; atzunju in baj tbetintok ti'jele tcyakil tx'otx' Havila 
tbi, jatum at k'an pwak. 

12Tbanilxix aju k'an pwak at tuj tx'otx' lu, ax icx atzun in cnet tk'olil tze' tbanilxix 
tc'oc'jal, tuc'ix abj tbanilxix, ónice tbi. 

13Aju tcabin nima Gihón tbi; atzunju in baj tbetintok ti'jele tcyakil tx'otx' Cus tbi. 

14Aju toxin nima Tigris tbi; atzunju in baj tbetintok tuj tjawitz k'ij ttzi'yile tx'otx' 
Asiria. Aju tcyajin nima Éufrates tbi. 

15Tejtzun tocx tk'o'n Kman Dios aju xinak t-xol awal tuj Edén tu'n toc ten ak'nal 
ti'j ex tu'n toc tc'ujla'n, 

16xi tma'n te cyja': Ba'n t-xi tlo'na twitz tcyakil tze' at tuj tkan awal; 

17atzunju twitz tze' tu'n tel nic'baj ti'j ba'n ex ti'j mya ba'n, mi'n txi tlo'na; katzun 
ma txi tlo'na, ax toc cymela, chi Dios te. 

18Tmatzun Kman Dios cyja': Mya ba'n tu'n tten xinak tjunal. Cbel nbincha'ne jun 
tuc'il te onil te, chi Dios. 

19Tcyakil txcup ex tcyakil chyu'j, tuc'ix tcyakil jil in lipan twitz cya'j, akeju otok 
che cub tbincha'n Kman Dios ti'j tx'otx', e tzaj ti'n twitz xinak, Adán*fn* tbi, 
tu'ntzun toc tk'o'n Adán cybi; ex teyle te junjun oc tbi ic tza'nx oc tk'o'n. 

20Oc tk'o'n Adán cybi alumaj, cybi chyu'j ex txkantl jil in che lipan twitz cya'j ex 
cybi txkantl txcup ate' tjak' c'ul, pero cyxol cycyakil txcup lu, minti' cnet jun tuc'il 
te onil te. 

21Tzajtzun ti'n Kman Dios nim watl tuj twitz Adán, ex tej in tantok, jatz ti'n Dios 
jun t-xu'c ex cyaj tmojba'n jatum otok jatz ti'n. 

22Ti'jtzun xu'cbaj lu, cub tbincha'n Kman Dios jun xu'j. Tzajtzun ti'n twitz Adán. 

23Tej ttil Adán aju xu'j, tma cyja': Ate jlu c'oquel tbi xu'j, tu'nju ti'jx xinak ma jatz 
k'i'n, chi Adán. 

24Tu'ntzun jlu, cyjel tk'o'n xinak tman ex ttxu', c'oqueltzun moje' tuc'il t-xu'jil, ex 
cycabil che oquel te junx. 

25Cycabil xjal lu, ate Adán ex t-xu'jil, minti'tok cyxbalun tocsa'n, pero minti'tok 
in tzaj cych'ixwi. 

Génesis 3 

Minti' xi tniman Adán ex Eva tyol Dios 

1Atzunte lobaj mastok jawni twitz cywitz cycyakil txcup ate' tuj c'ul, akeju otok 
che bant tu'n Kman Dios. Xitzun tkanin lobaj te xu'j cyja': —¿Maj o tzaj tma'n 
Dios cyeye tu'n mi'n t-xi cylo'ne twitz tcyakil tze' cyxol awal lu?. Chi lobaj. 

2Xitzun ttzak'we'n xu'j te lobaj cyja': —Ba'n t-xi klo'ne cywitz tze' cyxol awal lu, 

3atzun ti'j twitz tze' tcub tuj tmij awal tzaj tma'n Dios cyja': Mi'n txi cylo'ne ex 
mi'n tz'oc cymaco'ne, tu'ntzun mi'n cycyime, chi Dios keye. 

4Xitzun tma'n lobaj te xu'j cyja': —Mlay che cyime. 

5Porque ojtzki'n tu'n Dios, oc t-xi cylo'ne twitz tze' lu, cjaketel cynable, che 
oquele ic tza'n te Dios ex c'elel cynic'e ti'j ba'n ex ti'j mya ba'n, chi lobaj. 

6Tej ttil xu'j ba'ntok tlo'njtz twitz tze', tbaniltok que'yin ex attok tajben tu'n toc 
tnabl, eltzun ti'n twitz tze' ex xi tlo'n; ax icx xi tk'o'n te tchmil. Ax icx te xi tlo'n. 

7Jakettzun cynabl ex el cynic' cyi'j minti'tok cyxbalun tocsa'n. Bajtzun cyslapun 
ke t-xak higo te cylanter te txaybil cye. 

8Xi tbi'n Adán tuc'ix t-xu'jil in bettok Kman Dios t-xol awal tej otok chewix k'ij te 
kale. Xitzun cyewan cyib twitz Kman Dios cyxol tkan awal. 

9Octzun ten Kman Dios txcolte Adán, chi cyja': —¿Jatum ta'ya? 

10Xitzun ttzak'we'n Adán cyja': —Ma nbiye in bettoka t-xol awal ex ma tzaj 
nxobile tu'nju minti' txaybil weye tocsa'n. Tu'ntzun jlu ma txi wewan wibe 
twitza, chi Adán. 

11Xitzun tma'n Dios te cyja': —¿Alcye ma k'mante teya tu'nju minti' txaybil teya 
tocsa'n? ¿Kape ma txi tlo'na twitz tze' o txi nma'ne teya tu'n mi'n txi tlo'na?. 

12Xitzun ttzak'we'n Adán cyja': —Aju xu'j tzaj tk'o'na te wuc'ile, atzunju saj 
k'onte twitz tze' weye, ex ma txi nlo'ne. 

13Xitzun tma'n Kman Dios te xu'j cyja': —¿Alcye ma tbinchaya? Xitzun tma'n xu'j 
cyja': —Aju lobaj ma sbunte weye, ex ma txi nlo'ne. 

14Xitzun tma'n Kman Dios te lobaj cyja': —Tu'nju ma tbinchaya jlu, o'cx teya cbel 
tcastiwoya cyxol cycyakil alumaj ex cyxol cycyakil txcup ate' tuj c'ul. Oc tbeta, 
cxe'l tjaku'n tc'u'ja twitz tx'otx', ex kuk cxel tlo'na cyuj cycyakil k'ij ctela twitz 
tx'otx'. 

15Cbel nk'o'ne k'oj cyxole tuc'il xu'j, ex cyxol tiyjila tuc'il tiyjil xu'j. Aju tiyjil xu'j 
cbel pa'n twi'ya tu'n, atzun teya c'oquel ttx'a'na t-xe tkan, chi Dios. 

16Xitzun tma'n te xu'j cyja': —C'oquel nk'o'ne mas nim ta'w ti'ja oc cyul itz'j tala, 
ex tuc'il c'ixc'oj che ul itz'j tala. Nim oc tajbeya tchmila, atzun tchmila ccawil 
tibaja, chi Dios. 

17Xitzun tma'n te Adán cyja': —Tu'nju ma txi tnimana tyol t-xu'jila, ex ma txi 
tlo'na twitz tze' aju xi nma'ne teya: Mi'n txi tlo'na twitz, nchitzune, ja'lotzun cbel 
t-sentens tx'otx' tu'n tlaja; tuc'il sictle'n ccnetel twaya twitz tx'otx' cyuj cycyakil 
k'ij ctela twitz. 

18Tzul tpok'sa'n tx'otx' ch'i'x c'ul ex txkantl c'ul cyxol tawala ex cxel tchyo'na 
itzaj at tuj cojbil. 

19C'elel a' ti'j twi'ya tu'n tcnet twaya ocxi taj meltz'aja tuj tx'otx', porque ti'j 
tx'otx' cub bincha'na; tkukil tx'otx'a, ex ax tkukil tx'otx' c'oquela oc tcyima, chi 
Dios. 

20Eva*fn* tbi t-xu'jil Adán oc tk'o'n tu'nju atzun c'oquel te cytxu' cycyakil xjal che 
ul itz'j. 

21Cyi'j cytz'umal alumaj cub tbincha'n Kman Dios t-xbalun Adán tuc'ix te t-xu'jil, 
octzun tk'o'n cyi'j. 

22Tma Kman Dios cyja': —Lu ma tz'oc Adán ic tza'n jun ke. Ma tz'el tnic' ti'j ba'n 
ex ti'j mya ba'n. Ja'lotzun, mya yajcu txi tnukpi'n tk'ab ti'j ju tze' in tk'o'n 
chwinklal tu'n t-xi tlo'n twitz, ex jacu tz'ank'in te jumajx, chi Dios. 

23Tu'ntzun jlu etz tlajo'n Kman Dios Adán tuj awal Edén tbi, tu'n tbaj tak'na'n 
tx'otx' jatum jatz k'i'n ttx'otx'il. 

24Tejtzun tetz tlajo'n, e cub tk'o'n querubín ttxlaj awal tuj tjawitz k'ij, tuc'ix jun 
spad in c'anttok ex in yucchtok tuj tcyakil pac', tu'ntzun mi'n cyocx xjal ti'j ju tze' 
in tk'o'n chwinklal. 

Génesis 4 

Caín ex Abel 

1Moje'tzun Adán tuc'il Eva aju t-xu'jil. Octzun ten tal Eva, ex ul itz'j jun tal, Caín 
tbi oc. Tmatzun Eva cyja': Ma tzul itz'j jun wale xinak. A Kman ma tzaj k'onte te, 
chi Eva. 

2Ul itz'j juntl tal, Abel tbi oc, titz'in Caín. Ate Abel oc pastoril ẍne'l; atzunte Caín 
ak'nal ti'j tx'otx'. 

3Eltzun tyemp. At jun k'ij tzaj ti'n Caín twitz tawal tu'n t-xi tk'o'n te jun oyaj te 
Kman. 

4Ax icx te Abel e tzaj ti'n ke cynejel cyal t-ẍne'l akeju tbanilxix. Tzajtzun tque'yin 
Kman ex o tzalaj ti'j Abel tuc'ix ti'j toyaj. 

5Atzun ti'j Caín ex ti'j toyaj, minti' o tzalaj Dios. Tzajtzun nim tk'oj Caín ex 
miyalnix oc twitz. 

6Tzajtzun tma'n Kman te Caín: ¿Tiku'n ma tzaj tk'oja ex miyalnix ma tz'oc twitza? 

7Ka ma tbinchaya ba'n, ¿mlaypelo c'meta? Katzun mi'n ma tbinchaya ba'n, aju il 
lepch ti'ja, ex in ayon tu'n tcub ti'ja tu'n. Pero jacu cub ti'j tu'na, chi Kman. 

8At jun k'ij xi tma'n Caín te Abel aju titz'in: —Ko' betel tuj cojbil, chi Caín. Tejtzun 
cypon tuj cojbil, oc tzokpaj Caín ti'j Abel aju titz'in, ex cub tbyo'n. 

9Tzajtzun tkanin Kman te Caín: —¿Jatum ta' Abel aju titz'ina? Xitzun ttzak'we'n 
Caín: —Minti' bi'n wu'ne. ¿Baka cwentil wermaniye kine? 

10Tzajtzun tma'n Kman te: —¿Ti ma tbinchaya? Aju tchc'el titz'ina ma cub twitz 
tx'otx', mer ic tza'n in sch'in wi'je in tkanin tu'n tbinchet ti'j. 

11Tu'ntzun jlu cbel tcastiwoya ex c'elex lajo'na tuj tx'otx' lu, aju ma txi c'ante 
tchc'el titz'ina ma cub tbyo'na. 

12Masque ak'nana twitz tx'otx', pero mlay tzaj tk'o'ntl nim twitz tawala. Betin 
xjal c'oquela twitz tx'otx' ex minti' tu'n tojlana, chi Kman. 

13Xitzun ttzak'we'n Caín te Kman: —Aju ncastiwoye lu ma'xix, mlay tzic'x wu'ne. 

14Ja'lo chin elex tk'o'na ti'jxi tx'otx' lu, mlay chin tentle tuc'ila, betin xjal chin 
oquele ex minti' tu'n wojlane. Cyja'tzun, nok alcyex ma tz'oc noj wi'je, chin bel 
tbyo'n, chi Caín. 

15Tzajtzun ttzak'we'n Kman: —Mi'n. Alcye ma cub byonte teya, cbel tcastiw wuk 
maj, chi Kman. Octzun tk'o'n Kman jun techal ti'j Caín tu'ntzun mi'n tcub byo'n 
tu'n jun xjal oc toc noj ti'j. 

16Extzun Caín twitz Kman ex ax najan tuj tx'otx' Nod, tuj tjawitz k'ij ttxlaj Edén. 

Ke tiyjil Caín 

17Moje'tzun Caín tuc'il t-xu'jil. Octzun ten tal t-xu'jil ex ul itz'j jun tal, Enoc tbi oc. 
Cubtzun tbincha'n Caín jun tnam, ex Enoc tbi oc tk'o'n, ic tza'nx tbi tc'wa'l. 

18Ate Enoc tman Irad; Irad tman Mehujael; Mehujael tman Metusael; Metusael 
tman Lamec. 

19Cabe t-xu'jil Lamec ten. Ada tbi jun ex Zila tbi juntl. 

20Ultzun itz'j jun tal Ada, Jabal tbi oc, ex atzun cyxe'chel keju najl tjak' ja xbalun, 
ke ch'isal cye alumaj. 

21At jun titz'in Jabal, Jubal tbi, ex atzun cyxe'chel cycyakil ke chimbal ti'j arpa ex 
xux. 

22Ax icx te Zila ul itz'j jun tal, Tubal-caín tbi oc. Oc te tx'inol c'uxbil ex binchal 
macbil ti'j c'uxbil ex k'an c'uxbil. Attok jun tanb Tubal-caín, Naama tbi. 

23At jun k'ij xi tma'n Lamec cye t-xu'jil cyja': Akeye nxu'jile, Ada ex Zila, cybintze 
aju cxel nma'ne: Cub nbyo'ne jun xinak tu'nju oc tc'ixbisa'n kine; cub nbyo'ne 
jun cu'xun tu'nju oc tbaju'n kine. 

24Ka at jun ma cub byonte Caín, wuk maj c'oquel t-xel ti'j, atzun weye, ka ma chin 
oc c'ixbisa'ne tu'n juntl, 77 maj c'oquel t-xel ti'j, chi Lamec. 

Aju toxin tcy'ajal Adán 

25Cubtzun tantl Adán tuc'il t-xu'jil. Ul itz'j juntl tal t-xu'jil, Set tbi oc tk'o'n. 
Tmatzun Eva: Ma tzaj tk'o'n Dios juntl wale te t-xel Abel aju cub tbyo'n Caín, chi 
Eva. 

26Ax icx te Set ul itz'j jun tcy'ajal, Enós tbi oc tk'o'n. Axtzun tk'ijlalil lu tzyet cyna'n 
xjal Dios, ajben tbi Kman cyu'n. 

Génesis 5 

Ke tiyjil Adán 

1 Crónicas 1.1-4 

1Atzun jlu tu'jil tx'olbabl cyi'j tiyjil Adán. Tej tcub tbincha'n Dios xjal, cub 
tbincha'n ic tza'nx te tilbilal; 

2xinak ex xu'j e cub tbincha'n ex e cub tcy'iwla'n. Xjal cybi oc tk'o'n tuj k'ij tej 
cycub tbincha'n. 

3Otok japun Adán twi' 130 abk'i tej tul itz'j jun tcy'ajal ic tza'nx te que'yin ex ic 
tza'nx te tilbilal. Set tbi oc tk'o'n. 

4Titz'jlenxi Set, ank'intl Adán wajxak syenttl abk'i ex e ul itz'jtl tcy'ajal ex tme'jel. 

5Ten Adán twitz tx'otx' tu'n tcyakil 930 abk'i ex cyim. 

6Otok japun Set twi' 105 abk'i tej tul itz'j Enós aju tcy'ajal. 

7Titz'jlenxi Enós, ank'intl Set 807 abk'i ex e ul itz'jtl tcy'ajal ex tme'jel. 

8Ten Set twitz tx'otx' tu'n tcyakil 912 abk'i ex cyim. 

9Otok japun Enós twi' 90 abk'i tej tul itz'j Cainán aju tcy'ajal. 

10Titz'jlenxi Cainán, ank'intl Enós 815 abk'i ex e ul itz'jtl tcy'ajal ex tme'jel. 

11Ten Enós twitz tx'otx' tu'n tcyakil 905 abk'i ex cyim. 

12Otok japun Cainán twi' 70 abk'i tej tul itz'j Mahalaleel aju tcy'ajal. 

13Titz'jlenxi Mahalaleel, ank'intl Cainán 840 abk'i ex e ul itz'jtl tcy'ajal ex tme'jel. 

14Ten Cainán twitz tx'otx' tu'n tcyakil 910 abk'i ex cyim. 

15Otok japun Mahalaleel twi' 65 abk'i tej tul itz'j Jared aju tcy'ajal. 

16Titz'jlenxi Jared, ank'intl Mahalaleel 830 abk'i ex e ul itz'jtl tcy'ajal ex tme'jel. 

17Ten Mahalaleel twitz tx'otx' tu'n tcyakil 895 abk'i ex cyim. 

18Otok japun Jared twi' 162 abk'i tej tul itz'j Enoc aju tcy'ajal. 

19Titz'jlenxi Enoc, ank'intl Jared wajxak syenttl abk'i ex e ul itz'jtl tcy'ajal ex 
tme'jel. 

20Ten Jared twitz tx'otx' tu'n tcyakil 962 abk'i ex cyim. 

21Otok japun Enoc twi' 65 abk'i tej tul itz'j Matusalén aju tcy'ajal. 

22Titz'jlenxi Matusalén, bettl Enoc tuc'il Dios ox syenttl abk'i ex e ul itz'jtl tcy'ajal 
ex tme'jel. 

23Ten Enoc twitz tx'otx' tu'n tcyakil 365 abk'i. 

24O bet Enoc tuc'il Dios. At jun k'ij nok cub naj tu'nju o tz'aj k'i'n tu'n Dios. 

25Otok japun Matusalén twi' 187 abk'i tej tul itz'j Lamec aju tcy'ajal. 

26Titz'jlenxi Lamec, ank'intl Matusalén 782 abk'i ex e ul itz'jtl tcy'ajal ex tme'jel. 

27Ten Matusalén twitz tx'otx' tu'n tcyakil 969 abk'i ex cyim. 

28Otok japun Lamec twi' 182 abk'i tej tul itz'j jun tcy'ajal. 

29Noé*fn* tbi oc tk'o'n ex tma cyja': Tzaj tk'o'n Kman sentens tibaj tx'otx'. 
Tu'ntzun jlu in ko ak'nan nimxix. Atzunte c'wa'l lu c'elel k'inte ak'untl ki'j, ex 
ckebel kc'u'j tu'n, chi Lamec. 

30Titz'jlenxi Noé, ank'intl Lamec 595 abk'i, ex e ul itz'jtl tcy'ajal ex tme'jel. 

31Ten Lamec twitz tx'otx' tu'n tcyakil 777 abk'i ex cyim. 

32Otok japun Noé twi' jwe' syent abk'i tej tul itz'j Sem, Cam ex Jafet, akeju tcy'ajal. 

Génesis 6 

Aju cyil xjal 

1Tejtzun cychmet xjal twitz tx'otx', ex tej cyul itz'j cyme'jel, 

2o cyil ke tcy'ajal Dios ke xu'j lu, tbanilxix ke. Etztzun cyjyo'n cyxu'jil cyxol ke 
txin lu ex e najan cyuc'il keju at cygan cyi'j. 

3Tmatzun Kman cyja': Mlay tzic'xtl cyil xjal wu'ne tu'nju tkukil tx'otx' ke; o'cx 
120 abk'i che tel twitz tx'otx'. 

4Tuj tk'ijlalil lu ate'tok xjal ma' cywa'l twitz tx'otx', ax icx te tibajxi, tej cymoje' 
ke tcy'ajal Dios cyuc'il cyme'jel xjal ex tzaj cyc'wa'l cyi'j. Atzun ke jlu e oc nmak 
xjal ex nimxix nabl cye tuj tk'ijlalil ojtxi. 

5Tejtzun tlonte Kman Dios mya ba'ntok cybinchben xjal twitz tx'otx' ex cucx in 
che ximantok o'cx ti'j mya ba'n, 

6tzaj t-ximbetz ti'j cybantlen xjal tu'n, ex tzaj ta'w tuj tanmi, 

7ex tma cyja': Ke xjal o che bant wu'ne twitz tx'otx' bi'x che najel wu'ne, cyuc'ix 
ke alumaj, cyuc'ix ke txcup in xi cyjaku'n cyc'u'j twitz tx'otx' ex ke chyu'j ex 
txkantl txcup in che lipan twitz cya'j, tu'nju ma tzul tilil wu'ne cycublen 
nbincha'ne. 

8Atzunte Noé o tzalaj Kman ti'j. 

Jaw tbincha'n Noé jun barc matij 

9Atzun tx'olbabl cyi'j tiyjil Noé. O'cx te Noé jun xinak tz'aklxix ex ba'nxix cyxol 
cycyakil xjal e ank'in tuj tk'ijlalil tej tten. O bet tuc'il Dios. 

10Ul itz'j ox tcy'ajal Noé, ake jlu: Sem, Cam ex Jafet. 



12 

 

 
Mam del Norte 

© 1993 Sociedades Bíblicas Unidas. 
  

 

 

11Otok chmet il twitz tx'otx' tuj twitz Dios, puro tx'u'j ke xjal, ex nojni tuj cyanmi 
tu'n k'oj. 

12O til Dios mya ba'ntok twitz tx'otx' tu'nju cycyakil xjal in cybincha'ntok mya 
ba'n twitz tx'otx'. 

13Xitzun tma'n Dios te Noé cyja': Ma cub nximane tu'n cynaj cycyakil xjal tu'nju 
puro tx'u'j ke ex nojni tuj cyanmi tu'n k'oj. Tu'ntzun jlu che najel cycyakil xjal 
wu'ne, tuc'ix twitz tx'otx'. 

14Binchama jun matij barc ti'j tze' tzis, binchama ela' cwart tuj, ex lo'tzin baja 
tu'n k'ol tujxi ex ti'jxi. 

15Aju echbil te barc cbantel tu'na, atzun jlu: 150 var tnukbil, 25 var twitz, ex olaj 
var twa'l. 

16Binchama te ox col, tuc'ix ventan ti'jele te mey var twa'l, tcu'tz tjak' twi', ex aju 
tlamel binchama tuj ttxlaj. 

17Ctzajel nk'o'ne k'ekab twitz tx'otx', tu'ntzun cynaj cycyakil keju itz' ex at 
xewbaj cyuj. Tcyakilju at twitz tx'otx' cymel. 

18Atzun tuc'ila cbantel ti'j jun kyol, ex c'oquexa tuj matij barc cyuc'ix ke tcy'ajala, 
tuc'ix t-xu'jila ex ke tliba. 

19Ax icx che oquex tk'o'na ke txcup tuc'ila tuj matij barc, jun tman ex jun ttxu' ti'j 
teyle te junjun wik jnic'ju at twitz tx'otx', tu'ntzun cycyaj clet junx tuc'ila. 

20Che oquex tuc'ila tuj matij barc cabe txcup ti'j teyle junjun wik: ke chyu'j 
cyuc'ix txkantl txcup in che lipan twitz cya'j, ke alumaj, cyuc'ix ke txcup in xi 
cyjaku'n cyc'u'j twitz tx'otx', tu'ntzun cycyaj clet. 

21Chmoma tcyakil wik wabj ex c'u'nxa, tu'ntzun tajben te cywaye tuc'ix cye 
txcup, chi Dios te Noé. 

22Tbinchatzun Noé tcyakil ic tza'nx o tzaj tma'n Dios te. 

Génesis 7 

Tej tbaj naj twitz tx'otx' tu'n a' 

1Xi tma'n Kman Dios te Noé cyja': Tocxa tuj matij barc cyuc'ix keju ate' tuj tjaya, 
tu'nju ma wile o'cx aya tz'aklxix cyxol xjal ate' tuj tk'ijlalil ja'lo. 

2Cyxol cycyakil wik txcup sak ke, che oquex ti'na wuk tman ex wuk ttxu'; atzun 
keju tz'il ke, c'oquex ti'na nok o'cx jun tman ex jun ttxu'. 

3Ax icx che oquex ti'na wuk tman ex wuk ttxu' ti'j teyle junjun wik chyu'j ex 
txkantl txcup in che lipan twitz cya'j, tu'ntzun tcyaj clet cyiyjil twitz tx'otx'. 

4Porque tbajlenxi wuk k'ij, tzul jbal wu'ne k'ijl ex konic'an tuj 40 k'ij. Che najel 
wu'ne cycyakil keju itz', akeju e cub nbincha'ne twitz tx'otx'. 

5Tbinchatzun Noé tcyakilju o tma Kman te. 

6Otok japun Noé twi' kak syent abk'i tej ttzaj nimxix a' twitz tx'otx'. 

7Ocxtzun Noé tuj matij barc cyuc'ix ke tcy'ajal, tuc'ix t-xu'jil ex ke tlib, tu'ntzun 
mi'n cynaj tu'n a'. 

8Ke txcup sak ke ex keju tz'il ke, ke chyu'j ex txkantl txcup in che lipan twitz cya'j 
ex keju in xi cyjaku'n cyc'u'j twitz tx'otx', 

9e ocx tuc'il Noé tuj matij barc, jun tman ex jun ttxu', ic tza'nx otok tma Dios. 

10Tujtzun twukin k'ij tzajtzun nimxix a' twitz tx'otx'. 

11Tuj abk'i tej tjapun Noé twi' kak syent abk'i, tuj wuklaj tajlal tcabin xjaw, 
tujtzun k'ij lu e jaket cycyakil ke twi a' t-xe nintz mar, jaket ttzi cya'j, ex tzaj 
k'ekab. 

12K'ijl ex konic'an tuj 40 k'ij cub k'ekab twitz tx'otx'. 

13Tujx k'ij lu ocx Noé tuj matij barc, tuc'ix Sem, Cam ex Jafet, akeju tcy'ajal, tuc'ix 
t-xu'jil ex ke ox tlib. 

14Ax icx tcyakil wik txcup at tjak' c'ul, teyle te junjun tiyjil, tcyakil wik alumaj, 
teyle te junjun tiyjil, tcyakil wik txcup in xi cyjaku'n cyc'u'j twitz tx'otx', teyle te 
junjun tiyjil ex tcyakil wik chyu'j ex txkantl txcup in che lipan twitz cya'j, teyle te 
junjun tiyjil, 

15e ocx tuc'il Noé tuj matij barc, mojmoj cyten. 

16Tman ex ttxu' te tcyakil wik keju e ocx, ic tza'nx o tma Dios te Noé. Cyocxlenxi 
baj ke jlu, octzun tlamo'n Kman tlamel matij barc. 

17Tzajtzun nimxix a' twitz tx'otx' tuj 40 k'ij. O ch'iy a' ex jaw ikan matij barc tu'n. 

18Nim jaw ch'iy a' twitz tx'otx' ex jaw lak'e' matij barc tibaj. 

19Nimxix jaw ch'iy a' ex japun baj cyibaj cycyakil witz mas ma' cywa'l ate' twitz 
tx'otx'. 

20Jaw ch'iy a' wuk var tuc'il mey cyibaj ke witz mas ma' cywa'l. 

21E najtzun cycyakil keju najl twitz tx'otx': Ke chyu'j ex txkantl txcup in che lipan 
twitz cya'j, ke alumaj, ke txcup te tjak' c'ul, ke txcup in xi cyjaku'n cyc'u'j twitz 
tx'otx' ex cycyakil xjal. 

22E cyim cycyakil keju ate'tok twitz tx'otx', akeju itz'tok ke ex in jatz cyxew. 

23O'cx te Noé cyaj clet cyuc'ix keju ate'tok tuc'il tuj matij barc; atzun ke mastl bi'x 
e naj: Ke xjal, ke alumaj, ke chyu'j ex txkantl txcup in che lipan twitz cya'j ex ke 
txcup in xi cyjaku'n cyc'u'j twitz tx'otx'. 

24Atzunte a' cyaj ten 150 k'ij twitz tx'otx'. 

Génesis 8 

Tej twe' k'ekab 

1Ultzun Noé tuj t-ximbetz Dios cyuc'ix cycyakil ke txcup ate'cxtok tuc'il tuj matij 
barc. Tzaj tk'o'n Dios jun cyk'ik' tibaj tx'otx' ex cub lak'e' a'; 

2e maket ke twi a' t-xe nintz mar, maket ttzi cya'j ex we'tzun jbal. 

3Chebale cub ti'j a'. Tbajlenxi 150 k'ij, otok cub lak'e' a'. 

4Atzun cub ten matij barc cywi witz tuj Ararat tuj wuklaj tajlal twukin xjaw. 

5Atzunte a' in cub lak'e'tok, ex tuj tnejel k'ij tuj tlajin xjaw, maxitzun tk'ancha'lin 
cywi' junjun witz mas nmak cywa'l. 

6Tbajlenxitzun 40 k'ij, ocx tjako'n Noé aju tventanil matij barc otok bant tu'n. 

7Etztzun ttzokpi'n jun joj; atzunte joj nok o lipan tic', nne'lxi lak'e' ex nnu'lxi 
lak'e' ti'j matij barc tejxi tcub tzkij a'. 

8Te tibajxi joj, etz ttzokpi'n Noé jun paloma tu'ntzun tque'yinte ka otok tzkij a' 
twitz tx'otx'. 

9Minti' cnet jatum tu'n tcub we' tu'nju atxtok a' twitz tx'otx'. Ajtzun meltz'aj 
jatum ta'tok matij barc. Etz tk'o'n Noé tk'ab tzyulte ex ocx ti'n tuc'il. 

10Ayon Noé wuk k'ijtl. Etztzun t-sama'n juntl maj aju paloma. 

11Ch'ixtok toc yupj tej tul meltz'aj paloma k'i'ntok jun tal t-xak tze' olivo tu'n ttzi'. 
Tu'ntzun jlu el tnic' Noé ti'j cyja'tok tcub tzkij a' twitz tx'otx'. 

12Ayon Noé wuk k'ijtl. Etztzun t-sama'n juntl maj aju paloma; atzunte paloma 
minti' ul meltz'aj juntl maj. 

13Tuj abk'i tej tjapun Noé twi' 601 abk'i, tuj tnejel k'ij tuj tnejel xjaw, tzkij twitz 
tx'otx'. Eltzun ti'n Noé aju tmaksil matij barc ex o til otok tzkij twitz tx'otx'. 

14Tuj 27 tajlal tcabin xjaw otok baj tzkij twitz tx'otx'. 

15Tzajtzun tma'n Dios te Noé cyja': 

16Tetza tuj matij barc, tuc'ix t-xu'jila, cyuc'ix ke tcy'ajala ex ke tliba. 

17K'i'metza cycyakil ke txcup ate' tuc'ila: Ke chyu'j ex txkantl txcup in che lipan 
twitz cya'j, ke alumaj, ex ke txcup in xi cyjaku'n cyc'u'j twitz tx'otx', tu'n t-xi 
cysipan cyib twitz tx'otx', tu'n cypok'l ex tu'n tchmet cybaj twitz tx'otx', chi Dios. 

18Etztzun Noé, cyuc'ix ke tcy'ajal, tuc'ix t-xu'jil ex ke tlib. 

19E je'tz tuj matij barc cycyakil txcup in che yucch twitz tx'otx', cycyakil keju in 
xi cyjaku'n cyc'u'j ex keju in che lipan twitz cya'j, teyle te junjun tiyjil. 

20Cubtzun tbincha'n Noé jun altar te patbil chojbil twitz Kman, e tzaj ti'n ke txcup 
ex ke chyu'j sak ke, jun ti'j teyle junjun wik, ex e cub tpatun te jun oyaj tibaj altar. 

21Tejtzun tna'nte Kman tbanilxix tc'oc'jal oyaj, tma tuj tanmi cyja': Mlay tzaj 
nk'o'ntle sentens tibaj tx'otx' tu'n tlaj xjal, porque ate xjal atxix tuj tcu'xumal o'cx 
in ximan ti'j mya ba'n, ex mlay che najtl tcyakil txcaj jil wu'ne ic tza'n o 
nbinchaye. 

22Acux atx tx'otx', cucx ctel tk'ijlalil awbil ex chembil twitz awal, tk'ijlalil cyak ex 
che'w, tk'ijlalil jbalil ex coresma, cucx ctzajel k'ijl ex konic'an, chi Kman. 

Génesis 9 

Cyaj bant ti'j jun yol tu'n Dios tuc'il Noé 

1Cub cy'iwla'n Noé tu'n Dios cyuc'ix ke tcy'ajal, ex xi tma'n cye cyja': Che 
c'wa'line, chmet-x cybaje, ex cynojsame twitz tx'otx'. 

2Che xobel cywitze cycyakil txcup twitz tx'otx', cycyakil keju in che lipan twitz 
cya'j, keju in xi cyjaku'n cyc'u'j twitz tx'otx' ex keju ate' tuj mar; cycyakil ke jlu 
che tel tjak' cycawbile. 

3Tcyakil txcup itz' ex in yucch c'ajbel te cychi'ye. Ic tza'n o txi nk'o'ne awal te 
cynic'beble, icxtzun ja'lo tcyakil in xi nk'o'ne cyeye te cynic'beble. 

4Pero mi'n txi cychyo'ne chibj atx chic' tuj, tu'nju atzun ta' chwinklal tuj chic'. 

5C'oquel tuj xjel wu'ne aju cbel byonte jun xjal, ka jun txcup ma cub byonte ex ka 
jun xjal ma cub byonte juntl; il ti'j c'oquel tuj xjel wu'ne. 

6Ka at jun ma cub byonte jun xjal, ax juntl xjal cbel byonte te, porque cub 
tbincha'n Dios xjal ic tza'nx te tilbilal. 

7Atzun cyeye, che c'wa'line, chmet-x cybaje, ex cynojsame twitz tx'otx', chi Dios. 

8Xi tma'ntl Dios te Noé ex cye tcy'ajal cyja': 

9Cybintze, cyjel bant ti'j jun nyole cyuc'ile ex cyuc'il ke cyiyjile che ul itz'j te 
tibajxi, 

10cyuc'ix cycyakil ke txcup ate' cyuc'ile, keju e je'tz tuj matij barc; ke chyu'j ex 
txkantl txcup in che lipan twitz cya'j, ke alumaj, ke txcup ate' tjak' c'ul, ex cycyakil 
txcup tuj tcyakil twitz tx'otx'. 

11Cyjel bant ti'j nyole lu cyuc'ile: Mlay che najtl tu'n a' cycyakil keju at 
cychwinklal, ex mlay tzajtl a' tu'n tnaj tcyakil twitz tx'otx'. 

12Aju techal ti'j nyole cbantel ti'j cyuc'ile te jumajx, ex cyuc'il cycyakil txcup, 

13atzun t-xmacal lobaj ma cub nk'o'ne tuj muj. C'ajbel te techal ti'j nyole cyajni 
bant ti'j wu'ne tuc'il twitz tx'otx'. 

14Oc ttzaj muj twitz cya'j wu'ne, atzun ck'ancha'lil t-xmacal lobaj tuj muj. 

15Atzun ctzajel nna'ne nyole otok bant ti'j cyuc'ile ex cyuc'il cycyakil txcup, ex 
mlay tzajtl a' tu'n cynaj cycyakil keju at cychwinklal. 

16Oc tcub ten t-xmacal lobaj tuj muj, oc wila'ye ex ctzajel nna'ne nyole cyajni bant 
ti'j cyuc'ile te jumajx, ex cyuc'il cycyakil keju at cychwinklal, chi Dios cye. 

17Atzun techal nyole aju ma cyaj bant ti'j wu'ne cyuc'il cycyakil keju at 
cychwinklal twitz tx'otx', chi Dios te Noé. 

Noé ex ke tcy'ajal 

18Ke tcy'ajal Noé e je'tz tuj matij barc atzun ke jlu: Sem, Cam ex Jafet. Ate Cam 
tman Canaán. 

19Atzun ke ox lu tcy'ajal Noé. Cyu'ntzun cyiyjil o noj twitz tx'otx' juntl maj. 

20Oc ten Noé ak'nal ti'j tx'otx' ex cu'x tawa'n tkan uva. 

21At jun k'ij xi tc'an vin, ex chyo'n twi'. Cyajtzun coẍe' tuj tmij tja, ex minti'tok t-
xbalun tocsa'n. 

22Atzunte Cam tman Canaán o til minti'tok t-xbalun tman tocsa'n. Xitzun tma'n 
cye ke cabe terman cyetzsa'n ti'jxi. 

23Atzunte Sem ex Jafet tzaj cyi'n jun xbalun ex jax cyk'o'n cywi cysemil. E ocxtzun 
bet tu'n ttzal cyi'j, in xi cyque'yintok juntl pac', ex cub cyk'o'n xbalun tibaj cyman. 
Cyja'tzun minti' o cyil cyman tej minti'tok t-xbalun tocsa'n. 

24Tej tel vin tuj twi Noé, o tbi aju binchanjtz ti'j tu'n tcy'ajal aju ch'i'p, 

25ex tma cyja': Ctzajel mya ba'n tibaj Canaán. C'oquel te cymajen ke terman ex 
ch'inxix c'oquel toclen. 

26Ax icx tmatl: Nimanxwit tbi Kman aju Tdios Sem ex tz'ocwit Canaán te tmajen. 

27Tz'elxwit nimax ttx'otx' Jafet tu'n Dios, najanxwit junx tuc'il Sem, ex tz'ocwit 
Canaán te tmajen, chi Noé. 

28Ank'intl Noé 350 abk'i tbajlenxi k'ekab. 

29Ten Noé twitz tx'otx' tu'n tcyakil, 950 abk'i, ex cyim. 

Génesis 10 

Ke tiyjil Noé 

1 Crónicas 1.5-23 

1Atzun tx'olbabl jlu cyi'j cyiyjil Sem, Cam ex Jafet, ke tcy'ajal Noé, akeju ul itz'j 
cyc'wa'l tbajlenxi k'ekab. 

2Ke tcy'ajal Jafet, atzun ke jlu: Gomer, Magog, Madai, Javán, Tubal, Mesec ex 
Tiras. 

3Ke tcy'ajal Gomer, atzun ke jlu: Askenaz, Rifat ex Togarma. 

4Ke tcy'ajal Javán, atzun ke jlu: Elisa, Tarsis, Quitim ex Dodanim. 

5Atzun ke jlu e najan ttzi'yile mar, teyle te junjun tyol, teyle te junjun tiyjil ex 
teyle te junjun ttanmi. 

6Ke tcy'ajal Cam, atzun ke jlu: Cus, Mizraim, Fut ex Canaán. 

7Ke tcy'ajal Cus, atzun ke jlu: Seba, Havila, Sabta, Raama ex Sabteca. Ke tcy'ajal 
Raama, atzun ke jlu: Seba ex Dedán. 

8Ul itz'j jun tcy'ajal Cus, Nimrod tbi. Atzun tnejel xjal o ten twitz tx'otx' nimxix 
tipumal. 

9Ate Nimrod jun xjal nintz cambal twitz Kman. Atzun tzaj jlet jun yol in cyma'n 
xjal cyja': Ic tza'n te Nimrod, jun xjal nintz cambal twitz Kman, che chi. 

10Atzun tzaj ke' tcawbil cyuj tnam Babel, Erec, Acad ex Calne, tuj tx'otx' Sinar. 

11Extzun tuj tx'otx' Sinar, pon tuj Asiria, ex e jaw tbincha'n ke tnam Nínive, 
Rehobot-Ir, Cala 

12ex aju nintz tnam Resén, aju tcub t-xol Nínive tuc'il Cala. 

13Mizraim, atzun cyxe'chel ke aj Ludim, ke aj Anamim, ke aj Lehabim, ke aj 
Naftuhim, 

14ke aj Patrusim, ke aj Casluhim (jatum e tzaj pok'l ke aj Filistey) ex ke aj 
Caftorim. 

15Sidón tbi tnejel tcy'ajal Canaán ex Het tbi juntl. 

16Ax Canaán cyxe'chel ke aj Jebusey, ke aj Amorrey, ke aj Gergesey, 

17ke aj Hevey, ke aj Aracey, ke aj Siney, 

18ke aj Arvadey, ke aj Zemarey ex ke aj Hamatey. Mas yajxi baj cypa'n cyib ke aj 
Canaán tuj c'lojin. 

19Tzajx ke' cytx'otx' ke aj Canaán tuj tnam Sidón, ic' tumlal tnam Gerar tbi, ul baj 
tuj tnam Gaza, ex ic' tumlal tnam Sodoma, Gomorra, Adma ex Zeboim, pon baj 
tuj tnam Lasa. 

20Atzun ke tiyjil Cam jlu, teyle te junjun tiyjil, teyle te junjun tyol, teyle te junjun 
ttx'otx' ex teyle te junjun c'loj xjal. 

21Ax icx e ul itz'j ke tcy'ajal Sem aju ttzic Jafet. Ate Sem cyxe'chel cycyakil ke aj 
Heber. 

22Ke tcy'ajal Sem, atzun ke jlu: Elam, Asur, Arfaxad, Lud ex Aram. 

23Ke tcy'ajal Aram, atzun ke jlu: Uz, Hul, Geter ex Mas. 

24Arfaxad, atzun tman Sala, ex Sala tman Heber. 

25E ul itz'j cabe tcy'ajal Heber; atzun tbi jun Peleg tu'nju tuj tk'ijlalil tej tten cub 
cypa'n cyib xjal twitz tx'otx'; Joctán tbi titz'in. 

26Joctán, atzun cyman Almodad, Selef, Hazar-mavet, Jera, 

27Adoram, Uzal, Dicla, 

28Obal, Abimael, Seba, 

29Ofir, Havila ex Jobab. Cycyakil ke jlu tcy'ajal Joctán ke. 

30Aju tx'otx' jatum e najan, xi'x ke' tuj tnam Mesa pon baj tuj tnam Sefar, tuj tiwitz 
tx'otx' tuj tjawitz k'ij. 

31Atzun ke jlu tiyjil Sem, teyle te junjun tiyjil, teyle te junjun tyol, teyle te junjun 
ttx'otx', ex teyle te junjun ttanmi. 

32Atzun ke jlu cyiyjil tcy'ajal Noé, teyle te junjun tiyjil ex teyle te junjun ttanmi. 
Cyi'jtzun ke jlu e bant ke nasyon tbajlen cysputin cyib xjal tuj tcyakil twitz tx'otx', 
tbajlenxi k'ekab. 

Génesis 11 

Aju ja ma'xix twa'l tuj Babel 

1Tuj tk'ijlalil ojtxi junx yol ba'n cyu'n cycyakil xjal twitz tx'otx'. 

2Tej cyetz xjal tuj tjawitz k'ij o cnet jun chk'ajlaj cyu'n tuj tx'otx' Sinar, ex axtzun 
e najan. 

3E octzun ten yolil cyxolx ex cyma cyja': Ko', kbinchan cub lagriy, ex kk'o'ncx tuj 
k'ak' tu'n ttzk'ajset, che chi. Ajbentzun lagriy te t-xel abj, atzun aspalt ajben cyu'n 
te t-xel mescla. 

4Cymatltzun cyja': Kbinchan jaw jun tnam ex jun ja ma'xix twa'l ex japun pon 
twa'l max twitz cya'j, tu'n tcyaj jun nabl ke, ex tu'n mi'n kel sputj twitz tx'otx', 
che chi. 

5Cu'tztzun Kman que'yilte aju tnam ex aju ja ma'xix twa'l in banttok cyu'n ke xjal. 

6Tmatzun cyja': Lu ke xjal lu junx cytanmi, ax icx junx yol ba'n cyu'n; ma tzyet 
ak'untl lu cyu'n ex mlay che mayet ti'j ju in cub cyximan tu'n cybinchante. 

7Ja'lotzun ko', ko cu'x tzpet-salte cyyol tu'ntzun mi'n tel tnic' jun ti'j tyol juntl, 
chi Kman. 

8Ictzun tten e el t-sputun Kman ke xjal tuj tcyakil twitz tx'otx', ex cyaj cycolin 
ak'untl ti'j tnam. 

9Tu'ntzun jlu, Babel tbi tnam oc, tu'nju atzun cub ttzpet-sa'n Kman cyyol cycyakil 
xjal. Tujtzun tnam lu e je'l t-sputun tuj tcyakil twitz tx'otx'. 

Ke tiyjil Sem 
1 Crónicas 1.24-27 

10Atzun tx'olbabl jlu cyi'j tiyjil Sem. Otok japun Sem twi' jun syent abk'i tej tul 
itz'j Arfaxad aju tcy'ajal, cabe abk'i tic'len k'ekab. 

11Titz'jlenxi Arfaxad, ank'intl Sem jwe' syenttl abk'i, ex tzajtzun mastl tcy'ajal ex 
tme'jel. 

12Otok japun Arfaxad twi' 35 abk'i tej tul itz'j Sala aju tcy'ajal. 

13Titz'jlenxi Sala, ank'intl Arfaxad 403 abk'i, ex tzajtzun mastl tcy'ajal ex tme'jel. 

14Otok japun Sala twi' 30 abk'i tej tul itz'j Heber aju tcy'ajal. 

15Titz'jlenxi Heber, ank'intl Sala 403 abk'i, ex tzajtzun mastl tcy'ajal ex tme'jel. 

16Otok japun Heber twi' 34 abk'i tej tul itz'j Peleg aju tcy'ajal. 

17Titz'jlenxi Peleg, ank'intl Heber 430 abk'i, ex tzajtzun mastl tcy'ajal ex tme'jel. 

18Otok japun Peleg twi' 30 abk'i tej tul itz'j Reu aju tcy'ajal. 

19Titz'jlenxi Reu, ank'intl Peleg 209 abk'i, ex tzajtzun mastl tcy'ajal ex tme'jel. 

20Otok japun Reu twi' 32 abk'i tej tul itz'j Serug aju tcy'ajal. 

21Titz'jlenxi Serug, ank'intl Reu 207 abk'i, ex tzajtzun mastl tcy'ajal ex tme'jel. 

22Otok japun Serug twi' 30 abk'i tej tul itz'j Nacor aju tcy'ajal. 

23Titz'jlenxi Nacor, ank'intl Serug cab syenttl abk'i, ex tzajtzun mastl tcy'ajal ex 
tme'jel. 

24Otok japun Nacor twi' 29 abk'i tej tul itz'j Taré aju tcy'ajal. 

25Titz'jlenxi Taré, ank'intl Nacor 119 abk'i, ex tzajtzun mastl tcy'ajal ex tme'jel. 

26Otok japun Taré twi' 70 abk'i tej tul itz'j Abram, Nacor ex Harán, akeju tcy'ajal. 

Ke tiyjil Taré 

27Atzun tx'olbabl jlu cyi'j ke tiyjil Taré. Ate Taré tman Abram, Nacor ex Harán, 
ex ate Harán tman Lot. 

28Nej cyim Harán twitz tman tujx tx'otx' jatum ul itz'j, tuj tnam Ur cyxol ke aj 
Caldey. 

29Moje'tzun Abram tuc'il Sarai, atzun te Nacor moje' tuc'il Milca aju tme'jel 
Harán ex tanb Isca. 

30Minti'tok tal Sarai tu'nju mibantok alin. 

31Etztzun Taré tuj tnam Ur cyxol ke aj Caldey tu'n tul tuj tx'otx' Canaán, ex tzaj 
tuc'in Abram aju tcy'ajal, tuc'ix Lot aju tal tchman ex tcy'ajal Harán, ex tuc'ix 
Sarai aju tlib. Tejtzun cyul tuj tnam Harán, axtzun e cyaj ten najal. 

32Japun Taré twi' 205 abk'i, ex cyim ax tuj tnam Harán. 

Génesis 12 

Txocbil te Abram tu'n Dios 

1Tma Kman te Abram cyja': Tetz tuj ttanmiya, cyxol ke t-xjalila ex tuj tja tmana, 
ex txi'ya tuj tx'otx' cxel nyec'une teya. 

2Ti'ja cbel nbincha'ne jun nasyon ma'xix, cbel nk'o'ne ncy'iwbile tibaja, cjawil 
nnimsa'ne tbiya, ex c'oquela te jun cy'iwbil cye mastl xjal. 

3Che bel ncy'iwla'ne keju che bel cy'iwlante teya, ex ctzajel nk'o'ne mya ba'n 
cyibaj keju che tzajel kaninte mya ba'n tibaja; ex nok ti'ja che cy'iwlanjtzel 
cycyakil xjal twitz tx'otx', chi Kman. 

4Etztzun Abram tuj tnam Harán ic tza'nx otok tma Kman te; ex tuc'ix Lot etz 
tuc'il. Otok japun Abram twi' 75 abk'i tej tetz tuj tnam Harán. 

5Tzaj ti'n Sarai tuc'il, aju t-xu'jil, tuc'ix Lot aju tcy'ajal terman, ex xi cyi'n tcyakil 
cyk'inumabl aju otok cnet cyu'n, cyuc'ix ke cymajen akeju otok che cnet tuj tnam 
Harán. Cubtzun be cyu'n tu'n cyul tuj tx'otx' Canaán, ex tuj tx'otx' Canaán e ul. 

6Tzajtzun bet Abram tuj tx'otx' lu ex ul tuj Siquem, canun t-xe' jun wi' tze' c'ol tuj 
lugar More. Tuj tk'ijlalil lu atzun najltok ke aj Canaán. 

7Atzun cub tyec'un tib Kman twitz Abram ex xi tma'n te cyja': Atzun tx'otx' lu 
cxel nk'o'ne cye tiyjila, chi Kman. Tujtzun lugar lu jaw tbincha'n Abram jun altar 
twitz Kman aju cub tyec'un tib twitz. 

8Ic'tzun tuj lugar lu tu'n tul twi' jun witz ttxlaj tnam Betel tuj tjawitz k'ij. Atzun 
cub tk'o'n tja, xbalun ja, t-xol cabe tnam; atzun tcub tnam Betel tuj telex k'ij, 
atzunte tnam Hai tcub tuj tjawitz k'ij. Tujtzun lugar lu jaw tbincha'n Abram juntl 
altar tu'n tc'ulun te Dios, ex o cubsan twitz Kman. 

9Tzajtzun bet Abram tuj lugar lu tu'n tul tuj tx'otx' Néguev. 

Pon Abram tuj Ejipt 

10Tujtzun tk'ijlalil lu tzaj nim we'yaj tuj tx'otx' Canaán. Xi'tzun Abram tuj Ejipt 
tu'n tnajan nic'xi k'ij ma chixin, tu'nju nimxix we'yaj tzaj jatum najltok. 

11Tejtzun ch'ixtok tpon tuj Ejipt xi tma'n te Sarai aju t-xu'jil: Ba'n wu'ne tbanilxix 
que'yina, 

12ex oc toc que'yina cyu'n ke aj Ejipt oclo cyma': T-xu'jil xinak lu aju xu'j lu, che 
chilo. Oclo chin bel byo'ne cyu'n, atzun teya mlay cub byo'na cyu'n. 

13Tu'ntzun jlu, binchama xtalbil, bix txi tma'na: Tanb xjal lu kine, chicuya, 
tu'ntzun ntene ba'n ex tu'n mi'n ncub byo'ne tu'n tlaja. 

14Tejtzun tpon Abram tuj Ejipt, oc cyque'yin ke aj Ejipt tbanilxix que'yin t-xu'jil. 

15Ax icx oc cyque'yin ke aj sanjelal ate'c ttxlaj Faraón. E je'xtzun k'malte te: 
Tbanilxix que'yin xu'j lu, che chi. Xitzun cyi'n tuj tja Faraón. 

16Tu'n tlaj Sarai tbincha Faraón nimxix xtalbil te Abram, ex xi tk'o'n ke ẍne'l te, 
cyuc'ix wacẍ, bur, chej camey, majen xinak ex majen xu'j. 

17Pero tu'n tlaj Sarai cub tcastiw Faraón tu'n Kman, ex cyuc'ix keju ate'tok tuj tja, 
tzaj nimxix yabil cyi'j. 

18Tzajtzun ttxco'n Faraón Abram ex xi tma'n te cyja': ¿Tiku'n ma tbinchaya jlu 
wi'je? ¿Tiku'n mi tzaj tma'na weye ka t-xu'jila aju xu'j lu? 

19¿Tiku'n o tmaya ka tanba xu'j lu? Cyja'tzun tzaj wi'ne tu'n toc te nxu'jile. 
Ja'lotzun, lu t-xu'jila lu. K'inxa ex txi'ya, chi Faraón. 

20Xitzun tma'n Faraón cye t-xjalil tu'n tex cyi'n Abram tuj Ejipt junx tuc'il t-xu'jil 
ex tcyakilju attok te. 

Génesis 13 

El cypa'n cyib Abram tuc'il Lot 

1Etztzun Abram tuj Ejipt tu'n tul tuj tx'otx' Néguev tuc'ix t-xu'jil ex tcyakilju attok 
te. Tuc'ix Lot etz tuc'il. 

2Attok nimxix tk'inumabl Abram, nim talun, nim sak pwak ex nim k'an pwak. 

3Chebale ajtz tuj Néguev tu'n tul max tuj tnam Betel, ex tu'n tultl jatum otok cub 
tk'o'n tja, xbalun ja, t-xol tnam Betel tuc'il Hai, 

4jatum otok cub tbincha'n jun altar, ex atzun tzaj tna'n tbi Kman. 

5Ax icx te Lot, aju in bettok tuc'il Abram, ate'tok t-ẍne'l, twacẍ ex ke xjal ax najl 
tuc'il; 

6atzunju lugar jatum o che ten minti' canun tu'n cyc'a'chit cycyakil ke cyalun, 
tu'nju nimxix. Minti' tumel tu'n cyank'in junx. 

7Tzaj k'oj cyxol ke cwentil talun Abram ex ke cwentil talun Lot. Ax icx ax najltok 
ke aj Canaán ex ke aj Ferezey tuj lugar lu. 

8Tmatzun Abram te Lot cyja': Mya ba'n tu'n tten k'oj kxol, mi cyxol ke cwentil 
walune ex ke cwentil taluna, tu'nju kerman kib. 

9Ja'lotzun chin cubsale twitza, pa'mil tiba wi'je. Lu tcyakil tx'otx' tcub twitza. Ka 
ma txi'ya tuj nayaj, jacu chinx weye tuj bank'abaj; katzun ma txi'ya tuj bank'abaj, 
jacu chinx weye tuj nayaj. 

10Xitzun tque'yin Lot tcyakil chk'ajlaj ttzi a' Jordán. Aju tx'otx' lu attok nim a' tuj 
te a'lbil tx'otx' ex tbanilxixtok que'yin, ponin baj max ti'j tnam Zoar, ic tza'nju 
tawal Kman, ex mer ic que'yin ic tza'n tx'otx' Ejipt. A jlu o baj tej na'nxtok cycub 
t-xitun Kman ke tnam Sodoma ex Gomorra. 

11Jawtzun t-sc'o'n Lot tcyakil chk'ajlaj ttzi a' Jordán, ex cyja' xi' tuj tjawitz k'ij. 
Cyja'tzun el cypa'n cyib Abram tuc'il Lot. 

12Cyajtzun ten Abram tuj tx'otx' Canaán, atzunte Lot xi' najal cyxol ke tnam 
ate'tok tuj chk'ajlaj, nikayin ti'j tnam Sodoma. 

13Cycyakil xjal tuj Sodoma puro mya ba'n ke ex aj ilxix ke twitz Kman. 

14Tel-lenxi tpa'n tib Lot, tma Kman te Abram cyja': Ax jatum ta'ya, que'yinxa 
jawni ex cubni, ocni ex elni; 

15tcyakil tx'otx' in tila cxel nk'o'ne teya ex cye tiyjila te jumajx. 

16Ic che oquel ke tiyjila wu'ne ic tza'n tajlal tkukil tx'otx'. Ka at jun xjal jacu bant 
tajlante tkukil tx'otx', ax icx cbantel tajlante cyi'j tiyjila. 

17We'ctza ex beta twitz tx'otx' lu. Betinxa tuj tnukbil ax icx tcyakil twitz, porque 
teya cxel nk'o'ne. 

18Ic'tzun tlak'ba'n Abram tja, xbalun ja, ex xi' najal cyjak' ke tze' c'ol tuj ttx'otx' 
Mamre, nikayin ti'j tnam Hebrón. Atzun jaw tbincha'n jun altar te c'ulbil te 
Kman. 

Génesis 14 

Colpet Lot tu'n Abram 

1Tuj tk'ijlalil lu toctok Amrafel te rey tuj Sinar, atzunte Arioc toctok te rey tuj 
Elasar, atzunte Quedorlaomer toctok te rey tuj Elam ex atzunte Tidal toctok te 
rey tuj Goim. 

2Ake jlu e k'ojin ti'j Bera rey te tnam Sodoma, ti'j Birsa rey te tnam Gomorra, ti'j 
Sinab rey te tnam Adma, ti'j Semeber rey te tnam Zeboim ex ti'j rey te tnam Bela 
(aju ax juntl tbi Zoar). 

3Akeju jwe' rey lu oc cychmon cyib cyuc'ix ke cysoldad tuj chk'ajlaj Sidim, jatum 
ta' mar at nim atz'an tuj. 

4Ate rey Quedorlaomer otok cawin cablaj abk'i cyibaj, pero tuj toxlajin abk'i jaw 
cyi'n cyib tu'n cyk'ojin ti'j. 

5Tuj juntl abk'i tzaj Quedorlaomer cyuc'ix ke txkantl rey mojl cyyol tuc'il. Cub 
cyi'j aj Refaim cyu'n tuj Astarot Karnaim, cub cyi'j aj Zuzim cyu'n tuj Ham, cub 
cyi'j aj Emim cyu'n tuj Save-quiriataim, 

6ex cub cyi'j aj Horey cyu'n tuj tiwitz tx'otx' Seir, ul baj max tuj chk'ajlaj Parán 
aju tcub ttxa'n tzkij tx'otx'. 

7Ajtzun meltz'aj Quedorlaomer cyuc'ix ke tuc'il, ex e pon tuj En-mispat, ex ax 
juntl tbi Cades. Tcyakil baj naj cyu'n tuj cytx'otx' aj Amalec, ax icx cybincha cyi'j 
aj Amorrey, akeju najltok tuj Hazezon-tamar. 

8Ultzun rey te Sodoma tuj chk'ajlaj Sidim, tuc'ix rey te Gomorra, rey te Adma, rey 
te Zeboim ex rey te Bela (aju ax juntl tbi Zoar), ex atzun tzyet k'oj cyu'n. 

9E k'ojin keju jwe' rey cyi'j ke cyaje rey lu: Quedorlaomer rey te Elam, Tidal rey 
te Goim, Amrafel rey te Sinar ex Arioc rey te Elasar. 

10Tejtzun tel ok rey te Sodoma tuc'ix rey te Gomorra, e cu'x tz'ak junjun cyuj ke 
jul nojni tu'n aspalt, akeju ate'tok tuj tcyakil chk'ajlaj Sidim. Atzun ke txkantl e 
jax ok twi witz. 

11Keju e camban xi cyi'n tcyakil cywa ex tcyakil cyk'inumabl aj Sodoma ex aj 
Gomorra, ex e ic'tzun. 

12Tuc'ix Lot xi cyi'n pres, aju tcy'ajal terman Abram, tu'nju najltok tuj Sodoma, 
ax icx xi cyi'n tcyakilju attok te. 

13Jun xinak otok tzokpaj tuj k'oj, ul k'malte te Abram aju aj Hebrey ti'j tcyakilju 
otok baj. Atzun najltok Abram cyjak' ke tze' c'ol tuj ttx'otx' Mamre aju aj 
Amorrey. Ate Mamre terman Escol ex Aner. Ake jlu mojl cyyol tuc'il Abram. 

14Tejtzun tbinte Abram otok tz'ocx presin tcy'ajal terman, e baj tchmo'n ke 
tmajen akeju ax e itz'j tuj tcwent. Tu'n tcyakil 318 cybet ke tmajen, ex cycyakil ke 
jlu e je'x lpe' cyi'j ke rey tejxi cypon tuj tnam Dan. 

15Te konic'an oc tzokpaj Abram cyuc'ix ke t-xjalil k'ojlel cyi'j ke rey; cub cyi'j tu'n 
ex oc lpe' cyi'j tejxi cypon tuj Hoba, aju tcub tuj tumlal tbank'ab k'ij te tnam 
Damasco. 

16El ti'n tcyakil k'inumabl otok txi cyi'n ke rey. Tuc'ix Lot colpet tu'n, aju tcy'ajal 
terman. El ti'n cye rey tcyakil tk'inumabl Lot. Ax icx ke xu'j ex ke txkantl xjal e 
colpet tu'n. 

Cub cy'iwla'n Abram tu'n Melquisedec 

17Tej tajtz Abram tcublenxi ti'j Quedorlaomer tu'n, cyuc'ix ke rey ate'tok tuc'il, 
etztzun rey te Sodoma c'molte Abram tuj chk'ajlaj Save (aju ax juntl tbi Tchk'ajlaj 
Rey). 

18Ate Melquisedec rey te Salem ex pal te Dios, aju Dios Ma'xix Toclen, ul ti'n pan 
ex ta'l twitz uva. 

19Cub cy'iwla'n Abram tu'n, chi cyja': Cy'iwla'nxwit Abram tu'n Dios, aju Dios 
Ma'xix Toclen, aju binchante cya'j ex tx'otx'; 

20ex nimanxwit Dios, aju Dios Ma'xix Toclen, aju tzaj k'onte ke aj k'oj ti'ja tuj 
tk'aba, chi Melquisedec. Ex xi tk'o'n Abram te Melquisedec tlaji'n ti'j tcyakilju 
otok tz'el ti'n cye rey. 

21Aju rey te Sodoma tzaj tma'n te Abram cyja': —K'ontza ke xjal weye, atzun 
teya, k'incja ke k'inumabl. 

22Atzunte Abram xi ttzak'we'n cyja': —O txi ntziyane te Nmane, aju Dios Ma'xix 
Toclen, aju binchante cya'j ex tx'otx': 

23Mlay txi wi'ne jun nok', mi jun tak'al xjab ex mi jun ti'xti teya, tu'ntzun mi'n 
tmanteya cyja': Wu'ne o tz'oc Abram k'inun. 

24Nok o'cx oc nc'maye aju baj cywa'n ke majen. Ex ke xinak ẍe'x aj wuc'ile: Aner, 
Escol ex Mamre, ba'n tu'n cyc'monte aju at cyoclen ti'j. 

Génesis 15 

Cyaj bant ti'j jun yol tu'n Dios tuc'il Abram 

1Tbajlenxi tcyakil jlu tzaj tma'n Kman te Abram ic tza'n tuj jun witzic', ex tma 
cyja': —Mi'n xoba Abram. Akine colol teya, ex nimxix chojbil teya oc tc'ma'ya 
wu'ne. 

2Xitzun ttzak'we'n Abram cyja': —Nman Dios, ¿Ti tajben weye tu'n ttzaj tk'o'na 
jun chojbil weye ex minti' jun nc'wa'le at? Ex aju nmajene Eliezer aju aj Damasco, 
atzun c'elel etzante tcyakilju at weye. 

3Xi tma'ntl Abram cyja': —Que'yintza, na'nx ttzaj tk'o'na jun nc'wa'le, ex alo jun 
majen ul itz'j tuj njaye c'oquel te etzal. 

4Tzajtzun ttzak'we'n Kman te cyja': —Mya ate Eliezer c'oquel tajwil aju at teya. 
Ax jun tcy'ajala c'oquel te etzal, chi Kman. 

5Etztzun ti'n Kman Abram ttxa'n pe'n ex tzaj tma'n te cyja': —Que'yinxa twitz 
cya'j ex ajlanxa ke che'w, ka jacu bant cyajlet tu'na. Tzaj tma'ntl te cyja': —
Cyja'tzun c'oquel cyajlal tiyjila, chi Kman. 

6Xi tocsla'n Abram tyol Kman, ex cyja'tzun oc k'o'm te tz'aklxix tu'n, 

7ex tmatl Kman te cyja': —Akine Tmana, aju etz k'inte teya tuj tnam Ur cyxol aj 
Caldey, tu'n t-xi nk'o'ne aju tx'otx' lu te tetzbila. 

8Xitzun ttzak'we'n Abram cyja': —Nman Dios, ¿tza'n tten tu'n tel nnic'e ti'j ka 
chin oquele tajwil? 

9Tmatl Kman te cyja': —K'intza jun tal vac, jun ttxu chip ex jun tman ẍne'l, te ox 
abk'i teyle junjun, tuc'ix jun ẍpo'k ex jun tal paloma, chi Kman te. 

10Tzajtzun ti'n Abram tcyakil jlu, cub tkesin cymij ke alumaj, atzun ke chyu'j 
minti' cub tkesin cymij, ex cub tk'o'n mij jun pac' ex mij juntl pac'. 

11E ul c'utz cyi'j ke alumaj otok che cub byo'n, atzunte Abram in che el tlajo'ntok. 

12Tej toc kax, tzaj nimxix watl ti'j Abram, ex tzaj nim t-xobil tu'nju nim klolj cub 
ten ti'jele. 

13Tmatzun Kman te Abram cyja': Tz'elx tnic'a ti'j, ke tiyjila che ul itz'j te tibajxi, 
che oquel te stranjer xjal tuj juntl nasyon, che oquel te majen xjal ex che bajel 
yajla'n cyu'n tuj cyaje syent abk'i. 

14Atzunju nasyon jatum che oquel tiyjila te majen, cbel tcastiw wu'ne, ex te yajxi 
che eletz tiyjila tuc'il nim k'inumabl. 

15Atzun teya, tuj txubtxaj cymela ex cpola tuc'il ktzan t-xe'chela otok tijina oc 
tcyima, ex cbelex maku'na. 

16Tbajlenxi cyaje syent abk'i, che ajetz meltz'aj ke tiyjila tu'n cyul juntl maj tzalu, 
porque na'nx tchmet cyil ke aj Amorrey, chi Kman. 

17Texlenxi k'ij, tej otok tz'oc klolj, o ilwaj jun c'il in kusintok k'ak' tuj ex jun ttxan 
tzaj in c'anttok ex in bettok cyic' cyxol ke alumaj kesimaj. 

18Axtzun k'ij lu cyaj bant ti'j jun yol tu'n Kman tuc'il Abram, ex tma Kman te cyja': 
Aju tx'otx' lu cxel nk'o'ne cye tiyjila che ul itz'j te tibajxi, max ctzajel ke' tmojonil 
ttzi nima Ejipt ex cpol baj max ttzi nima Éufrates. 

19Aju tx'otx' lu cye aj Ceney, aj Cenezey, aj Cadmoney, 

20aj Hetey, aj Ferezey, aj Refaim, 

21aj Amorrey, aj Canaán, aj Gergesey ex aj Jebusey. 

Génesis 16 

Tej tul itz'j Ismael tal Agar 

1Mibantok alin Sarai aju t-xu'jil Abram, ex attok jun tmajen, jun xu'j aj Ejipt Agar 
tbi. 

2Xitzun tma'n Sarai te Abram: Ba'n wu'ne, tu'n Kman miban chin aline. Chin 
cubsale twitza tcub moje'ya tuc'il nmajene xu'j, kape jacu che tzaj wale ti'j, chi 
Sarai. Xitzun tniman Abram tyol Sarai aju t-xu'jil. 

3Tzajtzun ti'n Sarai aju tmajen xu'j, aju aj Ejipt, Agar tbi, ex xi tk'o'n te Abram 
tu'n tjaw t-xu'jla'n. Otok bant laj abk'i tcublen ten Abram najal tuj tx'otx' Canaán. 

4Cubtzun tan Abram tuc'il Agar ex oc ten tal Agar. Tejtzun tna'nte Agar otok tz'oc 
ten tal, oc ten ic'ul ti'j Sarai aju tpatrón. 

5Tmatzun Sarai te Abram cyja': —Tu'n tlaja ma chin el ic'une tu'n Agar. Ax kine 
inx k'onte nmajene teya tu'n toc te t-xu'jila, tejtzun ma til ma tz'oc ten tal, ma 
chin el ic'une tu'n. E tmante Kman alcye at til, ka akine ex ka aya, chi Sarai. 

6Xitzun ttzak'we'n Abram te cyja': —Tuj tcwenta ta' tmajena. Binchama ti'j alcye 
ba'n tuj twitza, chi Abram. Octzun ten Sarai yajlal te Agar. Tu'ntzun jlu el ok Agar. 

7Oc noj aju t-anjel Kman ti'j tuj tzkij tx'otx', nikayin jatum nne'tz jlet jun a' tuj 
tbeyil Shur. 

8Xitzun tkanin anjel te: —Aya Agar tmajen Sarai: ¿Jatum saja, ex jatum ma txi'ya? 
Ajtzun ttzak'we'n Agar: —Ma chin el oke twitz npatrone Sarai. 

9Xitzun tma'n t-anjel Kman te: —Taj meltz'aja tuc'il tpatrona ex nimanxa tuj 
tcyakil. 

10Xi tma'ntl t-anjel Kman te cyja': Cchmetel nimxix tiyjila wu'ne, ex mi a'l jun 
cbantel tajlante cye. 

11O tz'oc ten tala ex tzul itz'j jun tala xinak. Ismael tbi c'oquel tk'o'na tu'nju o tbi 
Kman aju yajbil teya. 

12Ate jlu c'oquel te jun xinak tx'u'j twi'; ck'ojlel cyi'j cycyakil xjal, ex che k'ojlel 
cycyakil xjal ti'j, ex part cnajal cyi'j cycyakil terman, chi Dios. 

13Octzun tk'o'n Agar tbi Kman aju in yolintok tuc'il: Aya Dios in chin tque'yin, 
porque tma: Ma wile tzalu aju in que'yinte weye. 

14Tu'ntzun jlu oc tk'o'n tbi xoch lu: Beer-lahai-roi*fn*. Aju xoch lu, atzun tcub t-
xol Cades ex Bered. 

15Ultzun itz'j jun tal Agar, tcy'ajal Abram, ex Ismael tbi oc tk'o'n Abram. 

16Otok japun Abram twi' 86 abk'i tej tul itz'j Ismael aju tal Agar. 

Génesis 17 

Aju sircunsisyón oc te techal yol cyaj bant ti'j 

1Otok japun Abram twi' 99 abk'i tej tcub tyec'un tib Kman twitz ex tma te cyja': 
Akine Dios aju at wipumale tu'n tbant tcyakil wu'ne. Beta nwitze minti' tpaltila. 

2Cyjel bant ti'j nyole tuc'ila, ex cchmetel nimxix cyajlal tiyjila wu'ne, chi Kman. 

3Cubtzun ẍmeje' Abram ex pon tacl tibaj twitz max twitz tx'otx'. Cucx o yolin Dios 
tuc'il, chi cyja': 

4Aju yol cyjel bant ti'j wu'ne tuc'ila, atzun jlu: C'oquela te cyman nimcu nasyon. 

5Mi'n tz'octl tbiya Abram*fn*. Texju ja'lo, Abraham*fn* tbiya c'oquel, tu'nju ma 
tz'oc nk'o'ne te cyman nimcu nasyon. 

6Che chmetel nimxix cyajlal tiyjila wu'ne; ti'j tiyjila che elel jlet rey ex ke nasyon. 

7Te jumajx cyjel bant ti'j nyole tuc'ila ex cyuc'il tiyjila che ul itz'j te tibajxi, ex te 
jumajx ax kine Tdiosa ex Cydios tiyjila. 

8Tcyakil tx'otx' Canaán jatum najla ja'lo ic tza'n betin xjal cxel nk'o'ne teya ex cye 
tiyjila tu'n toc te cyetzbile te jumajx, ex chin oquele te Cydios. 

9Ax icx tmatl Dios te Abraham cyja': Aju yol cyjel bant ti'j wu'ne tuc'ila, 
japunxtzun tu'na ex cyu'n ke tiyjila che ul itz'j te tibajxi. 

10Aju yol cyjel bant ti'j wu'ne cyuc'ile ex aju il ti'j cjapunel cyu'n cycyakil tiyjila 
che ul itz'j te tibajxi, atzun jlu: Cycyakil xinak ate' cyxole il ti'j tu'n 
cysircunsidarinjtz. 

11C'eleltzun cykesine ttz'umal twi cytz'a'lbile, c'ajbeltzun te jun techal ti'j yol 
otok cyaj bant ti'j wu'ne cyuc'ile. 

12Wajxak k'ij tul-len itz'j teyle te junjun k'a cyxole ex cyxol ke tiyjila che ul itz'j 
te tibajxi, cbajel cysircunsidarine, tza'nx ke k'a che ul itz'j tuj cycwente, ax icx ke 
majen lak'o'n tu'n pwak cyuc'il stranjer xjal, akeju mya t-xjalila. 

13Tza'nx keju che ul itz'j tuj cycwente, ax icx keju lak'o'n tu'n cypwake, che bajel 
cysircunsidarine. Atzun jun techal ti'j cychibjale ti'j ju yol te jumajx xcyaj bant 
ti'j wu'ne cyuc'ile. 

14Atzun teju xinak minti' ma sircunsidarinjtz, bi'x c'elex lajet tu'ntzun mi'n ttentl 
cyxol t-xjalil, tu'nju otok tzic' tibaj nyole aju otok cyaj bant ti'j. 

15Ax icx tmatl Dios te Abraham cyja': Aju t-xu'jila mi'n tz'oc tk'o'ntla tbi Sarai. 
Texju ja'lo Sara*fn* tbi c'oquel. 

16Cbel ncy'iwla'ne Sara ex tzul itz'j jun tcy'ajala ti'j. Ax toc cbel ncy'iwla'ne. Ate 
xu'j lu c'oquel te cytxu' nimcu nasyon, ex cyi'j tiyjil che elel jlet rey cyibaj tnam, 
chi Dios. 

17Cubtzun ẍmeje' Abraham, pon tacl tibaj twitz max twitz tx'otx', jaw tze'n, ex 
cub t-ximan tuj tanmi cyja': ¿Jacupe tzaj tc'wa'l jun xinak otok tz'el twi' jun syent 
abk'i? ¿Jacupe tzaj jun tal Sara o tz'el twi' 90 abk'i? 

18Xitzun tma'n Abraham te Dios cyja': —Cuchiwt tz'ank'in Ismael tjak' t-xtalbila. 

19Tzajtzun ttzak'we'n Dios te cyja': —Ax toc tzul itz'j jun tcy'ajala ti'j Sara aju t-
xu'jila, ex Isaac*fn* tbi c'oquel tk'o'na. Te jumajx cyjel bant ti'j nyole tuc'il ex 
cyuc'il ke tiyjil che ul itz'j te tibajxi. 

20Ax icx ma nbiye tkanbetza ti'j Ismael. Cbel ncy'iwla'ne, che chmetel ke tc'wa'l 
wu'ne ex che chmetel nim cyajlal tiyjil. Che ulel itz'j cablaj tc'wa'l Ismael, che 
oquel jlu te nejenel nim cyoclen, ex cbantel jun matij nasyon wu'ne cyi'j tiyjil. 

21Atzun cyjel bant ti'j nyole tuc'il Isaac, aju ctzajel talin Sara tuj tk'ijlalil lu tuj 
juntl abk'i, chi Dios te Abraham. 

22Bajtzun yolin Dios tuc'il Abraham, eltzun tpa'n tib ti'j. 

23Axtzun k'ij lu baj t-sircunsidarin Abraham aju tcy'ajal Ismael tbi, ex cycyakil ke 
majen otok che ul itz'j tuj tcwent ex keju otok che tlok' tu'n tpwak; cycyakil xinak 
najltok tuj tja e baj t-sircunsidarin ic tza'nx otok tma Dios te. 

24Otok japun Abraham twi' 99 abk'i tej tel tkesin ttz'umal twi ttz'a'lbil. 

25Atzunte Ismael aju tcy'ajal otok japun twi' oxlaj abk'i. 

26Ax k'ij sircunsidarinjtz Abraham tuc'ix Ismael aju tcy'ajal, 

27cyuc'ix cycyakil ke xinak ate'tok tuj tcwent, tza'nx ke majen e ul itz'j tuj tcwent, 
ax icx keju otok che lak'et tu'n tu'n tpwak cyuc'il stranjer xjal. 

Génesis 18 

Tzaj ttziyan Dios jun tcy'ajal Abraham 

1Cub tyec'un tib Kman twitz Abraham cyjak' tze' c'ol tuj ttx'otx' Mamre. K'ukltok 
Abraham ttzi tja xbalun ja, tej nimtok cyak, tbajlen chilcuk'ij. 

2Xitzun tque'yin Abraham ex o til ox xinak wa'l cycub twitz. Tejtzun tque'yinte 
Abraham ke xinak lu, jurat naj jaw we' c'molte cye, cub ẍmeje', pon tacl tibaj 
twitz max twitz tx'otx', 

3ex tma cyja': —Tat, ka ma cnet xtalbil wu'ne tuj twitza, chin cubsale twitza, mi'n 
tz'aj naja tuj njaye, akine tmajena. 

4E ttzaj k'it ch'in a' tu'n tel tx'jet cyi'j cykane, ex che ojlane tjak' t-xlecumal tze' 
lu. 

5Ctzajel wi'ne ch'in cywaye tu'ntzun toctl cyipune, ex tbajlenxi cywaye, jacutzun 
tzyettl cybeye. Atzun til ma che ule wuc'ile, akine cymajene, chi Abraham. Tzaj 
cytzak'we'n ke xinak: —Binchama ic tza'n ma tmaya, che chi. 

6Ocxtzun naj Abraham tuj tja ex xi tma'n te Sara: —Jurat-x k'intza ox malbil arin 
aju tbanil, xyok'in baja, ex binchama junjun pan, chi Abraham. 

7Jurat naj xi ojkelan Abraham jatum ate'tok twacẍ, etz tjyo'n aju tal wacẍ mas 
tbanil ex xi tk'o'n te jun tmajen. Atzunte jlu, jurat naj baj tbincha'n. 

8Ax icx tzaj ti'n Abraham cyes ex lech tuc'ix chibj otok tzk'aj, ex cub tk'o'n cywitz. 
Ax o cub we' cytxlaj tej in che wa'ntok tjak' tze'. 

9Tzajtzun cykanin te cyja': —¿Jatum ta' Sara aju t-xu'jila? Atzun te xi ttzak'we'n 
cye: —Max ta' tuj ja. 

10Tmatzun jun cyxol ke ox xinak cyja': —Tuj juntl abk'i chin ultle tuc'ila, ex tzul 
itz'j jun tal Sara aju t-xu'jila, chi xinak. Atzunte Sara in bintok ti'j yol, tajsa'ntok 
ti'jxi Abraham ttzi ja. 

11Otok che tijin Abraham tuc'ix Sara ex otok we' ttxjon Sara ic tza'nx in baj cyi'j 
xu'j teyle junjun xjaw. 

12Tu'ntzun jlu xi ttze'n Sara tuj tanmi ex cub t-ximan cyja': ¿Axpelo toc tzul itz'j 
jun wale, porque ma chin tijine ax icx te nchmile ma tijin? 

13Tmatzun Kman te Abraham: —¿Tiku'n ma jaw tze'n Sara ex ma tma cyja': 
Axpelo toc tzul itz'j jun wale ex ma chin tijine? Chi. 

14¿Atpelo jun ti'xti cyuw mlay bant wu'ne? Tuj tk'ijlalil banimaj ti'j chin ultle 
tuc'ila ex tzul itz'j jun tal Sara, chi Kman. 

15Tzaj t-xobil Sara ex cub tewan. —Minti'we ma chin jaw tze'n, chi Sara. Tzajtzun 
ttzak'we'n Kman te cyja': —Mi'n. Ba'n wu'ne ma jaw tze'na, chi Kman. 

In cubsan Abraham twitz Dios ti'j tnam Sodoma 

16E jawtzun we' ke xinak, tzyet cybe ex xi cyque'yin tumlal tnam Sodoma. Xi bet 
ch'in Abraham cyuc'il tu'n cybaj cyk'olben cyib. 

17Tmatzun Kman: ¿Cbelpelo wewane twitz Abraham aju cbantel wu'ne? 

18Ax toc c'oquel Abraham te jun nintz nasyon ex nim tipun, ex ti'j che bel 
ncy'iwla'ne cycyakil xjal twitz tx'otx'. 

19O jaw nsc'o'ne tu'n t-xi tma'n cye tc'wa'l ex cye tiyjil tu'n tcub cybi'n ke 
nxnak'tzbile, ex tu'n cybinchante aju ba'n ex tz'aklxix, tu'ntzun tjapun wu'ne 
tcyakilju o txi ntziyane te, chi Kman. 

20Tzajtzun tma'n Kman te cyja': —Ma nbiye tkanil ti'j tcyakil mya ba'n in 
cybincha'n ke aj Sodoma ex ke aj Gomorra, ex cyja' tch'iy nimxix cyil. 

21Tu'ntzun jlu chin belexe que'yilte ja'lo, ex oc wila'ye ka ax toc o chmet mya ba'n 
ic tza'n o nbiye, ex ka mi'n. Atzun c'elel nnic'e ti'j, chi Kman. 

22Cubtzun be cyu'n ke cabe xinak tu'n cypon tuj Sodoma, atzunte Abraham ax 
cyaj we' twitz Kman. 

23Xi lak'e' ch'intl Abraham ttxlaj ex xi tma'n te cyja': —¿Che najelpe ke xjal 
tz'aklxix tu'na junx cyuc'il ke binchal mya ba'n? 

24¿Yajtzun ka ma cnet 50 xjal tz'aklxix tuj tnam? ¿Cnajelpe tnam tu'na? ¿Mlaype 
cub tnajsa'na til tu'n tc'ujlalila cyi'j 50? 

25Mya tuj tumel tu'n cycub tbyo'na ke xjal tz'aklxix junx cyuc'il ke binchal mya 
ba'n, ex tu'n tbinchanteya cyi'j ke tz'aklxix ic tza'nx cyi'j binchal mya ba'n. Mi'n 
tbinchaya icju. Aya jwes cyibaj cycyakil xjal twitz tx'otx', ¿mlaype tbinchaya aju 
tz'aklxix? Chi Abraham. 

26Tzajtzun ttzak'we'n Kman te cyja': —Ka ma cnet 50 xjal tz'aklxix wu'ne tuj 
Sodoma, cbel nnajsa'ne cyil cycyakil keju najl ma chixin tu'n nc'ujlalile cyi'j 50. 

27Xitzun tma'n Abraham juntl maj: —Nman, najsama tu'nju nno'cx nk'on wibe 
tu'n nyoline tuc'ila icju, masque weye tkukil tx'otx' kine. 

28Balo atx jwe'tl tu'n ttz'aket 50 xjal tz'aklxix. ¿Cbelpe t-xituna tcyakil tnam 
tu'nju jwe'tl minti' ma tz'aket? Tzajtzun ttzak'we'ntl Kman: —Mlay cub nxitune 
tnam ka ma cnet 45 xjal tz'aklxix wu'ne. 

29Xitzun tma'n Abraham juntl maj: —¿Yajtzun ka ma cnet nok 40 xjal tz'aklxix 
ma chixin? Tzajtzun ttzak'we'ntl Kman: —Mlay cub nxitune, tu'n nc'ujlalile cyi'j 
40. 

30Xitzun tma'n Abraham juntl maj: —Nman, chin cubsale twitza, mi'n jaw k'ojla 
wi'je ka cucx in chin yoline. ¿Yajtzun ka ma cnet nok 30 xjal tz'aklxix ma chixin? 
Tzajtzun ttzak'we'ntl Kman: —Mlay cub nxitune ka ma cnet 30 xjal tz'aklxix 
wu'ne. 

31Xitzun tma'n Abraham juntl maj: —Nman, najsama tu'nju nno'cx nk'on wibe 
tu'n nyoline tuc'ila icju. ¿Yajtzun ka ma cnet nok winkin xjal tz'aklxix ma chixin? 
Tzajtzun ttzak'we'ntl Kman: —Mlay cub nxitune, tu'n nc'ujlalile cyi'j winkin. 

32Xitzun tma'n Abraham juntl maj: —Nman, chin cubsale twitza, mi'n jaw k'ojla 
wi'je ka ma chin yoline o'cx juntl maj. ¿Yajtzun ka ma cnet nok laj xjal tz'aklxix 
ma chixin? Tzajtzun ttzak'we'ntl Kman: —Mlay cub nxitune, tu'n nc'ujlalile cyi'j 
laj. 

33Ic'tzun Kman tuj lugar tej tbaj yolin tuc'il Abraham; atzunte Abraham aj 
meltz'aj tuj tja. 

Génesis 19 

Cub t-xitun Dios tnam Sodoma ex Gomorra 

1Ch'ixtok toc yupj tej cypon ke cab anjel tuj Sodoma. K'ukltok Lot ttzi tlamel 
tnam. Tejtzun cyxi tque'yin, jaw we' c'molte cye, cub ẍmeje', pon tacl tibaj twitz 
max twitz tx'otx', 

2ex xi tma'n cye cyja': —Chin cubsale cywitze, Tat, cyxi'ye tuj njaye, akine 
cymajene, ex cycyaj tene tuj ak'bil lu. Atzun ba'n tel cytx'jo'ne cykane, ex nchi'jxi 
te prim ba'n ttzyetl cybeye, chi Lot cye. Atzun cye anjel cyma: —Mi'n. Ax c'elex 
ak'bil keye tuj cay, che chi anjel. 

3Atzunte Lot cubsanxix cywitz, ex cubtzun tuj cywitz tu'n cyxi' max tja. Tejtzun 
cypon tja Lot, oc ten Lot binchalte cywa, tbincha pan minti' t-samel tuj, ex e wa'n. 

4Na'nxtok cycub tan, baj cytxolban cyib cycyakil ke xinak aj Sodoma ti'jele tja 
Lot, tza'nx ke cu'xun ax icx ke tij xjal, 

5ex e oc ten sch'il ti'j Lot in cyma'ntok cyja': —¿Jatum ate' ke xinak ẍe ul tjaya te 
konic'an ja'lo? K'i'metza ke. Kajbile tu'n kcub tane cyuc'il, che chi ke xinak aj 
Sodoma. 

6Etztzun Lot yolil cyuc'il, cyaj tlamo'n ja, 

7ex xi tma'n cye: —Akeye wamiw, chin cubsale cywitze, mi'n cybinchaye mya 
ba'n lu. 

8At cabe nme'jele na'nx cylonte xinak; che eletz wi'ne tu'ntzun cybinchanteye 
alcye cyajbile cyi'j. O'cx mi'n cybinchaye mya ba'n cyi'j ke xinak lu. Atzun til ma 
che ul wuc'ile tuj njaye, chi Lot. 

9Tzajtzun cytzak'we'n xjal: —Lak'ebila. Aya jun stranjer xjal ma tzula najal tzalu 
ex ja'lo tajbila tu'n tcawina kibaje. Oc kbinchaye mas mya ba'n ti'ja cywitz ke 
cabe xjal ate'cx tuj tjaya, che chi. E pon tilj ti'j Lot ex e pon lak'e' tu'n tocx cypa'n 
tlamel ja. 

10Etztzun cynukpi'n cyk'ab ke xinak ate'cxtok tuj tja Lot, ocx cyi'n tuj ja ex jurat 
naj etz cylamo'n tlamel ja. 

11Atzun ke xjal ate'tok ttzi ja, bi'x cub moẍix cywitz cyu'n ke xinak, tza'nx ke 
cu'xun ax icx ke tij xjal, ex e tacpaje'; cyja'tzun tten, minti'tl cnet ttzi ja cyu'n. 

12Tzajtzun cyma'n ke xinak te Lot cyja': —¿Atpe mastl xjal tuc'ila tzalu? Ke tji'ya, 
ke tcy'ajala, ke tme'jela, ex tcyakilju at teya tuj tnam lu, k'i'mexa ke tzalu, 

13porque cbel kxitune tnam lu. O japun tuc'il Kman nimxix tkanil cyil xjal tuj. 
Tu'ntzun jlu ma ko tzaj sama'ne xitul te. 

14Etztzun Lot k'malte cye tji', akeju otok bant ti'j tu'n cymoje' cyuc'il tme'jel, ex 
xi tma'n cye cyja': —Chuxkeye ex cyexe tzalu, porque cbel t-xitun Kman aju tnam 
lu, chi Lot. Atzun cye tji' oc cyk'o'n ka nok in la'jintok Lot. 

15Tej tcub k'ij, xi cyma'n anjel te Lot cyja': —Chuxa, we'ctza, k'i'mexa t-xu'jila 
tzalu cyuc'ix ke cabe tme'jela, ka mi'n taja tu'n tnaja oc tcub tcastiw tnam lu 
ku'ne. 

16Minti'x bant naj tten Lot. Tu'ntzun jlu, lach'o'n etz cyu'n ke xinak, tuc'ix t-xu'jil 
ex ke cabe tme'jel, tu'nju tzaj k'ak'an tc'u'j Kman ti'j. E je'tz k'i'n tu'n cyetz ti'jxi 
tnam tu'ntzun cyclet. 

17Tejtzun cyetz ti'jxi tnam, tzajtzun tma'n jun cyxol keju cabe xinak cyja': —Tel 
oka tu'ntzun tcleta. Mi'n tz'ajtz tque'yina ti'jtza ex mi'n cub we'ya tuj tcyakil 
chk'ajlaj lu. Txi'ya cywi witz tu'ntzun mi'n tnaja, chi xinak. 

18Xitzun tma'n Lot cye cyja': —Mi'n. Chin cubsale cywitze tat. 

19Ma cybinchaye nim xtalbil weye tu'nju ma chin colpete cyu'ne. Mlay chinxe 
cywi witz, tu'nju mya yajcu jacu nc'ulba'ye jun ti'xti mya ba'n tuj be, ex axlo jacu 
chin cyime. 

20Cyque'yinxe tal tnam nikayin ta' ma chixin. Jacu chinx oke tuj. Cyk'o'ntze ambil 
weye tu'n nxi'ye, tu'ntzun nclete tuj. ¿Myapelo ax toc ch'in tal tnam lu? Chi Lot. 

21Tzajtzun ttzak'we'n xinak te cyja': —Ax icx ba'n ma tz'e'la tuj nwitze aju 
tcubsbila ti'j jlu, ex mi'n cub nxitune aju tnam ma tmaya, 

22pero jurat-x naj txi'ya clol tiba ma chixin. Minti' cbantel wu'ne acux na'nxtok 
tpona ma chixin, chi xinak. 

23Otok jawil k'ij tej tpon Lot tuj Zoar. 

24Atzunte Kman tzaj tchitun k'ak' ex azufre cyibaj tnam Sodoma ex Gomorra. 
Tzaj jlu twitz cya'j tuc'il Kman. 

25E cub t-xitun, tuc'ix tcyakil chk'ajlaj, cyuc'ix cycyakil keju najl cyuj tnam, tuc'ix 
tcyakilju in ch'iytok twitz tx'otx'. 

26Atzunte t-xu'jil Lot lepcho'ctok ti'j, ajtz tque'yin ti'jtzi. Axtzun cyaj we', ex baj 
noj ti'j tu'n atz'an. 

27Tuj juntl k'ij te prim, xi' Abraham jatum cub ten yolil tuc'il Kman. 

28Xi tque'yin tumlal Sodoma ex Gomorra, ex tuj tcyakil chk'ajlaj o til in jawtok 
sib, mer ic tza'n sib in jaw tuj jun jorni. 

29Cyja'tzun, tej tcub t-xitun Dios ke tnam tuj chk'ajlaj, ul Abraham tuj t-ximbetz, 
ex etz ti'n Lot tuj xitbil cye tnam jatum otok najan. 

Tej cytzaj xe't ke aj Moab ex ke aj Amón 

30Jax Lot najal tuj tiwitz tx'otx', ex e jax ti'n ke cabe tme'jel tuc'il, porque tzaj t-
xobil ti'j tu'n tcyaj ten tuj Zoar. Atzun najan cyuc'il ke cabe tme'jel tuj jun toy' 
pic. 

31Xitzun tma'n tzicbaj te tz'inbaj cyja': Ma tijin kman, ex tuj tcyakil tx'otx' lu mi 
a'l jun xinak tu'n tmoje' kuc'il, ic tza'n in bant cyu'n xjal. 

32Tu'ntzun jlu, kk'o'nc vin te kman tu'n tchyo'n twi', ex e kcub tan tuc'il tu'ntzun 
ttzaj tc'wa'l ki'j, chi tzicbaj. 

33Axtzun konic'an oc cyk'o'n vin te cyman, ex cub tan tzicbaj ttxlaj tman. Atzunte 
mambaj misicyer o tna' tej tcub tan tme'jel ttxlaj, mi tej tjaw we'. 

34Te juntl k'ij xi tma'n tzicbaj te tz'inbaj cyja': Konic'an may' ma chin cub tane 
tuc'il tat. Ax icx kk'o'nc vin te tuj konic'an ja'lo, jacutzun cub tan teya tuc'il 
tu'ntzun ttzaj tc'wa'l ki'j, chi tzicbaj. 

35Axtzun konic'an oc cyk'o'n vin te cyman, ex cub tan tz'inbaj ttxlaj tman. 
Atzunte Lot misicyer o tna' tej tcub tan tme'jel ttxlaj, mi tej tjaw we'. 

36Cyja'tzun tten oc ten cyal ke cabe tme'jel Lot tu'nx Lot. 

37Ultzun itz'j tal tzicbaj, Moab tbi oc, aju cyxe'chel ke aj Moab, akeju ate'x ja'lo. 

38Ax icx te tz'inbaj ul itz'j tal, Ben-ammí tbi oc, aju cyxe'chel ke aj Amón, akeju 
ate'x ja'lo. 

Génesis 20 

Abraham ex Abimelec 

1Ic'tzun Abraham tuj lugar jatum najltok ex pon tuj tx'otx' Néguev, cub ten najal 
t-xol Cades ex Shur, ex mya nim k'ij o najan tuj tnam Gerar. 

2Tej tten Abraham tuj tnam lu, xi tma'n cye xjal ti'j Sara aju t-xu'jil: Wanbe aju 
xu'j lu, chi Abraham. Aju rey Abimelec tuj Gerar xi t-sama'n ke xjal k'ilte Sara tu'n 
toc te t-xu'jil; 

3pero te konic'an oc jun twitzic' Abimelec ex tma Dios te cyja': —Cymela tu'n tlaj 
aju xu'j ma tzaj ti'na; ate xu'j lu at tchmil, chi Dios. 

4Atzunte Abimelec na'nxtok tcub tan tuc'il Sara. Xitzun ttzak'we'n cyja': —Tat, 
¿Maj chin bel tbyo'na cyuc'ix ke nxjalile ex minti' kile? 

5Axte k'mante weye: Wanbe aju xu'j lu, chi, ax icx te xu'j tyol: Aju xinak lu, 
nxibane, chi. Nok yalnix ti'j nnable ex minti' wile ti'j jlu, chi Abimelec. 

6Tmatzun Dios te tuj witzic' cyja': —Ba'n wu'ne ma tbinchaya jlu nok yalnix ti'j 
tnabla. Tu'ntzun jlu minti' xi ntzokpi'ne tu'n tcub tmojban tiba tuc'il, tu'ntzun 
mi'n tbinchana il nwitze. 

7Atzun ja'lo, k'o'n aja xu'j lu te tchmil, tu'nju ate xinak lu jun nsanjele, ex cna'l 
Dios ti'ja tu'n tank'ina; katzun mi'n tz'aj tk'o'na, ax toc cymela cyuc'ix keju ate' 
tuj tjaya, chi Dios. 

8Te prim te juntl k'ij, jaw we' Abimelec, e tzaj ttxco'n cycyakil ke tmajen ex xi 
ttx'olba'n tcyakil twitzic' cye. Tejtzun cybinte ke xinak aju twitzic', tzaj nim 
cyxobil. 

9Tzajtzun txco'n Abraham tu'n Abimelec ex xi tma'n te cyja': —¿Ti o tbinchaya 
ki'je? ¿Alcye il o nbinchaye twitza tu'nju ma tzaj ti'na jun matij il wibaje ex cyibaj 
ke xjal ate' tuj ncawbile? O tbinchaya jun mya ba'n wi'je, aju mya k'o'n tu'n 
tbinchanteya. 

10Ax icx xi tma'n Abimelec te Abraham cyja': ¿Ti in ximantoka ti'j tej 
tbinchanteya tcyakil jlu? Chi Abimelec. 

11Xitzun ttzak'we'n Abraham cyja': —Tuj nnable minti' tchiylal Dios tuj lugar lu, 
ex jaculo chin cub byo'ne tu'n tlaj nxu'jile. 

12Ex ax toc, wanbe tz'e'la xu'j lu tu'nju junx kmane, o'cx ktxu'ye part, ex in 
moje'ye tuc'il. 

13Tej toc tk'o'n Dios kine te betin xjal najchak ti'j tja nmane, xi nma'ne te nxu'jile 
cyja': Atzun xtalbil lu oc tbinchaya wi'je nok alcyex lugar oc kpon, cxel tma'na 
cye xjal wi'je cyja': Nxibane jlu, chicuya, chi Abraham. 

14Tzajtzun ti'n Abimelec ke ẍne'l, wacẍ, majen xinak ex majen xu'j, ex e je'x tk'o'n 
te Abraham. Ax icx aj tk'o'n t-xu'jil aju Sara tbi, 

15ex tma Abimelec te Abraham cyja': —Que'yinxa, lu ntx'otx'e tcub twitza. 
Najana jatum ba'n tuj twitza. 

16Ax icx tma Abimelec te Sara cyja': —Ma txi nk'o'ne jun mil tajlal sak pwak te t-
xibana. Atzun jlu c'ajbel tu'n tic' tna'njtz aju mya ba'n o binchanjtz cywitz 
cycyakil keju ate' tuc'ila. Mi a'l jun c-yolil mya ba'n ti'ja, chi Abimelec. 

17Octzun ten Abraham na'l Dios ti'j Abimelec, ex o banix Abimelec tu'n Dios, 
tuc'ix t-xu'jil ex cyuc'ix ke tmajen xu'j. Tzajtltzun cyal, 

18porque tu'n Kman bi'x we' tu'n ttzaj cyal cycyakil xu'j ate'tok tuj tja Abimelec, 
tu'n tlaj Sara aju t-xu'jil Abraham. 

Génesis 21 

Tej tul itz'j Isaac 

1Tzajtzun que'yin Sara tu'n Kman, ex japun tyol Kman ic tza'n otok tzaj ttziyan 
te. 

2Octzun ten tal Sara ex ul itz'j jun tal, te Abraham tcy'ajal, tej otok tijin Abraham. 
Ul itz'j tuj tk'ijlalil otok tma Dios te. 

3Isaac tbi c'wa'l oc tk'o'n Abraham, aju ul itz'j ti'j Sara. 

4Baj t-sircunsidarin Abraham aju tcy'ajal Isaac tbi, tej otok bant wajxak k'ij tul-
len itz'j, ic tza'nx otok tma Dios te. 

5Otok tz'el Abraham twi' jun syent abk'i tej tul itz'j Isaac aju tcy'ajal. 

6Tmatzun Sara cyja': Ma chin jaw tze'ne tu'n Dios, ex alcyexju oc tbi' ti'j jlu, ctze'l 
junx wuc'ile. 

7Tmatl cyja': ¿Atpe jun o k'mante te Abraham ka attok t-xiyil nk'o'ne cych'u' 
c'wa'l? Atzun ja'lo ma tzul itz'j jun tcy'ajal Abraham wi'je ex ya ma tijin Abraham, 
chi Sara. 

Etz lajo'n Agar tuc'ix Ismael tuj tja Abraham 

8Ch'iytzun Isaac ex el k'i'n ti'j tch'u'. Aju k'ij tej tel k'i'n ti'j tch'u' oc jun nintz wa'n 
tu'n Abraham. 

9O til Sara in xmayintok Ismael ti'j Isaac. Ate Ismael tcy'ajal Abraham ex tal Agar 
aju aj Ejipt. 

10Xitzun tma'n Sara te Abraham cyja': Lajon exa Agar aju majen, tuc'ix tal. Aju tal 
majen xu'j lu minti' toclen ti'j etzbil junx tuc'il wale Isaac, chi Sara. 

11Tzaj nim tbis Abraham tu'nju yol tzaj tma'n Sara te, porque in yolintok ti'j 
Ismael aju tcy'ajal. 

12Tzajtzun tma'n Dios te Abraham cyja': Mi'n bisuna ti'j k'a mi ti'j tmajena xu'j. 
Nimanxa tcyakilju in tma'n Sara teya, porque o'cx ke tc'wa'l Isaac che oquel te 
tiyjila. 

13Ax icx ti'j tal tmajena xu'j c'elel itz'j jun nasyon wu'ne, tu'nju ax tc'wa'la jlu, chi 
Dios. 

14Tuj juntl k'ij te prim wen, xi tk'o'n Abraham pan te Agar tuc'ix jun bols tz'u'm 
nojni tu'n a', jaw tk'o'n tcyakil jlu ttzal ti'j Agar, xi tk'o'n aju k'a tuj tcwent ex baj 
cyk'olben cyib. Extzun Agar tuc'ix Ismael ex o betje' tuj tzkij tx'otx' Beerseba. 

15Tejtzun tcub baj a' tuj bols tz'u'm, cyaj tk'o'n Agar aju k'a tjak' jun wi' tze', 

16ex xi' kebel najchak ch'in, ic tza'n jatum in pon tz'ak plech, tu'nju mi'n tajbiltok 
tu'n tque'yinte oc tcyim k'a. Tejtzun tcub ke' Agar, oc ten ok'el. 

17Tbitzun Dios tk'ajk'ajel twi k'a in ok'tok. Tzaj k'ajt t-anjel Dios max twitz cya'j 
ex tzaj tma'n te Agar cyja': Agar, ¿alcye ma tzaj ti'ja? Mi'n xoba, porque ma tbi 
Dios aju tk'ajk'ajel twi k'a max jatum tcubsa'n. 

18We'ctza. Lach'o'n jawa k'a, ex tzyuma tu'n tk'aba, porque ti'j k'a lu cbantel jun 
nintz nasyon wu'ne. 

19Tzajtzun tyec'un Dios jun xoch te Agar. Xi' Agar nojsalte bols tz'u'm tu'n a' ex 
xi tk'o'n tc'a k'a. 

20O ten Dios tuc'il k'a. O najan tuj tzkij tx'otx', o ch'iy ex oc te jun xo'l plech. 

21O najan tuj tzkij tx'otx' Parán ex o moje' tuc'il jun xu'j aj Ejipt, aju tzaj ti'n ttxu'. 

Bant ti'j jun yol tu'n Abraham ex Abimelec 

22Tujx tk'ijlalil lu, xi' Abimelec yolil tuc'il Abraham, tuc'ix te Ficol xi' tuc'il, aju 
nejenel cye t-soldad. Xi tma'n Abimelec te Abraham cyja': —Ate Dios at tuc'ila 
tuj tcyakilju in bant tu'na. 

23Ja'lotzun, ax tzalu k'mantza jun yol axix toc twitz Dios, ka mlay tbinchaya mya 
ba'n wi'je, mi cyi'j ke nc'wa'le, mi cyi'j ke wiyjile; nok o'cx tu'n tbinchanteya ba'n 
wi'je, ax icx cyi'j ke xjal ate' tuj tx'otx' lu jatum najliya ja'lo, ic tza'n weye o 
nbinchaye ba'n ti'ja. 

24Xi ttzak'we'n Abraham cyja': —Cxel nma'ne jun yol axix toc twitz Dios. 

25Xi tma'n Abraham jun yol te Abimelec ti'j jun xoch otok tz'el cyetzan ke tmajen 
Abimelec. 

26Xitzun ttzak'we'n Abimelec cyja': —Minti' ba'n wu'ne alcye o binchante jlu ex 
minti' o tzaj tma'na jlu weye. Matzun ja'lo ma nbiye ti'j jlu. 

27Tzajtzun ti'n Abraham ke ẍne'l ex wacẍ, ex e je'x tk'o'n te Abimelec. Atzun k'ij 
cyaj bant ti'j jun cyyol cycabil. 

28E je'l tpa'n Abraham wuk ttxu ẍne'l cyi'j ke txkantl talun. 

29Xitzun tkanin Abimelec te cyja': —¿Ti cyajben ke wuk ẍne'l ma che el tpa'na? 

30Xi ttzak'we'n Abraham cyja': —Akeju wuk ttxu ẍne'l lu, che xel nk'o'ne teya 
tu'n cyajben te jun yec'bil, wu'ne bant xoch lu, chi Abraham. 

31Tu'ntzun jlu, Beerseba*fn* tbi lugar lu oc k'o'n, porque atzun cyaj bant ti'j jun 
yol cyu'n cycabil. 

32Cyja'tzun cyaj bant ti'j jun yol cyu'n tuj Beerseba. Ajtzun meltz'aj Abimelec 
tuc'ix Ficol, aju nejenel cye t-soldad, ex e je'x tuj cytx'otx' aj Filistey. 

33Cu'x tawa'n Abraham jun wi' tze' tamarisco tuj Beerseba. Atzun o cubsan 
Abraham twitz Kman aju Dios te jumajx. 

34O ten Abraham nim k'ij tuj cytx'otx' aj Filistey. 

Génesis 22 

Oc Abraham tuj malbil ti'j tocslabl tu'n Dios 

1Tbajlenxi jlu oc Abraham tuj malbil ti'j tocslabl tu'n Dios. —Abraham, chi Dios. 
—Lu kine lu, chi Abraham xi ttzak'we'n. 

2Xitzun tma'n Dios te Abraham cyja': —K'inxa Isaac, aju o'cxcu jun tcy'ajala ex 
aju c'ujla'nxix tu'na, ex txi'ya tuj tx'otx' Moriah. Patun cuba Isaac te jun oyaj weye 
twi' jun witz cxel nyec'une teya, chi Dios. 

3Te juntl k'ij te prim wen, jaw we' Abraham, oc tk'o'n tarquiy tbur, cub ttx'emin 
si' tu'n tcub patit oyaj, ex xi ti'n cabe tmajen tuc'il, tuc'ix Isaac aju tcy'ajal. 
Tzyettzun tbe tu'n tpon jatum tzaj tma'n Dios te. 

4Tuj toxin k'ij tbe, najchak xi tque'yin Abraham aju lugar. 

5Xitzun tma'n Abraham cye cabe tmajen: —Che tencje tzalu tuc'il bur. Atzun 
weye tuc'ix k'a ma ko'xe ma chixin tu'n kc'ulune te Dios, ex ko ul meltz'aje 
cyuc'ile. 

6Jawtzun ti'n Abraham si' tu'n tcub patit oyaj ex jax tk'o'n twi t-semil Isaac aju 
tcy'ajal, atzun te xi ti'n cchil tuc'ix k'ak'. E je'xtzun cycabil junx. 

7—Tat, chi Isaac xi tma'n te Abraham aju tman. —¿Ti taja ncy'ajal?. Chi Abraham 
xi ttzak'we'n. Xitzun tma'n Isaac cyja': —Lu si' lu, tuc'ix k'ak'. ¿Jatumtzun ta' tal 
ẍne'l tu'n tcub patit te oyaj? 

8Xi ttzak'we'n Abraham: —Ncy'ajal, ate Dios ctzajel k'onte tal ẍne'l tu'n tcub 
patit, chi Abraham. E je'x bet ch'intl cycabil. 

9Tej cycanun tuj lugar otok tma Dios, jaw tbincha'n Abraham jun altar ex cub 
tbincha'n si' tibaj. Cub tc'alo'n Abraham aju tcy'ajal, ex cub tk'o'n tibaj si' aju 
tcubtok tibaj altar. 

10Tzaj ttzyu'n Abraham cchil tu'n tcub tbyo'n tcy'ajal. 

11Tzajtzun k'ajt t-anjel Kman max twitz cya'j ex tzaj tma'n cyja': —Abraham, 
Abraham, chi anjel. —Lu kine lu, chi Abraham, xi ttzak'we'n. 

12Tzajtzun tma'n anjel te Abraham: —Mi'n cub tbyo'na tal k'a porque ma wile in 
xoba twitz Dios ex in nimana te, ex minti' xcub t-xc'ayina tu'n ttzaj tk'o'na o'cxcu 
jun tc'wa'la. 

13Jawtzun tque'yin Abraham ex o til jun ẍne'l tajtz ttzal ti'j, otok che ocx k'etj 
tcach cyxol tk'ab tze', xi' ex tzaj ti'n. Cub tpatun te oyaj te t-xel Isaac aju tcy'ajal. 

14Octzun tk'o'n Abraham tbi lugar lu: Ate Kman in tzaj k'onte. Cyja'tzun cucx 
tyolinjtz ja'lo: Twi witz te Kman ctzajel k'o'n, che chi xjal. 

15Max twitz cya'j tzaj k'ajt t-anjel Kman tcabin maj, 

16ex tma: Chi Kman cyja': Wu'nx wibe ma txi nma'ne jun yol axix toc. Tu'nju ma 
tbinchaya icju ex minti' xcub t-xc'ayina tu'n ttzaj tk'o'na tcy'ajala, aju o'cxcu jun, 

17ax toc cbel ncy'iwla'na nimxix. Cchmetelxix tiyjila wu'ne ic tza'n cyajlal ke 
che'w twitz cya'j, ex ic tza'n ttxa tz'a'n ttzi mar. C'elel cyetzan tiyjila cytanmi ke 
aj k'oj cyi'j, 

18ex cycyakil ke nasyon twitz tx'otx' che bel cy'iwla'n tu'n tiyjila, tu'nju ma txi 
tnimana nyole, chi Kman, chi anjel. 

19Ajtztzun meltz'aj Abraham twi witz tu'n tcubil jatum otok che cyaj ten ke 
tmajen. Tzyet cybe junx cycyakil tu'n cyul tuj Beerseba. Axtzun cyaj ten Abraham 
najal. 

Ke tc'wa'l Nacor 

20Tbajlenxi jlu o tc'am Abraham aju tkanil lu: O che ul itz'j tal Milca, t-xu'jil Nacor 
aju termaniya. 

21Uz tbi aju tnejel tcy'ajal, Buz tbi juntl, ex Kemuel tbi juntl, aju tman Aram. 

22E ul itz'j txkantl tcy'ajal Nacor, atzun ke jlu: Quesed, Hazo, Pildas, Jidlaf ex 
Betuel. 

23Ate Betuel tman Rebeca. Atzun ke wajxak tal Milca jlu, akeju tcy'ajal Nacor aju 
terman Abraham. 

24Ax icx e ul itz'j tcy'ajal Nacor ti'j tcabin t-xu'jil, aju Reúma tbi, atzun ke jlu: Teba, 
Gaham, Tahas ex Maaca. 

Génesis 23 

Cyim Sara ex ocx maku'n 

1O ten Sara 127 abk'i, 

2ex cyim tuj Quiriat-arba (aju ax juntl tbi Hebrón) tuj cytx'otx' aj Canaán. Oc ten 
Abraham ok'el ti'j Sara tej tcyim, ex cyaj ten tuj bis. 

3Jawtzun we' Abraham jatum tcubsa'n t-ximlal Sara, ex xi tma'n cye aj Hetey 
cyja': 

4—Stranjer ex betin xjal kine cyxole. Cyc'ayintze jun piẍ tx'otx' te nmukbile. 
Atzun c'oquex makut ncyimniye, chi Abraham. 

5Xitzun cytzak'we'n ke aj Hetey te Abraham cyja': 

6—Tat, ko tbintza. Aya jun nejenel kxole tu'n Dios. Maku'ncxa tcyimniya tuj 
kmukbile mas tbanil. Mi a'l jun keye jacu cub t-xc'ayin tmukbil tu'n tcu'x maket 
tcyimniya. 

7Jawtzun we' Abraham ex cub moc'e' cywitz aj Hetey, akeju najl tuj tx'otx' lu, 

8ex xi tma'n cyja': —Ka ax toc cyajbile tu'n tocx nmaku'ne ncyimniye tzalu, 
cybinchame xtalbil tu'n cyyoline wi'je twitz Efrón aju tcy'ajal Zohar, 

9tu'n ttzaj tc'ayin aju toy' pic at tuj Macpela, aju tcub ttzi ttx'otx'. Jacu txi nchjo'ne 
cabal twi' toy' pic, ex cyja'tzun jacu chin oque tajwil mukbil cyxole, chi Abraham. 

10K'ukltok Efrón cyxol aj Hetey, ex in che bintok aj Hetey ex cycyakil ke xjal in 
che ocxtok ttzi tpwertil tnam tej t-xi ttzak'we'n Efrón te Abraham cyja': 

11—Mi'n, tat. Chin tbintza. Jacu txi nk'o'ne tx'otx' teya, tuc'ix toy' pic tcub tuj. Jacu 
txi nk'o'ne teya cywitz cycyakil nxjalile. Maku'ncx tcyimniya, chi Efrón. 

12Atzunte Abraham cub moc'e' juntl maj cywitz xjal, akeju najl tuj tx'otx' lu, 

13ex xi ttzak'we'n te Efrón cywitz xjal cyja': —Chin tbintza. Chin cubsale twitza 
tu'n t-xi tc'mo'na twi tx'otx'. Jacutzun tz'ocx nmaku'ne ncyimniye tuj, chi 
Abraham. 

14Xi ttzak'we'n Efrón te Abraham cyja': 

15—Chin tbintza tat: cyaje syent tajlal sak pwak twi tx'otx'. ¿Nimpetzun jlu te ke? 
Maku'ncx tcyimniya, chi Efrón. 

16Cubtzun tuj twitz Abraham aju twi tx'otx' tma Efrón. Cywitz aj Hetey jaw 
tmalo'n Abraham aju cyaje syent tajlal sak pwak ex xi tk'o'n te Efrón, cabalxix 
talil. 

17Cyja'tzun o baj ti'j ttx'otx' Efrón tuj Macpela, aju tocx ti'jxi Mamre tuj tjawitz 
k'ij, tuc'ix toy' pic ex cycyakil tze' ate'tok tuj tx'otx'; 

18oc Abraham tajwil tx'otx' lu cywitz ke aj Hetey ex cycyakil ke xjal in che ocxtok 
ttzi tpwertil tnam. 

19Tbajlenxi tcyakil jlu, xi'tzun Abraham makulte ktzan Sara aju t-xu'jil. Ocx 
tmaku'n tuj toy' pic tcub tuj Macpela, tocx ti'jxi Mamre (aju ax juntl tbi Hebrón), 
tuj cytx'otx' ke aj Canaán. 

20Octzun Abraham tajwil tx'otx' tuc'ix toy' pic tcub tuj. Xi c'ayin jlu cyu'n aj Hetey 
tu'n tocx makut cyimni tuj. 

Génesis 24 

Tej tcnet t-xu'jil Isaac 

1Otok tijin Abraham ex otok cy'iwlanjtz tu'n Kman tuj tcyakil. 

2At jun k'ij tzaj ttxco'n Abraham aju mas tij xjal cyxol ke tmajen, aju cwentil 
tcyakilju attok te, ex xi tma'n te cyja': —K'o'nctz tk'aba tjak' ncuxe, 

3ex k'mantza jun yol axix toc twitz Kman aju Dios at tuj cya'j ex at twitz tx'otx', 
tu'n mi'n tk'onteya ambil te Isaac aju ncy'ajale tu'n tmoje' tuc'il jun xu'j tzalu tuj 
tx'otx' Canaán jatum najl kine, 

4nok o'cx cxe'la tuj tx'otx' jatum tzajni kine ex cyxol ke xjal at nxilene cyuc'il, ex 
ctzajeltzun ti'na jun xu'j te t-xu'jil Isaac aju ncy'ajale, chi Abraham. 

5Xitzun ttzak'we'n majen cyja': —¿Yajtzun ka tc'i' k'apoj tu'n ttzaj wuc'ile? 
¿Cxe'lpetzun wi'ne tcy'ajala tuj tx'otx' jatum etza? Chi majen. 

6Xitzun tma'n Abraham te cyja': —Mi'n. Mi'n txi ti'na ncy'ajale ma chixin. 

7Ate Kman, aju Dios at tuj cya'j, aju etz k'inte weye tuj tja nmane ex tuj cytx'otx' 
ke xjal at nxilene cyuc'il, o tzaj ttziyan weye, chi cyja': Ctzajel nk'o'ne tx'otx' lu 
cye tiyjila; ex tzul t-sama'n t-anjel tu'n t-xi' nej twitza tu'n ttzaj ti'na jun t-xu'jil 
ncy'ajale ma chixin. 

8Katzun tc'i' xu'j tu'n ttzaj tuc'ila, myatzun aya at til, tu'nju otok japun tu'na aju 
otok txi ttziyana, pero mi'n txi ti'na ncya'jale ma chixin, chi Abraham. 

9Ocxtzun tk'o'n majen tk'ab tjak' tcux Abraham aju tpatrón, ex xi ttziyan tu'n 
tjapun tu'n ic tza'n otok tma Abraham. 

10Jawtzun t-sc'o'n tcyakil wik oyaj tbanilxix ti'j tcyakilju attok te Abraham, xi ti'n 
laj chej camey, ex pon tuj ttanmi Nacor tuj tx'otx' Mesopotamia. 

11E ojlantzun ke chej camey tu'n majen ttzi jun xoch ti'jtzi tnam, te kale tuj or oc 
in che ul ke xu'j k'il a'. 

12Octzun ten majen na'l Dios ex tma cyja': Nman Dios, aya Tdios npatrone 
Abraham, chin tonintza tu'n tel ba'n tcyakil, ex binchama xtalbil te npatrone 
Abraham. 

13Atine ttzi xoch lu, ex ke k'apoj te tnam lu, atzun in che ul k'il a'. 

14Aju k'apoj cxel nma'ne te cyja': Chin cubsale twitza, pich'bantza twi t-ẍok'a tu'n 
nc'ane a', ex ka ma tzaj ttzak'we'n weye cyja': C'ana a', ax icx cxel nk'o'ne cyc'a 
tcheja camey, ka chi, awttzun k'apoj lu aju sc'o'maj tu'na tu'n toc te t-xu'jil Isaac 
aju tmajena. Cyja'tzun c'elel nnic'e ti'j ka otok tbinchaya xtalbil te npatrone, chi 
majen. 

15Na'nxtok tbaj na'n Dios tej tul Rebeca, tjax t-ẍok' twi t-semil. Ate Rebeca tme'jel 
Betuel, atzunte Betuel tal Milca ex tcy'ajal Nacor. Ate Nacor terman Abraham. 

16Ate k'apoj lu tbanilxix que'yin ex na'nxtok tlonte xinak. Cu'x ttzi xoch, cu'x 
tnojsa'n t-ẍok' ex cyja'tok taj meltz'aj, 

17xi'tzun kelan majen ti'j, ex xi tma'n te cyja': —Chin cubsale twitza, k'ontza ch'in 
nc'aye a' tcu'x tuj t-ẍok'a, chi majen. 

18Xi ttzak'we'n k'apoj: —C'ana a' tat, chi. Cubtzun ti'n naj k'apoj t-ẍok', o ttzuy 
tu'n tk'ab, ex xi tk'o'n tc'a majen. 

19Tejtzun tbaj c'an majen, xi tma'n k'apoj te cyja': —Ax icx cjawitz wi'ne a' te 
cyc'a tcheja camey ocxi cynoj, chi k'apoj. 

20Cyajtzun tko'n naj tuj cyc'abl alumaj aju a' tcu'xtok tuj t-ẍok', xi kelan, ex ela' 
maj bant tkan k'il a' ttzi xoch tu'n cyc'an cycyakil ke chej camey. 

21In que'yintok majen ti'j k'apoj, ex minti' o k'ajt, tu'n tel tnic' ti'j ka otok tzaj 
onin tu'n Kman tuj tbe ex ka mi'n. 

22Tejtzun cybaj c'an ke chej camey, xi tk'o'n majen jun argoy te txin, k'an pwak 
ttx'otx'il, ch'ixmi mij mey ons talil. Ax icx xi tk'o'n cabe tkul k'abaj, k'an pwak 
cytx'otx'il, ex cyaje ons talil junjun. 

23Xitzun tkanin te k'apoj cyja': —¿Alcye tmana? Najsama, ¿atpe posad max tja 
tmana tu'n kcyaj tene tuj konic'an ja'lo? Chi majen. 

24Xi ttzak'we'n k'apoj: —Tme'jel Betuel kine, aju tal Milca ex tcy'ajal Nacor. 

25Ax icx at ttxa triw ex nim cywa chej, ex at posad kjaye tu'n cycyaj tene tuj 
konic'an ja'lo, chi k'apoj. 

26Cubtzun moc'e' majen, oc ten c'ulul te Kman, 

27ex tma cyja': —Nimanxwit tbi Kman aju Tdios npatrone Abraham. Cucx tzaj 
tk'o'n t-xtalbil te npatrone, ex ma japun tyol aju tzaj ttziyan te; ex ma chin tzaj t-
ẍaklu'n tu'n wule cyja t-xjalil npatrone, chi majen. 

28Xitzun kelan Rebeca max tja k'malte te ttxu' ti'j tcyakilju otok baj. 

29Attok jun t-xiban Rebeca, Labán tbi. Atzunte jlu xi kelan lolte tmajen Abraham 
max ttzi xoch, 

30tu'nju otok tz'oc tque'yin Labán aju oyaj ex ke tkul k'abaj tcubtok tkul tk'ab 
tanb ex otok tbi aju in tma'ntok tanb ti'j tcyakilju yol otok tma xinak te; ultzun 
lak'e' Labán ti'j tmajen Abraham axtok ta' ttzi xoch cyuc'il ke chej camey. 

31Xitzun tma'n Labán cyja': —Tzaja, aya cy'iwla'n tu'n Kman. ¿Tiku'n cyjel tena 
tzalu? Ma bant tten ja wu'ne jatum tu'n ttena, ex at posad cye tcheja, chi Labán. 

32Xi'tzun majen max tja Labán. El ti'n Labán cyikatz ke chej camey, ex xi tk'o'n 
cywa tuc'ix ttxa triw; ax icx tzaj ti'n a' tu'n tel tx'jet cyi'j tkan majen, cyuc'ix cykan 
ke tuc'il. 

33Cubtzun k'o'n wabj cywitz tu'n cywa'n, atzunte majen xi tma'n cyja': —Mlay 
chin wa'ne ka na'nxtok t-xi nma'ne nsanjelale. Xitzun ttzak'we'n Labán: —
Yolina, chi Labán. 

34Tmatzun majen cyja': —Majen kine te Abraham. 

35Tcub nim tcy'iwbil Kman tibaj npatrone, ex o tz'oc k'inun tu'n: o che tzaj k'o'n 
t-ẍne'l cyuc'ix twacẍ, sak pwak tuc'ix k'an pwak, tmajen xinak ex tmajen xu'j, 
tchej camey ex tbur. 

36Tej otok tijin Sara aju t-xu'jil npatrone, ul itz'j jun tal tcy'ajal npatrone, ex 
tetzun k'a lu o txi tk'o'n tcyakil tk'inumabl. 

37Tzaj tma'n npatrone weye tu'n t-xi nma'ne jun yol axix toc twitz Kman Dios, ex 
tma cyja': Mi'n tak'a ambil te ncy'ajale tu'n tmoje' tuc'il jun xu'j aj Canaán jatum 
najl kine ja'lo. 

38Txi'ya cyxol ke wermaniye ex jyo'metza jun t-xu'jil ncy'ajale cyxol keju at 
nxilene cyuc'il, chi weye. 

39Xitzun nma'ne te cyja': Tat, ¿yajtzun ka tc'i' k'apoj tu'n ttzaj wuc'ile? Nchiye. 

40Tzajtzun ttzak'we'n npatrone: Ate Kman aju in chin bete twitz, ctzajel t-sama'n 
t-anjel tuc'ila, ex ba'n c'elel tbeya tu'n. Ctzajel ti'na t-xu'jil ncy'ajale cyxol keju at 
nxilene cyuc'il ex cyxol ke wermaniye. 

41Octzun tpona cyxol ke xjal at nxilene cyuc'il, katzun mi'n saj cyk'o'n k'apoj tu'n 
ttzaj tuc'ila, minti'tzun tila ti'j yol ma tzaj ttziyana weye, chi npatrone Abraham. 

42Cyja'tzun tten, ẍin ule ttzi xoch, ẍin oc tene na'l Dios ex xi nma'ne te cyja': 
Kman, aya Tdios npatrone Abraham, ka oc tbinchaya tu'n wele ba'n tuj 
nsanjelale lu, 

43oc tul k'apoj k'il a' ttzi xoch lu jatum atine, ex oc t-xi nma'ne te: Chin cubsale 
twitza, k'ontza ch'in nc'aye a' tuj t-ẍok'a, nchiloye te, 

44ex ka ma tzaj ttzak'we'n weye cyja': C'ana a', ex cjawitz wi'ne a' te cyc'a tcheja 
camey, ka chi, awttzun k'apoj lu aju sc'o'maj tu'na, Nman, tu'n toc te t-xu'jil 
tcy'ajal npatrone, nchiye. 

45Na'nxtok nbaj na'ne Dios tuj wanmiye tej cyja' t-xi' Rebeca tuc'il t-ẍok' tjax twi 
t-semil. Tejtzun xpon ttzi xoch, xi nma'ne te cyja': Chin cubsale twitza, k'ontza 
ch'in nc'aye a'. 

46Xcubtzun ti'n naj t-ẍok' ex xtma weye cyja': C'ana a', ax icx cxel nk'o'ne cyc'a 
tcheja camey, chi Rebeca. Ẍin c'ane a', ax icx xi tk'o'n cyc'a ncheje camey. 

47Xitzun nkanine te cyja': ¿Alcye tmana? Atzun te saj ttzak'we'n: Tme'jel Betuel 
kine, aju tcy'ajal Nacor ex tal Milca, chi txin. Soctzun nk'o'ne jun argoy ti'j ttxa'n, 
ex cabe tkul k'abaj soc nk'o'ne ti'j tk'ab. 

48Ẍin cubtzun moc'e'ye, ẍin oc tene c'ulul twitz Kman, ex xjaw nnimsa'ne tbi 
Kman aju Tdios npatrone Abraham, aju Dios otok ẍaklunte weye tuj jun be tuj 
tumelxix, tu'n t-xi wi'ne tme'jel terman npatrone, tu'ntzun toc te t-xu'jil tcy'ajal. 

49Ja'lotzun, cymantze weye ka oc cybinchaye xtalbil te npatrone ex axix toc 
cyu'ne, ex katzun mi'n, cymantze weye, jacutzun wile alcye cbantel wu'ne, chi 
majen. 

50Xitzun ttzak'we'n Labán ex Betuel cyja': —Tcyakil jlu tuc'il Kman ma tzaj, ex 
mlay bant tu'n t-xi kma'ne teya oc, ex ka mi'n. 

51Lu Rebeca lu, k'inxa ex txi'ya. E toc te t-xu'jil tcy'ajal tpatrona ic tza'nx ma tma 
Kman, che chi. 

52Tejtzun tbinte tmajen Abraham ke yol lu, cub ẍmeje' twitz Kman, pon tacl tibaj 
twitz max twitz tx'otx'. 

53Jatztzun ti'n majen ke oyaj k'an pwak ex sak pwak cytx'otx'il, cyuc'ix xbalun, 
ex xi tk'o'n te Rebeca. Ax icx xi tk'o'n ke oyaj tbanilxix te t-xiban ex te ttxu'. 

54Tbajlenxitzun tcyakil jlu, oc ten majen wa'l ex c'al cyuc'ix ke tuc'il, ex axtzun e 
cyaj ten te konic'an. Te prim tuj juntl k'ij tej cyjaw we', tma majen cyja': —
Cyk'ontze ambil weye tu'n waj meltz'aje tja npatrone. 

55Xitzun ttzak'we'n t-xiban Rebeca ex ttxu' cyja': —E tcyaj ten laj k'ij k'apoj 
kuc'ile, ex ka mastl, ex ba'ntzun tajxi tuc'ila. 

56Atzunte majen xi tma'n: —Mi'n chin cub cytzyuntle. Ma tz'onin Kman weye ex 
ba'n ma tz'el nbeye. Tu'ntzun jlu, cyk'ontze ambil weye tu'n waje tja npatrone, 
chi majen. 

57Xitzun cytzak'we'n: —Ktxcontz k'apoj, ex kkaninx te chi toc tu'n. 

58Txquettzun Rebeca cyu'n, ex xi cykanin te cyja': —¿Cxe'lpeya tuc'il xinak lu? 
Che chi. Xi ttzak'we'n Rebeca: —Oc. Chin xe'le, chi. 

59Xitzun cyk'o'n ambil tu'n t-xi' Rebeca tuc'ix ju xu'j cwentil te, tuc'ix tmajen 
Abraham ex ke tuc'il. 

60Cubtzun cy'iwla'n Rebeca cyu'n ex cyma cyja': Aya kanbe, tz'ocxwita te txuybaj 
cye ela' mil xjal ex tz'elwit cyetzan ke tiyjila cytanmi ke aj k'oj cyi'j. 

61E jaxtzun Rebeca cyuc'ix ke tmajen xu'j cyibaj chej camey, ex e oc lpe' ti'j 
tmajen Abraham. Cyja'tzun tten xi' Rebeca tuc'il tmajen Abraham, ex cub be 
cyu'n. 

62Otok tz'ajtz Isaac ttzi xoch Beer-lahai-roi, tu'nju atzun najltok tuj tx'otx' 
Néguev. 

63Otok tz'etz Isaac na'l Dios tuj cojbil te kale, jaw tque'yin ex o til cyja' cytzaj 
lak'e' junjun chej camey. 

64Ax icx te Rebeca xi tque'yin, ex o ilwaj Isaac tu'n. Tejtzun tlonte, cu'tz tibaj chej 
camey. 

65Xi tkanin te majen: —¿Alcye xinak in bet ttzaj ma chixin? Xitzun ttzak'we'n 
majen: —Atzun npatroneju. Tzajtzun ti'n t-xmuj Rebeca, ex oc tmaksi'n twitz 
tu'n. 

66Xi ttx'olba'n majen te Isaac tcyakilju otok tbincha. 

67Xitzun k'i'n Rebeca tu'n Isaac tuj tja Sara aju ktzan ttxu', ex moje' Isaac tuc'il. 
Nim o c'ujlanjtz Rebeca tu'n Isaac. Cyja'tzun tten o ke' tc'u'j Isaac ti'j tcyimlen 
ktzan ttxu'. 

Génesis 25 

Ke tiyjil Abraham ti'j tcab t-xu'jil, Cetura tbi. 

1 Crónicas 1.32-33 

1Moje' Abraham tuc'il juntl t-xu'jil, Cetura tbi. 

2Ke tcy'ajal Abraham e ul itz'j ti'j xu'j lu, atzun ke jlu: Zimram, Jocsán, Medán, 
Madián, Isbac ex Súa. 

3Ate Jocsán tman Seba ex Dedán. Ke tiyjil Dedán, atzun ke jlu: ke aj Asurey, ke aj 
Letusey ex ke aj Leumey. 

4Ke tcy'ajal Madián, atzun ke jlu: Efa, Efer, Hanoc, Abida ex Elda. Cycyakil ke jlu 
tiyjil Cetura ke. 

5Ate Isaac oc te tajwil tcyakil tk'inumabl Abraham. 

6Atzun cye tcy'ajal Abraham e ul itz'j cyi'j cabetl xu'j, xi tk'o'n oyaj cye, ex tej 
itz'xtok bi'x e je'l tpa'n ti'j Isaac aju tcy'ajal, ex e je'x t-sama'n tu'n cyxi' najal tuj 
tjawitz k'ij. 

Cyim Abraham ex ocx maku'n 

7O ten Abraham twitz tx'otx' 175 abk'i tu'n tcyakil. 

8Otok tijin Abraham wen tej tcyim ex otok ten nim abk'i twitz tx'otx'. Cyja'tzun 
tten o pon cyuc'il ke t-xe'chel. 

9Ocxtzun maku'n tu'n Isaac ex Ismael akeju tcy'ajal tuj toy' pic tuj Macpela, tocx 
ti'jxi Mamre tuj tjawitz k'ij, tuj ttx'otx' Efrón aju tcy'ajal Zohar aju aj Hetey. 

10Atzun tx'otx' lu aju lak'et tu'n Abraham cye aj Hetey. Ax ocx makut Abraham 
junx tuc'il Sara aju ktzan t-xu'jil. 

11Tcyimlenxi Abraham, cub cy'iwla'n Isaac tu'n Dios. Atzun cyaj ten Isaac najal 
ttzi xoch toc tbi: Xoch te Dios itz' ex in chin til. 

Ke tiyjil Ismael 
1 Crónicas 1.28-31 

12Atzun tx'olbabl lu cyi'j tiyjil Ismael aju tcy'ajal Abraham ex tal Agar, aju tmajen 
Sara ex aj Ejipt. 

13Ke tcy'ajal Ismael, atzun ke jlu: Nebaiot aju tnejel tcy'ajal, Cedar, Adbeel, 
Mibsam, 

14Misma, Duma, Massa, 

15Hadar, Tema, Jetur, Nafis ex Cedema. 

16Atzun cybi ke cablaj tcy'ajal Ismael, teyle te junjun oc te nejenel cyxol ke t-xjalil 
ex teyle te junjun oc tbi ti'j ttx'otx' ex ti'j tnajbil. 

17Otok japun Ismael twi' 137 abk'i tej tcyim ex pon cyuc'il ktzan t-xe'chel. 

18Ke tiyjil Ismael e ul najal tuj tx'otx' t-xol Havila ex Shur, a tcub jlu twitz Ejipt 
tumlal cyja' ktzaj tuj Asiria. Atzun e najan cywitz cyerman. 

Tej tul itz'j Jacob ex Esaú 

19Atzun tx'olbabl lu cyi'j tiyjil Isaac aju tcy'ajal Abraham. 

20Otok japun Isaac twi' 40 abk'i tej tmoje' tuc'il Rebeca aju tme'jel Betuel ex tanb 
Labán, ake jlu aj Aramey, najltok ke tuj Padan-aram. 

21O cubsan Isaac twitz Kman ti'j t-xu'jil tu'nju mibantok alin. O tbi Kman aju tna'j 
Dios, ex oc ten tal Rebeca. 

22Oc k'oj cyu'n tal c'wa'l yo'ẍ tuj talbil cytxu', ex tma Rebeca: Ka cucx cxe'l jlu 
icju, ¿ti til tu'n wank'intle? Chi Rebeca. Xi' bilte te Kman. 

23Tzajtzun ttzak'we'n Kman te cyja': Cabe nasyon ate' tuj talbila; cabe tnam c'elel 
cypa'n cyib jun ti'j juntl ax tuj talbila na'nx cyul itz'j. Jun tnam c'oquel mas tipun 
twitz juntl, ex aju tzicbaj c'oquel te tmajen tz'inbaj. 

24Pon k'ij tu'n tul itz'j tal Rebeca, ex yo'ẍ ke tal e ul itz'j. 

25Aju tnejel ul itz'j, cyaknin que'yin, tcyakil ti'j nojnitok tu'n xya'n, ex Esaú*fn* 
tbi oc k'o'n. 

26Ul naj itz'j titz'in, tzyu'n t-xe t-su'ẍ Esaú tu'n tk'ab, ex Jacob*fn* tbi oc k'o'n. 
Otok japun Isaac twi' 60 abk'i tej cyul itz'j tal Rebeca. 

Xi tc'ayin Esaú aju toclen te tnejel c'wa'lbaj 

27E ch'iy ke c'wa'l. Ate Esaú oc te jun mejor cambal ex attok tgan tu'n tten tuj 
cojbil; atzunte Jacob jun xinak mibantok labt ex attok tgan tu'n tcyaj ten ja. 

28O c'ujlanjtz Esaú tu'n Isaac tu'nju in chyo'ntok Isaac ti'j chibj in cub tubantok 
Esaú tuj cojbil; atzunte Rebeca o c'ujlanjtz Jacob tu'n. 

29At jun k'ij in binchantok Jacob chibj tej tul Esaú tuj cojbil, otok sict wen. 

30Xi tma'n Esaú te Jacob cyja': —Chin cubsale twitza, k'ontza nchi'ye ti'j ju in 
ttzk'ajsa'na, aju cyaknin que'yin, tu'nju ch'ix ncyime tu'n we'yaj, chi Esaú. 
Tu'ntzun jlu, Edom*fn* tbi Esaú oc. 

31Xi ttzak'we'n Jacob: —C'ayintza weye ja'lo aju toclena te tnejel c'wa'lbaj. 

32Xitzun tma'n Esaú te cyja': —Ch'ix ncyime ex ¿ti til weye aju woclene te tnejel 
c'wa'lbaj? Chi Esaú. 

33Xi tma'n Jacob te: —K'mantza ja'lo jun tyola axix toc twitz Dios. Xitzun tma'n 
Esaú jun tyol axix toc te Jacob, ex xi tc'ayin toclen te tnejel c'wa'lbaj. 

34Xitzun tk'o'n Jacob pan tuc'ix tchi chenak'. Tejtzun tbaj wa'n ex tej tbaj c'an 
Esaú, jaw we' ex cub be tu'n. Cyja'tzun tten tej tel tic'un Esaú toclen te tnejel 
c'wa'lbaj. 

Génesis 26 

Pon Isaac tuj Gerar 

1Te tibajxi tzaj we'yaj tuj tx'otx' lu, icx tza'n ju tzaj tuj tk'ijlalil Abraham. Tu'ntzun 
jlu, pon Isaac tuj Gerar jatum najltok Abimelec, aju cyrey aj Filistey. 

2Cubtzun tyec'un tib Kman twitz Isaac ex tzaj tma'n te cyja': Mi'n txi'ya tuj Ejipt. 
Ax tencja jatum cxel nma'ne teya, 

3ax tena ic tza'n betin xjal tuj tx'otx' lu. Chin tele tuc'ila ex cbel ncy'iwla'na, tu'nju 
cxel nk'o'ne tx'otx' lu teya ex cye tiyjila. Cyja'tzun cjapunel nyole xi ntziyane te 
tmana Abraham. 

4Che chmetel ke tiyjila wu'ne, ic c'oquel cyajlal ic tza'n ke che'w twitz cya'j, ex 
cxel nk'o'ne tcyakil tx'otx' lu cye. Ax icx che bel cy'iwla'n cycyakil ke nasyon twitz 
tx'otx' nok cyu'n tiyjila, 

5tu'nju xi tniman Abraham kine, ex o japun tu'n tcyakilju xi nma'ne te, ke 
nmandamyente, ke nxnak'tzbile ex ke nleye, chi Dios. 

6Najantzun Isaac tuj Gerar. 

7Xitzun cykanin ke xinak tuj tx'otx' lu ti'j t-xu'jil. Atzun te xi ttzak'we'n: Wanbe 
jlu chi Isaac, tu'nju tzaj t-xobil tu'n t-xi tma'n: Nxu'jile jlu. In ximantok, balo jacu 
cub byo'n cyu'n ke xjal tuj tx'otx' lu tu'n tlaj Rebeca, tu'nju tbanilxix que'yin. 

8Otok tz'el nim k'ij tponlen najal ma chixin, ate Abimelec aju cyrey aj Filistey at 
jun k'ij ex tque'yin ttzi ventan ex o til, lu Isaac in masontok ti'j Rebeca aju t-xu'jil. 

9O txocl Isaac tu'n Abimelec, ex xi tma'n Abimelec te cyja': —Ax toc t-xu'jila jlu. 
¿Tiku'ntzun o tmaya cyja': Wanbe jlu, chiya? Xi ttzak'we'n Isaac: —Cub nximane 
cyja': Balo jacu chin cub byo'ne tu'n tlaj. 

10Atzunte Abimelec xi tma'n te: —¿Tiku'n o tbinchaya ki'je icju? Jacu bant tcub 
tan nok alcyex jun xinak tuc'il t-xu'jila, ex owtlo tzaj ti'na il kibaje, chi Abimelec. 

11Xitzun tk'o'n Abimelec jun tkanil cye cycyakil xjal tuj tnam lu, chi cyja': —Ka at 
jun xjal ma tz'oc labt ti'j xinak lu ex ka ti'j t-xu'jil, ax toc cymel. 

12Cu'xtzun tawa'n Isaac tawal tuj tx'otx' lu, ex oc nimxix twitz tawal tuj abk'i lu, 
tu'nju cub cy'iwla'n tu'n Kman. 

13Chmet mastl tk'inumabl Isaac ex oc te jun nintz k'inun. 

14Ate'tok nimxix t-ẍne'l, nimxix twacẍ ex nimxix tmajen. Atzun ke aj Filistey tzaj 
tlo'ch cyc'u'j ti'j Isaac tu'n tlaj tcyakil jlu. 

15Cycyakil ke xoch otok che cyaj cylacu'n ke tmajen Abraham aju tman Isaac, e 
cu'x cynojsa'n ke aj Filistey tu'n tx'otx'. 

16Xitzun tma'n Abimelec te Isaac: —Tic'a tzalu, tu'nju mas ma tzic' tk'inumabla 
ic tza'n keye. 

17Ic'tzun Isaac tuj tx'otx' lu, cub ten tuj chk'ajlaj Gerar, ex axtzun o cyaj ten najal. 

18Jatz ti'n Isaac tx'otx' cyuj ke xoch otok che cyaj bant tuj tk'ijlalil Abraham aju 
ktzan tman, akeju otok che cu'x cynojsa'n ke aj Filistey tcyimlenxi Abraham; ex 
ax cybi xoch oc tk'o'n aju tocsa'ntok tu'n ktzan tman. 

19Tej tcu'x cylacu'n ke tmajen Isaac tuj chk'ajlaj, atzun e oc noj ti'j jun twi a'. 

20Ke aj Gerar, akeju in che pastorintok cyẍne'l, e jaw k'ojl cyi'j ke pastoril t-ẍne'l 
Isaac, ex cyma cyja': Aju a' lu keye, che chi. Tu'ntzun jlu, Esek*fn* tbi xoch oc 
tk'o'n Isaac, tu'nju atzun e jaw k'ojl xjal ti'j. 

21Cu'x cylacu'ntl ke tmajen Isaac juntl xoch. Ax icx tzaj cyk'oj xjal ti'j juntl maj, ex 
oc tk'o'n Isaac tbi xoch lu, Sitna*fn*. 

22Ic'tzun lak'e' Isaac ex cu'x tlacu'ntl juntl xoch, ex minti'tl tzaj cyk'oj xjal ti'j. 
Tu'ntzun jlu oc tk'o'n Isaac tbi xoch lu Rehobot*fn* ex tma: Ja'lo ma tzaj tk'o'n 
Kman nim tx'otx' ke, ex cchmetel nimxix kk'inumabl tuj tx'otx' lu, chi Isaac. 

23Ic' Isaac tuj lugar lu ex japun tuj Beerseba. 

24Axtzun konic'an cub tyec'un tib Kman twitz ex tzaj tma'n te cyja': Akine Tdios 
Abraham aju tmana. Mi'n xoba porque atine tuc'ila. Cbel ncy'iwla'na ex cchmetel 
nimxix tiyjila wu'ne, nok tu'n nc'ujlalile ti'j Abraham aju nmajene. 

25Jawtzun tbincha'n Isaac jun altar tuj lugar lu ex atzun o na'n Dios. Cub tk'o'n 
tja, xbalun ja, tuj tx'otx' lu, ex e oc ten ke tmajen lacul juntl xoch. 

Cyaj bant ti'j jun yol tu'n Isaac ex Abimelec 

26At jun k'ij tzaj Abimelec max tuj Gerar tu'n tyolin tuc'il Isaac, tuc'ix tamiw tzaj 
tuc'il, aju Ahuzat tbi, ex tuc'ix Ficol aju nejenel cye t-soldad. 

27Xitzun tma'n Isaac cye cyja': —¿Tiku'n ma che ule wuc'ile? ¿Myapetzun minti' 
cyaje wi'je ex o chin etz cylajo'ne cyxole? 

28Atzun cye xi cytzak'we'n: —O kile at Kman tuc'ila, ex o cub kximane tu'n tcyaj 
bant ti'j jun yol ku'ne tuc'ila. Aju yol tu'n tcyaj bant ti'j ku'n, atzun jlu: 

29Tu'n mi'n tbinchanteya mya ba'n ki'je, ic tza'n keye minti' o kbinchaye jun mya 
ba'n ti'ja. Nokpe o kbinchaye ba'n teya, tuj txubtxaj etza kxole, ex ja'lo o cub 
cy'iwla'na tu'n Kman, che chi. 

30Tbinchatzun Isaac jun nintz wa'n te cye. E wa'n, ex e c'an. 

31E jaw we' prim tuj juntl k'ij ex xi cyma'n jun yol axix toc jun te juntl. Bajtzun 
tk'olben tib Isaac cyuc'il, ax icx cye baj cyk'olben cyib tuc'il Isaac ex e aj meltz'aj 
tuj txubtxaj. 

32Ax k'ij lu e ul ke tmajen Isaac k'malte tkanil ti'j xoch aju in che lacuntok ti'j, ex 
cyma cyja': Ma cnet a' ku'ne, che chi. 

33Seba tbi xoch lu oc tk'o'n Isaac. Tu'ntzun jlu ax tbi tnam toc ja'lo: Beerseba. 

34Tej tjapun Esaú twi' 40 abk'i moje' tuc'il Judit aju tme'jel Beeri, aju aj Hetey. Ax 
icx moje'tl tuc'il Basemat aju tme'jel Elón, ax aj Hetey. 

35Cyu'n ke cabe xu'j lu tzaj ta'w tuj tanmi Isaac ex Rebeca, ex minti' e ten tuj 
txubtxaj. 

Génesis 27 

Cub cy'iwla'n Jacob ex Esaú tu'n Isaac 

1Tej otok tijin Isaac ex otok moẍix twitz, tzaj ttxco'n aju tnejel tcy'ajal Esaú tbi, 
ex xi tma'n te cyja': —Ncy'ajal. Atzunte xi ttzak'we'n: —Lu kine lu, tat, chi Esaú. 

2Xi tma'n Isaac te: —Ma tila ma chin tijine, ex minti' ba'n wu'ne alcye k'ij chin 
cyime. 

3K'inxa ke tplecha tuj cycubil, tuc'ix xobl tplecha, txi'ya tuj cojbil ex k'intza txcup 
cbel tu'na. 

4Binchama jun lak nchi'ye c'oc'j ic tza'n nganiye, ex k'intza tu'n t-xi nchyo'ne, 
tu'ntzun tcub ncy'iwla'na na'nxtok ncyime, chi Isaac. 

5Atzunte Rebeca in bintok tej in yolintok Isaac tuc'il Esaú aju tcy'ajal. Tejtzun t-
xi' Esaú tuj cojbil cambalte txcup te tchi' tman, 

6xi tma'n Rebeca te Jacob aju tal: —Ma nbiye tyol tmana xi tma'n te Esaú aju 
ttzica, ex ma tma cyja': 

7K'intza txcup cbel tu'na, ex binchama jun lak nchi'ye c'oc'j tu'n t-xi nchyo'ne, 
tu'ntzun tcub ncy'iwla'na twitz Kman na'nxtok ncyime, chi tmana. 

8Ja'lotzun wal, nimanxa aju cxel nma'ne teya. 

9Txi'ya jatum ate' ke alumaj, ex k'intza cabe tal chip tbanilxix. Che bajel 
nbincha'ne te tchi' tmana ic tza'nx tgan. 

10Cxeltzun ti'na twitz tmana ex cxel tchyo'n, tu'ntzun tcub cy'iwla'na tu'n 
na'nxtok tcyim, chi Rebeca. 

11Xitzun tma'n Jacob te Rebeca aju ttxu': —Aju ntzique Esaú nojni ti'j tu'n xya'n, 
atzun weye mi'n. 

12Yajtzun ka in chin oc maco'ne tu'n nmane, jaculo tma in chin xmayine ti'j, ex 
ctzajel wi'ne jun mya ba'n wibaje te t-xel cy'iwbil, chi Jacob. 

13Xitzun ttzak'we'n ttxu': —Wal, aju mya ba'n jacu tzaj tibaja, e tcub tz'ak wibaje. 
O'cx txi'ya, binchama aju ma txi nma'ne teya ex k'intza ke tal chip, chi Rebeca. 

14Xi'tzun Jacob k'ilte cye tal chip ex xi tk'o'n te ttxu'. Oc ten ttxu' binchalte chibj 
c'oc'j ic tza'nx tgan Isaac. 

15Tzajtzun ti'n Rebeca t-xbalun Esaú aju tnejel tal. Aju xbalun lu tbanil, ex 
c'u'ntok tu'n Rebeca tuj tja. Oc tk'o'n xbalun lu ti'j Jacob aju tcabin tal, 

16ex oc tk'o'n cytz'umal tal chip cyi'j tk'ab Jacob tuc'ix ti'j tkul jatum minti'tok 
xya'n. 

17Xitzun tk'o'n chibj tuj tk'ab Jacob, tuc'ix wabj aju otok bant tu'n. 

18Ocxtzun Jacob jatum ta'tok tman ex xi tma'n te cyja': —Tat, chi Jacob. Xitzun 
ttzak'we'n Isaac: —Lu kine lu. ¿Alcyeya, ncy'ajal? 

19Xitzun tma'n Jacob te tman: —Akine Esaú aju tnejel tcy'ajala. Ma bant wu'ne 
aju saj tma'na weye. Tjaw ke'ya, chyo'na ti'j txcup ma ncambaye, tu'ntzun ncub 
tcy'iwla'na. 

20Xitzun tkanin Isaac: —¿Tza'n tten xcnet naj tu'na, ncy'ajal? Xi ttzak'we'n Jacob: 
—Ate Kman Dios ma onin weye tu'n tcnet naj. 

21Xi tma'n Isaac: —Lak'etza ex c'oquel nmaco'ne ti'ja ncy'ajal, ka ax toc aya Esaú 
ex ka mi'n, chi Isaac. 

22Xitzun lak'e' Jacob twitz tman. Atzunte tman oc tmaco'n ex tma cyja': —Aju 
tk'ajk'ajel wibaj te Jacob, atzun ke k'abaj te Esaú, chi Isaac. 

23Minti' el tnic' ti'j tu'nju attok nim xya'n cyi'j tk'ab, ic tza'n cyi'j tk'ab Esaú aju 
ttzic. Tej cyja'tok tcub tcy'iwla'n, 

24xi tkanin juntl maj te: —¿Axpe toc aya Esaú aju ncy'ajale? Xi ttzak'we'n Jacob: 
—Ax toc akine. 

25Xi tma'ntl Isaac: —K'intza chibj tu'n t-xi nchyo'ne aju xcub tu'na ncy'ajal, 
tu'ntzun tcub ncy'iwla'na, chi Isaac. Xitzun tk'o'n Jacob tchi' tman tuc'ix ta'l twitz 
uva. O wa'n ex o c'an Isaac. 

26Xitzun tma'n Isaac te tcy'ajal: —Lak'etza ncy'ajal, ex tz'uban ela nwitze. 

27Xi lak'e' Jacob ex el ttz'uban twitz tman. O tna' Isaac tc'oc'jal t-xbalun ex cub 
tcy'iwla'n cyu'n ke yol lu: Ax toc, a tc'oc'jal ncy'ajale jlu ic tza'n tc'oc'jal tuj cojbil 
aju o cub tcy'iwla'n Kman. 

28Tzajwit tk'o'n Dios jbal teya twitz cya'j, nimxwit twitz tawala tz'oc twitz tx'otx', 
ex tenwt nim triw ex nim ta'l twitz uva tuc'ila. 

29Che ajbenwit xjal cyuj mastl tnam teya ex che cubwit ẍmeje' twitza ke xjal ate' 
cyuj mastl nasyon. Tz'ocxwita te cawil cyibaj tiyjil termaniya ex che cubwit 
moc'e' ke tiyjil tal ttxu'ya twitza. Tzajwit mya ba'n cyibaj keju cxel cykanin mya 
ba'n tibaja ex che cubwit cy'iwla'n keju che bel cy'iwlante teya, chi Isaac. 

30Bajtzun cy'iwla'n Jacob tu'n Isaac, ex matok nne'x jatum ta'tok tman tej tul 
meltz'aj Esaú cambal. 

31Ax icx te Esaú baj tbincha'n chibj c'oc'j, xi ti'n te tman ex xi tma'n te cyja': —
Tjaw ke'ya tat, ex chyo'na ti'j txcup ma cub wu'ne, akine tcy'ajala, tu'ntzun ncub 
tcy'iwla'na. 

32Xitzun tkanin Isaac te: —¿Alcyetzuna? Xi ttzak'we'n Esaú: —Akine Esaú aju 
tnejel tcy'ajala, chi Esaú. 

33Jawtzun lu'lun Isaac nimxix ex xi tma'n te cyja': —¿Alcyetzun xi aj cambal ex 
ma tzul ti'n chibj weye? Ma baj nchyo'ne tcyakil tej na'nxtok tula. Ma cub 
ncy'iwla'ne, ex ja'lo cy'iwlamajtl. 

34Tejtzun tbinte Esaú aju tma tman, oc ten ok'el cyuwxix, ex jaw tk'ajk'ajel twi' 
bisbajilxix: —Tat, ax icx weye chin tcy'iwlan cuba, chi Esaú. 

35Xi tma'n Isaac: —Ma tzul aj termaniya, ma chin cub t-sbu'n, ex ma tc'am 
cy'iwbil aju tetoka. 

36Xi ttzak'we'n Esaú. —Tuj tumelxlo Jacob tbi tocsa'n. Atzun tcabin maj lu chin 
cub t-sbu'n. Tnejel o tz'el ti'n woclene te tnejel c'wa'lbaj, atzun ja'lo ma tz'el ti'n 
cy'iwbil, aju wetoke. ¿Minti'pe juntl cy'iwbil ma cyaj tclo'na te weye? Chi Esaú. 

37Xi ttzak'we'n Isaac te Esaú cyja': —Ma txi nk'o'ne toclen Jacob tu'n tcawin 
tibaja ex ma che'x nk'o'ne cycyakil ke tiyjila te tmajen, ax icx ma txi nma'ne tu'n 
tten nim triw ex nim ta'l twitz uva tuc'il. Ncy'ajal, ¿titzun cbantel ti'ja wu'ne ja'lo? 

38Xi tma'ntl Esaú te tman: —Tat, ¿o'cxpe junx cy'iwbil at tuc'ila? Ax icx weye chin 
tcy'iwlan cuba, chi Esaú. Jaw ok'tl Esaú. 

39Xitzun tma'n Isaac te Esaú cyja': Cnajala najchak ti'j tbanil tx'otx' ex najchak ti'j 
jbal twitz cya'j. 

40Oc tcla' tiba tu'n t-spadiya ex c'oquela tmajen termaniya; octzun toc tipuna, 
ccolpetela tjak' tcawbil. 

El ok Jacob twitz Esaú 

41Eltzun ic'un Jacob tu'n Esaú tu'n tlaj cy'iwbil xi k'o'n te tu'n tman, ex tma Esaú 
tuj tanmi: Ch'ix tpon tk'ijlalil tu'n tcyim nmane, ex te tibajxi jlu cbel nbyo'ne 
witz'ine Jacob. 

42Tejtzun tbinte Rebeca aju in ximantok Esaú ti'j, xi tma'n tu'n t-xi txocbaj Jacob 
aju tcabin tal. Xitzun tma'n te cyja': Taj ttzica Esaú tu'n tcub byo'na tu'n, tu'ntzun 
t-xelin aju mya ba'n tbinchaya ti'j. 

43Atzun ja'lo wal, bintza aju cxel nma'ne teya. Bincham ttena ex txi oka tja 
nxibane Labán, aju najl tuj Harán. 

44Tena tuc'il junjun k'ij, acux in baj tk'oj ttzica, 

45acux in baj ttx'u'jil ti'ja, ex acux nnic' tna'l tu'n aju tbinchaya ti'j. Ba'ntzun t-xi 
nsama'ne jun xjal txcolte teya tu'n tajtza. Mi'n waje tu'n cynaj ke cabe wale te 
junx k'ij. 

46Xitzun tma'n Rebeca te Isaac: Mya ba'n atine cyu'n ke xu'j aj Hetey, akeju cabe 
t-xu'jil Esaú. Ka ma moje' Jacob tuc'il jun xu'j aj Hetey ic tza'n ke jlu, akeju najl 
tzalu tuj Canaán, maslo ba'n tu'n ncyime, chi Rebeca. 

Génesis 28 

1Txquet Jacob tu'n Isaac, cub tcy'iwla'n ex xi tma'n te cyja': Mi'n moje'ya tuc'il 
jun xu'j aj Canaán. 

2Bincham ttena, txi'ya tuj tx'otx' Padan-aram, max tja tchmana Betuel, ex 
moje'ya ma chixin tuc'il jun tme'jel Labán aju t-xiban ttxu'ya. 

3Awt Dios cy'iwlante teya, aju Dios at tipumal tu'n tbant tcyakil tu'n, chmet-xwit 
nim tiyjila, ex che elwit pok'l nimcu c'loj xjal ti'ja. 

4Tzajwit tk'o'n teya ex cye tiyjila aju cy'iwbil tzaj ttziyan te Abraham, ex 
tz'ocwita tajwil tx'otx' lu jatum najl ko' ja'lo ic tza'n stranjer xjal, aju tx'otx' o tzaj 
ttziyan Dios te Abraham, chi Isaac. 

5Cyja'tzun tten, xi sama'n Jacob tu'n Isaac tuj Padan-aram. Pontzun Jacob tja 
Labán aju tcy'ajal Betuel aju aj Aramey; ate Labán t-xiban Rebeca, aju cytxu' 
Jacob ex Esaú. 

Moje'tl Esaú 

6O tbi Esaú otok cub cy'iwla'n Jacob tu'n Isaac, ex otok txi t-sama'n tuj Padan-
aram tu'n tmoje' ma chixin, ex tej tcub tcy'iwla'n Isaac otok txi tma'n te cyja': 
Mi'n moje'ya tuc'il jun xu'j aj Canaán. 

7Ax icx o tbi Esaú otok txi tniman Jacob tyol tman ex tyol ttxu', ex otok txi' tuj 
Padan-aram. 

8Cyja'tzun el tnic' Esaú ti'j, mya ba'n in che e'la ke xu'j aj Canaán tuj twitz Isaac 
aju tman. 

9Xi'tzun Esaú tuc'il Ismael aju tcy'ajal Abraham, ex moje' tuc'il Mahalat, aju tanb 
Nebaiot ex tme'jel Ismael, ex mya o'cx jlu, ax icx attok txkantl t-xu'jil. 

Cub tyec'un tib Dios twitz Jacob tuj Betel 

10Etztzun Jacob tuj Beerseba tu'n tpon tuj Harán. 

11Pon tuj jun lugar ex ax cyaj ten te konic'an tu'nju otok tz'ex k'ij. Ax jaw ti'n jun 
abj ma chixin ex cub tk'o'n te t-xwi' ex cub tan tuj lugar lu. 

12Oc jun twitzic' ex o til lu jun scaler xi'yni twitz tx'otx' japun baj max twitz cya'j. 
Lu ke t-anjel Dios in che jaxtok ex in che cu'tztok twi scaler. 

13Ax icx o til Jacob lu Kman wa'ltok max twi scaler, ex tzaj tma'n te cyja': Akine 
Tmana, aju Tdios tchmana Abraham ex Tdios tmana Isaac. Teya ex cye tiyjila cxel 
nk'o'ne tx'otx' jatum tx'ayl tcuba ja'lo. 

14Che chmetel ke tiyjila wu'ne ic tza'n tkukil tx'otx', cbajel cysipan cyib jawni ex 
cubni, ocni ex elni; nok tu'n tlaja ex tu'n cylaj tiyjila, che bel cy'iwla'n cycyakil 
xjal twitz tx'otx'. 

15Lu kine atine tuc'ila; c'oquel ncwentine nok jatumchak cpola, ex c'ajetz 
meltz'aja wu'ne juntl maj tuj tx'otx' lu. Mlay cyaj ncolina ka na'nxtok tjapun aju 
in xi nma'ne teya, chi Dios. 

16Tejtzun tel twatl Jacob cub t-ximan: Ax toc at Kman tuj lugar lu ex minti'tok 
ba'n wu'ne. 

17Tzaj t-xobil ex tma: Xobajilxix te lugar lu. A jlu tja Dios ex ttzi cya'j. 

18Te prim tuj juntl k'ij jaw we' Jacob, jaw ti'n aju abj otok tz'ajben te t-xwi', jaw 
twaban te jun techal ex cub tko'n aseyt tibaj. 

19Betel*fn* tbi lugar lu oc tk'o'n, masque Luz tbi tnam nej. 

20Xitzun ttziyan Jacob jun yol te Kman ex tma cyja': Ka ma txi' Dios wuc'ile, ka 
ma chin oc cwentine tu'n tuj nbeye, ka ma tzaj tk'o'n nwaye tuc'ix nxbalune, 

21ka ba'n ma chin pon meltz'aje tja nmane, c'oqueltzun Kman te Ndiose. 

22Aju abj ma jaw nwabane te jun techal, c'oquel nk'o'ne te tja Dios, ex cxel 
nk'o'ne teya aju tlaji'n ti'j tcyakilju ctzajel tk'o'na weye, chi Jacob. 

Génesis 29 

Ten Jacob tuj Harán 

1Cubtzun be tu'n Jacob ex pon tuj cytx'otx' xjal tuj tjawitz k'ij. 

2O til Jacob jun xoch tuj cojbil, in che ojlantok ox c'loj ẍne'l nikayin ttzi' tu'nju 
atzun in che c'an ke alumaj a'. Tcubsa'ntok jun abj matij te maksibl ttzi xoch. 

3Oc toc cyjunin cyib cycyakil ke ẍne'l ttzi xoch, in jawtzun cyi'n pastor aju abj 
tcub te maksibl ttzi' tu'ntzun cyc'an ẍne'l a'. Octzun cybaj c'an ẍne'l, in cubtl 
cyk'o'n abj te maksibl ttzi xoch. 

4Xitzun tkanin Jacob cye pastor: —¿Jatum tzajni keye, nxjalil? Xi cytzak'we'n 
pastor: —Aj Harán ko'ye. 

5Xi tkanintl Jacob: —¿Ojtzki'npe Labán cyu'ne, aju tiyjil Nacor? Xi cytzak'we'n 
pastor: —Ojtzki'n. 

6Xi tkanintl Jacob: —¿Ba'npe ta' Labán? Ex cymatzun pastor: —Ba'n ta'. 
Que'yinxa, lu Raquel aju tme'jel tzul cyuc'ix t-ẍne'l. 

7Xitzun tma'n Jacob cye pastor: —Atx k'ij ex junya'x. Na'nx tpon or tu'n cyoc 
chmet alumaj. Cyk'onxe cyc'a ẍne'l a' ex cyxi'tle pastoril cye. 

8Xi cytzak'we'n pastor: —Mlay bant icju, maxitzun cjawil k'it abj tcub ttzi xoch 
ocxi cyul baj cycyakil ẍne'l tu'ntzun cyc'an a'. 

9Cucxtok tyolin Jacob cyuc'il pastor tej tul Raquel cyuc'il t-ẍne'l tman, tu'nju atok 
Raquel toc te pastor cye ẍne'l. 

10Tej t-xi tque'yin Jacob lu Raquel aju tme'jel Labán aju t-xiban ttxu', cyuc'ix t-
ẍne'l Labán, xi'tzun naj Jacob ex jaw ti'n aju abj tcubtok ttzi xoch ex e c'an ke t-
ẍne'l Labán tu'n, aju t-xiban ttxu'. 

11El ttz'uban Jacob twitz Raquel ex oc ten ok'el. 

12Xi tma'n Jacob te Raquel cyja': Akine Jacob, tal Rebeca aju tanb tmana, chi 
Jacob. Xi'tzun kelan Raquel k'malte te tman. 

13Tej tbinte Labán tkanil ti'j Jacob aju tal tanb, etz kelan c'molte te, baj tchle'n, el 
ttz'uban twitz ex xi ti'n tja. Octzun ten Jacob k'malte tcyakilju otok baj ti'j. 

14Xitzun tma'n Labán te cyja': Ax toc, at nxilene tuc'ila, chi Labán. Cyaj ten Jacob 
tuc'il Labán jun xjaw. 

Ak'nan Jacob ti'j Raquel ex Lea 

15Xitzun tma'n Labán te Jacob: —Mlay tz'ak'nana wuc'ile nok cucx. Baka tu'nju 
at nxilene tuc'ila c'ak'nala wuc'ile nok cucx. K'mantza weye jte' twi tc'u'ja. 

16Attok cabe tme'jel Labán: Aju tzicbaj Lea tbi; atzunte tz'inbaj Raquel tbi. 

17Ate Lea myaxix ba'n che que'yin ke tbak' twitz, atzunte Raquel tbanilxix 
que'yin twitz tuc'ix tcyakil t-ximlal. 

18Tu'nju otok t-xo' tgan Jacob ti'j Raquel, tma: —Chin ak'nale wuk abk'i tuc'ila 
ti'j Raquel aju tme'jela tz'inbaj, chi Jacob. 

19Xi ttzak'we'n Labán cyja': —Maslo ba'n tu'n t-xi nk'o'ne teya twitzju tu'n t-xi 
nk'o'ne te junxitl xjal. Tencja wuc'ile, chi Labán. 

20Cyja'tzun ak'nan Jacob wuk abk'i ti'j Raquel, ex aju wuk abk'i mer ic tza'n nok 
jte' k'ij e'la tuj twitz Jacob, tu'nju at nimxix tgan ti'j. 

21Xitzun tma'n Jacob te Labán cyja': —K'ontza nxu'jile tu'n nmoje'ye tuc'il, tu'nju 
ma japun baj tyemp wu'ne, aju xi nma'ne teya. 

22E tzajtzun ttxco'n Labán cycyakil ke tvesin, ex oc jun nintz wa'n cyu'n tej tbant 
mejeble'n. 

23Te konic'an tzaj ti'n Labán tme'jel aju Lea tbi, xi tk'o'n te Jacob, ex cub tan Jacob 
tuc'il. 

24Xi tk'o'n Labán jun tmajen xu'j te Lea te ajbel te, Zilpa tbi. 

25Tejtzun t-skix te juntl k'ij, el tnic' Jacob ti'j atok Lea. Xitzun tma'n te Labán: —
¿Ti ma tbinchaya wi'je? ¿Baka mya ti'j Raquel o chin ak'nane tuc'ila? ¿Tiku'ntzun 
ma chin cub t-sbu'na? 

26Xi ttzak'we'n Labán: —Minti' in bant ku'ne icju, tu'n tmoje' jun kme'jele 
tz'inbaj nej twitz tzicbaj. 

27E tjapun baj wuk k'ij nink'ij tu'na te mejeble'n ti'j Lea, ex ba'ntzun t-xi nk'o'ne 
Raquel teya, ka ma cub tuj twitza tu'n tak'nana wuktl abk'i wuc'ile. 

28Cubtzun tuj twitz Jacob icju, ex japun baj wuk k'ij nink'ij tu'n ti'j mejeble'n. 
Xitzun tk'o'n Labán tme'jel aju Raquel tbi, tu'n toc te t-xu'jil Jacob. 

29Ax icx xi tk'o'n Labán jun tmajen xu'j te Raquel tu'n tajben te, Bilha tbi. 

30Moje'tzun Jacob tuc'il Raquel, ex o tc'ujla nimxix wen, mas o tc'ujla twitz Lea, 
ex ak'nan tuc'il Labán wuktl abk'i. 

Ke tc'wa'l Jacob 

31O til Kman myaxix c'ujla'ntok Lea tu'n Jacob, ex o onin ti'j tu'n ttzaj tal; atzunte 
Raquel mibantok alin. 

32Octzun ten tal Lea. Tej tul itz'j tal, Rubén tbi oc tk'o'n, ex tma cyja': Ma tzaj 
tque'yin Kman atine tuj bis. Tu'ntzun jlu chin c'ujlanjtzele ja'lo tu'n nchmile, chi 
Lea. 

33Oc ten juntl tal Lea. Tej tul itz'j tmatl cyja': Tu'nju ma tbi Kman myaxix c'ujla'n 
kine, ma tzaj tk'o'n juntl wale, chi Lea. Tu'ntzun jlu, Simeón tbi oc tk'o'n. 

34Oc ten juntl tal Lea. Tej tul itz'j tmatl cyja': Atzun ja'lo ctel mas tmojbabl tib 
nchmile wuc'ile, tu'nju ma che tzaj ox tcy'ajal wi'je, chi Lea. Tu'ntzun jlu, Leví tbi 
oc tk'o'n. 

35Oc ten juntl tal Lea. Tej tul itz'j tmatl cyja': Atzun ja'lo cjawil nnimsa'ne tbi 
Kman, chi Lea. Tu'ntzun jlu, Judá tbi oc tk'o'n. We'tzun tu'n ttzaj tal. 

Génesis 30 

1Tej tque'yinte Raquel minti'tok in tzaj tc'wa'l Jacob ti'j, tzaj tlo'ch tc'u'j ti'j Lea 
aju ttzic, ex xi tma'n te Jacob cyja': —Jat wale tu'na; ka mi'n, chin cymele, chi 
Raquel. 

2Tzajtzun tk'oj Jacob ti'j Raquel, ex xi tma'n te cyja': —¿Baka Dios kine? Tu'n te 
Dios minti' in tzaj tala. 

3Xitzun tma'n Raquel te: —Lu nmajene Bilha lu. Mojbancu tiba tuc'il. Octzun ttzaj 
tal, a jlu mer ic tza'n weye wal otok tzul itz'j. Cyja'tzun tten che oquel te wale ke 
tal che ul itz'j, chi Raquel. 

4Cyja'tzun tten xi tk'o'n Raquel aju tmajen Bilha tbi te Jacob tu'n toc te t-xu'jil. 
Cubtzun tmojban tib Jacob tuc'il Bilha. 

5Octzun ten tal Bilha ex tzaj jun tcy'ajal Jacob ti'j. 

6Tmatzun Raquel cyja': Ma tzaj tbincha'n Dios wi'je, ma tzaj tbi'n aju nna'j Diose 
ex ma tzaj tk'o'n jun wale, chi Raquel. Tu'ntzun jlu, Dan tbi oc tk'o'n. 

7Oc ten juntl tal Bilha aju tmajen Raquel, ex tzaj juntl tcy'ajal Jacob ti'j. 

8Tmatl Raquel cyja': Nim ma tz'oc tilil wu'ne tu'n ncambane ti'j ntzique ex ma 
cub ti'j wu'ne, chi Raquel. Tu'ntzun jlu, Neftalí tbi oc tk'o'n. 

9Tejtzun tque'yinte Lea minti'tl o tzaj tal, tzaj ti'n tmajen aju Zilpa tbi, ex xi tk'o'n 
te Jacob tu'n toc te t-xu'jil. 

10Tejtzun ttzaj jun tcy'ajal Jacob ti'j Zilpa, 

11tma Lea cyja': Ba'nxix ma tz'oc, chi, ex Gad tbi oc tk'o'n. 

12Te tibajxi jlu ul itz'j juntl tcy'ajal Jacob ti'j Zilpa, 

13cyja'tzun tmatl Lea cyja': Nim tzalajbil weye. Oc cyma' ke xu'j weye, tuj tzalajbil 
atine, chi Lea, ex Aser tbi oc tk'o'n. 

14At jun k'ij xi' Rubén tuj cojbil tuj tk'ijlalil oc in jaw chmet twitz triw. Oc noj ti'j 
jun wik lo'j mandrágora tbi, ex tzaj ti'n te Lea aju ttxu'. Tejtzun tque'yinte Raquel 
lo'j, xi tma'n te Lea cyja': —Chin cubsale teya, k'ontza cabe weye nlo' 
mandrágora cyi'j keju ẍe ul ti'n tala. 

15Xi ttzak'we'n Lea: —¿Ch'inpetzun t-xilen o tz'el ti'na nchmile, ax icx ja'lo tajbila 
tu'n cyel ti'na ke mandrágora ẍe ul ti'n wale? Xi tma'n Raquel te: —Jacu cub tan 
Jacob tuc'ila te konic'an ja'lo te cyxel ke tmandrágora tala. 

16Tej tul meltz'aj Jacob tuj cojbil te kale, etz Lea canul ti'j ex xi tma'n te cyja': —
Ja'lo a cbel tana wuc'ile, tu'nju ma chjeta wu'ne cyu'n ke mandrágora ẍe ul ti'n 
wale, chi Lea. Axtzun tan Jacob tuc'il Lea te konic'an lu. 

17Tbi Dios tna'j Dios Lea, oc ten tal ex ul itz'j aju tjwe'yin tcy'ajal Jacob ti'j. 

18Tmatzun Lea: Ma tzaj tk'o'n Dios jun chojbil weye tu'nju xi nk'o'ne nmajene 
xu'j te nchmile tu'n tcub tmojban tib tuc'il, chi Lea. Tu'ntzun jlu, Isacar tbi oc 
tk'o'n. 

19Te tibajxi oc ten juntl tal Lea ex ul itz'j aju tkakin tcy'ajal Jacob ti'j. 

20Tmatzun Lea: Ma tzaj tk'o'n Dios jun tbanil oyaj weye. Ja'lo a ctel nchmile 
wuc'ile tu'nju ma tzaj kak tcy'ajal wi'je, chi Lea. Tu'ntzun jlu, Zabulón tbi oc 
tk'o'n. 

21Te tibajxi ul itz'j juntl tal Lea tme'jel Jacob, ex Dina tbi oc tk'o'n. 

22Tzajtzun na'n Raquel tu'n Dios, tzaj tbi'n tna'j Dios ex bant talin. 

23Oc ten tal ex ul itz'j tal ex tma cyja': Ma tz'el ti'n Dios nch'ixwiye tu'nju minti' 
in tzaj wale, chi Raquel. 

24Ex tmatl: Awt Kman tzaj k'onte juntl wale, chi Raquel, ex José tbi oc tk'o'n. 

Chmet tk'inumabl Jacob 

25Tul-lenxi itz'j José aju tal Raquel, xi tma'n Jacob te Labán cyja': —K'ontza ambil 
weye tu'n waje tuj ntanmiye. 

26K'ontza ke nxu'jile, akeju in ak'nane cyi'j, cyuc'ix ke nc'wa'le, ex chin 
ttzokpintza tu'n waje. Ba'n tu'na nic'pun ma chin ak'nane tuc'ila. 

27Xitzun ttzak'we'n Labán: —Binchama xtalbil ax tena wuc'ile. Ma chin pone ti'j, 
nok tu'na ma chin cub tcy'iwla'n Kman. 

28K'mantza jte' twi tc'u'ja taja ex cxel nk'o'ne. 

29Xitzun tma'n Jacob: —Ba'n tu'na tza'n tten o chin ak'nane tuc'ila ex tza'n tten 
o che c'ujlet ke taluna wu'ne. 

30Tej na'nxtok wule mya nimtok taluna. Atzun ja'lo o chmet nimxix ex o cub 
cy'iwla'na tu'n Kman wul-lene tuc'ila. ¿Jtojtzun ba'n ttzyet wak'nane tu'n 
cyank'in ke nc'wa'le? 

31Xi tkanin Labán juntl maj: —¿Alcye cxel nk'o'ne teya? Xi ttzak'we'n Jacob: —
Minti' alcye tu'n ttzaj tk'o'na weye. Ka jacu cub tuj twitza aju cxel nma'ne, che 
oquel npastorintle ke t-ẍne'la. 

32K'ontza ambil weye tu'n cyel npa'ne cycyakil ke ẍne'l pint cyi'j, ex ke k'ek cyi'j, 
ex cycyakil ke chip pint cyi'j. Atzun jlu c'oquel te twi nc'u'je. 

33Cyja'tzun, oc tpona que'yilte twi nc'u'je, atzun c'elel tnic'a ti'j nbinchbene 
tz'aklxix. Cyxol ke walune, ka at jun chip mya pint ti'j ex ka jun ẍne'l mya k'ek ti'j, 
elek'tzun kine ti'ja icju. 

34Xi tma'n Labán te: —Ba'n, e tbant ic tza'n in tma'na. 

35Axtzun k'ij lu e je'l tpa'n Labán cycyakil ke tman chip at tbeyil cytzmal ex ke 
pint cyi'j, cycyakil ke ttxu chip pint cyi'j, ex ka at ch'in sak cyi'j, ex cycyakil ke 
ẍne'l k'ek cyi'j, e je'x tk'o'n cye tcy'ajal tu'n cyoc cycwentin. 

36El tpa'n tib Labán ti'j Jacob te ox k'ij tbe. Atzunte Jacob ax cyaj ten pastoril cye 
txkantl t-ẍne'l Labán. 

37Octzun ten Jacob tx'emil txkan tk'ab tze' álamo tbi, juntl almendro tbi, atzun 
juntl castaño tbi, ex e je'l ti'n junjun sil cytxc'omil, tu'ntzun tk'ancha'lin junjun 
tbeyil sak cyi'j tk'ab tze'. 

38E tzaj ti'n Jacob ke tk'ab tze' otok che baj t-silin cyi'j ex e cub ttxolba'n cywitz 
ke alumaj cyuj choc jatum in che ultok c'al a'. Atzun in che sakchantok ke alumaj 
oc cyul c'al a'. 

39Cyja'tzun nno'c ten cyal cywitz ke tk'ab tze', ex nnu'l itz'j cyal at tbeyil cytzmal 
ex pint cyi'j. 

40In che el tpa'ntok Jacob ke ẍne'l, keju at tbeyil cytzmal ex keju k'ek cyi'j, ex in 
che ocx tk'o'ntok cyxol ke te t-ẍne'l. Minti' baj t-smo'n ke te t-ẍne'l cyuc'il ke te 
Labán. 

41Tcyakil maj oc in che sakchantok ke alumaj ulni cynabl, in cub tk'o'ntok Jacob 
ke tk'ab tze' jatum in che pontok ke alumaj c'al a', tu'ntzun cyque'yin cyi'j ke 
tk'ab tze' oc cysakchan. 

42Octzun cyul ke alumaj ocni cyi'j, minti'tok in che cub tk'o'n Jacob ke tk'ab tze'. 
Cyja'tzun e jo'c te te Labán ke alumaj ocni cyi'j, atzun ke alumaj ulni cynabl e jo'c 
te te Jacob. 

43Octzun Jacob k'inunxix wen, chmet nim t-ẍne'l, nim tmajen xinak, nim tmajen 
xu'j, nim tchej camey ex nim tbur. 

Génesis 31 

Cub t-ximan Jacob tu'n tel tpa'n tib ti'j Labán 

1O tbi Jacob in che yolintok tcy'ajal Labán ti'j cyja': O tz'el ti'n Jacob tcyakilju 
tetok kman ex ma tz'oc k'inun ti'j ju tetok kman, che chi. 

2Ax icx el tnic' Jacob ti'j twitz Labán minti'xix in tzalaj ti'j ic tza'n nej. 

3Tzajtzun tma'n Kman te Jacob: Taja max tuj tx'otx' jatum najl tmana, jatum ate' 
ke xjal at t-xilena cyuc'il, ex chin tele tuc'ila, chi Kman. 

4Xi txocbaj Raquel ex Lea tu'n Jacob, tu'n cyul tuj cojbil jatum ta'tok Jacob cyuc'il 
ke t-ẍne'l, 

5ex xi tma'n cye cyja': Ma tz'el nnic'e ti'j, minti'xix in tzalaj cymane wi'je ic tza'n 
nej; atzunte Dios, aju Tdios nmane, cucx at wuc'ile. 

6Ba'n cyu'ne, o chin ak'nane tuc'il cymane tu'n tcyakil wipune, 

7atzunte cymane, o chin cub t-sbu'n, ex laj maj o ch'expaj twi nc'u'je tu'n, pero 
minti' xi tk'o'n Dios ambil te tu'n tbinchante mya ba'n wi'je. 

8Ka in tzaj tma'ntok cyja': Cchjetel twi tc'u'ja wu'ne cyu'n ke alumaj pint cyi'j ka 
chi, octzun tcub cyal alumaj, cub cyal pint cyi'j; ex ka in tzaj tma'ntok cyja': 
Cchjetel twi tc'u'ja wu'ne cyu'n ke alumaj at tbeyil cytzmal, ka chi, octzun tcub 
cyal, cycyakil cub cyal at tbeyil cytzmal. 

9Cyja'tzun e je'l ti'n Dios cycyakil ke talun cymane, ex e tzaj tk'o'n weye. 

10At jun k'ij, tej tpon cysakch alumaj, oc jun nwitzic'e, ex o wile ke ttxu chip in 
che sakchantok cyu'n tman chip at tbeyil cytzmal ex ke pint cyi'j. 

11Tzaj tma'n t-anjel Dios weye tuj witzic': —Jacob, chi anjel. —Lu kine lu, nchiye 
xi ntzak'we'ne. 

12Tzaj tma'n weye: —Que'yinxa ex oc tila'ya, cycyakil ke tman chip at tbeyil 
cytzmal ex pint cyi'j in che sakchan ke ttxu chip cyu'n, porque ma tz'oc nk'o'ne 
cwent ti'j tcyakilju o tbincha Labán ti'ja. 

13Akine aju Dios cub tyec'un tib twitza tuj Betel, jatum cub tko'na aseyt tibaj abj 
ex tzaj ttziyana jun tyola weye. Ja'lo, we'ctza, texa tzalu ex taja tuj tx'otx' jatum 
itz'ja, chi Dios. 

14Xi ttzak'we'n Raquel ex Lea cyja': ¿Atpetzun koclene ex ka ketzbile tuj tja 
kmane? 

15¿Myapetzun ic tza'n stranjer xjal ko'ye tu'n? O ko etz c'ayine tu'n, ax icx o txi 
tc'a'chin tc'u'j tu'n chojbil keye cyaj tk'o'na tej tmoje'ya kuc'ile. 

16Ax toc, tcyakil k'inumabl o tz'el ti'n Dios te kmane, keye jlu ex cye kale. 
Tu'ntzun jlu binchama tcyakilju ma tzaj tma'n Dios teya, che chi. 

Ajtz ok Jacob tuj Padan-aram 

17E jax tk'o'n Jacob ke tc'wa'l ex ke t-xu'jil cyibaj chej camey, 

18tzaj ti'n tcyakilju attok te, cub be tu'n cyuc'ix cycyakil ke alumaj, akeju otok che 
tcamba tu'n tak'unben tuj Padan-aram, ex ajtz tu'n tul juntl maj tuj Canaán jatum 
najltok Isaac aju tman. 

19Atzunte Labán otok txi' matzol ttzmal t-ẍne'l. Ic' telk'a'n Raquel ke sant ate'tok 
tuj tja tman. 

20Cub sbu'n Labán aju aj Aramey tu'n Jacob, tu'nju minti' xi tma'n ka tu'n tetz. 

21Etz ok Jacob tuc'ix tcyakilju attok te. Jurat naj ic'tz jlajtzi nima Éufrates ex tzaj 
bet tu'n tul cywi' ke witz tuj Galaad. 

Tzaj lpe' Labán ti'j Jacob tu'n tul canun ti'j 

22Tujxi toxin k'ij, tbi Labán otok tz'etz ok Jacob. 

23Ke xjal attok cyxilen tuc'il Labán e tzaj ti'n te tuc'il tu'n tul canun ti'j Jacob, ex 
tujxi twukin k'ij tbe ul cnet tu'n cywi' ke witz tuj Galaad. 

24Cub tyec'un tib Dios twitz Labán aju aj Aramey tuj witzic' te konic'an, ex tzaj 
tma'n te cyja': Ten tcwenta ti'ja. Mi'n txi yolina te Jacob tuj tx'u'jbil, chi Dios. 

25Atzun ul cnet Jacob tu'n Labán cywi' ke witz tuj Galaad, jatum otok cub tk'o'n 
Jacob tja, xbalun ja. Ax cub tk'o'n te Labán tja, cyuc'ix ke xjal at t-xilen cyuc'il. 

26Xitzun tma'n Labán te Jacob cyja': —¿Ti ma tbinchaya? ¿Tiku'n ma chin cub t-
sbu'na? Ma che tzaj ti'na ke nme'jele mer ic tza'n ke xjal in che tzyet tuj k'oj ex in 
che'x k'i'n pres. 

27¿Tiku'n ma chin cub t-sbu'na, ex ma tz'etza tuj ewaj? ¿Tiku'n mi'n ma tzaj 
tma'na weye tu'n tbaj nk'olbe'ne tuc'il tzalajbil, tuc'il bitz ex tuc'il tk'ajk'ajel 
tanpor ex arpa? 

28Misicyer ma tzaj tk'o'na ambil tu'n tel ntz'ubane cywitz ke nme'jele ex ke tal 
nchmane. Ma tbinchaya jlu mer ic tza'n jun xjal minti' tnabl. 

29At wipumale tu'n nbinchanteye jun mya ba'n cyi'je; atzunte Tdios tmana saj 
tma'n weye konic'an may' cyja': Ten tcwenta ti'ja. Mi'n txi yolina te Jacob tuj 
tx'u'jbil, chi Dios. 

30Ka tajbilxixa tu'n tajtza tja tmana ex tu'ntzun jlu sajtza, pero ¿tiku'n setz 
telk'a'na ke nsante? 

31Xitzun ttzak'we'n Jacob te Labán cyja': —Tu'nju tzaj nxobile twitza. Cub 
nximane, yaka nne'lcu t-xc'ayina ke tme'jela nwitze, nchiye. 

32Katzun at jun kxole tzalu ma che el cnet ke t-santa ti'j, ba'n tu'n tcyim. Ke xjal 
at kxilen cyuc'il jacu che oc testiw. K'mantza weye ka at jun ti'xti teya wuc'ile, ex 
k'inxa, chi Jacob. Minti'tok ba'n tu'n Jacob ka atok Raquel otok tz'etz elk'ante ke 
sant. 

33Ocxtzun Labán tuj tja Jacob, aju xbalun ja, ex tuj tja Lea, ax icx ocx tuj cyja ke 
cabe majen xu'j, pero minti' e cnet ke sant tu'n. Tej tetz tuj tja Lea, ocx tuj tja 
Raquel. 

34Atzunte Raquel otok che tzaj ti'n ke sant ex otok che ocx tk'o'n tjak' tarquiy jun 
chej camey ex cub ke' tibaj. Baj tjyo'n Labán tuj tcyakil ja, pero minti' e cnet tu'n. 

35Xitzun tma'n Raquel te tman: Tat, mi'n tzaj tk'oja wi'je. Mlay bant tu'n njaw 
we'ye twitza tu'nju yab kine tu'n ẍwo'j, chi Raquel. E bajtzun tjyo'n Labán ke sant 
ex minti'x e cnet tu'n. 

36Tzajtzun tk'oj Jacob ex xi yolin cyuwxix te Labán, ex xi tma'n te cyja': —¿Titzun 
ma nbinchaye? ¿Alcye il ma bant wu'ne tu'nju ma tzaj lpe'ya wi'je? 

37Ma baj tjyo'na t-xol tcyakilju at weye. ¿Alcyetzun ti'xti teya ma cnet tu'na? K'on 
cuba tzalu cywitz ke t-xjalila ex cywitz ke weye, tu'ntzun cymante alcye at til. 

38Tuj winkin abk'i o chin ak'nane tuc'ila, mi jun t-ẍne'la nok o tz'el tal, mi ke ttxu' 
tchipa, ex mi jun tman t-ẍne'la o txi nchyo'ne; 

39minti' ul wi'ne tuc'ila jun taluna otok cub byo'n tu'n txcup, nok o'cx o txi 
nchjo'ne aju otok naj; ka k'ijl ex ka konic'an oc t-xi elk'a'n jun alumaj, nok o'cx oc 
tel tkanina twi' wi'je. 

40K'ijl, nok ch'ixmi o chin cyime tu'n ta'w cyak; atzun konic'an, nok ch'ixmi o chin 
cyime tu'n ta'w che'w, ex minti' ocx watl tuj nwitze. 

41Winkin abk'i o chin tene tjaya. Cyajlaj abk'i o chin ak'nane tuc'ila cyi'j cabe 
tme'jela, kak abk'i o chin ak'nane cyi'j ke taluna, ex o baj tch'expu'na laj maj twi 
nc'u'je. 

42Nokwit mi a'ltok Dios wuc'ile, aju Tdios nchmane Abraham ex aju Dios o c'ulun 
nmane Isaac twitz, ax toc owtlo chin etz tlajo'na minti' jun ti'xti k'i'n wu'ne. Pero 
ma til Dios aju nbise ex wak'unbene tuc'ila. Tu'ntzun jlu, soc mayo'na tu'n 
konic'an may'. 

Cyaj bant ti'j jun tyol Jacob tuc'il Labán 

43Xi ttzak'we'n Labán te Jacob cyja': —Ke xu'j lu nme'jele ke; ke c'wa'l lu tal 
nchmane ke; ex ke ẍne'l ax weye ke. Tcyakilju nno'c tque'yina lu weye. ¿Titzun 
ba'n tbant wu'ne cyi'j ke nme'jele ex cyi'j ke cyal o che ul itz'j? 

44Ja'lo e tcyaj bant ti'j jun yol kxol, tu'ntzun tajben te jun testiw kxol kcabil, chi 
Labán. 

45Jawtzun ti'n Jacob jun abj, cub twalba'n te jun techal, 

46ex xi tma'n cye xjal attok cyxilen tuc'il: Cychmontze abj, chi Jacob. Cycyakiltzun 
e oc ten chmol abj tu'n tbant jun byuj cyu'n. Atzun e cub ten wa'l ttxlaj byuj abj 
otok baj cybuyin. 

47Octzun tk'o'n Labán tbi lugar lu tuj tex tyol, Jegar Sahaduta; atzunte Jacob oc 
tk'o'n juntl tbi tuj tex tyol, Galaad. 

48Tmatzun Labán: Aju byuj abj lu, atzunju c'oquel te testiw kxol kcabil, chi Labán. 
Tu'ntzun jlu, Galaad tbi oc k'o'n, 

49ex Mispa juntl tbi oc, tu'nju o tma Labán cyja': Awt Kman c'oquel ten xk'ukil ke 
kcabil oc tbaj kpa'n kib jun ti'j juntl, chi Labán. 

50Ka ma che cub tyajla'na ke nme'jele ex ka ma moje'ya cyuc'il txkantl xu'j, 
masque minti' jun testiw kxol, pero axte Dios testiw ki'j. 

51Ax icx xi tma'ntl Labán te Jacob: Lu byuj abj lu, ex lu techal lu, akeju ma che cub 
nk'o'ne kxol kcabil. 

52Aju byuj abj ex aju techal lu che ajbel tu'n mi'n wocxe tujxi tmojona binchalte 
jun mya ba'n ti'ja, ax icx teya, tu'n mi'n toctza tujxi nmojone binchalte jun mya 
ba'n wi'je. 

53Aju Tdios tchmana Abraham, ex aju Tdios nchmane Nacor, awttzun binchante 
ki'j, chi Labán. Xitzun tma'n Jacob jun yol axix toc twitz Dios, aju o c'ulun Isaac 
twitz. 

54Cubtzun tbyo'n Jacob alumaj te jun oyaj te Dios twi witz lu, ex e tzaj ttxco'n ke 
xjal attok cyxilen tuc'il tu'n cywa'n junx. Cycyakiltzun e wa'n, ex ax e cub tan twi 
witz tuj konic'an lu. 

55Te prim te juntl k'ij jaw we' Labán ex el ttz'uban cywitz ke tal tchman, ax icx 
cye tme'jel; ex te tibajxi e cub tcy'iwla'n ex aj meltz'aj tu'n tpon tuj ttanmi. 

Génesis 32 

In bant tten Jacob tu'n tc'ulbante tib tuc'il Esaú 

1Ic'tzuntl Jacob ex e tzaj txkan t-anjel Dios canul te. 

2Tejtzun tlonte Jacob ke anjel tma: Ake jlu txkan t-soldad Dios ke. Tu'ntzun jlu, 
Mahanaim tbi lugar lu oc tk'o'n. 

3E tzaj t-sama'n Jacob sanjel tuc'il Esaú aju ttzic, tu'n cyul tuj tx'otx' Seir, ex Edom 
juntl tbi toc, 

4ex tzaj tma'n cye cyja': Atzun jlu cxel cyma'ne te tat Esaú aju ntzique: Atzun jlu 
in tma'n Jacob aju ajbel teya: Tej wetze tuj njaye, atzun o chin tene tja Labán, 

5ex ate' nwacẍe, nburre, nẍne'le, nmajene xinak ex nmajene xu'j. Atzun tkanil in 
xi nsama'ne teya, tat. In chin ayone tu'n ncambanteye t-xtalbila, che chicuye, chi 
Jacob cye sanjel. 

6E ajtztzun meltz'aj ke sanjel ex xi cyma'n te Jacob cyja': Ma ko'x aje tuc'il Esaú 
aju ttzica. Twitzelcu tzul canul ti'ja, ex uc'in cyaje syent xjal tu'n, che chi. 

7Tzajtzun nimxix t-xobil Jacob ex nim t-ximbetz. E cub tpa'n ke xjal ate'tok tuc'il, 
cyuc'ix ke t-ẍne'l, ke twacẍ, ex ke tchej camey; te cabe c'loj e je'l tu'n. 

8Porque cub t-ximan cyja': Ka ma tzaj Esaú k'ojlel ti'j jun c'loj, atzunte juntl c'loj 
jacu tzokpaj. 

9Octzun ten na'l Dios ex tma: Nman, aju Tdios nchmane Abraham ex Tdios 
nmane Isaac, aya o tzaj k'mante weye cyja': Taj meltz'aja tuj ttx'otx'a ex cyuc'il 
ke xjal at t-xilena cyuc'il, ex ba'n c'elel tbeya wu'ne, chiya. 

10Minti' woclene ti'j t-xtalbila ex tk'ak'bil tc'u'ja tzaj tk'o'na weye. Tej wic'e tuj 
nima Jordán minti'tok k'i'n wu'ne, nok o'cx ncy'ako'che. Atzun ja'lo ma bant cabe 
c'loj nbete. 

11Binchama xtalbil, chin tcloma tuj tk'ab ntzique Esaú, porque in chin xobe twitz. 
Mya yajcu tzul k'ojlel wi'je, ex jacu che cub tbyo'n ke xu'j ex ke c'wa'l. 

12O tzaj tma'na weye cyja': Chin onile ti'ja tu'n tank'ina ba'n, ic che oquel tiyjila 
ic tza'n ttxa tz'a'n ttzi mar, ex mlay bant cyajlanjtz tu'nju nim cyajlal, chiya, chi 
Jacob. 

13Axtzun o tan Jacob tuj ak'bil lu, ex cyxol tcyakilju attok te, e jaw tjyo'n oyaj tu'n 
cyxi tk'o'n te Esaú aju ttzic. 

14Jaw tjyo'n cab syent ttxu chip ex winkin tman chip, cab syent ttxu ẍne'l ex 
winkin tman ẍne'l, 

15ax icx 30 ttxu chej camey cyuc'ix ke cyal c'itz'ketok che cub, 40 vac, laj tal tor, 
winkin ttxu bur ex laj tman bur. 

16Ex e je'x tk'o'n tuj cycwent ke tmajen teyle te junjun c'loj alumaj, ex xi tma'n 
cye cyja': Che nejcuye nwitze, ex cyk'oncje pabl tib cyxol teyle te junjun c'loj. 

17Xi tma'n teju xi t-sama'n nej: Ka ma tz'oc tc'ulban tiba tuc'il Esaú aju ntzique, 
ex ka ma tzaj tkanin teya cyja': ¿Alcye tpatrona? ¿Jatum ma txi'ya? ¿Al-e ke 
alumaj k'i'n tu'na? ka chi, 

18k'manxtzuna te cyja': Tat Esaú, a jlu jun oyaj ma tzaj sama'n teya tu'n Jacob aju 
tmajena, ex lu te lepchix ttzaj ki'je, chicuya. 

19Ax icx te tcabin, te toxin ex cye cycyakil keju lepchtok ke cyi'j ke alumaj, xi 
tma'n cye cyja': Icxtzun tten cxel cyma'ne te Esaú oc toc cyc'ulban cyibe tuc'il. 

20Ax icx cxel cyma'ne te cyja': Ax icx te Jacob aju tmajena, lu te lepchix ttzaj ki'je, 
che chicuye, chi Jacob. Tu'nju tma Jacob cyja': Cchewixtel tk'oj Esaú wi'je tu'nju 
oyaj in xi nsama'ne, ex lepchix nxi'ye tu'n twile twitz. Kapelo jacu chin c'mete 
tu'n icju, chi Jacob. 

21Xitzun t-sama'n oyaj nej. Atzunte ax cyaj tan tuj campament tuj ak'bil lu. 

Oc ten Jacob ma'lil tuc'il jun anjel 

22Tujx ak'bil lu jaw we' Jacob, e tzaj ti'n ke cabe t-xu'jil, ke cabe tmajen xu'j ex ke 
junlaj tcy'ajal, ex e jic'x ti'n tuj jun xajbil a' tuj nima Jaboc, 

23junx tuc'il tcyakilju attok te. 

24Cyja'tzun cyaj ten Jacob tjunal te, ex o ma'lin jun xinak tuc'il tejxi kskix. 

25Tejtzun tna'nte xinak, lu minti'x tu'n t-xcye' ti'j Jacob, octzun tbaju'n twi t-xix, 
ex bi'x etz k'ulpaj t-xix Jacob tu'n, acux cucxtok tma'lin tuc'il. 

26Xitzun tma'n xinak te Jacob cyja': —Chin ttzokpintza, tu'nju ch'ix kskix, chi 
xinak. —Ka mi'n ma chin cub tcy'iwla'na, mlay txi ntzokpi'ne, chi Jacob te. 

27—¿Titzun tbiya? Chi xinak. —Jacob nbiye, chi xi tma'n. 

28Xitzun tma'n xinak te cyja': —Mi'n tz'oc k'ma'ntl tbiya Jacob, Israel*fn* tbiya 
c'oquel, tu'nju ma ma'lina tuc'il Dios ex cyuc'il xjal ex ma cub cyi'j tu'na, chi xinak. 

29—Ax icx teya, k'mantza weye ti tbiya, chi Jacob. Xitzun ttzak'we'n xinak: —
¿Tiku'n in tzaj tkanina nbiye? Chi xinak. Axtzun cub cy'iwla'n Jacob tu'n. 

30Octzun tk'o'n Jacob tbi lugar lu Peniel*fn*, tu'nju tma: Ma wile acu Dios ex itz'x 
kine. 

31Matoktzun in bet tetz Jacob tuj Peniel tej tkoptz'aj k'ij, otok tz'etz k'ulpaj t-xix 
ex in coxintok tel. 

32Tu'ntzun jlu, atxixtzun minti' in xi cychyo'n ke tiyjil Israel aju tbotx'il twi 
xixbaj, tu'n tlaj twi' t-xix Jacob o cy'ixbisanjtz. 

Génesis 33 

Cub tnajsa'n Esaú til Jacob 

1Tejtzun tque'yinte Jacob cyja'tok ttzaj Esaú tuc'ix cyaje syent xinak tuc'il, e baj 
tpa'n ke c'wa'l t-xol Lea ex Raquel ex cyxol ke cabe majen xu'j; 

2e cub tnejsa'n Jacob ke cabe majen xu'j cyuc'il ke cyal, lepchix Lea cyuc'il ke tal, 
ex mancbil xi' Raquel tuc'il José. 

3Cubtzun nej Jacob cywitz, ex wuk maj cub ẍmeje' ex pon tacl tibaj twitz twitz 
tx'otx', tejxi tul canun twitz ttzic. 

4Xitzun kelan Esaú tuc'il, tzaj tchle'n, xi pake' tibaj tkul, ex el ttz'uban twitz. E 
jawtzun ok' cycabil. 

5E xitzun tque'yin Esaú ke xu'j cyuc'ix ke cyal, ex xi tkanin cyja': —Yajtzun ke jlu, 
¿alcye ke? Chi Esaú. —Atzun ke nc'wa'le o che tzaj tk'o'n Dios, akine ajbel teya, 
chi Jacob xi ttzak'we'n. 

6E ultzun lak'e' ke majen xu'j cyuc'ix cyal ex e cub moc'e' twitz tx'otx'. 

7Ax icx ul lak'e' Lea cyuc'ix ke tal ex e cub moc'e'. Te mancbil ul José tuc'ix 
Raquel; ax icx e cub moc'e'. 

8Ax icx xi tkanin Esaú: —¿Alcye t-ximbetza cyi'j junjun byuj alumaj ma che oc 
nc'ulba'ne? Chi Esaú. —Waje tu'n tc'monteya tu'n ncambanteye xtalbil teya, chi 
Jacob xi ttzak'we'n. 

9—Mi'n, witz'in. Ax at nim weye. E tten te teya aju teya, chi Esaú. 

10Xi tma'ntl Jacob cyja': —Mi'n, najsama. Ka ax toc ma ncambaye t-xtalbila, 
c'momxa aju oyaj lu tu'nju ma wile twitza; a jlu mer ic tza'n acu Dios ma wile, ex 
ba'n ma chin c'mete tu'na. 

11In chin cubsane twitza c'momxa aju oyaj ma tzaj wi'ne teya, porque o chin tzaj 
xtaline tu'n Dios ex minti' jun atx taj weye. Tu'nju cucx t-xi tma'n Jacob icju, cub 
tuj twitz Esaú tu'n t-xi tc'mo'n aju oyaj, 

12ex xi tma'n Esaú cyja': —Ko ic' tzalu. Jacu chin cub neje twitza. 

13Xi tma'n Jacob cyja': —Tat, ba'n tu'na, ne'x ke tal c'wa'l, ax icx uc'in ke ẍne'l 
wu'ne ex ke wacẍ c'itzke cub cyal. Katzun ma che sict, tujlo junx k'ij jacu che cyim 
cycyakil ẍne'l. 

14Mas ba'n tu'n t-xi neja nwitze, akine tmajena; atzun weye, cheba chin xe'le, ic 
tza'nx che bet ke alumaj akeju nejni nwitze, ex ic tza'nx che bet ke tal nc'wa'le, 
ocxi npon canune tuc'ila tuj Seir, chi Jacob. 

15Xi tma'n Esaú cyja': —Ba'n. Jacu che cyaj nk'o'ne junjun xinak tuc'ila, akeju 
uc'in wu'ne, chi Esaú. Xi tma'n Jacob: —¿Ti cyajben ke jlu? O'cx wajbile tu'n 
ncambanteye t-xtalbila, chi Jacob. 

16Tujxtzun k'ij lu aj meltz'aj Esaú tu'n tpon tuj Seir. 

17Atzunte Jacob cyja' ttzaj tu'n tul tuj Sucot. Atzun jaw tbincha'n tja ex ke cyja 
talun. Tu'ntzun jlu Sucot*fn* tbi lugar lu oc tk'o'n. 

18Ba'n ul Jacob tuj tnam Siquem tuj tx'otx' Canaán, tej tajtz meltz'aj tuj Padan-
aram, ex atzun cub ten twitz tnam. 

19Tu'n jun syent sak pwak o tlok' jun piẍ tx'otx' cye tc'wa'l Hamor aju tman 
Siquem. Atzun cub tk'o'n Jacob tja, xbalun ja. 

20Ax icx jaw tbincha'n jun altar, ex El-Elohe-Israel tbi oc tk'o'n. 

Génesis 34 

E cub byo'n ke aj Siquem tu'n tlaj il tbincha Siquem 

1At jun tal Lea Dina tbi, tme'jel Jacob. Xi' visitaril cye k'apoj akeju ax najltok ke. 

2O ilwaj tu'n Siquem tcy'ajal Hamor, aju aj Hevey ex nejenel cye xjal tuj tx'otx' lu. 
Cub tan Siquem tuc'il k'apoj ex lajwers oc ten ti'j. 

3T-xo'tzun tgan Siquem ti'j ex oc ten xmoxil ti'j. 

4Xi tma'n Siquem te Hamor aju tman: K'intza k'apoj lu te nxu'jile, chi Siquem. 

5O tbi Jacob otok cub tan Siquem tuc'il Dina aju tme'jel, ex lajwers otok tz'oc ten 
ti'j. Tu'nju ate'tok ke tcy'ajal Jacob tuj cojbil cyuc'il ke talun, minti' o k'ajt, 
maxitzun xi tma'n cye tejxi cyul meltz'aj. 

6Xi' Hamor aju tman Siquem, tuc'il Jacob tu'n tyolin tuc'il. 

7Tej cyul meltz'aj ke tcy'ajal Jacob tuj cojbil o cybi aju otok baj. Tzajtzun nim 
cybis ex nim cyk'oj, tu'nju otok tbincha Siquem jun il matij cyxol aj Israel; otok 
cub tan Siquem tuc'il tme'jel Jacob, aju mya ba'ntok tu'n tbinchanjtz. 

8Oc ten Hamor yolil cyuc'il tcy'ajal Jacob, ex chi cyja': —Aju ncy'ajale Siquem o 
t-xo' tgan ti'j cyanbe. Cybinchame xtalbil, cyk'ontze tu'n toc te t-xu'jil. 

9E cyoque at kxilen cyuc'ile. Cyk'ontze cyme'jele keye, ex cyi'nxe ke keye kme'jel. 

10Ax che tene kuc'ile. Lu tx'otx' tcub cywitze. Che ank'ine twitz, cybetin baje 
twitz, ex cylak'om cytx'otx'e, chi Hamor. 

11Xi tma'n Siquem te tman Dina ex cye t-xiban: —In chin cubsane cywitze tu'n 
cybinchanteye xtalbil weye. Jacu txi nk'o'ne nok alcye ma tzaj cykanine weye. 

12Cykanintze nok jte'x twi k'apoj ex nok nic'punx oyaj; jacu txi nk'o'ne. Nok o'cx 
cyk'ontze k'apoj tu'n toc te nxu'jile, chi Siquem. 

13Xi cytzak'we'n ke tcy'ajal Jacob te Siquem ex te Hamor aju tman cyuc'il yol te 
sbubl, tu'nju lajwers otok tz'oc ten Siquem ti'j Dina, 

14ex xi cyma'n cye cyja': —Mlay txi kk'o'ne kanbe te jun xinak mya 
sircunsidarimaj, tu'nju ic'bilxix jlu kxole. 

15Ka ma che sircunsidarinjtz cycyakil ke xinak cyxole ic tza'n keye, jacutzun cub 
tuj kwitze icju. 

16Jacutzun txi kk'o'ne kme'jele te cyxu'jile ex jacu che jaw kxu'jla'ne cyme'jele, 
jacu ko ank'in junx, ex junx c'loj xjal ko oquel. 

17Katzun mi'n ma txi cynimane aju ma txi kma'ne cyeye tu'n cysircunsidarinjtze, 
ko ic'eltzune tzalu, ex cxel ki'ne kanbe kuc'ile, che chi. 

18Cub tuj twitz Hamor tuc'ix Siquem aju tcy'ajal tcyakilju tzaj k'ma'n cye. 

19Jurat naj baj t-sircunsidarin tib cu'xun Siquem, tu'nju otok t-xo' tgan ti'j tme'jel 
Jacob. Ate Siquem mas xo'n cyxol txkantl terman. 

20Xi'tzun Hamor tuc'ix Siquem ttzi tlamel tnam ex xi cyma'n cyja' cye cycyakil 
xinak aj tnam: 

21Ke xinak lu ma che oc te kamiw. Ax che ank'il kxol, ax che betel kxol, ex at nim 
tx'otx' jatum tu'n cyten tuj. Jacu ko moje' cyuc'il ke cyme'jel; ax icx cye, jacu che 
moje' cyuc'il ke kme'jel. 

22Ka kaj tu'n koc te junx tnam cyuc'il ex tu'n cyank'in kuc'il, il ti'j tu'n t-xi kniman 
aju in cyma'n, atzun jlu: Tu'n cysircunsidarinjtz cycyakil xinak ate' kxol, ic tza'nx 
cye in cybincha'n. 

23Tcyakilju at cye, cyuc'ix ke cyalun che oquel te ke. Nok o'cx kbincham aju in 
cyma'n, ex che ank'iltzun kxol, chi Hamor. 

24Cycyakil ke xinak najltok tuj tnam xi cyniman tyol Hamor ex tyol tcy'ajal aju 
Siquem tbi, ex e baj sircunsidarin cycyakil. 

25Tuj toxin k'ij, tej cyna'nte nimxix ta'w sircunsisyón, e pon cabe tcy'ajal Jacob 
tuj tnam, akeju t-xiban Dina, ate Simeón ex Leví; k'i'ntok cyspad, ex cub cybyo'n 
cycyakil xinak. Minti'tok ximan cyu'n ka cyja'tok cypon ke t-xiban Dina k'ojlel 
cyi'j. 

26Tu'n spad cub byo'n Hamor cyu'n, tuc'ix Siquem aju tcy'ajal. Jurat naj etz cyi'n 
Dina tuj tja Siquem ex cub be cyu'n. 

27E ultzun txkantl tcy'ajal Jacob tuj tnam, e ic' bet cyxol ke xinak otok che cub 
byo'n, ex xi cyi'n tcyakilju attok tuj tnam, tu'nju otok binchanjtz il ti'j cyanb. 

28Xi cyi'n ke ẍne'l, ke wacẍ, ke bur ex tcyakilju attok tuj tnam ex tuj cojbil, 

29tuc'ix tcyakil cyk'inumabl, ex xi cyi'n cycyakil ke c'wa'l ex ke xu'j, ex xi cyelk'a'n 
tcyakilju attok tuj cyja xjal. 

30Xitzun tma'n Jacob te Simeón ex te Leví cyja': —Ma tzaj cyi'ne jun xobajil 
wibaje, ex chin elel ic'une cyu'n ke xjal ate' tuj tx'otx' lu, ke aj Canaán ex ke aj 
Ferezey. Cjawil cychmon cyib wi'je, che k'ojlel wi'je, ex chin bel byo'ne cyu'n 
cyuc'ix keju ate' tuj njaye, tu'nju nic'xi xjal ate' wuc'ile, chi Jacob. 

31Xitzun cytzak'we'n: —¿Ba'npetzun ma tbincha xjal lu ti'j kanbe, ma tz'oc tk'o'n 
ic tza'n jun xu'j jawni twitz cyuc'il xinak? 

Génesis 35 

Cub cy'iwla'n Jacob tu'n Dios tuj Betel 

1Tzaj tma'n Dios te Jacob cyja': We'ctza ex tjaxa najal tuj Betel. Binchan jawa jun 
altar nwitze ma chixin, akine Dios aju cub tyec'un tib twitza tej tel oka twitz 
ttzica Esaú, chi Dios. 

2Xitzun tma'n Jacob cye cycyakil keju ate'tok tuj tja ex cye cycyakil keju ate'tok 
tuc'il, chi cyja': Cyi'metze cycyakil tilbilal nno'c cydiosine, akeju e tzaj cyi'ne tuj 
junxitl tx'otx', che chine tuj a', ex cych'expun ele cyxbalune. 

3Ko'ke tuj Betel. Atzun cjawil nbincha'ne jun altar twitz Dios, aju o tz'onin wi'je 
tej atintoke tuj xobajil, ex o bet wuc'ile nok jatumchak o chin bete, chi Jacob. 

4E je'xtzun cyk'o'n te Jacob cycyakil ke tilbilal nno'c cydiosin, akeju otok tzaj 
cyi'n tuj junxitl tx'otx', cyuc'ix ke tuj ẍcyinbaj. E cu'x tmaku'n Jacob tjak' jun wi' 
tze' c'ol nikayintok ttxlaj tnam Siquem. 

5Tej cyic' tuj lugar lu, tzaj tk'o'n Dios nim t-xobil cyi'j xjal ate'tok cyuj mastl tnam 
cyi'jele, ex minti' e jo'c lpe' k'ojlel cyi'j ke tcy'ajal Jacob. 

6Ul Jacob tuj tnam Luz, cyuc'ix cycyakil ke xjal uc'intok tu'n, ex Betel juntl tbi 
tnam lu, atzun ta' tuj Canaán. 

7Jawtzun tbincha'n jun altar, El-Betel*fn* tbi lugar lu oc tk'o'n, tu'nju atzun cub 
tyec'un tib Dios twitz tej tel ok twitz ttzic. 

8Atzun cyim Débora, aju xu'j otok tz'oc cwentin te Rebeca, ex cu'x maku'n tjak' 
jun wi' tze' c'ol tjak' tnam Betel. Alón-bacut*fn* tbi lugar lu oc tk'o'n Jacob. 

9Tajtzlenxi Jacob tuj Padan-aram cub tyec'un tib Dios twitz juntl maj, ex cub 
tcy'iwla'n. 

10Tzaj tma'n te cyja': Jacob tbiya, atzun ja'lo mi'n tz'oc k'ma'ntl tbiya Jacob. Texju 
ja'lo Israel tbiya c'oquel, chi Dios, ex Israel tbi Jacob oc tk'o'n. 

11Tmatl Dios te cyja': Akine Dios aju at tipumal tu'n tbant tcyakil tu'n. Chmet-x 
nim tbaja ex chmet-x nim tiyjila. Ti'ja c'elel jun nasyon ex nimcu tnam, ex cyxol 
ke tiyjila che elel jlet ke rey. 

12Aju tx'otx' o txi nk'o'ne te Abraham ex te Isaac, axju cxel nk'o'ne teya, ex te 
tibajxi cxel nk'o'ne cye tiyjila, chi Dios. 

13Ic'tzun Dios tuj lugar jatum otok yolin tuc'il Jacob. 

14Tzaj ti'n Jacob jun abj, jaw twalba'n te jun techal jatum cub ten Dios yolil tuc'il, 
cub tko'n aseyt ex ta'l twitz uva tibaj, te jun ak'bil chjonte te Dios, 

15ex Betel tbi lugar lu oc tk'o'n, jatum otok yolin Dios tuc'il. 

Tej tcyim Raquel 

16Te tibajxitzun e ic' tuj Betel. Tej ch'ixtok cyul tuj Efrata ul itz'j juntl tal Raquel, 
ex pen el c'wa'l ti'j. 

17Tej toctok tuj c'ixc'oj mas cyuwxix, xi tma'n betx'lon te cyja': Mi'n xoba. Xinak 
juntl tala ma tzul itz'j, chi betx'lon. 

18Ch'ixtok tcyim Raquel ex tej ch'ixtok tjaw baj t-xew, Benoni*fn* tbi tal ne' oc 
tk'o'n; atzunte Jacob aju tman ne', Benjamín*fn* tbi oc tk'o'n. 

19Cyja'tzun tten cyim Raquel ex cu'x maku'n ttxlaj be aju in pon tuj Efrata, aju 
Belén tbi toc ja'lo. 

20Jaw twalba'n Jacob jun abj te jun techal tibaj tmukbil Raquel. Atzunju techal lu 
in tyec'un jatum cu'x maku'n Raquel, ex ax ta' ja'lo. 

21Ic'tzuntl Israel ex o tentl max ti'jxi Migdal-edar. 

22Tej najltok Israel tuj tx'otx' lu, at jun maj xi' Rubén ex cub tan tuc'il Bilha aju t-
xu'jil tman. O tbi Israel jlu. 

Ke tcy'ajal Jacob 
1 Crónicas 2.1-2 

Cablaj cybet tcy'ajal Jacob. 

23Ke tcy'ajal e tzaj ti'j Lea, atzun ke jlu: Rubén aju tnejel tcy'ajal Jacob, tuc'ix 
Simeón, Leví, Judá, Isacar ex Zabulón. 

24Ke tcy'ajal e tzaj ti'j Raquel, atzun ke jlu: José ex Benjamín. 

25Ke tcy'ajal e tzaj ti'j Bilha aju tmajen Raquel, atzun ke jlu: Dan ex Neftalí. 

26Ke tcy'ajal e tzaj ti'j Zilpa aju tmajen Lea, atzun ke jlu: Gad ex Aser. Cycyakil ke 
jlu tcy'ajal Jacob ke, akeju e ul itz'j tuj Padan-aram. 

Tej tcyim Isaac 

27Ul Jacob que'yilte Isaac aju tman tuj tnam Mamre, ex ax juntl tbi tnam lu Arba 
ex ka Hebrón. Atzun otok ank'in Abraham tuc'ix Isaac. 

28O ank'in Isaac tu'n tcyakil, 180 abk'i. 

29Tej otok tijin Isaac wen jaw baj t-xew, cyim ex pon cyuc'il ktzan t-xe'chel. 
Ocxtzun maku'n tu'n Esaú ex Jacob akeju tcy'ajal. 

Génesis 36 

Ke tiyjil Esaú 

1 Crónicas 1.34-54 

1Atzun tx'olbabl jlu cyi'j tiyjil Esaú, aju Edom juntl tbi. 

2Moje' Esaú cyuc'il cabe xu'j aj Canaán, atzun ke jlu: Ada aju tme'jel Elón aju aj 
Hetey, tuc'ix Aholibama aju tme'jel Aná, ex tal tchman Zibeón aju aj Hevey. 

3Ax icx moje' tuc'il Basemat aju tme'jel Ismael ex tanb Nebaiot. 

4Elifaz tbi tcy'ajal Esaú tzaj ti'j Ada, Reuel tbi tcy'ajal tzaj ti'j Basemat, 

5ex ke tcy'ajal e tzaj ti'j Aholibama, atzun ke jlu: Jeús, Jaalam ex Coré. Atzun ke 
tcy'ajal Esaú jlu e ul itz'j tej najltok tuj tx'otx' Canaán. 

6E ic'tzun ti'n Esaú ke t-xu'jil, ke tcy'ajal ex ke tme'jel, cyuc'ix cycyakil ke xjal 
najltok tuc'il, ex xi' tuj juntl tx'otx' tu'n tlak'e' najchak ti'j Jacob aju titz'in. E je'x 
ti'n cycyakil talun tuc'ix tcyakilju otok cnet tu'n tuj Canaán. 

7Tu'nju otok cnet nimxix k'inumabl cyu'n cycabil, minti' tumel tu'n cycub ten 
najal junx; ax icx aju tx'otx' jatum najltok ke mlaytok canun tu'n cywa'n cyalun. 

8Cyja'tzun ul Esaú najal tuj tiwitz tx'otx' Seir. Edom juntl tbi Esaú. 

9Atzun tx'olbabl jlu cyi'j tiyjil Esaú, aju cyxe'chel aj Edom akeju e najan tuj tiwitz 
tx'otx' Seir. 

10Atzun cybi tcy'ajal Esaú jlu: Elifaz tal Ada, ex Reuel tal Basemat. 

11Ke tcy'ajal Elifaz, atzun ke jlu: Temán, Omar, Zefo, Gatam ex Cenaz. 

12Attok juntl t-xu'jil Elifaz, Timna tbi. Ul itz'j jun tcy'ajal ti'j xu'j lu, Amalec tbi. 
Atzun ke tiyjil Ada jlu, aju t-xu'jil Esaú. 

13Ke tcy'ajal Reuel, atzun ke jlu: Nahat, Zera, Sama ex Miza. Atzun ke tiyjil 
Basemat jlu, aju juntl t-xu'jil Esaú. 

14Aholibama tbi juntl t-xu'jil Esaú, atzun ke tal jlu: Jeús, Jaalam ex Coré. Ate xu'j 
lu tme'jel Aná ex tal tchman Zibeón. 

15Atzun ke nejenel cyxol ke tiyjil Esaú. Cyxol ke tcy'ajal Elifaz aju tnejel tcy'ajal 
Esaú, atzun ke nejenel jlu: Temán, Omar, Zefo, Cenaz, 

16Coré, Gatam ex Amalec. Atzun ke nejenel cyxol ke tiyjil Elifaz tuj tx'otx' Edom, 
ex ake jlu tiyjil Ada. 

17Cyxol ke tcy'ajal Reuel aju tcy'ajal Esaú, atzun ke nejenel jlu: Nahat, Zera, Sama 
ex Miza. Atzun ke nejenel cyxol ke tiyjil Reuel tuj tx'otx' Edom, ex ake jlu tiyjil 
Basemat aju t-xu'jil Esaú. 

18Cyxol ke tal Aholibama aju t-xu'jil Esaú, atzun ke nejenel jlu: Jeús, Jaalam ex 
Coré. Ake nejenel lu e ul itz'j ti'j Aholibama, aju t-xu'jil Esaú ex tme'jel Aná. 

19Atzun ke jlu tiyjil Esaú, ex nejenel ke cyxol ke tiyjil. Edom juntl tbi Esaú. 

Ke tiyjil Seir 
1 Crónicas 1.38-42 

20Ke tcy'ajal Seir aju aj Horey, akeju najltok tuj tx'otx' lu, atzun ke jlu: Lotán, 
Sobal, Zibeón, Aná, 

21Disón, Ezer ex Disán. Atzun ke nejenel cyxol ke aj Horey, akeju tiyjil Seir ex 
atzun najl ke tuj tx'otx' Edom. 

22Ke tcy'ajal Lotán, atzun ke jlu: Hori ex Hemam. Timna tbi tanb Lotán. 

23Ke tcy'ajal Sobal, atzun ke jlu: Alván, Manahat, Ebal, Sefo ex Onam. 

24Ke tcy'ajal Zibeón, atzun ke jlu: Aja ex Aná. Ate Aná oc noj ti'j jun twi' a' tuj tzkij 
tx'otx' tej in pastorintok ke tbur Zibeón aju tman. 

25Ke tc'wa'l Aná, atzun ke jlu: Disón tbi tcy'ajal ex Aholibama tbi tme'jel. 

26Ke tcy'ajal Disón, atzun ke jlu: Hemdán, Esbán, Itrán ex Querán. 

27Ke tcy'ajal Ezer, atzun ke jlu: Bilhán, Zaaván ex Acán. 

28Ke tcy'ajal Disán, atzun ke jlu: Uz ex Arán. 

29Ke nejenel cyxol ke aj Horey, atzun ke jlu: Lotán, Sobal, Zibeón, Aná, 

30Disón, Ezer ex Disán. Atzun ke nejenel cyxol junjun c'loj aj Horey tuj tx'otx' 
Seir. 

Ke cyrey aj Edom 
1 Crónicas 1.43-54 

31Ke rey e cawin tuj tx'otx' Edom tej na'nxtok toc cyrey ke aj Israel, atzun ke jlu: 

32Bela aju tcy'ajal Beor o cawin tuj Edom, ex Dinaba tbi ttanmi. 

33Tej tcyim Bela o cawin Jobab te t-xel, aju tcy'ajal Zera aju aj Bosra. 

34Tej tcyim Jobab o cawin Husam te t-xel, tzajnitok tuj tx'otx' Temán. 

35Tej tcyim Husam o cawin Hadad te t-xel, aju tcy'ajal Bedad. Ate Hadad o cub 
ti'j Madián tu'n tuj k'oj tuj tx'otx' Moab. Avit tbi ttanmi. 

36Tej tcyim Hadad o cawin Samla te t-xel, aju aj Masreca. 

37Tej tcyim Samla o cawin Saúl te t-xel, aju aj Rehobot; aju tnam lu tcubtok ttxlaj 
nima. 

38Tej tcyim Saúl o cawin Baal-hanán te t-xel, aju tcy'ajal Acbor. 

39Tej tcyim Baal-hanán aju tcy'ajal Acbor, o cawin Hadar te t-xel, ex Pau tbi 
ttanmi. Mehetabel tbi t-xu'jil Hadar, aju tal Matred ex tal tchman Mezaab. 

40Atzun cybi ke nejenel jlu cyxol tiyjil Esaú, ic tza'nx cyiyjil ex cynajbil: Timna, 
Alva, Jetet, 

41Aholibama, Ela, Pinón, 

42Cenaz, Temán, Mibzar, 

43Magdiel ex Iram. Atzun ke nejenel cyxol ke aj Edom, ic tza'nx cynajbil tuj 
cytx'otx' etzan cyu'n. Edom juntl tbi Esaú aju cyxe'chel ke aj Edom. 

Génesis 37 

El ic'un José cyu'n ke ttzic 

1Cyajtzun ten Jacob najal tuj tx'otx' Canaán jatum otok najan tman. 

2Atzun tx'olbabl cyi'j ke tcy'ajal Jacob jlu. Tej otok japun José twi' wuklaj abk'i in 
pastorintok ẍne'l junx cyuc'il ke ttzic, akeju tal Bilha ex ke tal Zilpa ke t-xu'jil 
tman. Coc'x xi tma'n José te tman aju mya ba'n in cybincha'ntok ke ttzic. 

3Mas o c'ujlanjtz José tu'n Israel cywitz ke txkantl tcy'ajal, tu'nju ul itz'j cu'xun lu 
tuj ttijil, ex o bant jun t-ẍjo'w tbanilxix tu'n. 

4Tejtzun tel cynic' ke ttzic José ti'j, mas c'ujla'ntok José tu'n cyman, el cyic'un ex 
minti' e yolin te tuj cheba. 

5At jun maj oc jun twitzic' José ex xi tma'n cye ttzic. Atzun cye, mas el ic'un José 
cyu'n. 

6Xi tma'n cye cyja': —Cybintze aju nwitzic'e o tz'oc: 

7Lu ko in ko c'alo'ntok junjun che'l triw tuj cojbil. Aju weye che'l ntriw jaw we' 
tu'nx tib ex ax cyaj we'. Atzun cyeye che'l cytriw baj cytxolban cyib ti'jele weye, 
ex e cub moc'e' twitz weye, chi José. 

8Xitzun cytzak'we'n ke ttzic cyja': —¿Maj c'oquela te kreye ex ccawila kibaje? 
Che chi. Mas el ic'un José cyu'n tu'n cylaj twitzic' ex ke tyol. 

9Te tibajxi oc juntl twitzic' José, ax icx xi ttx'olba'n cye ttzic ex xi tma'n cye cyja': 
—Cybintze juntl nwitzic'e o tz'oc: Lu k'ij tuc'ix xjaw ex junlaj che'w in che cub 
moc'e'tok nwitze, chi José. 

10Ax icx xi ttx'olba'n José te tman ic tza'nx otok baj ttx'olba'n cye terman. Bajtzun 
cawin tu'n tman ex xi tma'n tman te cyja': —¿Ti t-xilen twitzic'a lu? ¿Chin 
belpetzun moc'e'ye twitza ex tu'n tpon tacl tibaj nwitze twitz tx'otx' junx tuc'il 
ttxu'ya ex cyuc'ix ke termaniya? Chi tman. 

11Ke ttzic José tzaj tlo'ch cyc'u'j ti'j, atzunte tman oc ten ximal ti'j jlu. 

Xi c'ayin José cyu'n ttzic 

12At jun k'ij e je'x ttzic José pastoril ke t-ẍne'l cyman max tuj Siquem. 

13Xitzun tma'n Israel te José cyja': —In che cwentin ke ttzica ke ẍne'l max tuj 
Siquem. Tzaja, ex cxe'l nsama'ne cyuc'il, chi Israel. —Lu kine lu, chi José. 

14Xi tma'n Israel te cyja': —Txi'ya que'yilte tza'n ate' ke ttzica ex ke ẍne'l, ex 
k'intza tkanil wuc'ile, chi Israel. Tej t-xi t-sama'n, atzun najltok tuj chk'ajlaj 
Hebrón. Pontzun José tuj Siquem. 

15Acux in betje'tok tuj cojbil, oc noj jun xjal ti'j ex xi tkanin xjal te cyja': —¿Ti in 
tjyo'na tzalu? Chi xjal. 

16Xi ttzak'we'n José cyja': —In chin jyone cyi'j ke ntzique. Binchama xtalbil 
k'mantza jatum in che pastorin ẍne'l, chi José. 

17Xi tma'n xjal te cyja': —O che ic' tzalu. O nbiye cyyol cyja': Ko'ke tuj Dotán, che 
chi, chi xjal. Xi'tzun José que'yilte cye ttzic, ex e cnet tu'n max tuj Dotán. 

18Ilwaj José cyu'n najchak, cyja' ttzaj. Tej na'nxtok tcanun José cyuc'il, bant ti'j 
cyu'n tu'n tcub cybyo'n. 

19Cymatzun cyxolx cyja': —Cyque'yinxe, lu witzcy'al tzul. 

20Cytzaje, e tcub kbyon, e tcu'x kxo'n tuj jul, ex jacu txi kma'n te kman cyja': Jun 
txcup mya ba'n ma cub byonte te, ko chi cxel kma'n. Kila'tzun ka che japunel ke 
twitzic', che chi. 

21Tejtzun tbinte Rubén jlu, oc ten colol ti'j José ex tma cye titz'in cyja': —Mi'n 
cub kbyo'n. 

22Mi'n tz'el cyi'ne tchc'el. Cyk'on cu'xe tuj jul lu, aju at tuj tzkij tx'otx', ex mi'n 
tz'oc cyk'o'n cyk'abe ti'j tu'n tcub cybyo'ne, chi Rubén. Tma Rubén icju tu'nju 
tajbiltok tu'n tclet José ex tu'n taj t-sama'n tuc'il tman. 

23Tejtzun tpon canun José cyuc'il ttzic, tzyet cyu'n ex el cyi'n t-ẍjo'w tbanil, aju 
toctok ti'j. 

24Xitzun cyi'n ex cu'x cyk'o'n tuj jul. Aju jul lu minti'tok tuj ex tzkijtok tuj. 

25E cubtzun ke' wa'l, ex xi cyque'yin cyja'tok cytzaj txkan xjal aj Ismael, tzajni ke 
max tuj Galaad, k'i'ntok perjum, bálsamo ex ttxc'omil tze' mirra, cyu'n cychej 
camey; cyja'tok cyxi' tu'n cypon tuj Ejipt. 

26Tmatzun Judá cye terman: —¿Ti oc kcamba' ka ma cub kbyo'n kitz'in ex tu'n 
tcub kewan ka ku'n cub kbyo'n? 

27Mas ba'n tu'n t-xi kc'ayin cye aj Ismael, twitz tu'n tcub kbyo'n, tu'nju ax kitz'in 
ex ax kchibjal, chi Judá. Ba'n e'la jlu tuj cywitz ke terman, 

28ex tej cyul canun ke comersyant aj Madián, akeju aj Ismael juntl cybi, jatz k'i'n 
José cyu'n terman tuj jul, xi cyc'ayin cye, ex o cyc'am winkin sak pwak twi'. 
Xitzun k'i'n José tuj Ejipt. 

29Tej tul meltz'aj Rubén, cu'x tque'yin tuj jul, ex mi a'ltok te José tuj. Eltzun t-
sbit'un t-xbalun tu'n tbis. 

30Aj meltz'aj jatum ate'tok ke titz'in ex xi tma'n cye cyja': Mi a'l cu'xun tuj jul. 
Atzun weye ¿jatum chin xe'le ja'lo? Chi Rubén. 

31Tzajtzun cyi'n aju t-ẍjo'w José, cub cybyo'n jun tal chip, ex cu'x cymu'n ẍjo'w 
tuj tchc'el. 

32Xi cyi'n ẍjo'w tuc'il cyman ex xi cyma'n te cyja': —O ko oc noje ti'j jlu. Que'yin 
oca ka a t-ẍjo'w tcy'ajala ex ka mya a, che chi. 

33Eltzun tnic' Jacob ti'j ex tma cyja': —Ax toc te ncy'ajale José ẍjo'w lu. Atlo jun 
txcup o baj chyo'nte te ex o baj tpaẍu'n, chi Jacob. 

34Eltzun t-sbit'un Jacob t-xbalun, oc tk'o'n t-xbalun ch'i'x twitz te jun techal ti'j 
tbis, ex o bisun nim k'ij ti'j tcy'ajal. 

35Cycyakil ke tcy'ajal ex ke tme'jel e oc ten k'ukbalte tc'u'j, atzun te minti' o cub 
tuj twitz tu'n tk'ukbanjtz tc'u'j; nok o'cx oc ten ok'el ti'j tcy'ajal ex in tma'ntok 
cyja': Cucx chin bisule ti'j ncy'ajale, ex max cxel ncoline ocxi npone tuc'il cyxol 
cyimni, chi Jacob. 

36Xitzun k'i'n José tuj Ejipt cyu'n aj Madián, ex xi cyc'ayin ma chixin te Potifar. 
Ate xjal lu ajbeltok te Faraón ex nejeneltok cye soldad cwentil te. 

Génesis 38 

Judá ex Tamar 

1Tuj tk'ijlalil lu el tpa'n tib Judá cyi'j ke terman, ex xi' najal tuj tja jun aj Adulam, 
Hira tbi. 

2Octzun tque'yin Judá tme'jel jun aj Canaán, Súa tbi, tzaj ti'n te t-xu'jil, ex cub tan 
tuc'il. 

3Octzun ten tal, k'a tal ul itz'j ex Er tbi oc tk'o'n. 

4Oc tentl tal, ax k'a tal ul itz'j, ex Onán tbi oc tk'o'n. 

5Oc ten juntl tal, ax k'a tal ul itz'j, ex Sela tbi oc tk'o'n. Atzun ul itz'j tej attok tuj 
Quezib. 

6Tzaj ti'n Judá t-xu'jil Er aju tnejel tcy'ajal. Ate xu'j lu, Tamar tbi. 

7Ate Er, aju tnejel tcy'ajal Judá, mya ba'ntok tbinchben tuj twitz Kman ex o cyim 
naj tu'n. 

8Xitzun tma'n Judá te Onán cyja': Moje'cuya tuc'il t-xu'jil ktzan ttzica, tu'ntzun 
tjapun tu'na aju ley k'mamaj tu'n Dios, porque t-xna'na, ex tu'n tjaw jlet tiyjil 
tu'na, chi Judá. 

9Oc tcub tan Onán tuc'il t-xu'jil ktzan ttzic, cub tko'n tiyaj twitz tx'otx' tu'ntzun 
mi'n ttzaj tiyjil ktzan ttzic tu'n, tu'nju ba'ntok tu'n mya te ke c'wa'l attok cyulel 
itz'j. 

10Mya ba'n e'la tuj twitz Kman aju in tbincha'ntok Onán. Ax icx te o cyim naj tu'n 
Kman. 

11Xitzun tma'n Judá te Tamar aju tlib cyja': Tena te meba xu'j tja tmana ocxi tch'iy 
Sela aju ncy'ajale, chi Judá te Tamar, tu'nju cub t-ximan Judá cyja': Mya yajcu icx 
te jacu cyim te ic tza'nx ke ttzic, chi. Xi'tzun Tamar tja tman. 

12El nim k'ij ex cyim t-xu'jil Judá, aju tme'jel Súa. Tejtzun tel tbis Judá, jax jatum 
ate'tok ke k'il cytzmal t-ẍne'l, max tuj tnam Timnat. Xi' Hira aju aj Adulam tuc'il, 
aju tamiw. 

13Pon tkanil tuc'il Tamar cyja': Lu tliba ma jax max Timnat tu'n tel cytzmal t-
ẍne'l. 

14Eltzun ti'n Tamar t-xbalun te mebyil, oc tmaksi'n twitz tu'n jun xbalun xaxj tu'n 
mi'n tel nic'baj ti'j, ex cub ke' ttxa'n tnam Enaim, aju tcub tuj tbeyil Timnat. O 
tbincha icju tu'nju o til otok ch'iy Sela ex na'nxtok t-xi k'o'n tu'n toc te tchmil. 

15Tejtzun tque'yinte Judá xu'j lu, cub t-ximan ka jawni twitz cyuc'il xinak, tu'nju 
otok tz'oc tmaksi'n twitz. 

16Xitzun lak'e' ttxlaj xu'j ex minti' el tnic' ti'j atok tlib. Xi tma'n Judá te cyja': —
¿Mlaype cub tuj twitza tu'n ncub tane tuc'ila? Chi Judá. —¿Titzun ctzajel tk'o'na 
weye ti'j tcublen tana wuc'ile? Chi xu'j. 

17—Ctzajel nsama'ne jun tal tchipa cyxol ke walune, chi Judá. —Ba'n, pero 
k'ontza jun ti'xti teya te jun tzuybil, ex c'ajel nk'o'ne ocxi tul t-sama'na tal nchipe, 
chi xu'j. 

18—¿Titzun taja tu'n t-xi nk'o'ne teya? Chi Judá xi tkanin. Xi ttzak'we'n xu'j: —
K'ontza t-seya tuc'ix tak'al, tuc'ix tcy'ako'cha tzyu'n tu'na, chi xu'j. Xitzun tk'o'n 
Judá te xu'j, cub tan tuc'il, ex oc ten tal. 

19Tbajlenxi jlu ajtzun Tamar, el ti'n aju xbalun toctok twitz, ex oc tk'o'n juntl maj 
t-xbalun te mebyil. 

20Xitzun t-sama'n Judá tal chip. Ate aj Adulam aju tamiw xi k'inte te tu'n tpon 
tuc'il xu'j, tu'ntzun cyajtz tk'o'n ke tzuybil; pero minti' cnet xu'j tu'n. 

21Xi tkanin cye xjal tuj lugar lu: —¿Jatum ta' aju xu'j aj Enaim jawni twitz cyuc'il 
xinak, aju in tentok ttzi be? Chi tamiw Judá. —Tzalu minti' jun xu'j jawni twitz 
cyuc'il xinak, che chi xjal. 

22Ajtzun meltz'aj tu'n tpon tuc'il Judá ex xi tma'n te cyja': —Minti' ma cnet xu'j 
wu'ne, ax icx ma tzaj cyma'n ke xjal tuj lugar ma chixin: Tzalu minti' jun xu'j 
jawni twitz cyuc'il xinak, che chi, chi tamiw Judá. 

23Xitzun tma'n Judá te: —E cycyaj ten ke tzuybil tuc'il, tu'ntzun mi'n cyxmayin 
xjal ki'j; matzun tila ma txi nsama'ne tal chip te, ex minti' ma cnet xu'j tu'na, chi 
Judá. 

24Tbajlenxi ox xjaw, e ul xjal k'malte te Judá cyja': —O yaẍin Tamar aju tliba 
cyuc'il xinak, ex o tz'oc ten tal, che chi. Tmatzun Judá cyja': —Cyi'metze ex 
cypatun cube. 

25Tejtzun tetz k'i'n Tamar cyu'n xjal, xi t-sama'n tkanil te tlib: —O tz'oc ten wale 
tu'n cyajaw ke jlu. Que'yin oca al e ke jlu, aju sey tuc'ix tak'al, tuc'ix cy'ako'ch, chi 
Tamar. 

26Tejtzun tel tnic' Judá cyi'j, tma cyja': —Ax toc mas tz'akl xu'j lu nwitze, tu'nju 
minti' jaw nmojba'ne tuc'il Sela aju ncy'ajale, chi Judá. Minti'tl cub tan tuc'il. 

27Tej tpon tk'ijlalil tu'n tul itz'j tal Tamar, yo'ẍ ke tal e ul itz'j. 

28Tej cyja'tok cyul itz'j, etz tk'o'n tk'ab jun tal ne'. Octzun tc'alo'n betx'lon jun piẍ 
nok' cyak que'yin ti'j tk'ab ex tma: Ate jlu ma tz'itz'j nej. 

29Aj ti'n tal ne' tk'ab, ex a juntl ul itz'j nej. Tmatzun betx'lon cyja': Tza'n tten 
xjaket be tu'na, chi betx'lon. Tu'ntzun jlu, Fares tbi oc k'o'n. 

30Ultzun itz'j juntl, aju otok tz'oc c'alo'n tk'ab tu'n nok' cyak que'yin, ex Zara tbi 
oc k'o'n. 

Génesis 39 

José ex aju t-xu'jil Potifar 

1Tponlen k'i'n José max tuj Ejipt cyu'n aj Ismael, xi cyc'ayin te Potifar aju aj Ejipt. 
Ate xjal lu ajbeltok te Faraón ex nejeneltok cye soldad cwentil te. 

2Atzunte Kman attok tuc'il José, ex ba'n e'la tk'ij tuj tja tpatrón aju aj Ejipt. 

3El tnic' tpatrón ti'j attok Kman tuc'il, ex tcyakilju in tbincha'ntok, ba'ntok nne'la. 

4Cyja'tzun tten o tzalaj Potifar ti'j José, oc tk'o'n te ajbel te ex te tmayordom tuj 
tja, ex xi tk'o'n toclen ti'j tcyakilju attok tuc'il. 

5Tej tcyaj tk'o'n Potifar tcyakil ak'untl ex tcyakilju attok te tuj tcwent José, o cub 
tcy'iwlan Kman nok tu'n tlaj José, ex tc'am t-xtalbil Kman tuj tja ex ti'j ttx'otx'. 

6Cyaj tk'o'n tuj tcwent José tcyakilju attok te. Tu'ntzun jlu minti'tl o bisun Potifar 
ti'j tak'un, nok o'cx ti'j twa. Tbanilxix que'yin twitz José, ax icx t-ximlal. 

7Tejtzun tel k'ij, aju t-xu'jil Potifar oc tk'o'n twitz ti'j José, ex xi tma'n te cyja': —
Tancuya wuc'ile, chi xu'j. 

8Atzunte José minti' o tajbe, ex xi tma'n te t-xu'jil tpatrón cyja': —Bintza, minti' 
in baj tc'u'j npatrone wi'je ti'j tcyakilju at tuj tja ex o tzaj tk'o'n tuj ncwente 
tcyakilju at te. 

9Tuj ja lu mi a'l juntl mas ma' toclen nwitze, ex minti' in cub t-xc'ayin jun ti'xti 
weye, nok o'cx aya tu'nju aya t-xu'jil. ¿Tza'ntzun tten tu'n nbinchanteye matij il 
lu ex tu'n nbinchanteye il twitz Dios? Chi José. 

10Cycyakil k'ij in xi tma'ntok te José tu'n tcub tan tuc'il ex tu'n tcub ten ttxlaj. 
Atzunte José minti' xi tk'o'n ambil te. 

11At jun k'ij ocx José tuj ja tu'n tbant tak'un, ex mi a'ltok jun xjal at tuj ja. 

12Tzyet José ti'j t-xbalun tu'n xu'j ex xi tma'n te cyja': —Tancuya wuc'ile, chi xu'j. 
Atzunte José etz ojkelan, ex ax cyaj ten t-xbalun tuj tk'ab xu'j. 

13Tejtzun tlonte xu'j otok tz'etz ok José ex ax cyaj ten t-xbalun tuj tk'ab, 

14e tzaj ttxco'n ke majen ate'tok tuj tja ex xi tma'n cye cyja': —Cybintze, tzaj ti'n 
nchmile jun aj Hebrey tu'n t-xmayin ki'j. Soctz wi'je tu'n tcub tan wuc'ile; atzun 
weye ẍin jaw sch'ine cyuw wen. 

15Tejtzun ẍin jaw sch'ine, sex ok, ex ax xcyaj tz'ak t-xbalun wuc'ile, chi xu'j. 

16Cub tk'o'n t-xbalun José ttxlaj tejxi tpon tchmil. 

17Tej tpon tchmil ax yol xi tma'n te, ex chi cyja': Aju majen aj Hebrey tzaj ti'na, 
soctz wi'je tu'n tcub tan wuc'ile. 

18Tejtzun ẍin jaw sch'ine sex ok, ex ax xcyaj tz'ak t-xbalun wuc'ile. 

19Cyja'tzun ma tbincha tmajena wi'je, chi xu'j te tchmil. Tejtzun tbinte tpatrón 
José tcyakilju otok tzaj tma'n t-xu'jil, tzaj nimxix tk'oj. 

20Tzajtzun tzyu'n José tu'n tpatrón ex ocx tk'o'n tuj tjayil tze' jatum ate'tok ke 
pres otok che ocx tk'o'n rey. Axtzun cyaj ten tuj pres. 

21Atzunte Kman attok tuc'il José, tzaj k'ak'an tc'u'j ti'j, ex o tz'onin ti'j tu'n tel ba'n 
tuj twitz nejenel cyibaj ke pres. 

22Cycyakil ke pres ate'tok tuj tjayil tze' lu, e cyaj tk'o'n nejenel tuj tcwent José, ex 
ate José o k'mante tcyakil ak'untl in banttok cyxol. 

23Minti'tltok tbis nejenel ti'j tu'n tbaj tque'yin aju attok tuj tcwent José, tu'nju 
attok Kman tuc'il José ex o tz'onin ti'j, cyja'tzun, tcyakil aju in bant tu'n ba'n 
nne'la. 

Génesis 40 

El tnic' José cyi'j cabe witzic' 

1Te tibajxi jlu, aju k'ol tc'a rey ex aju binchal pan e cub tz'ak tuj jun cyil twitz 
cypatrón, aju rey te Ejipt. 

2Tzaj tk'oj Faraón cyi'j cabe tmajen lu, ti'j nejenel cye k'ol tc'a ex ti'j nejenel cye 
binchal pan, 

3ex e ocx tpresin max tja nejenel cye soldad cwentil te, tuj pres jatum tocxtok 
José. 

4Atzunte nejenel cye soldad cwentil te Faraón e je'x tk'o'n ke cabe xjal lu tuj 
tcwent José, ex nim k'ij e ten tuj pres. 

5At jun ak'bil cycabil pres lu, aju k'ol tc'a rey ex aju binchal pan, oc jun cywitzic' 
ex attok t-xilen teyle te junjun witzic'. 

6Tejtzun tpon José que'yilte cye te prim, o til in che bisuntok. 

7Xitzun tkanin José cye keju ajbel te Faraón, akeju ate'tok tuc'il tuj pres max tuj 
tja tpatrón: —¿Tiku'n bis ta' cywitze ja'lo? Chi José. 

8Xitzun cytzak'we'n te cyja': —At jun kwitzic'e soc may', ex mi a'l jun chic'balte 
keye ti t-xilen, che chi. Xitzun tma'n José cye cyja': —¿Myapetzun a Dios in tzaj 
chic'bante cyxilen witzic'? Cytx'olbantze weye tza'n tten cywitzic'e soc, chi José. 

9Atzunte nejenel cye k'ol tc'a rey xi ttx'olba'n twitzic' te José, ex xi tma'n te cyja': 
—Tuj nwitzic'e xwile jun wi' tkan uva tcubtok nwitze, 

10ex attok ox tk'ab. Jurat ẍe tzaj t-xul, ẍe japun t-xmacal, ex sul cyk'ij twitz. 

11K'i'ntok wu'ne tuj nk'abe aju tc'abl Faraón. Ẍe tzajtzun wi'ne ke uva, xcu'x 
nyatz'o'ne cya'l tuj tc'abl Faraón ex xi nk'o'ne tuj tk'ab, chi nejenel cye k'ol tc'a 
rey. 

12Xitzun tma'n José te cyja': —Aju t-xilen twitzic'a, atzun jlu: Ke ox tk'ab uva, 
atzun in cyma'n cyi'j ox k'ij. 

13Oc cybaj ox k'ij, c'elex k'i'na tu'n Faraón tuj pres, c'oquel k'o'na juntl maj ti'j 
tak'una ex cxel tk'o'na tc'a ic tza'n nej. 

14Octzun texa tzalu, bix chin tzaj tna'na, bix tzaj k'ak'an tc'u'ja wi'je, bix yolina 
wi'je twitz Faraón ex bix chin ex ti'na tzalu, 

15tu'nju nok o chin tzaj elk'a'ne tuj cytx'otx' aj Hebrey, ax icx nokx gan in octz 
k'o'ne tuj pres, porque minti' jun il o bant wu'ne tzalu, chi José. 

16Tej tbinte nejenel cye binchal pan tbaniltok tbinx t-xilen witzic' otok txi 
tchic'ba'n José, xi tma'n te José cyja': —Ax icx weye soc nwitzcy'a'ne, xwile 
tjaxtok ox chi'l tuj nwi'ye ex tcu'xtok sak pan cyuj. 

17Aju chi'l tjaxtok tibajxi, nojnitok tu'n tcyakil wik pan in xi twa'n Faraón; atzun 
ke chyu'j in che wa'ntok ti'j pan tcu'x tuj chi'l tjaxtok tuj nwi'ye, chi nejenel cye 
binchal pan. 

18Xitzun ttzak'we'n José te cyja': —Aju t-xilen teya twitzic', atzun jlu: Ke ox chi'l, 
atzun in cyma'n cyi'j ox k'ij. 

19Oc cybaj ox k'ij, c'elel k'i'n twi'ya tu'n Faraón, cjawil yobina ti'j jun tze' ex cxel 
chyo'n tchibjala cyu'n chyu'j. 

20Tujtzun toxin k'ij japun tabk'iyil Faraón, ex cub tic'sa'n jun nink'ij junx cyuc'il 
ke aj sanjelal ate'tok ttxlaj. Cywitz cycyakil xjal otok che tzaj txco'n tuj ic'sabl k'ij, 
xi tma'n tu'n tetz k'i'n tuj pres aju nejenel cye k'ol tc'a, tuc'ix nejenel cye binchal 
pan. 

21Xi tk'o'n Faraón juntl maj tak'un nejenel cye k'ol tc'a, ex oc ten k'ol tc'a Faraón 
ic tza'nx nej; 

22atzunte nejenel cye binchal pan, jaw tyoban ic tza'nx otok txi tchic'ba'n José. 

23Minti' tzaj na'n José tu'n nejenel cye k'ol c'abj, nok o'cx ic' tna'njtz tu'n. 

Génesis 41 

El tnic' José cyi'j cabe twitzic' Faraón 

1Tbajlenxi cab abk'i, oc twitzcy'a'n Faraón: Lu wa'l tcubtok ttzi nima Nilo, 

2ex o til wuk vac tbanilxix che que'yin ex ulni cynabl in che jatztok tuj a' ex in che 
wa'ntok c'ul cyxol tkan ajlaj. 

3Lepchix cyjatz wuktl vac, miyalnix che que'yin ex ocni cyi'j, in che jatztok tuj a' 
ex e cub ten ttzi a' nikayin cytxlaj ke txkantl. 

4Atzun ke vac miyalnix che que'yin ex ocni cyi'j e oc ten chyo'lte cye ke wuk vac 
tbanilxix che que'yin ex ulni cynabl. Eltzun twatl Faraón. 

5Ic'tzun tantl ex oc juntl twitzic': Lu wuk twi triw nojnitok cyi'j tu'n cywitz, 
tbanilxix che que'yin, ex in che ch'iytok ti'j junx tkan. 

6Lepchix cytzaj ch'iy wuktl twi triw ch'in cyc'itz ex tz'e'nak ke tu'n cyk'ik' ikan 
cyak tu'n. 

7Atzun ke wuk twi triw tzkij e oc ten chyo'lte cye ke wuk twi triw nojnitok cyi'j 
tu'n cywitz ex tbanilxix che que'yin. Eltzun twatl Faraón ex el tnic' ti'j, witzic'tok 
jlu. 

8Tej tjawil k'ij otok tzaj nim t-ximbetz, e tzaj ttxco'n cycyakil ke chman ex ke aj 
nabl ate'tok tuj Ejipt. Xitzun ttx'olba'n Faraón ke twitzic' cye, ex mi jun o tzaj 
chic'bante alcye cyxilen ke witzic'. 

9Aju nejenel cyxol ke k'ol tc'a Faraón xi tma'n te cyja': Ja'lo ma tzul tuj nximbetze 
aju mya ba'n o nbincha'ye. 

10Tej ttzaj ttx'u'jila ti'j nejenel cye binchal pan, ax icx wi'je, o jo'x t-sama'na pres 
tuj tja nejenel cye soldad cwentil teya. 

11At jun ak'bil oc jun twitzic' nejenel cye binchal pan, ax icx weye oc jun 
nwitzic'e, ex teyle te junjun witzic' attok t-xilen. 

12Attok jun cu'xun aj Hebrey kxole, majentok te nejenel cye soldad cwentil teya, 
xi ktx'olba'ne kwitzic'e te, el tnic' cyi'j, ex tzaj tchic'ba'n alcye t-xilen twitzic' 
teyle te junjun keye. 

13Japun yol ic tza'nx otok tma. Weye, o nc'ame wak'une juntl maj; atzun te juntl, 
jaw yobin ti'j tze', chi nejenel cyxol ke k'ol tc'a rey. 

14Tmatzun Faraón tu'n t-xi txocbaj José. Jurat naj etz k'i'n José tuj pres, el ti'n t-
xmatz, el tch'expu'n t-xbalun, ex ul twitz Faraón. 

15Xi tma'n Faraón te José cyja': —At jun nwitzic'e oc, ex mi a'l jun o tzaj 
chic'bante alcye t-xilen, pero ma nbiye ti'ja in tzaj tchic'ba'na cyxilen witzic', chi 
Faraón. 

16Xitzun ttzak'we'n José te Faraón cyja': —Mya wu'nxwe in bant jlu. Tu'n Dios 
ctzajel tma'n jun yol ba'n teya, Tat rey, chi José. 

17Xitzun tma'n Faraón te José cyja': —Tuj nwitzic'e wa'ltok kine ttzi nima Nilo, 

18ex o wile wuk vac tbanilxix che que'yin ex ulni cynabl, in che jatztok tuj a' ex in 
che wa'ntok c'ul cyxol tkan ajlaj. 

19Lepchix cyjatz wuktl vac miyalnix che que'yin ex ocni cyi'j. Tuj tcyakil tx'otx' 
Ejipt na'nx cywile vac miyalnix che que'yin ic tza'n ke vac lu. 

20Atzun ke vac miyalnix che que'yin ex ocni cyi'j e oc ten chyo'lte cye ke wuk vac 
ulni cynabl. 

21E cu'x baj ke vac ulni cynabl tuj cyc'u'j keju ocni cyi'j, ex minti'x yec'un ka otok 
che cu'x baj tuj cyc'u'j, tu'nju ttenx che que'yin ic tza'nx nej. Eltzun nwatle. 

22Ax icx o wiltle tuj witzic' wuk twi triw nojnitok cyi'j tu'n cywitz, tbanilxix che 
que'yin ex in che ch'iytok ti'j junx tkan. 

23Lepchix cytzaj ch'iy wuktl twi triw ch'in cyc'itz, mutx'jni ke ex tz'e'nak ke tu'n 
cyk'ik' ikan cyak tu'n. 

24Atzun ke wuk twi triw ch'in cyc'itz, e oc ten wa'lte cye ke wuk twi triw tbanilxix 
che que'yin. Ma txi ntx'olba'ne jlu cye chman, pero mi a'l jun cye ma tzaj 
chic'bante alcye t-xilen, chi rey. 

25Xitzun ttzak'we'n José te Faraón cyja': —Ke cabe twitzic'a lu junx cyxilen. O 
tzaj tyec'un Dios teya aju cbantel tu'n. 

26Ke wuk vac tbanilxix che que'yin, atzun in cyma'n cyi'j wuk abk'i; ax icx ke wuk 
twi triw tbanilxix che que'yin, ax in cyma'n cyi'j wuk abk'i. Ke cabe witzic' lu, 
junx cyxilen. 

27Ke wuk vac miyalnix che que'yin ex ocni cyi'j, akeju lepchix cyjatz, ax in cyma'n 
cyi'j wuk abk'i, ax icx ke wuk twi triw ch'in cyc'itz ex mutx'jni tu'n cyk'ik' ikan 
cyak tu'n, wuk abk'i we'yaj jlu. 

28Atzun jlu aju ma txi nma'ne teya: O tzaj tyec'un Dios teya aju cbantel tu'n. 

29Tuj tcyakil tx'otx' Ejipt, wuk abk'i cyjel nim twitz awal, 

30ex cybajlenxi ke jlu, che ul wuk abk'i we'yaj. Mi a'l jun xjal ctzajel na'nte tej 
tcyaj nim twitz awal tuj tx'otx' Ejipt, tu'nju c'oquel ta'w we'yaj lu cyi'j. 

31Nimxix we'yaj tzul, ex misicyer ch'in techal cyjel ti'j nim twitz awal otok tzaj 
nej. 

32Tu'nju cab maj tzaj yec'un witzic' teya, atzun t-xilen jlu: Ax toc o cub t-ximan 
Dios tu'n tbant jlu, ex cbantel naj tu'n. 

33Tu'ntzun jlu, ba'n tu'n tcnet jun xinak tu'na at t-sec'al ex at tnabl, ex k'onxa 
tx'otx' Ejipt tuj tcwent. 

34Atzun jlu binchama Tat rey: Jyoma txkan nejenel, ex samanxa ke tuj tcyakil 
tx'otx' Ejipt, tu'n tjaw cychmo'n aju tjwe'yin byuj twitz awal tuj Ejipt, ocxi 
cyjapun baj ke wuk abk'i nim twitz awal. 

35E toc cychmo'n triw cyuj ke wuk abk'i oc tcyaj nim twitz awal, e tul cyi'n tajlal 
tuj tcwenta, ex e t-xi c'u't tuj junjun tnam, tu'ntzun at cywa xjal oc tul canun 
we'yaj. 

36Cyja'tzun, cc'u'tel triw tu'n tajben cye xjal, tu'ntzun mi'n cycyim tu'n we'yaj oc 
cyul canun ke wuk abk'i we'yaj tuj tx'otx' Ejipt, chi José te Faraón. 

Oc k'o'n José te gobernador tuj Ejipt 

37Ba'n e'la tbinx tyol José tuj twitz Faraón ex tuj cywitz ke aj sanjelal ate' ttxlaj. 

38Xitzun tma'n Faraón cye aj sanjelal cyja': —¿Jacupetzun cnet juntl xinak ku'n 
ic tza'n te jlu, at t-xew Dios tuc'il? Chi Faraón. 

39Xi tma'n Faraón te José: —Mi a'l juntl xjal at tnabl ex at t-sec'al ic tza'n teya, 
tu'nju ma tzaj tyec'un Dios tcyakil jlu teya. 

40C'oquel nk'o'ne toclena cyibaj cycyakil keju ate' tuj njaye, ex cycyakil ke 
nxjalile cxel cyniman tcawbila. Atzun tuj cawbil, o'cx akine mas ma' woclene 
twitza. 

41Bintza: Ma tz'oc nk'o'na te gobernador tibaj tcyakil tx'otx' Ejipt, chi Faraón. 

42Eltzun ti'n Faraón t-xmulk'ab toctok sey ti'j, ex oc tk'o'n ti'j tk'ab José. Xi tma'n 
tu'n toc k'o'n xbalun tbanilxix ti'j ex tu'n tcub k'o'n jun uwj tkul, k'an pwak 
ttx'otx'il. 

43Xi tma'n tu'n tjax k'o'n tibaj tcabin tcarwaj, ex in cyma'ntok ke xjal nejni twitz: 
Che ẍmejecuye twitz, che chi. Cyja'tzun tten, oc tk'o'n te gobernador tibaj tcyakil 
tx'otx' Ejipt. 

44Xi tma'ntl Faraón te José: —Akine rey, pero mi jun xjal tuj tcyakil tx'otx' Ejipt 
jacu bant jun ti'xti tu'n, ka minti' ma tc'am ambil tu'na. 

45Tuj cyyol aj Ejipt Zafnat-panea tbi José oc tk'o'n Faraón, ex jaw tmojba'n tuc'il 
Asenat tme'jel Potifera, aju pal tuj tnam On. Extzun José betel tuj tx'otx' Ejipt. 

46Otok japun José twi' 30 abk'i tej t-xi k'i'n twitz Faraón aju rey te Ejipt. Etztzun 
José twitz Faraón ex tzyet tbet tuj tcyakil tx'otx' Ejipt. 

47Nimxix twitz awal tzaj tk'o'n tx'otx' cyuj ke wuk abk'i tej tcyaj nim twitz awal. 

48Oc tchmo'n José tcyakil twitz triw cyuj ke wuk abk'i tej tcyaj nim twitz awal tuj 
tx'otx' Ejipt, xi tc'u'n cyuj ke tnam, ex teyle te junjun tnam ax cyaj c'u't twitz awal 
tuj, aju jaw chmet cyuj cojbil ti'jele tnam. 

49Nimxix triw jaw tchmo'n José, mer ic tza'n ttxa tz'a'n ttzi mar; nimxix wen ex 
minti' o bant tmalonjtz, ex minti' bant ti'njtz tajlal. 

50Na'nxtok tul canun tnejel abk'i we'yaj, e ul itz'j cabe tcy'ajal José ti'j Asenat aju 
tme'jel Potifera, aju pal tuj tnam On. 

51Manasés tbi tnejel tcy'ajal oc tk'o'n, ex tma: Ma tz'onin Dios weye tu'n tic' tna'l 
wu'ne tcyakil yajbil weye ex cycyakil keju ate' tuj tja nmane, chi José. 

52Efraín tbi tcabin tcy'ajal oc tk'o'n, ex tma: Ma tzaj tk'o'n Dios nc'wa'le tuj tx'otx' 
jatum o chin yajlanjtze, chi José. 

53E japun baj ke wuk abk'i tej tcyaj nim twitz awal tuj tx'otx' Ejipt, 

54ex e ke' ke wuk abk'i we'yaj, ic tza'n otok tma José. Tzajtzun we'yaj tuj tcyakil 
twitz tx'otx'; atzun tuj Ejipt attok cywa xjal. 

55Tejtzun toc ta'w we'yaj cyi'j xjal tuj tcyakil tx'otx' Ejipt, e je'xtzun kanil cywa 
te Faraón. Atzunte Faraón xi tma'n cye cycyakil aj Ejipt cyja': Cyxi'ye tuc'il José, 
ex cybinchame ic tza'nx tzul tma'n cyeye, chi Faraón. 

56Otok tzaj we'yaj tuj tcyakil tx'otx' Ejipt. E jakettzun ke tx'utx' tcubil triw tu'n 
José, ex xi tc'ayin cye aj Ejipt, tu'nju otok tzaj nim we'yaj tuj tx'otx' Ejipt. 

57Ke xjal tuj tcyakil twitz tx'otx' e pon lak'ol triw tuj Ejipt tuc'il José, tu'nju otok 
tzaj nim we'yaj tuj tcyakil twitz tx'otx'. 

Génesis 42 

E cu'x ke ttzic José tuj Ejipt 

1Tejtzun tbinte Jacob attok triw tuj Ejipt, xi tma'n cye tcy'ajal: ¿Ti in bant cyu'ne 
tzalu, nok nno'c cyque'yine tuj cywitze? 

2Ma nbiye at triw tuj Ejipt. Cycu'xe tuj, ex cylak'ontze triw te kwa, tu'n kank'in 
ex tu'n mi'n kcyim, chi Jacob. 

3E cu'xtzun laj ttzic José lak'ol triw tuj Ejipt, 

4atzunte Benjamín aju titz'in José, minti' xi tzokpi'n tu'n Jacob tu'n t-xi' cyuc'il 
ttzic, tu'nju o ximan Jacob ti'j, mya yajcu tzaj jun mya ba'n ti'j tuj be. 

5Xi cyuc'in cyib ke tcy'ajal Israel cyuc'il txkantl xjal, akeju xi'ynitok lak'ol triw tuj 
Ejipt, tu'nju attok we'yaj tuj tcyakil tx'otx' Canaán. 

6Atok José toc te gobernador tuj tx'otx' Ejipt, ex ax in c'ayintok triw cye xjal in 
che tzaj cyuj cycyakil tnam. Tej cypon ke ttzic, e cub ẍmeje' twitz, ex pon tacl 
tibaj cywitz twitz tx'otx'. 

7Tej tque'yinte José ke ttzic el tnic' cyi'j, pero o tbincha ic tza'n minti' ojtzki'ntok 
cywitz tu'n. Cyuwxix o yolin cye ex xi tkanin cye cyja': —¿Jatum ẍe tzaje? Chi 
José. Xitzun cytzak'we'n: —Xko tzaje tuj tx'otx' Canaán lak'olte triw, che chi. 

8El tnic' José cyi'j ke ttzic; atzun cye, minti' el cynic' ti'j. 

9Ultzun ti'j tc'u'j José ke twitzic' otok che oc cyi'j, ex xi tma'n cye cyja': —At cyeye 
nnic' tuj cyc'u'je ma che ule tzalu. Nok ma che tzaje que'yilte jatum ba'n tu'n 
cyoctze k'ojlel ti'j tnam lu, chi José. 

10Xitzun cyma'n te cyja': —Mi'n, tat. Akoye ajbel teya. Lak'ol triw ma ko ule tzalu. 

11Kcyakile junx kmane, ex ba'n xjal ko'ye. Bajx ko que'yine jatum ba'n tu'n kocxe 
k'ojlel ti'j jun tnam, che chi. 

12Xi tma'n José cye: —Nok tten cyu'ne. Ma che tzaje que'yilte jatum ba'n tu'n 
cyoctze k'ojlel ti'j tnam lu, chi José. 

13Xitzun cyma'n te cyja': —Ajbel ko'ye teya, cablaj kbete kerman kibe ex junx 
kmane. Atzun najl ko'ye tuj tx'otx' Canaán. Aju kitz'ine mas ch'in o cyaj ten tuc'il 
kmane; atzun juntl nok o cub naj, che chi ke terman José. 

14Xitzun tma'ntl José cye cyja': —Ic tza'n ma txi nma'ne, nok que'yil ti'j tnam ma 
che ule. 

15Atzun c'elel nnic'e cyi'je: Cxel nma'ne jun yol ax toc cyeye twitz Faraón, mlay 
che exe tzalu ka na'nxtok tul cyi'ne cyitz'ine. 

16E taj jun cyeye k'ilte cyitz'ine, atzun ke txkantl e cycyaj ten tuj pres. Cyja'tzun 
c'elel nic' cyi'je ka ax toc aju ma cymaye; katzun mi'n, at nnic' tuj cyc'u'je, chi 
José. 

17E ocx tk'o'n José ox k'ij tuj pres. 

18Tuj toxin k'ij xi tma'n cye cyja': In chin xobe twitz Dios, cyja'tzun cybinchame 
jlu ex che ank'ile: 

19Ka ax toc ba'n xjal keye, e tcyaj ten jun cyeye tuj pres; atzun txkantl e cycyaj, 
ex e taj cyi'n triw te cywa keju ate' tuj cyjaye tu'nju at we'yaj ma chixin. 

20Cyi'ntz naje aju cyitz'ine tu'n tel nnic'e ka ax toc cyyole, ex mlaytzun che cyime, 
chi José. Atzun cye, cybincha icju. 

21In cyma'ntok cyxolx cyja': —Ax toc mya ba'n o kbincha ti'j kitz'in. Minti' xi 
kbi'n tyol tej tcubsan kwitz masque o kil yajbil te ex tbis. Tu'ntzun jlu ma tzaj 
mya ba'n lu ki'j ja'lo, che chi. 

22Xitzun tma'n Rubén cyja': —¿Myapetzun o txi nma'ne cyeye cyja': Mi'n 
cybinchaye mya ba'n ti'j k'a, nchiye? Atzun cyeye minti' xi cynimane nyole. Lu 
ja'lo in xi kchjo'n tu'n tlaj tcamic, chi Rubén. 

23Atzun cye minti'tok ba'n cyu'n ka nne'ltok tnic' José ti'j cyyol, tu'nju ajben jun 
xjal pjulte yol cyxol. 

24Eltzun tpa'n tib José cyi'j ex oc ten ok'el. Te tibajxi ul meltz'aj jatum ate'tok, oc 
ten yolil cyuc'il, etz ti'n Simeón cyxol, ex cywitzx ke, baj tc'alo'n. 

25Xitzun tma'n José cye majen tu'n cycu'x nojsa'n cysac tu'n triw ex tu'n taj k'o'n 
tpwak teyle te junjun ttzi t-sac, tuc'ix cywa tu'n tajben tuj cybe tu'n t-xi k'o'n cye. 
Ictzun bant cyi'j. 

26Octzun cyk'o'n cyikatz cybur ex e ajtz meltz'aj. 

27Tej cypon tuj lugar jatum tu'n tex ak'bil cyu'n, el tpju'n jun ttzi t-sac tu'n tjatz 
ti'n ch'in triw te twa tbur, ex o til tpwak tcu'xtok ttzi t-sac. 

28Xitzun tma'n cye terman: Ma tz'ajtz k'o'n npwake, lu tcu'x ttzi nsaque, chi. 
Cycyakiltzun tzaj nim cyxobil, in che lu'luntok wen tu'n cyxobil ex in cyma'ntok 
cyxolx: ¿Titzun ma tbincha Dios ki'j ja'lo? Che chi. 

29Tejtzun cypon tuc'il Jacob aju cyman tuj tx'otx' Canaán, xi cytx'olba'n te 
tcyakilju otok baj cyi'j, che chi cyja': 

30—Aju xinak in cawin tuj tx'otx' ma chixin o yolin cyuwxix kuc'ile ex o ko oc 
k'o'ne tu'n ka nok que'yilte jatum ba'n tu'n kocxe k'ojlel ti'j ttx'otx'. 

31Atzun keye xi kma'ne te cyja': Ba'n xjal ko'ye. Bajx ko que'yine jatum ba'n tu'n 
kocxe k'ojlel ti'j jun tx'otx'. 

32Cablaj kbete kerman kibe ex junx kmane. Jun o cub naj, ex aju mas ch'in o cyaj 
ten tuc'il kmane max tuj tx'otx' Canaán, ko chiye. 

33Atzunte xinak, aju cawil tuj tx'otx' ma chixin, tzaj tma'n keye cyja': Atzun c'elel 
nnic'e cyi'je ka ax toc cyyole: Cyk'oncje jun cyermaniye wuc'ile, cyi'nxe cywa 
keju ate' tuj cyjaye tu'nju at we'yaj ma chixin, ex cyxi'ye. 

34Cyi'ntze cyitz'ine tu'ntzun tel nnic'e cyi'je ka ba'n xjal ex mya que'yil ti'j tx'otx' 
keye. Maxitzun c'elex ntzokpi'ne juntl cyermaniye. Ax icx cyeye, jacutzun txi k'ot 
ambil cyeye tu'n cybete nok jatumchak tuj tx'otx' lu, chi xinak keye, che chi. 

35Tejtzun tetz cyko'n triw tuj cysac, lu tch'u'ẍil tpwak teyle te junjun tcu'xtok ttzi 
t-sac. Tej cyque'yinte ke tch'u'ẍil cypwak, tzaj t-xobil cyi'j, ax icx tzaj t-xobil 
cyman. 

36Xitzun tma'n Jacob cye cyja': —Che elel baj cyi'ne ke nc'wa'le; José mi a'l kxol, 
ax icx Simeón. Cyajtle tu'n t-xi cyi'ne Benjamín. Tcyakil jlu mya ba'n te weye, chi 
Jacob. 

37Xi tma'n Rubén te tman cyja': —Bix cub tbyo'na cabe ncy'ajale ka mi'n ma 
tz'ajtz wi'ne Benjamín tuc'ila. K'ontza tuj ncwente ex c'ajetz wi'ntle tuc'ila juntl 
maj, chi Rubén. 

38Xi tma'n Jacob te: —Mlay cu'x ncy'ajale cyuc'ile. O cyim José ex o'cx te 
Benjamín atx. Ka at jun ti'xti ma tc'ulba tuj cybeye, cyu'ne chin cymele tu'n bis, 
porque ma chin tijine. 

Génesis 43 

Xi k'i'n Benjamín tuj Ejipt cyu'n terman 

1Cucx at nim ta'w we'yaj cyibaj xjal. 

2Tej tbaj cywa'n Jacob cyuc'ix ke tc'wa'l aju triw tzaj cyi'n tuj Ejipt, xi tma'n Jacob 
cye tc'wa'l cyja': —Cyxi'ye juntl maj ex cylak'ontze ch'intl triw te kwa, chi Jacob. 



85 

 

 
Mam del Norte 

© 1993 Sociedades Bíblicas Unidas. 
  

 

 

3Xi tma'n Judá te tman: —Aju xinak tzaj tcyuwsa'nxix keye cyja': Mi'n che ultle 
wuc'ile ka mi'n ma tzul cyi'ne cyitz'ine, chi xinak. 

4Ka ma txi ttzokpi'na kitz'ine tu'n t-xi' kuc'ile, jacutzun ko'xe lak'ol triw; 

5katzun mi'n ma txi ttzokpi'na, mlayx ko'xe, tu'nju tzaj tma'n xinak keye cyja': 
Mi'n che ultle wuc'ile ka mi'n ma tzul cyi'ne cyitz'ine, chi xinak, chi Judá. 

6Tmatltzun Israel: —¿Tiku'n cybinchaye mya ba'n lu wi'je? ¿Tiku'n xi cyma'ne 
te xinak ka attok juntl cyitz'ine? Chi Israel. 

7Xitzun cytzak'we'n: —Axte xinak tzaj kaninte ti'j kten ex cyi'j keju ate' tuj kja, 
chi cyja': ¿Itz'xpe cymane? ¿Atpe juntl cyermaniye? Chi xinak. Atzun keye xi 
kma'ne ic tza'nx tten. ¿Baka o na'ne ti'j ka tu'n ttzaj tkanin tu'n t-xi ki'ne kitz'ine 
tuc'il? Che chi. 

8Xitzun tma'n Judá te Israel aju tman cyja': —K'ontza cu'xun tuj ncwente. Jacu 
ko'x naje tu'ntzun kank'in ex tu'ntzun mi'n kcyim, mi aya, mi ko'ye ex mi ke 
kc'wa'le. 

9Tuj ncwente jacu ten cu'xun, ex weye ctzajel tkanina tajlal. Ka minti' ma tzul 
wi'ne juntl maj, ka minti' ma cubtl nk'o'ne twitza, atzun kine at wile twitza te 
jumajx. 

10Nokwit minti' o we'ye, mawtlo bant-xi cab maj kkane ja'lo, chi Judá. 

11Xitzun ttzak'we'n Israel aju cyman cyja': —Ka ic tten, cybinchamniye jlu: 
Cyk'oncuxe tuj cysaque akeju ti'xti tbanilxix in che tzaj tk'o'n tx'otx', ex cyi'nxe 
teju xinak te jun oyaj: cyi'nxe ch'in bálsamo, ch'in ta'l cab, ch'in perjum, ch'in 
tk'olil tze' mirra, ex jun byuj cywitz tze' ba'n cyc'axunjtz. 

12Cyi'nxe cab maj tajlal pwak ic tza'n xi cyi'ne tnejel maj, ex cywitzelcuye che 
oquex k'onte pwak aju ajtz k'o'n tuj cysaque, tu'nju balo nok e tzpet ti'j. 

13Cyuc'inxe cyitz'ine ex cyxi'ye juntl maj tuc'il xinak lu. 

14Awt Dios, aju at tipumal tu'n tbant tcyakil tu'n, tz'ak'nan tuj tanmi xinak lu tu'n 
ttzaj k'ak'an tc'u'j cyi'je, ex tz'etzwit ttzokpi'n juntl cyermaniye tuc'ix Benjamín. 
Atzun weye, ka ma chin cyaj tene minti' nc'wa'le, malo bant-x, chi cyman. 

15Xitzun cyi'n tcy'ajal Jacob ke oyaj ex cab maj tajlal pwak ic tza'n tnejel maj, 
tuc'ix Benjamín xi cyi'n. Cubtzun be cyu'n, e cu'x tuj Ejipt ex e ocx twitz José. 

16Tej ttil José uc'intok Benjamín cyu'n, xi tma'n te tmayordom tuj tja: —K'inxa 
ke xjal lu max njaye. Byon cuba jun wacẍ ex binchan baja tu'nju che wa'l ke xjal 
lu wuc'ile te chilcuk'ij ja'lo, chi José. 

17Tbinchatzun mayordom tcyakil ic tza'nx otok tma José, ex e je'x ti'n ke xjal tuj 
tja José. 

18Atzun cye tzaj t-xobil cyi'j tej cyxi k'i'n tja José, ex in cyma'ntok cyxolx: Ma ko 
tzaj k'i'n tzalu balo tu'n tlaj pwak aju aj k'o'n tuj ksac tej kaj. Ja'lo c'oquel tzokpaj 
ki'j ex ko oquel te tmajen cyuc'ix ke kbur, che chi. 

19Tejtzun cypon ttzi ja, e je'x lak'e' ttxlaj mayordom tu'n cyyolin tuc'il, 

20ex xi cyma'n te cyja': —Ay tat. Tej kul aje tnejel maj, axix toc lak'ol triw ko'ye, 

21ex tej kpone tuj lugar jatum tu'n tex ak'bil ku'ne, jaket ttzi ksaque, jatz cnet 
pwak ttzi t-sac teyle te junjun keye, ex cabalx ta'tok tajlal pwak. Ja'lo, lu ma tzul 
ki'ne. 

22Ax icx ma tzaj ki'ntle pwak tu'n tlak'et triw ku'ne. Minti' ba'n ku'ne alcye cu'x 
k'onte pwak ttzi ksaque tej kul aje tnejel maj, che chi. 

23Xitzun ttzak'we'n mayordom cye cyja': —Ke' cyc'u'je ex mi'n che xobe. Aju 
Cydiose ex Tdios cymane, aloju cu'x k'onte pwak cytzi' ke cysaque. O nc'ame aju 
cypwake octz cyk'o'ne twi triw, chi mayordom. Etztzun k'i'n Simeón tu'n 
mayordom tuj pres ex xi ti'n cyuc'il ke terman. 

24Jurat e ocx ti'n mayordom tuj tja José, xi tk'o'n a' cye tu'n tel tx'jet cyi'j cykan, 
ex xi tk'o'n cywa cybur. 

25Atzun cye, bant tten oyaj cyu'n, ex e ayon acux nnu'l José te chilcuk'ij, tu'nju 
otok cybi atzun tu'n cywa'n tja. 

26Tejtzun tul José tja, xi cyk'o'n te ke oyaj otok tzaj cyi'n, ex e cub ẍmeje' twitz 
tejxi tpon tacl tibaj cywitz max twitz tx'otx'. 

27Xitzun tkanin José cye tza'ntok ate', ex xi tkanintl: —¿Tza'n ta' cymane, aju tij 
xjal tzaj cyma'ne weye? ¿Itz'xpe? Chi José. 

28E cubtzun moc'e' twitz ex xi cytzak'we'n: —Ba'n ta' kmane aju ajbel teya, ex 
itz'x, che chi. 

29Baj tque'yin José ex o til Benjamín aju titz'in, aju tal ttxu', ex xi tkanin cye: —
¿Apetzun cyitz'ine lu, aju cymaye weye? Xitzun tma'n te cyja': —Awt Dios 
cy'iwlante teya ncy'ajal, chi José. 

30Ẍibxix pon tuj tanmi José tej ttil aju titz'in, xi tjyo'n jatum tu'n toc ten ok'el ex 
ax ocx naj tuj tcwart, ex atzun oc ten ok'el. 

31Tejtzun tbaj ok', el ttx'jo'n twitz, etz tuj tcwart, ex xi tma'n cye tmajen: Cyk'on 
cube wabj, chi José. 

32Part o wa'n José, part o che wa'n ke terman, ax icx part o che wa'n ke aj Ejipt, 
akeju ate'tok tuc'il, porque ic'bilxix tuj cywitz aj Ejipt tu'n cycub ten wa'l junx 
cyuc'il aj Hebrey. 

33E cub ke' ke terman José ic tza'nx otok txi tma'n cye ex ic tza'nx cyabk'iyil; 
tnejel cub ke' aju tnejel tzicbaj, ex mancbil cub ke' aju ch'i'p. Bi'xtzun e labin tu'n 
jlu, ex nok o baj cyque'yin tuj cywitz. 

34Xi tk'o'n José aju chibj tcub twi tmes te cychi' ke terman; atzun te Benjamín 
jwe' el tchi' tzaj tk'o'n twitz cye ttzic. E c'an ex e tzalaj junx tuc'il. 

Génesis 44 

Aju tc'abl José 

1Te tibajxi jlu, xi tma'n José te tmayordom: Nojsan cu'xa cysac ke xinak lu tu'n 
triw, nok nic'pun jacu txi cyi'n, k'oncu'xa tpwak teyle te junjun ttzi t-sac, 

2ex k'oncu'xa aju nc'able sak pwak ttx'otx'il ttzi t-sac ch'i'p, tuc'ix aju pwak xcyaj 
tchjo'n twi triw, chi José. Banttzun tu'n mayordom ic tza'n xi tma'n José te. 

3Tej ttzaj t-xe cya'j, e baj cawin ke xinak lu ex e je'tz cyuc'ix ke cybur. 

4Na'nxtok cyetz lak'e' ti'j tnam, xi tma'n José te tmayordom: Lpexa cyi'j ke xjal 
lu, ex oc tcub cyi'j tu'na, k'manxa cye cyja': ¿Tiku'n ma cybinchaye mya ba'n te t-
xel ba'n ma binchanjtz cyi'je? ¿Tiku'n ma tzaj cyelk'a'ne aju tc'abl npatrone? 

5¿Myapetzun a jlu in ajben te tu'n tc'an ex tu'n tk'ijin? Mya ba'n ma cybinchaye, 
chicuya cye, chi José te. 

6Tejtzun tcub cyi'j tu'n mayordom, xi tma'n cye ax ke yol lu. 

7Atzun cye tzaj cytzak'we'n: —Tat, ¿Tiku'n in tzaj tma'na keye icju? Ako'ye 
tmajena mlayx kbinchaye jun ti'xti ic tza'n jlu. 

8Aju pwak jatz cnet ku'ne cyuj ksaque o tz'ajtz ki'ne juntl maj tuc'ila tej ktzaje tuj 
tx'otx' Canaán. ¿Tza'ntzun tten tu'n tetz kelk'a'ne sak pwak ex ka k'an pwak tuj 
tja tpatrona? 

9Akoye ajbel teya; ba'n tu'n tcyim alcye ma jatz cnet c'abl ttzi t-sac; atzun keye, 
jacu ko oque te tmajena, che chi. 

10Xitzun tma'n mayordom cye: —Ba'n, e tbant ic tza'nx ma cymaye. Aju ma tz'el 
cnet c'abl ti'j c'oquel te nmajene; atzun txkantl minti' cyil, chi mayordom. 

11Teylex te junjun el ti'n naj tikatz tbur, cub tk'o'n twitz tx'otx' ex el tpju'n ttzi t-
sac. 

12Octzun ten mayordom jyolte, tzaj ke' ti'j tnejel tzicbaj, ul baj ti'j ch'i'p, ex cnet 
c'abl ttzi t-sac Benjamín tu'n. 

13Eltzun cysbit'un cyxbalun cyi'j tu'n bis, teyle te junjun oc tk'o'n naj tikatz tbur, 
ex e aj meltz'aj tu'n cypon juntl maj tuj tnam. 

14Tejtzun tpon Judá cyuc'ix ke terman tja José, axtok ta' tuj tja; e cub ẍmeje' twitz 
ex pon tacl tibaj cywitz max twitz tx'otx'. 

15Xitzun tma'n José cye cyja': —¿Ti ma cybinchaye? ¿Minti'petzun ba'n cyu'ne 
jun xinak ic tza'n kine ba'n k'ijin? Chi José. 

16Xitzun tma'n Judá: —¿Alcyetzun kyole ex ka kcolbil kibe twitza, tat? Ma tz'el 
kile tuj k'ancha'l twitz Dios. Ja'lo, tmajena ko'ye tuc'ix aju ma tz'el cnet tc'abla 
ti'j, chi Judá. 

17Xitzun tma'n José cyja': —Mlay nbinchaye icju. O'cx aju ma tz'el cnet nc'able 
ti'j, atzunju cyjel ten te nmajene; atzun cyeye ba'n tu'n cyaj meltz'aje tuj txubtxaj 
tja cymane, chi José. 

In cubsan Judá twitz José ti'j Benjamín 

18Pon lak'e' Judá twitz José ex xi tma'n te cyja': Tat, in chin cubsane twitza tu'n 
tcub tbi'na nyole ex tu'n ttzaj tk'o'na twi'ya ti'j, akine tmajena. Mi'n tzaj tk'oja 
wi'je, tu'nju aya ic ttena ic tza'n ax Faraón. 

19Tzaj tkanina keye cyja': —¿Atpe cymane ex ka juntl cyermaniye? Chiya. 

20Xitzun ktzak'we'ne teya cyja': —At kmane, ma tijin wen, ex at jun kitz'ine 
cu'xunx ta', ul itz'j tuj ttijil kmane. O'cx te o cyaj ten tej tcyim jun ttzic aju tal ttxu', 
ex c'ujla'nxix tu'n tman, ko chiye. 

21Tzajtzun tma'na keye, ako'ye tmajena: —Cyi'ntze tu'n nlonteye twitz, chiya. 

22Xitzun kma'ne teya cyja': —Mlayx cyaj tcolin cu'xun tman. Ka ma cyaj tcolin, 
jaculo cyim tman tu'n bis, ko chiye. 

23Tzaj tma'ntla keye: —Ka mi'n ma tzaj cyuc'ine cyitz'ine, mlay che c'mete 
wu'ne, chiya. 

24Tejtzun kpone tuc'il kmane, xi ktx'olba'ne te tcyakilju o tmaya keye. 

25Tzajtzun tma'n kmane keye cyja': —Cyaj meltz'aje lak'olte ch'intl triw, chi 
kmane. 

26Xitzun kma'ne te: —Mlayx ko cu'xe. Jacu ko cu'xe o'cx ka ma txi' kitz'ine kuc'ile. 
Ka mi'n ma txi' kitz'ine kuc'ile, mlayx ko c'mete tu'n xinak ma chixin, ko chiye. 

27Tzajtzun tma'n nmane, aju tmajena: —Ba'n cyu'ne, o'cx cabe ncy'ajale e tzaj ti'j 
nxu'jile. 

28O tz'el k'i'n jun cye ntxlaje. Atxixtzun na'nx twile twitz, atzun in cub nximane 
ti'j ax toc jun txcuplo o cub byonte te. 

29Ka ma tz'el cyi'ne juntl lu ntxlaje, ex ka at jun mya ba'n ma tzaj ti'j, cyu'ne oclo 
chin cymele tu'n bis, porque ma chin tijine, chi nmane. 

30Cyja'tzun nak'lo'cxix nmane ti'j k'a lu; ka mya tuc'ix k'a uc'in ku'ne oc npon 
meltz'aje tuc'il, 

31cymel nmane oc ttil ka mya tuc'ix k'a uc'in ku'ne; cyja'tzun at kile twitz kmane 
ka ma cyim tu'n bis, porque ma tijin wen. 

32Tuj ncwente tzaj k'a lu tu'nju xi nma'ne te nmane cyja': Ka mi'n ma tzul meltz'aj 
cu'xun wu'ne, atzun kine at wile twitza te jumajx, nchiye te. 

33Tu'ntzun jlu in chin cubsane twitza tu'n ncyaje te tmajena te t-xel cu'xun. 
Tzokpinxtzuna tu'n taj meltz'aj cyuc'il ke ttzic. 

34¿Tza'n tten tu'n waj meltz'aje tuc'il nmane ka mya uc'in cu'xun wu'ne? Mlay 
chin aje tu'ntzun mi'n tic' nwitze ti'j c'ixc'oj ctzajel ti'j nmane, chi Judá. 

Génesis 45 

Xi tma'n José cye ttzic ka ax cyerman cyib 

1Minti' o tipatl José tu'n mi'n tjaw ok' cywitz cycyakil ke ajbel te. Tu'ntzun jlu jaw 
tk'ajk'ajel twi' ex tma: Cyexe cycyakile tzalu, chi José. Cyja'tzun, mi jun ajbel cyaj 
ten tuc'il tej t-xi tma'n cye ttzic ka cyerman cyib. 

2Octzun ten José ok'el cyuwxix, o cybi cycyakil aj Ejipt, ex pon tkanil jlu max tuj 
tja Faraón. 

3Xitzun tma'n José cye terman: —Akine José. ¿Itz'xpe nmane? Chi José. Atzun cye 
terman minti' o bant ttzak'wenjtz cyu'n, tu'nju bi'x e sec'paj twitz José. 

4Xitzun tma'n José cye terman: —Che lak'etze ntxlaje, chi José. Atzun cye e je'x 
lak'e', ex xi tma'n cye: —Akine José aju cyermaniye, aju tzaj cyc'ayine tuj Ejipt. 

5Atzun ja'lo, mi'n che bisune ex mi'n tzaj cyk'oje cyxole ti'j ju ntzajlen cyc'ayine 
tzalu, tu'nju ate Dios tzaj samante weye tu'n wul neje cywitze tu'n cyclet xjal. 

6Ma bant-xi cab abk'i ttzajlen we'yaj twitz tx'otx', ex tuj jwe'tl abk'i ja'lo mi a'l 
jun xjal c'awal mi cchmol twitz awal. 

7Ate Dios tzaj samante weye tu'n wul neje cywitze tu'n tcyaj clet cyiyjile twitz 
tx'otx', ex tu'n cycolpete tuj jun tumel ma'xix toclen. 

8Tu'ntzun jlu, mya cyu'ne in tzaj cysama'ne tzalu, nok o'cx tu'n te Dios, ex ax te 
o tz'oc k'onte weye te onil te Faraón, te nejenel tuj tja ex te gobernador tibaj 
tcyakil tx'otx' Ejipt. 

9Cyxi naje tuc'il nmane ex cymanxe te cyja': Chitzun José aju tcy'ajala: Ate Dios o 
tz'oc k'onte weye te gobernador tibaj tcyakil tx'otx' Ejipt. Tzaja wuc'ile jurat naj. 

10Atzun cnajala tuj lugar Gosén, cyuc'ix ke tc'wa'la, ke tal tchmana, cycyakil ke 
taluna ex tcyakilju at teya. Cyja'tzun, nikayin ntxlaje ctela. 

11Atzun cxel nk'o'ne twaya tu'nju atx jwe' abk'i we'yaj, tu'ntzun mi'n tcyima tu'n 
mebyil, aya ex keju ate' tuj tjaya ex tcyakilju at teya, che chicuye te nmane. 

12Lu witz'ine Benjamín, ax icx cyeye che oquele testiw ti'j, ka acu kine in chin 
yolin cyuc'ile. 

13Cytx'olbanxe te nmane ti'j tcyakil woclene toc tzalu tuj Ejipt, ex ti'j tcyakilju ma 
cyile tzalu. Cyxi naje k'ilte nmane, chi José xi tma'n cye. 

14Tzajtzun tchle'n José aju titz'in Benjamín tbi, ex oc ten ok'el. Ax icx te Benjamín 
oc ten ok'el chle'ntok José tu'n. 

15El ttz'uban José cywitz cycyakil ke terman, ex oc ten ok'el tej cytzaj tchle'n. Te 
tibajxi jlu, e oc ten ke terman yolil tuc'il. 

16O pon tkanil lu tuc'il Faraón tuj tja, chi cyja': Ma che ul ke terman José, chi, ex 
o jaw tzalaj Faraón cyuc'ix ke ajbel te. 

17Xitzun tma'n Faraón te José cyja': —K'manxa cye termaniya tu'n toc cyk'o'n 
tikatz cychej tu'n cyaj tuj Canaán, 

18ex e ttzaj cyi'n cyman cyuc'ix ke cyxu'jil ex cyc'wa'l, ex e cyul wuc'ile. Cxel 
nk'o'ne cye aju tbanil tx'otx' tzalu tuj Ejipt, ex che wa'l ti'j tbanil wabj ctzajel tuj 
tx'otx' lu. 

19K'manxa cye tu'n cyxi cyi'n carwaj tzalu tuj Ejipt tu'n ttzaj cyi'n cyxu'jil ex ke 
cyc'wa'l, tuc'ix cymane, ex e cytzaj tzalu. 

20Mi'n che oc we' ti'j aju at cye ma chixin, porque c'oquel te cye aju k'inumabl at 
tzalu tuj Ejipt, chi Faraón. 

21Banttzun cyu'n ke tcy'ajal Israel icju. E je'x tk'o'n José carwaj cye ic tza'nx otok 
tma Faraón, ex xi tk'o'n cywa tuj cybe. 

22Ax icx xi tk'o'n José jun pak t-xbalun teyle junjun; atzun te Benjamín xi tk'o'n 
ox syent sak pwak te, ex jwe' pak t-xbalun. 

23Ex xi t-sama'n José laj bur tjak' iktz tbanilxix attok tuj Ejipt. Ex lajtl bur xi' tjak' 
iktz triw tuc'ix wabj ex chibj, tu'n tbaj tu'n tman tuj tbe oc ttzaj. 

24Baj tk'olben tib José cyuc'il ke terman ex xi tma'n cye cyja': Mi'n che k'ojle tuj 
be, chi José. Cubtzun be cyu'n. 

25E ajtztzun tuj Ejipt, ex e pon tuj Canaán jatum najltok Jacob aju cyman. 

26Xitzun cytx'olba'n te cyman cyja': Itz'x te José, ex a in cawin tibaj tcyakil tx'otx' 
Ejipt, che chi. Bi'x naj tnabl Jacob tu'n jlu, ex minti' xi tniman. 

27Tej tbaj cytx'olba'n tcyakilju otok tma José cye, ex tej tlonte Israel ke carwaj 
otok che tzaj t-sama'n José te k'ibl te, jaw tzalaj nim, 

28ex tma cyja': Ax toc itz'x José aju ncy'ajale. Ma chinxe tuc'il, ex oc wilaye 
na'nxtok ncyime. 

Génesis 46 

Xi' Jacob tuj Ejipt 

1Tzyettzun be tu'n Israel tuc'ix tcyakilju attok te. Tej tul tuj Beerseba, xi tk'o'n 
chojbil te Tdios Isaac aju tman. 

2Tuj konic'an lu o yolin Dios tuc'il Israel mer ic tza'n tuj witzic' ex chi cyja': —
Jacob, Jacob, chi Dios. Xitzun ttzak'we'n Jacob: —Lu kine lu, chi Jacob. 

3Tzajtzun tma'n Dios te cyja': —Akine Dios aju Tdios tmana. Mi'n xoba tu'n t-
xi'ya tuj Ejipt, porque tuj tnam lu che chmetel tiyjila wu'ne, ex che oquel te jun 
nintz nasyon. 

4Chin xe'le tuc'ila tuj Ejipt, ex ax kine chin ajetz k'intle cye tiyjila. Ax icx cbel ten 
José ttxlaja oc tcyima, chi Dios. 

5Ic'tzun Jacob tuj Beerseba. Cyuj ke carwaj otok che tzaj t-sama'n Faraón te k'ilte 
te, jax cyk'o'n ke tcy'ajal Israel aju cyman Jacob tbi, cyuc'ix ke cyc'wa'l ex ke 
cyxu'jil. 

6Xi'tzun Jacob tuj Ejipt cyuc'ix keju ate'tok tuj tja, ax icx xi ti'n ke twacẍ, ke t-ẍne'l 
ex tcyakilju otok cnet tu'n tuj tx'otx' Canaán. 

7E je'x ti'n ke tcy'ajal tuj Ejipt, ke tme'jel, ke tal tchman ex cycyakil ke tiyjil. 

8Atzun cybi aj Israel jlu, akeju e pon tuj Ejipt; ate Jacob ex ke tiyjil: Rubén aju 
tnejel tcy'ajal Jacob. 

9Ke tcy'ajal Rubén, atzun ke jlu: Hanoc, Falú, Hezrón ex Carmi. 

10Ke tcy'ajal Simeón, atzun ke jlu: Jemuel, Jamín, Ohad, Jaquín, Zohar, ex Saúl aju 
tal ju xu'j aj Canaán. 

11Ke tcy'ajal Leví, atzun ke jlu: Gersón, Coat ex Merari. 

12Ke tcy'ajal Judá, atzun ke jlu: Er, Onán, Sela, Fares ex Zara; atzunte Er ex Onán 
otok che cyim tuj tx'otx' Canaán. Ke tcy'ajal Fares, atzun ke jlu: Hezrón ex Hamul. 

13Ke tcy'ajal Isacar, atzun ke jlu: Tola, Fúa, Job ex Simrón. 

14Ke tcy'ajal Zabulón, atzun ke jlu: Sered, Elón ex Jahleel. 

15Atzun ke tcy'ajal Jacob jlu, akeju e tzaj ti'j Lea tej attok tuj Padan-aram, ex attok 
jun tme'jel Jacob Dina tbi. Japun 33 xjal tu'n tcyakil ke xinak ex ke xu'j. 

16Ke tcy'ajal Gad, atzun ke jlu: Zifión, Hagui, Esbón, Suni, Eri, Arodi ex Areli. 



92 

 

 
Mam del Norte 

© 1993 Sociedades Bíblicas Unidas. 
  

 

 

17Ke tcy'ajal Aser, atzun ke jlu: Imna, Isúa, Isúi ex Bería; ex attok jun cyanb, Sera 
tbi. Ke tcy'ajal Bería, atzun ke jlu: Heber ex Malquiel. 

18Atzun ke tcy'ajal Jacob jlu, akeju e tzaj ti'j Zilpa, aju tmajentok Labán ex tzaj 
tk'o'n te Lea aju tme'jel. Japun kaklaj xjal tu'n tcyakil. 

19Ke tcy'ajal Jacob e tzaj ti'j Raquel aju t-xu'jil, atzun ke jlu: José ex Benjamín. 

20Ke tcy'ajal José e tzaj ti'j Asenat aju tme'jel Potifera, aju pal tuj tnam On, atzun 
ke jlu: Manasés ex Efraín; ake jlu e ul itz'j tuj Ejipt. 

21Ke tcy'ajal Benjamín, atzun ke jlu: Bela, Bequer, Asbel, Gera, Naamán, Ehi, Ros, 
Mupim, Hupim ex Ard. 

22Atzun ke tcy'ajal Jacob jlu, akeju e tzaj ti'j Raquel, cyuc'ix ke tal tchman. Japun 
cyajlaj xjal tu'n tcyakil. 

23Aju tcy'ajal Dan, atzun jlu: Husim. 

24Ke tcy'ajal Neftalí, atzun ke jlu: Jahzeel, Guni, Jezer ex Silem. 

25Atzun ke tcy'ajal Jacob jlu, akeju e tzaj ti'j Bilha, aju tmajentok Labán ex tzaj 
tk'o'n te Raquel aju tme'jel. Japun wuk xjal tu'n tcyakil. 

26Tu'n tcyakil japun 66 cyajlal xjal e je'x tuc'il Jacob tuj Ejipt, akeju ax tiyjil, ex 
mya cyuc'ix ke cyxu'jil tcy'ajal e oc tajlal. 

27Cabe cybet tcy'ajal José e ul itz'j tuj Ejipt. Japuntzun 70 cyajlal tiyjil Jacob e je'x 
tuj Ejipt. 

28Xi sama'n Judá tu'n Jacob tu'n tpon tuc'il José, tu'n ttzaj José canul ti'j tuj tx'otx' 
Gosén. Tejtzun cypon tuj Gosén, 

29xi tma'n José cye tmajen tu'n tbant tten tcarwaj, ex xi' canul ti'j Israel aju tman. 
Tejtzun tpon twitz tman, tzaj tchle'n, oc ten ok'el twi' t-semil, ex nim tuj o tz'ok'. 

30Xitzun tma'n Israel te José cyja': Ja'lo ba'n tu'n ncyime tu'nju ma wile twitza, 
ex ba'n wu'ne luya itz'x, chi Israel. 

31Xitzun tma'n José cye terman ex cye txkantl xjal ate' tuj tja tman: Ma chinxe 
k'olte tkanil te Faraón ex cxel nma'ne te cyja': Ma che ul ke wermaniye wuc'ile, 
cyuc'ix ke txkantl xjal ate' tuj tja nmane, akeju najltok tuj Canaán, 

32ex ma che ul cyi'n cyẍne'l, tuc'ix cywacẍ ex tcyakilju at cye, porque pastoril 
ẍne'l ke, ex ch'isal alumaj ke, nchiye, cxel nma'ne te. 

33Oc cytxconjtze tu'n Faraón ex oc ttzaj tkanin cyeye alcye cyak'une, 

34cxeltzun cytzak'we'ne: Pastoril ẍne'l ko'ye ktzajlenxe tej matok c'wa'lx ko'ye 
ic tza'nx ke kxe'chele, che chicuye te, tu'ntzun cycyaj tene najal tuj Gosén, porque 
mya ba'n tuj cywitz aj Ejipt tu'n cyten junx cyuc'il ke pastoril ẍne'l, chi José cye. 

Génesis 47 

1Xi'tzun José k'malte tkanil te Faraón ex chi cyja': Ma tzul nmane cyuc'ix 
wermaniye, tzajni ke tuj tx'otx' Canaán ex ma che ul tuj tx'otx' Gosén cyuc'il ke 
cyẍne'l, ke cywacẍ ex tcyakilju at cye, chi José. 

2Etztzun t-sc'o'n José jwe' terman, ex e tzaj ti'n twitz Faraón tu'n tojtzkinte 
Faraón cywitz. 

3Xitzun tkanin Faraón cye terman José cyja': —¿Alcye ak'untl ba'n cyu'ne? Chi 
Faraón. Xitzun cytzak'we'n: —Pastoril ẍne'l ko'ye ic tza'nx ke kxe'chele, ako'ye 
tmajena. 

4Ma ko ule tu'n ktene tuj tx'otx' lu, tu'nju at nim we'yaj tuj Canaán ex minti' cywa 
kẍne'le. Binchama xtalbil, k'ontza ambil keye tu'n knajane tuj tx'otx' Gosén, che 
chi ke terman José. 

5Xitzun tma'n Faraón te José cyja': —Ma tzul tmana cyuc'ix ke termaniya tu'n 
cyten tuc'ila. 

6Tuj tcwenta ta' tx'otx' Ejipt. K'onxa tnajbil tmana ex ke termaniya tuj tbanil 
tx'otx'. E cynajan tuj tx'otx' Gosén, ex ka ma tz'el tnic'a ti'j ka at ke xinak at cyxol 
at cynabl cyi'j alumaj, k'o'nca ke te cwentil walune, chi Faraón. 

7Ax icx xi k'i'n Jacob tu'n José twitz Faraón, ex cub cy'iwla'n Faraón tu'n Jacob. 

8Xitzun tkanin Faraón te Jacob cyja': —¿Jte'xi abk'iya? Chi Faraón. 

9Xi ttzak'we'n Jacob: —Ma chin japune twi' 130 abk'i ex nok in chin betje'ye. Mya 
ela'xi abk'i kine ex nimcu ma tzic'x wu'ne. Na'nx tjapun wabk'iyile ic tza'n 
cyabk'iyil ktzan nxe'chele, ex ax betin xjal ke, chi Jacob. 

10Cubtzun cy'iwla'ntl Faraón tu'n Jacob, ex baj tk'olben tib tuc'il. 

11Cyja'tzun xi tk'o'n José tnajbil tman cyuc'ix ke terman tuj tx'otx' Ejipt, tuj tx'otx' 
mas tbanil attok tuj, tuj tx'otx' ti'jele tnam Ramesés, ic tza'nx otok tma Faraón. 

12Xi tk'o'n José twa tman, cywa ke terman ex cywa ke txkantl xjal ate' tuj tja 
tman, ic tza'nx in baj tu'n teyle te jun ja xjal. 

13Minti'tok cywa xjal tuj tcyakil tx'otx' Ejipt. Atzunte we'yaj nok cyja' xi' tuj tilil. 
Ch'ixtok cycyim xjal tu'n we'yaj tuj Ejipt ex tuj Canaán. 

14Baj tchmo'n José tcyakil cypwak aj Ejipt ex ke aj Canaán, aju otok tz'ocx 
cychjo'n twi cywa, ex xi tc'u'n pwak lu tuj tja Faraón. 

15Tej minti'tltok cypwak aj Ejipt ex aj Canaán, cycyakil aj Ejipt e pon k'malte te 
José cyja': —K'ontza kwaye. Mya ba'n tu'n kcyime twitza tu'n we'yaj, nok tu'nju 
minti'tl kpwake, che chi. 

16Xitzun ttzak'we'n José: —Ka minti'tl cypwake, cyi'ntze cyalune ex jacu txi 
nk'o'ne cywaye te t-xel cyalune, chi José. 

17Xitzun cyi'n aj Ejipt cyalun tuc'il José, ex xi tk'o'n cywa cyi'j cychej, cyẍne'l, 
cywacẍ ex cybur. Xi tk'o'n cywa te cyxel cycyakil cyalun tuj abk'i lu. 

18Bajtzun abk'i lu, e pon tuj juntl abk'i k'malte te José cyja': —Tat, mlay cub 
kewane twitza minti'tl kpwake, ax icx teya ke kalune. Minti'tl mas tu'n t-xi 
kk'o'ne teya, nok o'cx acu ko'ye ex ktx'otx'e. 

19Mya ba'n tu'n knaje tuc'ix ktx'otx'e twitza. Ko tlak'onxa tuc'ix ktx'otx'e te twi 
kwaye. Jacu ko oque te tmajen Faraón, tuc'ix ktx'otx'e tu'n tajben te. K'ontza iyaj 
tu'n kank'ine, tu'n mi'n kcyime, ex tu'n mi'n tnaj tx'otx', che chi aj Ejipt. 

20Cyajtzun tlak'o'n José tcyakil tx'otx' tuj Ejipt tu'n toc te Faraón. Cycyakil aj Ejipt 
xi cyc'ayin cytx'otx' tu'nju nimxix we'yaj. Cyajtzun tcyakil tx'otx' tuj tcwent 
Faraón. 

21Atzun ke xjal tuj tcyakil tx'otx' Ejipt e oc te tmajen Faraón. 

22O'cxcu cytx'otx' ke pal minti' lak'et tu'n, tu'nju in cyc'mo'ntok cywa tu'n 
Faraón. Atzun in che wa'ntok ti'j aju in xi tk'o'ntok Faraón cye. Tu'ntzun jlu 
minti' xi cyc'ayin cytx'otx'. 

23Xitzun tma'n José cye xjal cyja': —Ja'lo ma che lak'ete wu'ne tuc'ix cytx'otx'e 
tu'n cyoque te Faraón. Lu cyiyaje lu tu'n tcu'x cyawa'ne. 

24Ti'j twitz cyawale cjawil, cxel cyk'o'ne tjwe'yin byuj te Faraón, atzun cyaje byuj 
cyjel ten te cyeye, tu'n tcu'x awet ex tu'n cywa'ne cyuc'ix cyc'wa'le ex cycyakil 
keju ate' cyuc'ile, chi José. 

25Xitzun cytzak'we'n: —Tat, ma ko clete tu'na. Cucxwit tbinchaya xtalbil keye, 
ex ko oquele te tmajen Faraón, che chi xjal. 

26Cubtzun tk'o'n José aju ley lu cyibaj xjal tuj tx'otx' Ejipt ex ax ta' ja'lo, tu'n t-xi 
k'ot tjwe'yin byuj twitz awal te Faraón; o'cx cytx'otx' pal minti' oc te Faraón. 

Aju mancbil tkanbetz Jacob 

27Cyja'tzun tten e cub ten aj Israel najal tuj Ejipt. E oc tajwil tx'otx' Gosén, ex 
nimxix cyajlal o chmet. 

28Ten Jacob wuklaj abk'i tuj Ejipt, ex japun twi' 147 abk'i. 

29Tej ch'ixtok tcyim Israel, tzaj ttxco'n tcy'ajal aju José tbi, ex xi tma'n te cyja': —
Ka taja tu'n tbinchanteya xtalbil weye, chin cubsale twitza, k'o'nctz tk'aba tjak' 
ncuxe ex k'mantza jun yol axix toc ti'j aju tu'n tbinchanteya wi'je. Chin cubsale 
twitza mi'n chin cu'x tmaku'na tuj Ejipt. 

30Oc ncyime ex oc npone junx cyuc'il ktzan nxe'chele, chin elex ti'na tuj Ejipt, ex 
chin oquex tmaku'na junx cyuc'il, chi Jacob. Xitzun tma'n José te cyja': —Cbantel 
wu'ne ic tza'n ma tmaya, chi José. 

31Xitzun tma'n Israel te cyja': —K'mantza jun yol axix toc twitz Dios, chi Israel. 
Xitzun tma'n José jun yol axix toc twitz Dios, ex cub moc'e' Israel tibaj twi twatbil 
tu'n tc'ulun te Dios. 

Génesis 48 

Cub cy'iwla'n Efraín ex Manasés tu'n Jacob 

1Te tibajxi jlu, pon tkanil tuc'il José, otok yabt tman. Xi'tzun José tuc'il ex xi ti'n 
Manasés ex Efraín, akeju cabe tcy'ajal. 

2Tej tbinte Jacob otok tzul José aju tcy'ajal lolte te, jaw tipuman tib, cub ke' twi 
twatbil, 

3ex xi tma'n te José cyja': Aju Dios at tipumal tu'n tbant tcyakil tu'n cub tyec'un 
tib nwitze tuj tnam Luz tuj tx'otx' Canaán, ex cub cy'iwla'n kine tu'n. 

4Tzaj tma'n weye cyja': Wu'ne cchmetel nim tbaja ex nim tiyjila. Ti'ja che elel 
nimcu c'loj xjal. Cxel nk'o'ne tx'otx' lu cye tiyjila che ul itz'j te tibajxi, ex c'oquel 
te cye te jumajx, chi Dios. 

5Atzun ja'lo, weye Efraín ex Manasés, akeju cabe tcy'ajala e ul itz'j tzalu tuj Ejipt 
tej na'nxtok wule tuc'ila tuj tx'otx' lu. Weye ke jlu ic tza'n Rubén ex Simeón. 

6Atzun ke tc'wa'la che ul itz'j cyibajxi ke jlu, atzun ke teya, ex nok tu'nju cyerman 
cyib tuc'il Efraín ex Manasés at cyoclen ti'j etzbil cyuc'il. 

7Tej wajtze tuj Padan-aram cyaj cyim Raquel aju ttxu'ya tuj tx'otx' Canaán, tej 
ch'ixtok ncanune tuj Efrata, ex cu'x nmaku'ne tuj tbeyil Efrata, aju ax juntl tbi 
Belén, chi Jacob. 

8Til Israel ke tcy'ajal José ex xi tkanin te cyja': —¿Alcye ke jlu? Chi Israel. 

9Xi ttzak'we'n José te tman: —Atzun ke ncy'ajale o che tzaj tk'o'n Dios tzalu, chi 
José. Xitzun tma'n tman te cyja': —Che tlak'bantza ke nwitze tu'ntzun cycub 
ncy'iwla'ne, chi tman. 

10Myaxix ba'ntok tbak' twitz Israel tu'nju otok tijin. Tu'ntzun jlu minti'xix in 
tiltok. E je'x tlak'ba'n José ke tcy'ajal twitz tman; atzun te e tzaj tchle'n, el 
ttz'uban cywitz, 

11ex xi tma'n te José cyja': —Minti'tok ximan wu'ne tu'n twile twitza; atzunte 
Dios o tzaj tk'o'n ambil weye tu'n twile cywitz ke tc'wa'la, chi Israel. 

12E je'l ti'n José ke tcy'ajal cywi tch'ec tman, cub moc'e' ex pon tacl tibaj twitz 
max twitz tx'otx'. 

13E tzajtzun ti'n ke cabe tcy'ajal, ate Efraín tuj tbank'ab, ex ate Manasés tuj 
tnayaj, ex e pon tlak'ba'n twitz tman. Cyja'tzun cyaj ten Efraín tuj tnayaj Israel 
ex Manasés tuj tbank'ab. 

14Tejtzun cyxi tnukpi'n Israel ke tk'ab cyibaj, aj tk'o'n tbank'ab tibaj twi Efraín 
aju tz'inbaj; atzun tnayaj tibaj twi Manasés, masque atok tzicbaj. 

15Cubtzun cy'iwla'n José tu'n Jacob, ex chi cyja': Aju Dios o niman nchmane 
Abraham ex nmane Isaac te, aju Dios cwentin kine tu'n atxix tej wul itz'je ex cucx 
ja'lo, 

16aju anjel in chin clete tu'n tuj nimcu mya ba'n, awt cy'iwlante cye cu'xun lu, ex 
cucxwit tzaj na'n nbiye cyi'j ke cu'xun lu, tuc'ix tbi Abraham aju nchmane, ex tbi 
Isaac aju nmane. Chmet-xwit nim cyiyjil twitz tx'otx', chi Jacob. 

17Mya ba'n ela tuj twitz José tu'nju cub tk'o'n tman tbank'ab tibaj twi Efraín. 
Tu'ntzun jlu tzaj ttzyu'n José tk'ab tman, tu'n tel ti'n tibaj twi Efraín ex tu'n tcub 
tk'o'n tibaj twi Manasés, 

18ex xi tma'n te tman cyja': —Mi'n, tat. Mic'x ttenju. Ate Manasés tzicbaj. Atzun 
k'onca tbank'aba tibaj twi', chi José. 

19Atzunte tman minti' o tcuya ex xi tma'n te cyja': —Ba'n wu'ne, ncy'ajal. Ba'n 
wu'ne. Ax icx te cu'xun lu c'oquel te jun c'loj xjal nim toclen. Atzunte tz'inbaj mas 
toclen ctel twitz tzicbaj, ex che oquel ke tiyjil te nimcu c'loj xjal, chi tman José. 

20Tujxtzun k'ij lu e baj tcy'iwla'n ke cabe cu'xun lu ex tma cyja': —C'ajbel cybiye 
cyu'n aj Israel te jun cy'iwbil, ex oc cyma': Awt Dios cy'iwlante cyeye ic tza'n 
tbincha cyi'j aj Efraín ex aj Manasés, che chilo, chi Israel. Cyja'tzun xi tk'o'n Israel 
mas toclen Efraín twitz Manasés. 

21Xi tma'n Israel te José cyja': —Weye chin cymele; atzunte Dios ctel cyuc'ile ex 
che ajele tu'n tuj cytx'otx' ke cyxe'chele. 

22O txi nk'o'ne mas nim tx'otx' teya cywitz ke termaniya, aju el wi'ne cye aj 
Amorrey tej nk'ojine cyi'j tu'n nspadiye ex tuc'ix xobl npleche, chi Israel. 

Génesis 49 

Ke mancbil tyol Jacob 

1E tzajtzun ttxco'n Jacob ke tcy'ajal ex xi tma'n cye cyja': Che lak'etze ex cxel 
nma'ne cyeye aju cbajel cyi'je tuj tk'ijlalil tzul. 

2Akeye ncy'ajal, che lak'etze tu'n cybinteye, akine Jacob. Cybintze nyole, akine 
Israel aju cymane. 

3Rubén, aya nej nc'wa'le; aya wipumale ex tnejel nc'wa'le tej k'i'ntok wipune. 
Mas nimbil teya ex mas tipumala. 

4Ic ttena ic tza'n a' in xpulk'in wen; mya aya ctel nim toclen tu'nju tbinchaya mya 
ba'n twi nwatbile, akine tmana. Cub tana tuc'il nxu'jile. 

5Simeón ex Leví cyerman cyib, jatz cyi'n naj cyspad tu'n cyk'ojin tu'n ttx'u'jil 
cywi'. 

6Mlayx chin tene cyuc'il oc toc cychmon cyib tu'n tbant ti'j jun cyyol, tu'nju e cub 
cybyo'n xjal tu'n cytx'u'jil ex nok tu'n cychquinibil bi'x e cyaj coxe' tor cyu'n. 

7Tzajwit mya ba'n cyibaj tu'n tlaj cytx'u'jil cyuwxix wen ex tlo'ch cyc'u'j nimxix 
wen. Che elel sputj wu'ne cyxol aj Israel. 

8Judá cjawil nimsa'na cyu'n ke termaniya. Ctzyetel ti'j cykul aj k'oj ti'ja tu'na, ex 
che nimal ke termaniya twitza. 

9Judá, aya mer ic tza'n tal balun. Ncy'ajal, ma tz'oca ic tza'n jun balun tbajlenxi 
chyo'n ti'j tcanb. Ma cub wut'e' ex ma cub bune' twitz tx'otx' ic tza'n jun balun 
matij. ¿Alcye c'oquex yonte te? 

10Mi jun c'elel k'inte oclenbaj te Judá, mi aju tvar rey tuj tk'ab max oc tul Siloh, 
twitztzun che nimal ke nasyon. 

11C'oquel tc'alo'n tbur ti'j tkan uva, atzun tal bur c'oquel tc'alo'n ti'j tkan uva 
tbanilxix. C'elel ttx'jo'n t-xbalun tuj ta'l twitz uva. 

12Ke tbak' twitz mas k'ek che que'yin twitz ta'l twitz uva; ex ke twitz te' mas sak 
che que'yin twitz lech. 

13Cnajal Zabulón ttzi mar jatum in che pon barc, ex cpol tmojonil ttx'otx' max tuj 
Sidón. 

14Ic tten Isacar ic tza'n jun bur ikal iktz in ojlan tuj tja. 

15Tej tlonte tx'otx' ba'nxix ex txubtxaj tu'n tojlan, bant tten ttzal ti'j tu'n t-xi ti'n 
iktz ex minti' cub t-xc'ayin tib tu'n toc te majen. 

16Ccawil Dan cyibaj ke t-xjalil, ic tza'n juntl c'loj tiyjil Israel. 

17C'oquel Dan ic tza'n jun lobaj in cub ten ttxlaj be, nne'l ttzac'pu'n t-xe tkan chej 
ex in tzaj tz'ak aju xjal tjax tibaj tu'n. 

18Ay Nman, in chin ayone tu'n nclete tu'na. 

19Che oquel ten soldad k'ojlel ti'j Gad; pero te tibajxi che lajetel tu'n. 

20Tbanilxix twa Aser ctel, ic tza'n cywa rey. 

21C'oquel Neftalí ic tza'n jun ttxu masat in bet tzokpi'n, ex c-yolil ti'j yol tbanilxix. 

22C'oquel José ic tza'n jun awal tcub ttzi a' in tk'o'n nimxix twitz, ex che japunel 
ke tk'ab tibaj tapya. 

23Tzaj tlo'ch cyc'u'j ke xol plech ti'j, xi cyxo'n plech ti'j ex e oc tzokpaj ti'j; 

24atzunte José, cyuw e ten ke tk'ab, ex cyuw tzyet xobl tplech tu'nte Tdios Jacob 
aju at tipumal, tu'nte Cypastor ke aj Israel ex Colol cyi'j, 

25tu'nte Tdios tmana aju c'onil teya, ex tu'nte Dios aju ccy'iwlalte teya ex at 
tipumal tu'n tbant tcyakil tu'n. Oc tc'ma'ya cy'iwbil tzajni twitz cya'j, oc tc'ma'ya 
cy'iwbil tu'n a' in jatz jlet max t-xe'pun tx'otx', ex oc tc'ma'ya cy'iwbil tu'n cypok'l 
xjal ex alumaj, ex tu'n cych'iy. 

26Mas ma' ke cy'iwbil o nc'ame cywitz ke cy'iwbil o cyc'am ke nmane ex ke 
nchmane. Ma'xix cy'iwbil che bel ten tibaj José, ex che pol baj max cywi witz 
minti' bajsbil cye. Ke cy'iwbil lu che bel ten tibaj José aju el pa'n cyxol ke txkantl 
terman. 

27C'oquel Benjamín ic tza'n jun xo'j in tzyun tcanb; te prim cxel tchyo'n ex te kale 
cxel t-sipan aju otok tz'el ti'n tuj k'oj, chi Jacob. 

28Atzun ke cablaj c'loj tiyjil Israel jlu, ex atzun yol lu xi tma'n cyman cye tej t-xi 
tk'o'n cy'iwbil te teyle te junjun. 

Cyim Jacob 

29Ax icx xi tma'n cye tcy'ajal cyja': Ch'ix tpon or tu'n ncyime. Chin cymakun ocxe 
junx cyuc'il ke nxe'chele tuj toy' pic aju at tuj ttx'otx' Efrón aju aj Hetey. 

30Aju toy' pic lu, atzun ta' tuj cojbil Macpela tbi, twitz Mamre, max tuj tx'otx' 
Canaán. O tz'el tlak'o'n Abraham te Efrón junx tuc'il tx'otx', tu'n tajben te mukbil. 

31Atzun ocx maku'n Abraham tuc'ix Sara aju t-xu'jil; ax icx ocx maku'n Isaac 
tuc'ix Rebeca aju t-xu'jil; ax icx atzun ocx nmaku'ne Lea. 

32El lak'o'n aju tx'otx' tuc'ix toy' pic, cyuc'il ke aj Hetey, chi Jacob. 

33Tej tbaj tma'n Jacob ke yol lu cye tcy'ajal, xi tbincha'n tten twi twatbil, jaw baj 
t-xew ex cyim. Cyja'tzun tten pon cyxol ke t-xe'chel. 

Génesis 50 

1Tzaj tchle'n José t-ximlal tman, in ok'tok ex el ttz'uban twitz. 

2Xitzun tma'n cye k'anal akeju in che ajbentok te, tu'n tbaj cybincha'n t-ximlal 
tman tu'n mi'n tk'ay, ex o binchanjtz icju. 

3Xi ti'n 40 k'ij tu'n tbaj binchet t-ximlal, tu'nju atzun tajlal k'ij in xi ti'ntok tu'n 
tbaj binchet t-ximlal jun cyimni. O che ok' aj Ejipt ti'j Israel 70 k'ij. 

4Tejtzun cyjapun baj ke k'ij te bis, o yolin José cyuc'il aj sanjelal ate'tok tuj tja 
Faraón ex xi tma'n cye cyja': —Ka ba'n ma chin ele tuj cywitze, cybinchame 
xtalbil tu'n t-xi cyma'ne te Faraón cyja': 

5Tej ch'ixtok tcyim nmane, tzaj tma'n weye tu'n t-xi nma'ne jun yol axix toc twitz 
Dios te, ex tma tu'n tocx nmaku'ne tuj toy' pic aju tu'nx o bant, atzun ta' tuj tx'otx' 
Canaán. Cyja'tzun in xi nkanine xtalbil te Faraón, tu'n ttzaj tk'o'n ambil weye tu'n 
nxi'ye makulte ktzan nmane, ex chin ul meltz'aje, che chicuye te Faraón, chi José. 

6Xitzun ttzak'we'n Faraón: —Txi'ya makulte ktzan tmana ic tza'nx o tma teya, 
che chicuye te José, chi Faraón. 

7Xi'tzun José makulte ktzan tman, ax icx e je'x ke aj sanjelal tuc'il, akeju attok 
cyoclen tuj tja Faraón ex tuj tx'otx' Ejipt. 

8Ax icx e je'x keju ate'tok tuj tja Jacob, cyuc'ix keju ate'tok tuj tja José ex ke 
terman. O'cx ke cyc'wa'l cyuc'ix ke cyalun e cyaj ten tuj tx'otx' Gosén. 

9Ax icx e je'x carwaj ex xjal tibaj chej tuc'il. Cyja'tzun nim xjal e je'x tuc'il. 

10Tejtzun cypon tuj tpe'n Atad, jatum nne'ltok ttxc'omil triw, aju tcubtok tuj 
tjawitz k'ij jlajxi nima Jordán, atzun cub cychmon cyib ti'j cyimni ex e cub ten 
ok'el tuc'il nimxix bis. Atzun o bisun José, ex o tz'ok' ti'j ktzan tman wuk k'ij. 

11Tejtzun cylonte ke aj Canaán, akeju najltok tuj tx'otx' lu, cyma cyja': Nim cybis 
aj Ejipt ti'j jun cycyimni, che chi. Tu'ntzun jlu, Abel-mizraim tbi lugar lu oc k'o'n. 
Aju lugar lu tcub tuj tjawitz k'ij jlajxi nima Jordán. 

12Cybincha ke tcy'ajal Jacob ic tza'nx o tma cye. 

13Atzun xi cyi'n tuj tx'otx' Canaán, ex atzun ocx cymaku'n tuj toy' pic tuj cojbil 
Macpela tbi, tuj tx'otx' otok tz'el tlak'o'n Abraham te Efrón aju aj Hetey, tu'n 
tajben te mukbil. Aju tx'otx' ex aju toy' pic lu, atzun ta' twitz Mamre tuj tjawitz 
k'ij. 

14Tej tocx tmaku'n José ktzan tman, aj meltz'aj tuj Ejipt cyuc'ix ke terman ex 
cycyakil ke xjal otok che'x tuc'il. 

Ke mancbil k'ij te José 

15Tej cylonte ke terman José otok cyim cyman, cyma cyja': Oclo ko elel tic'un 
José, ex oclo ctzajel tk'o'n mya ba'n te t-xel ju mya ba'n kbincha ti'j ojtxi. 

16Xitzun cyk'o'n tkanil te José, che chi cyja': Tej na'nxtok tcyim ktzan kman cyaj 
tma'n keye 

17tu'n t-xi kma'ne teya cyja': Binchama xtalbil, najsama aju mya ba'n ex aju il o 
binchanjtz ti'ja cyu'n ke ttzica. Ax toc mya ba'n o cybincha ti'ja, chi. Tu'ntzun jlu, 
in ko cubsane twitza tu'n tcub tnajsa'na kile, ako'ye tmajen Dios aju Tdios kman, 
che chi. Oc ten José ok'el acux in che yolintok ke sanjel. 

18Ax icx cywitzelcu ke terman José e pon tuc'il, e cub moc'e' twitz, pon tacl tibaj 
cywitz max twitz tx'otx' ex xi cyma'n te cyja': —Lu ko'ye lu, tmajena ko'ye, che 
chi. 

19Xitzun tma'n José cye cyja': —Mi'n che xobe, baka Dios kine. 

20Cub cyximane tu'n tbant mya ba'n wi'je, atzunte Dios o tz'oc tk'o'n te ba'n, tu'n 
tbant aju in kil ja'lo, tu'n cyclet nimcu xjal tu'n mi'n cycyim. 

21Tu'ntzun jlu mi'n che xobe. Che xel nc'a'chine cyuc'ix ke cyc'wa'le, chi José. 
Cyja'tzun k'ukbanjtz cyc'u'j tu'n José, tu'nju o yolin cyuc'il tuc'il nimxix tc'ujlalil. 

22Najantltzun José tuj Ejipt junx cyuc'il ke tiyjil tman. O ank'in José 110 abk'i, 

23ex o til ke tal tchman Efraín aju tcy'ajal. Ax icx ke tc'wa'l Maquir aju tcy'ajal 
Manasés e cub k'o'n cywi tkan José tej cyul itz'j. 

Cyim José 

24Xitzun tma'n José cye terman cyja': Weye chin cymele, atzunte Dios c'onilte 
cyeye ex che elex k'i'ne tu'n tuj tx'otx' lu, tu'ntzun cypone tuj tx'otx' tzaj ttziyan 
te Abraham, te Isaac ex te Jacob, chi José. 

25Xitzun tma'n José cye tu'n t-xi cyma'n jun yol axix toc twitz Dios ex tma cyja': 
Ax toc tzul Dios onilte cyeye. Octzun tjapun jlu, bix txi cyi'ne nbakile, chi José. 

26Cyimtzun José otok japun twi' 110 abk'i. Bajtzun bincha'n t-ximlal tu'n mi'n 
tk'ay ex cu'x k'o'n tuj jun cax tuj Ejipt. 

Éxodo 

Éxodo 1 

Aju yajbil cye aj Israel tuj Ejipt 

1Atzun cybi aj Israel jlu, akeju e pon tuj Ejipt junx tuc'il Jacob, cyuc'ix ke cyc'wa'l 
teyle junjun: 

2Rubén, Simeón, Leví, Judá, 

3Isacar, Zabulón, Benjamín, 

4Dan, Neftalí, Gad ex Aser. 

5Tu'n tcyakil 70 cybet tiyjil Jacob. Atzunte José otok pon nej tuj Ejipt. 

6Cyimtzun José cyuc'ix cycyakil ke terman ex cycyakil keju e ul itz'j tuj tk'ijlalil 
lu. 

7Tzajtzun nim cyc'wa'l aj Israel, chmet-xix cybaj, o ch'iyxix cyajlal, oc nimxix 
cyipun ex noj twitz tx'otx' Ejipt cyu'n. 

8Te tibajxi oc juntl rey tuj Ejipt, minti' ojtzki'ntok José tu'n ex xi tma'n cye t-xjalil 
cyja': 

9—Cyque'yinxe; ma chmet cyajlal aj Israel mas ic tza'n ke, ex mas at cyipun 
kwitz. 

10Mya yajcu che ul xjal k'ojlel ki'j, ex jaculo bant tu'n toc cymojban cyib aj Israel 
cyuc'il tu'n cyk'ojin ki'j, ex bi'xlo che ic'el tuj tx'otx' lu. Ja'lo ba'n tu'n kximan cyi'j 
ti che oquel ku'n, tu'n mi'n tchmet nim cybet, chi rey. 

11E jo'ctzun k'o'n caporal cyibaj aj Israel cyu'n aj Ejipt tu'n cyak'nan cyuw. Jaw 
cybincha'n aj Israel cabe tnam te Faraón tu'n tc'u't twitz awal cyuj, jun Pitón tbi, 
atzun juntl Ramesés tbi. 

12Tej cycub c'ixbisa'n nimxix, nok mas nim e chmet ex nimxix oc cyajlal. Tu'ntzun 
jlu tzaj nimxix cyxobil aj Ejipt cywitz aj Israel. 

13E cubtzun jatz'o'n aj Israel tu'n ak'untl cyu'n aj Ejipt. 

14Tuj c'ixc'oj e ten cyu'n aj Ejipt, tu'nju cyuwxix ak'untl cub k'o'n cyibaj tu'n tbant 
xok'l ex lok' cyu'n, ax icx tu'n tbant cycyakil wik ak'untl tuj cojbil. E oc lajwersin 
tu'n tbant tcyakil jlu cyu'n. 

15Xitzun tma'n rey te Ejipt te Sifra ex Fúa, akeju betx'lon ate' cyxol ke xu'j aj 
Israel: 

16—Oc cypone yok'il cyi'j ke xu'j aj Hebrey oc tul cyal, bix tz'oc cyque'yine ti 
klelte ne'. Ka k'a, bi'x cub cybyo'ne; katzun xu'j, mi'n cub cybyo'ne, chi rey. 

17Atzun cye betx'lon e xob twitz Dios, minti' o cybincha ic tza'n o tma rey, nok 
o'cx cyak' ambil tu'n cyank'in ke tal k'a. 

18E tzaj ttxco'n rey ke betx'lon ex xi tma'n cye cyja': —¿Tiku'n ma cybinchaye 
jlu? Ma cyak'e ambil tu'n cyank'in ke tal k'a, chi rey. 

19Xitzun cytzak'we'n ke betx'lon te Faraón: —Ke xu'j aj Hebrey mic'x cyten ic 
tza'n ke xu'j aj Ejipt pen nnu'l itz'j cyal. Ke xu'j aj Hebrey at nim cyipun; na'nxtok 
cypon canun betx'lon, otok tzul itz'j naj cyal, che chi. 

20O tbincha Dios ba'n cyi'j ke betx'lon. O chmet nimxix cyajlal aj Israel, ex oc 
nimxix cyipun. 

21Tu'nju e xob ke betx'lon twitz Dios, o chmet cyiyjil tu'n. 

22Xitzun tma'n Faraón cye cycyakil t-xjalil cyja': Cyxon cu'xe tuj nima cycyakil tal 
k'a in che itz'j cyxol aj Hebrey; atzun ke tal txin, cyk'onxe ambil cye tu'n cyank'in, 
chi Faraón. 

Éxodo 2 

Ul itz'j Moisés 

1At jun xinak cyxol tiyjil Leví o moje' tuc'il jun xu'j ax aj Leví. 

2Oc ten tal xu'j lu, ex k'a tal ul itz'j. Tej ttil tbaniltok que'yin, xi tewan ox xjaw. 

3Tej minti'tl bant tu'n t-xi tewan, tzaj ti'n jun chi'l binchamaj ti'j ajlaj, baj tlo'tzin 
ti'j tu'n ta'l ula ex k'ol, cu'x tk'o'n tal ne' tuj ex ocx tewan cyxol tkan ajlaj ttzi nima 
Nilo. 

4Najchak xi we' jun tanb ne' que'yilte te, tu'n tlonte ti at tbajel ti'j. 

5Cu'xtzun tme'jel Faraón chil ttzi nima ex tej in che bettok ke k'apoj ttzi nima, 
akeju uc'intok tu'n, o til tme'jel Faraón aju chi'l tocx cyxol tkan ajlaj, ex xi t-
sama'n jun tmajen k'ilte te. 

6Tej tjaw tjako'n, o til tal ne' ex lu in ok'tok. Tzajtzun k'ak'an tc'u'j tme'jel Faraón 
ti'j ex tma: Tc'wa'l jun aj Hebrey te jlu, chi tme'jel Faraón. 

7Xitzun tma'n tanb tal ne' te tme'jel Faraón cyja': —Ka taja, jacu chinxe txcolte 
jun xu'j aj Hebrey tu'n t-xi k'ot tch'u' ne', chi txin. 

8Xi ttzak'we'n tme'jel Faraón: —Txi'ya. Xi'tzun te txin ex tzaj ttxco'n aju ttxu ne'. 

9Xitzun tma'n tme'jel Faraón te cyja': K'inxa tal ne' lu, ch'iysama ex cchjetela 
wu'ne. Xitzun ti'n txubaj tal ne' ex o ch'iy tu'n. 

10Tejtzun tch'iy ne', xi ti'n twitz tme'jel Faraón, octzun tk'o'n tme'jel Faraón mer 
ic tza'n te tal, Moisés*fn* tbi oc tk'o'n ex tma: Atzun tbi c'oquel tu'nju tuj a' jatz 
wi'ne, chi tme'jel Faraón. 

Etz ok Moisés tuj Ejipt 

11At jun k'ij, tej otok ch'iy Moisés, etz que'yilte cye t-xjalil ex o til cyuw ak'untl 
tcub cyibaj. Ax icx o til lu jun aj Ejipt in c'ixbisantok ti'j jun aj Hebrey aju t-xjalil. 

12Xitzun tque'yin Moisés ti'jele, ex tej ttil mi a'ltok jun in que'yin ti'j, cub tbyo'n 
aju aj Ejipt ex cu'x tmaku'n tjak' poklaj. 

13Tuj juntl k'ij, etztl Moisés ex o til cabe aj Hebrey in che k'ojintok cyxolx. Xi 
tma'n teju otok tbincha mya ba'n ti'j tuc'il: —¿Tiku'n nno'c tbyo'na t-xjalila? Chi 
Moisés. 

14Xitzun ttzak'we'n aj Hebrey te: —¿Alcye ma tz'oc k'onte teya te nejenel ex te 
jwes kibaje? ¿Kape taja tu'n ncub tbyo'na ic tza'n cub tbyo'na aju aj Ejipt? Chi 
xjal. Tzajtzun t-xobil Moisés, ex tma tuj tanmi: Malo chin binjtze ti'j xjal o cub 
wu'ne, chi Moisés. 

15Tej tbinte Faraón aju otok binchanjtz, oc tk'o'n tilil tu'n tcub byo'n Moisés tu'n, 
atzunte Moisés etz ok twitz, ex xi' najal tuj tx'otx' Madián. 

16Tej k'ukltok ttzi jun xoch, e ul wuk tme'jel pal te Madián, ex jatz cyi'n a' tu'n 
cynoj ke choc tu'n cyc'an t-ẍne'l cyman. 

17E ultzun txkantl pastor ex e je'l cylajo'n ke txin. Atzunte Moisés oc ten colol 
cyi'j txin ex xi tk'o'n cyc'a ke cyẍne'l. 

18Tej cypon meltz'aj ke txin tja Reuel aju cyman, tzaj tkanin cye cyja': —¿Tza'n 
tten ma che ul naje ja'lo? Chi Reuel. 

19Xitzun cytzak'we'n txin: —At jun xinak aj Ejipt ma colon ki'je tuj cyk'ab txkantl 
pastor. Ax icx ma jatz ti'n a' ex ma txi tk'o'n cyc'a ẍne'l, che chi txin. 

20Xitzun tma'n Reuel cye tme'jel: —¿Jatum ta' xinak lu? ¿Tiku'n mi'n saj cyuc'ine 
tzalu? Cytxca'tze tu'n twa'n kuc'il, chi Reuel. 

21Ba'n e'la tuj twitz Moisés tu'n tcyaj ten tuc'il xinak lu, ex xi tk'o'n xinak jun 
tme'jel aju Séfora tbi te t-xu'jil Moisés. 

22Ul itz'j jun tal xu'j lu. Gersón tbi oc tk'o'n Moisés ex tma: Atzun tbi c'oquel tu'nju 
stranjer xjal kine tuj tx'otx' lu. 

23Tbajlenxi nim k'ij cyim rey te Ejipt. Atzun cye aj Israel cucx e ayayan tu'nju nim 
ak'untl cub k'o'n cyibaj, ex jaw tk'ajk'ajel cywi'. O japun tk'ajk'ajel cywi' tuc'il 
Dios, tu'n tlaj ak'untl tcubtok cyibaj. 

24O tbi Dios tk'ajk'ajel cywi' in che ayayantok, ex ultzun ti'j tc'u'j aju yol otok tzaj 
ttziyan te Abraham, te Isaac ex te Jacob. 

25O til Dios ke aj Israel ex el tnic' ti'j ju in bajtok cyi'j. 

Éxodo 3 

Tej ttxocl Moisés tu'n Dios 

1In cwentintok Moisés cyi'j t-ẍne'l Jetro*fn* aju tji' ex pal te Madián, at jun k'ij xi 
ti'n ke ẍne'l tuj tzkij tx'otx' ex pon t-xe witz Horeb, aju witz te Dios. 

2Cubtzun tyec'un tib t-anjel Kman twitz tuj jun wi' ch'i'x c'ul in julintok tu'n k'ak'. 
O til in julintok ch'i'x c'ul tu'n k'ak' ex minti' in cub tz'e'ytok. 

3Tmatzun Moisés: Chin xel lak'e'ye que'yilte te, ex oc wila'ye tiku'n minti' in cub 
tz'e'y aju ch'i'x c'ul lu. 

4Tej tlonte Kman cyja'tok t-xi lak'e' Moisés que'yilte te, tzaj k'ajt tuj ch'i'x c'ul ex 
tzaj tma'n te cyja': —Moisés, Moisés. —Lu kine lu, chi Moisés, xi ttzak'we'n. 

5Tzajtzun tma'n Dios te cyja': —Mi'n tzaj lak'e'ya. K'i'mela t-xajbiya cyi'j tkana, 
porque xjan aju lugar jatum tcuba. 

6Ex tzaj tma'ntl: Akine Tdios tmana, aju Tdios Abraham, Tdios Isaac ex Tdios 
Jacob, chi Kman. Octzun tmaksi'n Moisés twitz tu'nju tzaj t-xobil ti'j tu'n tlonte 
twitz Dios. 

7Tzaj tma'ntl Kman: —Ma wile yajbil cye xjal etzan wu'ne, akeju ate' tuj Ejipt. Ma 
nbiye tk'ajk'ajel cywi' in che ayayan cyu'n caporal, ex ba'n wu'ne nic'pun in che 
c'ixbisanjtz, 

8ex tu'ntzun jlu ma chin cu'tze tu'n cyclet wu'ne tuj cyk'ab aj Ejipt, tu'n cyetz 
wi'ne tuj tx'otx' ma chixin ex tu'n cypon wi'ne tuj jun tx'otx' ba'n ex ma' twitz. 
Aju tx'otx' lu, k'inunxix ex tbanilxix. Atzun najl ke aj Canaán, ke aj Hetey, ke aj 
Amorrey, ke aj Ferezey, ke aj Hevey ex ke aj Jebusey. 

9Ma nbiye in che ayayan aj Israel ex ma wile in che c'ixbisanjtz cyu'n aj Ejipt. 

10Tu'ntzun jlu, txi'ya ja'lo. Cxel nsama'na twitz Faraón tu'n cyetz ti'na tuj Ejipt 
ke xjal etzan wu'ne, akeju aj Israel, chi Dios. 

11Xitzun tma'n Moisés te Dios: —¿Ti woclene tu'n nxi'ye twitz Faraón ex tu'n 
cyetz wi'ne aj Israel tuj Ejipt? 

12Tzaj ttzak'we'n Dios te: —Txi'ya, porque chin tele tuc'ila. Atzun jlu c'ajbel te 
jun techal teya ka wu'ne otok txi nsama'na: Oc cyetz ti'na tuj Ejipt ke xjal etzan 
wu'ne, cycyakile che c'ulule weye t-xe witz lu, chi Dios. 

13Xitzun tma'n Moisés te Dios: —Oc npone cywitz aj Israel, ex oc t-xi nma'ne cye 
cyja': Ma chin tzaj sama'ne cyuc'ile tu'n Cydios kxe'chel, nchiloye, ex ka ma tzaj 
cykanin weye: ¿Titzun tbi? ka che chi, ¿titzun cxel nma'ne cye? Chi Moisés. 

14Tzaj ttzak'we'n Dios te Moisés: —AKINE AJU AX KINE, chi Dios. Ax icx tzaj 
tma'ntl: Cyja'tzun tten cxel tma'na cye aj Israel: Aju toc tbi AKINE ma tzaj 
samante weye cyuc'ile, chicuya. 

15Xi tma'ntl Dios te Moisés: Atzun jlu cxel tma'na cye aj Israel: Ate Kman*fn* aju 
Cydios kxe'chel, Tdios Abraham, Tdios Isaac ex Tdios Jacob, ma tzaj samante 
weye cyuc'ile. Atzun nbiye jlu te jumajx, chi Dios, ex cucx ctzajel na'n cyuj 
cycyakil tabk'iyil, chicuya cye. 

16Txi'ya, chmon baja ke tij xjal at cyoclen cyxol aj Israel ex k'manxa cye cyja': Ate 
Kman aju Cydios kxe'chel, Tdios Abraham, Tdios Isaac ex Tdios Jacob, cub 
tyec'un tib nwitze, ex tzaj tma'n weye cyja': Ax toc ma tz'oc nk'o'ne cwent cyi'je 
ex ma wile aju in binchanjtz cyi'je tuj Ejipt, chi Dios. 

17Ex tmatl: Akine chin eletz k'inte cyeye tuj yajbil cyi'je tuj Ejipt, tu'n cyxi'ye tuj 
cytx'otx' aj Canaán, aj Hetey, aj Amorrey, aj Ferezey, aj Hevey ex aj Jebusey. Aju 
tx'otx' lu k'inunxix ex tbanilxix, chicuya cye. 

18Cxel bi'n tyola cyu'n ke tij xjal cyxol aj Israel. Aya cyuc'ix ke tij xjal lu che xe'le 
twitz rey te Ejipt, ex cxel cyma'ne te cyja': Ate Kmane aju Kdiose, ako'ye aj 
Hebrey, cub tyec'un tib kwitze. Tu'ntzun jlu, k'ontza ambil keye tu'n kxi'ye tuj 
tzkij tx'otx' ox k'ij kbeye, tu'n t-xi kk'o'ne chojbil te Kmane aju Kdiose, che 
chicuye te. 

19Ba'n wu'ne, mlay che etz tzokpi'ne tu'n rey te Ejipt ka minti' ma cub tcastiw 
wu'ne. 

20Atzun weye cxel nyec'une wipumale, che bel nc'ixbisa'ne ke aj Ejipt cyu'n 
cycyakil nbinchbene nim cyipumal che bantel wu'ne cyi'j, ex maxitzun che eletz 
tzokpi'ne tu'n. 

21Wu'ne cnetel xtalbil cyu'n aj Israel cywitz aj Ejipt, tu'ntzun mi'n cyetz minti' 
k'i'n cyu'n. 

22Cxel tkanin teyle junjun xu'j te tvesin aj Ejipt, ex te xu'j aj Ejipt ax najl tuj tja, 
ke ti'xti sak pwak cytx'otx'il, k'an pwak cytx'otx'il ex xbalun tu'n toc cyk'o'n cyi'j 
cyal; cyja'tzun tten c'eletz cyi'n aju at cye aj Ejipt, chi Dios. 

Éxodo 4 

1Xitzun tma'n Moisés te cyja': —Yajtzun ka mi'n ẍinx cyniman, ka mi'n ẍinx 
cybi'n, ex ka ma cyma cyja': Minti' o cub tyec'un tib Kman twitza, ka che chi. 

2Tzajtzun tkanin Kman te: —¿Titzun k'i'n tu'na tuj tk'aba? Xi ttzak'we'n Moisés: 
—Jun cy'ako'ch, chi Moisés. 

3Tzaj tma'n Kman te cyja': —Xo'nxa twitz tx'otx'. Xitzun t-xo'n Moisés twitz 
tx'otx', o ch'expaj naj ex oc te jun lobaj. Atzunte Moisés, el ok ti'j. 

4Tzajtzun tma'n Kman te Moisés: —Nukpinx tk'aba, ex tzyuntza tje', chi Dios. Xi 
tnukpi'n Moisés tk'ab ex tzaj ttzyu'n; o ch'expaj naj, ex octl te cy'ako'ch tuj tk'ab. 

5Tzaj tma'n Kman te cyja': —Tu'ntzun jlu c'oquex cyniman ka ax toc o cub 
nyec'un wibe twitza, akine Dios, aju Cydios t-xe'chela, Tdios Abraham, Tdios 
Isaac ex Tdios Jacob. 

6Tzaj tma'ntl Kman te: K'o'ncx tk'aba ttzi t-xu'ca. Ocxtzun tk'o'n tk'ab ttzi t-xu'c, 
ex tej tetz ti'n, lu nojnitok ti'j tu'n tx'a'c, ex sak que'yintok ic tza'n ttxa che'w. 

7Tzaj tma'ntl Kman te cyja': —K'o'ncx juntl maj tk'aba ttzi t-xu'ca. Ocxtzun 
tk'o'ntl Moisés tk'ab ttzi t-xu'c ex tej tetz ti'ntl, otok banix tk'ab ic tza'nx tten 
tcyakil t-ximlal. 

8—Katzun mi'n ma txi nimana cyu'n, ex ka mi'n ma txi cybi'n tyola oc tbant tnejel 
techal, cxeltzun nimana cyu'n oc tbant tcabin techal. 

9Katzun mi'n ma txi cyniman ke cabe techal lu, ex ka mi'n ma txi cybi'n tyola, 
cjawitztzun ti'na ch'in a' tuj nima ex cbel tko'na twitz tx'otx'. Cch'expeteltzun a' 
lu ex c'oquel te chic' twitz tx'otx', chi Dios. 

10Xitzun ttzak'we'n Moisés te Kman cyja': —Ay, Tat. Bajx chin oque te jun xjal 
nok tocx yol tuj ttzi'; atxix wul-len itz'je ex mya nok o'cx tej ma yolina wuc'ile yaj 
in meltz'aj ntzi'ye ti'j yol, ex xt'ab chin yoline, chi Moisés. 

11Tzajtzun tma'n Kman te cyja': —¿Al u'n bant ttzi xjal? ¿Al u'n bant aju xjal 
miban yolin ex aju xjal miban bin, aju xjal ba'n que'yin ex aju xjal moẍ? 
¿Myapetzun wu'ne, akine Cymane? 

12Txi'ya ja'lo. Akine chin onil teya oc tyolina, ex cxel nxnak'tza'ne alcye yol cxel 
tma'na, chi Dios. 

13Xitzun tma'ntl Moisés te Dios: —Nman, chin cubsale twitza tu'n t-xi t-sama'na 
junxitl xjal, chi Moisés. 

14Tzajtzun tk'oj Kman ti'j Moisés ex tzaj tma'n te cyja': —¿Myapetzun ojtzki'n 
Aarón wu'ne, aju aj Leví ex ttzica? Ba'n wu'ne ba'nxix yolin. Tzul canul ti'ja, ex 
oc tque'yinjtza tu'n ctzalajel nim tuj tanmi. 

15Aya c-yolil tuc'il, ex cxel tma'na te alcye yol tu'n t-xi tma'n. Akine chin xel 
k'onte yol tuj ttzi'ya, ax icx tuj ttzi Aarón, ex che xel nxnak'tza'ne alcye cbantel 
cyu'ne. 

16A Aarón c-yolil te t-xela cywitz xjal. Ate c'oquel mer ic tza'n ttzi'ya; atzun teya 
c'oquela mer ic tza'n Dios te te. 

17K'inxa aju cy'ako'ch lu, porque tu'ntzun jlu che bantel ke techal tu'na, chi Dios. 

Aj meltz'aj Moisés tuj Ejipt 

18Ic'tzun Moisés, pon tja Jetro aju tji' ex xi tma'n te cyja': —Waje tu'n waj 
meltz'aje cyuc'il nxjalile ate' tuj Ejipt, tu'n twile ka itz'x ke, chi Moisés. Xitzun 
tma'n Jetro te Moisés: —Txi'ya tuc'il tzalajbil. 

19Ax icx otok tzaj tma'n Kman te Moisés tuj Madián cyja': —Taj meltz'aja tuj Ejipt 
porque o che cyim cycyakil keju cyajbiltok tu'n tcub byo'na cyu'n. 

20Tzajtzun ti'n Moisés aju t-xu'jil cyuc'ix ke tc'wa'l, e jax tk'o'n cyibaj bur, ex aj 
meltz'aj tuj Ejipt. Ax icx xi ti'n Moisés aju cy'ako'ch te Dios. 

21Xi tma'n Kman te Moisés: —Oc tpona tuj Ejipt nok mi bant tu'na ke binchben 
nim cyipumal twitz Faraón, porque o txi nk'o'ne tipumala tu'n cybant tu'na. 
Masque icju, pero cbel ncyuwsa'ne tanmi, ex mi'n che etz ttzokpi'n ke aj Israel. 

22Cxeltzun tma'na te Faraón: O tzaj tma'n Kmane cyja': Ke aj Israel mer ic tza'n 
tnejel ncy'ajale ke. 

23Ma txi nma'ne teya tu'n cyex ttzokpi'na tu'n cyc'ulun weye; atzun teya mi'n 
taja tu'n cyex ttzokpi'na. Tu'n jlu cbel nbyo'ne aju tnejel tcy'ajala, chicuya te 
Faraón, chi Dios te Moisés. 

24Cyja'tok t-xi' Moisés tuj be ex pon jatum tu'n tex ak'bil te. Cub tyec'un tib Kman 
twitz ex o tajbe Kman tu'n tcub byo'n Moisés tu'n. 

25Tzajtzun ti'n Séfora jun abj attok ttzi' wen, el tkesin ttz'umal twi ttz'a'lbil tal, 
xi t-xo'n cyxe tkan Moisés ex xi tma'n te cyja': Ax toc nchmil, nok tu'n tlaja ma 
tz'el chic', chi xu'j. 

26O tma Séfora icju tu'n tlaj sircunsisyón. Cyja'tzun tten tzokpet Moisés tu'n 
Kman. 

27Tzaj tma'n Kman te Aarón: —Txi'ya canul ti'j Moisés tuj tzkij tx'otx', chi Kman. 
Tzajtzun Aarón, ex o cnet Moisés tu'n t-xe witz te Dios ex el ttz'uban twitz. 

28Xitzun ttx'olba'n Moisés te Aarón tcyakil yol otok tzaj tma'n Kman te, cyuc'ix 
cycyakil ke techal otok che tzaj k'ma'n te tu'n tbinchante. 

29E je'xtzun Moisés ex Aarón ex e oc cychmo'n cycyakil ke tij xjal at cyoclen cyxol 
aj Israel. 

30Xi ttx'olba'n Aarón tcyakilju otok tzaj tma'n Kman te Moisés ex tbincha ke 
techal cywitz ke xjal. 

31Xitzun cyniman aj Israel tyol Moisés. Tej cybinte ka otok til Kman aju yajbil cye 
ex tajbiltok tu'n t-onin cyi'j, e cub moc'e' ex e c'ulun. 

Éxodo 5 

E pon Moisés ex Aarón yolil tuc'il Faraón 

1E ocxtzun Moisés ex Aarón twitz Faraón ex xi cyma'n te cyja': —Ate Kmane ex 
Kdiose, ako'ye aj Israel, in tma'n teya cyja': Che ttzokpintza ke xjal etzan wu'ne, 
tu'n cyic'san nink'ij te nimbil weye tuj tzkij tx'otx'. 

2Xi ttzak'we'n Faraón cyja': —¿Alcyeju nno'c cyk'o'ne te Cymane, ex cyaje tu'n t-
xi nbi'ne tyol tu'n cyex ntzokpi'ne ke aj Israel? Minti' ojtzki'n Cymane wu'ne, ex 
mlayx che ex ntzokpi'ne ke aj Israel tu'n cyex, chi Faraón. 

3Xitzun cyma'n te cyja': —Aju Kmane ex Kdiose, ako'ye aj Hebrey, o cub tyec'un 
tib kwitze. Ko xe'ltzune ja'lo tuj tzkij tx'otx' ox k'ij kbeye, ex cxel kk'o'ne chojbil 
te, tu'n mi'n ttzaj tk'o'n tx'u'j yabil ex ka k'oj kibaje, che chi. 

4Xitzun tma'n rey te Ejipt cye Moisés ex Aarón cyja': —¿Tiku'n in che el cypa'ne 
ke xjal ti'j cyak'un? Cyxi'tle ak'nal, chi rey. 

5Ax icx xi tma'ntl Faraón: Ma chmet nimxix cyajlal aj Israel tzalu, atzun cyeye 
cyaje tu'n cyel cypa'ne ke ti'j cyak'un, chi Faraón. 

6Tujx k'ij lu xi tma'n Faraón cye caporal ex cye tmayordom cyja': 

7—Texju ja'lo mi'n txi cyk'o'ntle tkan triw cye aj Israel tu'n tbant lok' ic tza'n in 
bant ja'lo. Cyu'nx e ttzaj cyjyo'n tkan triw, 

8ex cyk'oncuye cytarey ax ic tza'n ja'lo; mi'n tz'ajtz cylak'ba'ne. Ake jlu cy'aj ke, 
ex tu'ntzun jlu in jaw tk'ajk'ajel cywi' ex in cyma'n: Ko'ke, ex kk'onx chojbil te 
Kdios, che chi. 

9E tcub mas nim ak'untl cyibaj tu'ntzun cyak'nan ti'j, ex mya tu'n t-xi cybi'n nic'aj 
yol, chi Faraón. 

10E je'tztzun ke caporal ex ke mayordom, ex xi cyma'n cye xjal cyja': Ma tma 
Faraón tu'n mi'n t-xi kk'o'ne tkan triw cyeye. 

11Ax keye che xe'l jyolte nok jatum ccnetel cyu'ne, ex ax tajlal cytareye cbantel ic 
tza'n nej, che chi. 

12Bajtzun cysipan cyib aj Israel tuj tcyakil tx'otx' Ejipt, ex tzaj cyi'n tloc' triw tu'n 
tajben te t-xel tkan triw. 

13Atzun cye mayordom e oc cylajo'n ke xjal ti'j ak'untl, ex xi cyma'n cye cyja': 
Cybinchame tajlal cytareye teyle junjun k'ij ic tza'n in banttok cyu'ne tej cucxtok 
t-xi k'ot tkan triw cyeye, che chi. 

14E baj asyalin ke caporal aj Israel cyu'n ke tmayordom Faraón, ex xi cyma'ntl 
cye cyja': ¿Tiku'n minti' ma bant tajlal lok' ic tza'n nej, mi ew ex mi ja'lo? Che chi. 

15E ultzun ke caporal aj Israel twitz Faraón ex xi cyma'n te cyja': —¿Tiku'n in 
tbincha'na ki'je icju, ako'ye tmajena? 

16Minti' in tzaj k'o'n tkan triw keye. Nno'c k'o'n il ki'je tu'n tbant tajlal lok' ic tza'n 
nej, ex in ko baj asyaline. Bix ake t-xjalila at cypaj, che chi. 

17Xitzun ttzak'we'n Faraón: —Cy'aj keye. Ax toc cy'aj keye. Tu'ntzun jlu in 
cyma'ne: Ko'ke ex kk'onx chojbil te Kman, che chiye. 

18Cyxi'ye ex che ak'nantle. Mi'n txi k'ot tkan triw cyeye, ex ax tajlal lok' cbantel 
cyu'ne ic tza'n nej, chi Faraón. 

19Atzun cye caporal aj Israel bi'x e bisun tej ttzaj k'ma'n cye cyja': Mi'n tz'ajtz 
lak'e' tajlal lok' in bant teyle junjun k'ij. 

20Tej cyetz ke caporal yolil twitz Faraón, oc cyc'ulban cyib tuc'il Moisés ex Aarón, 
akeju in che ayontok cyi'j. 

21Xi cyma'n ke caporal cye cyja': —Jacu til Kman cyi'je, ex ate cbel k'onte 
cycastiwoye. Tu'n cylaje ma ko el ic'une tu'n Faraón ex cyu'n ke tmayordom. Mer 
ic tza'n jun spad o txi cyk'o'ne tuj cyk'ab tu'n kcub byo'ne cyu'n, che chi caporal. 

Aju tna'j Dios Moisés ex aju tzak'webl te 

22O yolin Moisés juntl maj tuc'il Kman, ex chi cyja': —Nman, ¿tiku'n in che cub 
tc'ixbisa'na ke xjal lu? ¿Ti wile in tzaj t-sama'na? 

23Atxix tej wule yolil tuc'il Faraón te t-xela, mas ma che cub tc'ixbisa'n ke xjal 
etzan tu'na, ex na'nx cyclet tu'na, chi Moisés. 

Éxodo 6 

1Tzaj ttzak'we'n Kman te Moisés: —Ja'lo oc tila'ya aju cbantel wu'ne ti'j Faraón, 
porque tu'n wipumale che eletz ttzokpi'n, ex tu'nx wipumale che eletz tlajo'n 
ti'jtzi ttx'otx', chi Dios. 

Txocl juntl maj Moisés tu'n Dios 

2O yolin Dios juntl maj tuc'il Moisés ex tzaj tma'n te cyja': Akine Jehová aju 
Cydiose. 

3Cub nyec'un wibe twitz Abraham, twitz Isaac ex twitz Jacob ex xi nma'ne cye: 
Akine Dios at wipumale tu'n tbant tcyakil wu'ne; atzun ti'j nbiye Jehová minti' xi 
nma'ne cye. 

4Cyaj bant ti'j jun nyole axix toc cyuc'il, tu'n t-xi nk'o'ne tx'otx' Canaán cye, jatum 
e najan ic tza'n stranjer xjal. 

5Atzun ja'lo, in nbi'ne in che ayayan aj Israel tu'nju ma che oc lajwersin ti'j 
ak'untl cyu'n aj Ejipt, ex ma tzaj nna'ne nyole cyaj bant ti'j cyuc'il. 

6Tu'ntzun jlu k'manxa cye aj Israel: Akine Cymane, ex akine chin eletz k'inte 
cyeye tjak' yajbil cyeye aju in cub cyk'o'n aj Ejipt. Che eletz ntzokpi'ne tjak' 
ak'untl ex che co'pjele wu'ne tu'n wipumale nim, tuc'il c'ixbisabl ma'xix cyibaj aj 
Ejipt. 

7Che oquel nk'o'ne te jun c'loj xjal etzan wu'ne, ex akine chin oquel te Cydiose. 
C'elel cynic'e wi'je, ka akine Cymane ex Cydiose aju etz k'inte cyeye tjak' yajbil 
ma'xix cub k'o'n cyu'n aj Ejipt. 

8Atzun che pol wi'ne tuj tx'otx' xi ntziyane te Abraham, te Isaac ex te Jacob, ex 
cxel nk'o'ne tx'otx' lu te cyetzbile, akine Cymane, chicuya cye, chi Dios te Moisés. 

9Atzun yol lu xi tma'n Moisés cye aj Israel; atzun cye minti' xi cybi'n tyol tu'nju 
otok baj cyc'u'j tu'n ak'untl cyuw. 

10O yolintl Kman tuc'il Moisés ex tzaj tma'n te cyja': 

11—Txi'ya tuc'il Faraón aju rey te Ejipt ex k'manxa te tu'n cyetz ttzokpi'n aj Israel 
tuj ttx'otx', chi Kman. 

12Xi ttzak'we'n Moisés te Kman: —Minti' in chin ocx nimane cyu'n aj Israel. 
¿Tza'ntzun tten chin oquex bi'ne tu'n Faraón, porque xt'ab chin yoline? Chi 
Moisés. 

13O yolin Kman tuc'il Moisés ex Aarón, ex tzaj tma'n cye tu'n t-xi cyma'n cye aj 
Israel ex te Faraón ka otok tma Dios cye tu'n cyetz cyi'n aj Israel tuj tx'otx' Ejipt. 

Aju cybi ke t-xe'chel Aarón ex Moisés 

14Atzun ke nejenel cyxol ke cyxe'chel: Ke tcy'ajal Rubén, aju tnejel tcy'ajal Israel, 
atzun ke jlu: Hanoc, Falú, Hezrón ex Carmi. Atzun ke jlu cyxe'chel tiyjil Rubén. 

15Ke tcy'ajal Simeón, atzun ke jlu: Jemuel, Jamín, Ohad, Jaquín, Zohar ex Saúl aju 
tal jun aj Canaán. Atzun ke jlu cyxe'chel tiyjil Simeón. 

16Ke tcy'ajal Leví, atzun ke jlu: Gersón, Coat ex Merari, atzun ke jlu cyxe'chel tiyjil 
Leví. 137 abk'i ten Leví twitz tx'otx'. 

17Ke tcy'ajal Gersón, atzun ke jlu: Libni ex Simei, teyle te junjun c'loj tiyjil. 

18Ke tcy'ajal Coat, atzun ke jlu: Amram, Izhar, Hebrón ex Uziel. 133 abk'i ten Coat 
twitz tx'otx'. 

19Ke tcy'ajal Merari, atzun ke jlu: Mahli ex Musi. Atzun ke jlu cyxe'chel tiyjil Leví. 

20Moje' Amram tuc'il Jocabed aju tanb tman, ex e ul itz'j cabe tcy'ajal ti'j; Aarón 
tbi jun, ex Moisés tbi juntl. 137 abk'i ten Amram twitz tx'otx'. 

21Ke tcy'ajal Izhar, atzun ke jlu: Coré, Nefeg ex Zicri. 

22Ke tcy'ajal Uziel, atzun ke jlu: Misael, Elzafán ex Sitri. 

23Moje' Aarón tuc'il Elisabet aju tme'jel Aminadab ex tanb Naasón. Ke tcy'ajal e 
tzaj ti'j Elisabet, atzun ke jlu: Nadab, Abiú, Eleazar ex Itamar. 

24Ke tcy'ajal Coré, atzun ke jlu: Asir, Elcana ex Abiasaf. Atzun ke jlu cyxe'chel 
tiyjil Coré. 

25Moje' Eleazar aju tcy'ajal Aarón tuc'il jun xu'j cyxol ke tme'jel Futiel, ex ul itz'j 
jun tcy'ajal ti'j, Finees tbi. Atzun ke jlu nejenel cyxol teyle junjun c'loj aj Leví. 

26Axtzun ke jlu, Aarón ex Moisés, akeju o yolin Kman cyuc'il tu'n cyetz cyi'n aj 
Israel tuj tx'otx' Ejipt tuj c'lojin cyten. 

27Axte Moisés ex Aarón e yolin twitz Faraón aju rey te Ejipt tu'n cyetz ttzokpi'n 
ke aj Israel tuj Ejipt. 

O yolin Dios tuc'il Moisés ex Aarón 

28Tej tyolin Kman tuc'il Moisés tuj tx'otx' Ejipt, 

29tzaj tma'n te cyja': —Akine Cymane. K'manxa te Faraón aju rey te Ejipt 
tcyakilju cxel nma'ne teya, chi Kman. 

30Xitzun ttzak'we'n Moisés: —Nman, xt'ab chin yoline. ¿Tza'ntzun tten chin 
oquex bi'ne tu'n Faraón? 

Éxodo 7 

1Tzajtzun tma'n Kman te Moisés cyja': —Bintza. O txi nk'o'ne toclena tu'n tyolina 
twitz Faraón te nxele; atzunte Aarón aju ttzica c-yolil te t-xela. 

2Cxel tma'na te Aarón tcyakilju cxel nma'ne teya; atzunte Aarón aju ttzica cxel 
tma'n te Faraón, tu'ntzun cyetz ttzokpi'n ke aj Israel tuj ttx'otx'. 

3Atzun weye cbel ncyuwsa'ne tanmi Faraón, ex che bel nbincha'ne nim techal ex 
binchben nim cyipumal tuj Ejipt. 

4Pero mlay tz'ocx tniman Faraón cyyole masque bant tcyakil jlu. Atzun weye cxel 
nyec'une wipumale, cbel nk'o'ne castiw ma'xix cyibaj aj Ejipt, ex tuj c'lojin che 
eletz wi'ne ke xjal etzan wu'ne, ake aj Israel. 

5Oc t-xi nyec'une wipumale cye aj Ejipt ex oc cyetz wi'ne ke aj Israel cyxol, 
c'eleltzun cynic' aj Ejipt ti'j ka akine Cymane, chi Dios te Moisés. 

6Cybinchatzun Moisés ex Aarón ic tza'nx o tma Kman cye. 

7Otok japun Moisés twi' 80 abk'i, atzunte Aarón otok japun twi' 83 abk'i tej 
cyyolin twitz Faraón. 

Aju tcy'ako'ch Aarón 

8O yolin Kman tuc'il Moisés ex Aarón ex tzaj tma'n cye cyja': 

9—Katzun ma tzaj tkanin Faraón cyeye: Cyyec'untze jun techal ka chi, 
k'manxtzuna te Aarón tu'n ttzaj ti'n tcy'ako'ch ex tu'n t-xi t-xo'n twitz Faraón 
tu'n toc te jun lobaj, chi Kman. 

10E je'xtzun Moisés ex Aarón twitz Faraón, ex o cybincha ic tza'n otok tma Kman 
cye; xitzun t-xo'n Aarón tcy'ako'ch twitz Faraón ex cywitz keju at cyoclen ttxlaj, 
ex oc tcy'ako'ch te jun lobaj. 

11E tzajtzun ttxco'n Faraón ke aj nabl ex ke chman; ax icx cye cybincha tu'n 
cymañ ic tza'n otok tbincha Aarón. 

12Xi t-xo'n teyle junjun tcy'ako'ch twitz tx'otx', ex e jo'c te lobaj. Atzunju 
tcy'ako'ch Aarón e je'x tbalk'u'n ke cycy'ako'ch ke chman ex cycy'ako'ch ke aj 
nabl. 

13Atzunte Faraón cub tcyuwsa'n tanmi, ex minti' xi tk'o'n twi' ti'j tyol Moisés ex 
Aarón, ic tza'n otok tma Kman. 

Aju c'ixbisabl tej toc a' te chic' 

14Tzajtzun tma'n Kman te Moisés cyja': —Ma cyuwix tanmi Faraón ex mi'n taj 
tu'n cyex ttzokpi'n ke aj Israel, 

15txi'ya prim nchi'j tuc'il Faraón oc tcu'x ttzi nima, atzun bix ayona ti'j ttzi a', k'i'n 
tcy'ako'cha tu'na, aju oc te lobaj, 

16ex k'manxa te cyja': Ma chin tzaj sama'ntle tuc'ila tu'n Kmane aju Kdiose ako'ye 
aj Hebrey, tu'n t-xi nma'ne teya cyja': Che ttzokpi'mexa ke xjal etzan wu'ne, tu'n 
cyc'ulun weye tuj tzkij tx'otx'. Atzun teya bajx txi tnimana tu'n cyex ttzokpi'na. 

17Cbel npek'une nima tu'n ncy'ako'che tzyu'n wu'ne, ex c'oquel nima te chic', ex 
tu'n jlu c'elel tnic'a ti'j ka akine Dios, chi Kmane. 

18Che cymel ke cyiẍ ate' tuj nima, nim ctzuwixtel, ex ctzajel molmon cyc'u'j aj 
Ejipt ti'j tu'n mi'n t-xi cyc'a'n, chicuya te Faraón. 

19Tzaj tma'ntl Kman te Moisés: K'manxa te Aarón cyja': Tzyuma tcy'ako'cha ex 
nukpinx tk'aba cyibaj cycyakil a' tuj Ejipt, tibaj nima, cyibaj ke toma, ke najab ex 
ke tcubil a', tu'n toc a' te chic', ex tu'n tten chic' cyuj ke choc tze' ex ke choc abj 
tuj tcyakil tx'otx' Ejipt, chicuya te Aarón, chi Kman te Moisés. 

20Tbinchatzun Moisés ex Aarón ic tza'n otok tma Kman. Jaw ti'n Moisés 
tcy'ako'ch, cub tpek'un tibaj nima twitz Faraón ex cywitz keju attok cyoclen 
ttxlaj, ex tcyakil a' tuj nima oc te chic'. 

21Ax icx e baj cyim ke cyiẍ ate'tok tuj, o tzuwix nima, ex tu'n jlu minti' e c'an aj 
Ejipt ti'j. Tuj tcyakil tx'otx' Ejipt attok chic'. 

22Ax icx cye chman tuj Ejipt o cybincha jlu tu'n cymañ. Tu'ntzun jlu cub 
tcyuwsa'n tanmi Faraón, ex minti' xi tk'o'n twi' ti'j Moisés ex Aarón, ic tza'n otok 
tma Kman. 

23Ajtzun meltz'aj Faraón tja, ex minti' xi tk'o'n twi' ti'j jlu. 

24Tuj tcyakil tx'otx' Ejipt e cu'x cyjako'n xjal jul ttzi'yile nima tu'n tjatz a' te cyc'a, 
tu'nju minti'tok tumel tu'n cyc'an a' tuj nima. 

Aju c'ixbisabl cyu'n ẍal 

25Cyjapunlenxi wuk k'ij tcublen tc'ixbisa'n Kman nima, 

Éxodo 8 

1tzaj tma'n Kman te Moisés: —Tocxa twitz Faraón ex k'manxa te: Chi Kmane aju 
Kdiose cyja': Che ttzokpi'mexa ke xjal etzan wu'ne tu'n cyc'ulun weye. 

2Katzun mi'n ma che ex ttzokpi'na, che c'ixbiseteltzun xjal wu'ne cyu'n ẍal tuj 
tcyakil tx'otx' Ejipt. 

3Che ul tpok'sa'n nima nim ẍal, che jawitz tuj a', che oquex tuj tjaya, che oquex 
jatum in tana, che jawix twi twatbila, che oquex tuj cyja keju at cyoclen ttxlaja ex 
tuj cyja ke t-xjalila, che oquex tuj cyjorniye, ex che belex cyuj ke cychoque jatum 
in xyok'it pan. 

4Che jawix t'icpaj tibaja, cyibaj ke t-xjalila ex cyibaj cycyakil keju at cyoclen 
ttxlaja, chicuya te Faraón, chi Dios. 

5Tzaj tma'ntl Kman te Moisés: —K'manxa te Aarón tu'n t-xi tnukpi'n tk'ab tuc'il 
tcy'ako'ch cyibaj ke nima, cyibaj ke toma ex cyibaj ke najab, tu'n cyjatz ẍal cyuj, 
tu'n tnoj twitz tx'otx' Ejipt cyu'n. 

6Xitzun tnukpi'n Aarón tk'ab cyibaj ke nima tuj Ejipt, e jatztzun ẍal, ex baj noj 
tcyakil twitz tx'otx' Ejipt cyu'n. 

7Ax icx cye chman o cybincha jlu tu'n cymañ, ex e jatz ẍal cyu'n tuj a' tuj tx'otx' 
Ejipt. 

8E tzajtzun txco'n Moisés ex Aarón tu'n Faraón ex xi tma'n cye cyja': —Che 
cubsane twitz Cymane aju Cydiose tu'n cyel ti'n ke ẍal wi'je ex cyi'j ke nxjalile, 
ex jacutzun che ex ntzokpi'ne ke cyxjalile tu'n cyxi' k'olte chojbil te Cymane aju 
Cydiose, chi Faraón. 

9Xi ttzak'we'n Moisés te Faraón: —K'mantza jtoj taja tu'n ncubsane ti'ja, cyi'j 
keju at cyoclen ttxlaja ex cyi'j ke t-xjalila, tu'ntzun cyel k'i'n ke ẍal cyi'je ex tuj 
cyjaye ex o'cx tu'n cycyaj ten tuj nima. 

10Xi ttzak'we'n Faraón: —Nchi'jxi, chi Faraón. Xi tma'n Moisés te: —Cbantel ic 
tza'n ma tmaya, tu'ntzun tel tnic'a ti'j ka mi a'l juntl ic tza'n te Kmane, aju Kdiose. 

11C'elel cypa'n cyib ke ẍal ti'ja, cyi'j ke tjaya, cyi'j keju at cyoclen ttxlaja ex cyi'j 
ke t-xjalila, ex o'cxtzun che cyjel ten tuj nima, chi Moisés. 

12E etztzun Moisés ex Aarón twitz Faraón ex cubsan Moisés twitz Kman tu'n cyel 
ti'n ke ẍal, akeju otok che tzaj t-sama'n ti'j Faraón. 

13O tbincha Kman ic tza'n o tma Moisés. E baj cyim ke ẍal tuj cyja xjal, ttxa'n 
cype'n ex tuj cojbil. 

14E baj chmo'n ke ẍal cyu'n aj Ejipt, junx e cub cybuyba'n, ex baj tzuwix tcyakil 
tx'otx' Ejipt cyu'n. 

15Tejtzun tque'yinte Faraón otok che el k'i'n ke ẍal ex minti'tltok in yajlanjtz, cub 
tcyuwsa'n tanmi ex minti' xi tk'o'n twi' ti'j tyol Moisés ex Aarón, ic tza'n otok tma 
Kman. 

Aju c'ixbisabl cyu'n xmisak 

16Xitzun tma'n Kman te Moisés cyja': —K'manxa te Aarón tu'n t-xi tnukpi'n 
tcy'ako'ch, ex e tcub tpek'un tkukil tx'otx', tu'n toc te xmisak tuj tcyakil tx'otx' 
Ejipt. 

17Cybinchatzun icju. Xi tnukpi'n Aarón tk'ab tuc'il tcy'ako'ch, cub tpek'un tkukil 
tx'otx', ex e oc chmet xmisak cyi'j ke xjal ex cyi'j ke alumaj, ex oc tcyakil tkukil 
tx'otx' te xmisak tuj tcyakil tx'otx' Ejipt. 

18Ax icx oc tilil cyu'n chman tu'n cyjaw jlet xmisak tu'n cymañ, pero minti' o bant 
cyu'n. E oc cychmon cyib xmisak cyi'j xjal ex cyi'j alumaj. 

19Xitzun cyma'n ke chman te Faraón cyja': —Tu'n Dios te jlu, che chi. Masque 
icju, pero cub tcyuwsa'n tanmi Faraón, ex minti' xi tk'o'n twi' ti'j tyol Moisés ex 
Aarón, ic tza'n otok tma Kman. 

Aju c'ixbisabl cyu'n xcatz 

20Xi tma'n Kman te Moisés cyja': —Primx jaw we'ya nchi'j, we'cuya twitz Faraón 
oc tcu'x ttzi a', ex k'manxa te, chi Kmane cyja': Che ttzokpi'mexa ke xjal etzan 
wu'ne tu'n cyc'ulun weye. 

21Katzun mi'n ma che ex ttzokpi'na, che tzajeltzun nsama'ne xcatz ti'ja, cyi'j keju 
at cyoclen ttxlaja, cyi'j ke t-xjalila ex cyuj ke cyjaye. Cnojel cyja aj Ejipt cyu'n 
xcatz, ax icx tcyakil tx'otx' jatum najl ke. 

22Tuj k'ij lu c'elel npa'ne tx'otx' Gosén, jatum najl ke xjal etzan wu'ne, ex mlay 
jaw jlet xcatz ma chixin, tu'ntzun tel tnic'a ti'j ka akine Cyman aju Cydios aj Israel, 
ex atine tuj tx'otx' Ejipt. 

23Che elel npa'ne ke xjal etzan wu'ne cyi'j ke t-xjalila. Nchi'j bant aju techal lu, 
chicuya te Faraón. 



115 

 

 
Mam del Norte 

© 1993 Sociedades Bíblicas Unidas. 
  

 

 

24Tbinchatzun Kman icju. Chmet nimxix xcatz tuj tja Faraón ex tuj cyja keju attok 
cyoclen ttxlaj, ex baj naj tcyakil tx'otx' Ejipt cyu'n xcatz. 

25E tzajtzun txco'n Moisés ex Aarón tu'n Faraón, ex xi tma'n cye cyja': —Cyxi'ye, 
ex cyk'onxe chojbil te Cydiose, pero ax tuj tx'otx' lu, chi Faraón. 

26Xitzun ttzak'we'n Moisés: —Mya ba'n tu'n tbant ku'ne icju, porque aju chojbil 
cxel kk'o'ne te Kmane aju Kdiose, mya ba'n tuj cywitz aj Ejipt, ex ka ma txi 
kk'o'ne chojbil mya ba'n tuj cywitz, jaculo ko oc xo'ne tu'n abj cyu'n. 

27Il ti'j tu'n kxi bete ox k'ij tuj tzkij tx'otx', ex atzun cxel kk'o'ne chojbil te Kmane 
aju Kdiose, ic tza'n o tzaj tma'n keye, chi Moisés. 

28Xitzun tma'n Faraón cye: —Jacu txi nk'o'ne ambil cyeye tu'n cyxi'ye k'olte 
chojbil te Cymane aju Cydiose tuj tzkij tx'otx', pero mi'n che'xe najchak. Che 
na'ne Dios wi'je, chi Faraón. 

29Xi ttzak'we'n Moisés: —Oc wexe twitza, chin cubsale twitz Kmane aju Kdiose 
tu'n cyel ti'n ke xcatz nchi'j, tu'n cyel ti'n ti'ja, cyi'j keju at cyoclen ttxlaja ex cyi'j 
ke t-xjalila, pero mi'n ko cub t-sbu'na tu'n mi'n kex ttzokpi'na, ako'ye aj Israel, 
tu'n t-xi kk'o'ne chojbil te Kmane aju Kdiose, chi Moisés. 

30Etztzun Moisés twitz Faraón, ex o cubsan twitz Kman. 

31Tbinchatzun Kman ic tza'n tma Moisés, e je'l ti'n ke xcatz ti'j Faraón, cyi'j keju 
attok cyoclen ttxlaj ex cyi'j ke t-xjalil, ex mi jun xcatz cyaj ten. 

32Pero cub tcyuwsa'n Faraón tanmi ex minti' e je'tz ttzokpi'n ke aj Israel. 

Éxodo 9 

Aju c'ixbisabl tu'n cycyim alumaj 

1Tzajtzun tma'n Kman te Moisés: —Tocxa twitz Faraón ex k'manxa te cyja': Chi 
Kmane, aju Kdiose ako'ye aj Hebrey: Che ttzokpi'mexa ke xjal etzan wu'ne, tu'n 
cyc'ulun weye, chi Kman. 

2Katzun mi'n ma che ex ttzokpi'na, ex ka cucx ma che cub ttzyu'na, 

3tzul t-sama'n Kmane jun yabil cyuwxix cyibaj ke taluna ate' tuj cojbil, ke tcheja, 
ke tburra, ke tcheja camey, ke twacẍa, ke t-ẍne'la ex ke tchipa. 

4Atzun ke cyalun aj Israel che elel tpa'n Kmane cyi'j ke cyalun aj Ejipt, ex mi jun 
cyalun aj Israel cymel, chicuya te. 

5Bi'x o tma Kman alcye k'ij tu'n ttzaj c'ixbisabl lu: Nchi'j bant jlu wu'ne tuj tx'otx' 
Ejipt, chi Kmane, chi Moisés. 

6Tujtzun juntl k'ij tzaj c'ixbisabl lu tu'n Kman. E baj cyim cycyakil cyalun aj Ejipt; 
atzun cye aj Israel mi jun cyalun o cyim. 

7Xitzun t-sama'n Faraón jun xjal bilte te, ex mi jun cyalun aj Israel otok cyim. 
Masque icju, pero cucx cub tcyuwsa'n tanmi, ex minti' e je'tz ttzokpi'n ke aj 
Israel. 

Aju c'ixbisabl tu'n tx'a'c 

8Xi tma'n Kman te Moisés ex te Aarón cyja': Cyjato'n jawe nok jte' yub tza'j ttzi 
jorni, ex cjawix tchitun Moisés twitz cya'j twitz Faraón. 

9C'oquel tza'j lu te puj tibaj tcyakil tx'otx' Ejipt; ex tu'nju puj lu, tzul jlet tx'a'c 
cyi'j xjal ex cyi'j alumaj tuj tcyakil tx'otx' Ejipt, chi Kman. 

10Jawtzun cyjato'n tza'j ttzi jorni, ex e pon twitz Faraón. Jax tchitun Moisés tza'j 
twitz cya'j, ex jawil jlet tx'a'c cyi'j xjal ex cyi'j alumaj. 

11Atzun cye chman minti' bant cywe' twitz Moisés, tu'n tlaj tx'a'c jaw jlet cyi'j ex 
cyi'j cycyakil aj Ejipt. 

12Pero cub tcyuwsa'n Kman tanmi Faraón, ex minti' xi tbi'n cyyol Moisés ex 
Aarón, ic tza'n otok tma Kman te Moisés. 

Aju c'ixbisabl tu'n sakbakun 

13Tzajtzun tma'n Kman te Moisés: —Primx jaw we'ya nchi'j, we'cuya twitz 
Faraón ex k'manxa te cyja': Chi Kmane aju Kdiose ako'ye aj Hebrey: Che 
ttzokpi'mexa ke xjal etzan wu'ne, tu'n cyc'ulun weye, 

14ex katzun mi'n, ctzajel nsama'ne cycyakil nc'ixbisable ti'ja, cyi'j keju at cyoclen 
ttxlaja ex cyi'j ke t-xjalila, tu'ntzun tel tnic'a ti'j mi a'l juntl ic tza'n kine tuj tcyakil 
twitz tx'otx'. 

15Nokwit xi nyec'une wipumale tu'n tc'ixbiseta tu'n yabil, owtlo cyima cyuc'ix ke 
t-xjalila, 

16pero ma cyaj ank'ina wu'ne tu'n tel tnic'a ti'j wipumale, ex tu'n tel tkanil nbiye 
tuj tcyakil twitz tx'otx'. 

17¿Maj cucxtzun che bel ttzyu'na ke xjal etzan wu'ne tu'n mi'n cyex ttzokpi'na? 

18Bintza, tlokju nchi'j ctzajel nchitune sakbakun alxix wen, aju bajx tzaj jun maj 
icju atxix tuj k'ij tcublen xe't tnam lu, ex matzun ja'lo. 

19Samanxtzuna xjal tu'n cytzaj chmet ke taluna ex tcyakilju at teya tuj cojbil. 
Katzun mi'n ma che baj tchmo'na tu'n cyul tjaya, che cymel tu'n sakbakun cbel 
tz'ak cyibaj tuj cojbil, ka xjal ex ka alumaj, chi Kmane, chicuya te Faraón. 

20Akeju xi cyniman tyol Kman cyxol keju attok cyoclen ttxlaj Faraón, ocx cyk'o'n 
ke cymajen ex ke cyalun cyuj cyja; 

21atzun keju minti' xi cyniman tyol Kman, ax e cyaj cyk'o'n ke cymajen ex ke 
cyalun tuj cojbil. 

22Tzajtzun tma'n Kman te Moisés cyja': —Nukpinx tk'aba twitz cya'j tu'ntzun 
ttzaj sakbakun tibaj tcyakil tx'otx' Ejipt, cyibaj ke xjal ex ke alumaj, ex tibaj 
tcyakil awal tuj cojbil tuj Ejipt. 

23Xitzun tnukpi'n Moisés tcy'ako'ch twitz cya'j. Tzaj julin k'ancyok tu'n Kman, ex 
tzaj sakbakun. Tzaj koptz'aj tkan k'ancyok, ex tzaj chitj sakbakun tu'n Kman tibaj 
tx'otx' Ejipt. 

24Cu'tz chitj sakbakun twitz cya'j tuc'ix tkan k'ancyok nimxix wen; bajx tzaj jun 
maj icju atxix tcublen xe't tnam Ejipt. 

25Tcyakilju attok tuj cojbil tuj tx'otx' Ejipt o naj tu'n sakbakun, tza'nx ke xjal ax 
icx ke alumaj. Ax icx o naj tcyakil awal, ex cycyakil tze' bi'x e baj naj. 

26O'cx tuj tx'otx' Gosén jatum najltok ke aj Israel, minti' cub sakbakun. 

27Xitzun txocbaj Moisés ex Aarón tu'n Faraón, ex xi tma'n cye cyja': —Ma chin 
binchane il ja'lo. Ate Cymane tz'aklxix, atzun weye ex ke nxjalile aj il ko'ye. 

28Che cubsane twitz Cymane tu'n twe' sakbakun ex k'ancyok in julin tu'n. Jacu 
che ex ntzokpi'ne ke xjal ex mlay che cub ntzyu'ntle, chi Faraón. 

29Xitzun tma'n Moisés te: —Bi'x oc wexe ja'lo tuj tnam lu, cxel nnukpi'ne nk'abe, 
chin cubsale twitz Kmane, ex cwebel k'ancyok ex sakbakun tu'ntzun tel tnic'a 
ti'j, te te Kmane aju Kdiose tcyakil twitz tx'otx'. 

30Pero ba'n wu'ne, mlay txi cynimane Kmane aju Kdiose, mi aya ex mi keju at 
cyoclen ttxlaja, chi Moisés. 

31Aju awal lino tuc'ix sebad, bi'x e baj naj tu'n sakbakun, porque matok in japun 
twitz sebad, ex matok in xmacalin lino. 

32Atzun te triw tuc'ix senteno, minti' e naj, porque na'nxtok tul cyk'ij. 

33Etztzun Moisés twitz Faraón, elpun ti'jxi tnam, e je'x tnukpi'n ke tk'ab ex 
cubsan twitz Kman. We'tzun k'ancyok ex sakbakun, ex we' tu'n ttzaj jbal. 

34Tej tque'yinte Faraón otok we' jbal tuc'ix sakbakun ex k'ancyok, o binchan il 
juntl maj ex cub tcyuwsa'ntl tanmi, cyuc'ix keju attok cyoclen ttxlaj. 

35O cyuwix tanmi Faraón, ex minti' e je'tz ttzokpi'n ke aj Israel, ic tza'n otok tma 
Kman tu'n Moisés. 

Éxodo 10 

Aju c'ixbisabl cyu'n ẍplon 

1Tzajtzun tma'n Kman te Moisés cyja': —Txi'ya yolil tuc'il Faraón, porque ma 
cub ncyuwsa'ne tanmi ex cyanmi keju at cyoclen ttxlaj, tu'ntzun cyxi nyec'une 
cye ke techal lu, nim cyipumal, 

2ex tu'n t-xi ttx'olba'na cye tc'wa'la ex cye tal tchmana aju otok nbinchaye cyi'j 
aj Ejipt, ex ke techal nim cyipumal otok che'x nyec'une cye, tu'ntzun tel cynic'e 
ti'j akine Cymane, chi Kman. 

3E je'xtzun Moisés ex Aarón yolil tuc'il Faraón, ex xi cyma'n te cyja': —Chi 
Kmane, aju Kdiose ako'ye aj Hebrey: ¿Jtojtzun cub tmansin tiba nwitze? Che 
ttzokpi'mexa ke xjal etzan wu'ne tu'n cyc'ulun weye. 

4Katzun mi'n ma che ex ttzokpi'na, nchi'j che tzaj nsama'ne ẍplon tuj tcyakil 
tx'otx' Ejipt jatum in cawina. 

5Cnojel twitz tx'otx' cyu'n ex ya mi'n k'anchalintl twitz tx'otx'. Cbajel cywa'n 
tcyakilju minti' o naj tu'n sakbakun, ex cbajel cywa'n tcyakil tze' in ch'iy tuj cojbil. 

6Cbajel noj cyuj tjaya cyu'n, cyuc'ix cyja keju at cyoclen ttxlaja ex cyja cycyakil aj 
Ejipt. A jlu minti' o cyil ke t-xe'chela atxix tej cyul-len itz'j twitz tx'otx' ex matzun 
ctzajel ja'lo, chi Kmane aju Kdiose, che chi. E ajtztzun meltz'aj, ex e je'tz twitz 
Faraón. 

7Xitzun cyma'n keju attok cyoclen ttxlaj Faraón: —¿Jtoj txi tcolin Moisés tu'n 
tbinchante mya ba'n ki'j? Che ttzokpi'mexa ke xjal lu tu'ntzun cyxi' c'ulul te 
Cyman aju Cydios. ¿Na'nxpe tel tnic'a ti'j ma naj tx'otx' Ejipt? Che chi. 

8Ajtztzun txco'n Moisés ex Aarón tu'n Faraón ex xi tma'n cye cyja': —Cyxi'ye tu'n 
cyc'ulune te Cymane aju Cydiose, pero waje tu'n nbinteye alcyetzun ke che xe'l, 
chi Faraón. 

9Xi ttzak'we'n Moisés: —Il ti'j tu'n kexe cyuc'ix ke kc'wa'le ex ke tij xjal ate' kxole, 
cyuc'ix ke kcy'ajale ex ke kme'jele, cyuc'ix kẍne'le ex kwacẍe, porque cbel 
kic'sa'ne jun nintz nink'ij twitz Kmane, chi Moisés. 

10Xitzun tma'n Faraón cye: —¿Che chipetzune ka che elex ntzokpi'n keye cyuc'ix 
ke cyc'wa'le, ax icx ka cxe'l Cymane cyuc'ile? Ma k'anchalin ex ma tz'el nnic'e 
cyi'je, mya ba'n cyximbetze. 

11Mya ic ctelbaju. Cyexe ja'lo o'cx akeye xinak, ex che c'ulune te Cymane, porque 
atzun jlu in che kanine ti'j, chi Faraón. E je'tztzun lajo'n twitz Faraón. 

12Tzajtzun tma'n Kman te Moisés cyja': Nukpinx tk'aba tibaj tx'otx' Ejipt tu'n 
cytzaj ẍplon, tu'ntzun tbaj noj twitz tx'otx' Ejipt cyu'n ex tu'n tbaj cywa'n 
tcyakilju in ch'iy tuj cojbil, tuc'ix tcyakilju minti' naj tu'n sakbakun, chi Kman. 

13Xi tnukpi'n Moisés tcy'ako'ch tibaj tx'otx' Ejipt. Tzajtzun jun nintz cyk'ik' tuj 
tjawitz k'ij tu'n Kman. Jun k'ij ex jun ak'bil o ten cyk'ik' lu tuj Ejipt, ex tej tcub k'ij 
otok che ul ẍplon tu'n cyk'ik'. 

14Bajtzun noj tcyakil twitz tx'otx' Ejipt cyu'n ẍplon, ex nimxix cyajlal. Minti' o tzaj 
jun maj icju ojtxi ex mi'n tzajtl. 

15Baj noj tcyakil twitz tx'otx' Ejipt cyu'n, ex k'ek oc que'yin twitz tx'otx' cyu'n. 
Baj cywa'n tcyakil awal tuj Ejipt ex tcyakil twitz tze' minti' otok naj tu'n 
sakbakun. Misicyer ch'in cha'x cyaj ten ti'j tze', mi ti'j awal tuj tcyakil tx'otx' Ejipt. 

16Xitzun txocbaj naj Moisés ex Aarón tu'n Faraón, ex xi tma'n cye cyja': —Ma chin 
binchane il twitz Cymane aju Cydiose, ex cywitze. 

17Ja'lo chin cubsale cywitze tu'n tcub cynajsa'ne wile, o'cxtzun ja'lo. Che cubsane 
twitz Cymane aju Cydiose tu'n tel ti'n c'ixbisabl lu wi'je, aju bi'x ma naj tcyakil 
tu'n, chi Faraón. 

18Tej tetz Moisés twitz Faraón, oc ten cubsal twitz te Kman. 

19Ch'expettzun tbe cyk'ik' tu'n Kman, tzaj jun nintz cyk'ik' tuj telex k'ij, ex e je'x 
ikan cycyakil ẍplon tu'n cyk'ik' lu tuj Mar Cyak Que'yin. Mi jun ẍplon cyaj ten tuj 
tcyakil tx'otx' Ejipt. 

20Pero cub tcyuwsa'n Kman tanmi Faraón, ex minti' e je'tz ttzokpi'n Faraón ke 
aj Israel. 

Aju c'ixbisabl tu'n nimxix klolj 

21Xi tma'n Kman te Moisés cyja': Nukpinx tk'aba twitz cya'j tu'n ttzaj klolj tibaj 
tcyakil tx'otx' Ejipt, jun klolj nimxix wen. 

22Xi tnukpi'n Moisés tk'ab twitz cya'j ex tzajtzun nim klolj tuj ox k'ij tibaj tcyakil 
tx'otx' Ejipt. 

23Mi jun xjal o til tuc'il ex mi jun o yucch tuj tlugar cyuj ox k'ij, atzun cye aj Israel 
attok spic'un jatum najl ke. 

24Tzajtzun txco'n Moisés tu'n Faraón ex xi tma'n te cyja': —Cyxi'ye c'ulul te 
Cymane, ax icx cyi'nxe ke cyxu'jile cyuc'ile cyuc'ix cyc'wa'le; atzun ke cyẍne'le ex 
ke cywacẍe, ax cyk'on cyaje tzalu, chi Faraón. 

25Xitzun ttzak'we'n Moisés: —Mlay bant icju. Ax icx ctzajel tk'o'na ambil tu'n cyxi 
ki'ne ke kalune. Atzun ke che ajbel te chojbil tu'n cycub kpatune te jun oyaj te 
Kmane aju Kdiose. 

26Il ti'j che xel ki'ne ke kalune kuc'ile, mi jun cyjel ten, porque cyxoltzun ke che 
jawil ksc'o'ne ke oyaj tu'n kc'ulune te Kmane aju Kdiose. Minti' ba'n ku'ne alcye 
c'ajbel keye tu'n cyxi kk'o'ne te Kmane max oc kpone ma chixin, chi Moisés. 

27Pero cub tcyuwsa'n Kman tanmi Faraón, ex minti' e je'tz ttzokpi'n ke aj Israel. 

28Nok o'cx xi tma'ntl Faraón te Moisés: —Texa nwitze. Mi'n tzaja juntl maj 
que'yilte weye. Katzun ma tzaja juntl maj que'yilte weye, cymela, chi Faraón. 

29Xitzun tma'n Moisés te: —Ba'n ma tmaya, ax toc mlay tz'oc nque'yintle twitza, 
chi Moisés. 

Éxodo 11 

Tkanil tu'n cycyim ke nej c'wa'lbaj xinak 

1Tzaj tma'ntl Kman te Moisés: Atx juntl c'ixbisabl tu'n ttzaj wu'ne tibaj Faraón 
ex cyibaj aj Ejipt. Te tibajxi jlu che elex tzokpi'ne tu'n, ex lajo'n che elexe 
cycyakile tu'n. 

2Ja'lotzun k'manxa cye aj Israel, tu'n t-xi cykanin ke xinak ex ke xu'j ke ti'xti sak 
pwak ex k'an pwak cytx'otx'il cye aj Ejipt akeju cyvesin, chi Kman te Moisés. 

3Tu'n Kman ba'n e e'la ke aj Israel tuj cywitz aj Ejipt. Ax icx te Moisés ma'xix 
toclen e'la tuj cywitz keju attok cyoclen ttxlaj Faraón ex tuj cywitz cycyakil aj 
Ejipt. 

4Xi tma'n Moisés te Faraón: Chi Kmane cyja': Chin ic'ele tmij ak'bil ja'lo tuj tcyakil 
tx'otx' Ejipt, 

5ex che cymel cycyakil ke nej c'wa'lbaj xinak tuj tcyakil tx'otx' Ejipt; cymel tnejel 
tcy'ajal Faraón in cub ke' tuj tk'ukbil, ex cpol baj ti'j tnejel tal majen xu'j in che'n 
ti'j cya'. Ax icx che cymel cycyakil ke tnejel cyal alumaj. 

6Cjawil nimxix tk'ajk'ajel cywi xjal tuj tcyakil tx'otx' Ejipt. Aju tk'ajk'ajel lu bajx 
binjtz jun maj icju ex mlay binjtztl. 

7Atzun cyxol cycyakil aj Israel mi jun tx'yan ckawil cyi'j xjal ex mi cyi'j alumaj, 
tu'ntzun tel cynic'e wi'je, akine Cyman, ex wu'ne pa'maj ke aj Ejipt cyi'j ke aj 
Israel, chi Kmane, chi Moisés. 

8Cycyakil keju at cyoclen ttxlaja, che pol wuc'ile, che bel moc'e' nwitze ex oc 
cyma': Texa tzalu cyuc'ix cycyakil xjal ate' tuj tcwenta. Tbajlenxitzun cyma'n 
weye icju, chin elexe, chi Moisés te Faraón. In k'ojltok Moisés wen, ex etz twitz 
Faraón. 

9Otok tzaj tma'n Kman te Moisés: Mlayx che ocx bi'ne tu'n Faraón, tu'ntzun 
cybant nimcu techal wu'ne tuj tx'otx' Ejipt, chi Kman. 

10Banttzun cycyakil techal lu tu'n Moisés ex Aarón twitz Faraón, pero tu'nju otok 
cub tcyuwsa'n Kman tanmi Faraón, minti' e je'tz ttzokpi'n ke aj Israel tu'n cyetz 
tuj ttx'otx'. 

Éxodo 12 

Tej tcub ic'set tnejel Xjan K'ij 

1O yolin Kman tuc'il Moisés ex Aarón tuj Ejipt, chi cyja': 

2—Aju xjaw lu c'oquel te cyeye te tnejel xjaw. C'oquel te tnejel xjaw te abk'i. 

3Cyk'manxe cye cycyakil aj Israel cyja': Tuj laj tajlal xjaw lu, teyle te junjun ja xjal 
ctzajel ti'n jun tal ẍne'l ex ka jun tal chip. 

4Katzun nic'xi cybaj xjal tuj ja, ex ka mlay che xcye' ti'j tu'n tbaj tcyakil tchibjal 
tal alumaj cyu'n, ctzajeltzun cytxco'n cyvesin aju mas nikayin ta', ex junx che 
chyo'l ti'j; cbel cysipan cyxol ic tza'n cyajlal xjal ex nic'pun che chyo'n. 

5Aju tal alumaj c'ajbel, tal tman te jun abk'i ex misicyer ch'in tpaltil, ka tal ẍne'l 
ex ka tal chip. 

6C'oquel cyc'alo'ne ocxi tjapun cyajlaj tajlal ax xjaw. Tujtzun k'ij lu teyle te junjun 
ja xjal aj Israel cbel tbyo'n tal alumaj oc tex k'ij. 

7Ctzajel cyi'n tchc'el tal alumaj, ex c'oquel cysu'n ti'j tcyakil tmarquil tlamel ja 
jatum che chyo'l ti'j tchibjal tal alumaj. 

8Ax konic'an lu che chyo'l ti'j chibj txo'n twitz k'ak', junx tuc'il itzaj c'a tchyo'njtz, 
tuc'ix pan minti' t-samel tuj tu'n tjaw mal tc'u'j. 

9Misicyer jun piẍ chibj cha'x cxel cychyo'ne, mi tu'n tjax ta'l, nok o'cx txo'n twitz 
k'ak'; enter tuc'ix twi', ke tkan ex tuj tc'u'j. 

10Misicyer ch'in cyjel cyk'o'ne te juntl k'ij. Ka at ch'in ma sobryin, bi'x cbel 
cypatune tu'n k'ak'. 

11Cxel cychyo'ne ic cytene cyja': C'alo'n cyc'u'je wen, ex toc cyxajbiye, tuc'ix 
cycy'ako'che tuj cyk'abe, ex jurat naj cxel cychyo'ne, porque atzun k'ij tkanx chin 
ic'el bete, akine Cymane. 

12Tujxtzun konic'an lu chin ic'ele tuj tcyakil tx'otx' Ejipt, che bel nbyo'ne ke nej 
c'wa'lbaj xinak tuj cyja teyle junjun aj Ejipt, ax icx ke tnejel cyal alumaj; ex cbel 
nk'o'ne cysentens cycyakil cydios aj Ejipt, akine Cymane. 

13Aju chic' otok tz'oc cysu'ne ti'j tmarquil tlamel cyjaye c'ajbel te jun techal cyi'j 
ke ja jatum ate'ye. Octzun toc nque'yine chic', tkanx chin ic'el bete, ex mi a'l jun 
cyeye cymel tu'n c'ixbisabl oc cycyim ke tnejel cycy'ajal aj Ejipt wu'ne. 

14Ctzajel cyna'ne k'ij lu ex cbel cyic'sa'ne te nink'ij te nimbil weye, akine Cymane. 
Cucx cbel cyic'sa'ne te jumajx, ex wikinwik cyjel cyma'ne cye cyc'wa'le. 

15Wuk k'ij che wa'le pan minti' t-samel tuj tu'n tjaw mal tc'u'j; ex bi'x tuj tnejel 
k'ij mi'n tentl t-samel pan tuj cyjaye. Alcye jun ma wa'nte pan at t-samel tuj cyuj 
k'ij lu, c'elex lajet cyxol aj Israel. 

16Tza'nx tuj tnejel k'ij, ax icx tuj twukin k'ij, cbel cychmon cyibe tuj jun buyj xjan. 
Mi a'l jun c'ak'nal cyuj cabe k'ij lu, o'cx cywaye ba'n tu'n tbant cyu'ne. 

17Cbel cyic'sa'ne aju nink'ij te wabl pan minti' t-samel tuj tu'n tjaw mal tc'u'j, 
porque tujtzun ju k'ij lu e je'tz wi'ne tuj Ejipt tuj c'lojin cytene; cbel cyic'sa'ne 
cycyakil abk'i te jumajx, ex wikinwik cyjel cyma'ne cye cyc'wa'le. 

18Te kale tuj cyajlaj tajlal tnejel xjaw ctzyetel tu'n cywa'ne pan minti' t-samel tuj, 
ex cpol baj te kale tuj 21 tajlal ax xjaw. 

19Misicyer t-samel pan ctel tuj cyjaye cyuj wuk k'ij lu, ex alcye jun ma wa'n pan 
at t-samel tuj tu'n tjaw mal tc'u'j, c'elex lajet cyxol aj Israel, ka stranjer xjal ex ka 
ax aj Israel. 

20Cyja'tzun, mi'n che wane pan at t-samel tuj tu'n tjaw mal tc'u'j. Nok jatum che 
najale che wa'le ti'j pan minti' t-samel tuj, chi Kman te Moisés ex Aarón. 

21E tzajtzun ttxco'n Moisés cycyakil tij xjal cyxol aj Israel ex xi tma'n cye cyja': 
Cyxi'ye ex cyi'ntze jun tal tman ẍne'l ex ka jun tal chip te teyle junjun ja xjal, ex 
cybyoncuye tu'n tic'set Xjan K'ij, tej tkanx tic' bet Kman. 

22Cbelex cyk'o'ne tchc'el tuj jun palangán. Cyi'ntze jun che'l tk'ab tal tze' hisopo 
tbi, cymu'n cu'xe tuj chic' ex cysu'nque ti'j tcyakil tmarquil tlamel ja. Mi jun cyeye 
c'eletz tuj tja ka na'nxtok tcub k'ij. 

23Oc tic' Kman c'ixbisal cye aj Ejipt tu'n camic, c'oquel tque'yin aju chic' ti'j 
tmarquil tlamel cyjaye, ex tkanx c'ic'el ttzi ja lu. Tu'ntzun jlu mlay tak' Kman 
ambil te k'ol camic tu'n tocx tuj cyjaye. 

24Cxel cynimane aju mandamyent lu, ax icx il ti'j tu'n cyniman ke cyiyjile che ul 
itz'j te tibajxi, ex c'oquel te jun ley te jumajx. 

25Oc cyocxe tuj tx'otx' ctzajel tk'o'n Kman cyeye ic tza'n o tzaj ttziyan, cucx cbel 
cyic'sa'ne jlu. 

26Oc ttzaj cykanin cyc'wa'le cyeye: ¿Ti t-xilen aju in cybincha'ne lu?, ka che chi, 

27cxeltzun cytzak'we'ne cyja': Aju tal alumaj lu in cub byet tu'n ttzaj na't Xjan K'ij 
te Kman. Tej cyc'ixbiset aj Ejipt tu'n camic, tkanx ic' bet Kman ttzi kjaye tuj Ejipt, 
ako' aj Israel, ex cyja'tzun o ko clete, che chicuye cye cyc'wa'le, chi Moisés cye. 
Cubtzun moc'e' cywi' aj Israel, ex e c'ulun te Kman. 

28E je'xtzun ex cybincha tcyakil ic tza'nx otok tzaj tma'n Kman te Moisés ex 
Aarón. 

Tej cycyim ke nej c'wa'lbaj xinak 

29Tmij ak'bil tc'ixbisa Kman tu'n camic ke nej c'wa'lbaj xinak tuj tja teyle junjun 
aj Ejipt, tzajx ke' ti'j tnejel tcy'ajal Faraón in cub ke'tok tuj tk'ukbil, pon baj ti'j 
tnejel tcy'ajal xjal tocxtok tuj pres, ax icx cycyakil ke nej cyal alumaj e cyim. 

30Jawtzun we' Faraón te konic'an lu cyuc'ix keju attok cyoclen ttxlaj, ex cycyakil 
aj Ejipt e jaw ok' wen tu'n ta'w cybis, porque tuj tcyakil tx'otx' Ejipt minti' jun ja 
minti'wt jun xjal cyim tuj. 

31Ax konic'an lu e je'x txocbaj Moisés ex Aarón tu'n Faraón, ex xi tma'n cye cyja': 
—Cyexe cyuc'ix cycyakil aj Israel, ex cypa'mil cyibe cyi'j ke nxjalile. Cyxi'ye c'ulul 
te Cymane aju Cydiose, ic tza'n o cymaye. 

32Cyi'nxe ke cyẍne'le ex ke cywacẍe ic tza'n o cymaye, ex cyexe. Ax icx chin 
cycy'iwlancuye, chi Faraón. 

33E oc ten aj Ejipt lajwersil cye aj Israel tu'n cyetz naj tuj tx'otx' Ejipt, tu'nju o 
cyma: Ko cymel kcyakil, che chi. 

34Ic' cyi'n aj Israel tk'otjil cypan na'nxtok t-xi' t-samel tuj, ocx cypotzin tal choc 
tuj xbalun, ex jax cyk'o'n twi cysemil. 

35O cybincha ic tza'n otok tma Moisés; xi cykanin cye aj Ejipt tu'n ttzaj cyk'o'n 
cye ke ti'xti k'an pwak ex sak pwak cytx'otx'il, tuc'ix xbalun. 

36Tu'n Kman ba'n e e'la aj Israel tuj cywitz aj Ejipt, ex tzaj cyk'o'n aju xi cykanin 
cye. Cyja'tzun tten etz cyi'n aj Israel nimcu ti'xti wi'yilxix cye aj Ejipt. 

Tzyet cybe aj Israel tu'n cyetz tuj Ejipt 

37E je'tz aj Israel tuj Ramesés tu'n cyul tuj Sucot, balo kak syent mil xinak akeju 
otok pon cyipun. Minti' e oc ke xu'j te tajlal, mi ke c'wa'l. 

38Ax icx e je'tz nimcu txcaj xjal cyuc'il, cyuc'ix nim ẍne'l ex nimxix wacẍ. 

39E oc ten txo'l cywa ti'j tk'otjil pan etz cyi'n tuj Ejipt, aju minti'tok t-samel tuj, 
tu'nju nok elacyim e je'tz lajo'n cyu'n aj Ejipt, ex minti'tok ten ambil cyi'j tu'n 
tocx cyk'o'n t-samel tuj. 

40Otok che ten aj Israel 430 abk'i tuj Ejipt. 

41Cybajlenxi ke 430 abk'i lu, ax k'ij e je'tz cycyakil xjal etzan tu'n Kman, tuj c'lojin 
cyten. 

42Tuj konic'an lu o cwentin Kman cyi'j tu'n cyetz tuj Ejipt. Atzun konic'an lu te 
Kman ex te nimbil te; c'ajbel cye aj Israel te itz'lebl, ex cucx cbantel cyu'n te 
jumajx. 

Ke ley tu'n tic'set aju Xjan K'ij 

43Tzaj tma'n Kman te Moisés ex te Aarón cyja': —Atzun ke ley lu tu'n tic'set Xjan 
K'ij tej tkanx tic' bet Kman: Mi jun stranjer xjal cchyo'l ti'j alumaj in chyo'njtz tuj 
nink'ij lu. 

44Aju majen lak'omaj tu'n pwak, ba'n tu'n tchyo'n ti'j, pero ka otok baj 
sircunsidarit; 

45atzunju majen nok nnu'l aj ak'nal ex ke stranjer xjal, mlay che chyo'n ti'j. 

46Cxel chyo't tuj junx ja. Misicyer jun piẍ tchibjal c'eletz tuj ja, ex mi'n cub toket 
tbakil. 

47Iclex cbantel jlu cyu'n cycyakil aj Israel. 

48Katzun at jun stranjer xjal ma najan cyxole ex taj tu'n tcub tic'sa'n nink'ij lu te 
nimbil te Kman, il ti'j tu'n t-sircunsidarit nej cyuc'ix cycyakil xinak ate' tuj tja; 
ba'ntzun tu'n tic'san nink'ij lu tu'nju otok tz'oc mer ic tza'n jun cyxjalile. Pero mi 
jun xjal mya sircunsidarimaj cchyo'l ti'j alumaj lu. 

49Axtzun ke ley lu che ajbel cye aj Israel ex cye stranjer xjal, akeju ax najl cyxole, 
chi Kman cye. 

50O cybincha cycyakil aj Israel ic tza'n otok tma Kman te Moisés ex te Aarón. 

51Axtzun k'ij lu e je'tz ti'n Kman ke aj Israel tuj Ejipt tuj c'lojin cyten. 

Éxodo 13 

Xjansabl cye nej c'wa'lbaj xinak 

1Tzaj tma'n Kman te Moisés cyja': 

2—Cypa'mile te weye cycyakil nej c'wa'lbaj xinak cyxol aj Israel, tza'nx cyxol ke 
xjal, ax icx cyxol alumaj, porque weye cycyakil jlu. 

3Xi tma'n Moisés cye xjal cyja': Cyna'ntze aju k'ij lu, tej cyetze tuj Ejipt tjak' 
tcawbil majnal cyeye. Tu'n te Kman ma che etz k'i'ne tu'n nimxix tipumal. 
Tu'ntzun jlu, mi'n che wa'ne pan at t-samel tuj tu'n tjaw mal tc'u'j. 

4Che elexe ja'lo, tuj xjaw Abib. 

5Tujxtzun xjaw lu cbel cyic'sa'ne aju nink'ij lu oc cyocxe tu'n Kman tuj cytx'otx' 
aj Canaán, aj Hetey, aj Amorrey, aj Hevey ex aj Jebusey, aju o tzaj ttziyan Kman 
cye kxe'chel tu'n jun yol axix toc. Aju tx'otx' lu k'inun ex tbanilxix. 

6Wuk k'ij che wa'le pan minti' t-samel tuj, ex tuj twukin k'ij cbel cyic'sa'ne nink'ij 
tu'n tnimset tbi Kman. 

7Cyuj ke wuk k'ij lu cxel wa't pan minti' t-samel tuj tu'n tjaw mal tc'u'j; mi jun at 
t-samel tuj ctel cyuc'ile, ex mi'n ten t-samel pan tuj tcyakil cytanmiye. 

8Tuj tk'ijlalil tzul cxel cytx'olba'ne cye cyc'wa'le cyja': In binchet jlu tu'nju o etz 
k'i'ne tu'n Kman tuj Ejipt, che chicuye. 

9C'oquel nink'ij lu te jun techal te cyeye, mer ic tza'n tz'ibamaj tibaj cyk'abe ex 
tibaj cywitze, tu'ntzun ttzaj cyna'ne ex cucx tu'n cyyoline ti'j tley Kman, tu'nju e 
je'tz k'i'ne tuj Ejipt tu'n nimxix tipumal. 

10Aju nink'ij lu cbel cyic'sa'ne teyle junjun abk'i tuj tk'ijlalil banimaj ti'j. 

11Octzun cyocx k'o'ne tuj cytx'otx' aj Canaán tu'n Kman, ic tza'n tzaj ttziyan cyeye 
ex cye cyxe'chele, ex oc ttzaj tk'o'n tx'otx' cyeye, 

12che xel cyk'o'ne te Kman cycyakil tnejel cycy'ajale, ax icx ke nej cyal cyalune, 
akeju tal tman, porque te Kman cycyakil ke jlu. 

13Atzun teyle te junjun tnejel tal bur, cbajel cych'expu'ne tuc'il jun tal ẍne'l ex ka 
jun tal chip, tu'ntzun tcolpet. Katzun mi'n ma baj cych'expu'ne, cjawiltzun 
cytokine ti'j tkul. Ax icx ke tnejel cycy'ajale che bajel cych'expu'ne tu'n pwak. 

14Oc ttzaj cykanin cyc'wa'le cyeye tuj tk'ijlalil tzul: ¿Ti t-xilen jlu? ka che chi, 
cxeltzun cyma'ne cye: Tu'nju o etz k'i'ne tuj Ejipt tu'n Kman tu'n tipumal nimxix, 
jatum o tene te majen. 

15Cub tcyuwsa'n tanmi Faraón ex minti' o etz tzokpi'ne tu'n. Tu'n jlu e cyim 
cycyakil ke nej cycy'ajal aj Ejipt tu'n Kman, ax icx ke nej cyal cyalun. Cyja'tzun in 
xi kk'o'ne teyle te junjun nej tal alumaj, aju tal tman, te chojbil te Kman, ex in xi 
kk'o'ne pwak te Kman te t-xel tnejel kcy'ajale, che chicuye cye cyc'wa'le. 

16Cyja'tzun c'oquel jlu te jun techal te cyeye, mer ic tza'n tz'ibamaj tibaj cyk'abe 
ex tibaj cywitze, ex c'ajbel te cyeye tu'n ttzaj cyna'ne, ate Kman etz k'inte ke tuj 
Ejipt tu'n nimxix tipumal, chi Moisés cye. 

Aju muj ex aju tkan k'ak' 

17Tej cyetz ttzokpi'n Faraón ke aj Israel, minti' e ic'x ti'n Dios tuj be nne'x tuj 
cytx'otx' aj Filistey, aju mas nikayintok, porque tma Dios cyja': Oc cytzaj aj 
Filistey k'ojlel cyi'j, mya yajcu tzaj baj cyc'u'j ex jaculo cub cyximan tu'n cyajtz 
meltz'aj tuj Ejipt. 

18E je'x ti'n Dios tu'n cyk'on welt tuj tbeyil tzkij tx'otx', tumlal Mar Cyak Que'yin. 
Tej cyetz aj Israel tuj Ejipt, k'i'mlex cyubl te cyk'ojbil. 

19Ax icx e etz ti'n Moisés tbakil José, porque otok cyaj tma'n José cye aj Israel 
cyja': Ax toc tzul Dios onil cyeye. Bix tz'ex cyi'ne ke nbakile cyuc'ile oc cyic'e 
tzalu, chi José. 

20E ic'tzun aj Israel tuj Sucot, e pon tuj Etam aju tcub ttxa'n tzkij tx'otx'. 

21Te k'ijl in cub nejtok Kman cywitz tuj muj te yec'ulte cybe; atzun te konic'an in 
cub nejtok cywitz tuj tkan k'ak' tu'n t-spic'bante tuj cybe. Cyja'tzun e bet k'ijl ex 
konic'an. 

22K'ijl minti' el tpa'n tib muj cywitz xjal, ax icx konic'an minti' el tpa'n tib tkan 
k'ak' cywitz. 

Éxodo 14 

Tej cyic'x aj Israel tuj Mar Cyak Que'yin 

1Tzaj tma'n Kman te Moisés cyja': 

2—K'manxa cye aj Israel tu'n cyk'on welt ex e cycub ten twitz Pi-hahirot, t-xol 
tnam Migdol tuc'ix mar, tumlal Baal-zefón. Atzun che bel ten twitz lugar lu ttzi 
mar, 

3porque jacu cub t-ximan Faraón cyja': Ma che el tzpet aj Israel tuj tzkij tx'otx' 
ma chixin ex minti' jatum ba'n cyxi', chilo. 

4Cbel ncyuwsa'ne tanmi Faraón tu'n toc lpe' cyi'je, ex chin jawil nimsa'ne oc tcub 
ti'j Faraón wu'ne, cyuc'ix cycyakil ke t-soldad, ex c'elel cynic' aj Ejipt wi'je, akine 
Cymane, chi Dios. O cybincha aj Israel ic tza'n otok tzaj k'ma'n cye. 

5Tej tpon tkanil tuc'il rey te Ejipt ka otok che ex ok aj Israel, baj tch'expu'n t-
ximbetz, ax icx keju attok cyoclen ttxlaj, ex cyma cyja': ¿Tza'n tten ma txi kk'o'n 
ambil cye aj Israel tu'n cyex, ex ya mi'ntl che ajben ke? Che chi. 

6Bant tten tcarwaj Faraón, ex e je'x ti'n ke t-soldad tuc'il. 

7E je'tz t-sc'o'n kak syent carwaj tbanilxix, ax icx e je'x ti'n cycyakil ke carwaj tuj 
Ejipt, ex e je'x junjun nejenel cyujile. 

8Cub tcyuwsa'n Kman tanmi Faraón aju rey te Ejipt, ex oc lpe' cyi'j aj Israel, akeju 
otok che etz cyuw cyc'u'j wen. 

9E je'tztzun ke aj Ejipt cyuc'ix cycyakil ke soldad, cyuc'ix ke carwaj ex keju 
cyjaxtok cyibaj chej, e oc lpe' cyi'j aj Israel tu'n cytzyet, ex e pon cnet aj Israel 
cyu'n, lu ke otok che cub ten ttzi mar, ttxlaj Pi-hahirot, tumlal Baal-zefón. 

10Tejtzun cylonte aj Israel otok tzul lak'e' Faraón cyuc'ix ke aj Ejipt, tzaj nimxix 
cyxobil ex jaw tk'ajk'ajel cywi' in che kanin onbil te Kman, 

11ex xi cyma'n te Moisés cyja': —Baka minti' lugar tu'n kcu'x maku'ne tuj Ejipt, 
tu'nju ma ko etz ti'na tu'n kcyime tuj tzkij tx'otx'. ¿Tiku'n ma tbinchaya ki'je icju? 
¿Tiku'n ma ko etz ti'na tuj Ejipt? 

12¿Myapetzun o txi kma'ne jlu teya tuj Ejipt? Ko chiye cyja': Ko tk'oncja tuj 
txubtxaj. Ko ajbele cye aj Ejipt, porque mas ba'n te keye tu'n kajbene cye twitzju 
tu'n kcyime tuj tzkij tx'otx', ko chiye, che chi. 

13Xitzun tma'n Moisés cye: —Mi'n che xobe. Che we'cuye ex cyque'yinxe aju 
colbil oc tbincha' Kman cyeye ja'lo. Ke aj Ejipt in cyile ja'lo, te jumajx mlay cyiltle. 

14Ate Kman ck'ojel te cyxele. Mi'n baj cyc'u'je, chi Moisés. 

15Tzajtzun tma'n Kman te Moisés cyja': —¿Tiku'n in tzaj tkanina onbil weye? 
K'manxa cye aj Israel tu'n cybet-x. 

16K'in jaw tcy'ako'cha, nukpinx tk'aba tibaj mar, ex pa'n ela. E cyic'x aj Israel tuj 
tmij mar tuj tzkij. 

17Cbel ncyuwsa'ne cyanmi aj Ejipt tu'n cyoc lpe' cyi'je, ex chin jawil nimsa'ne oc 
tcub ti'j Faraón wu'ne, cyuc'ix ke t-soldad, ke tcarwaj ex keju cyjax cyibaj chej. 

18C'eleltzun cynic' aj Ejipt wi'je ka akine Cymane, oc tcub ti'j Faraón wu'ne, 
cyuc'ix ke tcarwaj ex ke t-soldad cyjax cyibaj chej, chi Kman. 

19Aju t-anjel Dios nejnitok cywitz aj Israel nej, aj ttzal cyi'j, ax icx aju muj nejnitok 
cywitz, cyaj ten cyi'jxi. 

20Cyja'tzun tten, cub ten muj cyxol aj Ejipt cyuc'il aj Israel. Mujtok ex kloljtok 
cywitz aj Ejipt; atzun cywitz aj Israel, spic'untok konic'an. Minti' e pon cnet aj 
Israel cyu'n aj Ejipt tuj enter konic'an lu. 

21Xi tnukpi'n Moisés tk'ab tibaj mar. Tcyakil konic'an lu el tpa'n tib mar tu'n 
Kman tu'n jun nintz cyk'ik' tzaj tuj tjawitz k'ij. Cyja'tzun tten cub tpa'n tib a', ex 
tzkij cyaj tmij mar. 

22E ic'tztzun aj Israel tuj tmij mar jatum otok cyaj tzkij; cyaj ten mar tuj 
cybank'ab mer ic tza'n muro, ax icx tuj cynayaj. 

23E oc lpe' aj Ejipt cyi'j, cyuc'ix cycyakil ke tchej Faraón, ke tcarwaj ex ke t-soldad 
cyjaxtok cyibaj chej, ex e jo'cul max tuj tmij mar. 

24Tej ch'ixtok kskix, max tuj tkan k'ak' ex tuj muj e tzaj tque'yin Kman ke soldad 
aj Ejipt, ex baj ttzpet-sa'n cynabl. 

25E baj co'pj ke cyrwed carwaj, ex pen bant cybet. Cymatzun aj Ejipt cyja': Ko el 
ok cywitz aj Israel, porque a Cyman in k'ojl ki'j te cyxel tu'n cyclet, che chi. 

26Tzajtzun tma'n Kman te Moisés cyja': —Nukpinx tk'aba tibaj mar, tu'ntzun 
toctl tmojban tib a' cyibaj aj Ejipt, cyibaj ke cycarwaj ex cyibaj ke soldad cyjax 
cyibaj chej, chi Kman. 

27Xitzun tnukpi'n Moisés tk'ab tibaj mar. Tej tcub k'ij ajtz mulk'aj mar ex pon tuj 
tlugar ic tza'n tten nej. Tej cyel ok aj Ejipt, ax e pon tacl ti'j mar. Cyja'tzun tten e 
baj t-xitun Kman tuj mar. 

28Oc tmojban tib a' ic tza'n tten nej, ex bi'x e cyaj mulk'aj ke carwaj tuj mar, 
cyuc'ix ke soldad cyjaxtok cyibaj chej ex cycyakil ke t-soldad Faraón, akeju otok 
che oc lpe' cyi'j aj Israel. Mi jun soldad o cyaj ank'in. 

29Atzun cye aj Israel e ic'tz tuj tmij mar tuj tzkij. Toctok a' ic tza'n jun muro tuj 
cybank'ab ex tuj cynayaj. 

30Cyja'tzun tten tuj k'ij lu e clet aj Israel tu'n Kman tuj cyk'ab aj Ejipt, ex o cyil aj 
Israel nok cyximlal aj Ejipt palch ttzi'yile mar. 

31O cyil aj Israel aju binchben ma'xix t-xilen lu otok tbincha Kman cyi'j aj Ejipt, e 
xob twitz, e niman te, ex ke' cyc'u'j ti'j ex ti'j Moisés aju tmajen. 

Éxodo 15 

Aju tbitz Moisés 

1Octzun ten Moisés bitzal cyuc'ix aj Israel, te nimsabl te Kman ex cyma: Chin 
bitzale te Kman tu'nju ma'xix toclen o tzaj tyec'un. O che cyaj tmulk'i'n ke chej 
tuj mar cyuc'ix keju cyjaxtok cyibaj. 

2Ate Kman k'olte wipumale ex o tz'oc te clol weye, chin bitzale te. Atzun we 
Ndiosju, ex chin bitzale tbi; atzun Tdios nmane, ex cjawil nnimsa'ne. 

3At tipumal Kman tu'n tcub cyi'j aj k'oj tu'n, ex Kman tbi. 

4Ke tcarwaj Faraón cyuc'ix ke t-soldad o che cyaj tmulk'i'n tuj mar. Ke nejenel 
cye t-soldad sc'o'maj ke tu'n, o che cyaj mulk'aj tuj Mar Cyak Que'yin. 

5O che cu'x maku'n tuj a' ma' t-xe', ex o che cu'pun max t-xe mar, mer ic tza'n abj 
ke. 

6Nman, tu'n tbank'aba o tzaj tyec'una tipumala ma'xix. Tu'n tbank'aba Nman o 
che baj naj ke aj k'oj. 

7Tu'n tipumala ma'xix o che cub t-xituna keju o jaw cyi'n cyib ti'ja; tzaj ttx'u'jila 
ex o che cub tz'e'y tu'na, mer ic tza'n ch'im. 

8Tu'n t-xewa oc tchmon tib a', jaw ch'iy ic tza'n muro ex baj cyuwix a' tmij mar. 

9Chi aj k'oj cyja': Chin xel lpe'ye cyi'j, che pol cnet wu'ne, cbajel nsipane aju c'elel 
wi'ne cye, ex chin tzalajele oc tcub cyi'j wu'ne. Cjawitz wi'ne nspadiye ex che 
cymel wu'ne, chi. 

10Atzun teya Nman, xi t-xupina ex o che cyaj mulk'aj tuj mar. O che cu'x tz'ak t-
xe a' nim tipun, ic tza'n in cu'x tz'ak plom. 

11Nman, ¿Alcye jun cyxol cydios xjal jacu pon ic tza'n teya? ¿Alcye jun jacu pon 
ic tza'n teya? Xjanxixa wen, xobajilxix ke tbinchbena, ex in tbincha'na ke 
binchben nim cyipumal. 

12Ma tzaj tyec'una tipumala ex ma che'x balk'u'n ke aj k'oj tu'n tx'otx'. 

13Pero akeju ma che clet tu'na che xel t-ẍaklu'na tu'n tk'ak'bil tc'u'ja, ex che xel 
ti'na tuc'il tipumala tuj tnajbila xjan. 

14Oc tbinjtz jlu cyu'n txkantl nasyon, che tzajel lu'lun, ex cbel cyxkutz'in cyib aj 
Filistey tu'n ta'w. 

15Bi'x cnajel cynabl ke nejenel te Edom, che tzajel lu'lun keju at cyipun tuj Moab, 
ex bi'x cbajel cyipun keju najl tuj Canaán. 

16Nman, ctzajel cyxobil ex che tzajel lu'lun tu'n tipumala; che oquel ic tza'n abj 
miban yucch ocxi cyic'x baj ke xjal etzan tu'na, akeju e colpet tu'na. 

17Nman, tu'na che oquex ti'na tu'n cynajan twi witz etzan tu'na, tuj lugar sc'o'maj 
tu'na tu'n ttena tuj, ex tuj ja xjanxix aju o baj tbincha'na. 

18Ccawil Kman tuj tcyakil tabk'iyil te jumajx, che chi tuj cybitz. 

Aju tbitz María 

19Tej toctz Faraón tuj mar cyuc'ix ke tcarwaj ex ke t-soldad cyjaxtok cyibaj chej, 
ajtz mulk'aj mar cyibaj tu'n Kman; atzun cye aj Israel e ic'tz tuj tzkij tmij mar. 

20Atzunte María aju xu'j t-sanjel Dios ex tanb Aarón, tzaj ti'n jun tal chnab tuj 
tk'ab, ic tza'n tal tampor, ex cycyakil xu'j e je'tz lpe' ti'j k'i'mlex tal chnab lu cyu'n, 
ex in che bixuntok. 

21Atzunte María in bitzantok cyxol cyja': Che bitzane te Kman tu'nju ma'xix 
toclen o tzaj tyec'un. O che cyaj tmulk'i'n ke chej tuj mar cyuc'ix keju cyjaxtok 
cyibaj, chi María. 

Aju a' c'a tuj lugar Mara 

22E ic'tzun ti'n Moisés ke aj Israel ttzi Mar Cyak Que'yin, ex e canun tuj tzkij 
tx'otx' Shur. E bet ox k'ij tuj tx'otx' lu ex minti' cnet a' cyu'n. 

23E pontzun tuj lugar Mara, cnet ch'in a' cyu'n, pero minti' xi cyc'a'n ti'j tu'nju 
c'atok. Tu'ntzun jlu, Mara*fn* tbi lugar lu oc cyk'o'n. 

24E octzun ten xjal yolil mya ba'n ti'j Moisés ex cyma: ¿Titzun cxel kc'ane? Che 
chi. 

25Entons o cubsan Moisés twitz Kman, ex tzaj tyec'un Kman jun wi' tal tze' te. 
Cu'xtzun tk'o'n Moisés tal tze' lu tuj a'; atzun te a' o bant tc'anjtz. Atzun tzaj tk'o'n 
Kman ju ley ex ju mandamyent cye, atzun e jo'c ke xjal tuj malbil tu'n, 

26ex tzaj tma'n cye cyja': Akine Cymane aju Cydiose: Ka ma txi cybi'nxixe nyole, 
ka ma che bete ba'n nwitze, ka ma tzaj cyk'o'ne cyẍcyine cyi'j ke nmandamyente 
ex ka ma che japun ke nleye cyu'ne, mi jun yabil ctzajel cyi'je ic tza'n tzaj 
nsama'ne cyi'j aj Ejipt, porque akine Cymane aju k'anal cyeye, chi Kman. 

27E pon tuj Elim jatum attok cablaj twi a' ex 70 tkan palm, ex atzun e cub ten cytzi 
a'. 

Éxodo 16 

Tzaj tk'o'n Dios wabj maná te cywa aj Israel 

1E je'tz cycyakil aj Israel tuj Elim, ex tuj 15 tajlal tcabin xjaw e ul tuj tzkij tx'otx' 
Sin, tej otok bant jun xjaw cyetzlen tuj Ejipt. Atzun tcub tx'otx' lu t-xol Elim ex 
Sinaí. 

2Cycyakil aj Israel e oc ten yolil mya ba'n ti'j Moisés ex ti'j Aarón tuj tzkij tx'otx' 
lu, 

3ex xi cyma'n cye cyja': —Maswitlo ba'n nokwit o ko cyime tu'n Kman tuj tx'otx' 
Ejipt, tej in ko cub ke'toke wa'l cyxol kc'ile nojnitok ke tu'n chibj, tej in ko 
nojxixtoke wen tu'n wabj. Atzun cyeye, ma ko tzaj cyi'ne tuj tzkij tx'otx' lu tu'n 
kcyime kcyakile tu'n we'yaj, che chi. 

4Tzajtzun tma'n Kman te Moisés cyja': —Ctzajel nchitune wabj twitz cya'j, atzun 
cye xjal che eletz chmolte te cycyakil k'ij, pero o'cx cywa aju in baj te jun k'ij 
cjawil cychmo'n, tu'ntzun cyoc tuj malbil wu'ne, ka cxel cyniman nyole ex ka 
mi'n. 

5Atzun tuj tkakin k'ij bi'x cjawil cychmo'n cywa te cab k'ij, chi Kman. 

6Xitzun cyma'n Moisés ex Aarón cye cycyakil aj Israel: Te kale ja'lo c'elel cynic'e 
ti'j, ate Kman etz k'inte cyeye tuj tx'otx' Ejipt; 

7atzun te prim nchi'j oc cyila'ye tajwalil Kman, tu'nju ma tbi in che yoline mya 
ba'n ti'j. Atzun keye, ¿ti kxilene tu'nju in che yoline mya ba'n ki'je? Che chi. 

8Ax icx tmatl Moisés: Ctzajel tk'o'n Kman chibj te cychi'ye kale ja'lo; atzun te 
prim nchi'j ctzajel tk'o'n cywaye nimxix, tu'nju ma tbi in che yoline mya ba'n ti'j. 
Atzun keye, ¿ti kxilene? Mya ki'je in che yoline mya ba'n, nok o'cx ti'j Kman, chi 
Moisés. 

9Xi tma'n Moisés te Aarón cyja': —K'manxa cye cycyakil aj Israel tu'n cytzaj lak'e' 
twitz Kman, porque ma tbi Kman in che yolin xjal mya ba'n ti'j, chi Moisés. 

10Matok in yolin Aarón cyuc'il cycyakil aj Israel, xi cyque'yin tuj tzkij tx'otx', lu 
tajwalil Kman tzaj tyec'un tib tuj muj, 

11ex tzaj tma'n Kman te Moisés cyja': 

12—Ma nbiye in che yolin aj Israel mya ba'n. K'manxa cye cyja': Te kale ja'lo che 
chyo'le chibj, atzun prim che wa'le ocxi cynoje, ex c'eleltzun cynic'e ti'j, akine 
Cymane aju Cydiose, chi Kman. 

13Tejtzun toc kax e ul tz'uchin ex baj noj ti'jele cycampament xjal cyu'n; atzunte 
prim tzaj tk'ab che'w ex cub ti'jele campament. 

14Tej tcub naj tk'ab che'w, at jun cyaj ten twitz tx'otx', tal ch'intok ex tal se'wtok, 
ic tza'n ttxa che'w. 

15Tejtzun tcyil aj Israel cyma cyxolx: ¿Titzun jlu? Che chi, tu'nju minti' ojtzki'ntok 
cyu'n. Xi ttzak'we'n Moisés cye: —Atzun wabj jlu aju ma tzaj tk'o'n Kman cyeye 
tu'n t-xi cywa'ne. 

16Atzun jlu ma tzaj tma'n Kman: Cjawil cychmo'ne o'cx aju in baj cyu'ne tuj jun 
k'ij, jun c'oẍ te teyle junjun xjal tuj tja. 

17Banttzun cyu'n aj Israel icju. At junjun jaw tchmo'n nim, ex at junjun nok ch'in. 

18Cub cymalo'n tuj c'oẍ. Akeju jaw cychmo'n nim, minti' sobryin cye, ex akeju 
jaw cychmo'n nok ch'in, acux o canun cye. Teyle junjun jaw tchmo'n ic tza'nx twa 
in baj. 

19Ax icx xi tma'n Moisés cye: Mi jun cyeye cyaj tclo'n twa te juntl k'ij, chi. 

20At junjun minti' xi cyniman tyol Moisés, cyaj cyclo'n cywa te juntl k'ij, bi'x e 
tzaj pok'l ẍuk' tuj, ex o tzuwix. Tzaj tk'oj Moisés cyi'j. 

21Cycyakil prim jaw tchmo'n teyle te junjun aju in baj tu'n tuj jun k'ij, ex octzun 
tmek't k'ij in cub uljtok aju minti' otok jaw chmet. 

22Tujtzun tkakin k'ij jaw cychmo'n cywa te cab k'ij, cabe c'oẍ te teyle junjun xjal. 
Cycyakil ke nejenel cyxol xjal e ul ex xi cytx'olba'n jlu te Moisés. 

23Xitzun tma'n Moisés cye cyja': —Atzun jlu ma tzaj tma'n Kman: Nchi'j, k'ij xjan 
te ojlabl, aju ojlabl pa'maj te Kman. Aju wabj at tu'n ttzk'ajset cyu'ne tuj jorni, 
cytzk'ajsame ja'lo; ex aju at tu'n tjax ta'l cyu'ne, cytxcon jaxe ja'lo, ex tcyakilju 
cyjel sobryin, cyc'u'nxe te nchi'j chi Moisés. 

24Atzun cye xi cyc'u'n te juntl k'ij aju cyaj sobryin, ic tza'n otok tma Moisés. Minti' 
o naj tu'n ẍuk' ex minti' o tzuwix. 

25Xi tma'n Moisés cye: Che wa'ne ti'j ja'lo, porque ja'lo k'ij te ojlabl te nimbil te 
Kman. Ja'lo mlay cnet wabj cyu'ne twitz tx'otx'. 

26Kak k'ij che elexe chmolte te, atzun tuj twukin k'ij, k'ij te ojlabl, ex mlay cnet 
cywaye twitz tx'otx', chi Moisés. 

27At junjun xjal e je'x chmolte cywa tuj twukin k'ij ex minti' cnet cyu'n. 

28Tzajtzun tma'n Kman te Moisés cyja': —¿Maj cucx cxe'l cyu'ne tu'n mi'n cyxi 
cynimane ke nmandamyente ex ke nxnak'tzbile? 

29Cybintze, akine Cymane o txi nk'o'ne jun k'ij te ojlabl. Tu'ntzun jlu, tuj tkakin 
k'ij in xi nk'o'ne cywaye te cab k'ij. Teyle te junjun, ax e tcyaj ten tuj tja, ex mi jun 
tu'n tex betel tuj twukin k'ij, chi Dios. 

30Cyja'tzun e ojlan ke xjal tuj twukin k'ij. 

31Aju wabj jaw cychmo'n aj Israel, maná tbi oc cyk'o'n. Ic tten ic tza'n tiyjil 
culantr, saktok que'yin ex ictok tc'oc'jal ic tza'n pan tuc'il ta'l cab. 

32Tmatl Moisés: —Atzun jlu ma tzaj tma'n Kman: Cynojsame jun c'oẍ tu'n maná 
ex cyc'u'nxe tu'n toc cyque'yin ke cyiyjile che ul itz'j te tibajxi aju wabj xi nk'o'ne 
te cywaye tuj tzkij tx'otx', tej cyetz wi'ne tuj tx'otx' Ejipt, chi Kman, chi Moisés. 

33Xi tma'n Moisés te Aarón cyja': K'intza jun xar ex k'on cu'xa jun c'oẍ maná tuj. 
K'on cuba twitz Kman ex e t-xi c'u't, tu'ntzun toc cyque'yin kiyjil che ul itz'j te 
tibajxi, chi Moisés. 

34Cubtzun tk'o'n Aarón ju xar lu twitz cax c'ubl tley Dios, tu'n t-xi c'u't ic tza'n 
otok tma Kman te Moisés. 

35Ake aj Israel e wa'n 40 abk'i ti'j maná, tejxi cypon tuj tx'otx' attok xjal tuj, tejxi 
cypon ttzi tmojonil tx'otx' Canaán. 

36Jun efa, in xi baj laj c'oẍ tuj. 

Éxodo 17 

Aju a' etz tuj pic 

Números 20.1-13 

1E je'tz cycyakil aj Israel tuj tzkij tx'otx' Sin, e ic' bet ic tza'n tzaj tma'n Kman cye, 
ex e cub ten tuj Refidim, pero minti' cnet a' te cyc'a. 

2E jawtzun ilin xjal ti'j Moisés ex xi cyma'n te: —K'ontza a' te kc'aye, che chi. Xi 
tma'n Moisés cye: —¿Tiku'n in che oc tene ilil wi'je? ¿Tiku'n nno'c Kman tuj 
malbil cyu'ne? Chi Moisés. 

3Tzaj txketle'n cyi'j xjal ex e oc ten yolil mya ba'n ti'j Moisés, xi cyma'n te: —¿Ti 
til o ko etz ti'na tuj Ejipt tu'n kcyime tu'n txketle'n, cyuc'ix ke kc'wa'le ex ke 
kalune? Che chi. 

4Octzun ten Moisés cubsal twitz Kman ex xi tma'n te cyja': —¿Ti che oquel xjal 
lu wu'ne? Nok ch'ixmi in chin oc xo'ne tu'n abj cyu'n, chi Moisés. 

5Tzajtzun tma'n Kman te cyja': —Nejcuya cywitz ex k'inxa junjun tij xjal aj Israel 
tuc'ila. Ax icx k'inxa tcy'ako'cha tuc'ila, aju ajben tu'na tej tcub tpek'una tibaj 
nima tuj Ejipt, ex bet-xa. 

6Lu kine chin bel tene twitza tibaj pic t-xe witz Horeb. C'oquel tpek'una twitz pic 
ex c'eletz a' tuj. Che c'altzun ke xjal ti'j, chi Dios. Tbinchatzun Moisés icju cywitz 
tij xjal cyxol aj Israel. 

7Meriba*fn* tbi lugar lu oc tk'o'n, tu'nju cyuw jaw cyyol aj Israel ti'j Kman, ex 
Masah*fn* juntl tbi oc tk'o'n, tu'nju oc Kman tuj malbil cyu'n, ex che chi cyja': 
¿Atpelo Kman kxol, ex ka mi a'l? 

Oc k'oj cyi'j aj Amalec 

8E tzajtzun aj Amalec k'ojlel cyi'j aj Israel tuj Refidim, 

9ex xi tma'n Moisés te Josué cyja': Sc'o'n jawa txkan xinak, ex cyxi'ye k'ojlel cyi'j 
aj Amalec. Atzun weye chin bel tene twi witz nchi'j tuc'il tcy'ako'ch Dios tuj 
nk'abe. 

10Tbinchatzun Josué ic tza'n otok tma Moisés te. Oc ten k'ojlel cyi'j aj Amalec; 
atzunte Moisés tuc'ix Aarón ex Hur e jax twi witz. 

11Oc cyjaw tk'o'n tk'ab Moisés twitz cya'j, in che cambantok aj Israel, ex oc cycub 
ti'n tk'ab, atzun ke aj Amalec in che cambantok. 

12E sicttzun tk'ab Moisés. Tu'ntzun jlu tzaj k'i'n jun abj tu'n tcub ke' tibaj. 
Cubtzun ke' tibaj. Atzunte Aarón ex Hur tzyu'n ke tk'ab Moisés cyu'n, jun ti'j jun 
tk'ab ex jun ti'j juntl. Cyja'tzun o cyipa tk'ab tejxi tex k'ij. 

13Cub cyi'j cycyakil soldad aj Amalec tu'n spad tu'n Josué. 

14Tzaj tma'n Kman te Moisés cyja': —Tz'iban cu'xa jlu tuj jun u'j tu'n ttzaj na't, 
ex k'manxa te Josué cyja': Te jumajx che bel nnajsa'ne ke aj Amalec. Mi jun ctzajel 
na'nte cye twitz tx'otx', chi Kman. 

15Jaw tbincha'n Moisés jun altar ex oc tk'o'n tbi cyja': Ate Kman ma tz'oc te 
nbanderiye, 

16ex tmatl: Tu'nju e jo'c ten ke aj Amalec k'ojlel ti'j Kman, tu'ntzun jlu, cucx 
ck'ojlel Kman cyi'j wikinwik te jumajx. 

Éxodo 18 

Ul Jetro visistaril te Moisés 

1Ate Jetro aju pal cye aj Madián ex tji' Moisés, o tbi tcyakilju ba'n otok tbincha 
Dios ti'j Moisés ex cyi'j aj Israel, ex tza'n tten otok che etz ti'n Kman tuj Ejipt. 

2Otok tz'aj sama'n Séfora tu'n Moisés aju tchmil, ex otok c'monjtz tu'n Jetro aju 
tman, 

3cyuc'ix ke cabe tal. Gersón tbi jun, tu'nju otok tma Moisés: Stranjer xjal kine tuj 
tx'otx' lu. 

4Eliezer tbi juntl, tu'nju otok tma Moisés: Ul Tdios Nmane onil weye, ex o chin 
clete tu'n twitz t-spad Faraón. 

5Ate Jetro aju tji' Moisés, cyuc'ix ke cabe tcy'ajal Moisés ex t-xu'jil, e ul tuc'il 
Moisés jatum otok cub ten tuj tzkij tx'otx', ttxlaj witz te Dios. 

6Xi t-sama'n tkanil te Moisés cyja': Akine Jetro aju tji'ya ma chin ule que'yilte 
teya, junx tuc'il t-xu'jila ex cyuc'ix ke cabe tcy'ajala. 

7Etztzun Moisés c'molte tji', cub moc'e' twitz ex el ttz'uban twitz. Baj cykanin 
cyxolx tza'n ate'tok ex e ocx tuj ja xbalun te Moisés. 

8Xitzun ttx'olba'n Moisés te tji' tcyakilju otok tbincha Kman ti'j Faraón ex cyi'j aj 
Ejipt, nok tu'n tc'u'jlalil cyi'j aj Israel; ax icx xi ttx'olba'n ti'j tcyakil mya ba'n otok 
tzaj cyi'j tuj be, ex tza'n tten otok che clet tu'n Kman. 

9Jaw tzalaj Jetro ti'j t-xtalbil Kman otok tbincha cye aj Israel tej cyclet tu'n tuj 
cyk'ab aj Ejipt, 

10ex tma: —Nimanxwit tbi Kman aju o che clete tu'n tuj cyk'ab aj Ejipt, tuj tk'ab 
Faraón, ex tjak' c'ixbisabl cyu'n aj Ejipt. 

11Ja'lo ma tz'el nnic'e ti'j, ate Kman mas ma' toclen cywitz cycyakil ke cydios xjal, 
tu'nju o camban cyi'j aj Ejipt tej cyoc jawni cyi'j aj Israel, chi Jetro. 

12Tzaj ti'n Jetro jun alumaj tu'n tcub patit twitz Kman, ax icx tzaj ti'n txkantl oyaj 
te Dios. Atzunte Aarón cyuc'ix cycyakil tij xjal cyxol aj Israel, e ul wa'l tuc'il tji' 
Moisés twitz Dios. 

Tej toc cyoclen txkan xjal te jwes tu'n Moisés 
Deuteronomio 1.9-18 

13Tuj juntl k'ij cub ke' Moisés tu'n t-xi binchet cyi'j xjal. E ultzun xjal twitz bi'x te 
prim ex tejxi toc kax. 

14Tej tque'yinte tji' aju in tbincha'ntok cyi'j xjal, xi tma'n te cyja': —¿Ti in 
tbincha'na cyi'j xjal? ¿Tiku'n o'cx teya in cub ke', ex cucx ate' cycyakil xjal twitza 
bi'x te prim ex ocxi toc kax? Chi Jetro. 

15Xi ttzak'we'n Moisés te tji': —Tu'nju in che ul xjal wuc'ile tu'n t-xi cykanin 
cyxjel te Dios. 

16Ka at jun k'oj cyxol, in che ul wuc'ile, in che oc tuj xjel wu'ne tu'n tel nnic'e ti'j 
alcye at til, ex in che'x nma'ne ke tley Dios cye ex ke t-xnak'tzbil, chi Moisés. 

17Xitzun tma'n tji' te cyja': —Mya ba'n aju in tbincha'na. 

18Csictela ex che sictel ke xjal ate' tuc'ila, tu'nju alxix ak'untl lu te teya. Mlay bant 
jlu tu'na tjunala. 

19Bintza. Cxel nk'o'ne jun tconseja ex awt ctel Dios tuc'ila. Toca te yolil cyi'j xjal 
twitz Dios, ex k'manxa cyxjel xjal te. 

20K'onxa xnak'tzbil cye cyi'j ke ley ex ke xnak'tzbil, ex k'manxa cye tza'n tten tu'n 
cyank'in ex alcye tu'n cybinchante. 

21Ax icx sc'o'n jawa cyxol xjal ke xinak at cynabl, akeju in che xob twitz Dios, axix 
toc che yolin, ex minti' in che jyon cambabl mya tuj tumel. K'onxa jun mil xjal tuj 
tcwent junjun, jun syent tuj tcwent junjuntl, 50 tuj tcwent junjuntl ex laj tuj 
tcwent junjuntl. 

22Atzun ke jlu che xel binchante cyi'j xjal tcyakil tyemp. Ke yol cyuw tu'n cybant 
cyi'j che ul cyi'n tuc'ila; atzun keju mya cyuw tu'n cybant cyi'j, cyu'n che xel 
bincha'n cyi'j. Cyja'tzun c'elel iktz alxix tcub tibaja ex che oniltzun teya. 

23Ka ma tbinchaya jlu ex ka ma tma Dios teya tu'n tbinchanteya icju, octzun 
tipaya ex tuj tzalajbil che ajel meltz'aj xjal tuj cyja, chi Jetro. 

24Xi tniman Moisés tyol tji' ex tbincha tcyakilju o tma te. 

25E jaw t-sc'o'n xinak at cynabl cyxol aj Israel, ex xi tk'o'n jun mil xjal tuj tcwent 
junjun, jun syent tuj tcwent junjuntl, 50 tuj tcwent junjuntl ex laj tuj tcwent 
junjuntl. 

26Atzun ke e je'x binchante cyi'j xjal tcyakil tyemp. Ke yol cyuw tu'n tbant cyi'j xi 
cyi'n tuc'il Moisés; atzun cycyakil ke yol mya cyuw tu'n tbant cyi'j, cyu'nx xi 
cybincha'n cyi'j. 

27Te tibajxi, baj tk'olben tib Moisés tuc'il tji', ex aj meltz'aj tji' tuj ttx'otx'. 

Éxodo 19 

E pon aj Israel t-xe witz Sinaí 

1Tuj tnejel k'ij te toxin xjaw cyetzlen aj Israel tuj tx'otx' Ejipt, e ul tuj tzkij tx'otx' 
Sinaí. 

2Tej cyic' tuj Refidim, e ul tuj tzkij tx'otx' Sinaí; axtzun e cub ten tuj tzkij tx'otx' 
lu ex cub cyk'o'n cyja t-xe witz. 

3Jax Moisés tuc'il Kman Dios, o txocli Moisés tu'n max twi witz ex tzaj tma'n te: 
Cxel ttx'olba'na cye tiyjil Jacob, akeju aj Israel, cyja': 

4—O cyile aju o bant wu'ne cyi'j aj Ejipt ex tza'n tten ma che ul wi'ne wuc'ile 
tzalu, mer ic tza'n cyibaj t-xic' t'iw. 

5Ja'lotzun, ka ma chinx cynimane tuj tcyakil, ex ka ma japun cyu'ne aju yol cyaj 
bant ti'j wu'ne cyuc'ile, che oqueltzune te jun c'loj xjal etzan wu'ne cyxol cycyakil 
nasyon, porque weye tcyakil twitz tx'otx'. 

6Che oquel nk'o'ne te pal tuj ncawbile, ex che oquele te jun c'loj xjal pa'maj te 
weye. Atzun yol lu cxel tma'na cye aj Israel, chi Dios. 

7Cubiltzun Moisés, e tzaj ttxco'n ke tij xjal cyxol aj Israel, ex xi ttx'olba'n cye 
tcyakil yol otok tzaj tma'n Kman te. 

8Xitzun cytzak'we'n cycyakil xjal junx: —Tcyakilju ma tma Kman cbantel ku'ne, 
che chi. Xi tma'n Moisés tcyakil cyyol xjal te Kman. 

9Tzajtzun tma'n Kman te Moisés: —Chin pole tuc'ila tuj jun piẍ k'ek muj, 
tu'ntzun cybinte xjal oc nyoline tuc'ila ex tu'n t-xi nimana cyu'n te jumajx. Xi 
tma'ntl Moisés cyyol xjal te Kman, 

10ex tzaj tma'ntl Kman te cyja': —Tcu'xa cyuc'il xjal ex k'manxa cye tu'n tbaj 
cyxjansan cyib ja'lo ex nchi'j, ex tu'n tjatz cytx'jo'n ti'j cyxbalun, 

11tu'ntzun banin cyten ca'j, porque ca'j chin cubile twi witz Sinaí tu'n tcub 
nyec'un wibe cywitz, akine Cymane. 

12K'on cuba jun techal ti'jele witz, ex k'manxa cye cyja': Ten cycwente cyi'je, mi'n 
che jaxe twi witz, ex mi'n che pon lak'e'ye t-xe witz, porque alcye jun ma tz'oc 
maconte te, ax toc cymel. 

13Alcye jun otok tz'ocx tujxi techal, mi'n txi jun xjal tzyulte te, nok o'cx abj ex ka 
plech cxel xo't ti'j tu'n tcyim; ka xjal ex ka alumaj, nok alcyex, mlay tz'ank'in. Oc 
toc k'ajtza'n chun nim tuj, maxitzun ba'n cyjax twi witz, chi Dios. 

14Cu'tz Moisés twi witz, cubil jatum ate'tok ke xjal, e baj t-xjansa'n, ex ke xjal jatz 
cytx'jo'n ti'j cyxbalun. 

15Xi tma'n Moisés cye cyja': —Cybincham cytene te ca'j. Mi'n cub cymojban cyibe 
tuc'il cyxu'jile, chi Moisés. 

16Tej kskix tuj toxin k'ij, cub koptz'aj tkan k'ancyok, o julin wen ex cub juque' 
k'ek muj twi witz. Tzajtzun k'ajt chun cyuw wen, ex tzaj nim t-xobil cyi'j cycyakil 
xjal ate' tuj campament. 

17E jic'tzun tuc'in Moisés ke xjal tu'n cyxi' canul ti'j Dios ex axtzun e cub we' t-xe 
witz. 

18Tcyakil witz Sinaí in bukintok wen tu'n sib, tu'nju otok cubil Kman twi' tuj tkan 
k'ak'. Aju sib in bukintok twi witz mer ic tza'n sib tuj jorni, ex tcyakil witz in 
lu'luntok wen. 

19Nok jawni jaw tk'ajk'ajel twi chun. Octzun ten Moisés yolil tuc'il Dios, atzunte 
Dios in tzajxi ttzak'we'ntok tuc'il tk'ajk'ajel twi' cyuw. 

20Cubiltzun Kman twi witz Sinaí, ex jax txco'n Moisés tu'n, tu'n tjax twi witz. 
Jaxtzun Moisés twi witz, 

21ex tzaj tma'n Kman te cyja': —Tcu'xa cyuc'il xjal, ex k'manxa cye tu'n mi'n 
cyoctz tujtzi techal ex tu'n mi'n cytzaj que'yilte weye, porque che cymel nimcu 
ka ma che octz tujtzi techal. 

22Ax icx ke pal in che tzaj lak'e' ntxlaje, il ti'j tu'n cyxjansante cyib tu'ntzun mi'n 
cynaj wu'ne. 

23Xitzun tma'n Moisés te Kman: —Mlay che jatz xjal twi witz Sinaí, porque o tzaj 
tma'na cyja': K'on cuba techal ti'jele witz, ex xjansama, chitzuna. 

24Tzaj tma'n Kman te: —Tcu'xa ex bix ja'wila juntl maj tuc'ix Aarón tuc'ila. Atzun 
cye pal cyuc'ix ke xjal, mi'n che ic'tz tibaj techal, ex mi'n che jatz que'yilte weye, 
tu'ntzun mi'n cynaj wu'ne, chi Kman. 

25Cu'tztzun Moisés ex cubil cyuc'il xjal, ex xi tma'n yol lu cye. 

Éxodo 20 

Ke laj mandamyent 

Deuteronomio 5.1-21 

1Tzaj tma'n Dios cycyakil ke yol lu, ex chi cyja': 

2Akine Cymane ex Cydiose aju etz k'inte cyeye tuj tx'otx' Ejipt jatum ate'toke te 
majen. 

3Mi'n che c'ulune cywitz junxitl dios, o'cx nwitze tu'n cyc'ulune. 

4Mi'n cub cybincha'ne jun tilbilal; mi jun tilbilal ti'j ju at twitz cya'j, mi jun tilbilal 
ti'j ju at twitz tx'otx' ex mi jun tilbilal ti'j ju at tuj mar. 

5Mi'n che cub ẍmeje'ye cywitz ex mi'n che c'ulune cywitz, porque akine Cymane 
ex Cydiose, ex minti' in cub tuj nwitze tu'n cyc'ulune twitz juntl dios. Cpol canun 
castiw wu'ne cyibaj ke c'wa'lbaj, ke tal chmambaj ex ke cyxca chmambaj tu'n tlaj 
in chin el ic'une cyu'n cyman, 

6pero cucx ctel tk'ak'bil nc'u'je cyi'j nimcu cyiyjil xjal, akeju in che c'ujlan weye 
ex in che japun ke nmandamyente cyu'n. 

7Mi'n tzaj cyna'ne nbiye nokx gan, akine Cymane ex Cydiose, porque cbel tcastiw 
xjal wu'ne, aju in tzaj na'nte nbiye nokx gan. 

8Cyna'ntze aju k'ij te ojlabl tu'n tajben o'cx te weye. 

9Kak k'ij che ak'nale, ex cbantel tcyakil cyak'une, 

10atzunju twukin k'ij, k'ij te ojlabl tu'n cyc'ulune weye, akine Cymane ex Cydiose. 
Mi jun ak'untl cbantel cyu'ne tuj k'ij lu. Mi jun cycy'ajale ex mi jun cyme'jele 
c'ak'nal tuj k'ij lu, mi jun cymajene xinak, mi jun cymajene xu'j, mi jun cyalune 
ex mi jun stranjer xjal at tuj cytanmiye. 

11Porque tuj kak k'ij bant cya'j wu'ne, tuc'ix tx'otx' ex tcyakilju at cywitz, tuc'ix 
mar ex tcyakilju at tuj, ex in ojlane tuj twukin k'ij, akine Cymane. Tu'ntzun jlu 
cub ncy'iwla'ne k'ij lu te ojlabl, ex el npa'ne tu'n toc te xjan. 

12Cynimanxe cymane ex cytxu'ye tu'ntzun t-xi lak'e' tuj cyk'ije twitz tx'otx' aju 
cxel nk'o'ne cyeye, akine Cymane ex Cydiose. 

13Mi'n che biyune. 

14Mi'n cybinchaye aj pajil. 

15Mi'n che elk'ane. 

16Mi'n che nic'ane yol cyi'j cyuc'ile. 

17Mi'n pon cyc'u'je ti'j tja cyuc'ile; mi'n pon cyc'u'je ti'j t-xu'jil cyuc'ile, mi ti'j 
tmajen xinak, mi ti'j tmajen xu'j, mi ti'j twacẍ, mi ti'j tbur, ex mi ti'j jun ti'xti at te. 

Tzaj cyxobil aj Israel twitz Dios 
Deuteronomio 5.22-33 

18O cyil cycyakil aj Israel aju tkan k'ancyok, o cybi tk'ajk'ajel chun ex o cyil aju 
witz in bukintok tu'n sib, ex tu'n jlu e tzaj lu'lun tu'n cyxobil, ex najchak e tzaj 
ten. 

19Xitzun cyma'n te Moisés cyja': —Aya yolin kuc'ile, ex jacu cub kbi'ne. Mi'n 
yolintl Dios kuc'ile tu'ntzun mi'n kcyime, che chi. 

20Xitzun tma'n Moisés cye cyja': —Mi'n che xobe. Ma cubil Dios nok tu'n cyoque 
tuj malbil tu'n, tu'ntzun tten t-xobil tuj cywitze, ex tu'n mi'n cybinchane il, chi 
Moisés. 

21Najchak e tzaj ten xjal; atzunte Moisés xi lak'e' mastl jatum ta' Dios tuj k'ek 
muj. 

Tzaj k'ma'n alcye tumel tu'n cybant altar 

22Tzajtzun tma'n Kman te Moisés, k'manxa cye aj Israel cyja': —Ma cyile ma chin 
tzaj yoline cyuc'ile max tuj cya'j. 

23Mi'n cub cybincha'ne ke tilbilal tu'n toc cydiosine, mi ti'j ttx'otx'il sak pwak, mi 
ti'j ttx'otx'il k'an pwak, o'cx nwitze tu'n cyc'ulune. 

24Cybinchan jawe jun byuj tx'otx' te jun altar te weye, ex atzun che bel cybyo'ne 
cyẍne'le ex cywacẍe te chojbil patun in cub te weye, ex ka te oyaj te mojbabl tibil. 
Nok jatumchak waje tu'n ttzaj na'n nbiye, chin ule cyuc'ile ex che bel ncy'iwla'ne. 

25Katzun abj altar ma jaw cybincha'ne te weye, mi'n baj cyxpe'line cyi'j abj, 
porque ka ma baj cyxpe'line cyi'j tu'n c'uxbil, mlay tz'ajben te altar. 

26Ex mi'n cybinchaye jun altar ma' twa'l, tu'ntzun mi toc grad ti'j n-altare 
tu'ntzun mi'n cyk'ancha'lin ke cycuxe tibaj oc cyjax bete. 

Éxodo 21 

Ke ley cyi'j majen 

Deuteronomio 15.12-18 

1Atzun ke ley lu cxel tma'na cye aj Israel: 

2Ka at jun cyxole ma lak'et jun aj Hebrey tu'n te tmajen, kak abk'i c'ajbel te; atzun 
tuj twukin abk'i c'elex tzokpet nok cucx. 

3Ka ma lak'et tjunal te, ax tjunal te c'elex. Ka attok t-xu'jil tej tlak'et, tuc'ix t-xu'jil 
c'elex tuc'il. 

4Katzun ma txi k'o'n t-xu'jil tu'n tpatrón, ex otok tzaj tcy'ajal ex ka tme'jel ti'j xu'j 
lu, tetzun tpatrón aju xu'j lu cyuc'ix ke tal; atzunte majen tjunal te c'elex. 

5Katzun ma tma majen cyja': At nc'ujlalile ti'j npatrone, ti'j nxu'jile ex cyi'j ke 
nc'wa'le, mlay chin exe ka chi, 

6cxeltzun k'i'n majen tu'n tpatrón cywitz jwes, ex cpol ti'n ttzi tlamel tja ex ka ti'j 
tkan tja. Atzun c'elex tk'o'n toy' t-ẍcyin majen tu'n jun tal c'uxbil tz'u'p twi', ex 
c'oqueltzun te tmajen te jumajx. 

7Ka at jun ma txi tc'a'yin tme'jel tu'n toc te majen, mlay tz'ex tzokpet ic tza'n in 
che ex tzokpet ke majen xinak. 

8Ka mya ba'n xu'j lu tuj twitz tpatrón aju otok jaw sc'o'nte te, cxel tk'o'n patrón 
ambil tu'n tchjet tzokpibl te. Oc tel tic'un, minti' tumel tu'n t-xi tc'a'yin te jun 
stranjer xjal. 

9Ka ma txi tk'o'n te t-xu'jil tcy'ajal, il ti'j tu'n tbant ti'j ic tza'n in bant cyi'j ke 
tme'jel. 

10Ka ma moje' jun xinak tuc'il juntl xu'j, mi'n tz'ajtz ti'n ti'j twa tnejel t-xu'jil, mi 
ti'j t-xbalun, ex mi ti'j toclen tuj mejeble'n. 

11Katzun mi'n ma japun keju ox jlu tu'n, c'elextzun majen xu'j lu nok cucx, ex 
mi'n cyaj tchjo'n tzokpiblte. 

Ke ley cyi'j byol xjal 

12Ka at jun ma tz'oc tbyo'n jun tuc'il, ex ka ma cyim tu'n, ax icx te cbel byet. 

13Atzun teju mya ximantok tu'n tu'n tcub tbyo'n tuc'il, nok o'cx ax Dios otok tzaj 
k'o'nte ambil te tu'n tcyim tuc'il tu'n, cxeltzun nyec'une cyeye jatum cpol ok. 

14Katzun at jun tuj ewaj ma tz'oc tzokpaj ti'j tuc'il, ex ka ma cyim tu'n, masque 
otok pon ok twitz n-altare, pero c'eletz cyi'ne tu'n tcyim. 

15Ka at jun ma tz'oc byonte tman ex ka ttxu', il ti'j cbel byet. 

16Ax icx ka at jun ma txi elk'ante jun xjal, ka ma txi tc'ayin, ex ka ma tz'el cnet tuj 
tk'ab, il ti'j cbel byet. 

17Ax icx ka at jun ma yasun ti'j tman ex ka ti'j ttxu', il ti'j cbel byet. 

18Ax icx ka ma che jaw k'ojl xinak, ex ka ma tza'w jun tu'n tuc'il, ka tu'n abj ex ka 
tu'n tk'ab, ex ka minti' ma cyim, nok o'cx otok cub twitz watbil tu'n ta'w c'ixble'n, 

19ka ma banix, ex ka ma tz'etz betel toc tcy'ako'ch, ctzokpeteltzun aju otok tz'oc 
byonte te. O'cx il ti'j tu'n t-xi tchjo'n tk'ij, jte' k'ij minti' otok tz'ak'nan, ex c'oquel 
tk'anan. 

20Ka at jun ma tz'oc byonte tmajen tu'n tze', ka xinak ex ka xu'j, ex ma cyim tu'n, 
cbel tcastiw. 

21Katzun itz'x oc tex jun k'ij ex ka cabe, mlaytzun cub tcastiw patrón, tu'nju tetok. 

22Ka ma che jaw k'ojl xinak, ex tc'ulbacu ma tza'w jun xu'j cyu'n, aju otok tz'oc 
ten tal, ex ka tu'n jlu ma tz'el tal, pero ka minti' ma cyim xu'j, c'elel tmult xjal otok 
tza'w xu'j tu'n, ic tza'n tajlal oc ttzaj tkanin chmilbaj ex ic tza'n oc cyma' jwes. 

23Katzun ma c'ixbi xu'j, il ti'j cchjetel tu'nju xinak otok c'ixbisante te. Ka ma cyim 
xu'j tu'n, ax icx te il ti'j tu'n tcyim. 

24Ka ma naj tbak' twitz xu'j tu'n, ax icx te il ti'j tu'n tnaj tbak' twitz; ka ma tz'etz 
twitz te' xu'j tu'n, ax icx te il ti'j tu'n tnaj twitz te'; ka ma naj tk'ab xu'j tu'n, ax icx 
te il ti'j tu'n tnaj tk'ab; ka ma naj tkan xu'j tu'n, ax icx te il ti'j tu'n tnaj tkan. 

25Ka ma tz'e'y xu'j tu'n xinak, ax icx te il ti'j tu'n ttz'e'y; ka ma tz'oc ẍil ti'j xu'j tu'n 
xinak, ax icx te il ti'j tu'n toc ẍil ti'j; ka ma c'ixbi xu'j tu'n xinak, ax icx te il ti'j tu'n 
tc'ixbi. 

26Ka at jun ma tz'oc tc'ixbisa'n tbak' twitz tmajen, ka xinak ex ka xu'j, ex ka tu'n 
jlu ma cyaj moẍix tu'n, c'elextzun ttzokpi'n tu'n tlaj otok naj tbak' twitz. 

27Ka ma tz'etz jun twitz te' tmajen tu'n, ka xinak ex ka xu'j, c'elextzun ttzokpi'n 
tu'n tlaj otok naj twitz te'. 

Ke ley cyi'j cyajwil alumaj 

28Ka ma jaw ẍu'yin jun xinak ex ka jun xu'j tu'n jun wacẍ, ex ka tu'n jlu ma cyim, 
c'oqueltzun xo't wacẍ lu tu'n abj tu'n tcyim, ex mi'n txi chyo't tchibjal; atzunte 
tajwil minti' til. 

29Katzun otok tz'el k'ij jawni ẍu'yin wacẍ ex otok tbi tajwil pero minti' otok tz'oc 
tk'o'n tcwent ti'j; ka ma cub tbyo'n wacẍ jun xinak ex jun xu'j, c'oqueltzun xo't 
wacẍ lu tu'n abj tu'n tcyim; ax icx te tajwil cbel byet. 

30Katzun ma tzaj kanin tu'n tchjet twi cyimni, cxeltzun tchjo'n nok jte' ctzajel 
kanin te te colpiblte, tu'n mi'n tcyim. 

31Ka ma jaw ẍu'yin jun tal k'a ex ka jun tal txin tu'n jun wacẍ, ax ley lu c'ajbel ti'j. 

32Ka ma jaw ẍu'yin jun majen xinak ex ka jun majen xu'j tu'n jun wacẍ, cxeltzun 
tchjo'n tajwil wacẍ 30 sak pwak te tajwil majen; atzunte wacẍ c'oquel xo't tu'n 
abj tu'n tcyim. 

33Ka at jun xjal ma cyaj tcatba'n jun xoch ex ka ma cu'x tlacu'n jun jul tu'n tjatz 
a' tuj, ka minti' ma cyaj tmaksi'n ttzi', ex ka ma cu'x tz'ak jun wacẍ tuj ex ka jun 
chej, 

34cxeltzun tchjo'n tajwil jul aju twi alumaj, ex aju alumaj otok cyim c'oquel te te. 

35Ka ma jaw ẍu'yin twacẍ jun tu'n twacẍ juntl, ex ka tu'n jlu ma cyim wacẍ, 
cxeltzun c'ayit aju wacẍ itz'x, cbel cyi'n tmij pwak otok tz'octz twi', ex cbel cyi'n 
tmij aju wacẍ otok cyim. 

36Katzun otok tz'el k'ij jawnix ẍu'yin wacẍ ti'j tuc'il ex otok tbi tajwil pero minti' 
otok tz'oc tk'o'n tcwent ti'j, cxeltzun tk'o'n twacẍ te t-xel wacẍ, ex aju wacẍ otok 
cyim c'oquel te te. 

Éxodo 22 

Ke ley tu'n taj t-xel aju otok naj 

1Ka at jun xjal ma txi elk'ante jun wacẍ ex ka jun ẍne'l, ex ka ma cub tbyo'n ex ka 
ma txi tc'ayin, il ti'j tu'n taj tk'o'n jwe' wacẍ te t-xel wacẍ, ex cyaje ẍne'l te t-xel 
ẍne'l. 

2Ka ma cnet jun elek' matok in elk'a'n tuj ja, ka ma baj c'ixbisa'n ex ka ma cyim, 
aju otok baj c'ixbisante te, minti' til ti'j tcyimlen xjal lu. 

3Katzun k'ijl ma cnet ex ma cub byo'n, attzun til aju xjal otok cub byonte te. Aju 
xjal otok tz'elk'a'n, c'ajel tk'o'n t-xel aju otok tz'etz telk'a'n. Katzun minti' tumel 
tu'n taj tk'o'n t-xel, cxeltzun c'ayit tu'n tchjet aju otok tz'etz telk'a'n. 

4Ka itz'x alumaj oc tcnet tuj tcwent elek', ka wacẍ, ka bur ex ka ẍne'l, cxeltzun 
tchjo'n cab maj. 

5Ka at jun xjal ma che'x ttzokpi'n talun ex ka ma che ocx tzokpaj tuj tawal juntl 
xjal ex ka cyxol tkan uva, cxeltzun tk'o'n aju awal mas tbanil in tzaj tuj tcojbil, ex 
ka aju mas tbanil in tzaj cyk'o'n tkan t-uva te t-xel aju otok naj cyu'n ke talun. 

6Ka minaben ma txi' k'ak', ka ma txi c'ant cyxol tkan ch'i'x, ex ka ma tz'e'y triw 
tu'n k'ak' lu, ka aju otok tz'oc chmo'n ex ka aju toctok ti'j tkan, ex ka tcyakil cojbil, 
aju xjal otok cyaj k'onte k'ak' cxel tchjo'n aju otok tz'e'y. 

7Ka ma cyaj tokxenan jun xjal tpwak te juntl, ex ka jun ti'xti wi'yilxix, ex ka ma 
tz'etz elk'a'n jlu tuj tja, ka ma cnet elek', cxeltzun tchjo'n elek' cab maj. 

8Katzun minti' ma cnet elek', cxe'ltzun tajwil ja cywitz jwes tu'n tel nic'baj ti'j ka 
otok tz'oc tk'o'n tk'ab ti'j aju otok cyaj okxenan tuc'il. 

9Ka at jun xjal ma tz'el tetzan jun wacẍ, jun bur, jun ẍne'l, jun xbalun, ex ka juntl 
ti'xti otok cub naj, ex ka chi juntl cyja': Weye jlu; che xe'ltzun cycabil cywitz jwes, 
ex aju cjawil tz'ak tuj til cyu'n jwes cxel tchjo'n cab maj te tuc'il. 

10Ka at jun ma txi tokxenan tbur te tuc'il, ex ka twacẍ ex ka t-ẍne'l ex ka nok 
alcyex juntl alumaj; ka ma c'ixbi, ka ma cyim ex ka ma txi k'i'n mi a'l jun otok 
que'yinte te, 

11aju xjal otok tc'am okxenaj cxel tma'n te tajwil jun yol axix toc tuj tbi Kman, ka 
minti' otok tz'oc tk'o'n tk'ab ti'j tokxenaj tuc'il. Cxeltzun tniman tajwil alumaj aju 
tyol; atzunte mi'n chojin ti'j. 

12Katzun in que'yin ti'j oc t-xi elk'a'n alumaj, cxeltzun tchjo'n te tajwil. 

13Katzun tu'n jun txcup te tjak' c'ul otok baj paẍu'n alumaj, cxeltzun ti'n ttx'akan 
alumaj otok cyim te jun yec'bil te tajwil, ex mi'n chojin ti'j. 

14Ka at jun ma txi majnante jun tchej tuc'il, ex ka ma c'ixbi ex ka ma cyim acux 
mi a'ltok tajwil, cxeltzun tchjo'n majnalte jte' twi chej. 

15Katzun attok tajwil tej tcyim chej, mi'ntzun txi tchjo'n xjal; ka majna'n otok tzaj 
alumaj, o'cxtzun majnibl te cchjetel tu'n. 

Ke ley tu'n cyajben cyxol xjal 

16Ka at jun ma cub sbunte jun k'apoj mya tk'o'n tyol tuc'il juntl xinak, ex ka ma 
cub tan tuc'il, cxeltzun tk'o'n twi k'apoj, ex cjawil t-xu'jla'n. 

17Katzun tc'i' tman k'apoj txi tk'o'n tme'jel tu'n toc te t-xu'jil xinak lu, cxeltzun 
tk'o'n xinak twi k'apoj te mambaj, ic tza'n cywi k'apoj na'nx cylonte xinak. 

18Ka at jun xu'j ba'n cy'a'n, mi'n cyak'e ambil te tu'n cucx tank'in. 

19Ka at jun xjal ma yaẍin tuc'il jun alumaj, il ti'j cbel byet. 

20Ka at jun ma txi k'onte chojbil te junxitl dios ex mya te weye, akine Cymane, il 
ti'j cbel byet. 

21Mi'n cybinchaye mya ba'n cyi'j ke stranjer xjal ex mi'n che baj cyyajla'ne, 
porque icx cyeye e tene te stranjer xjal tuj Ejipt. 

22Mi'n baj cyyajla'ne ke meba xu'j mi ke c'wa'l minti' cyman ex cytxu'. 

23Katzun ma che baj cyyajla'ne, ex ka ma che oc ten kanil onbil weye, ax toc 
ctzajel nbi'ne tk'ajk'ajel cywi'; 

24ctzajeltzun ntx'u'jile cyi'je, ex che bel nbyo'ne tu'n spad. Che cyjel cyxu'jile 
meba, icx ke cyc'wa'le. 

25Ka at jun ma txi k'onte pwak te tch'ex jun xjal meba, aju ax najl cyxol ke xjal 
etzan wu'ne, mi'n tbincha ti'j ic tza'n in tbincha'n jun k'ol ch'ex, ex mi'n tz'el 
tkanin ta'l tpwak. 

26Ka at jun ma tz'el k'inte t-xbalun tuc'il te prent ti'j tch'ex, c'ajel tk'o'n xbalun lu 
oc tex k'ij, 

27tu'nju o'cx xbalun lu in ajben te txaybil te. Ka minti' ma tz'aj tk'o'n, ¿titzun 
c'ajbel tu'n oc ttan? Octzun ttzaj tkanin onbil weye, ctzajel nbi'ne tk'ajk'ajel twi' 
tu'nju at tk'ak'bil nc'u'je. 

28Mi'n che yoline mya ba'n ti'j Dios, ex mi'n tzaj cykanine mya ba'n tibaj ju toc te 
cawil tuj cytanmiye. 

29Mya yajxi ctzajel cyk'o'ne tnejel twitz cyawale weye, tuc'ix ta'l twitz uva. Che 
tzajel cyk'o'ne ke tnejel cycy'ajale te weye. 

30Ax icx ke tnejel cyal cywacẍe ex ke tnejel cyal cyẍne'le; wuk k'ij che tel cyuc'il 
cytxu', ex tuj twajxakin k'ij cyul-len itz'j, che tzajel cyk'o'ne weye. 

31Che oquele xjan te weye. Mi'n txi cychyo'ne cychibjal alumaj otok che baj 
cypaẍu'n txcup tuj cojbil; cyk'onxe jlu cye tx'yan. 

Éxodo 23 

Ke ley tza'n tten tu'n tbant aju tz'aklxix 

1Mi'n txi cyk'o'ne jun tkanil mya ax toc. Mi'n tz'oc cyk'on cyibe te tuc'il jun xjal 
binchal mya ba'n, tu'n cyoque te testiw ti'j ju mya ax toc. 

2Mi'n che oc lpe'ye ti'j tnimal xjal tu'n cybinchanteye aju mya ba'n. Oc cyocxe 
cywitz jwes te testiw, mi'n txi cyk'o'ne cywi'ye cyi'j tnimal xjal tu'n tbant aju mya 
tuj tumel, 

3ax icx mi'n che coline cyi'j ke meba xjal ka at cyil. 

4Ka ma txi tzpet twacẍ ex ka tbur jun aj k'oj ti'ja, ex ka ma tz'oc noja ti'j, k'on aja 
te. 

5Ka at jun xjal nne'l ic'unte teya, ex ka ma tila ma cub tz'ak tbur tjak' tikatz, mi'n 
nok tz'oc tque'yina, c'onila ti'j tu'n tjaw we' tbur. 

6Mya tu'nju meba jun xjal mi'n txi cybincha'ne ti'j oc tpon twitz ley. 

7Cypa'mil cyibe ti'j nic'aj yol ex mi'n cub cybyo'ne jun xjal minti' til ex tz'aklxix, 
porque mlay tz'oc nk'o'ne te tz'aklxix aju xjal at til. 

8Mi'n tzaj cyc'mo'ne pwak in cyk'o'n binchal mya ba'n, porque tu'nju pwak lu in 
moẍix cywitz ke xjal tu'n mi'n tel cynic' ti'j ju tz'aklxix, ex in baj tch'expu'n cyyol 
keju xjal tz'aklxix. 

9Mi'n baj cyyajla'ne ke stranjer xjal, tu'nju ojtzki'n cyu'ne tza'n tten tchwinklal 
jun stranjer xjal, porque icx cyeye o che tene te stranjer xjal tuj tx'otx' Ejipt. 

Ke ley ti'j ojlabl 

10Kak abk'i che awale twitz tx'otx' ex cjawil cychmo'ne twitz cyawale; 

11Atzun tuj twukin abk'i mi'n cu'x cyawa'ne awal tuj tx'otx', tu'ntzun cywa'n ke 
meba, akeju najl tuj cytx'otx'e, ti'j t-xpok'il awal; atzunju cyjel ten cxel cywa'n ke 
txcup te tjak' c'ul. Ax icx cybinchame jlu ti'j tkan uva ex tkan olivo. 

12Kak k'ij che ak'nale, atzun tuj twukin k'ij che ojlale tu'ntzun cyojlan cywacẍe 
ex cyburre, ex tu'n toc t-xel cyipun ke cyal cymajene xu'j ex ke stranjer xjal. 

13Japunx cyu'ne tcyakilju ma txi nma'ne cyeye. Mi'n tzaj cyna'ne cybi junxitl dios, 
ex mi'n che yoline cyi'j. 

Ke ox nink'ij ma' cyoclen 
Éxodo 34.18-26; Deuteronomio 16.1-17 

14Teyle junjun abk'i cbel cyic'sa'ne ox nink'ij te nimbil weye. 

15Cbel cyic'sa'ne aju nink'ij tu'n cywa'ne pan minti' t-samel tuj tu'n tjaw mal 
tc'u'j. Wuk k'ij che wa'le pan minti' t-samel tuj, ic tza'n o nmaye cyeye. Oc 
cybincha'ye jlu tuj tk'ijlalil banimaj ti'j tuj xjaw Abib, porque tuj xjaw lu e je'tze 
tuj Ejipt. Mi jun tu'n tul nwitze ka minti' k'i'n tu'n. 

16Ax icx cbel cyic'sa'ne aju nink'ij cyi'j tnejel twitz cyawale otok cu'x cyawa'ne 
tuj cojbil, ax icx aju nink'ij oc tjaw cychmo'ne tcyakil twitz cyawale oc tbaj abk'i. 

17Ox maj tuj abk'i che pol cycyakil xinak yec'ulte cyib nwitze, akine Cymane. 

18Oc ttzaj cyk'o'ne jun alumaj te chojbil weye, mi'n tzaj cyk'o'ne tchc'el junx tuc'il 
pan at t-samel tuj tu'n tjaw mal tc'u'j, ex mi'n txi cyc'u'ne t-sebyil te juntl k'ij. 

19Ctzajel cyi'ne tuj njaye aju tbanilxix ti'j tnejel twitz cyawale ctzajel tuj 
cytx'otx'e. Akine Cymane ex Cydiose. Mi'n jax cytxco'ne tal chip tujx ta'l tim ttxu'. 

Aju t-anjel Kman 

20Cybintze, cxel nsama'ne n-anjele tu'n tcub nej cywitze, tu'n cyoc cwentine tu'n 
tuj be, ex tu'n cyxi k'i'ne tu'n tuj tx'otx' banimaj wu'ne te cyeye. 

21Ten tchiylal cyeye, cynimanxe, ex mi'n che oque chcyinwi'. Mlay cub tnajsa'n 
cyile, porque akine samalte te. 

22Ka axix toc ma txi cybi'ne tyol ex ka ma cybinchaye tcyakilju in xi nma'ne cyeye, 
chin oqueltzune aj k'oj cyi'j ke aj k'oj cyi'je, ex che bajel nyajla'ne keju che yajlalte 
cyeye. 

23Cbeltzun nej n-anjele cywitze, ex che xel k'i'ne tu'n tuj cytx'otx' aj Amorrey, aj 
Hetey, aj Ferezey, aj Cananey, aj Hevey ex aj Jebusey, porque bi'x che najel ke jlu 
wu'ne. 

24Mi'n che cub ẍmeje'ye cywitz cydios ex mi'n che c'ulune cye. Mi'n cybinchaye 
ic tza'n cye in cybincha'n. Nok o'cx che bajel cybuchine ke tilbilal ex ke abj nno'c 
cyk'o'n te xjan. 



145 

 

 
Mam del Norte 

© 1993 Sociedades Bíblicas Unidas. 
  

 

 

25Che c'ulune weye, akine Cymane ex Cydiose, ex ctzajeltzun nk'o'ne cywaye ex 
cyc'aye a', ex c'elel wi'ne yabil cyi'je. 

26Mi jun xu'j ctel cyxole miban alin ex mi jun nok cucx c'elel tal. Mlay che cyime 
ka na'nxtok cytijine. 

27Cxel nsama'ne xobsabl cyibaj nasyon jatum che oquexe, bi'x cnajel cynabl 
wu'ne ex che eleltzun ok ke aj k'oj cyi'je. 

28Che xel nsama'ne ttxu sichil cywitze tu'n cyex cylajo'n ke aj Hevey, ke aj 
Cananey ex ke aj Hetey. 

29Mya tuj junx abk'i che elex nlajo'ne ke xjal lu cywitze, tu'ntzun mi'n tcyaj ten 
tx'otx' mi a'l xjal tuj, ex tu'n mi'n cychmet txcup te tjak' c'ul tuj tu'n cybinchante 
mya ba'n cyi'je. 

30Cheba che elex baj ke xjal lu wu'ne ocxi tchmet mas cybaje, ex ocxi cyoque 
tajwil tx'otx'. 

31Aju tmojonil cytx'otx'e cyjel nk'o'ne, atzun jlu: Cxel ke' ttzi Mar Cyak Que'yin 
ex cpol baj ttzi mar cye aj Filistey. Cxel ke'tl ti'j tzkij tx'otx' ex cpol baj ttzi nima 
Éufrates. Che xel nk'o'ne tuj cyk'abe ke xjal najl tuj tx'otx' lu, ex che elex cylajo'ne 
cywitze. 

32Mi'n cyaj bant ti'j jun cyyole cyuc'il, mi cyuc'il ke cydios. 

33Mi'n cyak'e ambil tu'n cynajan ke xjal lu tuj cytx'otx'e, tu'ntzun mi'n 
cybinchane il nwitze oc cyc'ulune cywitz cydios, porque ka ma cybinchaye jlu 
che najele, chi Dios. 

Éxodo 24 

Cyuwsabl tyol Dios cyuc'il aj Israel 

1Tzaj tma'ntl Kman te Moisés cyja': Tjatza tzalu wuc'ile, tuc'ix Aarón, Nadab, 
Abiú ex 70 tij xjal cyxol aj Israel, ex che moc'ecuye najchakyin. 

2O'cx teya ctzajel lak'e' wuc'ile; atzun cye txkantl, mi'n che tzaj lak'e', ex mi'n che 
jatz ke xjal tuc'ila, chi Kman. 

3Cubiltzun Moisés ex xi ttx'olba'n cye xjal tcyakil tyol Kman, cyuc'ix cycyakil ke 
ley; atzun cye tnam xjal xi cytzak'we'n cycyakil junx cyja': —Cbantel ku'ne 
tcyakilju ma tma Kman, che chi. 

4Cub ttz'iban Moisés tcyakil yol tzaj tma'n Kman te. Tej tjaw we' te prim tuj juntl 
k'ij, jaw tbincha'n jun altar t-xe witz, ex e cub twalba'n cablaj abj ic tza'nx cablaj 
c'loj cyiyjil aj Israel. 

5E je'x t-sama'n Moisés txkan cu'xun aj Israel, cub cybyo'n txkan tal tor ex cub 
cypatun te chojbil ex te oyaj te mojbabl tibil tuc'il Kman. 

6Tzajtzun ti'n Moisés mij chic' ex cu'x tk'o'n cyuj matij lak; atzun mijtl chic' cub 
ttx'ito'n tibaj altar. 

7Te tibajxi jlu, tzaj ti'n Moisés aju u'j jatum tz'ibantok yol otok cyaj bant ti'j tu'n 
Dios cyuc'il, ex jaw t-sch'i'n cywitz xjal. Atzun cye xjal cyma cyja': —Cbantel 
ku'ne tcyakilju ma tma Kman, ex cxel knimane, che chi. 

8Tzajtzun ti'n Moisés chic', xi ttx'ito'n cyibaj xjal ex tma: Aju chic' lu, atzun 
cyuwsabl te yol ma cyaj bant ti'j tu'n Kman cyuc'ile, ic tza'n in tma'n tcyakil yol 
lu. 

9Jaxtzun Moisés twi witz tuc'ix Aarón, Nadab, Abiú ex 70 tij xjal cyxol aj Israel, 

10ex o cyil aju Cydios aj Israel. Tcubtok jun wa'lbil tjak' tkan ic que'yin ic tza'n 
abj zafiro, ex ictok que'yin ic tza'n twitz cya'j oc minti' muj. 

11Pero minti' baj cyi'j ke nejenel cye aj Israel tu'n Dios masque o ilwaj Dios cyu'n. 
E wa'ntzun ex e c'an. 

Jax Moisés twi witz Sinaí 

12Tzajtzun tma'n Kman te Moisés cyja': Tjaxa wuc'ile twi witz ex ayona wi'je ma 
chixin. Che xel nk'o'ne ke tz'lom abj teya jatum tz'ibamaj ley ex ke mandamyent 
wu'ne, tu'n tajben te xnak'tzbil cyeye. 

13Jawtzun we' Moisés tuc'ix Josué aju onil te, ex cub be cyu'n tu'n cyjax twi witz 
te Dios. 

14Xi tma'n cye tij xjal cyxol aj Israel cyja': Che ayone ki'je tzalu ocxi kcubile 
cyuc'ile. Cyjel ten Aarón ex Hur cyuc'ile, ex ka at jun ma baj cyxol xjal, cyk'manxe 
cye. 

15Jaxtzun Moisés twi witz Sinaí, cub juque' muj twi witz, 

16ex atzun cub ten tajwalil Kman. Kak k'ij o ten aju muj twi witz. Tujtzun twukin 
k'ij o txocl Moisés tu'n Dios tuj tmij muj. 

17Aju tajwalil Kman twi witz ic que'yin tuj cywitz aj Israel ic tza'n k'ak' in baj 
tz'e'y tcyakil tu'n. 

18Ocxtzun Moisés tuj tmij muj ex jax twi witz. 40 k'ij ex 40 konic'an o ten Moisés 
twi witz. 

Éxodo 25 

Ke oyaj ti'j tja Dios 

Éxodo 35.4-9 

1Tzaj tma'n Kman te Moisés cyja': 

2—K'manxa cye aj Israel tu'n tjaw cychmo'n oyaj te weye. Cjawil cychmo'ne 
cyxol cycyakil keju cyaj tu'n ttzaj cyk'o'n tu'n cyex cygan ex tu'n tcyakil cyanmi. 

3Akeju oyaj cjawil cychmo'ne, atzun ke jlu: K'an pwak, sak pwak, k'an c'uxbil, 

4xbalun ẍk'ilun que'yin, xbalun ẍjulin que'yin, xbalun cyak que'yin, tbanil xbalun 
lino, ttzmal chip, 

5ttz'umal ẍne'l toc tc'a' cyak que'yin, tz'u'm tbanilxix, tze' ch'i'x acacia, 

6aseyt tu'n tajben cyuj candil, t-samel at tc'oc'jal tu'n tcu'x k'ot tuj aseyt aju in 
ajben oc toc toclen jun xjal, ex tu'n tajben te tc'oc'jal storac, 

7ke tal abj ónice ex txkantl tal abj tbanil, tu'n toc k'ot ti'j capiẍay nno'c tk'o'n 
tnejel pal, ex ti'j tal xbalun nno'c ten ttzi t-xu'c. 

8K'manxa cye tu'n cybinchante jun ja xbalun te weye, tu'n nnajane cyxol. 

9Cjawil cybincha'ne aju ja lu ex cycyakil ke macbil che tel tuj, ic tza'nxix cxel 
nyec'une teya. 

Aju cax c'ubl tley Dios 
Éxodo 37.1-9 

10Binchama jun cax ti'j tze' ch'i'x acacia, te jun var tuc'il jun xc'achub tnukbil, ox 
xc'achub twitz, ex ox xc'achub twa'l. 

11Lo'tzin oca k'an pwak tbanilxix tujile ex ti'jele, ex binchan jawa jun adorn k'an 
pwak ttx'otx'il ttzi'yile. 

12Ax icx binchama cyaje argoy k'an pwak cytx'otx'il, ex k'on oca ke cyi'j cycyajil 
tkan cax, cabe jun pac' ex cabetl juntl pac'. 

13Ax icx binchama cabe tze' tolin cyi'j, ti'j tze' ch'i'x acacia, ex lo'tzin oca k'an 
pwak cyi'j. 

14K'on extzuna ke tze' lu cyuj ke argoy ate'c ttxlaj cax, tu'n cyajben tu'n t-xi tanut 
cax. 

15Ax che cyjel ten ke tze' cyuj ke argoy cyoc ti'j cax, mi'n che etz k'it. 

16Tujtzun cax lu cbelex tk'o'na aju ley cxel nk'o'ne teya. 

17Binchama jun tmaksil cax k'an pwak tbanilxix ttx'otx'il, jatum tu'n tnajset cyil 
xjal, te jun var tuc'il jun xc'achub tnukbil ex ox xc'achub twitz. 

18Ax icx binchama cabe tilbilal querubín k'an pwak cytx'otx'il tx'ino'n tu'n 
martiy, ex che bel tk'o'na cyibaj cycabil pac' ttxa'n tmaksil cax. 

19Jun cbel ten tibaj jun pac' ttxa'n tmaksil cax ex jun tibaj juntl pac'. Junx piẍ c'elel 
tmaksil cyuc'il ke cabe tilbilal querubín. 

20Che jawil cylic'un cyxic' tu'n ttxayit tmaksil cax. Ctel twitz jun tumlal twitz 
juntl, ex cyja' cbel cyque'yin tibaj tmaksil. 

21Cbelex tk'o'na tuj cax aju ley cxel nk'o'ne teya, ex cbel tk'o'na tmaksil cax. 

22Atzun c'oquel nc'ulban wibe tuc'ila tibaj tmaksil cax ex cyxol ke cabe tilbilal 
querubín, akeju cycubsa'n tibaj cax c'ubl nleye. Atzun cxel nma'ne teya tcyakil 
aju waje tu'n t-xi tma'na cye aj Israel. 

Aju mes tu'n cycub ten pan tibaj 
Éxodo 37.10-16 

23Binchama jun mes ti'j tze' ch'i'x acacia, jun var tnukbil, cabe xc'achub twitz, ex 
ox xc'achub twa'l. 

24Lo'tzin oca k'an pwak tbanilxix ti'jele, ex binchan jawa jun adorn k'an pwak 
ttx'otx'il ttxa'nile mes. 

25Ax icx binchama jun tmakel ttxa'nile tjak' mes, cyaje k'ab twa'l, ex lo'tzin oca 
jun adorn k'an pwak ttx'otx'il ti'jele. 

26Binchama cyaje argoy k'an pwak cytx'otx'il, ex k'on oca ke cyi'j cycyajil pac' 
ttxa'n mes, cyumlal ke tkan. 

27Che oquel ten ke argoy lu tjak' tmakel mes tu'n cyocx ke tze' tolin cyi'j tu'n 
cyajben tu'n t-xi tanut mes. 

28Binchama ke cabe tze' lu ti'j tze' ch'i'x acacia, ex lo'tzin oca k'an pwak cyi'j, 
porque cyi'jtzun cxel tanut mes. 

29Ax icx binchama ti'j k'an pwak tbanilxix, ke lak, ke pac', ke xar ex ke vas ma tij, 
tu'n cyajben te kobl oyaj ti'j ta'l twitz uva. 

30Cucx che bel cyk'o'ne tibaj mes lu ke pan in che cub k'o'n nwitze. 

Aju cycubil candil k'an pwak ttx'otx'il 
Éxodo 37.17-24 

31Ax icx binchama jun cycubil candil k'an pwak ttx'otx'il tx'ino'n tu'n martiy. Te 
junx c'elel aju tk'ukbil, tkan, ke tcopa, ke tilbilal xwaquin cyten, ex ke tilbilal 
bech. 

32Che elel kak tk'ab ti'j tc'u'j; ox tuj jun pac' ex ox tuj juntl pac'. 

33Ti'j teyle junjun tk'ab c'elel ti'j tc'u'j, che tel ox tilbilal bech tjak'xi, ic ctel 
binchben cye ic tza'n t-xmacal tze' almendro; ax icx ctel ox tilbilal xwaquin cyten 
tuc'ix cycopa. Iclex ctelba cyi'j ke kak tk'ab. 

34Ti'j ju tkan tuj tmij cycubil candil, che tel cyaje tilbilal bech tjak'xi, ic ctel 
binchben cye ic tza'n tilbilal t-xmacal tze' almendro; ax icx ctel cyaje tilbilal 
xwaquin cyten tuc'ix cycopa. 

35Ti'j teyle junjun moj tk'ab c'elel ti'j tc'u'j, cyjel k'ot jun tilbilal bech tjak'xi. 

36Ke tilbilal bech ex ke tk'ab che elel ti'j junx piẍ k'an pwak tbanilxix ex tx'ino'n 
tu'n martiy. 

37Ax icx binchama wuk candil, akeju che oquel cytxako'ne tu'n cyk'onte spic'un 
tetz twitzx, 

38ex ke matzbil cywi mech cyuc'ix ke tal tcubil ttza'jil mech, ax icx k'an pwak 
cytx'otx'il. 

39C'ajbel 75 libr k'an pwak tbanilxix cyu'ne tu'n tbant aju cycubil candil ex 
cycyakil ke macbil che ajbel tuc'il. 

40Cybinchame jlu ic tza'nx tilbilal xi nyec'une teya twi witz. 

Éxodo 26 

Aju tja Dios, xbalun ja 

Éxodo 36.8-38 

1Cjawil tbincha'na ja xbalun cyi'j laj xbalun lino, chubemaj ttze'yil, ex ti'j nok' 
ẍk'ilun que'yin, ẍjulin que'yin ex cyak que'yin, tbanil binchben cye; ex chmo'maj 
cyilbilal querubín cywitz. 

2Cycyakil ke xbalun lu, junx cyjel echbil cye; cyajlaj var cynukbil, ex cab var 
cywitz. 

3Slapun oca jwe' xbalun, jun ttxlaj juntl. Ax icx che tembil jwe'tl. 

4Che oquel tk'o'na tak'al ẍk'ilun que'yin te t-ẍcyin ttxlaj mancbil xbalun cyi'j keju 
jwe' otok che oc slapit. Ax icx che oquel tk'o'na ttxa'n jun xbalun cyi'j ke jwe'tl. 

5Che oquel tk'o'na 50 tak'al ttxa'n tnejel xbalun ex 50 ti'j ttxa'n juntl, tu'n cycyaj 
ten ke tak'al jun tuc'il juntl. 

6Ax icx binchama 50 ganch k'an pwak cytx'otx'il. Cyu'ntzun ke ganch lu che oquel 
tmojba'na ke ttxa'n xbalun jun tuc'il juntl. C'oqueltzun ja xbalun junx tten. 

7Ax icx binchama junlaj xbalun ti'j cytzmal chip tu'n tjax k'ot tibaj xbalun ja. 

8Cycyakil ke xbalun lu junx cyjel echbil cye; olaj var cynukbil, ex cab var cywitz. 

9Slapun oca jwe' xbalun jun ttxlaj juntl. Ax icx slapun oca kak xbalun jun ttxlaj 
juntl, ex paktz'u'n ajtza aju tkakin xbalun twitz tuc'il. 

10Che oquel tk'o'na 50 tak'al ti'j ttxa'n tnejel xbalun, ex 50 ti'j ttxa'n juntl. 

11Ax icx binchama 50 ganch k'an c'uxbil cytx'otx'il, akeju che oquex tk'o'na cyuj 
ke tak'al ex che oquel tmojba'na ke xbalun jun tuc'il juntl. C'oqueltzun tmakel 
junx tten. 

12Atzun ke ttxa'n che cyjel ten, che elex jowe' ti'jxi ja xbalun. 

13Cyja'tzun cmaksetel ja xbalun cyu'n ke ttxa'n xbalun che cyjel jowe' cycabil 
pac': Cabe xc'achub cyjel jowe' jun pac' ex cabe juntl pac'. 

14Binchama jun maksibl te xbalun ja ti'j ttz'umal ẍne'l toc tc'a' cyak que'yin; ex 
tibajxi jlu binchama juntl maksibl ti'j tz'u'm tbanilxix. 

15Binchama txkan tz'lom ti'j tze' ch'i'x acacia tu'n cyoc k'ot wa'l cyten ti'j ja 
xbalun. 

16Teyle te junjun tz'lom jwe' var tnukbil, ex ox xc'achub twitz. 

17Cyjel ten cabe t-ẍcyin teyle te junjun tz'lom tu'n toc moje' jun tuc'il juntl. Iclex 
che tembil cyu'ne cycyakil ke tz'lom ti'j ja xbalun. 

18Binchama winkin tz'lom tu'n cyoc ti'j ja xbalun tuj tumlal tnayaj k'ij; 

19ex cyjak' ke tz'lom lu, k'on cuba 40 tk'ukbil sak pwak cytx'otx'il; che cyjel ten 
cabe tk'ukbil tjak' teyle te junjun tz'lom tu'n cycu'x ke' cycabil cyẍcyin cyuj. 

20Ax icx ti'j juntl pac' xbalun ja, tuj tumlal tbank'ab k'ij, binchama winkin tz'lom, 

21ax icx 40 tk'ukbil sak pwak cytx'otx'il, tu'n cyten cabe tjak' teyle te junjun 
tz'lom. 

22Atzunte ti'jxi ja xbalun tuj tumlal telex k'ij, binchama kak tz'lom, 

23ex cabetl tz'lom c'oquel tk'o'na cyi'j cabe tbutx' te ti'jxi, 

24akeju che oquel mojbet xi'ynix t-xe', atzun twi' tu'n cyoc mojbet tu'n jun argoy. 
Atzun jlu cbantel tu'na cyi'j cycabil tz'lom che oquel cyi'j cycabil tbutx'. 

25Cbanteltzun wajxak tz'lom ex kaklaj cyk'ukbil sak pwak cytx'otx'il, cabchak 
tjak' teyle junjun tz'lom. 

26Ax icx binchama jwe' tze' ti'j ch'i'x acacia te tk'e'lil, tu'n cyoc ten ke tz'lom cyi'j 
tuj jun pac' ja xbalun, 

27jwe'tl tk'e'lil tu'n cyoc ten ke tz'lom cyi'j tuj juntl pac' ex jwe'tl tk'e'lil tu'n cyoc 
ten ke tz'lom ti'jxi ja xbalun tuj tumlal telex k'ij. 

28Aju tk'e'lil te tuj tmij cxel ke' ti'j jun ttxa'n ex cpol baj ti'j juntl. 

29Lo'tzin oca k'an pwak cyi'j ke tz'lom, ex binchama ke argoy k'an pwak 
cytx'otx'il jatum tu'n cyex ke tk'e'lil. Ax icx lo'tzin oca k'an pwak cyi'j ke tze' lu. 

30Binchama ja xbalun ic tza'nx tzaj nyec'une teya twi witz. 

31Binchama jun xbalun te makbil, ti'j nok' ẍk'ilun que'yin, ẍjulin que'yin, cyak 
que'yin, ex lino chubemaj ttze'yil, tbanil binchben te ex chmo'maj cyilbilal 
querubín twitz. 

32K'on oca tganchil k'an pwak cytx'otx'il, ex yobin oca cyi'j cyaje tkan, akeju otok 
che baj tbincha'na ti'j tze' ch'i'x acacia, lo'tzin oca k'an pwak cyi'j ex wa'l cycub 
ke cyibaj cyaje cyk'ukbil sak pwak cytx'otx'il. 

33Cjawil tyobina xbalun te makbil cyi'j ke ganch; atzun ti'jxi xbalun te makbil lu 
tuj Lugar Xjanxix, c'oquex tk'o'na aju cax te c'ubl nleye. Cyja'tzun cbel ten aju 
xbalun te makbil t-xol Lugar Xjan ex Lugar Xjanxix. 

34Aju cax te c'ubl nleye, aju c'oquex tk'o'na tuj Lugar Xjanxix, cbel tk'o'na tmaksil 
tibaj. 

35Atzunju mes cbel tk'o'na tuj ja xbalun ti'jtzi xbalun te makbil ex tuj tumlal 
tbank'ab k'ij, ex cbel tk'o'na cycubil candil tuj tumlal tnayaj k'ij twitz mes. 

36Binchama jun xbalun te makbil ttzi ja xbalun; cbantel tu'na ti'j nok' ẍk'ilun 
que'yin, ẍjulin que'yin, cyak que'yin ex lino chubemaj ttze'yil, ex chmo'maj ke 
twitz. 

37Binchama jwe' tkan ti'j tze' ch'i'x acacia tu'n tjaw yobit xbalun te makbil ttzi ja 
xbalun, lo'tzin oca k'an pwak cyi'j, ex binchama ke ganch k'an pwak cytx'otx'il, 
ex jwe' cyk'ukbil tkan k'an c'uxbil cytx'otx'il. 

Éxodo 27 

Aju altar k'an c'uxbil ttx'otx'il 

Éxodo 38.1-7 

1Binchama jun altar ti'j tze' ch'i'x acacia, jun var cyuc'il cab xc'achub twa'l, cab 
var cyuc'il cab xc'achub tnukbil, ex cab var cyuc'il cab xc'achub twitz; junx cyjel 
echbil te twitz tuc'il tnukbil. 

2Binchama cyaje tcach, jun ti'j teyle junjun tbutx', ax che elel ti'j altar, ex lo'tzin 
oca k'an c'uxbil cyi'j. 

3K'an c'uxbil cytx'otx'il cycyakil macbil teju altar: Ke tcubil tza'j, ke jocbil tza'j, 
ke lak matij, ke jacul twitz chibj ex ke tcubil xk'a'l. 

4Ax icx binchama jun c'uxbil ẍawc'in toy' k'an c'uxbil ttx'otx'il, aju cbel ten tjak' 
chojbil oc tcub patit, ex che oquel tk'o'na cyaje argoy k'an c'uxbil cytx'otx'il ti'j, 
jun ti'j teyle junjun tbutx'. 

5Cbelex tk'o'na c'uxbil lu tuj tpe'nil altar tu'n tcyaj ten ax tuj tmij. 

6Ax icx binchama cabe tze' tolin cyi'j ti'j ch'i'x acacia, tu'n cyajben ti'j altar, ex 
lo'tzin oca k'an c'uxbil cyi'j. 

7Che elex tk'o'na ke tze' lu cyuj argoy oc t-xi tanut, jun ti'j jun pac' ex jun ti'j juntl 
pac'. 

8Ti'j tz'lom cbantel altar cyu'ne, ex catl tuj tc'u'j, ic tza'nx tzaj nyec'une teya twi 
witz. 

Aju ttxa'n tpe'n tja Dios 
Éxodo 38.9-20 

9Binchama jun ttxa'n tpe'n ja xbalun. Tuj jun pac' ttxa'n pe'n lu tuj tumlal tnayaj 
k'ij, che bel tk'o'na xbalun te pe'n, binchamaj ti'j xbalun lino tbanil, chubemaj 
ttze'yil. Aju pac' lu, 50 var tnukbil. 

10K'an c'uxbil cytx'otx'il ke winkin tkan ex ax k'an c'uxbil cytx'otx'il ke winkin 
tk'ukbil tkan, ex sak pwak cytx'otx'il ke ganch ex ke argoy. 

11Ax icx 50 var tnukbil juntl pac' ttxa'n pe'n tuj tumlal tbank'ab k'ij, ex che bel 
tk'o'na xbalun te pe'n. Winkin tkan ex winkin cyk'ukbil k'an c'uxbil cytx'otx'il, ex 
sak pwak cytx'otx'il ke ganch ex ke argoy. 

12Tuj juntl pac' tuj tumlal telex k'ij, ax cbel tk'o'na xbalun te pe'n, cyuc'ix laj tkan 
ex laj cyk'ukbil. Aju pac' lu, 25 var tnukbil. 

13Aju pac' tuj tumlal tjawitz k'ij ax te 25 var tnukbil. 

14Ttxlaj ttzi pe'n jatum che oquex xjal, che bel tk'o'na xbalun te pe'n tuc'ix ox 
tkan ex ox cyk'ukbil. Aju tnukbil ttxlaj lu, wuk var cyuc'il cabe xc'achub. 

15Ax icx tuj juntl ttxlaj ttzi pe'n, che bel tk'o'na xbalun te pe'n tuc'ix ox tkan ex ox 
cyk'ukbil. Aju tnukbil ttxlaj lu, ax wuk var cyuc'il cabe xc'achub. 

16Tuj ttzi pe'n jatum che oquex xjal, cbel tk'o'na jun xbalun te makbil, binchamaj 
tu'n nok' ẍk'ilun que'yin, nok' ẍjulin que'yin, nok' cyak que'yin, ex lino chubemaj 
ttze'yil, ex chmo'maj ke twitz. Aju xbalun te makbil lu laj var tnukbil, ex che bel 
ten cyaje tkan ex cyaje cyk'ukbil tkan. 

17Sak pwak cytx'otx'il ke ganch ex ke argoy cyoc cyi'j cycyakil ke tkan che bel ten 
ti'jele pe'n, ex k'an c'uxbil cytx'otx'il ke cyk'ukbil. 

18Te 50 var tnukbil pe'n, te 25 var twitz tuj jun pac', icx tuj juntl pac' ex te cab var 
cyuc'il cab xc'achub twa'l. Aju xbalun te pe'n binchamaj ti'j lino chubemaj 
ttze'yil, ex k'an c'uxbil cytx'otx'il ke cyk'ukbil. 

19K'an c'uxbil cytx'otx'il cycyakil ke macbil che ajbel tuj ja xbalun, ax icx cycyakil 
ke stac te ex ke stac che belex ti'jele pe'n. 

Aju aseyt tu'n tajben cyuj candil 
Levítico 24.1-4 

20K'manxa cye aj Israel tu'n ttzaj cyi'n tbanil aseyt, aju nne'l ti'j twitz tze' olivo, 
tu'ntzun cucx tu'n cyc'ant ke candil. 

21Tuj tcwent Aarón ex tuj cycwent ke tcy'ajal che cyjel ten ke candil, tu'ntzun 
cyc'ant nwitze bi'x oc ttzaj klolj ex ocxi tcub k'ij. Che c'antel tetz ti'jtzi xbalun te 
makbil, aju tcub twitz cax te c'ubl nleye tuj ja xbalun te mojbabl tibil, akine 
Cymane. A jlu jun ley cucx ctel cyxol aj Israel ex cyxol cyiyjil che ul itz'j te tibajxi. 

Éxodo 28 

Ke cyxbalun pal 

Éxodo 39.1-31 

1Cyxol aj Israel, k'manxa te Aarón aju termaniya tu'n tul lak'e', tuc'ix Nadab, 
Abiú, Eleazar ex Itamar, akeju tcy'ajal, tu'ntzun cyoc te pal te weye. 

2Binchama xbalun tbanilxix te Aarón aju termaniya, tu'n tjaw nimsa'n ex tu'n 
mas ba'n tque'yinjtz. 

3K'manxa cye keju at nim cynabl, akeju o tzaj nk'o'ne cynabl tu'n cybinchante 
ak'untl tbanilxix, tu'ntzun cybinchante t-xbalun Aarón, tu'n tajben te oc tc'monte 
toclen tu'n toc te pal te weye. 

4Ke xbalun tu'n cybinchante, atzun ke jlu: Aju tal xbalun c'oquel ten ttzi t-xu'c, 
aju tcapiẍay, aju tmant, aju t-ẍjo'w binchamaj ke tilbilal twitz, aju c'albil twi' 
binchamaj ti'j nok' lino, ex aju c'albil tc'u'j. Atzun ke xbalun tbanilxix lu che 
bantel tu'n tajben tu'n Aarón aju termaniya ex cyu'n ke tcy'ajal, tu'ntzun cyoc te 
pal te weye. 

5Aju c'ajbel tu'n cybant ke xbalun lu, atzun ke jlu: K'an pwak, nok' ẍk'ilun 
que'yin, nok' ẍjulin que'yin, nok' cyak que'yin, ex nok' lino chubemaj ttze'yil. 

6Aju c'ajbel oc tbant capiẍay, atzun jlu: K'an pwak, nok' ẍk'ilun que'yin, nok' 
ẍjulin que'yin, nok' cyak que'yin, ex nok' lino chubemaj ttze'yil; tbanilxix 
binchben te, 

7ex cabe tak'al twi t-semil, akeju che ajbel tu'n cyoc mojbet cycabil pac' ttxa'n 
capiẍay. 

8Aju c'albil c'u'jbaj xi'yni ti'jxi capiẍay, tiklix tib tuc'il ex ax tbanil binchben te. 
C'ajbel k'an pwak ti'j, tuc'ix nok' ẍk'ilun que'yin, nok' ẍjulin que'yin, nok' cyak 
que'yin, ex nok' lino chubemaj ttze'yil. 

9K'intza cabe abj ónice, ex tz'iban oca cybi ke tcy'ajal Israel cywitz, 

10kak biybaj twitz jun abj, ex kaktl biybaj twitz juntl, txolin tu'n cyten ic tza'n 
cyul-len itz'j. 

11Tu'n jun xjal at tnabl ti'j, c'oquel c'ochin tu'n cycyaj ten cybi tcy'ajal Israel 
cywitz, ic tza'n twitz jun sey. Che belextzun tk'o'na cyuj cyk'ukbil k'an pwak 
cytx'otx'il, 

12ex che oqueltzun tk'o'na cyi'j tak'al capiẍay, jun twi' jun t-semil ex jun twi' 
juntl. Cyu'ntzun ke abj lu, che tzajel na't ke tcy'ajal Israel. Che xeltzun ti'n Aarón 
cybi nwitze cywi t-semil, tu'n cytzaj na't akine Cymane. 

13Binchama ke cyk'ukbil k'an pwak cytx'otx'il, 

14cyuc'ix cabe caden k'an pwak tbanilxix cytx'otx'il, xpaltx'i'n cyten, ex che bel 
tk'o'na ke caden lu cyi'jele ke cyk'ukbil. 

15Ax icx tbanil binchben te tal xbalun c'oquel ten ttzi t-xu'c Aarón tu'n t-xi 
tbincha'n cyi'j xjal, ex ax nok' che ajbel tu'na ic tza'n ti'j capiẍay, atzun ke jlu: 
K'an pwak, nok' ẍk'ilun que'yin, nok' ẍjulin que'yin, nok' cyak que'yin, ex lino 
chubemaj ttze'yil. 

16Mejetz'in twitz ex junx cyjel tnukbil tuc'il twitz; jun xc'achub tnukbil ex jun 
xc'achub twitz. 

17Che oquel tk'o'na cyaje txol tal abj tbanilxix ti'j. Tuj tnejel txol c'oquel tk'o'na 
jun tal abj sardio, jun topacio ex jun carbunclo. 

18Tuj tcabin txol c'oquel tk'o'na jun tal abj esmeralda, jun zafiro ex jun diamante. 

19Tuj toxin txol c'oquel tk'o'na jun tal abj jacinto, jun ágata ex jun amatista 

20ex tuj tcyajin txol c'oquel tk'o'na jun tal abj berilo, jun ónice ex jun jaspe. 
Cycyakil ke tal abj lu che belex tk'o'na cyuj cyk'ukbil k'an pwak cytx'otx'il. 

21Ax cyajlal tal abj c'oquel tk'o'na ic tza'n cyajlal tcy'ajal Israel, cablaj cybet. Ic 
tza'n twitz jun sey c'oquel tz'ibet tbi jun tcy'ajal Israel twitz teyle junjun. 

22Binchama cabe caden k'an pwak tbanilxix cytx'otx'il ex xpaltx'i'n cyten, tu'n 
cyoc ten ti'j tal xbalun c'oquel ten ttzi t-xu'c. 

23Ax icx binchama cab argoy k'an pwak cytx'otx'il, ex che oquel tk'o'na cyi'j 
cycabil ttxa'n tal xbalun; 

24che oquex tk'o'na cycabil caden cyuj argoy k'an pwak cytx'otx'il che oquel ten 
cyi'j cycabil ttxa'n tal xbalun. 

25Che oquel tk'o'na cytxa'n cycabil caden cyibaj ke cyk'ukbil k'an pwak 
cytx'otx'il cyocsa'n cyi'j ke cabe twi t-semil, ttzi twitz capiẍay. 

26Binchan cubtla cab argoy k'an pwak cytx'otx'il ex che oquel tk'o'na cyi'j cycabil 
ttxa'n tal xbalun te tujxi, tibaj ttxa'n, junx tuc'il capiẍay. 

27Binchama cabetl argoy k'an pwak cytx'otx'il, ex che oquel tk'o'na cyi'j ke cabe 
twi t-semil capiẍay te cubni, junx tuc'il slapbil te ex ch'in tibaj c'albil tc'u'j 
capiẍay. 

28Tu'n jun c'albil ẍk'ilun que'yin, che oquel c'alet ke argoy cyoc ti'j tal xbalun 
cyuc'il keju cyoc ti'j capiẍay, tu'ntzun tcyaj ten tal xbalun tibaj c'albil tc'u'j 
capiẍay, ex tu'n mi'n tel tpa'n tib tal xbalun ti'j capiẍay. 

29Cyja'tzun, oc tocx Aarón tuj Lugar Xjan, che oquex ti'n cybi ke tcy'ajal Israel 
twitz tal xbalun c'oquel ten ttzi t-xu'c, tu'n t-xi tbincha'n cyi'j xjal, tu'ntzun cucx 
cytzaj na't nwitze, akine Cymane. 

30K'on cu'xa Urim ex Tumim tuj tal xbalun c'oquel ten ttzi t-xu'c Aarón tu'n t-xi 
tbincha'n cyi'j xjal, tu'ntzun cyxi ti'n Aarón ttzi t-xu'c oc tocx nwitze. Cyja'tzun 
cucx che xel ti'n Aarón ttzi t-xu'c ke macbil che ajbel tu'n t-xi tbincha'n cyi'j xjal 
nwitze, akine Cymane. 

31Binchama jun xbalun ẍk'ilun que'yin, aju c'oquel tujxi capiẍay, 

32tuc'ix jun toy' tuj tmij tu'n tjax twi' tuj. Slapun cuba jun tkul ttzi'yile toy' lu, ic 
tza'n cyten ke chicyet tz'u'm, tu'ntzun mi'n t-xi tzakj. 

33Ttxa'nile xbalun lu c'oquel tk'o'na tilbilal ẍok' carnad ẍk'ilun que'yin, ẍjulin 
que'yin ex cyak que'yin. Cyxoltzun ke jlu che oquex ten tal campan k'an pwak 
cytx'otx'il. 

34Jun tal campan k'an pwak ttx'otx'il ex jun ẍok' carnad, juntl tal campan ex juntl 
ẍok' carnad; iclex ctembil tcyakil ttxa'nile xbalun. 

35C'oqueltzun tk'o'n Aarón ti'j tcyakil maj oc tajben tuj tak'un te pal, tu'ntzun 
cybinjtz tk'ajk'ajel ke campan oc tocx nwitze tuj ja xbalun, ax icx oc tetz, tu'ntzun 
mi'n tcyim. 

36Binchama jun tal tz'lom k'an pwak tbanilxix ttx'otx'il ex c'ochin jatza ic tza'n 
twitz jun sey, tu'n cycyaj ke yol lu twitz: XJANSAMAJ TE JLU TE KMAN. 

37C'oquel tk'o'na tal tz'lom lu tibaj twitz ti'j c'albil twi', ex c'oquel c'alet tu'n jun 
tak'al ẍk'ilun que'yin, 

38cyja'tzun ax ctembil tibaj twitz Aarón. Che xel tikan Aarón cycyakil cyil aj Israel 
oc t-xi cyk'o'n alcyexcu cyoyaj xjan. Acux in ak'nan nwitze, ax ctembil tibaj twitz 
tu'ntzun cyc'monte xtalbil wu'ne. Akine Cymane. 

39Chmon cu'tza jun ẍjo'w ti'j nok' lino, ex binchama jun c'albil twi' ax ti'j nok' 
lino, ex jun c'albil tc'u'j pitxin twitz. 

40Binchama cyẍjo'w ke tcy'ajal Aarón cyuc'ix c'albil cyc'u'j ex c'albil cywi', tu'n 
cyjaw nimsa'n ex tu'n mas ba'n cyque'yinjtz. 

41Che oqueltzun tk'o'na xbalun lu ti'j Aarón aju termaniya ex cyi'j ke tcy'ajal, ex 
cbel tko'na aseyt tibaj cywi', che elel tpa'na, ex che bajel t-xjansa'na, tu'ntzun 
cyoc te pal te weye. 

42Ax icx binchama cycalsonsiy ti'j xbalun lino, tu'ntzun ttxayit cycux. Cxel ke' 
cymij, ex cpol baj ti'j cycux. 

43Che oquel ti'j Aarón ex cyi'j ke tcy'ajal oc cyocx tuj ja xbalun te mojbabl tibil, 
ex ka oc cyxi lak'e' ti'j altar tu'n cyajben tuj Lugar Xjan, tu'ntzun mi'n 
cybinchante jun il ex tu'n mi'n cycyim. A jlu jun ley cucx ctel te Aarón ex cye tiyjil 
che ul itz'j te tibajxi. 

Éxodo 29 

Xjansabl cye pal 

Levítico 8.1-36 

1Atzun jlu binchama ti'j Aarón ex cyi'j ke tcy'ajal tu'n cyxjanset tu'n cyoc te pal 
te weye: K'intza jun tal tor ex cabe tman ẍne'l minti' cypaltil, 

2cyuc'ix pan, tuc'ix tal pan xyok'in tuc'il aseyt ex tal pan xaxj su'n aseyt ti'j, 
binchamaj ke ti'j arin tbanilxix nne'l ti'j triw ex minti' t-samel cyuj tu'n tjaw mal 
cyc'u'j. 

3Che belextzun tk'o'na tuj jun tal chi'l, ex che tzajel toyina junx tuc'il tal tor ex ke 
cabe tman ẍne'l. 

4Cxeltzun ti'na Aarón ex ke tcy'ajal ttzi ja xbalun te mojbabl tibil ex che bajel 
tchi'na tu'n a'. 

5Che tzajeltzun ti'na ke xbalun otok che bant tu'na, ex c'oquel tk'o'na aju ẍjo'w 
ti'j Aarón, aju xbalun c'oquel tujxi capiẍay, aju capiẍay ex aju tal xbalun c'oquel 
ten ttzi t-xu'c. C'oquel tc'alo'na tc'u'j tu'n c'albil tc'u'j capiẍay, 

6c'oquel tk'o'na aju tal xbalun te c'albil twi', ex ti'j jlu c'oquel tk'o'na aju tal tz'lom 
xjan. 

7Ctzajeltzun ti'na aju aseyt te xjansabl, ex cbel tko'na tibaj twi Aarón tu'n t-
xjanset tu'n toc te pal. 

8Ax icx lak'bantza ke tcy'ajal twitza, ex c'oquel tk'o'na cyẍjo'w. 

9C'oquel tc'alo'na tc'u'j Aarón ex cyc'u'j ke tcy'ajal tu'nju c'albil cyc'u'j, ex c'oquel 
tk'o'na ke tal xbalun te c'albil cywi'. Cyja'tzun tten c'oquel tk'o'na toclen Aarón 
ex cyoclen ke tcy'ajal tu'n cyoc te pal te jumajx. 

10Te tibajxi cxel ti'na tal tor max twitz ja xbalun te mojbabl tibil. Atzunte Aarón 
ex ke tcy'ajal cbel cyk'o'n cyk'ab tibaj twi'. 

11Cbeltzun tbyo'na tal tor lu nwitze ttzi ja xbalun te mojbabl tibil, 

12ctzajel ti'na ch'in tchc'el tu'n twi' tal tk'aba, ex c'oquel t-su'na cyi'j ke tcach 
altar, atzun mastl chic' cyjel ten, cbelex tko'na t-xe altar. 



157 

 

 
Mam del Norte 

© 1993 Sociedades Bíblicas Unidas. 
  

 

 

13C'elel ti'na tcyakil ju sebo toc ti'j tuj tc'u'j ex ti'j ttx'otx', cyuc'ix cyi'j tchenak', 
ex che bel tpatuna tibaj altar. 

14Atzunju tchibjal tuc'ix ttz'umal ex ttxa', che bel tpatuna ti'jxi campament, 
porque atzun chojbil te il jlu. 

15Ax icx ctzajel ti'na jun cyxol cabe tman ẍne'l, atzunte Aarón ex ke tcy'ajal cbel 
cyk'o'n cyk'ab tibaj twi'. 

16Te tibajxi cbel tbyo'na alumaj lu, ex c'oquel ttx'ito'na tchc'el ti'jele tc'u'j altar. 

17Cbajel tpaẍu'na, che bajel ttx'jo'na ke tuj tc'u'j ex ke tkan, ex che bel tk'o'na 
cyibaj ke piẍ t-ximlal ex tibaj twi'. 

18Cbeltzun tpatuna tcyakil t-ximlal tman ẍne'l tibaj altar. Atzun oyaj lu patun in 
cub ex at tc'oc'jal in chin tzalaje ti'j. 

19Ctzajeltzun ti'na juntl tman ẍne'l. Atzunte Aarón ex ke tcy'ajal cbel cyk'o'n 
cyk'ab tibaj twi'. 

20Cbel tbyo'na alumaj lu, ctzajel ti'na ch'in tchc'el ex c'oquel t-su'na ti'j tje' t-
ẍcyin Aarón tuj tbank'ab ex ti'j tje' cyẍcyin ke tcy'ajal, ax icx ti'j tman cyk'ab tuj 
cybank'ab ex ti'j tman cykan tuj cybank'ab. C'oquel ttx'ito'na ch'in chic' ti'jele 
tc'u'j altar, 

21atzunju chic' cyjel ten tibaj altar junx tuc'il aseyt te xjansabl, cxel ttx'ito'na ti'j 
Aarón ex ti'j t-xbalun, ax icx cyi'j ke tcy'ajal ex ti'j cyxbalun. Cyja'tzun tten 
cxjansetel Aarón cyuc'ix ke tcy'ajal ex ke cyxbalun. 

22Ctzajeltzun ti'na t-sebyil tman ẍne'l lu tuc'ix tje' ex aju sebo toc ti'j tuj tc'u'j ex 
ti'j ttx'otx', cyuc'ix ke cycabil tchenak' ex aju sebo toc cyi'j, tuc'ix tcux tuj 
tbank'ab, porque atzun tman ẍne'l lu te xjansabl cye pal. 

23Ax icx jun pan matij, jun tal pan xyok'in tuc'il aseyt ex jun tal pan xaxj, cjawitz 
ti'na tuj tal chi'l jatum cycu'x ke pan minti' t-samel cyuj tu'n tjaw mal cyc'u'j, aju 
tcubsa'n nwitze. 

24Cbel tk'o'na tcyakil jlu cyuj tk'ab Aarón ex cyuj cyk'ab ke tcy'ajal, ex ctzajel 
cyyucun ic tza'n jun oyaj yucun in jaw nwitze, akine Cymane. 

25Te tibajxi c'elel ti'na cyuj cyk'ab ex cbel tpatuna tibaj altar, tibaj oyaj patun in 
cub ex at tc'oc'jal in chin tzalaje ti'j. Atzun oyaj lu patun in cub nwitze. 

26Ctzajel ti'na t-xu'c tman ẍne'l otok tz'ajben te xjansabl te Aarón, ex cjawil 
tyucuna ic tza'n jun oyaj yucun in jaw nwitze, ex aju chibj lu, aya cxel chyo'nte 
te. 

27C'elel tpa'na ttzi t-xu'c ti'j oyaj yucun in jaw nwitze, ex aju tcux ti'j oyaj otok jax 
yec'ut nwitze, aju xi yuquet ex aju jaw yec'ut ti'j ẍne'l te xjansabl te Aarón ex cye 
tcy'ajal. 

28Aju chibj lu c'ajbel te tchi' Aarón ex te cychi' ke tcy'ajal. Te jumajx cyjel ten ju 
ley lu cyxol aj Israel, porque a jlu jun oyaj te weye cyu'n cyi'j ke chojbil te mojbabl 
cyib wuc'ile. 

29Aju t-xbalun Aarón xjansamaj c'ajbel te cye tiyjil oc cyxjanset ex oc cyc'monte 
cyoclen te pal. 

30Wuk k'ij c'oquel ten xbalun lu ti'j tc'wa'l Aarón cyjel ten te t-xel, oc tocx tuj ja 
xbalun te mojbabl tibil tu'n tajben tuj lugar xjan. 

31Te tibajxi ctzajel ti'na tman ẍne'l te xjansabl, ex cjawix tk'o'na ta'l tuj lugar 
pa'maj. 

32Atzunte Aarón ex ke tcy'ajal cxel cychyo'n chibj lu ttzi ja xbalun te mojbabl 
tibil, ex cxel cywa'n aju pan tcu'xsa'n tuj tal chi'l. 

33Cxel cychyo'n ex cxel cywa'n aju otok txi oyit te chojbil cyil oc cyxjanset ex oc 
cyc'monte cyoclen te pal. Mi jun xjal mya pal cxel chyo'nte te, ex mi jun cxel 
wa'nte te, porque xjansamaj ke. 

34Katzun atx chibj ex ka pan xjansamaj ma cyaj ten te juntl k'ij, cbel patit. Mi jun 
cxel chyo'nte te, ex mi jun cxel wa'nte te, porque xjansamaj ke. 

35Binchama tcyakil jlu ti'j Aarón ex cyi'j ke tcy'ajal ic tza'nx tcyakilju o txi nma'ne 
teya. Wuk k'ij cxel ti'n tu'n cybaj t-xjansa'na. 

36Teyle junjun k'ij cbel tbyo'na jun tal tor te chojbil il. Saksama altar tu'n jun 
chojbil il cbel tk'o'na tibaj, ex cbel tko'na aseyt tibaj tu'ntzun t-xjanset. 

37Wuk k'ij cbel tk'o'na chojbil il tibaj altar, ex cbajel t-xjansa'na. C'oqueltzun altar 
te xjanxix. Nok alcyexcu ma tz'oc tacl ti'j, bi'x cxjansetel. 

Ke oyaj tu'n cyxi k'ot teyle junjun k'ij 
Números 28.1-8 

38Teyle junjun k'ij cucx che bel tk'o'na tibaj altar cabe tal tman ẍne'l te jun abk'i 
ke te jun oyaj te Kman. 

39Jun tal tman ẍne'l cbel tk'o'na te prim, ex juntl te kale. 

40Tuc'il tnejel tal tman ẍne'l cxel tk'o'na jun c'oẍ arin tbanilxix, smo'maj tuc'il jun 
litr aseyt nne'l ti'j twitz tze' olivo, ex cbel tko'na jun litr ta'l twitz uva tibaj. 

41Oc tex k'ij cxel tk'o'na juntl tal tman ẍne'l. Cxel tk'o'na oyaj arin ex ta'l twitz 
uva ti'j, ic tza'nx otok tbinchaya te prim. C'oquel te jun oyaj patun in cub at 
tc'oc'jal in chin tzalaje ti'j. 

42Tuj tcyakil tabk'iyil te jumajx, cucx che bel patit ke oyaj lu nwitze ttzi ja xbalun 
te mojbabl tibil jatum chin yolile cyuc'ile. 

43Axtzun chin tembile cyuc'il aj Israel, ex cxjansetel lugar lu tu'n wajwalile. 

44Cxjansetel aju ja xbalun te mojbabl tibil wu'ne, tuc'ix altar; ax icx cxjansetel 
Aarón wu'ne cyuc'ix ke tcy'ajal, tu'ntzun cyoc te pal te weye. 

45Chin najaltzune cyxol aj Israel ex chin oquele te Cydios. 

46C'eleltzun cynic' ti'j, akine Cyman ex Cydios aju etz k'inte cye tuj Ejipt tu'ntzun 
nnajane cyxol. Akine Cyman ex Cydios. 

Éxodo 30 

Aju altar tu'n tcub patit storac tibaj 

Éxodo 37.25-28 

1Ax icx binchama jun altar tu'n tcub patit storac tibaj. Binchama ti'j tze' ch'i'x 
acacia, 

2cab xc'achub twitz, cab xc'achub tnukbil ex jun var twa'l; junx cyjel twitz tuc'il 
tnukbil, ex cyiklix cyib ke tcach ti'j. 

3Lo'tzin cuba k'an pwak tbanilxix tibaj, ex lo'tzin oca cyi'j cycyajil pac' ttxlaj ex 
cyi'j ke tcach, ex lo'tzin jawa jun adorn ttzi'yile te tibaj, k'an pwak ttx'otx'il. 

4Cyi'j cabe tbutx' te jun pac' tjak'xi adorn, k'on oca cab argoy k'an pwak 
cytx'otx'il, ex cabe cyi'j cabetl tbutx' ti'j juntl pac', tu'ntzun cyex ke tze' tolin cyi'j 
cyuj, akeju che ajbel tu'n t-xi tanut. 

5Binchama ke tze' lu ti'j tze' ch'i'x acacia, ex lo'tzin oca k'an pwak cyi'j. 

6Cbeltzun tk'o'na altar lu ti'jtzi xbalun te makbil. Atzun cbel tk'o'na tumlal cax 
c'ubl nleye ex tumlal tmaksil, jatum c'oquel nc'ulba'n wibe tuc'ila. 

7Cbel tpatun Aarón storac at tc'oc'jal tibaj altar lu cycyakil prim oc cyxi tbincha'n 
ke candil. 

8Ax icx te kale, oc cyoc ttxako'n ke candil, cbel tpatun storac. Tuj tcyakil tabk'iyil 
cucx cbantel jlu nwitze. 

9Mi'n cub cyk'o'ne juntl wik storac tibaj altar lu, mi jun chojbil patun in cub, mi 
oyaj ti'j twitz awal; ax icx mi'n cub cyko'ne oyaj ti'j ta'l twitz uva tibaj. 

10Cbantel najsbil il tu'n Aarón jun maj tuj abk'i, oc tcub tk'o'n tchc'el alumaj cxel 
k'ot te chojbil il cyibaj tcach altar lu. Tuj tcyakil tabk'iyil te jumajx cucx cbantel 
najsbil il tibaj altar lu jun maj tuj abk'i. A jlu xjanxix nwitze, akine Cymane. 

Aju pwak tu'n t-xi cyk'o'n xjal tu'n cycolpet 

11Tzaj tma'n Kman te Moisés cyja': 

12Oc tjaw ti'na cyajlal aj Israel, teyle te junjun cye ctzajel tk'o'n jun chojbil te 
weye tu'n tclet tchwinklal, tu'ntzun mi'n cycyim tu'n c'ixbisabl oc cybaj tajla'na. 

13Teyle junjun aju cjawil tajlal ctzajel tk'o'n jun tal sak pwak te chojbil te weye; 
a jlu mij talil aju sak pwak in ajben tuj njaye. Aju sak pwak lu, ch'ixmi mey ons 
talil. 

14Cycyakil keju otok jaw cyajlal cxelx ke' cyi'j keju otok che japun twi' winkin 
abk'i, ctzajel cyk'o'n te weye aju chojbil lu, 

15ex oc ttzaj tk'o'n teyle junjun aju chojbil te weye tu'n tclet tchwinklal, mya mas 
nim cchjetel tu'n k'inun ex mya mas ch'in cchjetel tu'n meba; ax tajlal cchjetel 
cyu'n, jun tal sak pwak. 

16Cjawil tchmo'na aju sak pwak ctzajel cyk'o'n aj Israel tu'n tclet cychwinklal, ex 
cxel tk'o'na tu'n tajben tuj ja xbalun te mojbabl tibil. Tu'ntzun jlu che tzajel 
nna'ne ke aj Israel, ka otok tzaj cyk'o'n chojbil tu'n tclet cychwinklal. 

Aju tcubil a' k'an c'uxbil ttx'otx'il 
Éxodo 38.8 

17Tzaj tma'ntl Kman te Moisés cyja': 

18Binchama jun tcubil a' te tx'ajbil, k'an c'uxbil ttx'otx'il ex ax k'an c'uxbil 
ttx'otx'il tk'ukbil. K'on cuba t-xol ja xbalun te mojbabl tibil tuc'il altar, ex cbelex 
tk'o'na a' tuj. 

19Ate Aarón cyuc'ix ke tcy'ajal c'elel cytx'jo'n cyk'ab ex cykan tu'n a' lu. 

20Oc cyocx tuj ja xbalun te mojbabl tibil, cbajel cytx'jo'n cyib tu'n a' tu'n mi'n 
cycyim, ax icx oc cypon lak'e' ti'j altar tu'n cyajben ex tu'n ttzaj cyk'o'n weye aju 
oyaj patun in cub, 

21c'elel cytx'jo'n cyk'ab ex cykan tu'n mi'n cycyim. A jlu jun ley cucx ctel tuj 
tcyakil tabk'iyil te jumajx te Aarón ex cye tiyjil che ul itz'j te tibajxi. 

Aju aseyt in ajben te xjansabl 
Éxodo 37.29 

22Tzaj tma'ntl Kman te Moisés cyja': 

23K'i'ntza ke tc'oc'jal tbanilxix jlu: Cablaj libr ttxc'omal tze' mirra tbanilxix, kak 
libr canela, kak libr tkan ajlaj at tc'oc'jal, 

24ex cablaj libr tc'oc'jal tze' casia. Che maletel tu'nju malbil in ajben tuj njaye. Ax 
icx k'i'ntza cyaje litr aseyt nne'l ti'j twitz olivo. 

25Cyi'jtzun ke jlu binchama aju aseyt xjan at tc'oc'jal, ic tza'n in bant tu'n jun xjal 
binchal perjum, tu'n tjax ket tuj twi' jun pal oc toc toclen. Atzunju aseyt lu c'ajbel 
te xjansabl. 

26Atzun jlu cbel tko'na tibaj ja xbalun te mojbabl tibil, tibaj cax c'ubl nleye, 

27tibaj mes ex cycyakil ke macbil cyoc ti'j, tibaj cycubil candil ex cycyakil ke 
macbil cyoc ti'j, tibaj altar patbil storac, 



161 

 

 
Mam del Norte 

© 1993 Sociedades Bíblicas Unidas. 
  

 

 

28tibaj altar patbil oyaj ex cycyakil ke macbil cyoc ti'j, tibaj tcubil a' ex tibaj 
tk'ukbil. 

29Cyja'tzun che oquel te xjanxix tu'na. Nok alcyexcu ma tz'oc tacl cyi'j, bi'x 
cxjansetel. 

30Ax icx cbel tko'na aseyt lu tibaj twi Aarón ex cyibaj cywi' ke tcy'ajal, tu'ntzun 
cyxjanset tu'n cyoc te pal te weye. 

31Cxel tma'na cye aj Israel cyja': Atzun aseyt lu c'ajbel te xjansabl tuj tcyakil 
tabk'iyil te jumajx, tu'n tjax ket tuj twi' jun xjal oc toc toclen. 

32Mi'n cub cyko'ne tibaj nok alcyex jun xjal mya tiyjil pal, ex mi'n cub cybincha'ne 
aseyt ic tza'n jlu. Aju aseyt lu xjan ex cyk'on oque te xjan. 

33Ka at jun ma cub binchante aseyt ic tza'n jlu, ex ka ma cub tk'o'n tibaj nok 
alcyex jun xjal, bi'x c'elex lajet tu'ntzun mi'n ttentl cyxol t-xjalil, chi Kman. 

Aju storac 
Éxodo 37.29 

34Tzaj tma'ntl Kman te Moisés cyja': K'intza ke tc'oc'jal lu: Tk'olil tze' estacte, ke 
xlec at cyc'oc'jal, tk'olil tze' gálbano ex storac tbanil. Junx c'elel cyalil tu'na. 

35Cyi'jtzun ke jlu binchama storac tbanilxix ex xjan. Cbajel t-smo'na wen ic tza'n 
in bant tu'n jun xjal binchal perjum, cxel tk'o'na ch'in atz'an tuj ex c'oquel te xjan. 

36Cbajel tche'na ch'in ex ni'j c'oquel tu'na. Cbeltzun tk'o'na twitz cax c'ubl nleye 
tuj ja xbalun te mojbabl tibil jatum cbel nyec'un wibe twitza. Aju storac lu xjanxix 
c'oquel te cyeye. 

37Mi'n cub cybincha'ne storac ic tza'n jlu tu'n tajben cyu'ne. Weye jlu ex xjan te 
cyeye. Akine Cymane. 

38Ka at jun ma cub binchante storac ic tza'n jlu tu'n t-achin ti'j tc'oc'jal, bi'x c'elex 
lajet tu'n mi'n ttentl cyxol t-xjalil. 

Éxodo 31 

Ke xjal at cynabl tu'n tbant tja Dios cyu'n 

Éxodo 35.30; 36.1 

1Tzaj tma'n Kman Dios te Moisés cyja': 

2Bintza, cyxol ke tiyjil Judá o jaw nsc'o'ne Bezaleel aju tcy'ajal Uri ex tal tchman 
Hur; 

3o noj tuj tanmi tu'n Nxewe ex o tz'oc nim tnabl wu'ne, o txi nk'o'ne tojtzkibl ex 
t-sec'al tnabl ti'j tcyakil ak'untl, 

4tu'n t-ximan ti'j tza'n tten tu'n tbant ak'untl, tu'n tak'nan ti'j k'an pwak, ti'j sak 
pwak, ti'j k'an c'uxbil, 

5ex tu'n cybaj jaset ke tal abj tbanilxix ex tu'n cycu'x tk'o'n cyuj cyk'ukbil, tu'n 
cybaj tjaso'n ke tze', ex tu'n tak'nan ti'j tcyakil wik ak'untl. 

6Cyxol ke tiyjil Dan o tz'oc nk'o'ne Aholiab aju tcy'ajal Ahisamac, te onil te. Ax icx 
o txi nk'o'ne cynabl cycyakil keju at cyojtzkibl tu'n cyak'nan, tu'n tbant cyu'n 
tcyakilju o txi nma'ne teya. 

7Cbajel cybincha'n aju ja xbalun te mojbabl tibil, aju cax te c'ubl nleye, aju tmaksil 
tcubsa'n tibaj, ex cycyakil ke macbil che ajbel tuj ja xbalun, 

8aju mes ex ke macbil che ajbel ti'j, aju cycubil candil k'an pwak tbanilxix 
ttx'otx'il ex cycyakil ke macbil che ajbel ti'j, aju altar jatum cbel patit storac, 

9aju altar jatum cbel patit chojbil ex cycyakil ke macbil che ajbel ti'j, aju tcubil a' 
tuc'ix tk'ukbil, 

10ke cyxbalun pal, ke xbalun xjan te Aarón, ke xbalun che ajbel cye tcy'ajal oc 
cyajben weye, 

11aju aseyt c'ajbel te xjansabl ex aju storac at tc'oc'jal tu'n tajben tuj Lugar Xjan. 
Cbantel tcyakil jlu cyu'n ic tza'nx o txi nma'ne teya, chi Kman Dios. 

Aju k'ij te ojlabl 

12Tzaj tma'ntl Kman te Moisés cyja': 

13Chi Kman, chicuya cye aj Israel: Ax toc che ojlale cyuj ke k'ij te ojlabl, porque 
atzun jun techal ti'j yol cyaj bant ti'j wu'ne cyuc'ile ex cyuc'il cyiyjile che ul itz'j 
te tibajxi, tu'ntzun tel cynic'e ti'j akine Cymane in chin xjansante cyeye. 

14Cyja'tzun, che ojlale tuj k'ij te ojlabl tu'nju xjan te k'ij lu te cyeye. Alcye jun 
minti' ma tz'ocx t-xo'n k'ij lu, ax toc cymel. Alcye jun ma tz'ak'nan tuj k'ij lu, bi'x 
c'elex lajet tu'ntzun mi'n ttentl cyxol t-xjalil. 

15Kak k'ij che ak'nale. Atzunju twukin k'ij, k'ij te ojlabl, xjansamaj te weye. Nok 
alcyexcu ma tz'ak'nan tuj k'ij te ojlabl ax toc cymel. 

16Akeye aj Israel, cynimanxe k'ij te ojlabl ex cyic'san cube k'ij lu, ax icx cyu'n 
cyiyjile che ul itz'j te tibajxi. A jlu jun yol cyjel bant ti'j wu'ne cyuc'ile te jumajx. 

17Atzun jun techal tu'n tten kxol akine ex akeye aj Israel, porque tuj kak k'ij bant 
cya'j ex tx'otx' wu'ne; ex tuj twukin k'ij xi ncoline ak'untl ex in ojlane, chi Dios. 

18Tej tbaj yolin Kman tuc'il Moisés twi witz Sinaí, e tzaj tk'o'n cabe tz'lom abj te, 
tz'ibamaj ke ley cywitz tu'nx twi tk'ab Dios. 

Éxodo 32 

Aju tilbilal tal tor, k'an pwak ttx'otx'il 

1Tej tcyil xjal mintz'ininxtok cubil Moisés, baj cychmon cyib ti'jele Aarón, ex xi 
cyma'n te cyja': —Chuxa, binchame junjun kdiose tu'n cycub nej kwitze. Minti' 
ba'n ku'ne ti ma baj ti'j Moisés aju etz k'inte keye tuj Ejipt, che chi. 

2Xitzun tma'n Aarón cye cyja': —Cyi'n ele ke cyuj ẍcyinbaj k'an pwak cytx'otx'il, 
aju toc cyu'n cyxu'jile, cyme'jele ex cycy'ajale, ex cyi'ntze wuc'ile, chi Aarón. 

3Cycyakil xjal, el cyi'n ke cyuj cyẍcyin k'an pwak cytx'otx'il ex xi cyi'n tuc'il 
Aarón. 

4O tc'am Aarón tcyakil jlu, ex ocx tk'o'n tuj k'ak' tu'n tcub ulj. Ti'jtzun jlu baj 
tbincha'n jun tilbilal tal tor tu'n tz'kab ex cymatzun xjal: Akeye aj Israel, lu kdios 
lu aju etz k'inte ke tuj Ejipt, che chi. 

5Tej tque'yinte Aarón jlu, jaw tbincha'n jun altar twitz tilbilal tal tor, ex xi tma'n 
tkanil lu: Nchi'j cub ic'set nink'ij te nimbil te Kman, chi Aarón. 

6Tujtzun juntl k'ij, junya'x e jaw we', xi cyk'o'n oyaj patun in che cub ex oyaj te 
mojbabl tibil, ex e cub ke' wa'l ex c'al. Te tibajxi e oc ten bixal. 

7Tzajtzun tma'n Kman te Moisés cyja': —Chux tcu'xa, porque ke t-xjalila, akeju e 
je'tz ti'na tuj Ejipt, ma che binchan il; 

8jurat naj ma tz'el cypa'n cyib ti'j be xi nma'ne cye. Ma cub cybincha'n jun tilbilal 
tal tor k'an pwak ttx'otx'il ex lu ke in che c'ulun twitz, in cub cyk'o'n oyaj twitz 
ex in cyma'n cyja': Akeye aj Israel, lu kdios lu aju etz k'inte ke tuj Ejipt, che chi. 

9Ax icx tzaj tma'ntl Kman te Moisés: —Ma tz'el nnic'e cyi'j ke xjal lu, ax toc miban 
che bin. 

10Atzun ja'lo mi'n colina cyi'j porque ctzajel nimxix ntx'u'jile cyi'j, ex che bajel 
naj wu'ne, pero ti'ja c'elel jlet jun nintz nasyon wu'ne, chi Dios. 

11Octzun ten Moisés cubsal twitz Kman aju Tdios, ex xi tma'n te cyja': —Nman, 
¿tiku'n ctzajel nimxix ttx'u'jila cyi'j ke xjal etzan tu'na, akeju tu'na e je'tz tuj Ejipt 
tu'n tipumala nimxix? 

12¿Tza'n tten cxel tk'o'na ambil cye aj Ejipt tu'n cymante cyja': O che ex ti'n Dios 
ke aj Israel tu'n tbinchante mya ba'n cyi'j, tu'n cycub tbyo'n cywi witz, ex bi'x 
tu'n cynaj tu'n twitz tx'otx'? Che chilo aj Ejipt. Colinxa tu'n ttzaj ttx'u'jila cyi'j, ex 
ch'expuma aju mya ba'n ma cub t-ximana tu'n tbinchanteya cyi'j ke xjal etzan 
tu'na. 

13Na'ntza Abraham, Isaac ex Israel ke tmajena, akeju tu'nx tiba xi tma'na jun yol 
axix toc cye cyja': Cchmetel nimxix cyiyjile wu'ne ic tza'n cyajlal ke che'w twitz 
cya'j, ex cxel nk'o'ne cye tcyakilju tx'otx' o txi ntziyane cyeye, ex c'oquel te 
cyetzbil te jumajx, chiya cye, chi Moisés. 

14Bajtzun tch'expu'n Kman aju mya ba'n otok cub t-ximan tu'n tbinchante cyi'j 
ke xjal etzan tu'n. 

15Cu'tztzun Moisés twi witz, k'i'n tuj tk'ab ke cabe tz'lom abj jatum tz'iban ley 
cywitz cycabil plaj teyle junjun. 

16Tu'nx Dios otok che bant ke tz'lom abj ex tu'nx Dios otok che cub tz'iban ke yol 
cywitz. 

17Tej tbinte Josué tk'ajk'ajel cywi xjal in che sch'intok, xi tma'n te Moisés cyja': 
—Tk'ajk'ajel k'oj in binjtz tuj campament, chi Josué. 

18Atzunte Moisés xi ttzak'we'n: —Aju tk'ajk'ajel lu, mya tk'ajk'ajel cywi' keju ma 
che camban, mi tk'ajk'ajel cywi' keju ma cub cyi'j; tk'ajk'ajel bitz aju in nbi'ne, 
chi Moisés. 

19Tej tcubil Moisés tuj campament, o til aju tilbilal tal tor ex ke xjal in che 
bixuntok twitz. Tzaj tk'oj Moisés, e cub t-xo'n ke tz'lom abj cyocxtok cyuj tk'ab, 
ex e baj tbuchin t-xe witz. 

20Tzaj ti'n tilbilal tal tor otok cub cybincha'n xjal, ocx tk'o'n tuj k'ak', baj tche'n 
tejxi tkukix, xi tchitun kuk lu tibaj a', ex xi tk'o'n a' lu te cyc'a aj Israel. 

21Xitzun tma'n Moisés te Aarón cyja': —¿Ti ma cybincha xjal lu ti'ja, tu'nju ma txi 
tk'o'na ambil cye tu'n cybinchante jun il ma'xix? chi Moisés. 

22Xi ttzak'we'n Aarón: —Tat, mi'n jaw k'ojla wi'je. Ba'n tu'na, ke xjal lu jurat in 
che binchan mya ba'n. 

23Tzaj cyma'n weye cyja': Binchan cuba jun kdiose tu'n tcub nej kwitze, porque 
minti' ba'n ku'ne ti ma baj ti'j Moisés aju etz k'inte keye tuj Ejipt, che chi. 

24Xi nma'ne cye cyja': Alcye at k'an pwak tuc'il, e ttzaj ti'n ex e ttzaj tk'o'n weye, 
nchiye. Tzaj cyk'o'n weye, ocx nk'o'ne tuj k'ak', ex banttzun aju tilbilal tal wacẍ 
lu, chi Aarón. 

25Tej ttil Moisés otok txi cyk'on cyib xjal tu'n cybinchante mya ba'n, tu'nju otok 
txi tk'o'n Aarón ambil cye, ex tu'n jlu jacu cub cych'ixwi cywitz ke aj k'oj cyi'j, 

26cub we' Moisés ttzi be jatum in che ocx xjal tuj campament ex xi tma'n: Alcye 
lepch ti'j Kman e ttzaj wuc'ile, chi Moisés. Cycyakiltzun ke aj Leví oc cychmon 
cyib tuc'il. 

27Xitzun tma'n Moisés cye: —Atzun jlu ma tzaj tma'n Kman aju Cydios aj Israel: 
Tzyum t-spad teyle junjun, cyaj meltz'aje cyxol ke xjal tuj campament, ex cyxi'ye 
ttzi'yile ja. Teyle junjun e tcub tbyo'n terman, tamiw ex tvesin, chi Moisés. 

28O bant cyu'n aj Leví ic tza'n otok tma Moisés, ex balo ox mil xinak e cyim tuj 
k'ij lu. 



165 

 

 
Mam del Norte 

© 1993 Sociedades Bíblicas Unidas. 
  

 

 

29Xitzun tma'n Moisés cye aj Leví cyja': Ja'lo ma che el pa'ne tu'n cyajbene o'cx 
te Kman, tu'nju ma txi cynimane tu'n tcub cybyo'ne cycy'ajale ex cyermaniye, ex 
tu'ntzun jlu oc che cy'iwlanjtzele tu'n Kman ja'lo. 

30Tuj juntl k'ij xi tma'n Moisés cye xjal: Ma cybinchaye jun il ma'xix. Ja'lo chin 
jawixe tuc'il Kman, balo ka jacu chewix tc'u'j wu'ne, tu'n tcub tnajsa'n cyile, chi 
Moisés. 

31Aj meltz'aj Moisés tuc'il Kman ex xi tma'n te cyja': —Ke xjal lu ma cybincha jun 
il ma'xix tu'nju o cub cybincha'n cydios k'an pwak cytx'otx'il. 

32In chin cubsane twitza tu'n tcub tnajsana cyil. Katzun mi'n, k'uchan jatza nbiye 
tuj tu'ja jatum o cu'x ttz'ibana, chi Moisés. 

33Tzajtzun tma'n Kman te: —O'cx cjawitz nk'uchane tuj wu'je cybi keju in che 
binchan il nwitze. 

34Txi'ya ja'lo ex k'inxa ke xjal jatum o txi nma'ne teya. Cbel nej n-anjele twitza, 
ex octzun tpon k'ij tu'n tcub cycastiw, cbel nk'o'ne cycastiw tu'n tlaj cyil, chi Dios. 

35Tzajtzun t-sama'n Kman c'ixbisabl cyibaj xjal tu'nju otok che c'ulun twitz 
tilbilal tal tor otok cub tbincha'n Aarón. 

Éxodo 33 

Tma Kman tu'n cyic' bet aj Israel 

1Tzaj tma'n Kman te Moisés cyja': Cyic'e tzalu, aya ex ke xjal e je'tz ti'na tuj Ejipt; 
cyxi'ye tuj tx'otx' xi ntziyane te Abraham, te Isaac ex te Jacob, tu'n t-xi nk'o'ne 
cye cyiyjil che ul itz'j te tibajxi. 

2Cxel nsama'ne n-anjele tu'n tcub nej cywitze, ex che elex nlajo'ne ke aj Canaán, 
ke aj Amorrey, ke aj Hetey, ke aj Ferezey, ke aj Hevey ex ke aj Jebusey. 

3Cyxi'ye tuj tx'otx' k'inun tx'otx' ex tbanilxix. Atzun weye mi'n chinxe cyxole; 
mya yajcu jacu che naje wu'ne tuj be, tu'nju miban che bine, chi Dios. 

4Tejtzun cybinte xjal tkanil mya ba'n lu, tzaj nimxix cybis, ex mi jun baj tbinchan 
tib cyu'n ke ti'xti tbanilxix, 

5tu'nju otok tzaj tma'n Kman te Moisés tu'n t-xi tma'n cye aj Israel cyja': Akeye 
xjal miban che bine, ka ma chinxe cyuc'ile, te jun rat jacu che naje wu'ne. 
Cyi'mele bi'x ja'lo ke ti'xti tbanilxix nno'c cyk'o'ne cyi'je, tu'ntzun nlonteye ti 
cbantel wu'ne cyi'je. 

6Eltzun cyi'n aj Israel ke ti'xti tbanilxix cyoc cyi'j, tej cyic' t-xe witz Horeb. 

Aju ja xbalun te mojbabl tibil tuc'il Dios 

7Etztzun ti'n Moisés ja xbalun ex jaw tbincha'n najchak ti'jxi campament, ex Ja 
Xbalun te Mojbabl Tibil tbi oc tk'o'n. Ka attok jun tajbil tu'n tyolin tuc'il Kman, 
nnu'ltok twitz ja xbalun aju tetz ti'jxi campament. 

8Oc t-xi' Moisés tumlal ja xbalun, cycyakil xjal in che jaw we'tok, in che cub 
we'tok ttzi cyja, ex ax in xi bajtok cywitz ti'j Moisés ocxi tocx baj tuj. 

9Octzun tocx tuj, in cubtok muj ttzi ja xbalun ex ax in cub ten acux in yolintok 
Kman tuc'il Moisés. 

10Octzun cyque'yinte cycyakil xjal aju muj tcub ttzi ja xbalun, teyle junjun in cub 
moc'e'tok ax ttzi tja, tu'n tc'ulun. 

11Acu Dios in yolintok tuc'il Moisés ic tza'n in yolin jun xjal tuc'il tamiw. Oc tbaj 
yolin Moisés tuc'il Kman, nna'j meltz'ajtok tu'n tpon tuj campament. Atzunte 
cu'xun Josué tcy'ajal Nun, aju onil te Moisés, minti'tok nne'l lak'e' tuj ja xbalun. 

Tzaj tyec'un Kman tajwalil te Moisés 

12Xi tma'n Moisés te Kman cyja': —Bintza, in tzaj tma'na weye: K'inxa ke xjal lu, 
chiya, pero na'nx ttzaj tchic'ba'na weye alcye cxel t-sama'na wuc'ile. Ax icx in 
tma'ntla cyja': Ojtzki'na wu'ne ex ba'n ma tz'e'la tuj nwitze, chiya weye. 

13Katzun icju, ka ba'n ma chin e'le tuj twitza, in chin cubsane twitza tu'n ttzaj 
tyec'una tbeya weye, tu'ntzun tel nnic'e ti'ja ex tu'n tcnet t-xtalbila wu'ne. 
Ximana ti'j, ke xjal lu teya ke, chi Moisés. 

14Tzajtzun tma'n Kman cyja': —Ax kine chin xe'l tuc'ila, ex ctzajel nk'o'ne ojlabl 
teya, chi Kman. 

15Xitzun tma'n Moisés te cyja': —Katzun mya aya cxe'l kuc'ile, mi'n ko ex ti'na 
tzalu. 

16¿Tza'n tten c'elel nic'baj ti'ja ka ba'n ma ko e'le tuj twitza, akine ex ke xjal etzan 
tu'na? ¿Myapetzun tu'nju in beta kuc'ile ex tu'nju pa'maj ko'ye tu'na cyxol ke 
mastl nasyon tuj tcyakil twitz tx'otx'? Chi Moisés. 

17Tzajtzun tma'n Kman te cyja': —Oc nbincha'ye aju ma tmaya, tu'nju ba'n ma 
tz'e'la tuj nwitze ex ojtzki'na wu'ne, chi Dios. 

18Xitzun tma'n Moisés te: —Chin cubsale twitza, yec'untza tajwalila weye. 

19Tzaj ttzak'we'n Kman: —Cxel nyec'une nc'ujlalile teya ex cxel nma'ne nbiye 
twitza. Ka waje tu'n ttzaj k'ak'an nc'u'je ti'j jun xjal, ctzajel k'ak'an nc'u'je ti'j; ex 
ka waje tu'n ttzaj tz'e'y wanmiye ti'j jun xjal, ctzajel tz'e'y wanmiye ti'j. 

20Mlay tz'oc tque'yina nwitze, porque ka ma tz'oc tque'yin jun xjal nwitze mlay 
tz'ank'intl. 

21Ax icx tzaj tma'ntl Kman: —Lu jun lugar at junx wuc'ile. We'cuya twi pic. 

22Octzun tic' wajwalile, cbelex nk'o'ne tuj jun tpa'xil pic, ex cbel ntxayine tibaja 
tu'n nk'abe ocxi wic'xe. 

23Te tibajxi c'elel wi'n nk'abe tibaja ex oc tila'ya ttzal wi'je; atzun nwitze mlay 
tila, chi Kman te Moisés. 

Éxodo 34 

E baj bant cabetl ac'aj tz'lom abj te ley 

Deuteronomio 10.1-5 

1Tzaj tma'n Kman te Moisés cyja': Binchama cabetl tz'lom abj ic tza'n keju e bant 
nej, ex cbel ntz'ibane cywitz axju yol tcubtok cywitz ke tnejel tz'lom abj e cub 
tbuchina. 

2Binchamtzun ttena te nchi'j, primx tjaxa twi witz Sinaí, bix japuna nwitze twi 
witz lu. 

3Mi jun xjal cjawix tuc'ila, ex mi jun ctel ti'jele witz lu; mi jun ẍne'l, mi jun wacẍ 
cwa'l ti'jele, chi Dios. 

4Bajtzun t-xpe'lin Moisés cabe tz'lom abj ic tza'n keju e bant nej. Jaw we' primxix 
tuj juntl k'ij, jax twi witz Sinaí ic tza'n otok tma Kman, ex xi ti'n ke cabe tz'lom 
abj cyuj tk'ab. 

5Cu'tztzun Kman tuj muj ex atzun cub ten tuc'il Moisés, ex tu'nx tzaj tma'n tbi te 
Moisés. 

6Ic'tzun Kman twitz Moisés, in tma'ntok cyja': —Akine Jehová, akine Jehová, 
akine Dios at nim tk'ak'bil nc'u'je, akine nim in tz'e'y nc'u'je, yaj in tzaj ntx'u'jile, 
nim nc'ujlalile, ex axix toc chin yoline. 

7At tk'ak'bil nc'u'je cyi'j nimcu cyiyjil xjal, ex in cub nnajsa'ne cyil keju in che 
binchan mya ba'n, keju cyc'i' che niman, ex keju in che binchan il; pero in cub 
nk'o'ne cycastiw keju in che binchan il, ex cpol canun castiw wu'ne cyibaj ke 
cyc'wa'l, ke tal cychman ex ke ttxca cychman tu'n tlaj cyil cyman, chi Kman. 

8Jurat naj cub ẍmeje' Moisés tejxi tpon tacl tibaj twitz max twitz tx'otx' ex o 
c'ulun te Kman, 

9ex xi tma'n: —Nman, ka ba'n ma chin e'le tuj twitza, txi'ya kuc'ile. Masque 
miban che bin ke xjal lu, pero najsan cuba kbinchbene mya ba'n ex kile, ex ko 
tc'moma te tetzbila, chi Moisés. 

Cyaj bant ti'j tyol Dios juntl maj cyuc'il aj Israel 
Deuteronomio 7.1-5 

10Tzajtzun tma'n Kman cyja': Bintza, ja'lo cyjel bant ti'j nyole cyuc'il aj Israel. Che 
bantel binchben nim cyipumal wu'ne cywitz, akeju na'nx cybant cyxol ke mastl 

nasyon tuj tcyakil twitz tx'otx', ex cycyakil aj Israel akeju ate' tuc'ila oc cyila' 
wak'unbene, porque xobajilxix aju cbantel cyi'j wu'ne. 

11Japunx cyu'ne aju yol ma txi nma'ne cyeye ja'lo. Cywitzxe che elex nlajo'ne ke 
aj Amorrey, ke aj Canaán, ke aj Hetey, ke aj Ferezey, ke aj Hevey ex ke aj Jebusey. 

12Mi'n bant ti'j jun cyyole cyuc'il ke xjal najl tuj tx'otx' jatum che pole, tu'ntzun 
mi'n cyoc te jun tolsabl te cyeye. 

13Che bajel cyk'uchine ke cy-altar, che bel cybuchine ke abj in che oc cyk'o'n te 
xjan, ex cbel cytx'emine ke tze' cyoc te tilbilal xu'j dios Asera. 

14Mi'n che c'ulune cywitz junxitl dios, porque minti' in cub tuj nwitze tu'n 
cyc'ulune cywitz, ex at nwitze ti'j ju xjal in c'ulun cywitz. 

15Tu'ntzun jlu, mi'n bant ti'j jun cyyole cyuc'il ke xjal najl tuj tx'otx' ma chixin, 
porque oc cyc'ulun cywitz ke tilbilal ex oc t-xi cyk'o'n chojbil cye, jaculo che'x 
txco'ne cyu'n, ex jaculo che wa'ne cyi'j ke chojbil in cub cyk'o'n cywitz cydios; 

16ex ka ma che jaw cymojba'ne cycy'ajale cyuc'il ke cyme'jel, ke k'apoj lu che xe'l 
c'ulul cywitz cydios, ex jaculo che'x lpe' cycy'ajale cyi'j c'ulul cywitz cydios. 

17Mi'n cub cybincha'ne jun cydiose ti'j c'uxbil in cub ulj tuj k'ak'. 

Ke nink'ij tu'n tcub cyic'sa'n aj Israel teyle junjun abk'i 
Éxodo 23.14-19; Deuteronomio 16.1-17 

18Cbel cyic'sa'ne aju nink'ij ti'j pan minti' t-samel tuj tu'n tjaw mal tc'u'j. Wuk k'ij 
che wa'le pan minti' t-samel tuj ic tza'n o nmaye cyeye. Cbel cyic'sa'ne tuj k'ij 
banimaj ti'j tuj xjaw te Abib, tu'nju atzun xjaw lu e je'tze tuj Ejipt. 

19Cycyakil ke tnejel cycy'ajale, weye ke; ax icx ke tnejel cyal cywacẍe, ke tnejel 
cyal cyẍne'le ex ke tnejel cyal cychipe, ka tman weye ke. 

20Oc tcub tnejel tal jun bur, ka tman, ctzajel cyk'o'ne jun tal ẍne'l ex ka jun tal 
chip te t-xel. Katzun mi'n ma tzaj cyk'o'ne, cjawiltzun cytokine ti'j tkul tu'n tcyim. 
Ax icx ctzajel cyk'o'ne pwak tu'n cyclet ke tnejel cycy'ajale; ax icx mi'n che ule 
nwitze ka minti' jun oyaj k'i'n cyu'ne. 

21Kak k'ij che ak'nale, atzun tuj twukin k'ij che ojlale. Ax icx tuj tk'ijlalil oc tcu'x 
awat awal, ex tuj tk'ijlalil oc tjaw chmet twitz awal il ti'j tu'n cyojlane tuj twukin 
k'ij. 

22Ax icx cbel cyic'sa'ne aju nink'ij oc cyjapun baj ke wuk seman, ex ka aju tk'ijlalil 
tnejel twitz cyawale triw, ex cbel cyic'sane aju nink'ij oc tjaw cychmo'ne twitz 
cyawale oc tjapun baj abk'i. 

23Ox maj tuj abk'i che ul cycyakil xinak aj Israel yec'ulte cyib nwitze. Akine 
Cymane ex Cydiose. 

24Cywitzxe che elex nlajo'ne ke nasyon ate' tuj tx'otx' jatum che pole, ex c'elel 
nnimsa'ne cytx'otx'e. Mi jun c'elel k'inte cytx'otx'e oc cyxi'ye yec'ulte cyibe 
nwitze ox maj tuj abk'i. Akine Cymane ex Cydiose. 

25Mi'n tzaj cyk'o'ne pan at t-samel tuj tu'n tjaw mal tc'u'j junx tuc'il tchc'el tal 
alumaj ctzajel cyk'o'ne te chojbil, ex mi'n txi cyc'u'ne tuj juntl k'ij aju cyjel ten ti'j 
chojbil in cub byet tuj Xjan K'ij. 

26Ctzajel cyi'ne tuj njaye aju tnejel twitz cyawale tbanilxix, aju ctzajel tk'o'n 
cytx'otx'e. Akine Cymane ex Cydiose. Mi'n jax cytxco'ne tal chip tujx ta'l tim ttxu', 
chi Kman. 

Cub ttz'iban Moisés aju ley 

27Tzajtzun tma'n Kman te Moisés cyja': Tz'iban cuba ke yol lu, porque atzun tloc' 
ju yol ma cyaj bant ti'j wu'ne tuc'ila ex cyuc'il aj Israel, chi Kman. 

28Tentzun Moisés tuc'il Kman 40 k'ij ex 40 konic'an. Minti' o wa'n ex minti' o c'an. 
Cub ttz'iban cywitz ke tz'lom abj aju yol cyaj bant ti'j, akeju laj mandamyent. 

29Tej tcu'tz Moisés twi witz Sinaí, k'i'ntok ke cabe tz'lom abj te ley tu'n tuj tk'ab, 
ex minti' ba'n tu'n in koptz'ajtok twitz tu'nju otok yolin tuc'il Kman. 

30O til Aarón ex cycyakil aj Israel in koptz'ajtok twitz Moisés, ex tzajtzun cyxobil 
tu'n cypon lak'e' ttxlaj. 

31E tzajtzun ttxco'n Moisés; atzunte Aarón ex ke cytijil xjal e ajtz meltz'aj tuc'il, 
ex o yolin Moisés cyuc'il. 

32Te tibajxi e ul lak'e' cycyakil aj Israel, ex xi tma'n Moisés tcyakilju ley otok tzaj 
tma'n Kman te twi witz Sinaí. 

33Tej tbaj yolin cyuc'il, oc tmaksi'n twitz tu'n jun xbalun. 

34Oc tocxtok Moisés twitz Kman tu'n tyolin tuc'il, nne'l ti'ntok xbalun twitz, ex 
maxi nno'c tk'o'n juntl maj ocxi tetz; ex oc tetz in xi tma'ntok cye aj Israel aju 
otok tzaj k'ma'n te. 

35Oc tilwaj Moisés cyu'n aj Israel in koptz'ajtok twitz, nno'c tmaksi'n twitz tu'n 
xbalun, maxi nne'l ti'n ocxi tocx juntl maj yolil tuc'il Dios. 

Éxodo 35 

Aju ley ti'j k'ij te ojlabl 

Éxodo 31.12-17 

1Octzun tchmo'n Moisés cycyakil aj Israel ex xi tma'n cye cyja': Atzun jlu ma tzaj 
tma'n Kman weye tu'n tbant cyu'ne: 

2Kak k'ij che ak'nale; atzunju twukin k'ij c'oquel te jun k'ij xjan te cyeye ex jun 
k'ij te ojlabl ex te nimbil te Kman. Alcye jun ma tz'ak'nan tuj k'ij lu, cymel. 

3Mi'n cub cyk'o'ne k'ak' tuj cyjaye tuj k'ij te ojlabl, chi Moisés. 

Oyaj ti'j tja Dios 
Éxodo 25.1-9 

4O yolin Moisés cyuc'il cycyakil aj Israel ex xi tma'n cye cyja': Atzun jlu ma tzaj 
tma'n Kman tu'n tbant: 

5E cyjaw chmet ke oyaj te Kman cyxole. Cycyakil keju cyajbil tu'n ttzaj cyk'o'n 
cyoyaj te Kman tu'n tcyakil cyanmi, e ttzaj cyi'n k'an pwak, sak pwak, k'an 
c'uxbil, 

6xbalun ẍk'ilun que'yin, xbalun ẍjulin que'yin, xbalun cyak que'yin, tbanil xbalun 
lino, ttzmal chip, 

7ttz'umal ẍne'l toc tc'a' cyak que'yin, tz'u'm tbanilxix, tze' ch'i'x acacia, 

8aseyt tu'n tajben cyuj candil, t-samel at tc'oc'jal tu'n tcu'x k'ot tuj aseyt aju in 
ajben oc toc toclen jun xjal, ex tu'n tajben te tc'oc'jal storac, 

9ke tal abj ónice ex txkantl tal abj tbanil, tu'n toc k'ot ti'j capiẍay nno'c tk'o'n 
tnejel pal, ex ti'j tal xbalun nno'c ten ttzi t-xu'c. 

Ke macbil in che ajben tuj tja Dios 
Éxodo 39.32-43 

10Cycyakil keju at cynabl ti'j ak'untl, che tzajel ex cbantel cyu'n tcyakilju o tzaj 
tma'n Kman: 

11Aju ja xbalun te tja Dios, aju xbalun tu'n tjax twi' ex tu'n toc ti'jele, ke ganch, ke 
tz'lom, ke tze' te tk'e'lil, ke tkan ex ke cyk'ukbil tkan; 

12aju cax c'ubl tley Dios cyuc'ix ke tze' te tanubl te, aju tmaksil cax ex aju xbalun 
te makbil tetz twitz; 

13aju mes cyuc'ix ke tze' te tanubl te, cycyakil ke macbil che ajbel ti'j, ex aju pan 
tu'n tcub tk'o'n twitz Kman; 

14aju cycubil candil, ke macbil che ajbel ti'j, ke candil tu'n cyspic'bante tuj ja ex 
aju aseyt c'ajbel cyuj; 

15aju altar tu'n tcub patit storac cyuc'ix ke tze' te tanubl te, ex aju aseyt c'ajbel oc 
toc toclen jun xjal, aju storac tbanilxix tc'oc'jal, ex aju xbalun te makbil cbel ttzi 
ja; 

16aju altar tu'n tcub patit chojbil, tuc'ix k'an c'uxbil xawc'in toy' cyjel tjak' chojbil 
oc tcub patit, ke tze' te tanubl te ex cycyakil ke macbil che ajbel ti'j, ex aju tcubil 
a' tuc'ix tk'ukbil; 



171 

 

 
Mam del Norte 

© 1993 Sociedades Bíblicas Unidas. 
  

 

 

17ke xbalun te makbil ti'jele pe'n, ke tkan, ke cyk'ukbil tkan, aju xbalun te makbil 
cbel ttzi pe'n; 

18ke stac te tzinbil xbalun ti'j tja Dios, ke stac che belex ti'jele pe'n ex ke c'albil 
cye; 

19ke xbalun che oquel cyk'o'n pal oc cyajben tuj tja Dios, ke xbalun xjansamaj te 
Aarón aju pal, ex ke cyxbalun tcy'ajal oc cyajben tuj cyak'un te pal. 

Tzaj cyi'n xjal cyoyaj 

20E ajtzun cycyakil aj Israel cyja, 

21ex cycyakil keju o tzaj cygan tu'n cyoyin tu'n tcyakil cyanmi, e ul meltz'aj k'ol 
cyoyaj te Kman, tu'ntzun tbant aju ja xbalun te mojbabl tibil, ex tcyakilju attok 
tajben ti'j ex cyi'j ke xbalun xjansamaj. 

22E ultzun ke xinak ex ke xu'j akeju tzaj cygan tu'n cyoyin tu'n tcyakil cyanmi, ul 
cyi'n caden, tuj ẍcyinbaj, xmulk'abaj, tkul k'abaj, ex tcyakil wik ti'xti k'an pwak 
ttx'otx'il. Cycyakil ul cyi'n cyoyaj k'an pwak ttx'otx'il te Kman. 

23Cycyakil keju attok xbalun ẍk'ilun que'yin cyuc'il, ul cyi'n, tuc'ix xbalun ẍjulin 
que'yin, xbalun cyak que'yin, tbanil xbalun lino, ttzmal chip, ttz'umal ẍne'l toc 
tc'a' cyak que'yin ex tz'u'm tbanilxix. 

24Cycyakil keju otok tz'el cypa'n sak pwak ex ka k'an c'uxbil, ul cyi'n twitz Kman; 
ex cycyakil keju attok tze' acacia cyuc'il, ul cyi'n tu'n tajben ti'j tja Dios. 

25Ax icx cycyakil xu'j ba'ntok che chuben, tzaj cyi'n aju nok' otok baj cychuben: 
Nok' ẍk'ilun que'yin, nok' ẍjulin que'yin, nok' cyak que'yin ex tbanil nok' lino. 

26Cycyakil xu'j tzaj cygan tuj cyanmi ex ba'n che chuben ti'j ttzmal chip, e oc ten 
chubel te. 

27Ke nejenel tzaj cyi'n tal abj ónice ex ke tal abj tbanil, tu'n cyoc k'ot ti'j capiẍay 
nno'c tk'o'n tnejel pal, ex ti'j tal xbalun nno'c ten ttzi t-xu'c, 

28cyuc'ix ke tc'oc'jal ex aju aseyt tu'n tajben cyuj candil, tuc'ix aseyt tu'n tajben 
oc toc toclen jun xjal, ex ke tc'oc'jal tu'n cyajben tuj storac. 

29Cycyakil aj Israel, tza'nx ke xinak ax icx ke xu'j, akeju o tzaj cygan tu'n t-xi 
cyk'o'n cyoyaj tu'n tbant tcyakilju otok tzaj tma'n Kman te Moisés, tzaj cyi'n 
cyoyaj twitz Kman tu'n tcyakil cyanmi. 

Akeju attok cynabl ti'j ak'untl ti'j tja Dios 
Éxodo 31.1-11 

30Xitzun tma'n Moisés cye aj Israel cyja': Cybintze. Cyxol tiyjil Judá o jaw sc'o'n 
Bezaleel tu'n Kman tu'n toc te nejenel ti'j ak'untl lu; ate Bezaleel tcy'ajal Uri ex 
tal tchman Hur. 

31O noj tuj tanmi tu'n T-xew Dios, ex o tzaj tk'o'n tojtzkibl ti'j tcyakil ak'untl, ex 
tu'n tel tnic' ti'j tcyakil txcaj ak'untl, 

32ex at tnabl ti'j alcyechak tumlal ak'untl tu'n tbant, ex at tnabl tu'n tak'nan ti'j 
k'an pwak, ti'j sak pwak ex ti'j k'an c'uxbil, 

33tu'n cybaj tbincha'n ke tal abj tbanilxix ex tu'n cycub tk'o'n tuj cyk'ukbil, tu'n 
cybaj tjaso'n cyi'j tze', ex tu'n tak'nan ti'j tcyakil wik ak'untl tbanilxix, 

34ex o tzaj k'o'n tnabl tu'n t-xi tk'o'n xnak'tzbil cye mastl; ex mya o'cx te, ax icx 
te Aholiab aju tcy'ajal Ahisamac ex tiyjil Dan. 

35O tzaj k'o'n nimxix cynabl cabe xjal lu, tu'n tbant cyximan ti'j tcyakil wik ak'untl 
ex tu'n cybinchante tcyakil wik ak'untl tbanilxix, tu'n cyxi chmet ke tilbilal 
cywitz xbalun ẍk'ilun que'yin, xbalun ẍjulin que'yin, xbalun cyak que'yin ex 
tbanil xbalun lino, ex tu'n cycu'tz chmet ke xbalun tbanilxix binchben cye. 

Éxodo 36 

1Cyja'tzun, ate Bezaleel ex Aholiab, cyuc'ix cycyakil keju at cynabl tu'n 
cybinchante ak'untl tbanilxix, akeju o tzaj tk'o'n Kman cynabl ex cyojtzkibl tu'n 
cybinchante tcyakilju at tajben tuj tja Dios, cbantel cyu'n aju o tzaj tma'n Kman, 
chi Moisés. 

Tzaj cyi'n aj Israel nimxix oyaj 

2Tzaj txco'n Bezaleel tu'n Moisés, tuc'ix Aholiab ex cycyakil keju attok cynabl 
tu'n cybinchante ak'untl tbanilxix, akeju otok tzaj tk'o'n Kman cynabl ex otok txi 
cyk'on cyib tu'n cyex cygan tu'n cyonin ti'j ak'untl lu. 

3Xi cyc'mo'n te Moisés ke oyaj otok che ul cyi'n aj Israel tu'n cyajben tuj tja Dios. 
Atzun cye aj Israel, teyle junjun prim cucxtok tul cyi'n cyoyaj tu'n cyex cygan. 

4Cycyakil keju attok cynabl ex in che ak'nantok ti'j ju attok tajben ti'j tja Dios, we' 
ch'in ak'untl cyu'n, 

5ex e je'x k'malte te Moisés cyja': Ma tzul cyi'n xjal mas nim twitzju at tajben ti'j 
ak'untl o tzaj tma'n Kman tu'n tbant, che chi. 

6Xitzun t-sama'n Moisés tkanil cyxol cycyakil xjal tuj campament, chi cyja': Mi 
jun xinak, mi jun xu'j ctzajel ti'ntl toyaj ti'j tja Dios, chi. Cyja'tzun tten o we' tu'n 
tul cyi'n xjal cyoyaj. 

7Mya nok o'cx otok chmet aju attok tajben tu'n tbant ak'untl, ax icx otok pon 
mastl tibaj. 

Tej tjaw binchet tja Dios, xbalun ja 
Éxodo 26.1-37 

8Akeju mas attok cynabl tu'n cybinchante ak'untl tbanilxix, baj cybincha'n ja 
xbalun cyi'j laj xbalun binchamaj ti'j nok' lino ex ti'j nok' ẍk'ilun que'yin, ẍjulin 

que'yin ex cyak que'yin; tcyakil nok' chubemajtok ex tbanil binchben cye, ex bi'x 
xi cychmo'n cyilbilal querubín cywitz. 

9Cycyakil xbalun lu junx ta' echbil cye: Cyajlaj var cynukbil ex cab var cywitz. 

10Oc t-slapun Bezaleel jwe' xbalun jun ttxlaj juntl, ax icx e tenba jwe'tl. 

11E oc tk'o'n tak'al ẍk'ilun che que'yin te t-ẍcyin ttxlaj mancbil xbalun cyi'j ke 
jwe' otok che oc slapit. Ax icx e oc tk'o'n tak'al ttxlaj jun xbalun cyi'j ke jwe'tl. 

12E oc tk'o'n 50 tak'al te t-ẍcyin ttxlaj tnejel xbalun ex 50 ttxlaj juntl, tu'n tcyaj 
ten jun twitz juntl. 

13Ax icx baj tbincha'n 50 ganch k'an pwak cytx'otx'il. Cyu'ntzun ke jlu e oc 
tmojba'n ke ttxlaj xbalun jun tuc'il juntl. Octzun ja xbalun te junx tten. 

14Ax icx baj tbincha'n junlaj xbalun ti'j cytzmal chip, tu'n t-xi lic'et tibaj ja xbalun. 

15Cycyakil ke xbalun lu junx ta' echbil cye: Olaj var cynukbil ex cab var cywitz. 

16E oc t-slapun jwe' xbalun jun ttxlaj juntl, ax icx e oc t-slapun kaktl xbalun jun 
ttxlaj juntl. 

17E oc tk'o'n 50 tak'al te t-ẍcyin ttxlaj tnejel xbalun ex 50 ttxlaj juntl. 

18Ax icx tbincha 50 ganch k'an c'uxbil cytx'otx'il tu'n cyoc moje' cytxa'n xbalun, 
tu'ntzun toc te junx tten. 

19Tbincha jun maksibl te ja xbalun ti'j ttz'umal ẍne'l toc tc'a' cyak que'yin, ex 
tibajxi jlu tbincha juntl maksibl ti'j tz'u'm tbanilxix. 

20E baj tbincha'n txkan tz'lom ti'j tze' ch'i'x acacia, akeju wa'l cyten tu'n cyajben 
ti'j ja xbalun. 

21Teyle junjun tz'lom, jwe' var tnukbil ex ox xc'achub twitz. 

22Teyle junjun tz'lom at cabe t-ẍcyin tu'n tcu'x ke' jun ttxlaj juntl. Iclex e tenba 
cycyakil ke tz'lom tu'n ti'j ja xbalun. 

23E baj tbincha'n winkin tz'lom tu'n cyoc ten tuj tumlal tnayaj k'ij te ja xbalun. 

24Ax icx e cub tbincha'n 40 cyk'ukbil tz'lom sak pwak cytx'otx'il. Cabe tk'ukbil 
tjak' teyle junjun tz'lom, tu'n cycu'x ke' cycabil cyẍcyin cyuj. 

25Ax icx tuj juntl pac' ja xbalun, tuj tumlal tbank'ab k'ij tbincha winkin tz'lom, 

26ex 40 cyk'ukbil sak pwak cytx'otx'il, tu'n cyten cabe tjak' teyle junjun tz'lom. 

27Atzun ti'jxi ja xbalun, tuj telex k'ij, e baj tbincha'n kak tz'lom 

28ex cabetl tz'lom tu'n cyoc cyi'j ke cabe tbutx' te ti'jxi, 

29akeju tu'n cymojbet xi'ynix t-xe', atzun twi' tu'n cyoc mojbet tu'n jun argoy. 
Atzun jlu tbincha cyi'j cycabil tz'lom cyi'j cycabil tbutx' te ti'jxi. 

30E banttzun wajxak tz'lom ex kaklaj cyk'ukbil sak pwak cytx'otx'il, cabe tjak' 
teyle junjun tz'lom. 

31Ax icx baj tbincha'n jwe' tze' ti'j tze' ch'i'x acacia, te tk'e'lil, tu'n cyoc ten ke 
tz'lom cyi'j tuj jun pac' ja xbalun, 

32jwe'tl tze' tu'n cyoc ten ke tz'lom cyi'j tuj juntl pac' ex jwe'tl tu'n cyoc ten ke 
tz'lom cyi'j ti'jxi ja xbalun tuj telex k'ij. 

33Baj tbincha'n aju tze' te tuj tmij, tu'n tic'x cymij ke tz'lom, tu'n t-xi ke' ti'j jun 
ttxa'n ex tu'n tpon baj ti'j juntl. 

34Oc tlo'tzin k'an pwak cyi'j ke tz'lom ex e baj tbincha'n ke argoy k'an pwak 
cytx'otx'il jatum tu'n cyex ke tze'. Ax icx oc tlo'tzin k'an pwak cyi'j ke tze' lu. 

35Baj tbincha'n jun xbalun te makbil, ti'j nok' lino chubemaj ttze'yil, ex ti'j nok' 
ẍk'ilun que'yin, ẍjulin que'yin, cyak que'yin, tbanil binchben te, ex bi'x xi tchmo'n 
cyilbilal querubín twitz. 

36Baj tbincha'n cyaje tkan ti'j tze' ch'i'x acacia, ex oc tlo'tzin k'an pwak cyi'j. Ax 
icx tbincha ke tganchil k'an pwak cytx'otx'il, ex cyaje cyk'ukbil tkan sak pwak 
cytx'otx'il. 

37Ax icx tbincha jun xbalun te makbil ttzi ja xbalun. Baj tbincha'n ti'j nok' ẍk'ilun 
que'yin, ẍjulin que'yin ex cyak que'yin ex ti'j nok' lino chubemaj ttze'yil, ex bi'x 
xi tchmo'n ke tilbilal twitz. 

38E baj tbincha'n jwe' tkan tuc'ix adorn tjax tuj cywi', ex oc tlo'tzin k'an pwak 
cyi'j. Ax icx tbincha ke tganchil k'an pwak cytx'otx'il, ex tbincha jwe' cyk'ukbil 
tkan k'an c'uxbil cytx'otx'il. 

Éxodo 37 

Tej tcub binchet cax c'ubl tley Dios 

Éxodo 25.10-22 

1Ax icx tbincha Bezaleel aju cax ti'j tze' ch'i'x acacia, te jun var tuc'il jun xc'achub 
tnukbil, ox xc'achub twitz ex ox xc'achub twa'l. 

2Oc tlo'tzin k'an pwak tbanilxix tujile ex ti'jele ex cub tk'o'n jun adorn ttxa'nile, 
k'an pwak ttx'otx'il. 

3Ax icx e cub tbincha'n cyaje argoy k'an pwak cytx'otx'il, ex e oc tk'o'n cyi'j 
cycyajil tkan cax, cabe jun pac' ex cabetl juntl pac'. 

4Ax icx tbincha cabe tze' tolin cyi'j ti'j tze' ch'i'x acacia, ex oc tlo'tzin k'an pwak 
cyi'j. 

5Extzun tk'o'n ke jlu cyuj ke argoy ate'c ttxlaj cax, tu'n t-xi tanut cax cyi'j. 

6Baj tbincha'n aju tmaksil k'an pwak tbanilxix ttx'otx'il, te jun var tuc'il jun 
xc'achub tnukbil ex ox xc'achub twitz. 

7Ax icx baj tbincha'n cabe tilbilal querubín k'an pwak cytx'otx'il tx'ino'n ke tu'n 
martiy, ex e cub tk'o'n cyibaj cycabil pac' ttxa'n tmaksil cax. 

8Jun tcub tibaj jun pac' ttxa'n tmaksil ex jun tibaj juntl pac'. Te junx piẍ el aju 
tmaksil ex ke cabe tilbilal querubín. 

9Lic'un tten cyxic' tu'n ttxayit tmaksil cax, cyja'tzun aju twitz jun cub ten twitz 
juntl, ex cyja' in cub cyque'yin tibaj tmaksil. 

Tej tcub binchet mes tu'n cycub ten pan tibaj 
Éxodo 25.23-30 

10Baj tbincha'n mes ti'j tze' ch'i'x acacia, jun var tnukbil, cab xc'achub twitz ex ox 
xc'achub twa'l. 

11Oc tlo'tzin k'an pwak tbanilxix ti'j, ex cub tk'o'n jun adorn ttxa'nile k'an pwak 
ttx'otx'il. 

12Ax icx tbincha jun tmakel ttxa'nile mes, cyaje k'ab twa'l ex oc tk'o'n jun adorn 
ttxa'nile k'an pwak ttx'otx'il. 

13Tbincha cyaje argoy k'an pwak cytx'otx'il, ex e oc tk'o'n cyi'j cycyajil pac' ttxa'n 
mes cyi'j tkan. 

14Atzun ate'c ke argoy lu tjak' tmakel, tu'n cyocx ke tze' tolin cyi'j cyuj, tu'n t-xi 
tanut mes. 

15Tbincha ke tze' ti'j tze' ch'i'x acacia, tu'n t-xi tanut mes cyi'j, ex oc tlo'tzin k'an 
pwak cyi'j. 

16Ax icx tbincha ke macbil in che ajben tibaj mes, k'an pwak tbanilxix cytx'otx'il: 
Ke lak, ke pac', ke xar ex ke matij vas in che ajben te kobl oyaj ti'j ta'l twitz uva. 

Tej tcub binchet cycubil candil k'an pwak ttx'otx'il 
Éxodo 25.31-40 

17Ax icx tbincha jun cycubil candil, k'an pwak tbanilxix ttx'otx'il tx'ino'n tu'n 
martiy. Te junx el aju tk'ukbil, aju tkan, ke tcopa, ke tilbilal xwaquin cyten ex ke 
tilbilal bech. 

18In che el kak tk'ab ti'j tc'u'j, ox tuj jun pac' ex ox tuj juntl pac'. 

19Ti'j teyle junjun tk'ab nne'l ti'j tc'u'j ate'c ox tilbilal bech tjak'xi, ic tten 
binchben cye ic tza'n t-xmacal tze' almendro. 

20Ti'j ju tkan, tuj tmij cycubil candil ate'c cyaje tilbilal bech tjak'xi, ic tten 
binchben cye ic tza'n t-xmacal tze' almendro; 

21tjak' teyle junjun moj tk'ab nne'l ti'j tc'u'j at jun tilbilal bech tjak'xi, ic tten 
binchben cye ic tza'n t-xmacal tze' almendro. 

22Ke tilbilal bech ex ke tk'ab e je'l ti'j junx piẍ k'an pwak tbanilxix, ex tx'ino'n tu'n 
martiy. 

23Ax icx tbincha wuk candil ti'j k'an pwak tbanilxix, cyuc'il matzbil twi mech ex 
ke tal tcubil ttza'jil mech. 

24Ajben 75 libr k'an pwak tbanilxix tu'n tu'n tbant aju cycubil candil ex cycyakil 
ke macbil in che ajben ti'j. 

Tej tcub binchet altar tu'n tcub patit storac 
Éxodo 30.1-5 

25Ax icx tbincha aju altar tu'n tcub patit storac tibaj. Tbincha ti'j tze' ch'i'x acacia, 
cab xc'achub twitz, cab xc'achub tnukbil ex jun var twa'l; junx cyaj twitz tuc'il 
tnukbil ex cyiklix cyib ke tcach ti'j. 

26Oc tlo'tzin k'an pwak tbanilxix cyi'jele cycyajil pac' ttxlaj, tuc'ix tibaj ex cyi'j ke 
tcach, ex cub tk'o'n jun adorn ttxa'nile te tibaj, k'an pwak ttx'otx'il. 

27Cyi'j cabe tbutx' te jun pac' tjak'xi adorn, e oc tk'o'n cab argoy k'an pwak 
cytx'otx'il, ex cabe cyi'j cabetl tbutx' ti'j juntl pac', tu'ntzun cyex ke tze' tolin cyi'j 
cyuj, akeju in che ajben tu'n t-xi tanut. 

28Tbincha ke tze' lu ti'j tze' ch'i'x acacia ex oc tlo'tzin k'an pwak cyi'j. 

Tej tcub binchet storac tuc'ix aseyt, aju c'ajbel oc toc toclen jun xjal 
Éxodo 30.22-38 

29Ax icx tbincha aju aseyt tu'n tjax ket tuj twi' jun xjal oc toc toclen, ex aju storac 
tbanilxix at tc'oc'jal, ic tza'n in bant cyu'n xjal binchal perjum. 

Éxodo 38 

Tej tcub binchet altar k'an c'uxbil ttx'otx'il 

Éxodo 27.1-8 

1Ax icx tbincha Bezaleel aju altar ti'j tze' ch'i'x acacia, jun var cyuc'il cab xc'achub 
twa'l, cab var cyuc'il cab xc'achub tnukbil ex cab var cyuc'il cab xc'achub twitz; 
junx cyaj echbil te twitz tuc'il tnukbil. 

2Tbincha cyaje tcach, jun ti'j teyle junjun tbutx', ax in che el ti'j altar; ex oc tlo'tzin 
k'an c'uxbil ti'j. 

3K'an c'uxbil cytx'otx'il cycyakil ke macbil te altar; ke tcubil tza'j, ke jocbil tza'j, 
ke lak matij, ke jacul twitz chibj ex ke tcubil xk'a'l. 

4Ti'j k'an c'uxbil tbincha jun c'uxbil xawc'in toy', aju in cyaj tjak' chojbil oc tcub 
patit. Cu'x tk'o'n c'uxbil lu tuj tpe'n altar tu'n tcyaj ten ax tuj tmij. 

5Ax icx cub tbincha'n cyaje argoy tu'n cyoc ten cyi'j tcyajil t-scyin ju k'an c'uxbil 
xawc'in toy', tu'ntzun cyocx keju tze' cyuj. 

6Tbincha ke tze' tolin cyi'j ti'j tze' ch'i'x acacia ex oc tlo'tzin k'an c'uxbil cyi'j. 

7E ex tk'o'n ke tze' lu cyuj ke argoy cyocsa'n ti'j tc'u'j altar tu'n t-xi tanut. Tz'lom 
altar bant tu'n ex catl tuj tc'u'j. 

Tej tcub binchet tcubil a' k'an c'uxbil ttx'otx'il 
Éxodo 30.18 

8Cyi'j respej k'an c'uxbil cytx'otx'il cye ke xu'j in che ajbentok ttzi ja xbalun te 
mojbabl tibil, o tbincha Bezaleel aju tcubil a', tuc'ix tk'ukbil. 

Tej tcub binchet ttxa'n tpe'n tja Dios 
Éxodo 27.9-19 

9Ax icx tbincha aju ttxa'n tpe'n ja xbalun. Tuj jun pac' ttxa'n pe'n lu, tuj tumlal 
tnayaj k'ij tbincha xbalun te makbil ti'j tbanil nok' lino chubemaj. Aju pac' lu 50 
var tnukbil. 

10Tbincha winkin tkan ex winkin cyk'ukbil tkan k'an c'uxbil cytx'otx'il, ex sak 
pwak cytx'otx'il ke ganch ex ke argoy. 

11Ax icx 50 var tnukbil pac' ttxa'n pe'n tuj tumlal tbank'ab k'ij, ex tbincha xbalun 
te makbil, tuc'ix winkin tkan ex winkin cyk'ukbil tkan k'an c'uxbil cytx'otx'il, ex 
sak pwak cytx'otx'il ke ganch ex ke argoy. 

12Tuj juntl pac' tuj tumlal telex k'ij, tbincha xbalun te makbil cyuc'ix laj tkan ex 
laj cyk'ukbil tkan. Aju pac' lu 25 var tnukbil. 

13Tuj pac' tuj tumlal tjawitz k'ij tbincha xbalun te makbil, ax 25 var tnukbil. 

14Ttxlaj ttzi pe'n jatum in che ocx xjal, tbincha xbalun te makbil te wuk var cyuc'il 
cab xc'achub tnukbil, ex ate'c ox tkan ex ox cyk'ukbil tkan. 

15Tuj juntl ttxlaj ttzi pe'n, tbincha xbalun te makbil te wuk var cyuc'il cab 
xc'achub tnukbil, ex ate'c ox tkan ex ox cyk'ukbil tkan. 

16Cycyakil ke xbalun tocsa'n ti'jele pe'n banimaj ti'j nok' lino chubemaj. 

17K'an c'uxbil cytx'otx'il cyk'ukbil tkan, ex sak pwak cytx'otx'il ke argoy ex ke 
ganch cyuc'ix ke adorn cyjax cyuj cywi' ke tkan. Cycyakil ke argoy cyoc cyi'j ke 
tkan ate'c ti'jele pe'n, sak pwak cytx'otx'il. 

18Aju xbalun te makbil ttzi pe'n jatum in che ocx xjal, chmo'maj ti'j nok' ẍk'ilun 
que'yin, ẍjulun que'yin, cyak que'yin ex lino chubemaj. Aju xbalun lu, laj var 
tnukbil ex cab var tuc'il cab xc'achub twitz, ex ka aju twa'l, ax ic tza'nx ke xbalun 
te makbil ti'jele pe'n. 

19Cyaje tkan ex cyaje cyk'ukbil tkan k'an c'uxbil cytx'otx'il. Sak pwak cytx'otx'il 
ke ganch ex ke adorn cyjax tuj cywi' ke tkan, ax icx ke argoy. 

20K'an c'uxbil cytx'otx'il cycyakil ke stac in che ajben te tzinbil xbalun ti'j ja 
xbalun, ex ke stac in che ajben cyi'j tkan pe'n. 

Aju cyalil c'uxbil e ajben ti'j tja Dios 

21Tu'n orden tu'n Moisés, jaw cyi'n aj Leví jun tajlal cyi'j ke c'uxbil o che ajben 
tu'n tbant tja Dios, jatum tu'n tocx ten ju cax c'ubl tley Dios; ex a Itamar tcy'ajal 
pal Aarón oc te nejenel cye ti'j jlu. 

22Ate Bezaleel aju tcy'ajal Uri, tal tchman Hur ex tiyjil Judá, tbincha tcyakilju otok 
tzaj tma'n Kman te Moisés tu'n tbant, 

23ex o onin Aholiab ti'j, aju tcy'ajal Ahisamac ex tiyjil Dan. Ate jlu ba'n ximan ex 
mejor binchan tcyakil txcaj ak'untl; ba'n chmon xbalun tuc'ix twitz ti'j nok' 
ẍk'ilun que'yin, ẍjulin que'yin, cyak que'yin ex lino tbanilxix. 

24Tcyakil k'an pwak ajben tu'n tbant tcyakil ak'untl ti'j tja Dios, oyaj jlu pon k'i'n, 
ex japun 21 quintal talil tu'n tcyakil, ic tza'nx malbil in ajben tuj tja Dios. 

25Aju sak pwak jaw chmet cyxol xjal, japun 75 quintal tuc' 45 libr talil tu'n tcyakil, 
ic tza'nx malbil in ajben tuj tja Dios. 

26Cycyakil keju otok jaw cyajlal, tzaj ke' cyi'j keju otok che japun twi' winkin 
abk'i, o japun 603,550 cyajlal xinak tu'n tcyakil; ex teyle junjun cye xi tk'o'n jun 
tal sak pwak ch'ixmi mey ons talil ic tza'nx malbil in ajben tuj tja Dios. 

27Ax icx xi ti'n 75 quintal sak pwak tu'n cybant ke cyk'ukbil tkan tja Dios ex ke 
cyk'ukbil tkan xbalun te makbil. Tcyakil sak pwak lu ajben tu'n cybinchet 100 
cyk'ukbil tkan ja, ex teyle junjun tk'ukbil xi ti'n 75 libr sak pwak. 

28Ti'j ju 45 libr sak pwak jaw chmet cyxol cycyakil xjal, e baj tbincha'n Bezaleel 
ke ganch, ke argoy ex ke adorn cyjax tuj cywi' ke tkan. 

29Aju k'an c'uxbil xi k'o'n te oyaj, japun 50 quintal tu'n tcyakil. 

30Ti'jtzun k'an c'uxbil lu, e baj bincha'n ke tk'ukbil ttzi ja xbalun te mojbabl tibil, 
tuc'ix altar k'an c'uxbil ttx'otx'il, ex aju c'uxbil xawc'in toy' tu'n tcyaj ten tjak' 
chojbil oc tcub patit, ex cycyakil ke macbil in che ajben ti'j altar, 

31cyuc'ix ke cyk'ukbil tkan ti'jele pe'n, ke cyk'ukbil tkan ttzi ttxa'n pe'n, cycyakil 
ke stac in che ajben ti'j ja xbalun, ex ke stac in che ajben cyi'j ttxa'n pe'n. 

Éxodo 39 

Tej cycub binchet ke cyxbalun pal 

Éxodo 28.1-43 

1Ti'j nok' ẍk'ilun que'yin, ẍjulin que'yin ex cyak que'yin, e cub bincha'n ke xbalun 
nno'c cyk'o'n ke pal oc cyajben tuj tja Dios, cyuc'ix ke xbalun xjan in che ajben 
tu'n Aarón, ic tza'n otok tzaj tma'n Kman te Moisés. 

2Ax icx cub bincha'n aju capiẍay ti'j k'an pwak, ti'j nok' ẍk'ilun que'yin, ẍjulin 
que'yin, cyak que'yin ex nok' lino. 

3Baj tx'ino'n k'an pwak tu'n martiy, xaxj oc wen, ex cub kesin tu'n toc ic tza'n 
nok', tu'n t-xi' ch'in te ttze'yil xbalun ẍk'ilun que'yin, ẍjulin que'yin, cyak que'yin 
ex lino; tbanil binchben te. 

4E cub bincha'n ke twi semil, tu'n cymoje' ke cycabil ttxa'n capiẍay cywi semil. 

5Aju c'albil c'u'jbaj xi'yni ti'jxi capiẍay, tiklix tib tuc'il ex ax binchben te; ajben 
k'an pwak ti'j, tuc'ix nok' ẍk'ilun que'yin, ẍjulin que'yin, cyak que'yin ex lino 
chubemaj, ic tza'n otok tzaj tma'n Kman te Moisés. 

6E baj bincha'n ke abj ónice, e cu'x k'o'n cyuj cyk'ukbil k'an pwak cytx'otx'il, ex 
jatz c'ochin tu'n cycyaj ten cybi ke tcy'ajal Israel cywitz, ic tza'n twitz jun sey, 

7ex e cub tk'o'n Bezaleel cyibaj ke twi t-semil capiẍay. Cyu'ntzun ke abj lu in che 
tzaj na'n ke tcy'ajal Israel, ic tza'n otok tzaj tma'n Kman te Moisés. 

8Ax icx cub bincha'n aju tal xbalun nno'c ten ttzi xu'cbaj, tbanil binchbente, ex ax 
ttze'yil ic tza'n te capiẍay; ajben k'an pwak ti'j, tuc'ix nok' ẍk'ilun que'yin, ẍjulun 
que'yin, cyak que'yin ex lino chubemaj. 

9Mejetz'in tten twitz ex junx cyaj tnukbil tuc'il twitz; jun xc'achub tnukbil ex jun 
xc'achub twitz. 

10E oc k'o'n cyaje txol tal abj tbanilxix ti'j. Tuj tnejel txol oc k'o'n jun tal abj sardio, 
jun topacio ex jun carbunclo. 

11Tuj tcabin txol oc k'o'n jun tal abj esmeralda, jun zafiro ex jun diamante. 

12Tuj toxin txol oc k'o'n jun tal abj jacinto, jun ágata ex jun amatista. 

13Ex tuj tcyajin txol oc k'o'n jun tal abj berilo, jun ónice ex jun jaspe. Cycyakil ke 
tal abj lu k'ukl cycub tibaj cyk'ukbil k'an pwak cytx'otx'il. 

14Ax cyajlal ke tal abj ic tza'n cyajlal ke tcy'ajal Israel, cablaj cybet. Ic tza'n twitz 
jun sey jatz c'ochin, tu'n tcyaj ten tbi jun c'loj tiyjil Israel twitz teyle junjun abj. 

15Ti'j tal xbalun nno'c ten ttzi xu'cbaj e cub bincha'n ke caden k'an pwak tbanilxix 
cytx'otx'il, ex xpaltx'i'n cyten; 

16ax icx e cub bincha'n cabe cyk'ukbil argoy, ex cab argoy k'an pwak cytx'otx'il, 
ex e oc k'o'n ke cab argoy cyi'j cycabil ttxa'n tal xbalun. 

17E oc k'o'n cycabil ttxa'n caden k'an pwak cytx'otx'il cyuj argoy e oc ten cyi'j 
cycabil tbutx' tal xbalun, 

18ex e oc k'o'n cabetl cytxa'n caden cyi'j ke cyk'ukbil k'an pwak cytx'otx'il 
cyocsa'n cyi'j ke cabe twi t-semil twitz capiẍay. 

19E cub bincha'ntl cab argoy k'an pwak cytx'otx'il ex e oc k'o'n cyi'j cycabil tbutx' 
tal xbalun tjak'xi, aju toc twitz capiẍay. 

20Ax icx e cub bincha'n cabetl argoy k'an pwak cytx'otx'il, ex e oc k'o'n ti'j cycabil 
pac' capiẍay, nikayin ttxlaj slapbil te ex tibaj c'albil tc'u'j capiẍay. 

21Tu'n jun c'albil ẍk'ilun que'yin e oc c'alo'n ke argoy cyoc ti'j tbutx' tal xbalun, 
cyuc'il keju argoy cyoc ti'j capiẍay, tu'ntzun tcyaj ten tal xbalun tibaj c'albil tc'u'j 
capiẍay ex tu'n mi'n tel tpa'n tib tal xbalun ti'j capiẍay, ic tza'n otok tzaj tma'n 
Kman te Moisés. 

22Ax icx cu'tz tchmo'n aju xbalun nno'c tujxi capiẍay ti'j nok' ẍk'ilun que'yin, 

23ex cyaj tk'o'n jun toy' tuj tmij tu'n tjax wibaj tuj. Cub slapun jun tkul ttzi'yile 
toy' lu, ic tza'n cyten ke chicyet tz'u'm, tu'ntzun mi'n t-xi tzakj. 

24Ttxa'nile xbalun lu e cub bincha'n tilbilal carnad ẍok', ti'j nok' ẍk'ilun que'yin, 
ẍjulin que'yin, cyak que'yin ex lino chubemaj. 

25E cub bincha'n tal campan k'an pwak tbanilxix cytx'otx'il, ex e ocx k'o'n cyxol 
tilbilal carnad ẍok' ttxa'nile xbalun; 

26jun tal campan ex jun carnad ẍok', juntl tal campan ex juntl carnad ẍok', iclex 
tten ttxa'nile t-xbalun Aarón oc tajben tuj tak'un te pal, ic tza'n otok tzaj tma'n 
Kman te Moisés. 

27Ax icx e cu'tz chmo'n ke ẍjo'w ti'j nok' lino, tu'n cyajben te Aarón ex cye tcy'ajal, 

28tuc'ix ju potzbil twi' tnejel pal cu'tz chmo'n ti'j nok' lino tbanilxix, ex ke potzbil 
wibaj tbanilxix cye mastl pal, ex ke calsonsiy e cu'tz chmo'n ti'j nok' lino 
chubemaj, 

29tuc'ix c'albil c'u'jbaj cu'tz chmon ti'j lino chubemaj, ti'j nok' ẍk'ilun que'yin, 
ẍjulin que'yin ex cyak que'yin, ic tza'n otok tzaj tma'n Kman te Moisés. 

30Cub bincha'n aju tal tz'lom xjan ti'j k'an pwak tbanilxix, ex jatz c'ochin twitz ic 
tza'n jun sey, tu'n cycyaj ten ke yol lu ti'j: XJANSAMAJ TE JLU TE KMAN. 

31Oc k'o'n jun tak'al tal tz'lom ẍk'ilun que'yin, tu'n toc k'ot ti'j potzbil wibaj, ic 
tza'n otok tzaj tma'n Kman te Moisés. 

Tej tbaj bant ja xbalun te mojbabl tibil 
Éxodo 35.10-19 



181 

 

 
Mam del Norte 

© 1993 Sociedades Bíblicas Unidas. 
  

 

 

32Cyja'tzun tten jupet ak'untl ti'j tja Dios, aju ja xbalun te mojbabl tibil. O 
cybincha aj Israel tcyakil ic tza'n otok tzaj tma'n Kman te Moisés. 

33Ultzun cyi'n tja Dios tuj tcwent Moisés. Ul cyi'n aju ja xbalun te mojbabl tibil, 
cyuc'ix ke macbil in che ajben ti'j: Ke ganch, ke tz'lom, ke tze' te tk'e'lil, ke tkan 
ex ke cyk'ukbil tkan; 

34aju maksibl te ja xbalun binchamaj ti'j ttz'umal ẍne'l toc tc'a' cyak que'yin, aju 
maksibl binchamaj ti'j tz'u'm tbanilxix, aju xbalun te makbil tetz twitz cax; 

35aju cax c'ubl tley Dios cyuc'ix ke tze' te tanubl te ex aju tmaksil; 

36aju mes cyuc'ix cycyakil ke macbil in che ajben ti'j ex ke pan in che cub k'o'n 
twitz Kman; 

37aju cycubil candil k'an pwak tbanilxix ttx'otx'il, cyuc'ix ke candil akeju txolin 
cyten, ex cycyakil ke macbil in che ajben ti'j, tuc'ix ju aseyt tu'n tk'onte spic'un; 

38aju altar k'an pwak ttx'otx'il, aju aseyt tu'n tajben oc toc toclen jun xjal, aju 
storac tbanilxix tc'oc'jal, aju xbalun te makbil tu'n toc ttzi ja xbalun, 

39aju altar k'an c'uxbil ttx'otx'il tuc'ix ju k'an c'uxbil xawc'in toy' in cyaj tjak' 
chojbil oc tcub patit, ke tze' te tanubl te, cyuc'ix cycyakil ke macbil in che ajben 
ti'j, aju tcubil a' tuc'ix tk'ukbil, 

40ke xbalun te makbil ti'jele pe'n, ke tkan, ke cyk'ukbil tkan, aju xbalun te makbil 
tu'n toc ttzi pe'n, ke c'albil tkan pe'n, ke stac, ex cycyakil ke ti'xti in che ajben ti'j 
tja Dios aju ja xbalun te mojbabl tibil, 

41ke xbalun tu'n toc cyk'o'n pal oc cyajben tuj tja Dios, ke xbalun xjansamaj tu'n 
tajben te pal Aarón ex ke cyxbalun tcy'ajal oc cyajben te pal. 

42O cybincha aj Israel tcyakil ak'untl ic tza'n otok tzaj tma'n Kman te Moisés. 

43O til Moisés tcyakil ak'untl otok cybincha, otok bant cyu'n ic tza'nx otok tzaj 
tma'n Kman, ex e cub tcy'iwla'n. 

Éxodo 40 

Tej t-xjanset tja Dios 

1Tzaj tma'n Kman te Moisés cyja': 

2Tuj tnejel k'ij te tnejel xjaw cjawil twabana njaye, aju ja xbalun te mojbabl tibil. 

3C'oquex tk'o'na cax c'ubl nleye tuj, ex cbel tk'o'na xbalun te makbil tuj tmij ja, 
tu'ntzun mi'n tk'ancha'lin cax. 

4C'oquex tk'o'na aju mes tuj, ex che bel tk'o'na tuj ttxolil keju che bel ten tibaj. 
Ax icx c'oquex tk'o'na aju cycubil candil ex che oquel ttxako'na ke candil. 

5Cbel tk'o'na aju altar k'an pwak ttx'otx'il te patbil storac twitz cax c'ubl nleye, 
ex cjawil tyobina xbalun ttzi njaye. 

6Te tibajxi cbel tk'o'na aju altar te patbil chojbil twitz ttzi njaye, aju ja xbalun te 
mojbabl tibil. 

7Cbeltzun tk'o'na aju tcubil a' t-xol ja xbalun te mojbabl tibil tuc'il altar, ex cbelex 
tnojsa'na tu'n a'. 

8Cbel tbincha'na jun ttxa'n pe'n ti'jele ex cjawil tyobina xbalun te makbil ttzi 
pe'n. 

9Ctzajeltzun ti'na aju aseyt in ajben oc toc toclen jun xjal, cbel tko'na ch'in tibaj 
njaye ex tibaj tcyakilju tocx tuj. Tcyakilju in ajben tuj, cxjansetel tu'na ex c'oquel 
te xjan. 

10Ax icx cbel tko'na ch'in aseyt tibaj altar te patbil chojbil, ex cyibaj cycyakil ke 
macbil in che ajben ti'j. Cxjanseteltzun tu'na ex c'oquel te jun altar xjanxix. 

11Ax icx cbel tko'na ch'in aseyt tibaj tcubil a' ex tibaj tk'ukbil, ex cxjanseteltzun 
tu'na. 

12Cxeltzun ti'na Aarón cyuc'ix ke tcy'ajal ttzi ja xbalun te mojbabl tibil, ex che 
bajel ttx'jo'na tu'n a'. 

13Che oquel tk'o'na ke xbalun xjan ti'j Aarón, cbel tko'na aseyt tibaj twi' ex 
cxjansetel tu'na tu'n toc te pal te weye. 

14Te tibajxi che pol tlak'ba'na ke tcy'ajal, ex c'oquel tk'o'na ke ẍjo'w cyi'j. 

15Cbel tko'na aseyt tibaj cywi', ic tza'n cub tko'na aseyt tibaj twi cyman, ex che 
oquel te pal te weye. C'oqueltzun cyoclen te pal, ex aju cyoclen lu cucx ctel te 
jumajx tuj tcyakil tabk'iyil, chi Kman. 

16O tbincha Moisés tcyakil ic tza'n otok tzaj tma'n Kman te. 

17Tuj tnejel k'ij te tnejel xjaw te tcabin abk'i cyetzlen aj Israel tuj Ejipt, jaw wabit 
tja Dios. 

18Tej tjaw twaban Moisés tja Dios, e cub tk'o'n ke tk'ukbil, e oc ttxolba'n ke 
tz'lom, e oc tk'o'n ke tze' te tk'e'lil, ex e cu'x tk'o'n ke tkan. 

19Jax tk'o'n xbalun twi tja Dios ex jax tk'o'n juntl tmaksil tibaj, ic tza'n otok tzaj 
tma'n Kman te. 

20Tzajtzun ti'n Moisés aju ley ex cu'x tk'o'n tuj cax. E oc tk'o'n ke tze' tolin cyi'j 
ti'j cax ex cub tk'o'n tmaksil. 

21Ocxtzun tk'o'n Moisés aju cax c'ubl tley Dios tuj ja xbalun, ex cub tk'o'n xbalun 
te makbil tuj tmij ja tu'ntzun mi'n tk'ancha'lin cax, ic tza'n otok tzaj tma'n Kman 
te. 

22Ocx tk'o'n aju mes tuj ja xbalun te mojbabl tibil, tuj tumlal tbank'ab k'ij ex ti'jtzi 
xbalun te makbil, 

23ex tibaj mes lu, e cub ttxolba'n ke pan in che cub k'o'n twitz Kman, ic tza'n otok 
tzaj tma'n Kman te. 

24Ocx tk'o'n aju cycubil candil tuj ja xbalun te mojbabl tibil, tuj tumlal tnayaj k'ij, 
twitz mes ex ti'jtzi xbalun te makbil, 

25ex e oc ttxako'n ke candil twitz Kman, ic tza'n otok tzaj tma'n Kman te. 

26Ocx tk'o'n aju altar k'an pwak ttx'otx'il te patbil storac tuj ja xbalun te mojbabl 
tibil, twitz xbalun te makbil, 

27ex cub tpatun storac at tc'oc'jal tibaj, ic tza'n otok tzaj tma'n Kman te. 

28Jaw tyobin aju xbalun ttzi tja Dios. 

29Cub tk'o'n aju altar te patbil chojbil twitz ttzi tja Dios, aju ja xbalun te mojbabl 
tibil, ex e cub tpatun ke alumaj tibaj, tuc'ix twitz awal, te jun oyaj te Kman, ic 
tza'n otok tzaj tma'n te. 

30Cub tk'o'n aju tcubil a' t-xol ja xbalun te mojbabl tibil tuc'il altar, ex cu'x 
tnojsa'n tu'n a' te tx'ajbil. 

31Atzun in che el ttx'jo'ntok tk'ab Moisés cyuc'ix ke tkan, icx te Aarón ex ke 
tcy'ajal. 

32Oc cyocx tuj ja xbalun te mojbabl tibil ex oc cypon lak'e' ti'j altar, tnejel in che 
tx'ajintok, ic tza'n otok tzaj tma'n Kman te Moisés. 

33Te bajsbil oc tk'o'n Moisés pe'n ti'jele tja Dios, ex ti'jele ttxa'n tpe'n jatum tcub 
altar te patbil chojbil, ex jaw tyobin aju xbalun ttzi pe'n. Cyja'tzun tten baj bant 
aju ak'untl tu'n Moisés. 

Cub ten muj tibaj ja xbalun te mojbabl tibil 
Números 9.15-23 

34Cub ten muj tibaj ja xbalun te mojbabl tibil ex o noj tuj tu'n tajwalil Kman. 

35Minti' o bant tu'n tocx Moisés tuj ja xbalun te mojbabl tibil, porque otok cub 
ten muj tibaj ex nojnitok tuj tu'n tajwalil Kman. 

36Oc tjaw lak'e' muj tibaj ja xbalun te mojbabl tibil, in jaw cyi'ntok aj Israel cyja 
ex in che ic' bettok. 

37Katzun minti' in jaw lak'e' muj, minti' in jaw cyi'n cyja, ex maxi in che ic' bet oc 
tjaw lak'e' muj. 

38Te k'ijl in cub tentok aju muj te Kman tibaj ja xbalun te mojbabl tibil, atzun te 
konic'an in cub tentok k'ak' tibaj, ex k'ancha'ltok jlu cywitz cycyakil aj Israel. 
Iclex tten tcyakil maj oc cyic' bet ex nok jatum oc cycub ten. 

Levítico 

Levítico 1 

Ke alumaj in che cub patit te oyaj te Dios 

1O txocl Moisés tu'n Kman max tuj ja xbalun te mojbabl tibil ex tma: 

2Yolina cyuc'il aj Israel ex k'manxa cye cyja': Ka at jun cye ma tzaj tk'o'n alumaj 
te jun oyaj weye, ba'n tu'n tetz ti'n cyxol ke twacẍ ex ka cyxol ke t-ẍne'l. 

3Ka cyxol ke tex twacẍ c'eletz ti'n aju ctzajel tk'o'n weye te jun oyaj patun in cub, 
il ti'j tu'n ttzaj tk'o'n jun tor minti' ch'in tpaltil. Tu'n tc'monjtz oyaj lu, il ti'j tu'n 
tcub patit nwitze ttzi ja xbalun te mojbabl tibil, 

4ex cbel tk'o'n xjal tk'ab tibaj twi' alumaj. Cyja'tzun cc'monjtzel alumaj ex 
cnajsetel til xjal. 

5C'oquex tkesin xjal tjak' tkul tor nwitze, atzun cye pal tiyjil Aarón, ctzajel 
cyyec'un chic' nwitze, ex te tibajxi c'oquel cytx'ito'n ti'jele tc'u'j altar aju tcubsa'n 
ttzi ja xbalun te mojbabl tibil. 

6C'elel ti'n ttz'umal ex cbajel tkesin xjal t-ximlal alumaj tuj piẍun, 

7atzun cye pal, akeju tiyjil Aarón, cbel cyk'o'n k'ak' tibaj altar ex cbel cybincha'n 
tten si' tibaj. 

8Ex cbel cyk'o'n alumaj tuj piẍun tten, tuc'ix twi', tuc'ix t-sebyil, tibaj k'ak' tjax 
tibaj altar. 

9Ex ax xjal cbajel tx'jonte tuj tc'u'j alumaj tu'n a', cyuc'ix ke tkan; atzunte pal cbel 
tpatun tcyakil jlu tibaj altar, te jun oyaj patun in cub at tc'oc'jal in chin tzalaje ti'j. 

10Ka cyxol ke tex t-ẍne'l ex ka tchip c'eletz ti'n aju ctzajel tk'o'n weye te jun oyaj 
patun in cub, il ti'j tu'n ttzaj tk'o'n jun tman minti' tpaltil. 

11C'oquex tkesin xjal tjak' tkul alumaj nwitze tuj tbank'ab k'ij te altar. Atzun cye 
pal tiyjil Aarón, cxel cytx'ito'n tchc'el alumaj ti'jele tc'u'j altar. 

12Cbajel tkesin xjal t-ximlal alumaj tuj piẍun; atzunte pal cbel tk'o'n chibj kesimaj 
tibaj si' in c'ant tu'n k'ak' tjax tibaj altar, junx tuc'il twi' ex t-sebyil. 

13Ex ax xjal cbajel tx'jonte keju tuj tc'u'j alumaj tu'n a', cyuc'ix ke tkan ex ke tcux; 
atzunte pal cbel tpatun tcyakil jlu tibaj altar te jun oyaj patun in cub at tc'oc'jal 
in chin tzalaje ti'j. 

14Katzun jun chyu'j ctzajel tk'o'n xjal te toyaj patun in cub te weye, il ti'j tu'n ttzaj 
tk'o'n jun ẍpo'k ex ka jun tal paloma. 

15Ctzajel ti'n pal aju chyu'j, c'elel tjawo'n twi' ex cbel tpatun tibaj altar tel-lenxi 
tyatz'o'n tchc'el ti'j tc'u'j altar. 

16C'eletz ti'n twabl chyu'j tuc'ix tcyakil ttz'ilil at tuj, ex c'elex t-xo'n tumlal tjawitz 
k'ij te altar, tuj lugar jatum nne'x ket tza'j; 

17ex cbel tpic'chu'n ttzi t-xu'c chyu'j ex ctzajel ttzyu'n cyi'j ke tk'ab, pero mi'n cub 
ti'n tmij, ex te mancbilxitzun cbel tpatun chyu'j te oyaj tibaj si' in c'ant tu'n k'ak' 
tjax tibaj altar, te jun oyaj patun in cub at tc'oc'jal in chin tzalaje ti'j. 

Levítico 2 

Ke oyaj ti'j twitz awal 

1Ka at jun ma tzaj k'inte jun oyaj te Kman ti'j twitz awal, ba'n tu'n ttzaj ti'n aju 
arin mas tbanilxix, ex cbel tko'n aseyt tibaj tuc'ix storac; 

2ex cxel ti'n cyuc'il ke pal akeju tcy'ajal Aarón, ex atzun jun cye cxel ti'n jun yub 
arin tuc'ix aseyt, junx tuc'il tcyakil storac, ex cbel tpatun tibaj altar te jun oyaj 
cucx tu'n ttzaj na't xjal ti'j; jun oyaj patun in cub at tc'oc'jal in chin tzalaje ti'j. 

3Ex atzunju csobryil ti'j oyaj, c'ajbel te Aarón ex ke tiyjil. Aju oyaj lu xjansamajxix 
junx cyuc'il ke oyaj patun in che cub te nimbil weye. 

4Ka ma txi cyk'o'ne jun oyaj ti'j twitz awal tzk'ajsamaj tuj jorni, cybinchame ke 
pan ti'j tbanil arin xyok'amaj tuc'il aseyt, pero mi'n txi cyk'o'ne t-samel tuj tu'n 
tjaw mal tc'u'j, ex ka aju pan xaxj minti' t-samel tuj tu'n tjaw mal tc'u'j ex su'n 
aseyt cyi'j. 

5Ka ma txi cyk'o'ne cyoyaje twitz awal tzk'ajsamaj tuj sartén, cyk'onxe aju arin 
mas tbanil, xyok'amaj tuc'il aseyt ex minti' t-samel tuj tu'n tjaw mal tc'u'j; 

6cbel cypiẍune ex cbel cyk'o'ne aseyt tibaj, jun oyaj jlu ti'j twitz awal. 

7Ka ma txi cyk'o'ne cyoyaje twitz awal tzk'ajsamaj tuj xc'o'n, cyk'onxe aju arin 
mas tbanil tuc'ix aseyt tu'n t-xi' tuj. 

8Octzun tbant tten cyoyaje ctzajel cyk'o'ne weye cyi'j ke ti'xti lu, ba'n tu'n t-xi 
cyk'o'ne te pal, atzunte pal cxel k'inte te max twitz altar. 

9C'eleltzun ti'n pal ch'in ti'j oyaj lu tu'n tcub tpatun tibaj altar te jun oyaj cucx 
tu'n ttzaj na't xjal ti'j, patun in cub, at tc'oc'jal in chin tzalaje ti'j. 

10Ex atzunju csobryil ti'j oyaj c'ajbel te Aarón ex cye tiyjil. Aju oyaj lu xjansamaj 
cyxol ke oyaj in che cub patit te nimbil weye. 

11Mi'n txi cyk'o'ne t-samel tu'n tjaw mal tc'u'j tuj oyaj aju ctzajel cyk'o'ne weye 
ti'j twitz awal, porque mi jun wik t-samel ex mi ta'l cab cbel cypatune te jun oyaj 
weye. 

12Ba'n tu'n ttzaj cyk'o'ne weye aju oyaj at t-samel tuj tu'n tjaw mal tc'u'j ex ka 
ta'l cab, ic tza'n ke oyaj ti'j tnejel twitz awal, pero mlay cub patit tibaj altar ic 
tza'n oyaj at tc'oc'jal. 

13Ba'n tu'n toc cyk'o'ne atz'an cyi'j cycyakil cyoyaje twitz awal, ex mi'n tzic' tna'l 
cyu'ne tu'n toc atz'an ti'j cyoyaje; porque aju atz'an in ajben tu'n ttzaj na't aju yol 
o cyaj bant ti'j wu'ne cyuc'ile. Cyi'j cycyakil cyoyaje ba'n tu'n toc cyk'o'ne atz'an. 

14Ka ma tzaj cyk'o'ne cyoyaje weye ti'j tnejel twitz cyawale, ba'n tu'n ttzaj 
cyk'o'ne jun che'l tx'i'limaj tuj k'ak', ex pa'mx twi'. 

15Cbel cyk'o'ne aseyt tuc'ix storac tibaj, tu'nju oyaj ti'j twitz awal jlu. 

16Cbeltzun tpatun pal ch'in twitz awal otok baj pa'mx twi', tuc'ix ch'in aseyt ex 
tcyakil storac, te jun oyaj cucx tu'n ttzaj na't xjal ti'j, patun in cub te nimbil weye. 

Levítico 3 

Ke chojbil te mojbabl tibil tuc'il Dios 

1Ka at jun ma tz'etz k'inte jun vac ex ka jun tor cyxol ke twacẍ tu'n ttzaj tk'o'n 
weye te jun chojbil te mojbabl tibil wuc'ile, aju alumaj ctzajel tk'o'n il ti'j minti' 
tpaltil. 

2Aju xjal cxel k'onte oyaj cbel tk'o'n tk'ab tibaj twi alumaj, ex c'oquex tkesin tjak' 
tkul twitz ja xbalun te mojbabl tibil. Atzun cye pal, akeju tiyjil Aarón, c'oquel 
cytx'ito'n chic' ti'jele tc'u'j altar. 

3Ex aju seb tocsa'n cyi'j ke tuj tc'u'j alumaj ctzajel tk'o'n xjal te jun chojbil te 
mojbabl tibil wuc'ile, te jun oyaj patun in cub, 

4cyuc'ix ke tchenak' tuc'ix seb tocsa'n cyi'j, tuc'ix seb tocsa'n ttzal ti'j, tuc'ix seb 
toc ti'j ttx'otx'; a jlu c'elel ti'n junx cyuc'il ke tchenak'. 

5Atzun cye pal akeju tiyjil Aarón, cbel cypatun tcyakil jlu tibaj altar, tibaj chojbil 
tcub tibaj si' in c'ant tu'n k'ak' te jun oyaj patun in cub, at tc'oc'jal in chin tzalaje 
ti'j. 

6Katzun ẍne'l toyaj xjal ctzajel tk'o'n te jun chojbil te mojbabl tibil wuc'ile, ba'n 
tu'n ttzaj tk'o'n jun tman ẍne'l ex ka jun ttxu', pero il ti'j minti' tpaltil. 

7Katzun tal ẍne'l toyaj ctzajel tk'o'n oc tpon ti'n nwitze, 

8cbel tk'o'n tk'ab tibaj twi' tal ẍne'l, ex te tibajxi c'oquex tkesin tjak' tkul twitz ja 
xbalun te mojbabl tibil. Atzun cye pal akeju tiyjil Aarón, c'oquel cytx'ito'n chic' 
ti'jele tc'u'j altar. 

9Ax icx cxel tk'o'n xjal t-sebyil alumaj, tuc'ix tje' ctzajelx tkesin max t-xe tk'ukbil, 
tuc'ix seb tocsa'n cyi'j ke tuj tc'u'j, te jun chojbil te mojbabl tibil wuc'ile, ex te jun 
oyaj patun in cub, 

10cyuc'ix ke tchenak' tuc'ix seb tocsa'n cyi'j, tuc'ix seb tocsa'n ttzal ti'j, tuc'ix seb 
toc ti'j ttx'otx'; a jlu c'elel ti'n junx cyuc'il ke tchenak'. 

11Atzun cye pal cbel cypatun tcyakil jlu tibaj altar, ic tza'n wabj patun in cub te 
jun oyaj te nimbil weye. 

12Katzun chip toyaj xjal ctzajel tk'o'n, oc tpon ti'n nwitze 

13cbel tk'o'n tk'ab tibaj twi chip, ex te tibajxi c'oquex tkesin tjak' tkul twitz ja 
xbalun te mojbabl tibil; atzun cye pal akeju tiyjil Aarón, c'oquel cytx'ito'n chic' 
ti'jele tc'u'j altar. 

14Cxel tk'o'n xjal tcyakil seb tocsa'n cyi'j ke tuj tc'u'j chip te jun oyaj patun in cub 
te nimbil weye, 

15cyuc'ix ke tchenak' tuc'ix seb tocsa'n cyi'j, tuc'ix seb toc ttzal ti'j, tuc'ix seb toc 
ti'j ttx'otx'; a jlu c'elel ti'n junx cyuc'il ke tchenak'. 

16Atzunte pal cbel tpatun tcyakil jlu tibaj altar, ic tza'n wabj patun in cub te jun 
oyaj at tc'oc'jal in chin tzalaje ti'j. Porque weye tcyakil cysebyil alumaj, il ti'j tu'n 
ttzaj k'ot weye. 

17Cyjel ten ju ley lu cyuc'ile te jumajx, tu'n tajben te cyeye ex cye cyiyjile nok 
alcyex lugar che tele: Mi'n txi cychyo'ne seb ex mi chic'. 

Levítico 4 

Ke chojbil ti'j il 

1Tzaj yolin Kman tuc'il Moisés ex tma: 

2K'manxa jlu cye aj Israel: Ka at jun xjal ma binchan il, ex ka ma tzic' cyibaj ke 
nmandamyente tu'nju minti' ba'n tu'n ka mya ba'n, ex ka otok tbincha jun ti'xti 
k'ma'maj tu'n mi'n tbinchante, atzun jlu cbantel tu'n: 

3Ka a tnejel pal ma binchan il, ex tu'n jlu in tzaj ti'n mya ba'n cyibaj tnam xjal, il 
ti'j tu'n ttzaj tk'o'n weye jun tal tor minti' tpaltil, te chojbil il otok tbincha. 

4Ctzajel ti'n nwitze ttzi ja xbalun te mojbabl tibil; atzun cbel tk'o'n tk'ab tibaj twi' 
tal tor, ex c'oquex tkesin tjak' tkul alumaj nwitze. 

5Te tibajxi, axju tnejel pal cxel k'inte ch'in tchc'el tal tor tu'n tpon ti'n tuj ja 
xbalun te mojbabl tibil; 

6atzun cbelex tmu'n twi' tal tk'ab tuj chic' ex cbel ttx'ito'n wuk maj nwitze tumlal 
xbalun tcub tuj tmij njaye. 

7Ax icx c'oquel t-su'n ch'in chic' cyi'j ke tcach altar te patbil storac at tc'oc'jal, aju 
tcubsa'n nwitze tuj ja xbalun te mojbabl tibil, ex tcyakiltzunju chic' csobryil 
cbelex tko'n t-xe tkan altar te patbil chojbil, aju tcubsa'n twitz ja xbalun te 
mojbabl tibil. 

8C'elel ti'n ti'j tal tor te chojbil il tcyakil seb tocsa'n cyi'j ke tuj tc'u'j, 

9cyuc'ix ke cabe tchenak', tuc'ix seb tocsa'n ttzal ti'j ex seb tocsa'n ti'j ttx'otx'; a 
jlu c'elel ti'n junx cyuc'il ke tchenak', 

10ic tza'nx nne'l k'it ti'j tal tor, in xi k'ot te oyaj te mojbabl tibil wuc'ile. Ex ax te 
pal cbel patunte tibaj altar te patbil chojbil. 

11Atzunju ttz'umal tal tor tuc'ix tcyakil tchibjal, tuc'ix twi', cyuc'ix ke tkan, cyuc'ix 
ke tuj tc'u'j ex ttxa', 

12ex ka tcyakilcu t-ximlal tal tor, c'elex ti'n tuj jun lugar sak ti'jxi campament, tuj 
lugar jatum nne'x ket tza'j, ex tibajtzun tza'j lu, cbel tk'o'n si' ex c'oquel tk'o'n 
tk'ak'al. 

13Katzun cycyakil aj Israel ma che binchan il ex ka ma che ic' cyibaj ke 
nmandamyente, tu'nju minti' ba'n cyu'n ka mya ba'n aju otok cybincha, ex ka ma 
cybincha jun ti'xti k'ma'maj tu'n mi'n cybinchante, ex ka mi jun ma tz'el tnic' ti'j 
ka otok che binchan il; masque icju, at cyil ti'j. 

14Octzun tel cynic' ti'j il otok cybincha, il ti'j tu'n t-xi cyk'o'n jun tal tor te chojbil 
cyil. Cxel cyi'n twitz ja xbalun te mojbabl tibil, 

15atzun ke cytijil xjal te tnam cbel cyk'o'n cyk'ab tibaj twi' tal tor nwitze, ex 
axtzun c'oquex cykesin tjak' tkul alumaj. 

16Atzunte tnejel pal cxel ti'n ch'in tchc'el tal tor tuj ja xbalun te mojbabl tibil, 

17cbelex tmu'n tal tk'ab tuj chic' ex cxel ttx'ito'n wuk maj nwitze tumlal xbalun 
tcub tuj tmij njaye. 

18Ax icx c'oquel t-su'n ch'in chic' cyi'j ke tcach altar tcubsa'n nwitze tuj ja xbalun 
te mojbabl tibil. Ex tcyakil chic' csobryil, cbelex tko'n t-xe tkan altar te patbil 
chojbil, aju tcubsa'n twitz ja xbalun te mojbabl tibil. 

19Ax icx c'elel ti'n tcyakil t-sebyil tal tor, ex cbel tpatun tibaj altar. 

20Ax cbantel ti'j tal tor lu ic tza'n in bant ti'j tal tor in xi k'ot te chojbil il; cyja'tzun 
tten cchjetel cyil xjal tu'n pal, ex cnajsetel cyil. 

21C'elex ti'n tal tor ti'jxi campament ex cbel tpatun, icx ctembil tu'n ic tza'nx otok 
tbincha ti'j tnejel tal tor, porque chojbil cyil tnam xjal alumaj lu. 



189 

 

 
Mam del Norte 

© 1993 Sociedades Bíblicas Unidas. 
  

 

 

22Katzun jun nejenel ma binchan il, ex ka ma tzic' cyibaj ke nmandamyente, 
akine Tdios, tu'nju minti' ba'n tu'n ka mya ba'n, ex otok tbincha jun ti'xti 
k'ma'maj tu'n mi'n tbinchante, at til ti'j jlu. 

23Octzun tel tnic' ti'j aju il otok tbincha, il ti'j tu'n t-xi ti'n jun tman chip minti' 
tpaltil te chojbil til. 

24Cbel tk'o'n tk'ab tibaj twi' tman chip, ex c'oquex tkesin tjak' tkul alumaj nwitze 
tuj lugar jatum in che cub byo'n ke alumaj patun in che cub, porque chojbil il jlu. 

25Atzunte pal ctzajel ti'n tu'n twi' tal tk'ab ch'in tchc'el alumaj otok txi k'ot te 
chojbil il, ex c'oquel t-su'n cyi'j ke tcach altar te patbil chojbil, ex tcyakilju chic' 
csobryil cbelex tko'n t-xe tkan altar, 

26ex cbel tpatun pal tcyakil t-sebyil alumaj tibaj altar, ic tza'n in tenba t-sebyil 
alumaj in xi k'ot te chojbil te mojbabl tibil wuc'ile. Cyja'tzun cchjetel til nejenel 
tu'n pal, ex cnajseteltzun til. 

27Katzun nok elajx jun xjal ma binchan il, ex ka ma tzic' cyibaj ke nmandamyente 
tu'nju minti' ba'n tu'n ka otok tbincha jun ti'xti k'ma'maj tu'n mi'n tbinchante, ax 
at til ti'j. 

28Octzun tel tnic' ti'j il otok tbincha, il ti'j tu'n ttzaj ti'n jun ttxu chip minti' tpaltil 
te chojbil il otok tbincha. 

29Cbeltzun tk'o'n tk'ab tibaj twi' ttxu chip, aju cxel tk'o'n te chojbil til, ex c'oquex 
tkesin tjak' tkul alumaj tuj lugar jatum in cub patit chojbil. 

30Atzunte pal ctzajel ti'n ch'in chic' tu'n twi' tal tk'ab ex c'oquel t-su'n cyi'j ke 
tcach altar te patbil chojbil, ex tcyakil chic' csobryil cbelex tko'n t-xe tkan altar. 

31Ax icx c'elel ti'n tcyakil t-sebyil, ic tza'nx nne'l k'it ti'j alumaj in xi k'ot te chojbil 
te mojbabl tibil wuc'ile, ex cbel tpatun tibaj altar te jun oyaj at tc'oc'jal in chin 
tzalaje ti'j. Cyja'tzun cchjetel til xjal tu'n pal, ex cnajseteltzun til. 

32Katzun jun ẍne'l ma tzaj ti'n xjal te chojbil til, il ti'j tu'n ttzaj ti'n jun ttxu ẍne'l 
minti' tpaltil. 

33Cbel tk'o'n tk'ab tibaj twi' ttxu ẍne'l, ex c'oquex tkesin tjak' tkul alumaj te 
chojbil il, tuj lugar jatum in che cub byo'n ke alumaj patun in che cub. 

34Atzunte pal ctzajel ti'n tu'n twi' tal tk'ab ch'in tchc'el alumaj otok txi k'ot te 
chojbil il, ex c'oquel t-su'n cyi'j ke tcach altar te patbil chojbil, ex tcyakil chic' 
csobryil cbelex tko'n t-xe' tkan altar, 

35ex c'elel ti'n tcyakil t-sebyil, ic tza'nx nne'l k'it ti'j tal tman ẍne'l in xi k'ot te jun 
chojbil te mojbabl tibil wuc'ile, ex cbel tpatun t-sebyil tibaj altar, junx cyuc'il ke 
oyaj patun in che cub nwitze. Cyja'tzun cchjetel til xjal tu'n pal, ex cnajseteltzun 
til. 

Levítico 5 

Ke chojbil ti'j nimcu txcaj il 

1Ka at jun xjal ma txconjtz tu'n toc te testiw tu'n t-xi tma'n aju otok til ex ka otok 
tbi, ex ka ma cub tewan tu'n mi'n t-xi tma'n, jun il jlu ex a cxel ikante il. 

2Ax icx ka at jun xjal ma tz'oc maconte jun ti'xti tz'il, ic tza'n t-ximlal jun jil tz'il 
ex cyimni, ka jun txcup ex ka jun alumaj, ex ka t-ximlal jun jil tz'il jaku'n in xi' 
tc'u'j twitz tx'otx', ax icx ctz'ilixtel xjal tu'n jlu, ex at til ti'j, masque minti' otok 
tna' oc tic' tacl ti'j. 

3Ka at jun xjal ma tz'oc maconte t-ximlal jun xjal ttz'ilsan tib nok tu'n alcyexcu 
ttz'ilil, ex ka minti' ma tz'el tnic' ti'j, ex ka te tibajxi c'elel tnic' ti'j, at til ti'j jlu. 

4Ka at jun xjal ma txi tziyante jun yol jurat naj, ka ba'n ex ka mya ba'n ju yol, ex 
ka mya ximamaj tu'n, ex ka minti' ma tz'el tnic' ti'j tujx or lu, pero ka te tibajxi 
c'elel tnic' ti'j, at til ti'j jlu. 

5Aju xjal cbinchalte il nok alcyexcu jun cyxol ke jlu, il ti'j tu'n tjatz tpa'n aju il otok 
tbincha, 

6ex il ti'j tu'n ttzaj tk'o'n jun ttxu ẍne'l ex ka jun ttxu chip te weye te chojbil il 
otok tbincha; ex tu'ntzun chojbil lu cchjetel til xjal tu'n pal. 

7Katzun minti' tpwak xjal tu'n tlak'et jun ttxu ẍne'l tu'n, ba'n tu'n ttzaj ti'n cabe 
ẍpo'k ex ka cabe tal paloma te weye, te chojbil il otok tbincha: jun te chojbil il, 
atzun juntl te jun oyaj patun in cub. 

8Che tzajel ti'n tuc'il pal, atzunte pal, tnejel cxel tk'o'n ẍpo'k aju c'ajbel te chojbil 
il. Cjawil tbalk'i'n ti'j tkul, pero mi'n tz'el ttzakan twi' te jumajx; 

9ex c'oquel ttx'ito'n ch'in chic' te chojbil il ti'j jun pac' tc'u'j altar, ex aju chic' 
csobryil cbelex tyatz'o'n t-xe tkan altar, tu'nju chojbil il jlu. 

10Atzun tcabin ẍpo'k cbel patit te oyaj ic tza'nx banimaj ti'j; cyja'tzun tten 
cchjetel tu'n pal aju il otok tbincha xjal, ex cnajseteltzun til. 

11Katzun minti' tpwak xjal tu'n cylak'et cabe ẍpo'k ex ka cabe tal paloma, ba'n 
tu'n ttzaj ti'n cabe libr arin tbanilxix te jun oyaj te chojbil til. Mi'n txi tk'o'n aseyt 
tuj ex mi'n cub tk'o'n storac tibaj, porque jun oyaj te chojbil il jlu. 

12Cpol ti'n tuc'il pal, atzunte pal ctzajel ti'n jun yub arin ex cbel tpatun tibaj altar, 
junx cyuc'il ke oyaj patun in che cub nwitze te jun oyaj cucx tu'n ttzaj na't xjal 
ti'j. Jun oyaj te chojbil il jlu, 

13tu'ntzun tchjet tu'n pal nok alcyex il otok tbincha xjal, ex cnajseteltzun til. Aju 
oyaj csobryil, te pal c'ajbel, ic tza'nx in binchet ti'j oyaj twitz awal. 

Ke chojbil ti'j cyil xjal 

14Tzaj yolin Kman tuc'il Moisés ex tma cyja': 

15Ka at jun xjal nok minaben ma tz'el ti'n ch'in cyi'j ke oyaj xjansamaj te Kman, 
il ti'j tu'n tetz ti'n cyxol ke t-xne'l jun tman ẍne'l minti' tpaltil tu'n t-xi tk'o'n te 
chojbil til. Il ti'j tu'n toc malet jte' twi' tu'n sak pwak ic tza'nx malbil in ajben tuj 
tja Dios. A jlu jun chojbil ti'j til. 

16C'ajel tk'o'n aju otok tz'el ti'n cyi'j ke oyaj xjansamaj te Kman ex cxel tk'o'n 
tjwe'yin tibaj; cxel tk'o'n te pal, ex tu'ntzunju tman ẍne'l lu cchjetel til xjal tu'n 
pal, ex cnajseteltzun til. 

17Ka at jun xjal ma binchan il tu'nju in tbincha'n jun ti'xti mya ic tza'n in cyma'n 
ke nmandamyente, masque minti' otok tz'el tnic' ti'j pero at til ti'j, ex il ti'j 
cchjetel tu'n. 

18Cyja'tzun ctzajel ti'n jun tman ẍne'l minti' tpaltil cyxol ke t-ẍne'l, ex aya c'oquel 
malonte te jte' twi', ex cxel ti'n tuc'il pal te jun chojbil til, cyja'tzun cchjetel tu'n 
pal aju il nok minaben otok tbincha xjal, ex cnajseteltzun til. 

19Jun chojbil ti'j il jlu, porque aju xjal lu at til nwitze. 

Levítico 6 

Ke chojbil ti'j sbubl 

1Tzaj yolin Kman tuc'il Moisés ex tma cyja': 

2Ka at jun xjal ma binchan il nwitze tu'nju otok cub t-sbu'n jun tuc'il ti'j jun ti'xti 
otok cyaj okxenan te, ex ka ma tz'el telk'a'n jun ti'xti te, ex ka otok tz'el ti'n jun 
ti'xti lajwers te, 

3ex ka ma tz'oc noj ti'j jun ti'xti otok cyaj tz'ak ex ka ma cub tewan, ex ka ma txi 
tma'n tzkan Dios ex nok tten tu'n, ex ka ma bant juntl mya ba'n tu'n, aju in bant 
cyu'n xjal, 

4at til ti'j jlu. Cyja'tzun il ti'j tu'n taj tk'o'n aju otok tz'el telk'a'n, ex ka aju otok 
tz'el ti'n lajwers, ex ka aju otok cyaj okxenan te, ex ka aju ti'xti otok tz'oc noj ti'j, 

5ex ka aju otok txi tma'n tzkan Dios ti'j ex nok tten tu'n. Oc t-xi tk'o'n chojbil til, 
il ti'j tu'n taj tk'o'n tcyakil te tajwil, ex mya o'cx jlu; ax icx cxel tk'o'n tjwe'yin tibaj 
twi ti'xti otok tz'el telk'a'n. 

6Aju chojbil ctzajel tk'o'n weye; cyxol ke t-ẍne'l c'eletz ti'n jun tman ẍne'l minti' 
tpaltil, ex aya c'oquel malonte te jte' twi', ex cxel ti'n tuc'il pal te jun chojbil ti'j 
til. 

7Cchjeteltzun til xjal tu'n pal nwitze, nok alcyexcu il otok tbincha, ex 
cnajseteltzun til. 

Ke ley cyi'j ke chojbil patun in che cub 

8Tzaj yolin Kman tuc'il Moisés ex tma: 

9K'manxa te Aarón ex cye tcy'ajal aju ley cyi'j ke chojbil patun in che cub: Aju 
alumaj cxel k'ot te chojbil, tuj enter konic'an il ti'j tu'n tcyaj cyk'o'n tibaj xk'a'l 
tcubsa'n tibaj altar, ocxi tjawil k'ij, ex il ti'j tu'n mi'n tyupj k'ak'. 

10Atzunte pal c'oquel tk'o'n t-xbalun tuc'ix tcalsonsiy banimaj ti'j nok' lino; ex 
ctzajel ti'n ttza'jil alumaj, aju otok cub tz'e'y tibaj altar, ex cbel tk'o'n ttxlaj altar. 

11Te tibajxi c'elel tch'expu'n t-xbalun ex c'elex ti'n tza'j tuj jun lugar sak ti'jxi 
campament. 

12Mi'nx cu'x yupit k'ak' in c'ant tibaj altar. Tcyakil prim cbel tk'o'n pal si' tibaj, ex 
cbel tk'o'n pal alumaj patun in cub tibaj k'ak', ax icx cbel tpatun tibaj altar 
cysebyil ke chojbil te mojbabl tibil wuc'ile. 

13Cucx cc'antel k'ak' tibaj altar. Mi'nx cu'x yupit. 

Ke ley cyi'j ke oyaj ti'j twitz awal 

14Atzun ke ley lu cyi'j ke oyaj ti'j twitz awal: Ake pal che tzajel oyinte nwitze, 
twitz altar. 

15Ex atzun jun cye ctzajel ti'n jun yub arin tuc'ix ch'in aseyt, junx tuc'il tcyakil 
storac otok pon k'i'n te oyaj, ex cbel tpatun tibaj altar, te jun oyaj cucx tu'n ttzaj 
na't xjal ti'j, jun oyaj patun in cub at tc'oc'jal in chin tzalaje ti'j. 

16Ex atzunju csobryil ti'j oyaj lu cxel twa'n Aarón cyuc'ix ke tcy'ajal, pero mi'n txi 
cyk'o'n t-samel tuj tu'n tjaw mal tc'u'j. Atzun che wa'l ti'j tuj jun lugar xjansamaj, 
ttxa'n tpe'n ja xbalun te mojbabl tibil. 

17Mi'n baj cytzk'ajsa'n tuc'il t-samel tuj tu'n tjaw mal tc'u'j. O txi nk'o'ne ch'in cye 
cyi'j oyaj patun in che cub in tzaj k'o'n weye. Ex a jlu xjanxix ic tza'nx ke chojbil 
ti'j il ex ti'j cypaltil xjal. 

18Cycyakil ke xinak tiyjil Aarón che ul itz'j te tibajxi, at cyoclen tu'n cywa'n ti'j 
oyaj in cub patit te weye, ex a jlu jun ley cucx ctel te jumajx. Nok alcyexcu jun 
ti'xti ma tz'oc tacl cyi'j ke oyaj lu, bi'x cxjansetel. 

Aju cyoyaj pal cxel cyk'o'n 

19Tzaj yolin Kman tuc'il Moisés ex tma: 

20Atzun ke toyaj Aarón jlu, ex ke cyoyaj tiyjil, aju tu'n ttzaj cyk'o'n weye oc 
cyxjanset tu'n cyoc te pal: Cabe libr arin mas tbanil, te oyaj ti'j twitz awal; mij 
cxel cyk'o'n te prim ex mijtl te kale; aju oyaj lu tcyakil k'ij cxel cyk'o'n. 

21Il ti'j tu'n tbaj cybincha'n oyaj lu tuj jun sartén, otok baj xyok'it wen tuc'il aseyt, 
ex ctzajeltzun cyk'o'n paẍu'majtl, te jun oyaj at tc'oc'jal in chin tzalaje ti'j. 

22Ictzun ctembil tu'nju tnejel pal tiyjil Aarón, aju cxjansetel tu'n toc te t-xel 
Aarón; a jlu jun ley wu'ne cucx ctel, ex aju oyaj lu bi'x cbel patit te jumajx. 

23Tcyakil cyoyaj ke pal ti'j twitz awal bi'x che bel patit te jumajx; mi jun ba'n tu'n 
t-xi wa'nte te. 

Ke ley cyi'j ke chojbil il 

24Tzaj yolin Kman tuc'il Moisés ex tma: 

25K'manxa te Aarón ex cye ke tcy'ajal aju ley cyi'j ke chojbil il: Il ti'j tu'n tcub 
cybyo'n alumaj cxel k'ot te chojbil nwitze tujx lugar jatum in che cub byet ke 
alumaj patun in che cub; aju chojbil lu xjanxix te. 

26Aju pal cxel k'onte chojbil il, ba'n tu'n tchyo'n ti'j, pero il ti'j tu'n t-xi tchyo'n tuj 
jun lugar xjan ttxa'n tpe'n ja xbalun te mojbal tibil. 

27Nok alcyexcu jun ti'xti c'oquel tacl ti'j tchibjal alumaj lu, bi'x cxjansetel, ex ka 
ma tz'oc tx'itj ch'in chic' ti'j jun xbalun, ba'n tu'n tjatz tx'jo'n ti'j tuj jun lugar xjan. 

28Ka tx'otx' ttx'otx'il c'il jatum cjawix txquet ta'l chibj te oyaj lu, il ti'j bi'x cbel 
pa't c'il; katzun k'an c'uxbil ttx'otx'il c'il, o'cxtzun tu'n tbaj jakut twitz ex tu'n 
ttx'jet tu'n a'. 

29Aju chojbil il xjanxix te. O'cx ke pal cyuc'ix ke cycy'ajal ba'n tu'n cychyo'n ti'j. 

30Pero mlay txi cychyo'n jun alumaj in xi k'it tchc'el tuj ja xbalun te mojbabl tibil 
tu'n tnajset il. Aju chojbil lu, il ti'j tu'n tocx patit tuj k'ak'. 

Levítico 7 

Ke ley cyi'j ke chojbil ti'j cypaltil xjal 

1Ke chojbil ti'j cypaltil xjal xjanxix ke, ex atzun ke ley cyi'j jlu: 

2Aju alumaj cxel k'ot te chojbil ti'j cypaltil xjal, il ti'j tu'n tcub byet tujx lugar 
jatum in che cub byet alumaj patun in che cub, ex aju tchc'el c'oquel tx'itet ti'jele 
tc'u'j altar. 

3Il ti'j tu'n t-xi k'ot tcyakil t-sebyil alumaj: Aju seb toc ti'j tje' tuc'ix ju tocsa'n cyi'j 
ke tuj tc'u'j, 

4cyuc'ix cycabil tchenak' tuc'ix seb tocsa'n cyi'j, tuc'ix seb tocsa'n ttzal ti'j, tuc'ix 
seb tocsa'n ti'j ttx'otx'; a jlu junx c'elel k'it cyuc'il ke tchenak'. 

5Atzunte pal cbel patunte jlu tibaj altar te jun oyaj patun in cub te weye. Jun 
chojbil jlu ti'j cypaltil xjal. 

6Aju chojbil lu xjanxix te, o'cx cye pal ba'n tu'n cychyo'n ti'j, pero cxel cychyo'n 
tuj jun lugar xjan porque ate jlu xjanxix te. 



194 

 

 
Mam del Norte 

© 1993 Sociedades Bíblicas Unidas. 
  

 

 

7Aju chojbil ti'j cypaltil xjal junx ta' tuc'il chojbil ti'j il, ex aju ley junx ta' cyi'j 
cycabil: aju pal cxel k'onte chojbil til xjal, ba'n tu'n tchyo'n ti'j. 

8Ax icx aju ttz'umal alumaj, te pal cxel k'ot, aju cbel patunte alumaj otok pon ti'n 
jun xjal te chojbil patun in cub. 

9Ax icx cycyakil oyaj ti'j twitz awal tzk'ajsamaj tuj jorni, ex tcyakilju tzk'ajsamaj 
tuj c'il ex ka tzk'ajsamaj tuj sartén, tex pal cxel k'ot, aju otok txi oyinte oyaj. 

10Ax icx ctembil cycyakil oyaj ti'j twitz awal mya tzk'ajsamaj, tza'nxix ju 
xyok'amaj tuc'il aseyt ex ju tzkijsamaj, c'ajbel cye cycyakil tiyjil Aarón, ex parej 
cxel k'ot cye. 

Ke ley cyi'j ke chojbil te mojbabl tibil tuc'il Dios 

11Atzun ke ley lu cyi'j ke chojbil te mojbabl tibil ctzajel cyk'o'ne weye: 

12Ka ma tzaj cyk'o'n xjal jun chojbil te ak'bil chjonte, ax icx ba'n tu'n ttzaj cyk'o'n 
pan xyok'amaj tuc'il aseyt, tuc'ix jun wik tal pan xaxj tocsa'n aseyt ti'j, tuc'ix ju 
pan at aseyt tuj binchamaj ti'j arin tbanil, ex akeju pan lu mi'n txi cyk'o'n t-samel 
cyuj tu'n tjaw mal cyc'u'j. 

13Ax icx, oc cyxi cyk'o'n chojbil te ak'bil chjonte ex te mojbabl tibil, tuc'ix pan at 
t-samel tuj tu'n tjaw mal tc'u'j cxel cyk'o'n. 

14Cyi'j cycyakil oyaj lu c'elel k'it jun pan ti'j junjun txcaj, ex ctzajel toyin weye te 
jun oyaj; ex te tibajxi, tex pal c'ajbel aju cbel tx'itonte tchc'el alumaj te chojbil te 
mojbabl tibil. 

15Aju tchibjal alumaj cxel k'ot te ak'bil chjonte ex te mojbabl tibil, bi'x tu'n tbaj 
cychyo'n tujx k'ij oc t-xi oyit; minti' jun piẍ tu'n tcyaj ten te juntl k'ij. 

16Ex katzun te chojbil ti'j jun yol otok japun tu'n xjal aju alumaj cxel k'ot, ex ka 
jun oyaj nok tu'n tex xjal tgan, ba'n tu'n t-xi cychyo'n tujx k'ij oc t-xi oyit, atzunju 
csobryil ba'n tu'n t-xi cychyo'n tuj juntl k'ij; 

17ex katzun atx tchibjal alumaj cyjel ten tuj toxin k'ij, il ti'j tu'n tcub patit tcyakil 
tuj k'ak'. 

18Katzun at jun ma txi chyo'nte tchibjal chojbil te mojbabl tibil tuj toxin k'ij, aju 
chojbil lu mlay c'met wu'ne ex mlay tz'ajben te xjal, porque aju chibj lu otok tz'oc 
te tz'il. Alcye ma txi chyo'nte jlu at til ti'j. 

19Tcyakil chibj ma tz'oc tacl ti'j jun ti'xti tz'il, mlay txi chyo't, nok o'cx tu'n tcub 
patit. Cycyakil xjal cysaksan cyib, ba'n tu'n cychyo'n ti'j chibj te chojbil lu. 

20Ka at jun xjal ttz'ilsan tib ma txi chyo'nte chibj otok txi k'o'n te chojbil te 
mojbabl tibil, aju otok tzaj k'o'n weye, bi'x c'elex lajet tu'ntzun mi'n ttentl cyxol 
t-xjalil. 

21Ka at jun xjal ma tz'oc maconte jun ti'xti tz'il, ka t-ximlal jun xjal ttz'ilsan tib ex 
ka te jun alumaj tz'il, ex ka nok alcyex juntl ttz'ilil puro ic'bil, ex ka ma txi tchyo'n 
chibj otok txi k'ot te chojbil te mojbabl tibil aju otok tzaj k'o'n weye, bi'x c'elex 
lajet xjal lu tu'ntzun mi'n ttentl cyxol t-xjalil. 

Ke ley ti'j cysebyil ex cychc'el alumaj 

22Tzaj yolin Kman tuc'il Moisés ex tma: 

23K'manxa cye aj Israel tu'n mi'n t-xi cychyo'n t-sebyil jun tor, mi t-sebyil jun tal 
ẍne'l ex mi t-sebyil jun chip. 

24Aju cysebyil alumaj nok elajx in che cyim ex ka byo'n in che cub cyu'n ke txcup 
te tjak' c'ul, ba'n tu'n tajben cyu'n, nok alcyexcu tajben, pero mi'n txi cychyo'n. 

25Nok alcye jun xjal ma txi chyonte t-sebyil alumaj aju ctzajel k'o'n weye te jun 
oyaj patun in cub, bi'x c'elex lajet tu'ntzun mi'n ttentl cyxol t-xjalil. 

26Nok jaxja che najale, mi'n txi cychyo'ne cychc'el ke chyu'j ex mi cychc'el alumaj. 

27Aju xjal cxel chyo'nte cychc'el nok alcyex alumaj, bi'x c'elex lajet tu'ntzun mi'n 
ttentl cyxol t-xjalil. 

Aju cye pal cychi' tu'n tel k'it ti'j chojbil 

28Tzaj yolin Kman tuc'il Moisés ex tma: 

29K'manxa cye aj Israel jlu: Ka at jun xjal ctzajel k'onte jun chojbil te mojbabl tibil 
wuc'ile, il ti'j tu'n ttzaj tk'o'n ch'in weye. 

30Tu'nx tk'ab ctzajel tk'o'n weye aju oyaj patun in cub. Ctzajel tk'o'n seb tuc'ix 
ttzi t-xu'c alumaj. Aju ttzi t-xu'c ctzajel tk'o'n weye, cxel tyucun nwitze; a jlu jun 
oyaj yucun ctzajel k'ot nwitze. 

31Atzunte pal cbel patunte seb tibaj altar, atzun ttzi t-xu'c alumaj, a Aarón cxel 
chyonte te cyuc'ix ke tcy'ajal. 

32Aju cxel k'ot te pal ti'j chojbil te mojbabl tibil, a aju tcux alumaj tuj tbank'ab 
cxel k'ot te jun oyaj te. 

33Aju tcux alumaj cxel k'ot te chojbil te mojbabl tibil, te pal c'oquel aju cxel k'onte 
t-sebyil tuc'ix chic', 

34porque cyi'j ke chojbil te mojbabl tibil in tzaj cyk'o'n aj Israel weye, o tz'el 
npa'ne aju ttzi t-xu'c, aju in xi yucun nwitze, ex aju tcux, aju in tzaj cyoyin weye, 
ex o txi nk'o'ne te Aarón ex cye ke tcy'ajal tu'n cyc'monte ti'j cyoyaj aj Israel. Aju 
ley lu te jumajx tu'n tten. 

35Cyi'j ke oyaj in che cub patit te chojbil weye, atzun jlu te Aarón c'oquel ex cye 
ke tcy'ajal, atxix tuj k'ij tej cyxjanset wu'ne tu'n cyajben te pal te weye, 

36ex o txi nma'ne cye aj Israel tu'n t-xi cyk'o'n jlu, atxix tuj k'ij tej cybaj xjansa'n 
ke pal, ex a jlu jun ley cucx ctel te jumajx. 

37Atzun ke ley lu cyi'j ke chojbil patun in che cub, cyi'j ke oyaj ti'j twitz awal, cyi'j 
ke chojbil il ex ke chojbil ti'j cypaltil xjal, cyi'j ke oyaj te xjansabl ex cyi'j ke chojbil 
te mojbabl tibil. 

38Akeju ley lu tu'n Kman tzaj tma'n te Moisés twi witz Sinaí, tej ttzaj tma'n tu'n 
t-xi cyk'o'n aj Israel cyoyaj te, tuj lugar tzkij tx'otx' Sinaí. 

Levítico 8 

Tej t-xjanset Aarón cyuc'ix ke tcy'ajal 

Éxodo 29.1-37 

1Tzaj yolin Kman tuc'il Moisés ex tma: 

2K'intza Aarón cyuc'ix ke tcy'ajal, ax icx k'intza keju cyxbalun pal, tuc'ix aseyt te 
xjansabl, tuc'ix jun tor tu'n tcub te chojbil il, cyuc'ix cabe tman ẍne'l ex jun tal 
chi'l pan minti' t-samel cyuj tu'n tjaw mal cyc'u'j, 

3ex chmo'n oca cycyakil xjal ttzi ja xbalun te mojbabl tibil. 

4Tbinchatzun Moisés ic tza'nx otok tma Kman, ex octzun cychmon cyib cycyakil 
xjal ttzi ja xbalun te mojbabl tibil. 

5Xitzun tma'n Moisés cye cycyakil xjal cyja': Atzun jlu ma tma Kman tu'n tbant. 

6Xitzun tma'n Moisés tu'n tpon lak'e' Aarón cyuc'ix ke tcy'ajal ex e baj tchi'n tu'n 
a'. 

7Te tibajxi oc tk'o'n Moisés aju ẍjow' ti'j Aarón, ex oc tc'alo'n c'albil c'u'jbaj tc'u'j 
ex te ti'jxi oc tk'o'n jun mant ti'j ex te ti'jxi lu oc tk'o'n ju tcapiẍay pal ti'j ex oc 
tc'alo'n tc'u'j tu'nxju c'albil te capiẍay. 

8Ex ti'jxi capiẍay oc tk'o'n jun xbalun tbanilxix, ttzi t-xu'c, ex tujxitzun ju xbalun 
lu ocx tk'o'n Urim ex Tumim. 

9Oc tk'o'n jun xbalun te c'albil twi', ex ti'jtzun xbalun lu oc tk'o'n jun tal tz'lom 
k'an pwak ttx'otx'il tibaj twitz Aarón, te jun techal ka otok tz'oc toclen te pal ic 
tza'nx otok tma Kman. 

10Te tibajxi tzaj ti'n Moisés aseyt te xjansabl ex cub tko'n ch'in tibaj ja xbalun ex 
cyibaj cycyakil ti'xti ate' tuj, ex cyja'tzun tten e xjanset tu'n. 

11Ax ju aseyt lu xi ttx'ito'n wuk maj tibaj altar, ex cub tko'n ch'in tibaj altar ex 
cyibaj cycyakil macbil in che ajben tuc'il, ax icx cub tko'n ch'in tibaj pil ex tibaj 
tk'ukbil tu'ntzun cyxjanset. 

12Cubtzun tko'n Moisés aseyt te xjansabl tibaj twi Aarón tu'ntzun t-xjanset tu'n 
toc te pal. 

13Te tibajxi e tzaj ti'n Moisés ke tcy'ajal Aarón, ex oc tk'o'n cyẍjo'w ex oc tc'alo'n 
cyc'u'j tu'n c'albil c'u'jbaj, ex oc tk'o'n jun xbalun te c'albil cywi', ic tza'nx otok 
tma Kman. 

14Te tibajxi xi tma'n Moisés tu'n ttzaj k'it tal tor tu'n t-xi k'ot te chojbil il, atzunte 
Aarón cyuc'ix ke tcy'ajal cub cyk'o'n cyk'ab tibaj twi' tal tor. 

15Ocxtzun tkesin Moisés tjak' tkul tal tor, tzaj ti'n ch'in chic' cyu'n ke twi' tal tk'ab 
ex oc t-su'n cyi'j ke tcach altar tuc'ix ti'jele tu'ntzun t-xjanset, atzunju chic' cyaj 
sobryin cu'x tko'n t-xe tkan altar. Cyja'tzun tten xjanset altar tu'ntzun tchjet cyil 
xjal cyu'n ke chojbil che xel k'ot tibaj. 

16Ax icx tzaj ti'n Moisés tcyakil seb tocsa'n cyi'j ke tuj tc'u'j tor, tuc'ix seb tocsa'n 
ti'j ttx'otx' ex cycabil tchenak' ex seb tocsa'n cyi'j, ex cub tpatun tcyakil jlu tibaj 
altar; 

17atzunju tchibjal tal tor tuc'ix ttz'umal ex ttxa', cub tpatun ti'jxi campament ic 
tza'nx otok tma Kman. 

18Te tibajxi tzaj ti'n Moisés jun tman ẍne'l tu'n tcub patit te jun oyaj, atzunte 
Aarón cyuc'ix ke tcy'ajal cub cyk'o'n cyk'ab tibaj twi' tman ẍne'l. 

19Ocxtzun tkesin Moisés tjak' tkul tman ẍne'l, ex oc ttx'ito'n tchc'el ti'jele tc'u'j 
altar, 

20cub tpaẍu'n tman ẍne'l tuj piẍun, ex ocx tpatun twi' tuj k'ak', tuc'ix chibj otok 
baj tpaẍu'n ex tuc'ix t-sebyil; 

21ex baj ttx'jo'n ke tuj tc'u'j tman ẍne'l tu'n a', cyuc'ix ke tkan ex ke tcux, ex cub 
tpatun tcyakil jlu tibaj altar te jun oyaj patun in cub at tc'oc'jal in tzalaj Kman ti'j, 
ic tza'nx otok tma Kman te Moisés. 

22Xi tma'ntl Moisés tu'n ttzaj k'it juntl tman ẍne'l, aju tu'n tajben te xjansabl, 
atzunte Aarón ex ke tcy'ajal cub cyk'o'n cyk'ab tibaj twi' tman ẍne'l. 

23Te tibajxi ocx tkesin Moisés tjak' tkul tman ẍne'l, tzaj ti'n ch'in chic' ex oc t-su'n 
ti'j tje' t-ẍcyin Aarón tuj tbank'ab, tuc'ix ti'j tman tal tbank'ab ex ti'j tman tal tkan 
tuj tbank'ab. 

24Ax icx xi tma'n Moisés tu'n cyul lak'e' ke tcy'ajal Aarón, ex oc t-su'n ch'in chic' 
ti'j tje' cyẍcyin tuj cybank'ab, tuc'ix cyi'j ke tal tman cybank'ab tuc'ix cyi'j ke tal 
tman cykan tuj cybank'ab; atzun chic' cyaj sobryin oc ttx'ito'n ti'jele tc'u'j altar. 

25Tzajtzun ti'n Moisés t-sebyil, tuc'ix tje', tuc'ix tcyakil seb tocsa'n cyi'j ke tuj 
tc'u'j, tuc'ix ju tocsa'n ti'j ttx'otx', cyuc'ix cycabil tchenak' ex ju seb tocsa'n cyi'j, 
ex tcux tuj tbank'ab. 

26Tuj tal chi'l tcubil pan minti' t-samel cyuj tu'n tjaw mal cyc'u'j, aju in cub ten 
twitz Kman, jatz ti'n Moisés jun pan minti' t-samel tuj tu'n tjaw mal tc'u'j, tuc'ix 
jun pan at aseyt tuj, ex jun tal pan xaxj, ex cub tk'o'n junx tuc'il seb ex tcux alumaj 
tuj tbank'ab; 

27tcyakiltzun jlu xi tk'o'n tuj tk'ab Aarón ex tuj cyk'ab ke tcy'ajal, tu'ntzun t-xi 
cyyucun jlu te jun chojbil twitz Kman. 

28Tzajtzun ti'n Moisés tcyakil jlu tuj cyk'ab, ex cub tpatun tibaj altar junx tuc'il 
oyaj patun in cub, te jun oyaj te xjansabl at tc'oc'jal ex patun in cub te Kman. 

29Te tibajxi tzaj ti'n Moisés ttzi t-xu'c tman ẍne'l ex xi tyucun twitz Kman. Atzun 
jlu tu'n tel k'it ti'j tman ẍne'l te xjansabl, ex tu'n t-xi k'ot te Moisés, ic tza'nx otok 
tma Kman. 

30Tzaj ti'n Moisés ch'in aseyt te xjansabl tuc'ix ch'in chic' tcubsa'n tibaj altar, ex 
xi ttx'ito'n tibaj Aarón ex ti'j t-xbalun, ax icx xi ttx'ito'n cyibaj ke tcy'ajal ex ti'j 
cyxbalun. Cyja'tzun tten o xjansanjtz Aarón tuc'ix t-xbalun, junx cyuc'il ke 
tcy'ajal tuc'ix cyxbalun. 

31Te tibajxi jlu xi tma'n Moisés te Aarón ex cye tcy'ajal: Cytxco'n jaxe ta'l chibj 
ttzi ja xbalun te mojbabl tibil, ex axtzun cxel cychyo'ne tuc'il pan te xjansabl tcu'x 
tuj chi'l, ic tza'nx o tzaj tma'n Kman weye tej tmante cyja': A Aarón cyuc'ix ke 
tcy'ajal che xel chyo'nte chibj lu. 

32Atzunju chibj ex pan csobryil, il ti'j tu'n tcub patit tcyakil. 

33Ex tuj wuk k'ij mi'n che el lak'e'ye ttzi ja xbalun te mojbabl tibil; max che elel 
lak'e'ye oc tjapun baj xjansabl cyeye, porque wuk k'ij cxel ti'n tu'n cyxjansete. 

34O tzaj tma'n Kman tu'n tbant jlu, ic tza'n ma bant ja'lo, tu'ntzun tnajset cyile. 

35Cyja'tzun wuk k'ij ax che cyjel tene k'ijl ex konic'an ttzi ja xbalun te mojbabl 
tibil. Cynimanxe orden lu tu'ntzun mi'n cycyime, porque atzunju orden lu o 
nc'ame tu'n Kman, chi Moisés, xi tma'n cye. 

36Atzunte Aarón cyuc'ix ke tcy'ajal o cybincha tcyakil ic tza'nx otok tzaj tma'n 
Kman te Moisés. 

Levítico 9 

Tej ttzyet tak'nan Aarón te pal 

1Tuj twajxakin k'ij txquettzun Aarón tu'n Moisés cyuc'ix ke tcy'ajal ex ke cytijil 
xjal cyxol aj Israel, 

2ex xi tma'n te Aarón cyja': K'intza jun tal tor te chojbil il, tuc'ix jun tman ẍne'l 
tu'n t-xi k'ot te jun oyaj patun in cub, cycabil alumaj lu minti' cypaltil, ex che 
tk'onxa te Kman. 

3Ax icx k'manxa cye aj Israel tu'n ttzaj cyi'n jun tman chip te chojbil il, tuc'ix jun 
tal tor ex jun tal tman ẍne'l ma te jun abk'i ke ex minti' cypaltil, tu'ntzun cyxi k'ot 
te jun oyaj patun in cub, 

4tuc'ix jun tor ex jun tman ẍne'l tu'ntzun cycub byet twitz Kman te jun chojbil te 
mojbabl tibil. Ax icx il ti'j tu'n ttzaj cyi'n jun oyaj ti'j twitz awal, ch'in arin 
xyok'amaj tuc'il aseyt, porque cbel tyec'un tib Kman cywitze ja'lo, chi Moisés, xi 
tma'n cye. 

5Xitzun cyi'n aj Israel aju otok txi tma'n Moisés cye; pon cyi'n max ttzi ja xbalun 
te mojbabl tibil, ex cycyakiltzun tnam xjal e pon lak'e' ex e cub we' twitz Kman. 

6Atzunte Moisés xi tma'n cye cyja': Atzun jlu ma tzaj tma'n Kman, cybinchame 
ex cbel tyec'un tib t-spic'umal Kman cywitze. 

7Xi tma'n Moisés te Aarón: Lak'etza ti'j altar ex k'onxa chojbil tila, tuc'ix ju alumaj 
cxel tk'o'na te chojbil patun in cub te najsbil tila ex te najsbil cyil aj Israel. Ax icx 
k'onxa cyoyaj aj Israel te najsbil cyil, ic tza'n o tma Kman. 

8Pontzun lak'e' Aarón ti'j altar ex ocx tkesin tjak' tkul tal tor tu'n t-xi tk'o'n te 
chojbil til. 

9Atzun ke tcy'ajal e pon lak'bante chic', ex cu'xtzun tk'o'n Aarón twi tal tk'ab tuj 
chic' ex oc t-su'n cyi'j ke tcach altar, atzunju chic' cyaj sobryin cu'x tko'n t-xe tkan 
altar. 

10Cubtzun tpatun Aarón tibaj altar aju t-sebyil alumaj chojbil il, cyuc'ix ke 
tchenak' tuc'ix ju seb tocsa'n ti'j ttx'otx', ic tza'nx otok tma Kman te Moisés. 

11Atzunju tchibjal tuc'ix ttz'umal cub tpatun ti'jxi campament. 

12Ax icx ocx tkesin Aarón tjak' tkul alumaj te oyaj patun in cub, ex atzun ke 
tcy'ajal e pon lak'bante chic' ex oc ttx'ito'n Aarón ti'jele tc'u'j altar. 

13Xitzun cyi'n ke tcy'ajal Aarón twi' alumaj patun in cub, tuc'ix ju tchibjal otok 
baj cypaẍu'n, ex cub tpatun Aarón jlu tibaj altar, 

14e baj ttx'jo'n ke tuj tc'u'j, cyuc'ix ke tkan, ex e cub tk'o'n tibaj tchibjal alumaj 
tibaj altar ex cub tpatun tcyakil. 

15Ax icx xi tk'o'n Aarón cyoyaj aj Israel. Tzaj ti'n tman chip, aju tu'n t-xi k'ot te 
chojbil cyil tnam xjal, ocx tkesin tjak' tkul ex xi tk'o'n te chojbil il, ic tza'nx otok 
tbincha ti'j tal tor xi tk'o'n nej. 

16Ax icx xi tk'o'n alumaj patun in cub, ic tza'nx k'ma'maj. 

17Ax icx xi tk'o'n aju oyaj ti'j twitz awal; tzaj ti'n jun yub arin ex cub tpatun tibaj 
altar; part ju oyaj in cub patit te prim. 

18Ax icx ocx tkesin Aarón tjak' tkul tor ex tman ẍne'l, aju xi cyk'o'n aj Israel te jun 
chojbil te mojbabl tibil. Atzun ke tcy'ajal e pon lak'bante chic', atzunte oc ttx'ito'n 
chic' ti'jele tc'u'j altar. 

19Ax icx xi cyi'n t-sebyil tor, tuc'ix t-sebyil tman ẍne'l, tuc'ix tje', tuc'ix seb tocsa'n 
cyi'j ke tuj tc'u'j, cyuc'ix te tchenak' ex tuc'ix seb tocsa'n ti'j ttx'otx', 

20ex cubtzun cyk'o'n t-sebyil alumaj tibaj ttzi t-xu'c. Atzunte Aarón cub tpatun 
seb tibaj altar, 

21atzun keju ttzi t-xu'c ex ke tcux alumaj tuj tbank'ab, nok xi tyucun Aarón twitz 
Kman, ic tza'nx otok tma Kman te Moisés. 

22Xitzun tnukpi'n tk'ab Aarón cyibaj aj Israel ex e cub tcy'iwla'n, ex t-xilenxi 
tk'o'n chojbil ti'j il, tuc'ix oyaj patun in cub ex chojbil te mojbabl tibil, eltzun lak'e' 
ti'j altar. 

23Ocxtzun Moisés tuc'ix Aarón tuj ja xbalun te mojbabl tibil, ex tej cyetz e oc ten 
cy'iwlalte cye aj Israel. Cubtzun tyec'un tib t-spic'umal Kman cywitz cycyakil aj 
Israel; 

24etztzun jucpaj jun k'ak' twitz Kman ex baj tz'e'y alumaj tu'n, aju attok tcubil 
patit cyuc'ix ke seb cycubsa'n tibaj altar. Tejtzun cylonte aj Israel jlu, e jaw sch'in 
cycyakil tu'n tzalajbil, e cub ẍmeje' ex pon tacl tibaj cywitz max twitz tx'otx'. 

Levítico 10 

Aju il tbincha Nadab ex Abiú 

1Ate Nadab tuc'ix Abiú, akeju tcy'ajal Aarón, teyle junjun tzaj ti'n t-ẍla'c, cu'x 
cyk'o'n k'ak' tuj tuc'ix storac, ex cub cyk'o'n junxitl k'ak' twitz Kman, aju minti' 
otok tma Kman tu'n tcub k'ot. 

2Etztzun jucpaj jun k'ak' twitz Kman ex bi'x e tz'e'y tu'n. Cyja'tzun tten e cyim 
twitz Kman. 

3Xitzun tma'n Moisés te Aarón: —Atzun jlu o yolin Kman ti'j tej tmante cyja': Cxel 
nyec'un wibe ka xjan kine cye keju che pol lak'e' nwitze, ex cxel nyec'une 
wajwalile cye cycyakil aj Israel, chi Kman. Atzunte Aarón minti'tl o k'ajt. 

4Tzajtzun txco'n Misael tuc'ix Elzafán tu'n Moisés, akeju tcy'ajal Uziel aju terman 
tman Aarón, ex xi tma'n cye: —Cytzaje ex cyi'n exe cyximlal cyermaniye twitz tja 
Dios, ex cyi'nxe ti'jxi campament. 

5E pontzun lak'e' ex e je'x cyi'n ke cyimni tuc'ix cyẍjo'w ti'jxi campament, ic 
tza'nx otok tma Moisés. 

Aju ilxix ti'j tu'n tbant cyu'n pal 

6Xitzun tma'n Moisés te Aarón ex te Eleazar ex Itamar akeju tcy'ajal: —Mi'n txi 
cychitpu'ne ttzmal cywi'ye ex mi'n tz'el cysbit'une cyxbalune cyi'je te jun techal 
cybise, tu'ntzun mi'n cycyime ex tu'n mi'n ttzaj tk'oj Dios cyi'j tnam xjal. Atzun 
cye aj Israel, ba'n tu'n cybisun cyi'j cabe cyermaniye ma che cyim tu'n k'ak' ma 
tzaj t-sama'n Kman. 

7Ax icx mi'n che el lak'e'ye ttzi ja xbalun te mojbabl tibil tu'ntzun mi'n cycyime, 
porque o che xjansete tu'n aseyt te Kman. Banttzun cyu'n ic tza'nx xi tma'n 
Moisés cye. 

8Ax icx tzaj yolin Kman tuc'il Aarón ex tma: 

9Aya ex ke tcy'ajala, oc cyocxe tuj ja xbalun te mojbabl tibil, mi'n txi cyc'a'ne vin 
ex mi k'e'n, tu'ntzun mi'n cycyime; atzun jun ley jlu cyjel ten cyuc'ile te jumajx 
tu'n tajben cyeye, ex wikinwik tu'n tcyaj cyma'ne cye cyc'wa'le, 

10tu'ntzun tel cynic'e ti'j alcye xjan ex alcye mya xjan, alcye sak ex alcye tz'il, 

11ex tu'n tbant cyk'o'ne xnak'tzbil cye aj Israel ti'j tcyakil ley xi nk'o'ne te Moisés, 
chi Kman. 

12Ax icx xi tma'n Moisés te Aarón, te Eleazar ex te Itamar, akeju cabe tcy'ajal 
Aarón otok che cyaj ten: —Cyi'nxe aju oyaj ti'j twitz awal, aju ma cyaj sobryin 
cyi'j ke oyaj ma che cub patit te Kman, ex ax cywa'nxe twitz altar, pero mi'n txi 
cyk'o'ne t-samel tuj tu'n tjaw mal tc'u'j, porque a jlu xjanxix. 

13Cxel cywa'ne tuj jun lugar xjan, porque atzun jlu c'oquel te teya ex cye ke 
tcy'ajala ti'j oyaj patun in cub te Kman. Atzun jlu ma tzaj k'ma'n weye. 

14Aju ttzi t-xu'c alumaj in xi yucut twitz Kman, tuc'ix tcux in xi yec'ut te, ba'n tu'n 
t-xi cychyo'ne tuj jun lugar sak, aya cyuc'ix ke tcy'ajala ex ke tme'jela, porque 
atzun jlu c'ajbel cyeye cyi'j ke chojbil in xi cyk'o'n aj Israel te mojbabl tibil. 

15Junx ctzajel k'it t-sebyil alumaj tu'n tcub patit, ex tcux in xi yec'ut twitz Kman 
ex ttzi t-xu'c in xi yucut twitz. A jlu teya c'ajbel ex te cye ke tc'wa'la te jumajx, ic 
tza'nx o tzaj tma'n Kman. 

16Xi tkanin Moisés ti'j tman chip aju otok xi k'ot te chojbil il, ex o tbi ka otok cub 
patit. Tzajtzun tk'oj ti'j Eleazar ex ti'j Itamar, akeju cabe tcy'ajal Aarón otok che 
cyaj ank'in, ex xi tma'n cye: 

17—¿Tiku'n minti' ma txi cychyo'ne tuj jun lugar xjan aju chojbil in xi k'ot te 
chojbil il? A jlu xjanxix te, ex o tzaj tk'o'n Kman cyeye tu'ntzun tel cyi'ne aju cyil 
tnam xjal ex tu'n tnajset cyil cyu'ne twitz Kman. 

18Ex tu'nju minti' ma txi cyi'ne chic' tuj tja Dios, iltok ti'j tu'n t-xi cychyo'ne aju 
chojbil lu tuj jun lugar xjan, ic tza'n xi nma'ne cyeye, chi Moisés. 

19Atzunte Aarón xi ttzak'we'n: —Bintza, ja'lo ma txi cyk'o'n xjal chojbil ti'j cyil 
tuc'ix cyoyaj patun in cub te Kman. Pero que'yintza aju ma baj wi'je, nokwit ma 
txi nchyo'ne ja'lo aju chojbil ti'j il, ¿mawpelo tzalaj Kman ti'j jlu? Chi Aarón. 

20Tejtzun tbinte Moisés jlu, bi'x tzaj chewix tc'u'j. 

Levítico 11 

Ke jil sak ex ke jil tz'il 

Deuteronomio 14.3-21 

1Tzaj yolin Kman tuc'il Moisés ex tuc'il Aarón, chi cyja': 

2Cymanxe cye aj Israel alcye ke jil ba'n tu'n t-xi cychyo'n cyxol cycyakil ke jil ate' 
twitz tx'otx': 

3Ba'n tu'n t-xi cychyo'n akeju ba'n che coc'san cywa ex pa'n tten t-xol t-xpac'il 
cykan; 

4pero cyxol keju ba'n che coc'san cywa ex ka pa'n tten cyxol tpas cykan, mi'n txi 
cychyo'n ke jlu: Aju chej camey, masque ba'n coc'san twa, pero mya pa'n tten 
cyxol tpas tkan. Ba'n tu'n toc cyk'o'ne te tz'il. 

5Icx jil cwatusa, masque ba'n coc'san twa, pero minti' t-xpac'il tkan pa'n tten. 
Ba'n tu'n toc cyk'o'ne te tz'il. 

6Icx ẍic, masque ba'n coc'san twa, pero minti' t-xpac'il tkan pa'n tten. Ba'n tu'n 
toc cyk'o'ne te tz'il. 

7Icx boch, masque at t-xpac'il tkan pa'n tten cyxol, pero miban coc'san twa. Ba'n 
tu'n toc cyk'o'ne te tz'il. 

8Mi'n txi cychyo'ne cychibjal ke jil lu, ex mi'n tz'oc cymaco'ne cyximlal ka otok 
che cycyim. Ba'n tu'n toc cyk'o'ne te tz'il ke jil lu. 

9Cyxol ke jil najl tuj a', ka tuj mar ex ka tuj nima, o'cx ba'n tu'n t-xi cychyo'ne 
akeju at cyk'ab ex at tpwakil cyi'j. 

10Atzun keju minti' cyk'ab ex minti' tpwakil cyi'j, ba'n tu'n tel cyic'une, masque 
ate' tuj mar ex ka tuj nima, tza'nx ke coc' ax icx ke nmak. 

11Mi'n txi cychyo'ne cychibjal; ba'n tu'n tel cyic'une ke jil lu, ax icx ba'n tu'n tel 
cyic'une cyximlal oc cycyim. 

12Cycyakil txcup ate' tuj a', ka minti' cyk'ab ex minti' tpwakil cyi'j, ba'n tu'n tel 
cyic'une. 

13Cyxol ke jil in che lipan twitz cya'j, akeju mya ba'n tu'n t-xi cychyo'ne ex ba'n 
tu'n tel cyic'une, atzun ke jlu: ke t'iw, ke quebrantawesos, ke c'utz, 

14ke milano, tcyakil txcaj halcones, 

15tcyakil txcaj joj, 

16ke avestrús, ke xitx', ke gaviota, tcyakil txcaj k'anjan, 

17ke tol, ke cormorán, ke ibis, 

18ke cisne, ke pelícano, ke azor, 

19ke cigüeña, tcyakil txcaj garza, ke tal chyu'j abubilla ex ke sotz'. 

20Ex tcyakil tal jil ba'n che lipan ex ba'n che bet tu'n cyaje cykan, ba'n tu'n tel 
cyic'une, 

21pero ba'n tu'n t-xi cychyo'ne junjun cyxol ke tal jil ba'n che lipan ex ba'n che 
bet tu'n cyaje cykan, pero ka at cycux ex ka at cykan tu'n tbant cyt'icpaj twitz 
tx'otx'. 

22Ex atzun ke jlu ba'n tu'n t-xi cychyo'ne: Tcyakil txcaj ẍplon, ke coc' ex ke nmak, 
ke ch'i'l, cyuc'ix ke xtxil. 

23Pero tcyakil mastl tal jil ba'n che lipan ex ba'n che bet tu'n cyaje cykan, ba'n 
tu'n tel cyic'une. 

24Ax icx jacu che tz'ilixe cyu'n ke jlu: Nok alcye jun ma tz'oc maconte t-ximlal jun 
tal jil cyimni, bi'x ctz'ilixtel ex c'oquel juntl maj te sak ocxi ttzaj klolj. 

25Nok alcye jun ma jaw k'inte t-ximlal jun tal jil cyimni, ctz'ilixtel; ba'n tu'n tbaj 
ttx'jo'n ti'j t-xbalun ex c'oquel juntl maj te sak ocxi ttzaj klolj. 

26Cycyakil ke jil at tpas cykan, pero ka mya pa'n tten cyxol tpas cykan ex ka 
miban che coc'san cywa, ba'n tu'n toc cyk'o'ne te tz'il, ex ka at jun ma tz'oc 
maconte cyximlal oc cycyim, bi'x c'oquel te tz'il. 

27Cycyakil jil at cyaje cykan ex in che bet tibaj tlakil cykan, ba'n tu'n toc cyk'o'ne 
te tz'il, ex nok alcye jun ma tz'oc maconte t-ximlal jun jil lu cyimni, bi'x ctz'ilixtel 
tu'n; ex c'oquel te sak juntl maj ocxi ttzaj klolj. 

28Ax icx ka at jun ma jaw k'inte t-ximlal jun jil lu, ctel tuj ttz'ilil; ba'n tu'n tjatz 
ttx'jo'n ti'j t-xbalun ex c'oquel juntl maj te sak ocxi ttzaj klolj. Ba'n tu'n toc 
cyk'o'ne ke jil lu te tz'il. 

29Ex cyxol ke jil in xi cyjaku'n cyc'u'j twitz tx'otx', ba'n tu'n toc cyk'o'ne te tz'il ke 
jlu: Ke sakbin, ke ich', tcyakil txcaj ẍal, 

30ke xmatx ex tcyakil txcaj ẍula, ke lagarto, ke cocodrilo ex ke camaleón. 

31C'oquel cyk'o'ne ke jil lu te tz'il; nok alcye jun ma tz'oc maconte cyximlal 
cyimni ke, bi'x ctz'ilixtel cyu'n ex max c'oquel te sak juntl maj ocxi ttzaj klolj. 

32Ax icx ka ma cub tz'ak t-ximlal jun jil lu cyimni tibaj jun tze' at tajben, jun 
xbalun, jun tz'u'm, jun sac, ex ka nok alcyex jun macbil in ajben tuj ak'untl, bi'x 
ctz'ilixtel tu'n. Cbelex k'ot tuj a', porque otok tz'ilix, ex max c'oquel te sak juntl 
maj ocxi ttzaj klolj. 

33Ka ma txi tz'ak t-ximlal jun jil lu cyimni tuj jun c'il tx'otx' ttx'otx'il, bi'x ctz'ilixtel 
tuc'ix tcyakilju at tuj, ex aju c'il lu, bi'x cbel pa't. 

34Ka ma cu'x tz'ak jun jil tuj a' ex ka ma tz'ajben ch'in a' lu ti'j chibj ex ka ti'j c'abj, 
bi'x ctz'ilixtel chibj ex ka c'abj tu'n. 

35Ka ma cub tz'ak t-ximlal jun jil lu cyimni tibaj nok alcyex jun ti'xti, bi'x 
ctz'ilixtel; ka tibaj jun jorni ex ka tibaj jun tcubil k'ak', il ti'j tu'n tcub xitit porque 
otok tz'ilix. 

36Katzun ma txi tz'ak t-ximlal jun jil lu cyimni tuj jun twi a', ex ka jatum in chmet 
a', ate a' mlay tz'ilix, atzunte xjal cjawitz k'inte t-ximlal jil tuj a', bi'x ctz'ilixtel. 

37Ka ma cub tz'ak t-ximlal jun jil lu cyimni tibaj iyaj tu'n tcu'x awat, ate iyaj cucx 
ctel sak; 

38pero katzun otok ac'set iyaj oc tcub tz'ak t-ximlal jil lu cyimni tibaj, entons 
ctz'ilixtel iyaj tu'n. 

39Ka ma cyim jun jil ba'n tchyo'njtz ex ka at jun xjal ma tz'oc maconte t-ximlal, 
bi'x ctz'ilixtel tu'n, max c'oquel te sak juntl maj ocxi ttzaj klolj. 

40Ka at jun xjal ma txi chyo'nte tchibjal jil otok cyim, ctz'ilixtel tu'n; cjawitz 
ttx'jo'n ti'j t-xbalun ex c'oquel te sak juntl maj ocxi ttzaj klolj. Ex alcye jun ma jaw 
k'inte t-ximlal jil cyimni, ax icx ctz'ilixtel tu'n, cjawitz ttx'jo'n ti'j t-xbalun ex max 
c'oquel juntl maj te sak ocxi ttzaj klolj. 

41Mi'n txi cychyo'ne ke jil jaku'n in xi' cyc'u'j twitz tx'otx', ic'bil ke jlu. 

42Mi'n txi cychyo'ne cycyakil txcaj jil jaku'n in xi' cyc'u'j twitz tx'otx' ex ka in che 
bet tu'n cyaje cykan ex ka mas, porque ic'bil ke jlu. 

43Mi'n tz'oc cyk'on cyibe te ic'bil ex te tz'il cyu'n ke jil jaku'n in xi' cyc'u'j twitz 
tx'otx', ex mi'n txi cyk'o'ne ambil tu'n cyoque te tz'il cyu'n. 

44Akine Cymane ex Cydiose, cyja'tzun il ti'j tu'n cyoque sak ex xjan, porque xjan 
kine. Mi'n baj cytz'ilsan cyibe cyu'n ke jil jaku'n in xi' cyc'u'j twitz tx'otx'. 

45Akine Cymane etz k'inte cyeye tuj Ejipt tu'ntzun woque te Cydiose. Cyja'tzun 
ba'n tu'n cyoque te xjan, porque xjan kine, chi Dios. 

46Atzun ke ley lu cyi'j ke jil, ke chyu'j in che lipan twitz cya'j, cycyakil jil in che 
yucch tuj a', ex cycyakil jil jaku'n in xi' cyc'u'j twitz tx'otx', 

47tu'ntzun tel cynic'e ti'j alcye sak ex alcye tz'il, ex tu'n tel cynic'e cyi'j alcye ke jil 
ba'n cychyo'njtz ex alcye ke miban cychyo'njtz. 

Levítico 12 

Tza'n tten tu'n t-saksante tib jun xu'j tul-lenxi itz'j tal 

1Tzaj yolin Kman tuc'il Moisés ex tma: 

2K'manxa cye aj Israel cyja': Oc toc ten tal jun xu'j ex ka k'a jun tal oc tul itz'j, wuk 
k'ij ctel tuj ttz'ilil ic tza'nx in bant tu'n oc nnu'l ẍwo'j ti'j tuj junjun xjaw. 

3Il ti'j tu'n t-sircunsidarinjtz tal k'a oc tel wajxak k'ij tul-len itz'j. 

4Atzunte txubaj, cucx csaksalte tib tuj 33 k'ijtl ti'j chic' nnu'l ti'j. Minti' toclen tu'n 
toc tmaco'n jun ti'xti xjansamaj ex minti' toclen tu'n tocx tuj tja Dios ka na'nxtok 
tjapun k'ij tu'n t-saksante tib. 

5Katzun txin tal oc tul itz'j, cabe seman ctel tuj ttz'ilil, ex il ti'j tu'n tbant tu'n ic 
tza'nx in bant tu'n oc nnu'l ẍwo'j ti'j tuj junjun xjaw. Ax icx cucx csaksalte tib tuj 
66 k'ijtl ti'j chic' nnu'l ti'j. 

6Octzun tjapun baj k'ij tu'n t-saksante tib txubaj, ka k'a tal ex ka txin, il ti'j tu'n t-
xi ti'n jun tal tman ẍne'l te jun abk'i max ttzi ja xbalun te mojbabl tibil, tu'ntzun 
t-xi k'ot te oyaj patun in cub, tuc'ix jun paloma ex ka jun ẍpo'k te chojbil il. Che 
xel tk'o'n te pal, 

7atzunte pal cbel tk'o'n nwitze tu'ntzun ttx'jet txubaj tuj ttz'ilil; cyja'tzun 
csaksetel ti'j chic' nnu'l ti'j. Atzun ke ley lu cyi'j ke xu'j oc tul itz'j cyal, ka xinak 
ex ka xu'j. 

8Katzun minti' tumel tu'n tlak'et jun tal tman ẍne'l tu'n txubaj, entons ba'n tu'n 
ttzaj ti'n cabe ẍpo'k ex ka cabe paloma; jun cxel k'ot te oyaj patun in cub, ex juntl 
cbel tk'o'n te chojbil il. Atzunte pal cxel tkanin najsbil ti'j ju txubaj ex 
csakseteltzun, chi Dios. 

Levítico 13 

Ke ley ti'j tx'a'c minti' k'anbil ti'j 

1Tzaj yolin Kman tuc'il Moisés ex tuc'il Aarón, chi cyja': 

2Ka at jun xjal ma jaw mal ch'in tchibjal, ex ka at ronch ti'j, ex ka ronch sak 
que'yin, ex ka ic che que'yin jlu ic tza'n tx'a'c minti' k'anbil ti'j, cxel k'it xjal lu 
tuc'il pal Aarón ex ka tuc'il jun cye ke pal ax tiyjil Aarón. 

3Atzunte pal cbajel tque'yin tx'a'c toc ti'j xjal. Katzun otok sakix xya'n jatum 
tocsa'n tx'a'c ex ka otok tz'ocx lak'e' tx'a'c tuj tchibjal, atzun tx'a'c jlu minti' 
k'anbil ti'j. Tbajlenxitzun que'yin xjal tu'n pal, cxel tma'n ka ate xjal lu tz'il ta'. 

4Ka sak que'yin aju señ toc ti'j ttz'umal xjal, pero ka minti' otok tz'ocx lak'e' tx'a'c 
tuj tchibjal ex minti' otok sakix xya'n jatum tocsa'n tx'a'c, c'oquextzun lamo'n 
xjal wuk k'ij tu'n pal. 

5Tuj twukin k'ij cbajel tque'yin pal juntl maj, ex katzun ttenx tx'a'c ex minti' otok 
tz'el lak'e', c'oquextzun japu'n xjal wuk k'ijtl tu'n pal. 

6Octzun tjapun wuk k'ijtl, cbajeltzun que'yit juntl maj, ex katzun cyja' tcub naj 
tx'a'c ex minti' otok tz'el lak'e', cxeltzun tma'n pal ka sak ta' xjal lu ex ka nok 
e'lajx jun tx'a'c otok jaw jlet ti'j. Atzunte xjal cjawitz ttx'jo'n ti'j t-xbalun ex 
csakseteltzun. 

7Katzun ma tz'el lak'e' tx'a'c ti'j xjal juntl maj tbajlenxi que'yit ex otok tma pal ka 
sak ta', il ti'j tu'n t-xi' juntl maj tu'ntzun tbaj que'yin tu'n pal. 

8Octzun tbaj que'yin xjal tu'n pal, ex ka ma til otok tz'el lak'e' tx'a'c ti'j, cxeltzun 
tma'n ka tz'il ta' xjal lu, ex yab tu'n tx'a'c minti' k'anbil ti'j. 

9Ka at jun xjal at tx'a'c ti'j, aju tx'a'c minti' k'anbil ti'j, cxel k'it twitz pal. 

10Atzunte pal cbajel que'yinte te, ex ka sak que'yin tchibjal xjal otok jaw mal, ka 
otok sakix xya'n, ex ka malecj tchibjal xjal tuj ju otok jaw mal, 

11atzun jlu tx'a'c minti' k'anbil ti'j, ex otok loc'in tuj tchibjal. Atzunte pal cxel 
tma'n ka tz'il ta' xjal lu, ex mya il ti'j tu'n tocx japut, porque tz'il ta'. 

12Ka at jun xjal at tx'a'c ti'j ex ka otok noj ti'j t-ximlal tu'n, xi'ynix cyi'j tkan ex 
max japun baj tuj twi', nok jatum ba'n tpon baj twitz pal ti'j, 

13cbajel tque'yin pal; ex katzun otok baj t-sipan tib tx'a'c ti'j tcyakil t-ximlal, ex 
ka otok tz'oc sak que'yin, cxel tma'n pal ka sak ta' xjal lu; atzunte yab sak ta'. 

14Pero ka ma jaw jlet juntl maj tx'a'c ti'j tchibjal xjal, ex ka k'ancha'lin acu 
tchibjal; tu'n jlu bi'xtzun ctz'ilixtel xjal. 

15Cbajeltzun tque'yin pal tchibjal xjal otok jatz jlet ex cxel tma'n ka tz'il ta' xjal 
lu, porque ka tchibjal xjal otok jatz jlet, tz'il jlu, atzun tx'a'c minti' k'anbil ti'j. 

16Katzun ma sakix tchibjal xjal, aju otok jatz jlet, il ti'j tu'n t-xi' xjal tuc'il pal, 

17tu'ntzun toc tque'yin, ex ka ma til pal otok sakix que'yin tx'a'c, cxel tma'n ka 
sak ta' xjal lu, porque sak ta' xjal. 

18Ka at jun xjal at jun cyakc'u ti'j, ex ka ma banix, 

19ex ka otok txi mal tic'len ex sak otok tz'oc que'yin, ex ka scolin que'yin, il ti'j 
tu'n t-xi' yec'ul tib twitz pal. 

20Katzun ma til pal mas otok tz'ocx lak'e' tic'len tx'a'c, ex ka otok sakix que'yin 
xya'n, cxeltzun tma'n pal ka tz'il ta' xjal lu, porque aju tx'a'c toc ti'j, atzunju minti' 
k'anbil ti'j. 

21Katzun minti' jun xya'n sak que'yin ma til tuj tic'len tx'a'c, ex minti' otok tz'ocx 
lak'e' tx'a'c ti'j tchibjal xjal, ka nok lek'an tcub naj, c'oquextzun tjapu'n pal xjal lu 
wuk k'ij. 

22Katzun in lak'e' tel tx'a'c ti'j, cxeltzun tma'n pal ka tz'il ta' xjal lu, porque aju 
tx'a'c toc ti'j, atzunju minti' k'anbil ti'j. 

23Katzun minti' ma tz'el lak'e' tx'a'c, noktzun tic'len atx, ex cxel tma'n pal ka sak 
ta' xjal lu. 

24Ka at jun xjal ma tz'e'y, ex ka ma jatz jlet tchibjal scolin ex ka sak que'yin jatum 
otok tz'e'y, 

25cbajel tque'yin pal. Ka otok sakix que'yin xya'n toc ttzi', ex otok tz'ocx lak'e' 
tx'a'c ti'j tchibjal xjal, atzun tx'a'c lu aju minti' k'anbil ti'j otok jaw jlet jatum otok 
tz'e'y; cyja'tzun cxel tma'n pal ka tz'il ta' xjal lu tu'nju otok jaw jlet tx'a'c ti'j, aju 
minti' k'anbil ti'j. 

26Octzun tbaj tque'yin pal aju tx'a'c, ex ka minti' jun xya'n ma til sak que'yin tcub 
ttzi', ex ka minti' otok tz'ocx lak'e' tx'a'c tuj tchibjal xjal, ex ka nok cyja' tcub naj, 
c'oquextzun tjapu'n pal xjal lu wuk k'ij. 

27Tujtzun twukin k'ij cbajel tque'yin pal xjal juntl maj, ex katzun otok tz'el lak'e' 
tx'a'c ti'j, cxeltzun tma'n te ka tz'il ta', porque aju tx'a'c toc ti'j, atzunju minti' 
k'anbil ti'j. 

28Katzun minti' ma tz'el lak'e' tx'a'c ti'j ex ka cyja' tcub naj, noktzun tic'len aju 
otok tz'e'y atx; cyja'tzun cxel tma'n pal ka sak ta' xjal lu, porque nok tic'len aju 
otok tz'e'y atx. 

29Ka at jun xinak ex ka jun xu'j ma jaw jlet tx'a'c ti'j twi' ex ka ti'j t-xc'aw', 

30cbajel tque'yin pal tx'a'c lu. Ka otok tz'ocx lak'e' tx'a'c tuj tchibjal xjal ex aju 
xya'n otok tz'oc k'anyin que'yin, ex ka niban tel pulj, cxeltzun tma'n pal ka tz'il 
ta' xjal lu, porque sal toc ti'j ex ka aju tx'a'c minti' k'anbil ti'j toc ti'j twi' ex ka ti'j 
t-xc'aw'. 

31Oc tbaj tque'yin pal aju tx'a'c, ka ma til minti' otok tz'ocx lak'e' tx'a'c tuj tchibjal 
xjal ex minti' xya'n k'ek que'yin tcub ttzi', c'oquextzun tjapu'n pal xjal lu wuk k'ij. 

32Tujtzun twukin k'ij cbajel tque'yin pal aju tx'a'c, ex katzun minti' otok tz'el 
lak'e' tx'a'c, ex minti' otok tz'ocx lak'e' tuj tchibjal xjal ex mya k'anyin que'yin 
xya'n tcub ttzi', 

33cxeltzun tma'n pal te xjal tu'n tel ti'n ttzmal twi' ex t-xmatz, atzun ke xya'n 
cyocxsa'n tuj tx'a'c mi'n tz'el ti'n, ex c'oquex japu'n xjal tu'n pal wuk k'ijtl. 

34Tbajlenxi wuk k'ijtl, c'oquel tque'yin pal juntl maj tx'a'c; katzun minti' otok 
tz'el lak'e' tx'a'c ex minti' otok tz'ocx lak'e' tx'a'c tuj tchibjal xjal, cxeltzun tma'n 
pal ka sak ta' xjal lu. Cjawitz ttx'jo'n xjal ti'j t-xbalun ex csakseteltzun. 

35Katzun ma tz'el lak'e' juntl maj tx'a'c ti'j xjal t-xilenxi k'ma'n te ka otok sakix, 

36cbajel tque'yin pal juntl maj; katzun otok tz'el lak'e' tx'a'c ti'j, mya il ti'j tu'n t-
xi tjyo'ntl pal aju xya'n k'anyin que'yin: aju xjal lu tz'il ta'. 

37Pero ka tuj tnabl pal otok banix tx'a'c ti'j xjal, ex otok tzaj jlet xya'n k'ek que'yin 
tuj tic'len tx'a'c, otoktzun bant tx'a'c; aju xjal sak ta', ex cxel tma'n pal ka sak ta' 
te xjal lu. 

38Ka at jun xinak ex ka jun xu'j otok che jawil manch sak que'yin ti'j, 

39cbajel tque'yin pal ti'j t-ximlal, ex ka ma til ch'in manch sakyin que'yin ti'j, 
noktzun e'lajx manch otok jaw jlet ti'j; sak ta' xjal lu. 

40Ka at jun xinak ma cu'tz pulj ttzmal twi' ex tz'a'j ma cyaj tuj twi', sak ta' te xjal 
lu. 

41Ex ka ma cu'tz pulj ttzmal twi' ttzi twitz, tz'a'jtzun tibaj twitz; ax icx sak ta' te 
xjal lu. 

42Pero ka ma jaw jlet tx'a'c scolin que'yin jatum otok tz'el baj ttzmal twi', ka tuj 
twi' ex ka tibaj twitz, atzun tx'a'c lu minti' k'anbil ti'j niban tjaw jlet ti'j. 

43Atzunte pal cbajel tque'yin, ex ka otok txi mal tx'a'c scolin que'yin ic tza'n tx'a'c 
minti' k'anbil ti'j, jatum minti' ttzmal twi', ka tuj twi' ex ka tibaj twitz, 

44yabtzun xjal lu tu'n tx'a'c minti' k'anbil ti'j; ti'j twi' toc yabil. Aju xjal lu tz'il ta', 
ex cxel tma'n pal ka tz'il ta' xjal lu. 

45Aju xjal at tx'a'c ti'j, aju minti' k'anbil ti'j, sbit'umaj t-xbalun c'oquel tk'o'n, cxel 
tchitpu'n twi', c'oquel tpotzin ttzi' ex cjawil sch'in cyja': Tz'il kine, tz'il kine. 

46Tz'il ctel acux at tx'a'c ti'j, cnajal junx te ti'jxi campament. 

47Ka ma jlet sbac ti'j jun xbalun lan ex ka ti'j jun xbalun lino, 

48ex ka ti'j jun xbalun lino ex ka lan chmo'n in che cu'tz, ex ka ti'j jun tz'u'm, ex 
ka ti'j juntl ti'xti binchamaj ti'j tz'u'm, 

49ex ka aju sbac toc cyi'j ke ti'xti lu cha'xyin ex ka cyakyin que'yin, atzun tx'a'c 
toc cyi'j aju minti' k'anbil ti'j, ex il ti'j tu'n t-xi yec'baj te pal. 

50Atzunte pal cbajel que'yinte aju sbac lu ex aju ti'xti otok tz'oc sbac ti'j, ex 
c'oquex tlamo'n wuk k'ij. 

51Tujtzun twukin k'ij cbajel tque'yin pal aju sbac; katzun otok tz'el lak'e' sbac ti'j 
xbalun ex ka ti'j chemaj, ka ti'j tz'u'm ex ka ti'j jun macbil tz'u'm, atzun tx'a'c lu 
mya ba'n, minti' k'anbil ti'j, ex atzun ke macbil lu tz'il ke. 

52Cyja'tzun cbel patit nok alcyexcu jun ti'xti, ka xbalun, ka chemaj, ka tz'u'm ex 
ka jun macbil tz'u'm at sbac ti'j, bi'x cbel patit, porque atzun tx'a'c mya ba'n jlu, 
aju minti' k'anbil ti'j. 

53Pero ka oc tbaj tque'yin pal ex ka ma til minti' otok tz'el lak'e' sbac, 

54cxel tma'n tu'n tbaj tx'jet ti'xti lu, ex c'oquex tlamo'n wuk k'ijtl. 

55Tbajlenxitzun tx'jet ti'xti lu ex tel-lenxi wuk k'ijtl, cbajel tque'yin pal juntl maj, 
ex ka ma til minti' otok cub naj sbac, c'oqueltzun jlu te tz'il ex bi'x cbel patit 
masque na'nx tel lak'e' sbac, tu'nju aju sbac lu lo'n tel xbalun tu'n, ka tujxi ex ka 
ti'jxi. 

56Katzun oc tbaj tque'yin pal aju sbac ex ka ma til nok niban tcub naj tbajlenxi 
tx'jet, c'eleltzun tkesin jun piẍ xbalun, ka tz'u'm ex ka chemaj, jatum toc sbac. 

57Pero ka ma jaw jlet ex ma tz'el lak'e' juntl maj sbac ti'j xbalun, ex ka ti'j ttze'yil 
chemaj ex ka ti'j twa ex ka ti'j tz'u'm, c'oquextzun patit ti'xti lu. 

58Atzunju xbalun ex ka chemaj ex ka tz'u'm otok cub naj sbac ti'j tej tjatzlen 
tx'jo'n, il ti'j tu'n tjatz tx'jet ti'j juntl maj, ex bi'xtzun c'oquel te sak. 

59Atzun ke ley lu ti'j sbac cyi'j ke xbalun binchamaj ti'j lan ex ka ti'j xbalun lino, 
ex ka ti'j ttze'yil chemaj, ex ka ti'j twa ex ka ti'j jun ti'xti tz'u'm, tu'ntzun t-xi k'mat 
ka sak ate' ex ka tz'il. 

Levítico 14 

Ke ley tu'n cysakset ke xjal yab tu'n tx'a'c minti' k'anbil ti'j 

1Tzaj yolin Kman tuc'il Moisés ex tma: 

2Atzun ke ley lu tu'n t-sakset jun xjal yab tu'nju tx'a'c minti' k'anbil ti'j: Cxel k'it 
xjal yab tuc'il pal, 

3atzunte pal c'elex ti'jxi campament tu'ntzun tbaj tque'yin. Ka ma til pal otok 
banix xjal tu'n tx'a'c minti' k'anbil ti'j, 

4cxel t-sama'n jun xjal lolte cabe tal chyu'j itz'x ke, cyxol keju mya tz'il ke, tuc'ix 
jun piẍ tze' wi'ten, tuc'ix jun piẍ xbalun cyak que'yin ex jun wik tal c'ul hisopo, 
tu'ntzun t-sakset xjal yab. 

5Cxel tma'n pal tu'n tcub byet jun tal chyu'j tibaj jun c'il tx'otx' ttx'otx'il at a' tuj, 
ex aju a' lu ctzajel k'it max ti'j sak a' in bet. 

6Ctzajeltzun ti'n pal aju tal chyu'j itz'x, tuc'ix tze' wi'ten, tuc'ix xbalun cyak 
que'yin ex tuc'ix tal c'ul hisopo, ex che belex tmu'n tuj tchc'el tal chyu'j otok cub 
byo'n tibaj a' otok tzaj k'i'n ti'j a' in bet. 

7Wuk maj cxel ttx'ito'n pal chic' lu tibaj xjal csaksetel te tx'a'c minti' k'anbil ti'j, 
ex cxeltzun tma'n ka otok sakix xjal lu. Atzunju tal chyu'j itz'x cxel ttzokpi'n tuj 
cojbil. 

8Aju xjal csaksetel, cjawitz ttx'jo'n ti'j t-xbalun, ax icx te cchil ex c'elel tmatzo'n 
tcyakil t-xmatz tu'ntzun t-sakix. Te tibajxitzun, ba'n tu'n tocx tuj campament, 
pero il ti'j tu'n tcyaj ten wuk k'ij ti'jxi tja. 

9Tujtzun twukin k'ij c'elel c'oẍit ti'j twi', ex c'elel ti'n t-xmatz cyuc'ix ke t-xi'witz 
ex tcyakil xya'n toc ti'j, cjawitz ttx'jo'n cyi'j ke t-xbalun, ax icx il ti'j tu'n tchin, ex 
csakseteltzun. 

10Tujtzun twajxakin k'ij, ctzajel ti'n cabe tal tman ẍne'l minti' cypaltil, tuc'ix jun 
tal ttxu ẍne'l ma te jun abk'i, ax icx minti' tpaltil; tuc'ix kak libr arin tbanilxix ex 
cabe octav tuc' mey chibj aseyt, te jun oyaj ti'j twitz awal xyok'amaj tuc'il aseyt. 

11Aju pal csaksalte xjal cbel tk'o'n aju xjal twitz Kman, cyuc'ix ke toyaj, ttzi ja 
xbalun te mojbabl tibil. 

12Ctzajeltzun ti'n pal jun tal tman ẍne'l, ex cxel tk'o'n junx tuc'il cabe octav tuc' 
mey aseyt te chojbil tpaltil xjal, ex cxel tyucun te jun oyaj yucun in xi' twitz Kman. 

13Atzun cbel tbyo'n tal tman ẍne'l tuj lugar xjansamaj jatum in che cub byo'n ke 
alumaj te chojbil il ex ke oyaj patun in che cub. Aju chojbil ti'j tpaltil xjal, te pal 
c'ajbel, ic tza'nx in tenba ju chojbil ti'j il. A jlu xjanxix ke. 

14Te tibajxi ctzajel ti'n pal ch'in tchc'el tal tman ẍne'l, aju otok txi k'ot te chojbil 
tpaltil xjal, ex c'oquel t-su'n ch'in ti'j tje' t-ẍcyin xjal tuj tbank'ab, aju csaksetel, 
tuc'ix ti'j tal tman tbank'ab ex ti'j tal tman tkan tuj tbank'ab. 

15Ctzajel ti'n pal ch'in aseyt ex cbel tk'o'n tuj tlakil tk'ab tuj tnayaj; 

16ex cbelex tmu'n twi' tal tbank'ab tuj aseyt at tuj tlakil tk'ab tuj tnayaj, ex tu'nx 
twi' tal tk'ab cxel ttx'ito'n aseyt wuk maj twitz Kman. 

17Ti'j aseyt cyjel tentl tuj tk'ab pal, c'oquel t-su'n ch'in ti'j tje' t-ẍcyin xjal tuj 
tbank'ab, aju csaksetel, tuc'ix ti'j tal tman tbank'ab ex ti'j tal tman tkan tuj 
tbank'ab, ax jatum otok tz'oc k'ot tchc'el alumaj, aju otok txi k'ot te chojbil ti'j 
tpaltil xjal, 

18ex aju aseyt csobryil tuj tlakil tk'ab pal, cbel tko'n tuj twi' xjal csaksetel. 
Cyja'tzun cchjetel til xjal twitz Kman tu'n pal. 

19Ex cbel tbyo'n pal aju tal tman ẍne'l te chojbil il, tu'ntzun t-sakset xjal tz'iltok 
ta'; ex te tibajxi cbel tbyo'n aju alumaj te oyaj patun in cub, 

20ex cbel tk'o'n tibaj altar, junx tuc'il oyaj ti'j twitz awal. Cyja'tzun cchjetel til xjal 
tu'n pal twitz Kman, ex csakseteltzun. 

21Katzun meba te xjal yab ex minti' tumel tu'n ttzaj tk'o'n tcyakil jlu, ctzajeltzun 
ti'n junx tal tman ẍne'l te chojbil tpaltil, ex cxel toyin te Kman te jun oyaj yucun 
in xi' tu'ntzun tchjet til, tuc'ix cabe libr arin aju mas tbanil xyok'amaj tuc'il aseyt, 
te jun oyaj ti'j twitz awal, tuc'ix cabe octav tuc' mey aseyt, 

22cyuc'ix cabe ẍpo'k ex ka cabe tal paloma, nok alcye jacu lak'et tu'n, jun te 
chojbil il ex juntl te oyaj patun in cub. 

23Tuj twajxakin k'ij cxel ti'n tcyakil jlu tuc'il pal, te saksabl te; ex cxel tk'o'n twitz 
Kman ttzi ja xbalun te mojbabl tibil. 

24Atzunte pal ctzajel ti'n tal tman ẍne'l te chojbil tpaltil xjal, tuc'ix cabe octav tuc' 
mey aseyt, ex cxel tyucun twitz Kman te jun oyaj yucun in xi'. 

25C'oquex tkesin tjak' tkul tal tman ẍne'l te chojbil tpaltil xjal, ctzajel ti'n ch'in 
tchc'el tal tman ẍne'l, ex c'oquel t-su'n ch'in ti'j tje' t-ẍcyin xjal tuj tbank'ab, aju 
csaksetel, tuc'ix ti'j tal tman tbank'ab ex ti'j tal tman tkan tuj tbank'ab; 

26ex ctzajel ti'n pal ch'in aseyt ex cbel tk'o'n tuj tlakil tk'ab tuj tnayaj, 

27ex wuk maj cxel ttx'ito'n twitz Kman tu'nju tal tbank'ab aju aseyt tcub tuj tlakil 
tk'ab tuj tnayaj. 

28Ax icx aju xjal csaksetel, c'oquel t-su'n pal ch'in aseyt ti'j tje' t-ẍcyin tuj 
tbank'ab ex ti'j tal tman tbank'ab ex ti'j tal tman tkan tuj tbank'ab, ax jatum otok 
tz'oc su'n tchc'el alumaj te chojbil ti'j tpaltil xjal. 

29Atzunju aseyt csobryil tuj tlakil tk'ab pal, cbel tko'n pal tuj twi' xjal csaksetel. 
Cyja'tzun cchjetel til xjal twitz Kman tu'n pal. 

30Cxeltzun tk'o'n pal aju ẍpo'k ex ka paloma nok alcye otok cnet tu'n xjal 
csaksetel, 

31jun cxel tk'o'n te chojbil il, atzun juntl te oyaj patun in cub, ex part oyaj ti'j twitz 
awal. Cyja'tzun cchjetel til xjal twitz Kman tu'n pal ex csaksetel. 

32Atzun ke ley lu cyi'j ke xjal yab tu'n tx'a'c minti' k'anbil ti'j, akeju minti' tumel 
tu'n t-xi cyk'o'n jun cyoyaj matij te saksabl cye. 

Ke ley tu'n cysakset ke ja at k'ux cyuj 

33Tzaj yolin Kman tuc'il Moisés ex tuc'il Aarón, chi cyja': 

34Oc cyocxe tuj tx'otx' Canaán, aju cxel nk'o'ne te cyetzbile, ka ma txi nk'o'ne 
ambil tu'n tjaw jlet k'ux tuj cyjaye tuj tx'otx' jatum che najalaye, 

35aju xjal tajaw ja cxe'l tuc'il pal, ex cxel tma'n te cyja': Mer ic tza'n niban tjaw 
jlet k'ux tuj njaye. 

36Atzunte pal cxel tma'n tu'n tetz k'i'n tcyakilju at tuj ja na'nxtok tocx pal tuj, 
tu'ntzun mi'n cytz'ilix cycyakil ti'xti at tuj. Te tibajxitzun c'oquex pal que'yilte 
k'ux. 

37Octzun tbaj tque'yin pal aju k'ux, ex ka ma til tic'len k'ux twitz ja cha'xyin 
que'yin ex ka cyakyin que'yin, ex ka otok tz'ocx lo'n twitz ja tu'n, 

38c'eletz pal tuj ja ex cyjel tlamo'n ja wuk k'ij. 

39Tujtzun twukin k'ij cxe'l pal que'yilte juntl maj, ex katzun otok tz'el lak'e' k'ux 
twitz ja, 

40cxeltzun tma'n tu'n cyel k'i'n ke abj at k'ux cyi'j, ex tu'n cyex xo't ti'jxi tnam tuj 
jun lugar tz'il. 

41Ax icx cxel tma'n tu'n tel jakut tcyakil twitz ja te tujxi, ex aju kuk c'elel oc tel 
jakut twitz ja, c'elex xo't ti'jxi tnam tuj jun lugar tz'il. 

42Ctzajeltzun k'it mastl abj te cyxel keju otok che el k'i'n, ex ctzajel k'it ac'aj 
mescla tu'n toc k'ot repey twitz tcajonil ja. 

43Katzun ma jaw jlet juntl maj k'ux tuj ja cyel-lenxi k'it ke abj, tel-lenxi jakut twitz 
ja ex toclenxi ac'aj repey ti'j, 

44c'oquextzun juntl maj pal que'yilte. Katzun otok tz'el lak'e' k'ux tuj ja, 
xobajiltzun te k'ux lu, ex aju ja lu tz'il ta'. 

45Cyja'tzun il ti'j tu'n tcub xitit ja lu, ex cycyakil abj, tcyakil tze' ex tcyakil ttx'akan 
repey c'elex xo't ti'jxi tnam tuj jun lugar tz'il. 

46Ka at jun xjal ma tz'ocx tuj ja tuj k'ij tej lamo'ntok tu'n pal, c'oquel xjal lu te tz'il, 
ex max c'oquel te sak ocxi ttzaj klolj. 

47Ka at jun ma wa'n ex ka ma tan tuj ja lu, il ti'j tu'n tjatz ttx'jo'n ti'j t-xbalun 
tu'ntzun t-sakix. 

48Octzun tocx pal que'yilte ja, ka ma til minti' otok tz'el lak'e' k'ux tbajlenxi k'ot 
repey ti'j, cxel tma'n pal ka sak ta' ja, porque aju k'ux otok cub naj. 

49Tu'n t-sakset ja lu, ctzajel ti'n pal cabe tal chyu'j tuc'ix jun piẍ tze' wi'ten, tuc'ix 
jun piẍ xbalun cyak que'yin ex jun wik tal c'ul hisopo. 

50Cbel tbyo'n jun tal chyu'j tibaj jun c'il tx'otx' ttx'otx'il tcu'x a' tuj, aju a' lu ctzajel 
k'it ti'j a' sak in bet. 

51Ctzajeltzun ti'n pal tze' wi'ten tuc'ix tal c'ul hisopo, tuc'ix jun piẍ xbalun cyak 
que'yin ex tal chyu'j itz'x, ex che belex tmu'n tuj tchc'el tal chyu'j otok cub byo'n, 
ex tuj a' otok tzaj k'i'n ti'j a' sak in bet, ex cxel ttx'ito'n wuk maj ti'j ja. 

52Cyja'tzun csaksetel ja tu'n tchc'el tal chyu'j ex tu'n a' otok tzaj k'i'n ti'j a' sak in 
bet, tu'n tal chyu'j itz'x, tu'n tze' wi'ten, tu'n tal c'ul hisopo ex tu'nju xbalun cyak 
que'yin. 

53Te tibajxi cxel ttzokpi'n pal tal chyu'j itz'x ti'jxi tnam tuj cojbil, ex cyja'tzun tten 
cjapunel aju at tu'n tbant tu'n t-sakset jun ja. 

54Atzun ke ley lu cyi'j cycyakil txcaj tx'a'c minti' k'anbil cyi'j, ti'j sal, 

55ti'j sbac nno'c ten ti'j xbalun, ti'j k'ux ti'j ja, 

56ti'j mal in jaw ti'j xjal, ti'j tx'a'c in jlet poj tuj ex cyi'j manch sak que'yin; 

57tu'ntzun tel cynic'e ti'j alcye sak ex alcye tz'il. Atzun ke ley lu ti'j tx'a'c minti' 
k'anbil ti'j ex ti'j sbac ex k'ux. 

Levítico 15 

Ke ley ti'j junjun cytz'ilil xinak 

1Tzaj yolin Kman tuc'il Moisés ex tuc'il Aarón, ex tma: 

2Cymanxe jlu cye aj Israel: Ka at jun xinak in jatz poj tuj twi ttz'a'lbil, tz'il te xjal 
lu, 

3ex mya o'cx oc matok in jaw jlu tuj twi ttz'a'lbil, ax icx ka ma maket, porque 
cyu'n ke jlu in ten xjal tuj ttz'ilil. 

4Nok alcye jun watbil jatum ma cub tan xjal ex nok alcye jun k'ukbil jatum in cub 
ke', bi'x che tz'ilixtel. 

5Alcye jun ma tz'oc maconte twatbil xjal lu bi'x ctz'ilixtel, il ti'j cjawitz ttx'jo'n ti'j 
t-xbalun ex tu'n tchin, ex max c'oquel te sak juntl maj ocxi ttzaj klolj. 

6Alcye jun ma cub ke' tibaj jun ti'xti jatum otok cub ke' xjal lu bi'x ctz'ilixtel; il ti'j 
tu'n tjatz ttx'jo'n ti'j t-xbalun ex tu'n tchin, ex max c'oquel te sak juntl maj ocxi 
ttzaj klolj. 

7Ex alcye jun ma tz'oc maconte t-ximlal xjal lu bi'x ctz'ilixtel; il ti'j tu'n tjatz 
ttx'jo'n ti'j t-xbalun ex tu'n tchin, ex max c'oquel te sak juntl maj ocxi ttzaj klolj. 

8Ka ma tz'oc ttzuban xjal yab ta'l ttzi' ti'j jun xjal sak ta', ate xjal sak bi'x ctz'ilixtel, 
ex il ti'j cjawitz ttx'jo'n ti'j t-xbalun ex tu'n tchin, ex max c'oquel te sak juntl maj 
ocxi ttzaj klolj. 

9C'oquel cyk'o'ne te tz'il tcyakil t-siy chej jatum ma jax ke' xjal yab tu'n poj in jaw 
twi ttz'a'lbil. 

10Alcye jun ma tz'oc maconte jun ti'xti jatum otok cub ke' xjal lu bi'x ctz'ilixtel; 
max c'oquel te sak juntl maj ocxi ttzaj klolj. Ex alcye jun ma txi k'inte jun cye ke 

ti'xti lu bi'x ctz'ilixtel; il ti'j tu'n tjatz ttx'jo'n ti'j t-xbalun ex tu'n tchin, ex max 
c'oquel te sak juntl maj ocxi ttzaj klolj. 

11Nok alcye jun xjal ma tz'oc maco'n tu'nju xjal yab tu'n poj in jaw twi ttz'a'lbil 
ex ka minti' otok baj ttx'jo'n yab ke tk'ab, aju xjal c'oquel maco'n tu'n bi'x 
ctz'ilixtel; il ti'j tu'n tjatz ttx'jo'n ti'j t-xbalun ex tu'n tchin, ex max c'oquel te sak 
juntl maj ocxi ttzaj klolj. 

12Ka ma tz'oc maco'n jun c'il tx'otx' ttx'otx'il tu'nju xjal yab tu'n poj in jaw twi 
ttz'a'lbil, bi'x cbel pa't c'il lu, ex katzun tze' ke macbil che c'oquel tmaco'n, iltzun 
ti'j tu'n cybaj tx'jet. 

13Katzun ma banix xinak lu tu'n yabil, ba'n tu'n t-xi tajla'n wuk k'ij tu'ntzun t-
sakset; tbajlenxi wuk k'ij, cjawitz ttx'jo'n ti'j t-xbalun ex cchil tuj jun a' in bet, ex 
csakseteltzun. 

14Tujtzun twajxakin k'ij ctzajel ti'n cabe ẍpo'k ex ka cabe paloma, ex cpol twitz 
Kman ttzi ja xbalun te mojbabl tibil ex cxel tk'o'n ke chyu'j te pal. 

15Atzunte pal cxel tk'o'n jun chyu'j te chojbil il, atzun juntl te oyaj patun in cub, 
ex csakseteltzun xinak ti'j tyabil tu'n pal twitz Kman. 

16Ka at jun xinak ma jaw twi ttz'a'lbil nok tajx, bi'x ctz'ilixtel; il ti'j tu'n tchin, ex 
max c'oquel te sak juntl maj oc ttzaj klolj. 

17Ka ma cub kojl ch'in aju cjawil tuj twi ttz'a'lbil xjal tibaj jun xbalun ex ka jun 
tz'u'm, bi'x che tz'ilixtel; il ti'j tu'n cybaj tx'jet ex max che oquel te sak juntl maj 
ocxi ttzaj klolj. 

18Ka ma cub tan jun xinak tuc'il jun xu'j, bi'x che tz'ilixtel; cycabil il ti'j tu'n 
cychin, ex max che oquel te sak juntl maj ocxi ttzaj klolj. 

Ke ley cyi'j junjun cytz'ilil xu'j 

19Oc tul ẍwo'j ti'j jun xu'j, bi'x ctz'ilixtel wuk k'ij. Alcye jun ma tz'oc maconte te 
cyuj ke wuk k'ij lu, bi'x ctz'ilixtel ex max c'oquel te sak juntl maj ocxi ttzaj klolj. 

20Cycyakil ti'xti jatum cbel tan xu'j cyuj ke wuk k'ij lu, bi'x che tz'ilixtel. Ax icx ke 
ti'xti jatum cbel ke', bi'x che tz'ilixtel. 

21Alcye jun ma tz'oc maconte ke ti'xti jatum otok cub tan xu'j, bi'x ctz'ilixtel; il ti'j 
tu'n tjatz ttx'jo'n ti'j t-xbalun ex tu'n tchin, ex max c'oquel te sak juntl maj ocxi 
ttzaj klolj. 

22Alcye jun ma tz'oc maconte jun ti'xti jatum otok cub ke' xu'j, bi'x ctz'ilixtel; il 
ti'j tu'n tjatz ttx'jo'n ti'j t-xbalun ex tu'n tchin, ex max c'oquel te sak juntl maj ocxi 
ttzaj klolj. 

23Alcye jun ma tz'oc maco'nte jun ti'xti tcub tibaj watbil jatum otok cub tan xu'j, 
ex ka jun ti'xti tcub tibaj k'ukbil jatum otok cub ke', bi'x ctz'ilixtel, ex max c'oquel 
te sak juntl maj ocxi ttzaj klolj. 

24Ka at jun xinak ma cub tan tuc'il xu'j lu acux at ẍwo'j ti'j, bi'x ctz'ilixtel, ex wuk 
k'ij ctel tuj ttz'ilil; ax icx che tz'ilixtel watbil jatum cbel tan xinak tuj wuk k'ij lu. 

25Katzun at jun xu'j ma ten nim k'ij ẍwo'j ti'j, mas ic tza'n junjun maj, cucx ctel 
tuj ttz'ilil acux cucx tul ẍwo'j ti'j, ic tza'nx oc nnu'l ẍwo'j ti'j junjun maj. 

26Nok alcye jun watbil jatum cbel tan xu'j, ex nok alcyex jun ti'xti jatum cbel ke' 
tuj k'ij oc nnu'l ẍwo'j ti'j, che oquel ke jlu te tz'il, ic tza'nx oc nnu'l ẍwo'j ti'j tcyakil 
maj. 

27Alcye jun ma tz'oc maconte cye ke ti'xti lu, bi'x ctz'ilixtel; il ti'j tu'n tjatz ttx'jo'n 
ti'j t-xbalun ex tu'n tchin, ex max c'oquel te sak juntl maj ocxi ttzaj klolj. 

28Octzun twe' ẍwo'j ti'j, ba'n tu'n t-xi tajla'n wuk k'ij, ex tbajlenxi wuk k'ij 
csaksetel. 

29Tujtzun twajxakin k'ij ctzajel ti'n cabe ẍpo'k ex ka cabe tal paloma, ex che xel 
tk'o'n te pal ma ttzi ja xbalun te mojbabl tibil. 

30Atzunte pal cxel tk'o'n jun chyu'j te chojbil il, atzun juntl te oyaj patun in cub. 
Cyja'tzun csaksetel xu'j ti'j ẍwo'j tu'n pal twitz Kman, 

31ex cyja'tzun tten che elel cyi'ne cytz'ilil aj Israel, tu'ntzun mi'n cycyim tu'n tlaj 
cytz'ilil oc tbaj cytz'ilsa'n aju lugar jatum najl kine cyxol, chi Dios. 

32Atzun ke ley lu cyi'j ke xinak yab ke tu'n poj in jaw twi cytz'a'lbil, ex cyi'j keju 
tajx in jaw tuj twi cytz'a'lbil, porque tu'n jlu in che oc te tz'il, 

33ex ti'j ẍwo'j nnu'l cyi'j xu'j tujxix tk'ijlalil, ex cyi'j keju in che ten mas nim k'ij 
tu'n ẍwo'j, ex cyi'j ke xinak in jaw poj twi cytz'a'lbil, ex cyi'j ke xinak in che cub 
tan cyuc'il xu'j oc tul ẍwo'j cyi'j. 

Levítico 16 

Aju k'ij te najsbil il 

1Tzaj yolin Kman tuc'il Moisés cycyimlenxi cabe tcy'ajal Aarón, akeju e cyim 
tu'nju e pon lak'e' nikayin twitz Kman, 

2ex tzaj tma'n te cyja': —K'manxa te termaniya Aarón: Mya nok alcyex or ba'n 
tocx tuj Lugar Xjanxix ti'jxi xbalun tcub tuj tmij njaye, twitz tlamel cax, tu'ntzun 
mi'n tcyim; porque cbel nyec'un wibe tuj jun muj tibaj tmaksil cax. 

3Nok o'cx ba'n tocx Aarón tuj Lugar Xjanxix oc cybant ke jlu tu'n: Oc ttzaj ti'n jun 
tal tor te chojbil til ex jun tman ẍne'l te chojbil patun in cub. 

4Aju t-xbalun c'oquel atzun ke jlu: T-ẍjo'w tuc'ix tcalsonsiy, tuc'ix c'albil tc'u'j ex 
c'albil twi'; cycyakil xbalun lu lino ke ex xjansamaj ke, che oquel tk'o'n ti'j 
tbajlenxi chin. 

5Atzun cye aj Israel cxel cyk'o'n cabe tman chip te Aarón te chojbil il, ex jun tman 
ẍne'l te chojbil patun in cub. 

6Ctzajeltzun ti'n Aarón tal tor te chojbil te til, tu'ntzun tnajset tex til ex cyil keju 
ate' tuj tja. 

7Te tibajxi ctzajel ti'n keju cabe tman chip ex che bel tk'o'n nwitze, ttzi ja xbalun 
te mojbabl tibil. 

8Cjawil ti'n Aarón swert cyi'j cabe tman chip lu, tu'ntzun tel tnic' ti'j alcye te 
Kman ex alcye tu'n t-xi tzokpet tu'n t-xi tikan cyil xjal. 

9Aju tman chip cbel swert tibaj tu'n toc te Kman, cbel tbyo'n Aarón te chojbil il. 

10Atzun tman chip ma cub tz'ak swert tibaj tu'n t-xi tzokpet, ctzajel ti'n Aarón ex 
cbel tk'o'n twitz Kman tu'ntzun tnajset cyil xjal, ex maxitzun cxel tzokpet, ex cxel 
samet tuj lugar minti' cynajbil xjal tuj. 

11Te tibajxi jlu ctzajel ti'n Aarón tal tor te chojbil tex til, ex c'oquex tkesin tjak' 
tkul, tu'ntzun tnajset tex til ex cyil keju ate' tuj tja. 

12Maxitzun ctzajel ti'n jun ẍla'c nojni tu'n xk'a'l otok tzaj ti'n tibaj altar tcubsa'n 
twitz Kman, tuc'ix cabe jot storac che'majtl, ex c'oquex ti'n ti'jxi xbalun tcub tuj 
tmij njaye; 

13ex c'oquex tk'o'n storac tibaj k'ak' tcu'x tuj ẍla'c, tu'ntzun tcub tk'o'n nwitze, 
atzun t-sibel storac cmaksilte tlamel cax c'ubl nleye, tu'ntzun mi'n tcyim Aarón. 

14Ctzajel ti'n ch'in tchc'el tal tor, cxel ttx'ito'n ch'in chic' tu'n twi' tal tk'ab tibaj 
cax tuj tumlal tjawitz k'ij. Ax icx cxel ttx'ito'n ch'in chic' lu wuk maj ti'j tmaksil 
cax. 

15Te tibajxi jlu, cbel tbyo'n Aarón aju tman chip te chojbil cyil tnam xjal, ex 
c'oquex ti'n tchc'el ti'jxi xbalun tcub tuj tmij njaye; ex cxel ttx'ito'n ch'in chic' lu 
tibaj tmaksil cax, tuc'ix ti'j, ic tza'nx otok tbincha ti'j tchc'el tal tor. 

16Ictzun tten csaksetel lugar xjanxix tu'n tlaj cytz'ilil aj Israel, tu'n tlaj miban che 
niman ex tu'n tlaj cyil. Ax icx il ti'j tu'n t-sakset ja xbalun te mojbabl tibil, aju 
tcubsa'n cyxol ke xjal at nim cytz'ilil. 

17Oc tocx Aarón tuj Lugar Xjanxix kanil te Dios tu'n tnajset cyil xjal, mi jun xjal 
ba'n tocx ten tuj ja xbalun te mojbabl tibil. Maxi ba'n tocx, ocxi tetz Aarón 
tbajlenxi tk'o'n chojbil ti'j tex til, tuc'ix ti'j cyil keju ate' tuj tja, ex cye cycyakil 
tnam xjal aj Israel. 

18C'eletztzun Aarón tu'n t-sakset altar tcubsa'n nwitze. Ctzajel ti'n ch'in tchc'el 
tal tor ex ch'in tchc'el tman chip, ex c'oquel t-su'n tcyakil cyi'jele tcach altar, 

19ex wuk maj cxel ttx'ito'n chic' tu'n twi' tal tk'ab tibaj altar te patbil chojbil. 
Ictzun tten csaksetel altar tu'n tlaj ttz'ilil cybinchben aj Israel, ex ictzun tten 
cxjansetel. 

20Octzun tbaj sakset Lugar Xjanxix tu'n Aarón, ex ja xbalun te mojbabl tibil, tuc'ix 
altar te patbil chojbil, cxel tma'n tu'n ttzaj lak'ba'n tman chip itz'x; 

21ex che bel tk'o'n tk'ab Aarón tibaj twi' tman chip, ex cjawitz tpa'n tcyakil 
cybinchben aj Israel mya ba'n, tuc'ix cypaltil ex cyil. Ictzun tten cbel tk'o'n cyil 
xjal tibaj twi' tman chip, ex aju xjal banimaj ti'j cxel ti'n tman chip lu tuj lugar 
minti' cynajbil xjal tuj. 

22Cyja'tzun tten cxel ti'n tman chip tcyakil cyil aj Israel tuj tx'otx' minti' cynajbil 
xjal tuj, ex cxel ttzokpi'n xjal tman chip tuj lugar minti' cynajbil xjal tuj. 

23Te tibajxi jlu c'oquex Aarón tuj ja xbalun te mojbabl tibil, ex c'elel ti'n t-xbalun 
lino, aju otok tz'oc tk'o'n tu'n tocx tuj Lugar Xjanxix; axtzun cyjel tk'o'n 

24ex c'oquex chil tuj Lugar Xjan. Ex toclenxi t-xbalun, aju toc tu'n tcyakil maj, 
c'eletz tu'n t-xi tk'o'n chojbil til ex chojbil cyil aj Israel, tu'ntzun tnajset tex til 
tuc'ix cyil xjal. 

25Atzunju t-sebyil alumaj te chojbil il cbel tpatun tibaj altar te patbil chojbil. 

26Atzunju xinak otok txi k'inte tman chip tu'n t-xi tzokpet, cbajel ttx'jo'n ti'j t-
xbalun; ax icx te, il ti'j tu'n tchin. Te tibajxitzun ba'n tu'n tocx tuj cycampament 
aj Israel. 

27Atzunju tal tor tuc'ix tman chip otok che'x k'ot te chojbil il, ex otok tz'ocx tx'itet 
ch'in cychc'el tuj Lugar Xjanxix te najsbil il, che elex k'it ti'jxi campament, ex che 
bel patit tuc'ix cytz'umal, cychibjal ex cytxa'. 

28Aju xjal cbel patunte te, il ti'j tu'n tjatz ttx'jo'n ti'j t-xbalun ex tu'n tchin, ex te 
tibajxi jlu ba'n tu'n tocx tuj campament. 

29Lu jun ley lu te jumajx cyjel ten te cyeye: Tuj tlajin k'ij te twukin xjaw cbel 
cyyo'ne we'yaj ex mi a'l jun c'ak'nal; tza'nx cyeye, ax icx ke stranjer xjal ate' 
cyxole, 

30porque atzun k'ij lu cnajsetel cyile nwitze, ex che cyjel tene sakxix, ya minti'tl 
cyile. 

31Aju k'ij lu c'oquel te ojlabl ex ma' toclen te cyeye. Tuj k'ij lu mi'n che wa'ne, ex 
a jlu jun ley cyjel ten cyuc'ile te jumajx. 

32Aju pal cyjel ten te nejenel cye pal te t-xel tman cbantel tcyakil jlu tu'n, tu'ntzun 
tnajset tcyakil il. C'oquel tk'o'n t-xbalun lino aju xjansamaj, 

33ex csaksetel Lugar Xjanxix tu'n, tuc'ix ja xbalun te mojbabl tibil, tuc'ix altar te 
patbil chojbil, ex cchjetel cyil cycyakil pal ex cyil cycyakil aj Israel tu'n. 

34A jlu jun ley cyjel ten te cyeye te jumajx: Jun maj cbantel jlu tuj tcyakil abk'i, 
tu'n tnajset cyil aj Israel, chi Dios te Moisés. Ex o bant tcyakil jlu ic tza'nx otok 
cyaj tma'n Kman te Moisés. 

Levítico 17 

O'cxcu jun tja Dios 

1Tzaj yolin Kman tuc'il Moisés ex tma: 

2K'manxa te Aarón ex cye tcy'ajal ex cye cycyakil aj Israel cyja': Atzun orden lu 
ma tzaj tma'n Kman, chicuya: 

3Nok alcye jun aj Israel ma cub byonte jun tor, ex ka jun tal tman ẍne'l, ex ka jun 
chip tuj campament ex ka ti'jxi, 

4ex ka minti' ma tzul ti'n alumaj ttzi ja xbalun te mojbabl tibil tu'n ttzaj tk'o'n te 
jun oyaj weye twitz njaye, at til ti'j chic' otok tz'el tu'n, ex bi'x c'elex lajet tu'ntzun 
mi'n ttentl cyxol t-xjalil. 

5Aju til ley lu, tu'n mi'n tcub cybyo'n aj Israel alumaj tuj cojbil, nok o'cx ctzajel 
cyk'o'n te jun chojbil weye, ex tu'n t-xi cyi'n tuc'il pal ttzi ja xbalun te mojbabl 
tibil, tu'ntzun ttzaj tk'o'n weye te jun chojbil te mojbabl tibil. 

6Atzunte pal cxel ttx'ito'n chic' tibaj altar tcub nwitze, ttzi ja xbalun te mojbabl 
tibil, ex cbel tpatun t-sebyil alumaj te jun oyaj at tc'oc'jal in chin tzalaje ti'j. 

7Ex mi'ntl txi cyk'o'n ke chojbil cye ju'ẍ, aju o che c'ulun cywitz ex o che el tzpet 
cyu'n. Atzun ley lu cyjel ten cyuc'ile te jumajx tu'n tajben cyeye ex wikinwik cyjel 
cyma'ne cye cyc'wa'le. 

8Ax icx k'manxa cye cyja': Ka at jun aj Israel ex ka jun stranjer xjal najl cyxole ma 
txi tk'o'n jun oyaj patun in cub ex ka nok alcyexcu juntl chojbil, 

9ex ka mi'n ma pon ti'n ttzi ja xbalun te mojbabl tibil tu'n ttzaj tk'o'n weye, bi'x 
c'elex lajet tu'ntzun mi'n ttentl cyxol t-xjalil. 

Mya ba'n tu'n t-xi chyo't chic' 

10Ka at jun aj Israel ex ka jun stranjer xjal najl cyxole ma txi cychyo'n tchc'el nok 
alcyexcu jun alumaj, ctzajel nk'oje ti'j; cbel tcastiw wu'ne, ex bi'x c'elex lajet 
tu'ntzun mi'n ttentl cyxol t-xjalil, 

11porque atzun ta' cychwinklal cycyakil alumaj tuj cychc'el, ex o txi nk'o'ne jlu 
cyeye tu'n tcub tx'itet tibaj altar tu'n tchjet cyile, tu'ntzun tclet cychwinklale; 
porque aju chic' in chjet til xjal tu'n. 

12Cyja'tzun in xi nma'ne cye aj Israel: Mi jun cyeye ex mi jun stranjer xjal najl 
cyxole ba'n t-xi tchyo'n chic'. 

13Nok alcyexcu jun aj Israel ex ka jun stranjer xjal najl cyxole ma cub tbyo'n jun 
jil ex ka jun chyu'j ba'n cychyo'njtz, il ti'j tu'n tel cyko'n tchc'el ex tu'n tic'x 
cymaku'n tibaj tu'n tx'otx', 

14porque aju chic', atzunju in k'onte cychwinklal cycyakil keju itz'ke. Cyja'tzun 
ma txi nma'ne cyeye tu'n mi'n t-xi cychyo'ne chic', porque atzunju in k'onte 
cychwinklal cycyakil keju itz'ke, ex nok alcye jun ma txi chyo'nte, bi'x c'elex lajet 
tu'ntzun mi'n ttentl cyxol t-xjalil. 

15Nok alcye jun aj Israel ex ka jun stranjer xjal ma txi chyonte tchibjal jun jil tajx 
otok cyim, ex ka tu'n jun txcup te tjak' c'ul otok baj tzakin, c'oquel cyk'o'ne te 
tz'il, ex il ti'j tu'n tjatz ttx'jo'n ti'j t-xbalun ex tu'n tchin, ex max c'oquel te sak ocxi 
ttzaj klolj. 

16Katzun mi ma jatz ttx'jo'n ti'j t-xbalun ex ka mi ma chin, axte cxel ikante til. 

Levítico 18 

Ke ley tu'n mi'n cycub tan xinak cyuc'il nok alcyexcu xu'j 

1Tzaj yolin Kman tuc'il Moisés ex tma: 

2K'manxa cye aj Israel cyja': Akine Cymane ex Cydiose. 

3Mi'n che'x lpe'ye cyi'j cycostumr aj Ejipt, tuj tx'otx' jatum e najane nej. Mi'n che 
oc lpe'ye cyi'j cycostumr aj Canaán, tuj tx'otx' jatum che pol wi'ne, ex mi'n 
cybinchaye ic tza'nx cye cyley. 

4Japunx ke nmandamyente ex ke nleye cyu'ne ex che ank'ine ic tza'nx in cyma'n. 
Akine Cymane ex Cydiose. 

5Cybinchame tcyakilju in cyma'n ke nleye ex ke nmandamyente. Aju xjal 
cjapunel tu'n, c'ank'il. Akine Cymane. 

6Mi jun xinak ba'n tu'n tcub tan tuc'il jun xu'j at t-xilen tuc'il. Akine Cymane. 

7Mi'n cub tk'o'na tch'ixwi tmana tu'n tcub tana tuc'il ttxu'ya. Mya ba'n tu'n 
tbinchanteya icju, porque ttxu'ya jlu. 

8Mi'n cub tk'o'na tch'ixwi tmana tu'n tcub tana tuc'il juntl t-xu'jil tmana. 

9Mi'n cub tana tuc'il tanba. Ka jun tanba o'cx tmana junx tuc'il ex ka nok o'cx 
ttxu'ya junx tuc'il, ka ax otok tzul itz'j tuj ja ex ka ti'jxi, pero mi'n cub tana tuc'il. 

10Mi'n cub tk'o'na tch'ixwiya tu'nx tiba tu'n tcub tana tuc'il jun tchmana xu'j, ka 
tme'jel jun tcy'ajala ex ka tal jun tme'jela. Pero mi'n cub tana tuc'il. 

11Mi'n cub tana tuc'il jun tal juntl t-xu'jil tmana, porque a tmana otok tzaj 
c'wa'linte te, ex tanba jlu. Mi'n cub tana tuc'il. 

12Mi'n cub tana tuc'il tanb tmana; porque terman tmana jlu. 

13Mi'n cub tana tuc'il jun xu'j terman ttxu'ya; porque terman ttxu'ya jlu. 

14Mi'n cub tk'o'na tch'ixwi terman tmana tu'n tcub tana tuc'il t-xu'jil, porque t-
xu'jil terman tmana jlu. 

15Mi'n cub tana tuc'il tliba, porque t-xu'jil tcy'ajala jlu; cyja'tzun mi'n cub tana 
tuc'il. 

16Mi'n cub tk'o'na tch'ixwi termaniya tu'n tcub tana tuc'il t-xu'jil. 

17Mi'n cub tana tuc'il jun xu'j ex tuc'il jun tal ax xu'j, ex mi'n cub tana tuc'il jun 
tal tchman xu'j lu, ka tme'jel jun tal ex ka tal jun tal xu'j lu. Aju binchben lu jumajx 
mya ba'n, porque cypamili cyib ke jlu. 

18Mi'n jaw t-xu'jla'na jun terman t-xu'jila, ex mi'n cub tana tuc'il acux itz'x t-
xu'jila, tu'ntzun mi'n tcub ten k'oj cyxol. 

19Mi'n cub tana tuc'il jun xu'j oc tul ẍwo'j ti'j. 

20Mi'n cub tana tuc'il t-xu'jil jun tuc'ila, tu'ntzun mi'n ttz'ilixa tu'n jlu. 

21Mi'n txi tk'o'na jun tc'wa'la tu'n tcub patit te jun oyaj te Moloc aju tilbilal nno'c 
cydiosin xjal. Mi'n tbinchaya jlu tu'ntzun mi'n cyyolin xjal mya ba'n ti'j Nbiye. 
Akine Cymane. 

22Mi'n cub tana tuc'il jun xinak ic tza'n in cub tana tuc'il xu'j, porque ic'bilxix jlu. 

23Mi'n cub tana tuc'il jun alumaj, tu'ntzun mi'n ttz'ilixa. Ax icx mya ba'n tu'n t-xi 
tk'on tib jun xu'j te jun alumaj, porque ic'bilxix jlu. 

24Mi'n baj cytz'ilsan cyibe cyu'n ke jlu, porque cyu'ntzun ke jlu ma baj cytz'ilsan 
cyib ke xjal, akeju che elex nlajo'ne cywitze, 

25ex tuc'ix cytx'otx' ma tz'ilix; cyja'tzun ma cub cycastiw wu'ne ti'j cybinchben 
mya ba'n ex ma che ex nlajo'ne tuj cytx'otx'. 

26Atzun cyeye, akeye aj Israel ex ke stranjer xjal najl cyxole, japunx ke nleye ex 
ke nmandamyente cyu'ne, ex mi'n cybinchaye ke binchben lu, akeju ic'bilxix, 

27porque tcyakil aju mya ba'n lu o cybincha' ke xjal najlketok tuj tx'otx' nej, ex 
aju tx'otx' bi'x o tz'ilix cyu'n. 

28Mi'n cybinchaye ke jlu tu'ntzun mi'n cyex nlajo'ne tuj tx'otx' lu, ic tza'nx ma 
che ex nlajo'ne ke xjal najlketok tuj nej. 

29Alcye jun xjal ma tbincha nok alcyexcu jun cyxol keju mya ba'n lu, akeju 
ic'bilxix, bi'x c'elex lajet tu'ntzun mi'n ttentl cyxol t-xjalil. 

30Cyja'tzun, japunx ke nmandamyente cyu'ne ex mi'n cybinchaye mya ba'n lu, 
akeju ic'bilxix in cybincha'n xjal tuj tx'otx' jatum che pole, ex mi'n baj cytz'ilsan 
cyibe cyu'n ke jlu. Akine Cymane ex Cydiose. 

Levítico 19 

Ke ley tza'n tten tu'n cyank'in aj Israel tuj cytx'otx' 

1Tzaj yolin Kman tuc'il Moisés, ex tma: 

2—K'manxa cye tnam xjal aj Israel ke yol lu: Che ocxe xjan, porque weye xjan 
kine, akine Cymane ex Cydiose. 

3Teylex junjun cyeye nimanx tman ex ttxu'. Ax icx mi'n che ak'nane tuj k'ij te 
ojlabl. Akine Cymane ex Cydiose. 

4Mi'n che c'ulune cywitz ke tilbilal, ex mi'n baj cybincha'ne jun cydiose ti'j c'uxbil 
otok cub ulj tuj k'ak'. Akine Cymane ex Cydiose. 

5Oc t-xi cyk'o'ne jun oyaj te mojbabl tibil nwitze, cyk'ontze tujxix tumel, tu'ntzun 
tc'met wu'ne. 

6Bi'x cxel chyo't alumaj tujx k'ij oc ttzaj k'ot te weye, ax ba'n tu'n t-xi cychyo'ne 
tuj tcabin k'ij; katzun ma cyaj ten ch'intl tuj toxin k'ij, il ti'j tu'n tcub patit. 

7Katzun ma txi cychyo'ne ch'in oyaj tuj toxin k'ij, a jlu mya ba'n tuj nwitze ex 
mlay c'met wu'ne. 

8Ka at jun ma txi chyonte te at til ti'j, tu'nju mya xo'n tu'n aju oyaj otok tzaj tk'o'n 
weye, ex bi'x c'elex lajet tu'ntzun mi'n ttentl cyxol t-xjalil. 

9Oc tjaw cychmo'ne twitz cyawale, il ti'j cyjel cyk'o'ne ch'in ttxa'nile cojbil, ex 
mi'n che aje sacwilte aju otok cyaj tz'ak, 

10ex mi'n che aje sacwilte junjun pnuj twitz uva otok cyaj ten twi tkan, ex mi'n 
jaw cysc'o'ne aju otok tzaj tz'ak; cyk'oncje jlu cye meba ex cye betin xjal. Akine 
Cymane ex Cydiose. 

11Mi'n che elk'ane. Mi'n baj cysbun cyibe ex mi'n che nic'ane yol cyxolxe. 

12Mi'n txi cyma'ne tzkan Dios tu'n tajben nbiye cyu'ne ti'j jun yol mya ax toc, 
porque tu'n jlu nno'c cyk'o'ne nbiye te minti' tajben, akine Dios. 

13Mi'n cub cyyajla'ne cyuc'ile ex mi'n tz'el cyi'ne aju at cye. Mi'n cub cytzyu'ne 
twi tc'u'j cymajene tu'n tchjet cyu'ne tujxi juntl k'ij. 

14Mi'n tz'oc cyyaso'ne aju xjal chcyin twi'. Mi'n cub cyk'o'ne tolsabl tuj cybe moẍ. 
Nok o'cx ten tchiylal Dios cyeye. Akine Cymane. 

15Mi'n txi cybincha'ne ti'j xtis mya tuj tumel: Ka at til xjal, mya nok tu'nju meba 
xjal mi'n cub t-sentens cyu'ne, ax icx mya nok tu'nju ma' toclen xjal mi'n cub t-
sentens cyu'ne ka at til, nok o'cx tuj tumel tu'n cycawine cyibaj cycyakil. 

16Mi'n che si'mine yol cyi'j cyuc'ile cyxol cyxjalile. Mi'n jaw cysi'mine yol ti'j 
cyuc'ile tu'n tcub byo'n. Akine Cymane. 

17Mi'n tz'el cyic'une jun cyermaniye tuj cyanmiye; ka at jun mya ba'n ma tbincha 
jun cyuc'ile, cycawinxe, tu'ntzun mya cyuc'ixe at cyoclene ti'j til. 

18Mi'n tz'aj cyk'o'ne t-xel mya ba'n cyi'j cyxjalile ka at jun mya ba'n ma cybincha 
cyi'je, ex mya cucx tu'n t-xi cyc'u'ne k'oj tuj cyanmiye cyi'j. Nok o'cx cyc'ujlame 
ke cyuc'ile ic tza'nx cyeye in cyc'ujlan cyibe. Akine Cymane. 

19Japunx ke nleye cyu'ne. Mi'n cybinchaye tu'n t-sakchan jun alumaj ti'j juntl ka 
mya ax tiyjil. Mi'n cu'x cyawa'ne cabe wik awal tuj jun cojbil. Mi'n tz'oc cyk'o'ne 
cyxbalune banimaj cyi'j ela txcaj nok'. 

20Ka at jun xinak ma cub tan tuc'il jun xu'j majen tc'ayin tib banin ti'j tu'n tmoje' 
tuc'il juntl xinak, pero ka na'nxtok tlak'et xu'j ex na'nxtok ttzokpet, cycabil cbel 
cycastiw, pero mi'n che cub byet, porque na'nxtok ttzokpet xu'j. 

21Atzunte xinak ctzajel ti'n jun tman ẍne'l nwitze te chojbil til, ex cpol ti'n ttzi ja 
xbalun te mojbabl tibil. 

22Cbel byet ẍne'l lu te chojbil til xjal, ex ctzajel tkanin pal weye tu'n tnajset til 
xjal, ex cnajseteltzun aju il otok tbincha xjal. 

23Oc cypone tuj tx'otx' cxel nk'o'ne cyeye, ex oc tcu'x cyawa'ne tcyakil txcaj tze' 
ba'n tlonjtz twitz, tuj ox abk'i mi'n cub cyi'ne twitz ex mi'n txi cylo'ne twitz. 

24Tuj tcyajin abk'i tcyakil twitz ctzajel cyk'o'ne weye tuc'il jun nink'ij te ak'bil 
chjonte. 

25Tujtzun tjwe'yin abk'i ba'ntzun tu'n t-xi cylo'ne twitz. Ictzun tten c'oquel mas 
twitz cyawale. Akine Cymane ex Cydiose. 

26Mi'n txi cychyo'ne chibj ka minti' ma tz'el tchc'el. Mi'n baj cyxnak'tzan cyibe 
tu'n tbant cyk'ijine, ex mi'n cymaye ka nne'l cynic'e ti'j aju tzul ti'j jun xjal. 

27Mi'n tz'el cymatzo'ne ttzmal cywi'ye se'w tten, ex mi'n tz'el cymatzo'ne twi 
cyxmatze. 

28Mi'n baj cykesune cyximlale nok tu'n tlaj jun cyimni, ex mi'n tz'oc cyk'o'ne jun 
tilbilal ti'j cychibjale. Akine Cymane. 

29Mi'n txi cyk'o'ne cyme'jele tu'n cyyaẍin cyuc'il xinak porque mya ba'n jlu, ex 
jaculo che oc cycyakil xjal aj pajil ex cchmetel mya ba'n icju. 

30Mi'n che ak'nane cyuj k'ij te ojlabl, ex tenwt tchiylal njaye cyeye. Akine Dios. 

31Mi'n che'xe cyuc'il ke xjal in tzaj cytxco'n cyanmi cyimni; ex mi'n che'xe cyuc'il 
chman. Mi'n txi cykanine jun cyxjele cye, porque tu'n jlu jacu baj cytz'ilsan cyibe. 
Akine Cymane ex Cydiose. 

32Che we'ctze cywitz tij xjal ex che nimane cye. Tenxwit nchiylale cyeye. Akine 
Cymane. 

33Oc tul jun stranjer xjal najal cyxole, mi'n cub cyyajla'ne. 

34Cyk'onque stranjer xjal ic tza'nx ax jun cyxjalile, ex cyc'ujlame ic tza'n cyeye in 
cyc'ujlan cyibe, porque ax icx cyeye stranjer xjal keye tej cytene tuj Ejipt. Akine 
Cymane ex Cydiose. 

35Cybinchame ti'j xtis tuj tumelxix; mi'n che sbune ti'j echbil tx'otx', mi'n che 
sbune ti'j talil c'aẍjel ex mi ti'j cymalbile. 

36Balans tz'aklxix, marc tz'aklxix ex malbil tz'aklxix c'ajbel cyu'ne. Akine Cymane 
ex Cydiose aju etz k'inte cyeye tuj Ejipt. 

37Cynimanxe cycyakil ke nleye ex ke nmandamyente ex japunx cyu'ne. Akine 
Cymane. 

Levítico 20 

Aju cysentens xjal cbel tu'nju miban che niman 

1Tzaj yolin Kman tuc'il Moisés ex tma: 

2K'manxa cye aj Israel cyja': Ka at jun aj Israel ex ka jun stranjer xjal najl cyxole 
ma txi tk'o'n jun tc'wa'l tu'n tcub patit te jun oyaj te Moloc aju tilbilal nno'c 
cydiosin xjal, il ti'j tu'n tcyim; c'oquel xo't tu'n abj cyu'n tnam xjal. 

3Ctzajel nk'oje ti'j xjal lu, ex bi'x cymel wu'ne tu'ntzun mi'n ttentl cyxol t-xjalil, 
tu'nju otok baj ttz'ilsa'n Njaye ex otok tz'oc tk'o'n Nbiye Xjan te minti' tajben, 
tu'nju tcublen tpatun jun tc'wa'l twitz Moloc aju tilbilal nno'c cydiosin xjal. 

4Ka minti' ma che k'ajt xjal ti'j jlu ex minti' otok cub cyk'o'n t-sentens xjal tu'n 
tcyim, 

5ctzajeltzun nk'oje ti'j xjal lu ex cyi'j keju ate' tuj tja, ex bi'x cymel wu'ne junx 
cyuc'il keju otok che'x lpe' ti'j tu'n cyc'ulun twitz Moloc, tu'ntzun mi'n cytentl 
cyxol cyxjalil. 

6Ka at jun xjal ma txi tkanin jun t-xjel cye ke xjal ba'n che txocon cyi'j cyanmi 
cyimni, ex ka ma txi' cyuc'il chman, ctzajel nk'oje ti'j xjal lu ex bi'x cymel wu'ne 
tu'ntzun mi'n ttentl cyxol t-xjalil. 

7Cyxjansamxix cyibe nwitze, ex che oque xjan, porque akine Cymane ex Cydiose. 

8Cynimanxe ke nleye ex japunxix cyu'ne. Akine Cymane aju xjansalte cyeye. 

9Alcye jun ma yolin mya ba'n ti'j tman ex ka ti'j ttxu', cbel t-sentens tu'n tcyim 
tu'nju otok yolin mya ba'n ti'j tman ex ka ti'j ttxu'. Ax te at til ti'j tcamic. 

10Ka at jun xinak ma tbincha aj pajil tuc'il t-xu'jil tuc'il, cycabil cbel cysentens 
tu'n cycyim, tza'nx te xinak ax icx te xu'j. 

11Ka at jun xinak ma cub tan tuc'il juntl t-xu'jil tman, cbel tk'o'n tch'ixwi tman 
tu'n jlu. Cyja'tzun cbel t-sentens xinak tu'n tcyim tuc'ix xu'j, ex ax ke at cyil ti'j 
cycamic. 

12Ka at jun xinak ma cub tan tuc'il tlib, cycabil cbel cysentens tu'n cycyim, ex ax 
ke at cyil ti'j cycamic porque ic'bilxix aju otok cybincha. 

13Ka at jun xinak ma cub tan tuc'il juntl xinak ic tza'nx in cub tan tuc'il jun xu'j, 
cycabil cbel cysentens tu'n cycyim, ex ax ke at cyil ti'j cycamic porque ic'bilxix 
aju otok cybincha. 

14Ka at jun xinak ma jaw xu'jlante jun xu'j ex tuc'ix ttxu' xu'j ma jaw t-xu'jla'n, 
tu'n jlu in cybincha'n jun mya ba'n ic'bilxix; cyja'tzun cyoxil che bel patit tu'ntzun 
mi'n tten mya ba'n ic'bilxix cyxole. 

15Ka at jun xinak ma cub tan tuc'il jun alumaj, cbel t-sentens tu'n tcyim. Ax icx 
alumaj bi'x cbel byet. 

16Ka at jun xu'j ma txi tk'on tib te jun alumaj, cycabil che bel byet; tza'nx te xu'j 
ax icx te alumaj. Ax ke at cyil ti'j cycamic. 

17Ka at jun xinak ma jaw t-xu'jla'n tanb, ka o'cx cyman junx ex ka o'cx cytxu', ex 
ka ma cub cymojban cyib, cycabil che bel byet cywitz ke cyxjalil, porque aju tu'n 
tjaw tmojban tib jun tuc'ilx tanb, jun ch'ixbil jlu, ex alcye ma tbincha icju ax te at 
til ti'j tcamic. 

18Ka at jun xinak ma cub tan tuc'il jun xu'j otok tzul ẍwo'j ti'j, cycabil che elex 
lajet tu'ntzun mi'n cytentl cyxol cyxjalil, porque minti' otok txi cyniman aju in 
tma'n ley tu'n mi'n tcub tan xinak tuc'il xu'j oc nnu'l ẍwo'j ti'j. 

19Mi'n cub tana tuc'il jun xu'j terman ttxu'ya mi tuc'il tanb tmana, porque at t-
xilena cyuc'il ex cycabile at cyile ti'j jlu. 

20Ka at jun ma cub tan tuc'il t-xu'jil terman tman, tu'n jlu in cub tk'o'n tch'ixwi 
terman tman; cycabil at cyil ti'j jlu ex octzun cycyim, minti'x cyc'wa'l otok tzaj. 

21Ka at jun ma jaw t-xu'jla'n t-xu'jil terman, tu'n jlu in cub tk'o'n tch'ixwi terman. 
Ic'bilxix binchben lu, ex minti'x cyc'wa'l ctzajel. 

22Cynimanxe ke nleye ex ke nmandamyente; japunx tcyakil cyu'ne tu'ntzun mi'n 
cyetz nlajo'ne tuj tx'otx' jatum che pol wi'ne tu'n cynajane tuj. 

23Mi'n che oc lpe'ye ti'j cycostumr xjal che elex nlajo'ne cywitze; porque o 
cybincha cycyakil ke jlu, ex tu'ntzunju o che el wic'une. 

24O txi ntziyane cyeye tu'n cyoque tajwil cytx'otx'; ax kine chin xel k'onte tx'otx' 
lu cyeye te cyetzbile, aju tx'otx' lu k'inun tx'otx'xix ex tbanilxix. Akine Cymane ex 
Cydiose ma chin el pa'nte cyeye cyi'j mastl nasyon. 

25Cyja'tzun, ax icx cyeye ba'n tu'n tel cynic'e cyi'j ke jil sak ex cyi'j ke jil tz'il, ex 
cyi'j ke chyu'j sak ex ke chyu'j tz'il. Mi'n baj cytz'ilsan cyibe cyu'n ke jil, ke chyu'j 
ex keju in xi cyjaku'n cyc'u'j twitz tx'otx', akeju ma che oc nk'o'ne te tz'il. 

26Che ocxe xjan nwitze, porque akine Cymane xjan kine, ex ma che el npa'ne cyi'j 
ke mastl nasyon tu'ntzun cyoque te weye. 

27Ka at jun xinak ex ka jun xu'j ba'n txocon ti'j cyanmi cyimni, ex ka ba'n k'ijin, il 
ti'j tu'n tcyim. C'oquel cyxo'ne tu'n abj ex ax te at til ti'j tcamic. 

Levítico 21 

Aju at tu'n tbant cyu'n pal 

1Tzaj tma'n Kman te Moisés cyja': K'manxa cye pal akeju tcy'ajal Aarón tu'n mi'n 
toc cymaco'n t-ximlal jun cyimni cyxol ke cyxjalil, tu'ntzun mi'n cytz'ilix. 

2O'cx at cyoclen tu'n toc cymaco'n t-ximlal cytxu' ex ka cyman ex ka cycy'ajal ex 
ka cyme'jel ex ka jun cyerman xinak, 

3ex ka jun cyanb na'nx tmoje' ex ax ta' tuj cycwent, masque che tz'ilixtel ke tu'n 
tlaj otok tz'oc cymaco'n cyximlal ke jlu. 

4Pero mi'n tz'oc cymaco'n t-ximlal juntl xjal aju nok otok moje' tuc'il jun 
cyerman, tu'ntzun mi'n cytz'ilix. 

5Mi'n tz'el cyc'oẍin ti'j cywi', mi'n tz'el cymatzo'n twi cyxmatz ex mi'n baj cykesin 
cyximlal, 

6nok o'cx tu'n tbaj cyxjansan cyib nwitze tu'ntzun mi'n toc cyk'o'n nbiye te minti' 
tajben, porque atzun ke che tzajel k'onte ke oyaj patun in che cub nwitze, ex ax 
ke che tzajel k'onte ke pan te weye, akine Cydios; cyja'tzun cucx tu'n cyten xjan 
ke. 

7Ax icx mya ba'n tu'n cymoje' tuc'il jun xu'j jawni twitz cyuc'il xinak, mi tuc'il jun 
xu'j otok cub tpa'n tib tuc'il tchmil, porque xjansamaj ke pal tu'n cyajben weye. 

8Che cypa'n ela ke, porque atzun ke che tzajel k'onte tcyakil txcaj oyaj weye, ex 
xjan che oquel ke te cyeye, porque akine Cymane xjan kine, ex wu'ne che oquel 
te xjan. 

9Ex ka at jun cyme'jel pal jawni twitz cyuc'il xinak, tu'n jlu cbel tk'o'n tch'ixwi 
tman; il ti'j cbel patit. 

10Aju tnejel pal ma tc'am toclen tu'nju aseyt te xjansabl cub ko'n tuj twi' ex ma 
tc'am toclen tu'n toc tk'o'n xbalun xjansamaj, cyja'tzun mlay tz'el tchitpu'n 
ttzmal twi' ex mlay tz'el t-sbit'un t-xbalun ti'j tu'n tlaj tbis; 

11ex mlay tz'ocx que'yilte jun cyimni masque ka a tman ex ka ttxu', tu'ntzun mi'n 
ttz'ilix. 

12Mi'n tz'etz tuj njaye ex mi'n baj ttz'ilsa'n, porque o cub ko'n aseyt te xjansabl 
tibaj twi', tu'n tajben te weye. Akine Cymane. 

13Il ti'j tu'n tmoje' tuc'il jun xu'j na'nx tlonte xinak. 

14Mi'n jaw ti'n jun meba xu'j te t-xu'jil, mi jun xu'j otok cub tpa'n tib tuc'il tchmil, 
mi jun xu'j otok til xinak, ex mi jun xu'j jawni twitz cyuc'il xinak. Aju xu'j na'nx 
ttil xinak, atzunju ba'n tu'n toc te t-xu'jil, ex ax cyxol ke tiyjil, 

15tu'ntzun mi'n ttzaj jun tal xu'j mya te pal tcy'ajal; porque akine Cymane ma 
chin baj xjansante te. 

Ke tiyjil Aarón at cytzacaj mya ba'n tu'n cyajben tuj tja Dios 

16Tzaj yolin Kman tuc'il Moisés ex tma: 

17K'manxa te Aarón cyja': Ka at jun tiyjil at ttzacaj, mi'n txi k'ot ambil te tu'n ttzaj 
tk'o'n tcyakil txcaj oyaj weye. 

18Porque mijun xinak at ttzacaj jacu tzaj k'onte oyaj weye: Ka moẍ, ka cox, ka 
tzcaj ta' ttxa'n ex ka t-ẍcyin, 

19ka toknaj jun tkan ex ka tk'ab, 

20ka yuc' ti'j, ka ch'in twa'l, ka muj cyi'j tbak' twitz, ka at tx'a'c ti'j, ka at sal ti'j ex 
ka tzcaj ke tbak'. 

21Mi jun tiyjil pal Aarón tzcaj ta' jacu tzaj k'onte oyaj patun in cub te weye. Tu'nju 
at ttzacaj, mlay tzaj tk'o'n tcyakil txcaj oyaj weye. 

22Ba'n tu'n twa'n ti'j oyaj lu ex cyi'j ke ti'xti xjan ex keju mas xjanxix, 

23pero mlay tz'ocx ti'jxi xbalun tcub tuj ttzi Njaye ex mlay pon lak'e' ti'j altar 
tu'nju at ttzacaj, tu'ntzun mi'n tbaj ttz'ilsa'n Njaye. Akine Cymane o chin 
xjansante cye, chi Dios. 

24Atzunte Moisés xi tma'n tcyakil yol lu te Aarón ex cye ke tcy'ajal ex cye cycyakil 
aj Israel. 

Levítico 22 

Keju at cyoclen cyi'j ke oyaj in che'x k'ot te Kman 

1Tzaj yolin Kman tuc'il Moisés ex tma: 

2K'manxa te Aarón ex cye ke tcy'ajal tu'n tten cycwent cyi'j ke ti'xti xjan, aju in 
tzaj cyk'o'n aj Israel weye, tu'ntzun mi'n toc tk'o'n nbiye xjan te minti' tajben. 
Akine Cymane. 

3K'manxa cye: Ic tza'nx ja'lo ax icx tuj tk'ijlalil tzul, ka at jun tiyjil Aarón ttz'ilsan 
tib ma pon lak'e' cyi'j ke ti'xti xjan aju ctzajel cyk'o'n ke aj Israel weye, bi'x c'elel 
toclen te pal, tu'n mi'n tajben weye. Akine Cymane. 

4Ka at jun xinak tiyjil Aarón yab tu'n tx'a'c minti' k'anbil ti'j, ex ka in jaw poj twi 
ttz'a'lbil, mya ba'n tu'n twa'n cyi'j ke ti'xti xjansamaj; max cwa'l ti'j ocxi t-sakix. 
Ax icx ka at jun ma tz'oc maconte jun ti'xti tz'il, aju otok tz'oc tacl t-ximlal jun 
cyimni ti'j, ex ka ma tz'oc tmaco'n jun xjal yab tu'n poj in jaw twi ttz'a'lbil, 

5ex ka ma baj ttz'ilsan tib tu'nju toclen tmaco'n jun jil jaku'n in xi' tc'u'j twitz 
tx'otx', ex ka ma tz'oc tmaco'n jun xinak ttz'ilsan tib tu'n nok alcyexcu ttz'ilil, 

6bi'x ctz'ilixtel ex max c'oquel te sak juntl maj ocxi ttzaj klolj; mlay wa'n cyi'j ke 
ti'xti xjan ka na'nxtok tbaj chin. 

7Csakixtel max ocxi tex k'ij. Te tibajxi ba'n tu'n twa'n cyi'j ke ti'xti xjansamaj, 
porque atzun twa. 

8Mi'n txi tchyo'n tchibjal jun jil tajx otok cyim, ex ka tu'n jun txcup te tjak' c'ul 
otok cub byo'n, tu'ntzun mi'n ttz'ilix tu'n jlu. Akine Cymane. 

9Il ti'j tu'n cyjapun ke nmandamyente cyu'n pal, tu'ntzun mi'n cybincha'n il ex 
tu'n mi'n cycyim tu'nju otok tz'oc cyk'o'n nmandamyente te minti' tajben, 
porque akine aju Cymane ma baj xjansante cye. 

10Mi jun xjal mya tiyjil pal jacu wa'n cyi'j ke ti'xti xjansamaj, mi ju xjal cpol 
betzalte pal ex mi ju xjal in ak'nan tuc'il; mi jun ba'n tu'n twa'n cyi'j ke ti'xti 
xjansamaj. 

11Pero ka at jun pal ma tlok' jun tmajen tu'n pwak, aju majen lu ba'n tu'n twa'n 
cyi'j ke ti'xti xjansamaj; ax icx ke majen ax otok che itz'j tuj tja pal, ba'n tu'n 
cywa'n ti'j wabj lu. 

12Oc tmoje' jun cyme'jel pal tuc'il jun xjal mya pal, minti'tl toclen tu'n twa'n cyi'j 
ke oyaj in xi k'ot cye pal. 

13Pero ka ma cyaj ten txin lu te meba xu'j ex ka ma cub tpa'n tib tuc'il tchmil ex 
minti' tal otok tzaj, ka ma pon meltz'aj tja tman juntl maj tjunalxte, ic tza'nx tten 
nej tej minti'tok tchmil, jacu wa'n ti'j wabj in xi' tu'n tman. Atzun ke xjal mya 
tiyjil pal, minti' cyoclen tu'n cywa'n ti'j. 

14Katzun at jun xjal ma txi twa'n ke wabj xjansamaj ex minti' bi'n tu'n ka 
xjansamaj, cxel tk'o'n t-xel te pal, ex te tibajxi jlu cxel tk'o'n tjwe'yin tibaj; 

15pero mi'n txi cyk'o'n pal ambil cye aj Israel tu'n toc cyk'o'n ke ti'xti xjansamaj 
te nok alcyex nic'bebl, aju ctzajel cyk'o'n xjal weye, 

16tu'ntzun mi'n ttzaj mya ba'n cyibaj tu'n tlaj cyil ka ma txi cywa'n ke ti'xti 
xjansamaj. Akine aju Cymane ma baj xjansante cye. 

Aju at tu'n tbant cyi'j ke alumaj che xel k'ot te Dios 

17Tzaj yolin Kman tuc'il Moisés ex tma: 

18K'manxa te Aarón ex cye tcy'ajal ex cye cycyakil aj Israel cyja': Ka at jun aj 
Israel ex ka jun stranjer xjal najl cyxol ctzajel tk'o'n jun alumaj te oyaj patun in 
cub nwitze, ka te jun oyaj oc tjapun jun yol tu'n aju otok txi ttziyan ti'j, ex ka jun 
oyaj tu'n tex tgan ctzajel tk'o'n, 

19ba'n tu'n ttzaj tk'o'n jun tor ex ka jun tman ẍne'l ex ka jun tman chip minti' 
tpaltil, tu'ntzun tc'met wu'ne. 

20Mi'n tzaj cyk'o'ne jun alumaj at tpaltil, porque a jlu mlay c'met wu'ne cyeye. 

21Nok alcye jun taj tu'n ttzaj tk'o'n weye jun chojbil te mojbabl tibil wuc'ile, ka 
te jun oyaj oc tjapun jun yol tu'n aju otok txi ttziyan, ex ka jun oyaj tu'n tex tgan, 
il ti'j tu'n ttzaj tk'o'n jun wacẍ ex ka jun ẍne'l minti' tpaltil, tu'ntzun tc'met wu'ne. 

22Mi'n tzaj cyk'o'ne weye jun alumaj moẍ twitz ex ka at c'ixblen ti'j, ka cox, ka at 
tx'a'c ti'j ex ka sal ti'j ex ka at juntl tyabil ttz'umal, ex mi'n txi cyk'o'ne tu'n tcub 
patit te jun oyaj tibaj n-altare. 

23Te cyoyaje tu'n cyexe cygan, ba'n tu'n ttzaj cyk'o'ne ka jun wacẍ ex ka jun ẍne'l, 
ichak ẍtij, ex ka nok otok tzaj swec'j twitz tkan, pero mi'n tzaj cyk'o'ne te jun oyaj 
oc tjapun jun yol cyu'ne aju otok txi cytziyane, porque mlay c'met jlu. 

24Ax icx mi'n tzaj cyk'o'ne weye akeju alumaj at ẍil ti'j cybak' ex ka at c'ixblen 
cyi'j ex ka o che el tzakin ex ka o che el kesin. Mi'n cybinchaye jlu tuj cytanmiye. 

25Ax icx mi'n tzaj cyi'ne ke alumaj lu te jun stranjer xjal tu'n ttzaj cyk'o'ne weye, 
porque at cypaltil ex mlay che c'met wu'ne cyeye. 

Tza'n tten tu'n cycub byet ke alumaj te oyaj te Dios 

26Tzaj yolin Kman tuc'il Moisés ex tma: 

27Oc tul itz'j jun tal wacẍ ex ka jun tal ẍne'l ex ka jun tal chip, il ti'j tu'n tcyaj ten 
wuk k'ij ti'j ttxu' tu'n tch'u'n; max tuj twajxakin k'ij jacu c'met wu'ne tu'n tcub 
patit te jun oyaj weye. 

28Mi'n cub cybyo'ne jun vac ex ka jun ttxu ẍne'l tuj junx k'ij junx tuc'il tal. 

29Oc ttzaj cyk'o'ne jun cyoyaje te ak'bil chjonte weye, cybinchame tujxix tumel 
tu'ntzun tc'met wu'ne, 

30ex bi'x cbajel cychyo'ne tuj junx k'ij; mi'n cyaj cyk'o'ne ch'intl tuj juntl k'ij. 
Akine Cymane. 

31Cynimanxe ke nmandamyente ex japunx cyu'ne. Akine Cymane. 

32Mi'n tz'oc cyk'o'ne nbiye xjan te minti' tajben, nok o'cx chin oquel cyk'o'ne te 
xjan. Akine Cymane aju ma baj xjansante cyeye, 

33ex ma che etz wi'ne tuj Ejipt tu'ntzun woque te Cydiose. Akine Cymane. 

Levítico 23 

Ke nink'ij tu'n cyc'ulun ke aj Israel twitz Dios 

1Tzaj yolin Kman tuc'il Moisés ex tma: 

2K'manxa cye aj Israel cyja': Ke nink'ij nim cyoclen te weye tu'n tcub cybuyin 
cyibe ex tu'n cyc'ulune nwitze, atzun ke jlu. 

Aju k'ij te ojlabl 

3Kak k'ij che ak'nale tuj seman, atzunju twukin k'ij mi jun ak'untl cbantel cyu'ne, 
porque k'ij xjan te buyj tibil jlu. Atzun jun k'ij lu te ojlabl cxel cyk'o'ne te nimbil 
weye nok jaxja che tele. 

4Ax icx cbel cybuyin cyibe tuj k'ij banin ti'j ex cbel cyic'sa'ne ke k'ij lu nimxix 
toclen te nimbil weye: 

Aju nink'ij Xjan K'ij 

5Tuj cyajlaj tajlal tnejel xjaw te kale, atzun k'ij tu'n tcub cyic'sa'ne Xjan K'ij te 
nimbil weye. 

Aju nink'ij ti'j pan minti' t-samel tuj tu'n tjaw mal tc'u'j 

6Atzun tuj t-olajin k'ij tex xjaw lu, atzun k'ij tu'n tcub cyic'sa'ne tk'ijlalil pan 
minti' t-samel tuj tu'n tjaw mal tc'u'j. Wuk k'ij che wa'le cyi'j pan lu te nimbil 
weye. 

7Ex tuj tnejel k'ij te nink'ij lu, c'oquel jun buyj tibil xjan cyu'ne, ex minti' jun 
ak'untl cbantel cyu'ne. 

8Tuj enter wuk k'ij lu cbel cypatune chojbil te Kman, atzun tuj twukin k'ij c'oquel 
juntl buyj tibil xjan cyu'ne ex mi jun ak'untl cbantel cyu'ne. 

Aju nink'ij ti'j tnejel twitz awal 
Números 28.26-31 

9Tzaj yolin Kman tuc'il Moisés ex tma: 

10K'manxa cye aj Israel cyja': Oc cypone tuj tx'otx' cxel nk'o'ne cyeye, oc tjaw 
triw cyu'ne, ctzajel cyi'ne aju tnejel che'l te pal. 

11Te juntl k'ij tbajlenxi k'ij te ojlabl, cxel tyucun pal tnejel twitz awal lu nwitze, 
tu'ntzun tc'met wu'ne cyeye. 

12Ax k'ij oc ttzaj cyk'o'ne tnejel twitz awal weye, ctzajel cyi'ne jun tal tman ẍne'l 
minti' tpaltil ex te jun abk'i, tu'n tcub patit te jun oyaj weye. 

13Ax icx ctzajel cyi'ne cyaje libr arin tbanilxix smo'n tuc'il aseyt, tu'n ttzaj 
cyk'o'ne weye te jun oyaj patun in cub at tc'oc'jal tbanilxix. Ax icx ctzajel cyi'ne 
jun litr ta'l twitz uva tu'n tcub ket te jun oyaj weye. 

14Ttzajlenxi cyk'o'ne oyaj lu weye, ba'n tu'n cywa'ne ti'j twitz cyawale, ka triw 
tx'i'limaj ex ka cha'x, ex ka pan, pero nej otok tzaj cyk'o'ne cyoyaje weye. Atzun 
jun ley lu cyjel ten cyuc'ile te jumajx ex wikinwik cyjel cyma'ne cye cyc'wa'le nok 
jaxja che tele. 

Aju nink'ij oc cyjapun baj wuk seman 

15Tujx k'ij t-xilen cyk'o'ne cyoyaje otok txi yuquet nwitze, ex ka ewtok tbajlen 
k'ij te ojlabl, cxel cyajla'ne wuk seman cabal. 

16Octzun tjapun wuk seman tbajlen k'ij te ojlabl, tuc'ix juntl k'ij, atzun ctz'aketel 
50 k'ij. Maxitzun ctzajel cyi'ne ac'aj cyoyaje twitz awal weye. 

17Ex cybinchan baje cabe pan ma cyjaye, te cyaje libr talil junjun ex at t-samel tuj 
tu'n tjaw mal tc'u'j, tu'n ttzaj yucut nwitze, ex a arin c'ajbel cyu'ne te pan aju mas 
tbanilxix, atzun jun cyoyaje ctzajel cyk'o'ne weye ti'j tnejel twitz cyawale. 

18Junx cyuc'il ke pan ctzajel cyi'ne wuk tal tman ẍne'l minti' cypaltil, te jun abk'i 
ke, tuc'ix jun tal tor ex cabe tman ẍne'l, tu'ntzun cycub patit te oyaj weye at 
tc'oc'jal in chin tzalaje ti'j. Atzun cyoyaje jlu ctzajel cyi'ne te tmoj twitz awal ex 
ta'l twitz uva. 

19Ax icx ctzajel cyk'o'ne jun tman chip te chojbil cyile ex cabe tal tman ẍne'l te 
jun abk'i ke, te jun oyaj te mojbabl tibil. 

20Che xel tyucun pal ke cabe tal tman ẍne'l lu nwitze junx tuc'il pan ti'j tnejel 
twitz awal, ex che xjansetel ke oyaj lu te weye, tu'ntzun tajben te pal. 

21Ax k'ij lu cbel cybuyin cyibe tuj jun buyj tibil xjan ex mi jun ak'untl cbantel 
cyu'ne. Atzun jun ley lu cyjel ten cyuc'ile te jumajx, ex wikinwik cyjel cyma'ne 
cye cyc'wa'le nok jatum che tele. 

22Oc tjaw cychmo'ne twitz cyawale, il ti'j cyjel cyk'o'ne ch'in ttxa'nile cojbil ex 
mi'n che aje sacwilte aju otok cyaj tz'ak. Cyk'oncje jlu cye meba ex cye betin xjal. 
Akine Cymane ex Cydiose. 

Aju nink'ij tu'n cyoc k'ajtzet chun 

23Tzaj yolin Kman tuc'il Moisés ex tma: 

24K'manxa cye aj Israel ke yol lu: Tuj tnejel k'ij te twukin xjaw c'oquel jun nink'ij 
te ojlabl cyu'ne, tuc'ix jun buyj tibil xjan, tu'n ttzaj cyna'ne t-xtalbil Dios tuc'il 
tk'ajk'ajel twi chun. 

25Cbel cypatune jun oyaj te weye ex mi jun ak'untl cbantel cyu'ne. 

Aju k'ij tu'n tnajset cyil xjal 
Números 29.7-11 

26Ax icx tzaj yolin Kman tuc'il Moisés ex tma: 

27Tuj tlajin k'ij tex ju twukin xjaw, atzun k'ij tu'n tnajset cyile. Atzun k'ij lu tu'n 
toc cybuyin cyibe tuj jun buyj tibil xjan, ex tuj k'ij lu cbel cyyo'ne we'yaj ex cbel 
cypatune oyaj te nimbil weye. 

28Mi jun ak'untl cbantel cyu'ne tuj k'ij lu, porque atzun k'ij tu'n tnajset cyile 
nwitze, akine Cymane ex Cydiose. 

29Ka at jun xjal minti' ma txi tniman tu'n tcub tyo'n we'yaj tuj k'ij lu, bi'x c'elex 
lajet tu'ntzun mi'n ttentl cyxol t-xjalil. 

30Ex ka at jun xjal ma tz'ak'nan tuj k'ij lu, bi'x cnajel wu'ne tu'ntzun mi'n ttentl 
cyxol t-xjalil. 

31Mi jun ak'untl cbantel cyu'ne tuj k'ij lu. Atzun ley lu cyjel ten cyuc'ile te jumajx, 
ex wikinwik cyjel cyma'ne cye cyc'wa'le nok jatum che tele. 

32Aju k'ij lu, k'ij te ojlabl te cyeye ex tu'n tcub cyyo'ne we'yaj, ctzyetel te kale tuj 
belaj tajlal xjaw ex cpol baj tuj juntl k'ij te kale. 

Aju nink'ij tu'n cyjaw binchet ke tal ja t-xak tze'yin cywi' 
Números 29.12-40 

33Tzaj yolin Kman tuc'il Moisés ex tma: 

34K'manxa cye aj Israel cyja': Tuj t-olajin tajlal twukin xjaw, ctzyetel nink'ij cyi'j 
tal ja t-xak tze'yin cywi', ex wuk k'ij cbel cyic'sa'ne te nimbil weye. 

35Tuj tnejel k'ij nink'ij c'oquel jun buyj tibil xjan ex mi jun ak'untl cbantel cyu'ne 
tuj k'ij lu. 

36Wuk k'ij ctzajel cyk'o'ne oyaj weye patun in che cub, atzun tuj twajxakin k'ij 
c'oquel juntl buyj tibil xjan cyu'ne, ax icx ctzajel cyk'o'ne oyaj weye patun in cub. 
Atzun jun nink'ij lu ma' toclen ex mi jun ak'untl cbantel cyu'ne tuj k'ij lu. 

37Atzun ke nink'ij jlu ma'xix cyoclen te weye; cyujtzun ke nink'ij lu c'oquel buyj 
tibil xjan te weye cyu'ne, ex cyujtzun ke k'ij lu ctzajel cyk'o'ne weye oyaj patun 
in che cub, ke oyaj te chojbil cyile, ke oyaj ti'j twitz cyawale, ke oyaj te chojbil 
weye, tuc'ix oyaj ti'j ta'l twitz uva; teylex te junjun cxel cyk'o'ne tuj k'ij banin ti'j. 

38Atzun ke nink'ij lu part ke, part ke nink'ij te ojlabl, ex atzun ke oyaj lu tu'n ttzaj 
cyk'o'ne weye, part ke, part ju oyaj tziyimaj cyu'ne ex ke oyaj ctzajel cyk'o'ne 
tu'n cyexe cygan. 

39Tuj t-olajin tajlal twukin xjaw, oc tjaw baj cychmo'ne twitz cyawale, c'oquel 
wuk k'ij nink'ij cyu'ne te weye. Aju tnejel k'ij jun k'ij te ojlabl, ax icx twajxakin 
k'ij, ax juntl k'ij te ojlabl. 

40Tuj tnejel k'ij ctzajel cyi'ne tk'ab tze' tbanilxix tuc'ix twitz, cyuc'ix ke tk'ab xa'j, 
cyuc'ix ke tk'ab tze' puro pin cyxak, cyuc'ix ke tk'ab chjaj at ttzi a' ex wuk k'ij che 
tzalajele nwitze. Akine Cymane ex Cydiose. 

41Tcyakil abk'i c'oquel wuk k'ij nink'ij cyu'ne nwitze tuj twukin xjaw. Atzun jun 
ley lu cyjel ten cyuc'ile te jumajx ex wikinwik cyjel cyma'ne cye cyc'wa'le. 

42Cyujtzunju ke wuk k'ij te nink'ij lu, cycyakil aj Israel ax che itz'jel tuj tx'otx' 
jatum che najale che tel cyuj tal ja t-xak tze'yin cywi', 

43tu'ntzun tel cynic' cycyakil cyiyjile ti'j, akeju che ul itz'j te tibajxi, tej cyetz wi'ne 
cyxe'chel tuj Ejipt nok cyuj tal ja t-xak tze'yin cywi' e najan wu'ne. Akine Cymane 
ex Cydiose. 

44Atzun ke yol lu xi tma'n Moisés cye aj Israel cyi'j ke nink'ij ma' cyoclen te Kman. 

Levítico 24 

Aju aseyt tu'n tajben cyuj ke candil 

Éxodo 27.20-21 

1Tzaj yolin Kman tuc'il Moisés ex tma: 

2K'manxa cye aj Israel tu'n tul cyi'n aseyt tbanilxix tuc'ila, aju nne'l ti'j twitz tze' 
olivo, tu'ntzun cyc'ant ke candil tcyakil tyemp, 

3ex ate Aarón cbajel binchante cyten cycyakil kale, tu'ntzun cyc'ant nwitze 
tcyakil konic'an ti'jtzi xbalun tcubsa'n te makbil tuj ja xbalun te mojbabl tibil, 
twitz cax c'ubl nleye. Atzun ley lu cyjel ten cyuc'ile te jumajx ex wikinwik cyjel 
cyma'ne cye cyc'wa'le. 

4Il ti'j tu'n tbaj tbincha'n cyten ke candil tibaj cycubil aju ttx'otx'il k'an pwak, 
tu'ntzun cyc'ant nwitze tcyakil konic'an. 

Ke pan tu'n cycub ten twitz Kman 

5Ctzajel ti'na arin mas tbanil ex cbajel ttzk'ajsa'na cablaj pan nimak, te cyaje libr 
arin ttx'otx'il junjun, 

6ex che bel tk'o'na tibaj mes lotz'imaj ti'j tu'n k'an pwak, aju tcubsa'n nwitze, ex 
te cabe txol c'elel tu'na, kakchak pan tuj junjun txol. 

7Ex k'on cuba tbanil storac ttxlaj junjun txol pan, tu'n cucx tu'n ttzaj na't pan, ex 
te jun oyaj patun in cub te weye. 

8Tuj tcyakil k'ij te ojlabl cbel k'ot jlu nwitze, tu'ntzun ttzaj na't aju yol cyaj bant 
ti'j wu'ne te jumajx cyuc'il aj Israel. 

9Atzun ke pan lu te Aarón c'ajbel ex cye tiyjil; atzun ke che xel wa'nte pan lu tuj 
jun lugar xjan, porque mas xjanxix ke jlu cywitz mastl oyaj in cub patit nwitze. 

Aju cycastiw keju in che yolin mya ba'n ti'j Dios 

10-11Cyxol aj Israel attok jun xinak ax aj Israel ttxu', atzun tman aj Ejipt te. Aju 
ttxu' xinak lu, Selomit tbi ex tme'jel Dibri, aju tiyjil Dan. Aju xinak lu oc ten k'ojlel 
tuc'il jun xinak ax aj Israel tuj campament, atzunte xinak tal xu'j aj Israel o tma 
jun yol mya ba'n ti'j Kman. Xitzun k'i'n twitz Moisés, 

12ex xi tma'n Moisés cye tu'n tocx cyk'o'n tuj pres, acux in tzaj tma'n Kman alcye 
tu'n tbinchet ti'j. 

13Tzajtzun yolin Kman tuc'il Moisés ex tma: 

14K'i'n exa ti'jxi campament aju xinak ma yolin mya ba'n wi'je, ex cycyakil keju e 
binte tyol, e tcub cyk'o'n cyk'ab tibaj twi' ex e toc cyxo'n cycyakil tnam xjal tu'n 
abj tu'n tcyim. 

15Ex k'manxa cye aj Israel cyja': Ka at jun ma yolin mya ba'n wi'je akine Tdios, 
ax te at til ti'j tcamic, 

16ex cymel tu'n abj cyu'n cycyakil tnam xjal. Ka stranjer xjal ex ka aj Israel, ka ma 
yolin mya ba'n wi'je akine Cymane, il ti'j cbel byet. 

17Alcye ma cub byonte jun xjal, ax icx te il ti'j tu'n tcyim. 

18Alcye jun xjal ma cub byonte talun juntl, il ti'j tu'n taj tk'o'n t-xel alumaj. 

19Alcye jun xjal ma tbincha jun mya ba'n ti'j tuc'il, ax icx te cbinchetel jun mya 
ba'n ti'j ic tza'nx otok tbincha ti'j tuc'il. 

20Alcye jun ma tokj tbakil tuc'il tu'n, ax icx te il ti'j tu'n ttokit tbakil; ka ma jatz 
tbak' twitz tuc'il tu'n, ax icx te il ti'j tu'n tjatz tbak' twitz, ex ka ma tz'etz twitz te' 
tuc'il tu'n, ax icx te il ti'j tu'n tetz twitz te'. Il ti'j tu'n tc'ixbiset ic tza'n otok tbincha 
ti'j tuc'il. 

21Alcye jun xjal ma cub byonte talun juntl, il ti'j tu'n taj tk'o'n t-xel alumaj, pero 
alcye jun ma cub byonte jun xjal, icx te il ti'j tu'n tcyim. 

22Aju ley lu c'ajbel cye stranjer xjal tza'nx cye aj Israel. Akine Cymane ex Cydiose. 

23Xitzun tma'n Moisés cye aj Israel aju otok tzaj tma'n Dios te, ex extzun cyi'n 
ti'jxi campament aju xinak otok yolin mya ba'n ti'j Dios, ex oc cyxo'n tu'n abj tu'n 
tcyim. O cybincha aj Israel ic tza'nx otok tzaj tma'n Kman te Moisés. 

Levítico 25 

Aju abk'i te ojlabl ex aju abk'i te tzokpibl 

1Tzaj yolin Kman tuc'il Moisés twi witz Sinaí ex tma: 

2K'manxa cye aj Israel cyja': Oc cyocxe tuj tx'otx' cxel nk'o'ne cyeye, aju tx'otx' 
c'ojlal junjun maj te jun nimbil weye. 

3Kak abk'i che awale cyuj cycojbile ex kak abk'i ba'n tu'n tbaj cypodarine ke tkan 
cy-uvaye ex tu'n tjaw cychmo'ne twitz, 

4atzun tuj twukin abk'i c'ojlal tx'otx' cyu'ne te jun nimbil weye. Mi'n che awane 
cyuj cycojbile tuj abk'i lu, mi'n baj cypodarine ke tkan cy-uvaye 

5ex mi'n jaw cychmo'ne t-xpok'l triw tajx ctzajel ch'iy, ax icx twitz uva mya 
podarimaj, tu'ntzun tojlan tx'otx' jun abk'i. 

6Aju twitz awal tzul tk'o'n tx'otx' tu'nx tib tuj abk'i te ojlabl, atzunju c'ajbel te 
cywaye, te cywa ke cymajene xinak ex cymajene xu'j, te cywa ke ak'nal ex te cywa 
ke stranjer xjal najl cyxole, 

7te cywa cywacẍe ex te cywa ke txcup te tjak' c'ul ate' tuj cytx'otx'e. Tcyakil twitz 
awal ctzajel tk'o'n tx'otx' tu'nx tib c'ajbel te cywaye. 

8Aju wuk abk'i, ba'n tu'n t-xi cyajla'ne wuk maj, tu'ntzun tjapun jun tajlal te 49 
abk'i, 

9ex tuj tlajin tajlal twukin xjaw, atzunju k'ij te najsbil il; c'oqueltzun cyk'ajtza'ne 
tcach ẍne'l cyuj cycyakil cytanmiye. 

10Aju abk'i 50 c'oquel cyk'o'ne te xjan, ex tujtzun abk'i lu c'elex tkanil tu'n 
cytzokpet cycyakil keju najl tuj tx'otx'; atzunju abk'i te tzokpibl. Cycyakil xjal che 
oquel te tajwil cytx'otx' juntl maj ex che ajel meltz'aj tu'n cypon cyxol ke xjal at 
cyxilen cyuc'il. 

11Aju abk'i 50, atzun jun abk'i te tzokpibl, ex tuj abk'i lu mi'n cu'x cyawane awal, 
mi'n jaw cychmo'ne t-xpok'l triw tajx ctzajel ch'iy tuj cycojbile ex mi'n jaw 
cychmo'ne twitz uva mya podarimaj, 

12porque atzun abk'i lu te tzokpibl cyeye ex c'oquel cyk'o'ne te xjan. O'cx cxel 
cywa'ne aju tu'nx tib tx'otx' ctzajel tk'o'n. 

13Tuj abk'i te tzokpibl, cycyakile che etzale juntl maj ti'j cytx'otx'e. 

14Ka at jun xjal ma tzaj tlak'o'n ex ka ma txi tc'ayin jun piẍ tx'otx' te jun tuc'il, 
mi'n cub t-sbu'n tuc'il ti'j jlu. 

15Oc ttzaj cylak'o'ne tx'otx', cxel cychjo'ne ic tza'nx tajlal abk'i tbajlen abk'i te 
tzokpibl, ex oc t-xi cyc'ayine tx'otx' cye cyuc'ile, cxel cykanine tu'n ttzaj cychjo'n 
ic tza'nx tajlal abk'i tu'n tjaw chmet twitz awal. 

16Ka mas nim abk'i tu'n tjaw chmet twitz awal, ax mas nim twi'; ex ka nic'xi abk'i 
taj, ax icx nok nic'xi twi', porque tza'nx tajlal abk'i tu'n tjaw cychmo'ne twitz awal 
tuj tx'otx', icxtzun twi' cxel cyk'o'ne. 

17Mi'n cub cysbu'ne jun cyuc'ile. Che xobe nwitze porque akine Cymane ex 
Cydiose. 

18Japunx ke nleye cyu'ne, cynimanxe ke nmandamyente ex japunx cyu'ne 
tu'ntzun cyank'ine tuj tzalajbil tuj tx'otx' cxel nk'o'ne cyeye, 

19ex ctzajeltzun tk'o'n tx'otx' tu'n cywa'ne ti'j ocxi tnoj cyc'u'je, ex che ank'ile tuj 
tx'otx' tuj tzalajbil. 

20Ex ka ma cymaye cyja': ¿Titzun cxel kwa'n tuj twukin abk'i, ka mi'n cu'x kawa'n 
kawal ex ka mi'n jaw kchmo'n twitz?, ka che chiye, 

21ctzajel nsama'ne ncy'iwbile cyibaje tuj tkakin abk'i, ex aju twitz cyawale cjawil 
cychmo'ne tuj abk'i lu, ccanitel te ox abk'i. 

22Cyja'tzun che wa'le ti'j twitz awal otok baj cyc'u'ne, acux nnu'l canun tu'n 
cyawane ti'j ac'aj twitz awal tuj twajxakin abk'i, ex cucx che wa'le tuj tbelaji'n 
abk'i ti'j twitz awal otok baj cyc'u'ne, acuxtzun nnu'l tk'ijlalil tu'n tjaw cychmo'ne 
twitz cyawale tuj tbelaji'n abk'i. 

23Aju tx'otx' mlay txi c'ayit te jumajx porque weye tx'otx', atzun cyeye nok betin 
xjal keye ex stranjer xjal keye. 

24Cyja'tzun, nok alcyex tx'otx' ma tz'oc te cyetzbile, il ti'j tu'n taj cyk'o'ne cye 
tnejel tajwil, tu'ntzun cyc'monte juntl maj cytx'otx'. 

25Ka at jun cyxole ma tz'oc te meba ex ka ma txi tc'ayin jun piẍ ttx'otx', aju terman 
mas at t-xilen tuc'il, atzunju ba'n tcyaj co'pinte tx'otx' otok txi tc'ayin terman te 
juntl xjal. 

26Katzun at jun cyxjalile minti' jun terman tu'n tcyaj co'pinte tetzbil ex ka ma 
chmet twi' tu'n tu'n tcyaj tco'pin tu'nx, 

27cxeltzun tajla'n jte'xi abk'i t-xilen tc'ayin ex c'ajel tk'o'n te lok'ol aju tajlal pwak 
jte' abk'i atx taj tu'n tjapun abk'i te tzokpibl, ex c'oqueltzun juntl maj te tajwil 
tetzbil. 

28Katzun minti' ma cnet pwak tu'n tu'n tcyaj tco'pin tetzbil, cyjeltzun ten tx'otx' 
lu tuj tcwent lok'ol max tuj abk'i te tzokpibl; maxitzun ctzokpetel tetzbil, ex aju 
xi c'ayinte etzbil c'oquel juntl maj te tajwil. 

29Ka at jun ma txi tc'ayin jun ja tuj tnam tocsa'n muro ti'j, o'cx jun abk'i at toclen 
ti'j tu'n tcyaj tlak'o'n juntl maj; o'cx jun abk'i at toclen ti'j tu'n tcyaj tco'pin. 

30Katzun minti' ma cyaj co'pin ja at tuj tnam tocsa'n muro ti'j oc tel jun abk'i, 
cyjeltzun ten te jumajx tuj tcwent lak'olte ex tuj cycwent ke tiyjil in che ul itz'j te 
tibajxi. Mlayx tz'aj k'ot te tnejel tajwil tuj abk'i te tzokpibl. 

31Atzun ke ja ate' tuj tnam minti' muro tocsa'n cyi'j, ax cbantel cyi'j ic tza'n in 
bant cyi'j ke cojbil, jacu bant tu'n cycyaj co'pit, ex che ajel k'ot juntl maj cye tnejel 
cyajwil tuj abk'i te tzokpibl. 

32Atzun cye aj Leví cucx ctel cyoclen tu'n tcyaj cyco'pin ke ja ate' cyujx cye 
cytanmi. 

33Ba'n tu'n tcyaj cyco'pin aj Leví cyja; ex ka mi'n, il ti'j tu'n tcyaj tcolin lok'ol ja 
tuj abk'i te tzokpibl, tu'n taj tk'o'n ja cye aj Leví, porque aju cyetzbil aj Leví at 
cyxol aj Israel, atzunju cyja at tuj cyex cytanmi. 

34Ke cojbil ate' cyi'jele cytanmi aj Leví mlay che'x c'ayit, porque atzun cyetzbil 
ex cucx ctel te cye te jumajx. 

35Ka at jun cyxjalile ma tz'oc te meba ex ka minti' tza'n tten tu'n tank'in, ex ka 
ma pon cyuc'ile, il ti'j tu'n t-xi cyonine, ic tza'n jun stranjer xjal ex betin xjal, ex 
ax ba'n tu'n tcyaj ten cyuc'ile. 

36Mi'n tz'el cykanine ta'l cypwake cxel cyk'o'ne te tch'ex, nok o'cx che xobe twitz 
Dios ex cyc'mome tu'n tten cyxjalile cyuc'ile. 

37Mi'n tz'el cyi'ne ta'l cypwake cxel cyk'o'ne te tch'ex ex mi'n jax cylak'ba'ne twi' 
twa. 

38Akine Cymane ex Cydiose aju etz k'inte cyeye tuj Ejipt tu'n t-xi nk'o'ne tx'otx' 
Canaán cyeye ex tu'n woque te Cydiose. 

39Ka at jun cyxjalile ma tz'oc te meba ex ka ma tzaj tc'ayin tib cyeye tu'nju at nim 
tc'as cyuc'ile, mi'n cub cyk'o'ne ak'untl cyuwxix tibaj, ic tza'n jun majen tc'ayin 
tib; 

40nok o'cx c'oquel cyk'o'ne ic tza'n jun ak'nal chjo'n tk'ij ex ka ic tza'n jun betin 
xjal, ex max tuj abk'i te tzokpibl cxel tcolin tu'n tak'nan cyuc'ile. 

41C'elextzun tuj cyjaye junx cyuc'il ke tc'wa'l, tu'ntzun taj juntl maj cyxol ke tiyjil 
ex tuj cyetzbil keju at cyxilen tuc'il. 

42Porque weye nmajen ke aj Israel; wu'ne e je'tz wi'ne tuj Ejipt ex mlay bant tu'n 
cyxi c'ayit te majen; 

43mi'n che baj cyyajla'ne; nok o'cx che xobe nwitze. 

44Ka cyajbile tu'n tten cymajene xinak ex ka cymajene xu'j, ba'n tu'n ttzaj 
cylak'o'ne cyuj ke nasyon ate' cyi'jeleye. 

45Ax icx ba'n tu'n ttzaj cylak'o'ne te cymajene ke stranjer xjal ax najl cyxole, ex 
ke cyc'wa'l che ul itz'j acux ate' tuj cytx'otx'e. Atzun ke ba'n tu'n ttzaj cylak'o'ne 
tu'n cyoc te cyeye, 

46ex tu'n tcyaj cyk'o'ne cye cyc'wa'le oc cycyime, ex cucx che ajbel te cye. Atzun 
cyeye, akeye aj Israel, mi jun cyeye ccawil tibaj jun terman, ex mi'n che cub 
cyyajla'ne cyermaniye junx cyiyjile cyuc'il. 

47Ka at jun stranjer xjal najl tuj cytx'otx'e ma tz'oc te k'inun, ex ka at jun cyxjalile 
tvesin tib tuc'il ju xjal lu ma tz'oc te meba, ex ka ma txi tc'ayin tib te xjal lu ex ka 
te juntl xjal at t-xilen tuc'il, 

48at oclenj te tu'n tchjet tzokpibl te t-xilenxi tc'ayin tib. Jacu co'pj tu'n jun terman; 

49ka tu'n jun terman tman, ka tu'n jun tcy'ajal terman tman ex ka tu'n juntl xjal 
at t-xilen tuc'il. Ax icx jacu co'pj tu'nx tib, ka ma cnet pwak tu'n. 

50Ex cjawil ti'n jun tajlal tuc'il xjal xi lak'onte te, atxix tuj abk'i tej t-xi tc'ayin tib 
ocxi tpon tuj abk'i te tzokpibl; aju twi' cxel k'it, ic tza'nx cyajlal abk'i ex aju tyemp 
otok tz'ak'nan, cjawil k'it tajlal ic tza'nx chojbil te jun ak'nal. 

51Ka nim abk'i atx taj, c'ajel tk'o'n twi' ic tza'nx t-xilen tc'ayin tib, tu'ntzun tcyaj 
tco'pin tib tza'nx tajlal abk'i atx taj; 

52katzun nic'xi taj tu'n tul canun abk'i te tzokpibl, cxel tk'o'n te co'pbilte jun tajlal 
ic tza'nx tajlal abk'i atx taj. 

53C'oquel cyk'o'ne ic tza'n jun ak'nal tuj abk'iyin; mi'n cyak'e ambil tu'n cybaj 
yajla'n. 

54Katzun minti' tumel tu'n tetz tco'pin tib tu'nx ex ka tu'n juntl, maxitzun 
ctzokpetel tuj abk'i te tzokpibl junx cyuc'il ke tc'wa'l, 

55porque weye nmajen ke aj Israel, wexixe nmajen ke; wu'ne e je'tz wi'ne tuj 
Ejipt. Akine Cymane ex Cydiose. 

Levítico 26 

Aju cy'iwbil ctzajel cyibaj keju ba'n che niman 

Deuteronomio 7.12-24; 28.1-14 

1Mi'n cub cybincha'ne ke tilbilal tu'n toc cydiosine; mi'n jaw cywalba'ne ke abj 
tuj cytanmiye tu'n toc cyk'o'ne te xjan, ex mi'n jatz cyc'ochine cywitz abj tu'n 
tcyaj ten jun tilbilal cywitz tu'n cycub ẍmeje'ye cywitz, porque akine Cymane ex 
Cydiose. 



238 

 

 
Mam del Norte 

© 1993 Sociedades Bíblicas Unidas. 
  

 

 

2Mi'n che ak'nane cyuj k'ij te ojlabl; tenx tchiylal njaye cyeye. Akine Cymane. 

3Ka ma che oc lpe'ye cyi'j ke nleye, ka ma che'x cynimane ke nmandamyente ex 
ka ma che japun cyu'ne, 

4ctzajel nsama'ne jbal cyibaje tujxix tk'ijlalil, tu'ntzun ttzaj tk'o'n tx'otx' twitz 
cyawale ex ke tze' tuj cojbil ctzajel cyk'o'n cywitz. 

5Oc tel baj cybaju'ne triw, ya otok tzul tk'ijlalil tu'n tjaw chmet twitz uva, ex oc 
tjaw baj cychmo'ne twitz uva, ya otok tzul tk'ijlalil tu'n toc awat awal. Che wa'le 
ocxi tnoj cyc'u'je, ex tuj txubtxaj che ank'ile tuj cytanmiye. 

6Tuj txubtxaj che tele tuj cytanmiye ex mi a'l jun c'oquel sec'punte cyeye oc 
cytane; che elex nlajo'ne ke txcup mya ba'n ate' tuj cytx'otx'e ex mlay txi nk'o'ne 
ambil cye xjal tu'n cytzaj k'ojlel cyi'je. 

7Che elel ok aj k'oj cyi'je ex che bel cybyo'ne tu'n spad; 

8tu'n jwe' cyeye cybaj che elel ok jun syent aj k'oj, ex tu'n jun syent cyeye cybaj 
che elel ok laj mil aj k'oj; tu'n spad che najel cyu'ne ke aj k'oj cyi'je. 

9Tu'n tzalajbil che tzajel nque'yine ex cchmetel nim cybaje wu'ne, ex ccyuwsetel 
nyole cyuc'ile, aju o txi ntziyane cyeye. 

10Nim k'ij che wa'le ti'j triw otok baj c'u't tuj abk'i otok baj, ex aju csobryil c'elex 
cyi'ne tu'ntzun tocx c'u't ac'aj triw. 

11Chin najale cyxole ex mlay che el wic'une. 

12Ax chin betele cyxole ex akine chin oquele te Cydiose, atzun cyeye che oquele 
te jun tnam etzan wu'ne. 

13Akine Cymane ex Cydiose aju etz k'inte cyeye tuj Ejipt tu'ntzun mi'n cytentle 
te cymajen, cub ntokine yuw tcub cyibaje, ex o nbinchaye tu'n cybete minti' 
cyxobile. 

Aju ctzajel cyibaj ke xjal miban che niman te Dios 
Deuteronomio 28.15-68 

14Katzun minti' ma chinx cynimane ex ka minti' ma che japun cycyakil ke 
nmandamyente lu cyu'ne, 

15ka ma che el cyic'une ke nleye ex ka ma tz'oc cyk'o'ne ke nxnak'tzbile te minti' 
cyajben ex ka minti' ma che japun cyu'ne, ex ka minti' ma japun cyu'ne aju o cyaj 
bant ti'j wu'ne cyuc'ile, 

16ax icxtzun weye oc nbincha'ye ke jlu cyi'je: Ctzajel nsama'ne xobtzabl cyibaje 
cyuc'ix ke yabil cheba in che naj xjal cyu'n, tuc'ix nim cyak ctzajel cyi'je, che belex 
julix tbak' cywitze ex cbajel tipun cyximlal. Nok gan che awale, porque ake aj k'oj 
cyi'je che wa'l ti'j twitz cyawale. 

17Ctzajel nk'oje cyi'je ex cbel cyi'je cyu'n ke aj k'oj cyi'je; akeju in che ic'un cyeye 
che cawil cyibaje, ex akeye che elel oke masque mi a'l lepchix t-xi' cyi'je. 

18Katzun minti'x ma chinx cynimane, cytzajlenxi ke jlu cyibaje, cbeltzun nk'o'ntle 
wuk maj cycastiwoye tu'n tlaj cyile. 

19Cnajel wu'ne aju cynimbil cyibe; oc nbincha'ye tu'n mi'n ttzaj jbal twitz cya'j, 
ex tu'n mi'n ttzaj tk'o'n tx'otx' cyawale. 

20Nokx gan cbajel cynajsa'n cyipune, porque mlay tzaj tk'o'n tx'otx' twitz 
cyawale ex mi ke tze' mlay tzaj cyk'o'n cywitz. 

21Ka cucx ma jaw cyi'n cyibe wi'je ex ka minti' ma chinx cynimane, cbel nk'o'ntle 
wuk maj cycastiwoye ic tza'nx cyile. 

22Che tzajel nsama'ne ke txcup te tjak' c'ul cyi'je, che xel k'i'n cyc'wa'le cyu'n, che 
najel cyalune cyu'n, ex nic'xi cybaje cyjel cyk'o'n tu'ntzun mi jun tu'n tbet tuj be. 

23Katzun minti'x ma txi cybincha'n cytene tu'n tcyakil jlu, ex ka cucx ma jaw cyi'n 
cyibe wi'je, 

24ax icx weye cjawil wi'n wibe cyi'je ex cbel nk'o'ntle wuk maj cycastiwoye tu'n 
tlaj cyile. 

25Che xel nsama'ne ke xjal k'ojlel cyi'je tu'n t-xelin cyi'je, tu'nju minti' ma japun 
cyu'ne aju yol otok cyaj bant ti'j wu'ne cyuc'ile. Oc toc cychmon cyibe cyuj 
cytanmiye, cxel nsama'ne yabil cyibaje ex che bel tz'ake tuj cyk'ab ke aj k'oj 
cyi'je. 

26Oc tel wi'ne cywaye; cabalx jun jorni tu'n ttzk'aj cywa laj ja xjal tuj, malo'n cxe'l 
cywaye ex mlay noj cyc'u'je tu'n. 

27Ka mi'n ma chinx cynimane ttzajlenxi jlu cyi'je, ex ka cucx ma jaw cyi'n cyibe 
wi'je, 

28ax icx weye cjawil wi'n wibe cyi'je, ex tuc'il nk'oje cbel nk'o'ntle wuk maj 
cycastiwoye tu'n tlaj cyile. 

29Cxeltzun cychyo'ne cyc'wa'le, ke k'a ex ke txin. 

30Che bel nxitune ke lugar jatum in che c'ulune cywi' ke witz ex che bel npa'ne 
ke cy-altare te patbil storac; che bel npalba'ne cyximlale, ya cyimnike, cyibaj ke 
tilbilal mya itz', akeju c'oquel cydiosine, ex che elel wic'une; 

31cnajel cytanmiye wu'ne, che bel nxitune cyja cydiose, ex mlay chin tzalaje ti'j 
tc'oc'jal chojbil ctzajel cyk'o'ntle weye. 

32Cnajel tx'otx' wu'ne ex oc cyul aj k'oj cyi'je najal tuj, che jawil labin ti'j. 

33Atzun cyeye che bajel nsputune cyuj ke nasyon ex chin oquel lpe'ye cyi'je tu'n 
cycub nbyo'ne tu'n spad; c'oquel cytx'otx'e te tzkij wu'ne, che najel cytanmi 
wu'ne ex nok cytx'akan che cyjel ten. 

34C'ojlaltzun tx'otx' tuj tcyakil tyemp oc minti' awal c'oquel tuj acux ate'ye tuj 
cytx'otx' aj k'oj cyi'je; maxitzun c'ojlal tx'otx' te t-xel minti'tok in ojlan nej. 

35Tuj tcyakil tyemp oc mi'n tz'oc awal tuj, c'ojlal tx'otx' te cyxel ke k'ij te ojlabl, 
aju minti' xi cyk'o'ne tej najl keye tuj. 

36Atzun keju che cyjel ank'in, ctzajel nimxix t-xobil cyi'j wu'ne tuj cytx'otx' aj k'oj 
cyi'j, ex nok tu'n tk'ajk'ajel jun t-xak tze' ctzajel tz'ak che elel ok; che elel ok mer 
ic tza'n lajo'n ke tu'n jun xjal k'i'n spad tu'n, ex che bel tz'ak masque mi a'l jun 
lajol cye; 

37che jawil tolj jun ti'j juntl, mer ic tza'n in che el ok tuj k'oj, masque mi a'l lajol 
cye. Mi a'l jun cye jacu cub we' twitz aj k'oj ti'j. 

38Che najel cyuj ke nasyon, che bel baj cyu'n aj k'oj cyi'j tujx cytanmi, 

39ex akeju che cyjel ank'in tuj cytx'otx' aj k'oj cyi'je, che najel tu'n tlaj cybinchben 
mya ba'n ex junx cyuc'il cyman che najel tu'n tlaj cybinchben mya ba'n. 

40Katzun ma jatz cypa'n cyil ex ka ma jatz cypa'n cyil cyman tu'nju minti' otok 
japun nyole cyu'n ex tu'nju otok jaw cyi'n cyib wi'je, 

41(ex icx weye otok jaw wi'n wibe cyi'j ex otok che'x wi'ne tuj cytx'otx' aj k'oj 
cyi'j); katzun ma cub cymansin cyanmi mya ba'n, ex ka ma tz'el cynic' ti'j cyil, 

42ctzajeltzun nna'ne aju yol cyaj bant ti'j wu'ne tuc'il Jacob, tuc'il Isaac ex tuc'il 
Abraham, ax icx ctzajel nna'ne cytx'otx'. 

43Otok cyaj cycolin cytx'otx' ex otok ojlan tx'otx' te cyxel ke k'ij te ojlabl, acux 
mya najlke twitz; atzun cye, cxel cychjo'n cybinchben mya ba'n, porque otok tz'el 
cyic'un ke nxnak'tzbile ex ke nleye. 

44Masque icju, oc cyten tuj cytx'otx' aj k'oj cyi'j, mlay che el wic'une ex mlay tzaj 
nlo'che cyi'j tu'n cybaj naj cycyakil, ex mlay tz'ajtz jolpaj ti'j yol cyaj bant ti'j 
wu'ne cyuc'il cyxe'chel, porque akine Cyman ex Cydios. 

45Nok o'cx ctzajel nna'ne aju yol cyaj bant ti'j wu'ne cyuc'il cyxe'chel tej cyetz 
wi'ne tuj Ejipt cywitz ke nasyon tu'n woque te Cydios. Akine Cyman, chi Dios te 
Moisés. 

46Atzun ke ley lu, cyuc'ix ke mandamyent ex ke xnak'tzbil tzaj tk'o'n Kman te 
Moisés twi witz Sinaí, tu'n t-xi tma'n cye aj Israel. 

Levítico 27 

Tza'n tten tu'n cyxjanset ke xjal ex ke ti'xti te Dios 

1Tzaj yolin Kman tuc'il Moisés ex tma: 

2K'manxa jlu cye aj Israel: Ka at jun xjal ma txi ttziyan tu'n ttzaj tk'o'n juntl xjal 
te weye, ex ka te tibajxi mi'n japun tu'n, il ti'j tu'n ttzaj tchjo'n colpibl te xjal ex 
atzun jlu cxel tchjo'n: 

3Ti'j jun xinak te winkin abk'i asta 60, c'elel ti'na 50 sak pwak te colpibl te, ic 
tza'nx pwak in ajben tuj tja Dios; 

4katzun xu'j, 30 sak pwak c'elel ti'na te colpibl te. 

5Atzun cyi'j ke xjal ma te jwe' abk'i asta winkin, winkin sak pwak c'elel ti'na ti'j 
jun xinak ex laj sak pwak ti'j xu'j, te colpibl te. 

6Atzun cye tal c'wa'l ma te jun xjaw asta jwe' abk'i, c'elel ti'na jwe' sak pwak te 
colpibl te jun tal k'a ex ox sak pwak ti'j jun tal txin. 

7Atzun cyi'j ke xjal mas te 60 abk'i, c'elel ti'na olaj sak pwak ti'j jun xinak ex laj 
sak pwak ti'j jun xu'j. 

8Katzun meba te xjal aju otok txi ttziyan, ex ka mlay chjet tu'n aju chojbil banin 
ti'j, che xeltzun k'it ke jlu twitz pal tu'n tcub tk'o'n jun ac'aj chojbil, nok jte' jacu 
chjet tu'n xjal otok txi tziyante yol. 

9Ex katzun alumaj ctzajel cyk'o'n weye, akeju ba'n ttzaj cyk'o'n te chojbil, 
cycyakil alumaj che tzajel k'o'n weye bi'x che xjansetel, 

10ex mlay baj ch'expet tuc'il juntl alumaj; mi'n tzaj cyk'o'n jun ba'n te t-xel jun 
ploj, mi jun ploj te t-xel jun ba'n; katzun ma baj cych'expu'n, cycabil alumaj che 
xjansetel. 

11Katzun alumaj tz'il, aju mlay tzaj cyk'o'n te chojbil weye, cxel k'it ju alumaj lu 
tuc'il pal 

12tu'ntzun ttzaj tma'n jte' twi', ka ba'n alumaj ex ka mya ba'n. Aju ctzajel tma'n 
pal, atzun twi'ju. 

13Ka taj tu'n tcyaj tco'pin alumaj, ba'n tu'n t-xi tchjo'n twi' ic tza'nx banimaj ti'j, 
ex il ti'j cxel tk'o'n tjwe'yin tibaj. 

14Ka at jun ma txi ttziyan tu'n ttzaj tk'o'n tja tu'n t-xjanset te weye, ate pal 
ck'malte jte' twi', ic tza'nx binchben te, ex aju ctzajel tma'n pal, atzun twi'ju. 

15Katzun taj xjal tu'n tcyaj tco'pin tja, ba'ntzun tu'n t-xi tchjo'n twi' ic tza'nx 
banimaj ti'j, ex il ti'j cxel tk'o'n tjwe'yin tibaj, ex aju ja c'oquel juntl maj te te. 

16Ka at jun ma txi ttziyan tu'n ttzaj tk'o'n jun piẍ ttx'otx' tu'n t-xjanset te weye, 
cxel tantyarit twi tx'otx' según nic'pun iyaj in xi ti'n tx'otx', 50 sak pwak twi' jun 
piẍ tx'otx' nok jatum in pon baj cabe quintal iyaj sebad oc tcu'x awat. 

17Ka ma xjansanjtz tx'otx' te weye tuj abk'i te tzokpibl, cucx ctel twi' ic tza'n otok 
bant ti'j; 

18pero ka ma xjansanjtz tbajlenxi abk'i te tzokpibl, cxeltzun ttantyarin pal aju 
sak pwak at tu'n t-xi k'ot, ex tu'n tel k'it ch'intl twi', según jte' abk'i atx taj tu'n 
tcanun abk'i te tzokpibl. 

19Ka taj xjal tu'n tcyaj tco'pin ttx'otx', ba'n tu'n t-xi tchjo'n twi' ic tza'nx banimaj 
ti'j, ex il ti'j cxel tk'o'n tjwe'yin tibaj, ex c'oqueltzun tx'otx' juntl maj te te. 

20Katzun mi ma cyaj tco'pin xjal ttx'otx', ex ka ma txi c'ayit te juntl, ya mlay bant 
tu'n tcyaj tco'pin. 

21Octzun ttzokpet tx'otx' tuj abk'i te tzokpibl, axtzun cyjel ten tx'otx' xjansamaj 
tu'n tajben te weye, te cyetzbil pal c'oquel. 

22Ka at jun xjal ma txi ttziyan tu'n ttzaj tk'o'n jun piẍ tx'otx' tu'n t-xjanset te weye, 
ex lak'o'n otok tz'el tx'otx' tu'n, mya ti'j tetzbil, 

23ate pal, tuc'ix xjal, cxel cytantyarin twi tx'otx' ocxi tul canun abk'i te tzokpibl, 
atzunte xjal tujx k'ij lu cxel tchjo'n twi tx'otx' ic tza'nx otok bant ti'j, ex 
cxjanseteltzun te weye. 

24Tuj abk'i te tzokpibl c'oquel tx'otx' juntl maj teju c'ayil, aju mer tajwilxix. 

25Tcyakil aju twi' cxel ttantyarina, cxel ttantyarina ic tza'nx pwak in ajben tuj tja 
Dios. Aju sak pwak ch'ixmi mey ons talil. 

26Atzun nej cyal alumaj weye ke tu'nju a nej cyal, ex mlay bant tu'n tbaj 
cyxjansa'ne juntl maj. Ka jun tal tor ex ka jun tal tman ẍne'l, weye ke. 

27Katzun jun alumaj tz'il, ba'n tu'n tcyaj co'pit ic tza'nx twi' otok tz'oc k'o'n ex il 
ti'j tu'n t-xi k'ot tjwe'yin tibaj. Katzun mi'n ma cyaj co'pin, cxel c'ayit ic tza'nx twi' 
otok bant ti'j. 

28Ka at jun xjal ma txi ttziyan tu'n ttzaj tk'o'n te jumajx nok alcyexcu at tuc'il tu'n 
t-xjanset te weye, ka jun xjal, ka jun alumaj ex ka tx'otx' aju otok cyaj k'o'n te 
tetzbil, mlay bant tu'n t-xi c'ayit ex mi tu'n tcyaj co'pit, cycyakil ke jlu che oquel 
te xjanxix ex weye ke. 

29Ax icx mlay tz'etz tco'pin xjal juntl xjal ka otok bant ti'j tu'n tcyim; ilxix ti'j tu'n 
tcyim. 

30Aju tlaji'n ti'j cywitz awal in tzaj tuj tx'otx', ka triw ex ka twitz tze' ba'n tlonjtz 
twitz, weye ke jlu ex xjansamaj te weye. 

31Ka at jun xjal taj tu'n tcyaj tco'pin aju tlaji'n, il ti'j tu'n t-xi tchjo'n twi', tuc'ix 
tjwe'yin tibaj. 

32Ctzajel k'ot te weye junjun ti'j lajchak alumaj, ka wacẍ ex ka ẍne'l, atzun tlaji'n 
jlu, 

33ex mi'n jaw cysc'o'n aju mas ba'n ex mi aju mya ba'n, ex mi'n baj cych'expun. 
Katzun ma baj cych'expu'n, entons aju tnejel alumaj tuc'ix ju otok txi k'o'n te t-
xel, cycabil che xjansetel ex mlay bant tu'n cycyaj co'pit. Chi Kman te Moisés. 

34Atzun ke mandamyent lu tzaj tma'n Kman te Moisés twi witz Sinaí tu'n t-xi 
tma'n cye aj Israel. 

Números 

Números 1 

Jaw cyajlal aj Israel t-xe witz Sinaí 

1Tuj tnejel k'ij te tcabin xjaw tuj tcabin abk'i cyetzlen aj Israel tuj Ejipt, tzaj yolin 
Kman tuc'il Moisés tuj ja xbalun te mojbabl tibil, tuj tzkij tx'otx' t-xe witz Sinaí, 
chi cyja': 

2K'i'n jawa cyajlal cycyakil aj Israel, teylex junjun tc'loj ex tiyjil ex tz'ibancuya 
cybi cycyakil xinak. 

3-4Cxelx ke' cyi'j keju ma che japun twi' winkin abk'i, akeju ma bant tu'n cyxi' tuj 
k'oj. Aya tuc'ix Aarón cyk'o'nque tuj c'lojin ic tza'nx in che tenba soldad, ex jun 
nejenel te junjun c'loj cyiyjil aj Israel tu'n t-onin ti'ja. 

5Aju cybi ke nejenel che onil, atzun jlu: Cyxol tiyjil Rubén: Atzun Elisur aju 
tcy'ajal Sedeur. 

6Cyxol tiyjil Simeón: Atzun Selumiel aju tcy'ajal Zurisadai. 

7Cyxol tiyjil Judá: Atzun Naasón aju tcy'ajal Aminadab. 

8Cyxol tiyjil Isacar: Atzun Natanael aju tcy'ajal Zuar. 

9Cyxol tiyjil Zabulón: Atzun Eliab aju tcy'ajal Helón. 

10Cyxol cyiyjil keju cabe tcy'ajal José: cyxol tiyjil Efraín: Atzun Elisama aju 
tcy'ajal Amiud, atzun cyxol tiyjil Manasés: Atzun Gamaliel aju tcy'ajal Pedasur. 

11Cyxol tiyjil Benjamín: Atzun Abidán aju tcy'ajal Gedeoni. 

12Cyxol tiyjil Dan: Atzun Ahiezer aju tcy'ajal Amisadai. 

13Cyxol tiyjil Aser: Atzun Pagiel aju tcy'ajal Ocrán. 

14Cyxol tiyjil Gad: Atzun Eliasaf aju tcy'ajal Deuel. 

15Cyxol tiyjil Neftalí: Atzun Ahira aju tcy'ajal Enán, chi Kman te Moisés. 

16Atzun ke nejenel jlu e jaw sc'o'n cyxol cycyakil aj Israel, nejenel ke cyxol junjun 
c'loj cyiyjil ex nejenel ke cyxol ela' milchak aj Israel. 

17-18Tuj tnejel k'ij te tcabin xjaw oc cychmo'n Moisés ex Aarón ke xinak lu, akeju 
otok che jaw t-sc'o'n Dios, cyuc'ix cycyakil xjal, ex jaw cyi'n jun cyajlal cycyakil 
aj Israel; cub cytz'iban cybi teylex junjun tuj ttxolil ex tuj c'lojin, ic tza'nx cyiyjil, 
xi ke' cyu'n cyi'j keju otok che japun twi' winkin abk'i, 

19ic tza'nx otok tzaj tma'n Kman te Moisés. Aju tajlal lu jaw tuj tzkij tx'otx' t-xe 
witz Sinaí. 

20-21Tej tbant tajlal ti'j teylex junjun c'loj ic tza'nx tiyjil, ex tej tcub tz'ibet cybi 
teylex junjun, aju cyajlal ke xinak otok japun winkin abk'i cyu'n, atzun jlu: Cyxol 
tiyjil Rubén aju nej tcy'ajal Israel, japun jun tajlal te 46,500 xinak at cynabl tu'n 
cyxi' tuj k'oj. 

22-23Cyxol tiyjil Simeón japun jun tajlal te 59,300 xinak. 

24-25Cyxol tiyjil Gad japun jun tajlal te 45,650 xinak. 

26-27Cyxol tiyjil Judá japun jun tajlal te 74,600 xinak. 

28-29Cyxol tiyjil Isacar japun jun tajlal te 54,400 xinak. 

30-31Cyxol tiyjil Zabulón japun jun tajlal te 57,400 xinak. 

32-35Cyxol cabe tiyjil José japun jun tajlal te 40,500 xinak ti'j tiyjil Efraín ex ti'j 
tiyjil Manasés japun jun tajlal te 32,200 xinak. 

36-37Cyxol tiyjil Benjamín japun jun tajlal te 35,400 xinak. 

38-39Cyxol tiyjil Dan japun jun tajlal te 62,700 xinak. 

40-41Cyxol tiyjil Aser japun jun tajlal te 41,500 xinak. 

42-43Cyxol tiyjil Neftalí japun jun tajlal te 53,400 xinak. 

44Atzun cyajlal o japun jlu tej tjaw cyajlal tu'n Moisés, tuc'ix Aarón ex cyuc'ix 
cablaj nejenel cyxol aj Israel, jun cyxol junjun c'loj cyiyjil. 

45Aju cyajlal aj Israel xi'x ke' cyi'j keju otok japun winkin abk'i cyu'n ex at cynabl 
tu'n cyxi' tuj k'oj. 

46Tu'n tcyakilx japun jun tajlal te 603,550 xinak. 

Aju cyak'un ke aj Leví 

47Pero minti' e oc aj Leví te tajlal cyxol ke xinak aj Israel, 

48porque otok txi tma'n Kman te Moisés cyja': 

49Oc tjaw cyajlal aj Israel tu'na, mi'n che oc tk'o'na ke tiyjil Leví te tajlal cyxol, 

50nok o'cx che oquel tk'o'na ke tu'n tcyaj ten ja xbalun te mojbabl tibil tuj 
cycwent, cyuc'ix ke macbil ex tcyakilju at tuj. Ake che ic'el lak'bante ja xbalun te 
mojbabl tibil, cyuc'ix cycyakil macbil in che ajben tuj, ax icx ake che ajbel tuj ja 
xbalun te mojbabl tibil, ex nikayin che bel ten ti'jele. 

51Oc tic' lak'bet ja xbalun te mojbabl tibil tu'n t-xi' tuj juntl part, ake at cyoclen 
ti'j tu'n tbaj cyco'pin, ex cyu'nx cjawil cybincha'n juntl maj jatum che bel ten. Ex 
alcye jun xjal mya aj Leví ma pon lak'e' ti'j, bi'x cbel byet. 

52Atzun ke mastl aj Israel che bel ten tuj c'lojin, teyle junjun tu'n tten tuj tex 
tcampament ex tjak' tex tbander. 

53Atzun cye aj Leví che bel ten ti'jele ja xbalun te mojbabl tibil tu'ntzun mi'n ttzaj 
tk'oj Kman cyi'j aj Israel. Tuj cycwent aj Leví cyjel ten ja xbalun te mojbabl tibil, 
chi Kman te Moisés. 

54O cybincha aj Israel tcyakil ic tza'nx otok tzaj tma'n Kman te Moisés. 

Números 2 

Aju nuc'bil ti'j tza'n tten tu'n cyten cycyakil c'loj aj Israel tuj campament 

1Tzaj yolin Kman tuc'il Moisés ex Aarón ex xi tma'n cye: 

2Ke aj Israel at tu'n cycub ten najchakyin ti'jele ja xbalun te mojbabl tibil, teyle 
junjun tjak' tbander ex tuc'ix juntl bander te junjun c'loj tiyjil. 

3Ke soldad in che bet tjak' bander cye tiyjil Judá, atzun che bel ten tuj tjawitz k'ij, 
tuj c'lojin cyten. Aju nejenel cyxol, atzun Naasón aju tcy'ajal Aminadab, 

4ex tza'nx tajlal otok jaw, japun jun tajlal te 74,600 xinak aj Judá. 

5Cytxlaj che bel ten ke soldad te tiyjil Isacar, ex aju nejenel cye, atzun Natanael 
aju tcy'ajal Zuar, 

6ex tza'nx tajlal otok jaw, japun jun tajlal te 54,400 xinak aj Isacar. 

7Ax icx che bel ten ke soldad te tiyjil Zabulón cytxlaj, ex aju nejenel cyxol, atzun 
Eliab aju tcy'ajal Helón, 

8ex tza'nx tajlal otok jaw, japun jun tajlal te 57,400 xinak aj Zabulón. 

9Cyja'tzun tten, cbel ten ox c'loj soldad tuj campament te Judá, tuc'il jun tajlal 
tu'n tcyakilx te 186,400 xinak. Atzun ke che bel nej cywitz aj Israel. 

10Ke soldad in che bet tjak' bander te Rubén, atzun che bel ten tuj tnayaj k'ij. Aju 
nejenel cyxol, atzun Elisur aju tcy'ajal Sedeur, 

11ex tza'nx tajlal otok jaw, japun jun tajlal te 46,500 xinak aj Rubén. 

12Ex cytxlaj che bel ten ke soldad te tiyjil Simeón, ex aju nejenel cyxol, atzun 
Selumiel aju tcy'ajal Zurisadai, 

13ex tza'nx tajlal otok jaw, japun jun tajlal te 59,300 xinak aj Simeón. 

14Ax icx che bel ten ke soldad te tiyjil Gad cytxlaj, ex aju nejenel cyxol, atzun 
Eliasaf aju tcy'ajal Deuel, 

15ex tza'nx tajlal otok jaw, japun jun tajlal te 45,650 xinak aj Gad. 

16Cyja'tzun tten, cbel ten ox c'loj soldad tuj campament te Rubén, tuc'il jun tajlal 
tu'n tcyakilx te 151,450 xinak. Atzun ke che xel lpe' te tcabin c'loj. 

17Atzun ke aj Leví che xel lpe' cyi'j kak c'loj aj Israel lu tu'n t-xi cyi'n ja xbalun te 
mojbabl tibil, ex kak c'lojtl che xel lpe' cyi'j ic tza'nx cyten jatum otok che cub 
ten; txolin cyten oc cyxi bet ex tjak' cyex cybander. 

18Ke soldad in che bet tjak' bander te Efraín, atzun che bel ten tuj telex k'ij tuj 
c'lojin cyten. Aju nejenel cyxol, atzun Elisama aju tcy'ajal Amiud, 

19ex tza'nx tajlal otok jaw, japun jun tajlal te 40,500 xinak aj Efraín. 

20Ex cytxlaj che bel ten ke soldad te tiyjil Manasés, ex aju nejenel cyxol, atzun 
Gamaliel aju tcy'ajal Pedasur, 

21ex tza'nx tajlal otok jaw, japun jun tajlal te 32,200 xinak aj Manasés. 

22Ax icx che bel ten ke soldad te tiyjil Benjamín cytxlaj, ex aju nejenel cyxol, atzun 
Abidán aju tcy'ajal Gedeoni, 

23ex tza'nx tajlal otok jaw, japun jun tajlal te 35,400 xinak aj Benjamín. 

24Cyja'tzun tten, cbel ten ox c'loj soldad tuj campament te Efraín, tuc'il jun tajlal 
tu'n tcyakilx te 108,100 xinak. Atzun ke che xel lpe' te toxin c'loj. 

25Ke soldad in che bet tjak' bander te Dan, atzun che bel ten tuj tbank'ab k'ij tuj 
c'lojin cyten. Aju nejenel cyxol, atzun Ahiezer aju tcy'ajal Amisadai, 

26ex tza'nx tajlal otok jaw, japun jun tajlal te 62,700 xinak aj Dan. 

27Ex cytxlaj che bel ten ke soldad te tiyjil Aser. Aju nejenel cyxol, Pagiel aju 
tcy'ajal Ocrán, 

28ex tza'nx tajlal otok jaw, japun jun tajlal te 41,500 xinak aj Dan. 

29Ax icx che bel ten ke soldad te tiyjil Neftalí cytxlaj. Aju nejenel cyxol, atzun 
Ahira aju tcy'ajal Enán, 

30ex tza'nx tajlal otok jaw, japun jun tajlal te 53,400 xinak aj Neftalí. 

31Cyja'tzun tten, cbel ten ox c'loj soldad tuj campament te Dan, tuc'il jun tajlal 
tu'n tcyakilx te 157,600 xinak. Atzun ke che xel lpe' te mancbil tjak' cybander. 

32Aju tajlal jaw cyi'j aj Israel tuj c'lojin cyten ic tza'nx cyiyjil, o japun jun tajlal 
tu'n tcyakilx te 603,550 xinak. 

33Atzun ke aj Leví minti' e oc te tajlal tej tjaw cyajlal aj Israel, ic tza'nx otok tzaj 
tma'n Kman te Moisés. 

34Atzun cye aj Israel o cybincha tcyakil ic tza'nx otok tzaj tma'n Kman te Moisés: 
Teyle junjun cub ten tjak' tex tbander, tuj c'lojin e bet cyuc'il ke cyex cyiyjil. 

Números 3 

Aju tu'n tbant cyu'n aj Leví 

1Atzun ke tiyjil Aarón ex Moisés jlu, akeju ate'tok tuj tk'ijlalil tej tyolin Kman 
tuc'il Moisés twi witz Sinaí: 

2Atzun cybi ke tcy'ajal Aarón jlu: Nadab tbi aju nej tc'wa'l; te tibajxi e tzaj Abiú, 
Eleazar ex Itamar. 

3Atzun ke tcy'ajal Aarón o che xjansanjtz ex xi k'o'n cyoclen tu'n cyoc te pal. 

4Pero ate Nadab tuc'ix Abiú e cyim twitz Kman tuj tzkij tx'otx' t-xe witz Sinaí, 
porque ajben ju k'ak' cyu'n te patbil storac aju minti' o k'manjtz cye tu'n tajben. 
Tu'nju minti' cycy'ajal o tzaj, cyja'tzun o'cxte Eleazar tuc'ix Itamar e cyaj ten tu'n 
cyajben te pal ttxlaj Aarón aju cyman. 

5Tzaj yolin Kman tuc'il Moisés ex tma: 

6Txcontza ke tiyjil Leví tu'n cyul lak'e' twitz pal Aarón, tu'n cyonin ti'j tuj tak'un. 

7Che ajbel te Aarón ex cye cycyakil aj Israel twitz ja xbalun te mojbabl tibil ex 
tu'n cyajben tuj tja Dios. 

8Ax icx c'oquel cycwentin ke macbil ate' tuj ja xbalun te mojbabl tibil ex che ajbel 
cye aj Israel tuj tcyakil ak'untl tuj tja Dios. 

9Pa'n ela ke aj Leví cyi'j ke mastl aj Israel, tu'ntzun cyajben o'cx te Aarón ex cye 
ke tiyjil. 

10Atzun oclenj te pal, k'o'n cyaja tuj tk'ab Aarón ex cye ke tiyjil. Katzun at jun ma 
tz'oc tk'on tib te pal ex mya axix toc tiyjil pal, bi'x cbel byet. 

Etzan ke aj Leví tu'n Kman 

11Tzaj yolintl Kman tuc'il Moisés ex tma: 

12Ma che jaw nsc'o'ne ke aj Leví cyxol ke aj Israel, te cyxel ke nej cycy'ajal 
cycyakil aj Israel. Weye ke aj Leví, 

13porque weye cycyakil ke nej cycy'ajal aj Israel. Tej cynaj ke nej cycy'ajal aj 
Ejipt, bi'x e je'l npa'ne ke nej cycy'ajal aj Israel te weye, ex ke nej cyal ke alumaj. 
Cyja'tzun weye ke. Akine Cymane. 

Jaw jun tajlal cyi'j aj Leví 

14Tzaj yolintl Kman tuc'il Moisés tuj tzkij tx'otx' t-xe witz Sinaí ex tma: 

15K'i'n jawa jun tajlal cyi'j cycyakil xinak aj Leví tuj c'lojin, teylex junjun tpamili; 
cxel ke' tajlanjtz cyi'j keju ma te jun xjaw cyul-len itz'j. 

16Jawtzun tajlal tu'n Moisés ic tza'nx otok tma Kman te. 

17Atzun cybi ke tcy'ajal Leví jlu: Gersón, Coat ex Merari. 

18Ke tiyjil Gersón tuj c'lojin cyten, atzun ke jlu: Libni ex Simei. 

19Ke tiyjil Coat tuj c'lojin cyten, atzun ke jlu: Amram, Ishar, Hebrón ex Uziel. 

20Ke tiyjil Merari tuj c'lojin cyten, atzun ke jlu: Mahli ex Musi. Cycyakil ke jlu tiyjil 
Leví ke tuj c'lojin cyten. 

21Ke aj Libni ex ke aj Simei, tiyjil Gersón ke. 

22Aju tajlal jaw cyi'j ke cycy'ajal tzajx ke' cyi'j keju matok jun xjaw cyul-len itz'j, 
japun te 7,500 cybaj. 

23Atzun ke jlu e cub ten tuj tumlal telex k'ij, ti'jxi tja Dios. 

24Aju nejenel cyxol ke tiyjil Gersón, atzun Eliasaf aju tcy'ajal Lael. 

25Tuj cycwent ke tiyjil Gersón ta' ja xbalun te mojbabl tibil, cyuc'ix ke tz'u'm te 
maksibl ti'j, tuc'ix xbalun tcub ttzi ja xbalun, 

26cyuc'ix ke xbalun cycub ttxa'n pe'n, aju toc ti'jele tja Dios ex ti'j altar, tuc'ix 
xbalun tcub jatum tu'n cyocx xjal tuj ttxa'n tpe'n tja Dios, cyuc'ix keju c'albil cye. 

27Ke tiyjil Coat tuj c'lojin cyten, atzun ke jlu: Amram, Ishar, Hebrón ex Uziel. 

28Aju tajlal jaw cyi'j ke cycy'ajal tzajx ke' cyi'j keju matok jun xjaw cyul-len itz'j, 
japun te 8,600 cybaj. Atzun ke cyoc te cwentil tja Dios, 

29ex atzun e cub ten tuj tumlal tnayaj k'ij te tja Dios. 

30Aju nejenel cyxol ke tiyjil Coat, atzun Elizafán aju tcy'ajal Uziel. 

31Tuj cycwent ke jlu ta' ju cax c'ubl tley Dios, tuc'ix mes, tuc'ix tcubl candil, 
cyuc'ix ke altar, cyuc'ix ke macbil xjansamaj in che ajben tuj c'ulbil, tuc'ix ju 
xbalun tcubsa'n tuj tmij tja Dios, ex cycyakil ke macbil ate' tuj. 

32Aju nejenel ma'xix toclen cyxol aj Leví, atzun Eleazar aju tcy'ajal pal Aarón, ex 
atzun toc te k'malte cyak'un keju in che cwentin ti'j tja Dios. 

33Ke tiyjil Merari tuj c'lojin cyten, atzun ke jlu: Mahli ex Musi. 

34Aju tajlal jaw cyi'j ke cycy'ajal tzajx ke' cyi'j keju matok jun xjaw cyul-len itz'j, 
japun te 6,200 cybaj. 

35Aju nejenel cyxol ke tiyjil Merari, atzun Zuriel aju tcy'ajal Abihail, ex atzun e 
cub ten tuj tumlal tbank'ab k'ij te tja Dios. 

36Tuj cycwent ke tiyjil Merari ta' ke tz'lom te tja Dios, cyuc'ix ke tk'e'lil, cyuc'ix 
ke tkan, cyuc'ix ke tk'ukbil ex tcyakil in ajben cyi'j, 

37ex cyuc'ix ke tkan ate' ti'jele ttxa'n pe'n, cyuc'ix ke cyk'ukbil, cyuc'ix ke stac ex 
ke tak'al. 

38Atzun e cub ten Moisés tuc'ix Aarón, cyuc'ix ke tcy'ajal Aarón, twitz tja Dios tuj 
tumlal tjawitz k'ij, twitz ja xbalun te mojbabl tibil, ex atzun ke e oc cwentinte tja 
Dios te cyxel aj Israel. Katzun at jun xjal mya pal ma tz'ocx tuj tja Dios, il ti'j tu'n 
tcub byet. 

39Tejtzun tjaw tajlal cyu'n Moisés ex Aarón cyi'j cycyakil c'loj cyiyjil aj Leví ic 
tza'nx otok tzaj tma'n Kman, japun jun tajlal te 22,000 xinak tu'n tcyakilx, tzajx 
ke' cyi'j keju matok jun xjaw cyul-len itz'j. 

Tza'n tten tu'n cycyaj co'pit ke nej c'wa'lbaj 

40Tzaj tma'n Kman te Moisés cyja': K'i'n jawa jun tajlal cyi'j ke nej cycy'ajal aj 
Israel, tzajx ke' tu'na cyi'j keju ma jun xjaw cyul-len itz'j, tz'iban cuba cybi ex 
ajlama jte' cybet. 

41K'ontza ke aj Leví te weye te cyxel nej cycy'ajal aj Israel. Ax icx k'ontza cyalun 
aj Leví te weye te cyxel nej cyalun aj Israel. Akine Cymane. 

42Jawtzun ti'n Moisés cyajlal nej cycy'ajal aj Israel ic tza'nx otok tzaj tma'n Kman 
te, 

43ex cycyakil xinak nej c'wa'lbaj cu'x tz'ibet cybi tzajx ke' cyi'j keju matok jun 
xjaw cyul-len itz'j, japun jun tajlal te 22,273 tu'n tcyakilx. 

44Ax icx tzaj yolin Kman tuc'il Moisés ex tma: 

45K'ontza ke aj Leví te weye te cyxel nej cycy'ajal aj Israel, ex k'ontza cyalun aj 
Leví te weye te cyxel cyalun aj Israel, porque weye ke aj Leví. Akine Cymane. 

46Pero akeju nej cycy'ajal aj Israel at 273 mas cywitz ke aj Leví; cyja'tzun, tu'n 
cycyaj co'pj keju 273 nej cycy'ajal lu, 

47kaninxa jwe' sak pwak ti'j junjun, tza'nx malbil in ajben tuj tja Dios. Aju sak 
pwak ch'ixmi mey ons talil junjun. 

48Ex k'onxa pwak te colpibl cye te Aarón ex cye ke tcy'ajal. 

49Jawtzun tchmo'n Moisés pwak te colpibl cye nej cycy'ajal aj Israel, akeju 273 
mas cywitz aj Leví, 

50ex o chmet 1,365 sak pwak, ic tza'nx malbil in ajben tuj tja Dios. 

51Te tibajxi xi tk'o'n Moisés pwak lu te Aarón ex cye ke tcy'ajal, ic tza'nx otok tzaj 
tma'n Kman te. 

Números 4 

Aju cyak'un aj Leví 

1Tzaj yolin Kman tuc'il Moisés ex tuc'il Aarón, chi cyja': 

2K'i'n jawa cyajlal tiyjil Coat cyxol aj Leví, tuj c'lojin ic tza'nx junjun c'loj cyiyjil, 

3akeju ma che japun twi' 30 abk'i ex cpol baj cyi'j keju ma che japun twi' 50 abk'i 
ex at cynabl tu'n cyajben tuj ja xbalun te mojbabl tibil. 

4Aju cyak'un ke tiyjil Coat tuj ja xbalun te mojbabl tibil atzun, tu'n toc cycwentin 
ke ti'xti xjan. 

5Oc cyic' lak'e' tnam xjal, c'elel ti'n Aarón cyuc'ix ke tcy'ajal aju xbalun tcub te 
makbil tuj tja Dios, ex c'ic'ex cylic'un tibaj cax c'ubl tley Dios, te maksibl te. 

6Ex tibaj xbalun lu, cbel cylic'un ke tz'u'm tbanilxix, te maksibl te, ex tibaj tz'u'm 
cbel cylic'un juntl xbalun ẍk'ilun que'yin, ex c'oquex cyk'o'n ke tze' tjak' tu'ntzun 
t-xi cyikan. 

7Ax icx cbel cylic'un jun xbalun ẍk'ilun que'yin tibaj mes in che cub ten pan tibaj, 
ex tibajtzun ju xbalun lu, cbel cyk'o'n ke lak, ke cuchar nmak, ke copa te c'abl ex 
ke xar tcubil oyaj vin, ax icx aju pan in xi k'ot tcyakil maj. 

8Tibajtzun tcyakil jlu cbel cylic'un jun xbalun cyak que'yin, ex te mancbilxi, 
c'ic'ex cylic'un ke tz'u'm tbanilxix tibaj, ex c'oquex cyk'o'n ke tze' tjak' tu'ntzun 
t-xi cyikan. 

9Ax icx ctzajel cyi'n jun xbalun ẍk'ilun que'yin, ex c'ic'ex cylic'un tibaj tcubl 
candil, cyibaj ke candil, cyibaj ke matzbil twi mech, ke tal plat, ex cycyakil ke 
tcubl aseyt. 

10Cycyakiltzun ke jlu cbajel cypotzin cyi'j cyu'n ke tz'u'm tbanilxix, ex cbel 
cyk'o'n twitz parwel tu'ntzun t-xi cyikan. 

11Ax icx c'ic'ex cylic'un jun xbalun ẍk'ilun que'yin tibaj altar k'an pwak ttx'otx'il, 
cbel cyk'o'n ke tz'u'm tbanilxix tibaj, ex c'oquex cyk'o'n ke tze' tjak' tu'ntzun t-xi 
cyikan. 

12C'oquex cyk'o'n cycyakil ke macbil in che ajben tuj tja Dios tuj jun xbalun 
ẍk'ilun que'yin, ex c'oquex cypotzin cyuj ke tz'u'm tbanilxix, ax icx cbel cyk'o'n 
twitz parwel tu'ntzun t-xi cyikan. 

13C'elel cyi'n tza'j tibaj altar ex cbel cymaksi'n tu'n jun xbalun ẍjulin que'yin. 

14Tibajtzun cbel cyk'o'n cycyakil ke macbil in che ajben tuj c'ulbil: Ke tcubl xk'a'l, 
ke cuchar, ke pala ex ke lak nmak, akeju in che ajben ti'j altar. Cbel cymaksi'n 
cyibaj cycyakil jlu cyu'n ke tz'u'm tbanilxix, ex c'oquex cyk'o'n ke tze' tjak' 
tu'ntzun t-xi cyikan. 

15Tbajlenxitzun cypotzin Aarón cyuc'ix ke tcy'ajal cyi'j cycyakil ti'xti in che ajben 
ti'j tja Dios, ex cyi'j cycyakil ke macbil in che ajben tuj, ex otok bant cyten aj Israel 
tu'n tcub be cyu'n, ba'ntzun tu'n cytzaj ke tiyjil Coat tu'n t-xi cyikan tcyakil jlu, 

pero mi'n tz'oc cymaco'n ke macbil xjan tu'ntzun mi'n cycyim. Cycyakil ke ti'xti 
at tuj ja xbalun te mojbabl tibil, ake tiyjil Coat che xel ikante cye. 

16Atzunte Eleazar aju tcy'ajal pal Aarón c'oquel cwentinte aseyt cye candil, tuc'ix 
storac at tc'oc'jal, tuc'ix oyaj ti'j twitz awal ctzajel cyk'o'n aj Israel tcyakil k'ij 
weye, ex aju aseyt te xjansabl. Ax icx c'oquel tcwentin tja Dios, tuc'ix tcyakilju at 
tuj, akeju macbil xjan. 

17Tzaj yolin Kman tuc'il Moisés ex tuc'il Aarón, chi cyja': 

18Mi'n cyak'e ambil tu'n cycub naj ke tiyjil Coat cyxol aj Leví. 

19Atzun jlu tu'n tbant cyu'n tu'n mi'n cycyim oc cypon lak'e' cyi'j ke ti'xti xjan. 
Nej c'oquex Aarón cyuc'ix ke tcy'ajal tuj ja xbalun te mojbabl tibil, ex atzun ke 
che xel k'mante cye aj Coat alcye tu'n tbant tu'n junjun ex alcye tu'n t-xi cyi'n. 

20Cyja'tzun mi'n che ocx ke aj Coat que'yil cye macbil xjan ka na'nxtok tbaj potzit 
cyi'j, tu'ntzun mi'n cycyim. 

21Tzaj yolin Kman tuc'il Moisés ex tma: 

22Ax icx k'i'n jawa cyajlal tiyjil Gersón tuj c'lojin tza'nx junjun c'loj cyiyjil, 

23akeju ma che japun twi' 30 abk'i, ex pon baj cyi'j keju ma che japun twi' 50 abk'i 
ex at cynabl tu'n cyajben tuj ja xbalun te mojbabl tibil. 

24Aju cyak'un ke tiyjil Gersón atzun jlu: 

25C'ic'el cyi'n ke xbalun te tja Dios, aju ja xbalun te mojbabl tibil, cyuc'ix ke tz'u'm 
tbanilxix aju in cub ten tibaj, tuc'ix ju xbalun tcub ttzi ja xbalun te mojbabl tibil, 

26cyuc'ix ke xbalun cyoc ti'jele ttxa'n pe'n, tuc'ix ju xbalun tcub jatum in che ocx 
xjal tu'n cyocpun tuj ttxa'n pe'n toc ti'jele tja Dios ex ti'jele altar, cyuc'ix ke tak'al, 
cyuc'ix cycyakil macbil in che ajben ti'j; ex tuj cycwent cyjel ten tcyakil jlu. 

27Ate Aarón cyuc'ix ke tcy'ajal che xel k'mante cye tiyjil Gersón alcye ak'untl tu'n 
tbant cyu'n, ex alcye ke ti'xti cxel cyikan. Akeye che xel k'onte cyoclen ti'j ju 
cbantel cyu'n. 

28Atzun ak'untl lu cbantel cyu'n ke cabe c'loj tiyjil Gersón ti'j ja xbalun te mojbabl 
tibil, ex a Itamar aju tcy'ajal pal Aarón tu'n t-xi k'mante cyak'un. 

29Ax icx k'i'n jawa cyajlal tiyjil Merari tuj c'lojin, tza'nx cyiyjil, 

30akeju ma che japun twi' 30 abk'i, ex cpol baj cyi'j keju ma che japun twi' 50 
abk'i ex at cynabl tu'n cyajben tuj ja xbalun te mojbabl tibil. 

31Aju cyak'un tu'n tbant ti'j ja xbalun te mojbabl tibil, atzun jlu: Cxel cyikan ke 
tz'lom te tja Dios, cyuc'ix ke tk'e'lil, cyuc'ix ke tkan, cyuc'ix ke tk'ukbil, 

32cyuc'ix ke tkan toc ti'jele ttxa'n tpe'n tja Dios, cyuc'ix ke tk'ukbil, ke stac, ke 
tak'al ex tcyakilju in ajben cyi'j. Aya cxel k'mante cye alcye ke macbil tu'n t-xi 
cyi'n teyle junjun. 

33Atzun ak'untl lu cbantel cyu'n ke cabe c'loj tiyjil Merari ti'j ja xbalun te mojbabl 
tibil, ex a Itamar aju tcy'ajal pal Aarón tu'n t-xi k'mante cyak'un, chi Dios, xi tma'n 
te Moisés. 

34Tu'n Moisés ex Aarón cyuc'ix ke nejenel te tnam jaw cyajlal tiyjil Coat tuj 
c'lojin, ic tza'nx cyiyjil, 

35tzajx ke' cyi'j keju otok che japun twi' 30 abk'i, ex pon baj cyi'j keju otok che 
japun twi' 50 abk'i ex at cynabl tu'n cyajben tuj ja xbalun te mojbabl tibil. 

36Akeju xinak jaw cyajlal tza'nx cyiyjil, japun 2,750 cybaj tu'n tcyakilx. 

37Atzun tajlal jlu o japun cyi'j ke tiyjil Coat, akeju otok bant tu'n cyajben tuj ja 
xbalun te mojbabl tibil, tza'nx tajlal o jaw tu'n Moisés ex Aarón, ic tza'nx otok 
tzaj tma'n Kman te Moisés. 

38Jaw jun cyajlal ke tiyjil Gersón tuj c'lojin cyten, ic tza'nx junjun c'loj cyiyjil, 

39tzajx ke' cyi'j keju otok che japun twi' 30 abk'i, ex pon baj cyi'j keju otok che 
japun twi' 50 abk'i ex at cynabl tu'n cyajben tuj ja xbalun te mojbabl tibil, 

40ex japun 2,630 cybaj tu'n tcyakilx. 

41Atzun tajlal jlu o japun cyi'j ke tiyjil Gersón, akeju otok bant tu'n cyajben tuj ja 
xbalun te mojbabl tibil, tza'nx tajlal o jaw tu'n Moisés ex Aarón, ic tza'nx otok 
tzaj tma'n Kman. 

42Jaw cyajlal ke tiyjil Merari tuj c'lojin cyten, ic tza'nx junjun c'loj cyiyjil, 

43tzajx ke' cyi'j keju otok che japun twi' 30 abk'i, ex pon baj cyi'j keju otok che 
japun twi' 50 abk'i ex at cynabl tu'n cyajben tuj ja xbalun te mojbabl tibil, 

44ex japun 3,200 cybet tu'n tcyakilx. 

45Atzun tajlal jlu o japun cyi'j ke tiyjil Merari, ic tza'nx tajlal o jaw tu'n Moisés ex 
Aarón, ic tza'nx otok tzaj tma'n Kman te Moisés. 

46Aju cyajlal aj Leví jaw tuj c'lojin ic tza'nx junjun c'loj cyiyjil, tu'n Moisés ex 
Aarón cyuc'ix ke nejenel cye aj Israel, 

47tzajx ke' cyi'j keju otok che japun twi' 30 abk'i, ex pon baj cyi'j keju otok che 
japun twi' 50 abk'i ex at cynabl tu'n cyajben tuj ja xbalun te mojbabl tibil, ex tu'n 
t-xi cyikan cycyakil ke ti'xti in che ajben ti'j tja Dios, 

48japun 8,580 cybaj tu'n tcyakilx. 

49Aju tajlal o jaw lu o bant ic tza'nx otok tzaj tma'n Kman te Moisés, ex teyle 
junjun xi k'ma'n te alcye tu'n tbant tu'n ex alcye tu'n t-xi tikan, ic tza'nx otok tzaj 
tma'n Kman te Moisés. 

Números 5 

Cycyakil xjal at cytz'ilil il ti'j tu'n cyex k'it ti'jxi campament 

1Tzaj yolin Kman tuc'il Moisés ex tma: 

2K'manxa cye aj Israel tu'n tex cyi'n ti'jxi campament cycyakil xjal yab tu'n tx'a'c 
minti' k'anbil ti'j, ke yab tu'n poj in jaw twi cytz'a'lbil ex keju ma che tz'ilix tu'nju 
otok tz'oc cymaco'n jun cyimni. 

3Il ti'j tu'n tex cyi'n ti'jxi campament, ka xinak ex ka xu'j, tu'ntzun mi'n ttz'ilix 
campament jatum atine cyxol, chi Kman te Moisés. 

4Xi cyniman aj Israel aju tzaj tma'n Kman te Moisés ex e je'x cyi'n ti'jxi 
campament ke xjal at cytz'ilil. 

Aju ley ti'j mya ba'n in binchanjtz ti'j juntl 

5Tzaj yolin Kman tuc'il Moisés ex tma: 

6K'manxa cye aj Israel jlu: Ka at jun xinak ex ka jun xu'j minti' in niman weye ex 
ka ma tbincha mya ba'n ti'j juntl, il jlu. 

7Il ti'j tu'n tjatz tpa'n til ex tu'n taj tk'o'n juntl maj aju otok tz'el telk'a'n, ex il ti'j 
tu'n t-xi tk'o'n tjwe'yin tibaj. 

8Katzun otok cyim aju xjal otok tz'el elk'a'n ti'xti te, ex ka minti' jun terman at 
tu'n t-xi c'monte aju c'ajetz tk'o'n elek', a jlu ctzajel k'o'n weye tu'ntzun tajben 
cye ke pal, ex mya o'cx jlu, ax icx cxel tk'o'n jun ẍne'l te pal tu'n tcub tbyo'n te 
najsbil til xjal. 

9Cycyakil chojbil ex oyaj in tzaj cyk'o'n aj Israel weye, aju in pon cyi'n cywitz ke 
pal, a jlu cyex pal c'ajbel. 

10Tcyakilju in tzaj k'o'n weye ex in pon k'i'n cywitz pal, cye pal c'ajbel. 

Aju ley cyi'j ke xinak at cywitz cyi'j cyxu'jil 

11Tzaj yolin Kman tuc'il Moisés ex tma: 

12K'manxa cye aj Israel jlu: Ka at jun xu'j ma tz'e'l txalpuj ex ka ma tbincha mya 
ba'n ti'j tchmil, 

13ex ka ma cub tan tuc'il juntl xinak ex minti' ma tbi tchmil, masque ma tz'ilix 
pero minti' jun testiw ti'j jlu, ex minti' ma tz'el cnet ti'j tbinchben, 

14ex ka at twitz chmilbaj ti'j t-xu'jil, ka otok tbincha xu'j il ex ka mi'n, 

15cxeltzun ti'n chmilbaj t-xu'jil twitz pal, ex cxel ti'n cabe libr sebad che'maj, te 
oyaj ti'j t-xu'jil. Pero mi'n cub tko'n aseyt tibaj sebad che'maj, mi storac, porque 
a jlu jun oyaj ti'j at twitz chmilbaj ti'j t-xu'jil, ex jun oyaj tu'n tel jun il tuj k'ancha'l. 

16Atzunte pal cpol tlak'ba'n xu'j ex cbel tk'o'n nwitze. 

17Ctzajeltzun ti'n pal ch'in a' xjansamaj tuj jun xar tx'otx' ttx'otx'il ex cxel tk'o'n 
ch'in kuk tuj, aju tcub twitz tx'otx' tuj njaye. 

18Cbel tk'o'n pal aju xu'j nwitze, c'elel tchitpu'n ttzmal twi' xu'j ex cbel tk'o'n oyaj 
tuj tk'ab xu'j, aju oyaj ti'j at twitz chmilbaj ti'j t-xu'jil, acux tzyu'n xar tu'n jatum 
tcu'x a' c'a, aju in tzaj k'inte castiw. 

19Atzunte pal cxel tkanin te xu'j tu'n ttzaj tma'n jun yol axix toc, ex cxel tma'n te 
cyja': Ka minti' ma cub tana tuc'il juntl xinak ex ka bajx txi tk'on tiba te juntl xinak 
tu'n tbinchanteya aju in tz'ilixa tu'n, minti'wttzun baj ti'ja oc t-xi tc'a'na a' c'a, aju 
in tzaj k'inte castiw. 

20Katzun o tbinchaya mya ba'n ti'j tchmila ex ka o cub tana tuc'il juntl xinak ex o 
tbinchaya aju in tz'ilixa tu'n, 

21awttzun Kman tz'oc k'onte teya te jun yec'bil ti'j castiw ctzajel ti'ja cywitz xjal, 
ex tu'n tbant tu'n tu'n cyoc tzkij ke t-xixa ex tu'n t-xi mal tc'u'ja. 

22Oc t-xi tc'a'na a' c'a, aju in tzaj castiw tu'n, che oquel tzkij ke t-xixa ex cxel mal 
tc'u'ja, chi pal, cxel tma'n te xu'j. Cxeltzun ttzak'we'n xu'j: Bant-xwit icju. 

23Cbeltzun ttz'iban pal twitz jun botz' u'j aju castiw ctzajel ti'j xu'j, ex c'elel 
ttx'jo'n ke yol tuj a' c'a. 

24Cxeltzun tk'o'n pal a' lu te xu'j tu'n t-xi tc'a'n, aju in tzaj castiw tu'n, tu'ntzun 
tc'ayix tuj tc'u'j, 

25ex ctzajeltzun ti'n pal aju oyaj ti'j at twitz chmilbaj ti'j t-xu'jil, aju tcub tuj tk'ab 
xu'j, ex cxel yucut twitz Kman; te tibajxi cxel tk'o'n te Kman twitz altar. 

26Ctzajel ti'n pal jun yub ti'j oyaj twitz awal ex cbel tpatun tibaj altar ic tza'n jun 
oyaj cucx tu'n ttzaj na't. Te tibajxitzun cxel tma'n pal tu'n t-xi tc'a'n xu'j aju a' c'a. 

27Katzun otok tbincha mya ba'n ti'j tchmil, cc'ayixtel tuj tc'u'j xu'j tu'n a' c'a, aju 
in tzaj k'inte castiw, cxel mal tc'u'j, che oquel tzkij ke t-xix ex aju xu'j c'oquel te 
jun techal cyxol t-xjalil ti'j castiw otok tzaj ti'j. 

28Katzun minti' til xu'j, minti' cbajel ti'j ex jacu che tzaj tal. 

29Atzunju ley lu ti'j at twitz chmilbaj ti'j t-xu'jil, ka at jun xu'j in tbincha'n mya 
ba'n ti'j tchmil ex in tbincha'n aju in tz'ilix tu'n, 

30ex ka aju chmilbaj nok cucx at twitz ti'j t-xu'jil. Cxel ti'n chmilbaj aju t-xu'jil 
twitz Kman ex cbantel tu'n pal ti'j xu'j ic tza'nx in tma'n ley lu. 

31Minti' te chmilbaj til ti'j jlu, atzunte xu'j, ka at til ctzajel castiw tibaj tu'n jlu. 

Números 6 

Aju tu'n tbant cyu'n keju in che oc te nazarey 

1Tzaj yolin Kman tuc'il Moisés ex tma: 

2K'manxa jlu cye aj Israel: Ka at jun xinak ex ka jun xu'j ctzajel ttziyan jun yol 
weye tu'n t-xjansante tib, tu'n toc te nazarey tu'n tajben te weye, 

3mi'n txi tc'a'n vin, mi k'e'n, mi vinagr banimaj ti'j vin mi ti'j k'e'n, ex mi'n txi 
tc'a'n ta'l twitz uva; ax icx mi'n txi tlo'n twitz uva ctzajelx twi tkan ex mi twitz 
uva otok tzkij. 

4Tuj tcyakil tyemp nok jte' k'ij otok tzaj ttziyan tu'n toc te nazarey, mi'n txi tlo'n 
tcyakil aju in tzaj tk'o'n tkan uva, mi aju iyaj at tuj, mi ttxc'omal. 

5Ax icx mi'n tz'el tmatzo'n ttzmal twi', nok o'cx cyjel tk'o'n tu'n tch'iy; maxi c'elel 
tmatzo'n ocxi tjapun baj aju k'ij banimaj ti'j ju yol otok tzaj ttziyan, porque at 
tu'n t-xjansante tib nwitze. 

6Ex tuj enter tyemp lu mi'n tz'oc lak'e' ti'j jun cyimni, 

7masque ka a tman ex ka a ttxu' otok cyim, ex ka jun terman ex ka jun tanb, mi'n 
txi lak'e' ti'j tu'ntzun mi'n ttz'ilix, porque aju ttzmal twi', atzun jun techal ka 
xjansamaj te weye. 

8Tuj tcyakil tyemp nok jte' k'ij otok tzaj ttziyan tu'n toc te nazarey, ctel aju xjal 
lu xjansamajtl nwitze. 

9Katzun minabencu in cyim jun xjal ttxlaj, ex tu'n jlu ctz'ilixtel ttzmal twi' aju 
xjansamaj tu'n te weye, iltzun ti'j tu'n t-saksante tib juntl maj ex tu'n tel matzet 
ttzmal twi' tbajlenxi wuk k'ij. 

10Tuj twajxakin k'ij ctzajel ti'n cabe ẍpo'k ex ka cabe tal palom te pal, ttzi ja 
xbalun te mojbabl tibil. 

11Cxel tk'o'n pal jun te chojbil til xjal, atzun juntl cxel tk'o'n te jun oyaj patun in 
cub tu'ntzun tchjet til, tu'nju cyim jun xjal ttxlaj. Tex k'ij lu cbajel t-xjansa'n juntl 
maj ttzmal twi' te weye, 

12Ctzajel ti'n jun tal tman ẍne'l te jun abk'i te chojbil til, ex tzajx ctzyetel juntl maj 
aju xjansabl tib wuc'ile. Aju tyemp otok baj mlayx tz'oc te tajlal, porque otok 
tz'ilix aju ttzmal twi' xjansamajtok te weye nej. 

13Atzun ley lu te xjal nazarey oc tjapun baj aju k'ij te xjansabl te: Tzul ttzi ja 
xbalun te mojbabl tibil, 

14ex ctzajel tk'o'n weye jun tal tman ẍne'l te jun abk'i ex minti' tpaltil, te jun oyaj 
tu'n tcub patit; ex jun tal ttxu ẍne'l te jun abk'i ex minti' tpaltil cxel tk'o'n te 
chojbil til, ex jun tman ẍne'l minti' tpaltil te oyaj te mojbabl tibil. 

15Ax icx ctzajel ti'n jun tal chi'l pan arin cytx'otx'il, minti' t-samel cyuj tu'n tjaw 
mal cyc'u'j ex xyok'imaj tuc'il aseyt, tuc'ix jun wik tal pan xaxj su'maj aseyt cyi'j 
ex minti' t-samel tu'n tjaw mal cyc'u'j, junx cyuc'il ke mastl oyaj ti'j twitz awal 
tuc'ix ta'l twitz uva. 

16Ctzajel tk'o'n pal tcyakil jlu weye tuc'ix chojbil te il ex aju oyaj patun in cub, 

17ex cxel tk'o'n tman ẍne'l te jun chojbil te mojbabl tibil, junx tuc'il tal chi'l pan 
minti' t-samel cyuj tu'n tjaw mal cyc'u'j ex ke oyaj ti'j twitz awal ex ta'l twitz uva. 

18Atzunte xjal nazarey c'elel matzo'n ttzmal twi' ttzi ja xbalun te mojbabl tibil, 
ctzajel ti'n ttzmal twi' xjansamaj ex c'oquex tk'o'n tuj k'ak' aju in c'ant tjak' oyaj 
te mojbabl tibil. 

19Ctzajel ttzyu'n pal jun tk'ab tman ẍne'l aju otok tzk'aj, tuc'ix jun pan minti' t-
samel tuj tu'n tjaw mal tc'u'j, aju tcu'x tuj tal chi'l, ex jun tal pan xaxj minti' t-
samel tuj tu'n tjaw mal tc'u'j, ex cxel tk'o'n tcyakil jlu tuj tk'ab xjal nazarey otokxi 
tz'el matzo'n ttzmal twi'. 

20Cbajel tyucun pal jlu nwitze te jun oyaj te weye, xjansamaj tu'n tajben te pal, 
junx tuc'il t-xu'c tman ẍne'l ex tcux ctzajel k'o'n te jun oyaj weye. Tbajlenxi 
tcyakil jlu, ba'n tu'n tc'an xjal nazarey ti'j ta'l twitz uva. 

21Atzun ley lu te te xjal in tzaj ttziyan jun yol tu'n t-xjansante tib nwitze tu'n toc 
te nazarey, ex atzun ke oyaj tu'n ttzaj tk'o'n, ex mya toc te tajlal mastl oyaj jacu 
tzaj tk'o'n ka at tumel. At tu'n tjapun tu'n aju ctzajel ttziyan, ic tza'nx in tman ley 
tu'n tbant. 

Aju cy'iwlabl cye xjal cyu'n pal 

22O yolin Kman tuc'il Moisés cyja': 

23K'manxa te Aarón ex cye tcy'ajal: Oc tcub cycy'iwla'ne ke aj Israel, cyja'tzun 
ctelba cyu'ne: 

24Awt Kman cy'iwlante teya ex cwentinte teya; 

25Awt Kman tzaj que'yinte teya tu'n tzalajbil, ex awt tzaj k'onte t-xtalbil teya, 

26awt Kman tzaj que'yinte teya tu'n tc'ujlalil, ex tenwta tuj txubtxaj tu'n, che 
chicuye. 

27Cyja'tzun tten tzul cyna'n ke pal nbiye oc cycub cy'iwla'n ke aj Israel cyu'n, ex 
akine chin bel cy'iwlante cye. 

Números 7 

Ke oyaj tej t-xjanset ja xbalun te mojbabl tibil 

1Tuj k'ij tej tbaj bant ja xbalun te mojbabl tibil tu'n Moisés, baj t-xjansa'n tu'n 
aseyt, junx cyuc'il cycyakil ke ti'xti ate' tuj ex tuc'ix altar ex cycyakil ke tmacbil. 

2Atzun ke nejenel cye junjun c'loj cyiyjil aj Israel, akeju otok che onin ti'j tu'n 
tjaw cyajlal xjal, tzaj cyi'n cyoyaj: 

3Ul cyi'n twitz Kman kak carwaj te ikal iktz ex cablaj wacẍ; jun carwaj tu'n cabe 
nejenel ex jun wacẍ tu'n junjun. Tcyakil jlu cub cyk'o'n twitz ja xbalun te mojbabl 
tibil. 

4Xi tma'n Kman te Moisés cyja': 

5C'monxa ke carwaj cyuc'ix ke wacẍ, ex k'onxa cye aj Leví tu'n tajben cyu'n tuj 
ak'untl ti'j ja xbalun te mojbabl tibil, tza'nx ak'untl cbantel cyu'n teyle junjun. 

6Tzajtzun tc'mo'n Moisés ke carwaj cyuc'ix ke wacẍ ex xi tk'o'n cye aj Leví. 

7Xi tk'o'n cabe carwaj ex cyaje wacẍ cye tiyjil Gersón tu'n cyajben tuj cyak'un. 

8Xi tk'o'n cyaje carwaj ex wajxak wacẍ cye tiyjil Merari tu'n cyajben tuj cyak'un, 
ex a Itamar aju tcy'ajal pal Aarón in k'mante cyak'un. 

9Minti' xi tk'o'n carwaj ex mi wacẍ cye tiyjil Coat, porque ke macbil xjan, akeju 
ate' tuj cycwent, at tu'n t-xi cyi'n twi cysemil. 

10Tej tbaj xjanset altar, ke nejenel cye aj Israel xi cyi'n cyoyaj ex cub cyk'o'n twitz 
altar. 

11Xitzun tma'n Kman te Moisés cyja': Jun nejenel tu'n ttzaj ti'n toyaj tuj jun k'ij, 
ex juntl tuj juntl k'ij, ocxi cyex baj tu'n t-xjanset altar. 

12Tuj tnejel k'ij xi ti'n Naasón toyaj, aju nejenel cye tiyjil Judá ex tcy'ajal 
Aminadab. 

13Aju toyaj xi tk'o'n, atzun jlu: Jun plat sak pwak ttx'otx'il mas te ox libr talil, ex 
jun matij lak ax sak pwak ttx'otx'il, mas te jun libr tuc' mey talil, ic tza'nx malbil 
in ajben tuj ja xbalun te mojbabl tibil, ex cycabil ke jlu nojni tu'n arin tbanilxix 
xyok'imaj tuc'il aseyt, te jun oyaj ti'j twitz awal; 

14tuc'ix jun pac' k'an pwak ttx'otx'il mas te ox ons talil, nojni tuj tu'n storac, 

15tuc'ix jun tal tor, jun tman ẍne'l ex jun tal tman ẍne'l te jun abk'i, te oyaj patun 
in cub, 

16tuc'ix jun tman chip te chojbil il, 

17cyuc'ix cabe tor, jwe' tman ẍne'l, jwe' tman chip ex jwe' tal tman ẍne'l te jun 
abk'i, tu'n cyajben te chojbil te mojbabl tibil. Atzun ke jlu toyaj Naasón aju 
tcy'ajal Aminadab. 

18Tuj tcabin k'ij xi ti'n Natanael toyaj, aju nejenel cye tiyjil Isacar ex tcy'ajal Zuar. 

19Aju toyaj xi tk'o'n, atzun jlu: Jun plat sak pwak ttx'otx'il mas te ox libr talil, ex 
jun matij lak ax sak pwak ttx'otx'il, mas te jun libr tuc' mey talil, ic tza'nx malbil 
in ajben tuj ja xbalun te mojbabl tibil, ex cycabil ke jlu nojni tu'n arin tbanilxix 
xyok'imaj tuc'il aseyt, te jun oyaj ti'j twitz awal; 

20tuc'ix jun pac' k'an pwak ttx'otx'il mas te ox ons talil, nojni tuj tu'n storac, 

21tuc'ix jun tal tor, jun tman ẍne'l ex jun tal tman ẍne'l te jun abk'i, te oyaj patun 
in cub, 

22tuc'ix jun tman chip te chojbil il, 

23cyuc'ix cabe tor, jwe' tman ẍne'l, jwe' tman chip ex jwe' tal tman ẍne'l te jun 
abk'i, tu'n cyajben te chojbil te mojbabl tibil. Atzun ke jlu toyaj Natanael aju 
tcy'ajal Zuar. 

24Tuj toxin k'ij xi ti'n Eliab toyaj, aju nejenel cye tiyjil Zabulón ex tcy'ajal Helón. 

25Aju toyaj xi tk'o'n, atzun jlu: Jun plat sak pwak ttx'otx'il mas te ox libr talil, ex 
jun matij lak ax sak pwak ttx'otx'il, mas te jun libr tuc' mey talil, ic tza'nx malbil 
in ajben tuj ja xbalun te mojbabl tibil, ex cycabil ke jlu nojni tu'n arin tbanilxix 
xyok'imaj tuc'il aseyt, te jun oyaj ti'j twitz awal; 

26tuc'ix jun pac' k'an pwak ttx'otx'il mas te ox ons talil, nojni tuj tu'n storac, 

27tuc'ix jun tal tor, jun tman ẍne'l ex jun tal tman ẍne'l te jun abk'i, te oyaj patun 
in cub, 

28tuc'ix jun tman chip te chojbil il, 

29cyuc'ix cabe tor, jwe' tman ẍne'l, jwe' tman chip ex jwe' tal tman ẍne'l te jun 
abk'i, tu'n cyajben te chojbil te mojbabl tibil. Atzun ke jlu toyaj Eliab aju tcy'ajal 
Helón. 

30Tuj tcyajin k'ij xi ti'n Elisur toyaj, aju nejenel cye tiyjil Rubén ex tcy'ajal Sedeur. 

31Aju toyaj xi tk'o'n, atzun jlu: Jun plat sak pwak ttx'otx'il mas te ox libr talil, ex 
jun matij lak ax sak pwak ttx'otx'il, mas te jun libr tuc' mey talil, ic tza'n malbil 
in ajben tuj ja xbalun te mojbabl tibil, ex cycabil ke jlu nojni tu'n arin tbanilxix 
xyok'imaj tuc'il aseyt, te jun oyaj ti'j twitz awal; 

32tuc'ix jun pac' k'an pwak ttx'otx'il mas te ox ons talil, nojni tuj tu'n storac, 

33tuc'ix jun tal tor, jun tman ẍne'l ex jun tal tman ẍne'l te jun abk'i, te oyaj patun 
in cub, 

34tuc'ix jun tman chip te chojbil il, 

35cyuc'ix cabe tor, jwe' tman ẍne'l, jwe' tman chip ex jwe' tal tman ẍne'l te jun 
abk'i, tu'n cyajben te chojbil te mojbabl tibil. Atzun ke jlu toyaj Elisur tcy'ajal 
Sedeur. 

36Tuj tjwe'yin k'ij xi ti'n Selumiel toyaj, aju nejenel cye tiyjil Simeón ex tcy'ajal 
Zurisadai. 

37Aju toyaj xi tk'o'n, atzun jlu: Jun plat sak pwak ttx'otx'il mas te ox libr talil, ex 
jun matij lak ax sak pwak ttx'otx'il, mas te jun libr tuc' mey talil, ic tza'nx malbil 
in ajben tuj ja xbalun te mojbabl tibil, ex cycabil ke jlu nojni tu'n arin tbanilxix 
xyok'imaj tuc'il aseyt, te jun oyaj ti'j twitz awal; 

38tuc'ix jun pac' k'an pwak ttx'otx'il mas te ox ons talil, nojni tuj tu'n storac, 

39tuc'ix jun tal tor, jun tman ẍne'l ex jun tal tman ẍne'l te jun abk'i, te oyaj patun 
in cub, 

40tuc'ix jun tman chip te chojbil il, 

41cyuc'ix cabe tor, jwe' tman ẍne'l, jwe' tman chip ex jwe' tal tman ẍne'l te jun 
abk'i, tu'n cyajben te chojbil te mojbabl tibil. Atzun ke jlu toyaj Selumiel aju 
tcy'ajal Zurisadai. 

42Tuj tkakin k'ij xi ti'n Eliasaf toyaj, aju nejenel cye tiyjil Gad ex tcy'ajal Deuel. 

43Aju toyaj xi tk'o'n, atzun jlu: Jun plat sak pwak ttx'otx'il mas te ox libr talil, ex 
jun matij lak ax sak pwak ttx'otx'il, mas te jun libr tuc' mey talil, ic tza'nx malbil 
in ajben tuj ja xbalun te mojbabl tibil, ex cycabil ke jlu nojni tu'n arin tbanilxix 
xyok'imaj tuc'il aseyt, te jun oyaj ti'j twitz awal; 

44tuc'ix jun pac' k'an pwak ttx'otx'il mas te ox ons talil, nojni tuj tu'n storac, 

45tuc'ix jun tal tor, jun tman ẍne'l ex jun tal tman ẍne'l te jun abk'i, te oyaj patun 
in cub, 

46tuc'ix jun tman chip te chojbil il, 

47cyuc'ix cabe tor, jwe' tman ẍne'l, jwe' tman chip ex jwe' tal tman ẍne'l te jun 
abk'i, tu'n cyajben te chojbil te mojbabl tibil. Atzun ke jlu toyaj Eliasaf aju tcy'ajal 
Deuel. 

48Tuj twukin k'ij xi ti'n Elisama toyaj, aju nejenel cye tiyjil Efraín ex tcy'ajal 
Amiud. 

49Aju toyaj xi tk'o'n, atzun jlu: Jun plat sak pwak ttx'otx'il mas te ox libr talil, ex 
jun matij lak ax sak pwak ttx'otx'il, mas te jun libr tuc' mey talil, ic tza'nx malbil 
in ajben tuj ja xbalun te mojbabl tibil, ex cycabil ke jlu nojni tu'n arin tbanilxix 
xyok'imaj tuc'il aseyt, te jun oyaj ti'j twitz awal; 

50tuc'ix jun pac' k'an pwak ttx'otx'il mas te ox ons talil, nojni tuj tu'n storac, 

51tuc'ix jun tal tor, jun tman ẍne'l ex jun tal tman ẍne'l te jun abk'i, te oyaj patun 
in cub; 

52tuc'ix jun tman chip te chojbil il, 

53cyuc'ix cabe tor, jwe' tman ẍne'l, jwe' tman chip ex jwe' tal tman ẍne'l te jun 
abk'i, tu'n cyajben te chojbil te mojbabl tibil. Atzun ke jlu toyaj Elisama aju 
tcy'ajal Amiud. 

54Tuj twajxakin k'ij xi ti'n Gamaliel toyaj, aju nejenel cye tiyjil Manasés ex tcy'ajal 
Pedasur. 

55Aju toyaj xi tk'o'n, atzun jlu: Jun plat sak pwak ttx'otx'il mas te ox libr talil, ex 
jun matij lak ax sak pwak ttx'otx'il, mas te jun libr tuc' mey talil, ic tza'nx malbil 
in ajben tuj ja xbalun te mojbabl tibil, ex cycabil ke jlu nojni tu'n arin tbanilxix 
xyok'imaj tuc'il aseyt, te jun oyaj ti'j twitz awal; 

56tuc'ix jun pac' k'an pwak ttx'otx'il mas te ox ons talil, nojni tuj tu'n storac, 

57tuc'ix jun tal tor, jun tman ẍne'l ex jun tal tman ẍne'l te jun abk'i, te oyaj patun 
in cub, 

58tuc'ix jun tman chip te chojbil il, 

59cyuc'ix cabe tor, jwe' tman ẍne'l, jwe' tman chip ex jwe' tal tman ẍne'l te jun 
abk'i, tu'n cyajben te chojbil te mojbabl tibil. Atzun ke jlu toyaj Gamaliel aju 
tcy'ajal Pedasur. 

60Tuj tbelaji'n k'ij xi ti'n Abidán toyaj, aju nejenel cye tiyjil Benjamín ex tcy'ajal 
Gedeoni. 

61Aju toyaj xi tk'o'n, atzun jlu: Jun plat sak pwak ttx'otx'il mas te ox libr talil, ex 
jun matij lak ax sak pwak ttx'otx'il, mas te jun libr tuc' mey talil, ic tza'nx malbil 
in ajben tuj ja xbalun te mojbabl tibil, ex cycabil ke jlu nojni tu'n arin tbanilxix 
xyok'imaj tuc'il aseyt, te jun oyaj ti'j twitz awal; 

62tuc'ix jun pac' k'an pwak ttx'otx'il mas te ox ons talil, nojni tuj tu'n storac, 

63tuc'ix jun tal tor, jun tman ẍne'l ex jun tal tman ẍne'l te jun abk'i, te oyaj patun 
in cub, 

64tuc'ix jun tman chip te chojbil il, 

65cyuc'ix cabe tor, jwe' tman ẍne'l, jwe' tman chip ex jwe' tal tman ẍne'l te jun 
abk'i, tu'n cyajben te chojbil te mojbabl tibil. Atzun ke jlu toyaj Abidán aju tcy'ajal 
Gedeoni. 

66Tuj tlaji'n k'ij xi ti'n Ahiezer toyaj, aju nejenel cye tiyjil Dan ex tcy'ajal 
Amisadai. 

67Aju toyaj xi tk'o'n, atzun jlu: Jun plat sak pwak ttx'otx'il mas te ox libr talil, ex 
jun matij lak ax sak pwak ttx'otx'il, mas te jun libr tuc' mey talil, ic tza'nx malbil 
in ajben tuj ja xbalun te mojbabl tibil, ex cycabil ke jlu nojni tu'n arin tbanilxix 
xyok'imaj tuc'il aseyt, te jun oyaj ti'j twitz awal; 

68tuc'ix jun pac' k'an pwak ttx'otx'il mas te ox ons talil, nojni tuj tu'n storac, 

69tuc'ix jun tal tor, jun tman ẍne'l ex jun tal tman ẍne'l te jun abk'i, tu'n cyajben 
te oyaj patun in cub, 

70tuc'ix jun tman chip te chojbil il, 

71cyuc'ix cabe tor, jwe' tman ẍne'l, jwe' tman chip ex jwe' tal tman ẍne'l te jun 
abk'i, tu'n cyajben te chojbil te mojbabl tibil. Atzun ke jlu toyaj Ahiezer aju 
tcy'ajal Amisadai. 

72Tuj tjunlajin k'ij xi ti'n Pagiel toyaj, aju nejenel cye tiyjil Aser ex tcy'ajal Ocrán. 

73Aju toyaj xi tk'o'n, atzun jlu: Jun plat sak pwak ttx'otx'il mas te ox libr talil, ex 
jun matij lak ax sak pwak ttx'otx'il, mas te jun libr tuc' mey talil, ic tza'nx malbil 
in ajben tuj ja xbalun te mojbabl tibil, ex cycabil ke jlu nojni tu'n arin tbanilxix 
xyok'imaj tuc'il aseyt, te jun oyaj ti'j twitz awal; 

74tuc'ix jun pac' k'an pwak ttx'otx'il mas te ox ons talil, nojni tuj tu'n storac, 

75tuc'ix jun tal tor, jun tman ẍne'l ex jun tal tman ẍne'l te jun abk'i, te oyaj patun 
in cub, 

76tuc'ix jun tman chip te chojbil il, 

77cyuc'ix cabe tor, jwe' tman ẍne'l, jwe' tman chip ex jwe' tal tman ẍne'l te jun 
abk'i, tu'n cyajben te chojbil te mojbabl tibil. Atzun ke jlu toyaj Pagiel aju tcy'ajal 
Ocrán. 

78Tuj tcablajin k'ij xi ti'n Ahira toyaj, aju nejenel cye tiyjil Neftalí ex tcy'ajal Enán. 

79Aju toyaj xi tk'o'n, atzun jlu: Jun plat sak pwak ttx'otx'il mas te ox libr talil, ex 
jun matij lak ax sak pwak ttx'otx'il, mas te jun libr tuc' mey talil, ic tza'nx malbil 
in ajben tuj ja xbalun te mojbabl tibil, ex cycabil ke jlu nojni tu'n arin tbanilxix 
xyok'imaj tuc'il aseyt, te jun oyaj ti'j twitz awal; 

80tuc'ix jun pac' k'an pwak ttx'otx'il mas te ox ons talil, nojni tuj tu'n storac, 

81tuc'ix jun tal tor, jun tman ẍne'l ex jun tal tman ẍne'l te junjun abk'i, te oyaj 
patun in cub, 

82tuc'ix jun tman chip te chojbil il, 

83cyuc'ix cabe tor, jwe' tman ẍne'l, jwe' tman chip ex jwe' tal tman ẍne'l te jun 
abk'i, tu'n cyajben te chojbil te mojbabl tibil. Atzun ke jlu toyaj Ahira aju tcy'ajal 
Enán. 

84Atzun ke oyaj lu pon cyi'n ke nejenel cye aj Israel tej tbaj xjanset altar; xi 
cyk'o'n cablaj plat sak pwak cytx'otx'il, cablaj lak matij sak pwak cytx'otx'il ex 
cablaj pac' k'an pwak cytx'otx'il. 

85Teyle junjun plat sak pwak ttx'otx'il mas te ox libr talil, ex teyle junjun lak matij 
ax sak pwak ttx'otx'il, mas te jun libr tuc' mey talil. Aju talil sak pwak cytx'otx'il 
ke plat tuc'ix sak pwak cytx'otx'il ke lak matij, japun jun tajlal te 60 libr tu'n 
tcyakilx, tza'nx malbil in ajben tuj ja xbalun te mojbabl tibil. 

86Ex cablaj pac' k'an pwak cytx'otx'il nojni tu'n storac, mas te ox ons talil junjun, 
ic tza'nx malbil in ajben tuj ja xbalun te mojbabl tibil. Aju talil k'an pwak 
cytx'otx'il ke pac' japun jun tajlal te ox libr tu'n tcyakilx. 

87Aju cyajlal alumaj tu'n cycub patit, o bant cablaj tal tor, cablaj tman ẍne'l, cablaj 
tal tman ẍne'l te jun abk'i, cyuc'ix ke oyaj ti'j twitz awal ex cablaj tman chip te 
chojbil il. 

88Ke alumaj te chojbil te mojbabl tibil, japun jun cyajlal te 24 tal tor, 60 tman 
ẍne'l, 60 tman chip ex 60 tal tman ẍne'l te jun abk'i. Atzun ke oyaj lu e tzaj k'o'n 
tu'n tic'set tk'ij altar, tbajlenxi xjansa'n. 

89Oc tocx Moisés tuj ja xbalun te mojbabl tibil tu'n tyolin tuc'il Kman, in tbi'n 
nne'tz yolin Kman tibaj tmaksil cax c'ubl tley Dios cyxol ke cabe querubín, ex in 
yolin tuc'il. 

Números 8 

Tza'n tten tu'n cytxaket ke candil 

1Tzaj yolin Kman tuc'il Moisés ex tma: 

2K'manxa te Aarón cyja': Oc cyoc ttxako'n ke wuk candil, ba'n tu'n t-xi tbincha'n 
cyten tu'n t-xi' cyspic'umal cywitzx. 

3O tbincha Aarón ic tza'nx otok tma Kman te Moisés, oc ttxako'n ke candil tu'n t-
xi' cyspic'umal cywitzx. 

4Aju tcubl candil lu k'an pwak ttx'otx'il, tx'ino'n tu'n martiy tzajnix ke' max t-xe' 
ex ponin baj max tuj twi'. O tbincha Moisés ic tza'nx binchben te otok tzaj tma'n 
Kman. 

Aju xjansabl cye aj Leví 

5Tzaj yolin Kman tuc'il Moisés ex tma: 

6Pa'n ela ke aj Leví cyi'j aj Israel ex saksa'n baja ke. 

7Atzun jlu cbantel tu'na tu'n cysakset: C'oquel tchituna a' te saksabl cyi'j, c'elel 
cyi'n xya'n ti'j tcyakil cyximlal tu'n jun navaj ex cjawitz cytx'jo'n ti'j cyxbalun; 
cyja'tzun tten che saksetel. 

8Ctzajel cyi'n jun tal tor tuc'ix ch'in arin tbanil xyok'imaj tuc'il aseyt te oyaj ti'j 
twitz awal, ex ctzajel ti'na juntl tal tor te chojbil il. 

9Che tzajel ti'na ke aj Leví tu'n cyul lak'e' twitz ja xbalun te mojbabl tibil, ex che 
oquel tchmo'na cycyakil aj Israel. 

10Octzun cytzaj ti'na aj Leví nwitze, cbel cyk'o'n aj Israel cyk'ab tibaj cywi'. 

11Che tzajel tk'o'n Aarón ke aj Leví weye te jun oyaj te cyxel aj Israel, tu'ntzun 
cyajben aj Leví o'cx weye. 

12Te tibajxi cbel cyk'o'n aj Leví cyk'ab tibaj cywi' ke tal tor; cxeltzun k'ot jun tal 
tor te chojbil il, atzun juntl cxel k'ot te jun chojbil patun in cub nwitze tu'n tnajset 
cyil aj Leví. 

13Che beltzun tk'o'na aj Leví twitz Aarón ex cywitz ke tcy'ajal, ex che tzajel 
tk'o'na te jun oyaj weye; 

14cyja'tzun tten che elel tpa'na aj Leví cyxol aj Israel tu'ntzun cyoc te weye. 

15Te tibajxi ba'ntzun tu'n cytzaj tuj ja xbalun te mojbabl tibil tu'n cyajben weye. 
Tnejel che bajel t-saksa'na ex che tzajel tk'o'na te weye ic tza'n jun oyaj, 

16porque cyxol cycyakil aj Israel ma che oc aj Leví te weye. Ma che nc'ame ke te 
cyxel cycyakil nej cycy'ajal aj Israel. 

17Porque weye cycyakil nej cycy'ajal aj Israel, ax icx nej cyal alumaj. Tej cycyim 
ke nej cycy'ajal aj Ejipt wu'ne, bi'xtzun e je'l npa'ne ke nej cycy'ajal aj Israel tu'n 
cyoc te weye. 

18Pero te cyxeltzun ke nej cycy'ajal aj Israel, ma che oc ke aj Leví te weye, 

19ex e je'x nk'o'ne ke tuj tcwent Aarón ex tuj cycwent ke tcy'ajal, tu'ntzun cyajben 
tuj ja xbalun te mojbabl tibil te cyxel aj Israel, ex tu'n tchjet cyil aj Israel cyu'n, 
tu'ntzun mi'n ttzaj jun castiw cyibaj aj Israel oc cypon lak'e' twitz njaye, chi 
Kman te Moisés. 

20Cybinchatzun Moisés, tuc'ix Aarón, cyuc'ix cycyakil tnam xjal cyi'j aj Leví ic 
tza'nx otok tma Kman te Moisés. 

21Bajtzun cysaksan cyib aj Leví ex jatz cytx'jo'n ti'j cyxbalun, e je'xtzun k'o'n tu'n 
Aarón te jun oyaj te Kman ex xi tk'o'n Aarón chojbil cyil tu'n cysakset. 

22Tbajlenxitzun tcyakil jlu, e ocxtzun aj Leví tu'n cyak'nan twitz ja xbalun te 
mojbabl tibil, ex a Aarón ex ke tcy'ajal e tzaj k'mante cyak'un. Cybinchatzun cyi'j 
aj Leví ic tza'nx otok tzaj tma'n Kman te Moisés. 

Jte' abk'i tu'n cyajben aj Leví 

23Tzaj yolin Kman tuc'il Moisés ex tma: 

24Ctzyetel cyak'nan aj Leví tuj ja xbalun te mojbabl tibil oc tjapun 25 abk'i cyu'n, 

25ex che elel k'it ti'j cyak'un ocxi cyjapun twi' 50 abk'i. 

26Te tibajxi jlu, o'cx che ajbel tu'n cyonin cyi'j cyerman twitz ja xbalun te mojbabl 
tibil, tu'n cycwentin cyi'j ke ti'xti, pero mlay che ak'nan ic tza'n nej. Cyja'tzun che 
tembil aj Leví tuj cyak'un tu'na. 

Números 9 

Tu'n tic'set Xjan K'ij 

1Tuj tnejel xjaw te tcabin abk'i cyetzlen aj Israel tuj Ejipt, tzaj yolin Kman tuc'il 
Moisés tuj tzkij tx'otx' t-xe witz Sinaí ex tma: 

2Il ti'j tu'n tcub cyic'sa'n aj Israel Xjan K'ij tujxix tk'ijlalil. 

3Ctzyetel cyu'n te kale tuj cyajlaj tajlal xjaw lu, ic tza'nx banimaj ti'j, ex tu'n tbant 
tcyakil ti'j ic tza'nx in cyma'n ke xnak'tzbil ex ke ley o txi nma'ne teya, chi Kman 
te Moisés. 

4Xitzun tma'n Moisés cye aj Israel tu'n tcub cyic'sa'n Xjan K'ij, 

5ex cub cyic'sa'n te kale tuj cyajlaj tajlal tnejel xjaw, tuj tzkij tx'otx' t-xe witz Sinaí. 
Binchet tcyakil cyu'n ic tza'nx otok tma Kman te Moisés. 

6Pero ate'tok junjun xinak otok baj cytz'ilsan cyib tu'nju otok tz'oc cymaco'n jun 
cyimni, ex cyja'tzun minti' tumel tu'n tcub cyic'san Xjan K'ij tujx k'ij lu. E je'xtzun 
tuc'il Moisés ex Aarón tujx k'ij lu, 

7ex xi cyma'n cyja': —Tz'il ko'ye tu'nju ma tz'oc kmaco'ne jun cyimni. ¿Maj 
mi'ntzun txi kk'o'ne koyaje te Kman tuj k'ij lu junx cyuc'il mastl aj Israel? 

8Atzunte Moisés xi ttzak'we'n: —Che ayone nej alcye ctzajel tma'n Kman cyi'je. 

9Tzaj yolin Kman tuc'il Moisés ex tma: 

10K'manxa cye aj Israel jlu: Ka at junjun cyeye ex ka junjun cyiyjile, tz'il ate' tu'nju 
otok tz'oc cymaco'n jun cyimni, ex ka mi a'l tu'nju ate' tuj jun cybe najchak, 

11ba'n tu'n tcub cyic'sa'n Xjan K'ij te kale tuj tcyajlajin tajlal tcabin xjaw. Cxel 
cychyo'n tal tman ẍne'l tuc'il itzaj c'a ex pan minti' t-samel tuj tu'n tjaw mal tc'u'j, 

12ex mi'n cyaj cyk'o'n ch'in chibj te juntl k'ij ex mi jun tbakil cbel cytokin. Cbel 
cyic'sa'n Xjan K'ij lu ic tza'nx tcyakil ley o txi nma'ne. 

13Katzun at jun xjal mya ttz'ilsan tib ex ax ta' tuj tja ex minti' ma cub tic'sa'n Xjan 
K'ij, c'elex lajet xjal lu, tu'ntzun mi'n ttentl cyxol t-xjalil, tu'nju minti' otok tzaj 
tk'o'n toyaj weye tuj k'ij banimaj ti'j. At til xjal ti'j jlu. 

14Katzun at jun stranjer xjal najl cyxole taj tu'n tcub tic'sa'n Xjan K'ij te nimbil 
weye, il ti'j tu'n tcub tic'sa'n ic tza'nx tcyakil xnak'tzbil ex ley o txi nma'ne. Ax ley 
ctel cyxol stranjer xjal ic tza'nx cye aj Israel. 

Cub ten muj tibaj ja xbalun te mojbabl tibil 
Éxodo 40.34-38 

15Tuj k'ij tej tjaw bincha'n ja xbalun te mojbabl tibil, bi'x o cub ten muj tlugaril 
jatum tcub cax c'ubl tley Dios. Oc koc yupj, aju muj nno'c que'yin ic tza'n k'ak', 
ex cucx tten oc tjawil k'ij. 

16Cucx o ten tcyakil maj icju; te k'ijl in cub ten muj tibaj tja Dios, ex te konic'an 
nno'c que'yin muj ic tza'n k'ak'. 

17Ex octzun tjaw lak'e' muj tibaj ja xbalun te mojbabl tibil in che ic'tzun lak'e' aj 
Israel, ex jatum in we' muj, axtzun in che cub ten aj Israel. 

18Ocxi ttzaj tma'n Kman tu'n cyic' lak'e' aj Israel, in che ic'tzun, ex oc ttzaj tma'n 
jatum tu'n cywe', axtzun in che we'. Nok jte' k'ij in cub ten muj tibaj ja xbalun te 
mojbabl tibil, ax icx cye aj Israel axtzun in che cub ten. 

19Ex oc twe' muj nim k'ij tibaj ja xbalun te mojbabl tibil, ax icx cye aj Israel in xi 
cyniman tyol Kman, ex axtzun in che cub ten. 

20Ex at maj nic'xi k'ij in we' muj tibaj ja xbalun te mojbabl tibil. Ax Kman in 
k'mante cye tu'n cywe', ex ax in k'mante tu'n cyic' lak'e'. 

21At maj o'cx jun konic'an in we' muj, atzunte prim in jaw lak'e' ex in cubtzun be 
cyu'n aj Israel. Ka k'ijl ex ka konic'an, oc tjaw lak'e' muj in che ic'tzun lak'e'. 

22Katzun cabe k'ij, ka jun xjaw ex ka jun abk'i ma cub ten muj tibaj ja xbalun te 
mojbabl tibil, ax icx cye aj Israel ax in che ten ex minti' in che ic' lak'e'. Pero 
octzun tjaw lak'e' muj, in cubtzun be cyu'n. 

23Ocxi ttzaj tma'n Kman tu'n cycub ten tuj jun lugar, axtzun in che cub ten, ex 
ocxi ttzaj tma'n Kman tu'n cyic' lak'e', in che ic'tzun lak'e'. Xi cyniman tyol Kman 
ic tza'nx otok tzaj tma'n Kman te Moisés. 

Números 10 

Ke chun sak pwak cytx'otx'il 

1Tzaj yolin Kman tuc'il Moisés ex tma: 

2Binchan baja cabe chun sak pwak cytx'otx'il, tx'ino'n tu'n martiy, tu'n tajben te 
chmobl xjal, ex c'oquel k'ajtzet te jun techal tu'n cyic' lak'e' xjal. 

3Oc cyoc k'ajtzet cycabil chun, cycyakil xjal c'oquel cychmon cyib twitza ttzi ja 
xbalun te mojbabl tibil. 

4Katzun junx chun ma tz'oc k'ajtzet, o'cxtzun cye nejenel cye junjun c'loj cyiyjil 
aj Israel c'oquel cychmon cyib tuc'ila. 

5Octzun cyoc k'ajtzet tnejel maj chun ch'in cyxol tk'ajk'ajel, cbeltzun be cyu'n xjal 
cycub tuj tumlal tjawitz k'ij, 

6ex oc cyoc k'ajtza'n tcabin maj chun, cbeltzun be cyu'n keju cycub tuj tumlal 
tnayaj k'ij. Oc cyoc k'ajtzet chun ch'in cyxol tk'ajk'ajel, atzun techal tu'n tcub be 
cyu'n xjal. 

7Atzun oc cyoc k'ajtzet chun ma' cyxol tk'ajk'ajel, atzun techal tu'n toc cychmon 
cyib cycyakil xjal. 

8Tuj cycwent pal, akeju tcy'ajal Aarón, tu'n cyoc k'ajtzet chun. Aju ley lu cyjel ten 
cyuc'ile te jumajx ex wikinwik cyjel cyma'ne cye cyc'wa'le. 

9Ex ka ma che ul aj k'oj k'ojlel cyi'je tuj cytanmiye, c'oquel cyk'ajtza'ne chun ex 
che jawil sch'i'ne nim, tu'n cyexe k'ojlel cyuc'il, tu'ntzun cytzaj nna'ne, akine 
cymane ex Cydiose; ex che cletele wu'ne cywitz aj k'oj cyi'je. 

10Ex cyk'ajtza'n oque chun cyuj k'ij te tzalajbil, cyuj nink'ij, ex cyuj k'ij oc cytzaj 
que'yin ac'aj xjaw, ex oc t-xi cyk'o'ne cyoyaje patun in cub ex ju chojbil te 
mojbabl tibil, tu'ntzun cytzaj nna'ne. Akine Cymane ex Cydiose, chi Kman te 
Moisés. 

E ic' aj Israel t-xe witz Sinaí 

11Tuj winkin tajlal tcabin xjaw te tcabin abk'i, jaw lak'e' muj tibaj ja xbalun jatum 
c'u'n tley Dios, 

12ex cubtzun be cyu'n aj Israel. E ic' tuj tzkij tx'otx' Sinaí ex atzun o we' muj tuj 
tzkij tx'otx' Parán. 

13Atzun tnejel maj e bet ic tza'nx otok tzaj tma'n Kman te Moisés: 

14Tnejelxix nejni ke soldad aj Judá tuc'il cybander k'i'n; aju nejenel cyxol soldad 
lu, atzun Naasón aju tcy'ajal Aminadab, 

15atzun nejenel cyxol soldad tiyjil Isacar, atzun Natanael aju tcy'ajal Zuar, 

16ex aju nejenel cyxol soldad tiyjil Zabulón, atzun Eliab aju tcy'ajal Helón. 

17Tejtzun tbaj cyco'pin ja xbalun te mojbabl tibil, ake tiyjil Gersón ex tiyjil Merari 
e je'x ikante te ex cub be cyu'n. 

18Lepchix e je'x soldad tiyjil Rubén, tuc'ix cybander k'i'n, ex aju nejenel cyxol, 
atzun Elisur aju tcy'ajal Sedeur; 

19aju nejenel cyxol soldad tiyjil Simeón, atzun Selumiel aju tcy'ajal Zurisadai, 

20ex aju nejenel cyxol soldad tiyjil Gad, atzun Eliasaf aju tcy'ajal Deuel. 

21Lepchix e je'x ke tiyjil Coat, k'i'n ke macbil xjan cyu'n. Oc in che pon tuj jun 
lugar, ya otok jaw bincha'n ja xbalun te mojbabl tibil. 

22Ex akeju lepchix cyi'j, atzun ke soldad tiyjil Efraín, tuc'ix cybander k'i'n, ex aju 
nejenel cyxol, atzun Elisama aju tcy'ajal Amiud; 

23aju nejenel cyxol soldad tiyjil Manasés, atzun Gamaliel aju tcy'ajal Pedasur, 

24ex aju nejenel cyxol soldad tiyjil Benjamín, atzun Abidán aju tcy'ajal Gedeoni. 

25Te mancbilxitzun e je'x lpe' ke soldad tiyjil Dan, tuc'ix cybander k'i'n, ex aju 
nejenel cyxol, atzun Ahiezer aju tcy'ajal Amisadai; 

26aju nejenel cyxol soldad tiyjil Azer, atzun Pagiel aju tcy'ajal Ocrán, 

27ex aju nejenel cyxol soldad tiyjil Neftalí, atzun Ahira aju tcy'ajal Enán. 

28Cyja'tzun e tenba ke soldad aj Israel tej cybet. 

Xi ttxco'n Moisés tbalc tu'n t-xi' cyuc'il 

29At jun k'ij xi tma'n Moisés te Hobab aju tbalc, aju tcy'ajal Reuel, aju aj Madián 
ex tji' Moisés, ex chi cyja': —Ma ko'x keye tuj tx'otx' o tzaj ttziyan Kman tu'n ttzaj 
tk'o'n keye. Ko' kuc'ile ex ba'n ctela ku'ne, porque ma tzaj ttziyan Kman tu'n 
tbinchante ba'n cye aj Israel. 

30Atzunte Hobab xi ttzak'we'n: —Mlay chinxe cyuc'ile, nok o'cx chin ajel 
meltz'aje tuj ntx'otx'e jatum ate' ke xjal at nxilene cyuc'il. 

31Atzunte Moisés xi tma'n te: —Mi'n tz'aja, ojtzki'n ke lugar tu'na jatum ba'n tu'n 
kcub ten tuj tzkij tx'otx', ex jacu tz'ajbena yec'ul be keye. 

32Ka ma txi'ya kuc'ile, jacu tz'oca te tajlal ku'ne ti'j tcyakilju ba'n tzul tk'o'n Kman 
keye. 

33Cyja'tzun tten e ic' t-xe witz te Kman ex e bet ox k'ij. Aju cax c'ubl tley Dios 
nejnitok cywitz, in jyon ti'j jun lugar jatum tu'n cyojlan. 

34Te k'ijl, oc ttzyet cybe, in bet muj te Kman cyibaj. 

35Ex octzun tic' cyi'n cax, in xi tma'n Moisés cyja': We'ctza Nman. E cyel sputj ke 
aj k'oj ti'ja, ex e cyel ok keju in che ic'un teya. 

36Ex oc tpon cax jatum tu'n tcub ten, in xi tma'n Moisés cyja': Tajtza ja'lo Nman 
cyuc'il cycyakil c'loj aj Israel miban cyajlanjtz. 

Números 11 

Tzaj ttziyan Kman tu'n ttzaj tk'o'n cychi' aj Israel 

1At jun k'ij e oc ten aj Israel yolil mya ba'n ti'j Kman tu'n tlaj ju in baj cyi'j. Tej 
cybinjtz tu'n Kman, tzaj nim tk'oj cyi'j ex tzaj t-sama'n k'ak' tibaj jun piẍ ttxa'n 
campament. 

2E jawtzun sch'in tnam xjal ex e oc ten kanil onbil te Moisés. O cubsan Moisés 
twitz Kman cyi'j ex cub yupj k'ak'. 

3Cyja'tzun oc k'o'n tbi lugar lu Tabera, porque atzun o c'ant k'ak' tu'n Kman cyi'j. 

4Otok tz'oc cysmon cyib ela' txcaj xjal cyuc'il aj Israel, ex ake jlu o'cx in che ximan 
ti'j cychi'; ax icx cye aj Israel el cycano'n cyi'j e oc ten ok'el ex cyma: Ay, nokwit 
at jun ba'n ttzaj k'onte kchi' chibj. 

5Cucx tul ti'j kc'u'j kcotz cyiẍ oc tbaj ku'n tuj Ejipt, tuc'ix pepin, melón, jun wik 
seboy puerro tbi, seboy ex anjs. 

6Atzun ja'lo ma baj kgan ti'j maná, porque o'cx maná in baj ku'n, che chi. 

7Aju maná mer ic que'yin ic tza'n iyaj culantr, ẍk'anyin que'yin ic tza'n tk'olil tzaj. 

8In che ex xjal chmolte te ex oc tjaw cyche'n ex ka oc tbaj cytx'ino'n, in jax 
cytzk'ajsa'n tuj c'il ex ka in cub cybincha'n ic tza'n wabj, ex aju tc'oc'jal nno'c ic 
tza'n pan xi'yni aseyt tuj. 

9Oc tcub tk'ab che'w te konic'an tuj campament ax icx in cub aju wabj maná. 

10O tbi Moisés in che ok'tok cycyakil aj Israel ttzi'yile cyja xbalun. Tzajtzun nim 
tk'oj Kman cyi'j, ax icx te Moisés mya ba'n ela tuj twitz, 

11ex xi tma'n te Kman: —¿Tiku'n in tbincha'na mya ba'n wi'je, akine tmajena? 
¿Titzun tk'oja wi'je, tu'nju ma che cyaj tk'o'na ke xjal lu tuj ncwente ex ma che 
oc te weye ic tza'n jun iktz alxix? 

12Baka akine cyman xjal lu ex baka akine cytxu', tu'n ttzaj tma'na weye tu'n cyxi 
npalo'ne ic tza'n ne', ex tu'n cypon wi'ne max tuj tx'otx' xi ttziyana cye cyxe'chel. 

13¿Jatum ctzajel wi'ne chibj tu'n t-xi k'ot te cychi' cycyakil xjal lu? In che ok' ex in 
che ul k'malte wuc'ile: K'ontza chibj te kchi'ye, che chi. 

14Mlayx chin xcye'ye tu'n cyxi wi'ne cycyakil xjal lu njunalxe; jun iktz jlu alxix te 
weye. 

15Ka a jlu cbantel tu'na wi'je, mejor chin tbyoncuya. Ka axix toc in chin tc'ujla'na, 
mi'n tak'a ambil tu'n ntentle tuj yajbil weye, chi Moisés. 

16Atzunte Kman xi ttzak'we'n: —Che chmon oca 70 tij xjal cyxol aj Israel, akeju 
ojtzki'n tu'na at cyoclen cyxol xjal; che k'intza ke tuj ja xbalun te mojbabl tibil ex 
ax e cyayon tuc'ila. 

17Chin beletze ex chin yolile tuc'ila; c'elel wi'ne ch'in toclena aju tc'ama tu'n 
Xewbaj Xjan, ex cxel nk'o'ne cye, tu'ntzun cyonin tuc'ila tu'n cyoc cwentit ke xjal 
lu, tu'ntzun mi'n cyten xjal o'cx tuj teya tcwent. 

18K'manxa cye xjal tu'n cybaj cyxjansan cyib te nchi'j ex che chyo'l chibj, porque 
o che nbiye in che ok' ex in cyma'n: Nokwit at jun ba'n ttzaj k'onte kchi' chibj; 
mas ba'ntok kten tuj Ejipt, che chi. Ax ba'n, cxel nk'o'ne cychi' chibj, 

19ex mya o'cx te jun k'ij, mi te cabe k'ij, mi te jwe', mi te laj mi te winkin. Mi'n. 

20Che chyo'l chibj tuj enter jun xjaw, ocxi tjawil noj tuj cykul tu'n ttzaj xab cyc'u'j, 
porque ma chin el ic'une cyu'n, akine Cyman atine cyxol. Ma che ok' ex ma cyma 
nwitze: ¿Tza'n tten xko etz tuj Ejipt? 

21Atzunte Moisés xi ttzak'we'n: —At kak syent mil soldad wuc'ile, ex atzun teya 
in tma'na ka tu'n ttzaj tk'o'na kchi'ye chibj tuj enter jun xjaw. 

22¿Jatum at nim ẍne'l ex wacẍ tu'n cycub byet ex tu'n tcanun te cychi' cycyakil 
xjal lu? Masque tzaj tk'o'na cycyakil cyiẍ at tuj mar te cychi', mlaylo canun cye, 
chi Moisés. 

23Atzunte Kman tzaj ttzak'we'n: —¿Nokpe ch'in wipumale tuj twitza? Ja'lo 
c'oquel tque'yina ka cjapunel ex ka mi'n aju ma txi nma'ne teya. 

70 tij xjal in che yolin ic tza'n t-sanjel Dios 

24Etztzun Moisés ex xi ttx'olba'n cye xjal aju otok tma Kman. Te tibajxi oc 
tchmo'n Moisés 70 tij xjal cyxol aj Israel ex e cub ttxolba'n ti'jele ja xbalun te 
mojbabl tibil. 

25Cu'tztzun Kman tuj muj ex o yolin tuc'il Moisés; eltzun ti'n Kman ch'in toclen 
Moisés, aju otok tc'am tu'n Xewbaj Xjan, ex xi tk'o'n cye 70 tij xjal. Tej tcub ten 
Xewbaj Xjan cyibaj, e octzun ten yolil ic tza'n t-sanjel Dios, pero minti'tl e yolin 
juntl maj icju. 

26At cabe xinak, jun Eldad tbi, atzun juntl Medad tbi. Akeju cabe xinak lu, ajun ke 
cyoc te tajlal cyxol 70 tij xjal pero minti' e je'x tuj ja xbalun te mojbabl tibil, nok 
o'cx ax e cyaj ten tuj campament. Ax icx ul Xewbaj Xjan cyuc'il ex e oc ten yolil ic 
tza'n t-sanjel Dios. 

27Entons tzaj kelan jun cu'xun k'malte te Moisés cyja': —Ate Eldad ex Medad in 
che yolin cyxol xjal mer ic tza'n t-sanjel Dios ke, chi cu'xun. 

28Atzunte Josué aju tcy'ajal Nun, aju matok cu'xunx tej toc te onil te Moisés, tma: 
—Tat Moisés, k'manxa cye tu'n mi'n cyyolin icju. 

29Xi ttzak'we'n Moisés: —¿Apetzun taja o'cx weye tu'n tten woclene? Nokwit 
ba'n t-xi tk'o'n Kman T-xew cye cycyakil tnam xjal etzan tu'n, ex tu'n cyoc 
cycyakil te t-sanjel Dios. 

30Ajtzun meltz'aj Moisés cyuc'ix cytijil xjal cyxol aj Israel tu'n cypon tuj 
campament. 

Tzaj t-sama'n Kman tz'uchin te cychi' xjal 

31Tzaj txkan cyk'ik' tuj mar tu'n Kman, tzaj ti'n cyk'ik' txkan tz'uchin ex e cub 
tz'ak ti'jele campament, ex balo te jun k'ij tbetj jatum ponin baj cytxa'n ti'jele 
campament. In che lipan nikayin twitz tx'otx', balo te jun var cyjaw tibaj tx'otx'. 

32Tuj enter k'ij ex enter konic'an ex tuj enter juntl k'ij e chmon xjal cyi'j tz'uchin. 
Aju xjal nic'xi tz'uchin chmet tu'n, nok laj byuj chmet tu'n, ex cub cytzkijsa'n 
ti'jele campament. 

33Matoktzun nno'cx cyk'o'n cychi' tz'uchin tuj cytzi', na'nxtok tbaj cycoc'sa'n, 
tzaj tk'oj Kman cyi'j, tzaj tk'o'n cycastiw ex e cyim nimcu xjal. 

34Cyja'tzun oc cyk'o'n tbi lugar lu Kibrot-hataava, porque atzun lugar jatum e 
cu'x maku'n ke xjal o'cx toc cyc'u'j ti'j cychi'. 

35Tuj lugar Kibrot-hataava cub be cyu'n tnam xjal tu'n cypon tuj lugar Hazerot 
ex atzun e cub ten. 

Números 12 

E oc ten María ex Aarón yolil mya ba'n ti'j Moisés 

1E oc ten María ex Aarón yolil mya ba'n ti'j Moisés tu'nju otok jaw moje' Moisés 
tuc'il jun xu'j aj Etiopía. 

2Ax icx o cyma: Mya nok o'cx tuc'il Moisés in yolin Kman, ax icx in yolin kuc'il. Ex 
o tbi Kman cyyol. 

3Ax toc ate Moisés mansxix, mas mans cywitz mastl xjal twitz tx'otx'. 

4Jurattzun xi tma'n Kman te Moisés, te Aarón ex te María cyja': Cyxi'ye cyoxile 
twitz ja xbalun te mojbabl tibil. E je'xtzun cyoxil. 

5Cu'tztzun Kman tuj muj, cub ten ttzi ja xbalun te mojbabl tibil ex xi ttxco'n Aarón 
tuc'ix María. Tejtzun cycanun twitz, 

6tzaj tma'n cye: Cybintze aju cxel nma'ne cyeye: Ka at jun nsanjele cyxole, in chin 
yoline tuc'il mer ic tza'n tuj witzic', ex ka tuj twitzic', 

7atzun tuc'il nmajene Moisés minti' in bant wu'ne icju. Ate Moisés mas in japun 
tu'n cywitz cycyakil nmajene. 

8In chin yoline tuc'il Moisés nwitzeleye tuc'il jun yol chic'lxix, ex mya tuj techal, 
ex in chin ilwaje tu'n. ¿Tza'ntzun tten minti' ma tzaj cyxobile tu'n cyyoline mya 
ba'n ti'j nmajene Moisés? 

9Tzaj nimxix tk'oj Kman cyi'j cycabil ex ajtzun. 

10Tejtzun tjaw lak'e' muj tibaj ja xbalun te mojbabl tibil, lu María otok jawil tx'a'c 
ti'j, aju minti' k'anbil ti'j, ex sak oc que'yin tcyakil t-ximlal tu'n tx'a'c. Tejtzun t-xi 
tque'yin Aarón ti'j María otok jawil tx'a'c ti'j aju minti' k'anbil ti'j, 

11xi tma'n te Moisés: Binchama xtalbil tat, mi'n cub tk'o'na kcastiwoye ti'j ju il 
ma kbinchaye tu'n kchcyinibile. 

12Mi'n tak'a ambil tu'n toc María ic tza'n jun c'wa'l otok cyim na'nxtok tul itz'j ex 
oc tul itz'j otok baj k'ay mij t-ximlal. 

13Octzun ten Moisés cubsal twitz Kman ex tma: Nman Dios, in chin cubsane 
twitza tu'n tbanix María tu'na. 

14Tzaj ttzak'we'n Kman te Moisés: Nokwit a tman ma tz'ocx tzubante tuj twitz, 
mawtlo cyaj ten wuk k'ij tuj tch'ixwi. E tex tu'n tten wuk k'ij ti'jxi campament, ex 
te tibajxi ba'n tu'n tul meltz'aj juntl maj. 

15Cyja'tzun tten, ex k'i'n María wuk k'ij ti'jxi campament, atzun cye tnam xjal ax 
e cub ten ayol ti'j. 

16Tejtzun tul meltz'aj María juntl maj cyuc'il, cubtzun be cyu'n, e ic' tuj lugar 
Hazerot ex atzun e cub tentl tuj lugar tzkij tx'otx' Parán. 

Números 13 

E je'x t-sama'n Moisés ke xjal que'yil tx'otx' Canaán 

Deuteronomio 1.19-25 

1Tzaj yolin Kman tuc'il Moisés ex tma: 

2Samanxa junjun xinak que'yilte tx'otx' Canaán aju cxel nk'o'ne cye aj Israel. 
Samanxa junjun xinak ma' cyoclen, jun cyxol teyle junjun c'loj aj Israel. 

3E je'xtzun t-sama'n Moisés tej ate'tok tuj tzkij tx'otx' Parán, ic tza'nx otok tma 
Kman. Cycyakil ke xinak e je'x sama'n, nejenel ke cyxol aj Israel, 

4ex atzun ke jlu: Cyxol tiyjil Rubén, a Samúa xi', aju tcy'ajal Zacur; 

5cyxol tiyjil Simeón, a Safat xi', aju tcy'ajal Hori; 

6cyxol tiyjil Judá, a Caleb xi', aju tcy'ajal Jefone; 

7cyxol tiyjil Isacar, a Igal xi', aju tcy'ajal José; 

8cyxol tiyjil Efraín, a Oseas xi', aju tcy'ajal Nun; 

9cyxol tiyjil Benjamín, a Palti xi', aju tcy'ajal Rafú; 

10cyxol tiyjil Zabulón, a Gadiel xi', aju tcy'ajal Sodi; 

11cyxol tiyjil José, ti'j tiyjil Manasés, a Gadi xi', aju tcy'ajal Susi; 

12cyxol tiyjil Dan, a Amiel xi', aju tcy'ajal Gemali; 

13cyxol tiyjil Aser, a Setur xi', aju tcy'ajal Micael; 

14cyxol tiyjil Neftalí, a Nahbi xi', aju tcy'ajal Vapsi; 

15cyxol tiyjil Gad, a Geuel xi', aju tcy'ajal Maqui. 

16Atzun cybi ke xinak e je'x t-sama'n Moisés que'yilte tx'otx'. Baj tch'expu'n 
Moisés tbi Oseas aju tcy'ajal Nun, ex Josué tbi oc tk'o'n. 

17E je'xtzun t-sama'n Moisés ke xinak lu que'yilte tx'otx' Canaán ex xi tma'n cye: 
—Cyja' cyjaxe tuj lugar Néguev ex cyjaxe tuj tiwitz tx'otx'. 

18Cyque'yin baje tx'otx' tza'n tten, ax icx ke xjal najl tuj, ka at nim cyipun ex ka 
minti' cyipun, ka nim cybaj ex ka nic'xi cybaj. 

19Cyque'yin baje ke tnam, ka at muro toc cyi'j ex ka minti', ex aju tx'otx' jatum 
najl ke xjal, ka ba'n ex ka mya ba'n, 

20ka ba'n ttzaj awal tuj tx'otx' ex ka mi'n, ex ka at tze' tuj ex ka minti'. Cyuwx 
cyc'u'je, cyi'ntze junjun twitz awal at tuj tx'otx', chi Moisés cye. Acu tk'ijlalil tu'n 
tjaw chmet tnejel twitz uva. 

21E je'xtzun ke xinak ex baj cyque'yin tx'otx', xi'x ke' cyu'n tuj tzkij tx'otx' Zin tuj 
tumlal tnayaj k'ij, ex e japun baj max tuj Lugar Rehob ttxa'n tnam Hamat tuj 
tumlal tbank'ab k'ij. 

22E ic' tuj tx'otx' Néguev ex e pon max tuj tnam Hebrón. Atzun najltok Ahimán 
tuc'ix Sesai ex Talmai, ake jlu tiyjil Anac ke. Otok bant wuk abk'i tbantlen tnam 
Hebrón tej tbant tnam Zoán tuj Ejipt. 

23E pon max jatum ta' tk'ab xak Escol, ex atzun el cytx'emin jun tk'ab uva nim 
twitz toc ti'j, octzun cyyobin ti'j jun tze' ex cabe xjal tzaj k'inte te. Ax icx tzaj cyi'n 
carnad ẍok' tuc'ix higo. 

24Escol tbi tk'ab xak oc cyk'o'n, tu'nju atzun el cytx'emin aj Israel aju rasim uva 
lu. 

25Tuj 40 k'ij baj cyque'yin tx'otx', ex tbajlenxi jlu e ajtztzun meltz'aj 

26tu'n cyul tuj lugar Cades tuj tzkij tx'otx' Parán. Atzun ate'tok Moisés tuc'ix 
Aarón ex cycyakil aj Israel. Xi cytx'olba'n cye aju otok cyil ti'j tx'otx' ex xi 
cyyec'un cye aju twitz awal in tzaj tuj tx'otx'. 

27Ax icx xi cyma'n te Moisés: —Ma kox aje tuj tx'otx' jatum o'x t-sama'na. Axix 
toc aju tx'otx' lu k'inun tx'otx' ex tbanilxix, ex atzun ke twitz awal in tk'o'n tx'otx' 
jlu, 

28pero ke xjal najl ma chixin at nim cyipun ex ke tnam nimakxix ke ex at muro 
toc cyi'j. Ex mya o'cx jlu, ax icx ma kile ke xjal ma' cywa'l tiyjil Anac ke. 



274 

 

 
Mam del Norte 

© 1993 Sociedades Bíblicas Unidas. 
  

 

 

29Tuj Néguev, atzun najl ke aj Amalec, ex tuj tiwitz tx'otx', atzun najl ke aj Hetey, 
ke aj Jebusey ex ke aj Amorrey, atzun nikayin ttzi mar ex ttzi nima Jordán, atzun 
najl ke aj Canaán. 

30Atzunte Caleb xi tma'n tu'n mi'n cyk'ajt tnam xjal ate' twitz Moisés ex tma: —
Ko'ke tu'n tcambet tx'otx' lu ku'n. Jacu cambet ku'n. 

31Atzun keju e je'x aj tuc'il que'yilte tx'otx' tzaj cytzak'we'n: —Mi'n, mlay ko xcye' 
cyi'j xjal lu, porque mas at cyipun kwitz. 

32Ex e oc ten k'malte cye aj Israel ka aju tx'otx' otok che'x aj que'yilte jumajx mya 
ba'n te, ex xi cyma'n: —Aju tx'otx' o'x aje que'yilte, jumajx xobajil, ex cycyakil 
xinak o kile ma chixin ma' cywa'l. 

33Ax icx o kile ke xjal ma' cywa'l akeju tiyjil Anac. Tej kcub tene cytxlaj o kna'ye 
mer ic tza'n ẍplon ko'ye, ax icxlo o e'laye tuj cywitz tej cyque'yinte ko'ye. 

Números 14 

Jaw cyi'n cyib aj Israel ti'j Kman 

1Tzyettzun cysch'in aj Israel tu'n cyxobil; ex ak'bil cyu'n in che ok' wen. 

2Ex cycyakil e oc ten yolil mya ba'n ti'j Moisés ex ti'j Aarón, in cyma'n: Mas 
ba'nwtlo nokwit max xko cyim tuj Ejipt ex ka tzalu tuj tzkij tx'otx'. 

3¿Tiku'n xko tzaj ti'n Kman tu'n kpon tuj tx'otx' ma chixin? Porque ko cymel tuj 
k'oj ex ke kxu'jil ex ke kc'wa'l che tzyetel cyu'n aj k'oj ex che xel cyi'n. Maslo ba'n 
tu'n kaj tuj Ejipt. 

4Ex in cyma'n cyxolx: E toc kk'o'n jun nejenel kxol ex e kaj meltz'aj tuj Ejipt. 

5Atzunte Moisés ex Aarón e cub mutzk'aj ex pon tacl tibaj cywitz max twitz 
tx'otx' cywitz cycyakil tnam xjal. 

6Atzunte Josué aju tcy'ajal Nun, tuc'ix Caleb aju tcy'ajal Jefone, akeju otok che'x 
aj que'yilte tx'otx' Canaán, el cysbit'un cyxbalun cyi'j tu'n cybis, 

7ex xi cyma'n cye cycyakil aj Israel: —Aju tx'otx' o'x aje que'yilte, puro tbanilxix. 

8Ka ma tzalaj Kman ki'j, ax te c'onil ke tu'n kcanun tuj tx'otx' ex ctzajel tk'o'n ke. 
Aju tx'otx' lu k'inun tx'otx' ex tbanilxix. 

9Pero mi'n jaw cyi'n cyibe ti'j Kman, ex mi'n che xobe cywitz xjal ate' ma chixin, 
porque ke xjal lu jurat naj cbel cyi'j ku'n; mi a'l colol cyi'j, atzun ke, at Kman 
kuc'il. Mi'n che xobe cywitz, che chi, xi cyma'n. 

10Atzun cye xjal o cyajbe tu'n toc cyxo'n abj cyi'j. Cubtzun tyec'un tib t-spic'umal 
Kman cywitz cycyakil aj Israel tibaj ja xbalun te mojbabl tibil, 

11ex tzaj tma'n Kman te Moisés: —¿Jtoj ban txi cycolin xjal tu'n cyic'un wi'je? 
¿Jtoj ban txi cycolin tu'n mi'n tke' cyc'u'j wi'je, ex o bant nimcu techal wu'ne 
cyxol? 

12Tzul nsama'ne tx'u'j yabil cyi'j tu'n cycyim ex tu'n mi'n cyetzan ti'j tx'otx' 
Canaán; pero ti'ja c'elel jun tnam ma'xix wu'ne ex mas tipun ic tza'n cye, chi Dios 
te Moisés. 

13Atzunte Moisés xi ttzak'we'n te Kman: —Oclo cybi aj Ejipt, jatum e etz ti'na 
tnam xjal lu tu'n tipumala, 

14ex cxel-lo cyma'n cye tnam xjal najl tuj Canaán. Ax icx cye aj Canaán o cybi ka 
aya Nman Dios tcuba cyxol tnam xjal lu, ex twitzelaya in cub tyec'un tiba cywitz, 
ex aju muj jatum tocxa tuj, tcub cyibaj; nejliya cywitz te k'ijl tuj txkan muj ex te 
konic'an tuj txkan k'ak'. 

15Ka ma che cub tbyo'na tnam xjal lu, ke nmak tnam o cybi tkanil ti'ja oc cyma: 

16Mix ma bant tu'n Cydios tnam xjal aj Israel tu'n cypon tuj tx'otx' Canaán, aju xi 
ttziyan tu'n t-xi tk'o'n cye, ex cyja'tzun ma che cub tbyo'n tuj tzkij tx'otx'. 

17Tiltzun Nman Dios, yec'untza nimxix tipumala ja'lo, ic tza'nx o tzaj ttziyana, 
porque o tmaya 

18ka minti' in jaw k'ojl naja, ma'xix tc'ujlalila ex in cub tnajsa'na mya ba'n ex 
ttx'u'jil wibaj, masque minti' nni'c'x ti'j tu'na tu'n mi'n tcub tcastiw jun xjal at til, 
nok o'cx in cub tk'o'na cycastiw c'wa'lbaj tu'n tlaj mya ba'n cybinchben cyman, 
cyuc'ix ke tal chmambaj ex ke ttxca' chmambaj. 

19Tu'nju tc'ujlalila ma'xix najsancuya aju mya ba'n ma bant cyu'n tnam xjal lu, ic 
tza'n ma ten tpasensa cyi'j tej maxtok ate' tuj Ejipt ax icx ja'lo. 

Cub cycastiw aj Israel tu'n Kman 
Deuteronomio 1.34-40 

20Atzunte Kman tzaj ttzak'we'n: —Ba'n, ma cub nnajsa'ne cyil ic tza'nx ma tmaya 
weye, 

21pero cxel nma'ne teya jun yol axix toc wu'nx wibe, ex axix toc nojni tcyakil 
twitz tx'otx' tu'n wajwalile: 

22Cycyakil keju o cyil nspic'umale ex ke techal e bant wu'ne tuj Ejipt ex tuj tzkij 
tx'otx', ex ma chin oc k'o'ne cyu'n tuj nimcu joybil wi'je ex minti' in chinx 
cyniman, 

23ax toc, mi jun cye oc cyila' aju tx'otx' xi ntziyane cye ktzan cyxe'chel. Mi jun cye 
keju ma che el ic'unte weye oc cyila' aju tx'otx'. 

24Atzunte nmajene Caleb, tu'nju ma ten junxitl t-ximbetz ex ma chinx tniman tuj 
tcyakil, cxel nk'o'ne ambil te tu'n tpon tuj tx'otx' xi aj que'yilte, ex ake tiyjil che 
najal tuj. 

25Ke aj Amalec ex ke aj Canaán, atzun najlke tuj chk'ajlaj. Atzun cyeye, cyaj 
meltz'aje nchi'j ex cyxi'ye tuj be in xi' tuj tzkij tx'otx' tumlal mar Cyak Que'yin. 

26Ex tzaj tma'ntl Kman te Moisés ex te Aarón cyja': 

27—¿Cucxpe c'ic'elex ta'w cyyol aj Israel wu'ne, ake jumajx mya ba'n ke? Ma 
nbiye in che yolin mya ba'n wi'je. 

28K'manxa cye cyja': Akine Dios cxel nma'ne jun yol axix toc wu'nx wibe: Ic tza'n 
cyyole ma nbiye, icxtzun cbantel cyi'je wu'ne. 

29Cycyakil keju o japun winkin abk'i cyu'n, ic tza'nx in tma'n tuj cyajlal xjal o jaw, 
ex ma che yolin mya ba'n wi'je, che cymel, ex aju cyximlal cyjel pale' tuj tzkij 
tx'otx' lu. 

30Mi jun cye cpol tuj tx'otx' xi ntziyane aju tu'n cypon najal tuj, nok o'cx Caleb aju 
tcy'ajal Jefone, tuc'ix Josué aju tcy'ajal Nun, che pol tuj tx'otx' lu. 

31Atzun cye cyc'wa'le, akeju o cymaye ka tu'n cycub tz'ak tuj cyk'ab aj k'oj cyi'je, 
che xel wi'ne tu'n cypon najal tuj tx'otx' aju ma tz'el cyic'une. 

32Atzun cyeye, che cyjel pale'ye cyimni keye tuj tzkij tx'otx' lu. 

33Atzun ke cyc'wa'le ax che pastoril cyalun 40 abk'i tuj tzkij tx'otx' lu. Nim 
c'ic'elex cyu'n tu'n tlaj mya ba'n ma bant cyu'ne, ocxi cybaj cyime tzalu tuj tzkij 
tx'otx'. 

34Akeju e je'x aj que'yilte tx'otx', e ten 40 k'ij tu'n tic' cywitz ti'j, ax icxtzun 40 
abk'i cchjetel cyile; jun abk'i ti'j jun k'ij. Atzun c'elel cynic'e ti'j alcye in tzaj tu'nju 
in chin k'ojine cyi'je. 

35Akine Dios in xi nma'ne jlu: Atzun cbantel wu'ne cyi'j tnam xjal lu, akeju jawni 
cywitz ex ma jaw cyi'n cyib wi'je. Tujx tzkij tx'otx' lu che bajel cyim. 

E cyim laj xjal cyxol keju e je'x aj que'yilte tx'otx' 

36Akeju xinak e je'x t-sama'n Moisés que'yilte tx'otx', ex tej cyul meltz'aj o cyma 
tkanil mya ba'n ti'j tx'otx', ex tu'n cyyol xjal lu e oc ten cycyakil tnam xjal yolil 
mya ba'n ti'j Moisés, 

37akeju xinak lu tzaj jun c'ixbisabl cyibaj ex e cyim tu'n Kman. 

38Cyxol cycyakil keju e je'x aj que'yilte tx'otx', o'cx te Caleb aju tcy'ajal Jefone, 
tuc'ix Josué aju tcy'ajal Nun e cyaj ten ex minti' e cyim. 

Cub cyi'j aj Israel tuj lugar Horma 
Deuteronomio 1.41-46 



277 

 

 
Mam del Norte 

© 1993 Sociedades Bíblicas Unidas. 
  

 

 

39Tejtzun t-xi ttx'olba'n Moisés cye aj Israel aju otok tma Kman te, cycyakil aj 
Israel e bisun nimxix wen, 

40ex te juntl k'ij te prim e jaw we', e jax twi witz ex cyma: —Ax toc ma ko binchan 
il, atzun ja'lo ko' tuj lugar o tzaj ttziyan Kman ke. 

41Atzunte Moisés xi tma'n cye: —¿Tiku'n ma che ic'e tibaj tyol Kman? Mya ba'n 
c'elel te cyeye. 

42Tiltzun mi'n che jaxe, porque mi a'l Kman cyuc'ile ex cbel cyi'je cyu'n aj k'oj 
cyi'je, 

43porque lu ke aj Amalec ex ke aj Canaán in che ayon cyi'je tu'n cyk'ojin cyuc'ile 
ex tu'n cycub byo'ne cyu'n. Tu'nju ma tz'el cypa'n cyibe ti'j Kman, cyja'tzun mi 
a'l Kman cyuc'ile, chi Moisés cye. 

44Atzun cye minti' xi cybi'n tu'n mi'n cyjax twi witz ex e jax o'cx cye. Atzunte 
Moisés tuc'ix cax c'ubl tley Dios ax e cyaj ten tuj campament. 

45E etztzun ke aj Amalec cyuc'ix ke aj Canaán, akeju najlke tuj lugar lu, e oc ten 
k'ojlel cyi'j aj Israel, cub cyi'j cyu'n ex e je'x lpe' cyi'j tejxi cypon tuj lugar Horma. 

Números 15 

Aju ley cyi'j ke chojbil 

1Tzaj yolin Kman tuc'il Moisés ex tma: 

2K'manxa cye aj Israel cyja': Oc cyocxe tuj tx'otx' cxel nk'o'ne cyeye tu'n cynajane 
tuj, 

3ex oc ttzaj cyk'o'ne jun tor ex ka jun ẍne'l tu'n tcub patit te nimbil weye, ka te 
chojbil patun in cub at tc'oc'jal in chin tzalaje ti'j, ex ka te oyaj, ka ti'j jun yol otok 
japun aju otok tzaj cytziyane weye, ex ka jun oyaj tu'n cyexe cygan ctzajel 
cyk'o'ne, ex ka ti'j jun nink'ij, 

4aju xjal ctzajel k'onte oyaj lu weye, ax icx ctzajel tk'o'n cabe libr arin tbanilxix 
xyok'imaj tuc'il jun litr aseyt, 

5ax icx ctzajel tk'o'n jun litr oyaj ta'l twitz uva tu'n tcub ko'n ti'j junjun tal tman 
ẍne'l in cub patit te chojbil, ex ka ti'j chojbil te mojbabl tibil. 

6Katzun jun tman ẍne'l chojbil ctzajel cyk'o'n, cxeltzun cyk'o'ntl cyaje libr tuc' 
mey arin xyok'imaj, tuc'il mas te jun litr aseyt, 

7ex mas te jun litr ta'l twitz uva, te jun oyaj at tc'oc'jal in chin tzalaje ti'j. 

8Katzun jun tal tor chojbil ctzajel cyk'o'n, ka jun chojbil tu'n tcub patit, ka jun 
chojbil te mojbabl tibil, ex ka ti'j tjapunlen jun yol otok txi cytziyan, 

9cxel cyk'o'ntl kak libr arin xyok'imaj, tuc' cabe litr aseyt, 

10tuc'ix cabe litr oyaj ta'l twitz uva tu'n tcub ko'n. A jlu jun oyaj patun in cub at 
tc'oc'jal in chin tzalaje ti'j. 

11Atzun jlu cbantel cyu'n ti'j junjun tor, ti'j junjun tman ẍne'l, ti'j junjun tal tman 
ẍne'l ex ti'j junjun tal tman chip oc ttzaj cyk'o'n. 

12Ic tza'nx cyajlal alumaj ctzajel cyk'o'n, icxtzun cyoyaj ctzajel cyk'o'n ti'j teyle 
junjun. 

13Il ti'j tu'n tjapun jlu cyu'n cycyakil aj Israel oc ttzaj cyk'o'n cyoyaj patun in cub 
at tc'oc'jal in chin tzalaje ti'j. 

14Ka at jun stranjer xjal ex ka nok alcye juntl xjal ax najl cyxole taj tu'n ttzaj tk'o'n 
toyaj weye patun in cub at tc'oc'jal in chin tzalaje ti'j, il ti'j tu'n tbant tcyakil tu'n 
ic tza'nx cyeye. 

15Aju ley c'ajbel cyeye, axtzunju c'ajbel cye stranjer xjal najlke cyxole; atzun ley 
lu cyjel ten cyuc'ile te jumajx, tu'n tajben cyeye ex wikinwik tu'n tcyaj cyma'ne 
cye cyc'wa'le. 

16Aju ley c'ajbel te cyeye, ax c'ajbel cye ke stranjer xjal najl cyxole. 

17Tzaj yolin Kman tuc'il Moisés ex tma: 

18K'manxa cye aj Israel cyja': Oc cyocxe tuj tx'otx' jatum che pol wi'ne, 

19ex oc ttzyet cywa'ne ti'j triw in tzaj tuj tx'otx', c'elel cypa'ne ch'in ti'j tu'n ttzaj 
cyk'o'ne weye. 

20Ctzajel cyk'o'ne weye jun pan ti'j tnejel ac'aj triw oc tex cyche'ne, te jun cyoyaje 
ti'j tcyakil twitz triw. 

21Aju oyaj lu cucx ctzajel cyk'o'ne weye tcyakil abk'i. 

22Katzun nok minaben ex mya ximamaj cyu'ne ma che ic'e cyibaj ke 
nmandamyente, akeju o che'x nma'ne te Moisés, 

23ex atxix tej t-xi tma'n Moisés cyeye, ka minti' ma japun cyu'ne, ex ka cyu'n 
cyiyjile che ul itz'j te tibajxi, 

24ex ka nok minaben ma cybincha tnam xjal jun il, ex mya ximamaj cyu'n, 
cycyakiltzun tnam xjal ctzajel cyk'o'n jun tal tor weye te jun oyaj patun in cub at 
tc'oc'jal in chin tzalaje ti'j, cyuc'ix ke oyaj ti'j twitz awal ex ta'l twitz uva, ic tza'nx 
o txi nma'ne; ax icx ctzajel cyk'o'n jun tman chip te chojbil il. 

25Atzunte pal cxel tk'o'n chojbil ic tza'nx in tma'n ley, tu'n tnajset cyil tnam xjal 
aj Israel, ex cbel nnajsa'ne cyil, porque mya tu'n cyex cygan otok cybincha il, ex 
tu'nju otok tzaj cyk'o'n cyoyaj patun in cub ex ju chojbil ti'j cyil. 

26Cbel nnajsa'ne cyil cycyakil tnam xjal aj Israel, cyuc'ix stranjer xjal najl cyxol, 
tu'nju mya tu'n cyex cygan otok cybincha il. 

27Ka at jun xjal nok minaben ma binchan il ex mya ximamaj tu'n, cxel tk'o'n xjal 
jun tal ttxu chip te jun abk'i te chojbil til. 

28Atzunte pal cxel tk'o'n chojbil ic tza'nx in tma'n ley tu'n tnajset til xjal aju nok 
minaben otok binchan il ex mya ximamaj tu'n, ex cbel nnajsa'ne til. 

29Ax ley lu c'ajbel cye aj Israel ex ax c'ajbel cye stranjer xjal najl cyxole, ka nok 
minaben otok che binchan il ex mya ximamaj cyu'n. 

30Katzun at jun xjal ma binchan il tu'n tex tgan, masque aj Israel ex ka stranjer 
xjal, a jlu mya ba'n ma tbincha wi'je, cyja'tzun, aju xjal lu cbel byet tu'ntzun mi'n 
ttentl cyxol t-xjalil, 

31porque ma tz'el tic'un nyole ex minti' ma japun nmandamyente tu'n. Aju xjal 
lu bi'x cbel byet, ex ax te at til ti'j tcamic. 

Cub tcastiw jun xjal tu'nju ic' tibaj ley ti'j k'ij te ojlabl 

32Tej ate'tok aj Israel tuj tzkij tx'otx' e oc noj ti'j jun xinak in chmontok si' tuj k'ij 
te ojlabl. 

33Xi k'i'n cyu'n keju e oc noj ti'j, tu'n tpon twitz Moisés ex Aarón ex cywitz 
cycyakil tnam xjal, 

34ex ocx cyk'o'n tuj pres, porque na'nxtok cybinte alcye tu'n tbinchet ti'j. 

35Tzajtzun tma'n Kman te Moisés cyja': Il ti'j tu'n tcyim xjal lu. Cycyakil aj Israel 
e toc cyxo'n abj ti'j ti'jxi campament. 

36Extzun cyi'n aj Israel xjal lu ti'jxi campament ex oc cyxo'n abj ti'j tejxi tcyim 
cyu'n, ic tza'nx otok tzaj tma'n Kman te Moisés. 

Aju cyxbalun aj Israel ẍli'jin tu'n toc cytxa'n 

37Tzaj yolin Kman tuc'il Moisés ex tma: 

38K'manxa cye aj Israel cyja': Akeye aj Israel cyuc'ix ke cyiyjile che ul itz'j te 
tibajxi, cyk'onque ttxa'n cyxbalune ẍli'jin tten ex cyc'alo'n oque jun piẍ nok' 
ẍk'ilun que'yin tuj junjun c'alo'bin te ẍli'jin. 

39Cyja'tzun, oc toc cyque'yine ttxa'n cyxbalune, ctzajel cyna'ne cycyakil 
nmandamyente tu'ntzun tjapun cyu'ne, ex tu'n mi'n cyxi lpe'ye ti'j cyexe 
cyximbetze ex ti'j cyexe cyajbile, porque cyu'n jlu jacu bant tu'n tel cypa'n cyibe 
wi'je. 

40Tu'nju ẍli'jin lu, jacu tzaj cyna'ne cycyakil nmandamyente tu'n tjapun cyu'ne, 
ex che tele xjan nwitze. 

41Akine Cymane ex Cydiose, aju etz k'inte cyeye tuj Ejipt tu'ntzun woque te 
Cydiose. Akine Cymane ex Cydiose. 

Números 16 

Tej tjaw ti'n tib Coré ti'j Moisés ex aju tcastiw tzaj 

1Attok jun aj Leví, tiyjil Coat, Coré tbi, tcy'ajal Ishar, tuc'ix oxetl xinak tiyjil 
Rubén, Datán tbi jun ex Abiram tbi juntl, tcy'ajal Eliab ke, tuc'ix On aju tcy'ajal 
Pelet, 

2jaw cyi'n cyib ti'j Moisés. Ex cyi'jtzun ke jlu oc cymojbantl cyib 250 xinak aj 
Israel, nejenel ke cye tnam xjal, ex ajun ke cyoc te tajlal cyxol keju in che k'onte 
cyconsej xjal, ex ba'n yolbil cye. 

3Cycyakiltzun ke xinak lu oc cychmon cyib, e jaw tilj ti'j Moisés ex ti'j Aarón ex xi 
cyma'n cye: —Acux tu'n cycawine kibaje, porque cycyakil tnam xjal xjan ke ex at 
Kman kuc'il kcyakil. ¿Tiku'ntzun nno'c cyk'on cyibe te cawil ma'xix cyoclene 
cyibaj tnam xjal etzan tu'n Kman? Che chi. 

4Tejtzun tbinte Moisés jlu, cub mutzk'aj ex pon tacl tibaj twitz max twitz tx'otx', 

5ex xi tma'n te Coré ex cye keju otok moje' cyyol tuc'il: —Nchi'jxi prim ctzajel 
tyec'un Kman alcye aju axix toc te Kman ex alcye aju axix toc xjan, ex ax te Kman 
cjawil sc'onte alcyeju xjal tajbil Kman tu'n tpon lak'e' twitz. 

6Aya Coré, cyuc'ix ke tuc'ila, cybinchaye jlu: Bix tzaj cyi'ne ẍla'c patbil storac, 

7bix cu'x cyk'o'ne xk'a'l cyuj, tuc'ix storac, ex cyk'o'n cubtzune twitz Kman nchi'j. 
Aju xinak cjawil t-sc'o'n Kman, atzunte xjansamaj. Acuxtzun tjaw cyi'n cyibe 
wi'je, akeye aj Leví. 

8Ax icx xi tma'ntl Moisés te Coré: —Chin cybintze, akeye aj Leví: 

9¿Maj ch'intzun t-xilen tuj cywitze tu'nju ma che jaw sc'o'ne tu'n Dios cyxol tnam 
xjal aj Israel tu'n cytene nikayin twitz, tu'n cyajbene tuj tja Dios ex tu'n cyajbene 
cyxol tnam xjal? 

10Ate Kman jaw sc'onte teya ex cye mastl aj Leví, akeju at t-xilena cyuc'il, tu'n 
cytene nikayin twitz, atzun ja'lo ¿cyajbile tu'n cyoque te pal? 

11Cyja'tzun aya cyuc'ix ke tuc'ila ma jaw cyi'n cyibe ti'j Kman, porque ¿ti t-xilen 
Aarón tu'nju in che yoline mya ba'n ti'j? 

12E je'xtzun txocbaj Datán tuc'ix Abiram akeju tcy'ajal Eliab, tu'n Moisés, atzun 
cye tzaj cytzak'we'n: —Mlay ko'xe. 

13¿Ch'inpetzun t-xilen tuj twitza tu'nju ma ko etz ti'na tuj Ejipt, tuj jun tx'otx' 
tbanilxix ex k'inun tx'otx', tu'n kcyime tu'na tuj tzkij tx'otx' lu, ax icx taja tu'n toca 
te jun nejenel ma'xix toclen kibaje? 

14Na'nx kxi ti'na tuj tx'otx' tbanilxix ex k'inun tx'otx' ex na'nx ttzaj tk'o'na 
kcojbile ex ke tkan k-uvaye. ¿Che xelpe ti'na cycyakil xjal ic tza'n moẍ ke? Mi'n, 
mlayx ko'xe, che chi. 

15Tzajtzun nimxix tk'oj Moisés ex xi tma'n te Kman: —Mi'n txi tc'mo'na cyoyaj 
xjal lu. Misicyer jun cybur ma tz'el wi'ne ex bajx nbinchaye jun mya ba'n cyi'j. 

16Te tibajxi jlu xi tma'n Moisés te Coré: —Aya cyuc'ix ke tuc'ila, bix che pone 
nchi'j twitz Kman ex tuc'ix Aarón ctel ma chixin. 

17Teyle te junjun tu'n t-xi ti'n t-ẍla'c tcu'x storac tuj. Ax icx teya tuc'ix Aarón cxel 
cyi'ne cyẍla'que, ex cbel cyk'o'ne twitz Kman junx tuc'il cyẍla'c 250 xinak. 

18Teylex te junjun tzaj ti'n t-ẍla'c, ex cu'x tk'o'n xk'a'l tuj tuc'ix storac, ex e 
cubtzun ten twitz ja xbalun te mojbabl tibil, junx tuc'il Moisés ex Aarón. 

19Otok che baj tchmo'n Coré cycyakil tnam xjal twitz ja xbalun te mojbabl tibil 
tu'n tjaw cyi'n cyib ti'j Moisés ex ti'j Aarón. Cubtzun ten tajwalil Kman cywitz 
cycyakil tnam xjal, 

20ex tzaj tma'n Kman te Moisés ex te Aarón: 

21—Cypa'mil cyibe cyi'j tnam xjal lu, porque nok minaben che najel wu'ne ja'lo. 

22Atzun cye e cub mutzk'aj ex pon tacl tibaj cywitz max twitz tx'otx', ex cyma: —
Kman Dios, tu'na in tzaj tk'o'na cychwinklal cycyakil xjal, ¿Maj ctzajeltzun tk'oja 
cyi'j cycyakil tnam xjal nok tu'n tlaj til jun xjal? 

23Atzunte Kman tzaj ttzak'we'n te Moisés ex tma: 

24—K'manxa cye cycyakil aj Israel tu'n cyel lak'e' cyi'j ke ja xbalun jatum 
cyocxsa'n Coré, Datán ex Abiram. 

25Jawtzun we' Moisés ex xi' jatum ate'tok Datán ex Abiram ex e oc lpe' ke cytijil 
xjal aj Israel ti'j. 

26Xitzun tma'n Moisés cye tnam xjal cyja': —Cyel lak'e'ye cyi'j cyja xjal jumajx 
mya ba'n ke, ex mi'n tz'oc cymaco'ne jun ti'xti at cye, tu'ntzun mya ajun keye tu'n 
cynaje tu'n tlaj cyil. 

27E je'ltzun lak'e' tnam xjal cyi'j cyja Coré, Datán ex Abiram. Atzunte Datán ex 
Abiram e je'tz ex e cub ten ttzi cyja, xbalun ja, cyuc'ix ke cyxu'jil ex ke cyc'wa'l. 

28Ex tmatl Moisés: —Ja'lo c'elel cynic'e ti'j ka ate Kman ma tzaj samante weye 
tu'n tbant tcyakil jlu wu'ne, ex mya tu'n wexe nnic' in bant jlu. 

29Katzun ma che cyim xjal lu ic tza'nx in che cyim cycyakil xjal, myatzun a Kman 
ma tzaj samante weye; 

30pero ka ma tbincha Kman jun ac'aj tbinchben; ka ma tz'el c'abchaj tx'otx' ex ka 
ma che'x tz'ak xjal lu tuj tuc'ix tcyakilju at cye, ex itz'x ke oc cycu'pun tz'ak max 
tuj cynajbil cyimni, c'eleltzun cynic'e ti'j ka ake xjal lu ma che el ic'unte Kman. 

31Tejtzun tbaj yolin Moisés, el c'abchaj tx'otx' jatum cycubsa'ntok 

32ex e je'x tz'ak ke xjal tuj, akeju otok moje' cyyol tuc'il Coré, cyuc'ix keju ate' tuj 
cyja ex tcyakilju at cye. 

33Itz'x ke tej cycu'pun tz'ak tuj cynajbil cyimni tuc'ix tcyakilju at cye, ex octzun 
tmojban tib tpa'xil tx'otx' juntl maj. Cyja'tzun tten e cyim ex bi'x e cub naj cyxol 
aj Israel. 

34Tejtzun cybinte aj Israel, akeju ate'tok cyi'jele, in che sch'intok xjal lu, e je'l ok 
ex cyma: Nok ko'x tz'ak tuj tpa'xil tx'otx'. 

35Ax icx tzaj t-sama'n Kman jun k'ak', ex tu'n jlu e baj tz'e'y keju 250 xinak, akeju 
e cub patunte storac. 

36Tzajtzun yolin Kman tuc'il Moisés ex tma: 

37K'manxa te Eleazar aju tcy'ajal pal Aarón tu'n cyetz ti'n tuj k'ak' ke ẍla'c patbil 
storac, ex tu'n tex tko'n najchak wen aju xk'a'l at cyuj, porque xjansamaj ke ẍla'c 
lu. 

38Ke cyẍla'c ke xjal ma che naj tu'n tlaj cyil, xjansamaj ke, porque o che ajben tu'n 
tcub k'o'n storac nwitze. E cybaj tx'ino'n ke ẍla'c lu, tu'n cybant lámina cyi'j, tu'n 
cyoc lo'tzit ti'j altar, tu'ntzun tajben te jun techal cye aj Israel, chi Dios. 

39Jawtzun tchmo'n pal Eleazar ke ẍla'c k'an c'uxbil cytx'otx'il, akeju otok tzul 
cyi'n ke xjal otok che cyim tu'n k'ak', ex xi tma'n tu'n cybaj bincha'n ke lámina 
cyi'j, tu'n cyoc lo'tzit ti'j altar. 

40A jlu ajben te jun techal cye aj Israel, ka mi jun jacu pon lak'e' ti'j altar tu'n tcub 
tpatun storac twitz Kman ka mya tiyjil Aarón. Katzun at jun ma tbincha icju, ax 
cbajel ti'j ic tza'n o baj ti'j Coré ex cyi'j ke tuc'il. Tbinchatzun Eleazar tcyakil ic 
tza'nx otok tma Kman te Moisés. 

41Tuj juntl k'ij cycyakil tnam xjal aj Israel e oc ten yolil mya ba'n ti'j Moisés ex ti'j 
Aarón ex cyma: —Akeye ma che cub byonte cye tnam xjal etzan tu'n Kman. 

42Tzaj cyk'oj xjal, ex tej toc cychmon cyib cyi'jele Moisés ex Aarón xi cyque'yin 
ti'j ja xbalun te mojbabl tibil, lu otok cub ten txkan muj tibaj ex cub tyec'un tib 
tajwalil Kman. 

43Atzunte Moisés tuc'ix Aarón e je'x twitz ja xbalun te mojbabl tibil, 

44ex tzaj tma'n Kman te Moisés cyja': 

45—Cypa'mil cyibe cyi'j xjal lu, porque nok minaben che najel wu'ne ja'lo. 
Atzunte Moisés tuc'ix Aarón e cub mutzk'aj ex pon tacl tibaj cywitz max twitz 
tx'otx'. 

46Xitzun tma'n Moisés te Aarón: —K'intza t-ẍla'ca, k'on cu'xa xk'a'l tuj, aju tcub 
tibaj altar, k'o'n cu'xa storac tuj, txi'ya jurat naj jatum ate' tnam xjal, patun cuba 
storac ex kaninxa te Dios tu'n tnajset cyil, porque ma tzaj nimxix tk'oj Kman cyi'j 
ex ya ma tzyet tu'n cycyim xjal, chi Moisés. 

47Banttzun tu'n Aarón aju xi tma'n Moisés te, ex xi kelan jatum ate' tnam xjal. 
Otok tzyet tu'n cycyim tnam xjal tu'n c'ixbisabl otok tzaj t-sama'n Kman. Atzunte 
Aarón cub tpatun storac ex xi tkanin te Dios tu'n tnajset cyil tnam xjal. 

48Cubtzun ten Aarón cyxol keju otok che cyim cyuc'il keju itz'x ke, ex we'tzun 
tu'n cycyim xjal. 

49Akeju xjal e cyim tu'nju c'ixbisabl lu, japun jun tajlal te 14,700, ex part keju otok 
che cyim nok tu'n tlaj til Coré. 

50Tejtzun twe' tu'n cycyim xjal, ajtzun meltz'aj Aarón ttzi ja xbalun te mojbabl 
tibil jatum ta'tok Moisés. 

Números 17 

Tzaj t-xul tcy'ako'ch Aarón 

1Tzaj yolin Kman tuc'il Moisés ex tma: 

2K'manxa cye aj Israel: Il ti'j tu'n ttzaj cyi'n teyle junjun nejenel cye junjun c'loj 
cyiyjil jun cy'ako'ch, ex ka tu'n tul cyi'n cablaj cy'ako'ch tu'n tcyakil, ex tz'iban 
oca tbi teyle junjun nejenel ti'j tcy'ako'ch. 

3Tz'iban oca tbi Aarón ti'j tcy'ako'ch tiyjil Leví, porque tzul cyi'n jun cy'ako'chbaj 
te junjun nejenel cye junjun c'loj cyiyjil aj Israel. 

4Atzun che bel tk'o'na tuj ja xbalun te mojbabl tibil, twitz cax c'ubl nleye jatum 
in cub nyec'un wibe twitza. 

5Cbantel wu'ne tu'n ttzaj t-xul tcy'ako'ch aju xinak cjawil nsc'o'ne, tu'ntzun mi'n 
cucx cyyolin aj Israel mya ba'n cyi'je nwitze, chi Dios. 

6Xi tma'n Moisés tcyakil jlu cye aj Israel, ex teyle junjun nejenel cye junjun c'loj 
cyiyjil xi tk'o'n tcy'ako'ch te Moisés. Cablaj cy'ako'ch bant tu'n tcyakil ex tuc'ix 
tcy'ako'ch Aarón oc te tajlal cyxol. 

7E cubtzun tk'o'n Moisés ke cy'ako'ch lu twitz Kman tuj ja xbalun te mojbabl tibil. 

8Tuj juntl k'ij, tej tocx Moisés tuj ja xbalun te mojbabl tibil, o til aju tcy'ako'ch 
Aarón cyi'j ke tiyjil Leví, otok tzaj t-xul, otok tz'oc t-xmacal ex attok twitz 
almendro otok k'anix ti'j. 

9Etztzun ti'n Moisés cycyakil cy'ako'ch twitz Kman ex xi tyec'un cye aj Israel. 
Tbajlenxitzun cyque'yin, teyle junjun xi ti'n ju tcy'ako'ch. 

10Tzajtzun tma'n Kman te Moisés: K'o'n ocxa juntl maj tcy'ako'ch Aarón twitz 
cax c'ubl nleye, ex axtzun c'u'n cyaja te jun techal cye tnam xjal lu miban che bin. 
Cyja'tzun cmayetel tu'na, tu'n mi'n cyyolintl mya ba'n wi'je, tu'ntzun mi'n 
cycyim. 

11Tbinchatzun Moisés tcyakil ic tza'nx otok tzaj tma'n Kman te, 

12atzun cye aj Israel xi cyma'n te Moisés: Ma ko najxe. Kcyakile ko cymele. 

13Cycyakil keju in che pon lak'e' ti'j ja xbalun te mojbabl tibil bi'x in che cyim. 
¿Maj ko najeltzune kcyakile? Che chi xjal. 

Números 18 

Aju cyak'un pal ex aju cyak'un aj Leví 

1Tzaj tma'n Kman te Aarón: Aya cyuc'ix ke tcy'ajala, junx cyuc'il txkantl tiyjil Leví 
akeju junx tiyjila cyuc'il, akeye at cyile ti'j ka ma binchanjtz jun mya ba'n ti'j 
njaye; katzun tuj ak'untl cye pal ma binchanjtz jun mya ba'n, o'cxtzun teya ex ke 
tcy'ajala at cyile ti'j. 

2Che k'intza cycyakil tiyjil Leví akeju junx tiyjila cyuc'il, tu'n cyonin ti'ja ex cyi'j 
ke tcy'ajala tuj ak'untl in bant cyu'ne twitz ja xbalun te mojbabl tibil. 

3Cbantel cyu'n ke termaniya akeju aj Leví aju cxel tma'na cye; c'oquel cycwentin 
ja xbalun te mojbabl tibil, pero minti' cyoclen tu'n cypon lak'e' cyi'j ke macbil 
xjan ate' tuj ex mi ti'j altar; porque ka ma che pon lak'e', che najel, ex ajun keye 
che najel cyuc'il. 

4Ba'n tu'n cyten tuc'ila ex c'oquel cycwentin ja xbalun te mojbabl tibil, ex cbantel 
mastl ak'untl cyu'n ti'jx ja, pero mi jun xjal ba'n tu'n tpon lak'e' cyi'je, ka mya aj 
Leví. 

5Akeye at cyoclene ti'j tu'n tbant ak'untl tuj ja xbalun te mojbabl tibil ex ti'j altar, 
tu'ntzun mi'n ttzaj juntl maj nk'oje cyi'j aj Israel. 

6Wu'ne e jaw nsc'o'ne ke termaniya akeju aj Leví cyxol mastl aj Israel, tu'n cyxi 
nk'o'ne te cyeye ic tza'n jun oyaj pa'maj te weye, tu'ntzun cyajben tuj ak'untl 
twitz ja xbalun te mojbabl tibil. 

7Pero o'cx teya cyuc'ix ke tcy'ajala che ajbele te pal, tu'n cyajbene ti'j altar ex tu'n 
cyajbene ti'jxi xbalun tcub ttzi njaye, porque ma txi nk'o'ne oclenj cyeye tu'n 
cyoque te pal. Katzun at jun ma tz'oc tk'on tib te pal ex mya pal te, ba'n tu'n tcyim. 

Aju c'a'chbil cye pal 

8Tzaj tma'ntl Kman te Aarón: Ax icx ma txi nk'o'ne tuj tcwenta ke oyaj in che tzaj 
k'o'n weye. Cycyakil oyaj xjan in tzaj cyk'o'n aj Israel weye, che xel nk'o'ne teya 
ex cye ke tcy'ajala, tu'nju pal keye; a jlu jun ley ctel te jumajx. 

9Cyi'j ke chojbil minti' in che ocx patit, atzun ke che ajbel teya: Ke oyaj ti'j twitz 
awal, ke oyaj te chojbil il ex ke oyaj te chojbil cypaltil aj Israel. Cycyakil ke oyaj 
xjansamaj lu, teya che ajbel ex cye ke tcy'ajala. 

10Cxel cywa'ne tuj jun lugar xjan; cycyakil xinak che wa'l ti'j, ex xjan c'oquel jlu 
te cyeye. 

11Ax icx cxel nk'o'ne teya ex cye ke tcy'ajala ex ke tme'jela, akeju ax ate' tuj tjaya, 
ke oyaj in che tzaj yec'un weye ex ke oyaj in che'x yucun nwitze, aju in tzaj 
cyk'o'n aj Israel weye. A jlu jun ley cucx ctel te jumajx. Nok alcyex jun xjal ax 
tiyjila ex ka t-saksan tib, ba'n tu'n twa'n cyi'j. 

12Ax icx cxel nk'o'ne tnejel twitz awal teya, aju ctzajel cyk'o'n aj Israel weye teyle 
junjun abk'i: Aju tbanil aseyt, tuc'ix tbanil ta'l twitz uva ex tbanil triw. 

13Ax icx cxel nk'o'ne teya tnejel cywitz cycyakil txcaj awal in tzaj cyk'o'n aj Israel 
weye. Nok alcyex jun xjal ax tiyjila ex ka t-saksan tib, ba'n tu'n twa'n cyi'j. 

14Cycyakil oyaj c'elel cypa'n aj Israel te weye, teya c'ajbel. 

15Cycyakil nej cycy'ajal aj Israel cyuc'ix nej cyal alumaj aju ctzajel cyk'o'n weye, 
teya c'ajbel. Pero ke nej cycy'ajal xinak ex nej cyal alumaj, akeju mlay che'x k'ot 
te chojbil, kaninxa cywi' tu'ntzun cycolpet. 

16Oc tjapun jun xjaw cyul-len itz'j, ba'n tu'n ttzaj cyk'o'n jwe' sak pwak te colpibl 
cye, ic tza'nx cywi' ex ic tza'nx sak pwak in ajben tuj njaye, ch'ixmi mey ons talil 
junjun. 

17Atzun ke nej cyal vac, ke nej cyal ẍne'l ex ke nej cyal chip, mi'n che cyaj colpet, 
porque weye ke jlu. Che bel tbyo'na ke, c'oquel ttx'ito'na cychc'el ti'jele tc'u'j 
altar, ex cbel tpatuna cysebyil te jun oyaj at tc'oc'jal in chin tzalaje ti'j. 

18Atzunju cychibjal, teya c'ajbel, ic tza'n ttzi cyxu'c mastl alumaj ex cycux tuj 
cybank'ab. 

19Cycyakil ke oyaj xjan nne'l cypa'n aj Israel te weye, teya cxel nk'o'ne ex cye 
tcy'ajala ex cye tme'jela, akeju ax ate' tuj tjaya. A jlu jun ley cucx ctel te jumajx. 
Aju yol ma cyaj bant ti'j wu'ne tuc'ila, axju c'ajbel cye tiyjila, mlay ch'expet ex 
cucx ctel te jumajx, chi Kman te Aarón. 

Aju c'a'chbil cye aj Leví 

20Ex tmatl Kman te Aarón cyja': Minti' ttx'otx'a ex minti' tetzbila ctel tuj cytx'otx' 
aj Israel. Akine chin oquel te tetzbila tuj cytx'otx' aj Israel. 

21Aju tlaji'n in tzaj cyk'o'n aj Israel ti'j twitz cyawal, cxel nk'o'ne te cyetzbil aj 
Leví te twi cyc'u'j, tu'nju in che ajben tuj ja xbalun te mojbabl tibil. 

22Atzun ke mastl aj Israel mi'ntl che pon lak'e' ti'j ja xbalun te mojbabl tibil, 
porque tu'n jlu jacu cybincha jun il ex jacu che cyim tu'n tlaj. 

23O'cx cye aj Leví che ajbel tuj ja xbalun te mojbabl tibil, ex ka at jun mya ba'n 
ma binchanjtz ti'j, atzun ke at cyil ti'j. Atzun jun ley jlu cyjel ten cyuc'ile te jumajx, 
ex wikinwik cyjel cyma'ne cye cyc'wa'le. Ke aj Leví minti' cytx'otx' ctel tuj 
cytx'otx' mastl aj Israel, 

24porque ma txi nk'o'ne te cyetzbil aju tlaji'n in tzaj cyk'o'n aj Israel weye ti'j 
twitz cyawal. Cyja'tzun ma txi nma'ne: Minti' cytx'otx' ctel tuj cytx'otx' aj Israel, 
chi Kman te Aarón. 

Aju tlaji'n tu'n t-xi cyk'o'n ke aj Leví 

25Tzaj yolin Kman tuc'il Moisés ex tma: 

26K'manxa cye aj Leví cyja': Oc ttzaj cyc'mo'ne aju tlaji'n ti'j twitz cyawal aj Israel, 
aju o txi nk'o'ne te cyetzbile, c'elel cyi'ne tlaji'n ti'j tlaji'n ctzajel cyc'mo'ne, tu'n 
ttzaj cyk'o'ne weye. 

27Atzun cyeye cyoyaj ctzajel cyk'o'ne junx ta' tuc'il cye aj Israel cyoyaj in tzaj 
cyk'o'n ti'j triw ex ti'j ta'l twitz uva. 

28Cyja'tzun c'elel cypa'ne cyoyaje te Kman ti'j tlaji'n ctzajel cyk'o'n aj Israel weye, 
ex cxel cyk'o'ne te pal Aarón. 

29Ti'j tcyakilju ctzajel cyk'o'n cyeye c'elel cypa'ne ch'in ti'j, ic tza'n jun cyoyaje te 
weye, ex aju mas tbanil atzunju ctzajel cyk'o'ne weye. 

30Tel-lenxi cypa'ne aju mas tbanil te weye, aju csobryil ba'n tu'n toc te cyeye, ic 
tza'nx cyexe cyawale triw ex ta'l twitz uva. 

31Ba'ntzun tu'n t-xi cywa'ne akeye ex keju ate' tuj cyjaye nok tuj alcyex lugar. 
Atzun twi cyc'u'je tu'nju in che ajbene tuj ja xbalun te mojbabl tibil. 

32Ka ma tz'el cypa'ne aju mas tbanil te weye, ba'n tu'n t-xi cywa'ne aju csobryil, 
ex mya il jlu; ictzun tten aju cyoyaj ke aj Israel xjansamaj, mlay baj cytz'ilsa'ne 
ex mlay che cyime, chicuya cye, chi Kman te Moisés. 

Números 19 

Tza'n tten tu'n cysakix keju otok baj cytz'ilsan cyib 

1Tzaj yolin Kman tuc'il Moisés ex tuc'il Aarón ex tma: 

2Akine Cymane in xi nma'ne jlu: Cymanxe cye aj Israel tu'n ttzaj cyi'n tuc'ila jun 
vac cyak que'yin ttzmal, minti' tpaltil ex bajx tz'ocx tjak' yuw. 

3Cxeltzun cyk'o'ne te pal Eleazar, atzun te c'elex k'inte ti'jxi campament ex cxel 
tma'n tu'n tcub byo'n twitz. 

4Ctzajel ti'n pal Eleazar ch'in chic' tu'n jun tal twi tk'ab, ex cxel ttx'ito'n wuk maj 
tumlal ja xbalun te mojbabl tibil. 

5Cbeltzun patun vac twitz, tuc'ix ttz'umal, tuc'ix tchibjal, tuc'ix tchc'el ex tuc'ix 
ttxa'. 

6Ctzajeltzun ti'ntl pal jun piẍ tze' wi'ten, tuc'ix jun tk'ab tal c'ul hisopo, tuc'ix jun 
piẍ xbalun cyak que'yin, ex che oquex tk'o'n tuj k'ak' jatum in tz'e'y vac. 

7Te tibajxi jlu cbajel ttx'jo'n pal t-xbalun, ax icx te cbajel chin, ex te tibajxi jlu ba'n 
tu'n tocx tuj campament; max c'oquel pal te sak juntl maj ocxi tex k'ij. 

8Ax icx aju xjal otok cub patunte vac cbajel ttx'jo'n t-xbalun ex cbajel chin, ex max 
c'oquel te sak juntl maj ocxi tex k'ij. 

9C'elex k'i'n ttza'jil vac tu'n jun xjal t-saksan tib, ex cbel tk'o'n tuj jun lugar sak 
ti'jxi campament. Aju tza'j lu cxel cyc'u'n aj Israel tu'n tajben tu'n tbaj bant a' te 
saksabl cye, ex tu'n tel cyil tu'n. 

10Aju xjal otok jaw chmonte tza'j lu cbajel ttx'jo'n t-xbalun, ex max c'oquel te sak 
juntl maj ocxi tex k'ij. Atzun jun ley lu cucx ctel te jumajx tu'n tajben cye aj Israel, 
ex cye ke stranjer xjal ax najl cyxol. 

11Alcye jun ma tz'oc maconte t-ximlal jun cyimni, wuk k'ij ctel tuj ttz'ilil. 

12Tuj toxin k'ij ex tuj twukin k'ij cbajel t-saksan tib tu'nju a' te saksabl, ex 
csakseteltzun. Katzun mi'n ma baj t-saksan tib tuj toxin k'ij ex tuj twukin, 
mlaytzun sakset. 

13Ka at jun ma tz'oc maconte t-ximlal jun cyimni ex minti' in baj t-saksan tib, tu'n 
tlaj jlu in baj ttz'ilsa'n njaye; cyja'tzun bi'x c'elex lajet cyxol aj Israel. Cucx ctel tuj 
ttz'ilil tu'nju minti' ma tz'oc chitit ju a' te saksabl ti'j. 

14Atzun ley lu tu'n tajben oc tcyim jun xjal tuj jun ja xbalun: Cycyakil keju ate'cx 
tuj ja xbalun ex cycyakil keju che oquex tuj, che tel wuk k'ij tz'il ke. 

15Ex cycyakil ke xar ex ke c'il mya maksi'n cytzi', ex ka mya mejor cyten cymaksil, 
ax icx che tel tz'il ke. 

16Alcye jun ma tz'oc maconte t-ximlal jun cyimni byo'n otok cub, ex ka tu'n yabil 
otok cyim tuj cojbil, ex ka ma tz'oc tmaco'n cybakil cyimni, ex ka jun pantyón, 
wuk k'ij ctel tz'il cyu'n jlu. 

17Ti'jtzun xjal ttz'ilsan tib, ctzajel k'it ch'in ttza'jil vac otok cub patit te chojbil il, 
ex cbelex k'ot tuj jun xar tu'ntzun t-xi ket a' tibaj, aju a' tzajni k'it ti'j twi a'. 

18Ex jun xjal t-saksan tib ctzajel ti'n jun tk'ab tal c'ul hisopo, cbelex tk'o'n tuj a', 
ex cxel ttx'ito'n ti'j ja xbalun, cyi'j ke ti'xti ex cyi'j ke xjal ate'cx tuj ja, ax icx cxel 
ttx'ito'n ch'in ti'j xjal otok tz'oc maconte tbakil jun cyimni, ex ka t-ximlal jun xjal 
byo'n otok cub, ex ka tu'n yabil otok cyim, ex ka otok tz'oc tmaco'n jun pantyón. 

19Atzunte xjal t-saksan tib c'oquel ttx'ito'n ch'in a' lu tuj toxin k'ij ex tuj twukin 
k'ij ti'j xjal ttz'ilsan tib. Tuj twukin k'ij cbajel sakset. Aju xjal otok baj ttz'ilsan tib 
cbajel ttx'jo'n ti'j t-xbalun ex cbajel chin, ex max c'oquel te sak juntl maj ocxi tex 
k'ij. 

20Ka at jun xjal ttz'ilsan tib ex minti' in baj t-saksan tib, bi'x c'elex lajet tu'ntzun 
mi'n tten cyxol t-xjalil tu'nju otok baj ttz'ilsa'n njaye. Tu'nju minti' otok tz'oc 
tx'itet a' te saksabl ti'j, cucx ctel tuj ttz'ilil. 

21A jlu jun ley cucx ctel te jumajx. Aju xjal c'oquel tx'ito'n a' te saksabl ti'j juntl, il 
ti'j tu'n tel ttx'jo'n ti'j t-xbalun. Alcye jun ma tz'oc maconte a' te saksabl ctel tz'il, 
ex max c'oquel te sak juntl maj ocxi tex k'ij. 

22Tcyakilju c'oquel tmaco'n jun xjal ttz'ilsan tib, ctz'ilixtel tu'n; ex alcye jun ma 
tz'oc maconte jlu, ax icx ctz'ilixtel; max c'oquel te sak juntl maj ocxi tex k'ij, chi 
Kman. 

Números 20 

Etz a' tuj pic 

1E pon cycyakil aj Israel tuj tzkij tx'otx' Zin tuj tnejel xjaw te abk'i, ex ax e cub ten 
mya nim k'ij tuj Cades. Atzun cyim María ex ax cu'x maku'n. 

2Tuj lugar lu minti' cnet cyc'a xjal a', e oc cychmon cyib cycyakil tu'nju at cyk'oj 
ti'j Moisés ex ti'j Aarón, 

3ex tzaj cyyol ti'j Moisés: —Maswitlo ba'n nokwit bi'x o cyime junx cyuc'il ke 
ktzan kermaniye e cyim tu'n Kman. 

4¿Ti til e tzaj ti'na ke xjal etzan tu'n Kman tu'n cyul tuj tzkij tx'otx' lu? ¿Maj 
tajtzuna tu'n kcyime cyuc'ix ke kalune? 

5¿Tiku'n o jetz ti'na tuj Ejipt tu'n kul ti'na tuj lugar lu puro xobajil? Minti' ch'in 
kawal ba'n tu'n tcu'x kawa'n tuj; minti' tkan higo, minti' tkan uva, minti' tkan 
carnad ẍok'; minti'lpe a' te kc'a, che chi. 

6Atzunte Moisés tuc'ix Aarón el cypa'n cyib cyi'j xjal, e je'x ttzi ja xbalun te 
mojbabl tibil, e cub mutzk'aj ex pon tacl tibaj cywitz twitz tx'otx'. Cub tyec'un tib 
t-spic'umal Kman cywitz, 



289 

 

 
Mam del Norte 

© 1993 Sociedades Bíblicas Unidas. 
  

 

 

7ex tzaj tma'n Kman te Moisés: 

8—Chmon oca tnam xjal, aya tuc'ix ttzica Aarón, tzyuma aju var ex k'manxa te 
pic, cywitzx cycyakil tnam xjal, tu'n tetz a' tuj, ex c'eletztzun a' tuj pic tu'n cyc'an 
tnam xjal cyuc'ix cyalun. 

9Jawtzun ttzyu'n Moisés aju var tcub twitz Kman ic tza'nx otok tma Kman te. 

10Baj cychmo'n Moisés tuc'ix Aarón tnam xjal t-xe pic ex tma Moisés cye: —
Cybinxe, akeye xjal miban che bin: ¿C'eletzpe a' ku'ne tuj pic lu te cyc'aye? 

11Jaw ti'n Moisés tk'ab ex oc tpek'an cab maj aju pic tu'nju var, ex etz nimxix a' 
tuj pic. E octzun ten xjal c'al a' cyuc'ix cyalun. 

12Atzunte Kman tma te Moisés ex te Aarón: —Tu'nju minti' xke' cyc'u'je wi'je ex 
minti' ẍin jaw cynimsa'ne cywitz aj Israel, mlay che ocx cyi'ne ke xjal tuj tx'otx' 
tziyimaj wu'ne cye, chi Dios. 

13Atzun tbi twi a' lu Meriba*fn*, jatum e jaw yolin aj Israel ti'j Kman, ex atzun 
tzaj tyec'un Kman cye ka xjan te. 

Minti' tak' rey te Edom ambil cye aj Israel tu'n cyic'x tuj ttx'otx' 

14Matok ate' tuj Cades e je'x t-sama'n Moisés junjun t-sanjel tu'n cypon tuc'il rey 
te Edom ex tu'n t-xi cyma'n te: Ke termaniya aj Israel ma tzaj cyma'n teya cyja': 
Ba'n tu'na aju yajbil ma tzic'x ku'ne. 

15Ke ktzan kxe'chele e je'x tuj Ejipt ex nim tyemp o ko tene ma chixin, o ko 
yajlanjtze cyu'n aj Ejipt ic tza'nx yajbil cye ktzan kxe'chele, 

16o cubsane twitz Kman, o tzaj tbi'n tk'ajk'ajel kwi'ye, tzaj t-sama'n jun anjel, ex 
o etz k'i'ne tu'n tuj Ejipt. Atzun ja'lo lu ko'ye ato'ye tuj tnam Cades aju tmojonin 
tib tuc'il ttanmiya. 

17In ko cubsane twitza tu'n ttzaj tk'o'na ambil keye tu'n kic'x bete tuj ttx'otx'a. 
Mi'n ko ic'x bete tuj tx'otx' at awal tuj, mi tuj tkan uva, ex mi'n ko c'ane ti'j a' cyuj 
ke t-xocha. Tuj ninbe ko betele, ex mi'n txi ki'ne juntl be ocxi kexe ti'jxi ttx'otx'a, 
che chi. 

18Tzaj ttzak'we'n rey te Edom: —Mi'n che ic'x bete tuj ntx'otx'e, porque katzun 
ma che ic'x bete, chin elexe cyuc'il ke nsoldadiye k'ojlel cyi'je. 

19Xi cytx'olba'n juntl maj ke aj Israel: —O'cx tuj ninbe ko ic'x bete. Akoye ex ke 
kwacẍe, ka ma ko c'ane ti'j a' cyuj t-xocha jacu kchoje teya. O'cx keye kajbile, tu'n 
kic'x bete tuj ttx'otx'a. 

20Tzaj ttzak'we'n rey te Edom: —Mlay che ic'x bete. Etztzun rey te Edom k'ojlel 
cyi'j aj Israel cyuc'ix nimcu t-soldad, k'i'mlex cymacbil te k'ojbil, 

21ex minti' o tak' rey te Edom ambil cye aj Israel tu'n cyic'x bet tuj ttx'otx'. Tu'n 
jlu xi cyi'n aj Israel juntl be. 

Aju tcyimlen Aarón 

22Cub be cyu'n cycyakil aj Israel, e je'tz tuj Cades ex e pon t-xe witz Hor. 

23Atzun tuj tmojonil tx'otx' Edom tuc'ix witz Hor o tma Kman te Moisés ex te 
Aarón: 

24Cymel Aarón ex mlay pon tuj tx'otx' o txi ntziyane cye aj Israel, porque e ic'e 
tibaj nyole tuj Meriba jatum etz twi a'. 

25Aya Moisés, k'inxa Aarón tuc'ix Eleazar aju tcy'ajal, ex k'i'n jaxa ke twi witz 
Hor, 

26atzun c'elel ti'na t-xbalun Aarón, aju t-xbalun pal, ex c'oquel tk'o'na ti'j Eleazar, 
ex axtzun cymel Aarón ex cpol cyuc'il ke ktzan t-xe'chel. 

27Tbinchatzun Moisés ic tza'nx otok tma Kman te, ex o cyil cycyakil xjal tej cyjax 
twi witz. 

28Atzun el ti'n Moisés t-xbalun Aarón, aju t-xbalun pal, ex oc tk'o'n ti'j Eleazar 
aju tcy'ajal Aarón. Axtzun cyim Aarón twi witz Hor; atzunte Moisés tuc'ix Eleazar 
e cu'tz twi witz. 

29Tejtzun cybinte cycyakil aj Israel ka otok cyim Aarón, e oc ten ok'el 30 k'ij ti'j. 

Números 21 

Cub cyi'j aj Canaán 

1Tej tbinte jun rey aj Canaán, aju najltok tuj Néguev ex rey te tnam Arad, ka cyja' 
cyxi' aj Israel tuj be te Atarim, etz k'ojlel cyi'j ex e jaw ttzyu'n junjun xjal tuj k'oj 
tu'n cyxi ti'n pres. 

2Xitzun cytziyan aj Israel jun yol te Kman cyja': Ka ma tz'onina ki'je tu'n tcub ti'j 
nintz tnam lu, cbeltzun kxitune cycyakil tnam ate' tjak' cycawbil. 

3Tbinchatzun Kman cye aj Israel ic tza'nx otok txi cykanin, ex onin Kman cyi'j 
tu'n tcub cyi'j aj Canaán. Cubtzun cyi'j aj Canaán cyu'n aj Israel, ax icx e tenba ke 
mastl tnam ate' tjak' cycawbil; tiltzun oc k'o'n tbi lugar lu Horma*fn*. 

Aju tilbilal lobaj k'an c'uxbil ttx'otx'il 

4E ic'tzun aj Israel twi witz Hor, e bet tumlal mar Cyak Que'yin, tu'n cycuman ti'j 
cytx'otx' aj Edom. Bajtzun cypasens xjal tuj be, 

5ex e oc ten yolil mya ba'n ti'j Dios ex ti'j Moisés, in cyma'ntok: —¿Tiku'n xko etz 
cyi'ne tuj Ejipt nok tu'n kbaj cyime tuj tzkij tx'otx'? Minti' kc'a a' ex minti' kwa. 
Ma baj kgane tu'n kwa'ne ti'j wabj lu mya tbanil. 

6E jawtzun jlet ke lobaj tu'n Kman, akeju in che cyim xjal cyu'n, tu'ntzun cyoc 
tx'a'n aj Israel, ex nim aj Israel e baj cyim cyu'n lobaj. 

7E pontzun aj Israel tuc'il Moisés ex xi cyma'n te: —Ma ko binchane il tu'nju ma 
ko yoline mya ba'n ti'j Dios ex ti'ja. Cubsana twitz Kman tu'n cyel tlak'ba'n ke 
lobaj ki'je. Octzun ten Moisés cubsal twitz Kman tu'n tcub tnajsa'n cyil aj Israel. 

8Tzajtzun tma'n Kman te: —Binchan cuba jun tilbilal lobaj k'an c'uxbil ttx'otx'il, 
ex k'o'n jaxa ti'j jun tze'. Octzun toc tx'a'n jun xjal tu'n lobaj, ka ma txi tque'yin 
ti'j tilbilal lobaj toc ti'j tze', c'ank'il, mlay cyim. 

9Cubtzun tbincha'n Moisés jun tilbilal lobaj k'an c'uxbil ttx'otx'il, ex jax tk'o'n 
twi' jun tze'. Octzun toc tx'a'n jun xjal tu'n lobaj, o'cx oc t-xi tque'yin ti'j tilbilal 
lobaj k'an c'uxbil ttx'otx'il, minti'tzun in cyim. 

E el cumin aj Israel ti'j cytx'otx' aj Moab 

10Cub be cyu'n aj Israel ex atzun e cub ten tuj lugar Obot. 

11Cyexlenxi tuj Obot, xi cyi'ntl cybe ex atzun e cub tentl tuj lugar Ije-abarim tuj 
tzkij tx'otx', tumlal tjawitz k'ij te cytx'otx' aj Moab. 

12Cyexlenxi tuj lugar lu, xi cyi'ntl cybe ex atzun e cub tentl ttzi tk'ab xak Zered. 

13Cyexlenxi tuj lugar lu, xi cyi'ntl cybe ex atzun e cub tentl jlajxi nima Arnón. Aju 
nima lu, atzun ta' tuj tzkij tx'otx', tzajnix max tuj cytx'otx' aj Amorrey, ex atzun 
nima lu toc te tmojonil cytx'otx' aj Moab cyuc'il aj Amorrey. 

14Atzun t-xilen aju in tma'n tuj u'j jatum in yolin cyi'j ke k'oj e oc tu'n Kman, chi 
cyja': O ic'e tuj Vaheb tuj tx'otx' Sufá, cyuj ke tk'ab xak ex tuj nima Arnón, 

15cytzi'yile ke tk'ab xak, akeju tzajnix ke' max tuj tx'otx' te Ar ex ponin baj max 
tmojonil Moab. 

16Cyic'lenxi jatum ta' nima Arnón, xi cyi'n cybe tu'n cypon max Beer. Atzun ta' 
xoch jatum xi tma'n Kman te Moisés cyja': Chmon oca tnam xjal ex cxel nk'o'ne 
a' cye. 

17Atzun k'ij xi cybitzan aj Israel jun bitz cyja': Aya a' tjatz tilja tuj xoch. 
Cybitzanxe bitz ti'j xoch. 

18Cu'x cylacu'n ke nejenel aju xoch lu cyu'n cyvar te cycawbil; ke xjal ma' cyoclen 
tuj tnam cu'x cylacu'n cyu'n cycy'ako'ch. Cyexlenxi aj Israel tuj tzkij tx'otx', xi 
cyi'ntl cybe ex e pon max tuj lugar Matana; 

19cyexlenxi tuj Matana e pon tuj Nahaliel, cyexlenxi tuj Nahaliel, e pon tuj Bamot, 

20ex cyexlenxi tuj Bamot, e pon tuj chk'ajlaj tcub tuj cytx'otx' aj Moab, tumlal twi 
witz Pisga, jatum k'ancha'lin lugar tzkij tx'otx'. 

Cub ti'j rey Sehón cyu'n aj Israel 
Deuteronomio 2.26-37 

21Xi cysama'n aj Israel junjun xjal tu'n cypon tuc'il Sehón aju rey cye aj Amorrey, 
k'malte te cyja': 

22Kajbile tu'n kic'x bete tuj ttx'otx'a. Mlay ko ocxe cyuj ke cojbil at awal cyuj, mi 
cyxol ke tkan uva, ex mi'n ko c'ane ti'j a' at cyuj ke t-xocha. Ko elexe tuj ttx'otx'a, 
pero cyja' ko xe'le tuj ninbe, che chi. 

23Atzunte Sehón minti' xi tk'o'n ambil tu'n cyic'x bet aj Israel tuj ttx'otx', nok o'cx 
oc tchmo'n cycyakil t-xjalil, xi'tzun tuj tzkij tx'otx' tuj lugar Jahaza tbi, ex atzun 
oc tzokpaj tu'n tk'ojin cyi'j aj Israel. 

24O cub ti'j rey Sehón cyu'n aj Israel, o tzyet ttx'otx' cyu'n, tzajx ke' ttzi nima 
Arnón ex pon baj ttzi nima Jaboc, ex ka tuc'il tmojonil cytx'otx' aj Amón, aju 
xk'ukin wen cyu'n soldad. 

25Cyja'tzun tten e tzyet cycyakil tnam cye aj Amorrey cyu'n aj Israel, tuc'ix nintz 
tnam Hesbón, cyuc'ix mastl tnam, ex axtzun e cyaj ten najal cyuj. 

26Tuj tnam Hesbón atzun najltok Sehón aju rey cye aj Amorrey. Ate Sehón otok 
k'ojin tuc'il rey aju toctok nej te rey cye aj Moab, ex otok tz'el ti'n tcyakil ttx'otx' 
aju ponin baj max ttzi nima Arnón. 

27Cyja'tzun, akeju ba'n che bitzan in cyma'n cyja': Cytzaje tuj Hesbón aju nintz 
tnam te rey Sehón. Cybinchan jawe juntl maj, cyk'onque muro ti'j juntl maj. 

28O tz'etz k'ak' tuj tnam Hesbón ex o jaw tkan k'ak' tuj nintz tnam te rey Sehón. 
O naj nintz tnam Ar aju te Moab, cyuc'ix ke cyajaw witz ate' ttzi nima Arnón. 

29Bec'bil cywitze akeye aj Moab. Ma che naje akeye in che c'ulune twitz dios 
Quemós, aju ma txi k'onte ambil tu'n cyel ok ke xinak ate' tuj tcwent, ex ke xu'j 
ate' tuj tcwent tu'n cycub tz'ak tuj tk'ab Sehón aju cyrey aj Amorrey. 

30Ma naj tipumal tnam Hesbón, tzajnix ke' tuj tnam Dibón ex ma pon baj tuj tnam 
Nofa; tcyakil ma baj naj ex max pon canun k'ak' tuj tnam Medeba. 

Cub ti'j Og aju rey te Basán cyu'n aj Israel 
Deuteronomio 3.1-11 

31Cyja'tzun e cub ten aj Israel tuj cytx'otx' aj Amorrey. 

32Ax icx e je'x t-sama'n Moisés junjun xinak que'yilte tnam Jazer, ex o cub cyi'j 
tnam cyvesin cyib tuc'il cyu'n aj Israel, ex e je'x cylajo'n ke aj Amorrey najl cyuj. 

33Te tibajxi tzyet cybet tumlal tx'otx' Basán, atzunte Og aju rey te Basán etz 
cyuc'ix cycyakil ke t-soldad, k'ojlel cyi'j aj Israel tuj tnam Edrei. 

34Tzajtzun tma'n Kman te Moisés cyja': Mi'n tzaj t-xobila twitz, cxel nk'o'ne tuj 
tk'aba junx cyuc'il cycyakil t-soldad ex tuc'ix ttanmi. Icx cbantel tu'na ti'j, ic tza'n 
o tbinchaya ti'j Sehón aju rey cye aj Amorrey, aju najltok tuj tnam Hesbón, chi 
Kman. 

35Cyja'tzun tten cub cybyo'n aj Israel aju rey Og, cyuc'ix ke tcy'ajal ex cycyakil t-
soldad. Mi jun cyaj ank'in cyu'n, ex tzyet ttx'otx' cyu'n. 

Números 22 

Xi txocbaj Balaam tu'n Balac 

1Xi cylajo'ntl cybe aj Israel, ex e ten tuj tchk'ajlajil tx'otx' Moab tcub ttzi nima 
Jordán tuj tjawitz k'ij, ex twitz tnam Jericó. 

2Atzunte Balac aju tcy'ajal Zipor o til tcyakilju otok cybincha aj Israel cyi'j aj 
Amorrey. 

3Ax icx tzaj nimxix cyxobil ke xjal aj Moab tej cylonte nimxix cybet aj Israel, ex 
tzaj baj cyc'u'j tu'n cylaj aj Israel. 

4Cymatzun ke aj Moab cye ke tij xjal te Madián: —Cbajel naj ktx'otx' cyu'n 
cycyakil xjal lu ic tza'n in baj twa'n wacẍ c'ul tuj cojbil, che chi. Tuj tk'ijlalil lu 
toctok Balac te rey tuj Moab. 

5E je'x t-sama'n Balac ke t-sanjel txcolte Balaam aju tcy'ajal Beor; atzun ta'tok 
Balaam tuj Petor nikayin ttzi nima Éufrates tuj tx'otx' Amav. Xi tma'n Balac tu'n 
t-xi cyma'n te Balaam cyja': At jun tnam ma tzaj tuj Ejipt, ma txi t-sipan tib twitz 
tx'otx', ex ja'lo ma che cub ten nikayin nwitze. 

6Binchama xtalbil, tzaja wuc'ile ja'lo, kaninxa mya ba'n cyibaj ke xjal lu, porque 
mas at cyipun kwitze. Kapelo jacu cub cyi'j wu'ne icju tu'n cyex nlajo'ne tuj 
ntanmiye. Ba'n wu'ne akeju in che cub tcy'iwla'na, in cyc'mo'n cy'iwbil, ex akeju 
in xi tkanina mya ba'n cyibaj, in tzaj mya ba'n cyibaj, chi Balac, che chicuye. 

7E je'xtzun ke tij xjal te Moab, ax icx ke tij xjal te Madián, tuc'ix pwak xi cyi'n 
tu'ntzun tchjet Balaam tu'n t-xi tkanin mya ba'n cyibaj aj Israel. Tejtzun cypon 
jatum ta'tok Balaam, xi cyma'n aju yol otok tma Balac. 

8Atzunte Balaam xi tma'n cye: —Ax che tene tuj ak'bil lu, nchi'jxitzun txi 
ntzak'we'ne aju cykanbetze ic tza'nx ctzajel tma'n Kman weye, chi Balaam. 
Axtzun e cyaj ten ke tij xjal tuc'il Balaam, akeju nejenel cye aj Moab. 

9Cub tyec'un tib Dios twitz Balaam ex tzaj tkanin te: —¿Alcye ke xinak lu ate' 
tuc'ila? 

10Xi ttzak'we'n Balaam: —Ke xinak lu sama'n ke tu'n Balac aju tcy'ajal Zipor ex 
rey te Moab, ma che ul k'malte weye: 

11At txkan xjal ma che etz tuj Ejipt ex ma baj cysipan cyib twitz tx'otx'. Ttzaj naja, 
chi Balac, tu'n t-xi tkanina mya ba'n cyibaj ke xjal lu. Kapelo jacu cub cyi'j wu'ne 
ex tu'n cyex nlajo'ne, chi Balac, che chi ke xjal weye. 



294 

 

 
Mam del Norte 

© 1993 Sociedades Bíblicas Unidas. 
  

 

 

12Xitzun tma'n Dios te Balaam: —Mi'n txi'ya cyuc'il ex mi'n txi tkanina mya ba'n 
cyibaj xjal lu, porque cy'iwla'n ke wu'ne. 

13Tejtzun tjaw we' Balaam tuj juntl k'ij, xi tma'n cye cytijil xjal akeju otok che tzaj 
t-sama'n Balac: —Cyaj meltz'aje tuj cytanmiye. Mi'n taj Dios tu'n nxi'ye cyuc'ile. 

14E ajtzun ke nejenel te Moab, e pon tuc'il Balac ex xi cyma'n te: —Minti' ma 
tcuya Balaam tu'n ttzaj kuc'ile. 

15Atzunte Balac xi t-sama'n mastl nejenel, mas nim cybet ex mas ma' ch'intl 
cyoclen cywitz keju e je'x nej. 

16E je'xtzun tuc'il Balaam ex xi cyma'n te: —At jun yol ma tzaj k'ma'n teya tu'n 
Balac aju tcy'ajal Zipor, chi cyja': Chin cubsale twitza, mi'n cub t-xc'ayin tiba tu'n 
ttzaja wuc'ile. 

17Jacu jaw nnimsa'na ex jacu bant wu'ne tcyakilju ctzajel tkanina weye; tzaja ex 
binchama xtalbil weye tu'n t-xi tkanina mya ba'n cyibaj xjal lu, chi Balac. 

18Xi ttzak'we'n Balaam: —Masque tzaj tk'o'n Balac tcyakil k'an pwak ex sak 
pwak at tuj tja, mlay chin ic'e tibaj ju yol ctzajel tma'n Dios weye, tu'n tbant jun 
ti'xti wu'ne ka matij ex ka ch'in. 

19Ja'lotzun ax icx cyeye ax che tencje wuc'ile te ju ak'bil lu, ex jacutzun wile ti 
ctzajel tma'ntl Dios weye, chi Balaam cye. 

20Tuj ak'bil lu cub tyec'un tib Dios twitz Balaam ex tma: —Ka txcol teya ma che 
ul ke xinak lu, we'ctza ex txi'ya cyuc'il, pero o'cx cbantel tu'na aju cxel nma'ne 
teya. 

Oc noj jun anjel twitz Balaam 

21Tej tjaw we' Balaam tuj juntl k'ij, oc tk'o'n t-siy tbur ex xi' cyuc'il ke nejenel cye 
aj Moab; 

22tjaxtok Balaam tibaj tbur, cyuc'ix cabe tmajen e je'x tuc'il. Tzajtzun ttx'u'jil Dios 
ti'j Balaam tu'nju otok txi' cyuc'il nejenel, ex cub ten t-anjel Dios tuj be tu'n 
tmaket tbe. 

23Tejtzun tlonte bur aju t-anjel Dios tcubtok tuj tbe k'i'ntok jun spad tu'n, ic'x 
ttxlaj be; atzunte Balaam oc tjato'n tbur tu'n asyal tu'ntzun tmeltz'aj juntl maj 
tuj tbe. 

24Cub we' juntl maj t-anjel Dios tuj be t-xol tkan uva, xi'ynitok tapya xak ttxlaj 
cycabil pac' be. 

25Tejtzun tilwaj t-anjel Dios tu'n bur, oc tbetz'an tib twitz tapya, tuc'ix tkan 
Balaam oc betz'aj. Atzunte Balaam oc ten juntl maj jatol asyal ti'j tbur. 

26Ic' nej t-anjel Dios cywitz, ex cub we' juntl maj tuj be mas ch'in tuj, ex minti' 
jatum tu'n kex ttxlaj be. 

27Tej tlonte bur t-anjel Dios, cub bune' twitz tx'otx'. Tzajtzun tk'oj Balaam ex baj 
tpek'an tbur tu'n ttze'. 

28Bant tyolin bur tu'n Dios ex xi tma'n te Balaam: —¿Ti ma nbinchaye ti'ja? Atzun 
toxmaji'n chin baj tasyalina. 

29Xitzun ttzak'we'n Balaam te tbur: —In xmayina wi'je. Nokwit at jun spad tuj 
nk'abe, ja'lo cub nbyo'na. 

30Xi ttzak'we'n bur te: —¿Myapetzun akine tburra? Akine in chin ikante teya 
tcyakil maj atxix tej npone tuc'ila. ¿Ope nbinchaye jun maj ti'ja ic tza'n jlu? —
Minti', chi Balaam. 

31Jakettzun twitz Balaam tu'n Kman, ex o ilwaj t-anjel Kman tu'n, wa'l tcubtok 
tuj be ex k'i'n jun spad tuj tk'ab. Cubtzun ẍmeje' Balaam ex pon tacl tibaj twitz 
max twitz tx'otx'. 

32Atzunte t-anjel Kman xi tma'n te: —¿Tiku'n ma baj tasyalina ox maj tburra? 
Akine ma chin ule makolte tbeya, porque aju tbeya k'i'n mya ba'n tuj nwitze. 

33Ox maj ma chin ilwaje tu'n tburra ex ma tz'el tcumin tib wi'je. Nokwit minti' 
sel tcumin tib wi'je, mawtlo cyima wu'ne atzunte tburra minti'wtlo xcyim. 

34Xi ttzak'we'n Balaam te t-anjel Kman: —Ma chin binchane il, minti'tok ba'n 
wu'ne ka aya otok cub ten tuj be makolte weye. Ka mya ba'n ma tz'ela tuj twitza 
aju nbeye lu, jacu chin aj meltz'aje, chi Balaam. 

35Xi ttzak'we'n t-anjel Kman: —Ba'n tu'n t-xi'ya cyuc'il xjal lu, pero o'cx k'manxa 
aju cxel nma'ne teya, chi t-anjel Kman. Xi'tzun Balaam cyuc'il ke nejenel otok che 
tzaj t-sama'n Balac. 

C'met Balaam tu'n Balac 

36Tej tbinte Balac ka cyja'tok ttzaj Balaam, etz canul ti'j tuj jun tnam tuj tx'otx' 
Moab ttxlaj nima Arnón, tujx tmojonil ttx'otx', 

37ex xi tma'n te: —Ma ntxoca cab maj. ¿Tiku'n pen ma tzaja? ¿Kapelo ma ximana 
ti'j ka mlay jaw nnimsa'na? 

38Xi ttzak'we'n Balaam: —Lu kine lu ma chin ule tuc'ila. Minti' woclene tu'n 
nyoline tuj wexe nnable; nok o'cx chin yolile ti'j yol tzul tma'n Dios weye. 

39Xi'tzun Balaam tuc'il Balac tuj Quiriat-huzot, 

40atzun xi tma'n Balac tu'n cycub byet wacẍ ex ẍne'l ex tu'n t-xi k'o'n ch'in te 
Balaam ex cye nejenel uc'intok tu'n. 

41Te prim te juntl k'ij ic' uc'in Balaam tu'n Balac tu'n cyjax twi witz Baamot-baal 
tbi, jatum k'ancha'ltok ttxa'nile cycampament aj Israel. 

Números 23 

1Xitzun tma'n Balaam te Balac: —Binchan baja wuk altar te patbil chojbil, ex 
byoncuya wuk tal tor ex wuk tman ẍne'l. 

2Banttzun tu'n Balac ic tza'nx otok tma Balaam, ex cub cypatun jun tal tor ex jun 
tman ẍne'l tibaj teyle junjun altar. 

3Xi tma'n Balaam te Balac: —Tencja cytxlaj chojbil, atzun weye chin xe'le 
que'yilte ka ma tzaj Kman canul wi'je, ex jacutzun txi nma'ne teya aju tzul tyec'un 
weye. Xi'tzun Balaam twi' jun tz'la'j witz. 

4Cub tyec'un tib Dios twitz Balaam, ex tma Balaam cyja': —Ma jaw nbincha'ne 
wuk altar ex ma cub npatune jun tal tor ex jun tman ẍne'l tibaj teyle junjun altar. 

5Tzajtzun tma'n Kman te Balaam alcye tu'n t-xi tma'n ex tma: —Txi'ya jatum ta' 
Balac ex k'manxa te aju cxel nma'ne teya. 

Tnejel yol tma Balaam 

6Ul meltz'aj Balaam jatum ta'tok Balac, ex lu Balac wa'ltok cytxlaj ke chojbil, 
cyuc'ix cycyakil nejenel cye aj Moab. 

7Xitzun tma'n Balaam aju yol lu: Max cywi witz tuj tjawitz k'ij ex max tuj Aram 
ma chin tzaj ti'n Balac aju rey cye aj Moab. Chitzun weye: Tzaja, kaninxa mya 
ba'n cyibaj aj Israel. Tzaj naja tu'n t-xi tkanina tu'n cynaj ke xjal tiyjil Jacob. 

8Pero ¿tza'n tten tu'n t-xi nkanine mya ba'n cyibaj keju minti' in tzaj tk'o'n Dios 
mya ba'n cyibaj? ¿Tza'n tten tu'n t-xi nkanine tu'n cynaj keju minti' ma tzaj tma'n 
Dios tu'n cynaj? 

9Max twi pic lu ma che wile, max cywi' ke tz'la'j witz lu ma che wile: Jun tnam 
xjal pa'maj, junxitl tmod ic tza'n txkantl xjal. 

10Ic cyajlal ic tza'n tkukil tx'otx'; ¿alcye jun jacu bant tajlante tcyajin part cybet? 
Nokwit ba'n ncyime ic tza'n ke xjal tz'aklxix, ex icwit bajsbil weye ic tza'n cye aj 
Israel, chi Balaam baj tma'n. 

11Xitzun tma'n Balac te Balaam: —¿Ti ma tbinchaya wi'je? Ma tzaj wi'ne tu'n t-
xi tkanina mya ba'n cyibaj wajk'oje, atzun teya ma tz'oc tena cy'iwlalte cye. 

12Atzunte Balaam xi ttzak'we'n: —¿Myapetzun bi'x xi nma'ne teya ka o'cx tu'n t-
xi nma'ne aju ctzajel tma'n Kman weye? 

13Xi tma'n juntl maj Balac: —Ko' wuc'ile tuj juntl lugar jatum o'cx ttxa'n tnam 
ctila'ya, ex mya tcyakil tnam ctila'ya. Kaninxa mya ba'n cyibaj max ma chixin. 

14Xitzun k'i'n Balaam tu'n Balac tuj chk'ajlaj Zofim tuj tiwitz tx'otx' twi witz 
Pisga; atzun jaw tbincha'n wuktl altar, ex cub tpatun jun tal tor ex jun tman ẍne'l 
tibaj teyle junjun altar. 

15Xi tma'n Balaam te Balac: —Tencja cytxlaj chojbil, atzun weye ma chinxe canul 
ti'j Dios ma chixin. 

16Etztzun Kman canul ti'j Balaam ex tzaj tma'n te alcye yol tu'n t-xi tma'n, ex chi 
cyja': —Txi'ya jatum ta' Balac ex k'manxa te aju cxel nma'ne teya. 

17Ul meltz'aj Balaam jatum ta'tok Balac wa'ltok cytxlaj ke chojbil, cyuc'ix ke 
nejenel cye aj Moab. Xi tkanin Balac te Balaam: —¿Alcye ma tma Kman teya? 

Tcabin yol tma Balaam 

18Xitzun tma'n Balaam cyja': Aya Balac tcy'ajal Zipor, we'cuya ex chin tbintza. 

19Ate Dios mya ic tten ic tza'n jun xjal; minti' nnic'an yol ex misicyer in baj 
tch'expu'n t-ximbetz. Ka ma tma jun ti'xti tu'n tbant tu'n, in bant tu'n. Ka ma tzaj 
ttziyan jun yol, in japun tu'n. 

20K'ma'maj weye tu'n cycub ncy'iwla'ne aj Israel. Ma che cub tcy'iwla'n Dios ex 
mlay bant tu'n tbaj nch'expu'ne. 

21Minti' jun sbubl o ilwaj ti'j tiyjil Jacob ex mi jun mya ba'n o ilwaj cyi'j aj Israel. 
Ate Cyman aju Cydios at cyuc'il, ex toc cyu'n te cyrey. 

22Ate Dios etz k'inte cye tuj Ejipt; at nim cyipun ic tza'n wacẍ te tjak' c'ul. 

23Ka ma che oc cy'a'n tiyjil Jacob mlay che c'ixbisanjtz; ka ma che oc cy'a'n aj 
Israel cyu'n chman mlay che naj cyu'n. Ja'lo cxel k'met cyi'j aj Israel cyja': 
Cyque'yinxe nic'pun ma tbincha Dios cyi'j. 

24Aju tnam lu ic tten ic tza'n jun balun in jaw we', mi jun jacu xcye' ti'j, mlay 
tz'ojlan ka na'nxtok tbaj tcanb ex ka na'nxtok tbaj tchc'el ju otok tzyet tu'n, chi 
Balaam. 

25Xitzun tma'n Balac te Balaam: —Yaque minti'x in tzaj tkanina mya ba'n tibaj 
tnam lu, ax icx mi'n cub tcy'iwla'na. 

26Xitzun ttzak'we'n Balaam: —¿Baka minti' xi nma'ne teya ka o'cx aju ctzajel 
tma'n Kman weye atzunju cbantel wu'ne? 

27Xitzun tma'n Balac te Balaam: —Binchama xtalbil ko' wuc'ile tuj juntl lugar, 
kapelo ba'n jacu tz'ela tuj twitz Dios tu'n t-xi tkanina mya ba'n cyibaj aj Israel 
max ma chixin. 

28Cyja'tzun tten xi uc'in Balaam tu'n Balac twi witz Peor, jatum k'ancha'lin tzkij 
tx'otx'. 

29Xi tma'n Balaam te Balac: —Binchan jawa wuk altar tzalu ex byoncuya wuk tal 
tor ex wuk tman ẍne'l. 

30Banttzun tu'n Balac ic tza'nx otok tma Balaam te, ex cub tpatun jun tal tor ex 
jun tman ẍne'l tibaj teyle junjun altar. 

Números 24 

Toxin yol tma Balaam 

1Tej otok tz'el tnic' Balaam ti'j ka ba'n otok tz'ela tuj twitz Kman tu'n cycub 
cy'iwlet aj Israel, ya minti' oc ten k'ijal ic tza'n otok tbincha junjun maj, nok o'cx 
cyja' xi tque'yin tumlal tzkij tx'otx'. 

2Tej ttil Balaam ke aj Israel tuj c'lojintok cyten ic tza'nx cyiyjil, ul T-xew Dios 
tuc'il, 

3ex xi tma'n Balaam ke yol lu: Atzun tkanil jlu tu'n Balaam aju tcy'ajal Beor, aju 
xinak nne'l tnic' ti'j tcyakil, 

4aju in tbi'n tkanil in tzaj tma'n Dios te, in cub tz'ak twitz tx'otx' ex in til aju in 
tzaj tyec'un Dios te, aju at tipumal tu'n tbant tcyakil tu'n, ex nne'l tnic' ti'j. 

5Akeye tiyjil Jacob, tbanilxix che que'yin ke cyjaye, xbalun ja; tbanilxix che 
que'yin cynajbile, akeye aj Israel. 

6Ic che que'yin ic tza'n ke chk'ajlaj matij, ic tza'n cykan awal ttzi nima, ic tza'n 
cykan áloes awa'n tu'n Kman, ex ka ic tza'n cykan wi'ten ttzi a'. 

7Ctel nim a' te cyc'a aj Israel ex te a'lbil cyawal, mas nim tipumal cyrey ctel ic 
tza'n te Agag, ex c'oquel tcawbil te ma'xix. 

8Ate Dios etz k'inte cye tuj Ejipt; at nim cyipun ic tza'n wacẍ te tjak' c'ul. Che najel 
ke nasyon cyu'n akeju in che k'ojin cyi'j. Che najel aj k'oj cyu'n aj Israel, cbajel 
cytokin cybakil ex che bajel cyc'ixbisa'n tu'n plech. 

9Ic cyten aj Israel ic tza'n jun balun ex ic tza'n jun ttxu balun oc tcub tan, mi a'l 
jun ba'n tjaw c'asunte te. Akeye aj Israel, cy'iwla'nxwit aju cbel cy'iwlante cyeye, 
ex tzajxwit mya ba'n cyibaj keju in che kanin mya ba'n cyibaje, chi Balaam. 

10Tejtzun tbinte Balac jlu, tzaj nim tk'oj ti'j Balaam, oc ten tz'ajil tk'ab tu'n tk'oj 
ex tma: —Ma tzaj ntxco'na tu'n t-xi tkanina mya ba'n cyibaj wajk'oje, atzun ja'lo 
ma bant-xi ox maj ma che cub tcy'iwla'na. 

11Taja tjaya; nej otok txi ntziyane teya tu'n t-xi nk'o'ne nimbil teya, pero minti' 
ma tak' Dios ambil tu'n t-xi nk'o'ne nimbil teya, chi Balac. 

12Atzunte Balaam xi ttzak'we'n: —Bi'x xi nma'ne cye t-sanjela akeju e pon t-
sama'na wuc'ile, nchiye cyja': 

13masque tzaj tk'o'n Balac tcyakil k'an pwak ex sak pwak at tuj tja, mlay bant 
tu'n wic'e tibaj yol ctzajel tma'n Kman weye, misicyer tu'n nbinchanteye jun ba'n 
ex ka mya ba'n wu'nx wibe; nok o'cx tu'n t-xi nma'ne aju tzul tma'n Kman weye. 

14Weye chin ajele tuj ntanmiye, pero na'nxtok waje, cxel nma'ne teya aju cbantel 
cyu'n tnam xjal lu cyi'j ke ttanmila tuj tk'ijlalil tzul. 

Tcyajin yol tma Balaam 

15Octzun ten Balaam k'malte ju yol tzaj k'ma'n te tu'n Dios, chi cyja': Atzun tkanil 
jlu tu'n Balaam aju tcy'ajal Beor, aju xinak nne'l tnic' ti'j tcyakil, 

16aju in tbi'n tkanil in tzaj tma'n Dios te, ex ojtzki'n tu'n aju ba'n tu'n Dios ma' t-
xilen; in cub tz'ak twitz tx'otx' ex in til aju in tzaj tyec'un Dios te, aju Tajaw 
Tcyakil, ex nne'l tnic' ti'j. 

17Nne'l ch'in nnic'e ti'j aju cbajel tuj tk'ijlalil tzul, at jun in xi nque'yine, pero 
najchak ta'. At jun che'w cjawil jlet cyxol tiyjil Jacob, jun rey cjawil jlet cyxol aj 
Israel. Cbel tpach'u'n cywi' aj Moab ex che najel cycyakil tiyjil Set tu'n. 

18Cbel ti'j Edom tu'n, ex c'elel cytx'otx' aj Seir tu'n, aju aj k'oj ti'j. Atzun tnam 
Israel c'oquel nimxix tipun. 

19Cjawil jlet jun nejenel cyxol tiyjil Jacob ex che najel tu'n akeju otok che cyaj ten 
tuj tnam, chi Balaam. 

20Ex o til Balaam aju tnam Amalec, ex xi tma'n aju yol tzaj k'ma'n te tu'n Dios, chi 
cyja': Ate Amalec jun tnam mas ma' toclen cywitz cycyakil mastl tnam, pero aju 
bajsbil te, cbel xitj te jumajx. 

21Ax icx o til ke aj Ceney, ex xi tma'n aju yol tzaj k'ma'n te tu'n Dios, chi cyja': 
Akeye aj Ceney, masque cyuwxix tten cyjaye, masque tocx cyjaye tuj pic, 

22pero il ti'j che bajel xitj, ex che xel k'i'ne pres cyu'n aj Asiria. 

23Ax icx xi tma'n juntl yol tzaj k'ma'n te tu'n Dios: Ay ¿alcye jun cyjel ank'in oc 
tbant jlu tu'n Dios? 

24Che tzajel ke barc ttzi mar te Chipre, ex cbajel xitj cytanmi aj Asiria ex cytanmi 
aj Heber cyu'n, pero ax icx cye che najel te jumajx, chi Balaam. 

25Tbajlenxi jlu, cubtzun be tu'n Balaam ex aj tja. Ax icx te Balac xi ti'n tbe. 

Números 25 

E c'ulun aj Israel twitz tilbilal Baal-peor 

1Tej cyten aj Israel tuj lugar Sitim, e oc ten ke xinak yaẍil cyuc'il ke xu'j aj Moab, 

2atzun ke xu'j lu e je'x txconte cye tu'n cyxi' cyuc'il oc t-xi cyk'o'n chojbil cye 
cydios. Atzun cye aj Israel ajun ke e wa'n ti'j ju wabj lu, ex e oc ten c'ulul cywitz 
cydios aj Moab; 

3cyja'tzun tten e oc ten aj Israel c'ulul twitz tilbilal Baal-peor. Tzaj nimxix ttx'u'jil 
Kman cyi'j aj Israel, 

4ex xi tma'n te Moisés cyja': —Chmon oca cycyakil nejenel cye tnam xjal, ex che 
tyoban jawa ke cywitz cycyakil xjal, tu'ntzun tchewix nk'oje cyi'j aj Israel, chi 
Kman. 

5Xitzun tma'n Moisés cye keju cyoc te jwes cyxol aj Israel: —Teyle junjun cyeye 
ba'n tu'n tcub cybyo'ne ke xinak ax cyiyjile, akeju ma che oc lpe' tu'n cyc'ulun 
twitz tilbilal Baal-peor. 

6At jun aj Israel pon ti'n jun xu'j aj Madián max tja, ex twitz Moisés ex cywitz 
cycyakil aj Israel tbincha jlu, tej matok in che ok' aj Israel ttzi ja xbalun te mojbabl 
tibil. 

7Atzunte Finees aju tcy'ajal Eleazar ex tal tchman pal Aarón, tej ttil jlu jaw we' 
cyxol aj Israel, xi ti'n jun lans, 

8ex xi lpe' ti'j xinak aj Israel tejxi tpon max tuj tja. Atzun xi t-xayu'n lans tuj 
cyc'u'j, tza'nx te xinak aj Israel, ax icx te xu'j aj Madián. Cyja'tzun tten o we' tx'u'j 
yabil, aju in che naj aj Israel tu'n, 

9pero otok che cyimxe 24,000 aj Israel. 

10Tzajtzun yolin Kman tuc'il Moisés ex tma: 

11—Tu'n Finees ma chewix nk'oje cyi'j aj Israel, porque icx te tmod ic tza'n weye, 
minti' in cub tuj twitz tu'n cyc'ulun aj Israel twitz junxitl dios. Tu'ntzun jlu ma 
we' nk'oje cyi'j aj Israel. 

12Cyja'tzun k'manxa te Finees: Cyjel bant ti'j jun nyole te tzalajbil tuc'il. 

13Te jumajx cxel nk'o'ne te ex cye tiyjil aju oclenj te pal, porque ma tzaj ta'w tuj 
tanmi tu'n tlaj mya ba'n in cybincha'n xjal nwitze; ex tu'nju ba'n ma tbincha, ma 
cub nnajsa'ne cyil aj Israel, chi Kman. 

14Zimri tbi aju xinak aj Israel xi xayu'n lans tuj tc'u'j junx tuc'il xu'j aj Madián; 
tcy'ajal Salu jlu ex atok toc te nejenel cye jun c'loj tiyjil Simeón. 

15Atzunju xu'j aj Madián Cozbi tbi ex tme'jel Zur, aju nejenel cye jun c'loj cyiyjil 
aj Madián. 

16Tzaj yolin Kman tuc'il Moisés ex tma: 

17—Cyoc tzokpaje cyi'j aj Madián ex cybyon cube ke, 



301 

 

 
Mam del Norte 

© 1993 Sociedades Bíblicas Unidas. 
  

 

 

18tu'nju o cyajbe tu'n tcub cyi'je cyu'n tu'n sbubl, ex o cybincha tu'n cyc'ulune 
twitz tilbilal Baal-peor, ic tza'n o tbincha Cozbi aju tme'jel jun nejenel cye aj 
Madián, aju cyim tu'n lans tej ttzaj nsama'ne tx'u'j yabil cyibaj aj Israel tu'n tlaj 
e c'ulun twitz tilbilal Baal-peor, chi Kman. 

Números 26 

Jaw juntl ac'aj cyajlal aj Israel 

1Tic'lenxi tx'u'j yabil lu, tzaj yolin Kman tuc'il Moisés ex tuc'il Eleazar aju tcy'ajal 
pal Aarón ex tma: 

2Cyi'n jawe cyajlal cycyakil aj Israel ic tza'nx cyajlal junjun c'loj; ctzajelx ke' 
cyu'ne cyi'j keju ma japun winkin abk'i cyu'n ex ma bant tu'n cyxi' tuj k'oj. 

3Tujtzun tchk'ajlajil tx'otx' Moab aju tcub ttzi nima Jordán, tumlal twitz Jericó, xi 
tma'n Moisés ex ju pal Eleazar cye aj Israel 

4tu'n tjaw cyi'n cyajlal ke xinak otok japun winkin abk'i cyu'n, ic tza'nx otok tzaj 
tma'n Kman te Moisés. Atzun ke aj Israel e je'tz tuj Ejipt jlu: 

5Ke c'loj tiyjil Rubén aju nej tcy'ajal Israel, atzun ke jlu: ke tiyjil Enoc, ke tiyjil 
Falú, 

6ke tiyjil Hezrón ex ke tiyjil Carmi; 

7tza'nx tajlal jaw, japun 43,730 xinak tiyjil Rubén. 

8Aju tcy'ajal Falú, atzun Eliab, 

9ex ke tcy'ajal Eliab atzun ke jlu: Nemuel, Datán ex Abiram. Ate Datán tuc'ix 
Abiram akeju attok cyoclen cyxol ke xjal k'ol nabl, jaw cyi'n cyib ti'j Kman ex ti'j 
Moisés ex Aarón junx tuc'il Coré; 

10pero el c'abchaj tx'otx' ex e je'x tz'ak cycabil tuj, tuc'ix Coré xi tz'ak tej cybaj 
cyim keju mojl cyyol cyuc'il, ex tej cybaj cyim 250 xinak tu'n k'ak'. Ajben jlu te 
jun yec'bil cye mastl. 

11Masque icju pero minti' e cyim tc'wa'l Coré. 

12Ke c'loj tiyjil Simeón, atzun ke jlu: Ke tiyjil Nemuel, ke tiyjil Jamín, ke tiyjil 
Jaquín, 

13ke tiyjil Zera ex ke tiyjil Saúl. 

14Tza'nx tajlal jaw, japun 22,200 xinak tiyjil Simeón. 

15Ke c'loj tiyjil Gad, atzun ke jlu: Ke tiyjil Zefón, ke tiyjil Hagui, ke tiyjil Suni, 

16ke tiyjil Ozni, ke tiyjil Eri, 

17ke tiyjil Arod ex ke tiyjil Areli. 

18Tza'nx tajlal jaw, japun 40,500 xinak tiyjil Gad. 

19Ke tcy'ajal Judá e cyim tuj tx'otx' Canaán, atzun ke jlu, Er tuc'ix Onán. 

20Ke c'loj tiyjil Judá, atzun ke jlu: Ke tiyjil Sela, ke tiyjil Fares ex ke tiyjil Zera. 

21Ke c'loj tiyjil Fares, atzun ke jlu: Ke tiyjil Hezrón ex ke tiyjil Hamul. 

22Tza'nx tajlal jaw, japun 76,500 xinak tiyjil Judá. 

23Ke c'loj tiyjil Isacar, atzun ke jlu: Ke tiyjil Tola, ke tiyjil Púa 

24ke tiyjil Jasub ex ke tiyjil Simrón. 

25Tza'nx tajlal jaw, japun 64,300 xinak tiyjil Isacar. 

26Ke c'loj tiyjil Zabulón, atzun ke jlu: Ke tiyjil Sered, ke tiyjil Elón ex ke tiyjil 
Jahleel. 

27Tza'nx tajlal jaw, japun 60,500 xinak tiyjil Zabulón. 

28Ke c'loj tiyjil José, atzun ke jlu: Manasés ex Efraín. 

29Ti'j Manasés, jun c'loj tiyjil Maquir; ti'j Maquir, jun c'loj tiyjil Galaad. 

30Ke c'loj cyiyjil Galaad, atzun ke tiyjil Jezer, ke tiyjil Helec, 

31Ke tiyjil Asriel, ke tiyjil Siquem, 

32ke tiyjil Semida ex ke tiyjil Hefer. 

33Ate Zelofehad aju tcy'ajal Hefer minti' tcy'ajal e tzaj, nok o'cx tme'jel, ex atzun 
cybi lu: Maala, Noa, Hogla, Milca ex Tirsa. 

34Tza'nx tajlal jaw, japun 52,700 xinak tiyjil Manasés. 

35Ke c'loj tiyjil Efraín, atzun ke jlu: Ke tiyjil Sutela, ke tiyjil Bequer ex ke tiyjil 
Tahán. 

36Ti'j Sutela at jun c'loj tiyjil Erán. 

37Tza'nx tajlal jaw, japun 32,500 xinak tiyjil Efraín. Atzun ke tiyjil José jlu, tuj 
c'lojin cyten ic tza'nx cyiyjil. 

38Ke c'loj tiyjil Benjamín, atzun ke jlu: Ke tiyjil Bela, ke tiyjil Asbel, ke tiyjil 
Ahiram, 

39ke tiyjil Sufam, ex ke tiyjil Hufam. 

40Ke c'loj tiyjil Bela, atzun ke jlu: Ke tiyjil Ard, ex ke tiyjil Naamán. 

41Tza'nx tajlal jaw, japun 45,600 xinak tiyjil Benjamín. 

42Ti'j Dan jun c'loj tiyjil Súham. 

43Tza'nx tajlal jaw, japun 64,400 xinak tiyjil Dan. 

44Ke c'loj tiyjil Aser, atzun ke jlu: Ke tiyjil Imna, ke tiyjil Isúi ex ke tiyjil Bería. 

45Ke c'loj tiyjil Bería, atzun ke jlu: Ke tiyjil Heber ex ke tiyjil Malquiel. 

46Ex attok jun tme'jel Aser, Sera tbi. 

47Tza'nx tajlal jaw, japun 53,400 xinak tiyjil Aser. 

48Ke c'loj tiyjil Neftalí, atzun ke jlu: Ke tiyjil Jahzeel, ke tiyjil Guni, 

49ke tiyjil Jezer ex ke tiyjil Silem. 

50Tza'nx tajlal jaw, japun 45,400 xinak tiyjil Neftalí. 

51Aju cyajlal aj Israel jaw, japun 601,730 xinak tu'n tcyakilx. 

Tza'n tten tu'n tcub sipet cytx'otx' aj Israel 

52Tzaj yolin Kman tuc'il Moisés ex tma: 

53Cyxoltzun ke xinak lu, cbel sipet tx'otx' ic tza'nx cyajlal ma jaw. 

54Te cye ke c'loj mas nim cybaj, cxel k'ot jun piẍ cytx'otx' mas matij, atzun cye ke 
c'loj nic'xi cybaj, cxel k'ot jun piẍ cytx'otx' mas nic'xi ch'in. Teyle junjun c'loj cxel 
k'ot jun piẍ cytx'otx' ic tza'n cyajlal ma jaw. 

55Tuj swert cbajel sipet tx'otx'. Teyle junjun c'loj cyiyjil tz'iban tuj list cxel tetzbil. 

56Cbajel sipet cyetzbil oc tjaw swert cyxol keju c'loj nim cybaj ax icx keju mya 
nim cybaj, chi Kman. 

Jaw cyajlal aj Leví 

57Ke c'loj tiyjil Leví e oc te tajlal tej tjaw cyajlal, atzun ke jlu: Ke tiyjil Gersón, ke 
tiyjil Coat ex ke tiyjil Merari. 

58At txkantl c'loj tiyjil Leví, atzun ke jlu: Ke tiyjil Libni, ke tiyjil Hebrón, ke tiyjil 
Mahli, ke tiyjil Musi ex ke tiyjil Coré. Ate Coat tman Amram. 

59Jaw moje' Amram tuc'il Jocabed aju tme'jel Leví, ex atzun itz'j Jocabed tej tten 
Leví tuj Ejipt. Ate Amram cyman Aarón, Moisés ex María, ex Jocabed tbi cytxu'. 

60Ke tcy'ajal Aarón, atzun ke jlu: Nadab, Abiú, Eleazar ex Itamar. 

61Pero otok cyim Nadab ex Abiú tu'nju cub cyk'o'n jun k'ak' twitz Kman, aju 
minti' otok txi k'ma'n cye tu'n tcub cyk'o'n. 

62Aju cyajlal ke xinak tiyjil Leví tzaj ke' cyi'j keju matok jun xjaw cyul-len itz'j, 
japun 23,000 tu'n tcyakilx. Ake jlu minti' otok che oc te tajlal cyuc'il mastl aj 
Israel, porque minti' jun cyetzbil tu'n t-xi k'o'n. 

63Atzun jun tajlal lu jaw cyi'j aj Israel tu'n Moisés ex tu'n pal Eleazar tuj 
tchk'ajlajil tx'otx' Moab, tcub ttzi nima Jordán tumlal twitz tnam Jericó. 

64Cyxol cycyakil jlu mi jun itz'xtok cyxol keju cu'x tz'iban cybi tej tjaw tnejel maj 
cyajlal cyu'n Moisés ex Aarón tuj tzkij tx'otx' t-xe witz Sinaí, 

65porque otok tma Kman tu'n cycyim tuj tzkij tx'otx'. Cyja'tzun misicyer jun cye 
cyaj ank'in, nok o'cx te Caleb aju tcy'ajal Jefone, tuc'ix Josué aju tcy'ajal Nun. 

Números 27 

Aju cyetzbil cyme'jel aj Israel 

1Cyxol ke tiyjil Manasés attok jwe' xu'j cyerman cyib, ex atzun cybi jlu: Maala, 
Noa, Hogla, Milca ex Tirsa. Ake jlu tme'jel Zelofehad aju tcy'ajal Hefer, atzunte 
Hefer tcy'ajal Galaad, atzunte Galaad tcy'ajal Maquir, atzunte Maquir tcy'ajal 
Manasés ex atzunte Manasés tcy'ajal José. 

2E je'x ke xu'j lu ttzi ja xbalun te mojbabl tibil tu'n cyyolin tuc'il Moisés, tuc'il pal 
Eleazar ex cyuc'il ke nejenel cye tnam xjal, ex xi cyma'n cye cyja': 

3Aju kmane cyim tuj tzkij tx'otx', pero mya ajun oc tk'on tib cyuc'il jun c'loj xjal 
e je'x lpe' ti'j Coré, akeju jaw cyi'n cyib ti'j Kman. O cyim te, pero tu'n tex til, ex 
minti' jun tcy'ajal tzaj. 

4Pero mya tuj tumel tu'n tnaj tbi ktzan kmane cyxol txkantl c'loj tiyjil nok tu'nju 
minti' jun tcy'ajal o tzaj. Cyk'ontze jun piẍ tx'otx' keye cyxol terman ktzan kmane, 
che chi xu'j lu. 

5Atzunte Moisés xi tkanin te Kman alcye tu'n tbant tu'n ti'j jlu. 

6Tzajtzun ttzak'we'n Kman te Moisés cyja': 

7Tuj tumelxix ta' aju in cyma'n ke tme'jel Zelofehad. K'onxa jun piẍ cytx'otx' 
cyxol ke terman ktzan cyman, ex k'onxtzuna tetzbil ktzan cyman cye. 

8K'manxa cye aj Israel cyja': Oc tcyim jun cye ex ka minti' jun tcy'ajal otok tzaj, 
tetzun tme'jel cxel k'ot tetzbil; 

9katzun minti' jun tme'jel, cyetzun terman cxel k'ot tetzbil; 

10katzun minti' jun terman, cyetzun terman tman cxel k'ot tetzbil, 

11ex katzun minti' jun terman tman, tetzun jun xjal mas at t-xilen tuc'il cxel k'ot 
tetzbil. A jlu jun ley cyjel ten cye aj Israel, ic tza'nx ma txi nma'ne teya, chi Kman 
te Moisés. 

Jaw sc'o'n Josué tu'n Dios tu'n toc te t-xel Moisés 
Deuteronomio 31.1-8 

12Tzaj tma'n Kman te Moisés cyja': —Tjaxa twi witz Abarim, ex que'yinxa aju 
tx'otx' cxel nk'o'ne cye aj Israel. 

13Tbajlenxitzun tque'yina tx'otx', cymeltzuna ex cpola cyuc'il ktzan tchmana ic 
tza'n ktzan ttzica Aarón, 

14tu'nju cycabile e ic'e tibaj nyole xi nma'ne cyeye tuj tzkij tx'otx' Zin, tej cyoc ten 
tnam xjal yolil mya ba'n wi'je, ex minti' inx cynimane cywitz xjal tej cyoc ten 
kanil cyc'a a', chi Dios. Atzun o baj jlu ttxlaj twi a' Meriba tuj Cades tuj tzkij tx'otx' 
Zin. 

15Xitzun tma'n Moisés te Kman: 

16—Nman Dios, aya in tzaj k'onte cychwinklal cycyakil xjal; ja'lo sc'o'n jawa juntl 
nejenel cye tnam xjal etzan tu'na, tu'n tcub nej cywitz 

17oc cyex tuj k'oj ex oc cyajtz meltz'aj, ex tu'n toc te ẍaklul cye nok jatum tu'n 
cyxi', tu'ntzun mi'n cyoc ic tza'n ẍne'l minti' pastor cyi'j, chi Moisés. 

18Atzunte Kman tzaj ttzak'we'n te Moisés: —K'intza Josué aju tcy'ajal Nun, aju 
xinak lu at nim tnabl wu'ne; k'o'n cuba tk'aba tibaj, 

19k'oncuya twitz pal Eleazar ex cywitz cycyakil tnam xjal, k'onxa toclen cywitz 
cycyakil xjal 

20ex k'onx mij toclena te, tu'ntzun t-xi cyniman cycyakil tnam xjal aj Israel. 

21Pero il ti'j tu'n t-xi' Josué tuc'il pal Eleazar, tu'ntzun ttzaj tkanin Eleazar weye 
tu'n Urim alcye tu'n tbant. Te tibajxi, atzunte Josué cxel k'mante cye cycyakil xjal 
alcye cbantel cyu'n, chi Kman. 

22Tbinchatzun Moisés ic tza'nx otok tzaj tma'n Kman te. Tzaj k'i'n Josué tu'n 
Moisés ex cub tk'o'n twitz pal Eleazar ex cywitz cycyakil tnam xjal, 

23cubtzun tk'o'n tk'ab Moisés tibaj, ex xi tk'o'n toclen ic tza'nx otok tma Kman te. 

Números 28 

Ke oyaj tu'n cyxi k'ot tcyakil k'ij 

Éxodo 29.38-46 

1Tzaj yolin Kman tuc'il Moisés ex tma: 

2K'manxa cye aj Israel tu'n mi'n t-xi cycolin tu'n ttzaj cyk'o'n cyoyaj weye, akeju 
patun in che cub cyuj ke nink'ij banimaj ti'j, te jun oyaj at tc'oc'jal in chin tzalaje 
ti'j. 

3Ax icx k'manxa cye: Akeju oyaj tu'n tcub cypatun te weye, atzun ke jlu: Tcyakil 
k'ij cbel cypatun cabe tal tman ẍne'l te jun abk'i ke ex minti' cypaltil; 

4jun cbel patit te prim ex juntl te kale, 

5tuc'ix cabe libr arin tbanilxix xyok'imaj tuc'il jun litr aseyt nne'l ti'j twitz olivo. 

6Atzunju chojbil lu tu'n tcub patit tcyakil k'ij, ic tza'n xi nma'ne cye t-xe witz 
Sinaí, te jun oyaj at tc'oc'jal in chin tzalaje ti'j, 

7tuc'ix jun litr oyaj vin, tu'n t-xi cyk'o'n ti'j junjun tal ẍne'l. Cbel ket vin lu nwitze 
twitz njaye. 

8Aju tcabin tal tman ẍne'l cbel patit te chojbil te kale, tuc'ix oyaj ti'j twitz awal ex 
ju oyaj ti'j ta'l twitz uva, ic tza'nx ju oyaj cxel cyk'o'n te prim. Jun oyaj lu patun in 
cub at tc'oc'jal in chin tzalaje ti'j. 

Ke oyaj tu'n cyxi k'ot cyuj k'ij te ojlabl 

9Cyuj ke k'ij te ojlabl ctzajel cyk'o'n cabe tal tman ẍne'l te jun abk'i ke ex minti' 
cypaltil, tuc'ix cyaje libr arin tbanilxix xyok'imaj tuc'il aseyt te jun oyaj ti'j twitz 
awal, tuc'ix oyaj ti'j ta'l twitz uva. 

10Atzun oyaj jlu tu'n tcub patit cyuj ke k'ij te ojlabl, ex part aju oyaj in cub patit 
tcyakil k'ij tuc'ix oyaj ti'j ta'l twitz uva. 

Ke oyaj tu'n cyxi k'ot cycyakil xjaw 

11Tuj tnejel k'ij te teyle junjun xjaw ctzajel cyk'o'n ke chojbil patun in che cub te 
weye, ex atzun ke jlu: Cabe tal tor, jun tman ẍne'l ex wuk tal tman ẍne'l ma te jun 
abk'i ke, ex cycyakil ke jlu minti' cypaltil. 

12Ti'j teyle junjun tal tor ctzajel cyk'o'n kak libr arin tbanilxix xyok'imaj tuc'il 
aseyt, atzun ti'j tman ẍne'l ctzajel cyk'o'n cyaje libr arin xyok'imaj tuc'il aseyt, 

13ex ti'j teyle junjun tal tman ẍne'l ctzajel cyk'o'n cabe libr arin xyok'imaj tuc'il 
aseyt. Atzun jun oyaj jlu patun in cub at tc'oc'jal in chin tzalaje ti'j. 

14Ti'j teyle junjun tal tor, ctzajel cyk'o'n cabe litr oyaj ta'l twitz uva, ex jun litr 
tuc' mey ti'j tman ẍne'l, ex jun litr ti'j teyle junjun tal tman ẍne'l. Atzun ke chojbil 
lu patun tu'n cycub oc cytzaj que'yin xjaw tcyakil maj tuj abk'i. 

15Ax icx ctzajel cyk'o'n jun tman chip weye te chojbil cyil oc cytzaj que'yin xjaw, 
ex part ke chojbil patun in che cub tcyakil k'ij, tuc'ix oyaj ta'l twitz uva in che'x 
k'ot cyi'j. 

Ke oyaj tu'n cyxi k'ot tuj Xjan K'ij 
Levítico 23.5-8 

16Tuj cyajlaj tajlal tnejel xjaw te abk'i cbel cyic'sa'n Xjan K'ij te weye, 

17ex tuj olaj tajlal ax xjaw lu cbel cyic'sa'n jun nink'ij. Wuk k'ij che wa'l pan minti' 
t-samel tuj tu'n tjaw mal tc'u'j. 



307 

 

 
Mam del Norte 

© 1993 Sociedades Bíblicas Unidas. 
  

 

 

18Tuj tnejel k'ij nink'ij lu, c'oquel jun buyj tibil xjan cyu'n, ex mi jun ba'n tu'n 
tak'nan tuj k'ij lu. 

19Tujx k'ij lu cbel cypatun te chojbil weye, cabe tal tor, jun tman ẍne'l, ex wuk tal 
tman ẍne'l ma te jun abk'i ke, ex cycyakil ke jlu minti' cypaltil. 

20Cyi'j ke chojbil lu ctzajel cyk'o'n arin xyok'imaj tuc'il aseyt: Ti'j junjun tal tor, 
kak libr arin, ti'j tman ẍne'l, cyaje libr 

21ex ti'j junjun tal tman ẍne'l cabe libr. 

22Ax icx cxel cyk'o'n jun tman chip te chojbil cyil. 

23Atzun jlu cxel cyk'o'n, ex part aju chojbil patun in cub tcyakil prim. 

24Ictzun ctembil cyu'n teyle junjun k'ij tuj wuk k'ij nink'ij lu, te jun oyaj patun in 
cub at tc'oc'jal in chin tzalaje ti'j. A jlu cxel cyk'o'n, ex part aju chojbil cbel patit 
tcyakil k'ij junx tuc'il oyaj ta'l twitz uva. 

25Ax icx tuj twukin k'ij te nink'ij lu c'oquel jun buyj tibil xjan cyu'n, ex mi jun ba'n 
tu'n tak'nan tuj k'ij lu. 

Ke oyaj cyi'j tnejel cywitz awal 
Levítico 23.9-22 

26Tuj nink'ij cyi'j tnejel cywitz awal, oc t-xi cyk'o'n aju tnejel ac'aj twitz awal 
weye, ex ka aju nink'ij oc tjapun baj wuk seman tbajlenxi Xjan K'ij, ax icx c'oquel 
jun buyj tibil xjan cyu'n, ex mi jun ba'n tu'n tak'nan tuj k'ij lu. 

27Cbel cypatun cabe tal tor, jun tman ẍne'l ex wuk tal tman ẍne'l ma te jun abk'i 
ke, te chojbil weye at tc'oc'jal in chin tzalaje ti'j. 

28Cyi'j ke chojbil lu ctzajel cyk'o'n arin xyok'imaj tuc'il aseyt: Ti'j junjun tal tor 
kak libr arin, ex ti'j tman ẍne'l cyaje libr, 

29ex cabe libr ti'j junjun tal tman ẍne'l. 

30Ax icx ctzajel cyk'o'n jun tman chip te chojbil cyil. 

31Cbel cypatun ke chojbil lu, tuc'ix twitz awal ex ta'l twitz uva in xi k'ot cyi'j, ex 
part ke chojbil patun in che cub tcyakil k'ij. Ke alumaj cxel cyk'o'n te chojbil, il 
ti'j minti' cypaltil. 

Números 29 

Aju nink'ij tu'n cyk'ajt chun 

Levítico 23.23-25 

1Tuj tnejel k'ij te twukin xjaw c'oquel jun buyj tibil xjan cyu'ne. Mi jun ba'n tu'n 
tak'nan tuj k'ij lu. Atzun k'ij tu'n cyoc k'ajtzet ke chun. 



308 

 

 
Mam del Norte 

© 1993 Sociedades Bíblicas Unidas. 
  

 

 

2Tujx k'ij lu cbel cypatune jun tal tor, jun tman ẍne'l ex wuk tal tman ẍne'l ma te 
jun abk'i ke, te jun oyaj at tc'oc'jal in chin tzalaje ti'j, ex cycyakil ke jlu minti' 
cypaltil. 

3Cyi'j ke chojbil lu ctzajel cyk'o'ne arin xyok'imaj tuc'il aseyt: Ti'j tal tor kak libr, 
ti'j tman ẍne'l cyaje libr, 

4ex ti'j junjun tal tman ẍne'l cabe libr. 

5Ax icx ctzajel cyk'o'ne jun tman chip te chojbil cyile, 

6ex part ke oyaj in che cub patit teyle junjun xjaw, ex part ke chojbil in che cub 
patit tcyakil k'ij, tuc'ix oyaj ti'j twitz awal ex ta'l twitz uva in xi k'ot cyi'j ic tza'nx 
in tma'n ley. Tcyakil jlu jun oyaj te weye patun in cub at tc'oc'jal in chin tzalaje 
ti'j. 

Ke oyaj tu'n cyxi k'ot tuj k'ij oc tnajset cyil xjal 
Levítico 23.26-32 

7Tuj laj tajlal tex twukin xjaw ax icx c'oquel jun buyj tibil xjan cyu'ne. Tuj k'ij lu 
cbel cyyo'ne we'yaj, ex mi jun ba'n tu'n tak'nan. 

8Cbel cypatune jun tal tor, jun tman ẍne'l, ex wuk tal tman ẍne'l ma te jun abk'i 
ke, te jun oyaj at tc'oc'jal in chin tzalaje ti'j, ex cycyakil ke jlu minti' cypaltil. 

9Cyi'j ke chojbil lu ctzajel cyk'o'ne arin xyok'imaj tuc'il aseyt: Ti'j tal tor kak libr, 
ti'j tman ẍne'l cyaje libr, 

10ex ti'j junjun tal tman ẍne'l cabe libr. 

11Ax icx ctzajel cyk'o'ne jun tman chip te chojbil cyile, ex part ke chojbil ctzajel 
cyk'o'ne tu'n tnajset cyile tuj k'ij te najsbil il, ex part ke chojbil patun in che cub 
tcyakil k'ij tuc'ix oyaj ti'j twitz awal ex ta'l twitz uva in xi k'ot cyi'j. 

Ke oyaj tu'n cyxi k'ot tuj nink'ij oc cyjaw binchet tal ja t-xak tze'yin cywi' 
Levítico 23.33-44 

12Tuj olaj tajlal twukin xjaw c'oquel jun buyj tibil xjan cyu'ne. Mi jun ba'n tu'n 
tak'nan tuj k'ij lu. Wuk k'ij cbel cyic'sa'ne nink'ij te nimbil weye. 

13Tuj tnejel k'ij ctzajel cyk'o'ne weye oxlaj tal tor, cabe tman ẍne'l, ex cyajlaj tal 
tman ẍne'l ma te jun abk'i ke, te chojbil patun in cub at tc'oc'jal in chin tzalaje ti'j. 
Cycyakil ke jlu minti' cypaltil. 

14Cyi'j ke chojbil lu ctzajel cyk'o'ne arin xyok'imaj tuc'il aseyt: Ti'j junjun tal tor 
kak libr, ti'j junjun tman ẍne'l cyaje libr, 

15ex ti'j junjun tal tman ẍne'l cabe libr. 

16Ax icx ctzajel cyk'o'ne jun tman chip te chojbil cyile, ex part ke chojbil patun in 
che cub tcyakil k'ij tuc'ix oyaj ti'j twitz awal ex ta'l twitz uva in xi k'ot cyi'j. 

17Tuj tcabin k'ij ctzajel cyk'o'ne cablaj tal tor, cabe tman ẍne'l, ex cyajlaj tal tman 
ẍne'l ma te jun abk'i ke, ex cycyakil ke jlu minti' cypaltil. 

18Ax icx ctzajel cyk'o'ne ke oyaj ti'j twitz awal ex ta'l twitz uva cyi'j, ic tza'nx 
cyajlal tal tor, ke tman ẍne'l, ex ke tal tman ẍne'l, ic tza'nx in tma'n ley. 

19Ax icx ctzajel cyk'o'ne jun tman chip te chojbil cyile, ex part ke chojbil patun in 
che cub tcyakil k'ij tuc'ix oyaj ti'j twitz awal ex ta'l twitz uva in xi k'ot cyi'j. 

20Tuj toxin k'ij ctzajel cyk'one junlaj tal tor, cabe tman ẍne'l, ex cyajlaj tal tman 
ẍne'l ma te jun abk'i ke, ex cycyakil ke jlu minti' cypaltil. 

21Ax icx ctzajel cyk'o'ne ke oyaj ti'j twitz awal ex ta'l twitz uva cyi'j, ic tza'nx 
cyajlal tal tor, ke tman ẍne'l, ex ke tal tman ẍne'l, ic tza'nx in tma'n ley. 

22Ax icx ctzajel cyk'o'ne jun tman chip te chojbil cyile, ex part ke chojbil patun in 
che cub tcyakil k'ij tuc'ix oyaj ti'j twitz awal ex ta'l twitz uva in xi k'ot cyi'j. 

23Tuj tcyajin k'ij ctzajel cyk'o'ne laj tal tor, cabe tman ẍne'l, ex cyajlaj tal tman 
ẍne'l ma te jun abk'i ke, ex cycyakil ke jlu minti' cypaltil. 

24Ax icx ctzajel cyk'o'ne ke oyaj twitz awal ex ta'l twitz uva cyi'j, ic tza'nx cyajlal 
tal tor, ke tman ẍne'l, ex ke tal tman ẍne'l, ic tza'n in tma'n ley. 

25Ax icx ctzajel cyk'o'ne jun tman chip te chojbil cyile, ex part ke chojbil patun in 
che cub tcyakil k'ij tuc'ix oyaj ti'j twitz awal ex ta'l twitz uva in xi k'ot cyi'j. 

26Tuj tjwe'yin k'ij ctzajel cyk'o'ne belaj tal tor, cabe tman ẍne'l, ex cyajlaj tal tman 
ẍne'l ma te jun abk'i ke, ex cycyakil ke jlu minti' cypaltil. 

27Ax icx ctzajel cyk'o'ne ke oyaj ti'j twitz awal ex ta'l twitz uva cyi'j, ic tza'nx 
cyajlal tal tor, ke tman ẍne'l, ex ke tal tman ẍne'l, ic tza'nx in tma'n ley. 

28Ax icx ctzajel cyk'o'ne jun tman chip te chojbil cyile, ex part ke chojbil patun in 
che cub tcyakil k'ij tuc'ix oyaj ti'j twitz awal ex ta'l twitz uva in xi k'ot cyi'j. 

29Tuj tkakin k'ij ctzajel cyk'o'ne wajxak tal tor, cabe tman ẍne'l, ex cyajlaj tal 
tman ẍne'l ma te jun abk'i ke, ex cycyakil ke jlu minti' cypaltil. 

30Ax icx ctzajel cyk'o'ne ke oyaj ti'j twitz awal ex ta'l twitz uva cyi'j, ic tza'nx 
cyajlal tal tor, ke tman ẍne'l, ex ke tal tman ẍne'l, ic tza'nx in tma'n ley. 

31Ax icx ctzajel cyk'o'ne jun tman chip te chojbil cyile, ex part ke chojbil patun in 
che cub tcyakil k'ij tuc'ix oyaj ti'j twitz awal ex ta'l twitz uva in xi k'ot cyi'j. 

32Tuj twukin k'ij ctzajel cyk'o'ne wuk tal tor, cabe tman ẍne'l, ex cyajlaj tal tman 
ẍne'l ma te jun abk'i ke, ex cycyakil ke jlu minti' cypaltil. 

33Ax icx ctzajel cyk'o'ne ke oyaj ti'j twitz awal ex ta'l twitz uva cyi'j, ic tza'nx 
cyajlal tal tor, ke tman ẍne'l, ex ke tal tman ẍne'l, ic tza'nx in tma'n ley. 

34Ax icx ctzajel cyk'o'ne jun tman chip te chojbil cyile, ex part ke chojbil patun in 
che cub tcyakil k'ij tuc'ix oyaj ti'j twitz awal ex ta'l twitz uva in xi k'ot cyi'j. 

35Tuj twajxakin k'ij c'oquel jun buyj tibil xjan cyu'ne. Mi jun ba'n tak'nan tuj k'ij 
lu. 

36Ctzajel cyk'o'ne weye jun tal tor, jun tman ẍne'l, ex wuk tal tman ẍne'l ma te 
jun abk'i ke, te jun chojbil patun in cub at tc'oc'jal in chin tzalaje ti'j, ex cycyakil 
ke jlu minti' cypaltil. 

37Ax icx ctzajel cyk'o'ne ke oyaj ti'j twitz awal ex ta'l twitz uva cyi'j, ic tza'nx 
cyajlal tal tor, ke tman ẍne'l, ex ke tal tman ẍne'l, ic tza'nx in tma'n ley. 

38Ax icx ctzajel cyk'o'ne jun tman chip te chojbil cyile, ex part ke chojbil patun in 
che cub tcyakil k'ij tuc'ix oyaj ti'j twitz awal ex ta'l twitz uva in xi k'ot cyi'j. 

39Atzun ke chojbil lu ctzajel cyk'o'ne weye cyuj ke nink'ij banimaj cyi'j, ex part 
cyoyaje ctzajel cyk'o'ne oc tjapun jun cyyole otok tzaj cytziyane weye, ex ke 
cyoyaje tu'n cyexe cygan ctzajel cyk'o'ne; ka jun chojbil patun in cub, ka jun oyaj 
ti'j twitz awal, ka jun oyaj ti'j ta'l twitz uva, ex ka jun oyaj te mojbabl tibil, chi 
Kman te Moisés. 

40Atzunte Moisés xi tma'n cye aj Israel tcyakil aju otok tma Kman te. 

Números 30 

Aju ley cyi'j ke yol in che'x tziyet 

1Xi tma'n Moisés cye nejenel cye cycyakil c'loj cyiyjil aj Israel cyja': Atzun jlu in 
tma'n Kman: 

2Ka at jun xjal ma tzaj ttziyan jun tyol weye, ka tu'n tbant jun ti'xti tu'n, ex ka tu'n 
mi'n tbant jun ti'xti tu'n, il ti'j tu'n tjapun tyol ex tu'n tbinchante tcyakil aju otok 
tzaj ttziyan. 

3Ka at jun k'apoj ax ta' tuj tja tman ma tzaj ttziyan jun tyol weye, ka tu'n tbant 
jun ti'xti tu'n ex ka tu'n mi'n tbant jun ti'xti tu'n, 

4ka ma tbi tman aju yol otok tzaj ttziyan weye ex ka juntl ti'xti otok txi ttziyan, 
ex ka minti' ma k'ajt tman tu'n tlaj jlu, iltzun ti'j tu'n tjapun tu'n k'apoj aju yol 
otok tzaj ttziyan weye, ex ka juntl ti'xti otok txi ttziyan. 

5Katzun minti' ma txi k'o'n ambil te tu'n tman tu'n tjapun tu'n aju otok txi ttziyan, 
myatzun il ti'j tu'n tjapun tu'n aju yol otok tzaj ttziyan weye, ex ka juntl ti'xti otok 
txi ttziyan. Mlaytzun tz'oc nk'o'ne il ti'j tu'n tjapun tu'n, tu'nju minti' otok txi 
k'o'n ambil te tu'n tman. 

6Ka at jun xu'j ma moje' tuc'il tchmil ex na'nxtok tjapun tu'n aju yol otok tzaj 
ttziyan weye, ex ka juntl ti'xti otok txi ttziyan, 

7ka ma tbi tchmil aju yol tziyimaj tu'n ex ka minti' ma k'ajt tu'n tlaj jlu, iltzun ti'j 
tu'n tjapun tu'n xu'j aju yol otok tzaj ttziyan weye, ex ka nok alcyexcu yol otok 
txi ttziyan. 

8Katzun minti' ma txi k'o'n ambil te tu'n tchmil tu'n tjapun tu'n aju yol otok txi 
ttziyan, myatzun il ti'j tu'n tjapun tu'n aju yol otok tzaj ttziyan weye, ex ka nok 
alcyexcu yol otok txi ttziyan. Ex mlaytzun tz'oc nk'o'ne il ti'j tu'n tjapun tu'n. 

9Katzun otok cyim tchmil xu'j, ex ka nok otok cub tpa'n tib tuc'il tchmil, aju 
ctzajel ttziyan jun yol weye, il ti'j tu'n tjapun tu'n tcyakilju otok tzaj ttziyan. 

10Katzun mejebni xu'j ctzajel tziyante jun yol tu'n tbant jun ti'xti tu'n, 

11katzun ma tbi tchmil ex minti' ma k'ajt tu'n tlaj jlu, iltzun ti'j tu'n tjapun tu'n 
xu'j aju yol otok tzaj ttziyan weye, ex ka nok alcyexcu yol otok txi ttziyan. 

12Katzun ma tbi tchmil ex ka minti' ma tzaj tk'o'n ambil te tu'n tjapun tu'n aju 
yol otok txi ttziyan, myatzun il ti'j tu'n tjapun tu'n xu'j, tu'nju otok cub tk'uchin 
tchmil aju yol tziyimaj tu'n. Mlay tz'oc nk'o'ne il ti'j tu'n tjapun tu'n. 

13Jacu txi tcyuwsa'n chmilbaj ex jacu cub tk'uchin nok alcyex jun yol otok txi 
ttziyan t-xu'jil tu'n tjapun tu'n ex ka tu'n mi'n tjapun tu'n. 

14Katzun ma tbi chmilbaj ex minti' ma k'ajt tu'n tlaj jlu tbajlenxi jun k'ij ex ka 
cabe, che cyuwsetel ke yol otok che'x ttziyan t-xu'jil, tu'nju minti' otok k'ajt 
tchmil. 

15Katzun ma cub tk'uchin chmilbaj ex otok tz'el k'ij tbintlen, atzunte chmilbaj at 
til ti'j ju minti' otok japun tu'n t-xu'jil. 

16Atzun ke ley lu tzaj tma'n Kman te Moisés tu'n tajben te xinak tuc'il t-xu'jil, ex 
tu'n tajben te mambaj tuc'il tme'jel oc matok k'apojx ex ka axtok ta' tja tman. 

Números 31 

Tej cynaj aj Madián 

1Tzaj yolin Kman tuc'il Moisés ex tma: 

2K'on aja t-xel cyi'j aj Madián ti'j ju ma cybincha cyi'j aj Israel, ex te tibajxi jlu 
cymela. 

3Xitzun tma'n Moisés cye tnam xjal cyja': Cyi'ntz cymacbile junjun cyeye, akeju 
in che ajben tuj k'oj, cyxi'ye ex e cyoc tzokpaje cyi'j aj Madián, tu'ntzun t-xelin 
cyi'j tu'n Kman. 

4Teyle junjun c'loj cyiyjil aj Israel ba'n tu'n t-xi t-sama'n jun mil xinak tuj k'oj, chi 
Moisés. 

5Cyja'tzun e jaw sc'et jun mil soldad cyxol teyle junjun c'loj cyiyjil aj Israel; japun 
cablaj mil cybet, ex k'i'mlex cymacbil tu'n cyxi' tuj k'oj. 

6E je'xtzun sama'n tu'n Moisés tu'n cyxi' tuj k'oj junx tuc'il Finees aju tcy'ajal pal 
Eleazar, ex atzun te xi k'inte ke macbil xjan, cyuc'ix ke chun, tu'ntzun cyoc 
k'ajtzet oc ttzyet k'oj. 

7E octzun ten k'ojlel cyi'j aj Madián ic tza'n otok tma Kman te Moisés, ex e cub 
cybyo'n cycyakil xinak aj Madián. 

8Ax icx cub cybyo'n aj Israel jwe' rey cye aj Madián, ex atzun ke jlu: Evi, Requem, 
Zur, Hur ex Reba. Ax icx cub byo'n Balaam cyu'n, aju tcy'ajal Beor. 

9E tzajtzun k'i'n ke xu'j aj Madián cyu'n aj Israel, cyuc'ix ke tal c'wa'l, ex ke 
cyẍne'l, ke cywacẍ ex tcyakil cyk'inumabl. 

10Ax icx cub cypatun cycyakil cytanmi aj Madián ex cycyakil aldey. 

11Ex tcyakilju otok tz'el cyi'n, tza'nx ke xjal ex ke alumaj, 

12xi cyi'n tuc'il Moisés, tuc'il pal Eleazar ex cyuc'il tnam xjal aj Israel, tuj 
campament tuj tchk'ajlajil tx'otx' Moab ttzi nima Jordán, tumlal twitz tnam 
Jericó. 

13Atzunte Moisés tuc'ix pal Eleazar ex cycyakil nejenel cye tnam xjal, e je'tz canul 
cyi'j ti'jxi campament. 

14Pero tzaj tk'oj Moisés cyi'j ke nejenel cye jun milchak ex jun syentchak soldad 
otok che'x aj tuj k'oj, 

15ex xi tma'n cye cyja': —¿Tiku'n minti' ma che cub cybyo'ne ke xu'j? 

16Cyu'nlpe ke xu'j lu jaw cyi'n cyib aj Israel ti'j Kman ex e c'ulun twitz tilbilal 
Baal-peor, nok tu'n tconsej Balaam. Cyja'tzun tzaj t-sama'n Kman tx'u'j yabil 
tibaj tnam etzan tu'n. 

17Ja'lo cybyon cube cycyakil tal k'a ex cycyakil xu'j o cyilxi xinak. 

18Atzun ke txin na'nx cylonte xinak, ba'n tu'n cycyaj ank'in ex tu'n cycyaj ten 
cyuc'ile. 

19Ex cycyakil keju ma che cub byonte jun xjal ex ka ma tz'oc tmaco'n t-ximlal jun 
cyimni, il ti'j tu'n cycyaj ten wuk k'ij ti'jxi campament. Tuj toxin k'ij ex tuj twukin, 
cysaksan baj cyibe, tza'nxix akeye ax icx keju ma che tzaj cyi'ne pres. 

20Ax icx cysaksan baje cycyakil xbalun, cycyakil macbil tz'u'm, cycyakil xbalun 
ttzmal chip ex ke macbil tze', chi Moisés cye. 

21Atzunte pal Eleazar xi tma'n cye cycyakil soldad otok che'x aj tuj k'oj: —Atzun 
ley lu tzaj tma'n Kman te Moisés: 



313 

 

 
Mam del Norte 

© 1993 Sociedades Bíblicas Unidas. 
  

 

 

22Ke macbil k'an pwak, sak pwak, k'an c'uxbil, c'uxbil, c'uxbil estaño ex plom, 

23cycyakil keju mlay che naj tu'n k'ak', il ti'j tu'n cysakset tu'n k'ak', ex te tibajxi 
tu'n cybaj tx'jet tu'n a' te saksabl; atzun keju in che naj tu'n k'ak', ba'n tu'n 
cysakset o'cx tu'n a'. 

24Tujtzun twukin k'ij il ti'j tu'n tbaj cytx'jo'ne cyxbalune, ex che sakseteltzune. 
Te tibajxi, ba'ntzun tu'n cyocxe tuj campament. 

Baj sipet aju otok tz'el cyi'n soldad tuj k'oj 

25Tzaj tma'n Kman te Moisés: 

26Aya tuc'ix pal Eleazar ex ke nejenel cye junjun c'loj cyiyjil aj Israel, cyajlan cube 
jte' xjal ex jte' alumaj ma tz'el cyi'n soldad tuj k'oj; 

27te cabe tz'el tu'na, ex sipanxa mij cye soldad ma che'x aj tuj k'oj, ex atzun mijtl 
sipanxa cyxol tnam xjal minti' ma che'x aj tuj k'oj. 

28Ti'j mij cbel t-sipana cyxol soldad, k'i'n ela ch'in weye, tza'nx cyi'j xjal ax icx 
cyi'j wacẍ, bur ex ẍne'l. Jun c'elel ti'na ti'j jwe' syentchak, 

29ex cxel tk'o'na te pal Eleazar ic tza'n jun oyaj te weye. 

30Ax icx cyi'j mijtl cbel t-sipana cyxol mastl aj Israel, tza'nx cyi'j xjal ax icx cyi'j 
wacẍ, bur ex ẍne'l, ex ka cyi'j cycyakil alumaj, k'i'n ela ch'in cyi'j, jun cyi'j 
sincwentchak, ex cxel tk'o'na cye aj Leví, akeju in che cwentin ti'j njaye, chi 
Kman. 

31Atzunte Moisés ex Eleazar o cybincha ic tza'nx otok tma Kman te Moisés. 

32Tcyakilju otok tz'el k'i'n cye aj k'oj ex minti' e oc te tajlal aju cye soldad otok 
baj cyu'n, japun tajlal te 675,000 ẍne'l, 

33ex 72,000 wacẍ, 

34ex 61,000 bur, 

35ex 32,000 k'apoj na'nxtok tcyil xinak. 

36Aju mij xi k'o'n cye soldad, japun jun tajlal te 337,500 ẍne'l, 

37ex aju xi k'ot te Kman, japun jun tajlal te 675 ẍne'l, 

38ex ti'j 36,000 wacẍ, xi k'ot 72 te Kman, 

39ex ti'j 30,500 bur, xi k'ot 61 te Kman, 

40ex ti'j 16,000 k'apoj, xi k'ot 32 te Kman. 

41Aju xi k'ot te Kman, xi tk'o'n Moisés te pal Eleazar ic tza'nx otok tma Kman te 
Moisés. 

42Atzun mijtl el tpa'n Moisés ti'j ju xi tk'o'n cye soldad otok che'x aj tuj k'oj, xi 
tk'o'n cye mastl aj Israel, 

43ex ax tajlal o japun cyja': 337,500 ẍne'l, 

44ex 36,000 wacẍ, 

45ex 30,500 bur, 

46ex 16,000 k'apoj na'nxtok tcyil xinak. 

47Ti'jtzun mij lu el ti'n Moisés jun ti'j sincwentchak, tza'nx cyi'j xjal ax icx ke 
alumaj, ex xi tk'o'n cye aj Leví, akeju in che ajbentok tuj tja Kman, ic tza'nx otok 
tma Kman te. 

48Atzun cye nejenel cye jun milchak ex jun syentchak soldad e pon tuc'il Moisés, 

49ex xi cyma'n te: Ma jaw jun tajlal ku'ne, ako'ye ajbel teya, cyi'j ke soldad e ten 
tuj kcwente, ex minti' jun atx taj. 

50Cyja'tzun ma tzaj ki'ne ke ti'xti k'an pwak ma che cnet ku'ne: Lu ke tkul k'abaj, 
ke caden in che cub ten tkul k'abaj, ke xmulk'abaj, ke tuj ẍcyinbaj, ex txkantl 
adorn, ma tzaj ki'ne te oyaj te Kman, tu'ntzun tcub tnajsa'n kpaltile, che chi ke 
nejenel cye soldad. 

51Atzunte Moisés tuc'ix pal Eleazar xi cyc'mo'n tcyakil ti'xti k'an pwak lu toc 
tilbilal cyi'j. 

52Aju k'an pwak xi k'o'n te oyaj te Kman cyu'n ke nejenel cye jun milchak ex jun 
syentchak soldad, mas te cyaje quintal el talil. 

53Teyle junjun soldad otok tzaj ti'n ch'in ti'xti cyi'j aj k'oj tu'n tajben te cye. 

54Xitzun cyc'mo'n Moisés ex pal Eleazar aju k'an pwak pon cyi'n ke nejenel cye 
soldad, ex xi cyi'n tuj ja xbalun te mojbabl tibil tu'ntzun cytzaj na'n aj Israel tu'n 
Kman. 

Números 32 

E cub ten tiyjil Rubén ex tiyjil Gad najal tumlal tjawitz k'ij te nima Jordán 

Deuteronomio 3.12-22 

1Ke tiyjil Rubén ex ke tiyjil Gad attok nimxix cyalun. Tej cyque'yinte aju tx'otx' 
Jazer tuc'ix tx'otx' Galaad puro tbanilxix ke lugar lu te almibil alumaj, 

2e je'xtzun tuc'il Moisés, tuc'il pal Eleazar ex cyuc'il ke nejenel cye tnam xjal ex 
xi cyma'n cye cyja': 

3—Akeju tx'otx' Atarot, Dibón, Jazer, Nimra, Hesbón, Eleale, Sebam, Nebo ex 
Beón, 

4akeju ma cub cyi'j tu'n Kman tu'n cyoc te cye aj Israel, ba'n ke tx'otx' lu te cywabl 
alumaj. Ic tza'n keye, ako'ye ajbel teya, at kalune. 

5Ka ba'n tuj twitza, k'ontza tx'otx' lu te keye, ex mi'n ko ic'x ti'na jlajxi nima 
Jordán. 

6Atzunte Moisés xi ttzak'we'n: —¿Maj cyajtzun cyeye tu'n cycyaj tene tzalu ex 
atzun cye mastl cyermaniye che xe'l tuj k'oj? 

7¿Tiku'n cyajbile tu'n ttzaj baj cyc'u'j aj Israel tu'n mi'n cyic'x tuj tx'otx' o tzaj 
tk'o'n Kman cye? 

8Axtzun jlu cybincha cymane tej cytzaj nsama'ne que'yilte tx'otx' max tuj Cades-
barnea. 

9E pon max ttzi tk'ab xak Escol ex baj cyque'yin tx'otx', ex te tibajxi e oc ten 
xobtzal cyc'u'j aj Israel tu'ntzun mi'n cyocx tuj tx'otx' otok tzaj tk'o'n Kman cye. 

10Cyja'tzun tzaj tk'oj Kman cyi'j tu'n jlu ex tzaj tma'n jun yol axix toc cyja': 

11Cycyakil xinak otok japun winkin abk'i cyu'n tej cyetz tuj Ejipt, mlay cyil aju 
tx'otx' xi ntziyane te Abraham, te Isaac ex te Jacob, porque minti' e oc lpe' wi'je 
tu'n tcyakil cyanmi. 

12O'cx te Caleb aju tcy'ajal Jefone aju aj Cenesey, tuc'ix Josué aju tcy'ajal Nun, e 
oc lpe' ti'j Kman tu'n tcyakil cyanmi. 

13Cyja'tzun tzaj tk'oj Kman cyi'j aj Israel ex tbincha nok tu'n cybetje' 40 abk'i tuj 
lugar tzkij tx'otx', tejxi cybaj cyim cycyakil keju otok cybincha mya ba'n twitz. 

14Atzun ja'lo akeye cycy'ajal ke mambaj aj il ke, akeye ma che cyaj tene te t-xel 
cymane cyajbile tu'n ttzaj juntl maj tk'oj Kman cyi'j aj Israel. 

15Katzun mi'n cyajbile tu'n cyoc lpe'ye ti'j Kman, che cyjel coline juntl maj tu'n 
tuj tzkij tx'otx', ex akeye at cyile cyi'j oc cynaj, chi Moisés xi tma'n. 

16E pon lak'e'tl twitz Moisés ex xi cyma'n te: —Aju keye kajbil, tu'n tjaw 
kbincha'ne cype'n kẍne'le ex cype'n kwacẍe ex ke tnam te cye kxu'jile ex 
kc'wa'le. 

17Te tibajxi jlu ko xe'le tuc'il kmacbile in che ajben tuj k'oj, tu'n kcub neje cywitz 
mastl aj Israel, max ocxi cyocx kk'o'ne tuj cytx'otx'. Atzun ke kxu'jile ex kc'wa'le 
che cyjel ten cyuj ke tnam tocsa'n muro cyi'j, ex jacu che clet cywitz keju najl tuj 
tx'otx' lu. 

18Mlay ko ajtz meltz'aje kjaye ka na'nxtok cyc'monte cycyakil aj Israel cytx'otx'. 

19Porque aju tx'otx' c'oquel te keye, atzun aju ta' jlajtzi tumlal tjawitz k'ij te nima 
Jordán, ex mlay txi kkanintle mastl tx'otx' taj jlajxi nima, che chi. 

20Xitzun ttzak'we'n Moisés: —Ka ax toc ma japun cyyole, ex ka ma txi cyi'ne 
cymacbile tu'n cyxi'ye tuj k'oj ic tza'nx tajbil Kman, 

21ex ka cycyakile che ic'xe tuj nima Jordán banin cytene tu'n cyk'ojine ic tza'nx 
tajbil Kman, ex ax tu'n cycyaj tene ma chixin ocxi cyex tlajo'n Kman ke aj k'oje 
cyi'je, 

22ocxi tcambet tx'otx' tu'n Kman, ba'n tu'n cyajtz meltz'aje, ex tzokpi'ntltzun 
keye ti'j ju ma cymaye twitz Kman ex cywitz aj Israel; ex aju tx'otx' lu c'oquel te 
cyeye nok tu'n Kman. 

23Katzun mi'n ma cybinchaye icju, tu'n jlu che binchale il twitz Kman, ex axix toc 
cpol jun k'ij ctzajel cycastiwoye ti'j il lu. 

24Cybinchan jawe tnam tu'n cycyaj ten cyxu'jile ex cyc'wa'le cyuj, ex cybinchan 
jawe cype'n cyẍne'le, pero japunx cyu'ne aju ma txi cytziyane, chi Moisés. 

25Atzun cye tiyjil Gad ex tiyjil Rubén xi cytzak'we'n: —Cbantel ku'ne aju ma 
tmaya keye, ako'ye ajbel teya. 

26Ke kxu'jile ex ke kc'wa'le, cyuc'ix kwacẍe ex cycyakil kalune, ax che cyjel ten 
tzalu cyuj ke tnam te Galaad, 

27atzun keye, ako'ye ajbel teya, cbantel ktene tu'n kxi'ye tuj k'oj ic tza'nx tajbil 
Kman, ex ic tza'nx ma tzaj tma'na keye, che chi te Moisés. 

28Atzunte Moisés cyaj tma'n te pal Eleazar, te Josué aju tcy'ajal Nun, ex cye ke 
nejenel cye cycyakil c'loj cyiyjil aj Israel, alcye tu'n cybinchante cyi'j tiyjil Gad ex 
cyi'j tiyjil Rubén, 

29ex tma cyja': —Ka cycyakil xinak tiyjil Gad ex tiyjil Rubén che ic'x cyuc'ile tuj 
nima Jordán, banin cyten tu'n cyk'ojin ic tza'nx tajbil Kman, ocxi ttzyet tx'otx' 
cyu'ne, ba'ntzun tu'n t-xi cyk'o'ne tx'otx' Galaad tu'n toc te cyetzbil. 

30Katzun mi'n ma che ic'x banin cyten tu'n cyk'ojin, axtzun c'elel cytx'otx' ti'j 
cyeye tuj tx'otx' Canaán, chi Moisés. 

31Atzun cye tiyjil Gad ex tiyjil Rubén xi cytzak'we'n: —Cbantel ku'ne aju ma tma 
Kman keye, ako'ye ajbel teya. 

32Ko ic'xe banin ktene tu'n kk'ojine tuj tx'otx' Canaán ic tza'nx tajbil Kman, pero 
aju tx'otx' tcubsa'n tuj tjawitz k'ij te nima Jordán c'oquel te ketzbile, che chi. 

33Cyja'tzun tten xi tk'o'n Moisés aju ttx'otx' Sehón, aju otok ten te rey cye aj 
Amorrey, te cye tiyjil Gad ex cye tiyjil Rubén, tuc'ix cye mij tiyjil Manasés aju 
tcy'ajal José. Ax icx xi tk'o'n ttx'otx' Og cye, aju otok ten te rey cye aj Basán, 
cyuc'ix ke tnam ate'tok cyuj ex ke cojbil ate'tok cyi'jele. 

34Jawtzun cybincha'n juntl maj tiyjil Gad ke tnam lu: Dibón, Atarot, Aroer, 

35Atarot-sofán, Jazer, Jogbeha, 

36Bet-nimra ex Bet-arán, ex oc cyk'o'n muro cyi'jele; ax icx baj cybincha'n cype'n 
cyẍne'l. 

37Atzun ke tiyjil Rubén jaw cybincha'n juntl maj ke tnam Hesbón, Eleale, 
Quiriataim, 

38Nebo ex Baal-meón; baj cych'expu'n cybi tnam lu ex oc cyk'o'n cybi ac'aj; ax icx 
jaw cybincha'n juntl maj tnam Sibma. 

39Ke tiyjil Maquir aju tcy'ajal Manasés, e je'x tuj tx'otx' Galaad, tzyet cyu'n ex e 
je'x cylajo'n ke aj Amorrey ate'tok tuj. 

40Xitzun tk'o'n Moisés tx'otx' Galaad cye ke tiyjil Maquir aju tcy'ajal Manasés, ex 
axtzun e cub ten najal tuj. 

41Ax icx te Jair aju tiyjil Manasés, tzyet ela' aldey cye aj Amorrey tu'n, ex oc tk'o'n 
cybi Havot-jair. 

42Atzunte Noba, tzyet tnam Kenat tu'n cyuc'ix ke aldey ate' ti'jele, ex oc tk'o'n tbi 
tnam lu Noba ic tza'nx te tbi. 

Números 33 

Aju cybi lugar jatum e cub ten aj Israel tej cyetz tuj Ejipt tejxi cyul ttzi nima 
Jordán 

1Atzun ke lugar lu jatum e cub ten aj Israel tej cybet, tej cyetz tuj Ejipt tuj c'lojin 
cyten ic tza'n soldad, ẍaklu'n ke tu'n Moisés ex tu'n Aarón. 

2Cub ttz'iban Moisés cybi teyle junjun lugar jatum e cub ten junjun maj, ic tza'nx 
o tma Kman te. Atzun ke lugar lu jatum e cub ten ex jatum in che ic' bet juntl maj. 

3E je'tz aj Israel tuj tnam Ramesés tuj olaj tajlal tnejel xjaw te abk'i, matok jun 
k'ij tbajlen cyic'sa'n Xjan K'ij. E je'tz tuc'il nim tipumal Dios cywitz cycyakil aj 
Ejipt, 

4tej matok in che makun aj Ejipt cyi'j nej cycy'ajal, akeju otok che cyim tu'n 
Kman, porque otok cub cysentens cydios aj Ejipt tu'n Kman. 

5E je'tztzun aj Israel tuj tnam Ramesés ex e cub ten tuj lugar Sucot. 

6Cyic'lenxi tuj lugar Sucot, e cub tentl tuj lugar Etam ttxa'n tzkij tx'otx'. 

7Cyic'lenxi tuj lugar Etam, e k'on welt tu'n cypon tuj lugar Pi-hahirot, aju 
tcubsa'n tuj tjawitz k'ij te lugar Baal-sefón, ex atzun e cub tentl tumlal twitz lugar 
Migdol. 

8Cyic'lenxi tuj lugar Pi-hahirot, e ic'x tuj mar ex e pon tuj lugar tzkij tx'otx'. Ox 
k'ij e bet tuj lugar tzkij tx'otx' Etam, ex atzun e cub tentl tuj lugar Mara. 

9Cyic'lenxi tuj lugar Mara, e pon tuj lugar Elim jatum attok cablaj twi a' ex 70 wi' 
tkan xa'j, ex atzun e cub tentl. 

10Cyic'lenxi tuj lugar Elim, atzun e cub tentl ttzi mar Cyak Que'yin. 

11Cyic'lenxi ttzi mar Cyak Que'yin, atzun e cub tentl tuj tzkij tx'otx' Sin. 

12Cyic'lenxi tuj tzkij tx'otx' Sin, atzun e cub tentl tuj lugar Dofca. 

13Cyic'lenxi tuj lugar Dofca, atzun e cub tentl tuj lugar Alús. 

14Cyic'lenxi tuj lugar Alús, atzun e cub tentl tuj lugar Refidim jatum minti'tok a' 
te cyc'a aj Israel. 

15Cyic'lenxi tuj lugar Refidim, atzun e cub tentl tuj tzkij tx'otx' t-xe witz Sinaí. 

16Cyic'lenxi tuj tzkij tx'otx' t-xe witz Sinaí, atzun e cub tentl tuj lugar Kibrot-
hataava. 

17Cyic'lenxi tuj lugar Kibrot-hataava, atzun e cub tentl tuj lugar Hazerot. 

18Cyic'lenxi tuj lugar Hazerot, atzun e cub tentl tuj lugar Ritma. 

19Cyic'lenxi tuj lugar Ritma, atzun e cub tentl tuj lugar Rimón-perez. 

20Cyic'lenxi tuj lugar Rimón-perez, atzun e cub tentl tuj lugar Libna. 

21Cyic'lenxi tuj lugar Libna, atzun e cub tentl tuj lugar Rissa. 

22Cyic'lenxi tuj lugar Rissa, atzun e cub tentl tuj lugar Ceelata. 

23Cyic'lenxi tuj lugar Ceelata, atzun e cub tentl t-xe witz Sefer. 

24Cyic'lenxi t-xe witz Sefer, atzun e cub tentl tuj lugar Harada. 

25Cyic'lenxi tuj lugar Harada, atzun e cub tentl tuj lugar Macelot. 

26Cyic'lenxi tuj lugar Macelot, atzun e cub tentl tuj lugar Tahat. 

27Cyic'lenxi tuj lugar Tahat, atzun e cub tentl tuj lugar Tara. 

28Cyic'lenxi tuj lugar Tara, atzun e cub tentl tuj lugar Mitca. 

29Cyic'lenxi tuj lugar Mitca, atzun e cub tentl tuj lugar Hasmona. 

30Cyic'lenxi tuj lugar Hasmona, atzun e cub tentl tuj lugar Moserot. 

31Cyic'lenxi tuj lugar Moserot, atzun e cub tentl tuj lugar Bene-jaacán. 

32Cyic'lenxi tuj lugar Bene-jaacán, atzun e cub tentl tuj lugar t-xe witz Gidgad. 

33Cyic'lenxi tuj lugar t-xe witz Gidgad, atzun e cub tentl tuj lugar Jotbata. 

34Cyic'lenxi tuj lugar Jotbata, atzun e cub tentl tuj lugar Abrona. 

35Cyic'lenxi tuj lugar Abrona, atzun e cub tentl tuj lugar Ezión-geber. 

36Cyic'lenxi tuj lugar Ezión-geber, atzun e cub tentl tuj lugar Cades tcubsa'n tuj 
tzkij tx'otx' Zin. 

37Cyic'lenxi tuj lugar Cades, atzun e cub tentl t-xe witz Hor tcubsa'n tmojonil 
Edom. 

38Jax pal Aarón twi witz Hor ic tza'nx otok tma Kman te, ex atzun o cyim ma 
chixin tuj tnejel k'ij te tjwe'yin xjaw tej tjapun 40 abk'i cyetzlen aj Israel tuj Ejipt. 

39Otok japun Aarón twi' 123 abk'i tej tcyim twi witz Hor. 

40At jun aj Canaán toctok te rey tuj tnam Arad, ex najltok tuj Néguev te Canaán, 
o tbi ka cyja' cypon aj Israel. 

41Cyic'lenxi aj Israel t-xe witz Hor, atzun e cub tentl tuj lugar Zalmona. 

42Cyic'lenxi tuj lugar Zalmona, atzun e cub tentl tuj lugar Punón. 

43Cyic'lenxi tuj lugar Punón, atzun e cub tentl tuj lugar Obot. 

44Cyic'lenxi tuj lugar Obot, atzun e cub tentl tuj lugar Ije-abarim, tcubsa'n tuj 
tmojonil cytx'otx' aj Moab. 

45Cyic'lenxi tuj lugar Ije-abarim, atzun e cub tentl tuj lugar Dibón-gad. 

46Cyic'lenxi tuj lugar Dibón-gad, atzun e cub tentl tuj lugar Almón-diblataim. 

47Cyic'lenxi tuj lugar Almón-diblataim, atzun e cub tentl cyxe witz Abarim tuj 
tjawitz k'ij te witz Nebo. 

48Cyic'lenxi cyxe witz Abarim, atzun e cub tentl tuj tchk'ajlajil tx'otx' Moab, 
tcubsa'n ttzi nima Jordán tumlal twitz tnam Jericó. 

49Axtzun e cub ten ttzi nima Jordán xi'x ke' cytxa'n tuj lugar Bet-jesimot ex max 
pon baj tuj lugar Abel-sitim cyuj tchk'ajlajil tx'otx' Moab. 

Alcye tu'n cybinchante aj Israel oc cypon tuj tx'otx' Canaán ex oc tcub sipet 
tx'otx' 

50Tzaj yolin Kman tuc'il Moisés cyuj tchk'ajlajil tx'otx' Moab, ttzi nima Jordán 
tumlal twitz tnam Jericó ex tma: 

51K'manxa cye aj Israel cyja': Oc cyic'xe tuj nima Jordán ex oc cyocxe tuj tx'otx' 
Canaán, 

52bix tz'ex cylajo'ne cycyakil xjal najl tuj tx'otx', ex bix baj cybuchine cycyakil 
tilbilal nno'c cydiosin, abj ex c'uxbil cytx'otx'il, ex bix cub cytiline cycyakil lugar 
in che ajben te cyc'ulbil cywi' ke witz. 

53Cytzyume tx'otx' ex che najane twitz, porque wu'ne cxel nk'o'ne cyeye tu'n toc 
te cyetzbile. 

54Tuj swertin cbel cysipane tx'otx' cyxol cycyakil c'loj cyiyjil aj Israel; cye keju 
c'loj mas nim cybaj, ax mas nim cytx'otx' tu'n t-xi k'ot, ex cye keju c'loj mya nim 
cybaj, ax mya nim cytx'otx' tu'n t-xi k'ot. Cbel cysipane tx'otx' cyxole ic tza'n 
junjun c'loj cyiyjile. Nok jatum oc tma swert, atzun cytx'otx' oc cyc'ma'. 

55Katzun minti' ma che ex cylajo'ne ke xjal najl tuj tx'otx' lu, akeju ax che cyjel 
ten che oquel te cyeye ic tza'n ch'i'x tuj tbak' cywitze, ex ic tza'n ch'ut ti'j 
cyximlale, ex che yajlanjtzele cyu'n oc cynajane tuj tx'otx' lu, 

56ex cyi'jxe cbantel wu'ne aju ximamaj tu'n tbant cyi'j ke xjal lu, chi Kman te 
Moisés. 

Números 34 

Ke tmojonil tx'otx' 

1Tzaj yolin Kman tuc'il Moisés ex tma: 

2K'manxa cye aj Israel cyja': Oc cypone tuj tx'otx' Canaán aju tx'otx' c'oquel te 
cyetzbile, atzun ke tmojonil jlu: 

3Aju tmojonil tuj tumlal tnayaj k'ij, atzun cmojonil tib tuc'il tzkij tx'otx' Zin ex 
tuc'il tx'otx' Edom. Atzun ctzajel ke' tmojonil tuj tnayaj k'ij ttxa'npun mar at Nim 
Atz'an Tuj, tumlal tjawitz k'ij, 

4c'elex tuj tnayaj k'ij tu'n tex tc'u'j witz Acrabim, tu'n tex tuj lugar tzkij tx'otx' Zin 
ex tu'n tpon max Cades-barnea, tu'n tic'tl tu'n tpon Hasar-adar, tu'n tpon tuj 
Asmón, 

5tu'n tic'tl tuj Asmón, tu'n tpon max ttzi tk'ab xak tmojonil Ejipt ex atzun cpol baj 
ttzi Nintz mar. 

6Aju tmojonil tuj tumlal telex k'ij, atzun Nintz mar. 

7Aju tmojonil tuj tumlal tbank'ab k'ij, atzun jlu: Ctzajel ke' max ttzi Nintz mar 
tu'n tjapun twi witz Hor, 

8ex c'oquetz twi witz Hor tu'n tpon ttzi tnam Hamat, ex tu'n tic'tl tu'n tpon tuj 
Zedad. 

9Ctzajelx tuj lugar Zedad tu'n tpontl max tuj Zifrón ex atzun cpol baj tuj lugar 
Hazar-enán. Ex atzun tmojonil tx'otx' lu tuj tumlal tbank'ab k'ij. 

10Aju tmojonil tuj tumlal tjawitz k'ij ctzajel ke' tuj lugar Hazar-enán, tu'n tpon 
max tuj lugar Sefam, 

11tu'n tic'tl tuj lugar Sefam, tu'n tpontl tuj tnam Ribla, tuj tumlal tjawitz k'ij te 
lugar Aín; ex atzun cbeletz tu'n tcu'pun tuj tumlal tjawitz k'ij te lagun Cineret, 

12cbeletz ttzi'yile nima Jordán ex atzun cpol baj ttzi mar at Nim Atz'an Tuj. Atzun 
ke lugar lu tmojonil cytx'otx'e, chi Kman te Moisés. 

Tej tbaj sipet tx'otx' 

13Xitzun tma'n Moisés cye aj Israel cyja': —Atzun tx'otx' lu cbajel cysipane tu'n 
swert; aju o tma Kman tu'n t-xi k'ot cye belaj c'loj tuc' mijtl cyiyjil aj Israel, 

14porque akeju tiyjil Rubén, cyuc'ix tiyjil Gad ex mij tiyjil Manasés ma cyc'am 
cyetzbil ic tza'nx junjun c'loj cyiyjil. 

15Akeju cabe c'loj tuc' mij cyiyjil aj Israel lu ma cyc'am cyetzbil tuj tumlal tjawitz 
k'ij te nima Jordán, aju tx'otx' tcubsa'n tumlal twitz Jericó. 

16Tzaj yolin Kman tuc'il Moisés ex tma: 

17Akeju che bel sipante tx'otx' cyxole, atzun ke jlu: Pal Eleazar ex Josué aju 
tcy'ajal Nun. 

18Ax icx c'oquel cyk'o'ne jun nejenel cye teyle junjun c'loj cyiyjil aj Israel, tu'n 
tcub sipet tx'otx', 

19ex atzun cybi ke xinak lu: Ti'j tiyjil Judá: Atzun Caleb aju tcy'ajal Jefone. 

20Ti'j tiyjil Simeón: Atzun Semuel aju tcy'ajal Amiud. 

21Ti'j tiyjil Benjamín: Atzun Elidad aju tcy'ajal Quislón. 

22Ti'j tiyjil Dan: Atzun Buqui, aju toc te nejenel, aju tcy'ajal Jogli. 

23Cyi'j ke cyiyjil cabe tcy'ajal José: Atzun Haniel aju tcy'ajal Efod toc te nejenel 
cye tiyjil Manasés; 

24atzunte Kemuel aju tcy'ajal Siftán toc te nejenel cye tiyjil Efraín. 

25Ti'j tiyjil Zabulón: Atzun Elizafán toc te nejenel aju tcy'ajal Parnac. 

26Ti'j tiyjil Isacar: Atzun Paltiel toc te nejenel aju tcy'ajal Azán. 

27Ti'j tiyjil Aser: Atzun Ahiud toc te nejenel aju tcy'ajal Selomi. 

28Ti'j tiyjil Neftalí: Atzun Pedael toc te nejenel aju tcy'ajal Amiud. 

29Cyetzun ke jlu xi tma'n Kman tu'n tcub sipet tx'otx' Canaán cyxol aj Israel. 

Números 35 

Aju cyetzbil aj Leví 

1Tzaj yolin Kman tuc'il Moisés cyuj tchk'ajlajil tx'otx' Moab, aju tcubsa'n ttzi 
nima Jordán tumlal twitz tnam Jericó, ex chi cyja': 

2K'manxa cye aj Israel tu'n t-xi cyk'o'n junjun tnam ate' tuj cytx'otx' te cye aj Leví, 
tu'ntzun cynajan cyuj, ax icx tu'n t-xi cyk'o'n ke cywabl alumaj ate' cyi'jele tnam. 

3Atzun che najal aj Leví cyuj tnam lu, atzun ke cywabl alumaj ate' cyi'jele tnam 
che ajbel te cywacẍ ex mastl cyalun. 

4Aju cywabl alumaj cxel cyk'o'ne, cxel ke' ti'jele muro toc ti'j tnam, winkin ech 
twitz, 

5ex aju tnukbil tuj tumlal tjawitz k'ij 40 ech tu'n tcyakilx, ax icx 40 ech tnukbil tuj 
tumlal telex k'ij, 40 ech tnukbil tuj tumlal tbank'ab k'ij ex 40 ech tnukbil tuj 
tumlal tnayaj k'ij, ex aju tnam cyjel ten tuj tmij; atzunju cywabl alumaj cyjel ten 
ti'jele tnam. 

6Cyxol ke tnam cxel cyk'o'ne cye aj Leví, c'oquel kak tnam te cycolbil cyib xjal, 
jatum ba'n tu'n tpon tclon tib jun xjal otok cub byonte jun xjal. Ax icx cxel 
cyk'o'ntle 42 tnam cye aj Leví. 

7Tu'n tcyakilx, 48 tnam cxel cyk'o'ne cye aj Leví, cyuc'ix cywabl alumaj at cyi'jele. 

8Oc t-xi cyk'o'n aj Israel ke tnam cye aj Leví, teyle junjun c'loj cyiyjil aj Israel cxel 
cyk'o'n ic tza'nx ma cyc'am: Cyi'j ke tx'otx' mas nim, ax nim tnam cxel cyk'o'n, ex 
cyi'j ke tx'otx' mas nic'xi, ax nic'xi tnam cxel cyk'o'n. 

Ke tnam te cycolbil cyib xjal 
Deuteronomio 19.1-13; Josué 20.1-9 

9Tzaj yolin Kman tuc'il Moisés ex tma: 

10K'manxa cye aj Israel cyja': Oc cyic'xe jlajxi nima Jordán tu'n cypone tuj tx'otx' 
Canaán, 

11cjawil cysc'o'ne junjun tnam tu'n tajben te cycolbil cyib xjal, jatum tu'n tpon 
tclon tib jun xjal nok minaben otok cub tbyo'n jun xjal ex mya ximamaj tu'n. 

12Atzun tu'n tclet cywitz ke terman cyimni, ka cyaj tu'n t-xelin cyu'n ti'j, ex mlay 
cyim ka na'nxtok toc tuj xjel cyu'n tnam xjal. 

13Cyxol ke tnam cxel cyk'o'ne cye aj Leví cjawil cysc'o'ne kak tu'n tajben te 
cycolbil cyib xjal. 

14Ox ctel tuj tumlal tjawitz k'ij te nima Jordán ex ox tuj tx'otx' Canaán. 

15Ake kak tnam lu che ajbel te cycolbil cyib xjal, tza'nx cye aj Israel ax icx cye 
stranjer xjal ax najl cyxole, ex ke betin xjal. Atzun ba'n tu'n tpon cyclon cyib 
cycyakil keju minaben otok cub jun xjal cyu'n ex mya ximamaj cyu'n. 

16Ka at jun ma tz'oc c'ixbisante juntl tu'n jun macbil c'uxbil, ex ka ma cyim aju 
otok c'ixbi, byo'ntzun otok cub, ex aju otok cub byonte te il ti'j cbel byet. 

17Ka at jun ma tz'oc c'ixbisante juntl tu'n jun abj, ex ka ma cyim aju otok c'ixbi, 
byo'ntzun otok cub, ex aju otok cub byonte te il ti'j cbel byet. 

18Ka at jun ma tz'oc c'ixbisante juntl tu'n jun tze', ex ka ma cyim aju otok c'ixbi, 
byo'ntzun otok cub, ex aju otok cub byonte te il ti'j cbel byet. 

19Aju xjal mas at-xix t-xilen tuc'il ktzan cyimni, atzunte at toclen tu'n tcub byonte 
aju xjal otok cub byonte ktzan cyimni, nok jatum oc toc noj ti'j. 

20Ka at jun ma txi lamonte jun tuc'il tu'nju in k'ojl ti'j, ex ka ma txi t-xo'n jun ti'xti 
ti'j, tuc'il t-ximbetz mya ba'n, 

21ex ka tu'n tlaj k'oj tcub cyxol c'oquel tboquin cyu'n ke tk'ab, ex ka ma cyim aju 
otok c'ixbi, iltzun ti'j cbel byet aju otok baj c'ixbisante te, porque byol xjal te. Aju 
xjal mas at-xix t-xilen tuc'il ktzan cyimni, atzunte at toclen tu'n tcub byonte aju 
xjal otok cub byonte ktzan cyimni, nok jatum oc toc noj ti'j. 

22Katzun at jun nok minaben cxel tlamo'n jun tuc'il, mya tu'nju at k'oj cyxol ex 
ka nok minaben ma txi t-xo'n jun ti'xti ti'j, mya tuc'il t-ximbetz mya ba'n, 

23ex ka mi'n ma til oc t-xi t-xo'n jun abj, ex ka ma cyim jun xjal tu'n, ex mya 
cyajk'oj cyib, ex mya tu'nju tajbil tu'n tbinchante jun mya ba'n ti'j, 

24entons ic che oquel tnam xjal ic tza'n jwes teju xjal otok cub jun xjal tu'n, tuc'il 
xjal at t-xilen ktzan cyimni tuc'il aju taj tu'n t-xelin tu'n ti'j xjal otok biyun, ic 
tza'nx in cyma'n ke ley lu. 

25Ake tnam xjal che colol ti'j xjal otok biyun, tu'n mi'n t-xelin ti'j tu'nju xjal at t-
xilen ktzan cyimni tuc'il, ex c'oquel cycwentin oc taj meltz'aj tuj tnam te cycolbil 
cyib xjal jatum otok pon tclon tib. Aju otok biyun ax ctel ma chixin, ex maxi c'eletz 
ocxi tcyim tnejel pal aju otok baj xjansa'n tu'n aseyt. 

26Katzun ma tz'etz ju byol xjal ti'jxi tmojonil tx'otx' te tnam te cycolbil cyib xjal, 

27ex ka ma tz'oc noj xjal ti'j, aju at t-xilen ktzan cyimni tuc'il, ex ka ma cub byo'n 
tu'n, entons minti' til ti'j. 

28Aju xjal otok biyun, ax tu'n tten tuj tnam te cycolbil cyib xjal ocxi tcyim tnejel 
pal, ex te tibajxi ba'n tu'n taj juntl maj tuj ttx'otx'. 

29Atzun ley lu cyjel ten cyuc'ile te jumajx tu'n tajben cyeye ex wikinwik tu'n tcyaj 
cyma'ne cye cyc'wa'le, nok jatum che tele. 

Ke ley cyi'j ke testiw ex ti'j tu'n cycolpet xjal 

30O'cx tu'n cyyol cabe ex ka mastl testiw jacu cub t-sentens jun byol xjal tu'n 
tcyim. Mlay bant tu'n tcub t-sentens jun byol xjal tu'n tcyim nok tu'n tyol junx 
testiw. 

31Mi'n txi cyc'mo'ne pwak tu'n tcolpet jun byol xjal ka otok cub t-sentens tu'n 
tcyim; aju xjal lu, il ti'j tu'n tcyim. 

32Mi'n txi cyc'mo'ne pwak te jun byol xjal otok pon tclon tib tuj jun tnam te 
cycolbil cyib xjal, ka taj tu'n taj tuj ttx'otx' na'nxtok tcyim aju nejenel cye pal. 

33Mi'n baj cytz'ilsa'ne tx'otx' jatum che najale, porque tu'n cycamic xjal che bel 
byo'n, ctz'ilixtel tx'otx', ex mlay sakix tx'otx' tu'n pwak, nok o'cx csakixtel tu'n 
tchc'el xjal otok biyun. 

34Mi'n baj cytz'ilsa'ne tx'otx' jatum che najale ex jatum chin najale, porque akine 
Cymane najl kine cyxol aj Israel, chi Kman te Moisés. 

Números 36 

Aju cyetzbil ke xu'j 

1E pon ke nejenel cye tiyjil Galaad tuc'il Moisés ex cyuc'il ke nejenel cye cycyakil 
c'loj cyiyjil aj Israel. Ate Galaad tcy'ajal Maquir, atzunte Maquir tcy'ajal Manasés, 
ex atzunte Manasés tcy'ajal José, ex xi cyma'n cye cyja': 

2—O tzaj tma'n Kman teya, aya Tat Moisés, tu'n tcub t-sipana tx'otx' tuj swertin 
cyxol aj Israel. Ax icx o tzaj tma'n Kman teya ka aju tx'otx' attok toquel te 
Zelofehad, aju junx kiyjile tuc'il, ba'n tu'n t-xi k'ot cye ke tme'jel. 

3Pero ka ma che moje' ke xu'j lu cyuc'il ke xinak cyxol juntl c'loj cyiyjil aj Israel, 
entons aju tx'otx' o cyc'am mlay tz'octl te tajlal tuc'il cytx'otx' ke kiyjile, nok o'cx 
c'oquel te tajlal tuc'il cytx'otx' cyiyjil keju che mojebl cyuc'il, ex tu'ntzun jlu c'elel 
cyi'n jun piẍ ktx'otx'e aju ma tzaj k'o'n te ketzbile. 

4Ex oc tul canun aju abk'i te tzokpibl cye aj Israel, aju cytx'otx' ke xu'j lu bi'xlo 
c'ajel tuj cycwent juntl c'loj cyiyjil aj Israel, ex ya mlay tz'octl te tajlal tuc'il 
cytx'otx' kiyjile, che chi. 

5Atzunte Moisés xi tma'n cye aj Israel aju tzaj tma'n Kman te cyja': —Ax toc aju 
in cyma'n ke tiyjil José. 

6Ctzajel tk'o'n Kman ambil tu'n cymoje' ke tme'jel Zelofehad nok al uc'ilx cyajbil, 
pero ax cyuc'il ke tiyjil cyman, 

7tu'ntzun mi'n t-xi k'ot jun piẍ cytx'otx' jun c'loj cyiyjil aj Israel cye juntl c'loj; 
cyja'tzun cycyakil aj Israel che tel tuj cyex cyetzbil cyxolx cyiyjil. 

8Ka at jun xu'j nok alcyex tiyjil, ma tc'am jun piẍ tx'otx' te tetzbil, il ti'j tu'n tmoje' 
tuc'ilx jun xinak junx tiyjil tuc'il, tu'ntzun cyten teyle junjun aj Israel tuj cyetzbil 
oc cyc'ma' te cyman. 

9Mi jun piẍ tx'otx' cye jun c'loj aj Israel c'ajel cyuc'il juntl c'loj. Teyle junjun c'loj 
aj Israel c'oquel cycwentin aju tx'otx' oc cyc'ma'. 

10Cybinchatzun ke tme'jel Zelofehad ic tza'nx otok tma Kman te Moisés. 

11Cyja'tzun o che moje' Maala, Tirsa, Hogla, Milca ex Noa cyuc'il ke cycy'ajal 
terman ktzan cyman. 

12E moje' cyuc'il tiyjil Manasés aju tcy'ajal José. Cyja'tzun aju cyetzbil ax o ten 
cyxol ke tiyjil ktzan cyman. 

13Atzun ke ley lu tzaj tma'n Kman te Moisés tu'n t-xi tma'n cye aj Israel cyuj 
tchk'ajlajil tx'otx' Moab, aju tcubsa'n ttzi nima Jordán tumlal twitz tnam Jericó. 

Deuteronomio 

Deuteronomio 1 

Tzuybilte yol 

1Atzun ke yol lu xi tma'n Moisés cye cycyakil aj Israel tej cyten tuj tzkij tx'otx' tuj 
tumlal tjawitz k'ij te nima Jordán, tuj tx'otx' Arabá. Atzun ta' lugar lu twitz Suf, 
cyxol ke tnam Parán, Tofel, Labán, Hazerot ex Dizahab. 

2Tu'n ktzaj t-xe witz Horeb tu'n kul tuj Cades-barnea, junlaj k'ij be ka ma ko tzaj 
tuj be tuj tiwitz tx'otx' Seir. 

3O yolin Moisés cyuc'il aj Israel tuj tnejel k'ij te tjunlajin xjaw, tbajlenxi 40 abk'i 
cyetzlen tuj Ejipt, ex xi tma'n cye alcye tu'n cybinchante ic tza'nx otok tzaj k'ma'n 
te tu'n Kman. 

4Atzun jlu o baj tcublenxi ti'j Sehón aju rey cye aj Amorrey, aju najl tuj tnam 
Hesbón, ex tcublenxi ti'j Og aju rey tuj tx'otx' Basán, aju najl tuj tnam Astarot ex 
tuj tnam Edrei. 

5Atzun cub ten Moisés chic'balte ley lu tuj tumlal tjawitz k'ij te nima Jordán tuj 
tx'otx' Moab, ex tma: 

6—T-xe witz Horeb o tzaj tma'n Kman Dios ke cyja': Ma bet-xi k'ij ma che tene t-
xe witz lu. 

7Cybincham cytene ex cyxi'ye tuj tiwitz tx'otx' cye aj Amorrey ex cyuj ke tx'otx' 
nikayin ate' ttxlaj: tuj tx'otx' Arabá cyxol witz ex t-xe witz, ex tuj tx'otx' Néguev, 
ax icx tuj tx'otx' ttzi Nintz mar aju cytanmi aj Canaán, ax icx tuj Líbano, ocxi cypon 
baje max ttzi nima Éufrates. 

8O txi nk'o'ne tx'otx' lu te cyeye; cyxi'ye ex cyoque tajwil, porque tziyimaj wu'ne 
cye cyxe'chele: te Abraham, te Isaac, te Jacob, ex cye cyiyjil che ul itz'j te tibajxi, 
chi Kman, chi Moisés. 

Tej toc cyoclen txkan xjal te jwes 
Éxodo 18.13-27 

9Ax tuj tk'ijlalil lu o txi nma'ne cyeye cyja': Mlayx bant tu'n cycyaj tene tuj 
ncwente njunalxe. 

10Nimcu cyc'wa'le o tzaj tk'o'n Kman Dios, ja'lo ma chmet cybaje, ic tten cyajlale 
ic tza'n ke che'w twitz cya'j. 

11Chmet-xwit nimxix cyajlale tu'n Kman aju Cydios cyxe'chele, ex che cubxwit 
cy'iwla'ne tu'n ic tza'nx o tzaj ttziyan. 

12Ka o'cx kine, ¿tza'n tten tu'n tc'isj tcyakil iktz wu'ne, tu'n t-xi nbincha'ne cyi'je 
ti'j tcyakil mya ba'n in tzaj cyxole, cyuc'ix ke k'oj? 

13Cyja'tzun xi nma'ne cyeye: Cysc'o'n jawe cyxol cycyakil c'loj cyiyjile, junjun 
xinak at cynabl, at cysec'al ex at cyojtzkibl, tu'ntzun cyoc nk'o'ne te nejenel 
cyxole. 

14Atzun cyeye tzaj cytzak'we'ne weye: Ba'n ma tz'ela tuj kwitze tu'n tbant aju 
ma tzaj tma'na. 

15Tzajtzun wi'ne junjun xinak cyxole, akeju at nimxix cynabl ex at cyojtzkibl, ex 
xi nk'o'ne cyoclen tu'n cycawin cyibaje. At junjun xi nk'o'ne mil xjal tuj tcwent, 
junjuntl 100; junjuntl 50; ex at junjuntl xi nk'o'ne laj xjal tuj tcwent; ax icx at 
junjuntl e jo'c nk'o'ne te cawil cyibaj junjun c'loj cyeye. 

16Tujx tk'ijlalil lu xi nma'ne cye jwes cyja': Cybinxe cyyol cycyakil ex cybinchanxe 
cyi'j tuj tumelxix, tza'nx cyi'j ke cyxjalile ax icx cyi'j ke stranjer xjal ate' cyxole. 

17Oc cyoc xjal tuj xtis cyu'ne, mi'n tz'oc cyk'o'ne cywitze ti'j ju cyxilen; nok o'cx 
cybinchanxe cyi'j cycyakil, ka ch'in cyoclen ex ka ma'. Mi jun tu'n cyxobe cywitz, 
porque te te Dios aju cawbil. Katzun at jun ma pon cyuc'ile ex mlay bant ti'j 
cyu'ne, cysamantze wuc'ile, jacutzun txi nbincha'ne ti'j tzalu, nchiye cye. 

18Tujx tk'ijlalil lu xi nma'ne cyeye tcyakil alcye tu'n cybinchanteye. 

E je'x sama'n cablaj xinak que'yil tx'otx' 
Números 13.1—14.4 

19Tejtzun ketz tuj Horeb, atzun o ko tzaj tuj be in xi' cyuj tiwitz tx'otx' cye aj 
Amorrey ic tza'n tzaj tma'n Kman Dios ke. Baj kbetin tcyakil tzkij tx'otx' ma'xix 
ex xobajilxix ic tza'n o cyile, max tejxi kul tuj lugar Cades-barnea. 

20Xitzun nma'ne cyeye cyja': Ma ko ul ttxa'n tiwitz tx'otx' cye aj Amorrey, aju 
ctzajel tk'o'n Kman Dios ke. 

21Ctzajel tk'o'n Kman Dios aju tx'otx' lu te ke. Chux keye, cytzyume ic tza'nx o 
tma Kman aju Cydios cyxe'chele. Mi'n che xobe ex mi'n baj cyc'u'je. 

22Atzun cyeye tzaj cyma'ne weye cyja': Maslo ba'n atwit junjun ke ẍe'x nej 
que'yilte tx'otx', ex tu'n cyul k'malte ke alcye be tu'n t-xi ki'n, ex alcye ke tnam 
tu'n kocx cyuj. 

23Ba'n ela tuj nwitze aju tzaj cyma'ne weye, ex jaw nsc'o'ne cablaj xinak cyxole, 
jun cyxol junjun c'loj cyiyjile. 

24Cubtzun be cyu'n, e jax tuj tiwitz tx'otx' tejxi cypon tuj chk'ajlaj Escol, ex baj 
cybetin tcyakil tx'otx'. 

25Tzaj cyi'n junjun twitz awal at tuj tx'otx' lu, ex tej cyul meltz'aj tzaj cyma'n cyja': 
Tbanilxix aju tx'otx' ctzajel k'o'n ke tu'n Kman Dios, che chi. 

26Atzun cyeye, minti' cub tuj cywitze tu'n cyxi'ye c'molte te, minti' xi cynimane 
aju otok tzaj tma'n Kman Dios, 

27e jaw wululune tuj cyjaye ex o cymaye cyja': Minti'tl taj Kman ki'j ja'lo; o ko etz 
ti'n tuj Ejipt nok tu'n kxi tk'o'n tuj cyk'ab aj Amorrey ex tu'n kcub baj cyu'n. 

28¿Jatum ko xe'l clol kib ja'lo? Porque ke xjal ate' ma chixin mas nim cyipun ex 
mas matij cywa'l kwitz, ex ma' cywa'l ke muro cyoc cyi'j cytanmi. Ax icx ma kile 
ke tiyjil Anac ma' cywa'l, che chi. Tu'n tlaj tcyakil jlu, bi'x ma tzaj baj kc'u'je, che 
chiye. 

29Atzun weye xi nma'ne cyeye: Mi'n tzaj baj cyc'u'je ex mi'n che xobe cywitz. 

30Ate Kman Dios cbel nej cywitze, ex a c'oquel ten k'ojlel te cyxele ic tza'n o cyile 
aju o tbincha tuj Ejipt 

31ex tuj tzkij tx'otx'. A Kman Dios tzaj ẍaklunte cyeye tuj tcyakil be jatum o che 
bete tejxi cyule tuj lugar lu, ic tza'n jun mambaj ẍaklu'n tc'wa'l tu'n. 

32Masque icju, pero minti' oc ke' cyc'u'je ti'j Cymane aju Cydiose; 

33aju cub nej cywitze tuj be tu'n tjaw t-sc'o'n aju lugar jatum tu'n cycub tene. Te 
konic'an tzaj tyec'un cybeye tu'n tkan k'ak', atzun k'ijl tzaj tyec'un cybeye tu'n 
muj. 

Tej ttzaj tk'oj Kman cyi'j aj Israel 
Números 14.20-35 

34Tej tbinte Kman aju cyyole tej cyjaw wululune, tzaj nim tk'oj cyi'je ex tma jun 
tyol axix toc cyja': 

35Cyxol ke xjal mya ba'n lu, mi jun oc tila' aju tbanil tx'otx' xi ntziyane cye 
cyxe'chel; 

36o'cx Caleb aju tcy'ajal Jefone oc tila'; ex cxel nk'o'ne te ex cye tiyjil aju tx'otx' o 
baj tbetin tuj, tu'nju o bet tz'aklxix nwitze, chi Kman. 

37Nok tu'n cyeye cylaj jaw k'ojl Kman wi'je, ex tzaj tma'n weye cyja': Ax icx teya 
mlay tz'ocxa tuj tx'otx' lu; 

38aju c'oquex, atzun Josué aju tcy'ajal Nun ex onil teya. Cyuwsanxa tc'u'j, porque 
atzun cxel sipante cytx'otx' aj Israel. 

39Atzun ke cyc'wa'le, akeju na'nx tel cynic' ti'j alcye ba'n ex alcye mya ba'n, akeju 
o cymaye cyi'j ka tu'n cyxi k'i'n cyu'n ke aj k'oj cyi'je, alpe ke che oquex tuj tx'otx' 
lu; wu'ne cxel nk'o'ne cye tu'n cyoc te tajwil. 

40Atzun cyeye, cyaj meltz'aje juntl maj tuj tzkij tx'otx', ex cyxi'ye juntl maj jatum 
ta' mar Cyak Que'yin, chi Dios. 

Cub cyi'j aj Israel tu'n tlaj miban che niman 
Números 14.39-45 

41Tzajtzun cytzak'we'ne: Ma ko binchane il twitz Kman, atzun ja'lo ko xe'le 
k'ojlel ic tza'nx o tma Kman Dios keye, che chiye. Xitzun cyi'ne ke cymacbile in 
che ajben tuj k'oj; tuj cywitze mya cwest tu'n cyjaxe cyuj ke tiwitz tx'otx'. 

42Atzunte Kman tzaj tma'n weye cyja': K'manxa cye tu'n mi'n cyxi' k'ojlel, 
tu'ntzun mi'n tcub cyi'j cyu'n ke aj k'oj cyi'j, porque mi a'l kine cyuc'il. 

43Xitzun nma'ne cyeye tu'n mi'n cyxi'ye, pero minti' xi cybi'ne ex minti' xi 
cynimane aju tzaj tma'n Kman; e jaxe cyuj ke tiwitz tx'otx' tuc'il cynimbil cyibe. 

44E je'tztzun ke aj Amorrey k'ojlel cyi'je, akeju najl cyuj tiwitz tx'otx'; e jo'c lpe' 
cyi'je ic tza'n in cybincha'n ttxu ak, ex e cube cyu'n, xi'x ke' tuj Seir ex pon baj tuj 
tx'otx' Horma. 

45Tejtzun cyul meltz'aje, e jaw ok'e twitz Kman pero minti' tzaj tbi'n tk'ajk'ajel 
cywi'ye, ex minti' tzaj tk'o'n twi' cyi'je. 

46Cyja'tzun, ax e cyaj tene najal nimcu k'ij tuj tx'otx' Cades. 

Deuteronomio 2 

Ke abk'i tej cyten aj Israel tuj tzkij tx'otx' 

1Te tibajxitzun, cub be ku'n tu'n kpon max tuj tzkij tx'otx' tuj tbeyil mar Cyak 
Que'yin, ic tza'nx otok tma Kman weye, ex eltzun nim k'ij ku'n in ko betje' ttzi'yile 
tiwitz tx'otx' Seir. 

2Tmatzun Kman weye cyja': 

3Ma tz'el nim k'ij nok in che betje'ye ttzi'yile tiwitz tx'otx' lu. Cyxi'ye ja'lo tuj 
tumlal tbank'ab k'ij. 

4K'manxa cye t-xjalila cyja': Cyja' che elexe tuj cytx'otx' tiyjil Esaú, akeju najl tuj 
Seir ex at cyxilene cyuc'il. Ke xjal lu in che xob cywitze; pero ten cycwente cyi'je, 

5mi'n che oc tzokpaje cyi'j porque mlay txi nk'o'ne jun piẍ cytx'otx' te cyeye. 
Tcyakil tiwitz tx'otx' Seir, cye tiyjil Esaú. Wu'ne xi nk'o'ne cye te cyetzbil. 

6Cychjome cywaye cyuc'il, aju cxel cywa'ne, ax icx cyc'aye a', cychjonxe cye, chi 
Kman tma. 

7O che cub cy'iwla'ne tu'n Kman Dios ti'j tcyakilju o cybinchaye ex ax o ten 
cyuc'ile. Tuj 40 abk'i o che oc cwentine tu'n tuj tcyakil cybeye tuj nintz tzkij 
tx'otx', ex minti' jun minti'wt o canun cyeye. 

8Tej kbet tuj tbeyil Arabá, aju in tzaj tuj Elat ex tuj Ezión-geber, a o ko tzaj 
ttxa'nile cytx'otx' ke xjal at cyxilen kuc'il, akeju tiyjil Esaú, akeju najl tuj tx'otx' 
Seir, ex a o ko tzaj tuj be nnu'l tuj tzkij tx'otx' cye aj Moab. 

9Tzajtzun tma'n Kman weye cyja': Mi'n cybinchaye jun mya ba'n cyi'j aj Moab ex 
mi'n che oc tzokpaje cyi'j porque tiyjil Lot ke, ex mlay txi nk'o'ne jun piẍ cytx'otx' 
te cyeye. Wu'ne o txi nk'o'ne aju tx'otx' Ar te cyetzbil. 

10(Tuj tx'otx' lu e najan ke aj Emit ojtxi; nim cyipun, nim cyajlal, ex ma' cywa'l, ic 
tza'nx ke tiyjil Anac. 

11Tuj cywitz txkantl xjal ka aj Refait ke tu'n tlaj ma' cywa'l, atzun ke aj Moab in 
cyma'n ka aj Emit ke. 

12Atzun tuj tx'otx' Seir e najan ke aj Horey ojtxi, pero e cub baj byo'n cyu'n ke 
tiyjil Esaú, e oc te tajwil cytx'otx' ex ax e cyaj ten najal tuj, ic tza'n bant cyu'n ke 
aj Israel ti'j tx'otx' tzaj tk'o'n Kman cye.) 

13Tmatzun Kman cyja': Che we'ctze ex cyic'xe max jlajxi tk'ab xak Zered, chi. 
Atzun ke o ic'x tuj tk'ab xak lu. 

14Atxix tej ketz tuj tx'otx' Cades-barnea tejxi kic'x tuj tk'ab xak Zered, otok bant 
38 abk'i. Tej cyel 38 abk'i lu, cycyakil ke xinak aj Israel, akeju at cynabl tu'n 
cyk'ojin, otok che baj cyim tuj campaament ic tza'nx otok tzaj tcyuwsa'n Kman. 

15Tzaj castiw lu cyibaj tu'n Kman, tejxi cybaj cyim. 

16Tejtzun cybaj cyim cycyakil ke xinak at cynabl tu'n cyk'ojin, 

17tzaj tma'n Kman weye cyja': 

18Cyic'xe ja'lo tuj cytx'otx' aj Moab ex cyxi'ye tumlal tnam Ar. 

19Oc toc cyc'ulban cyibe cyuc'il aj Amón akeju tiyjil Lot, mi'n tz'oc cybincha'ne 
jun mya ba'n cyi'j ex mi'n che oc tzokpaje cyi'j; mlay txi nk'o'ne jun piẍ cytx'otx' 
te cyeye, tu'nju o txi nk'o'ne cye tu'n toc te cyetzbil, chi Kman. 

20(Ax icx aju tx'otx' lu, tuj cywitz xjal ka cytx'otx' ke aj Refaittok, porque tuj 
tk'ijlalil ojtxi, atzun e najan ke aj Refait tuj, akeju oc k'o'n cybi aj Zomzomey cyu'n 
aj Amón. 

21Nim cyajlal ke xjal lu, nim cyipun ex ma' cywa'l ic tza'n ke tiyjil Anac; pero e 
cub baj byo'n cyu'n ke aj Amón tu'n tipumal Kman, ex atzun cye aj Amón e cyaj 
ten najal te jumajx tuj tx'otx' lu. 

22Ic e tenba ke jlu ic tza'n o tbincha Kman cyi'j aj Horey tej cycub byo'n tuj Seir 
cyu'n ke tiyjil Esaú, ex atzun cye tiyjil Esaú e cyaj ten najal tuj cytx'otx' ex ax ate' 
ja'lo. 

23Ax o baj cyi'j aj Hevey, akeju najltok cyuj aldey nikayin ttxlaj tnam Gaza, tej 
cycub byo'n cyu'n ke aj Filistey, akeju e tzaj tuj Creta ex ax e cyaj ten najal tuj 
cytx'otx'.) 

24Tzajtzun tma'n Kman cyja': Chux keye, cyk'oncuye be ex cyic'xe tuj tk'ab xak 
Arnón. Cxel nk'o'ne Sehón tuj cyk'abe, aju aj Amorrey ex rey te tnam Hesbón; ax 
icx ttx'otx' cxel nk'o'ne cyeye. Cyoc tzokpaje ti'j ex cyetzan ela ttx'otx'. 

25Texju k'ij ja'lo, cycyakil ke tnam ate' twitz tx'otx' ctzajel cyxobil wu'ne cywitze. 
Octzun cybinte tkanil cyi'je che oquel ten lu'lul tu'n cychiylale, ex ctzajel baj 
cyc'u'j cywitze, chi Kman. 

Cub ti'j rey Sehón cyu'n aj Israel 
Números 21.21-30 

26Max tuj tzkij tx'otx' Cademot e tzaj nsama'ne junjun sanjel, tu'n cyul yolil tuc'il 
Sehón aju rey te tnam Hesbón, tu'n tbant ti'j jun kyol tuj txubtxaj tuc'il ex tu'n t-
xi cyma'n te cyja': 

27Kajbile tu'n kic'xe tuj ttx'otx'a, ex o'cx ko betele tuj ninbe; mi'n txi ki'ne jun 
tk'ab be. 

28Jacu txi kchjo'ne tcyakil kwaye c'ajbel junjun k'ij, ax icx aju a' cxel kc'a'ne cxel 
kchjo'ne. Nok o'cx in ko cubsane teya tu'n ttzaj tk'o'na ambil tu'n kic'x bete tuj 
ttx'otx'a, 

29ic tza'n o tzaj k'o'n ambil keye cyu'n ke tiyjil Esaú akeju najl tuj tx'otx' Seir, ax 
icx cyu'n aj Moab akeju najl tuj tx'otx' Ar. O'cx kajbile tu'n ttzaj tk'o'na ambil keye 
ocxi kic'xe jlajxi nima Jordán, tu'ntzun kpone tuj tx'otx' ctzajel k'o'n keye tu'n 
Kmane aju Kdiose. 

30Atzunte rey Sehón minti' o tajbe tu'n kic'tz tuj ttx'otx', porque ate Kman Dios 
cub cyuwsante tanmi tu'ntzun ttzaj tk'o'n tuj kk'ab, ic tza'n in cyile ja'lo. 

31Ex tzaj tma'n Kman weye: Bi'x ja'lo cxel nk'o'ne rey Sehón tuj cyk'abe tuc'ix 
tcyakil ttx'otx'; cyocx naje tuj tu'ntzun cyoque te tajwil, chi Kman. 

32Etztzun naj Sehón k'ojlel ki'j, cyuc'ix cycyakil ke t-soldad, tu'ntzun cyoc tzokpaj 
ki'j tuj tnam Jahaza; 

33pero e tzaj tk'o'n Kman Dios tuj kk'ab, ex cub kbyo'n aju rey cyuc'ix ke tcy'ajal 
ex cycyakil ke t-soldad. 

34Cycyakil ke tnam in cawintok cyibaj e baj naj ku'n; ax icx e cub kbyo'n ke xinak, 
ke xu'j ex ke c'wa'l; mi jun cyaj ank'in ku'n. 

35O'cx tzaj ki'n te ke, cycyakil ke wacẍ ex ke ti'xti wi'yilxix e cnet ku'n cyuj ke 
tnam otok cub cyi'j ku'n. 

36Xi'x ke' tuj tnam Aroer, aju tcub nikayin ttzi nima Arnón, tuc'ix tnam tcub tuj 
chk'ajlaj, ex pon baj max tuj Galaad, mi jun tnam ten tipun tu'n tk'ojin kuc'il, 
porque tu'n Kman Dios tzaj tk'o'n tu'n cycub tz'ak cycyakil tuj kk'ab. 



332 

 

 
Mam del Norte 

© 1993 Sociedades Bíblicas Unidas. 
  

 

 

37Ke tx'otx' minti' o oc tzokpaj cyi'j, atzun ke jlu: Aju cytx'otx' aj Amón tuc'ix 
tcyakil tx'otx' ttzi nima Jaboc, ax icx ke tnam ate' tuj tiwitz tx'otx', ex mastl lugar 
otok tzaj tma'n Kman Dios ke tu'n mi'n koc tzokpaj cyi'j. 

Deuteronomio 3 

Cub ti'j Og aju rey te Basán, cyu'n ke aj Israel 

Números 21.31-35 

1Xi klajo'ntl kbe, o jax tuj be in xi' tuj Basán, pero ate Og aju rey te Basán etz 
k'ojlel ki'j, cyuc'ix cycyakil t-soldad, ex e jo'c tzokpaj ki'j tuj tnam Edrei. 

2Atzunte Kman tzaj tma'n weye cyja': Mi'n xoba twitz, porque ma txi nk'o'ne tuj 
tk'aba cyuc'ix ke t-soldad ex tcyakil ttx'otx'. Binchama ti'j ic tza'nx o tbinchaya 
ti'j Sehón aju rey cye aj Amorrey, aju najltok tuj tnam Hesbón, chi. 

3Cyja'tzun tzaj tk'o'n Kman Dios aju rey Og tuj kk'ab, ex cycyakil ke t-soldad. Cub 
kbyo'n cycyakil ex mi jun cyaj ank'in ku'n. 

4Ax icx e tzyet cycyakil tnam ku'n; mi jun o tzokpaj. Tzyet 60 tnam ku'n tuj tcyakil 
tx'otx' Argob, akeju ate'tok tjak' tcawbil Og tuj tx'otx' Basán. 

5Cycyakil tnam lu ma' twa'l muro toc cyi'j; at cylamel ex toc c'uxbil tzyulte cye; 
minti' e oc te tajlal ke tnam minti' muro cyi'j. 

6Cycyakil ke jlu bi'x e naj ku'n, ic tza'nx otok kbincha ti'j Sehón aju rey te tnam 
Hesbón, ex cub kbyo'n ke xinak, ke xu'j ex ke c'wa'l; 

7o'cx ke alumaj ex cycyakil ti'xti wi'yilxix at cye aj k'oj ki'j, e cyaj kclo'n tu'n 
tajben te ke. 

8Cyja'tzun, tuj tk'ijlalil lu o jo'c te cyajwil ke tx'otx' tzyu'ntok cyu'n cabe rey aj 
Amorrey, akeju najltok tuj tumlal tjawitz k'ij te nima Jordán, tzajnix ke' ttzi tk'ab 
xak Arnón ex ponin baj max twi witz Hermón. 

9(Aju witz lu, Sirión tbi cyu'n aj Sidón, ex Senir tbi cyu'n aj Amorrey.) 

10E tzyet ku'n cycyakil tnam cycubsa'n tuj chk'ajlaj tuj tiwitz tx'otx', tuc'ix tcyakil 
tx'otx' Galaad ex Basán, aju ponin baj max cyuj tnam Salca ex Edrei, akeju ate'tok 
tjak' tcawbil Og tuj Basán. 

11(O'cx te rey Og otok cyaj ank'in cyxol cyiyjil xjal ma' cywa'l. Aju twatbil puro 
c'uxbil te cyaje var tnukbil ex var tuc' mey twitz. Ax ta' watbil ja'lo tuj tnam Rabá 
tuj cytx'otx' aj Amón.) 

Ke tiyjil Rubén, ke tiyjil Gad, tuc'ix mij tiyjil Manasés ax e cyaj ten najal tuj 
tumlal tjawitz k'ij te nima Jordán 

Números 32.1-42 

12Tejtzun ttzyet tx'otx' lu ku'n, xi nk'o'ne cye tiyjil Rubén ex cye tiyjil Gad aju 
tx'otx' xi'ynix tuj tnam Aroer, aju tcub ttzi tk'ab xak Arnón ex ponin baj max tuj 
tmijil tx'otx' Galaad, cyuc'ix cycyakil tnam ate' tuj. 

13Atzun juntl piẍ tx'otx' Galaad, ex tcyakil tx'otx' Basán aju tcyajsa'ntok tjak' 
tcawbil rey Og, tuc'ix tcyakil tx'otx' Argob aju toctok tbi cytx'otx' aj Refait, xi 
nk'o'ne cye mij tiyjil Manasés. 

14(Ate Jair tiyjil Manasés oc te tajwil tx'otx' Argob, aju ponin baj max tuj tmojonil 
tx'otx' Gesur ex Maaca, ex tex tbi oc tk'o'n ti'j tx'otx' Basán, atzun jlu: Havot-jair, 
ex axtzun tbi tocsa'n ja'lo.) 

15Aju tx'otx' Galaad xi nk'o'ne te Maquir; 

16atzun cye tiyjil Rubén ex cye tiyjil Gad xi nk'o'ne aju tx'otx' tcubsa'n t-xol 
Galaad tuc'il tk'ab xak Arnón, ex atzun nne'x tmojonil tuj tmijil tk'ab xak, ex 
ponin baj max ttzi tk'ab xak Jaboc, aju tmojonil cytx'otx' aj Amón. 

17Atzun ponin tmojonil cytx'otx' ttzi nima Jordán, tzajnix ke' ttzi lagun Cineret 
ex ponin baj max ttzi mar at tuj chk'ajlaj Arabá, ex nnic' ttzi'yile mar t-xe'yile 
witz Pisga tuj tumlal tjawitz k'ij. 

18Xitzun nma'ne cyeye cyja': Ate Kman Dios ctzajel k'onte tx'otx' lu cyeye tu'n 
toc te cyetzbile. Cycyakil keju o bant cyk'ojin, cyi'nx cymacbil in che ajben tuj 
k'oj, ex e cycub nej cywitz ke cyerman ax aj Israel; 

19o'cx ke xu'j cyuc'ix ke c'wa'l ex ke wacẍ che cyjel ten cyuj ke tnam o txi nk'o'ne 
cyeye, porque ba'n wu'ne nimxix cywacẍe at. 

20Ocxi ttzaj tk'o'n Kman cye cyermaniye jun lugar jatum tu'n cyojlan, ic tza'n o 
tzaj tk'o'n cyeye, icxtzun cye tu'n cyetzan ti'j tx'otx' aju ctzajel tk'o'n Kman cye 
jlajxi nima Jordán, maxitzun c'ajel meltz'aj teyle junjun cyeye tuj cyetzbile o txi 
nk'o'ne. 

21Ax icx xi nma'ne te Josué cyja': O tila tcyakilju o tbincha Kman Dios cyi'j cabe 
rey; icxtzun cbantel tu'n Kman cyi'j cycyakil ke cawbil ate' jatum c'ic'el beta. 

22Mi'n xoba cywitz, porque ate Kman Dios ctel cyuc'ile tuj k'oj. 

Minti' xi tk'o'n Kman ambil te Moisés tu'n tocx tuj tx'otx' Canaán 

23Tujx tk'ijlalil lu in cubsane twitz Kman ex xi nma'ne te cyja': 

24Nman, tu'na tzaj xe't tu'n ttzaj tyec'una tajwalila ex tipumala weye, akine 
tmajena. Minti' juntl Dios at tuj cya'j mi twitz tx'otx' jacu bant tu'n ic tza'n ke teya 
tak'unben ex ke techal ma'xix cyxilen in che bant tu'na. 

25In chin cubsane twitza tu'n ttzaj tk'o'na ambil weye tu'n wic'xe jlajxi nima 
Jordán, porque wajbile tu'n twile aju tbanil tx'otx' at ma chixin, ex aju tiwitz 
tx'otx' tbanilxix, ax icx aju witz Líbano, nchiye te. 

26Pero otok jaw k'ojl Kman wi'je nok tu'n cyeye cylaj, ex minti' tzaj tbi'n nyole, 
o'cx tzaj tma'n weye cyja': Mi'n cucx tyolina. Mi'n tzaj tma'na mastl tyola weye 
ti'j jlu. 

27Tjaxa twi witz Pisga ex que'yinxa tx'otx' te jawni, te cubni, te elni ex te ocni, 
pero tu'n tic'xa tuj nima Jordán, mi'n txi nk'o'ne ambil teya. 

28O'cx k'manxa te Josué alcye tu'n tbant tu'n, cyuwsanxa tc'u'j ex k'onxa tipun, 
porque ate Josué cbel nej cywitz ke xjal, ex tu'n ctzyetel tx'otx' aju cxel tque'yina, 
tu'n toc te cyetzbil. 

29Axtzun o ko cyaj ten tuj chk'ajlaj tcubsa'n tumlal twitz lugar Bet-peor. 

Deuteronomio 4 

Xi tma'n Moisés cye aj Israel tu'n t-xi cyniman tley Dios 

1Atzun ja'lo akeye aj Israel, cybintze ke ley ex ke mandamyent, akeju in che'x 
nxnak'tza'ne cyeye, ex che japunxwit cyu'ne, tu'ntzun cyank'ine ex tu'n cyoque 
tajwil tx'otx' ctzajel tk'o'n Kman cyeye, aju Cydios kxe'chel. 

2Mi'n tz'oc cyk'o'ne mastl yol ti'j yol in xi nma'ne cyeye, ex mi'n tz'el cyi'ne jun 
yol ti'j; o'cx tu'n t-xi cynimane ke tmandamyent Kman Dios, akeju in che'x 
nma'ne cyeye. 

3Ax keye e que'yinte aju tbincha Kman tuj Baal-peor, ex o cyile tej cycyim ke xjal 
tu'n, akeju e c'ulun twitz tilbilal cydios xjal Baal-peor tbi, cyxolxe e cyim ke xjal 
lu; 

4atzun cyeye, akeye cucx e oc lpe'ye ti'j Kman Dios, itz'x keye ja'lo. 

5O che'x nxnak'tza'ne ke ley ex ke mandamyent cyeye, ic tza'n tzaj tma'n Kman 
Dios weye, tu'ntzun tjapun cyu'ne oc cynajane tuj tx'otx' jatum che pole tu'n 
cyoque tajwil. 

6Cucx cyna'ntze ex japunx cyu'ne. Ka ma bant cyu'ne icju, atzun c'elel cynic' 
mastl nasyon cyi'je ka at cynable ex cyojtzkible. Octzun cybinte mastl nasyon aju 
cyleye, oc cyma' cyja': Ke xjal ate' tuj nintz nasyon lu, ax toc at nim cynabl ex 
cyojtzkibl, che chilo. 

7¿Atpe juntl nintz nasyon nikayin ate' ke tdios ti'j ic tza'n ke, nikayin ta' Kman 
Dios ki'j oc txi kkanin jun ti'xti te? 

8¿Atpe juntl nintz nasyon at ke ley ex ke mandamyent tz'aklxix tuc'il, ic tza'n 
tcyakilju in xi nma'ne cyeye ja'lo? 

9Tu'ntzun jlu, cyk'onque cwent ti'j ju o cyile, mi'n tzic' tna'l cyu'ne ex mi'n naj ti'j 
cyc'u'je tuj tcyakil cyank'ible; nok o'cx tu'n tcyaj cyma'ne cye cyc'wa'le ex cye tal 
cychmane. 

Tej tyolin Dios cyuc'il aj Israel twi witz Horeb 

10Aju k'ij tej cytene twitz Kman Dios t-xe witz Horeb, tzaj tma'n Kman weye cyja': 
Chmon baja ke xjal tu'ntzun cybinte nyole, ex tu'n tel cynic' ti'j tza'n tten tu'n 
tten nchiylale cye tuj tcyakil k'ij oc cyten twitz tx'otx', ex tu'n t-xi cyxnak'tza'n 
tcyakil jlu cye cyc'wa'l. 

11Atzun cyeye e pon lak'e'ye nikayin t-xe witz. Aju witz in julin k'ak' ti'j ex 
najchak in japun julin tkan twitz cya'j; aju t-sibel oc ic tza'n muj k'ekxix que'yin 
ex puro klolj; 

12atzunte Kman tzaj yolin cyuc'ile tuj tkan k'ak' ex o cybiye tk'ajk'ajel twi', pero 
mi jun o cyile; o'cx tk'ajk'ajel twi' o cybiye. 

13Tzajtzun tma'n Kman aju yol tu'n tbant ti'j cyuc'ile, ex atzun jlu ke laj 
mandamyent e cub ttz'iban cywitz cabe tz'lom abj, ex tzaj tma'n cyeye tu'n 
tjapun cyu'ne. 

14Ax icx tzaj tma'n Kman weye tu'n t-xi nk'o'ne xnak'tzbil cyeye cyi'j ke ley ex ke 
mandamyent il ti'j tu'n cyjapun cyu'ne oc cynajane tuj tx'otx' c'oquel te cyetzbile. 

Xi tma'n Moisés cye aj Israel tu'n mi'n cyc'ulun cywitz tilbilal 

15Tuj k'ij tej tyolin Kman cyuc'ile tuj tkan k'ak' twi witz Horeb, mi jun o cyile. 
Cyja'tzun ten cycwente cyi'je 

16tu'n mi'n cycub tz'ake tuj il, ex mi'n cub cybincha'ne jun tilbilal xinak, mi tilbilal 
xu'j, 

17mi cyilbilal ke txcup ate' twitz tx'otx', mi cyilbilal ke chyu'j in che lipan twitz 
cya'j, 

18mi cyilbilal ke txcup in xi cyjaku'n cyc'u'j twitz tx'otx', ex mi cyilbilal ke cyiẍ 
ate' tuj a'. 

19Oc t-xi cyque'yine k'ij twitz cya'j, tuc'ix xjaw, cyuc'ix ke che'w ex ke mastl at 
twitz cya'j, ten cycwente cyi'je tu'n mi'n tpon cyc'u'je ti'j tu'n cyc'ulune cywitz, 
porque cycyakil keju ate' twitz cya'j, tu'n Kman Dios e bant tu'n cyajben cye 
cycyakil xjal ate' twitz tx'otx'. 

20Pero a Kman etz k'inte cyeye tuj tx'otx' Ejipt, jatum e tene mer ic tza'n tuj jun 
jorni jatum nno'cx k'ot c'uxbil tu'n tcub ulj, tu'ntzun cyoque te jun tnam etzan 
tu'n, ic tza'n cytene ja'lo. 

21Masque icju pero o tzaj tk'oj Kman wi'je tu'n cyeye cylaj, ex o tma weye tu'n 
mi'n wic'xe tuj nima Jordán, ex tu'n mi'n wocxe tuj tbanil tx'otx' ctzajel tk'o'n 
cyeye te cyetzbile. 

22Tu'ntzun jlu ax chin cymele tuj tx'otx' lu, ex mlay chin ic'xe tuj nima Jordán. 
Bay cyeye oc che ic'exe tuj, ex che oquele tajwil tbanil tx'otx'. 

23Ten cycwente cyi'je, mi'n tzic' tna'l cyu'ne aju yol cyaj bant ti'j tu'n Kman 
cyuc'ile, ex mi'n cub cybincha'ne jun tilbilal aju tzaj k'ma'n cyeye tu'n Kman Dios 
tu'n mi'n tcub cybincha'ne. 

24Porque toc tcwent Kman Dios cyi'je ex ic tten ic tza'n jun k'ak' in baj tz'e'y 
tcyakil tu'n. 

25Oc cyul itz'j cyc'wa'le ex ke tal cychmane oc cytijine tuj tx'otx' jatum che pole, 
ka ma tz'el cypa'n cyibe ti'j Dios, ex ka ma cub cybincha'ne tilbilal jun ti'xti tu'n 
cyc'ulune twitz, ex ka ma cybinchaye mya ba'n twitz Kman Dios tu'n ttzaj tk'oj, 

26jurattzun che najele tuj tx'otx' c'oquel te cyetzbile jlajxi nima Jordán, mlay che 
ank'ine nim tyemp tuj tx'otx' lu, bi'x che najele te jumajx; in che oc nk'o'ne cya'j 
tuc'ix tx'otx' te testiw ti'j jlu. 

27Che bajel sipane tu'n Kman cyxol mastl nasyon, ex nic'xi cybaje ctel cyxol mastl 
xjal jatum che pol k'i'ne tu'n. 

28Atzun che ajbele cye dios binchamaj cyu'n xjal, tze' cytx'otx'il ex abj cytx'otx'il, 
ake jlu miban che que'yin, miban che bin, miban che wa'n ex minti' in cyna'n t-
xewil jun ti'xti. 

29Pero cyponlenxiye ma chixin, ka ma che jyone ti'j Kman Dios tu'n tcyakil 
cyanmiye ex tu'n tcyakil cyc'u'je, cneteltzun cyu'ne. 

30Oc ttzaj tcyakil c'ixc'oj ex yajbil lu cyi'je, che ajetz meltz'aje tuc'il Kman Dios, 
ex cxel cynimane tyol, 

31mlay che cyaj coline tu'n, mlay che naje tu'n, mlay tzic' tna'l tu'n aju yol cyaj 
bant ti'j tu'n cyuc'il ke kxe'chel, porque nim tk'ak'bil tc'u'j Kman cyi'je. 

32Cykaninxe ti o baj ojtxi tej na'nxtok cyitz'je ex atxix tej tcub tbincha'n Dios aju 
nej xjal twitz tx'otx'; cyxi'ye tuj tcyakil twitz tx'otx' ex cykaninxe ka at jun ti'xti o 
baj ex o binjtz ma'xix t-xilen ic tza'n jlu. 

33¿Atpe juntl c'loj xjal o cybi tk'ajk'ajel twi Dios tzaj yolin tuj tmij tkan k'ak', ex 
minti' o che naj ic tza'n cyeye o cybiye ex minti' e naje? 

34¿Atpe juntl dios o tz'etz k'inte jun nasyon tjak' tcawbil juntl nasyon tu'n tel 
tetzan, ic tza'n o tbincha Kman Dios ki'j tej ketz tuj tx'otx' Ejipt? Tzaj nim joybil 
cyi'j aj Ejipt, tbincha Dios ke señ cyuc'ix ke binchben nim cyipumal, o k'ojin cyi'j 
aj Ejipt, tzaj tyec'un nim tipumal, xobajilxix keju o tbincha; tcyakil jlu cywitze o 
bant. 

35Atzun jlu o tzaj yec'un cyeye, tu'ntzun tel cynic'e ti'j ka ate Kman axix toc 
Dioste, ex minti' juntl, nok o'cx te. 

36Max tuj cya'j tzaj yolin Kman cyuc'ile tu'n cycawinjtze tu'n, tzaj tyec'un jun 
nintz k'ak' cyeye twitz tx'otx', ex o cybiye tk'ajk'ajel twi' tuj tmij tkan k'ak'. 

37Nok tu'nju o tc'ujla Dios ke kxe'chel, jaw t-sc'o'n ke cyiyjil, akeju e ul itz'j te 
tibajxi, ex tu'n nim tipumal e jetz tcolpi'n tuj tx'otx' Ejipt. 

38Cywitzxe o che ex lajo'n ke nasyon mas nim cyajlal ic tza'n cyeye ex mas nim 
cyipun ic tza'n cyeye, tu'ntzun cyoque te tajwil cytx'otx' ex tu'n cynajane tuj, ic 
tza'n in baj ja'lo. 

39Cyja'tzun tz'elx cynic'e ti'j ex cyc'u'nxe tuj cyanmiye ka ate Kman, atzun Diosju 
aju at tuj cya'j ex twitz tx'otx'; minti' juntl, nok o'cx te. 

40Che japunx ke tley ex ke tmandamyent cyu'ne, akeju ma che'x nma'ne cyeye 
ja'lo, tu'ntzun tel ba'n te cyeye ex cye cyc'wa'le che ul itz'j te tibajxi, ex tu'n 
cytene nim abk'i tuj tx'otx' ctzajel tk'o'n Kman Dios cyeye te jumajx. 

Ke tnam te cycolbil cyib xjal ate' tuj tumlal tjawitz k'ij te nima Jordán 

41Jawtzun t-sc'o'n Moisés ox tnam tuj tumlal tjawitz k'ij te nima Jordán, 

42tu'ntzun t-xi ok byol xjal tuj, aju otok cub byonte jun tuc'il ka mya ximamaj 
tu'n, ex ka bajx che jaw k'ojl jun maj, tu'ntzun tpon tclon tib tuj jun cye tnam lu, 
tu'ntzun tclet. 

43Atzun ke tnam lu: Aju tnam Beser, aju tcubsa'n tuj chk'ajlaj te tzkij tx'otx', tu'n 
tajben cye tiyjil Rubén; aju tnam Ramot, aju tcubsa'n tuj Galaad, tu'n tajben cye 
tiyjil Gad, ex aju tnam Golán, aju tcubsa'n tuj Basán, tu'n tajben cye mij tiyjil 
Manasés. 

Tzuybil te yol cyi'j ke laj mandamyent 

44Atzun ke ley lu xi tk'o'n Moisés cye aj Israel, 

45cyuc'ix ke mandamyent, ke xnak'tzbil ex ke cawbil, akeju xi tma'n Moisés cye 
aj Israel tej cyetz tuj Ejipt, 

46tej ate'tok tuj tjawitz k'ij te nima Jordán, tuj chk'ajlaj tcubsa'n twitz Bet-peor 
tuj ttx'otx' Sehón aju rey cye aj Amorrey. Atzun najltok Sehón tuj tnam Hesbón, 
ex cub ti'j tu'n Moisés ex cyu'n aj Israel tej cyetz tuj Ejipt. 

47Atzun cye aj Israel e jo'c te tajwil ttx'otx', tuc'ix ttx'otx' Og aju rey te Basán. Ke 
cabe rey lu cyrey ke aj Amorrey ke, ex atzun najltok ke tuj tumlal tjawitz k'ij te 
nima Jordán. 

48Xi'ynix cytx'otx' tuj Aroer ttzi tk'ab xak Arnón, ex ponin baj max twi witz Sirión 
aju ax juntl tbi Hermón, 

49ex tuj tcyakil tx'otx' Arabá tuj tumlal tjawitz k'ij te nima Jordán, ex ponin baj 
max ttzi mar at tuj chk'ajlaj Arabá t-xe witz Pisga. 

Deuteronomio 5 

Ke laj mandamyent 

Éxodo 20.1-17 

1Octzun tchmo'n Moisés cycyakil aj Israel ex xi tma'n cye cyja': —Akeye aj Israel, 
cybintze ke ley ex ke cawbil akeju che xe'l nma'ne cyeye ja'lo, cyajx tuj cynable 
ex che japunx cyu'ne. 

2O cyaj bant ti'j jun yol tu'n Kman Dios kuc'il max twi witz Horeb. 

3Mya o'cx cyuc'il ke kxe'chel cyaj bant ti'j ju yol lu, ax icx kuc'il o bant, ako' itz'x 
ja'lo tzalu. 

4Twitzelcu Kman tzaj yolin cyuc'ile tuj jun tkan k'ak' twi witz. 

5Atzun weye in cub tene cyxole tuc'il Kman, tu'ntzun ttzaj nchic'ba'ne tyol Kman 
cyeye, porque tzaj t-xobil tkan k'ak' cyi'je, ex minti' e jaxe twi witz. Tzajtzun 
tma'n Kman cyja': 

6Akine Cymane ex Cydiose aju etz k'inte cyeye tuj Ejipt, jatum ate'toke te majen. 

7Mi'n che c'ulune cywitz junxitl dios, o'cx nwitze tu'n cyc'ulune. 

8Mi'n cub cybincha'ne jun tilbilal; mi jun tilbilal ti'j ju at tuj cya'j, mi jun tilbilal 
ti'j ju at twitz tx'otx', ex mi jun tilbilal ti'j ju at tuj mar. 

9Mi'n che cub ẍmeje'ye cywitz, ex mi'n che c'ulune cywitz, tu'nju akine Cymane 
ex Cydiose minti' in cub tuj nwitze tu'n cyc'ulune twitz juntl dios. Cpol canun 
castiw wu'ne cyibaj ke c'wa'lbaj, ke tal chmambaj ex ke cytxca chmambaj, tu'n 
tlaj in chin el ic'une cyu'n cyman, 

10pero cucx ctel tk'ak'bil nc'u'je cyi'j nimcu cyiyjil xjal, akeju in che c'ujlan weye 
ex in che japun ke nmandamyente cyu'n. 

11Mi'n tzaj cyna'ne nbiye nokx gan, akine Cymane ex Cydiose, porque cbel 
tcastiw xjal wu'ne aju in tzaj na'nte nbiye nokx gan. 

12Cyna'ntze aju k'ij te ojlabl tu'n tajben o'cx weye, ic tza'nx o txi nma'ne cyeye, 
akine Cymane ex Cydiose. 

13Kak k'ij che ak'nale tu'ntzun tbant tcyakil cyak'une, 

14atzunju twukin k'ij, k'ij te ojlabl tu'n cyc'ulune weye, akine Cymane ex Cydiose. 
Mi jun ak'untl cbantel cyu'ne tuj k'ij lu, mi cyu'n cycy'ajale, mi cyu'n cyme'jele, 
mi cyu'n cymajene xinak, mi cyu'n cymajene xu'j, mi cyu'n cywacẍe, mi cyu'n 
cyburre, mi cyu'n ke cyalune, ex mi cyu'n ke stranjer xjal ate' tuj cytanmiye, 
tu'ntzun cyojlan ke cymajene xinak ex cymajene xu'j ic tza'nx cyeye in che ojlane. 

15Cyna'ntze, ax icx cyeye o che tene te majen tuj Ejipt, ex etz wi'ne keye ma chixin 
tuc'il nim wipumale. Tu'ntzun jlu in xi nma'ne cyeye tu'n cynimane aju k'ij te 
ojlabl, akine Cymane ex Cydiose. 

16Cynimanxe cymane ex cytxu'ye ic tza'nx o txi nma'ne cyeye, tu'ntzun t-xi lak'e' 
tuj cyk'ije, ex tu'ntzun ba'n cyel cyk'ije twitz tx'otx' aju cxel nk'o'ne cyeye, akine 
Cymane ex Cydiose. 

17Mi'n che biyune. 

18Mi'n cybinchaye aj pajil. 

19Mi'n che elk'ane. 

20Mi'n che nic'ane yol ti'j cyuc'ile. 

21Mi'n pon cyc'u'je ti'j t-xu'jil cyuc'ile. Mi'n pon cyc'u'je ti'j tja cyuc'ile, mi ti'j 
ttx'otx', mi ti'j tmajen xinak, mi ti'j tmajen xu'j, mi ti'j twacẍ, mi ti'j tbur, ex mi ti'j 
jun ti'xti at te. 

Tzaj t-xobil cyi'j aj Israel 
Éxodo 20.18-26 

22Atzun ke yol lu e tzaj tma'n Kman tuc'il tk'ajk'ajel twi' cyuwxix wen, aju etz tuj 
tmij tkan k'ak' ex tuj muj kloljxix wen, tej cybuyintok cyibe cycyakile t-xe witz, 
ex minti'tl tzaj tma'n mastl yol. E cubtzun ttz'iban ke yol lu cywitz cabe tz'lom 
abj, ex e tzajtzun tk'o'n weye. 

23Atzun cyeye, tej cybinteye tk'ajk'ajel wibaj aju etz tuj tmij klolj, ex tej tcyile in 
jaw c'ant tkan k'ak' ti'j witz, cycyakiltzun ke nejenel cye junjun c'loj cyiyjile 
cyuc'ix ke tij xjal cyxole e ul yolil wuc'ile, 

24ex tzaj cyma'ne weye cyja': Axix toc ma tzaj tyec'un Kman Dios tajwalil ex 
tipumal, ex ma kbiye tk'ajk'ajel twi' nne'tz tuj tmij tkan k'ak'. Matzun tz'el knic'e 
ti'j ja'lo, jacu yolin Kman cyuc'il xjal ex mlay che cyim. 

25Masque icju pero o cymatle: ¿Tiku'n ko cymele ex ko bajel tz'e'ye tu'n k'ak' lu 
xobajilxix? Ka ma kbiye juntl maj tk'ajk'ajel twi Kman Dios, oclo ko cymele; 

26porque ¿alcye juntl xjal jacu cyaj ank'in oc tbinte tk'ajk'ajel twi Dios itz' in yolin 
tuj tmij tkan k'ak', ic tza'n keye ma kbiye ex ma ko cyaj ank'ine? 

27Mas ba'n txi lak'e' teya, bintza tcyakilju ctzajel k'ma'n teya tu'n Kman Dios, ex 
ctzajeltzun tma'na keye aju otok tzaj k'ma'n teya, atzun keye jacu japun ku'ne 
aju ctzajel tma'na keye, che chiye. 

28Tej cyyoline wuc'ile, in bintok Kman ti'j cyyole. Tmatzun Kman weye cyja': Ma 
nbiye tcyakil yol in cyma'n xjal lu, ex ba'n ma tz'el tuj nwitze. 

29Nokwit ic cyximbetz tcyakil maj, ic tza'nx ma cyma tu'n cyxob nwitze ex tu'n 
cyjapun ke nmandamyente cyu'n cycyakil k'ij, tu'ntzun cyank'in tuj tzalajbil, 
tza'nx cye ax icx cye cyc'wa'l. 

30Txi'ya ex k'manxa cye tu'n cyaj cyja; 

31atzun teya, ax tencja tzalu wuc'ile, porque cxel nma'ne teya cycyakil ke 
mandamyent, ke ley ex ke cawbil, akeju che xe'l t-xnak'tza'na cye, tu'ntzun 
cyjapun cyu'n oc cynajan tuj tx'otx' cxel nk'o'ne te cyetzbil, chi Kman. 

32Cyja'tzun, japunx cyu'ne tcyakilju o tzaj tma'n Kman Dios, ex mi'n tz'el cypa'n 
cyibe ti'j. 

33Che bettzune tuj be o tzaj yec'un cyeye tu'n Kman Dios, tu'ntzun cyank'ine ex 
tu'n tel ba'n cyeye, ex tu'n cyank'ine nim abk'i twitz tx'otx' aju ctzajel tk'o'n te 
cyetzbile. 

Deuteronomio 6 

Aju mandamyent ma'xix toclen 

1Atzun ke mandamyent lu, cyuc'ix ke ley ex ke cawbil o che tzaj tma'n Kman Dios 
tu'n cyxi nxnak'tza'ne cyeye, ex tu'n cyjapun cyu'ne oc cypone tuj tx'otx' c'oquel 
te cyetzbile, 

2tu'ntzun tten tchiylal Kman Dios tuj cywitze, ex tu'n cyjapun ke tley ex ke 
tmandamyent cyu'ne, akeju ma che'x nma'ne cyeye, cyuc'ix ke cyc'wa'le ex ke tal 
cychmane tuj tcyakil k'ij te cyank'ible, tu'ntzun cytene nim k'ij twitz tx'otx'. 

3Cyja'tzun akeye aj Israel, cybinxe ex tz'oc tililx tu'n cyjapun ke jlu cyu'ne, 
tu'ntzun tel ba'n cyeye tuj tcyakil, ex tu'n cychmet-xixe tuj k'inun tx'otx' ex 
tbanilxix, ic tza'nx tzaj ttziyan Kman aju Cydios cyxe'chele. 

4Cybintze akeye aj Israel: Ate Kman Dios o'cxcu junx. 

5Cyc'ujlame Kman Dios tu'n tcyakil cyanmiye, tu'n tcyakil cyc'u'je ex tu'n tcyakil 
cyipune. 

6Cyawancxe tuj cyanmiye cycyakil ke yol ma che'x nma'ne cyeye ja'lo, 

7cucx cymanxe cye cyc'wa'le, ex che yoline cyi'j tuj cyjaye ex tuj cybeye, ax icx oc 
cyxi'ye tal ex oc cyjaw we'ye; 

8cyc'alonque ti'j cyk'abe ex tibaj cywitze te jun techal, 

9ax icx cytz'ibancuye cyi'j tlamel cyjaye ex cyi'j tmarquil. 

Xi tcyuwsa'n Moisés cye aj Israel tu'n t-xi cyniman tley Dios 

10Oc cyocx k'o'ne tu'n Kman tuj tx'otx' tzaj ttziyan cye kxe'chel Abraham, Isaac 
ex Jacob, jatum ate' nintz tnam tbanilxix mya cyu'ne jaw cybincha'ne; 

11ate' ja tuj, nojni cyuj cyu'n ti'xti tbanilxix mya cyu'ne e noj; ate' xoch tuj, mya 
cyu'ne cu'x cylacu'ne; ex ate' tkan uva tuc'ix tkan olivo tuj, mya cyu'ne cu'x 
cyawa'ne; ex oc cywa'ne ti'j ex oc cynoje, 

12ten cycwent cyi'je tu'n mi'n tic' tna'l Kman cyu'ne, aju etz k'inte cyeye tuj 
tx'otx' Ejipt jatum ate'toke te majen. 

13Tenx tchiylal Kman Dios tuj cywitze, ex o'cx te che ajbene, ex o'cx tbi ctzajel 
cyna'ne ti'j cyyole. 

14Mi'n che c'ulune cywitz cydios mastl tnam ate' nikayin cytxlaje, 

15porque aju Kman Dios at kxol, minti' in cub tuj twitz tu'n cyc'ulune twitz juntl 
dios; jacu tzaj tk'oj cyi'je, ex bi'x che najele tu'n. 

16Mi'n tz'oc cyk'o'ne Kman Dios tuj malbil ic tza'n o cybinchaye tuj Masah. 

17Tz'oc tililx cyu'ne tu'n cyjapun ke tmandamyent Kman Dios, cyuc'ix ke ley ex 
ke xnak'tzbil o che tzaj tk'o'n cyeye. 

18Cybinchame aju tz'aklxix ex aju ba'n twitz Kman, tu'ntzun tel ba'n cyeye tuj 
tcyakil, tu'n cyoque tajwil tbanil tx'otx' tzaj ttziyan Kman cye kxe'chel, 

19ex tu'n cyex tlajo'n Kman ke aj k'oj cyi'je, ic tza'n o tzaj ttziyan. 

20Nok alcye jun k'ij ka ma tzaj cykanin cyc'wa'le: ¿Ti cyxilen ke mandamyent, ke 
ley ex ke cawbil e tzaj tma'n Kman Dios tu'n kbinchante?, ka che chi, 

21atzun cyeye cxel cytzak'we'ne: Ojtxi, tmajentok Faraón ko'ye tuj Ejipt, ex o ko 
etz k'i'ne tu'n Kman tuc'il nimxix tipumal. 

22O kile ke señ ex ke binchben nim cyipumal ex xobajilxix o tbincha Kman tuj 
Ejipt, ti'j Faraón ex cyi'j cycyakil keju ate' tuj tja; 

23ex ate etz k'inte keye tuj tx'otx' Ejipt, ex o ko ul k'i'ne tu'n tuj tx'otx' lu, aju tzaj 
ttziyan cye kxe'chel ex tzaj tk'o'n ke. 

24O tzaj tma'n Kman tu'n cyjapun cycyakil ke mandamyent lu ku'n ex tu'n tten 
tchiylal tuj kwitz, tu'ntzun tel ba'n te ke cycyakil k'ij ex tu'n cucx kank'in, ic tza'n 
kten ja'lo. 

25Cyja'tzun ko tel tz'aklxix twitz Kman Dios ka ma che japun cycyakil ke 
tmandamyent ku'n, ic tza'nx o tzaj tma'n ke. 

Deuteronomio 7 

Tma Dios tu'n mi'n cyc'ulun aj Israel cywitz tilbilal 

Éxodo 34.11-17 

1Oc cypon k'i'ne tu'n Kman tuj tx'otx' c'oquel te cyetzbile, ex oc cyex tlajo'n ke 
wuk nasyon mas ma' ex mas nim cyipun cywitze, ex ake jlu: Ke aj Hetey, ke aj 
Gergesey, ke aj Amorrey, ke aj Canaán, ke aj Ferezey, ke aj Hevey ex ke aj Jebusey, 

2ex oc cycub tz'ak ke nasyon lu tuj cyk'abe tu'n Kman Dios; oc tcub cyi'j cyu'ne 
bi'x che bajel naj cyu'ne te jumajx, mi'n bant ti'j jun cyyole cyuc'il, ex mi'n tzaj 
k'ak'an cyc'u'je cyi'j. 

3Mi'n che moje'ye cyuc'il; ex mi'n txi cyk'o'ne cyme'jele tu'n toc te cyxu'jil 
cycy'ajal, ax icx cyeye mi'n tzaj cyi'ne cyme'jel tu'n toc te cyxu'jil cycy'ajale, 

4porque ka ma cybinchaye icju, c'elel cypa'n cyib ke cyc'wa'le ti'j Kman cyu'n ke 
txin lu ex oc che c'ulul cywitz junxitl dios; tu'n jlu ctzajel tk'oj Kman cyi'je, ex 
jurat che najele tu'n. 

5Aju cbantel cyu'ne cyi'j ke xjal lu; cbajel cyxitune ke altar te c'ulbil cywitz cydios, 
bi'x che bajel cybuchine ke abj in che c'ulun cywitz ex che bajel cytx'emine ke 
tze' in che c'ulun cywitz, ex cbajel cypatune ke tilbilal. 

6Porque akeye jun nasyon pa'maj tu'n Kman Dios tu'n cyoque te tecuxix; o'cx 
akeye o che jaw t-sc'o'n cyxol mastl nasyon tuj tcyakil twitz tx'otx', tu'ntzun 
cyoque te jun nasyon ma'xix toclen te te. 

Aju cyoclen aj Israel ex aju tu'n tbant cyu'n 

7At tgan Kman cyi'je ex o che jaw sc'o'ne tu'n, pero mya tu'nju mas nim cybaje 
cywitz mastl nasyon, porque ax toc akeye mas nic'xi cybete cywitz mastl nasyon. 

8O che etz k'i'ne tu'n Kman tuc'il tipumal nimxix, ex o che tzokpete tu'n tjak' 
tcawbil Faraón tuj Ejipt jatum ate'toke te majen; nok tu'nju c'ujla'n keye tu'n ex 
tu'n tjapun aju yol tzaj ttziyan cye cyxe'chele. 

9Tz'elxtzun cynic'e ti'j jlu, ate Kman Dios jun Dios axix toc, in japun tyol ex cucx 
ctel tk'ak'bil tc'u'j cyi'j nimcu cyiyjile che ul itz'j te tibajxi, akeju in che c'ujlante 
te ex in che japun ke tmandamyent cyu'n; 

10atzun keju in che el ic'unte te, in che naj tu'n. Atzun in baj cyi'j tu'n tlaj 
cybinchben mya ba'n; minti' in cub tyo'n nim tyemp tu'n tcub tk'o'n cycastiw 
keju in che el ic'unte te. 

11Cyja'tzun, japunx cyu'ne ke mandamyent, ke ley ex ke cawbil in che'x nma'ne 
cyeye ja'lo. 

Aju cy'iwbil cye keju niman tyol Dios cyu'n 
Levítico 26.3-13; Deuteronomio 28.1-14 

12Ka ma txi cybi'ne cycyakil ke ley lu, ka ma txi cynimane ex ka ma che japun 
cyu'ne, cucxtzun cjapunel tu'n Kman Dios aju yol tzaj ttziyan cye cyxe'chele, ex 
cucx ctel tk'ak'bil tc'u'j cyi'je. 

13Oc che c'ujlanjtzele tu'n, che bel cy'iwla'ne, cchmetel cybaje; che bel cy'iwla'n 
ke cyc'wa'le tuc'ix tcyakil twitz cyawale, cytriwoye, cyc'aye ta'l twitz uva, 
cychi'ye aseyt, ke tal cywacẍe ex ke tal cyẍne'le, atzun tcy'iwbil Dios jlu oc 
cyc'ma'ye tuj tx'otx' tzaj ttziyan cye cyxe'chele tu'n ttzaj tk'o'n cyeye. 

14Mas che cy'iwlanjtzele cywitz mastl nasyon; minti' jun xu'j miban alin ctel 
cyxole, ex mi jun xinak miban c'wa'lin, ax icx cyxol ke cyalune. 

15Mlay tak' Kman ambil tu'n ttzaj yabil cyi'je ex ka tx'u'j yabil, ic tza'n o cyile tej 
ttzaj cyi'j aj Ejipt; nok o'cx cxel tk'o'n Dios yabil lu cyi'j cycyakil aj k'oj cyi'je. 

16Atzun cyeye, bi'x che bajel naj cycyakil ke nasyon cyu'ne, akeju che bel tz'ak 
tuj cyk'abe tu'n Kman Dios; mi'n tzaj k'ak'an cyc'u'je cyi'j, ex mi'n che c'ulune 
cywitz cydios, porque ake jlu jun c'obil te cyeye. 

17Mya yajcu cub cyximane cyja': Ke nasyon lu mas nim cybaj kwitz, ¿Tza'n tten 
tu'n kxcye' cyi'j tu'n cyex klajo'n? Jacu che chiye. 

18Mi'n che xobe cywitz; cyna'ntze aju tbincha Kman Dios ti'j Faraón ex cyi'j 
cycyakil ke xjal ate'tok tuj Ejipt. 

19O cyile ke c'ixbisabl tzaj cyi'j aj Ejipt, ex ke señ, ke binchben nim cyipumal, ex 
tza'n tten e je'tze tuj Ejipt tu'n Kman Dios tu'n tipumal nimxix. Icx cbantel tu'n 
Kman cyi'j cycyakil ke nasyon in che xobe cywitz. 

20Ax icx ctzajel t-sma'n Kman txkan ttxu sichal cyi'j, tu'ntzun cycyim keju otok 
che cyaj ank'in, ex keju otok txi cyewan cyib cywitze. 

21Cyja'tzun mi'n che jaw lu'lune cywitz ke jlu, porque at Kman Dios cyxole, aju 
Dios ma' toclen ex xobajilxix. 

22Chebale' che elex tlajo'n Kman ke nasyon lu, ex mya jurat che bel baj cyu'ne, 
porque jaculo che chmet nim txcup te tjak' c'ul ex jaculo che oc tzokpaj cyi'je. 

23Che tzajel tk'o'n Kman Dios ke nasyon lu tuj cyk'abe, ex bi'x ctzajel baj cyc'u'j 
tu'n, ocxi cybaj naj cycyakil. 

24Che tzajel tk'o'n ke cyrey tuj cyk'abe, ex mlay tzaj na'ntl cybi cyxol xjal twitz 
tx'otx'. Mi jun cxcye'bil cyi'je tuj k'oj, ocxi cycub baj cycyakil cyu'ne. 

25C'oquex cypatune ke tilbilal cydios tuj k'ak'; mi'n pon cyc'u'je ti'j k'an pwak ex 
sak pwak toc cyi'j ex mi'n tz'el cyi'ne jun ti'xti cye tu'n toc te cyeye, tu'ntzun mi'n 
cycub tz'ake tuj il tu'n jlu, porque ic'un jlu tu'n Kman Dios. 

26Cyja'tzun mi'n tz'ocx cyk'o'ne tuj cyjaye jun ti'xti in ajben cyi'j tilbilal, tu'ntzun 
mi'n ttzaj mya ba'n cyibaje. Cyk'o'nque tcyakil jlu te mya ba'n, ex cyic'un ele, 
porque banimaj cyi'j tu'n Dios tu'n cynaj te jumajx. 

Deuteronomio 8 

Aju tbanil tx'otx' jatum che najal aj Israel 

1Cycyakil ke mandamyent ma che'x nma'ne cyeye ja'lo, tz'oc tililx cyu'ne tu'n 
cyjapun cyu'ne, tu'ntzun cyank'ine, ex tu'n tchmet nim cybaje, ex tu'n cyoque 
tajwil tx'otx' aju tzaj ttziyan Kman cye cyxe'chele. 

2Cyna'ntze tcyakilju baj tej cybete 40 abk'i tuj tzkij tx'otx' ẍaklu'n keye tu'n Kman 
Dios, tu'ntzun cymansixe ex tu'n tel nic'baj cyi'je, tu'ntzun tojtzkinte alcye 
cyximbetze tuj cyanmiye, ka tu'n cyjapun ke tmandamyent cyu'ne ex ka mi'n. 

3Masque o che yajlanjtze tu'n ex o tzaj we'yaj cyi'je, pero te tibajxi o tzaj tk'o'n 
cywaye maná. Aju wabj lu minti' ojtzki'ntok cyu'ne ex mi cyu'n ke cyxe'chele. O 
tbincha Dios tcyakil jlu tu'ntzun tel cynic'e ti'j, ka mya o'cx tu'n wabj jacu 
tz'ank'in xjal, ax icx jacu tz'ank'in tu'n tcyakil yol in tma'n Kman. 

4Tuj 40 abk'i lu minti' baj cyxbalune ex minti' e xi mal cykane tu'n betin. 

5Tz'elx cynic'e ti'j jlu, e cub cawine tu'n Kman Dios ic tza'n jun mambaj in cawin 
cyi'j tc'wa'l. 

6Che japunx ke tmandamyent Kman Dios cyu'ne, che lpe'que cyi'j ke t-xnak'tzbil 
ex tenx cychiylal tuj cywitze. 

7Porque che oquex k'i'ne tu'n Kman tuj jun tx'otx' tbanilxix, jatum at nim a' in 
bet cyuj ke tkan xak, at a' in jatz jlet tuj tx'otx', ex in jatz pulwin cyuj chk'ajlaj ex 
cywi' ke witz. 

8Tuj tx'otx' lu in tzaj triw ex sebad, at tkan uva, tkan higo, tkan carnad ẍok', tkan 
olivo, ex at cychi'ye aseyt ex cylo'ye ta'l cab tuj c'ul. 

9Mlay che apane we'yaj tuj tx'otx' lu, ex minti' jun ti'xti mi'nwt canun cyeye; 
atzun ate' ke abj at tbanil c'uxbil cyuj, ex jacu tz'etz c'uxbil cobre cyu'ne cyuj ke 
witz. 

10Oc cybaj wa'ne ex oc tnoj cyc'u'je wen, cxel cyk'o'ne chjonte te Kman Dios 
tu'nju tbanil tx'otx' otok tzaj tk'o'n cyeye. 

Xi tma'n Moisés cye aj Israel tu'n mi'n tic' tna'l Dios cyu'n 

11Cyk'o'nque cwent cyi'je tu'n mi'n tic' tna'l Kman Dios cyu'ne. Che japunx ke 
tmandamyent cyu'ne, ke tley ex ke tcawbil, akeju ma che'x nma'ne cyeye ja'lo; 

12porque oc cybaj wa'ne ex oc cynoje wen, ex oc tjaw cybincha'ne cyjaye 
tbanilxix ex oc cynajane cyuj, 

13oc cychmet cywacẍe ex cyẍne'le, oc tchmet k'an pwak ex sak pwak cyuc'ile, ex 
oc tchmet cyk'inumable, 

14mya yaj jaw cyniman cyibe tuj cyanmiye tu'n tcyakil jlu, ex jacu tzic' tna'l Kman 
Dios cyu'ne, aju etz k'inte cyeye tuj Ejipt jatum ate'toke te majen. 

15A ẍaklunte cyeye tuj jun nintz tzkij tx'otx' ex xobajilxix, jatum ate'tok nim lobaj 
in che cyim xjal cyu'n, jatum ate' nim si'nin, ex jatum tzaj nim txketle'n cyi'je ex 
misicyer a' at; pero etz ti'n Kman a' tuj jun pic cyuwxix ex tzaj tk'o'n te cyc'aye. 

16Tej cytene tuj lugar lu, tzaj tk'o'n Kman cywaye maná, aju minti' ojtzki'n cyu'n 
ke cyxe'chele. O tbincha Dios tcyakil jlu tu'ntzun cyoque mans, tu'n tic' twitz 
cyi'je, ex tu'n tel ba'n te cyeye te tibajxi. 

17Mi'nwt cymaye tuj cyanmiye cyja': Tcyakil k'inumabl lu ma cnet tu'n kexe 
kipumal, 

18nok o'cx tzulx ti'j cyc'u'je, ate Dios in tzaj k'onte cyipumale tu'n tcnet 
cyk'inumable, tu'ntzun tjapun aju yol o cyaj bant ti'j tu'n cyuc'il ke cyxe'chele. 

19Katzun ma tzic' tna'l Kman Dios cyu'ne, ka ma che oc lpe'ye cyi'j junxitl dios ex 
ka ma che cub ẍmeje'ye tu'n cyc'ulune cywitz, bi'x ja'lo in xi nma'ne cyeye, 
jumajx che najele, 

20ic tza'n ke nasyon che najel tu'n Kman, akeju che oquel cyc'ulba'ne tuj cybeye. 
Ax icxtzun cyeye che najele ka mi'n ma txi cynimane tyol Kman Dios. 

Deuteronomio 9 

Mya tu'nju ba'n ke aj Israel tzaj k'o'n tx'otx' cye 

1Akeye aj Israel cybintze: Ma pon or tu'n cyic'xe tuj nima Jordán, tu'n tcub cyi'j 
mastl nasyon cyu'ne, ex tu'n cyoque tajwil cytx'otx'. Ke nasyon lu mas nim cybaj 
cywitze ex mas nim cyipumal ic tza'n cyeye; matij ke tnam at ex ma' cywa'l muro 
toc cyi'jele. 

2Ke xjal najl cyuj ke tnam lu, nim cyipun, ma' cywa'l porque tiyjil Anac ke. Bi'ntl 
cyu'ne aju cyyol xjal cyi'j: ¿Alcye jacu xcye' cyi'j ke tc'wa'l Anac? Che chi. 

3Tz'elx cynic'e ti'j, ate Kman Dios cbel nej cywitze ic tza'n jun k'ak' in baj tz'e'y 
tcyakil tu'n; ke nasyon lu che najel tu'n ex cbel cyi'j tu'n, tu'ntzun cyex cylajo'ne 
ex tu'n cynaj cyu'ne jurat naj, ic tza'nx o tma Kman cyeye. 

4Octzun cyex tlajo'n Kman Dios ke nasyon lu cywitze, mi'n cymaye tuj cyanmiye 
cyja': Nok tu'nju tz'aklxix ko' ma ko oc tajwil tx'otx' lu tu'n Kman, nokax che 
chiye, porque mya ic ttenju. Che elex tlajo'n Kman ke xjal lu cywitze porque 
jumajx aj il ke. 

5Mya tu'nju ba'n cybinchbene ex mya tu'nju tz'aklxix keye twitz Kman che 
oquele tajwil cytx'otx' ke xjal lu; che elex tlajo'n Kman ke xjal lu cywitze porque 
jumajx aj il ke, ex tu'ntzun tjapun aju yol o bant ti'j tu'n cyuc'il ke cyxe'chele 
Abraham, Isaac ex Jacob. 

6Tz'elx cynic'e ti'j, mya tu'nju mejor xjal keye ctzajel k'o'n aju tbanil tx'otx' te 
cyetzbile tu'n Kman Dios, porque akeye jun tnam miban che nimane. 

Minti' xi cyniman aj Israel tyol Kman Dios tej cyten t-xe witz Horeb 
Éxodo 31.18—32.35 

7Mi'n tzic' tna'l cyu'ne tza'n tten o tzaj tk'oj Kman Dios cyi'je tu'n tlaj 
cybinchbene mya ba'n o bant tuj tzkij tx'otx'. Atxix tej cyetze tuj Ejipt ex tejxi 
cyule tzalu, minti' o txi cynimane tyol Kman. 

8Tej cytene t-xe witz Horeb, tzaj tk'oj Kman cyi'je tu'n tlaj cybinchbene mya ba'n. 
Tu'ntzun jlu otok bant tten tu'n cynaje tu'n. 

9Tej njaxe twi witz c'molte ke tz'lom abj jatum tz'iban aju yol o bant ti'j tu'n 
Kman cyuc'ile, atzun in tene 40 ki'j ex 40 konic'an, minti' in wa'ne ex minti' in 
c'ane. 

10Tzajtzun tk'o'n Kman cabe tz'lom abj weye, tz'ibamaj cywitz tu'nx Dios, ex 
cywitztzun ke jlu tz'ibamaj ke yol tzaj tma'n Dios cyeye tuj tmij tkan k'ak' twi 
witz, tuj k'ij tej tcub cychmon cyibe. 

11Tbajlenxi 40 k'ij ex 40 konic'an, tzaj tk'o'n Kman ke cabe tz'lom abj weye, jatum 
tz'iban aju yol o bant ti'j tu'n cyuc'ile, 

12ex tzaj tma'n Kman weye cyja': We'ctza, tcu'x naja t-xe witz, porque ke t-xjalila, 
akeju e je'tz ti'na tuj Ejipt, ma che binchan mya ba'n. Jurat ma tz'el cypa'n cyib 
ti'j be xi nma'ne cye. Ma baj cybincha'n jun cydios ti'j k'an pwak otok cub ulj tuj 
k'ak'. 

13Tzaj tma'ntl Kman weye cyja': Matzun tz'el nnic'e cyi'j ke xjal lu, ax toc miban 
che bin. 

14Mi'n colina cyi'j tu'n cynaj wu'ne ex tu'n mi'n ttzaj na'ntl cybi twitz tx'otx'. Ti'ja 
c'elel jlet jun nasyon wu'ne mas nim tipun ex mas nim cyajlal cywitz ke jlu, chi 
Kman weye. 

15In julin witz wen tu'n k'ak' tej ncu'tze twi', k'i'n cabe tz'lom abj wu'ne jatum 
tz'iban aju yol cyaj bant ti'j tu'n Dios cyuc'ile. 

16O wile otok che binchane il twitz Kman Dios, otok cub cybincha'ne jun tilbilal 
tal wacẍ k'an pwak ttx'otx'il, tu'n toc te cydiose, ex otok tz'el cypa'n naj cyibe ti'j 
be otok tzaj k'ma'n cyeye tu'n Kman. 

17Tejtzun twile jlu e cub nxo'ne ke cabe tz'lom abj, akeju tzyu'ntok wu'ne, ex e 
cub nbuchine ke cywitze. 

18In cubtzun ẍmeje'ye juntl maj twitz Kman, ic tza'nx otok bant wu'ne nej, ex in 
tene 40 k'ij ex 40 konic'an minti' in wa'ne ex minti' in c'ane, tu'n tlaj tcyakilju 
mya ba'n otok cybinchaye twitz Kman, ex otok tzaj tk'oj Kman cyi'je. 

19Tzaj t-xobil wi'je tu'n tlaj tk'oj Kman ex ttx'u'jil otok tzaj cyi'je; otok cub t-
ximan tu'n cynaje tu'n, pero in cubsane twitz cyi'je, ex in tzaj bine tu'n juntl maj. 

20Ax icx otok tzaj nim tk'oj Kman ti'j Aarón ex o tajbe tu'n tnaj tu'n, pero in 
cubsane ti'j tu'n mi'n tnaj. 

21Atzunju tilbilal tal wacẍ otok cub cybincha'ne te cydiose, aju otok che 
bincha'ne il tu'n, tzaj wi'ne ex ocx npatune tuj k'ak', baj npaẍu'ne ex baj nche'ne 
wen tejxi toc te kuk. Xi nchitune kuk lu tuj nima in cu'tz twi witz. 

22Ax icx cyuj lugar Tabera, Masah, ex Kibrot-hataava, tzaj tk'oj Kman cyu'ne tu'n 
tlaj cybinchbene mya ba'n. 

23Ex tej ttzaj tma'n Kman cyeye tuj Cades-barnea tu'n cyjaxe etzalte tx'otx' otok 
tzaj ttziyan tu'n ttzaj tk'o'n cyeye, pero mi'n che chiye, minti' ke' cyc'u'je ti'j, ex 
minti' xi cynimane tyol. 

24Atxix tej twile cywitze, el nnic'e cyi'je, miban che nimane te Kman. 

25Tu'nju otok cub t-ximan Kman tu'n cynaje tu'n, cyja'tzun in cub mutze'ye twitz 
40 k'ij ex 40 konic'an, 

26in cubsane twitz ex xi nma'ne te cyja': Nman, mi'n che cub tnajsa'na ke xjal lu, 
akeju etzan tu'na ex o che colpet tu'na tu'n tipumala, ex tu'nx tipumala o che etz 
ti'na tuj Ejipt. 

27Na'ntza ke tmajena Abraham, Isaac ex Jacob. Mi'n tz'oc tk'o'n twitza ti'j 
cychcyinibil aj Israel, mi ti'j cybinchben mya ba'n ex mi ti'j cyil; 

28tu'ntzun mi'n cymante xjal cyja' tuj tx'otx' jatum o ko etz ti'na: Minti' o xcye' 
Cydios tu'n cyocx tuj tx'otx' xi ttziyan cye, ex o che el tic'un; cyja'tzun e je'x ti'n 
tzalu tu'n cycub tbyo'n tuj tzkij tx'otx', jacu che chi aj Ejipt. 

29Pero teya ke, ex etzan ke tu'na; porque aya etz k'inte cye tuj Ejipt tu'n tipumala 
nimxix, nchitzune. 

Deuteronomio 10 

O bant juntl maj ti'j yol tu'n Dios cyuc'il aj Israel 

Éxodo 34.1-10 

1Tujtzun k'ij lu tzaj tma'n Kman weye: Jaso'n baja cabe tz'lom abj ic tza'n keju e 
bant nej, binchama jun cax tz'lom tze', ex tjatza twi witz tu'n tyolina wuc'ile. 

2Cbel ntz'ibane cywitz abj lu ax ke yol tz'iban wu'ne nej cywitz keju e cub 
tbuchina, ex che belex tc'u'na tuj cax. 

3Cubtzun nbincha'ne jun cax ti'j tze' ch'i'x acacia, baj njaso'ne cabe tz'lom abj ic 
tza'nx ke otok bant nej, ex e jax wi'ne twi witz. 



348 

 

 
Mam del Norte 

© 1993 Sociedades Bíblicas Unidas. 
  

 

 

4Cub ttz'iban Kman ke laj mandamyent cywitz cycabil tz'lom abj, ic tza'n 
tz'ibantok tu'n nej, ex ic tza'n tzaj tma'n cyeye tej ttzaj yolin cyuc'ile tuj tkan k'ak' 
twi witz, tej tbaj cychmon cyibe. E tzajtzun tk'o'n Kman weye, 

5atzun weye in ajtz meltz'aje twi witz ex e cu'x nc'u'ne ke cabe tz'lom abj tuj cax, 
aju otok bant wu'ne ic tza'nx otok tzaj tma'n Kman weye. Ex lu ke ax cycu'x ja'lo. 

6(E je'tztzun ke aj Israel tuj lugar Beerot-bene-jaacán tu'n cypon tuj lugar 
Mosera. Atzun cyim Aarón, ex ax cu'x maku'n; atzunte Eleazar oc te pal te t-xel 
ktzan tman. 

7E je'tztzun tuj Mosera tu'n cypon tuj lugar Gudgoda, ex e ic'tzun tuj Gudgoda 
tu'n cypon tuj lugar Jotbata, atzun lugar lu at nim a' tuj. 

8Atzun k'ij tej tjaw t-sc'o'n Kman ke tiyjil Leví, tu'n t-xi cyikan aju cax c'ubl tley 
Dios, tu'n cycub ten twitz Dios tu'n cyajben te, ex tu'n cycy'iwlanjtz xjal cyu'n tuj 
tbi Kman, ic tza'n cucx tbant cyu'n ja'lo. 

9Cyja'tzun, minti' xi k'o'n jun piẍ tx'otx' cye tiyjil Leví tu'n toc te cyetzbil, ic tza'n 
xi k'o'n cye cyiyjil cyerman, porque ate Kman c'oquel te cyetzbil ic tza'nx o tma 
Kman cye.) 

10Atzun weye in tene twi witz 40 k'ij ex 40 konic'an, ic tza'n tuj tnejel maj; ax icx 
in tzaj bi'ne juntl maj tu'n; cub tuj twitz tu'n mi'n cynaje tu'n, 

11ex tzaj tma'n weye: Chux txi'ya, nejcuya cywitz xjal tu'n cyxi' ex tu'n cyoc tajwil 
tx'otx' aju xi ntziyane cye cyxe'chel. 

Aju tma Dios tu'n tbant cyu'n aj Israel 

12Ja'lotzun akeye aj Israel: ¿Alcye in tkanin Kman Dios cyeye? Atzun in tkanin, 
tu'n t-xi cynimane, tu'n cyoc lpe'ye ti'j tuj tcyakil, tu'n cyc'ujlanteye, tu'n 
cyajbene te tu'n tcyakil cyc'u'je ex tu'n tcyakil cyanmiye, 

13ex tu'n cyjapun ke tmandamyent ex ke tley cyu'ne, akeju in che'x nma'ne cyeye 
ja'lo, tu'ntzun tel ba'n cyeye. 

14Che ximane ti'j jlu: Ate Kman Dios tajaw cya'j ex tajaw tcyakil jatum ponin baj 
cya'j, ex ax Kman tajaw tx'otx' ex tcyakilju at twitz. 

15Masque icju, pero o'cx cyi'j cyxe'chele o pon tgan Kman, e tc'ujla ex te tibajxi e 
jaw t-sc'o'n cyiyjil cyxol ke mastl nasyon, ic tza'n in cyile ja'lo; atzun keye cyiyjil. 

16Cyk'o'ncxe tuj cyanmiye aju techal ti'j yol cyaj bant ti'j tu'n Kman cyuc'ile, ex 
mya cucx tu'n tcub cycyuwsa'n cyanmiye, 

17porque ate Kman Dios ma'xix toclen cywitz keju in che oc cyk'o'n xjal te cydios 
ex ax cyajaw cycyakil keju in che oc cyk'o'n xjal te cyajaw; porque ate jun Dios 
ma'xix toclen, nimxix tipumal ex xobajilxix, minti' nno'c tque'yin Dios aju t-xilen 
xjal, ex minti' in xi tc'mo'n pwak tu'n t-xi bincha'n cyi'j xjal at cyil; 

18in xi tbincha'n cyi'j ke c'wa'l minti' cyman ex minti' cytxu', ax icx cyi'j ke meba 
xu'j, in che tc'ujla'n ke stranjer xjal najl cyxole, ex in xi tk'o'n cywa ex cyxbalun. 

19Cyja'tzun cyc'ujlame ke stranjer xjal, porque icx cyeye stranjer xjal keye tej 
cytene tuj Ejipt. 

20Tenx tchiylal Kman Dios tuj cywitze, o'cx te che ajbene, che lpe'que o'cx ti'j, ex 
o'cx tbi Kman ctzajel cyna'ne ti'j cyyole oc t-xi cytziyane. 

21Atzun Cydiose, ex atzunju cjawil cynimsa'ne tbi; xobajilxix, ex ma'xix cyoclen 
ke tbinchben o tbincha cyi'je ex o cyile tu'n cywitze. 

22Tej cypon ke cyxe'chele tuj Ejipt nok 70 cybaj, atzun ja'lo tu'n Kman ma chmet 
cybaje ic tza'n ke che'w twitz cya'j nimxix cyajlal. 

Deuteronomio 11 

Aju ma'xix toclen Kman Dios 

1Cyc'ujlame Kman Dios ex che japunx ke t-xnak'tzbil cyu'ne, cyuc'ix ke tley, ke 
tcawbil ex ke tmandamyent. 

2Tz'elx cynic'e ti'j ja'lo tza'n tten e cub cawine tu'n Kman Dios. Mya cyuc'il 
cyc'wa'le in chin yoline, akeju minti' ba'n cyu'n ex minti' o cyil tajwalil Kman ex 
tipumal ma'xix, 

3ke señ, ke binchben nim cyipumal e bant tu'n tuj Ejipt ti'j Faraón ex cyi'j ke t-
xjalil, 

4aju tbincha cyi'j ke soldad aj Ejipt, cyi'j ke cychej ex ke cycarwaj in che ajben tuj 
k'oj, ex tza'n tten e aj mulk'aj tu'n tuj mar Cyak Que'yin tej cytzaj lpe' cyi'je. Ate 
Kman o cub xitunte cye te jumajx. 

5Ax icx cyna'ntze tcyakilju o tbincha cyi'je tuj tzkij tx'otx' tejxi cyule tzalu; 

6aju tbincha cyi'j Datán ex Abiram akeju tcy'ajal Eliab ex tiyjil Rubén, tej tel 
c'abchaj tx'otx' ex e cu'x tz'ak junx cyuc'il cycyakil ate' tuj cyja, cyuc'ix ke cyja 
xbalun ex cycyakil cyalun, ex cywitz cycyakil aj Israel o bant jlu. 

7Ax keye testiw cyi'j ke binchben nim cyipumal o bant tu'n Kman. 

Aju tu'n tbant cyu'n aj Israel tu'ntzun cycub cy'iwla'n tu'n Dios tuj tx'otx' 
tziyimaj cye 

8Japunx cyu'ne cycyakil ke mandamyent ma che'x nma'ne cyeye ja'lo, tu'ntzun 
tten cyipune oc cyocxe c'molte aju tx'otx' ctzyetel cyu'ne, 

9ex tu'n cyank'ine nim abk'i tuj tx'otx' lu, aju o tzaj ttziyan Kman tu'n ttzaj tk'o'n 
cye cyxe'chele ex cye cyiyjil che ul itz'j te tibajxi; aju tx'otx' lu k'inunxix ex 
tbanilxix. 

10Aju tx'otx' ctzyetel cyu'ne mya junx ta' ic tza'n tx'otx' Ejipt jatum o che etze; 
jatum in cu'x cyawa'ntoke iyaj ex a'lin nno'c cyu'ne tu'n toma, ic tza'n nno'c a'lit 
txkan itzaj. 

11Atzunju tx'otx' che oquele te tajwil, at tiwitz tx'otx', at chk'ajlaj ttzi a', ex in 
a'linjtz tu'n jbal in tzaj twitz cya'j. 

12Aju tx'otx' lu, twitzelcu Kman in cwentin ti'j, ex ax toc twitz ti'j tuj tcyakil abk'i. 

13Ka ma che japun ke mandamyent cyu'ne, akeju ma che'x nma'ne cyeye ja'lo, ka 
ma cyc'ujlaye Kman Dios, ex ka ma che ajbene te tu'n tcyakil cyanmiye ex tu'n 
tcyakil cyc'u'je, 

14ctzajeltzun tk'o'n Dios jbal tibaj cytx'otx'e tujxix tk'ijlalil, aju jbal in tzaj ttzi 
jbalil ex aju jbal in tzaj oc tjaw jbalil, tu'ntzun tjaw cychmo'ne triw, ex tu'n tten 
ta'l twitz uva cyuc'ile, tuc'ix chibj aseyt. 

15Ax icx ctzajel ch'iy c'ul tu'n tuj cojbil, tu'n cywa'n ke cywacẍe. Che wa'ltzune ex 
cnojel cyc'u'je. 

16Pero ten cycwente cyi'je tu'n mi'n cycub sbu'ne; mi'n tz'el cypa'n cyibe ti'j 
Kman, mi'n che ajbene cye junxitl dios, ex mi'n che cub ẍmeje'ye cywitz, 

17porque ka ma cybinchaye jlu, ctzajel tk'oj Kman cyi'je ex mi'n tzaj t-sama'ntl 
jbal cyibaje, mlay tzaj tk'o'ntl tx'otx' twitz cyawale, ex jurat che najele tuj tbanil 
tx'otx' aju ctzajel tk'o'n Kman cyeye. 

18Cyja'tzun, cyc'unxe ke yol lu tuj cyanmiye; cyc'alonque cyi'j cyk'abe ex tibaj 
cywitze te jun techal; 

19cyxnak'tzanxe cye cyc'wa'le, ex cyna'ntze ke yol lu tuj cyjaye ex tuj cybeye, ax 
icx oc cyxi'ye tal ex oc cyjaw we'ye. 

20Ax icx cytz'iban oque cyi'j tlamel cyjaye ex cyi'j tmarquil, 

21tu'ntzun ttzaj tk'o'n mastl cyank'ible ex cyank'ibl cyc'wa'le tuj tx'otx' tzaj 
ttziyan Kman cye cyxe'chele; ex cucx tu'n tten cyank'ible, ic tza'n cya'j cucx tten 
te jumajx tibaj tx'otx'. 

22Katzun ma txi cynimane ex ka ma japun cycyakil ke mandamyent cyu'ne, akeju 
ma che'x nma'ne cyeye, ka ma cyc'ujlaye Kman Dios, ka ma che oc lpe'ye ti'j ex 
ka ma che bete tuj tumelxix tuj twitz, 

23che elextzun tlajo'n Kman cycyakil ke nasyon lu cywitze, atzun cyeye cbel cyi'j 
cyu'ne ke nasyon mas nim cybet ex at mas cyipun cywitze. 

24Cycyakil lugar jatum cbel aj cykane c'oquel te cyeye. Aju tmojonil cytx'otx'e 
cxel ke' tuj tzkij tx'otx' ex cpol baj max jatum ta' witz Líbano, cxel ke'tl ttzi nima 
Éufrates ex cpol baj max ttzi Nintz Mar. 

25Mi a'l jun jacu cub twaban tib cywitze. Tu'n Dios ctzajel cyxobil xjal cywitze, ex 
ctzajel cychiye cyi'j tuj tcyakil twitz tx'otx' aju cbajel cybetine, ic tza'nx o tzaj 
ttziyan. 

26Ja'lo, ba'n tu'n tjaw cysc'o'ne alcye cyajbile; ka tu'n cycub cy'iwla'ne ex ka tu'n 
ttzaj castiw cyibaje. 

27Ka ma che'x cynimane ke tmandamyent Kman Dios, akeju ma che'x nma'ne 
cyeye ja'lo, oc cyc'ma'ye cy'iwbil. 

28Katzun ma che'x lpe'ye cyi'j ke dios minti' ojtzki'n cyu'ne, ka minti' ma che'x 
cynimane ke tmandamyent Kman Dios, ex ka ma tz'el cypa'n cyibe ti'j tbe aju ma 
txi nma'ne cyeye ja'lo, ctzajeltzun castiw cyibaje. 

29Octzun cyocx k'o'ne tu'n Kman Dios tuj tx'otx' ctzyetel cyu'ne, cxel cyma'ne ke 
yol te cy'iwbil twi witz Gerizim, atzun twi witz Ebal cxel cyma'ne ke yol tu'n ttzaj 
castiw. 

30Akeju witz lu ate' ke max jlajxi nima Jordán, ti'jxi be in xi' tuj telex k'ij tuj 
cytx'otx' aj Canaán akeju najl ke tuj chk'ajlaj, ex cycub tumlal twitz tnam Gilgal, 
nikayin jatum ate' ke tze' c'ol tuj lugar More. 

31Atzun cyeye ch'ix cyic'xe tuj nima Jordán, tu'n ttzyet tx'otx' cyu'ne aju ctzajel 
k'o'n cyeye tu'n Kman Dios. Octzun ttzyet tx'otx' cyu'ne ex oc cynajane tuj, 

32ten cycwente cyi'je tu'n cyjapun cycyakil ke ley ex ke xnak'tzbil cyu'ne, akeju 
ma che'x nma'ne cyeye ja'lo. 

Deuteronomio 12 

Junx lugar jatum tu'n cypon aj Israel c'ulul te Dios 

1Atzun ke ley lu ex ke xnak'tzbil il ti'j tu'n cyjapun cyu'ne tcyakil k'ij oc cytene 
tuj tx'otx' aju tzaj ttziyan Kman Dios cye cyxe'chele tu'n toc te cyetzbile. 

2Bi'x che bajel cyxitune te jumajx cycyakil lugar jatum in che c'ulun ke xjal cywitz 
cydios, akeju c'elel cyi'ne cytx'otx' tu'n toc te cyetzbile: Che bajel cyxitune ke 
lugar lu cywi' ke nmak witz, cywi' ke tal witz ex cyjak' ke tze' nim cyxak. 

3Cyxitun cube ke cy-altar, cypa'n cube ke abj binchamaj cyu'n te cydios tu'n 
cyc'ulun cywitz, cypatun cube ke cydios binchamaj cyu'n ti'j tze', ex cyk'uchin 
baje ke tilbilal cydios; cycyakil ke jlu bi'x che najel cyu'ne, tu'ntzun mi'n cytzaj 
na'ntl cyu'n xjal. 

4Mi'n che c'ulune twitz Kman Dios nok tuj alcyex lugar. 

5Ax cyxol cablaj c'loj cyiyjile, cjawil t-sc'o'n Kman jun lugar jatum tu'n tten tnajbil 
ex te nabl tbi, ex tujtzunju lugar lu ba'n tu'n cyxi'ye c'ulul twitz. 

6Atzun cpol cyi'ne ke alumaj tu'n cycub patit te oyaj, ke alumaj te chojbil, ke 
tlaji'n, ke cyoyaje yec'un in xi' twitz Kman, ke oyaj cxel cytziyane te Kman, ex ke 
mastl oyaj tu'n cyexe cygan cxel cyk'o'ne, ax icx ke cynejel cyal cywacẍe ex ke 
cynejel cyal cyẍne'le. 

7Atzun che wa'le twitz Kman Dios, ex che tzalajele ti'j twitz cyak'unbene junx 
cyuc'il keju ate' tuj cyjaye, porque otok che cub cy'iwla'ne tu'n Kman Dios. 

8Mi'n cybinchaye ic tza'n in kbincha'n ja'lo, teylex te junjun in tbincha'n aju ba'n 
tuj twitz, 

9porque na'nx cypone tuj lugar te ojlabl tuj cyetzbile, aju ctzajel tk'o'n Kman Dios 
cyeye. 

10Pero cyic'xlenxiye tuj nima Jordán, ex oc cynajane tuj tx'otx' aju ctzajel k'o'n te 
cyetzbile tu'n Kman Dios, oc t-xi cycolin aj k'oj tu'n cyk'ojin cyi'je, akeju txolin 
cyi'je cyu'n, ex oc cytene minti'tl xobajil cyi'je, 

11cpoltzun cyi'ne tcyakilju o txi nma'ne cyeye tuj lugar cjawil t-sc'o'n Kman Dios 
te nabl tbi: Ke alumaj patun in che cub, ke chojbil, ke tlaji'n, ke cyoyaje yec'un in 
xi' twitz Kman, ex tcyakil oyaj tbanilxix cxel cytziyane te Kman, 

12ex che tzalajeltzune twitz Kman Dios junx cyuc'il ke cycy'ajale ex ke cyme'jele, 
ke cymajene xinak ex ke cymajene xu'j, cyuc'ix ke aj Leví najl cyxole, porque mi'n 
tzaj k'o'n jun piẍ tx'otx' te cyetzbil ke aj Leví, ic tza'n cyeye. 

13Cyk'onque cwent cyi'je tu'n mi'n tcub cypatune alumaj te cyoyaje tuj nok 
alcyexcu lugar; 

14nok o'cx che pole k'olte cyoyaje tuj lugar cjawil t-sc'o'n Kman cyxol cablaj c'loj 
cyiyjile. Atzun cbantel cyu'ne tcyakilju ma txi nma'ne cyeye. 

15Masque icju, pero ba'n tcub cybyo'ne alumaj ex ba'n t-xi cychyo'ne nok tuj 
alcyex lugar jatum najl keye, nok alcyex k'ij cyajbile ex nok alcyex ctzajel k'o'n 
cyeye tu'n Kman Dios. Ka tz'il keye ex ka sak keye ic tza'n in tma'n ley, ba'n tu'n 
t-xi cychyo'ne, ic tza'n in xi chyo't tchibjal masat. 

16Atzunju tchc'el mi'n txi cychyo'ne, ax cbel cyko'ne twitz tx'otx' ic tza'n a'. 

17Mi'n txi cywa'ne cyuj ke cytanmiye aju tlaji'n ti'j twitz cytriwoye, mi'n txi 
cyc'a'ne aju tlaji'n ti'j ta'l twitz cy-uvaye, ex mi'n txi cychyo'ne aju tlaji'n ti'j 
cychi'ye aseyt, mi ke cynejel cyal cywacẍe, mi ke cynejel cyal cyẍne'le, mi ke oyaj 
in che'x cytziyane te Kman, mi ke mastl oyaj tu'n cyexe cygan in che'x cyk'o'ne. 

18Che nic'bele cyi'j jlu twitz Kman Dios tuj lugar cjawil t-sc'o'n cyxole. Cycyakile 
che wa'le, che c'a'le ex che chyo'le cyi'j, cyuc'il ke cycy'ajale, ke cyme'jele, ke 
cymajene xinak, ke cymajene xu'j ex ke aj Leví najl ke cyxole. Junx che tzalajele 
cycyakile twitz Kman Dios ti'j cyak'unbene. 

19Nok jte'x k'ij che tele twitz tx'otx', mi'n tzic' cyna'l ke aj Leví cyu'ne. 

20Octzun tel lak'e' cytx'otx'e tu'n Kman Dios ic tza'nx o tzaj ttziyan cyeye, ka ma 
tzaj tkanin cyc'u'je chibj, ba'n t-xi cychyo'ne nok alcyex k'ij cyajbile. 

21Katzun najchak ate'ye ti'j lugar otok jaw t-sc'o'n Kman Dios te nabl tbi, ba'n 
tu'n tcub cybyo'ne wacẍ te cychi'ye ex ka ẍne'l aju o tzaj tk'o'n cyeye, ex ba'n tu'n 
cychyo'ne ti'j tcyakil nok alcye cyajbile tuj lugar jatum najl keye, ic tza'nx ma txi 
nma'ne cyeye. 

22Ic tza'n in xi cychyo'ne tchibjal masat, ax icx ba'n tu'n cychyo'ne cychibjal 
alumaj, ka tz'il keye ex ka sak keye ic tza'n in tma'n ley. 

23Pero cyk'onque cwent cyi'je tu'n mi'n t-xi cychyo'ne chic', porque tuj tchc'el 
alumaj ta' tchwinklal; cyja'tzun mi'n txi cychyo'ne tchwinklal alumaj junx tuc'il 
tchibjal. 

24Mi'n txi cychyo'ne chic', cucx cbel cyko'ne twitz tx'otx' ic tza'n a'. 

25Mi'n txi cychyo'ne, tu'ntzun cytene ba'n cyuc'ix ke cyc'wa'le che ul itz'j te 
tibajxi; che tele ba'n ka ma bant cyu'ne aju ba'n tuj twitz Kman. 

26Atzun ke cyoyaje pa'maj cyu'ne tu'n cyxi cyk'o'ne te Kman, ex akeju otok che'x 
cytziyane tu'n cyxi cyk'o'ne te, atzun che pol cyi'ne tuj lugar cjawil t-sc'o'n Kman, 

27ex atzun tibaj t-altar Kman Dios che xel cyk'o'ne ke cyoyaje patun in che cub 
tuc'ix cychc'el. Atzun cychc'el mastl chojbil in xi cyk'o'ne, c'oquel cyko'ne ti'jele 
t-altar, ex atzun tchibjal ba'n tu'n t-xi cychyo'ne. 

28Cybinxe ex japunx cyu'ne aju ma txi nma'ne cyeye, tu'ntzun cytene ba'n te 
jumajx cyuc'ix ke cyc'wa'le che ul itz'j te tibajxi; che tele ba'n ka ma bant cyu'ne 
aju in tzalaj Kman Dios ti'j ex aju ba'n tuj twitz. 

Tma Dios tu'n mi'n cyc'ulun aj Israel cywitz tilbilal 

29Oc cybaj naj ke nasyon tu'n Kman Dios cywitze jatum che pole tu'n cyoque 
tajwil cytx'otx', oc tel cyetzane cytx'otx' ex oc cynajane tuj, 

30ten cycwente cyi'je tu'n mi'n cyoc lpe'ye cyi'j cybinchben ke nasyon lu 
tcublenxi cyi'j cyu'ne, ex mi'n cub cyximane tu'n cyxi'ye c'ulul cywitz cydios ic 
tza'n cye in bant cyu'n. 

31Mi'n che c'ulune twitz Kman Dios ic tza'n cye in cybincha'n cywitz cydios, 
porque ic'bilxix tuj twitz Kman aju cye in cybincha'n cywitz cydios; ajunlpe 
cycy'ajal ex cyme'jel in cub cypatun te cyoyaj cywitz cydios. 

32Tz'oc tililxix cyu'ne tu'n tjapun tcyakilju ma txi nma'ne cyeye; mi'n tz'oc 
cyk'o'ne juntl yol ti'j, ex mi'n tz'el cyi'ne jun yol ti'j. 

Deuteronomio 13 

1Ka ma jaw jlet jun pacbal ex ka witzcy'al cyxole, ka ma tma tkanil ti'j jun señ ex 
ka jun binchben nim tipumal na'nxtok tbaj, 

2katzun ma japun aju señ ex ka binchben nim tipumal aju otok yolin ti'j, ex ka 
ma tma cyeye: Ko'ke, ko lpex cyi'j junxitl dios minti' ojtzki'n cyu'ne, ex ko c'ulun 
cywitz, ka chi, 

3mi'n txi cybi'ne tyol aju xjal lu; porque taj Kman Dios tu'n tic' twitz cyi'je, ka in 
cyc'ujla'ne tu'n tcyakil cyc'u'je ex tu'n tcyakil cyanmiye. 

4O'cx che lpe'que ti'j Kman Dios, o'cx twitz che xobe, japunx ke tmandamyent 
cyu'ne, cybinxe tyol, che c'ulune twitz, ex tenx cymojbabl cyibe tuc'il. 

5Aju pacbal ex ka witzcy'al lu il ti'j tu'n tcub byet, tu'nju otok tz'oc ten ocsalte 
cyc'u'je tu'n mi'n t-xi cynimane Kman Dios, aju etz colpinte cyeye tuj Ejipt, jatum 
ate'toke te majen, ex tu'nju in tma'ntok tu'n tel cypa'n cyibe ti'j be tzaj tma'n 
Kman Dios cyeye tu'n cybete tuj. Atzun tumel jlu tu'n tnaj aju mya ba'n otok 
tz'octz cyxole. 

6Ka at jun termaniya, ka tcy'ajala, ka tme'jela, ka tamiwoya ex ka ax t-xu'jila aju 
c'ujla'n tu'na, ma k'ma'nte teya tuj ewaj cyja': Ko' c'ulul cywitz junxitl dios, ka 
chi, akeju dios lu minti' ojtzki'n cyu'ne mi cyu'n cymane, 

7ic tza'n ke cydios mastl xjal ate' cyi'jele, akeju nikayin ate' ex keju najchak ate' 
tuj tcyakil part twitz tx'otx', 

8mi'n txi tbi'na tyol, mi'n tzaj k'ak'an tc'u'ja ti'j, mi'n tzaj tz'e'y tc'u'ja ti'j, ex mi'n 
cub tewana til xjal lu, 

9nok o'cx tu'n tcub tbyo'na. Aya c'oquel xonte tnejel abj ti'j xjal lu nej, ex te tibajxi 
c'oquel xo'n abj ti'j cyu'n cycyakil xjal. 

10Xo'n oca tu'n abj tu'ntzun tcyim, porque o tajbe tu'n tel pa'na tu'n ti'j Kman 
Dios aju etz k'inte cyeye tuj Ejipt, jatum ate'toke te majen. 

11Cyja'tzun, oc cybinte cycyakil aj Israel, tzul tchi cyi'j ex mlay cybinchatl jun il 
ic tza'n jlu. 

12Nok tuj alcyex jun tnam ctzajel tk'o'n Kman Dios cyeye tu'n cynajane tuj, ka ma 
cybiye tkanil cyi'j 

13junjun xjal minti' in che niman te Dios, in che baj cytzpet-sa'n ke xjal najl tuj 
cytanmi ex nno'c cyocsa'n cyc'u'j tu'n cyxi' c'ulul cywitz junxitl dios, ka chi, 

14cbajel cykanine, cbajel cybi'ne ex cbajel cyjyo'ne wen. Katzun ma tz'el cnet ka 
ax toc otok tz'ocx jun mya ba'n ic'bilxix cyxole, 

15cbeltzun cybyo'ne tu'n spad cycyakil xjal najl tuj tnam lu ex cycyakil alumaj; 
bi'x cnajel tcyakilju at tuj tnam. 

16Cbajel cychmo'ne tcyakil cyk'inumabl tuj tmij plas, ex c'oqueltzun cykoptz'i'ne 
k'ak' ti'j k'inumabl tuc'ix tnam; cbeltzun cypatune tcyakil ic tza'n oyaj patun in 
cub te Kman Dios. Aju tnam lu jumajx cbajel xitj ex mlay jaw bincha'n juntl maj. 

17Mi'n cyaj cyi'ne te cyeye jun ti'xti aju bi'x tu'n tnaj, tu'ntzun tchewix tk'oj Kman 
ex tu'n ttzaj k'ak'an tc'u'j cyi'je, tu'n ttzaj tz'e'y tc'u'j cyi'je ex tu'n tchmet nim 
cybaje tu'n ic tza'nx o tzaj ttziyan cye cyxe'chele. 

18Cbantel jlu tu'n Kman ka ma txi cynimane tyol, ka ma che japun cycyakil ke 
mandamyent cyu'ne akeju ma che'x nma'ne cyeye ja'lo, ex ka ma cybinchaye aju 
tz'aklxix twitz. 

Deuteronomio 14 

1Tc'wa'l Kman Dios keye. Mi'n baj cykesine cyximlale, ex mi'n tz'el cymatzo'ne 
ttzmal cywi'ye tibaj cywitze tu'n tlaj otok cyim jun xjal, 

2porque jun tnam xjan keye te Kman Dios; ate jaw sc'onte cyeye cyxol cycyakil 
xjal twitz tx'otx' tu'ntzun cyoque te jun c'loj xjal etzan tu'n. 

Ke txcup sak ex ke tz'il 
Levítico 11.1-47 

3Mi'n txi cychyo'ne jun txcup tz'il, aju mayo'n tu'n ley. 

4Atzun ke txcup lu ba'n tu'n cyxi cychyo'ne: Wacẍ, ẍne'l, chip, 

5cyuc'ix cycyakil wik masat atzun cybi jlu: Ciervo, gacela, gamo, corzo, íbice ex 
antílope, ex chip ex ẍne'l te tjak' c'ul. 

6Ba'n tu'n cyxi cychyo'ne cycyakil ke txcup ba'n che coc'san cywa ex pa'n tten t-
xol t-xpac'il cykan. 

7Pero mi'n che'x cychyo'ne ke txcup lu: Chej camey, ẍic ex cwatusa; masque in 
baj cycoc'sa'n cywa, pero mya pa'n tten t-xol t-xpac'il cykan; ake jlu che oquel 
cyk'o'ne te tz'il. 

8Ax icx ke boch, masque pa'n tten t-xol t-xpac'il cykan, pero minti' in baj 
cycoc'san cywa; a jlu c'oquel cyk'o'ne te tz'il. Mi'n txi cychyo'ne cychibjal ke 
txcup lu, ex mi'n tz'oc cymaco'ne cyximlal ka otok che cyim. 

9Cyxol ke txcup najl tuj a', ba'n tu'n cyxi cychyo'ne keju at cyk'ab ex at tpwakil 
cyi'j, 

10pero mi'n che'x cychyo'ne keju minti' cyk'ab ex minti' tpwakil cyi'j; ake jlu che 
oquel cyk'o'ne te tz'il. 

11Ba'n tu'n t-xi cychyo'ne tcyakil txcaj chyu'j akeju sak, 

12o'cxcu ke jlu mi'n che'x cychyo'ne: t'iw, buchil bak, juntl wik t'iw at ttzi mar, 

13milano, tcyakil txcaj halcón, 

14tcyakil txcaj joj, 

15avestrúz, xitx', gaviota, tcyakil txcaj k'anjan, 

16tol, ibis, cisne, 

17pelícano, c'utz, somormujo, 

18tcyakil txcaj garza, abubilla ex sotz'. 

19Ke tal jil at cyxic', che oquel cyk'o'ne te tz'il ex mi'n che'x cychyo'ne, 

20pero ke chyu'j sak, ba'n tu'n cyxi cychyo'ne. 

21Mi'n txi cychyo'ne jun txcup tajx cymel, tu'nju akeye jun c'loj xjal pa'maj tu'n 
Kman Dios; atzun ke stranjer xjal najl cyuj cytanmiye ba'n tu'n t-xi cychyo'n, ex 
ka ba'n tu'n t-xi cyc'ayine cye betin xjal. Mi'n jax cytxco'ne tal chip tujx ta'l tim 
ttxu'. 

Aju xnak'tzbil ti'j tlaji'n 

22Teyle junjun abk'i il ti'j tu'n tel cypa'ne tlaji'n ti'j tcyakil twitz cyawale cjawil 
cychmo'ne. 

23Cxel cywa'ne tlaji'n c'elel cypa'ne ti'j cytriwoye, ti'j ta'l twitz cy-uvaye ex ti'j 
cychi'ye aseyt, cyuc'ix cyi'j ke tnejel cyal cywacẍe ex ke tnejel cyal cyẍne'le; che 
xel cywa'ne twitz Kman Dios tuj lugar cjawil t-sc'o'n te nabl tbi, tu'ntzun tbant 
cynimane te Kman te jumajx. 

24Oc cycub cy'iwla'ne tu'n Kman, ka najchak tu'n t-xi cyi'ne aju tlaji'n otok tz'el 
cypa'ne, tu'nju najchak najl keye ti'j lugar otok jaw t-sc'o'n Kman te nabl tbi, 

25cyc'ayinxe aju tlaji'n, atzun twi' cxel cyi'ne tuj lugar otok jaw t-sc'o'n Kman. 

26Aju pwak lu c'ajbel cyeye tu'n tjaw cylak'o'ne ma chixin nok alcye cyajbile: Ka 
wacẍ, ka ẍne'l, ka ta'l twitz uva ex ka nok alcyexcu c'abj tx'amsamaj. Atzun cxel 
cywa'ne twitz Kman Dios nok alcye cyajbile, ex cbantel jun nink'ij cyu'ne junx 
cyuc'il keju ate' tuj cyjaye. 

27Mi'n tz'ic cyna'l aj Leví cyu'ne, akeju najl ke tuj cytanmiye, porque minti' cye 
cytx'otx' oc cyc'ma te cyetzbil ic tza'n cyeye. 

28Oc tel oxchak abk'i, c'elel cypa'ne aju tlaji'n ti'j twitz cyawale tuj abk'i lu, ex 
cxel cyc'u'ne cyuj ke tnam jatum ate'ye, 

29tu'ntzun tajben cye aj Leví, akeju mi'n cyc'am cytx'otx' te cyetzbil ic tza'n 
cyeye, tuc'ix cye stranjer xjal akeju ax najl cyxole, ex tu'n tajben cye c'wa'l minti' 
cyman ex cytxu' ex cye meba xu'j. Ba'n tu'n cywa'n ti'j ocxi tnoj cyc'u'j wen. 
Cyja'tzun che bel cy'iwla'ne tu'n Kman Dios ti'j tcyakilju cbantel cyu'ne. 

Deuteronomio 15 

Aju abk'i tu'n tnajset c'as 

1Tuj wukchak abk'i cbel cynajsa'ne cyc'as ke c'asbenal cyuc'ile. 

2Aju najsbil c'as ictzun ctembil cyja': Tcyakil xjal otok txi tk'o'n tch'ex jun tuc'il, 
cbel tnajsa'n aju otok txi tk'o'n te ch'ex. Mlay tz'oc tentl kanilte te tuc'il ex ka te 
t-xjalil tu'n tajtz tchjo'n, porque otok k'manjtz aju abk'i te najsbil c'as tu'n Kman. 

3Atzun te jun stranjer xjal, ba'n tu'n t-xi cykanine tu'n tajtz tchjo'n tc'as, atzun te 
cyermaniye, cbel cynajsa'ne aju otok txi tch'exo'n cyeye; 

4tu'ntzun mi'n tten jun meba cyxole, porque che bel cy'iwla'ne tu'n Kman Dios 
tuj tx'otx' ctzajel tk'o'n cyeye te cyetzbile. 

5Ka cucx ma che nimane te, ex ka ma che japun cycyakil ke mandamyent lu 
cyu'ne akeju ma che'x nma'ne cyeye ja'lo, 

6ax toc che bel cy'iwla'ne tu'n Kman Dios ic tza'nx o tzaj ttziyan cyeye, ex cxel 
cyk'o'ne cych'ex nimcu nasyon, atzun cyeye mi'n txi cykanine cych'exe cye. 
Nimcu nasyon che tel tjak' cycawbile, atzun cyeye mlay che ocx tene tjak' 
cycawbil. 

7Ka at jun meba cyxol ke cyermaniye tuj jun tnam tuj tx'otx' ctzajel k'o'n cyeye 
tu'n Kman Dios, mi'n cub cycyuwsa'n cyanmiye ex mi'n cub cyxc'ayine onbilte, 

8nok o'cx che onine ti'j ex cyk'onxe tch'ex, nok nic'pun at tajben te. 

9Ten cycwente cyi'je, mi'n cub cyximane mya ba'n lu tuj cyanmiye tu'n 
cymanteye cyja': Ch'ix tul canun twukin abk'i, aju abk'i te najsbil c'as, jacu che 
chiye, ex tu'n jlu che oquele xc'a twitz cyermaniye meba ex minti' tch'ex cxel 
cyk'o'ne, porque mya yajcu txi tma'n xjal lu te Kman, ex aju cybinchbene lu 
c'oquel te il te cyeye. 

10Il ti'j cxel cyk'o'ne tcyakil aju at tajben te, ex mi'n tzaj cybise oc t-xi cyk'o'ne, 
porque tu'n jlu che bel cy'iwla'ne tu'n Kman Dios ti'j tcyakil cyak'unbene ex ti'j 
tcyakilju cyajbile tu'n tbant. 

11Cucx che tel ke xjal meba cyxole. Tu'ntzun jlu, in xi nma'ne cyeye tu'n t-xi 
cyk'o'ne tcyakilju at tajben cye cyermaniye meba ex cye keju minti' at cye, akeju 
ate' tuj cytanmiye. 

Ke ley cyi'j ke majen 
Éxodo 21.1-11 

12Ka at jun cyermaniye ax aj Hebrey ma tzaj tc'ayin tib cyeye tu'n toc te 
cymajene, ka xinak ex ka xu'j, o'cx kak abk'i c'ajbel cyeye; atzun tuj twukin abk'i 
cxel cytzokpi'ne. 

13Octzun tex tuj cyjaye, mi'n tz'ex cytzokpi'ne nok cucx minti' ch'in k'i'n tu'n, 

14nok o'cx cyk'onxe talun cyxol ke alumaj ate' cyuc'ile, tuc'ix triw ex ta'l twitz 
uva; cxel cyk'o'ne ch'in te ti'j cyk'inumable, ic tza'nx otok tzaj tk'o'n Kman Dios 
cyeye. 

15Mi'n tzic' tna'l cyu'ne, ax icx cyeye o che tene te majen tuj Ejipt, ex tu'n Kman 
Dios e etz colpi'ne. Tu'ntzunju in xi nma'ne jlu cyeye ja'lo. 

16Katzun ma tma cymajene cyja': Mlay cyaj ncolina porque at nc'u'je ti'ja ex cyi'j 
keju ate' tuj tjaya, ex tu'nju ba'na wi'je, ka chi, 

17ctzajeltzun cyi'ne jun bak tz'u'p twi', cpol cylak'ba'ne t-ẍcyin majen ttzi 
tpwertil cyjaye, ex c'elex cyk'o'ne toy'; atzun jun yec'bil tu'n toc te cymajene te 
jumajx, ka xinak ex ka xu'j. 

18Oc t-xi cytzokpi'ne cymajene, mi'n tz'oc jlu cyuw te cyeye, porque kak abk'i 
otok ak'nan cyuc'ile ex aju otok txi cyk'o'ne te, nok mij ic tza'n twi tc'u'j ak'nal; 
ex che bel cy'iwla'ne tu'n Kman Dios ti'j tcyakilju cbantel cyu'ne. 

Tu'n cyel pa't ke nej cyal alumaj, akeju tman 

19Cyk'onxe te Kman Dios cycyakil ke cynejel cyal cywacẍe ex cynejel cyal 
cyẍne'le, akeju tman ke. Mi'n che oc cyk'o'ne te ak'nal ke cynejel cyal cywacẍe, 
akeju tor ke, ex mi'n tz'el cymatzo'ne cylan ke cynejel cyal cyẍne'le, akeju tman 
ke. 

20Teyle te junjun abk'i che chyo'le cyi'j twitz Kman Dios, junx cyuc'il keju ate' tuj 
cyjaye, tuj lugar otok jaw t-sc'o'n Kman. 

21Katzun at tpaltil, ka cox, ka moẍ ex ka at juntl tpaltil, mi'ntzun txi cyk'o'ne te 
jun chojbil te Kman Dios. 

22A jlu cxel cychyo'ne tuj tnam jatum najl keye, ex cycyakile ba'n tu'n cychyo'ne 
ti'j, ka tz'il keye ex ka sak keye ic tza'n in tma'n ley, ba'n t-xi cychyo'ne ic tza'n in 
xi chyo't masat. 

23Atzunju tchc'el alumaj, mi'n txi cychyo'ne, ax cbel cyko'ne twitz tx'otx' ic tza'n 
a'. 

Deuteronomio 16 

Ke nink'ij tu'n cyic'set teyle junjun abk'i 

Éxodo 23.14-17; 34.18-24 

1Oc tul canun xjaw Abib, cyic'san cube aju Xjan K'ij te nimbil te Kman Dios, 
porque tuj jun konic'an te xjaw lu e jetz k'i'ne tuj Ejipt tu'n Kman Dios. 

2Tuj Xjan K'ij cbel cybyo'ne wacẍ ex ka ẍne'l te chojbil te Kman Dios tuj lugar 
cjawil t-sc'o'n te nabl tbi. 

3Cxel cychyo'ne tuc'il pan minti' t-samel tuj tu'n tjaw mal tc'u'j. Wuk k'ij che 
wa'le pan minti' t-samel tuj tu'n tjaw mal tc'u'j; pan te bis c'oquel tbi, porque nok 
elacyim e je'tze tuj Ejipt. Acux itz' keye tzalu twitz tx'otx' cyna'ntze aju k'ij tej 
cyetze tuj Ejipt. 

4Cyuj wuk k'ij lu minti' tu'n tten t-samel pan tu'n tjaw mal tc'u'j tuj tcyakil 
cytanmi, ex mi'n cyaj cyk'o'ne tuj juntl k'ij ch'intl tchibjal alumaj otok txi cyk'o'ne 
te chojbil te kale tuj tnejel k'ij. 

5Mi'n txi cyk'o'ne chojbil tuj Xjan K'ij nok tuj alcyechakx tnam ctzajel tk'o'n 
Kman Dios cyeye, 

6nok o'cx tuj lugar cjawil t-sc'o'n te nabl tbi, ex atzun cxel cyk'o'ne chojbil ocxi 
tex k'ij, porque atzun or lu tej cyetze tuj Ejipt. 

7C'oquex cytxo'ne alumaj twitz k'ak' ex cxel cychyo'ne tuj lugar cjawil t-sc'o'n 
Kman Dios, ex te prim tuj juntl k'ij che ajel meltz'aje cyjaye. 

8Cyuj kak k'ij che wa'le pan minti' t-samel tuj tu'n tjaw mal tc'u'j, ex tuj twukin 
k'ij c'oquel jun buyj tibil tbanilxix cyu'ne te nimbil te Kman Dios; tuj k'ij lu minti' 
ak'untl cbantel cyu'ne. 

9Cbel cyajla'ne wuk seman, ctzajel ke' tajlet tuj k'ij oc ttzyet tu'n tjaw chmet twitz 
triw, 

10cbeltzun cyic'sa'ne jun nink'ij te nimbil te Kman Dios oc cyjapun baj ke wuk 
seman, ex che xe'l cyk'o'ne cyoyaje tu'n cyexe cygan, ic tza'nx tcy'iwbil Kman 
Dios otok cyc'ame. 

11Che tzalajele twitz Kman Dios tuj lugar otok jaw t-sc'o'n te nabl tbi, junx cyuc'il 
ke cycy'ajale, ke cyme'jele, ke cymajene xinak, ke cymajene xu'j, cyuc'ix ke aj 
Leví, ke stranjer xjal, ke c'wa'l minti' cyman ex cytxu', ex ke meba xu'j najl tuj 
cytanmiye. 

12Cyna'ntze, icx cyeye o che tene te majen tuj Ejipt; tu'ntzun jlu japunx cyu'ne 
cycyakil ke ley lu. 

13Octzun tbaj cychmo'ne twitz triw ex oc tbaj cyyatz'o'ne ta'l twitz uva, cbel 
cyic'sa'ne wuk k'ij nink'ij cyuj ke tal ja t-xak tze'yin cywi'. 

14Che tzalajxe tuj nink'ij lu junx cyuc'il ke cycy'ajale, ke cyme'jele, ke cymajene 
xinak, ke cymajene xu'j, cyuc'ix ke aj Leví, ke stranjer xjal, ke c'wa'l minti' cyman 
ex cytxu', ex ke meba xu'j najl tuj cytanmiye. 

15Wuk k'ij cbel cyic'sa'ne nink'ij lu te nimbil te Kman Dios tuj lugar cjawil t-
sc'o'n; porque che bel cy'iwla'ne tu'n Kman Dios cyi'j cycyakil cywitz cyawale ex 
cyi'j cycyakil cyak'unbene, ex che tzalajelxixe wen. 

16Ox maj tuj abk'i tu'n cypon cycyakil xinak aj Israel twitz Kman Dios tuj lugar 
cjawil t-sc'o'n. Atzun tu'n cypon cyuj ke nink'ij lu: Tuj nink'ij cye pan minti' 

cysamel cyuj tu'n tjaw mal cyc'u'j, tuj nink'ij cye seman, ex tuj nink'ij cye tal ja t-
xak tze'yin cywi'. Mi jun jacu pon twitz Kman ka minti' k'i'n tu'n; 

17teyle te junjun cxel ti'n toyaj ic tza'nx tcy'iwbil Kman Dios otok tc'am. 

Ke tumel tza'n tten tu'n t-xi binchet cyi'j xjal 

18Cyk'on oque ke jwes ex ke ajcal cyuj cycyakil tnam che tzajel tk'o'n Kman Dios 
te teyle junjun c'loj cyiyjile, tu'ntzun cycawin tuj tumelxix cyibaje. 

19Mi'n baj cych'expu'ne ke ley; mi'n tz'oc cyque'yine cyxilen xjal ex mi'n txi 
cyc'mo'ne pwak tu'n mi'n tcub cysentens xjal binchal mya ba'n, porque tu'ntzun 
pwak lu in moẍsanjtz cywitz ke xjal at cynabl, ex in baj tzpet-sa'n cyyol ke xjal 
tz'aklxix. 

20Tuj tumelxix cxel cybinchane cyi'j xjal, tu'ntzun cyank'ine ex tu'n cyoque tajwil 
tx'otx' ctzajel tk'o'n Kman Dios cyeye. 

21Mi'n cu'x cyawa'ne jun tze' te nimsabl te tilbilal xu'j dios Asera ttxlaj t-altar 
Kman Dios, aju otok jaw cybincha'ne, 

22ex mi'n jaw cywabane jun abj tu'n cyc'ulune twitz, porque ic'un jlu tu'n Kman 
Dios. 

Deuteronomio 17 

1Mi'n txi cyk'o'ne jun tor ex ka ẍne'l at tpaltil, ex ka at juntl ti'xti mya ba'n toc ti'j, 
te chojbil te Kman Dios, porque ic'un jlu tu'n. 

2Cyuj ke tnam che tzajel tk'o'n Kman Dios cyeye, ka at jun xinak ex ka jun xu'j 
ma tz'el cnet in tbincha'n aju minti' in tzalaj Kman ti'j, ka otok tzic' tibaj ju yol 
cyaj bant ti'j tu'n Dios cyuc'ile, 

3ka in c'ulun cywitz junxitl dios ex in cub ẍmeje' cywitz, ka twitz k'ij, twitz xjaw 
ex ka cywitz ke che'w, aju minti' o tzaj tma'n Kman; 

4ka ma cybiye jlu, cbajel cykanine wen ex cbajel cybi'ne; ex katzun ma tz'el cnet 
ax toc otok binchanjtz aju mya ba'n cyxol aj Israel, 

5entons aju xjal otok binchante mya ba'n, cyi'n exe ttzi tpwertil tnam ex cyxo'n 
oque tu'n abj ocxi tcyim. 

6Tu'n cyyol cabe ex ka ox testiw jacu cub t-sentens jun xjal tu'n tcyim,; nok tu'n 
tyol junx testiw mi jun xjal jacu cub t-sentens tu'n tcyim. 

7Ake testiw che oquel xo'nte abj ti'j xjal tnejel, ex te tibajxi c'oquel xo'n abj ti'j 
cyu'n cycyakil xjal aj tnam. Cyja'tzun cnajel aju mya ba'n cyxole. 

8Katzun at jun xtis mlay bant ti'j cyu'ne tu'nju cyuw ma tz'ela te cyeye, ic tza'n 
jun byoj xjal, ka k'oj, ka otok tza'w jun tu'n juntl, ex ka juntl ti'xti in baj tuj tnam, 
che xe'le tuj lugar cjawil t-sc'o'n Kman Dios, 

9tu'n cypone cyuc'il ke pal aj Leví ex tuc'il jwes tocsa'n, tu'ntzun t-xi cykanine 
alcye tu'n tbant ti'j. Atzun ke che k'malte cyeye alcye cbantel ti'j cyu'ne tu'n tcub 
cyk'o'ne t-sentens. 

10Cybinchame tcyakil ic tza'nx otok tzaj k'ma'n cyeye max tuj lugar otok jaw t-
sc'o'n Kman. 

11Cbel cyk'o'ne t-sentens ic tza'nx otok tzaj tma'n jwes cyeye, ex japunx cyu'ne 
aju ctzajel k'man cyeye, mi'n baj cych'expu'ne. 

12Katzun at jun ma jaw tniman tib ex minti' ma txi tniman tyol pal aju in ajben te 
Kman, ex ka tyol jwes, aju xjal lu il ti'j cbel byet. Cyja'tzun cnajel aju mya ba'n at 
cyxole, akeye aj Israel. 

13Octzun cybinte cycyakil xjal jlu, ctzajel t-xobil cyi'j ex cxel cycolin tu'n tjaw 
cyniman cyib. 

Ke yol cyi'j rey 

14Octzun cypone tuj tx'otx' ctzajel tk'o'n Kman Dios cyeye, cyoclenxiye tajwil, oc 
cynajane tuj ex oc cymanteye cyja': Kajbile jun kreye tu'n tcawin kibaje ic tza'n 
cye cycyakil nasyon kvesin kibe cyuc'il, ka che chiye, 

15c'oqueltzun cyk'o'ne te cyreye jun cyermaniye aju cjawil t-sc'o'n Kman Dios. 
Mi'n tz'oc cyk'o'ne jun stranjer xjal te cyreye, aju mya cyerman cyibe tuc'il. 

16Aju c'oquel te rey mi'n baj tchmo'n nim tchej, ex mi'n che aj t-sama'n ke xjal tuj 
Ejipt tu'ntzun cychmet nim tchej, porque o tma Kman cyeye cyja': Mi'n che aj 
meltz'aje juntl maj tuj be lu, chi Kman. 

17Ax icx mi'n tzaj ti'n nim t-xu'jil tu'ntzun mi'n tel tzpet cyu'n; ex mi'n baj 
tchmo'n nimxix k'an pwak ex sak pwak. 

18Octzun tc'monte toclen te rey, cxel tma'n tu'n tcub tz'ibet jun copya ti'j ley lu, 
ax ti'j ttxuylal at tuj cycwent ke pal aj Leví, tu'ntzun tajben te te. 

19Cucx ctel aju copya lu tuc'il, ex cjawil t-sch'i'n tuj tcyakil k'ij oc tten tzalu twitz 
tx'otx', tu'ntzun t-xob twitz Kman Dios, tu'n t-xi tniman tcyakilju in tma'n ley lu, 
ex tu'n cyjapun tu'n; 

20tu'ntzun mi'n toc tk'on tib te ma'xix cywitz ke terman, ex tu'n mi'n tel tpa'n tib 
cyi'j ke mandamyent lu. Cyja'tzun, tza'nxix te, ax icx ke tiyjil, che cawil nim tyemp 
cyxol aj Israel. 

Deuteronomio 18 

Aju at cyoclen aj Leví ti'j 

1Ke pal aj Leví, ake jlu cycyakil ke tiyjil Leví, minti' cyoclen ti'j etzbil ic tza'n cye 
txkantl aj Israel. O'cx che ank'il cyi'j ke chojbil ex ke oyaj che xel k'ot te Kman. 

2Mi'n cyc'am cyetzbil ic tza'n cye txkantl cyerman, porque ate Kman c'oquel te 
cyetzbil, ic tza'nx o tma Kman cye. 

3Aju at cyoclen ke pal ti'j cyi'j ke tor ex ke ẍne'l che xel cyk'o'n xjal te chojbil, 
atzun ke jlu: Jun tk'ab, tuc'ix chibj tjak' tbakil ttzi', ex tpans. 

4Ax icx c'oquel te cye, tnejel twitz triw, tnejel ta'l twitz uva, tnejel chibj aseyt, ex 
aju tnejel lan c'elel matzet cyi'j ke ẍne'l; 

5porque o che jaw t-sc'o'n Kman Dios cyxol cycyakil c'loj cyiyjil aj Israel tu'n 
cyajben te jumajx tuj c'ulbil te, cyuc'ix ke cyc'wa'l. 

6Ka at jun aj Leví ma tz'etz tuj jun tnam cyxole, ex ka ma pon tu'n tcyakil tgan tuj 
lugar otok jaw t-sc'o'n Kman, 

7jacu tz'ajben te pal tuj tbi Kman, ic tza'nx in che ajben te Kman cycyakil ke 
txkantl tuc'il ax aj Leví ke, 

8ex oc tc'ma' twa ic tza'nx cye txkantl in cyc'mo'n, ex part aju oc tc'ma' ti'j tetzbil. 

Jun yol te maybil cye aj Israel tu'n mi'n cybinchante aju in cybincha'n txkantl 
xjal 

9Oc cyocxe tuj tx'otx' ctzajel tk'o'n Kman Dios cyeye, mi'n tz'el cycano'ne aju 
costumr ic'bilxix in cybincha'n ke nasyon ma chixin. 

10Mi jun cyeye txi k'onte jun tc'wa'l te chojbil tu'n tcub patit tuj k'ak', mi jun tu'n 
tbant tk'ijin, mi jun tz'oc tk'o'n tib k'malte alcye tzul te tibajxi, mi jun tu'n tbant 
tcy'a'n, 

11mi jun tu'n tbant mañ tu'n, mi jun tu'n t-xi tkanin jun t-xjel cye aj k'ij ex mi cye 
keju in tzaj cytxco'n cyanmi cyimni, ex mi jun tu'n t-xi tkanin jun t-xjel cye 
cyimni. 

12Porque ic'un tu'n Kman aju xjal in tbincha'n tcyakil jlu, ex tu'ntzunju ic'bilxix 
in cybincha'n ke nasyon lu, che elex tlajo'n Kman Dios cywitze. 

13Che ocxe tz'aklxix twitz Kman Dios. 

14Akeju nasyon lu, akeju che oquele te tajwil cytx'otx', in xi cybi'n cyyol ke chman 
ex ke aj k'ij; atzun cyeye minti' tzokpi'n keye ti'j tu'n Kman Dios tu'n tbant jlu 
cyu'ne. 

Aju t-sanjel Dios at tulel 

15Cjawil t-sc'o'n Kman Dios jun t-sanjel cyxole ic tza'nx kine, ex cxel cynimane 
tyol. 

16Atzun jlu xi cykanine te Kman Dios tuj k'ij tej toc cychmon cyibe cycyakile t-xe 
witz Horeb, tej cymanteye cyja': Kc'i'ye ko bine juntl maj tk'ajk'ajel twi Kman 
Dios, mi tu'n tkile aju nintz k'ak' lu, tu'ntzun mi'n kcyime, che chiye. 

17Tzajtzun tma'n Kman weye: Ba'n aju yol ma cyma aj Israel. 

18Ax cyxol cyerman cjawil nsc'o'ne jun nsanjele ic tza'nx aya, ex cxel tma'n cye 
tcyakil nyole cxel nma'ne te. 

19Katzun at jun xjal minti' ma txi tbi'n tyol nsanjele, aju c-yolil cyuc'il te nxele, 
c'oquel te xjal lu tuj xjel wu'ne. 

20Aju sanjel tu'nx tib in yolin jun yol ex in tman ka wu'ne otok txi nsama'ne, ex 
minti' otok txi nma'ne jun yol te, ex ka in tma'n ka otok tzaj sama'n cyu'n junxitl 
dios, il ti'j cbel byet, chi Kman. 

21Katzun ma cymaye cyja': ¿Tza'ntzun tten c'elel knic'e ti'j ka mya tyol Kman in 
yolin ti'j? ka che chiye, il ti'j tu'n toc cycwente ti'j jlu: 

22Ka minti' ma japun aju yol otok tma sanjel tuj tbi Kman, atzun c'elel cynic'e ti'j 
mya a Kman otok k'mante te, nok tu'nx otok tz'oc tk'o'n tib te t-sanjel Dios tu'n 
tnimbil tib; tu'ntzun jlu mi'n che xobe twitz. 

Deuteronomio 19 

Ke tnam te cycolbil cyib xjal 

Números 35.9-28; Josué 20.1-9 

1Octzun cybaj naj ke xjal cyuj ke nasyon tu'n Kman Dios, oc ttzaj tk'o'n cytx'otx' 
cyeye, oc cyoque tajwil cytx'otx' ex oc cynajane cyuj ke cytanmi ex cyuj cyja, 

2c'eleltzun cypa'ne ox tnam tuj tx'otx' aju ctzajel tk'o'n Kman Dios tu'n toc te 
cyeye. 

3Ox pa'n tz'ela tx'otx' cyu'ne, ex che bajel cybincha'ne ke be che pol cyuj ke ox 
tnam, tu'ntzun tpon cyclon cyib ke byol xjal cyuj. 

4Aju otok biyun, ba'n t-xi ok tuj jun cye ke tnam lu ex jacu clet, ka mya ximamaj 
tu'n aju otok tbincha, ex ka minti'tok k'oj cyxol. 

5Ic tza'n ka ma che'x cabe xjal tjak' c'ul tx'emil si', ex oc toc ten jun tx'emil si', ka 
nne'xcu cotpaj c'uxbil ti'j tkan ex acu cpol tz'ak ti'j tuc'il ex bi'x ma cyim tu'n, 
ba'ntzun t-xi ok tuj jun cye ke tnam lu, ex cyja'tzun tten ccletel. 

6Mya yajcu tzaj ttx'u'jil jun xjal at t-xilen ktzan cyimni tuc'il, ex taj tu'n t-xelin ti'j 
aju otok biyun ka ma pon cnet tu'n, tu'nju najchak tu'n t-xi tbetin jaculo cub 
tbyo'n, pero aju xjal lu minti' til tu'n tcub byo'n tu'nju mya cyajk'ojtok cyib tuc'il 
aju otok cyim tu'n. 

7Tu'ntzun jlu in xi nma'ne tu'n tel cypa'ne ox tnam, 

8ex oc tel lak'e' cytx'otx'e tu'n Kman Dios, ex oc t-xi tk'o'n tcyakil tx'otx' cyeye ic 
tza'nx o txi ttziyan cye cyxe'chele, 

9c'eleltzun cypa'ntle oxtl tnam te cycolbil cyib xjal. Ctzajel tk'o'n Kman tx'otx' 
cyeye ka cucx ma che japun ke tmandamyent cyu'ne, akeju ma che'x nk'o'ne 
cyeye ja'lo, ka cucx ma cyc'ujlaye Kman Dios ex ka cucx ma che'x lpe'ye ti'j tbe. 

10Cyja'tzun ctelba cyu'ne tu'n mi'n tcub byo'n jun xjal minti' til tuj tx'otx' ctzajel 
tk'o'n Kman Dios te cyetzbile, ex minti'tzun cyile ti'j tcamic jun xjal minti' til. 

11Katzun at jun xinak tajk'oj tib tuc'il juntl, ka ma cub ten xk'ukil ti'j tuj ewaj, ka 
ma tz'oc tzokpaj ti'j ex ka ma cub tbyo'n, ex ka te tibajxi cxel ok tuj jun cye tnam 
te cycolbil cyib xjal, 

12atzun cye tij xjal tuj ttanmi cxel cyma'n tu'n tetz k'ibaj xjal lu, tu'n t-xi cyk'o'n 
tuj tk'ab jun xjal at t-xilen tuc'il ktzan cyimni, tu'ntzun t-xelin ex tu'n tcyim. 

13Mi'n tzaj tz'e'y cyc'u'je ti'j, cyja'tzun cwebil tu'n mi'n cycub byo'n ke xjal minti' 
cyil cyxol aj Israel, tu'ntzun tel ba'n te cyeye. 

14Tuj tx'otx' ctzajel k'o'n cyeye tu'n Kman Dios, mi'n tzic' cylak'ba'ne tmojonil 
cytx'otx' ke cyvesine, aju tmojonil cub cyk'o'n ke xjal te ojtxi. 

Aju ley cyi'j ke testiw nic'al yol 

15Ka junx xjal ma pon k'ol part ti'j jun tuc'il ex ka ma tma: At til ex ka at mya ba'n 
ma bant tu'n, ka chi, mlay txi bi'n tyol, porque tjunalx te in k'mante jlu. O'cx jacu 
txi niman ka at cabe ex ka ox testiw. 

16Ka at jun xjal ma jaw tnic'an yol ti'j jun tuc'il, ex ka ma tma at il ma bant tu'n 
xjal lu, ka chi, 

17atzun ke cabe xjal lu che pol twitz Kman, cywitz ke pal ex cywitz ke jwes in che 
cawin tuj k'ij oc tbant jlu. 

18Atzun cye jwes cheba cbajel cykanin. Katzun nok otok txi tnic'an testiw jun yol 
ti'j tuc'il, 

19axtzun castiw cbel tibaj, aju otok txi tkanin tu'n tcub tibaj tuc'il. Cyja'tzun tten 
c'elel mya ba'n cyxole. 

20Octzun cybinte ke mastl, ctzajel cyxobil ex mlay cybincha jun il ic tza'n jlu. 

21Mi'n tzaj k'ak'an cyc'u'je ti'j xjal nic'al yol: Ka at jun ma cyim jun tuc'il tu'n, ax 
icx te il ti'j tu'n tcyim; ka ma naj tbak' twitz jun tuc'il tu'n, ax icx te il ti'j tu'n tnaj 
tbak' twitz; ka ma tz'etz twitz te' jun tuc'il tu'n, ax icx te il ti'j tu'n tetz twitz te'; 
ka ma naj tk'ab jun tuc'il tu'n, ax icx te il ti'j tu'n tnaj tk'ab, ex ka ma naj tkan jun 
tuc'il tu'n, ax icx te il ti'j tu'n tnaj tkan. 

Deuteronomio 20 

Ke ley oc toc k'oj 

1Oc cyexe tuj k'oj cyi'j ke aj k'oj cyi'je, ka ma cyile k'i'n chej cyu'n, cyuc'ix carwaj 
in che ajben tuj k'oj, ex ka mas nim cyajlal soldad ic tza'n cyeye, mi'n che xobe 
cywitz, porque ate Kman Dios ctel cyuc'ile, aju etz k'inte cyeye tuj Ejipt. 

2Octzun tpon or tu'n ttzyet k'oj, cpol lak'e' pal tu'n tyolin cyuc'il soldad aj Israel, 

3ex cxel tma'n cye cyja': Cybintze akeye aj Israel, ja'lo che k'ojele cyi'j aj k'oj 
cyi'je. Mi'n baj cyc'u'je ex mi'n che xobe; mi'n che tzaj lu'lune ex mi'n che jaw 
sec'paje, 

4porque ate Kman Dios at cyuc'ile; ate ck'ojel cyi'j ke aj k'oj te cyxele, ex cyja'tzun 
akeye che cambal. Atzun jlu cxel tma'n pal. 

5Ax icx cxel cyma'n ke nejenel cyja': Ka at jun cyeye ma bant jun tja ac'aj ex na'nx 
tocx ten najal tuj, e taj tja; mya yajcu cyim tuj k'oj ex jacu juntl tz'ocx ten najal tuj 
tja. 

6Ka at jun cyeye ma cu'x tawa'n uva ex na'nx tnic'ben ti'j, e taj tja; mya yajcu cyim 
tuj k'oj ex jacu juntl jaw chmonte twitz t-uva. 

7Ka at jun cyeye ma bant ti'j tu'n tmoje' ex na'nx tmoje', e taj tja; mya yajcu cyim 
tuj k'oj ex jacu juntl moje' tuc'il txin attok tmojebel tuc'il. Atzun jlu cxel cyma'n 
ke nejenel. 

8Te tibajxi oc cyma'tl ke nejenel cyja': Ka at jun in xob ex mya cyuw tc'u'j tuj k'oj, 
e taj tja tu'ntzun mi'n tbaj cyc'u'j ke tuc'il tu'n. 

9Octzun cybaj yolin ke nejenel, c'oqueltzun k'ot cyoclen ke capitán tu'n cycub nej 
cywitz junjun c'loj soldad. 

10Octzun cypon lak'e'ye ti'j jun tnam tu'n cyoc tzokpaje ti'j, tnejel cxel cyma'ne 
cye ka jacu cub tuj cywitz tu'n cycyaj tjak' cycawbile. 

11Katzun ma cub tuj cywitz ke xjal najl tuj tnam, ex ka ma cyak' ambil tu'n cyocxe 
tuj tnam, octzun che oquel te cymajene ex che ajbel cyeye. 

12Katzun cyc'i' ex ka ma cyma tu'n toc k'oj, bixtzun baj cytxolin cyibe ti'jele tnam 
ex bix che oc tzokpaje cyi'j. 

13Octzun cycub tz'ak tu'n Kman Dios tuj cyk'abe, che bel cybyo'ne tu'n spad 
cycyakil ke xinak najl tuj tnam. 

14Atzun ke xu'j, ke c'wa'l, ke wacẍ, ex tcyakilju at tuj tnam, te cyeye che oquel; 
che nic'bele ti'j tcyakilju c'elel cyi'ne cye aj k'oj cyi'je, aju ctzajel tk'o'n Kman Dios 
cyeye. 

15Cyja'tzun che tembil cycyakil ke tnam cyu'ne, akeju ate' najchak cyi'je, akeju 
mya ax ate' cyuj ke nasyon jatum che tele. 

16Atzun ke tnam cye nasyon che tzajel tk'o'n Kman Dios tu'n cyoc te cyetzbile, 
mi jun cyjel ank'in cyu'ne cyuj; 

17nok o'cx tu'n cynaj cyu'ne te jumajx cycyakil ke xjal lu: Ke aj Hetey, ke aj 
Amorrey, ke aj Cananey, ke aj Ferezey, ke aj Hevey ex ke aj Jebusey, ic tza'nx o 
tma Kman, 

18tu'ntzun mi'n cytzaj xnak'tza'ne cyu'n tu'n cybinchanteye aju ic'bilxix in bant 
cyu'n te nimbil cye cydios, ex tu'n mi'n cybinchane il twitz Kman Dios. 

19Katzun nim k'ij che tele ti'jele jun tnam tu'n ttzyet cyu'ne, mi'n jaw cytx'emine 
ke tze' ba'n tlonjtz cywitz ate' ti'jele tnam, porque jacu tz'ajben cywitz tu'n 
cylo'ne cyi'j, ex ake jlu, tze' ke, mya xjal ke tu'n cyoc tzokpaj cyi'je. 

20Atzun ke tze' ojtzki'n cyu'ne miban tlo'njtz cywitz, ba'n tu'n cyjaw cytx'emine, 
ka tu'n cyajben cyu'ne te cyxwe'tzbile ti'j tnam aju che oquel tzokpaje ti'j, ocxi 
ttzyet cyu'ne. 

Deuteronomio 21 

Aju tu'n tbant ti'j jun xjal minti' otok ilwajtz al u'n otok cub byo'n 

1Ka ma cnet t-ximlal jun cyimni cyu'ne tuj cojbil tuj tx'otx' ctzajel tk'o'n Kman 
Dios te cyetzbile, ex ka minti' otok ilwajtz al u'n otok cub byo'n, 

2atzun cye tij xjal cyuc'ix ke jwes cxel cyechan t-xol lugar jatum tcubsa'n t-ximlal 
cyimni cyuc'il ke tnam nikayin ate'. 

3Atzun cye tij xjal ate' tuj tnam mas nikayin ta', ctzajel cyi'n jun tal vac na'nxtok 
toc ti'j ak'untl ex na'nxtok tocx tjak' yuw, 

4cbelex cyi'n tuj jun tk'ab xak in bet a' tuj, jatum na'nx tbaj ch'oc'an tx'otx' ex 
na'nx tcub aj awal tuj, atzun cjawil cytokin ti'j tkul tal vac. 

5Te tibajxitzun che pol lak'e' ke pal aj Leví, porque atzun ke o che jaw t-sc'o'n 
Kman tu'n cyajben te ex tu'n cycub cy'iwla'n xjal cyu'n tuj tbi Kman; nok tu'n 
cyyol jacu bant cyi'j xjal, ka at k'oj ex ka at jun ma c'ixbi tu'n juntl. 

6Cycyakil ke tij xjal tuj tnam mas nikayin ta' jatum otok cyim xjal, c'elel cytx'jo'n 
cyk'ab tibaj tal vac otok jaw tokin ti'j tkul ttzi a', 

7ex cxel cyma'n: Mya ku'ne cub kbyo'ne xinak lu, ex minti' o kile tza'n tten cub 
byo'n. 

8Kman, najsama kile ako'ye aj Israel ex tu'na o ko colpete, mi'n tz'oc tk'o'na te 
kile aju tcamic xjal lu, che chi, cxel cyma'n. Cyja'tzun mlay che oque tuj xjel ti'j 
tcamic xjal lu. 

9Ex mlaytzun tz'oc k'o'n tcamic xjal lu cyi'je ka ma cybinchaye aju in tma'n Kman. 

Aju ley cyi'j ke xu'j che tzyetel tuj k'oj cyuj junxitl tnam 

10Octzun cyexe k'ojlel cyi'j aj k'oj cyi'je, ka ma che tzaj tk'o'n Kman Dios tuj 
cyk'abe tu'n cytzaj cypresine ke, 

11ka at jun cyeye ma til jun xu'j tbanilxix que'yin cyxol, ex ka ma t-xo' tgan ti'j ex 
ma tzaj ti'n tu'n toc te t-xu'jil, 

12cxeltzun ti'n aju xu'j lu max tja. Atzun te xu'j lu, c'elel ti'n tcyakil ttzmal twi', 
che elel ti'n ke twi t-xcy'ak, 

13c'elel ti'n t-xbalun tocsa'ntok tej ttzaj k'i'n pres, ex axtzun cyjel ten tja xinak. 
Cjawiltzun ok' xu'j cyi'j tman cycyakil k'ij tuj enter jun xjaw. Tbajlenxitzun jlu, 
ba'ntzun tu'n tcub tmojban tib xinak aj Israel tuc'il; c'oqueltzun te tchmil xu'j lu, 
atzunte xu'j c'oquel te t-xu'jil. 

14Katzun te tibajxi mya ba'n ma tz'ela xu'j tuj twitz, ba'n tu'n tcyaj ttzokpi'n; pero 
mi'n txi tc'ayin tu'n pwak ex mi'n tz'oc tk'o'n te majen, porque otok cub tan tuc'il 
xu'j lu. 

Aju at cyoclen nej cycy'ajal aj Israel ti'j 

15Ka at jun xinak at cabe t-xu'jil, ex ka mas c'ujla'nxix jun tu'n, atzun juntl myaxix 
c'ujla'n tu'n, pero ka cycabil xu'j lu k'a tnejel cyal, ex ka aju tnejel tcy'ajal atzun 
tal aju xu'j myaxix c'ujla'n tu'n, 

16octzun tpon tk'ijlalil tu'n tcub tpa'n tk'inumabl cyxol ke tcy'ajal, mlay tz'oc 
tk'o'n te nej tcy'ajal aju tal ju xu'j c'ujla'nxix tu'n te t-xel ju tnejel tcy'ajal ti'j ju 
xu'j myaxix c'ujla'n tu'n, aju axix toc tnejel tcy'ajal. 

17Il ti'j tu'n toc tk'o'n te tnejel tcy'ajal, ex mas nim tk'inumabl ctzajel tk'o'n 
twitzju cxel tk'o'n cye mastl tcy'ajal, porque atzun tnejel tcy'ajal tej matok k'i'n 
tipun, ex tetzun c'wa'lbaj lu tcyakilju oclenbaj te nej c'wa'lbaj xinak. 

Aju cycastiw ke c'wa'lbaj miban che niman 

18Ka at jun cyxole at jun tc'wa'l miban niman, tx'u'j twi' ex minti' in xi tniman aju 
in cyma'n tman te, ex masque cub k'o'n tcastiw pero minti' in xi tniman, 

19cxeltzun k'i'n cyu'n tman ttzi tpwertil ttanmi cywitz ke tij xjal te tnam, 

20ex cxel cyma'n cye tij xjal cyja': Aju kc'wa'le lu miban niman, tx'u'j twi', minti' 
in ko'x nimane tu'n; jumajx mya ba'n ex puro c'al k'e'n. 

21Cycyakiltzun ke xinak ate' tuj tnam c'oquel cyxo'n c'wa'lbaj lu tu'n abj tu'n 
tcyim. Cyja'tzun c'elel cyi'ne mya ba'n at cyxole tuj tnam, ex oc cybinte cycyakil 
aj Israel jlu, ctzajel cyxobil. 

Txkantl ley 

22Ka at jun xjal ma cub t-sentens tu'n tcyim ex ka ma jaw yobit ti'j tze' tu'n tlaj 
otok tbincha jun il ma'xix, 

23mlay cyaj ten t-ximlal ti'j tze' tuj enter konic'an; il ti'j tu'n tcu'x makut ax k'ij 
lu, porque aju xjal in jaw yobin ti'j jun tze' tcub t-sentens tu'n Dios. Mi'n baj 
cytz'ilsa'ne tx'otx' aju ctzajel tk'o'n Kman Dios te cyetzbile. 

Deuteronomio 22 

1Ka ma cyile jun twacẍ jun cyxjalile ex ka t-ẍne'l otok cyaj tzpet, mi'n nok cucx 
tz'oc cyque'yine, nok o'cx cyinxe tu'n tpon tuc'il cyxjalile. 

2Katzun mya cyvesine ex ka minti' ojtzki'n cyu'ne aju tajwil alumaj, cxeltzun 
cyi'ne max cyjaye, ex ax ctel cyuc'ile. Octzun tpon cyxjalile kanil te, cxeltzun 
cyk'o'ne. 

3Ax jlu cbantel cyu'ne ti'j jun bur, jun xbalun ex ka nok alcyex juntl ti'xti otok cyaj 
tz'ak te jun cyxjalile, ka ma che oc noje ti'j. Mi'n nok cucx tz'oc cyque'yine. 

4Ka ma cyile tbur jun cyxjalile ex ka twacẍ otok cub tz'ak tuj be, mi'n tz'el 
cycumin cyibe ti'j, nok o'cx tu'n cyonine tu'n tjaw twaban. 

5Mi'n tz'oc tk'o'n xu'j t-xbalun xinak ti'j, ax icx te xinak mi'n tz'oc tk'o'n t-xbalun 
xu'j ti'j, porque ic'un tu'n Kman Dios aju xjal in binchante jlu. 

6Ka ma che oc noje ti'j jun k'u' chyu'j tjax twi' jun tze' ex ka tcub twitz tx'otx', ka 
ate' ke tal chyu'j tuj tk'u' ex ka tjos, ex ka bunl cytxu' cyibaj, mi'n tzaj cyi'ne aju 
cytxu' cyuc'ix ke tal; 

7nok o'cx ke tal tu'n ttzaj cyi'ne, atzun cytxu' cxel cytzokpi'ne, tu'ntzun tten ba'n 
cyeye ex tu'n cyxi lak'e' tuj cyk'ije. 

8Oc tjaw cybincha'ne jun cyjaye, il ti'j tu'n tjaw cybincha'ne jun tal makbil ti'jele 
twi ja, tu'ntzun mi'n ttzaj cyil keju ate' tuj cyjaye ti'j tcamic jun xjal ka ma tzaj 
tz'ak twi ja. 

9Mi'n cu'x cyawa'ne juntl wik iyaj cyxol tkan uva, tu'ntzun mi'n tel k'i'n tcyakil 
cyeye tu'n tajben tuj tja Dios, tza'nx ju iyaj otok cu'x cyawa'ne, ax icx twitz uva. 

10Mi'n tz'oc cyk'o'ne jun bur ch'oquil tuc'il jun wacẍ. 

11Mi'n tz'oc cyk'o'ne cyxbalune smo'n lan ex nok' lino tuj. 

12Cyk'onque xc'alo'xin cyi'j cycyajil ttxa'n cymante toc cyi'je. 

Ke ley cyi'j xinak in cub cymojban cyib cyuc'il xu'j 

13Ka at jun xinak ma tzaj ti'n jun txin tu'n toc te t-xu'jil, ex ka ma tz'el tic'un 
toclenxi moje' tuc'il, 

14ka ma tz'oc ten yolil mya ba'n ti'j ex ka ma tma' cyja': In moje'ye tuc'il xu'j lu, 
pero tej nmoje'ye tuc'il el nnic'e ti'j otok til xinak, ka chi, 

15atzun cye tman txin cxel cyi'n jun yec'bil cywitz ke tij xjal te tnam, tu'n 
cyyec'unte ka na'nxtok ttil txin xinak; 

16ex cxel tma'n tman txin cye tij xjal cyja': Xi nk'o'ne nme'jele te t-xu'jil xinak lu, 
atzun ja'lo minti'tl tgan ti'j 

17ex in tma'n ka at tpaltil ex ka otok tilxi nme'jele xinak, pero lu yec'bil k'i'n 
wu'ne tu'n tyec'unjtz ax toc na'nxtok ttil nme'jele jun xinak, chi tman txin cxel 
tma'n. Ex cbel cylic'un xbalun cywitz ke tij xjal te tnam. 

18Ctzajeltzun cytzyu'n ke tij xjal aju xinak lu, ex cbel cyk'o'n tcastiw, 

19c'elel cyi'n syen sak pwak tmult tu'n t-xi k'ot te tman txin, tu'n tlaj otok yolin 
mya ba'n ti'j jun txin aj Israel bajxtok til xinak; ex ax xu'j lu c'oquel te t-xu'jil, ex 
mlay cub tpa'n tib tuc'il xu'j tuj tcyakil tank'ibl. 

20Katzun ax toc otok tilxi txin xinak, 

21c'eletztzun cyi'n ttzi tlamel tja tman, ex c'oquel xo'n abj ti'j cyu'n ke tij xjal te 
tnam tu'ntzun tcyim, tu'nju otok tbincha jun mya ba'n ma'xix cyxol aj Israel ex 
otok yaẍin tuj tja tman. Cyja'tzun ctelba tu'n tnaj mya ba'n cyxole. 

22Ka at jun xinak ma tz'el cnet in tan tuc'il jun xu'j mejebni, cycabil che bel byet. 
Cyja'tzun ctelba tu'n tnaj mya ba'n cyxole, akeye aj Israel. 

23Ka at jun txin na'nxtok ttil xinak ex otok bant ti'j tu'n tmoje', ka ma tz'oc noj 
juntl xinak ti'j tuj tnam, ex ka ma cub tan tuc'il, 

24cycabiltzun che xel k'it ttzi tpwertil tnam, ex che oquel xo't tu'n abj tu'n cycyim. 
Cymel txin tu'n tlaj minti' jaw sch'in ex tuj tnam ta'tok, ex cymel xinak tu'n tlaj 
otok cub tmojban tib tuc'il t-xu'jil tuc'il. Cyja'tzun ctelba tu'n tnaj mya ba'n 
cyxole. 

25Katzun at jun xinak ma tz'oc noj ti'j jun txin tuj cojbil ex ka otok bant ti'j tu'n 
tmoje' txin, ex ka ma tz'oc tk'o'n il ti'j tu'n tcub tan txin tuc'il, o'cx te xinak lu cbel 
byet, aju otok cub tan tuc'il txin. 

26Atzunte txin mi'n cub byet, porque minti' otok tbincha jun il tu'n tcyim. Junx 
ta' jlu ic tza'n jun xinak nno'c tzokpaj ti'j juntl ex in cub tbyo'n, 

27porque otok tz'oc noj ti'j txin tjunalx ta'tok tuj cojbil, ex masque jaw sch'in, 
pero mi a'l jun jacu colin ti'j. 

28Ka at jun xinak ma tz'oc noj ti'j jun txin na'nx ttil xinak ex minti' ttrat tuc'il juntl 
tu'n tmoje', ka ma tz'oc tk'o'n il ti'j tu'n tcub tan txin tuc'il, ex ka ma che el cnet, 

29ate xinak lu cxel tk'o'n 50 sak pwak te tman txin; il ti'j tu'n tjaw t-xu'jla'n, 
porque otok cub tmojban tib tuc'il, ex mi'n cub tpa'n tib tuc'il tuj tcyakil tank'ibl. 

30Mi jun xinak cjawil t-xu'jla'n t-xu'jil tman, mi tu'n tcub tan tuc'il t-xu'jil tman. 

Deuteronomio 23 

Ke xjal minti' cyoclen cyxol ke xjal etzan tu'n Kman 

1Ka at jun xinak o che pax ke tbak' ex ka o tz'el kesin ttz'a'lbil, mlay tz'oc te tajlal 
cyxol ke xjal etzan tu'n Kman. 

2Aju sic'aj c'wa'l cyuc'ix ke tiyjil che ul itz'j te tibajxi, mlayx che oc te tajlal cyxol 
ke xjal etzan tu'n Kman. 

3Ke aj Amón ex ke aj Moab cyuc'ix ke cyiyjil che ul itz'j te tibajxi, minti'x cyoclen 
tu'n cyoc te tajlal cyxol ke xjal etzan tu'n Kman; 

4porque tej cyic'tze tuj cytx'otx' cyetzlenxiye tuj Ejipt, minti' tzaj cyk'o'n a' te 
cyc'aye ex mi cywaye; ax icx xi cychjo'n twi tc'u'j Balaam aju tcy'ajal Beor ex 
tzajni tuj Petor te Mesopotamia, tu'n t-xi tkanin te Dios tu'n ttzaj mya ba'n 
cyibaje. 

5Pero minti' tzaj tbi'n Kman Dios aju tyol Balaam, nok o'cx oc tk'o'n te jun 
cy'iwbil aju mya ba'n cyja'tok t-xi tkanin, porque c'ujla'n keye tu'n Dios. 

6Mi'n moje' cyyole tu'n cytene tuj txubtxaj cyuc'il tuj tcyakil cyank'ible. 

7Atzun ke aj Edom, mi'n che el cyic'une porque cyermaniye ke jlu; ax icx mi'n 
che el cyic'une ke aj Ejipt, porque o che najane tuj cytx'otx'. 

8Ke tal cychman ke xjal lu jacu che oc te tajlal cyxol ke xjal etzan tu'n Kman. 

Ke ley te saksabl campament 

9Oc cyexe k'ojlel cyi'j ke aj k'oj cyi'je, ten cycwente cyi'je tu'n mi'n cybinchanteye 
jun mya ba'n. 

10Ka at jun cyeye mya sak ta' tu'n tlaj otok jaw tuj twi ttz'a'lbil nok tajx tuj twatl, 
c'elex ti'jxi campament, ex tuj enter k'ij mlay tz'ocx tuj. 

11Octzun toc kax, cbajel ttx'jon tib tu'n a'; ex oc tex k'ij, ba'ntzun tu'n tocx juntl 
maj tuj campament. 

12Oc cyxi'ye txa'l, cnetel jun lugar cyu'ne ti'jxi campament, 

13Cyxol cymacbile cxel cyi'ne jun tze', tu'ntzun tajben tu'n tcu'x cylacu'ne jun jul 
oc cyxi'ye txa'l, ex te tibajxi cyjel cymaku'ne tu'n tx'otx'. 

14Porque cbetel Kman Dios cyxole tuj campament tu'n tcolin cyi'je ex tu'n 
cycambane cyi'j aj k'oj cyi'je. Cyja'tzun, il ti'j tu'n toc cycampamente te jun lugar 
xjan, tu'ntzun mi'n ttil Dios jun ti'xti mya ba'n tuj campament jatum che bel tene, 
porque ka ma ten jun mya ba'n cyxole, jacu tz'el tpa'n tib Dios cyi'je. 

Txkantl ley 

15Ka ma tz'el ok jun majen twitz tpatrón, ex ka ma pon cyuc'ile, mi'n tz'aj 
cyk'o'ntle te tpatrón tu'n taj juntl maj tuc'il. 

16Cyk'onxe ambil te tu'n tnajan cyuc'ile, nok tuj alcyex tnam at mas tgan ti'j, ex 
tuj alcyex lugar cjawil t-sc'o'n, ex mi a'l jun tu'n tlabt ti'j. 

17Mi jun xu'j aj Israel tu'n t-xi tk'on tib tuj yaẍbil te jun c'ulbil cywitz ke tilbilal, 
ic tza'n in bant cyu'n ke xjal mya nimal Dios, ex mi jun xinak tu'n tyaẍin ax tuc'il 
juntl xinak. 

18Mi'n cyak'e ambil tu'n tocx tuj tja Kman Dios te chojbil jun yol otok txi tziyan, 
aju pwak otok cycamba xjal nok tu'n cyyaẍbil, porque ic'un jlu tu'n Kman. 

19Mi'n txi cykanine ta'l cypwake cxel cyk'o'ne te tch'ex jun cyxjalile, mi ti'j jun 
ti'xti ba'n twanjtz, ex mi ti'j nok alcyex jun ti'xti. 

20Atzun te stranjer xjal, ba'n t-xi cykanine tu'n ttzaj tk'o'n ta'l pwak otok txi 
cyk'o'ne te tch'ex, pero mi'n cybinchaye jlu ti'j jun cyxjalile, tu'ntzun cycub 
cy'iwla'ne tu'n Kman Dios ti'j tcyakilju cbantel cyu'ne tuj tx'otx' c'oquel te 
cyetzbile. 

21Oc t-xi cytziyane jun yol te Kman Dios, cyk'onque tilil tu'n tjapun naj cyu'ne, 
porque ax toc che oquele tuj xjel tu'n Kman Dios ti'j, ex at cyile ti'j ka mi'n ma 
japun cyu'ne. 

22Katzun minti' ma txi cytziyane jun yol, minti' cyile ti'j jlu; 

23pero ka tu'n cyexe cygan ma txi cytziyane jun yol te Kman Dios, japunxtzun 
cyu'ne. 

24Oc cyocxe cyxol ke tkan t-uva jun cyuc'ile, ba'n tu'n cylo'ne ti'j uva nok nic'punx 
cyaje, pero mi jun ctzajel cyi'ne tuj chi'l. 

25Ka ma che ocxe cyxol tkan triw te jun cyuc'ile, ba'n tu'n tjaw cyi'ne twi triw 
tu'n cyk'abe tu'n cywa'ne ti'j, pero mi'n jaw cyi'ne tu'n jobl te. 

Deuteronomio 24 

Aju ley te pabl mejeble'n 

1Oc tmoje' jun xinak tuc'il jun xu'j, ka te tibajxi mya ba'n ma tz'ela tuj twitz tu'n 
tlaj jun tpaltil, ba'n tu'n tcub ttz'iban jun u'j tu'n tcub pa't mejeble'n; cxel tk'o'n 
te xu'j ex c'elex tlajo'n tuj tja. 

2Texlenxi xu'j tja tchmilben, jacu moje' tuc'il juntl xinak. 

3Katzun ma tz'el ic'un xu'j tu'n tcabin xinak ex ka ma cub ttz'iban jun u'j tu'n tcub 
pa't mejeble'n, ka ma txi tk'o'n tuj tk'ab xu'j ex ma tz'ex tlajo'n tuj tja; ex ka ma 
cyim tcabin tchmil, 

4mlay bant tu'n tmoje' juntl maj tuc'il nej tchmil, tu'n tlaj otok txi aj tja juntl 
tchmil, ex tu'nju otok tz'ilix, porque mya ba'n jlu tuj twitz Kman. Mi'n baj 
cytz'ilsa'ne cytanmiye aju ctzajel tk'o'n Kman Dios te cyetzbile. 

Txkantl ley 

5Ka at jun xinak c'itzketok toclen moje', mi'n tz'ex tuj k'oj ex mi'n cyaj ten te 
sanjelal tuj enter jun abk'i; tu'ntzun tten tuj tja tuj enter abk'i, ex tu'n ttzalaj t-
xu'jil. 

6Mi'n txi cykanine tcya' xjal te prent ex mi tal tcya', porque a jlu mer ic tza'n acu 
tchwinklal xjal nne'l cyi'ne te prent. 

7Ka at jun aj Israel ma cnet cyu'ne in xi telk'a'n jun t-xjalil tu'n toc te tmajen ex 
ka tu'n t-xi tc'ayin, aju xjal lu il ti'j tu'n tcub byet, tu'ntzun tcub naj mya ba'n 
cyxole. 

8Atzun ti'j tx'a'c minti' k'anbil te, ten cycwente ti'j tu'n tjapun tcyakilju ctzajel 
k'ma'n cyeye cyu'n ke pal aj Leví. Il ti'j tu'n tjapun cyu'ne ic tza'n o txi nma'ne 
cye. 

9Cyna'ntze aju tbincha Kman Dios ti'j Mariy tuj be, tej otok che etze tuj Ejipt. 

10Ka ma txi cyk'o'ne tch'ex jun cyuc'ile, mi'n che ocxe tuj tja tu'n tetz cyi'ne jun 
ti'xti te prent; 

11ax che ayone ttxa'n pe'n, ex ax te xjal c'eletz k'o'nte jun prent cyeye. 

12Katzun meba xjal, mi'n cyaj cytzyu'ne prent oc toc konic'an; 

13c'ajel cyk'o'ne oc tex k'ij, tu'ntzun t-xi tbok'in tib xjal tuj t-xbalun oc t-xi' tal. 
Tu'ntzun jlu ctzajel tkanin xjal tcy'iwbil Dios cyibaje, ex ba'n c'elel jlu tuj twitz 
Kman Dios. 

14Mi'n cub cyyajla'ne jun majen meba ex minti' at te, ka ax cyxjalile ex ka jun 
stranjer xjal ax najl cyxole. 

15Bi'x cychjonxe twi tc'u'j oc tex k'ij, porque meba xjal lu, ex in ajben twi tc'u'j 
tu'n tank'in. Ka minti' ma txi cyk'o'ne twi tc'u'j, cxel tma'n jlu te Dios, ex attzun 
cyile twitz Dios ti'j jlu. 

16Mi'n che cub byet ke mambaj tu'n tlaj cyil cyc'wa'l, ax icx ke c'wa'lbaj, mi'n che 
cub byet tu'n tlaj cyil cyman; teylex te junjun cymel tu'n tlaj tex til. 

17Mi'n cybinchaye jun ti'xti mya tuj tumel cyi'j ke stranjer xjal, mi cyi'j ke c'wa'l 
minti' cyman ex cytxu', ex mi'n tzaj cyi'ne te prent t-xbalun jun meba xu'j. 

18Mi'n tzic' tna'l cyu'ne, ax icx cyeye o che tene te majen tuj Ejipt, ex tu'n Kman 
Dios e etz tzokpi'ne. Tu'ntzun jlu in xi nma'ne cyeye tu'n tjapun tcyakil jlu cyu'ne. 

19Oc tjaw cychmo'ne twitz cyawale, ka ma tzic' tna'njtz tu'n ttzaj cyi'ne jun che'l 
triw, mi'n che aje k'il te; ax e tcyaj ten tu'n tajben cye stranjer xjal ax najl cyxole, 
cye c'wa'l minti' cyman ex cytxu' ex cye meba xu'j, tu'ntzun cycub cy'iwla'ne tu'n 
Kman Dios ti'j tcyakilju cbantel cyu'ne. 

20Oc t-xi cyyucune tkan olivo tu'n tcub twitz, ka ma cyaj junjuntl twitz twi tkan, 
mi'n cub cyi'ntle; ax e tcyaj ten tu'ntzun tajben cye stranjer xjal ax najl cyxole, 
cye c'wa'l minti' cyman ex cytxu' ex cye meba xu'j. 

21Oc tcub twitz cy-uvaye, mi'n che aje k'ilte aju otok cyaj ten twi tkan; ax e tcyaj 
ten, tu'ntzun tajben cye stranjer xjal ax najl cyxole, cye c'wa'l minti' cyman ex 
cytxu' ex cye meba xu'j. 

22Cyna'ntze, ax icx cyeye o che tene te majen tuj Ejipt. Tu'ntzun jlu in xi nma'ne 
cyeye tu'n tjapun tcyakil jlu cyu'ne. 

Deuteronomio 25 

1Ka ma tzaj k'oj cyxol cabe xjal, ex ka ma che pon tuj jusgad tu'n t-xi bincha'n 
cyi'j cyu'n ke jwes, atzun ke jwes che k'malte alcye minti' til, ex cbel cyk'o'n t-
sentens aju at til. 

2Ka at tu'n tbaj asyalit aju at til, cxel tma'n jwes te tu'n tcub mutze' twitz tx'otx', 
ex twitzx jwes cxel jato'n asyal ti'j, ic tza'nx til otok bant. 

3Pero mlay tzic' tibaj 40 asyal tu'n t-xi' ti'j, porque ka nimxix tcastiw cyermaniye 
ma cub, jacu tzaj t-ximbetz ka minti'x tajben tuj cywitze. 

4Mi'n tz'oc cyc'alo'ne ttzi' boys in bet tibaj triw tu'n tel ttxc'omal. 

Ley tu'n mi'n tnaj tbi jun xinak otok cyim 

5Ka at cabe xinak cyitz'in cyib ex junx najl ke, ka ma cyim jun cye ex minti' jun 
tcy'ajal ma cyaj, mlay moje' t-xu'jil cyimni tuc'il juntl xinak te ti'jxi; ax terman 
ktzan tchmil cjawil xu'jilante te, tu'ntzun ttzaj tiyjil ktzan terman tu'n. 

6Aju tnejel tal xu'j k'a tzul itz'j, ax tbi c'oquel ic tza'n tbi ktzan tchmil tu'ntzun 
mi'n tcub naj tbi ktzan tchmil cyxol aj Israel. 

7Katzun tc'i' xinak jaw t-xu'jla'n t-xu'jil ktzan terman, cxe'ltzun xu'j tuj jusgad ex 
cxel tma'n cye tij xjal te tnam cyja': Tc'i' nbalque tu'n tcyaj ten tbi ktzan terman 
cyxol aj Israel, ex tc'i' jaw moje' wuc'ile. 

8Ctzajeltzun cytxco'n ke tij xjal te tnam aju xinak lu, ex cxel cykanin te katzun 
cucx ma cub t-xc'ayin tib tu'n tmoje' tuc'il t-xu'jil ktzan terman, ex ka ma tma: 
Mlayx chin moje'ye tuc'il xu'j lu, ka chi, 

9cxeltzun lak'e' t-xu'jil ktzan terman ti'j, ex cywitz ke tij xjal, c'elel ti'n xu'j t-xajab 
xinak, c'oquex ttzuban xu'j tuj twitz, ex cxel tma'n te cyja': Atzun in bant ti'j ju 
xinak tc'i' moje' tuc'il t-xu'jil ktzan terman tu'n ttzaj tiyjil tu'n, chi xu'j cxel tma'n. 

10Cyxol aj Israel bi'x c'oquel bya'n tbi xinak lu cyuc'ix ke tiyjil: Ke tiyjil xjal minti' 
t-xajab toc. 

Txkantl ley 

11Ka in che k'ojin cabe xinak, ka ma pon lak'e' t-xu'jil jun cye tu'n tcolin ti'j tchmil, 
ex ka ma che tzaj ttzyu'n ke tbak' aju nno'c c'ixbisante te tchmil, 

12c'eleltzun cytx'emine tk'ab xu'j lu, ex mi'n tzaj tz'e'y cyc'u'je ti'j. 

13Mi'n tz'ajben cabe marc cyu'ne, jun al ex juntl mya al; 

14ex mi'n tz'ajben cabe malbil cyu'ne, jun matij ex juntl mya matij. 

15Nok o'cx tu'n tajben marc cabalxix cyu'ne ex malbil tz'aklxix, tu'ntzun 
cyank'ine nim abk'i tuj tx'otx' ctzajel tk'o'n Kman Dios cyeye. 

16Porque cycyakil ke jlu ic'un tu'n Kman ex keju in cybincha'n aju mya tz'aklxix. 

Aju orden tu'n cycub baj ke aj Amalec 

17Cyna'ntze aju cybincha aj Amalec cyi'je tej ate'toke tuj be, cyetzlenxiye tuj 
Ejipt: 

18E oc tzokpaj cyi'je tuj be, ex tc'ulbacu sicni keye ex minti'tl cyipune, ex e oc 
tzokpaj cyi'j keju lepchix cytzaj; minti' e xob twitz Dios. 

19Cyja'tzun, oc cyclete tu'n Kman Dios cywitz cycyakil aj k'oj txolin cyten cyi'je, 
tuj tx'otx' ctzajel tk'o'n tu'n toc te cyeye, che najel ke aj Amalec cyu'ne, tu'n mi'n 
cytzaj na'ntl tzalu twitz tx'otx'. Mi'n tzic' tna'njtz jlu cyu'ne. 

Deuteronomio 26 

Oyaj ti'j tnejel twitz awal 

1Oc cyocxe tuj tx'otx' ctzajel tk'o'n Kman Dios te cyetzbile ex oc cynajane tuj, 

2ctzajel cyi'ne ch'in ti'j tnejel twitz cyawale, aju tzul tk'o'n tx'otx', ex cxel cyi'ne 
tuj jun chi'l, tuj lugar cjawil t-sc'o'n Kman Dios te nabl tbi. 

3Che poltzune twitz pal aju in ajben tuj k'ij lu, ex teyle junjun cxel tma'n te cyja': 
Cxel nma'ne twitz Kman Dios ja'lo, o chin octze tuj tx'otx' tzaj ttziyan Kman cye 
kxe'chel tu'n ttzaj tk'o'n ke. 

4C'ic'eltzun ti'n pal aju chi'l tuj cyk'abe ex cbel tk'o'n twitz t-altar Kman Dios, 

5atzun cyeye cxel cyma'ne twitz Kman Dios cyja': Aj Arameytok ke nxe'chele nej, 
mya nimtok cybet ex betin xjaltok ke. E pon tuj Ejipt ex ax e cyaj ten najal. Te 
tibajxi e oc te jun nasyon matijxix at tipun ex nim cyajlal. 

6Pero o cybincha aj Ejipt nim mya ba'n cyi'j, e baj yajla'n cyu'n, ex cub cyk'o'n 
ak'untl cyuwxix cyibaj. 

7E cubsantzun twitz Kman aju Cydios kxe'chel tu'n tonin cyi'j; tzaj tbi'n 
cykanbetz, tzaj tque'yin cymebayil ex ak'untl cyuwxix tcubtok cyibaj, tuc'ix 
yajbil cye, 

8e etz k'i'n tu'n Kman tuj Ejipt tu'n tipumal ma'xix, tuc'il xobajil nimxix, cyuc'ix 
ke techal ex ke binchben nim cyipumal; 

9e ul k'i'n tu'n tuj lugar lu ex o tzaj tk'o'n tx'otx' lu te cye, jun tx'otx' k'inunxix ex 
tbanilxix. 

10Tu'ntzun jlu ma tzaj wi'ne aju tnejel twitz awal ma jaw nchmo'ne twitz tx'otx', 
aju o tzaj tk'o'n Kman weye, che chicuye txi cyma'ne. Cbeltzun cyk'o'ne chi'l 
twitz Kman Dios, ex che bel ẍmeje'ye c'ulul te. 

11Te tibajxi cbel cyic'sa'ne jun nink'ij, junx cyuc'il aj Leví ex ke stranjer xjal najl 
cyxole, ti'j tcyakilju otok tzaj tk'o'n Kman Dios cyeye ex cye keju ate' tuj cyjaye. 

Aju tlaji'n tu'n t-xi k'ot ti'j tcyakil 

12Octzun tjapun toxin abk'i, aju abk'i tu'n t-xi k'ot tlaji'n ti'j tcyakil, c'elel tpa'n 
teyle junjun cyeye tlaji'n ti'j tcyakil twitz tawal, ex cxel tk'o'n cye aj Leví ex cye 
stranjer xjal najl cyxole, cyuc'ix cye c'wa'l minti' cyman ex cytxu' ex cye meba 
xu'j, tu'ntzun cywa'n ti'j tuj cytanmiye nok nic'pun cyajbil. 

13Cxeltzun cyma'ne twitz Kman Dios cyja': Ma tz'el npa'ne ch'in ti'j twitz wawale 
at tuj njaye, tu'n tajben teya, ex ma baj nsipane cye aj Leví ex cye stranjer xjal 
najl tuj ntanmiye, cyuc'ix cye c'wa'l minti' cyman ex cytxu' ex cye meba xu'j, ex 
ma japun wu'ne tcyakilju tzaj tma'na weye; minti' ma chin ic'e cyibaj 
tmandamyenta, ex minti' ma tzic' cyna'l wu'ne. 

14Minti' o chin wa'ne ti'j tej atintoke tuj bis ti'j jun cyimni, minti' o chin wa'ne ti'j 
tej tz'iltok kine, ex minti' o txi woyine cye cyimni. Nman Dios, ma txi nnimane 
tyola ex ma japun wu'ne tcyakilju tzaj tma'na weye. 

15Ko tque'yintza tuj tnajbila xjan max tuj cya'j, ex cy'iwlan cuba ke aj Israel akeju 
etzan tu'na, tuc'ix tx'otx' aju tzaj tk'o'na keye, ic tza'nx xi ttziyana cye kxe'chele. 
Aju tx'otx' lu k'inunxix ex tbanilxix, che chicuye. 

Ke aj Israel jun c'loj xjal pa'maj tu'n cyajben o'cx te Dios 

16In tma'n Kman Dios cyeye ja'lo tu'n cyjapun ke ley ex ke mandamyent lu 
cyu'ne. Ten cycwente cyi'je tu'n cyjapun cyu'ne tu'n tcyakil cyanmiye ex tu'n 
tcyakil cyc'u'je. 

17Ma txi cytziyane ja'lo ka ate Kman Cydiose, ex ka cucx tu'n cyxi lpe'ye ti'j, cucx 
tu'n t-xi cynimane te jumajx, ex cucx tu'n cyjapun ke tley, ke tmandamyent ex ke 
tcawbil cyu'ne. 

18Ax icx ma tzaj tma'n Kman cyeye ja'lo, ka akeye aj Israel jun c'loj xjal etzan tu'n 
ex o'cx tecuxix ic tza'nx o tzaj ttziyan cyeye, ex ma tma tu'n cyjapun cycyakil ke 
tmandamyent cyu'ne. 

19Tu'n Kman che oquel k'o'ne te jun nasyon ma'xix toclen cywitz ke mastl 
nasyon o che bant tu'n, tu'ntzun cyjaw nimsa'ne, tu'n cyyolin xjal ba'n cyi'je, ex 
tu'n tten nimbil cyeye; ex che oquele te jun c'loj xjal pa'maj tu'n cyajbene o'cx te, 
ic tza'nx o tma. 

Deuteronomio 27 

Ke abj tu'n cyoc tz'ibet ley cywitz twi witz Ebal 

1Xi tma'n Moisés cyuc'ix ke tij xjal cyxol aj Israel ke orden lu cye xjal: —Japunx 
cyu'ne tcyakilju cxel nma'ne cyeye ja'lo. 

2Oc cyic'xe jlajxi nima Jordán ex oc cyocxe tuj tx'otx' ctzajel tk'o'n Kman Dios 
cyeye, bix che jaw cywabane txkan abj nmak, ex c'oquel cyk'o'ne ta'l txun cyi'j, 

3tu'ntzun cyoc tz'ibet cyi'j ke abj lu cycyakil ke xnak'tzbil o che'x nma'ne cyeye. 
Cybinchame jlu oc cyocxe tuj tx'otx' k'inunxix ex tbanilxix aju ctzajel tk'o'n Kman 
Dios cyeye, ic tza'nx o tzaj ttziyan cye cyxe'chele. 

4Cyja'tzun, cyic'xlenxiye tuj nima Jordán, che jawil cywabane twi witz Ebal ke 
abj ma txi nma'ne cyeye, ex c'oquel cyk'o'ne ta'l txun cyi'j. 

5Atzun cjawil cybincha'ne jun altar puro abj te Kman Dios; mi'n tz'el xpe'lit cyi'j, 

6enterx ke abj che ajbel. Tibajtzun altar lu, cbel cyk'o'ne aju oyaj patun in cub te 
Kman Dios, 

7tuc'ix chojbil te mojbabl tibil, ex atzun che wa'le ma chixin ex cbel cyic'sa'ne 
nink'ij twitz Kman Dios. 

8Bix che oc cytz'ibane clarxix cyi'j ke abj lu ke xnak'tzbil ma che'x nma'ne cyeye 
ja'lo. 

9Atzunte Moisés, cyuc'ix ke pal aj Leví akeju ate'tok tuc'il, xi tma'ntl cye aj Israel 
cyja': —Akeye aj Israel, che txulecuye ex cybintze. Ja'lo ma che oque te jun c'loj 
xjal etzan tu'n Kman Dios. 

10Tu'ntzun jlu, cynimanxe ex che japunx ke tmandamyent ex ke tley cyu'ne, 
akeju in che'x nma'ne cyeye ja'lo. 

Ke mya ba'n che tzajel kanit twi witz Ebal 

11Ax k'ij xi tma'n Moisés jun orden cye xjal cyja': 

12Cyic'xlenxiye tuj nima Jordán, che bel ten ke tiyjil Simeón, ke tiyjil Leví, ke tiyjil 
Judá, ke tiyjil Isacar, ke tiyjil José ex ke tiyjil Benjamín twi witz Gerizim kanil 
cy'iwbil cyibaj xjal. 

13Atzun ke tiyjil Rubén, ke tiyjil Gad, ke tiyjil Aser, ke tiyjil Zabulón, ke tiyjil Dan 
ex ke tiyjil Neftalí che bel ten twi witz Ebal, tu'ntzun cymante aju mya ba'n tzul 
cyibaj xjal miban che niman. 

14Atzun cye aj Leví cxel cyma'n cye cycyakil aj Israel tu'n tk'ajk'ajel cywi' 
cyuwxix ke yol lu: 

15Tzajxwit mya ba'n tibaj ju xjal cbel binchante jun tilbilal ex c'oquex tewan, ka 
jso'n otok cub tu'n, ka xpe'lin otok bant ex ka ti'j c'uxbil otok cub ulj tuj k'ak', 
binchamaj ke tu'n jun xjal at tnabl ti'j tu'n tbinchante, porque a jlu ic'un tu'n 
Kman. Ex cycyakil xjal cxel cytzak'we'n: Icxwitju. 

16Cxel cyma'ntl aj Leví: Tzajxwit mya ba'n tibaj ju xjal c'elel ic'unte tman ex ka 
ttxu'. Ex cycyakil xjal cxel cytzak'we'n: Icxwitju. 

17Cxel cyma'ntl aj Leví: Tzajxwit mya ba'n tibaj ju xjal cbajel ch'expunte tmojonil 
ttx'otx' tvesin tu'n tel telk'a'n. Ex cycyakil xjal cxel cytzak'we'n: Icxwitju. 

18Cxel cyma'ntl aj Leví: Tzajxwit mya ba'n tibaj ju xjal c'elel tzpet-sante jun moẍ 
ti'j tbe. Ex cycyakil xjal cxel cytzak'we'n: Icxwitju. 

19Cxel cyma'ntl aj Leví: Tzajxwit mya ba'n tibaj ju xjal minti' in xi tbincha'n ti'j 
jun stranjer xjal, ex ka ti'j jun meba xu'j ex ka ti'j jun c'wa'l minti' tman ex ttxu'. 
Ex cycyakil xjal cxel cytzak'we'n: Icxwitju. 

20Cxel cyma'ntl aj Leví: Tzajxwit mya ba'n tibaj ju xinak cbel tan tuc'il t-xu'jil 
tman, porque tu'n jlu cbel tk'o'n tch'ixwi tman. Ex cycyakil xjal cxel cytzak'we'n: 
Icxwitju. 

21Cxel cyma'ntl aj Leví: Tzajxwit mya ba'n tibaj ju xjal c'oquel ten ti'j jun alumaj. 
Ex cycyakil xjal cxel cytzak'we'n: Icxwitju. 

22Cxel cyma'ntl aj Leví: Tzajxwit mya ba'n tibaj ju xjal cbel tan tuc'il tanb, masque 
o'cx cyman junx ex ka cytxu'. Ex cycyakil xjal cxel cytzak'we'n: Icxwitju. 

23Cxel cyma'ntl aj Leví: Tzajxwit mya ba'n tibaj ju xinak cbel tan tuc'il xu'j tji'. Ex 
cycyakil xjal cxel cytzak'we'n: Icxwitju. 

24Cxel cyma'ntl aj Leví: Tzajxwit mya ba'n tibaj ju xjal cbel tbyo'n jun tuc'il tuj 
ewaj. Ex cycyakil xjal cxel cytzak'we'n: Icxwitju. 

25Cxel cyma'ntl aj Leví: Tzajxwit mya ba'n tibaj ju xjal ctzajel c'monte pwak tu'n 
tcub tbyo'n jun xjal minti' til. Ex cycyakil xjal cxel cytzak'we'n: Icxwitju. 

26Cxel cyma'ntl aj Leví: Tzajxwit mya ba'n tibaj ju xjal mi'n che'x tniman ke ley 
lu, ex ka mi'n ma che japun tu'n. Ex cycyakil xjal cxel cytzak'we'n: Icxwitju. 

Deuteronomio 28 

Ke cy'iwbil cyibaj keju in che niman te Dios 

Levítico 26.3-13; Deuteronomio 7.12-24 

1Ka axix toc ma txi cynimane Kman Dios ex ka ma che japun cycyakil ke 
tmandamyent cyu'ne, akeju in che'x nma'ne cyeye ja'lo, che oqueltzun k'o'ne 
tu'n Kman te ma'xix cyoclene cyxol cycyakil nasyon twitz tx'otx'. 

2Che tzajeltzun tk'o'n cycyakil ke cy'iwbil lu cyibaje ka ma txi cynimane Kman 
Dios: 

3Che bel cy'iwla'ne tu'n Kman tuj tnam ex tuj cojbil. 

4Che bel cy'iwla'n cyc'wa'le tu'n, tuc'ix twitz cyawale, cyal cyalune, cyal cywacẍe 
ex cyẍne'le. 

5Che bel cy'iwla'n tu'n Kman tcyakilju twitz cyawale tcu'x tuj cychi'le, ex aju arin 
tcu'x tuj choc jatum in cub xyok'it. 

6Che bel cy'iwla'ne tu'n Kman oc cyxi'ye tuj cybeye ex oc cyul meltz'aje. 

7Che tzajel tk'o'n Kman ke aj k'oj tuj cyk'abe oc cyoc tzokpaj cyi'je. Tuj txolin 
cyten oc cyoc tzokpaj cyi'je, pero che elel ok cywitze ex bi'x cbajel cysputun cyib. 

8Cbel tcy'iwla'n Kman aju at tuj cytx'utx'e ex tcyakilju cbantel cyu'ne, ex che 
ank'ile tu'n tuj tzalajbil tuj tx'otx' ctzajel tk'o'n cyeye. 

9Ka ma che japun ke tmandamyent cyu'ne ex ka ma che bete tuj tbe, cucxtzun 
che tele te jun c'loj xjal pa'maj te Kman Dios ic tza'nx o tzaj ttziyan cyeye. 

10Cycyakiltzun tnam twitz tx'otx' oc cyila' ka cyi'je toc tbi Kman, ex che xobel 
cywitze. 

11Ctzajel tk'o'n Kman nim t-xtalbil cyeye, ctzajel tk'o'n nimxix cyc'wa'le, nimxix 
cyal cyalune ex nimxix twitz cyawale tuj tx'otx' tzaj ttziyan cye cyxe'chele tu'n 
ttzaj tk'o'n cyeye. 

12Ctzajel tk'o'n Kman nim tk'inumabl cyeye aju at twitz cya'j, ctzajel tk'o'n jbal 
twitz cya'j tibaj cytx'otx'e tujxix tk'ijlalil, tu'ntzun tcy'iwla'njtz tcyakil 

cyak'unbene. Cxel cyk'o'ne cych'ex ela' nasyon, atzun cyeye mlay txi cykanine 
cych'exe cye. 

13Che oquel k'o'ne te tnejel tu'n Kman, ex mya te mancbil; cucx che tele te ma' 
cyoclene cyxol mastl, ex mlay che oc k'o'ne te ch'in cyoclene ka ma txi cynimane 
ex ka ma che japun ke tmandamyent Kman Dios cyu'ne, akeju in che'x nma'ne 
cyeye ja'lo, 

14ka mi'n ma tz'el cypa'n cyibe cyi'j, ex ka mi'n ma che'x lpe'ye cyi'j junxitl dios 
tu'n cyc'ulune cywitz. 

Aju ctzajel ti'j ju xjal miban niman te Dios 
Levítico 26.14-46 

15Katzun mi'n ma txi cynimane Kman Dios, ex ka mi'n ma che japun cycyakil ke 
tmandamyent ex ke tley cyu'ne, akeju in che'x nma'ne cyeye ja'lo, che tzajeltzun 
cycyakil ke mya ba'n lu cyibaje: 

16Ctzajel mya ba'n cyibaje tuj tnam ex tuj cojbil. 

17Ctzajel mya ba'n ti'j tcyakil twitz cyawale tcu'x tuj cychi'le, ex ti'j arin tcu'x tuj 
choc jatum in cub xyok'it. 

18Ctzajel mya ba'n cyibaj cyc'wa'le, cyibaj twitz cyawale, cyibaj cyal cywacẍe ex 
cyal cyẍne'le. 

19Ctzajel mya ba'n cyibaje oc cyxi'ye tuj cybeye ex oc cyul meltz'aje. 

20Ctzajel t-sama'n Kman mya ba'n cyibaje, cbajel ttzpet-sa'n cynable ex ctzajel 
bis cyi'je ti'j tcyakilju cbantel cyu'ne, ocxi cynaje tu'n jurat naj, tu'n tlaj 
cybinchbene mya ba'n ex tu'nju otok cyaj cycoline. 

21Ctzajel t-sama'n Kman jun tx'u'j yabil cyibaje tuj tx'otx' che najale tuj, ocxi 
cybaj naje tu'n. 

22Ax icx ctzajel t-sama'n yabil cheba in che naj xjal tu'n, tuc'ix cyak ex mal; 
ctzkijel tx'otx' tu'nju mi'n tzaj jbal, ex ctzajel soj ex mastl yabil cyi'j awal. Cucx 
che tzajel ke jlu cyibaje ocxi cybaj naje. 

23Mlay tzajtl jbal twitz cya'j cyibaje, ex aju tx'otx' ccyuwixtel ic tza'n c'uxbil. 

24Ctzajel tk'o'n Kman kuk tuc'ix tza'j cyibaje te t-xel jbal, ocxi cynaje. 

25Tu'n Kman cbel cyi'je cyu'n aj k'oj. Tuj txolin cytene oc cyoc tzokpaje cyi'j, pero 
che elel oke cywitz, bi'x cbajel cysputun cyibe, ex cycyakil ke cawbil twitz tx'otx' 
che jawil labin cyi'je. 

26Ke txcup in che lipan twitz cya'j ex ke txcup te tjak' c'ul che chyo'l ti'j cyximlale 
ex mi a'l jun cxel sec'punte cye. 

27Che c'ixbisetele tu'n tx'a'c tu'n Kman, ic tza'n e tenba aj Ejipt, che jawil cyakc'u 
ex cykach tx'a'c cyi'je, tuc'ix sal. Mlay che k'ananjtz ke yabil lu cyu'ne. 

28Ax icx che oquele te loc tu'n, che oquele te moẍ, cbajel tzpet cynable tu'n, 

29ex xmacan che betele k'ijtl ic tza'n moẍ in bet tuj klolj. Mi jun ti'xti oc 
cybinchaye ba'n c'elel. Cucx che bajel yajla'ne, cucx c'elel k'i'n aju at cyeye, ex mi 
a'l jun ctzajel onil cyeye. 

30Cbantel ti'j tu'n cymoje'ye tuc'il jun xu'j, pero junxitl xinak cbel tan tuc'il; cjawil 
cybincha'ne cyjaye, pero mlay che najane tuj; cbelex cyawa'ne tkan uva, pero 
mlay che lo'ne ti'j twitz. 

31Cywitzxe cbel byo'n cywacẍe, pero mlay che chyo'ne ti'j tchibjal; cywitzxe 
c'elel k'i'n cyburre, ex mlay tz'ajtz k'o'ntl; che xe'l k'i'n cyẍne'le cyu'n aj k'oj 
cyi'je, ex mi a'l jun c-onil cyi'je tu'n cyel k'it tuj cyk'ab. 

32Cywitzxe che xel k'o'n ke cycy'ajale ex cyme'jele cye stranjer xjal, cucx che 
que'yile cyi'j tu'n cyul juntl maj, che sictel ke tbak' cywitze ex minti' jacu bant 
cyu'ne cyi'j. 

33Ke xjal minti' ojtzkin cywitz cyu'ne che wa'l ti'j twitz cyawale tzul tk'o'n tx'otx' 
ex ti'j tcyakilju cyak'unbene; cucx che bajel yajla'ne cyu'n, ex cycyakil k'ij c'oquel 
cybincha'n mya ba'n cyi'je. 

34Octzun tcyile tcyakil jlu, che oquele te loc tu'n. 

35Che c'ixbisetele tu'n Kman tu'n tx'a'c plojxix cjawil jlet twi cych'eque, ti'j 
cycuxe ex ti'j tcyakil cyximlale, ex mlay che banixe. 

36Che elex lajo'ne tu'n Kman tuc'ix cyreye; che pol k'o'ne tuj tx'otx' minti' ojtzki'n 
cyu'ne mi cyu'n cymane. Atzun che ajbele cye junxitl dios, akeju binchamaj ti'j 
tze' ex ti'j abj. 

37Che jawil labin xjal cyi'je, che oquele te cyxmaybil, ex che tze'l cyi'je cyuj 
cycyakil tnam jatum che pol lajo'ne tu'n Kman. 

38Cbelex cyawa'ne nim iyaj, pero nic'xi twitz cjawil cychmo'ne, porque cbajel 
cywa'n ẍplon. 

39Cbelex cyawa'ne tkan uva ex c'oquel cycwentine, pero mlay jaw cychmo'ne 
twitz, ex mlay che c'ane ti'j ta'l twitz, porque cnajel tcyakil cyu'n ẍuk'. 

40Ctel tkan olivo tuj tcyakil cytx'otx'e, pero mlay tz'oc cyk'o'ne aseyt cyi'je, aju 
nne'l ti'j twitz olivo, porque cyajx ke cywitz che tzajel tz'ak na'nxtok tpon cyk'ij. 

41Che ul itz'j cycy'ajale ex cyme'jele, pero mlay che ten cyuc'ile, porque che xel 
k'i'n pres cyuj txkantl tnam. 

42Che najel cycyakil tze' cyu'n ẍplon, tuc'ix tcyakil twitz awal ctzajel tuj 
cytx'otx'e. 

43Ake stranjer xjal najl tuj cytx'otx'e c'oquel mas cyoclen, atzun cyeye nok cyja' 
c'elel cyoclene. 

44Ctzajel cyk'o'n cych'exe, atzun cyeye minti' cypwake ctel tu'n t-xi cyk'o'ne te 
cych'ex. Che oquel te tnejel, atzun cyeye che oquele te mancbil. 

45Tcyakil mya ba'n lu ctzajel cyibaje nok jatum che tele, ocxi cycub baje, porque 
minti' otok txi cynimane Kman Dios ex minti' otok che japun ke tmandamyent 
ex ke tley cyu'ne, akeju o tzaj tma'n cyeye. 

46Akeju mya ba'n lu che ajbel te jumajx te jun yec'bil ma'xix t-xilen ex xobajilxix 
te cyeye ex cye cyiyjile. 

47Tu'nju minti' otok che c'ulune twitz Kman Dios tuc'il tzalajbil ex axix toc tu'n 
tcyakil cyanmi oc ttzaj tk'o'n nimcu cyk'inumable, 

48cyja'tzun che ajbele cye aj k'oj cyi'je, akeju che tzajel t-sama'n Kman. C'ic'ex 
nim we'yaj cyu'ne ex nim txketle'n, minti' cyxbalune ctel ex tuj mebayil che tele. 
Che oquel k'o'ne te cymajen xjal tu'n Kman, tu'ntzun tic'x nimcu cyu'ne ocxi 
cynaje. 

49Max ttxa'npun tx'otx' najchak wen ctzajel ti'n Kman jun nasyon cyi'je, ic lipan 
ic tza'n t'iw, ex mlay tz'el cynic'e ti'j tyol. 

50Ke xjal lu puro tx'u'j cywitz, mlay che niman cye tij xjal ex mlay tzaj tz'e'y cyc'u'j 
cyi'j c'wa'l. 

51Che xel cychyo'n cyal cywacẍe ex cxel cywa'n twitz cyawale ctzajel tuj 
cytx'otx'e, ocxi cynaje cyu'n; mlay cyaj cyk'o'n cytriwoye mi cyc'aye ta'l twitz 
uva, mi cychi'ye aseyt, mi cyal cywacẍe ex mi cyal cyẍne'le, ocxi cynaje cyu'n. 

52Cbajel cytxolban cyib cyi'j cycyakil cytanmiye, ex che oquel tzokpaj cyi'j, ocxi 
cycub cyxitun ke muro ma' cywa'l, akeju otok tz'oc ke' cyc'u'je cyi'j. Cbajel 
cytxolban cyib cyi'jele, ex che oquel tzokpaj cyi'j cycyakil tnam ate' tuj tx'otx' 
ctzajel k'o'n cyeye tu'n Kman Dios. 

53Oc tbaj cytxolban cyib ke aj k'oj cyi'jele cytanmiye, ctzajel baj cyc'u'je, ctzajel 
nimxix we'yaj cyi'je, ex axpe cycy'ajale ex cyme'jele cxel cychyo'ne, akeju otok 
che tzaj k'o'n cyeye tu'n Kman Dios. 

54Icxpeju xinak at cyxole, aju mas ba'n tmod ex che'w tc'u'j, mlay tzaj k'ak'an 
tc'u'j ti'j terman mi ti'j t-xu'jil aju c'ujla'nxix tu'n, ex mi cyi'j tc'wa'l akeju ate'x, 

55ex mlay cub t-sipan cyxol aju tchibjal tc'wa'l in xi tchyo'n, porque misicyer jun 
ti'xti at tu'n t-xi twa'n oc cyoc tzokpaj ke aj k'oj cyi'je, ex oc cybaj yajla'ne nimxix 
cyuj cycyakil cytanmiye. 

56Icxpeju xu'j at cyxole, aju mas ba'n tmod ex che'w tc'u'j, aju minti'tok in cub aj 
tkan twitz tx'otx' ka minti' t-xajab toc, mlay txi tk'o'n ch'in tchi' te tchmil aju 
c'ujla'nxix tu'n, ex mi cye tal; 

57oc tul itz'j jun tal, tuj ewaj cxel tchyo'n tuc'ix tmuj, ex mi'n cub t-sipan cyxol 
keju ate' tuj tja; porque misicyer jun ti'xti at tu'n t-xi twa'n oc cyoc tzokpaj ke aj 
k'oj cyi'j ke cytanmiye. 

58Ka mi'n ma che japun ke ley cyu'ne, aju tz'iban tuj u'j lu, ex ka mi'n ma che xobe 
twitz biybaj tbanilxix ex xobajilxix, aju tbi Kman Dios, 

59che tzajeltzun t-sama'n Kman c'ixbisabl ma'xix ex xobajilxix cyibaje ex cyibaj 
ke cyiyjile che ul itz'j te tibajxi, ex che tzajel t-sama'n ke yabil plojxix cyi'je, akeju 
minti' k'anbil cyi'j. 

60Ctzajel tk'o'n cycyakil c'ixbisabl cyibaje, akeju e tzaj tuj Ejipt, akeju tzaj nimxix 
t-xobil cyi'je cyu'n, ex cucx che c'ixbisetele cyu'n. 

61Mya o'cx jlu, ax icx che tzajel t-sama'n Kman txkantl yabil ex c'ixbisabl cyibaje, 
akeju mya tz'iban tuj u'j te ley lu, ocxi cycub baje cyu'n. 

62Masque otok chmet nim cybaje ic tza'n ke che'w twitz cya'j, pero nic'xi cybaje 
cyjel ten, tu'nju minti' otok txi cynimane Kman Dios. 

63Ic tza'nx o tzalaj Kman cyi'je tu'n tbinchante ba'n cyeye ex tu'n tchmet cybaje, 
ax icxtzun ctzalajel oc cynaje tu'n; che elex k'i'ne tu'n tuj tx'otx' jatum che pole 
tu'n cyoque te tajwil. 

64Che bajel sputune tu'n Kman cyuj cycyakil nasyon max ttxa'npun tx'otx'. Atzun 
che c'ulule cywitz junxitl dios, akeju tze' ex abj cytx'otx'il, akeju minti' ojtzki'n 
cyu'ne ex mi cyu'n ke cyxe'chele. 

65Octzun cytene cyuj ke nasyon lu, mlay che tene tuj txubtxaj ex mlay che ojlane. 
Tu'n Kman che ank'ile tuc'il cyxobile, bis ctel cywitze, ex ctzajel baj cyc'u'je. 

66Tuj xobajil che ank'ile, che xobtele k'ijtl ex konic'an ex mlayx che tene tuj segur. 

67Te prim oc cyma'ye: Nokwit ba'n toc kax naj, ex te konic'an oc cyma'ye: Nokwit 
ba'n tcub naj k'ij, tu'nju nimxix t-xobil ctzajel cyi'je, ex tu'nju ti'chak c'oquel 
cyque'yine. 

68Masque o tma Kman cyeye tu'n mi'n cyaj meltz'aje tuj tbeyil Ejipt, che ajel 
meltz'aje tu'n juntl maj tuj Ejipt cyuj barc. Atzun cxel cyc'ayin cyibe tu'n cyoque 
te majen cye aj k'oj cyi'je, pero mi jun cxel lak'onte cyeye. 

Deuteronomio 29 

Aju yol cyaj bant ti'j tu'n Kman cyuc'il aj Israel tuj tx'otx' Moab 

1Atzun yol lu cyaj bant ti'j tu'n Kman cyuc'il aj Israel, aju tzaj tma'n te Moisés tuj 
tx'otx' Moab, ex part aju otok cyaj bant ti'j tu'n cyuc'il twi witz Horeb. 

2Octzun tchmo'n Moisés cycyakil aj Israel ex xi tma'n cye cyja': O cyile tcyakilju 
o tbincha Kman tuj tx'otx' Ejipt ti'j Faraón, ex cyi'j ke xjal at cyoclen ttxlaj ex ti'j 
tcyakil ttanmi, 

3ex akeye testiw cyi'j ke nmak c'ixbisabl, ke techal ex ke binchben nim cyipumal 
e bant. 

4Pero asta ja'lo, na'nx ttzaj tk'o'n Kman cynable, na'nx ttzaj tk'o'n ambil tu'n tel 
cynic'e ti'j, mi tu'n tex tuj cywi'ye ti t-xilen tcyakil jlu. 

5Tuj 40 abk'i akine ma chin ẍaklunte cyeye tuj tzkij tx'otx'. Tuj tyemp lu minti' o 
baj cyxbalune ex mi cyxajbiye, 

6minti' o che wa'ne pan in bant ti'j triw, minti' o che c'ane ta'l twitz uva, ex minti' 
o che c'ane k'e'n tu'ntzun tel cynic'e ti'j Kman Dios. 

7Tej kul tuj lugar lu, etz tzokpaj Sehón ki'j, aju rey te tnam Hesbón, tuc'ix Og aju 
rey te tx'otx' Basán, pero cub cyi'j ku'n; 

8tzyettzun cytx'otx' ku'n, ex o txi kk'o'n te cyetzbil ke tiyjil Rubén, ke tiyjil Gad, 
tuc'ix mij tiyjil Manasés. 

9Tu'ntzun jlu, cynimanxe ex japunx cyu'ne aju yol ma cyaj bant ti'j cyuc'ile, 
tu'ntzun tel ba'n cyeye tuj tcyakilju cbantel cyu'ne. 

10Ja'lo, lu keye cybuyin cyibe cycyakile twitz Kman Dios: Ke nejenel cye junjun 
c'loj cyiyjile, ke tij xjal, ke xjal at cyoclen, ex cycyakil ke xinak aj Israel, 

11cyuc'ix ke c'wa'l, ke xu'j ex ke stranjer xjal akeju ax najl cyxole, tza'nx ke xjal 
tx'emil cysi'ye ax icx ke xjal ikal cya'ye; 

12tu'ntzun tocx cyk'on cyibe axix toc tjak' yol cyjel bant ti'j tu'n Kman Dios 
cyuc'ile ja'lo. 

13Aju yol cyjel bant ti'j cyuc'ile ja'lo atzun jlu: Akeye che oquel te jun c'loj xjal 
etzan tu'n, atzunte c'oquel te Cydiose, ic tza'nx o tma cyeye ex ic tza'nx tzaj 
ttziyan cye cyxe'chele Abraham, Isaac ex Jacob. 

14Pero mya o'cx cyuc'ile cyjel bant ti'j yol ma tzaj ttziyan Kman, 

15akeye cycubsa'ne twitz; ax icx cyuc'il keju che ul itz'j te tibajxi. 

16Ba'n cyu'ne tza'n tten o ko ank'in tuj Ejipt, ex tza'n tten o ko ic' cyuj ke nasyon 
e cnet ku'n tuj kbe. 

17Atzun o cyile ke cydios xjal mya ax toc dios ke, ex ke tilbilal ic'bilxix binchamaj 
ti'j tze', ti'j abj, ti'j sak pwak ex ti'j k'an pwak, akeju in che c'ulun xjal lu cywitz. 

18Ten cycwente cyi'je, minti'wt jun xinak ex mi jun xu'j, minti'wt jun ja xjal ex mi 
jun c'loj cyiyjil aj Israel, cyaj colinte Kman Dios tu'n toc ten c'ulul cywitz cydios 
ke nasyon lu. Miwt tz'oc jun cyeye ic tza'n jun c'ul c'a ex venen tloc'. 

19Tbajlenxi cybi'ne ke yol lu cyi'j mya ba'n ctzajel cyi'je, ka at jun cyeye oc tna'nte 
puro ba'n ta' ex ma cub t-ximan cyja': Tcyakil c'elel ba'n weye masque nbinchaye 
nok alcyex wajbile, ka chi; tu'n tlaj xjal lu, oc che najel cycyakil xjal. 

20Mlay cub tnajsa'n Kman til xjal lu, mlay cub tuj twitz aju il otok tbincha, nok 
o'cx ctzajel tk'oj ti'j; ctzajel ti'j xjal lu tcyakilju mya ba'n tz'ibamaj tuj u'j lu, ex 
bi'x che najel ke tiyjil twitz tx'otx' tu'n Kman. 

21C'elel tpa'n Kman aju xjal lu cyi'j cycyakil c'loj cyiyjil aj Israel, tu'n ttzaj mya 
ba'n ti'j ic tza'nx tcyakil mya ba'n ma cyaj bant ti'j, aju tz'iban tuj u'j te ley lu. 

22Ke cyiyjile che ul itz'j tuj k'ijlalil tzul, ax icx ke stranjer xjal che tzajel cyuj tx'otx' 
najchak, oc cyila' ke c'ixbisabl ex ke yabil che tzajel t-sama'n Kman tibaj tx'otx' 
lu. 

23Tuj tcyakil tx'otx' lu oc cyila' puro azufre ex atz'an ex otok baj tz'e'y tx'otx', 
mlay bant tu'n toc awal tuj, ex misicyer jun ti'xti ctzajel tpok'sa'n; milpe jun wi' 
c'ul cch'iyil tuj. Ic c'oquel ic tza'n o tenba tej cynaj ke tnam Sodoma, Gomorra, 
Adma ex Zeboim, akeju e baj tz'e'y tu'n tk'oj Kman ex tu'n ttx'u'jil. 

24Cycyakiltzun xjal cyuj mastl nasyon che kanil ti'j cyja': ¿Tiku'n o tbincha Dios 
jlu ti'j tx'otx' lu? ¿Tiku'n o tzaj nimxix ttx'u'jil? 

25Ctzajeltzun tzak'we'n cye cyja': Tu'nju o cyaj cycolin aju yol cyaj bant ti'j tu'n 
Dios cyuc'il, aju Cydios cyxe'chel, aju bant ti'j tu'n cyuc'il tej cyetz k'i'n tu'n tuj 
Ejipt, 

26ex tu'nju e c'ulun ex e cub ẍmeje' cywitz txkantl dios, akeju minti' ojtzki'n cyu'n 
ex minti' o tzaj k'o'n jun ti'xti cye cyu'n. 

27Tu'ntzun jlu tzaj tk'oj Dios ti'j tx'otx' lu ex tzaj tk'o'n tcyakil mya ba'n tibaj, aju 
tz'iban tuj u'j lu. 

28Tuc'il tk'oj ex nimxix ttx'u'jil, e je'x tlajo'n ke xjal tuj cytx'otx' tu'n cyxi k'i'n tuj 
juntl tx'otx', ic tza'n in baj ja'lo, che chilo xjal cxel cytzak'we'n. 

29Tcyakilju minti' ma tzaj tyec'un Dios ke, te Kman Dios ke; atzun keju o che tzaj 
yec'un, ke ke jlu ex cye ke kc'wa'l te jumajx, tu'ntzun cyjapun ku'n cycyakil ke 
mandamyent in tma'n tuj u'j te ley lu. 

Deuteronomio 30 

Ke tumel tu'n t-xi cybincha'n cyib xjal twitz Dios ex tu'n cycub cy'iwlet 

1Octzun ttzaj cyibaje tcyakilju ma txi nma'ne cyeye, ka cy'iwbil ex ka mya ba'n, 
ex oc cyximane cyi'j jlu cyuj ke nasyon jatum che pol lajo'ne tu'n Kman Dios, 

2ka ma che ajtz meltz'aje tuc'il cyuc'ix ke cyc'wa'le, ex ka tu'n tcyakil cyanmiye 
ex tu'n tcyakil cyc'u'je ma txi cynimane aju yol in xi nma'ne cyeye ja'lo, 

3che ajetztzun k'i'ne juntl maj tu'n Kman Dios, ctzajel k'ak'an tc'u'j cyi'je, ex che 
ajetz chmo'ne tu'n juntl maj, nok jatum otok che pon sputje tu'n cyuj txkantl 
nasyon. 

4Masque otok che ex lajo'ne tuj cytanmiye ex otok che pon sputje cyuj lugar mas 
najchak wen, pero che ajetz k'i'ne tu'n Kman Dios ex max ma chixin che ajetz 
chmo'ne tu'n. 

5Che ajetz k'i'ne tu'n Kman Dios juntl maj tuj tx'otx' aju cyetzbil cyxe'chele ojtxi, 
che oqueltzune tajwil juntl maj, ba'n c'elel tcyakil te cyeye tu'n, ex cchmetel mas 
nim cybaje ic tza'n cye ktzan cyxe'chele. 

6Cch'expetel cyanmiye tu'n Kman Dios ax icx cye cyiyjile che ul itz'j te tibajxi, 
tu'ntzun cyc'ujlanteye Kman Dios tu'n tcyakil cyc'u'je ex tu'n tcyakil cyanmiye, 
tu'ntzun tten cychwinklale. 

7Cbeltzun tk'o'n Kman Dios tcyakil mya ba'n lu cyibaj ke aj k'oj cyi'je, akeju o che 
el ic'unte cyeye ex o che baj yajla'ne cyu'n; 

8atzun cyeye che ajetz meltz'aje tuc'il Kman, cxel cynimane, ex c'oquel tilil cyu'ne 
tu'n cyjapun cycyakil ke tmandamyent cyu'ne, akeju in che'x nma'ne cyeye ja'lo. 

9Che beltzun cy'iwla'ne tu'n Kman Dios ti'j tcyakilju cbantel cyu'ne, che ul itz'j 
nim cyc'wa'le ex nim cyalune ex cchmetel nim twitz cyawale. Ctzalajel Kman 
Dios cyi'je juntl maj, ex oc tbincha' ba'n cyeye, ic tza'n o tzalaj nej cyi'j ke 
cyxe'chele ex o tbincha ba'n cye. 

10Tzul tk'o'n tcyakil jlu cyeye ka ma txi cynimane Kman Dios, ka ma che japun 
ke tmandamyent ex ke tley cyu'ne, akeju tz'iban tuj u'j te ley lu, ex ka ma che ajtz 
meltz'aje tuc'il tu'n tcyakil cyc'u'je ex tu'n tcyakil cyanmiye. 

11Aju mandamyent in xi nma'ne cyeye ja'lo mya cyuw te cyeye, ex mya mlay bant 
cyu'ne. 

12Mya max ta' tuj cya'j, tu'ntzun cymanteye cyja': ¿Alcye jun jacu jax tuj cya'j tu'n 
ttzaj tbi'n ex tu'n ttzaj tma'n ke, tu'ntzun tjapun ku'n? 

13Ax icx mya max ta' jlajxi mar, tu'ntzun cymanteye cyja': ¿Alcye jun jacu tzic'x 
jlajxi mar tu'n ttzaj tbi'n ex tu'n ttzaj tma'n ke, tu'ntzun tjapun ku'n? 

14Nika' ta' mandamyent cyuc'ile; ax ta' tuj cytzi'ye, ex ax ta' tuj cyanmiye, 
tu'ntzun tjapun cyu'ne. 

15Cybintze ja'lo: Cbel nk'o'ne cabe tumel cywitze tu'n tjaw cysc'o'ne alcye 
cyajbile; ka chwinklal ex ka camic; ka tu'n cytene ba'n ex ka tu'n cytene mya ba'n. 

16Ka ma txi cybi'ne aju in xi nma'ne cyeye ja'lo, ka ma cyc'ujlaye Kman Dios, ka 
ma che oc lpe'ye ti'j, ka ma che japun ke tmandamyent cyu'ne cyuc'ix ke tley ex 
ke tcawbil, che ank'iltzune, cchmetel nim cyc'wa'le, ex che cy'iwlanjtzele tu'n tuj 
tx'otx' ctzajel tk'o'n cyeye tu'n cyoque te tajwil. 

17Katzun ma tz'el cypa'n cyibe ti'j Kman, ka minti' ma txi cybi'ne tyol, ka ma txi 
cyk'o'ne ambil tu'n cyxi lpe'ye cyi'j junxitl dios tu'n cyc'ulune cywitz ex tu'n 
cycub ẍmeje'ye cywitz, 

18bi'x cxel nma'ne cyeye ja'lo, ax toc il ti'j che najele, ex mlay che tene nim k'ij tuj 
tx'otx' ctzyetel cyu'ne cyic'xlenxiye tuj nima Jordán. 

19Tuj k'ij lu in che oc nk'o'ne cya'j tuc'ix tx'otx' te testiw cyi'je, ka ax toc ma txi 
nma'ne tu'n tjaw cysc'o'ne cyxol cabe tumel lu: Ka chwinklal ex ka camic, ka 
cy'iwbil ex ka mya ba'n. Cyja'tzun cysc'on jawe chwinklal, tu'ntzun cyank'ine 
cyuc'ix ke cyiyjile che ul itz'j te tibajxi. 

20Cyc'ujlame Kman Dios, cynimanxe, ex cucx che lpe'que ti'j, porque a k'olte 
cychwinklale, ex tu'n che tele nim k'ij twitz tx'otx' tzaj ttziyan tu'n ttzaj tk'o'n 
cye cyxe'chele Abraham, Isaac ex Jacob. 

Deuteronomio 31 

Cyaj ten Josué te t-xel Moisés 

Números 27.12-23 

1O yolin Moisés juntl maj cyuc'il cycyakil aj Israel ex xi tma'n cye cyja': 

2Ma chin japune twi' 120 abk'i, ex mlay chin cub nejtle cywitze. Ax icx o tzaj tma'n 
Kman weye cyja': Mlay tz'icxa jlajxi nima Jordán, chi Kman. 

3Axte Kman Dios cbel nej cywitze, ex cywitzxe che najel ke nasyon lu tu'n, 
tu'ntzun cyoque tajwil cytx'otx'. Ate Josué c'oquel te nejenel tu'n tcub nej 
cywitze ic tza'nx o tma Kman. 

4Oc tbincha' Kman cyi'j ke nasyon lu ic tza'nx o tbincha ti'j Sehón ex Og, akeju 
rey cye aj Amorrey; e naj ke jlu tu'n, cyuc'ix cytanmi. 

5Che tzajel tk'o'n Kman ke nasyon lu tuj cyk'abe. Cybinchame cyi'j ic tza'nx o txi 
nma'ne cyeye. 

6Tenx cyipune ex cyuwx cyc'u'je, mi'n che xobe ex mi'n tzaj baj cyc'u'je oc cypon 
we'ye cywitz, porque ctel Kman Dios cyuc'ile; mlay che cyaj k'o'ne ex mlay che 
cyaj coline tu'n. 

7Tzajtzun txco'n Josué tu'n Moisés, ex cywitz cycyakil aj Israel xi tma'n te cyja': 
Tenx tipuna ex cyuwx tc'u'ja, porque aya cbel nej cywitz xjal lu tu'n cypon tuj 
tx'otx' aju tzaj ttziyan Kman cye cyxe'chel tu'n ttzaj tk'o'n cye. Aya cbel sipante 
cyetzbil. 

8Axte Kman cbel nej twitza ex ctel tuc'ila; mlay cyaj k'o'na tu'n, ex mlay cyaj 
colina tu'n. Tu'ntzun jlu, mi'n xoba ex mi'n baj tc'u'ja. 

Tu'n tjaw sch'it u'j te ley tuj abk'i te najsbil c'as 

9Cub ttz'iban Moisés aju ley lu ex xi tk'o'n cye pal aj Leví, akeju toc cyoclen tu'n 
t-xi cyi'n aju cax c'ubl tley Dios, ax icx xi tk'o'n cye cycyakil tij xjal cyxol aj Israel, 

10ex xi tma'n cye cyja': Tuj wukchak abk'i, oc tjapun abk'i te najsbil c'as, tuj 
nink'ij oc cyjaw binchet ke ja t-xak tze'yin cywi', 

11oc toc cychmon cyib cycyakil aj Israel twitz Kman Dios tuj lugar cjawil t-sc'o'n, 
cjawiltzun cysch'i'ne u'j te ley lu cywitz. 

12Cycyakil xjal il ti'j tu'n cyoc chmet, tza'nx ke xinak icx ke xu'j, ke c'wa'l ex ke 
stranjer xjal ax najl cyxole, tu'ntzun cybinte oc tjaw sch'it u'j te ley, tu'n tbant 
cyniman te Kman Dios, ex tu'n tjapun cyu'n tcyakilju in tma'n ley, 

13tu'ntzun cybinte ke c'wa'l akeju na'nxtok cybinte, ex tu'n tbant cyniman te 
Kman Dios tuj tcyakil k'ij oc cyten twitz tx'otx', aju ctzajel k'o'n cyeye 
cyic'xlenxiye tuj nima Jordán. 

Xi tma'ntl Kman te Moisés alcye tu'n tbant tu'n 

14Tzaj tma'n Kman te Moisés cyja': Bintza, in lak'e' ttzaj tk'ijlalil tu'n tcyima. 
Tu'ntzun jlu txcontza Josué, ex cycabile cyxi'ye tuj ja te mojbabl tibil tu'ntzun t-
xi nma'ne te alcye tu'n tbant tu'n. Xi'tzun Moisés tuc'ix Josué, ex e ocx tuj ja te 
mojbabl tibil. 

15Tujtzun ja lu cub tyec'un tib Kman cywitz tuj txkan muj cub ten ttzi ja. 

16Tmatzun Kman te Moisés cyja': Ch'ix tpon tk'ijlalil tu'n tcyima. Ke xjal lu c'elel 
cypa'n cyib wi'je, porque che oquel ten c'ulul cywitz cydios xjal tuj tx'otx' jatum 
che pol; atzun weye chin cyjel coline cyu'n ex mlay japun cyu'n aju yol cyaj bant 
ti'j wu'ne cyuc'il. 

17Octzun tel cypa'n cyib wi'je ctzajel nimxix nk'oje cyi'j, che cyjel ncoline, c'elel 
wewan wibe cywitz ex che najel cycyakil, ctzajel nim mya ba'n cyibaj ex nim 
yajbil cye tzul. Maxitzun oc cyma': ¿Myapelo tu'nju mi a'l Dios kuc'il o tzaj tcyakil 
mya ba'n lu kibaj? 

18Oc tbant tcyakil jlu cyu'n, ax toc c'elel npa'n wibe cyi'j tu'n tlaj tcyakil mya ba'n 
otok cybincha, ex tu'n tlaj otok che c'ulun cywitz junxitl dios. 

19Ja'lotzun, cytz'iban cube aju bitz lu ex cyxnak'tzanxe cye aj Israel, tu'ntzun t-xi 
cybitzan ex tu'n toc bitz lu te jun testiw wu'ne cyi'j, 

20porque cyocxlenxi nk'o'ne tuj tx'otx' aju xi ntziyane cye cyxe'chele, aju tx'otx' 
k'inunxix ex tbanilxix, atzun che nojel wen ex che gordyixel, ex octzun cynoj wen 
che oquel lpe' cyi'j junxitl dios ex che c'ulul cywitz, atzun weye chin elel ic'une 
cyu'n, ex mlay japun cyu'n aju yol ma cyaj bant ti'j wu'ne cyuc'il. 

21Octzun ttzaj nim mya ba'n ex yajbil cyibaj, atzunju bitz lu c'oquel te testiw cyi'j, 
porque ctzajel cyna'n ex cxel cybitzan ke cyiyjil che ul itz'j te tibajxi. Tej na'nxtok 
cyocx nk'o'ne tuj tx'otx' o txi ntziyane cye, ya ba'ntl wu'ne alcye cyximbetz, chi 
Dios. 

22Tujx k'ij lu cub ttz'iban Moisés aju bitz lu, ex xi t-xnak'tza'n cye aj Israel tu'n 
tbant cyu'n. 

23Xitzun tma'n Kman te Josué aju tcy'ajal Nun, chi cyja': Tenx tipuna ex cyuwx 
tc'u'ja, porque aya c'oquex k'inte cye aj Israel tuj tx'otx' o txi ntziyane cyeye, ex 
akine chin tel tuc'ila. 

24Tej tbaj ttz'iban Moisés tcyakil ley lu tuj jun u'j, 

25xi tma'n cye aj Leví akeju at cyoclen tu'n t-xi cyi'n cax c'ubl tley Dios, ex chi 
cyja': 

26Cyi'nxe aju u'j lu jatum tz'iban ley, ex cyk'oncuye ttxlaj cax c'ubl tley Dios 
tu'ntzun ax tu'n tten te jun testiw cyi'je. 

27Ba'n wu'ne, akeye jun c'loj xjal miban che niman ex cyuw cywi'ye. Katzun 
minti' ma txi cynimane Kman acux itz'x kine cyxole, pyortzunlo cyu'ne oc 
ncyime. 

28Cyi'ntze cycyakil ke tij xjal ex ke nejenel cyxol cycyakil c'loj cyiyjile, tu'ntzun t-
xi nma'ne tcyakil yol lu cye, ex che oquel nk'o'ne cya'j ex tx'otx' te testiw cyi'j. 

29Ba'n wu'ne, ncyimlenxiye che elel txalpuje ex cyjel cycoline be otok txi nma'ne 
cyeye. Ax icx ba'n wu'ne, tzul mya ba'n cyibaje tu'n tlaj mya ba'n otok cybinchaye 
twitz Kman, ex tzul tk'oj cyi'je tu'n tlaj cybinchbene mya ba'n, chi Moisés. 

Aju tbitz Moisés 

30Xitzun tma'n Moisés aju bitz lu cye cycyakil aj Israel otok baj cychmon cyib, 
tzajx ke' tu'n t-xe tnejel tejxi tpon baj: 

Deuteronomio 32 

1Bintza cya'j, chin yolile; ex aya tx'otx', k'ontz twi'ya ti'j nyole. 

2Cbel chitj nxnak'tzbile ic tza'n jbal; ic c'oquel nyole ic tza'n tk'ab che'w, ic tza'n 
xmu's in cub tibaj ch'im, ex ic tza'n tkan jbal in cub tibaj c'ul. 

3Chin yolile ti'j tbi Kman; cynimsa'nctze tbi Kdios. 

4Ate Colol ic tza'n jun pic; tz'aklxix ke tbinchben, tuj tumelxix tcyakilju in 
tbincha'n. Ate Dios axix toc tyol, minti' jun mya ba'n in tbincha'n; tz'aklxix te ex 
jikun ti'j tmod. 

5Akeye xjal mya ba'n keye ex miban che bine; o cybinchaye mya ba'n twitz Dios, 
ex mya ba'n keye tu'n cyoque te tc'wa'l. 

6¿Maj cyja'tzun tten in chjet cyu'ne te Kman, akeye xjal miban che bine ex minti' 
cynable? ¿Myapetzun ate Cymane pok'salte cyeye? Tu'n o che cub bincha'ne, ex 
tu'n o che oque te jun nasyon. 

7Cyna'ntze ke tk'ijlalil ojtxi, che ximane cyi'j ke abk'i o che ex; cykaninxe te 
cymane ex ctzajel tma'n cyeye, cykaninxe cye tij xjal ex ctzajel cytx'olba'n cyeye. 

8Tej tbaj pa'n tx'otx' cyxol xjal tu'n Dios ma'xix toclen, tej tcyaj techan aju 
tmojonil ttx'otx' junjun c'loj xjal, bi'xtzun el tpa'n Dios aju tx'otx' jatum tu'n cyten 
ke tiyjil Israel ic tza'nx cyajlal. 

9Aju tetzbil Kman, atzun ke xjal etzan tu'n, akeju tiyjil Jacob. 

10E cnet tu'n tuj tzkij tx'otx', tuj tx'otx' jumajx tzkij, jatum in jumin nim cyk'ik'; e 
tzaj tchle'n tuj tk'ab, e baj t-xnak'tza'n, ex e oc tcwentin ic tza'n t-santil tbak' 
twitz. 

11Ic tza'n jun ttxu' t'iw in putin cyibaj ke tal ate' tuj cyk'u', ex in xmoxin cyi'j tu'n 
tbant cylipan, in che el tlic'un t-xic', in che tzaj ti'n tal ex in che'x ti'n cyibaj t-xic', 

12ax icxtzun te Kman, o'cx te xi ẍaklunte cye ex mi a'l juntl; mi jun dios nno'c 
cydiosin xjal o onin te. 

13E je'x ti'n twi witz, e oc tc'a'chin tu'n twitz awal tuj cojbil, tzaj tk'o'n cylo' ta'l 
cab etz tuj toy' pic, ex tzaj tk'o'n cychi' aseyt cyi'j ke tze' in che ch'iy cyxol abj 
cyuwxix. 

14Tzaj tk'o'n cyc'a lech ex cychi' cyes el cyi'j vac ex cyi'j cytxu chip in che tzaj tuj 
tx'otx' Basán. Tzaj tk'o'n cywa triw tbanilxix, ex tzaj tk'o'n cyc'a ta'l twitz uva 
cyak que'yin. 

15Pero tejtzun cygordyix aj Israel*fn* oc cyxajo'n Cyajaw, o che gordyix wen ex 
puro k'iban oc cyi'j; cyajtzun cycolin Cydios aju binchal cye, ex el cyic'un aju 
Cwentil cye ex Clol cye. 

16Tzaj tlo'ch tc'u'j Dios cyu'n, ex tzaj tk'oj cyi'j tej cyoc ten c'ulul cywitz tilbilal 
ic'un tu'n, akeju nno'c cydiosin xjal cyuj mastl nasyon. 

17Xi cyk'o'n chojbil cywitz ju'ẍ ex mya twitz Dios, cywitz ke dios minti'tok 
ojtzki'n cyu'n; ac'aj dios ke jlu, ac'aj cyponlen k'i'n, ex minti' o che c'ulun cyman 
cywitz. 

18O tzic' tna'l Dios cyu'n, aju Pok'sal cye ex Colol cyi'j; o tzic' tna'l Dios cyu'n, aju 
binchal cye. 

19Tzajtzun tk'oj Kman tej ttil jlu, tu'nju el ic'un cyu'n ke tcy'ajal ex ke tme'jel; 

20ex tma cyja': C'elel wewan wibe cywitz, jacu cyil ti che oquel; axix toc mya ba'n 
ke xjal lu; c'wa'lbaj ke, minti' in pon Cyman ti'j cyc'u'j. 

21Tzaj tlo'ch nc'u'je cyi'j tu'nju e c'ulun twitz jun dios mya Dios; tzaj nk'oje cyu'n 
tu'n cylaj ke tilbilal minti' cyajben. Ax icx cye ctzajel tlo'ch cycu'u'j wu'ne tu'n tlaj 
juntl tnam aju in cyma'n ti'j ka minti' tajben, ex che jawil k'ojl wu'ne tu'n tlaj jun 
tnam minti' tnabl. 

22Ma tzaj nk'oje mer ic tza'n k'ak' ex max cpol c'ant tuj cynajbil cyimni; cbajel 
tz'e'y twitz tx'otx' ex twitz awal tu'n, ex che bajel patun ke cyk'ukbil nmak witz 
tu'n. 

23Ctzajel nk'o'ne nim mya ba'n cyibaj, che xe'l nxo'ne cycyakil npleche cyi'j; 

24che cymel tu'n we'yaj ex tu'n cyak oc ttzaj cyi'j; che najel tu'n tx'u'j yabil nim 
ta'w; che xe'l nsama'ne ke txcup te tjak' c'ul cyi'j te chyo'lte cye, cyuc'ix ke lobaj 
jurat in che cyim xjal cyu'n. 

25Tuj cay che cymel xjal tu'n spad, ex tuj cyja ctel nim t-xoblal. Che cymel ke 
cu'xun ex ke k'apoj, ax icx ke tij xjal ex ke tal ne' cucx cych'u'n. 

26Otok cub nximane tu'n cybaj nsputine najchak, ex tu'n tcub naj cybi cyxol xjal 
tu'n mi'n cytzaj na'ntl, 

27pero minti' cub tuj nwitze tu'n woc xmayine cyu'n aj k'oj cyi'j; minti' wajbeye 
tu'n tjaw cyniman cyib keju in che k'ojin cyi'j, ex tu'n mi'n cymante cyja': Tu'nx 
kipumal o bant tcyakil jlu; mya ate Dios binchante, jaculo che chi. 

28Ke aj Israel jun c'loj xjal o tz'el tzpet cynabl, ex jumajx minti' cynabl. 

29Nokwit at cynabl mawtlo che ximan ti'j jlu, ex mawtlo tz'el cynic' ti'j alcye tu'n 
ttzaj cyibaj te bajsbil. 

30¿Tza'n tten jlu: Nok tu'n jun xjal e je'l ok jun mil, ex nok tu'n cabe xjal e ic' lajo'n 
laj mil? O bant jlu nok tu'nju ate Kman, aju Clol ke, xi tk'o'n ko' tuj cyk'ab ke aj 
k'oj ki'j. 

31Ax toc bi'n cyu'n ke aj k'oj ki'j, aju cye clol cye mlay pon tipumal ic tza'n ke Clol 
ke. 

32Porque cye, ic cyten ic tza'n tkan uva mya ba'n, ax cyiyjil ic tza'n ke xjal e ten 
tuj Sodoma ex Gomorra; ke xjal lu ic cyten ic tza'n tkan uva c'a twitz ex in che 
cyim xjal tu'n; 

33aju ta'l twitz puro mya ba'n ic tten ic tza'n ttx'aben k'anti'; ka ma txi tc'a'n jun 
xjal jacu jurat cyim tu'n, mer ic tza'n otok tz'oc tx'a'n tu'n lobaj. 

34Cycyakil cybinchben mya ba'n c'u'n ke wu'ne; c'u'n ke wu'ne tuj nc'uble. 

35Wu'ne c'ajel t-xel; akine chin bel k'onte castiw oc tpon tk'ijlalil tu'n cycub tz'ak. 
Ma tzul lak'e' tk'ijlalil tu'n cynaj, ch'ix tpon tk'ijlalil tu'n tcub cycastiw, aju 
banimaj ti'j. 

36Tzul Kman colol cyi'j xjal etzan tu'n oc tque'yinte minti'tl cyipun; ctzajel 
k'ak'an tc'u'j Kman cyi'j ke tmajen oc tque'yinte mi jun xjal cyjel ten, mi ke xjal 
majen ex mi ke xjal mya majen. 

37Ctzajeltzun tma'n Kman: ¿Jatumtzun ate' ke cydiose, ke clol cyeye, akeju oc ke' 
cyc'u'je cyi'j, 

38akeju e je'x chyonte t-sebyil cyoyaje patun in che cub, akeju e je'x c'ante ta'l 
twitz uva xi cyoyine cye? Etzun cyjaw we' tu'n cyonin cyi'je. E cytzaj tu'n cycolin 
cyi'je. 

39O'cx akine Dios, minti' juntl Dios, o'cx akine. Wu'ne in tzaj camic ex wu'ne in 
tzaj ank'ibl; wu'ne in che c'ixbi xjal ex wu'ne in che banix. Mlay colpaj jun xjal tuj 
nk'abe tu'n juntl. 

40In jaw nk'o'ne nk'abe twitz cya'j te cyuwsabl nyole, ex in xi nma'ne cyja': Axix 
toc itz' kine te jumajx, 

41oc tbaj njaku'ne ttzi nspadiye in koptz'aj wen, ex oc cyoc xjal tuj xjel wu'ne, 
c'ajel nk'o'ne t-xel cybinchben aj k'oj wi'je, cbel nk'o'ne castiw cyibaj keju in che 
el ic'unte weye. 

42Cnojel cyi'j npleche tu'n cychc'el xjal ex che najel cycyakil tu'n nspadiye; keju 
otok che cyim ex keju otok che'x k'i'n pres nim cychc'el c'elel, ex c'elel k'i'n cywi' 
ke nejenel cyxol aj k'oj, akeju matij ttzmal cywi'. 

43Akeye txkantl xjal cyuj mastl nasyon, che tzalajxe junx tuc'il ju tnam etzan tu'n 
Dios, porque cbel tk'o'n cycastiw keju e cub byonte cye tmajen; c'ajel tk'o'n t-xel 
cybinchben aj k'oj ti'j, cbajel t-saksa'n ttx'otx', ex cbel tnajsa'n cyil ke xjal etzan 
tu'n. 

44Bajtzun tma'n Moisés aju bitz lu wa'ltok cywitz cycyakil aj Israel, junx tuc'il 
Josué aju tcy'ajal Nun. 

Aju mancbil tyol Moisés 

45Tej tbaj tma'n Moisés jlu cye aj Israel, 

46xi tma'n cye cyja': Che ximane ti'j tcyakil yol ma txi nma'ne cyeye ja'lo, ex 
cymanxe cye cyc'wa'le, tu'n tjapun tcyakil ley lu cyu'n, 

47porque aju ley lu mya nok ch'in t-xilen te cyeye; aju ley lu k'ol cychwinklale, ex 
tu'ntzun ley lu che tele nim tyemp twitz tx'otx' jlajxi nima Jordán, aju ctzyetel 
cyu'ne te cyetzbile. 

Xi tk'o'n Dios ambil te Moisés tu'n t-xi tque'yin aju tx'otx' otok tzaj ttziyan Dios 
tu'n t-xi tk'o'n cye aj Israel 

48Ax k'ij lu xi tma'n Kman te Moisés cyja': 

49Txi'ya cywi witz Abarim ex tjaxa twi witz Nebo, aju tcub tuj cytx'otx' aj Moab, 
twitz Jericó, ex axtzun que'yinxa tx'otx' Canaán aju cxel nk'o'ne te cyetzbil aj 
Israel. 

50Twi'tzun witz lu, aju cjawixa twi', axtzun cymela ex cpola cyuc'il ktzan t-
xe'chela, ic tza'nx ktzan ttzica Aarón, aju cyim twi witz Hor ex o pon cyuc'il ktzan 
t-xe'chel, 

51porque cycabile e binchane il nwitze, tu'nju minti' oc cyk'o'ne kine te nim 
woclene cywitz aj Israel tej ate'tok ttzi a' Meriba-cades tuj tzkij tx'otx' Zin. 

52Tu'ntzun jlu, nok cxel tque'yina najchak aju tx'otx' cxel nk'o'ne cye aj Israel, 
pero mlay pona tuj, chi Dios te Moisés. 

Deuteronomio 33 

Cub tcy'iwla'n Moisés cycyakil c'loj cyiyjil aj Israel 

1Tej ch'ixtok tcyim Moisés aju t-sanjel Dios, e cub tcy'iwla'n ke aj Israel, 

2chi cyja': Max twi witz Sinaí tzaj Kman, ex max tuj tiwitz tx'otx' Seir tzaj tk'o'n 
spic'un cye. Max twi witz Parán tzaj koptz'aj, ex tej ttzaj, etz cyxol ela mil anjel 
xjan, tuj tbank'ab k'i'n ley tu'n ic tza'n k'ak' in c'ant. 

3In tc'ujla'n Kman ke xjal etzan tu'n, in tclo'n keju nne'l cypa'n cyib tu'n cyajben 
te, akeju in che cub ten t-xe tkan ex in xi cybi'n alcye in tma'n cye. 

4Tzaj tk'o'n Moisés aju ley te ke, te jun etzbil cye cycyakil tiyjil Jacob. 

5Ax te Kman oc te rey cyxol aj Israel tej tbaj cychmon cyib ke nejenel cye, cyuc'ix 
cycyakil c'loj cyiyjil aj Israel. 

6Atzun yol lu xi tma'n ti'j Rubén: Cucxwit tz'el tk'ij Rubén ex miwt cyim, chmet-
xwit nim cybaj ke tiyjil. 

7Atzun yol lu xi tma'n ti'j Judá: Nman, bintza tk'ajk'ajel twi Judá; ẍaklunxa tu'n 
tjunin tib cyuc'il t-xjalil; tu'nx tib e tclonte tib; oninxa tu'n mi'n tcub ti'j cyu'n ke 
aj k'oj ti'j. 

8Atzun yol lu xi tma'n ti'j Leví: Nman, teya aju Tumim ex Urim, teya ex teju xinak 
c'ujla'n tu'na aju oc tk'o'na tuj malbil tuj Masah, aju tzaj tk'oja ti'j tuj Meriba 
jatum tzaj tk'o'na a' te kc'aye, 

9aju o tma ti'j tman ex ti'j ttxu' cyja': Na'nx twile cywitz; ax icx o tma cyi'j terman: 
Minti' ojtzki'n ke wu'ne, ex xi tma'n cyi'j tc'wa'l: Minti' ba'n wu'ne alcye ke. Ke aj 
Leví o japun tyola cyu'n, o cyak' cyib tu'n tjapun cyu'n aju yol cyaj bant ti'j tu'na 
cyuc'il. 

10Ake in che k'onte xnak'tzbil cyi'j ke tcawbila ex ke tleya cye tiyjil Jacob akeju 
aj Israel; ake in che k'onte storac twitza, ex ake in che cub patunte alumaj te 
chojbil tibaj t-altara. 

11Nman, cy'iwlama aju in cybincha'n, ex c'monxa tuc'il tzalajbil aju tak'unben 
cyk'ab. Tokin cuba ttzal cyi'j ke aj k'oj cyi'j ex keju in che ic'un cye, tu'ntzun mi'n 
cyjaw we'tl. 

12Atzun yol lu xi tma'n ti'j Benjamín: Txubtxaj c'ank'il aju c'ujla'n tu'n Kman, 
porque nika' ta' Dios ti'j, cwentin tu'n tuj tcyakil tank'ibl, ex ax cnajal Dios tuc'il 
te clol te. 

13Atzun yol lu xi tma'n ti'j José: Awt Kman cub cy'iwlante ttx'otx' tu'n tk'ab che'w 
tbanilxix in tzaj twitz cya'j, tuc'ix a' in jatz jlet tjak' tx'otx'; 

14mejorxwit tz'oc twitz tawal tu'n k'ij, tbanilxixwit cyaj twitz tawal tu'n xjaw, 

15mejorxwit tz'oc twitz awal cywi' ke ojtxi witz tuj ttx'otx', ex tbanilxixwit cyaj 
tcyakil cyi'jele ke witz ate' te jumajx, 

16tzajxwit k'o'n nimxix te; ex tbanilxixwit tz'oc twitz tawal tuj ttx'otx', ex tzajxwit 
xtalin tu'n Dios aju cub tyec'un tib cyxol ke tk'ab ch'i'x in che c'anttok. Tzajxwit 
k'o'n tcyakil cy'iwbil lu tibaj José aju jaw sc'o'n tu'n toc te nejenel cyxol ke 
terman. 

17Tbanilxix que'yin José ic tza'n tnejel tc'wa'l jun tor, at nim tipum ic tza'n jun 
wacẍ te tjak' c'ul, ex che bajel t-ẍu'yin cycyakil tnam max ttxa'npun tx'otx'. Ictzun 
cyten ke tiyjil Efraín nimxix cybaj; ex ictzun cyten ke tiyjil Manasés nim cyajlal. 

18Atzun yol lu xi tman ti'j Zabulón ex Isacar: Tzalajxwit Zabulón oc t-xi' cyuj tbe; 
ax icx Isacar, tzalajxwit cyuj tja xbalun. 

19Ake che tzajel txconte cycyakil cyxjalil tu'n cypon twi witz, ex atzun che xel 
cyk'o'n ke chojbil tz'aklxix. Che tzalajel ti'j k'inumabl cjawitz cyi'n tuj mar, ex ti'j 
k'inumabl ewan ttzi mar. 

20Atzun yol lu xi tma'n ti'j Gad: Nimanxwit tbi Dios aju in tzaj k'onte nim ttx'otx'. 
Ic tten Gad ic tza'n jun ttxu balun in ewan tu'n t-xi wut'paj tu'n ttzyet tcanb, ex 
nne'l ttx'a'n tk'ab ex twi' tcanb. 

21Jaw t-sc'o'n Gad aju tx'otx' mas tbanil, ex tzaj k'o'n te aju pa'maj te nejenel. A 
cub nej cywitz xjal; japun aju tajbil Kman tu'n, ex tz'aklxix aju bant tu'n cyxol aj 
Israel. 

22Atzun yol lu xi tma'n ti'j Dan: Ic tten Dan ic tza'n jun tal balun in tzaj t'icpaj max 
tuj tx'otx' Basán. 

23Atzun yol lu xi tma'n ti'j Neftalí: In tc'mo'n Neftalí nim t-xtalbil Kman ex nim 
tcy'iwbil Dios tcub tibaj. A c'oquel tajaw lagun ulni baj tcu'tz t-xe'. 

24Atzun yol lu xi tma'n ti'j Aser: Cubxwit cy'iwla'n Aser cyxol ke tcy'ajal Jacob, ex 
che tzalajxwit cyi'j ke terman. Che cu'xwit tmu'n tkan tuj aseyt. 

25Puro c'uxbil ex k'an c'uxbil ke cyuwsabl tpwertil ttanmi c'oquel; tenxwit tipun 
nok jte' k'ij ctel twitz tx'otx'. 

26Akeye aj Israel, mi a'l juntl Dios ic tza'n cyeye Cydios, in bet twitz cya'j ikan 
tu'n muj tuc'il nim tajwalil, tu'n tul onil cyeye. 

27Aju Dios minti' bajsbil te, atzun clol cyeye, ex ke tk'ab minti' bajsbil cye atzun 
tocx cyjak'e te tzyul cyeye. Tu'n e je'l ok ke aj k'oj cywitze, ex tzaj tma'n cyeye 
tu'n cybaj naj cyu'ne. 

28Tuj txubtxaj che ank'il ke aj Israel, ex tuj tzalajbil che ank'il ke cyiyjil. Ctzajel 
triw tuc'ix tkan uva tuj cytx'otx', ex ctzajel tk'ab che'w twitz cya'j tibaj cytx'otx'. 

29At tzalajbil cyeye akeye aj Israel. ¿Alcye juntl c'loj xjal jacu pon ic tza'n cyeye? 
Ax te Kman o clonte cyeye, ax te cwentil cyeye ex onil cyeye. Ate Kman ic tten ic 
tza'n jun spad in cub cyi'j aj k'oj tu'n, cyja'tzun akeju aj k'oj cyi'je, tuc'il cyxobil 
c'ajetz cyk'on cyib cyuc'ile, ex cbel cyi'j cyu'ne. 

Deuteronomio 34 

Aju tcyimlen Moisés ex aju tcu'xlen maku'n 

1Ic'tzun Moisés tuj chk'ajlaj Moab, ex jax twi witz Nebo aju ta' tuj tiwitz tx'otx' 
Pisga, aju tajtz jlajtzi twitz tnam Jericó. Atzun tzaj tyec'un Kman te tcyakil tx'otx' 
Galaad ponin baj max ti'j ttx'otx' Dan, 

2tuc'ix ttx'otx' Neftalí, ttx'otx' Efraín, ttx'otx' Manasés ex tcyakil ttx'otx' Judá, 
ponin baj max ttzi Nintz Mar, 

3tuc'ix tx'otx' Néguev, tx'otx' ttzi'yile nima Jordán ex tchk'ajlajil tnam Jericó aju 
tnam at nim tkan palma tuj, ponin baj max ti'j tnam Zoar. 

4Tmatzun Kman te cyja': Atzun tx'otx' lu xi ntziyane te Abraham, te Isaac ex te 
Jacob tu'n t-xi nk'o'ne cye cyiyjil. Ma txi nk'o'ne ambil teya tu'n t-xi tque'yina, 
pero mi'n pona tuj. 

5Cyimtzun Moisés aju tmajen Dios tuj tx'otx' Moab, ic tza'nx otok tma Kman, 

6cu'x maku'n tu'n Dios tuj chk'ajlaj tuj tx'otx' Moab tajtz jlajtzi Bet-peor, ex cucx 
ja'lo mi jun ojtzkilte jatum maku'n. 

7Otok japun Moisés twi' 120 abk'i tej tcyim; ba'nxtok ate' ke tbak' twitz, ex atxtok 
tipun t-ximlal. 

8Atzun cye aj Israel o che ok'xix ti'j Moisés tuj 30 k'ij tuj tchk'ajlajil tx'otx' Moab. 
Cyja'tzun e japun baj cyu'n ke k'ij te ok'el ex te bis ti'j tcyimlen. 

9Atzunte Josué aju tcy'ajal Nun otok tz'oc nim tnabl tu'nju otok cub tk'o'n tk'ab 
Moisés tibaj twi'; tu'ntzun jlu xi cyniman ke aj Israel, ex o cybincha ic tza'nx otok 
tma Kman te Moisés. 

10Mi a'l juntl t-sanjel Dios o ten cyxol aj Israel ic tza'n te Moisés, twitzelcu Kman 
o yolin tuc'il; 

11mi a'l juntl o binchante ke techal ex ke binchben nim cyipumal ic tza'n keju e 
tzaj tma'n Kman te tu'n tbinchante tuj Ejipt, ti'j Faraón, cyi'j ke aj sanjelal ate'tok 
ttxlaj ex ti'j tcyakil tx'otx' Ejipt, 

12ex mi a'l juntl o pon tipumal ic tza'n te Moisés, tej cybant ke binchben ma'xix 
ex xobajilxix tu'n cywitz cycyakil aj Israel. 

Josué 

Josué 1 

O txquet Josué tu'n Dios tu'n toc te t-xel Moisés 

1Tcyimlenxitzun Moisés aju tmajen Dios, o yolin Kman tuc'il Josué aju onil te 
Moisés ex tcy'ajal Nun, ex chi Kman te cyja': 

2Ma cyim nmajene Moisés, atzun ja'lo aya cxel uc'inte cye aj Israel, tu'n cypon 
max jlajxi nima Jordán tuj tx'otx' cxel nk'o'ne cye. 

3Tcyakil tx'otx' jatum cbajel cybetine cxel nk'o'ne cyeye, ic tza'nx o txi ntziyane 
te Moisés. 

4Aju tmojonil cytx'otx'e ctzajel ke' max ttxa'n tzkij tx'otx', tu'n tpon baj tuj tiwitz 
tx'otx' Líbano; ex tu'n ttzaj ke' jatum ta' nima Éufrates tuc'ix tcyakil cytx'otx' aj 
Hetey, ex cpol baj ttzi Nintz Mar tuj telex k'ij. 

5Mi a'l jun cbel ti'ja tu'n tuj tcyakil k'ij oc ttena twitz tx'otx'; akine chin tel tuc'ila 
ic tza'n in tene tuc'il Moisés; mlayx tz'el npa'n wibe ti'ja ex mlay cyaj ncolina. 

6Tenx tipuna ex cyuwx tc'u'ja. Aya cbel sipante cytx'otx' ke xjal lu, aju cyetzbil xi 
ntziyane cye cyxe'chel. 

7O'cx cxel nma'ne teya tu'n tten nimxix tipuna ex cyuwx tc'u'ja, ex tu'n tjapun 
tu'na tcyakilju ley xi tk'o'n nmajene Moisés teya; japunx tu'na ex mi'n tz'el tpa'n 
tiba ti'j, tu'ntzun tel ba'n tcyakilju cbantel tu'na. 

8Cucx yolina ti'j ju yol tz'iban tuj libro te nleye, ex ximana ti'j k'ijl ex konic'an, 
tu'ntzun tbinchanteya aju in tma'n. Ka ma bant tu'na icju, tcyakilju cbantel tu'na 
ba'n c'elel. 

9Akine in chin k'mante teya tu'n tten tipuna ex cyuwx tc'u'ja. Mi'n xoba ex mi'n 
baj tc'u'ja, porque akine Tmana aju Tdiosa chin tele tuc'ila nok jatumchak cxe'la, 
chi Dios te Josué. 

Bant cyten aj Israel tu'n cyic'x tuj nima Jordán 

10Xitzun tma'n Josué cye nejenel cyxol aj Israel alcye tu'n tbant cyu'n: 

11Cyxi'ye cyxol cycyakil xjal ex cymanxe cye tu'n tbant tten cywa tu'n t-xi cyi'n 
tuj cybe, porque tuj ox k'ij ja'lo ko ic'ex tuj nima Jordán tu'ntzun kc'monte aju 
tx'otx' tzul tk'o'n Kman Dios te ketzbil. 

12Ax icx xi tma'n Josué cye tiyjil Rubén ex cye tiyjil Gad ex cye mij tiyjil Manasés: 

13—Cyna'ntze aju o tma Moisés cyeye, aju tmajen Dios, tej tmante tu'n ttzaj k'o'n 
ju tx'otx' lu te cyeye tu'n Kman Dios, tu'ntzun cynajane twitz. 

14Cyk'on cyaje cyxu'jile tzalu, cyuc'ix ke tal cyc'wa'le ex cyalune, tuj tx'otx' aju 
tzaj tk'o'n Moisés cyeye jlajtzi nima Jordán. Atzun ke xinak ma pon cyipun, ba'n 
tu'n t-xi cyi'n cymacbil in ajben tuj k'oj, ex e cycub nej cywitz ke cyerman, 
tu'ntzun cyonin cyi'j tuj k'oj. 

15Ocxi ttzaj tk'o'n Kman jun lugar cye jatum tu'n cynajan, ic tza'n ma tzaj k'o'n 
cyeye, ex ocxi cyoc te tajwil tx'otx' tzul tk'o'n Kman cye, ba'ntzun tu'n cyajtze 
tzalu twitz cytx'otx'e jlajtzi nima Jordán tuj tjawitz k'ij, tu'ntzun cyoque tajwil 
tx'otx' lu, aju tzaj tk'o'n Moisés cyeye, aju tmajen Dios, chi Josué cye. 

16Atzun cye xi cytzak'we'n: —Cbantel ku'ne tcyakilju ma tzaj tma'na keye, ex ko 
xe'le nok jatum ko xel t-sama'na. 

17Tcyakil maj cxel knimane ic tza'n xi knimane Moisés. Nok o'cx kajbile tu'n t-xi' 
Kman tuc'ila ic tza'n o bet tuc'il Moisés. 

18Ka at jun ma tzic' tibaj tyola, ex ka minti' ma txi nimana tu'n, il ti'j tu'n tcyim. 
Nok o'cx kajbile tu'n tten tipuna ex cyuwx tc'u'ja, che chi. 

Josué 2 

Xi t-sama'n Josué cabe xjal que'yilte tnam Jericó 

1Tej ate'tok tuj lugar Sitim e je'x t-sama'n Josué cabe xinak tuj ewaj, ex xi tma'n 
cye tu'n cyxi' que'yilte tx'otx' ex tnam Jericó. E je'xtzun ex e pon tuj tnam Jericó 
tuj tja jun xu'j jawni twitz cyuc'il xinak, Rahab tbi, ex atzun e posadyin te 
konic'an. 

2Pero at jun pon k'mal tkanil tuc'il rey cye aj Jericó cyja': —Te kale ja'lo ma che 
ul cabe aj Israel que'yilte tnam. 

3Xitzun t-sama'n rey jun xjal k'malte te Rahab: —K'i'metza ke xinak ma che ul 
tuc'ila, akeju ate'cx tuj tjaya, porque que'yil tx'otx' ma che ul xjal lu, ex at nnic' 
ti'j cyc'u'j. 

4Atzunte xu'j otok che'x tewan ke xinak ex xi tma'n: —Ax toc at cabe xinak ma 
che ul aj wuc'ile, pero minti' ma nbiye jatum tzajnike. 

5Tej xkoc yupj, bi'x ẍe ex, porque atzun or in che lamet ke tpwertil tnam. Minti' 
ba'n wu'ne tza'n ma che'x, pero ka ma che'x lpe' naje cyi'j, jacu che pon cnet 
cyu'ne, chi xu'j. 

6Ex otok che jax tewan xu'j ma twi tja, ex atzun ewan ke tjak' junjun che'l lino 
cyjaxsa'n tu'n cytzkij. 

7Cubtzun be cyu'n xjal, akeju e je'x t-sama'n rey tu'n cypon cnet ke betin xjal 
cyu'n, ex atzun e je'x tuj be in xi' tlugaril nima Jordán, max tejxi cypon tuj xajbil 
a'. O'cx tej cyex ke xjal lu, e lamet naj ke tpwertil tnam. 

8Na'nxtok cytan xjal e pon que'yilte tnam, jax Rahab cyuc'il twi ja ex xi tma'n cye: 

9—Ba'n wu'ne, ate Kman ma txi k'onte tx'otx' lu cyeye, porque axte ma tzaj 
k'onte nim t-xobil ki'je tu'ntzun ttzaj kxobile cywitze. Cycyakil xjal najl tuj tx'otx' 
lu nimxix in che xob cywitze. 

10Bi'n ku'ne, tej cyetze tuj Ejipt, tu'n Dios bi'x tzkij mar Cyak Que'yin, tu'ntzun 
cyic'tze tuj. Ax icx bi'n ku'ne, cyu'ne e naj ke rey Sehón ex Og, akeju cyrey aj 
Amorrey najlketok jlajxi nima Jordán. 

11Tzaj nimxix kxobile tej kbinteye jlu, cyja'tzun mi a'l jun jacu ten tipun tu'n 
tk'ojin cyuc'ile, porque ate Kman aju Cydiose, atzun aju Dios at tuj cya'j ax icx at 
tzalu twitz tx'otx'. 

12Cyja'tzun in chin cubsane cywitze tu'n ttzaj cyma'ne bi'x ja'lo jun yol axix toc 
twitz Kman, tu'n cybinchanteye ba'n cye keju ate' tuj njaye, ic tza'n weye ma 
nbinchaye ba'n cyeye. Bi'x cyma'n cyaje jun techal axix toc, 

13ka tu'n mi'n cub cybyo'ne nmane ex ntxu'ye ex ke mastl wermaniye, cyuc'ix 
cycyakil xjal ate' cyuc'il. Ko cyclome tu'n mi'n knaje, chi Rahab. 

14Atzun cye xi cytzak'we'n: —Ka mi xbant ku'ne aju ma tzaj tkanina keye, ba'n 
tu'n kcyime tu'n Dios, pero mi'n baj tma'na jlu. Oc ttzaj tk'o'n Kman aju tx'otx' lu 
keye, ax toc oc kbinchaye ba'n teya, che chi. 

15Tu'nju atzun najltok Rahab tuj jun ja binchamaj twi muro te tnam, cyja'tzun 
akeju cabe xinak lu e ex ttzi ventan, ex ti'j sakbak e cu'x tu'n Rahab. 

16Ex xi tma'n cye: —Cyxi'ye ewal cyibe cywi' ke witz tu'ntzun mi'n cycnete cyu'n 
keju in che jyon cyi'je. Cyewanx cyibe ma chixin ox k'ij ocxi cyajtz meltz'aj keju 
in che jyon cyi'je. Te tibajxi jlu ba'n tu'n tcub be cyu'ne. 

17Atzun cye xi cytzak'we'n: —Cbantel ku'ne aju ma txi ktziyane teya ex aju ma 
tzaj tkanina tu'n kbinchanteye teya. 

18Pero oc koctze tuj tx'otx' lu, bix cu'x tyobina ttzi ventan jatum ma ko cu'tz 
tk'o'na, aju cy'jaj lu cyak que'yin, ex chmon baja cycyakil termaniya tuj tjaya, 
tuc'ix tmana ex ttxu'ya ex cycyakil keju at t-xilen tmana cyuc'il. 

19Ka at jun cye ma tz'ex ti'jxi tjaya, cymel tu'n tex tlaj ex mya ko'ye at kile. Katzun 
at jun keye ma tz'oc tzokpaj ti'j jun cyxol keju ate' tuj tjaya, atzun ko'ye at kile ti'j 
tcamic. 

20Ex ka ma tz'el tkanil jlu tu'na, mlaytzun japun ku'ne aju ma txi ktziyane teya, 
che chi. 

21—Ba'n icju, cyja'na ctelba ku'n, chi xu'j. Bajtzun cyk'olben cyib ex cub be cyu'n 
ke xinak. Te tibajxitzun oc tc'alo'n Rahab ttzi tventan tja aju cy'jaj cyak que'yin. 

22Akeju cabe xinak lu e je'x ewal cyib cywi witz ox k'ij, atzun cye xinak in che 
jyontok cyi'j tuj tcyakil part ex minti' e cnet cyu'n. Tej tbaj cygan tu'n cyjyon cyi'j, 
e ajtz meltz'aj tu'n cyul tuj tnam Jericó. 

23E cu'tztzun ke cabe xinak cywi witz, e ic'x tuj nima Jordán, e ul jatum ta' Josué 
aju tcy'ajal Nun, ex xi cytx'olba'n tcyakilju otok baj cyi'j. 

24Ex xi cyma'n te Josué: Ma tzaj tk'o'n Kman tcyakil tx'otx' lu te ke, porque 
cycyakil xjal najlke tuj tnam lu in che xob wen tu'n klaj. 

Josué 3 

Tej cyic'x aj Israel tuj nima Jordán 

1Jaw we' Josué primxix wen ex cub be tu'n cyuc'ix cycyakil aj Israel, tu'n cyic' tuj 
lugar Sitim; e pon ttzi nima Jordán, ex atzun e cub ten na'nxtok cyic'x tuj nima. 

2Tbajlenxitzun ox k'ij, akeju nejenel cye aj Israel e je'x cyxol xjal, 

3ex xi cyma'n cye cyja': Oc tcyile oc tic' k'i'n cax c'ubl tley Dios tjax twi cysemil 
ke pal aj Leví, cyetze jatum ate'ye ex che lpeque ti'j. 

4Atzun c'elel cynic'e ti'j alcye be tu'n t-xi cyi'ne, porque mi jun cyeye ojtzki'n be 
lu tu'n. Pero mi'n che oc lpe'ye nikayin ti'j, najchakyin che'x lpe'ye ti'j, balo 40 
ech cyxole tu'n tcyaj ten. 

5Atzunte Josué xi tma'n cye: Cybincham cytene twitz Dios, porque nchi'j che bant 
ke binchben ma'xix cyxilen tu'n; cywitzxe che bantel. 

6Ax icx xi tma'n cye pal: Cyi'nxe cax c'ubl tley Dios ex che nejcuye cywitz xjal tu'n 
cyic'xe tuj nima. E cubtzun nej ke pal tuc'il cax. 

7Atzunte Kman tzaj tma'n te Josué: Texju ja'lo c'oquel nk'o'ne mastl toclena 
cywitzx cycyakil aj Israel, tu'ntzun toc cyque'yin ka atine tuc'ila ic tza'n in tene 
tuc'il Moisés. 

8Atzun teya, k'manxa cye pal akeju ikalte cax c'ubl nleye, oc cypon ttzi nima 
Jordán ax che cub we' tuj nima. 

9Xitzun tma'n Josué cye aj Israel: Cytzaje ex cybintze aju in tma'n Kman Dios. 

10Atzun techal jlu tu'n tel cynic'e ti'j ka ate Dios itz' at cyxole, ex cywitzxe che 
elex tlajo'n ke aj Canaán, ke aj Hetey, ke aj Hevey, ke aj Ferezey, ke aj Gergesey, 
ke aj Amorrey ex ke aj Jebusey. 

11Cyque'yinxe, c'ic'ex nej cywitze tuj nima Jordán aju cax c'ubl tley Dios aju 
Tajaw Tcyakil twitz tx'otx'. 

12Cyja'tzun cysc'on jawe cablaj xinak, jun cyxol teyle junjun c'loj cyiyjil aj Israel. 

13Oc tcu'x cyk'o'n cykan pal tuj nima, akeju ikalte cax c'ubl tley Kman aju Tajaw 
Tcyakil twitz tx'otx', bi'x cbel tpa'n tib nima; aju a' cyja' tcu'tz cwebel tbet ex junx 
cbel tchmon tib, chi Josué. 

14E etztzun ke aj Israel tuj cyja xbalun tu'n cyic'x tuj nima, ex nejni ke pal cywitz 
tuc'il ju cax c'ubl tley Dios k'i'n cyu'n. 

15Aju nima Jordán najchak in pon kojl tuj tyemp oc in jaw chmet twitz awal. Ex 
tej matok in che ic'x nikayin ttzi nima, ex tej tac' cykan pal tu'n a' in bet nikayin 
ttzi a', 

16entons aju a' cyja' tcu'tz o we' tbet, ex junx cub tchmon tib max najchak tibaj 
tnam Adam aju tnam tcub nikayin ttxlaj tnam Saretán. Atzunju a' cyja' tcu'x tu'n 
tpon ttzi mar at nim atz'an tuj tuj chk'ajlaj Arabá cucx o bet max tej tcub naj. 
Cyja'tzun tten cub tpa'n tib nima, ex atzun cye aj Israel e ic'x jlajxi nima mer 
tlugaril tnam Jericó. 

17Atzun cye pal, akeju ikalte cax c'ubl tley Dios, ax e cub we' tmijil nima Jordán, 
minti' e yucch, ex tuj tzkij wa'lke'tok tejxi cyic'x baj cycyakil aj Israel tuj tzkij tuj 
nima Jordán. 

Josué 4 

E jatz k'i'n cablaj abj tuj nima Jordán 

1Tejtzun cyic'x baj cycyakil aj Israel tuj nima Jordán xi tma'n Kman te Josué: 

2Sc'o'n jawa cablaj xinak cyxol aj Israel, jun cyxol teyle junjun c'loj cyiyjil, 

3ex k'manxa cye tu'n tjatz cyi'n cablaj abj tuj tmij nima, tuj lugar jatum wa'lke 
pal, ex e t-xi cyi'n tu'n tcub cyk'o'n tuj lugar jatum che tele te konic'an ja'lo. 

4E tzajtzun ttxco'n Josué cablaj xinak, akeju otok che jaw t-sc'o'n jun cyxol teyle 
junjun c'loj cyiyjil, 

5ex xi tma'n cye: Cyic'xe max tuj tmij nima Jordán twitz cax c'ubl tley Kman Dios, 
ex teyle junjun cyeye k'o'n jax jun abj twi t-semil, jun abj te junjun c'loj cyiyjil aj 
Israel. 

6Akeju abj lu che ajbel te jun yec'bil cyxole oc ttzaj cykanin ke cyc'wa'le te tibajxi: 
¿Ti cyxilen ke abj lu? Che chilo. 

7Atzun cyeye cxel cytzak'we'ne: Tej tic'tz cax c'ubl tley Kman tuj nima Jordán, 
aju nima cub tpa'n tib te cabe twitz cax. Atzun cyxilen ke abj lu, tu'n cucx tu'n 
ttzaj na't cyu'n aj Israel aju o baj tzalu, che chicuye. 

8Atzun cye o cybincha ic tza'n xi tma'n Josué cye. Jatz cyi'n cablaj abj tuj nima 
Jordán, jun te teyle junjun c'loj cyiyjil aj Israel, xi cyi'n max jatum e cub ten, ex 
atzun cub cyk'o'n, ic tza'nx otok tma Kman te Josué. 

9Ax icx cub ttxolba'n Josué cablajtl abj tuj tmij nima, tuj lugar jatum e cub we' ke 
pal ikalte cax c'ubl tley Dios, ex akeju abj lu ate'x ja'lo. 

10Ke pal ikalte cax ax e cub we' tuj tmij nima Jordán, tejxi tbaj bant cyu'n aj Israel 
tcyakilju otok tma Kman te Josué. Tcyakil o bant ic tza'nx otok tma Moisés te 
Josué. Jurat naj e ic'tz ke xjal, 

11ex tej cyic'tz baj cycyakil jlajtzi, e ic'tztzun ke pal tuc'il cax c'ubl tley Dios, ex e 
cub nej juntl maj cywitz cycyakil xjal. 

12Ax icx ke xinak cyxol ke tiyjil Rubén, akeju otok pon cyipun tu'n cyxi' tuj k'oj, 
cyuc'ix ke xinak cyxol tiyjil Gad ex cyxol mijcu tiyjil Manasés e ic'tz tuj nima. 
Cycyakil jlu e cub nej cywitz mastl aj Israel k'i'mele cymacbil te cyk'ojbil, ic tza'nx 
otok tma Moisés cye. 

13Ch'ixmi japun 40,000 cyajlal xinak k'i'mele cymacbil te cyk'ojbil, ex banin cyten 
tu'n cyk'ojin, ex nejni ke twitz cax c'ubl tley Kman, e je'xtzun tu'n cypon tuj 
chk'ajlaj ttxlaj tnam Jericó. 

14Tuj k'ij lu o jaw nimsa'n Josué tu'n Kman cywitz cycyakil aj Israel, ex o che 
nimante te tuj tcyakil tank'ibl ic tza'n otok che nimante Moisés. 

15Ex tzajtzun tma'n Kman te Josué: 

16K'manxa cye pal, akeju ikalte cax c'ubl tley Dios, tu'n cyjatz tuj nima Jordán. 

17Xitzun tma'n Josué cye tu'n cyjatz, 

18ex tej matok in che ic'pun baj ke pal ttzi nima Jordán, ex matok nnic' tnejel t-
xol cykan tuj tzkij, o pon nima ic tza'n ttenx ex tzyet tbet juntl maj ic tza'n nej, 
najchak in pon kojl. 

19Tuj tlajin tajlal tnejel xjaw e ic'tz ke aj Israel tuj nima Jordán, ex e cub ten tuj 
lugar Gilgal ttxlaj tnam Jericó tuj tjawitz k'ij. 

20Atzun e cub tk'o'n Josué cablaj abj, akeju e jatz k'i'n tuj nima Jordán, 

21ex xi tma'n cye aj Israel: Oc ttzaj cykanin cyc'wa'le cyeye tuj tk'ijlalil te tibajxi: 
¿Ti cyxilen ke abj lu? ka che chi, 

22cyma'nxe cye tza'n tten e ic'tz ke aj Israel tuj tzkij tuj nima Jordán, 

23ex tza'n tten aj tzkij nima Jordán tu'n Kman Dios, tu'ntzun cyic'tze tuj, ic tza'nx 
otok tbincha Kman ojtxi, tej tcub tpa'n tib mar Cyak Que'yin tu'ntzun kic'tz tuj 
tzkij. 

24Tbincha Dios icju tu'ntzun tel cynic' cycyakil tnam twitz tx'otx' ti'j tipumal, ax 
icx cyeye tu'n cucx tu'n cynimane te Kman Dios, ex cucx tu'n cyxobe twitz. 

Josué 5 

E cub ten aj Israel tuj Gilgal 

1Cycyakil ke rey cye aj Amorrey, akeju najlke ttxlaj nima Jordán tuj telex k'ij, ex 
ke rey cye aj Canaán, akeju ate' nikayin ttzi Nintz mar, tej cybinte tza'n tten otok 
tz'aj tzkij nima Jordán tu'n Kman tej matok in che ic'x ke aj Israel tuj, bi'x tzaj baj 
cyc'u'j ex minti' cynimarin cyib tu'n cyoc tzokpaj k'ojlel cyi'j aj Israel. 

2Tujtzun tk'ijlalil lu xi tma'n Kman te Josué cyja': Binchan baja junjun cchil abj 
ke, ex sircunsidarin baja juntl maj ke aj Israel. 

3E banttzun ke cchil tu'n Josué ex e baj t-sircunsidarin ke xinak aj Israel twi witz 
Aralot. 

4E baj t-sircunsidarin cycyakil xinak, porque akeju matok k'i'n cyipun tej cyetz 
tuj Ejipt otok che baj cyim tuj be tuj lugar tzkij tx'otx'. 

5Akeju e je'tz tuj Ejipt, cycyakil otok che baj sircunsidarit, pero akeju e itz'j tuj 
be te tibajxi tuj lugar tzkij tx'otx', na'nxtok cybaj sircunsidarin. 

6Tu'nju e bet aj Israel 40 abk'i tuj tzkij tx'otx', cyja'tzun cycyakil xinak k'i'n 
cyipun tej cyetz tuj Ejipt otok che baj cyim, tu'nju minti' xi cyniman tyol Kman. 
Cyja'tzun xi tma'n Kman jun yol axix toc, tu'n mi'n cyocx ke xjal lu tuj tx'otx' aju 
otok tzaj ttziyan cye cyxe'chel tu'n ttzaj tk'o'n cye aj Israel, aju tx'otx' lu k'inun 
tx'otx'xix ex tbanilxix. 

7Cyja'tzun e baj t-sircunsidarin Josué cycy'ajal ke xinak e cyim tuj tzkij tx'otx', 
akeju otok che oc tk'o'n Kman te cyxel cyman, porque na'nxtok cysircunsidarit 
te tjak'xi tu'nju ate'tok tuj cybe. 

8Tejtzun cybaj sircunsidarit cycyakil, e cyaj ten tuj campament tejxi cybanix. 

9Xitzun tma'n Kman te Josué cyja': Tu'nju sircunsisyón lu ma tz'el wi'ne 
cych'ixwiye, aju otok tzaj cyu'n ke aj Ejipt, chi Dios. Cyja'tzun, ax tbi lugar toc 
ja'lo, Gilgal*fn*. 

10Atzun e cub ten aj Israel tuj lugar Gilgal, ex tuj cyajlaj tajlal xjaw te kale, cub 
cyic'sa'n Xjan K'ij tuj chk'ajlaj tcub ttxlaj Jericó. 

11Tuj juntl k'ij e wa'n pan minti' t-samel tuj, e wa'n triw tx'ilsamaj ex e wa'n ti'j 
twitz awal in tzaj tk'o'n tx'otx' Canaán, 

12ex tujtzun juntl k'ij ya minti'tl tzaj tk'o'n Dios maná. Cyja'tzun, tuj abk'i lu e 
wa'n ke aj Israel ti'j twitz cyawal xjal aj Canaán. 

Tej toc tc'ulban tib Josué tuc'il nejenel cye t-soldad Kman 

13At jun k'ij tej attok Josué nikayin ttxlaj tnam Jericó o til lu jun xinak wa'l tcub 
twitz, tuc'ix jun spad k'i'n tu'n. Xi lak'e' Josué ex xi tkanin te: —¿Apeya kuc'ile ex 
ka aj k'oja ki'je? Xi ttzak'we'n xinak: 

14—Mya tuc'il jun c'loj ex mya tuc'il juntl c'loj. Ma chin ule tzalu, akine nejenel 
cye t-soldad Kman Dios, chi xinak. Cubtzun ẍmeje' Josué tejxi tpon tacl tibaj twitz 
twitz tx'otx', ex xi tkanin te: —Tat, ¿ti ctzajel tma'na weye, akine tmajena? 

15Atzunte nejenel cye t-soldad Kman tzaj ttzak'we'n: —K'imel t-xajbiya porque 
aju lugar jatum tcuba, xjante. Atzunte Josué xi tniman. 

Josué 6 

Aju tumel tza'n tten tu'n tcub ti'j tnam Jericó. 

1Otok che lamet ke tpwertil tnam Jericó tu'n cyclet xjal tuj cyk'ab aj Israel; mi jun 
xjal jacu bant tu'n tocx ex mi tu'n tetz tuj tnam. 

2Atzunte Kman tzaj tma'n te Josué: Ma che'x nk'o'ne ke xjal aj Jericó tuj cyk'abe, 
tuc'ix cyrey ex ke cysoldad, tu'n tcub cyi'j cyu'ne. 

3Ba'n tu'n cyk'on soldad jun welt ti'jele tnam jun maj tuj jun k'ij ocxi tjapun kak 
k'ij. 

4Wuk pal che bel nej twitz cax c'ubl nleye, ex teylex te junjun cxel ti'n jun tcach 
ẍne'l te chun. Tujtzun twukin k'ij, wuk maj che k'ole welt ti'j tnam, acux in che 
k'ajtzan ke pal ti'j tcach ẍne'l. 

5Octzun cybinteye tk'ajk'ajel twi chun mas nim tuj, bix che jawil sch'i'n cycyakil 
tnam xjal tu'n tcyakil cyipun, ex aju muro te tnam cbel xitj. Teylextzun te junjun 
xinak jikun tz'ocx tuj tnam, chi Kman. 

6E tzajtzun ttxco'n Josué ke pal ex xi tma'n cye cyja': Cyi'nxe cax c'ubl tley Kman, 
ex wuk pal cbel nej twitz cax cyuc'ix ke chun tcach ẍne'l k'i'n cyu'ne. 

7Ax icx xi tma'n Josué cye xjal: Cyxi'ye ex che k'one welt ti'jele tnam, atzun ke 
xinak banin cyten tu'n cyk'ojin, e cycub nej twitz cax c'ubl tley Kman, chi Josué. 

8Tcyakil o bant cyu'n ic tza'n o tma Josué. Wuk pal e cub nej twitz cax c'ubl tley 
Kman, nno'ctok wuk chun cyu'n ex lepchix t-xi' cax cyi'j. 

9Ke xinak banin cyten tu'n cyk'ojin, nejni ke cywitz ke pal, atzun ke mastl xjal 
lepchix cyxi' ti'j, acux in k'ajt chun cyuw wen cyu'n pal. 

10Ex xi tma'n Josué cye cycyakil xjal cyja': Mi'n che jaw sch'ine, mi'n che k'ajte ex 
mi'n cye yoline. Maxi che jawil sch'ine ocxi t-xi nma'ne cyeye. 

Tej tcub ti'j tnam Jericó 

11Xi tma'n Josué tu'n tic' k'i'n jun welt cax c'ubl tley Kman ti'jele tnam. Te tibajxi 
jlu e aj tuj campament, ex axtzun ja'wil ak'bil cye. 

12Te prim tuj juntl k'ij jaw we' Josué, ex atzun cye pal xi cyi'n cax c'ubl tley Kman. 

13Wuk pal nejni twitz cax c'ubl tley Kman minti' e k'ajen tu'n cybet, ex minti' 
k'ajen tu'n cyk'ajt tcach ẍne'l cyu'n. Ke xinak banin cyten tu'n cyk'ojin, nejni ke 
cywitz, atzun juntl c'loj e tzaj bet ma ti'jxi cax, acux in che k'ajt ke chun wen cyu'n 
ke pal. 

14Tuj juntl k'ij e ic' bet juntl welt ti'jele tnam ex e ajtl tuj campament. Ex iclex o 
bant cyu'n tuj kak k'ij. 

15Tujtzun twukin k'ij e jaw we' primxix wen tu'n cyic' bet ti'jele tnam, ic tza'n 
otok bant cyu'n nej, pero tuj k'ij lu, wuk maj e k'on welt ti'jele tnam. 

16Tejtzun toc cyk'ajtza'n pal chun twukin maj, xi tma'n Josué cye xjal: Cyjaw 
sch'ine cyuw wen, porque ma tzaj tk'o'n Kman tnam lu cyeye tu'n tcub ti'j cyu'ne. 

17Te jumajx cnajel tnam lu, tuc'ix tcyakilju at tuj, ic tza'n jun chojbil te Kman. 
O'cxte xu'j Rahab, aju jawni twitz cyuc'il xinak, mi'n naj cyuc'ix cycyakil keju ate' 
tuj tja, porque e cub tewan ke xjal e tzaj ksama'n que'yilte tnam lu. 

18Atzun cyeye, mi'n tz'oc cymaco'ne jun ti'xti at tuj tnam lu, ex mi'n txi cyi'ne, 
porque tcyakil il ti'j tu'n tnaj te jumajx ic tza'n jun chojbil te Kman; katzun ma txi 
cyi'ne, jaculo tzaj castiw cyibaj enter tnam xjal aj Israel ex jacu tzaj mya ba'n 
cyibaje. 

19Tcyakil k'an pwak ex sak pwak, tcyakil ti'xti k'an c'uxbil ttx'otx'il ex mastl 
c'uxbil, cxel k'ot te Kman ex cxel c'u't cyxol ke tk'inumabl, chi Josué cye xjal. 

20E jawtzun sch'in xjal cyuc'ix ke chun in che k'ajt cyu'n pal. Tej cybinte aj Israel 
tk'ajk'ajel cywi chun, e oc ten sch'il ex jaw tk'ajk'ajel cywi' cyuwxix wen, atzunju 
muro te tnam cub tilj. Teylex te junjun xinak, jikun ocx tuj tnam ex cub ti'j cyu'n. 

21E cubtzun byo'n tu'n spad ke xinak aj Jericó, cyuc'ix ke xu'j, ke cu'xun, cyuc'ix 
ke tij xjal, ax icx ke wacẍ, ke ẍne'l ex ke bur. Cycyakil e naj cyu'n te jumajx, te jun 
chojbil te Kman. 

22Xitzun tma'n Josué cye ke cabe xinak akeju otok che ul aj que'yilte tnam: 
Cyxi'ye tja xu'j jawni twitz cyuc'il xinak, ex cyi'metze ma chixin, cyuc'ix cycyakil 
keju ate' tuc'il, ic tza'n xi cytziyane te, chi Josué. 

23E ocxtzun ex etz cyi'n aju xu'j Rahab, tuc'ix tman ex ttxu', cyuc'ix ke terman ex 
cycyakil keju at cyxilen cyuc'il, ex e je'x cyi'n tu'n cyten tuj jun lugar segur ttxlaj 
cycampament aj Israel. 

24Octzun cyk'o'n aj Israel tk'ak'al tnam tuc'ix tcyakilju at tuj. O'cxcu sak pwak, 
k'an pwak, ex junjun ti'xti k'an c'uxbil cytx'otx'il ex mastl ti'xti c'uxbil ttx'otx'il, 
etz cyi'n ex xi cyc'u'n tuj c'ubl k'inumabl tuj tja Kman. 

25Atzunte xu'j Rahab aju jawni twitz cyuc'il xinak, cyuc'ix keju ate' tuj tja, e cyaj 
tclo'n Josué tu'n cyank'in tu'nju e cub tewan ke xjal e pon t-sama'n Josué 
que'yilte tnam Jericó. Atxixtzun tcyaj ank'in Rahab cyxol aj Israel, ex lu atx ja'lo. 

26Xitzun tcyuwsa'n Josué jun yol cyja': Tzajxwit tcastiw xjal tu'n Kman, alcyeju 
ma tz'oc ten ak'nal tu'n tjaw binchet juntl maj tnam Jericó. Oc tcub ke' simyent 
tu'n, bi'xwit cyim nej tcy'ajal, ex oc cyoc tk'o'n ke tlamel tnam, bi'xwit cyim 
mancbil tcy'ajal, chi Josué. 

27O tz'onin Kman ti'j Josué, ex aju tkanil ti'j pon baj tuj tcyakil lugar. 

Josué 7 

Aju il o tbincha Acán 

1Attok jun xinak cyxol tiyjil Judá Acán tbi, tcy'ajal Carmi, tal tchman Zabdi ex 
ttxca tchman Zera tzaj ti'n junjun ti'xti aju otok tma Dios bi'x tu'n tnaj, ex tu'n 
tlaj jlu cycyakil aj Israel e oc te at cyil twitz Kman. Cyja'tzun tzaj nimxix tk'oj 
Kman cyi'j aj Israel. 

Cub cyi'j aj Israel cyu'n xjal te tnam Hai 

2Xi t-sama'n Josué junjun xinak tuj tnam Jericó tu'n cypon tuj tnam Hai, aju tcub 
tuj tjawitz k'ij te Betel, nikayin ttxlaj tnam Bet-avén, tu'n tbaj cyque'yin lugar. E 
je'xtzun ke xinak ex baj cyque'yin tnam Hai, 

3ex tej cyul meltz'aj xi cyma'n te Josué: Mya il ti'j tu'n cyxi' cycyakil xjal tu'n cyoc 
tzokpaj ti'j tnam Hai, cabal ka ma txi' cab ex ka ox mil xinak tu'n ttzyet tnam lu. 
Mi'n txi t-sama'na cycyakil tnam xjal porque nic'xi cybaj xjal ate' tuj tnam lu, che 
chi. 

4Cyja'tzun, balo ox mil xinak aj Israel xi' tu'n cyoc tzokpaj ti'j tnam Hai, pero ake 
cub cyi'j cyu'n ke xjal te tnam Hai ex e bjel ok ke cyu'n; 

5cub cybyo'n balo 36 aj Israel ex e oc lpe'tl cyi'j mastl, tzyet-x max ttzi tpwertil 
tnam tejxi cypon max tuj lugar Sebarim tbi, ex tuj be in cu'tz cubl atzun cub cyi'j 
cyu'n. Tu'ntzun jlu tzaj baj cyc'u'j aj Israel ex el cyipun. 

6Atzunte Josué cyuc'ix ke cytijil xjal aj Israel, el cysbit'un cyxbalun cyi'j ex jax 
cyk'o'n kuk tuj cywi' te jun techal cybis, ex e cubtzun ẍmeje' twitz cax c'ubl tley 
Dios tejxi tpon tacl tibaj cywitz twitz tx'otx', ex cucx cyten icju tejxi toc kax. 

7Atzunte Josué xi tma'n cyja': —Nman Dios, ¿tiku'n tzaj tma'na tu'n cyic'tz tnam 
xjal tuj nima Jordán? Nokpetzun k'ol kibe tuj cyk'ab aj Amorrey ma ko ic'tze tu'n 
knaje cyu'n. Maslo ba'n nokwit ax xko cyaj tene jlajxi nima Jordán. 

8Nman Dios, ¿ti cbantel wu'ne ja'lo tu'nju ma che el ok aj Israel cywitz aj k'oj 
cyi'j? 

9Oc cybinte ke xjal aj Canaán jlu, ex oc cybinte cycyakil keju najl tuj lugar lu aju 
ma baj cyi'j aj Israel, che oquel tzokpaj cycyakil ki'je, milo jun keye cyjel ank'in 
ex mlaylo ko tzaj na'ntle. ¿Titzun cbantel tu'na ti'j tbiya ma'xix t-xilen? Chi Josué. 

10Tzajtzun tma'n Kman te Josué: —We'ctza, ¿ti nbaj teya nok mutzl tcuba twitz 
tx'otx'? 

11Ma che binchan aj Israel il, ex minti' ma japun cyu'n aju yol cyaj bant ti'j wu'ne 
cyuc'il. Ma tzaj cyi'n junjun ti'xti attok tu'n cynaj te jumajx, ma tzaj cyelk'a'n, ma 
che nic'an yol ex ma tz'ocx cyewan cyxol ke ti'xti at cye. 

12Tu'ntzun jlu mlay che cub we' aj Israel cywitz aj k'oj cyi'j, nok in che el ok 
cywitz aj k'oj, ex ja'lotzun ax ke aj Israel ba'n tu'n cynaj. Ka mi'n ma naj cyu'ne 
aju xi nma'ne cyeye tu'n bi'x tnaj, mlay chin tentle cyuc'ile. 

13We'ctza ex k'manxa cye tnam xjal tu'n tel cypa'n cyib ti'j tcyakil mya ba'n. 
K'manxa cye tu'n tbant cyten tu'n cyul yec'ul cyib nwitze nchi'j, porque akine 
Cyman ex Cydios aj Israel in chin k'mante jlu cye: Akeye aj Israel ma tzaj cyi'ne 
aju attok tu'n tnaj te jumajx, ex ka mi'n ma naj cyu'ne, ex ka mi'n ma tz'ex cyi'ne 
cyxole, mlay che we'ye cywitz aj k'oj cyi'je. 

14Bix che ule nchi'j yec'ul cyibe cycyakile tuj c'lojin cytene ic tza'nx cyiyjile, ex 
aju c'loj cyiyjile c'oquel nch'icune, teyletzun te junjun cpol tyec'un keju at cyxilen 
cyuc'il, ex aju c'oquel nch'icune, teyletzun te junjun cpol tyec'un ke xinak ate' tuj 
tja. 

15Ex atzunju k'ilte te aju attok tu'n tnaj, cbel patit cyuc'ix ke tc'wa'l ex tuc'ix 
tcyakilju at te, tu'nju ma tbincha jun mya ba'n cyi'j aj Israel, ex minti' ma japun 
tu'n aju yol cyaj bant ti'j wu'ne cyuc'il, chi Dios. 

Aju tcastiw Acán 

16Tuj juntl k'ij primxix jaw we' Josué, ex xi tma'n tu'n cypon ke xjal yec'ul cyib 
tuj c'lojin ic tza'nx cyiyjil. Atzunte Kman oc tch'icun ju c'loj tiyjil Judá. 

17Xitzun tma'n Josué tu'n cypon teyle junjun c'loj tiyjil Judá, ex atzunju c'loj tiyjil 
Zera oc ch'icun. Cyxoltzun ke c'loj tiyjil Zera oc ch'icun Zabdi cyuc'ix keju at t-
xilen tuc'il. 

18Tejtzun cypon lak'e' teyle junjun xinak at cyxilen tuc'il Zabdi, oc ch'icun Acán 
aju tcy'ajal Carmi, tal tchman Zabdi, ttxca tchman Zera ex tiyjil Judá te. 

19Xitzun tma'n Josué te Acán: —Aya ncy'ajal, nimsa'nctza tbi Kman aju Cydios aj 
Israel ex k'onxa nimbil te. K'mantza weye aju ma tbinchaya. Mi'n cub tewana 
nwitze. 

20Atzunte Acán xi ttzak'we'n: —Ax toc cxel nma'ne ma chin binchane il twitz 
Kman aju Cydios aj Israel, ex atzun jlu ma nbinchaye: 

21Cyxol ke ti'xti e etz ki'ne tuj tnam Jericó, o wile jun tbanil xbalun tzajni tuj 
Babilonia, tuc'ix cab syent sak pwak ex jun piẍ k'an pwak mas te jun libr talil. 
Tzaj nganiye cyi'j ke jlu, ex e cyaj wi'ne, o che cu'x nmaku'ne jatum tcubsa'n 
njaye, xbalun ja, ex aju pwak o cu'x nk'o'ne max t-xe'pun, chi Acán. 

22Xitzun t-sama'n Josué junjun xinak que'yilte tuj tja Acán, ex o cnet cyu'n tcyakil 
aju ewantok ma chixin, tuc'ix sak pwak tcu'x max t-xe'pun. 

23Tzajtzun cyi'n ex pon cyi'n twitz Josué ex cywitz aj Israel, ex cubtzun cyk'o'n 
twitz Kman. 

24Xitzun k'i'n Acán tuj chk'ajlaj Acor tbi, junx tuc'il sak pwak ex xbalun, tuc'ix jun 
piẍ k'an pwak, cyuc'ix ke tcy'ajal ex ke tme'jel, cyuc'ix ke twacẍ, ke tbur, ke t-
ẍne'l ex ju tja, xbalun ja, tuc'ix tcyakilju at te. 

25Xitzun tma'n Josué te: —¿Tiku'n ma tzaj ti'na mya ba'n kibaje? Ja'lotzun, tu'nx 
Kman cbel tz'ak mya ba'n tibaja, aju ma tzaj ti'na kibaje. Tej t-xi tma'n Josué icju, 
cycyakiltzun aj Israel e cub byonte te Acán tu'n abj, cyuc'ix ke tc'wa'l ex tcyakilju 
at te, ex cub cypatun. 

26Cyja'tzun o chewix tk'oj Kman cyi'j aj Israel. Te tibajxi cub cyk'o'n jun byuj abj 
cyibaj Acán, ex cucx ate' ke abj ja'lo, ex tu'ntzun jlu ax tbi lugar lu tocsa'n ja'lo, 
chk'ajlaj te Acor*fn*. 

Josué 8 

Tej tcub ti'j tnam Hai cyu'n aj Israel 

1Xi tma'n Kman te Josué cyja': Mi'n xoba ex mi'n tzaj baj tc'u'ja. K'inxa cycyakil 
ke t-soldadiya ex txi'ya k'ojlel ti'j tnam Hai, porque cxel nk'o'ne rey te tnam lu 
tuj tk'aba, cyuc'ix ke t-xjalil. Aju cytanmi tuc'ix cytx'otx' che oquel te cyeye. 

2Ic cbantel tu'na ti'j tnam Hai ex ti'j t-rey, ic tza'nx tbinchaya ti'j tnam Jericó ex 
ti'j t-rey; atzun ke ti'xti cyuc'ix cyalun xjal, ba'n tu'n toc te cyeye. Samanxa ke 
soldad tu'n cyten tuj ewaj ti'jxi tnam, chi Dios. 

3Banttzun tten Josué cyuc'il cycyakil ke t-soldad tu'n cyxi' k'ojlel ti'j tnam Hai. 
Jaw t-sc'o'n 30,000 xinak cyuw cyc'u'j tuj k'oj, ex konic'an e je'x t-sama'n, 

4ex xi tma'n cye: Chin cybintze, cyja' cyxi'ye ti'jxi tnam ex cyewanx cyibe nikayin 
ttxlaj; list che tene tu'ntzun cyoc tzokpaje ti'j. 

5Atzun weye cyuc'ix mastl xjal ko xel lak'e'ye ti'j tnam, ex octzun cyetz xjal te 
tnam lu tu'n cyoc tzokpaj ki'je, ko eleltzun oke cywitz ic tza'n baj jun maj. 

6Atzun cye che oquel lpe' ki'je oc kel oke ti'j tnam, porque oclo cyma: Ma che el 
ok juntl maj kwitz, che chilo. 

7Atzun cyeye bix che etz naje jatum cyewan cyibe ex cbel ti'j tnam cyu'ne, porque 
ate Kman Dios ctzajel k'onte cye tuj cyk'abe. 

8Ex oc ttzyet tnam cyu'ne, bix tz'oc cyk'o'ne tk'ak'al ic tza'nx ma tma Kman. 
Atzun orden lu ma txi nk'o'ne cyeye, chi Josué. 

9Xi tk'o'n Josué orden tu'n tcub be cyu'n; e je'xtzun ex xi cyewan cyib cyxol tnam 
Betel tuc'il Hai, tumlal telex k'ij te tnam Hai; atzunte Josué ax ex ak'bil te cyxol 
tnam xjal. 

10Tuj juntl k'ij, primxix jaw we' Josué ex ic' twitz cyi'j ke t-soldad, cubtzun nej 
cywitz junx cyuc'il ke cytijil xjal aj Israel, ex e je'xtzun tu'n cyoc tzokpaj ti'j tnam 
Hai. 

11Cycyakil ke xinak uc'in tu'n e pon lak'e' twitz tnam, atzun e cub ten tumlal 
tbank'ab k'ij te tnam, ex cyaj ten chk'ajlaj cyxol tuc'il tnam. 

12Otok txi tewan Josué jwe' mil xinak t-xol tnam Betel tuc'il tnam Hai, tumlal 
telex k'ij te tnam, 

13cyja'tzun, te cabe c'loj e ela ke soldad, jun c'loj xi cyewan cyib tumlal telex k'ij 
te tnam, ex juntl c'loj e cyaj ten cyuc'il tnam xjal tumlal tbank'ab k'ij te tnam. 
Atzunte Josué xi lak'e' max tuj tmij chk'ajlaj tuj konic'an lu. 

14Tejtzun ttil rey te tnam Hai jlu, jurattzun etz naj junx cyuc'il cycyakil ke t-
soldad, tu'n cyk'ojin cyi'j aj Israel tuj lugar max tibaj chk'ajlaj ttzi nima Jordán, 
ex minti'tok ba'n cyu'n ka ate'tok txkantl aj Israel cyewan cyib ti'jxi tnam. 

15Atzunte Josué cyuc'ix ke xinak ate' tuc'il, o cybincha mer ic tza'n otok che el ok 
cywitz aj Hai, cyja' e je'x ok tuj be in xi' tuj tzkij tx'otx', ex nok tten cyu'n. 

16Atzun cye soldad ate' tuj tnam Hai, o cyc'am orden tu'n cyoc lpe' cyi'j aj Israel, 
ex tejtzun cyxi lpe' ti'j Josué o cyaj ten tnam o'cx te, minti' soldad tuj. 

17Misicyer jun xinak aj Hai ex aj Betel miwt etz tu'n toc lpe' cyi'j aj Israel, ex tu'nju 
cyxilen lpe' cyi'j aj Israel, cyaj cate' tpwertil tnam cyu'n. 

18Tzajtzun tma'n Kman te Josué: Aju tlansa tzyu'n tu'n tk'aba chux yec'unxa 
tumlal tnam Hai, porque cxel nk'o'ne tuj tk'aba. Xitzun tyec'un Josué tlans aju 
tzyu'n tu'n tk'ab, tumlal tnam Hai, tu'ntzun ttzyet k'oj. 

19Jurattzun e etz keju cyewantok cyib, e je'x kelan jatum ta' tnam, cub ti'j cyu'n 
ex oc cyk'o'n tk'ak'al. 

20Tejtzun tajtz cyque'yin ke xinak aj Hai cyi'jxi, o cyil in jawtok sib tuj cytanmi. 
Ex ya minti'tl jatum tu'n cycolpaj, mi tuj jun pac' ex mi tuj juntl pac', porque ke 
aj Israel, akeju otok che je'x ok tuj tzkij tx'otx', e ajtz meltz'aj tu'n cyoc tzokpaj 
cyi'j. 

21Tejtzun ttil Josué ex cycyakil aj Israel otok cub ti'j tnam cyu'n keju cyewantok 
cyib ex otok tz'oc cyk'o'n tk'ak'al, e ajtztzun meltz'aj ex e oc tzokpaj cyi'j aj Hai. 

22Ex atzun keju otok tzyet tnam cyu'n, e etz tuj tnam tu'n cyoc tzokpaj cyi'j aj 
Hai; cyja'tzun, ke xjal aj Hai e cyaj ten cyxol cycabil c'loj aj Israel. E octzun tzokpaj 
ke aj Israel cyi'j aj Hai tejxi cycub baj cybyo'n cycyakil. 

23Nok o'cx aju rey te tnam Hai cyaj ank'in cyu'n, tzaj cytzyu'n ex xi cyi'n twitz 
Josué. 

24Tbajlenxitzun cybyo'n aj Israel cycyakil xjal aj Hai, akeju e je'x lpe' cyi'j tuj 
cojbil ex tuj tzkij tx'otx' e ajtzun meltz'aj juntl maj tuj tnam Hai, ex cub cybyo'n 
cycyakil keju ate'x tuj tnam. 

25Tuj k'ij lu e cyim cablaj mil xjal aj Hai, xinak ex xu'j, 

26porque cucxtok t-xi tyec'un Josué tlans cyi'j aj Hai, tu'n cyoc tzokpaj aj Israel 
cyi'j ocxi cycub baj cycyakil cyu'n. 

27Atzun ke alumaj oc te cye aj Israel, tuc'ix tcyakil ti'xti at tuj tnam, ic tza'nx otok 
tzaj tma'n Kman te Josué. 

28Cub tpatun Josué tnam Hai ex nok ttx'akan cyaj tk'o'n, tu'n cucx tcyaj ten te 
jumajx icju, ex ttenx ja'lo. 

29Atzunte rey te tnam Hai jaw yoban tu'n Josué ti'j jun tze' tu'n tten enter jun 
k'ij; ex tejtzun tex k'ij, xi tma'n Josué tu'n tcu'tz k'i'n t-ximlal rey twi tze', tu'n 
tcub k'o'n ttzi tpwertil tnam, ex tu'n tic'x buyba'n abj tibaj. Ex aju byuj abj lu cucx 
atx ja'lo. 

Jaw t-sch'i'n Josué tley Dios twi witz Ebal 

30Twi witz Ebal jaw tbincha'n Josué jun altar te Kman Dios, 

31ic tza'nx otok txi tma'n Moisés aju tmajen Kman cye aj Israel, jaw tbincha'n 
altar cyu'n abj mya xpe'lin cyi'j, ic tza'nx tz'ibamaj tuj tley Moisés. Xitzun cyk'o'n 
aj Israel ke oyaj patun in che cub tibaj altar, ex xi cyk'o'n ke chojbil te mojbabl 
tibil. 

32Cyi'jx ke abj te altar, ex cywitzx aj Israel, oc ttz'iban Josué aju tley Moisés otok 
cyaj tk'o'n cye. 

33Cycyakiltzun tnam xjal, tza'nx ke aj Israel, ax icx ke stranjer xjal, ex cycyakil 
cytijil xjal cyuc'ix keju at cyoclen ex ke jwes, e cub ten ke te tcabil pac' ttxlaj cax 
c'ubl tley Dios, cywitz ke pal aj Leví akeju k'ilte cax, tu'ntzun cycub cy'iwla'n 
tnam xjal aj Israel cyu'n ke pal; mij xjal e oc ten ti'j tc'u'j tal witz Gerizim, atzun 
mijtl e oc ten ti'j tc'u'j tal witz Ebal, ic tza'nx otok tma Moisés aju tmajen Kman. 

34Te tibajxi jaw t-sch'i'n Josué teyle junjun yol tz'iban tuj libro te ley, tza'nx ke 
yol in che yolin cyi'j cy'iwbil, ax icx ke yol in che yolin cyi'j mya ba'n tu'n ttzaj. 

35Minti' jun yol aju cyaj tma'n Moisés miwt jaw t-sch'i'n Josué cywitz cycyakil 
tnam xjal aj Israel, ex ajun ke xu'j e ten, cyuc'ix ke c'wa'l ex ke stranjer xjal ax 
najl cyxol. 

Josué 9 

Aju yol cyaj bant ti'j cyu'n aj Israel cyuc'il aj Gabaón 

1Ake rey cye aj Hetey, cye aj Amorrey, cye aj Canaán, cye aj Ferezey, cye aj Hevey 
ex cye aj Jebusey o cybi aju otok baj. (Akeju rey lu, atzun najlke tumlal telex k'ij 
te nima Jordán, cywi' ke witz, tuj chk'ajlaj, tuj tcyakil mlaj tx'otx' te Nintz mar ex 
max ponin baj cytx'otx' t-xe witz Líbano.) 

2O moje' cyyol cycyakil tu'n cyxi' k'ojlel ti'j Josué ex cyi'j aj Israel. 

3Atzun cye aj Hevey akeju najlke tuj tnam Gabaón, tej cybinte aju otok tbincha 
Josué ti'j tnam Jericó ex ti'j tnam Hai, 

4cub cyximan tu'n cyoc ten sbul ti'j Josué. Tzyettzun be cyu'n; oc cyk'o'n ttx'akan 
sac cyi'j ke cybur ex ke tz'u'm tcubil ta'l twitz uva ttx'akan ke ex xbukamaj ke; 

5ax icx oc cyk'o'n cyxbalun ex cyxajab ttx'akan wen ex xbukamaj ke, ex aju cywa 
xi cyi'n tuj cybe tx'i'l wen ex otok jlet lan cyi'j. 

6Tejtzun cypon tuj cycampament xjal tuj lugar Gilgal, xi cyma'n te Josué ex cye aj 
Israel: —Tzajni ko'ye tuj jun tx'otx' najchak. Cybinchame ti'j jun cyyole kuc'ile. 

7Xitzun cytzak'we'n ke aj Israel cye aj Hevey: —Yajtzun ka ax najl keye nikayin 
ki'je, ¿tza'ntzun tten tu'n tbant ti'j jun yol ku'ne cyuc'ile? 

8Atzun cye tzaj cyma'n te Josué: —Jacu ko oque te tmajena. Ex xi tkanin Josué 
cye: —¿Alcyetzun keye ex jatum tzajni keye? 

9Atzun cye tzaj cytzak'we'n: —Najchak tzajni ko'ye wen nok tu'nju ba'nxix tbinx 
tkanil o kbiye ti'j Dios aju Tdiosa. O kbiye tcyakilju o tbincha tuj Ejipt, 

10ex aju o tbincha cyi'j ke cabe rey cye aj Amorrey, akeju ate'tok jlajxi nima 
Jordán; ti'j Sehón aju rey te Hesbón, tuc'ix Og aju rey tuj tx'otx' Basán, aju najltok 
tuj tnam Astarot. 

11Cyja'tzun, akeju nejenel keye ex keju najl tuj ktx'otx'e tzaj cyma'n keye: Cyi'nx 
cywaye tuj cybeye ex cyxi'ye jatum ate' ke aj Israel, ex cymanxe cye: Kaje ko oque 
te cymajene, ex kaje tu'n tcyaj bant ti'j jun cyyole kuc'ile, che chi tzaj cyma'n. 

12Tej ketze jyolte cyeye, aju kwaye lu mek'mojxtok ta' tej ttzaj ki'ne, atzun ja'lo 
ma jlet lan ti'j ex puro tx'i'l ma tz'oc wen. 

13Ax icx ke tz'u'm lu, ac'ajx ke tej cycu'x knojsa'ne tu'n ta'l twitz uva, atzun ja'lo 
ttx'akan ke. Ax icx ma che tenba ke kxbalune ex ke kxajbiye, ma che baj tu'n tlaj 
najchak ma ko tzaje, che chi xjal aj Gabaón. 

14Atzun cye aj Israel xi cynic'be'n cywa aj Gabaón, pero minti' xi cykanin te Kman 
alcye tu'n cybinchante. 

15Banttzun ti'j jun yol tu'n Josué cyuc'il, tu'n mi'n tten k'oj cyxol, ex xi ttziyan tu'n 
mi'n cycub tbyo'n; ax icx ke mastl nejenel cyxol aj Israel xi cytziyan tu'n tbant 
icju. 

16Tbajlenxi ox k'ij o cybi aj Israel ka ake aj Gabaón ax najlke nikayin cytxlaj. 

17E je'xtzun ke aj Israel jyolte cye aj Gabaón, ex tujxi toxin k'ij e pon cyuj ke tnam 
jatum ate' ke, ex atzun ke tnam jlu: Gabaón, Cafira, Beerot ex Quiriat-jearim. 

18Ex minti' e cub byo'n ke cyu'n aj Israel, porque akeju nejenel cyxol otok txi 
cytziyan jun yol twitz Kman Dios tu'n mi'n tcub cybyo'n ke. Tu'ntzun jlu tzaj 
cyyol tnam xjal cyi'j ke nejenel ate' cyxol. 

19Atzun cye nejenel xi cyma'n cye: —Ma txi ktziyane jun yol twitz Kman Dios 
tu'n mi'n cycub kbyo'ne. Cyja'tzun ja'lo mlay kbinchaye jun ti'xti mya ba'n cyi'j. 

20Ba'n tu'n cycyaj ank'in ku'n, porque ka mi'n ma japun ku'n aju yol ma txi 
ktziyane, jaculo tzaj tk'oj Dios ki'j. 

21Xi cyma'n ke nejenel cye aj Israel tu'n mi'n cycub byo'n, nok o'cx e oc k'o'n te 
ikal si' ex te ikal a' tu'n tajben cye cycyakil tnam xjal. Cyja'tzun o japun aju yol xi 
cytziyan ke nejenel. 

22E tzajtzun ttxco'n Josué ke xjal aj Gabaón ex xi tkanin cye: —¿Tiku'n o ko cub 
cysbu'ne tu'nju o cymaye keye ka najchak otok che tzaje, ex axtok najl keye 
tzalu? 

23Tu'ntzun jlu cbel cycastiwoye ex che oquele te majen te jumajx. Che tx'emile 
si' ex che ikale a' tu'n tajben tuj tja Ndiose. 

24Atzun cye xi cytzak'we'n te Josué: —O kbinchaye icju porque tzaj nimxix 
kxobile cywitze; jaculo bant kcub cybyo'ne, ko chiye, porque o kbiye tkanil yol 
xi tma'n Kman aju Cydiose te Moisés aju tmajen, xi tma'n tu'n t-xi tk'o'n tcyakil 
tx'otx' lu te cyeye ex tu'n tcub cybyo'ne cycyakil xjal najl tzalu. 

25Lu ko'ye ato'ye tuj cyk'abe; cybinchame ki'je nok alcye ba'n tuj cywitze, che 
chi. 

26Cyja'tzun minti' xi tk'o'n Josué ambil cye aj Israel tu'n cynaj aj Gabaón cyu'n, 

27pero e oc tk'o'n tu'n cytx'emin si' ex tu'n cyikan a' tu'n tajben cye tnam xjal, ex 
tu'n tajben ti'j ak'untl ttxlaj altar te Kman tuj lugar cjawil t-sc'o'n. Ex axtzun 
cyak'un aj Gabaón in bant ja'lo. 

Josué 10 

ej tcub cyi'j aj Amorrey cyu'n aj Israel 

1Tzaj nim t-xobil Adonisedec aju rey te Jerusalén, tej tbinte otok cub ti'j tnam Hai 
tu'n Josué ex otok baj t-xitun tnam tuc'ix ju rey, ic tza'n otok tbincha ti'j tnam 

Jericó ex ti'j rey at tuj; ax icx otok tbi ka otok bant ti'j cyu'n aj Gabaón cyuc'il aj 
Israel tu'n mi'n cyk'ojin, ex axtzun otok che najan aj Gabaón cyxol aj Israel. 

2Cyja'tzun tzaj mastl t-xobil Adonisedec, porque aju tnam Gabaón ma' toclen ic 
tza'n ke mastl tnam, ex mas ma tij ic tza'n tnam Hai, ex ax najl rey tuj, ex ke xjal 
aj Gabaón at nim cyipun tu'n cyk'ojin. 

3Cyja'tzun xi t-sama'n Adonisedec ke xjal k'malte ke yol lu te Hoham aju rey te 
Hebrón, te Piream aju rey te Jarmut, te Jafía aju rey te Laquis, ex te Debir aju rey 
te Eglón: 

4Cytzaje onil wuc'ile tu'n kk'ojin cyi'j aj Gabaón, porque ma bant ti'j jun cyyol 
tuc'il Josué ex cyuc'il aj Israel, chi Adonisedec. 

5Bajtzun cychmon cyib ke jwe' rey cye aj Amorrey, ex atzun ke jlu: Aju rey in 
cawin tuj Jerusalén, aju rey in cawin tuj Hebrón, aju rey in cawin tuj Jarmut, aju 
rey in cawin tuj Laquis ex aju rey in cawin tuj Eglón; cub be cyu'n cyuc'ix ke 
cysoldad, ex e cub ten ttxlaj tnam Gabaón tu'n cyk'ojin ti'j. 

6Atzun cye aj Gabaón xi cysama'n tkanil tuc'il Josué max tuj Gilgal, jatum otok 
che cub ten aj Israel, che chi cyja': Mi'n cub t-xc'ayin tiba tu'n ttzaja onil keye, 
ako'ye ajbel teya. Ttzaj naja onil ki'je te colol keye, porque ma baj cychmon cyib 
cycyakil ke rey cye aj Amorrey, akeju najl tuj tiwitz tx'otx', tu'n cyk'ojin ki'je. 

7Etztzun Josué tuj Gilgal cyuc'ix ke t-soldad cyuw cyc'u'j tuj k'oj. 

8Atzunte Kman tzaj tma'n te: Mi'n xoba cywitz porque che xel nk'o'ne tuj tk'aba, 
ex mi jun ctel tipun tu'n toc tzokpaj ti'ja, chi Kman. 

9Etztzun Josué tuj Gilgal, e bet tuj enter konic'an tu'n cypon jatum ate' ke aj 
Amorrey, ex nok minaben e oc tzokpaj cyi'j. 

10Bi'x e jaw sec'paj ke aj Amorrey cywitz aj Israel tu'n Kman, cyja'tzun e cub 
nimcu aj k'oj cyu'n aj Israel tuj Gabaón, ex te tibajxi jlu e je'x lpe' cyi'j mastl tuj 
be in xi' tuj tnam Bet-horón, ex cucx e cub ke aj Amorrey cyu'n tuj be tejxi cypon 
max tuj tnam Azeca ex tuj tnam Maceda. 

11Tej cycu'x aj Amorrey twitz cubl te lugar Bet-horón in che oktok cywitz aj 
Israel, tzaj t-xo'n Kman txkan sakbakun cyibaj, nmak ke wen ic tza'n abj, ex mas 
nim aj Amorrey e cyim tu'n sakbakun cywitz keju e cyim tu'n spad cyu'n aj Israel. 

12Tej cyxi k'o'n aj Amorrey tuj cyk'ab aj Israel tu'n Kman, xi tma'n Josué cywitz 
tnam xjal cyja': Ax we'ya k'ij tibaj tnam Gabaón; ex ax we'ya xjaw tibaj chk'ajlaj 
Ajalón, chi Josué. 

13Axtzun o we' k'ij ex xjaw, minti' e bet tejxi tcub cyi'j aj k'oj cyu'n aj Israel. A jlu 
tz'iban tuj libro cyaj ttz'iban Jaser. Aju k'ij ax o we' tmijil cya'j, balo chixmi te jun 
k'ijcu minti' ex k'ij. 

14Na'nxtok tbaj jun maj icju, ex na'nx tbaj juntl maj icju, ic tza'n o baj tej t-xi 
tniman Kman tyol jun xinak, porque acu Kman o tz'onin cye aj Israel tuj k'oj lu. 

15Te tibajxi jlu ajtztzun Josué cyuc'ix aj Israel tu'n cypon tuj campament tuj 
Gilgal. 

16Atzun ke jwe' rey e je'l ok ex xi cyewan cyib tuj jun toy' jul tuj Maceda. 

17Pero mas yajxi e cnet tuj toy' jul lu, ex pon tkanil tuc'il Josué. 

18Cyja'tzun xi tma'n Josué cye: Cytolinxe ke matij abj tu'n cypon ttzi toy' jul, 
cymaksin oque, ex cyk'on cube ke xk'ukil ttzi' tu'ntzun toc cycwentin. 

19Atzun cye mastl soldad xi tma'n Josué: Mi'n ax che cub tene tzalu. Cyxi'ye k'ol 
welt ttzal cyi'j aj k'oj ex cyoc tzokpaje cyi'j. Mi'n txi cyk'o'ne ambil cye tu'n cyaj 
meltz'aj tuj cytanmi, porque ma che tzaj k'o'n tuj cyk'abe tu'n Kman Dios, chi 
Josué. 

20Cub cyi'j aj Amorrey tu'n Josué ex cyu'n aj Israel. Nimxix xjal e cub cybyo'n, 
atzun junjuntl aj Amorrey e cyaj ank'in e je'x clol cyib cyuj cytanmi toc muro cyi'j. 

21Atzun cye aj Israel tuj txubtxaj e ajtz meltz'aj ex minti' jun o baj cyi'j, e ul tuj 
cycampament tcub ttxlaj Maceda jatum ta'tok Josué, ex mi jun o yolin mya ba'n 
cyi'j aj Israel. 

22Xitzun tma'n Josué cye: Cyjako'n ela ttzi toy' jul ex cyi'n etze ke jwe' rey. 

23Cybinchatzun aj Israel icju ex e je'tz cyi'n ke rey tuj toy' jul; etz cyi'n rey te 
Jerusalén, rey te Hebrón, rey te Jarmut, rey te Laquis, tuc'ix rey te Eglón. 

24Tejtzun cyul k'i'n twitz Josué, e tzajtzun ttxco'n Josué cycyakil ke xinak aj 
Israel, ex xi tma'n cye ke nejenel cye soldad akeju ate' tuc'il: Che lak'etze ex che 
we'cuye tibaj cykul ke rey lu. Atzun cye nejenel o cybincha icju, 

25ex xi tma'n Josué cye: Mi'n che xobe ex mi'n baj cyc'u'je; nok o'cx tenx cyipune 
ex cyuwx cyc'u'je, porque ax jlu cbantel tu'n Kman cyi'j cycyakil aj k'oj cyi'je. 

26Te tibajxi e cub tbyo'n Josué ke rey lu, ex xi tma'n tu'n cyjaw yoban junjun ti'j 
junjun wi' tze', ex ax cyojxsa'n tejxi toc kax. 

27Tejtzun ch'ixtok tex k'ij xi tma'n Josué tu'n cycu'tz k'i'n cywi' ke tze', ex tu'n 
cyocx k'ot tujx toy' jul jatum cyewantok cyib. Ex octzun cymaksi'n ttzi toy' jul 
tu'n junjun matij abj, ex ax ate' ke abj lu ja'lo. 

Cub cyi'j txkantl tnam cyu'n aj Israel 

28Tujx k'ij lu cub ti'j tnam Maceda tu'n Josué ex bi'x naj tu'n te jumajx; e cub 
tbyo'n tu'n spad cycyakil ke xjal najlke tuj tnam lu, ex mi jun cyaj ank'in tu'n. Ic 
o tbincha ti'j rey tuj tnam Maceda ic tza'nx o tbincha ti'j rey tuj tnam Jericó. 

29Cyic'lenxitzun Josué cyuc'ix ke aj Israel tuj tnam Maceda, e pon tuj tnam Libna 
ex e oc tzokpaj ti'j. 

30Ax icx xi tk'o'n Kman tnam lu tuj tk'ab, tuc'ix ju rey at tuj. Cub tbyo'n cycyakil 
xjal tu'n spad, mi jun cyaj ank'in tu'n, ex o tbincha ti'j rey tuj tnam Libna ic tza'nx 
o tbincha ti'j rey tuj tnam Jericó. 

31Cyic'lenxi Josué cyuc'ix ke aj Israel tuj tnam Libna, e pon tuj tnam Laquis, atzun 
e cub ten twitz tnam ex e oc tzokpaj ti'j. 

32Tujtzun tcabin k'ij tzaj tk'o'n Kman tnam Laquis tuj cyk'ab, ex cubtzun cybyo'n 
ke aj Israel cycyakil xjal tu'n spad akeju najlke tuj tnam lu, ic tza'nx otok tenba 
tnam Libna. 

33Atzunte Horam aju rey te tnam Gezer o tzaj cyuc'ix ke t-soldad colil ti'j tnam 
Laquis, pero bi'x o naj rey cyuc'ix ke t-soldad tu'n Josué, ex mi jun xjal cyaj ank'in 
tu'n. 

34Cyic'lenxi Josué cyuc'ix ke aj Israel tuj tnam Laquis, e pon tuj tnam Eglón, ex 
atzun e cub ten twitz tnam ex e oc tzokpaj ti'j. 

35Tujx k'ij lu cub ti'j tnam cyu'n ex cub cybyo'n cycyakil xjal tu'n spad; akeju najl 
tuj tnam bi'x e cub baj cyu'n te jumajx, ic tza'nx otok che tenba ke xjal tuj tnam 
Laquis. 

36Cyic'lenxi tuj tnam Eglón e pon tuj tnam Hebrón, ex e oc tzokpaj ti'j. 

37Tejtzun tcub ti'j tnam cyu'n, bi'x cub cyxitun te jumajx ex cub cybyo'n tu'n spad 
aju rey cyuc'ix cycyakil xjal najlke tuj tnam lu, ax icx e cub cybyo'n ke xjal najlke 
cyuj ke tnam cyvesin cyib tuc'il, ic tza'nx otok cybincha ti'j tnam Eglón. 

38Cyic'lenxi Josué cyuc'ix ke aj Israel tuj tnam Hebrón, e pon tuj tnam Debir ex e 
oc tzokpaj ti'j, 

39cub cybyo'n tu'n spad aju rey at tuj tnam, cyuc'ix ke xjal najlke cyuj ke tnam 
cyvesin cyib tuc'il. Mi jun xjal najl tuj tnam Debir o cyaj ank'in; cycyakil e baj naj 
cyu'n, ic tza'nx otok cybincha ti'j tnam Hebrón, ti'j tnam Libna ex cyi'j ke cyrey. 

40Cyja'tzun tten o tzyet tcyakil tx'otx' lu tu'n Josué. E cub ke rey tu'n, akeju ate' 
tuj tiwitz tx'otx', keju ate' tuj tx'otx' Néguev, keju ate' tuj chk'ajlaj ex keju ate' 
tc'u'j witz. Tcyakil cub t-xitun ex cycyakil xjal e cub tbyo'n; mi jun cyaj ank'in 
tu'n ic tza'n otok tma Kman Dios te. 

41-42Bi'x e cub tbyo'n Josué cycyakil ke rey ex tzyet tcyakil cytx'otx' tu'n, tzajx ke' 
max tuj Cades-barnea tejxi tpon baj max tuj Gaza, ex tcyakil tx'otx' Gosén tejxi 
tpon baj tuj tnam Gabaón, porque ate Kman Dios o tz'onin cyi'j tuj k'oj. 

43Te tibajxi jlu ajtz Josué cyuc'ix cycyakil aj Israel tu'n cyul tuj campament tuj 
Gilgal. 

Josué 11 

Cub ti'j Jabín tu'n Josué, cyuc'ix mastl rey mojl cyyol tuc'il 

1Tej tbinte Jabín aju rey te tnam Hazor tcyakilju otok baj, xi t-sama'n ke t-sanjel 
tu'n tbant ti'j jun cyyol tuc'il Jobab aju rey te tnam Madón, ex cyuc'il ke rey te 
tnam Simrón ex te tnam Acsaf, 

2cyuc'il cycyakil ke rey ate' tuj tiwitz tx'otx' tuj tbank'ab k'ij, cyuc'il keju ate' tuj 
chk'ajlaj ttzi nima Jordán ex tjak' lagun Cineret, cyuc'il keju ate' tuj chk'ajlaj, ex 
cyuc'il keju ate' tuj tx'otx' tuj telex k'ij tumlal tnam Dor, 

3cyuc'il ke aj Canaán tumlal tjawitz k'ij ex telex k'ij, cyuc'il aj Amorrey, aj Hetey, 
aj Ferezey, aj Jebusey akeju ate' cywi witz, ex ke aj Hevey akeju ate' t-xe witz 
Hermón tuj tx'otx' Mizpa. 

4Cycyakiltzun ke rey lu e tzaj, cyuc'ix ke cysoldad, cyuc'ix nimxix chej k'i'n cyu'n 
ex cyuc'ix ke carwaj in che ajben tuj k'oj. Nimxix cyajlal ke soldad, minti' o bant 
cyajlanjtz, ic cyajlal ic tza'n ttxa tza'n at ttzi mar. 

5Cycyakil ke jlu o bant ti'j jun cyyol, ex atzun baj cychmon cyib ttzi a' Merom 
tu'ntzun cyoc tzokpaj cyi'j aj Israel. 

6Atzunte Kman tzaj tma'n te Josué: Mi'n xoba cywitz. Wu'ne che bel tz'ak tuj 
cyk'abe tlokju nchi'j ex che bel cybyo'ne cycyakil. Atzun teya bix baj tkesina 
tbotx'il cykan ke cychej, ex bix tz'oc tk'o'na cyk'ak'al ke carwaj in che ajben tuj 
k'oj. 

7Atzunte Josué cyuc'ix cycyakil ke t-soldad nok minaben e oc tzokpaj cyi'j ttzi a' 
Merom. 

8Ate Kman xi k'onte cye tuj cyk'ab aj Israel, e oc tzokpaj cyi'j ex e je'x lpe' cyi'j 
tejxi cypon tuj nintz tnam Sidón ex tuj lugar Misrefot-maim, ex atzun tuj tumlal 
tjawitz k'ij e pon max tuj tchk'ajlajil tx'otx' Mizpa. Misicyer jun cye ke xjal lu o 
cyaj ank'in. 

9O japun tu'n Josué ic tza'nx otok tma Kman te, baj tkesin tbotx'il cykan cychej 
ke aj k'oj, ex e baj tpatun ke cycarwaj in che ajben tuj k'oj. 

10Te tibajxi ajtz meltz'aj Josué ex cub ti'j tnam Hazor tu'n. Aju tnam lu mas at 
toclen cywitz mastl tnam. Ex cub tbyo'n Josué aju rey at tuj tnam, 

11cyuc'ix cycyakil ke xjal najlke tuj tnam. Tcyakil o naj cyu'n te jumajx ex cub 
cypatun tnam. 

12Ax icx o tbincha Josué cyi'j mastl tnam akeju otok moje' cyyol tuc'il Hazor; e 
tzyet tu'n ex e cub tbyo'n ke rey ate' cyuj, ex e cub t-xitun te jumajx ic tza'nx otok 
cyaj tma'n Moisés aju tmajen Kman. 

13Pero minti' cub cypatun ke aj Israel ke tnam binchamaj cyibaj cytx'akan tnam 
cywi' tal witz, o'cxcu tnam Hazor cub cypatun. 

14Cub cybyo'n tu'n spad cycyakil ke xjal najlke cyuj ke tnam lu, misicyer jun xjal 
o cyaj ank'in. Atzun ke alumaj, cyuc'ix cycyakil ti'xti at cyuj ke tnam lu, tzaj cyi'n 
tu'n toc te cye. 

O japun tu'n Josué ke orden cyaj tma'n Moisés te 

15Ate Kman xi k'onte ke orden te Moisés, ex atzunte Moisés xi k'onte te Josué, ex 
tcyakil o japun tu'n Josué; misicyer jun yol cyaj naj tu'n ti'j tcyakilju otok tzaj 
tma'n Kman te Moisés. 

16O che tzyet cycyakil lugar lu tu'n Josué: Aju tiwitz tx'otx', tcyakil tx'otx' Néguev, 
tcyakil tx'otx' Gosén, tuc'ix tx'otx' tibaj mlaj ex chk'ajlaj ttzi nima Jordán, tuc'ix 
tcyakil tiwitz tx'otx' ex ke chk'ajlaj cye aj Israel. 

17Tzajnix ke' jatum ta' witz Halac nikayin ttxlaj lugar Seir, ex max tuj ju lugar 
Baal-gad aju tcubsa'n tuj chk'ajlaj Líbano t-xe witz Hermón; e tzyet ke rey te 
tx'otx' lu tu'n Josué ex e cub tbyo'n cycyakil, 

18ex nim tyemp o k'ojin Josué cyuc'il ke rey lu. 

19Nok junx tnam o bant ti'j cyyol cyuc'il aj Israel; atzun ke xjal aj Hevey akeju najl 
tuj tnam Gabaón. Cycyakil mastl tnam oc k'oj cyi'j ex e tzyet, 

20porque ate Kman cub cyuwsante cyanmi ke aj k'oj tu'n tjaw cyi'n cyib cyi'j aj 
Israel, tu'ntzun cynaj te jumajx cyu'n aj Israel, ex tu'n mi'n ttzaj tz'e'y cyc'u'j aj 
Israel cyi'j, ic tza'nx otok tma Kman te Moisés. 

21Ax tuj tyemp lu cub cyi'j cycyakil aj Anac tu'n Josué, akeju najl twi witz Hebrón, 
tuj tnam Debir, tuj tnam Anab ex tuj tcyakil tiwitz tx'otx' te Judá ex te Israel. Bi'x 
e naj tu'n ex cub t-xitun ke cytanmi. 

22Cyja'tzun misicyer jun tiyjil nintz xjal Anac cyaj ank'in tuj tcyakil tx'otx' cye aj 
Israel. O'cx e cyaj ten ke tiyjil Anac tuj tnam Gaza, tuj tnam Gat ex tuj tnam Asdod. 

23Cyja'tzun o tzyet tcyakil tx'otx' tu'n Josué ic tza'nx otok tma Kman te Moisés. 
Ax icx cub t-sipan Josué tx'otx' cyxol cyiyjil aj Israel tu'ntzun toc te cyetzbil. Te 
tibajxi jlu we' k'oj ex e cyaj ten tnam xjal tuj txubtxaj. 

Josué 12 

Aju tajlal cyi'j ke rey cub cyi'j tu'n Moisés 

1Atzun ke rey lu cub cyi'j cyu'n aj Israel tuj tjawitz k'ij te nima Jordán, ex aju 
tx'otx' tzyet cyu'n tzajx ke' ttzi tk'ab xak Arnón ex pon baj max twi witz Hermón, 
tuc'ix tcyakil chk'ajlaj ttzi nima Jordán tuj tjawitz k'ij. 

2Cub ti'j Sehón cyu'n, aju rey cye aj Amorrey, aju najl tuj tnam Hesbón. Aju 
tcawbil atzun tzajni ke' tuj tnam Aroer ttzi tk'ab xak Arnón, tuj tmij chk'ajlaj, ex 
ponin baj max ttzi tk'ab xak Jaboc, jatum xi'yni ke' cytx'otx' aj Amón, ex ka mijcu 
tx'otx' Galaad. 

3Ax icx in cawintok tuj chk'ajlaj tuj tjawitz k'ij ttzi nima Jordán, tzajni ke' ttzi 
lagun Cineret ex ponin baj max ttzi mar at nim atz'an tuj tuj chk'a'jlaj Arabá, 
tumlal tnam Bet-jesimot, ex ponin baj tumlal tnayaj k'ij t-xe witz Pisga tbi. 

4Ex cub ti'j Og cyu'n, aju rey te Basán, jun mancbil cyiyjil aj Refait, atzun najl tuj 
tnam Astarot ex tuj tnam Edrei. 

5Aju tcawbil, atzun tzajni ke' twi witz Hermón ex tuj tnam Salca, ex xi'yin tuj 
tcyakil tx'otx' Basán, ponin baj tuj tmojonil tnam Gesur ex tnam Maaca, max tuj 
tmij tx'otx' Galaad, aju tetok Sehón aju rey te Hesbón. 

6Tu'n Moisés ex cyu'n aj Israel cub cyi'j ke rey lu, ex atzunte Moisés aju tmajen 
Dios xi k'onte tx'otx' lu cye ke tiyjil Rubén, cye ke tiyjil Gad ex cye mij tiyjil 
Manasés. 

Aju tajlal cyi'j ke rey cub cyi'j tu'n Josué 

7Atzun ke rey lu, akeju cub cyi'j tu'n Josué ex cyu'n aj Israel tuj tx'otx' tuj telex 
k'ij te nima Jordán. Aju tx'otx' lu atzun in tzaj ke' tuj lugar Baal-gad aju at tuj 
chk'ajlaj Líbano, ex in pon baj twi witz Halac nikayin ttxlaj lugar Seir. Atzunte 
Josué cub sipante cytx'otx' ke rey lu cyxol cyiyjil aj Israel ex xi tk'o'n te cyetzbil 
te jumajx. 

8Aju tx'otx' tiwitz tx'otx', tuc'ix tx'otx' chk'ajlaj, tuc'ix chk'ajlaj tcub ttzi nima 
Jordán, tuc'ix tx'otx' tc'u'j witz, tuc'ix tzkij tx'otx' ex tuc'ix lugar Néguev tbi, akeju 
tx'otx' lu cyetok aj Hetey, aj Amorrey, aj Canaán, aj Ferezey, aj Hevey ex aj 
Jebusey. 

9Akeju rey cub cyi'j cyu'n, atzun ke jlu: aju rey te tnam Jericó, aju rey te tnam Hai, 
aju tnam lu nikayin ta' ti'j Bet-el, 

10aju rey te tnam Jerusalén, aju rey te tnam Hebrón, 

11aju rey te tnam Jarmut, aju rey te tnam Laquis, 

12aju rey te tnam Eglón, aju rey te tnam Gezer, 

13aju rey te tnam Debir, aju rey te tnam Geder, 

14aju rey te tnam Horma, aju rey te tnam Arad, 

15aju rey te tnam Libna, aju rey te tnam Adulam, 

16aju rey te tnam Maceda, aju rey te tnam Bet-el, 

17aju rey te tnam Tapúa, aju rey te tnam Hefer, 

18aju rey te tnam Afec, aju rey te tnam Sarón, 

19aju rey te tnam Madón, aju rey te tnam Hazor, 

20aju rey te tnam Simron-merón, aju rey te tnam Acsaf, 

21aju rey te tnam Taanac, aju rey te tnam Meguido, 

22aju rey te tnam Cedes, aju rey te tnam Jocneam tcub t-xe witz Carmelo, 

23aju rey te tnam Dor tuj tx'otx' Dor, aju rey te tnam Goim tuj tx'otx' Gilgal, 

24ex aju rey te tnam Tirsa. Tu'n tcyakilx 31 cybaj rey. 

Josué 13 

Aju tx'otx' na'nxtok ttzyet cyu'n aj Israel 

1Tej ttijin Josué tzaj tma'n Kman te: Ma tijina ex atx nim tx'otx' na'nx ttzyet. 

2Ex atzun ke tx'otx' na'nx ttzyet cyu'ne jlu: Tcyakil cytx'otx' aj Filistey ex cytx'otx' 
aj Gesurey, 

3xi'yin ke' ttzi nima Sihor tuj tumlal tjawitz k'ij te Ejipt, ex ponin baj max tuj 
tmojonil tnam Ecrón tuj tbank'ab k'ij, aju cytx'otx' aj Canaán; ex tuj tx'otx' lu at 
jwe' nejenel aj Filistey, nejenel ke cyuj ke tnam lu: Gaza, Asdod, Ascalón, Gat ex 
Ecrón. Ax icx na'nx ttzyet tx'otx' cye aj Avey 

4tuj tumlal tnayaj k'ij, ex tcyakil cytx'otx' aj Canaán xi'yinx cyuj tnam cye aj Sidón 
ex ponin baj max tuj lugar Afec tbi, tuj tmojonil cytx'otx' aj Amorrey. 

5Na'nx ttzyet cytx'otx' aj Giblit ex tcyakil tx'otx' Líbano tuj tumlal tjawitz k'ij, 
xi'yinx tuj Baal-gad t-xe witz Hermón ex ponin baj max ttxlaj tnam Hamat. 

6Che elex nlajo'ne cywitz aj Israel ke xjal aj Sidón ex cycyakil keju najlke cyuj 
tiwitz tx'otx', tzajnix twi witz Líbano ex ponin baj max tuj lugar Misrefot-maim. 
Atzun teya, sipan cuba tx'otx' ex k'onxa te cyetzbil aj Israel ic tza'nx o txi nma'ne 
teya. 

7Sipan cuba tx'otx' cyxol belaj c'loj cyiyjil aj Israel cyuc'ix mijtl tiyjil Manasés. 

Aju cytx'otx' ke tiyjil Manasés, Rubén ex Gad 

8Ke tiyjil Rubén ex ke tiyjil Gad, cyuc'ix mij tiyjil Manasés o cyc'am cyetzbil tej t-
xi tk'o'n Moisés cytx'otx' tuj tumlal tjawitz k'ij te nima Jordán. 

9Aju tx'otx' oc te cyetzbil, xi'yinx ke' tuj tnam Aroer aju tcub ttzi tk'ab xak Arnón, 
tuc'ixju tnam tcub tuj tmij chk'ajlaj, ex tcyakil chk'ajlaj te tnam Medeba, ponin 
baj max jatum ta' tnam Dibón, 

10cyuc'ix cycyakil tnam te Sehón aju rey cye aj Amorrey, aju in cawintok tuj tnam 
Hesbón, ex ponin baj max ti'j tmojonil cytx'otx' aj Amón. 

11Ax icx oc te cye aju tx'otx' Galaad, tuc'ix cytx'otx' aj Gesurey, tuc'ix cytx'otx' aj 
Maaca, tuc'ix witz Hermón, tuc'ix tcyakil tx'otx' Basán, ponin baj max tuj tnam 
Salca, 

12ex tuc'ix tcyakil tx'otx' tcyajsa'ntok tjak' tcawbil Og aju rey te Basán, aju 
mancbil cyiyjil aj Refait ex in cawintok tuj tnam Astarot ex tuj tnam Edrei. Otok 
cub cyi'j cycyakil jlu tu'n Moisés ex otok che ex tlajo'n tuj lugar lu. 

13Atzun ke xjal aj Gesur ex aj Maaca minti' e je'x lajo'n tuj tx'otx' lu, nok o'cx ax e 
cyaj ten tu'n cynajan cyxol aj Israel ex ax ate' ja'lo. 

14Minti' xi tk'o'n Moisés cyetzbil tiyjil Leví, porque te cye tu'n cyoc ke oyaj in che 
cub patit te jun nimbil te Kman Dios, ic tza'nx otok tma Kman cye. 

15Cub t-sipan Moisés tx'otx' cyxol tiyjil Rubén ic tza'nx cybaj junjun c'loj cyiyjil. 

16Cyja'tzun, aju cytx'otx' tzaj ke' max tuj tnam Aroer ttzi tk'ab xak Arnón, jawnix 
tuj tnam tcub tuj tmij chk'ajlaj ex jawnix tuj tnam Medeba, 

17ex pon baj max tuj tnam Hesbón ex cyuj cycyakil tnam ate' tuj chk'ajlaj, ex 
atzun ke tnam jlu: Dibón, Bamot-baal, Bet-baal-meón, 

18Jahaza, Cademot, Mefaat, 

19Quiriataim, Sibma, Zaret-sahar aju tcubsa'n twi tal witz tuj chk'ajlaj, 

20Bet-peor, Bet-jesimot, tuc'ixju tx'otx' toc tc'u'j witz Pisga, 

21ke tnam ate' tuj chk'ajlaj ex tcyakil tx'otx' jatum otok cawin Sehón aju rey cye 
aj Amorrey, aju najltok tuj tnam Hesbón. Tu'n Moisés otok cub ti'j Sehón ex cyi'j 
ke nejenel cye aj Madián, akeju in che ajbentok te Sehón, ex atzun ke jlu: Evi, 
Requem, Zur, Hur, ex Reba. 

22Ax icx cub cybyo'n aj Israel Balaam aju ba'n k'ijin, aju tcy'ajal Beor, ex nimcu 
mastl. 

23Aju cytx'otx' ke tiyjil Rubén aju cub sipan cyxol ic tza'nx cyajlal junjun c'loj 
cyiyjil, atzun cycyakil ke tnam lu, cyuc'ix ke cy-aldey, ex ponin baj max ttzi nima 
Jordán. 

24Ax icx cub t-sipan Moisés tx'otx' cyxol ke tiyjil Gad ic tza'nx cyajlal junjun c'loj 
cyiyjil. 

25Aju tnam Jazer cyuc'ix cycyakil tnam ate' tuj Galaad oc te cye, tuc'ix mij 
cytx'otx' aj Amón, ponin baj max jatum ta' tnam Aroer aju tcubsa'n twitz tnam 
Rabá, 

26tuc'ix tx'otx' tcubsa'n t-xol tnam Hesbón, tuc'il tnam Ramat-mizpa, tuc'ix tnam 
Betonim ex tuc'ix tx'otx' tcubsa'n t-xol tnam Mahanaim tuc'il tmojonil tnam 
Debir. 

27Atzun ke tnam ate' tuj chk'ajlaj akeju e oc te cye, atzun ke jlu: Bet-aram, Bet-
nimra, Sucot ex Zafón; akeju ate'tok tjak' tcawbil Sehón aju rey te Hesbón. 
Cyja'tzun aju cytx'otx' aj Gad xi'ynix tuj tjawitz k'ij te nima Jordán, ponin baj max 
ttzi lagun Cineret. 

28Atzun ke tnam lu cyuc'ix ke cy-aldey ate' cyi'jele e oc te cye ke tiyjil Gad, ic 
tza'nx cyajlal junjun c'loj cyiyjil. 

29Ax icx xi tk'o'n Moisés cytx'otx' mij tiyjil Manasés; cub t-sipan ic tza'n cyajlal 
junjun c'loj cyiyjil. 

30Oc te cye tcyakil tx'otx' tzyu'ntok tu'n Og aju rey te Basán, tcyakil tx'otx' xi'ynix 
jatum ta' tnam Mahanaim, cyuc'ix 60 tnam otok cub cyi'j tu'n Jair, 

31tuc'ix mij tx'otx' Galaad, cyuc'ix ke tnam Astarot ex Edrei jatum in cawintok Og 
aju rey te Basán. Tcyakil jlu oc cye mij tiyjil Maquir aju tcy'ajal Manasés, ic tza'n 
cyajlal junjun c'loj cyiyjil. 

32Atzun tx'otx' lu xi tk'o'n Moisés te cyetzbil tej ate'tok tuj tchk'ajlajil tx'otx' 
Moab, tuj tumlal tjawitz k'ij te nima Jordán, aju tcub twitz tnam Jericó. 

33Atzun cye ke tiyjil Leví minti' xi tk'o'n Moisés tx'otx' te cyetzbil, nok o'cx o tma: 
Ate Kman aju Cydios aj Israel, atzun cyetzbil. 

Josué 14 

Cub t-sipan Josué tx'otx' Canaán 

1Atzun tx'otx' lu cyc'am aj Israel te cyetzbil tuj tx'otx' Canaán, ic tza'nx xi k'o'n 
cye tu'n pal Eleazar, tuc'ix Josué aju tcy'ajal Nun, cyuc'ix ke nejenel cye junjun 
c'loj cyiyjil aj Israel. 

2Tu'n swert cub sipan tx'otx' cyxol belaj tuc' mij c'loj cyiyjil aj Israel, ic tza'nx 
otok tma Kman te Moisés tu'n tbant tu'n. 

3Otok txi tk'o'n Moisés tx'otx' taj jlajxi nima Jordán cye tiyjil Rubén, cye tiyjil Gad 
ex cye mij tiyjil Manasés; atzun cye aj Leví minti' xi tk'o'n cytx'otx'. 

4Ke tiyjil José te cabe c'loj e el, jun ti'j tiyjil Manasés ex juntl ti'j tiyjil Efraín, atzun 
cye aj Leví minti' jun piẍ cytx'otx' cyc'am, nok o'cx o cyc'am ke tnam jatum tu'n 
cynajan, cyuc'ix ke cojbil ate' cyi'jele, tu'ntzun cyten ke cywacẍ cyuj, cyuc'ix ke 
cyẍne'l. 

5Atzun cye aj Israel o bant cyu'n tu'n tbaj sipet tx'otx' ic tza'nx otok tma Kman te 
Moisés. 

Aju ttx'otx' Caleb 

6Ke tiyjil Judá e je'x tuj Gilgal tu'n cyyolin tuc'il Josué, ex atzunte Caleb aju aj 
Cenesey, aju tcy'ajal Jefone, xi tma'n te Josué: Ba'n tu'na aju tzaj tma'n Kman te 
Moisés aju tmajen tuj lugar Cades-barnea, aju o tma ti'ja ex wi'je. 

7Otok chin japune twi' 40 abk'i tej ntzaj sama'ne tu'n Moisés max tuj lugar Cades-
barnea que'yilte tx'otx' Canaán, ex tej npon meltz'aje, xi nma'ne te axix toc ti'j 
tcyakilju otok wile. 

8Atzun keju e tzaj wuc'ile, tzaj baj cyc'u'j tnam xjal tu'n cyyol, atzun weye o japun 
wu'ne aju tajbil Kman aju Ndiose. 

9Tzajtzun tma'n Moisés jun yol axix toc weye cyja': Aju tx'otx' jatum ma cub aj 
tkana tibaj, c'oquel te teya te jumajx ex te cye ke tiyjila, porque ma japun tu'na 
aju tajbil Kman aju Ndiose. 

10Ma bajxi 45 abk'i ttzajlen tma'n Kman jlu te Moisés, atxix tej ate'xtok ke aj Israel 
tuj lugar tzkij tx'otx', ex tu'n Dios, lu itz'x kine ic tza'nxju yol tzaj ttziyan. Ja'lo ma 
chin japune twi' 85 abk'i, 

11pero atx wipune ic tza'nx tej ntzaj sama'ne tu'n Moisés que'yilte tx'otx' Canaán; 
atx wipune tu'n nbete ex tu'n nk'ojine ic tza'nx ojtxi. 

12Cyja'tzun in xi nkanine teya ja'lo tu'n ttzaj tk'o'na weye tiwitz tx'otx' aju tzaj 
ttziyan Kman weye. Atxix ojtxi ba'n tu'na, ke tiyjil nintz xjal Anac najlke ma 
chixin, ex nmak ke cytanmi ex toc muro cyi'j. Pero awt Kman ten wuc'ile ex onin 
weye tu'n cyex nlajo'ne ic tza'nx o tma, chi Caleb. 

13Cubtzun cy'iwla'n Caleb aju tcy'ajal Jefone tu'n Josué, ex xi tk'o'n tnam Hebrón 
tu'n toc te te. 

14Cyja'tzun oc tnam Hebrón te te Caleb aju tcy'ajal Jefone, aju aj Senesey, ex ttenx 
ja'lo porque o japun tu'n Caleb aju tajbil Kman, aju Cydios aj Israel. 

15Aju tbi tnam Hebrón toctok nej Quiriat-arba*fn*, porque Arba atzun tbi jun 
xinak ma'xix toclen cyxol ke tiyjil nintz xjal Anac. Te tibajxi jlu o we' k'oj ex o cyaj 
ten tnam xjal tuj txubtxaj. 

Josué 15 

Aju cytx'otx' aj Judá 

1Aju tx'otx' oc te cye tiyjil Judá tej tjaw swert ti'j ic tza'nx cyajlal teyle junjun c'loj 
cyiyjil, pon baj max tmojonil cytx'otx' aj Edom, atzun tuj tnayaj k'ij pon baj max 
tuj tzkij tx'otx' Zin; 

2aju mojon tumlal tnayaj k'ij, atzun in xi ke' max ttxa'n mar at nim atz'an tuj, 

3xi'yintl tu'n tjax twitz jawl Acrabim, exni tuj tzkij tx'otx' Zin, exni tuj chk'ajlaj 
Cades-barnea, xi'yintl tu'n tpon max tuj Hezrón, jawinx max tuj Adar, in k'o'n 
welt max tuj lugar Carca, 

4ex atzun ic'ni tu'n tpon max tuj lugar Asmón, tu'n tex ttzi tk'ab xak te Ejipt, ex 
japun baj ttzi Nintz mar. Atzunju mojon lu tuj tnayaj k'ij. 

5Aju tmojonil tuj tjawitz k'ij, atzun mar at nim atz'an tuj, ex ponin baj max jatum 
nno'cx nima Jordán tuj mar at nim atz'an tuj. Ex atzun tzajni ke' tmojonil tuj 
tbank'ab k'ij: 

6Jawnix tuj lugar Bet-hogla, ic'ni twi tx'otx' Bet-arabá, ic'ni tu'n tpon jatum ta' 
pic Bohán, (ate Bohán tcy'ajal Rubén), 

7jawnix tuj chk'ajlaj Acor tu'n tpon tuj tnam Debir, ex atzun cubintz tuj Gilgal, 
tcubsa'n twitz jawl Adumín, tcu'tz ma t-xe tk'ab xak, ex ic'intl mojon jatum ta' 
twi a' En-semes, xi'yni tu'n tpon max tuj lugar En-rogel; 

8ex ic'ni tuj chk'ajlaj Ben-hinom, t-xe twitz jawl Jebús ex ka Jerusalén, ex jawnix 
twi witz aju tcubsa'n tuj telex k'ij te chk'ajlaj Hinom ex tuj tbank'ab k'ij te 
chk'ajlaj Refaim, 

9tu'ntzun tk'on welt twi witz, ex tu'n tpon max jatum ta' twi a' Neftoa, ex tu'n 
tpon max cyuj ke tnam ate' twi witz Efrón, ic'ni tuj tnam Baala ex ax juntl tbi 
Quiriat-jearim. 

10Atzun in meltz'aj mojon tuj telex k'ij te tnam Baala tu'n tpon max twi witz Seir, 
ex elnix tuj tbank'ab k'ij twi witz Queslón aju ax juntl tbi Jearim, tu'ntzun tcubil 
max tuj tnam Bet-semes, ex tu'n tic' tuj tnam Timna, 

11ex elnix tuj tbank'ab k'ij twitz jawl te tnam Ecrón, ex elnix twi witz Baala, tu'n 
tex tuj lugar Jabneel, tu'ntzun tpon baj ttzi Nintz mar. 

12Ate Nintz mar oc te mojon tuj telex k'ij. Atzun ke mojon lu ti'j etzbil o cyc'am 
ke tiyjil Judá, ex cub sipan cyxol junjun c'loj cyiyjil. 

Cub cyi'j tnam Hebrón ex Debir tu'n Caleb 
Jueces 1.10-15 

13Xi tk'o'n Josué te Caleb aju tcy'ajal Jefone jun piẍ tx'otx' ti'j cytx'otx' ke tiyjil 
Judá, ic tza'nx otok tma Kman te Josué. Xi tk'o'n aju tnam Quiriat-arba aju ax juntl 
tbi Hebrón. Ate Arba t-xe'chel Anac. 

14Atzun e ex tlajo'n Caleb ox tiyjil Anac, ex atzun cybi jlu: Sesai, Ahimán ex 
Talmai. 

15Te tibajxi xi' k'ojlel cyi'j ke xjal najlke tuj tnam Debir, aju Quiriat-sefer tbi nej. 

16Ex tma Caleb: Alcye jun ma tz'oc tzokpaj ti'j tnam lu, ex ka ma cub ti'j tu'n, jacu 
txi nk'o'ne nme'jele Acsa te tu'n toc te t-xu'jil. 

17Tzyet tnam lu tu'n Otoniel aju tcy'ajal Cenes, aju ax terman Caleb, ex xi tk'o'n 
Caleb Acsa te, aju tme'jel, tu'n toc te t-xu'jil. 

18Tej otok bant tten Acsa tu'n t-xi' tuc'il Otoniel, xi tma'n Otoniel te tu'n t-xi 
tkanin te tman jun piẍ tx'otx' te cojbil. Cu'tztzun Acsa tibaj bur ex xi tkanin Caleb 
te: —¿Ti taja? 

19—Wajbile tu'n t-xi nkanine jun xtalbil teya— chi Acsa, xi ttzak'we'n. —Yaque 
ma tzaj tk'o'na weye aju tzkij tx'otx' tuj lugar Néguev, ax icx k'ontza ke twi a' 
weye. Xitzun tk'o'n Caleb ke twi a' te jawni ex ke twi a' te cubni te. 

Ke tnam cye ke tiyjil Judá 

20Atzun cyetzbil ke tiyjil Judá jlu, aju cub sipan cyxol teyle junjun c'loj cyiyjil. 

21Akeju tnam e oc te cye tuj tx'otx' Néguev, ponin max tuj tmojonil cytx'otx' aj 
Edom, atzun ke jlu: Cabseel, Edar, Jagur, 

22Cina, Dimona, Adada, 

23Cedes, Hazor, Itnán, 

24Zif, Telem, Bealot, 

25Hazor-hadata, Queriot, Hezrón (aju ax juntl tbi Hazor), 

26Amam, Sema, Molada, 

27Hazar-gada, Hesmón, Bet-pelet 

28Hazar-sual, Beerseba, Bizotia, 

29Baala, Iim, Esem, 

30Eltolad, Quesil, Horma, 

31Siclag, Madmana, Sansana, 

32Lebaot, Silhim, Aín ex Rimón. O japun 29 tnam tu'n tcyakilx, cyuc'ix ke aldey 
ate' cyi'jele. 

33Atzun tuj chk'ajlaj, atzun ke tnam jlu e oc te cye: Estaol, Zora, Asena, 

34Zanoa, En-ganim, Tapúa, Enam, 

35Jarmut, Adulam, Soco, Azeca, 

36Saaraim, Aditaim, Gedera ex Gederotaim; cyajlaj tnam tu'n tcyakilx, cyuc'ix ke 
aldey ate' cyi'jele. 

37Ex ke tnam Zenán, Hadasa, Migdal-gad, 

38Dileán, Mizpa, Jocteel, 

39Laquis, Boscat, Eglón, 

40Cabón, Lahmam, Quitlis, 

41Gederot, Bet-dagón, Naama ex Maceda; kaklaj tnam tu'n tcyakilx, cyuc'ix ke 
aldey ate' cyi'jele. 

42Ex ke tnam Libna, Eter, Asán, 

43Jifta, Asena, Nezib, 

44Keila, Aczib ex Maresa; belaj tnam tu'n tcyakilx, cyuc'ix ke aldey ate' cyi'jele. 

45Ax icx tnam Ecrón, cyuc'ix ke taldey ex mastl tal lugar ate' ti'jele. 

46Xi'yinx tuj tnam Ecrón ex ponin baj max ttzi Nintz mar, tcyakil tx'otx' toc 
nikayin ti'j tnam Asdod, junx cyuc'il ke taldey. 

47Ax icx tnam Asdod, cyuc'ix ke taldey ex ke mastl lugar ate' ti'jele, ex tnam Gaza, 
cyuc'ix ke taldey ex ke mastl lugar ate' ti'jele, cupun baj max ttzi tk'ab xak te Ejipt 
ex ponin baj ttzi Nintz mar. 

48Tuj tiwitz tx'otx', atzun ke tnam lu e oc te cye aj Judá: Samir, Jatir, Soco, 

49Dana, Quiriat-sana (aju ax juntl tbi Debir), 

50Anab, Estemoa, Anim, 

51Gosén, Holón ex Gilo; junlaj tnam tu'n tcyakilx, cyuc'ix ke aldey ate' cyi'jele. 

52Ex ke tnam Arab, Duma, Esán 

53Janum, Bet-tapúa, Afeca, 

54Humta, Quiriat-arba, (aju ax juntl tbi Hebrón) ex Sior; belaj tnam tu'n tcyakilx, 
cyuc'ix ke aldey ate' cyi'jele. 

55Ex ke tnam Maón, Carmel, Zif, Juta, 

56Jezreel, Jocdeam, Zanoa, 

57Caín, Gabaa ex Timna; laj tnam tu'n tcyakilx, cyuc'ix ke aldey ate' cyi'jele. 

58Ex ke tnam Halhul, Bet-sur, Gerdor, 

59Maarat, Bet-anot ex Eltecón; kak tnam tu'n tcyakilx, cyuc'ix ke aldey ate' 
cyi'jele. 

60Ke tnam Quiriat-baal aju ax juntl tbi Quiriat-jearim, ex tnam Rabá, cyuc'ix ke 
cy-aldey ate' cyi'jele. 

61Tuj lugar tzkij tx'otx', atzun ke tnam lu e oc te cye: Bet-arabá, Midín, Secaca, 

62Nibsán, aju tnam at nim atz'an tuj, ex En-gadi; kak tnam tu'n tcyakilx, cyuc'ix 
ke cy-aldey ate' cyi'jele. 

63Ke tiyjil Judá minti' e xcye' tu'n cyex cylajo'n ke xjal aj Jebusey akeju najl tuj 
Jerusalén, cyja'tzun ax najlke aj Jebusey ja'lo tuj Jerusalén junx cyuc'il ke tiyjil 
Judá. 

Josué 16 

Aju cytx'otx' aj Efraín ex aj Manasés, akeju tiyjil José 

1Aju tx'otx' oc te cye ke tiyjil José ic tza'nx swert jaw; aju tmojonil cytx'otx' tuj 
tjawitz k'ij, atzun in tzaj ke' ttzi nima Jordán tumlal ke twi a' te Jericó, ex atzun 
xi'yintl tu'n tpon max tuj tzkij tx'otx', ex jawinx tuj Jericó tu'n tjapun tuj tiwitz 
tx'otx' Betel. 

2Ic'nitl tuj Betel (aju ax juntl tbi Luz), atzun exni tuj cytx'otx' aj Arquit tu'n tpon 
max tuj tnam Atarot; 

3ex xi'yintl tuj telex k'ij tu'n tex tuj cytx'otx' aj Jafletey, elnix tuj tnam Bet-horón 
aju tcu'tz cubni, elnix tuj tnam Gezer, ex atzun xi'yni tu'n tpon baj max ttzi Nintz 
mar. 

4Atzunju etzbil o cyc'am ke tiyjil Manasés ex tiyjil Efraín, akeju tiyjil José. 

Aju cytx'otx' ke tiyjil Efraín 

5Aju tmojonil cytx'otx' tiyjil Efraín tuj tjawitz k'ij xi k'o'n cye ic tza'nx tajlal 
junjun c'loj cyiyjil, atzun xi'yni ke' tuj lugar Atarot-adar, ponin max tuj tnam Bet-
horón te jawni, 

6ex atzun xi'yni tu'n tpon max ttzi Nintz mar. Aju tmojonil cytx'otx' tuj tbank'ab 
k'ij, atzun ponin baj tuj lugar Micmetat ex cubintztl tmojonil tuj tjawitz k'ij, ponin 
baj max tuj lugar Taanat-silo, tu'ntzun tic' tuj lugar Janoa, 

7tu'n tcubil tuj lugar Atarot ex Naarat ex tu'n tocx tuj Jericó tu'n tpon baj ttzi 
nima Jordán. 

8Ax icx aju tmojonil te jawni, xi'ynix tuj tnam Tapúa, elnix tuj telex k'ij ex ponin 
baj ttzi tk'ab xak Caná ex ttzi Nintz mar. Atzunju tx'otx' lu oc te cye tiyjil Efraín, 
ex cub sipan cyxol teyle junjun c'loj cyiyjil. 

9Ex at junjun tnam ex aldey ate' tuj cytx'otx' tiyjil Manasés e oc te cye tiyjil Efraín. 

10Pero minti' e ex cylajo'n ke tiyjil Efraín ke aj Canaán akeju najl tuj tnam Gezer, 
nok o'cx ax e cyaj cyk'o'n tu'n cynajan cyxol, pero e oc cyk'o'n te cymajen tu'n 
cybinchante ak'untl cyuwxix. Ax icx ja'lo ax najl ke aj Canaán cyxol. 

Josué 17 

Aju cytx'otx' ke tiyjil Manasés 

1Aju tx'otx' oc te cye tiyjil Manasés aju nej tcy'ajal José, ic tza'n swert jaw: Te 
Maquir xi k'o'n tx'otx' Galaad ex Basán aju ta' tuj tjawitz k'ij te nima Jordán. Ate 
Maquir nej tcy'ajal Manasés ex tman Galaad, ex at tnabl tuj k'oj. 

2Ax icx jaw swert ti'j tx'otx' aju tu'n toc te cye mastl tcy'ajal Manasés ic tza'nx 
junjun c'loj cyiyjil, ex atzun ke jlu: Abiezer, Helec, Asriel, Siquem, Hefer ex 
Semida; tcy'ajal Manasés ke ex tal tchman José ke. 

3Atzunte Zelofehad aju tcy'ajal Hefer, tal tchman Galaad ex ttxca tchman Maquir 
aju tcy'ajal Manasés, minti' jun tcy'ajal o tzaj, nok o'cx tme'jel e tzaj, ex atzun cybi 
jlu: Maala, Noa, Hogla, Milca ex Tirsa. 

4E pontzun ke xu'j lu tuc'il pal Eleazar, tuc'il Josué ex cyuc'il ke nejenel te tnam, 
ex xi cyma'n cye cyja': O tzaj tma'n Kman te Moisés tu'n ttzaj k'o'n ktx'otx'e ic 
tza'nx in xi k'o'n cye ke xinak at cyxilen kuc'ile. Xitzun tk'o'n Josué cytx'otx' ic 
tza'nx otok txi tk'o'n cye ke terman cyman, ic tza'nx otok tzaj tma'n Kman. 

5Cyja'tzun, akeju tiyjil Manasés o cyc'am laj piẍ tx'otx', ex part aju tx'otx' Galaad 
ex Basán, aju tcubsa'n tuj tjawitz k'ij te nima Jordán, 

6porque xi k'o'n cytx'otx' ke xu'j lu, akeju tiyjil Manasés, ic tza'nx cye xinak. Aju 
tx'otx' Galaad xi k'o'n cye juntl c'loj tiyjil Manasés. 

7Aju cytx'otx' ke tiyjil Manasés tuj telex k'ij te nima Jordán, xi'ynix tmojonil 
cytx'otx' aj Aser ex ponin tuj Micmetat, aju tcubsa'n tumlal twitz Siquem, xi'yintl 
tuj tnayaj k'ij ex ponin max jatum njatz jlet twi a' te tnam Tapúa. 

8Masque aju tx'otx' te tnam Tapúa cyetok ke tiyjil Manasés, atzunju tnam Tapúa, 
aju tcub tuj tmojonil cytx'otx' aj Manasés, cyetok ke tiyjil Efraín. 

9Aju tmojonil tx'otx' in cu'tz tu'n tcubil cubni max tuj tnayaj k'ij ttzi tk'ab xak 
Caná, cyja'tzun at junjun tnam cye tiyjil Efraín ate' cyxol ke tnam cye tiyjil 
Manasés. Aju tmojonil elnix twi tk'ab xak Caná, aju cyetok tiyjil Manasés, ex in 
pon baj ttzi Nintz mar. 

10Aju tx'otx' tuj tnayaj k'ij te tk'ab xak, atzun cye tiyjil Efraín, ex aju tx'otx' tuj 
tbank'ab k'ij te tk'ab xak, atzun cye tiyjil Manasés, ex aju tmojonil cytx'otx', 
atzunju Nintz mar. Aju tmojonil cytx'otx' tiyjil Manasés tuj tbank'ab k'ij, atzun 
cytx'otx' ke tiyjil Aser, ex atzunju tmojonil cytx'otx' tuj tjawitz k'ij, atzun cytx'otx' 
ke tiyjil Isacar. 

11Ax icx e oc te cye ke tiyjil Manasés junjun tnam ate' tuj cytx'otx' tiyjil Isacar ex 
Aser, ex atzun ke tnam lu cyuc'ix ke aldey ate' cyi'jele: Bet-seán, Ibleam, Dor, 
Endor, Taanac ex Meguido. Aju toxin tnam, atzun, Nafot-dor. 

12Pero ke tiyjil Manasés minti' e xcye' tu'n cyex cylajo'n ke xjal najlke cyuj ke 
tnam lu, porque o ten cyipun ke aj Canaán cywitz, ex axtzun e cyaj ten cyuj ke 
tnam. 

13Te tibajxi, tej toc mastl cyipun aj Israel, oc cyk'o'n il cyi'j aj Canaán tu'n tchjet 
chojenj cyu'n, pero minti' e je'x cylajo'n ke. 

E tzyet ke chc'ul cyu'n ke tiyjil José 

14Atzun ke tiyjil José xi cyma'n te Josué: —¿Tiku'n ma tzaj tk'o'na nok jun piẍ 
tx'otx' keye ic tza'nx swert ma jaw, ex keye nim kbaje ex ma ko cub cy'iwla'ne 
tu'n Kman? 

15Xitzun ttzak'we'n Josué: —Yaque nim cyeye cybaj ex minti' ma canun 
cytx'otx'e tuj tiwitz tx'otx' te Efraín, cyjaxe tjak' chc'ul ex cytx'emin jawe ke tze' 
tuj cytx'otx' aj Ferezey ex tuj cytx'otx' aj Refait. 

16Ex atzun cye o cyma: —Ax toc, akeju tiwitz tx'otx' lu minti' in canun te keye. Ex 
ke aj Canaán akeju najlke tuj chk'ajlaj, ax icx akeju najl tuj tnam Bet-seán ex cyuj 
ke aldey ate' ti'jele, ex keju najl tuj chk'ajlaj Jezreel, at cycarwaj in che ajben tuj 
k'oj, puro c'uxbil ke. 

17Xitzun ttzak'we'n Josué cye tiyjil José, akeju tiyjil Efraín ex Manasés: —At nim 
cybaje ex at nim cyipune, cyja'tzun mya nok jun piẍ tx'otx' c'oquel te cyeye, 

18ax icx c'oquel te cyeye aju chc'ul at tuj tiwitz tx'otx'; cytx'emin jawe ke tze' tuj 
ex cytzyume tu'n toc te cyeye. Atzun ke aj Canaán, ba'n tu'n cyex cylajo'ne, 
masque at nim cyipun ex at cycarwaj puro c'uxbil. 

Josué 18 

Aju cytx'otx' mastl cyiyjil aj Israel 

1Cycyakil tnam xjal aj Israel oc cychmon cyib tuj Silo tu'ntzun tcub cyk'o'n ja 
xbalun te mojbabl tibil tuc'il Dios. Masque otok tzyet tcyakil tx'otx', 

2pero atxtok wuk c'loj cyiyjil aj Israel na'nxtok txi k'o'n cytx'otx'. 

3Xitzun tma'n Josué cye aj Israel: ¿Tiku'n na'nx cyxi'ye c'molte tx'otx' te 
cyetzbile, aju ma tzaj tk'o'n Kman cyeye, aju Cydios ktzan cyxe'chele? 

4Cysc'on jawe ox xinak cyxol teyle junjun c'loj cyiyjile, tu'ntzun cyxi nsama'ne 
tu'n tbaj cybetin tcyakil tx'otx', ex tu'n ttzaj cyi'n jun tkanil wuc'ile tza'n tten tu'n 
tcub sipet. 

5Ex atzun ke xinak lu che bel pa'nte tx'otx' tu'n tel te wuk piẍ, pero mi'n tz'oc 
cyyucun cytx'otx' tiyjil Judá at tuj tnayaj k'ij ex ju cytx'otx' ke tiyjil José at tuj 
tbank'ab k'ij. 

6Tbajlenxitzun cypa'n tx'otx' te wuk piẍ, ctzajel cyi'n jun tajlal wuc'ile, ex octzun 
cjawil wi'ne swert ti'j twitz Kman Dios. 

7Atzun cye aj Leví misicyer jun piẍ tx'otx' cxel k'ot cye, porque aju cyoclen te pal 
tu'n cyajben te Kman, atzunju cyetzbil. Atzun ke tiyjil Gad ex ke tiyjil Rubén, 

cyuc'ix mij tiyjil Manasés, ya o cyc'am cyetzbil tuj tx'otx' tuj tjawitz k'ij te nima 
Jordán, aju xi k'o'n cye tu'n Moisés aju tmajen Kman, chi Josué xi tma'n. 

8Tej tbant cyten tu'n cyxi' keju attok cyjawil k'inte tajlal ti'j tx'otx', xi tma'n Josué 
cye: Cyxi'ye tuj tcyakil tx'otx' ex cypa'n baje, ex octzun tbaj bant cyu'ne, bix che 
aj meltz'aje, tu'ntzun tjaw wi'ne swert ti'j twitz Kman tzalu tuj Silo. 

9E je'xtzun ke xinak lu ex baj cybetin tcyakil tx'otx'; baj cypa'n ke tnam te wuk 
c'loj ex cub cytz'iban tcyakil. Te tibajxi e ajtz meltz'aj tu'n cyul tuj campament tuj 
Silo, jatum ta'tok Josué. 

10Jaw ti'n Josué swert twitz Kman tuj lugar Silo ex cub t-sipan tx'otx' cyxol aj 
Israel. 

Aju cytx'otx' ke tiyjil Benjamín 

11Tej tjaw swert cyi'j tiyjil Benjamín, aju cytx'otx' o cyc'am atzun aju tcub t-xol 
cytx'otx' cyiyjil Judá tuc'il cytx'otx' ke tiyjil José. 

12Aju tmojonil tx'otx' lu, atzun in tzaj ke' ttzi nima Jordán tuj tbank'ab k'ij te tnam 
Jericó, xi'yni tuj telex k'ij tu'n tpon tuj tiwitz tx'otx', ex elnix tu'n telel tuj tzkij 
tx'otx' Bet-avén. 

13Ex atzun xi'yintl tuj tnayaj k'ij tu'n tpon tuj tnam Luz ex ka Betel, ex cubinx tu'n 
tpon max tuj lugar Atarot-adar twi witz tuj tnayaj k'ij te tnam Bet-horón te cubni; 

14ex atzun in meltz'aj mojon tu'n telel tumlal telex k'ij ti'j tc'u'j witz, aju tcubsa'n 
tuj tnayaj k'ij twitz tnam Bet-horón, tu'n tpon baj max tuj tnam Quiriat-baal aju 
ax juntl tbi Quiriat-jearim, aju etzan cyu'n ke tiyjil Judá. Atzunju mojon lu tuj 
telex k'ij. 

15Aju mojon tuj tnayaj k'ij, atzun oquintz ttxa'n tnam Quiriat-jearim tuj telex k'ij, 
tu'n tul jatum ta' twi a' Neftoa, 

16ex in cubil max ttxa'npun witz aju tcubsa'n tumlal twitz chk'ajlaj Ben-hinom, 
tuj tbank'ab k'ij te chk'ajlaj Refaim. Te tibajxi in cubil tuj chk'ajlaj Hinom, ic'nitl 
tuj tnayaj k'ij cubni teju witz te tnam Jebús, ex atzun xi'yintl tu'n tpon max jatum 
ta' twi a' En-rogel. 

17Ic'nitl tu'n tjax tuj tbank'ab k'ij tu'n tpon tuj lugar En-semes, ex atzun xi'yintl 
tu'n tpon max tuj lugar Gelilot aju tcubsa'n tumlal witz Adumín, ex in cubil max 
jatum ta' ju pic te Bohán (ate Bohán tcy'ajal Rubén); 

18ex ic'ni te jawni te twitz jawl aju tcubsa'n tumlal twitz chk'ajlaj Jordán, ex in 
cubil max ttzi nima Jordán, 

19ex ic'ni tuj tiwitz tx'otx' te tnam Bet-hogla, tu'n tpon baj max jatum ponin baj 
mar at nim atz'an tuj, ex jatum in pon nima Jordán tujx mar lu. Atzun mojon lu 
tuj tnayaj k'ij. 

20Aju nima Jordán, atzun mojon tuj tjawitz k'ij. Atzun ke mojon lu te tx'otx' cub 
sipan cyxol teyle junjun c'loj tiyjil Benjamín. 

21Ke tnam e oc te cye teyle junjun c'loj tiyjil Benjamín, atzun ke jlu: Jericó, Bet-
hogla, Emec-casis, 

22Bet-arabá, Zemaraim, Bet-el, 

23Avim, Pará, Ofra, 

24Quefar-haamoni, Ofni ex Geba; cablaj tnam cyuc'ix ke aldey ate' cyi'jele. 

25Ax icx at txkantl tnam, ex atzun ke jlu: Gabaón, Ramá, Beerot, 

26Mizpa, Cafira, Mozah, 

27Requem, Irpeel, Tarala, 

28Zela, Elef, Jebús ex ka Jerusalén, Gabaa, ex Quiriat; cyajlaj tnam cyuc'ix ke aldey 
ate' cyi'jele. Atzun tx'otx' lu oc te cye teyle junjun c'loj tiyjil Benjamín. 

Josué 19 

Aju cytx'otx' ke tiyjil Simeón 

1Aju tcabin piẍ tx'otx' jaw swert ti'j, atzun oc te cye teyle junjun c'loj tiyjil 
Simeón. Aju tx'otx' lu atzun ta' tuj cytx'otx' ke tiyjil Judá, 

2ex akeju tnam e cyaj ten tuj cycwent, atzun ke jlu: Beerseba, Seba, Molada, 

3Hazar-sual, Bala, Ezem, 

4Eltolad, Betul, Horma, 

5Siclag, Bet-marcabot, Hazar-susa, 

6Bet-lebaot ex tuc'ix Saruhén; oxlaj tnam tu'n tcyakilx ex cyuc'ix ke aldey ate' 
cyi'jele. 

7Ax icx oc te cye akeju tnam Aín, Rimón, Eter ex Asán; cyaje tnam cyuc'ix ke aldey 
ate' cyi'jele, 

8ex cyuc'ix ke aldey ate' max tuj Baalat-beer, aju ax juntl tbi Ramat aju at tuj 
tx'otx' Néguev. Atzun tx'otx' lu oc te cye teyle junjun c'loj tiyjil Simeón. 

9Aju cyetzbil ke tiyjil Simeón atzun ta' tuj cytx'otx' ke tiyjil Judá, porque ke tiyjil 
Judá nim tx'otx' otok txi k'o'n cye. Tu'ntzunju, xi k'o'n cyetzbil ke tiyjil Simeón 
ti'jx tx'otx' aju otok txi k'o'n cye tiyjil Judá. 

Aju cytx'otx' ke tiyjil Zabulón 

10Aju toxin piẍ tx'otx' jaw swert ti'j, atzun oc te cye teyle junjun c'loj tiyjil 
Zabulón. Aju tmojonil cytx'otx' ponin max tuj lugar Sarid tbi, 

11xi'yintl tuj telex k'ij tu'n tpon max tuj lugar Marala ex ic'nitl tu'n tpon tuj lugar 
Dabeset, tu'ntzun tpon baj ttzi tk'ab xak tcubsa'n tumlal tnam Jocneam. 

12Aju mojon xi'yin tuj lugar Sarid cyja' in xi' tuj tjawitz k'ij tu'n tpon max tuj lugar 
Quislot-tabor, ex atzun nnic' tuj lugar Daberat ex jawnix tu'n tjapun tuj lugar 
Jafía. 

13Ex atzun xi'yintl mojon tuj tjawitz k'ij te lugar Gat-hefer, ic'ni tuj lugar Ita-cazín 
tbi, ponin max tuj tnam Rimón, ex atzun in k'on welt tuj lugar Nea. 

14Aju tmojonil tuj tbank'ab k'ij, atzun in k'on welt max tuj lugar Hanatón, ex 
atzun nno'cpun baj tuj tchk'ajlajil tx'otx' Jefte-el. 

15Attok cablaj tnam tuj tx'otx' lu, cyuc'ix ke aldey ate' cyi'jele, cyvesin cyib cyuc'il, 
ex ajun ke tnam lu ate' cyxol: Catat, Naalal, Simrón, Idala ex Belén. 

16Atzun tx'otx' lu oc te cye teyle junjun c'loj tiyjil Zabulón, cyuc'ix ke tnam ate' 
cyuj ex cyuc'ix ke aldey ate' cyi'jele. 

Aju cytx'otx' ke tiyjil Isacar 

17Aju tcyajin piẍ tx'otx' jaw swert ti'j, atzunju oc te cye teyle junjun c'loj tiyjil 
Isacar, 

18ex ke tnam ate' tuj cytx'otx', atzun ke jlu: Jezreel, Quesulot, Sunem, 

19Hafaraim, Sihón, Anaharat, 

20Rabit, Quisión, Abez, 

21Remet, En-ganim, En-hada ex Bet-pases. 

22Aju tmojonil cytx'otx' ponin max tuj tnam Tabor, tuj tnam Sahazima, tuj tnam 
Bet-semes, ex atzun ponin baj ttzi nima Jordán; kaklaj tnam tu'n tcyakilx, ex 
cyuc'ix ke aldey ate' cyi'jele. 

23Atzun tx'otx' lu oc te cye teyle junjun c'loj tiyjil Isacar, cyuc'ix ke tnam ate' tuj 
ex cyuc'ix ke aldey ate' cyi'jele tnam. 

Aju cytx'otx' ke tiyjil Aser 

24Aju tjwe'yin piẍ tx'otx' jaw swert ti'j, atzunju oc te cye teyle junjun c'loj tiyjil 
Aser, 

25ex ke tnam ate' tuj cytx'otx', atzun ke jlu: Helcat, Halí, Betén, Acsaf, 

26Alamelec, Amad ex Miseal. Aju tmojonil tuj telex k'ij ponin max twi witz 
Carmelo ex ttzi nima Sihor-libnat. 

27Aju tmojonil tuj tjawitz k'ij xi'yni tu'n tjapun tuj lugar Bet-dagón ex jawnix ti'j 
cytx'otx' tiyjil Zabulón tuj tchk'ajlajil tx'otx' Jefte-el, ex tuj tbank'ab k'ij cyuj tnam 
Bet-emec ex Neiel ex elnix tibaj tnam Cabul, 

28cyja'tzun, tuc'ix tnam Abdón xi k'o'n cye, tuc'ix Rehob, Hamón ex Caná, ex pon 
baj max tuj nintz tnam Sidón. 

29Te tibajxi, aju mojon in k'on welt max tuj tnam Ramá ex ponin max tuj tnam 
Tiro aju tnam toc muro ti'j, tu'ntzun tpon tuj tnam Hosa ex cubintz ttzi'yile Nintz 
mar in cubil tuj tx'otx' Aczib. 

30Tuc'ix tnam Uma oc te cye, tuc'ix Afec ex Rehob. Tu'n tcyakilx o japun jun tajlal 
te 22 tnam, cyuc'ix ke aldey ate' cyi'jele. 

31Atzun ke tnam lu cyuc'ix ke aldey ate' cyi'jele, e oc te cye teyle junjun c'loj tiyjil 
Aser. 

Aju cytx'otx' ke tiyjil Neftalí 

32Aju tkakin piẍ tx'otx' jaw swert ti'j, atzunju oc te cye teyle junjun c'loj tiyjil 
Neftalí. 

33Aju cytx'otx', atzun xi'ynix tmojonil tuj tnam Helef ex ic'ni cyuj ke tnam Alón-
saananim, Adami-neceb ex Jabneel ex ponin max tuj tnam Lacum, tu'n tpon ttzi 
nima Jordán. 

34Aju tmojonil tuj telex k'ij, atzun in xi ke' tuj tnam Aznot-tabor ex tuj tnam 
Hucoc; cyja'tzun aju tmojonil mij cytx'otx' tuj tnayaj k'ij tmojon tib tuc'il cytx'otx' 
tiyjil Zabulón, ex mijtl cytx'otx' tuj telex k'ij tmojon tib tuc'il cytx'otx' tiyjil Aser. 
Aju tmojonil cytx'otx' tiyjil Neftalí tuj tjawitz k'ij, atzun nima Jordán. 

35Akeju tnam toc muro cyi'j e oc te cye, atzun ke jlu: Sidim, Zer, Hamat, Racat, 
Cineret, 

36Adama, Ramá, Hazor, 

37Cedes, Edrei, En-hazor, 

38Irón, Migdal-el, Horem, Bet-anat ex Bet-semes. Belajlaj tnam tu'n tcyakilx ex 
cyuc'ix ke aldey ate' cyi'jele. 

39Atzun tx'otx' lu, cyuc'ix ke tnam ate' tuj ex cyuc'ix ke aldey ate' cyi'jele tnam, e 
oc te cye teyle junjun c'loj tiyjil Neftalí. 

Aju cytx'otx' ke tiyjil Dan 

40Aju twukin piẍ tx'otx' jaw swert ti'j, atzunju oc te cye teyle junjun c'loj tiyjil 
Dan. 

41Tuj tx'otx' lu atzun ate' ke tnam lu: Zora, Estaol, Ir-semes, 

42Saalabín, Ajalón, Jetla, 

43Elón, Timnat, Ecrón, 

44Elteque, Gibetón, Baalat, 

45Jehud, Bene-berac, Gat-rimón, 

46Mejarcón ex Racón, tuc'ix ju tx'otx' tcubsa'n tumlal twitz tnam Jope. 

47Pero como minti' canun tx'otx' lu te cye, cyja'tzun e je'x ke tiyjil Dan tu'n cyoc 
tzokpaj ti'j tnam Lesem, ex o tzyet tnam cyu'n. Tcublenxi cybyo'n cycyakil xjal 
najl tuj tnam lu, e cyaj ten najal tuj ex baj cych'expu'n tbi. Dan oc cyk'o'n tbi tnam 
te jun nimbil te ktzan cyxe'chel. 

48Atzun tx'otx' lu, cyuc'ix ke tnam ate' tuj ex ke aldey ate' cyi'jele tnam, e oc te 
cye teyle junjun c'loj tiyjil Dan. 

Aju ttx'otx' Josué 

49Tbajlenxi cysipan aj Israel aju tx'otx' attok tu'n toc te cye teyle junjun c'loj 
cyiyjil, xi cyk'o'n jun piẍ te Josué ttx'otx', ax cyxolx, 

50ic tza'nx otok tma Kman. Xi tkanin Josué aju tnam Timnat-sera tbi, aju tcubsa'n 
tuj tiwitz tx'otx' cye aj Efraín, ex atzunju xi cyk'o'n te. Jawtzun tbincha'n Josué 
juntl maj aju tnam lu ex axtzun o najan tuj. 

51Tcyakil tx'otx' lu, aju jaw swert ti'j tu'n Eleazar tuc'ix Josué ex cyuc'ix ke 
nejenel te tnam tu'n tcub sipet cyxol cycyakil c'loj cyiyjil aj Israel, o bant jlu twitz 
Kman, ttzi ja xbalun te mojbabl tibil, max tuj Silo, ex cyja'tzun tten o baj cysipan 
tcyakil tx'otx'. 

Josué 20 

Jaw cysc'o'n aj Israel ke tnam te cycolbil cyib 

Números 35.6-34; Deuteronomio 4.41-43; 19.1-13 

1Tzajtzun tma'n Kman te Josué cyja': 

2K'manxa cye aj Israel tu'n tjaw cysc'o'n ke tnam te cycolbil cyib, ic tza'nx xi 
nma'ne te Moisés. 

3Ka at jun ma cub byonte jun xjal ex ka mya ximamaj tu'n tu'n tcub tbyo'n, 
ba'ntzun tu'n t-xi ok clolte tib tuj jun cye keju tnam lu, tu'ntzun mi'n t-xelin ti'j 
tu'n terman ktzan cyimni. 

4Oc tpon ok jun xjal clolte tib tuj jun cye keju tnam lu, cbel we' ttzi tpwertil tnam 
ex cxel tma'n cye ke cytijil xjal te tnam ti otok tbincha. C'oquextzun c'mo'n cyu'n 
ke cytijil xjal te tnam, ex cxel cyk'o'n jun lugar te tu'n tnajan junx cyuc'il. 

5Ex ka ma tz'oc lpe' terman ktzan cyimni ti'j ju biyul tu'n tcub tu'n, pero mlay txi 
k'o'n tuj tk'ab cyu'n ke cytijil xjal te tnam, porque mya ximamaj tu'n tu'n tcub 
tbyo'n aju tuc'il ex minti' tk'oj ti'j. 

6Pero aju xjal otok pon tclon tib, ax cyjel ten tuj tnam ocxi toc tuj xjel cywitz 
cycyakil tnam xjal, ex ocxi tcyim tnejel pal aju at tuj tk'ijlalil oc tpon ok xjal tuj 

tnam. Maxitzun ba'n tu'n taj byol xjal tuj ttanmi ex tuj tja tuj tnam jatum otok 
tz'etz ok, chi Kman te Josué. 

7Jawtzun cysc'o'n aj Israel ke tnam lu te cycolbil cyib xjal: Tnam Cedes aju 
tcubsa'n cyuj ke tiwitz tx'otx' cye aj Neftalí tuj Galiley, tuc'ix tnam Siquem aju 
tcubsa'n tuj tiwitz tx'otx' cye aj Efraín, ex tnam Quiriat-arba, aju ax juntl tbi 
Hebrón, aju tcubsa'n tuj tiwitz tx'otx' cye aj Judá. 

8Atzun taj jlajxi nima Jordán, tuj chk'ajlaj te tzkij tx'otx' tuj tjawitz k'ij te Jericó, 
atzun ke tnam lu e jaw cysc'o'n: Tnam Beser aju tcubsa'n cyxol ke tiyjil Rubén; 
tuc'ix tnam Ramot aju tcubsa'n cyxol tiyjil Gad tuj tx'otx' Galaad, ex tnam Golán 
aju tcubsa'n cyxol ke tiyjil Manasés. 

9Atzun ke tnam lu jaw cysc'o'n te cycolbil cyib xjal, tu'n tajben cye aj Israel ex 
cye stranjer xjal najl cyxol. Atzun tu'n tpon tclon tib aju xjal in cub byonte jun 
tuc'il, ka mya ximamaj tu'n tu'n tcub tbyo'n, tu'ntzun mi'n t-xelin ti'j tu'n terman 
ktzan cyimni, ex tu'n mi'n tcub byo'n na'nxtok toc tuj xjel cyu'n tnam xjal. 

Josué 21 

Ke tnam cye aj Leví 

1 Crónicas 6.54-81 

1E je'x ke nejenel cye teyle junjun c'loj tiyjil Leví tu'n cyyolin tuc'il pal Eleazar, 
tuc'il Josué ex cyuc'il ke nejenel cye teyle junjun c'loj cyiyjil aj Israel. 

2E pon tuj Silo tuj tx'otx' Canaán ex xi cyma'n cye cyja': O tzaj tma'n Kman te 
Moisés tu'n ttzaj tk'o'n ke tnam keye jatum tu'n knajane cyuj, cyuc'ix ke cojbil te 
cywabl kwacẍe. 

3Xitzun cyk'o'n aj Israel junjun tnam ti'jx cye cyetzbil te cye aj Leví, cyuc'ix ke 
cojbil te cywabl wacẍ, ic tza'nx otok tma Kman. 

4Tnejel jaw swert cyi'j teyle junjun c'loj tiyjil Coat aju tcy'ajal Leví. O cyc'am aj 
Coat, akeju tiyjil pal Aarón, oxlaj tnam, akeju cyetok ke tiyjil Judá, tiyjil Simeón 
ex tiyjil Benjamín. 

5Atzun cye txkantl tiyjil Coat o cyc'am lajtl tnam, akeju cyetok ke tiyjil Efraín, 
tiyjil Dan ex mij tiyjil Manasés. 

6Xi k'o'n oxlaj tnam te cye ke tiyjil Gersón, ic tza'nx swert jaw cyi'j. Akeju tnam 
lu cyetok ke tiyjil Isacar, tiyjil Aser, tiyjil Neftalí ex mijtl tiyjil Manasés aju at tuj 
Basán. 

7Atzun cye cycyakil tiyjil Merari xi k'o'n cablaj tnam, akeju cyetok ke tiyjil Rubén, 
tiyjil Gad ex tiyjil Zabulón. 

8Tu'n swert cub cysipan aj Israel ke tnam cyxol aj Leví, cyuc'ix ke cojbil te cywabl 
wacẍ, ic tza'nx otok tma Kman te Moisés. 

9Atzun ke tnam lu xi cyk'o'n tiyjil Judá ex tiyjil Simeón 

10te cye aj Leví akeju tiyjil Coat, ex elni ke ti'j Aarón, porque ake e camban ti'j 
swert jaw nej: 

11Tuj lugar tiwitz tx'otx' cye aj Judá xi cyk'o'n tnam Quiriat-arba cye, aju ax juntl 
tbi Hebrón, cyuc'ix ke cojbil te cywabl wacẍ ate' cyi'jele. (Ate Arba tman ju nintz 
xjal Anac.) 

12Pero aju tx'otx' ex ke aldey teju tnam lu xi cyk'o'n te tetzbil Caleb aju tcy'ajal 
Jefone. 

13Otok tz'oc tnam Hebrón te cycolbil cyib xjal, akeju otok cub jun xjal cyu'n, ex xi 
k'o'n te cye ke tiyjil Aarón, cyuc'ix ke tnam lu: Libna, 

14Jatir, Estemoa, 

15Holón, Debir, 

16Aín, Juta ex Bet-semes; belaj tnam tu'n tcyakilx xi cyk'o'n ke tiyjil Judá ex ke 
tiyjil Simeón cye, cyuc'ix ke cojbil te cywabl wacẍ ate' cyi'jele. 

17Ex ke tiyjil Benjamín xi cyk'o'n ke tnam lu: Gabaón, Geba, 

18Anatot ex Almón; cyaje tnam tu'n tcyakilx, cyuc'ix ke cojbil te cywabl wacẍ ate' 
cyi'jele. 

19Cyja'tzun, akeju tnam e oc te cye ke pal akeju tiyjil Aarón, japun oxlaj tu'n 
tcyakilx, cyuc'ix ke cojbil te cywabl wacẍ ate' cyi'jele. 

20Atzun cye txkantl tiyjil Leví, akeju tiyjil Coat, cub sipan junjun tnam cyxol, 
akeju tnam cye tiyjil Efraín. 

21Tuj tiwitz tx'otx' cye aj Efraín xi k'o'n tnam Siquem, aju tnam te cycolbil cyib 
xjal akeju otok cub jun xjal cyu'n, ex xi k'o'ntl tnam Gezer, 

22tuc'ix Kibsaim ex Bet-horón; cyaje tnam tu'n tcyakilx, cyuc'ix ke cojbil te 
cywabl wacẍ ate' cyi'jele. 

23Ax icx ke tiyjil Dan xi cyk'o'n ke tnam lu cye: Elteque, Gibetón, 

24Ajalón ex Gat-rimón; cyaje tnam tu'n tcyakilx, cyuc'ix ke cojbil te cywabl wacẍ 
ate' cyi'jele. 

25Ex ke mij tiyjil Manasés xi cyk'o'n tnam Taanac cye, tuc'ix tnam Gat-rimón, 
cyuc'ix ke cojbil te cywabl wacẍ ate' cyi'jele. 

26Cyja'tzun, akeju tnam oc te cye txkantl c'loj tiyjil Coat, bant laj tu'n tcyakilx, 
cyuc'ix ke cojbil te cywabl wacẍ ate' cyi'jele. 

27Xi k'o'n cabe tnam cye aj Leví, akeju tiyjil Gersón, cyu'n mij tiyjil Manasés, 
cyuc'ix ke cojbil te cywabl wacẍ ate' cyi'jele, ex atzun ke jlu: Tnam Golán aju at 
tuj Basán, aju tnam te cycolbil cyib xjal akeju otok cub jun xjal cyu'n, tuc'ix tnam 
Beestera. 

28Ke tiyjil Isacar xi cyk'o'n ke tnam lu cye: Cisón, Daberat, 

29Jarmut ex En-ganim; cyaje tnam tu'n tcyakilx, cyuc'ix ke cojbil te cywabl wacẍ 
ate' cyi'jele. 

30Ke tiyjil Aser xi cyk'o'n ke tnam lu cye: Miseal, Abdón, 

31Helcat ex Rehob; cyaje tnam tu'n tcyakilx, cyuc'ix ke cojbil te cywabl wacẍ ate' 
cyi'jele. 

32Ke tiyjil Neftalí xi cyk'o'n ox tnam cye, cyuc'ix ke cojbil te cywabl wacẍ ate' 
cyi'jele, ex atzun ke jlu: Tnam Cedes aju at tuj Galiley, aju tnam te cycolbil cyib 
xjal akeju otok cub jun xjal cyu'n, tuc'ix tnam Hamot-dor ex tnam Cartán. 

33Cyja'tzun, akeju tnam oc te cye ke tiyjil Gersón, japun oxlaj tu'n tcyakilx, cyuc'ix 
ke cojbil te cywabl wacẍ ate' cyi'jele. 

34Atzun ke tiyjil Zabulón xi cyk'o'n cye txkantl tiyjil Leví, akeju tiyjil Merari, ke 
tnam lu: Jocneam, Carta, 

35Dimna ex Naalal; cyaje tnam tu'n tcyakilx, cyuc'ix ke cojbil te cywabl wacẍ ate' 
cyi'jele. 

36Ax icx ke tiyjil Rubén xi cyk'o'n ke tnam lu cye: Beser, Jahaza, 

37Cademot ex Mefaat; cyaje tnam tu'n tcyakilx, cyuc'ix ke cojbil te cywabl wacẍ 
ate' cyi'jele. 

38Ex ke tiyjil Gad xi cyk'o'n tnam Ramot cye, aju at tuj Galaad, aju tnam te cycolbil 
cyib xjal akeju otok cub jun xjal cyu'n, cyuc'ix ke tnam Mahanaim, 

39Hesbón ex Jazer; cyaje tnam tu'n tcyakilx, cyuc'ix ke cojbil te cywabl wacẍ ate' 
cyi'jele. 

40Cyja'tzun, akeju tnam e oc te cye txkantl tiyjil Leví, akeju tiyjil Merari, japun 
cablaj tu'n tcyakilx. 

41Akeju tnam e oc te cye aj Leví, ax cyxol aj Israel, bant 48 tnam tu'n tcyakilx, 
cyuc'ix ke cojbil te cywabl wacẍ ate' cyi'jele. 

42Aju cojbil te cywabl wacẍ ax ate' cyi'jele tnam, ex iclex tten junjun tnam lu. 

Ate Kman tz'aklxix te 

43Cyja'tzun tten xi tk'o'n Kman cye aj Israel tcyakil tx'otx' otok txi ttziyan cye ke 
cyxe'chel, atzun e cub ten ex axtzun e najan tuj. 

44O japun tu'n Kman aju yol otok txi ttziyan, ex o che ten tuj txubtxaj tu'n tuj 
tcyakil tx'otx'. Mi jun aj k'oj cyi'j bant tu'n cywe' cywitz, porque tu'n Kman e tzaj 
tk'o'n tcyakil aj k'oj cyi'j tuj cyk'ab. 

45Minti' jun yol minti'wt o japun ti'j tcyakilju tzaj ttziyan Kman tu'n tbinchante 
cye aj Israel; tcyakil o japun tu'n. 

Josué 22 

Tej cyaj meltz'aj ke tiyjil Rubén, tiyjil Gad ex mij tiyjil Manasés 

1E tzajtzun ttxco'n Josué ke tiyjil Rubén cyuc'ix ke tiyjil Gad ex mij tiyjil Manasés, 

2ex xi tma'n cye cyja': Ma japun cyu'ne tcyakilju o tma Moisés cyeye, ex ma japun 
cyu'ne tcyakilju xi nma'ne cyeye. 

3Tuj enter tyemp ma jatz, ax icx ja'lo, minti' ma cyaj cycoline ke cyermaniye, ex 
ma japun cyu'ne aju orden tzaj tma'n Kman Dios. 

4Atzun ja'lo ma tzaj tk'o'n Kman Dios ojlabl cye cyermaniye, ic tza'n tzaj ttziyan. 
Cyja'tzun cyaj meltz'aje tuj cyjaye, tuj tx'otx' xi k'o'n cyeye tu'n Moisés aju 
tmajen Kman, tuj tumlal tjawitz k'ij te nima Jordán. 

5Nok o'cx cxel nma'ne cyeye tu'n cucx cyjapun ke mandamyent cyu'ne, cyuc'ix 
ke ley xi k'o'n cyeye tu'n Moisés aju tmajen Kman, tej tmante cyja': Cyc'ujlame 
Kman aju Cydiose, cucx che bete tuj tbe, cynimanxe ke tmandamyent, che lpeque 
ti'j, ex che ajbene te tu'n tcyakil cyanmiye ex tu'n tcyakil cyc'u'je, chitzun Moisés, 
chi Josué cye. 

6-8Ax icx xi tma'n Josué cye cyja': —Cyajtzune tuj cytx'otx'e ja'lo tuc'il nimxix 
k'inumabl ex nimcu alumaj, tuc'ix k'an pwak, sak pwak, k'an c'uxbil, c'uxbil ex 
nimcu xbalun. Cysipan cube cyxol cyermaniye aju ma tz'el cyi'ne cye aj k'oj. Te 
tibajxi jlu e cubtzun cy'iwla'n tu'n Josué, ex baj cyk'olben cyib ex e ajtzun cyja. 
Otok txi tk'o'n Moisés cytx'otx' mij tiyjil Manasés tuj tx'otx' Basán, ex atzun cye 
mijtl, xi tk'o'n Josué cytx'otx' cyxol mastl aj Israel tuj telex k'ij te nima Jordán. 

9Cyja'tzun tten, akeju tiyjil Rubén, cyuc'ix ke tiyjil Gad ex mij tiyjil Manasés, el 
cypa'n cyib cyi'j txkantl aj Israel tuj Silo tuj tx'otx' Canaán, tu'ntzun cyaj meltz'aj 
tuj cytx'otx' tuj tx'otx' Galaad, aju tx'otx' otok txi k'o'n cye, ic tza'nx otok txi tma'n 
Kman te Moisés. 

Aju altar jaw cybincha'n ttzi nima Jordán 

10Tejtzun cypon ke tiyjil Rubén, cyuc'ix ke tiyjil Gad ex cyuc'ix mij tiyjil Manasés 
ttzi nima Jordán, ate'xtok tuj tx'otx' Canaán, jaw cybincha'n jun matij altar ttzi 
nima Jordán. 

11Tejtzun cybinte txkantl aj Israel ka ake tiyjil Rubén cyuc'ix ke tiyjil Gad ex mij 
tiyjil Manasés otok jaw cybincha'n jun altar tuj tmojonil tx'otx' Canaán, ttzi nima 
Jordán tuj cytx'otx' aj Israel, 

12baj cychmon cyib tuj Silo tu'n cyxi' k'ojlel cyi'j. 

13Nej xi cysama'n Finees aju tcy'ajal pal Eleazar, tu'n t-xi' tuj Galaad jatum ate' 
ke tiyjil Rubén, tiyjil Gad ex mij tiyjil Manasés. 

14Cyuc'ix laj nejenel ma'xix cyoclen cyxol aj Israel e je'x tuc'il Finees; jun te teyle 
junjun c'loj cyiyjil, ex nejenel ke cye cycyakil keju at cyxilen cyuc'il. 

15Cycyakil ke jlu e je'x tuj Galaad jatum ate'tok ke tiyjil Rubén, ke tiyjil Gad, 
cyuc'ix mij tiyjil Manasés, ex xi cyma'n cye cyja': 

16—Ke tnam xjal etzan tu'n Kman cyajbil tu'n cybinte tiku'n ma che binchane il 
twitz Kdios ako' aj Israel. ¿Tiku'n ma cyaj cycoline ex ma jaw cybincha'ne jun 
altar tu'n tjaw cyi'n cyibe ti'j? 

17¿Baka nok ch'in aju il o cybincha aj Israel t-xe witz Peor? Tu'ntzunju il lu cucx 
ato'x tuj mya ba'n, masque o che cyim nimcu xjal etzan tu'n Dios. 

18Ax icxtzun cyeye ja'lo, ma tz'el cypa'n cyibe ti'j Kman. Ka ma jaw cyi'n cyibe ti'j 
Kman, ax icx te, nchi'jlo tzaj tk'oj cyi'j cycyakil tnam xjal aj Israel. 

19Katzun mya ba'n ma tz'ela tuj cywitze aju tx'otx' ma cyc'ame, ba'n tu'n cytzaje 
tuj tx'otx' te Kman jatum ta' tja. Cytzyume jun piẍ tx'otx' kxole, pero mi'n jaw 
cyi'n cyibe ti'j Kman ex mi ki'je, porque ma jaw cybincha'ne juntl altar, part ti'j 
altar te Kman aju Kdios. 

20Cyna'ntze aju tbincha Acán aju tcy'ajal Zera; o binchan il tu'nju tzaj ti'n aju otok 
tma Dios bi'x tu'n tnaj, ex nok tu'n te tlaj tzaj tk'oj Kman cyi'j cycyakil tnam xjal 
aj Israel, ex mya o'cx te Acán o naj tu'n tlaj til, che chi. 

21Atzun cye tiyjil Rubén, cyuc'ix ke tiyjil Gad ex mij tiyjil Manasés xi cytzak'we'n 
cye ke nejenel cye aj Israel cyja': 

22—Ate Kman aju Dios ma'xix toclen cywitz cycyakil keju nno'c cydiosin xjal, 
ba'n tu'n alcye in ko ximane ti'j, ax icx cyeye ba'n tu'n cybinteye; katzun in ko 
ximane ti'j tu'n tjaw ki'n kibe ti'j, ex ka tu'n tel kpa'n kibe ti'j, ba'ntzun tu'n tcub 
kcastiwoye tu'n. 

23Katzun ma jaw kbincha'ne ju altar lu tu'n tel kpa'n kibe ti'j Kman, ex ka tu'n 
tcub kpatune oyaj tibaj, akeju patun in che cub, ex ka ke oyaj ti'j twitz awal ex ka 
ke chojbil te mojbabl tibil, ba'n tu'n koque tuj xjel ti'j tu'n Kman. 

24Ax toc ma kbinchaye jlu porque mi'n kajbile tu'n cymante ke cyc'wa'le mas 
yajxi cye keju keye kc'wa'l: ¿Ti cyoclene ti'j Kman aju Cydios aj Israel? 

25Ate Kman ma cub k'onte nima Jordán te mojon kxol, akeye tiyjil Rubén ex tiyjil 
Gad, cyja'tzun minti' cyoclene ti'j Kman, mya yajcu che chi. Cyja'tzun, mya yajcu 
cyu'n cyeye cyc'wa'l jacu bant tu'n mi'n cyniman te Kman keju keye kc'wa'l. 

26Cyja'tzun cub kximane tu'n tjaw kbincha'ne jun altar, pero mya tu'n tajben te 
patbil oyaj te Kman, ex mi tu'n tcub k'ot juntl chojbil tibaj, 

27nok o'cx tu'n tajben te jun techal te cyeye ex te keye ex te cye ke kiyjil che ul 
itz'j te tibajxi, tu'ntzun kajbene te Kman ex tu'n kpone tuj tja cyuc'il koyaje patun 
in che cub, cyuc'ix ke chojbil il ex ke chojbil te mojbabl tibil. Cyja'tzun, akeju 
cyiyjile mlay txi cyma'n cye ke keye kiyjile cyja': Cyeye minti' cyoclene ti'j Kman, 
jacu che chi. 

28Cyja'tzun o kmaye: Ka at jun ma k'mante jlu keye ex ka cye ke kiyjile che ul itz'j 
te tibajxi, atzun keye jacu txi ktzak'we'ne cyja': Cyque'yinxe aju altar jaw 
cybincha'n ke kxe'chele, ic que'yin ic tza'n altar in ajben te Kman, pero mya tu'n 
tcub patit oyaj tibaj ex mi ke chojbil, nok o'cx tu'n tajben te jun techal kxol, che 
chilo. 

29Awt Dios onin keye tu'n mi'n tjaw ki'n kibe ti'j, ex tu'n mi'n tcyaj kcoline tu'nju 
ma jaw kbincha'ne juntl altar, porque mya tu'n tcub patit oyaj tibaj, ex mi tu'n 
tcub k'ot oyaj twitz awal ex ka tu'n tcub patit txkantl chojbil tibaj altar lu, nok 
o'cx cbel k'ot chojbil ex oyaj tibaj altar tcubsa'n twitz tja Kman aju Dios, che chi 
xi cyma'n. 

30Atzunte pal Finees, cyuc'ix ke nejenel cye tnam xjal ex ke nejenel cye junjun 
c'loj cyiyjil aj Israel, akeju uc'in tu'n Finees, tej cybinte aju o cyma ke tiyjil Rubén, 
ke tiyjil Gad ex mij tiyjil Manasés, ba'n e'la jlu tuj cywitz. 

31Atzunte Finees aju tcy'ajal pal Eleazar, xi tma'n cye: —Matzun tz'el knic'e ti'j 
ja'lo ka ax ta' Kman kuc'il, porque minti' ma jaw cyi'n cyibe ti'j, ex cyja'tzun ma 
ko clet cyu'ne tu'n mi'n tcub kcastiw tu'n Kman. 

32Te tibajxi jlu, baj tk'olben tib Finees cyuc'il, ax icx ke nejenel uc'in tu'n baj 
cyk'olben cyib cyuc'il, e ajtztzun meltz'aj tuj tx'otx' Galaad tu'n cyul tuj tx'otx' 
Canaán jatum ate'tok ke aj Israel. Tejtzun t-xi cyma'n cye keju ate' tuj Canaán aju 
otok tzaj cytzak'we'n ke txkantl cyiyjil, 

33aju tzak'webl lu ba'n e'la tuj cywitz ex jaw cynimsa'n tbi Dios. Tu'ntzun jlu ya 
minti'tl e yolin tu'n cyoc tzokpaj cyi'j ke tiyjil Rubén ex tiyjil Gad ex mi tu'n tnaj 
cytx'otx' cyu'n. 

34Atzun ke tiyjil Rubén, cyuc'ix ke tiyjil Gad, oc cyk'o'n tbi altar lu Testiw, tu'nju 
cyma: Atzunju altar lu c'ajbel te testiw kxol, ka atzun Kman Diosju. 

Josué 23 

ej cyxi tcawin Josué tnam xjal 

1Tej otok tz'elxi nim tyemp tej t-xi tk'o'n Kman ojlabl cye aj Israel cywitz ke aj 
k'oj ate' cyi'jele ex ate Josué otok tijin wen, 

2e tzaj ttxco'n Josué cycyakil aj Israel, cyuc'ix ke cytijil xjal, cyuc'ix ke nejenel, 
cyuc'ix ke jwes ex cyuc'ix ke xjal ma' cyoclen, ex xi tma'n cye cyja': —Weye ma 
chin tijine ex ma tz'el nim abk'i wu'ne. 

3Ma cyile tcyakilju ma tbincha Kman cyi'j cycyakil tnam akeju jaw cyi'n cyib 
cyi'je, ex ate Kman ma tz'onin cyi'je tuj k'oj. 

4Tu'n swert ma cub nsipane tcyakil tx'otx' lu cyxol cycyakil c'loj cyiyjile. Ma cub 
nsipane aju tx'otx' ma tzyet, tuc'ix ju tx'otx' na'nx ttzyet, xi'ynix ttzi nima Jordán 
tuj tjawitz k'ij ex ponin baj max ttzi Nintz mar tuj telex k'ij. 

5Che elex tlajo'n Kman cycyakil keju najl tuj tx'otx' lu; atzun cyeye che etzale ti'j 
ic tza'nx o tzaj ttziyan Kman Dios. 

6Cyk'onque tilil tu'n tjapun cyu'ne tcyakil aju in tma'n tuj libro te tley Moisés, ex 
mi'n tz'el cypa'n cyibe ti'j ju in tma'n. 

7Mi'n baj cysmon cyibe cyuc'il ke xjal te mastl nasyon ate' cyxole. Mi'n che 
c'ulune cywitz ke cydios ex mi'n che ajbene cye; mi'lpe tzaj cyna'ne cybi ke 
cydios, ex mi'n tz'ajben cybi cyu'ne te cyuwsabl jun yol. 

8Cucx che lpeque ti'j Kman Dios, ic tza'nx in bant cyu'ne ja'lo. 

9Cywitze ma che ex tlajo'n Kman ke nasyon matij ex nimxix cyipun, ax icx ja'lo 
mi jun in cub twaban tib cywitze. 

10Nok tu'n junx xinak cyxole jacu tz'el ok jun mil xinak, porque ate Kman in onin 
cyeye tuj k'oj ic tza'nx o tzaj ttziyan. 

11Ten nim cycwente cyi'je tu'n cyc'ujlanteye Kman Dios. 

12Porque ka ma tz'el cypa'n cyibe ti'j Dios, ex ka ma baj cysmon cyibe cyuc'il ke 
xjal ma che cyaj ten cyxole, ex ka ma che jaw moje'ye cyuc'il ke xu'j ate' cyxol ke 
xjal lu, 

13axix toc mlay che ex tlajo'n Kman ke xjal lu cyxole, nok o'cx che cyjel tk'o'n ic 
tza'n jun c'obil ex ic tza'n jun tramp tu'n cycub tz'ake tuj, ex ic tza'n jun asyal tu'n 
t-xi jato'n ttzal cyi'je, ex ic tza'n jun ch'i'x tuj tbak' cywitze ocxi cybaj naje twitz 
ju tx'otx' tbanilxix aju ma txi k'o'n cyeye tu'n Kman Dios. 

14Weye ya ch'ix ncyime, pero wajbile tu'n telxix cynic'e ti'j tu'n tcyakil cyanmiye 
ex tu'n tcyakil cyc'u'je ax toc ma japun tu'n Kman tcyakilju ba'n o tzaj ttziyan. 
Minti' jun yol aju o tzaj ttziyan miwt ma japun tu'n. 



440 

 

 
Mam del Norte 

© 1993 Sociedades Bíblicas Unidas. 
  

 

 

15Pero ic tza'nx ma japun tcyakilju ba'n tu'n Kman, aju o tzaj ttziyan, ax icxtzun 
ctzajel ti'n tcyakil txcaj mya ba'n cyibaje, ocxi cybaj naje twitz tx'otx' tbanilxix, 
aju ma txi tk'o'n cyeye, 

16ka mi'n ma japun cyu'ne aju yol ma cyaj bant ti'j tu'n Kman cyuc'ile. Ex ka ma 
che'xe c'ulul cywitz junxitl dios, ex ka ma che cub ẍmeje'ye cywitz, ctzajel tk'oj 
Kman cyi'je, ex jurattzun che najele tu'n twitz tx'otx' tbanilxix aju ma txi tk'o'n 
cyeye, chi Josué. 

Josué 24 

Xi cytziyan aj Israel juntl maj tu'n tjapun tyol Kman cyu'n. 

1Bajtzun tchmo'n Josué cycyakil c'loj cyiyjil aj Israel tuj lugar Siquem; e tzaj 
ttxco'n ke cytijil xjal, ke nejenel, ke jwes ex keju at cyoclen, ex e cub ten twitz 
Dios. 

2Xi tma'n Josué cye cycyakil tnam xjal: —Atzun jlu in tma'n Kman aju Kdios ako' 
aj Israel: Atxix ojtxi najltok cyxe'chele Taré jlajxi nima Éufrates tuc'ix Abraham 
ex Nacor akeju tcy'ajal, ex in che c'uluntok cywitz junxitl dios. 

3Atzun etz wi'ne cyxe'chele Abraham jlajxi nima, ex o bet tic' wu'ne tuj tcyakil 
tx'otx' Canaán. Tnejel xi nk'o'ne jun tcy'ajal Isaac tbi, ex wu'ne chmet cybaj tiyjil. 

4Atzun te Isaac xi nk'o'ne cabe tcy'ajal, jun Jacob tbi ex juntl Esaú tbi. Te Esaú xi 
nk'o'ne lugar twi witz Seir, atzunte Jacob cyuc'ix ke tcy'ajal e je'x tuj Ejipt. 

5Te tibajxi xi nsama'ne Moisés tuc'ix Aarón, ex e c'ixbiset aj Ejipt wu'ne tu'n nim 
c'ixbisabl; cyja'tzun tten e je'tze wu'ne tuj Ejipt. 

6Tejtzun cyetz cyxe'chele tuj Ejipt, e oc lpe' aj Ejipt cyi'j tejxi cypon max ttzi mar 
Cyak Que'yin, cyuc'ix cycarwaj in che ajben tuj k'oj ex cyuc'ix ke xjal cyjax cyibaj 
chej, tu'n tcub cyi'j cyu'n. 

7E cubsantzun nwitze, ex cub nk'o'ne nim klolj cyxol cyxe'chele cyuc'il aj Ejipt; 
atzun cye aj Ejipt tzaj mulk'aj mar wu'ne cyibaj ex e cyaj tjak'. Ax keye e que'yinte 
teju bant wu'ne tuj Ejipt. Te tibajxi jlu e tene nim tyemp tuj lugar tzkij tx'otx', 

8ex e ul wi'ne tuj cytx'otx' aj Amorrey jlajxi nima Jordán tuj tjawitz k'ij. E k'ojin 
aj Amorrey cyi'je, pero ax kine in cub k'onte cye tuj cyk'abe, cubtzun cyi'j cyu'ne 
ex e octzune te tajwil cytx'otx'. 

9Atzunte Balac aju tcy'ajal Zipor ex rey cye aj Moab, tej tul k'ojlel cyi'je, xi txocbaj 
Balaam aju tcy'ajal Beor tu'n, tu'ntzun ttzaj tkanin mya ba'n cyibaje. 

10Pero minti' wak'e ambil te Balaam tu'n ttzaj tkanin mya ba'n cyibaje, nok o'cx 
cucx e cub cy'iwla'ne tu'n ex e clete wu'ne tuj tk'ab Balac. 

11E ic'tztzune tuj nima Jordán ex e ule tuj Jericó. Ke xjal najl tuj Jericó e oc ten 
k'ojlel cyi'je, ax icx cybincha aj Amorrey, aj Ferezey, aj Canaán, aj Hetey, aj 
Gergesey, aj Hevey ex aj Jebusey, pero e je'x nk'o'ne cycyakil jlu tuj cyk'abe tu'n 
tcub cyi'j cyu'ne. 

12Nej e je'x nsama'ne txkan ttxu sichel cywitze, ex ke xjal lu e je'l ok cywitze 
na'nxtok cypon canune cyi'j, ax icx ke cabe rey cye aj Amorrey. Minti' cub cyi'j 
cyu'ne tu'n cyspadiye ex mi'n tu'n xobl cypleche. 

13Xi nk'o'ne cytx'otx'e aju mya cyu'ne baj cyak'nane, ex xi nk'o'ne ke tnam cyeye 
aju mya cyu'ne jaw cybincha'ne; atzun ja'lo najlkeye cyuj, ex in che lo'ne twitz 
uva ex twitz olivo aju mya cyu'ne cu'x cyawa'ne, chi Dios, chi Josué. 

14Ax icx xi tma'n Josué cye: —Atzun ja'lo, cucx che nimane Kman ex che ajbene 
te tu'n tcyakil cyc'u'je ex axix toc cyu'ne. Cypa'mil cyibe cyi'j ke cydios cyxe'chele 
akeju e c'ulun cywitz jlajxi nima Éufrates ex tuj Ejipt; atzun cyeye che ajbene te 
Kman. 

15Katzun cyc'i'ye che ajbene te Kman, entons bi'x cyximancuye ja'lo al e che 
ajbele; ka cye ke dios e ajben cyxe'chele cye jlajxi nima Éufrates, ex ka cye ke 
cydios aj Amorrey akeju najltok tuj tx'otx' lu jatum najl keye ja'lo. Atzun weye 
cyuc'ix cycyakil keju ate' tuj njaye, a ko ajbele te Kman, chi Josué. 

16Atzun cye tnam xjal cyma: —Mlayx tz'el kpa'n kibe ti'j Kman, ex mlayx ko 
ajbene cye junxitl dios. 

17Ate Kman etz k'inte ke ex cye kxe'chel tuj Ejipt jatum ato'tok te majen, ex tu'n 
o binchet nimcu binchben nim tipumal kwitz. Ate o clon ke ex o colon ki'j tuj 
tcyakil kbe tej kic' cyuj nimcu tnam. 

18Ate Kman ic' lajonte cye cycyakil tnam xjal tuj kbe, ax icx o tbincha cyi'j aj 
Amorrey akeju najlke tzalu nej. Ax icx keye, te Kman ko ajbele, porque atzun 
Kdiosju, che chi. 

19Atzunte Josué xi tma'n cye: —Mlay bant cyu'ne tu'n cyajbene te Kman, porque 
ate Kman Dios xjante, minti' in cub tuj twitz tu'n kc'ulun twitz junxitl dios, ex 
mlayx tzic'x tu'n aju cyile ex cybinchbene mya ba'n. 

20Ka ma cyaj cycoline ex ka ma che ajbene cye junxitl dios, ax icxte Kman c'oquel 
meltz'aj cyi'je tu'n ttzaj tk'o'n mya ba'n cyibaje, ex che bajel naje tu'n, masque 
otok tbincha nimcu ba'n cyeye nej. 

21Atzun cye tnam xjal tzaj cytzak'we'n: —Ax toc, pero keye mi'n kbinchaye icju, 
nok o'cx te Kman ko ajbele. 

22Atzunte Josué xi tma'n cye: —Ax keye testiw cyi'je, tu'nju ma jaw cysc'o'ne tu'n 
cyajbene te Kman. —Ax ko'ye, che chi tzaj cytzak'we'n. 

23Entons cyxon exe ke junxitl dios ate' cyuc'ile, ex che ajbentzune te Kman tu'n 
tcyakil cyanmiye, aju Kdios aj Israel ko', chi Josué cye. 

24Atzun cye tnam xjal tzaj cytzak'we'n: —Ko ajbele te Kman Dios ex ko nimale 
te. 

25Ax k'ij lu ex tujx Siquem, twitz Josué cyaj bant ti'j jun yol cyu'n aj Israel tuc'il 
Dios. Xi tk'o'n Josué ke ley ex ke mandamyent cye, 

26ex cyaj ttz'iban jlu tuj libro te tley Dios. Te tibajxi tzaj ti'n jun abj matij, ex cub 
tk'o'n tjak' jun wi' tze' c'ol ttxlaj tja Kman, 

27ex xi tma'n cye cycyakil tnam xjal cyja': —Aju abj lu c'ajbel te jun techal te ke, 
ex atzunju c'ajbel te testiw ti'j tcyakil yol ma tma Kman ke; c'oquel te jun testiw 
cyi'je, tu'ntzun mi'n tel cypa'n cyibe ti'j Cydiose. 

28Te tibajxi jlu xi tma'n Josué cye xjal tu'n taj teyle junjun tuj ttx'otx'. 

Aju tcyimlen Josué 
Jueces 2.6-10 

29Te tibajxi jlu, cyimtzun Josué aju tcy'ajal Nun ex tmajen Kman, tej otok japun 
jun syent tuc' laj abk'i tu'n. 

30Cu'x maku'n tujx ttx'otx', tuj lugar Timnat-sera aju ta' tuj tiwitz tx'otx' cye aj 
Efraín ti'jxi witz Gaas. 

31Ke aj Israel e ajben te Kman tej itz'xtok Josué, ax icx te tibajxi, tej itz'xtok ke 
cytijil xjal, akeju ax e cyaj ten tcyimlenxi Josué ex o cyil tcyakilju ba'n o tbincha 
Kman cye aj Israel. 

Cu'x cymaku'n aj Israel ke tbakil José 

32Ke tbakil José, aju tzaj cyi'n aj Israel tuj Ejipt, atzun cu'x cymaku'n tuj Siquem, 
tuj tx'otx' aju otok lak'et tu'n Jacob cye tcy'ajal Hamor aju tman Siquem tu'n jun 
syent sak pwak. Aju tx'otx' lu oc te cyetzbil ke tiyjil José. 

Aju tcyimlen Eleazar 

33Tej tcyim Eleazar aju tcy'ajal Aarón, cu'x maku'n twi' jun tal witz tuj ttx'otx' 
Finees aju tcy'ajal, aju tzaj k'o'n te tuj tiwitz tx'otx' cye aj Efraín. 

Jueces 

Jueces 1 

Tzyet Adoni-bezec cyu'n ke tiyjil Judá ex cyu'n ke tiyjil Simeón 

1Tcyimlenxitzun Josué, xi cykanin aj Israel te Kman alcye jun c'loj cyxol cycyakil 
c'loj cyiyjil tu'n cyoc tzokpaj tnejel cyi'j aj Canaán. 

2Atzunte Kman tzaj ttzak'we'n cyja': Ake aj Judá che oquel tzokpaj tnejel, porque 
ma txi nk'o'ne tx'otx' lu te cye. 

3Atzun cye tiyjil Judá xi cyma'n cye cyerman akeju tiyjil Simeón cyja': Ko' kuc'ile 
tu'n koc tzokpaj k'ojlel ti'j cytx'otx' aj Canaán, aju ma tzaj k'o'n keye. Te tibajxi, 
ax icx keye ko xe'le cyuc'ile tu'n koc tzokpaj k'ojlel ti'j tx'otx' ma tzaj k'o'n cyeye, 
che chi aj Judá. E je'xtzun ke tiyjil Simeón cyuc'il. 

4Cyja'tzun tten e oc tzokpaj ke tiyjil Judá cyi'j aj Canaán ex cyi'j aj Ferezey, ex e 
tzaj tk'o'n Kman ke xjal lu tuj cyk'ab. Tuj tnam Bezec e cyim laj mil xinak cyu'n. 

5Cnet Adoni-bezec cyu'n tuj tnam Bezec. E oc tzokpaj k'ojlel ti'j ex cub cyi'j aj 
Canaán ex aj Ferezey cyu'n. 

6Masque el ok Adoni-bezec, pero e je'x lpe' ti'j, o tzyet cyu'n, ex el cytx'emin ke 
tman tk'ab cyuc'ix ke tman tkan. 

7Tmatzun Adoni-bezec: Ojtxi akine el tx'eminte ke tman cyk'ab ex ke tman cykan 
70 rey, ex xi nma'ne cye tu'n tjaw cysc'o'n ke tbuchil pan in che cub tz'ak tjak' 
nmese, atzun ja'lo ma tbincha Dios wi'je ic tza'nx o nbinchaye cyi'j, chi Adoni-
bezec. Xitzun cyi'n Adoni-bezec tuj Jerusalén, ex atzun o cyim. 

E tzyet tnam Hebrón ex Jerusalén cyu'n aj Judá 

8E oc tzokpaj ke tiyjil Judá ti'j tnam Jerusalén ex tzyet cyu'n. Tbajlenxi cybyo'n 
tu'n spad cycyakil xjal ate' tuj tnam, octzun cyk'o'n tk'ak'al tnam. 

9Te tibajxi e oc tzokpaj cyi'j aj Canaán, akeju najlke tuj tiwitz tx'otx' ex tuj tx'otx' 
Néguev ex tuj mlaj tx'otx'. 

10Ax icx e oc tzokpaj cyi'j aj Canaán, akeju ate' tuj tnam Hebrón aju toctok tbi nej 
Quiriat-arba, ex cub cybyo'n Sesai, tuc'ix Ahimán ex tuc'ix Talmai. 

Tzyet tnam Debir tu'n Otoniel ex tzaj k'o'n txin Acsa te tu'n toc te t-xu'jil 
Josué 15.15-19 

11Ex e oc tzokpajtl ti'j tnam Debir aju toctok tbi nej Quiriat-sefer. 

12Atzunte Caleb xi ttziyan jun yol cyja': Alcye jun ma tz'oc tzokpaj ti'j tnam 
Quiriat-sefer ex ka ma tzyet tu'n, jacu txi nk'o'ne nme'jele Acsa te tu'n toc te t-
xu'jil. 

13O tzyet tnam tu'n Otoniel aju tcy'ajal Cenaz aju titz'in Caleb; xitzun tk'o'n Caleb 
tme'jel Acsa tbi tu'n toc te t-xu'jil Otoniel. 

14Pero tej otok bant tten Acsa tu'n t-xi' tuc'il Otoniel, xi tma'n Otoniel te tu'n t-xi 
tkanin te tman jun piẍ tx'otx' te cojbil. Cu'tztzun Acsa tibaj bur ex xi tkanin Caleb 
te: —¿Ti taja? 

15Xi ttzak'we'n Acsa: —Wajbile tu'n t-xi nkanine jun xtalbil teya. Yaque ma tzaj 
tk'o'na weye aju tzkij tx'otx' tuj lugar Néguev, ax icx k'ontza ke twi a' weye. 
Xitzun tk'o'n Caleb te txin ke twi a' te jawni ex ke twi a' te cubni. 

Ke tnam e tzyet cyu'n ke tiyjil Judá ex ke tiyjil Benjamín 

16Atzun ke tiyjil Hobab aju aj Quenit, aju tji' Moisés, e je'tz tuj tnam Tkan Xa'j tbi 
tu'n cyxi' cyuc'il ke tiyjil Judá, ex e je'x tuj tzkij tx'otx' cye aj Judá tuj tx'otx' 
Néguev nikayin ttxlaj tnam Arad; atzun e cyaj ten najal junx cyuc'il ke xjal najlke 
tuj tx'otx' lu. 

17Akeju tiyjil Judá e je'x cyuc'il ke cyerman akeju tiyjil Simeón, ex e oc tzokpaj 
cyi'j aj Canaán akeju najlke tuj tnam Sefat, ex bi'x cub cyxitun tnam te jumajx. 
Cyja'tzun oc cyk'o'n tbi tnam Horma*fn*. 

18Tzyet tnam Gaza cyu'n tuc'ix tnam Ascalón ex tnam Ecrón ex ke tx'otx' ate' 
cyi'jele. 

19O ten Kman cyuc'il ke tiyjil Judá ex o tzyet tiwitz tx'otx' cyu'n, pero minti' e 
xcye' tu'n tex cylajo'n ke xjal najlke tuj mlaj tx'otx', porque ke xjal lu puro c'uxbil 
cycarwaj in che ajben tuj k'oj. 

20Te Caleb xi k'o'n tnam Hebrón ic tza'nx otok tma Moisés, ex e je'x tlajo'n Caleb 
keju ox tcy'ajal Anac ate'tok tuj. 

21Atzun cye tiyjil Benjamín minti' e xcye' tu'n tex cylajo'n ke xjal aj Jebusey akeju 
najl tuj Jerusalén. Cyja'tzun ke xjal aj Jebusey ax najlke ja'lo junx cyuc'il ke tiyjil 
Benjamín tuj Jerusalén. 

Tzyet tnam Betel cyu'n ke tiyjil José 

22-23Ke tiyjil José cub cyximan tu'n cyoc tzokpaj ti'j tnam Betel, aju tnam Luz tbi 
nej, xi cysama'n junjun xinak que'yilte tnam ex ate Kman in onintok cyi'j. 

24Akeju xinak otok che pon que'yilte tnam o cyil tej tetz jun xinak tuj tnam, ex xi 
cyma'n te: Ka ma tzaj tyec'una keye jatum ba'n tu'n kocxe tuj tnam, mi'ntzun cub 
kbyo'ne. 

25Tzajtzun tyec'un xinak jatum ba'n tu'n cyocx tuj tnam, ex cubtzun cybyo'n tu'n 
spad cycyakil ke xjal najlke tuj, atzunte xinak aju otok tzaj yec'unte jatum ba'n 
tu'n cyocx tuj tnam, o clet cyu'n, cyuc'ix cycyakil keju ate' tuj tja. 

26Atzunju xinak lu xi' tuj cytx'otx' aj Hetey, jaw tbincha'n jun ac'aj tnam ex oc 
tk'o'n tbi Luz, ex axtzun tbi tocsa'n ja'lo. 

Ke tnam minti' cub cyi'j cyu'n ke tiyjil Manasés ex ke tiyjil Efraín 

27Ke tiyjil Manasés minti' e xcye' tu'n tex cylajo'n ke xjal najlke cyuj ke tnam lu: 
Bet-seán, Taanac, Dor, Ibleam ex Meguido, ex mi ke xjal najlke cyuj ke aldey ate' 
nikayin cyi'j ke tnam lu; cyja'tzun ke xjal aj Canaán ax e najan cyuj ke tnam lu. 

28Tejtzun toc mastl cyipun aj Israel, e octzun cyk'o'n ke aj Canaán ak'nal lajwers, 
pero minti' e xcye' tu'n tex cylajo'n. 

29Ax icx ke tiyjil Efraín minti' e xcye' tu'n tex cylajo'n ke aj Canaán, akeju najlke 
tuj tnam Gezer, cyja'tzun, ax e najan ke aj Canaán cyxol. 

Ke tnam minti' cub cyi'j cyu'n txkantl cyiyjil aj Israel 

30Ax icx ke tiyjil Zabulón minti' e xcye' tu'n tex cylajo'n ke aj Canaán, akeju najlke 
tuj tnam Quitrón ex tuj tnam Naalal, cyja'tzun ke xjal aj Canaán ax e najan cyxol, 
nok o'cx e oc cyk'o'n ak'nal lajwers. 

31Ax icx ke tiyjil Aser minti' e xcye' tu'n tex cylajo'n ke xjal aj Canaán, akeju najlke 
cyuj ke tnam lu: Aco, Sidón, Ahlab, Aczib, Helba, Afec ex Rehob. 

32Ex tu'nju minti' e xcye' tu'n tex cylajo'n ke aj Canaán cyuj ke tnam lu, cyja'tzun 
ax e cyaj ten najal cyxol. 

33Ax icx ke tiyjil Neftalí minti' e xcye' tu'n tex cylajo'n ke xjal aj Canaán, akeju 
najlke tuj tnam Bet-semes ex tuj tnam Bet-anat, pero e oc cyk'o'n te cymajen tu'n 
cybinchante ak'untl cyuwxix, ex axtzun e cyaj ten najal cyxol. 

34Ke xjal aj Amorrey e je'x cylajo'n ke tiyjil Dan max cyuj tiwitz tx'otx', ex minti' 
xi cyk'o'n ambil cye tu'n cyten cyuj chk'ajlaj. 

35Cyja'tzun, ke xjal aj Amorrey ax e najan t-xe witz Heres ex cyuj ke tnam Ajalón 
ex Saalbim. Pero tej toc mastl cyipun ke tiyjil José, e oc cyk'o'n ke aj Amorrey te 
cymajen tu'n cybinchante ak'untl cyuwxix. 

36Aju tmojonil cytx'otx' aj Amorrey, atzun xi'yni twitz witz Acrabim, ponin max 
tuj tnam Sela, ex atzun xi'yintl te jawni. 

Jueces 2 

Pon jun t-anjel Kman tuj lugar Boquim 

1Aju t-anjel Kman etz tuj Gilgal ex o pon tuj lugar Boquim tbi, ex xi tma'n cye aj 
Israel cyja': Akine etz k'inte cyeye tuj Ejipt ex ma che ul wi'ne tuj tx'otx' lu aju xi 
ntziyane cye cyxe'chele, ex xi nma'ne cye cyja': Mlayx baj nch'expu'ne aju nyole 
ma cyaj bant ti'j cyuc'ile, 

2atzun cyeye mi'n moje' cyyole cyuc'il ke xjal najlke tuj tx'otx' lu, nok o'cx cbajel 
cyxitune ke cy-altar, nchiye. Atzun cyeye minti' ma txi cynimane nyole. ¿Tiku'n 
ma che oc tene binchal mya ba'n? 

3Tu'ntzun jlu cxel nma'ne cyeye ja'lo: Mlay che ic' nlajo'ne ke xjal cywitze, nok 
o'cx che oquel ke xjal lu ic tza'n jun asyal tu'n t-xi jato'n cyi'je, ex ke cydios che 
ajbel te jun c'obil te cyeye. 

4Tejtzun tbaj yolin t-anjel Kman, cycyakil aj Israel e oc ten ok'el cyuwxix wen, 

5cyja'tzun tten oc tbi lugar lu Boquim*fn*. Ex atzun xi cyk'o'n chojbil te Kman. 

Aju tcyimlen Josué 
Josué 24.29-31 

6Tejtzun tbaj tk'olben tib Josué cyuc'il aj Israel, teyle junjun xi' tuj ttx'otx' aju 
otok tc'am te tetzbil. 

7Tej itz'xtok Josué, cucx e ajben aj Israel te Kman, ax icx tej itz'xtok ke tij xjal 
akeju ax e cyaj ten tcyimlenxi Josué ex o cyil tej cybant ke binchben nim cyipumal 
tu'n Kman te jun ba'n cye aj Israel. 

8Cyimtzun Josué aju tcy'ajal Nun ex tmajen Kman, tej otok japun twi' jun syent 
tuc' laj abk'i, 

9ex axtzun cu'x maku'n tujx ttx'otx' tuj lugar Timnat-sera, aju ta' tuj tiwitz tx'otx' 
cye aj Efraín, ti'jxi witz Gaas. 

10Ex tej cybaj cyim cycyakil aj Israel akeju e ten tuj tk'ijlalil Josué, akeju e itz'j te 
tibajxi minti' ch'in cyojtzkibl ti'j Kman, ex minti' otok cyil tcyakilju ba'n otok 
tbincha Kman cye aj Israel. 

El cypa'n cyib aj Israel ti'j Kman 

11E octzun ten aj Israel binchal mya ba'n twitz Kman, ex e oc ten c'ulul cywitz 
tilbilal Baal, akeju nno'c cydiosin xjal. 

12El cypa'n cyib aj Israel ti'j Kman aju Cydios cyxe'chel, aju etz k'inte cye tuj Ejipt, 
e oc lpe' cyi'j cydios xjal cyvesin cyib cyuc'il, ex e c'ulun cywitz. Tu'ntzun jlu tzaj 
tk'oj Kman cyi'j. 

13El cypa'n cyib ti'j Kman ex e oc ten c'ulul twitz Baal, ex cywitz nimcu tilbilal 
Astarté aju cydios xjal. 

14Tu'ntzun jlu tzaj tk'oj Kman cyi'j aj Israel, xi tk'o'n ambil cye elek' tu'n tel 
cyelk'a'n tcyakilju at cye, cub cyi'j cyu'n ke aj k'oj cyi'j, akeju ate' ti'jele cytx'otx', 
ex minti' o ten cyipun tu'n cywe' cywitz aj k'oj. 

15Tcyakil maj tej cyxi' aj Israel k'ojlel cyi'j aj k'oj cyi'j, ax te Kman oc ten k'ojlel 
cyi'j aj Israel, ex mya ba'n e'la te cye ic tza'nx otok tma Kman cye. Masque tzaj 
nim yajbil cyi'j aj Israel, 

16pero ax icx e jaw t-sc'o'n Kman ke xjal tu'n cyoc te nejenel cye, tu'ntzun cyclet 
tuj cyk'ab ke elek' in che oc tzokpaj cyi'j. 

17Atzun cye aj Israel minti' xi cyniman ke nejenel cye, nok o'cx cyaj cycolin Kman 
ex e oc ten c'ulul cywitz junxitl dios. Ke cyxe'chel otok txi cyniman ke 
tmandamyent Kman, atzun cye minti' o cybincha ic tza'n otok cybincha ke 
cyxe'chel. 

18Tcyakil maj oc tjaw t-sc'o'n Kman jun nejenel cye, ax te Kman o tz'onin te, ex 
tuj tk'ijlalil junjun nejenel in che colpet aj Israel tuj cyk'ab aj k'oj cyi'j, porque 
tzaj k'ak'an tc'u'j Kman cyi'j tej cyjaw ayayan tu'n ta'w yajbil nnic'x cyu'n. 

19Pero octzun tcyim ju nejenel cye, in che octzun ten juntl maj binchalte mya 
ba'n, ex masxix nim mya ba'n in cybincha'n ic tza'n cye cyxe'chel, porque e oc 
lpe' cyi'j junxitl dios, e ajben cye ex e c'ulun cywitz. Minti' cyaj cycolin tu'n 
cybinchante mya ba'n, ex e oc miban che bin. 

20Tu'ntzun jlu tzaj nimxix tk'oj Kman cyi'j aj Israel ex tma: Ke xjal lu minti' ma 
japun cyu'n aju yol cyaj bant ti'j wu'ne cyuc'il ke cyxe'chel, ex cyc'i' che niman 
weye; 

21tu'ntzun jlu mlay che ic' nlajo'ne ke xjal cywitz, akeju minti' e ic' tlajo'n Josué 
tej na'nxtok tcyim, chi Kman. 

22Tbincha Kman icju tu'n cyoc aj Israel tuj malbil tu'n, ex tu'n tel tnic' ti'j ka tu'n 
cyoc lpe' ti'j ic tza'n otok cybincha ke cyxe'chel. 

23Cyja'tzun minti' e jic' tlajo'n naj ke xjal cyuj tnam, akeju minti' cub cyi'j tu'n 
Josué; nok o'cx ax e cyaj ten tu'n Kman tuj cylugar. 

Jueces 3 

Ke tnam xjal ax e cyaj ten tuj tx'otx' Canaán 

1Atzun ke tnam jlu e cyaj tk'o'n Kman tuj tx'otx' tu'ntzun cyoc tk'o'n aj Israel tuj 
malbil, akeju na'nxtok cyitz'j tej toc k'oj ti'j tx'otx' Canaán tu'n ttzyet. 

2E cyaj tk'o'n Kman ke tnam lu tu'ntzun tbant cyk'ojin keju bajxtok che ten tuj 
k'oj. 

3E cyaj ten jwe' nejenel cye aj Filistey, cyuc'ix cycyakil aj Canaán, aj Sidón ex aj 
Hevey. Ke aj Hevey atzun najltok ke cywi' ke witz Líbano, xi'ynix twi witz Baal-
hermón ex ponin baj max jatum in xi' be tu'n tpon tuj tnam Hamat. 

4Ex cyi'jtzun ke xjal lu, tu'n cyoc aj Israel tuj malbil tu'n Kman tu'ntzun tel tnic' 
ti'j ka tu'n t-xi cyniman ke tmandamyent aju otok txi tk'o'n Moisés cye cyxe'chel. 

5Cyja'tzun tten e najan aj Israel cyxol ke xjal lu: Ke aj Canaán, ke aj Hetey, ke aj 
Amorrey, ke aj Ferezey, ke aj Hevey ex ke aj Jebusey, 

6ex atzun ke cycy'ajal ex ke cyme'jel aj Israel e jaw moje' cyuc'il cycy'ajal ex 
cyme'jel ke xjal najlke cyuj ke tnam lu. Ax icx e oc ten aj Israel c'ulul cywitz ke 
cydios xjal lu. 

E clet aj Israel tu'n Otoniel tuj tk'ab Cusan-risataim 

7Aju cybinchben aj Israel mya ba'n e'la tuj twitz Kman, porque ic' tna'l Kman 
Dios cyu'n, ex e c'ulun cywitz tilbilal Baal ex tilbilal Astarté. 

8Tu'ntzun jlu tzaj tk'oj Kman cyi'j ex e je'x tk'o'n tuj tk'ab Cusan-risataim aju rey 
te Mesopotamia. Wajxak abk'i o che ajben aj Israel te Cusan-risataim. 

9Tejtzun cyoc ten cubsal cywitz te Kman, jawtzun t-sc'o'n Kman jun clol cye, 
Otoniel tbi, aju tcy'ajal Cenaz; ate Cenaz titz'in Caleb. 

10Tzaj k'o'n tipumal Otoniel tu'n T-xew Kman, ex oc te nejenel cyxol aj Israel, 
xi'tzun tuj k'oj ex tzaj k'o'n Cusan-risataim tuj tk'ab tu'n Kman, ex cub ti'j tu'n. 

11Tbajlenxi jlu o che ten aj Israel tuj txubtxaj 40 abk'i. Te tibajxi cyimtzun 
Otoniel. 

E clet aj Israel tu'n Aod tuj cyk'ab aj Moab 

12E octzun ten aj Israel juntl maj binchal mya ba'n twitz Kman; cyja'tzun xi tk'o'n 
Kman tipumal Eglón aju rey cye aj Moab tu'n tk'ojin cyi'j aj Israel. 

13O bant ti'j jun tyol Eglón cyuc'il aj Amón ex cyuc'il aj Amalec, e oc tzokpaj cyi'j 
aj Israel, ex tzyet cyu'n aju tnam toc tbi Tkan Xa'j. 

14Wajxaklaj abk'i e ajben aj Israel te rey Eglón. 

15Tejtzun cyoc ten cubsal cywitz te Kman, jawtzun t-sc'o'n Kman jun clolte cye, 
Aod tbi, aju tcy'ajal Gera ex tiyjil Benjamín, ex tu'n tnayaj Aod ba'n tz'ak'nan. At 
jun k'ij xi cysama'n aj Israel Aod k'olte chojenj te rey Eglón. 

16Otok baj tbincha'n Aod jun spad te cabe pac' ttzi', te mey var tkan, ex oc tc'alo'n 
tc'u'j tujxi tcapiẍay tuj tbank'ab, 

17ex xi'tzun k'olte chojenj tuc'il rey Eglón. Ate Eglón puro gord wen. 

18T-xilenxi tk'o'n Aod chojenj te rey Eglón, etztzun cyuc'il ke tuc'il uc'in, 

19pero tej tpon tuj lugar jatum ate' ke tilbilal nno'c cydiosin xjal, aju tcubsa'n 
nikayin ttxlaj lugar Gilgal, aj meltz'aj Aod juntl maj jatum ta'tok rey Eglón ex xi 
tma'n te cyja': —At jun tkanil k'i'n wu'ne te teya, Tat Rey, pero aju tkanil lu tuj 
ewaj cxel nma'ne teya. Xitzun tma'n rey cye ke xjal in che ajbentok ttxlaj tu'n 
mi'n cyk'ajt, ex tu'n cyex txa'n pe'n. 

20Tejtzun tcyaj ten Aod junx te tuc'il Eglón, k'ukltok Eglón tuj jun tal ja jatum in 
ojlan tu'n ta'w cyak, pon lak'e' Aod ttxlaj ex xi tma'n te cyja': —Aju tkanil k'i'n 

wu'ne te teya, tu'n Dios ma tzaj tma'n. Tejtzun tbinte Eglón jlu, jawtzun we' tuj 
tk'ukbil. 

21Jatztzun ti'n Aod t-spad tu'n tnayaj, aju c'alontok tc'u'j tuj tbank'ab, ex xi t-
xayu'n tuj tc'u'j Eglón. 

22Cyuwxix xi t-xayu'n wen, mya o'cx te spad ocx baj, ax icx tuc'ix tkan spad xi baj, 
ex minti' cyaj malecj spad tu'nju puro gord te Eglón, ex minti' etz ti'n Aod spad 
tuj tc'u'j Eglón. 

23Te tibajxi etz tlamo'n Aod ke tpwertil ja ex bi'x cyaj tk'o'n cyal. 

24Tej otok tz'ex Aod, e pontzun ke xjal in che ajbentok ttxlaj rey, ex tej tcyil 
lamo'ntok ja, cub cyximan ka txa'l te rey otok txi', ex cyja'tzun otok tz'etz tlamo'n 
ja jatum in ojlantok tu'n ta'w cyak. 

25Pero tu'nju nim tuj e ayon, tzajtzun cybis tej cyque'yinte mixtok tu'n tetz rey. 
Tzajtzun cyi'n tal ja, ex tejtzun tjaket ja cyu'n, o cyil lu cypatrón palch tcub twitz 
tx'otx' cyimnitok. 

26Acux in che ayontok ke xjal lu, ate Aod otok tz'el ok, ex texlenxi tuj lugar jatum 
ate' ke tilbilal nno'c cydiosin xjal, pon tclon tib tuj lugar Seirat. 

27Tejtzun tpon tuj lugar lu, oc tk'ajtza'n jun chun tuj tiwitz tx'otx' cye aj Efraín te 
txocbil cye aj Israel, ex cycyakiltzun ul cychmon cyib tuc'il, ex e oc lpe' ti'j tej 
cycu'tz tc'u'j witz. 

28Xi tma'n Aod cye: —Che lpeque wi'je porque ate Kman ctzajel k'onte ke aj k'oj 
ki'j tuj kk'ab, akeju aj Moab. E octzun lpe' ti'j, e tzyet ke lugar cyu'n jatum ate' ke 
xajbil a' te nima Jordán, ex mi jun ic'x cytzokpi'n tu'n tic'x jlajxi. 

29Tuj tyemp lu cub cybyo'n laj mil xinak aj Moab, cycyakil ke jlu at nim cyipun ex 
cyuw cyc'u'j tuj k'oj, ex mi jun cye o cyaj ank'in. 

30Cyja'tzun tten o cub cyi'j aj Moab cyu'n aj Israel. Te tibajxi jlu o che ten aj Israel 
tuj txubtxaj 80 abk'i. 

E clet aj Israel tu'n Samgar tuj cyk'ab aj Filistey 

31Aju juntl nejenel oc te tibajxi Aod, atzun Samgar aju tcy'ajal Anat. Cub tbyo'n 
Samgar kak syent aj Filistey tu'n jun puy. Ax icx te o che clet aj Israel tu'n. 

Jueces 4 

Cub ti'j Sísara tu'n Débora ex tu'n Barac 

1Tcyimlenxitzun Aod, e oc ten aj Israel juntl maj binchal mya ba'n twitz Kman. 

2Cyja'tzun tten e je'x tk'o'n Kman ke aj Israel tuj tk'ab Jabín tu'n tcawin cyibaj. 
Ate Jabín jun rey cye aj Canaán in cawintok tuj tnam Hazor. Aju nejenel cye t-
soldad, Sísara tbi, ex atzun najl tuj tnam Haroset-goim. 

3Ate Jabín attok belaj syent tcarwaj c'uxbil ke, ex tuj winkin abk'i e yajlanjtz aj 
Israel tu'n cyuwxix wen. Maxitzun e oc ten aj Israel cubsal cywitz te Kman tu'n 
cytzaj onin tu'n. 

4Tuj tk'ijlalil lu, toctok Débora aju t-sanjel Dios ex t-xu'jil Lapidot te cawil cyxol 
aj Israel. 

5Atzun in cub ke' Débora tjak' jun wi' tkan xa'j aju toc tbi tkan xa'j te Débora, ex 
atzun in che pon aj Israel binchalte ti'j cyxtis tuc'il. Aju lugar lu atzun ta' cyxol 
tnam Ramá tuc'il tnam Betel, tuj tiwitz tx'otx' cye aj Efraín. 

6At jun k'ij xi txocbaj Barac aju tcy'ajal Abinoam tu'n Débora. Ate Barac najltok 
tuj tnam Cedes cyxol tiyjil Neftalí, ex xi tma'n Débora te Barac cyja': —Ate Kman 
aju Cydios aj Israel in tma'n teya tu'n tbaj tchmo'na laj mil xinak cyxol tiyjil 
Neftalí ex cyxol tiyjil Zabulón, ex cyxi'tzune twi witz Tabor. 

7Wu'ne ctzajel wi'ne Sísara aju nejenel cye t-soldad Jabín, tu'n tul tuj tk'ab xak 
Cisón, cyuc'ix ke tcarwaj ex ke t-soldad, tu'ntzun toc tzokpaj k'ojlel ti'ja. Pero che 
tzajel nk'o'ne tuj tk'aba tu'n tcub cyi'j tu'na, chi Dios teya, chi Débora. 

8—Jacu chinxe pero ka ma txi'ya wuc'ile, ex katzun mi ma txi'ya, ax mlay chinxe, 
chi Barac xi ttzak'we'n. 

9—Jacna chinxe tuc'ila, pero oc tcub cyi'j aj k'oj tu'na mya teya cxel k'o'n nimbil, 
porque tuj tk'ab jun xu'j tzul k'o'n Sísara tu'n Kman tu'n tcub ti'j, chi Débora, xi 
ttzak'we'n. Xi'tzun Débora tuc'il Barac tuj tnam Cedes. 

10E tzajtzun ttxco'n Barac ke tiyjil Zabulón cyuc'ix ke tiyjil Neftalí tuj tnam Cedes, 
ex baj tchmo'n laj mil xinak tu'n cyxi' k'ojlel tuc'il; ex tuc'ix Débora xi' cyuc'il. 

11At jun xinak aj Quenit Heber tbi, otok tz'el tpa'n tib cyi'j mastl aj Quenit akeju 
tiyjil Hobab*fn* aju tji' Moisés. Atzun tcubsa'ntok tja, xbalun ja, nikayin ttxlaj 
tnam Cedes, ttxlaj tkan c'ol tuj lugar Zaanaim tbi. 

12Tejtzun tbinte Sísara ka otok jax Barac aju tcy'ajal Abinoam twi witz Tabor, 

13bajtzun tchmo'n belaj syent tcarwaj c'uxbil cyuc'ix cycyakil ke t-soldad, ex 
tzyet be cyu'n tuj Haroset-goim tu'n cypon max tuj tk'ab xak Cisón. 

14Xitzun tma'n Débora te Barac cyja': —Chux txi'ya, porque ma pon or tu'n ttzaj 
k'o'n Sísara tuj tk'aba tu'n Kman, tu'n tcub ti'j tu'na, ex ya ma cub nej Kman 
twitza. Cu'tztzun Barac twi witz Tabor cyuc'ix laj mil t-soldad lepcho'c ti'j. 

15Tejtzun ttzyet tk'ojin Barac cyi'j, e baj sec'paj ke t-soldad Sísara tu'n Kman ex 
e bje'l sputj cycyakil cyuc'ix ke cycarwaj; ax icx te Sísara cu'tz tuj tcarwaj ex el 
ok. 

16Atzunte Barac cyuc'ix ke t-soldad e oc lpe' cyi'j ke t-soldad Sísara ex cyi'j ke 
cycarwaj, tu'n cyk'ojin cyi'j, tejxi cypon tuj tnam Haroset-goim. Tuj k'ij lu mi jun 
t-soldad Sísara cyaj ank'in, cycyakil e baj cyim. 

17Atzunte Sísara el ok tu'n tpon tclon tib max tja Jael aju t-xu'jil Heber aju aj 
Quenit, porque ba'ntok cyten Jabín aju rey te Hazor cyuc'il keju ate' tuj tja Heber. 

18Etztzun Jael canul ti'j Sísara ex xi tma'n te: —Tzaja tzalu, tat, tzaja wuc'ile; mi'n 
xoba. Ocxtzun Sísara tuja ex cub tk'o'n Jael jun xbalun tibaj. 

19Xitzun tkanin Sísara ch'in tc'a a' te Jael porque attok nim txketle'n ti'j; atzunte 
Jael jaw tjako'n ttzi bols tz'u'm jatum c'u'n lech, ex xi tk'o'n te tc'a; te tibajxi cyaj 
muk'an juntl maj Sísara tu'n. 

20Xitzun tma'n Sísara te Jael: —We'cuya ttzi ja xbalun, ex ka at jun xjal ma tzul 
ex ka ma tzaj tkanin teya ¿kape at jun xjal at tzalu?, ka chi: Minti', chicuya. 

21Pero otok sict Sísara wen, cyja'tzun, bi'x tzyet tc'u'j tu'n watl. Atzunte Jael tzaj 
ti'n jun pajbil, tuc'ix jun piẍ tze' aju in ajben te stac tu'n ttzaj kitz'et ttxa'n xbalun 
ja ti'j, chebatzun pon lak'e' xu'j ttxlaj Sísara, ex ak'pontzun tpajo'n stac t-xe t-
ẍcyin ex bi'x cupun twitz tx'otx'. Cyja'tzun tten cyim Sísara. 

22Tej in jyontok Barac ti'j Sísara, etz naj Jael canul ti'j ex xi tma'n te: —Tzaja tzalu 
ex cxel nyec'une teya aju xinak in jyona ti'j. Ocxtzun Barac tuj ja xbalun, ex cnet 
Sísara tu'n palch twitz tx'otx', ya otok cyim, tuc'ix stac xi'yni pajo'n t-xe t-ẍcyin. 

23Cyja'tzun tten cub ti'j Jabín aju rey cye aj Canaán cyu'n aj Israel tuj k'ij lu, nok 
tu'n tipumal Kman. 

24Ex cucx e k'ojin aj Israel ti'j rey Jabín, ex teyle junjun maj mas cyuw e k'ojin ti'j 
tejxi tnaj cyu'n, cyuc'ix ke t-soldad. 

Jueces 5 

Aju cybitz Débora ex Barac 

1Tuj k'ij lu, ate Débora tuc'ix Barac aju tcy'ajal Abinoam xi cybitzan jun bitz cyja': 

2Cynimsa'nctze tbi Kman cycyakile, porque cyxol aj Israel at ke xjal in xi cyk'on 
cyib tu'n cyoc te nejenel, ex ke tnam xjal cyu'nx in xi cyk'on cyib tu'n cyxi' tuj 
k'oj. 

3Cybintze nyole akeye rey. Chin cybintze akeye cawil. Chin bitzale te Kman. Chin 
bitzale te Cydios aj Israel. 

4Nman, tej tcu'tza twi witz Seir, tej tic'a tuj tx'otx' Edom, bi'x tzaj lu'lun tx'otx', 
ex nim jbal tzaj twitz cya'j; tzaj tchitun muj nim jbal. 

5E tzaj lu'lun ke witz twitz Kman, ex tzaj lu'lun witz Sinaí twitz Kman aju Cydios 
aj Israel. 

6Tuj tk'ijlalil Samgar aju tcy'ajal Anat, ex tuj tk'ijlalil xu'j Jael, ke betin xjal cyaj 
cycolin ke ninbe ex tuj xpatxun be xobajilxix e bet. 

7Ke aldey cyxol aj Israel e cyaj colin te jumajx. Ex maxitzun in jaw we'ye, akine 
Débora, tu'n woque te txubaj cye aj Israel. 

8At junjun jaw cysc'o'n juntl cydios, ex tu'ntzun jlu e ul aj k'oj k'ojlel ttzi tlamel 
tnam, pero cyxol 40 mil xinak aj Israel misicyer jun makbil te colbil ex mi jun 
lans te k'ojbil k'i'n cyu'n. 

9At nc'u'je cyi'j ke nejenel ate' cyxol aj Israel, ex cyi'j keju cyu'nx in xi cyk'on cyib 
tu'n cyxi' tuj k'oj. Cynimsa'nctze tbi Kman cycyakile. 

10Akeye in che bete cyibaj ke ttxu bur sak cyi'j; akeye in che cub ke'ye tibaj jun 
xbalun tbanilxix ex pim; ax icx cyeye, akeye betin xjal, che ximane ti'j jlu: 

11Ma jatum ta' cyc'abl wacẍ a', matzun in che k'ajt ke xjal xo'l plech, in nimsanjtz 
tbi Kman tu'nju ma camban cyi'j aj k'oj; ex ma camban Kman cyuj ke aldey cye 
aj Israel. Entons ba'n tu'n cypon ke xjal etzan tu'n Dios ttzi tlamel cytanmi. 

12K'imel twatla Débora, k'imel twatla ex bitzanxa jun tbitza. Atzun teya Barac 
tcy'ajal Abinoam, we'ctza, ex k'inxa ke xjal ma che tzyet tu'na tuj k'oj. 

13E cu'tztzun aj Israel otok che cyaj ten, tu'n cyk'ojin cyi'j ke xjal ma' cyoclen; e 
cu'tz ke xjal etzan tu'n Dios, ex cyuw cyc'u'j tu'n cyk'ojin cyi'j xjal at nimxix 
cyipun. 

14At junjun xinak cyxol tiyjil Efraín e tzaj tuj tx'otx' jatum otok che ten aj Amalec 
nej, ex cyi'jx ke jlu e je'x lpe' ke soldad aj Benjamín. Cyxol tiyjil Maquir e cu'x ke 
nejenel, atzun cyxol tiyjil Zabulón e cu'x ke cawil. 

15Cyuc'ix ke nejenel cyxol tiyjil Isacar e je'x tuc'il Débora, ex e je'x lpe' ti'j Barac 
tu'n cycu'pun tuj chk'ajlaj. Cyxol ela' c'loj tiyjil Rubén nok e cub ten ximal ti'j tu'n 
cyxi'. 

16¿Tiku'ntzun ma che cyaj ten cyxol cype'n ẍne'l, in che bin cyi'j ke pastor in che 
txocon cyi'j cyẍne'l? Cyxol ela' c'loj tiyjil Rubén nok e cub ten ximal ti'j. 

17Ke aj Galaad max e cyaj ten jlajxi nima Jordán, ex ke tiyjil Dan ax e cyaj ten 
jatum ate' ke barc, atzun ke tiyjil Aser max e cyaj ten tuj cytanmi ma ttzi mar, ex 
minti' e yucch tuj cylugar. 

18Atzun ke tiyjil Zabulón ex ke tiyjil Neftalí xi cyk'on cyib tu'n cycyim tej cyk'ojin 
twi witz tuj cojbil. 

19E ultzun ke rey tu'n cyk'ojin, e ultzun ke cyrey aj Canaán tuj Taanac aju tcub 
ttzi tk'ab xak tuj chk'ajlaj Meguido, ex e k'ojin, pero minti' o cycamba sak pwak 
ex mi k'inumabl. 

20Max twitz cya'j ex max jatum in che bet ke che'w twitz cya'j, e oc ten ke che'w 
k'ojlel ti'j Sísara; 

21cycyakil aj k'oj e baj naj tu'n tk'ab xak Cisón, ojtxi tk'ab xak aju tk'ab xak Cisón. 
Aya wanmi k'oncu beya tuc'il nim tipumala. 

22Nboc'in t-xi' cykan chej nim cyipun oc in che kelan wen. 

23Ex chi t-anjel Kman tma: E tcub tz'ak jun nintz castiw tibaj aldey Meroz ex 
cyibaj ke xjal najlke tuj, tu'nju minti' e tzaj onil te Kman tu'n tk'ojin cyi'j ke xjal 
cyuw cyc'u'j tuj k'oj. 

24Atzunte Jael aju t-xu'jil Heber aju aj Quenit, cy'iwla'nxwit cyxol mastl xu'j, 
cy'iwla'nxwit xu'j lu cyxol ke mastl xu'j najlke cyuj ja xbalun. 

25A' xi tkanin Sísara te tc'a; atzunte Jael lech xi tk'o'n te. Tzotz twitz lech xi tk'o'n 
tuj jun vas tbanilxix. 

26Tzaj ti'n jun stac tu'n tnayaj ex tzaj ti'n jun pajbil tu'n tbank'ab; ak'pontzun 
tpajo'n stac t-xe t-ẍcyin Sísara, o xoptz'aj twi' ex bi'x elpun stac tuj juntl plaj twi'. 

27T-xe tkanx Jael xi t-ẍocon tib Sísara; tej t-xi t-ẍocon tib tu'n ta'w twi' cub tz'ak 
twitz tx'otx', ex axtzun jatum cub tz'ak axtzun cyim. 

28In bisuntok ttxu Sísara ti'j, etz tque'yin ttzi ventan ex tma: ¿Tiku'n ntz'ininx 
tzul tcarwaj wale? ¿Ex tiku'n na'nx cyk'ajt cyrwed carwaj in che ajben tuj k'oj? 
Chi ttxu Sísara. 

29Ke xu'j aj nabl ate' tuc'il in cyma'ntok, ax icx te ttxu Sísara in ximantok ti'j cyja': 

30Ax toc malo in cub cysipan ke ti'xti aju ma cycamba cyi'j ke xjal tuj k'oj, junlo 
k'apoj ex ka cabe ma tz'oc te junjun soldad, ex telo Sísara ma tz'oc ju xbalun aju 
at nim tilbilal toc ti'j; ke xbalun ela' tilbilal toc cywitz, aju junxilchak tilbilal 
cywitz junjun pac', junlo xbalun ex ka cabe ma tz'oc te junjun nejenel, akeju ma 
tz'el cyi'n cycyakil ti'xti cye aj k'oj, chilo ttxu Sísara. 

31Cyja'wt che tenba cycyakil ke aj k'oj ti'ja Nman; atzun keju in che c'ujlan teya, 
icwit che oc ic tza'n tkan k'ij oc in jawil koptz'aj, chi Débora tuj tbitz. Te tibajxi 
jlu, minti' k'oj oc tuj tx'otx' lu tuj 40 abk'i. 

Jueces 6 

Txconjtz Gedeón tu'n Dios 

1E oc ten aj Israel juntl maj binchal mya ba'n twitz Kman, ex tuj wuk abk'i e je'x 
k'o'n tu'n Kman tuj cyk'ab aj Madián tu'n cycawin cyibaj. 

2Tu'nju cyuw in che yajlantok aj Madián cyi'j aj Israel, cyja'tzun tzaj cyxobil aj 
Israel cywitz aj Madián, ex e jax ewal cyib tuj cypaxil witz ex cyuj toy' pic ex cyuj 
ke lugar mas cyuw tu'n cycnet. 

3Tcyakil maj oc tcu'x cyawa'n aj Israel cyawal, in che ul aj ke aj Madián, ke aj 
Amalec ex ke xjal najlke tuj tjawitz k'ij elk'alte twitz cyawal. 

4Oc in che pon ke xjal lu tuj cytx'otx' aj Israel, in baj naj twitz cyawal aj Israel 
cyu'n, ex max in che pon ẍtic'al tuj lugar Gaza. Misicyer cywa aj Israel in cyaj 
cyclo'n, ex mi jun cyẍne'l, mi jun cywacẍ ex mi jun cychej bur in cyaj cyk'o'n. 

5Oc in che pon cyuc'ix ke cyalun in cub cyk'o'n cyja xbalun, ex tcyakil in baj naj 
cyu'n tuj tcyakil cytx'otx' aj Israel. Nim cybaj oc cypon cyuc'ix ke cychej camey, 
mer ic tza'n txkan ẍplon. 

6Tu'n cylaj ke aj Madián, e oc ke aj Israel puro tal yaj; cyja'tzun e oc ten cubsal 
twitz Kman tu'n cytzaj onin tu'n. 

7Tej cyoc ten aj Israel kanil onbil te Kman tu'n cyclet tuj cyk'ab aj Madián, 

8tzajtzun t-sama'n Kman jun t-sanjel ex tma cye cyja': Chi Kman Dios cyja': Akine 
etz k'inte cyeye tuj Ejipt jatum ate'toke te majen; 

9mya nok o'cx e clete wu'ne tjak' cycawbil aj Ejipt, ax icx e clete wu'ne tjak' 
cycawbil cycyakil keju e yajlante cyeye. Cywitzxe e bje'x nlajo'ne ke xjal tuj 
tx'otx' lu ex xitzun nk'o'ne cytx'otx' te cyeye. 

10Ex xi nma'ne cyeye cyja': Akine Cymane Dios: Mi'n che c'ulune cywitz cydios aj 
Amorrey jatum najlkeye ja'lo, nchiye, pero atzun cyeye minti' ma txi cynimane 
nyole, chi Dios, chi t-sanjel. 

11Ultzun t-anjel Kman ex cub ke' tjak' tze' c'ol tuj tnam Ofra. Aju tze' lu te Joás 
aju tiyjil Abiezer. Ex lu te Gedeón aju tcy'ajal Joás in xupintok tuj triw tuj ewaj 
tuj lugar jatum nne'l yatz'o'n ta'l twitz uva, tu'ntzun mi'n tilwaj cyu'n aj Madián. 

12Cubtzun tyec'un tib t-anjel Kman twitz Gedeón ex xi tma'n te cyja': —A Kman 
at tuc'ila, aya xinak at nim tipuna ex cyuw tc'u'ja tuj k'oj. 

13Atzunte Gedeón xi ttzak'we'n: —Tat, ka a Kman at kuc'ile, ¿tiku'ntzun ma tzaj 
tcyakil mya ba'n lu ki'je? ¿Jattzun ke binchben ma' cyxilen, akeju in che yolin ke 
kmane ti'j, oc in cyma'n ka a Kman etz k'inte keye tuj Ejipt? Ma ko cyaj coline 
tu'n Kman, ex ma ko'x k'o'ne tuj cyk'ab aj Madián tu'n cycawin kibaje. 

14Tzajtzun tque'yin Kman ti'j Gedeón ex tma: —Tu'nju tipuna at, txi'ya colpil cye 
aj Israel tjak' cycawbil aj Madián. Akine in chinx samante teya. 

15Atzunte Gedeón xi ttzak'we'ntl: —Tat, pero ¿tza'n tten tu'n cyclet aj Israel 
wu'ne? Ke xjal at nxilene cyuc'il atzun ke mas tal yaj ke cyxol tiyjil Manasés, ex 
akine mas ch'in woclene cywitz ke mastl wermaniye. 

16Atzunte Kman tzaj ttzak'we'n: —Cbantel tu'na porque akine chin tele tuc'ila. 
Cbel cyi'j aj Madián tu'na mer ic tza'n oc in cub ti'j junx xjal. 

17Xitzun tma'n Gedeón te: —Ka ma ncambaye xtalbil teya, yec'untza jun techal 
weye, tu'ntzun tel nnic'e ti'j ka axix toc aya in yolin wuc'ile. 

18Binchama xtalbil, mi'n tzic' naja tzalu, chin tayoma ocxi wule tuc'il jun oyaj 
waje txi nk'o'ne teya. Atzunte Kman tzaj ttzak'we'n: —Chin ayole ti'ja tzalu ocxi 
tul meltz'aja. 

19Xi'tzun Gedeón, cub tbyo'n jun tal chip ex baj ttzk'ajsa'n; ax icx baj tbincha'n 
ke pan minti' t-samel tuj tu'n tjaw mal tc'u'j tu'n jun arrob arin, cu'xtzun tk'o'n 
chibj tuj jun chi'l, atzun ta'l chibj cu'x tk'o'n tuj jun c'il, ex xitzun ti'n tcyakil max 
jatum ta' tze' c'ol. 

20Atzunte t-anjel Dios xi tma'n te Gedeón: K'oncuya chibj tibaj pic lu, tuc'ix pan 
minti' t-samel tuj, ex konxa ta'l chibj tibaj, chi. Tbinchatzun Gedeón icju. 

21Atzunte anjel oc tk'o'n twi tcy'ako'ch ti'j chibj ex ti'j pan, ex tujtzun pic etz 
koptz'aj k'ak'; bi'x baj tz'e'y chibj ex pan tu'n, ex cubtzun naj ju t-anjel Kman 
twitz Gedeón. 

22Tejtzun tel tnic' Gedeón ti'j ka t-anjel Kman jlu, o xob wen ex tma: —Aya Nman 
Dios, acu t-anjela ma wile. 

23Atzunte Kman tzaj ttzak'we'n: —Mi'n xoba porque mlay cyima. Ke' tc'u'ja. 

24Jawtzun tbincha'n Gedeón jun altar te Kman ex oc tk'o'n tbi altar cyja': “Ate 
Kman k'ukbalte kc'u'j.” Aju altar jaw tbincha'n Gedeón ax ta' ja'lo tuj tnam Ofra, 
aju cytanmi tiyjil Abiezer. 

25Ax konic'an jlu tzaj tma'n Kman te Gedeón: —K'intza jun tor cyxol ke twacẍ 
tmana, aju tcabin tor te wuk abk'i, ex k'uchin cuba t-altar Baal aju te tmana, ex 
tx'emin jawa tze' aju tilbilal xu'j dios Asera aju tcub junx tuc'il altar te Baal. 

26Binchan jawa jun altar te weye aju Tdiosa max twi pic matij twa'l. K'inxa ju tor, 
aju tcabin, ex patun cuba te jun chojbil, ex ax ju tze' aju tilbilal xu'j dios Asera aju 
otok jaw ttx'emina, c'ajbel tu'na te si' tu'n tcub patit chojbil. 

27E tzajtzun ti'n Gedeón laj tmajen ex tbincha ic tza'nx otok tma Kman te; nok 
o'cx minti' tbincha k'ijl sino konic'an, tu'nju in xob cywitz ke terman tman ex 
cywitz mastl xinak aj tnam. 

28Te prim tuj juntl k'ij tej cyjaw we' xjal aj tnam, lu t-altar Baal otok cub xitj, ax 
icx otok jaw tx'emin aju tze' tilbilal xu'j dios Asera aju junx tcub ttxlaj altar, ex 
otok cub patun jun tor te chojbil tibaj ac'aj altar. 

29In che xjelintok xjal cyxolx ex in cyma'n: ¿Alcye ma binchante jlu? Tbajlenxi 
cyxjelin nim, o cybi ka tu'n Gedeón aju tcy'ajal Joás otok bant jlu, ex xitzun 
cyma'n te Joás: 

30—K'i'metza tcy'ajala porque il ti'j tu'n tcub kbyo'ne, tu'nju ma cub t-xitun aju 
altar te Baal ex ma jaw ttx'emin ju tze' tilbilal xu'j dios Asera aju junx tcub ttxlaj 
altar, che chi xjal te Joás. 

31Atzunte Joás xi ttzak'we'n cye xjal cyja': —¿Maj che onile ti'j Baal? ¿Maj che 
colile ti'j? Nok alcye jun taj colin ti'j Baal, ba'n tu'n tcyim na'nxtok kskix. Ka dios 
te Baal, cyk'oncje tu'n tclonte tib tjunalx te, porque tetzun Baal aju altar ma cub 
xitun. 

32Atxixtzun tuj k'ij lu oc k'o'n tbi Gedeón Jerobaal*fn*, ex in cyma'ntok xjal cyja': 
Ba'n tu'n tclonte tib Baal te Gedeón. Cyma jlu tu'nju cub t-xitun Gedeón t-altar 
Baal. 

33Bajtzun cychmon cyib cycyakil aj Madián ex aj Amalec, cyuc'ix ke xjal najl tuj 
tjawitz k'ij, e ic'tz tuj nima Jordán ex atzun e cub ten tuj chk'ajlaj Jezreel. 

34Pero ul T-xew Kman tuc'il Gedeón, ex oc tk'ajtza'n Gedeón jun tcach ẍne'l tu'n 
toc cychmon cyib ke tiyjil Abiezer tuc'il; 

35ax icx xi t-sama'n Gedeón ke sanjel txcol cye ke tiyjil Manasés, ke tiyjil Aser, ke 
tiyjil Zabulón ex ke tiyjil Neftalí, tu'n cytzaj ex tu'n toc cychmon cyib tuc'il. 

36Xitzun tma'n Gedeón te Dios: Ka axix toc chin ajbele tu'na tu'n cyclet aj Israel 
ic tza'nx ma tmaya, 

37cbel nk'o'ne jun ttz'umal ẍne'l tuj lugar jatum nne'l bujet triw. Katzun ac'naj 
tz'u'm tu'n tk'ab che'w oc tjawil k'ij, ex atzunte tx'otx' puro tzkij, atzun c'elel 
nnic'e ti'j ka chin ajbele tu'na tu'n cyclet aj Israel ic tza'nx ma tmaya. 

38Tbinchatzun Kman aju o tkani Gedeón. Tej tjaw we' Gedeón te prim, el 
tyatz'o'n a' ti'j tz'u'm, ex jun lak bant tk'ab che'w tej tel yatz'o'n ti'j tz'u'm. 

39Pero xi tma'n Gedeón juntl maj te Dios: Mi'n tzaj tk'oja wi'je tu'nju cucx in chin 
wuline ti'ja; nok juntl techal waje tu'n tbant. Atzun ja'lo binchama tu'n mi'n tac' 
tz'u'm, ex atzunte tx'otx' e tt'ake' tu'n tk'ab che'w, chi Gedeón. 

40Tuj konic'an lu bant tu'n Dios icju. Tujtzun juntl k'ij te prim, aju tz'u'm puro 
tzkij ta', ex atzunte tx'otx' puro nojni tibaj tu'n tk'ab che'w. 

Jueces 7 

Cub cyi'j aj Madián tu'n Gedeón 

1Ate Gedeón aju otok tz'oc k'o'n tbi Jerobaal jaw we' primxix wen cyuc'ix 
cycyakil xjal ate' tuc'il, ex e je'xtzun tu'n cycub ten jatum ta' ju twi a' Harod. 
Atzun ke aj Madián otok che cub ten tumlal tbank'ab k'ij tuj chk'ajlaj t-xe witz 
More. 

2Xitzun tma'n Kman te Gedeón: Nim xjal uc'in tu'na, ex ka ma che'x nk'o'ne ke aj 
Madián tuj cyk'ab tu'n tcub cyi'j cyu'n, jaculo bant tjaw cyniman cyib nwitze, ex 
jaculo cyma ka tu'n cyex cyipumal otok che clet. 

3K'manxa cye xjal cyja': Alcye keju in che lu'lun tu'n cyxobil, ba'n tu'n cycu'tz twi 
witz Galaad ex tu'n cyaj cyja. E ajtzun 22 mil xjal cyja ex nok laj mil e cyaj ten. 

4Pero tzaj tma'ntl Kman: Ax nim jlu. K'inxa ke tu'n cyc'an a', ex atzunwe kin chin 
oquel k'onte cye tuj malbil ma chixin, ex cxel nma'ne teya alcyeke che xe'l tuc'ila 
ex alcyeke mi'n che'x. 

5E je'xtzun ti'n Gedeón ke xjal tu'n cyc'an a', ex tzaj tma'n Kman te cyja': Pa'n ela 
keju jato'n in jatz cyc'a a' tu'n cyk'ab ex lek'an che c'an ic tza'n tx'yan, ax icx pa'n 
ela keju in che cub ẍmeje' tu'n cyc'an a'. 

6Ox syent bant cybet keju jato'n jatz cyc'a a' tu'n tocx tuj cytzi' ex lek'an che c'an. 
Atzun ke mastl e cub ẍmeje' tu'n cyc'an a'. 

7Tzajtzun tma'ntl Kman te Gedeón: Cyu'n keju ox syent xinak lu, akeju lek'an che 
c'an a', che cletele wu'ne, ex che xel nk'o'ne ke aj Madián tuj cyk'abe tu'n tcub 
cyi'j cyu'ne. Atzun ke mastl ba'n tu'n cyaj cyja. 

8Xitzun tma'n Gedeón cye mastl xjal tu'n cyaj cyja, pero na'nxtok cyaj tu'n tcyaj 
cyk'o'n cywa ex ke tcach ẍne'l cye cyuc'il. O'cx keju ox syent xinak otok che jaw 
t-sc'o'n e cyaj ten tuc'il, ex e cubtzun ten max cyibajxi ke aj Madián akeju otok 
che cub ten tuj chk'ajlaj. 

9Tujtzun konic'an lu tzaj tma'n Kman te Gedeón: We'ctza ex tcu'xa tu'n toc 
tzokpaja cyi'j aj Madián, porque che xel nk'o'ne tuj tk'aba tu'n tcub cyi'j tu'na. 

10Katzun at t-xobila tu'n toc tzokpaja cyi'j, ba'n tu'n tcu'x naja tuj cycampament 
aj Madián tuc'ix Fura aju tmajena, 

11ex bina cyi'j ti in cyma'n, ex tu'ntzun jlu oc tna'ya c'oquel mastl tipuna tu'n toc 
tzokpaja cyi'j. Cu'xtzun Gedeón tuc'ix Fura aju tmajen max jatum cycub ke 
xk'ukil, ti'jele cycampament aj k'oj. 

12Nojnitok tuj chk'ajlaj cyu'n aj Madián, aj Amalec ex ke xjal te tjawitz k'ij, mer ic 
tza'n txkan ẍplon nim cybaj. Attok nim cychej camey, mer ic tza'n ttxa tz'a'n ttzi 
mar. 

13Tejtzun tpon lak'e' Gedeón nikayin ti'j lugar jatum cycub aj k'oj, o tbi lu jun 
soldad in k'ma'ntok ti'j jun twitzic' te juntl, ex chi cyja': —Ma tz'oc yec'un tuj 
nwitze lu jun pan sebad in tol toctz tuj kcampament, ex tej sul tz'ak ti'j xbalun ja, 
bi'x xcub tz'ak xbalun ja tu'n. 

14Atzunte tuc'il tzaj ttzak'we'n: —A jlu mya tilo t-xilen; aju pan, atzun t-xilen t-
spad Gedeón aju tcy'ajal Joás aju aj Israel. Ate Dios cxel k'onte cye aj Madián tuj 
tk'ab Gedeón, cyuc'ix cycyakil ke cyuc'il, tu'n tcub cyi'j tu'n. 

15Tejtzun tbaj tbi'n Gedeón tza'n tten witzic xi k'ma'n ex tza'n tten pujbil ti'j, oc 
ten c'ulul te Kman. Te tibajxi jlu aj meltz'aj Gedeón tuj cycampament aj Israel ex 
xi tma'n cye: —Che we'ctze, porque ma che tzaj tk'o'n Kman ke aj Madián tuj 
kk'ab. 

16E cubtzun tpa'n Gedeón keju ox syent xinak te ox c'loj, ex xi tk'o'n jun tcach 
ẍne'l ex jun ẍok' te teyle junjun. Akeju ẍok' minti' a' cyuj, nok o'cx ttxa'n tzaj in 
c'ant cyuj. 

17Ex xi tma'n cye: —Oc npone tuj juntl pac' cycampament aj k'oj, bix chinx 
cyque'yine ex cybinchame ic tza'n weye cbantel wu'n. 

18Octzun toc kk'ajtza'ne cach, bixtzun tz'oc cyk'ajtza'n cyeye ti'jele tcyakil 
cycampament aj k'oj, ex bix che jaw sch'ine cyja': Tu'n Kman ex tu'n Gedeón, che 
chicuye. 

19Cyja'tzun tten, ate Gedeón cyuc'ix jun syent xinak uc'in tu'n, e pon tuj juntl pac' 
cycampament aj k'oj tej matok cybajlen ch'expu'n keju in che xk'ukin tu'n tpon 
te tmij ak'bil. Octzun cyk'ajtza'n ke tcach ẍne'l ex e cub cypa'n ke ẍok' k'i'n cyu'n, 

20ex junx e oc k'ajtza'n ke tcach ẍne'l cyu'n ox c'loj xjal ex e cub cypa'n ke ẍok'. 
K'i'mlex ttxa'n tzaj cyu'n tuj cynayaj ex atzun ke tcach ẍne'l k'i'n tu'n cybank'ab, 
ex e jaw sch'in cyja': Aju k'oj lu tu'n Kman ex tu'n Gedeón. 

21Minti' e yucch ke aj Israel tuj cylugar ti'jele cycampament aj Madián, ex 
cycyakiltzun soldad aj Madián e jaw sch'in ex e je'l ok. 

22Atzun cye ox syent aj Israel cucx oc cyk'ajtza'n ke tcach ẍne'l, ex tu'n Kman e 
oc ten ke aj k'oj k'ojlel tu'n spad cyxolx tuj cycampament, ex e je'ltzun ok tu'n 
cypon max tuj lugar Bet-sita tuj be in xi' tumlal Zerera, ex max e pon ok tuj 
tmojonil lugar Abel-Mehola aju tcub junx tuc'il lugar Tabat. 

23E tzajtzun txco'n ke tiyjil Neftalí, cyuc'ix ke tiyjil Aser ex cycyakil ke tiyjil 
Manasés tu'n cyxi lpe' k'ojlel cyi'j aj Madián. 

24Xi t-sama'n Gedeón ke t-sanjel tuj tiwitz tx'otx' cye aj Efraín, ex xi cyma'n tu'n 
cycu'tz ke xinak k'ojlel cyi'j aj Madián, ex tu'n cycub ten ttzi nima Jordán jatum 
at ke xajbil a', ex tu'n cypon max tuj lugar Bet-bara acux na'nxtok cypon ke aj 
Madián. Cybinchatzun ke tiyjil Efraín ic tza'n otok tzaj k'ma'n cye. 

25E tzyet cabe nejenel cye aj Madián cyu'n, jun Oreb tbi, atzun juntl Zeeb tbi. Ate 
Oreb, atzun cub byo'n twi' jun pic Oreb tbi, atzunte Zeeb, atzun cub byo'n tuj 
putz'bil uva Zeeb tbi. E oc lpe' k'ojlel cyi'j aj Madián tu'n tcub cyi'j, ex xi cyi'n twi' 
Oreb tuc'ix twi' Zeeb tuc'il Gedeón, max jlajxi nima Jordán. 

Jueces 8 

E tzyet ke rey cye aj Moab tu'n Gedeón 

1Atzun cye tiyjil Efraín tzaj cyk'oj ex tzaj cyyol ti'j Gedeón tu'nju minti' otok che 
tzaj ttxco'n tej t-xi' k'ojlel cyi'j aj Madián. 

2Atzunte Gedeón xi ttzak'we'n: —Cyeye mas nim ma bant cyu'ne ic tza'n weye 
ma bant wu'n. Aju ch'in ma bant cyu'ne, akeye tiyjil Efraín, mas nim t-xilen twitz 
tcyakilju ma bant ku'ne. 

3Ate Dios ma tzaj k'onte Oreb tuj cyk'abe, tuc'ix Zeeb, akeju nejenel cye aj 
Madián. Aju cyeye ma bant cyu'n, mas ma' t-xilen twitzju weye ma bant wu'n. 
Tejtzun cybinte ke tiyjil Efraín aju tyol Gedeón, o chewix cyc'u'j ti'j. 

4Pontzun Gedeón ttzi nima Jordán cyuc'ix ox syent xinak tuc'il, ex e ic'x tuj nima 
masque otok che sict wen, pero cucx e je'x lpe' cyi'j aj k'oj tu'n tcub cyi'j cyu'n. 

5Xitzun tma'n Gedeón cye xjal najl tuj tnam Sucot: —Cybinchame xtalbil, 
cyk'onxe ch'in cywa ke xjal uc'in wu'ne, porque nimxix ma che sict. Lepchko'que 
ti'j Zeba ex Zalmuna, akeju rey cye aj Madián tu'n cytzyet ku'ne. 

6Atzun cye nejenel cye xjal tuj tnam Sucot xi cytzak'we'n: —¿Tza'n tten tu'n t-xi 
kk'o'ne cywa ke t-soldadiya? Baka ma che tzyet Zeba tuc'ix Zalmuna cyu'ne. 

7Atzunte Gedeón xi ttzak'we'n: —Oc ttzaj k'o'n Zeba tuj nk'abe tu'n Kman, tuc'ix 
Zalmuna, chin ul meltz'aje cyuc'ile ex cbajel nluẍin cychibjale tu'n ch'i'x ex tu'n 
xoc ch'i'x in ch'iy tuj tzkij tx'otx'. 

8Ic'tzun ex xi' tuj Peniel, ex xi tkanin wabj ic tza'n otok txi tkanin tuj Sucot. Atzun 
cye xjal tuj Peniel ax yol tzaj cyma'n ic tza'n otok cyma ke xjal tuj Sucot. 

9Xitzun tma'n Gedeón cye: —Oc wul meltz'aje tcublenxi cyi'j ke rey wu'ne, cbel 
nxitune aju nintz ja ma' twa'l lu. 

10Atzunte Zeba tuc'ix Zalmuna otok che canun tuj lugar Carcor tbi, cyuc'ix ke 
cysoldad; balo olaj mil cybet. O'cxtzun jlu e cyaj clet cyxol txkan soldad otok che 
tzaj tuj tjawitz k'ij, porque otok che baj cyim jun syent tuc' winkin mil. 

11Aju tbe Gedeón xi ti'n tu'n toc tzokpaj cyi'j aj Madián tuj cycampament, atzunju 
nno'cx ttzi'yile lugar tzkij tx'otx', cytxlaj tnam Noba ex Jogbeha tuj tjawitz k'ij. 
Minti'tok ba'n cyu'n aj Madián ka cyja'tok cyoc tzokpaj ke cyajk'oj cyi'j. 

12E je'l ok Zeba tuc'ix Zalmuna akeju cabe rey cye aj Madián, pero oc lpe' Gedeón 
cyi'j ex e tzyet tu'n, ex cycyakil soldad tzaj nim cyxobil ex e bje'l ok. 

13Tejtzun tajtz Gedeón tuj k'oj, ic' t-xol witz tuj lugar Heres tbi, 

14atzun tzyet jun cu'xun aj Sucot tu'n ex oc ten xjelil te. Tzajtzun ttz'iban cu'xun 
cybi 77 xjal nejenel ex ka tij xjal tuj Sucot. 

15Xi'tzun Gedeón tuj Sucot ex xi tma'n cye xjal tuj tnam lu: —¿Na'npe cyu'ne tza'n 
tten e oc tene xmayil wi'je tu'n tlaj Zeba ex Zalmuna? ¿Ex na'npe cyu'ne tej minti' 
tzaj cyk'o'ne cywa ke xinak uc'in wu'ne otok che sict wen, ex o cymaye keye: 
Mlay txi kk'o'ne cywaye, porque baka ma che tzyet Zeba ex Zalmuna cyu'ne? Che 
chiye. Atzun ja'lo lu ke lu. 

16Tzajtzun ti'n Gedeón ch'i'x tuc'ix xoc ch'i'x tuj tzkij tx'otx', ex atzun jlu ajben 
tu'n te c'ixbisabl cye ke cytijil xjal tuj tnam Sucot. 

17Ax icx cub t-xitun aju ja ma' twa'l tuj tnam Peniel, ex e cub tbyo'n ke xinak tuj 
tnam lu. 

18Xitzun tkanin Gedeón te Zeba ex te Zalmuna: —¿Tza'n che que'yin ke xjal e cub 
cybyo'ne twi witz Tabor? Atzun cye tzaj cytzak'we'n: —Ic che que'yin ic tza'n 
aya. Teyle junjun cye ic che que'yin ic tza'n tcy'ajal jun rey. 

19Xitzun tma'n Gedeón cyja': —Atzun ke wermaniye, tal ntxu'ye ke. Cxel nma'ne 
cyeye jun yol axix toc twitz Kman, nokwit minti' e cub cybyo'ne ke wermaniye, 
icxwitlo weye mlaywitlo che cub nbyo'ne. 

20Xi tma'n Gedeón te Jeter aju nej tcy'ajal: —We'ctza ex byoncuya ke jlu. Pero ate 
Jeter ne'xtok ta', tu'ntzunju tzaj tchi ti'j ex minti' jatz ti'n t-spad. 

21Atzun te Zeba ex Zalmuna xi cyma'n te Gedeón: —Axa ba'n tu'n tcub byonte 
keye. Aju xinak nne'l nic'baj ti'j tu'n tipumal. Jawtzun we' Gedeón ex e cub tbyo'n, 
ex el ti'n ke uwj tbanilxix cotl tcub cykul ke chej camey te Zeba ex te Zalmuna. 

22Atzun cye aj Israel xi cyma'n te Gedeón: —Yaque ma ko colpete tu'na tjak' 
cycawbil aj Madián, ja'lo kajbile aya tu'n toca te cawil kibaje, ax icx ke tiyjila che 
ul itz'j te tibajxi tu'n cyoc te cawil kibaje. 

23Atzunte Gedeón xi ttzak'we'n: —Mya we kin ex mya we nc'wa'l ccawil cyibaje. 
Ate Kman ccawil cyibaje. 

24Nok o'cx waje txi nkanine jun ti'xti cyeye: Teyle junjun tu'n ttzaj tk'o'n jun tuj 
ẍcyinbaj weye, cyxol keju ma tz'el cyi'ne cyi'j ke xjal tuj k'oj, chi Gedeón. Akeju 
tuj ẍcyinbaj lu k'an pwak cytx'otx'il ex in che ajbentok cye aj Madián, porque aj 
Ismael ke. 

25Cubtzun cylic'un aj Israel jun xbalun twitz tx'otx', ex teyle junjun cub tk'o'n jun 
tuj ẍcyinbaj twitz xbalun, ex xi cyma'n te Gedeón: —Tu'n tcyakil kc'u'je cxel 
kk'o'ne tuj ẍcyinbaj teya, ex lu ke lu. 

26Aju talil cycyakil tuj ẍcyinbaj k'an pwak ttx'otx'il, balo jun arrob tuc' wuklaj 
libr o bant, ex minti' e oc ke uwj te tajlal, mi ke tal abj puro tbanil ex mi ke xbalun 
ẍjulin che que'yin k'i'n cyu'n ke rey cye aj Madián, ex mi cyu ke chej camey. 

27Tu'nju k'an pwak lu baj noj ti'j jun capiẍay tu'n Gedeón ic tza'n ju capiẍay in 
ajben cyu'n pal ttzi cyxu'c, ex xi tc'u'n Gedeón tuj ttanmi aju Ofra tbi, ex cycyakil 
aj Israel e je'l tzpet tu'n tlaj capiẍay lu, porque e c'ulun twitz ex oc te jun tolsabl 
te Gedeón ex cye keju ate' tuj tja. 

28Cyja'tzun tten e cyaj aj Madián tjak' cycawbil aj Israel ex minti' oc juntl maj 
cyipun. Tuj tk'ijlalil tej tten Gedeón, puro tuj tzalajbil e ten aj Israel 40 abk'i. 

Tej tcyim Gedeón 

29Ate Jerobaal aju ax juntl tbi Gedeón, xi' najal tuj tja, 

30ex tzaj 70 tc'wa'l tu'nju ela'tok t-xu'jil at. 

31At jun tcab t-xu'jil Gedeón o ten tuj tnam Siquem, ax icx o tzaj jun tcy'ajal ti'j ex 
oc tk'o'n tbi Abimelec. 

32Otok tijin Gedeón wen tej tcyim, ex ocx maku'n ttxlaj tpantyón Joás aju ktzan 
tman, tuj tnam Ofra aju cytanmi ke tiyjil Abiezer. 

33Tejtzun tcyim Gedeón, el cypa'n cyib aj Israel juntl maj ti'j Dios, e oc ten c'ulul 
cywitz nimcu tilbilal Baal, ex jaw cysc'o'n tilbilal Baal-berit tu'n toc te cydios. 

34Ic'tzun tna'l Kman Dios cyu'n, aju otok clonte cye tuj cyk'ab cycyakil aj k'oj e 
ten cyi'jele, 

35ex minti' o cybincha ba'n cyi'j ke tc'wa'l Gedeón te t-xel ju ba'n otok tbincha 
Gedeón cye. 

Jueces 9 

Tej tcawin Abimelec 

1Ate Abimelec aju tcy'ajal Jerobaal*fn* xi' tuj Siquem tu'n tyolin cyuc'il ke t-xiben 
ttxu', ex cyuc'il cycyakil keju at t-xilen tman ttxu' cyuc'il, ex xi tma'n cye cyja': 

2—Cybinchame xtalbil, cymanxe cye cycyakil xjal aj Siquem cyja': ¿Alcye ba'n tuj 
cywitze, ba'npe tu'n cycawin cycyakil keju 70 tcy'ajal Jerobaal cyibaje, ex ka mas 
ba'n tu'n tcawin junx xjal cyibaje? Che ximane ti'j ka ax cyermaniye kine, chi 
Abimelec, che chicuye. 

3Tu'nju at t-xilen Abimelec cyuc'il ke xjal lu, cyja'tzun o moje' cyyol tuc'il, e 
je'xtzun k'malte cye cycyakil xjal aj Siquem tu'n cyoc lpe' ti'j, ex ba'n e'la tuj 
cywitz. 

4Ex mya nok o'cx jlu, ax icx etz cyi'n 70 sak pwak tuj tja cydios Baal-berit tbi, ex 
xi cyk'o'n te Abimelec. Tu'ntzunju pwak lu, e je'x tmajna'n Abimelec junjun xjal 
mya ba'n ex cy'aj ke, e je'xtzun ke xjal lu tuc'il Abimelec, 

5e pon tuj tnam Ofra jatum otok najan ktzan tman, ex twi' junx abj cub cybyo'n 
ke 70 terman Abimelec. O'cx te Jotam aju tch'i'p Jerobaal xi tewan naj tib ex o 
clet. 

6Te tibajxi jlu, cycyakil aj Siquem ex ke aj Bet-milo oc cychmon cyib t-xe tze' c'ol, 
twitz abj xjan at tuj Siquem, ex atzun oc cyk'o'n toclen Abimelec te rey. 

7Tejtzun tbinte Jotam jlu, jax twi witz Gerizim ex maxtzun jaw sch'in cyuw wen 
tu'ntzun cybinte cycyakil xjal: —Chin cybintze akeye xjal aj Siquem tu'ntzun icx 
cyeye tu'n cytzaj bi'ne tu'n Dios. 

8At jun maj o cyajbe ke tze' tu'n toc jun cyrey, ex xi cyma'n te tze' olivo tu'n toc 
te cyrey. 

9Atzunte tze' olivo xi tma'n cye: Mlay, porque ka ma chin oque te cyreye, il-lo ti'j 
tu'n mi'n tel chibj aseyt wi'je aju in ajben te nimbil te Dios ex cye xjal. 

10Xitzun cyma'n ke tze' te tkan higo tu'n toc te cyrey. 

11Atzunte tkan higo xi tma'n cye: Mlay, porque ka ma chin oque te cyreye, il-lo 
ti'j tu'n mi'n toc nwitze aju puro chi' ex puro c'oc'j tlo'njtz. 

12Xitzun cyma'ntl ke tze' te tkan uva tu'n toc te cyrey. 

13Atzunte tkan uva xi tma'n cye: Mlay, porque ka ma chin oque te cyreye, il-lo ti'j 
tu'n mi'n tel nwitze aju nno'c te vin ex in che tzalaj xjal ti'j, ax icx te Dios. 

14Te mancbiltzun xi cyma'n ke tze' te jun wi' ch'i'x tu'n toc te cyrey. 

15Atzunte ch'i'x xi tma'n cye: Ka axix toc cyaje tu'n woque te cyreye, il ti'j tu'n 
cycub tene cycyakile tjak' nxlecumale, ex katzun mi'n cyaje tu'n cycub tene tjak' 
nxlecumale, c'elel jucpaj jun k'ak' wi'je tu'n cybaj naj ke tze' wi'ten ate' twi witz 
Líbano, chi ch'i'x. 

16Atzun ja'lo cxel nkanine cyeye: ¿Tujpe tumel ex tz'aklxixpe aju ma cybinchaye 
tu'nju ma tz'oc cyk'o'ne Abimelec te cyreye? ¿Ex mape cybinchaye ba'n te 
Jerobaal ex cye ke tc'wa'l, ic tza'nx te o tbincha ba'n cyeye? 

17Porque o k'ojin ktzan nmane ex xi tk'on tib tu'n tcyim tu'n cycolpete tu'n tuj 
cyk'ab aj Madián; 

18atzun cyeye ma che oc tzokpaje cyi'j ke terman nmane, ex twi' junx abj ma che 
cub cybyo'ne keju 70 tcy'ajal, ex ma tz'oc cyk'o'ne Abimelec te cyreye, aju tal tcab 
t-xu'jil, nok tu'nju at t-xilen xjal lu cyuc'ile. 

19Pero cxel nma'ne cyeye ja'lo: Ka tuj tumel ex ka tz'aklxix aju ma cybinchaye ti'j 
Jerobaal ex cyi'j ke tc'wa'l, che tzalajxtzune tuc'il Abimelec, ax icx te Abimelec 
tu'n ttzalaj cyuc'ile. 

20Katzun minti' ma bant cyu'ne icju, e tel jucpaj jun k'ak' ti'j Abimelec, tu'ntzun 
cynaj cycyakil ke xjal najl tuj Siquem cyuc'ix ke xjal najl tuj Bet-milo, ex e tel 
jucpaj jun k'ak' ti'j Siquem ex ti'j Bet-milo tu'n tnaj Abimelec. 

21Tbajlenxitzun tma'n Jotam jlu, el ok ex xi' najal tuj lugar Beer, porque tzaj t-
xobil twitz Abimelec aju terman. 

22Ox abk'i e ten aj Israel tjak' tcawbil Abimelec, 

23pero tzaj t-sama'n Dios jun pa'j tibil cyxol aj Siquem tuc'il Abimelec, tu'n tjaw 
cyi'n cyib ti'j, 

24tu'ntzun tchjet tu'n Abimelec aju cycublen tbyo'n 70 tcy'ajal Gedeón, ex tu'n 
tchjet cyu'n aj Siquem tu'nju e oc ten onil tuc'il Abimelec tu'n cycub tbyo'n ke 
terman. 

25Ke xjal aj Siquem jaw cyi'n cyib ti'j Abimelec, cyja'tzun cub cyk'o'n junjun xjal 
cywi' ke witz in xi cyewan cyib ttxlaj be tu'n cyelk'an cyi'j xjal in che bet tuj be. 
Ex o tbi Abimelec jlu. 

26At jun k'ij pon Gaal aju tcy'ajal Ebed najal tuj Siquem, cyuc'ix ke terman, ex oc 
ke' cyc'u'j aj Siquem ti'j Gaal. 

27Tej tpon tk'ijlalil tu'n tjaw chmet twitz uva, e je'x tuj cojbil xilil twitz uva, el 
cyyatz'o'n ta'l tu'n toc te vin ex cub cyic'sa'n jun nink'ij, e wa'n ex e c'an tuj tja 
cydios, ex e oc ten yolil mya ba'n ti'j Abimelec. 

28Atzunte Gaal xi tma'n: ¿Titzun toclen Abimelec tuj twitz? Baka mya jun tcy'ajal 
Gedeón jlu ex ate Zebul onil te. Atzun ke aj Siquem ko', ¿tza'ntzun tten tu'n koc 
te cymajen xjal lu? Mas ba'n tu'n koc te tmajen Hamor aju cub xe't tnam Siquem 
tu'n, ex mya a tu'n kajben te Abimelec. 

29Nokwit akine nejenel cyeye tuj tnam lu, ja'lwitlo tz'ex nlajo'ne Abimelec, ex 
jaculo txi nma'ne te: Chmon baja ke t-soldadiya ex tzaja k'ojlel kuc'ile, nchiloye. 

30Atzunte Zebul aju gobernador te tnam, tej tbinte tyol Gaal, tzaj nim tk'oj, 

31ex xi t-sama'n tkanil te Abimelec cyja': Ate Gaal aju tcy'ajal Ebed o tzul tuj 
Siquem cyuc'ix ke terman, ex niban tbaj tconsejarin cyc'u'j xjal tu'n tjaw cyi'n 
cyib ti'ja. 



464 

 

 
Mam del Norte 

© 1993 Sociedades Bíblicas Unidas. 
  

 

 

32Cyja'tzun, ba'n tu'n ttzaja te konic'an cyuc'ix ke t-soldadiya, ex cyewanx cyibe 
tuj cojbil. 

33Octzun kskix ex oc tkoptz'aj k'ij, bixtzun che oc tzokpaje cyi'j ke xjal tuj tnam, 
ex octzun tetz Gaal cyuc'ix mastl xjal tu'n cyk'ojin ti'ja, bixtzun tbinchaya ti'j Gaal 
nok alcye ba'n tuj twitza, chi tkanil xi t-sama'n Zebul te Abimelec. 

34Cyja'tzun ate Abimelec cyuc'ix cycyakil ke t-soldad, e tzaj te konic'an ex xi 
cyewan cyib ti'jele tnam Siquem. Te cyaje c'loj e ela cybaj. 

35Tejtzun tetz Gaal ttzi tpwertil tnam, etz Abimelec cyuc'ix ke t-soldad jatum 
cyewantok cyib. 

36Tejtzun tlonte Gaal ke t-soldad Abimelec, xi tma'n te Zebul: —Que'yinxa, lu 
txkan xjal cyja' cycu'tz cywi witz. Xi ttzak'we'n Zebul cyja': —Nok t-xlecumal 
witz jlu ex mer ic tza'n xjal nne'la tuj twitza. 

37Atzunte Gaal xi tma'ntl: —Ax icx ma twi' tal witz aju toc tbi Tmux Tx'otx', lu 
txkan soldad cyja' cycu'tz. Ex lu juntl c'loj cyja' cytzaj tuj be nnic' t-xe c'ol cye aj 
k'ij. 

38Xitzun tma'n Zebul: —¿Ti ma tzaj ti'ja? Aya o k'mante ka ate Abimelec minti' 
toclen ki'j tu'n koc te tmajen. Lu ke t-soldad lu akeju mya nim in che ela tuj 
twitza. Waban cub tiba ja'lo tu'n tk'ojina cyi'j. 

39Cubtzun nej Gaal cywitz aj Siquem tu'n tk'ojin ti'j Abimelec, 

40pero el ok Gaal twitz Abimelec ex xi lpe' Abimelec ti'j; nim xjal e cub tejxi cypon 
ttzi tpwertil tnam. 

41Ax cyaj ten Abimelec tuj lugar Aruma, atzunte Gaal cyuc'ix ke terman e je'tz 
tlajo'n Zebul tuj Siquem. 

42Tujtzun juntl k'ij e je'x aj Siquem tuj cojbil. Tej tbinte Abimelec jlu, 

43e cub tpa'n ke t-soldad te ox c'loj ex xi cyewan cyib tuj cojbil. Tejtzun tque'yinte 
Abimelec tej cyetz aj Siquem tuj tnam, e je'tztzun Abimelec jatum cyewan cyib 
ex e oc tzokpaj cyi'j aj Siquem. 

44Ate Abimelec tuc'ix jun c'loj soldad uc'in tu'n, e je'x t'icpaj naj tu'n cycub ten 
ttzi tpwertil tnam, atzun ke cabetl c'loj soldad e oc tzokpaj tu'n tcub cybyo'n ke 
xjal in che bet tuj cojbil. 

45Ate Abimelec cucxtok tk'ojin cyi'j aj Siquem tuj enter k'ij, ex cub ti'j tnam tu'n. 
Bi'x baj naj tnam tu'n, e cub tbyo'n cycyakil xjal najl tuj, ex xi tchitun atz'an tuj 
enter tnam. 

46Ke xjal ate' tuj ja ma' twa'l te cycolbil cyib at tuj Siquem, tej cybinte aju otok 
tbincha Abimelec, e je'x clolte cyib tuj tja cydios El-berit tbi. 

47Tejtzun tbinte Abimelec ka otok pon cychmon cyib cycyakil xjal tuj ja lu, 

48xi'tzun twi witz Salmón cyuc'ix cycyakil ke t-soldad, ex cu'tz ttx'emin jun tk'ab 
tze' tu'n jun si'wbil c'uxbil, jax tk'o'n tk'ab tze' lu twi t-semil, ex xi tma'n cye 
cycyakil t-soldad tu'n cybinchante jurat naj ic tza'n te otok tbincha. 

49Cycyakiltzun ke t-soldad cu'tz cytx'emin jun tk'ab cytze' ex e oc lpe' ti'j. Tejtzun 
cypon jatum ta' tja cydios xjal aju ma' twa'l, oc cybuyba'n cycyakil tk'ab tze' ti'j 
ja ex oc cykoptz'i'n k'ak' ti'j. Tu'nju k'ak' lu e baj naj cycyakil xjal aj Migdal-
siquem, ex aju tajlal xjal e naj, akeju ate' tuj ja ma' twa'l te cycolbil cyib at tuj 
Siquem, balo jun mil cybet; at xinak ex xu'j. 

50Te tibajxi jlu, xi' Abimelec tuj tnam Tebes, oc tzokpaj ti'j ex cub ti'j tnam tu'n. 

51Tuj tmij tnam lu tcub jun ja ma' twa'l, ex tujtzun ja lu ocx cyewan cyib cycyakil 
ke xjal najl tuj tnam, ke xinak ex ke xu'j. Cyaj cylamo'n ttzi ja wen ex e jax max 
twi ja, 

52pero pon Abimelec max ttzi tpwertil ja ma' twa'l tu'n toc tzokpaj cyi'j xjal. 
Cyja'tok toc tkoptz'i'n k'ak' ti'j ja, 

53cu'tz xo'n jun cya' tu'n jun xu'j, ex tibajcu twi' Abimelec cubil tz'ak cya' ex bi'x 
el c'abchaj twi' tu'n. 

54Tzajtzun ttxco'n naj Abimelec aju onil te tuj k'oj ex xi tma'n te: K'in jatz t-
spadiya ex chin tbyoncuya, porque mi'n waje tu'n cymante xjal wi'je ka tu'n jun 
xu'j otok chin cub byo'ne, chi Abimelec. Atzunte ju onil te jatz ti'n t-spad, ak'pon 
t-xayu'n ti'j ex bi'x elpun ma ti'jxi; cyja'tzun tten cyim Abimelec. 

55Tejtzun cyque'yinte aj Israel ya otok cyim Abimelec, e aj cyja. 

56Cyja'tzun tenba tu'n Dios tu'n t-xelin ti'j Abimelec aju mya ba'n otok bant tu'n 
ti'j tman, tu'nju e cub tbyo'n 70 terman akeju ax tcy'ajal tman. 

57Ax icx o tbincha Dios cyi'j aj Siquem tu'n tchjet tcyakil mya ba'n cyu'n, aju otok 
cybincha. Cyja'tzun tten o japun castiw o tma Jotam aju tcy'ajal Jerobaal. 

Jueces 10 

Tej tcawin Tola ex tej tcawin Jair cyibaj aj Israel 

1Tcyimlenxitzun Abimelec at jun xinak tiyjil Isacar Tola tbi, tcy'ajal Fúa ex tal 
tchman Dodo, jaw sc'o'n tu'n Dios tu'n tcolon cyi'j aj Israel. Atzun najltok Tola 
tuj tnam Samir, tuj tiwitz tx'otx' cye aj Efraín. 

2O cawin Tola cyibaj aj Israel 23 abk'i, ex tejtzun tcyim, cu'x maku'n tuj tnam 
Samir. 

3Te tibajxi jaw sc'o'n Jair tu'n Dios, aju aj Galaad, ex 22 abk'i o cawin cyibaj aj 
Israel. 

4Ate Jair attok 30 tcy'ajal, ex teyle junjun attok jun tbur ex in che chejin tibaj, ex 
attok jun tnam te junjun tuj tx'otx' Galaad. Akeju 30 tnam lu tnam te Jair cybi, ex 
ax cybi tocsa'n ja'lo. 

5Tejtzun tcyim Jair, atzun cu'x maku'n tuj lugar Camón. 

E baj yajla'n aj Israel cyu'n aj Amón 

6Atzun cye aj Israel e oc ten juntl maj binchal mya ba'n twitz Kman, e oc ten c'ulul 
cywitz tilbilal Baal ex cywitz tilbilal Astarté, ax icx cywitz cydios aj Siria, cywitz 
cydios aj Sidón, cywitz cydios aj Moab, cywitz cydios aj Amón ex cywitz cydios 
aj Filistey. Cyaj cycolin Kman ex minti'tl e c'ulun twitz. 

7Cyja'tzun tzaj tk'oj Kman cyi'j, ex e je'x tk'o'n tuj cyk'ab aj Filistey ex tuj cyk'ab 
aj Amón. 

8Cycyakil aj Israel akeju najlke tuj Galaad jlajxi nima Jordán tuj cytx'otx' aj 
Amorrey, e yajlanjtz wajxaklaj abk'i cyuwxix wen cyu'n aj Filistey ex cyu'n aj 
Amón. 

9Ax icx e jic'tz aj Amón tuj nima Jordán tu'n cyul k'ojlel cyi'j tiyjil Judá, cyi'j tiyjil 
Benjamín ex cyi'j tiyjil Efraín, cyja'tzun cyuwxix yajbil tzaj cyi'j aj Israel. 

10E octzun ten aj Israel cubsal cywitz te Kman, ex xi cyma'n cyja': Kman Dios, ma 
ko binchane il twitza porque ma cyaj kcolina, ex ma ko c'ulune cywitz ke tilbilal 
Baal. 

11Atzunte Kman tzaj ttzak'we'n: —Tej cycub yajla'ne cyu'n aj Ejipt, cyu'n aj 
Amorrey, cyu'n aj Amón, cyu'n aj Filistey, 

12cyu'n aj Sidón, cyu'n aj Amalec ex cyu'n aj Madián, e oc tene cubsal cywitze 
weye ex e clete wu'ne. 

13Masque icju, atzun cyeye ma chin cyaj cycoline ex ma che oc tene c'ulul cywitz 
junxitl dios; cyja'tzun mlay chin tzajtle clol cyeye. 

14Cyxi'ye ex cykaninxe onbil cye keju dios ma jaw cysc'o'ne. E cycolin cyi'je tuj 
yajbil cyeye, chi Kman. 

15Xitzun cytzak'we'n aj Israel te Kman: Ma ko binchane il twitza. Binchama ki'je 
nok alcye ba'n tuj twitza, pero binchama xtalbil ko tcloma ja'lo, che chi. 

16Eltzun cyi'n aj Israel ke cydios, akeju cydios junxitl nasyon, ex e ajben juntl maj 
te Kman. Atzunte Kman tzaj ta'w tuj tanmi tu'nju cucxtok cyyajlanjtz aj Israel. 

17Bajtzun cychmon cyib aj Amón tu'n cyk'ojin ex e cub ten tuj Galaad. Ax icx cye 
aj Israel baj cychmon cyib ex e cub ten tuj Mizpa. 

18Atzun cye aj Israel akeju najlke tuj Galaad, cyuc'ix ke nejenel cyxol, e oc ten 
yolil cyxolx: Alcye jun ma cub nej kwitz tu'n tk'ojin cyi'j aj Amón, atzunju c'oquel 
te nejenel kxol kcyakil ako' najlko' tuj Galaad, che chi. 

Jueces 11 

Jaw cysc'o'n aj Israel Jefté te nejenel cye 

1Ate Jefté aju aj Galaad cyuwxix tc'u'j tuj k'oj, tal jun xu'j jawni twitz cyuc'il xinak 
ex tcy'ajal jun xinak Galaad tbi. 

2Pero tu'nju e tzaj txkantl tcy'ajal Galaad ti'j ju merxix t-xu'jil, cyja'tzun tej tch'iy 
k'a lu, ex lajo'n Jefté cyu'n, ex xi cyma'n te cyja': Teya minti' toclena ti'j ju etzbil 
te kman tu'nju part teya ttxu'. 

3Tu'ntzun jlu el ok Jefté cywitz ke terman ex xi' najal tuj tx'otx' Tob. Atzun baj 
tchmo'n jun c'loj xjal minti' cyak'un ex e oc lpe' ti'j. 

4Tbajlenxi nim k'ij, e pontzun aj Amón k'ojlel cyi'j aj Israel, 

5ex atzun cye nejenel cye aj Galaad xi txocbaj Jefté cyu'n tuj tx'otx' Tob, 

6ex xi cyma'n te cyja': —Tzaja kuc'ile, kajbile tu'n toca te nejenel keye tu'n kk'ojin 
cyi'j aj Amón. 

7Atzunte Jefté xi ttzak'we'n: —¿Myapetzun o chin el cyic'une ex oc cyk'o'ne il 
wi'je tu'n wetze tuj tja nmane? ¿Tiku'ntzun ma che tzaje jyolte weye tej ma tzaj 
yajbil cyi'je? Chi Jefté. 

8—Ax toc ma ko tzaje jyolte teya tu'nju ma tzaj yajbil ki'je. Kajbile tu'n ttzaja 
kuc'ile tu'n toc tena k'ojlel cyi'j aj Amón, ex tu'n toca te nejenel kxole kcyakile 
ako'ye najl tuj Galaad, che chi nejenel. 

9—Ka cyajbile tu'n waj meltz'aje tu'n nk'ojine cyi'j aj Amón, ex ka ma che tzaj 
k'o'n tuj nk'abe tu'n Kman, ¿axpe toc chin oquel cyk'o'ne te nejenel cyeye? Chi 
Jefté xi ttzak'we'n. 

10Atzun cye nejenel aj Galaad xi cytzak'we'n: —Ate Kman testiw ki'je, cbantel 
ku'ne tcyakilju ma tmaya. 

11Xi'tzun Jefté cyuc'il, ex atzun cye tnam xjal oc cyk'o'n Jefté te nejenel cye ex te 
nejenel cye tuj k'oj. Tuj lugar Mizpa ax yol xi tma'n Jefté te Kman, akeju yol otok 
tma tnejel. 

12Te tibajxi xi t-sama'n junjun sanjel tuc'il rey cye aj Amón tu'n t-xi cyma'n te 
cyja': ¿Ti ma nbinchaye ti'ja tu'nju in tzaja k'ojlel tuj ntanmiye? 

13Atzunte rey cye aj Amón tzaj ttzak'we'n cye ke t-sanjel Jefté: Akeye aj Israel, 
atxix tej cyetze tuj Ejipt el cyi'ne ktx'otx'e, xi'ynix ttzi nima Arnón, ponin baj max 

ttzi nima Jaboc ex max ttzi nima Jordán. Ja'lotzun, cyk'o'n ajtze juntl maj tuj 
cheba. 

14Atzunte Jefté xi t-sama'n txkantl t-sanjel tuc'il rey cye aj Amón, 

15tu'n t-xi cyma'n tkanil lu te: Atzunju tzak'webl lu tu'n Jefté: Minti' o tz'el ki'ne 
cytx'otx' aj Moab ex mi cytx'otx' aj Amón, ako'ye aj Israel. 

16Tej ketze tuj Ejipt, atzun o ic'e tuj tzkij tx'otx' tu'n kpone ttzi mar Cyak Que'yin 
ex o pone max tuj Cades. 

17E tzajtzun ksama'ne junjun sanjel tuc'il rey cye aj Edom, kanilte te tu'n ttzaj 
tk'o'n ambil keye tu'n kexe tuj ttx'otx'; atzunte minti' tzaj tk'o'n ambil keye tu'n 
kexe tuj ttx'otx'. Ax icx xi kkanine te rey cye aj Moab, pero ax icx te minti' tzaj 
tk'o'n ambil keye tu'n kexe tuj ttx'otx'. Cyja'tzun ax o cyaj tene tuj Cades. 

18Te tibajxi, o ic'tle tuj tzkij tx'otx' ex el kcumin kibe ti'j cytx'otx' aj Edom ex aj 
Moab, tejxi kpone tuj tjawitz k'ij te tx'otx' Moab, ex atzun o cub tene ma chixin 
taj jlajxi nima Arnón; minti' o ic'xe tuj, porque atzun xi'yni ke' cytx'otx' aj Moab. 

19Xitzun ksama'ne junjun sanjel tuc'il Sehón aju rey cye aj Amorrey, aju najl tuj 
tnam Hesbón, xi kkanine tu'n ttzaj tk'o'n ambil keye tu'n kexe tuj ttx'otx' 
tu'ntzun kpone tuj keye ktx'otx'. 

20Atzunte Sehón minti' o ke' tc'u'j ki'je ex minti' tzaj tk'o'n ambil keye tu'n kexe 
tuj ttx'otx'; nok o'cx e baj tchmo'n cycyakil ke t-soldad ex e oc tzokpaj k'ojlel ki'je 
tuj tnam Jahaza. 

21Pero ate Kman aju Kdiose tzaj k'onte cye tuj kk'abe, ex cub ti'j Sehón ku'ne 
cyuc'ix cycyakil ke t-soldad, ex o oque te tajwil tcyakil cytx'otx' aj Amorrey tuj 
lugar lu. 

22Tzyet tcyakil cytx'otx' aj Amorrey ku'ne, tzajx ke' ttzi nima Arnón ex ponin baj 
max ttzi nima Jaboc; tzajni ke'tl tuj tzkij tx'otx' ex ponin baj max ttzi nima Jordán. 

23Atzun ja'lo, ¿maj tajtzuna tu'n kex tlajo'na tuj tx'otx' o tz'el ti'n Kman cye aj 
Amorrey ex o tzaj tk'o'n keye? 

24Ka ma tzaj tk'o'n Quemos aju tdiosa ch'in tetzbila, c'oquel jlu te teya, ¿jec ax? 
Ax icxtzun keye ma tz'oc kk'o'ne te keye aju ma tzaj tk'o'n Kman te ketzbile. 

25¿Maspetzun ba'na tuj twitza twitz Balac aju tcy'ajal Zipor ex rey cye aj Moab? 
Minti' tzaj te k'ojlel ki'je. 

26Ma bant-xi ox syent abk'i kcublen tene najal tuj tnam Hesbón, tuj tnam Aroer, 
cyuj aldey ate' cyi'jele ex cyuj cycyakil tnam ate' ttzi'yile nima Arnón. ¿Tiku'n 
minti' in che k'ajte cyi'j ke tx'otx' lu tuj tcyakil tyemp ma jatz? 

27Bajx nbincha'ye jun mya ba'n ti'ja. Aya in tbincha'na mya ba'n tu'nju nno'c 
tzokpaja ki'je. Ate Kman c'oquel te jwes, ex ate cxel binchante cyi'j aj Israel ex 
cyi'j aj Amón, chi tkanil xi t-sama'n Jefté. 

28Atzunte rey cye aj Amón minti' xi tk'o'n twi' ti'j tkanil pon t-sama'n Jefté. 

Aju yol xi ttziyan Jefté 

29Tzajtzun k'o'n tipumal Jefté tu'n T-xew Kman, ex baj tbetin Jefté tuj tcyakil 
tx'otx' Galaad, ex tuj tcyakil cytx'otx' tiyjil Manasés, ex ic' aj tuj Mizpa te Galaad 
tu'ntzun toc tzokpaj cyi'j aj Amón. 

30Atzunte Jefté xi ttziyan jun yol te Kman cyja': Ka ma che tzaj tk'o'na aj Amón 
tuj nk'abe, 

31cxel nk'o'ne teya te jun oyaj patun in cub nok alcye jun ma tz'etz nej tuj njaye 
c'molte weye oc wul meltz'aje tuj k'oj, chi Jefté. 

32Xi'tzun Jefté tuj cytx'otx' aj Amón ex oc tzokpaj cyi'j ex e tzaj k'o'n tuj tk'ab tu'n 
Kman. 

33Nim aj k'oj e cub tu'n Jefté ex e tzyet winkin tnam tu'n, cycubsa'n cyxol tnam 
Aroer, Minit ex Abel-keramim. Cyja'tzun tten cub cyi'j aj Amón cyu'n aj Israel. 

34Tejtzun tul meltz'aj Jefté tuj tja tuj Mizpa, etz tme'jel c'molte te, in bixuntok ex 
in k'ajtza'ntok ti'j jun wik tal chnab panderetas tbi, ex o'cxcu junx tme'jel at, 
minti' jun tcy'ajal at ex minti' juntl tme'jel, 

35cyja'tzun, tej tque'yinte Jefté jlu, el t-sbit'un t-xbalun ti'j te jun techal ti'j tbis, 
ex xi tma'n te txin: —Ay nme'jel, ma'xix jun ta'w ma tzaj ti'na wi'je. Aya ma tzaj 
k'inte jun mya ba'n wi'je, porque ma txi ntziyane jun yol te Kman ex il ti'j tu'n 
tjapun wu'ne. 

36Atzunte txin xi ttzak'we'n: —Tat, binchama wi'je aju ma txi ttziyana te Kman, 
yaque ma onin Kman tuc'ila tu'n tcub cyi'j aj k'oj ti'ja, akeju aj Amón. 

37Ex xi tma'ntl te tman: K'ontza cabe xjaw ambil weye tu'n nxi'ye betel cywi' ke 
witz cyuc'il ke txin wamiwoye, tu'n k-ok'e tu'nju chin cymele na'nxtok nmoje'ye. 

38Xitzun tk'o'n Jefté cabe xjaw ambil te, ex tuj cabe xjaw lu o bet txin cywi' ke 
witz cyuc'il ke tamiw, in che ok'tok tu'nju attok tcyimel na'nxtok tmoje'. 

39Tbajlenxi cabe xjaw, ajtz meltz'aj txin tu'n tul tuc'il tman, ex o japun tu'n Jefté 
aju yol otok txi ttziyan te Kman. O cyim tme'jel Jefté na'nxtok tlonte xinak. 

40Cyja'tzun cyaj ten jun costumr cyxol aj Israel: Cyaje k'ij in che'x ke txin ok'el 
ti'j tme'jel Jefté tcyakil abk'i. 

Jueces 12 

Aju o baj cyi'j tiyjil Efraín tu'n Jefté 

1Baj cychmon cyib ke xinak tiyjil Efraín, e ic'x tuj nima Jordán tumlal lugar Zafón, 
ex xi cyma'n te Jefté: —¿Tiku'n xi'ya tu'n toc tzokpaja cyi'j aj Amón ex minti' o 
tmaya keye tu'n kxi'ye tuc'ila? Atzun ja'lo cbel kpatune tjaya tuc'ix aya tocx tuj. 

2Atzunte Jefté xi ttzak'we'n: —Ke nxjalile ex akine cub ten jun k'oj kxole cyuc'il 
aj Amón, ex e tzaj ntxco'n keye, atzun cyeye minti' e tzaje colol ki'je. 

3Tej tel nnic'e ti'j minti' tu'n cytzaje onil keye, xi woyin wibe tu'n ncyime ex in oc 
tzokpaje cyi'j aj Amón. Ate Kman e tzaj k'onte cye tuj nk'abe. ¿Tiku'ntzun ma che 
tzaje k'ojlel wi'je ja'lo? 

4E bajtzun tchmo'n Jefté cycyakil ke xinak aj Galaad, ex oc ten k'ojlel cyi'j ke tiyjil 
Efraín ex o cub cyi'j tu'n. Ke tiyjil Efraín in cyma'ntok cye aj Galaad, akeju najl 
cyxol tx'otx' cye aj Efraín ex cye aj Manasés, che chi cyja': Cyeye nok o che ex oke 
kxole. 

5Ke aj Galaad el cyi'n ke xajbil a' te nima Jordán cye ke tiyjil Efraín, ex octzun 
tpon jun aj Efraín in oktok ex in xi tkanin permis tu'n tic'x, atzun cye aj Galaad in 
xi cykanin te ka aj Efraín te; katzun ma tma ka mya aj Efraín, 

6entons in xi cykanin te tu'n ttzaj tma'n ju yol ẍibolet. Ka ma tma sibolet, tu'nju 
minti' otok bant tu'n, in tzajtzun cytzyu'n ex axtzun in cub byo'n ttzi xajbil a' te 
nima Jordán. Tuj tk'ijlalil lu e cyim 42 mil xinak aj Efraín. 

7Kak abk'i o ten Jefté te nejenel cye aj Israel. Tej tcyim, atzun cu'x maku'n tuj 
Galaad tuj tnam jatum o itz'j. 

Ke oxetl nejenel cye aj Israel 

8Tcyimlenxi Jefté oc Ibzán te nejenel cye aj Israel, aju aj Belén. 

9Ate Ibzán tzaj 30 tcy'ajal ex 30 tme'jel, ex cycyakil ke jlu e jaw tmojba'n cyuc'il 
ke xjal te junxitl tnam. Wuk abk'i o ten Ibzán te nejenel cye aj Israel, 

10ex tej tcyim cu'x maku'n tuj Belén. 

11Tcyimlenxi Ibzán, ate Elón aju tiyjil Zabulón oc te nejenel cye aj Israel. Laj abk'i 
o ten Elón te nejenel 

12ex tej tcyim, cu'x maku'n tuj tnam Ajalón tuj cytx'otx' aj Zabulón. 

13Tcyimlenxi Elón, ate Abdón aju tcy'ajal Hilel aju aj Piratón, oc te nejenel cye aj 
Israel, ex wajxak abk'i o ten te nejenel. 

14Ate Abdón tzaj 40 tcy'ajal ex 30 tal tchman, ex teyle junjun cye tibaj bur in che 
bet. 

15Tejtzun tcyim Abdón, cu'x maku'n tuj tnam Piratón aju at tuj cytx'otx' aj Efraín, 
tuj tiwitz tx'otx' cye aj Amalec. 

Jueces 13 

ej titz'j Sansón 

1E octzun ten juntl maj aj Israel binchal mya ba'n twitz Kman; cyja'tzun e je'x 
tk'o'n Kman tuj cyk'ab aj Filistey tu'n cycawin cyibaj 40 abk'i. 

2Tuj tnam Zora cyxol ke tiyjil Dan, attok jun xinak Manoa tbi, ex aju t-xu'jil 
minti'tok tal otok tzaj tu'nju mibantok alin. 

3Cub tyec'un tib jun t-anjel Kman twitz xu'j lu ex xi tma'n te: Aya xu'j miban alin 
cyja'tzun na'nx ttzaj jun tala, pero ja'lo c'oquel ten jun tala ex tzul itz'j jun tala 
xinak. 

4Pero cwentin cub tiba tu'n mi'n t-xi tc'a'na vin ex mi k'e'n, ex mi'n txi tnic'be'na 
jun ti'xti mayo'n tu'n ley. 

5Aju tala tzul itz'j, mi'n tz'el matzet ttxa'n twi', porque oc tul itz'j ya pa'majtl tu'n 
Kman tu'n toc te nazareo ex tu'n tajben te Dios, ex atzunte c'oquel ten clolte cye 
aj Israel tuj cyk'ab aj Filistey. 

6Xi'tzun xu'j tuc'il tchmil ex xi tma'n te: At jun xinak t-sanjel Dios ma pon aj jatum 
atintoke; nim ma chin labine tu'n porque mer ic tza'n ax jun t-anjel Kman. Ex 
minti' xi nkanine te alcye ex jatum tzajni, ax icx te minti' ma tzaj tma'n tbi weye. 

7Nok o'cx ma tzaj tma'n weye ka tzul itz'j jun wale xinak, ex ma tma ka texju ja'lo 
tu'n mi'n t-xi nc'a'ne vin mi k'e'n, ex mi'n tu'n t-xi nnic'be'ne jun ti'xti mayo'n 
tu'n ley, porque aju tal ne' pa'maj tu'n Dios tu'n toc te nazareo oc tul itz'j ex ocxi 
tcyim. 

8Octzun ten Manoa na'l Dios ex tma cyja': In chin cubsane twitza Nman Dios, tu'n 
ttzaj tlajo'na juntl maj aju xinak kuc'ile, tu'ntzun ttzaj tma'n keye tza'n tten tu'n 
tch'iset tal ne' oc tul itz'j. 

9Banttzun tu'n Dios ic tza'n otok txi tkanin Manoa, ex cub tyec'un tib juntl maj t-
anjel Kman twitz xu'j tuj cojbil, pero mya ajuntok Manoa tuc'il. 

10Xi kelan naj xu'j k'malte te tchmil: —Bintza, aju xinak o wile c'itzkeyin ma cub 
tyec'un tib juntl maj nwitze. 

11Jawtzun we' Manoa ex xi' tuc'il t-xu'jil jatum ta'tok xinak, ex xi tma'n te: —
¿Apeya o yolin tuc'il nxu'jile c'itzkeyin? Atzunte xinak tzaj ttzak'we'n: —Akine, 
chi. 

12Xitzun tma'n Manoa te: —Oc tjapun aju ma tmaya keye, ¿alcyetzun tumel 
cch'iyil tal ne' ku'ne? ex ¿ti cbantel ku'ne ti'j tal ne'? 

13Atzunte t-anjel Kman xi ttzak'we'n: —Il ti'j tu'n tbinchante t-xu'jila ic tza'n o 
txi nma'ne te: 

14Mi'n txi tc'a'n vin ex mi juntl wik ta'l twitz uva ex mi'n txi tc'a'n k'e'n, ex mi'n 
txi tnic'be'n juntl ti'xti mayo'n tu'n ley. Nok o'cx tu'n tjapun tu'n ic tza'n o txi 
nma'ne te, chi anjel. 

15-16Tu'nju minti'tok ba'n tu'n Manoa ka aju xinak lu jun t-anjel Kman, xi tma'n 
te: —Binchama xtalbil, tencja kuc'ile tu'n tchyo'na ti'j jun tal chip cbajel 
kbincha'ne. Atzunte anjel xi ttzak'we'n: —Tipxlo ka ma chin cyaj tene, mlay chin 
chyo'ne ti'j cychi'ye. Pero ba'n tu'n tcub tpatuna tal chip te jun oyaj te Kman. 

17Xitzun tma'n Manoa te t-anjel Kman: —Nokna o'cx k'mantza keye ti tbiya 
tu'ntzun t-xi kk'o'ne chjonte teya oc tjapun aju ma tmaya. 

18Pero xi ttzak'we'n anjel: —¿Ti tajben teya tu'n tbinteya nbiye? Porque aju 
nbiye ma'xix t-xilen. 

19Tzajtzun ti'n Manoa aju tal chip tuc'ix ch'in twitz awal, e cub tk'o'n tibaj jun pic 
ex cub tpatun te jun oyaj te Kman. Tbinchatzun Kman jun binchben ma'xix t-
xilen twitz Manoa ex twitz t-xu'jil. 

20Tej tjaw c'ant k'ak' tibaj altar, o til Manoa tuc'ix t-xu'jil jax t-anjel Kman tuj tkan 
k'ak', ex xi' tuj cya'j. E cubtzun ẍmeje' tejxi tpon tacl tibaj cywitz twitz tx'otx'. 

21Eltzun tnic' Manoa ti'j ka ate xinak lu t-anjel Kman. Minti'tl cub tyec'un tib juntl 
maj t-anjel Kman twitz Manoa ex mi twitz t-xu'jil. 

22Xitzun tma'n Manoa te t-xu'jil: —Axix toc ko cymel, porque ma tz'oc kque'yin 
Dios. 

23Atzunte xu'j xi ttzak'we'n: —Nokwit taj Kman tu'n kcub tbyo'n, minti'wtlo xi 
tc'mo'n aju tal chip xcub kpatun, ex twitz awal xi kk'o'n te oyaj, ex minti'wtlo ma 
kil tcyakilju saj tyec'un ke. Ax icx minti'wtlo saj tma'n tcyakil jlu ke. 

24Ultzun itz'j tal xu'j ex oc tk'o'n tbi Sansón. In ch'iytok tal ne' ex cub cy'iwla'n 
tu'n Kman. 

25Pon jun k'ij, lu Sansón ta'tok tuj cycampament jun c'loj tiyjil Dan, aju tcub t-xol 
lugar Zora tuc'il lugar Estaol, ex octzun ten T-xew Kman k'olte tipumal. 

Jueces 14 

Tej tmoje' Sansón 

1Pon jun k'ij cu'x Sansón tuj tnam Timnat ex oc tque'yin jun k'apoj aj Filistey. 

2Tejtzun tul meltz'aj tja, xi tma'n cye tma'n: —Ma wile jun k'apoj aj Filistey tuj 
tnam Timnat, cyxi'ye kanilte tu'ntzun nmoje'ye tuc'il. 

3Atzun cye tman xi cytzak'we'n: —Baka minti' xu'j cyxol xjal at kxilen cyuc'il, ex 
ka cyxol cycyakil aj Israel. ¿Ti tganara ti'j tu'nju alix txi'ya jyolte t-xu'jila cyxol aj 

Filistey, akeju mya ocslal ti'j Dios? Atzunte Sansón xi ttzak'we'n: —Aju k'apoj lu 
at nganiye ti'j, ex atzunju waje tu'n ttzaj cyi'ne te nxu'jile. 

4Minti'tok ba'n cyu'n tman Sansón ka tu'n Kman bant icju, porque in jyontok 
Kman tumel tza'n tten tu'n toc tzokpaj cyi'j aj Filistey, akeju in che cawintok 
cyibaj aj Israel tuj tyemp lu. 

5Cyja'tzun tten xi' Sansón tuj tnam Timnat tuc'ix tman ex ttxu'. Tej tpon Sansón 
t-xol tkan uva, nikayin ttxlaj tnam, oc tzokpaj jun tal tman balun ti'j, in tzanuntok 
wen. 

6Tzaj k'o'n naj tipumal Sansón tu'n T-xew Dios, cabal o cub tman balun tu'n, ex 
bi'x baj ttzakun tu'n tk'ab mer ic tza'n in baj tzakut jun tal chip, pero misicyer xi 
tma'n cye tman aju otok baj. 

7Pontzun ex o yolin tuc'il k'apoj ex o t-xo' tgan ti'j. 

8Tbajlenxitzun junjun k'ij, xi' Sansón juntl maj tu'n tmoje' tuc'il k'apoj, ex ic'x 
ttxlaj be tu'n t-xi' que'yilte tal tman balun otok cub tbyo'n, pero tej tpon o til 
txkan ttxu colmen, tuc'ix txkan ta'l cab tuj t-ximlal balun cyimni. 

9Eltzun tloch'in Sansón ttxc'omil cab tu'n tk'ab tu'n tetz ta'l cab tu'n, ex ic'tzun 
in lo'n cab. Tej cypon cnet ke tman tu'n, xi tk'o'n ta'l cab te cylo', pero minti' xi 
tma'n cye ka tuj tc'u'j cyimni balun otok tz'etz ti'n ta'l cab. 

10Xitzun tman Sansón ma tja k'apoj, ex oc jun nink'ij tu'n Sansón ic tza'nx in bant 
cyu'n cu'xun. 

11Tej cylonte aj Filistey otok pon Sansón, tzaj cyi'n 30 cu'xun tu'n cyten tuc'il. 

12Xi tma'n Sansón cye keju 30 cu'xun: —Cxel nma'ne jun yol cyeye tu'n cyna'ne 
ti'j. Katzun otok che na'ne ti'j ex otok tzak'wet cyu'ne tuj tumelxix tuj wuk k'ij 
nink'ij lu, cxel nk'o'ne jun xbalun tbanilxix binchamaj ti'j nok' lino te teyle junjun 
cyeye, ex jun txcaj xbalun aju in ajben te nink'ijbil. 

13Katzun minti' ẍe na'ne ti'j, teyletzun junjun cyeye ctzajel tk'o'n jun xbalun puro 
tbanilxix weye, binchamaj ti'j nok' lino, tuc'ix jun txcaj xbalun aju in ajben te 
nink'ijbil. Atzun cye tzaj cytzak'we'n: —K'mantza keye alcye yol tu'n kna'ne ti'j. 
Lu ko'ye lu ko bile ti'j. 

14Xitzun tma'n Sansón aju yol tu'n cyna'n ti'j ex chi cyja': Ti'j ju ba'n chyo'n, ma 
tz'etz ju ba'n tlo'njtz; ex aju attok nim tipun, puro chi' ma tz'etz tuj. Tejtzun tel 
ox k'ij, na'nxtok cyna'n ke xjal ti'j ju yol. 

15Tuj tcyajin k'ij xi cyma'n te t-xu'jil Sansón: —K'o'nca tilil tu'n ttzaj tma'n 
tchmila aju yol minti' in ko na'ne ti'j, porque ka mi'n, cbel kpatuna cyuc'ix keju 
ate' tuj tja tmana. Aju txocbil keye cyu'ne, mer ic tza'n nok tu'n tel cyi'ne aju at 
keye. 

16Octzun ten t-xu'jil Sansón ok'el ex xi tma'n te: —Minti' tganiya wi'je. Ic'un kine 
tu'na. Ma txi tma'na jun yol cye nxjalile tu'n cyna'n ti'j, pero na'nx ttzaj tma'na 
weye alcye tzak'webl ti'j yol. Atzunte Sansón xi ttzak'we'n: —Na'nxpe t-xi 
nma'ne te nmane ex te ntxu'ye, ex ¿tza'ntzun tten tu'n t-xi nma'ne teya? 

17Atzunte xu'j cucxtok t-ok' ttxlaj Sansón tuj wuk k'ij nink'ij, ex tu'nju cucx twulin 
xu'j, cyja'tzun tuj twukin k'ij xi tma'n Sansón aju tzak'webl ti'j yol. Xi'tzun xu'j 
k'malte tzak'webl ti'j yol cye t-xjalil. 

18Tujtzun twukin k'ij, tej na'nxtok tex k'ij, e je'xtzun aj Filistey k'malte tzak'webl 
te Sansón. Che chi cyja': Minti' juntl mas chi' twitz ta'l cab, ex minti' juntl at nim 
tipun ic tza'n te balun. Atzunte Sansón xi ttzak'we'n: Nokwit minti' xi cykanine 
te nxu'jile aju t-xilen yol, minti'wtlo ẍe na'ne ti'j. 

19Te tibajxi jlu tzaj k'o'n tipumal Sansón tu'n T-xew Dios, xi' tuj tnam Ascalón, e 
cub tbyo'n 30 xjal tuj tnam lu, el ti'n cyxbalun cyi'j, ex aju xbalun lu ajben tu'n te 
chojbil cye xjal otok tzaj cyma'n tzak'webl ti'j yol. Tzaj nim tk'oj Sansón ex ajtzun 
tja tman. 

20Atzunju t-xu'jil Sansón xi k'o'n te jun tuc'il otok ten tuj mejeble'n. 

Jueces 15 

1Eltzun k'ij, ex tuj tk'ijlalil tu'n tjaw chmet twitz triw, xi' Sansón betzalte t-xu'jil, 
ex xi ti'n jun tal chip tu'n t-xi tk'o'n te. Tejtzun tpon, xi tma'n cyja': —Chin oquexe 
que'yilte nxu'jile tuj tcwart. Atzunte tji' minti' ocx ttzokpi'n, 

2nok o'cx xi tma'n te: —Cub nximane ka ya minti'tl taja ti'j, cyja'tzun xi nk'o'ne 
te jun tuc'ila, pero at jun titz'in txin mas mejor que'yin, ba'n tu'n tjaw ti'na te t-
xu'jila te t-xel ttzic. 

3Atzunte Sansón xi ttzak'we'n: —Ja'lo mya kine at wile ti'j ju mya ba'n cbantel 
wu'ne cyi'j aj Filistey. 

4Xi'tzun Sansón ex e tzaj ttzyu'n ox syent wech, oc tc'alo'n cyje' te cabcaj cyten, 
tuc'ix jun ttxa'n tzaj oc tc'alo'n ttxa'n cyje' junjun moj wech. 

5Octzun tkoptz'i'n k'ak' ti'j ttxa'n tzaj, aju c'alo'n ttxa'n cyje' wech, ex e je'xtzun 
ttzokpi'n tuj cycojbil aj Filistey jatum awa'n cyawal. Cyja'tzun tten baj tz'e'y triw 
tu'n Sansón, aju triw otok jaw chmo'n, tuc'ix triw na'nxtok tjaw chmo'n; tuc'ix 
tkan uva tz'e'y ex cyuc'ix ke tze' olivo. 

6Tejtzun t-xi cykanin aj Filistey alcye otok binchante jlu, tzaj k'ma'n cye ka a 
Sansón otok binchante tu'n t-xelin tu'n aju otok tbincha tji' ti'j, aju aj Timnat, 
tu'nju otok tz'el k'i'n t-xu'jil ex otok txi k'o'n te jun tuc'il. Cyja'tzun e je'x aj 
Filistey ex cub cypatun ju xu'j tuc'ix tman. 

7Xitzun tma'n Sansón cye: —Tu'nju ma cybinchaye mya ba'n lu, cxel nma'ne jun 
yol axix toc cyeye: Ax icx weye cbantel mya ba'n wu'ne cyi'je, mlay tzaj chewix 
nc'u'je ex maxi cxel ncoline ocxi t-xelin wu'ne cyi'je. 

8Octzun tzokpaj cyi'j tuc'il ttx'u'jil ex nim xjal e cub tbyo'n. Te tibajxi jlu, xi' najal 
tuj toy' pic Etam. 

Aju tbincha Sansón tu'n jun tbakil tjak' ttzi bur 

9E tzajtzun aj Filistey, e cub ten tuj Judá, ex e ocx lak'e' mas tuj lugar Lehi, 

10atzun cye aj Judá xi cykanin cye: —¿Tiku'n ma che ule k'ojlel ki'je? Atzun cye 
xi cytzak'we'n: —Ma ko tzaje tu'n ttzyet Sansón ku'ne, tu'ntzun t-xelin ku'ne ti'j 
aju ma tbincha ki'je. 

11Tejtzun cybinte aj Judá jlu, e je'x ox mil xinak ma jatum ta' toy' pic tuj Etam, ex 
xi cyma'n te Sansón: —¿Baka minti' ba'n tu'na ka ake aj Filistey in che cawin 
kibaj? ¿Tiku'n ma tzaj ti'na mya ba'n lu kibaje? Atzunte Sansón xi ttzak'we'n: —
Ic tza'n cye ma cybincha mya ba'n wi'je, ax icx weye ma nbinchaye mya ba'n cyi'j. 

12Atzun cye xi cyma'n te Sansón: —Ma ko tzaje tu'n ttzyeta ku'ne ex tu'n t-xi 
kk'o'ne tuj cyk'ab aj Filistey. Atzunte Sansón xi ttzak'we'n: —Cymantze jun yol 
axix toc weye, ka mya ax keye che bel byonte weye. 

13Atzun cye xi cytzak'we'n: —Mi'n, mlay cub kbyo'ne. Nok o'cx kaje tu'n ttzyeta 
ku'ne ex tu'n t-xi kk'o'ne tuj cyk'ab aj Filistey. Bajtzun c'alo'n Sansón cyu'n tu'n 
cabe sakbak ac'aj, ex etz cyi'n tuj toy' pic. 

14Tejtzun cypon tuj lugar Lehi, e etztzun aj Filistey canul ti'j Sansón, ex e jaw 
sch'in tuc'il tzalajbil. Pero tzaj k'o'n tipumal Sansón tu'n T-xew Kman, ex e baj 
tlakin ke sakbak ate'c te c'albil tk'ab, ic e tenba tu'n ic tza'n jun nok' otok tz'e'y 
tu'n k'ak'. 

15Jawtzun ti'n Sansón jun tbakil tjak' ttzi bur na'nxtok ttzkij, tcub tuj lugar ma 
chixin, ex tu'ntzunju bak lu e cub tbyo'n jun mil aj Filistey. 

16Te tibajxitzun jlu tma: Tu'n tbakil tjak' ttzi' jun bur ma che cub jun ex ka cabe 
byuj xjal wu'ne; tu'n tbakil tjak' ttzi bur ma cub nbyo'ne jun mil xinak. 

17Tbajlenxitzun tma'n ke yol lu, xi t-xo'n tbakil tjak' ttzi bur. Cyja'tzun tten oc 
tk'o'n tbi lugar lu Ramat-lehi*fn*. 

18Tzajtzun nim txketle'n ti'j Sansón, ex tu'ntzun jlu oc ten cubsal twitz Kman ex 
xi tma'n te: Nman Dios, ma onina wi'je tu'n tcub cyi'j txkan xjal wu'ne, ex atzun 
ja'lo, ¿maj chin cyjel tk'o'na tu'n ncyime tu'n txketle'n, ex tu'n ncyime tuj cyk'ab 
ke xjal mya ocslal ti'ja? 

19Jakettzun jun toy' jul tu'n Dios, aju at tuj lugar Lehi, ex atzun c'an Sansón ti'j a' 
in jatz tuj jul, ex o tna' oc mas tipun. Cyja'tzun En-hacore*fn* oc k'o'n tbi twi a', 
ex atx ja'lo tuj lugar Lehi. 

20Winkin abk'i o ten Sansón te nejenel cyxol aj Israel tuj tk'ijlalil tej cycawin aj 
Filistey cyibaj. 

Jueces 16 

Pon Sansón tuj tnam Gaza 

1At jun maj xi' Sansón tuj tnam Gaza. Tuj tnam lu o til jun xu'j jawni twitz cyuc'il 
xinak ex ocx tuj tja tu'n tcub tan tuc'il. 

2Tejtzun cybinte xjal ate' tuj tnam Gaza ka otok pon Sansón tuj tnam, baj 
cytxolban cyib ti'jele tja xu'j ex e cub ten xk'ukil ttzi tpwertil tnam tuj enter 
konic'an; in che ximantok ti'j ka tu'n tcub Sansón cyu'n oc tjawil k'ij. 

3Pero ate Sansón nok mij ak'bil o tan ex tuj tmij ak'bil jaw we' ex el tletx'in 
tpwertil tnam cyuc'ix cabe tmarquil ex tuc'ix tze' tex te tal, jaxtzun tk'o'n Sansón 
tcyakil jlu twi t-semil ex xi ti'n max twi witz tcub twitz tnam Hebrón. 

Sansón ex Dalila 

4Te tibajxi jlu, o t-xo' tgan Sansón ti'j jun xu'j Dalila tbi, aju najl tuj chk'ajlaj Sorec. 

5E je'xtzun ke nejenel cye aj Filistey tuc'il Dalila ex xi cyma'n te: —Xmoxin oca 
Sansón ex sbuncuya, ex k'onca cwent ti'j jatum in tzaj nim tipun, ex alcye tumel 
tu'n tc'alet ex tu'n tcub ti'j ku'ne. Teyle junjun keye jacu txi tk'o'n jun mil tuc' jun 
syent sak pwak teya. 

6Xitzun tma'n Dalila te Sansón: —Binchama xtalbil, k'mantza weye jatum in tzaj 
nim tipuna. ¿Atpe jun tumel tu'n tc'aleta ex tu'n mi'n tco'pja? 

7Atzunte Sansón xi ttzak'we'n: —Ka ma chin cub c'alo'na tu'n wuk pyal na'nxtok 
cytzkij, c'elel wipune ex ic chin oquele ic tza'n cye mastl xjal. 

8Xitzun cyi'n ke nejenel cye aj Filistey wuk pyal na'nxtok cytzkij te Dalila, ex 
cyu'n ke pyal lu baj c'alo'n Sansón tu'n Dalila. 

9Pero nej otok che ocx tewan junjun xinak tuj tja. Jawtzun sch'in Dalila: —
Sansón, che oquel tzokpaj aj Filistey ti'ja, chi. E bajtzun lakj ke pyal tu'n Sansón 
mer ic tza'n jun tam bak tz'e'ynaj. Minti' el cynic' aj Filistey ti'j jatum in tzaj tipun 
Sansón. 

10Xitzun tma'n Dalila te Sansón: —Ma chin cub t-sbu'na, ma nic'ana yol wuc'ile. 
Ja'lo binchama xtalbil k'mantza weye alcye tumel tu'n tcub c'aleta. 

11Xi ttzak'we'n Sansón: —Ka ma chin cub c'alo'ne cyu'n ac'aj sakbak na'nx 
cyajben jun maj, c'elel wipune ex ic chin oquele ic tza'n mastl xjal. 

12Tzajtzun ti'n Dalila junjun ac'aj sakbak ex baj c'alo'n Sansón tu'n, ex jaw sch'in 
Dalila cyja': —Sansón, che oquel tzokpaj aj Filistey ti'ja. Ex otok che ocx tewan 
juntl maj junjun xinak tuj tja, pero e baj tlakin Sansón ke sakbak tu'n tipun, mer 
ic tza'n in cub lakj jun tam nok'. 

13Xitzun tma'ntl Dalila te Sansón: —Cucx ncub t-sbu'na, cucx in nic'ana yol 
wuc'ile. K'mantza weye alcye tumel tu'n tbaj c'aleta. Atzunte Sansón xi 
ttzak'we'n: —Ka ma txi tchmo'na wuk che'l ttzmal nwi'ye tuj tchemaja, ex ka ma 
cu'x tawana jun stac cyuw wen tuj tx'otx', tu'ntzun jlu c'elel wipune ex ic chin 
oquele ic tza'n mastl xjal. Cubtzun watza'n Sansón tu'n Dalila ex tzaj ti'n Dalila 
wuk che'l ttzmal twi Sansón ex xi tchmo'n tuj tchemaj, 

14ex te tibajxi jlu cu'x tcyuwsa'n ju stac tuj tx'otx' ex jaw sch'in: —Sansón, che 
oquel tzokpaj aj Filistey ti'ja. Jawtzun we' Sansón ex bi'x jatz bokl stac tuj tx'otx' 
tu'n, tuc'ix ju telar te chmobl xbalun, tuc'ix ju nok' toc ti'j. 

15Xitzun tma'n Dalila te Sansón: —Nic'al yola. ¿Tza'n tten in tma'na weye ka at 
nim tganiya wi'je? Ma bant ox maj in xmayina wi'je ex bajx tzaj tma'na weye 
jatum in tzaj nim tipuna. 

16Tu'nju cucxtok twulin Dalila ti'j Sansón, ex tcyakil k'ij in xjelin ax xjel te, ya 
otok baj tgan Sansón ex tajbiltok tu'n tcyim. 

17Te mancbiltzun xi tma'n Sansón te Dalila jatum in tzaj tipun. Chi cyja': —Mi jun 
maj o tz'el matzo'n ttxa'n nwi'ye, porque tej na'nxtok wul itz'je, ya pa'maj kine 
tu'n Dios tu'n woque te nazareo. Ka ma tz'el matzo'n ttxa'n nwi'ye, c'elel wipune 
ex ic chin oquele ic tza'n mastl xjal. 

18Tejtzun tel tnic' Dalila ti'j ka otok tzaj tchic'ba'n Sansón tcyakil te, e je'xtzun 
txocbaj ke nejenel cye aj Filistey tu'n, chi cyja': —Cytzajtzune ja'lo, porque ma 
tzaj tchic'ba'n Sansón tcyakil weye. E je'xtzun ke nejenel cye aj Filistey tuc'il 
Dalila, tuc'ix pwak k'i'n cyu'n. 

19Cubtzun watza'n Sansón tu'n Dalila ex cub ttx'ayba'n twi' twi tkan, ex jurat tzaj 
ttxco'n jun xinak tu'n tel matzet wuk che'l ttzmal twi'. Cyja'tzun tten cub ti'j 
Sansón tu'n Dalila ex el tipun. 

20Ex jaw sch'in Dalila: —Sansón, che oquel tzokpaj aj Filistey ti'ja. Eltzun twatl 
Sansón, k'ukltok tc'u'j ka tu'n tclet juntl maj ic tza'n nej, ex minti'tok ba'n tu'n ka 
otok cyaj colin tu'n Kman. 

21Tzyettzun Sansón cyu'n aj Filistey ex jatz cyi'n ke tbak' twitz, xi k'i'n tuj tnam 
Gaza, baj c'alo'n tu'n caden k'an c'uxbil ttx'otx'il ex oc cyk'o'n te che'l triw tuj 
pres. 

22Masque el matzo'n ttzmal twi', pero tzaj ch'iy juntl maj. 

Tej tcyim Sansón 

23Octzun cychmon cyib ke nejenel cye aj Filistey tu'n tic'set jun nink'ij cyu'n 
tu'nju tcublen ti'j Sansón cyu'n, ex tu'n t-xi cyk'o'n oyaj te cydios Dagón, ex e oc 
ten bitzal cyja': Ate kdios ma tzaj k'onte Sansón tuj kk'ab, aju aj k'oj ki'j, tu'n tcub 
ti'j ku'n. 

24Ex tej cyque'yinte xjal, ax icx cye e oc ten bitzal ex jaw cynimsa'n tbi cydios 
cyja': Ate kdios ma tzaj k'onte Sansón tuj kk'ab, aju aj k'oj ki'j, tu'n tcub ti'j ku'n, 
aju o baj naj kcojbil tu'n, ex nimcu kxjalil o che cub tbyo'n. 

25In che tzalajtok wen ex xi cykanin tu'n tpon k'i'n Sansón te cysakchbil. Etztzun 
k'i'n Sansón tuj pres ex ajben te cysakchbil, ex cub cywaban cyxol tkan ja. 

26Xitzun tma'n Sansón teju cu'xun ẍaklul te: —Chin twaban oca jatum ba'n tu'n 
cyoc nmaco'ne ke tkan ja aju tzyulte tja cydiose. Waje tu'n woc k'eje'ye cyi'j. 

27Cycyakil ke nejenel cye aj Filistey ate'tok tuj tja cydios, ex nojni tuj ja cyu'n ke 
xinak ex ke xu'j. Ax icx ate'tok balo ox mil xjal twi ja, in che que'yintok cyi'j ke 
mastl cyuc'il tza'n tten in baj sakchbe'n Sansón cyu'n. 

28Octzun ten Sansón cubsal twitz Kman ex xi tma'n: In chin cubsane twitza Nman 
Dios, chin tna'ntza nok o'cx juntl maj ja'lo, ex k'ontza wipumale tu'n tchjet cyu'n 
aj Filistey bi'x ja'lo akeju cabe tbak' nwitze o jatz cyi'n. 

29Octzun ten Sansón xmacal cye cabe tkan ja ate' tuj tmij, ex cyibajtzun ke tkan 
ja lu ttzyun tib tja cydios xjal. Tu'n tbank'ab xi tlamo'n jun tkan ja ex tu'n tnayaj 
xi tlamo'n juntl tkan ja, 

30ex jaw sch'in: E cycyim aj Filistey junx wuc'ile. Xitzun tlamo'n ke tkan ja tu'n 
tcyakil tipun. Tzajtzun tilj ja cyibaj ke nejenel cye aj Filistey ex cyibaj cycyakil 
keju ate' tuj. Mas nim cybet xjal e naj tu'n Sansón tuj k'ij tej tcyim ic tza'n keju 
otok che naj tu'n tuj tcyakil tank'ibl. 

31Te tibajxi jlu, e ul ke terman Sansón ex ke xjal at cyxilen tuc'il, xi cyi'n t-ximlal 
ex cu'x cymaku'n ttxlaj tpantyón Manoa aju ktzan tman, aju tcub t-xol lugar Zora 
tuc'il lugar Estaol. Winkin abk'i o ten Sansón te nejenel cyxol aj Israel. 

Jueces 17 

Jun ja te c'ulbil nok tecu Micaía 

1Tuj tiwitz tx'otx' cye aj Efraín najltok jun xinak Micaía tbi. 

2Xi tma'n Micaía te ttxu' cyja': —Aju jun mil tuc' jun syent sak pwak xi elk'a'n 
teya, ex o nbiye tej t-xi tkanina mya ba'n tibaj elek', akine k'ilte pwak lu, akine 
inx elk'ante tpwaka, chi Micaía. Tmatzun ttxu' cyja': —Awt Kman cy'iwlante 
teya, wal. 

3Ajtzun tk'o'n Micaía aju jun mil tuc'il syen sak pwak te ttxu', atzunte ttxu' tma: 
—Ax toc aju pwak lu cxel nk'o'ne te Kman tu'n tajben teya wal, tu'n tbinchanteya 
jun tilbilal lo'tzin ti'j tu'n sak pwak; ja'lotzun c'ajel nk'o'ne juntl maj tuc'ila. 

4Atzunte Micaía aj tk'o'n juntl maj sak pwak te ttxu', ex atzunte ttxu' xi tk'o'n 
cabe syent sak pwak ti'j pwak lu te jun xjal ba'n binchan tilbilal, tu'ntzun tcub 
tbincha'n jun tilbilal lo'tzin ti'j tu'n sak pwak, ex ocx tk'o'n tuj tja Micaía. 

5Attok jun lugar te c'ulbil tuj tja Micaía. Cub tbincha'n Micaía jun capiẍay in ajben 
cyu'n pal ex mastl tilbilal nno'c cydiosin xjal tuj cyja, ex oc tk'o'n jun tcy'ajal te 
pal. 

6Tuj tk'ijlalil lu minti'tok rey cyxol aj Israel, ex teyle junjun in tbincha'ntok nok 
alcye ba'n tuj twitz. 

7Tuj tnam Belén tuj tx'otx' cye aj Judá, attok jun cu'xun aj Leví nok in posadiyin. 

8Aju cu'xun lu etz tuj tnam Belén tu'n t-xi' jyolte jun lugar jatum tu'n tnajan. Tej 
in bettok tuj tiwitz tx'otx' cye aj Efraín o pon tja Micaía. 

9Xitzun tkanin Micaía te: —¿Jatum tzajniya? —Tzajni kine tuj Belén, aj Leví kine 
ex in chin jyone jun lugar jatum tu'n nnajane tuj, chi tcuba, xi ttzak'we'n. 

10-11Xitzun tma'n Micaía te: —Tencja wuc'ile tu'ntzun tajbena weye te pal, ex 
tu'n toca ic tza'n aya nmane. Jacu txi nchjo'ne laj sak pwak tuj abk'i, ex jacu txi 
nk'o'ne t-xbaluna ex twaya, chi Micaía. Cubtzun tuj twitz aj Leví tu'n tcyaj ten 
najal tuc'il Micaía, ocxtzun tuja, ex oc ic tza'nx tcy'ajal Micaía. 

12Octzun tk'o'n Micaía toclen cu'xun aj Leví te tpal, ex axtzun cyaj ten najal tuc'il. 

13Tmatzun Micaía cyja': Ja'lo axix toc chin bel cy'iwla'ne tu'n Dios, porque at jun 
pal aj Leví wuc'ile. 

Jueces 18 

Aju cybincha tiyjil Dan ti'j Micaía 

1Tuj tk'ijlalil lu minti'tok rey cyxol aj Israel. Ax icx tuj tk'ijlalil lu na'nxtok 
cyc'monte ke tiyjil Dan jun piẍ cytx'otx', cyja'tzun in che jyontok jatum tu'n cycub 
ten najal. 

2Cyja'tzun, akeju tiyjil Dan e tzaj cysama'n jwe' xinak cyuwxix cyc'u'j tuj k'oj aj 
Zora ex aj Estaol ke, que'yilte tza'n tten tx'otx', ex bajtzun cyque'yin aju tten 
tx'otx'. Ex otok txi cyma'n cye: Cyxi'ye que'yilte tx'otx'. Akeju jwe' xinak lu e pon 
tuj tiwitz tx'otx' cye aj Efraín jatum ta' tja Micaía, ex axtzun e cyaj ten tu'n tex 
ak'bil cye. 

3Ex tej ch'ixtok cypon tja Micaía, el cynic' ti'j tk'ajk'ajel twi' cu'xun aj Leví, ex e 
ocxtzun kanilte te: —¿Alcye ul k'inte teya tzalu? ¿Ti nbaj teya tuj lugar lu? ¿Ti in 
tjyo'na tzalu? Che chi. 

4Atzunte aj Leví xi tma'n cye aju trat otok tbincha Micaía tuc'il, ex tza'n tten otok 
bant ti'j tu'n Micaía tu'n toc te tpal. 

5Xitzun cyma'n te aj Leví: —Kaninxa te Dios tu'n tel knic'e ti'j ka ba'n c'elel kbeye 
lajo'n. 

6Atzunte pal aj Leví xi ttzak'we'n: —Cyxi'ye tuc'il tzalajbil, ate Kman c'oquel 
cwentinte cyeye tuj cybeye. 

7E ic'tzun ke jwe' xinak ex e je'x tuj tnam Lais. Ke xjal ate' tuj tnam lu in che 
ank'intok tuj txubtxaj, ex minti'tok in baj cyc'u'j ic tza'nx cycostumr ke xjal aj 
Sidón; mi a'ltok jun in labt cyi'j ex minti' jun atx taj cye. Najchak cyelsa'n cyi'j aj 
Sidón, ex minti'tok cymojbabl cyuc'il ke txkantl tnam ate' nikayin. 

8Tejtzun cypon meltz'aj jwe' xinak tuj tnam Zora ex Estaol, xi cykanin ke cyuc'il 
cye: —¿Alcye tkanil k'i'n cyu'ne? Atzun cye xi cytzak'we'n: 

9—Ma baj kbetine tcyakil tx'otx' ma chixin ex aju tx'otx' ma kile tbanilxix wen. 
Chux keye, che we'ctze. Ko'ke tu'n koc tzokpaj cyi'j. Mi'n ax che cyaj tene nok 
cucx tu'n tex cyk'ije. Ko'ke tzyulte tx'otx' lu. 

10Oc cypone ma chixin, che cnetel ke xjal cyu'ne minti' in baj cyc'u'j, at nim 
cytx'otx' ex minti' juntl atx taj cye. Ctzajel tk'o'n Dios tx'otx' lu te cyetzbile, che 
chi. 

11Kak syent xinak tiyjil Dan e etz tuj tnam Zora ex Estaol, banin cyten tuc'il 
cymacbil in che ajben tuj k'oj, 

12ex e pon tuj cytx'otx' aj Judá, ex atzun e cub ten tuj telex k'ij te tnam Quiriat-
jearim, cyja'tzun oc tbi lugar lu, Campament te Dan, ex ax tbi toc ja'lo. 

13Te tibajxi e je'x tu'n cypon tuj tiwitz tx'otx' cye aj Efraín ex e pon tja Micaía. 

14Atzun keju jwe' xinak otok che'x aj que'yilte tx'otx' te tnam Lais xi cyma'n cye 
cyuc'il: —Cybintze, tuj ja lu at jun capiẍay in ajben cyu'n pal, ex at ke tilbilal nno'c 
cydiosin xjal tuj cyja, tuc'ix jun tilbilal lo'tzimaj ti'j tu'n sak pwak. Cyque'yinxe 
alcye cbantel cyu'ne. 

15Cyja'tzun akeju xinak otok che'x aj que'yilte tx'otx' el cypa'n cyib cyi'j ke 
cyuc'il, ex e je'x tja Micaía jatum ta' tja cu'xun aj Leví, ex xi cyk'olbe'n. 

16Atzun ke kak syent soldad tiyjil Dan, banin cyten tuc'il cymacbil in che ajben 
tuj k'oj ax e cyaj ten ttzi tpwertil muro toc ti'j ja. 

17Atzun keju jwe' xinak otok che'x aj que'yilte tx'otx' e ocx naj tuj ja, ex etz cyi'n 
tilbilal lo'tzin ti'j tu'n sak pwak, tuc'ix ju capiẍay ex cyuc'ix mastl tilbilal nno'c 

cydiosin xjal tuj cyja, atzunte pal attok ttzi tpwertil muro toc ti'j ja cyuc'il ke kak 
syent soldad. 

18Tej ttil pal ke jwe' xinak otok che ocx tuj tja Micaía ex otok tz'etz cyi'n tilbilal 
lo'tzin ti'j tu'n sak pwak, tuc'ix capiẍay ex cyuc'ix junjun tilbilal nno'c cydiosin 
xjal, xi tma'n cye: —¿Ti nbaj cyeye? 

19Atzun cye xi cytzak'we'n: —Mi'n k'ajta, tzaja kuc'ile. Kajbile tu'n toca te kpale 
ex tu'n toca ic tza'n jun mambaj te keye. ¿Myape mas ba'n tuj twitza tu'n toca te 
pal te cye jun c'loj tiyjil Israel twitzju tu'n tajbena te jun ja xjal? 

20Ba'n e'la jlu tuj twitz pal, tzaj ti'n tilbilal, tuc'ix ju capiẍay, cyuc'ix junjun tilbilal 
nno'c cydiosin xjal tuj cyja, ex xi'tzun cyuc'il ke tiyjil Dan. 

21Tzyettzun cybe juntl maj; ex ake c'wa'l, ke wacẍ ex tcyakilju at cye, e cub nej 
cyu'n. 

22Otok che lak'e' tej tbaj cychmon cyib Micaía cyuc'il ke tvesin, ex e je'xtzun lpe' 
cyi'j. 

23Tejtzun cybinte ke tiyjil Dan aju sich' in jaw cyu'n ke xjal lepchix cyxi' cyi'j, 
ajtztzun cyque'yin ex xi cykanin te Micaía: —¿Ti ma baj ti'ja? ¿Tiku'n ma che tzaj 
tchmo'na xjal k'ojlel ki'je? 

24Atzunte Micaía xi ttzak'we'n: —Ma tzaj cyi'ne ke ndiose, akeju wu'ne e bant, 
ax icx ma tzaj cyi'ne npale, ex ma chin cyaj cyk'o'ne minti' at weye. ¿Tza'ntzun 
tten in tzaj cykanine weye: Ti ma baj ti'ja? 

25Atzun cye tiyjil Dan xi cytzak'we'n: —Mi'n k'ajta ki'je, mya yajcu at junjun keye 
baj cypasens ex jacu che oc tzokpaj cyi'je, ex jacu naja cyu'n, cyuc'ix keju at 
cyxilen tuc'ila. 

26Ke tiyjil Dan xi cyi'ntl cybe, ex tej tque'yinte Micaía nimcu cybaj, aj meltz'aj tja. 

27Akeju tiyjil Dan k'i'ntok ke ti'xti cyu'n, akeju otok che baj tbincha'n Micaía, 
tuc'ix tpal Micaía uc'in cyu'n, e pon max tuj tnam Lais. Ke xjal ate' ma chixin in 
che ank'in tuj txubtxaj ex minti' in baj cyc'u'j, cyja'tzun e cub byo'n cycyakil tu'n 
spad cyu'n ke tiyjil Dan, ex oc cyk'o'n tk'ak'al tnam. 

28Aju tnam lu najchak telsa'n ti'j tnam Sidón, ex minti'tok cymojbabl cyib xjal aj 
Lais cyuc'il ke txkantl tnam ate' nikayin; cyja'tzun mi a'l jun o colon cyi'j. Atzun 
ta' tnam lu tuj chk'ajlaj nikayin ttxlaj lugar Bet-rehob. Te tibajxi jaw cybincha'n 
tiyjil Dan juntl maj tnam, ex axtzun e cyaj ten najal tuj. 

29Aju tbi tnam toctok nej Lais, ex atzun cye oc cyk'o'n tbi Dan te jun nimbil tbi 
ktzan cyxe'chel, aju tcy'ajal Israel. 

30Cub cyk'o'n ke tiyjil Dan aju tilbilal lo'tzin ti'j tu'n sak pwak, tu'ntzun cyc'ulun 
twitz, ex ate Jonatán oc te cypal, aju tcy'ajal Gersón ex tal tchman Moisés. Ex te 
tibajxi ax ke tiyjil Jonatán e oc te cypal ke tiyjil Dan, tejxi cyxi k'i'n pres. 

31Aju tilbilal cub tbincha'n Micaía ax o ten cyxol tiyjil Dan tuj tcyakil tyemp tej 
tten tja Dios tuj Silo. 

Jueces 19 

Aju o baj ti'j jun aj Leví tuc'il tcab t-xu'jil 

1Tuj tk'ijlalil tej minti'tok rey cyxol aj Israel, attok jun aj Leví najl mas najchak 
tuj tiwitz tx'otx' cye aj Efraín tzaj ti'n jun xu'j aj Belén tuj cytx'otx' aj Judá, tu'n 
toc te tcab t-xu'jil. 

2Pero tzaj tk'oj xu'j ti'j tchmil ex aj juntl maj najal tuc'il tman tuj Belén. Tbajlenxi 
cyaje xjaw tponlen xu'j ma chixin, 

3xi'tzun aj Leví max tuc'il tu'n tcub tc'u'j tu'n, ex tu'n tajtl juntl maj t-xu'jil tuc'il. 
Xi tuc'in jun tmajen ex xi ti'n cabe bur, ex o c'monjtz tu'n xu'j tuj tja tman. 

4Ax icx o c'monjtz tu'n tman xu'j tuc'il tzalajbil, ex xi tma'n tu'n tcyaj ten cyuc'il. 
Atzunte aj Leví tuc'ix tmajen e cyaj ten ox k'ij tja tman xu'j, in che wa'n, in che 
c'an ex ax e tan. 

5Tuj tcyajin k'ij e jaw we' primxix tu'n tcub be cyu'n, pero tej ch'ixtok cyaj, xi 
tma'n tman txin te tji': —Wa'na nej na'nxtok taja, tu'ntzun toc tipuna, ex te tibajxi 
jlu ba'ntzun tu'n taja. 

6E cubtzun ke' cycabil ex e oc ten wa'l ex c'al, ex atzunte tman xu'j xi tma'n te tji' 
tu'n tcyaj ten juntl ak'bil tu'ntzun ttzalaj. 

7Jawtzun we' aj Leví tu'n taj meltz'aj, pero tu'nju oc k'o'n il ti'j tu'n tji', cyja'tzun 
cyaj ten juntl konic'an. 

8Tuj tjwe'yin k'ij jaw we' aj Leví primxix tu'n tcub be tu'n, pero oc ten juntl maj 
tman xu'j cubsal twitz te tu'n twa'n na'nxtok taj meltz'aj, tu'ntzun toc tipun; 
cyja'tzun e wa'n junx acux in bet t-xi' k'ij. 

9Tejtzun tjaw we' aj Leví tu'n tcub be tu'n tuc'ix t-xu'jil ex tuc'ix tmajen, atzunte 
tji' xi tma'n te cyja': Ma tz'oc kax ex ch'ix koc yupj, ax tcyaj tena juntl konic'an 
tu'ntzun ttzalaja, ex te prim nchi'j jacu cub be cyu'ne tu'n cyaje cyjaye. 

10Atzunte aj Leví minti' cub tuj twitz tu'n tcyaj ten juntl konic'an, nok o'cx tzyet 
be tu'n, tuc'ix t-xu'jil, ex cyuc'ix ke cabe tbur tocsa'n cysiy. 

11Tejtzun cycanun ttxlaj tnam Jebús ex ka Jerusalén, xi tma'n tmajen aj Leví te: 
—¿Myape ba'n tuj twitza tu'n tex ak'bil ku'n tuj tnam lu, aju cytanmi aj Jebusey? 

12Atzunte aj Leví xi ttzak'we'n: —Mi'n, mlay ko cyaj ten tuj jun tnam ka mya cye 
aj Israel. Ba'n tu'n t-xi ki'n kbe tu'n kpon tuj tnam Gabaa. 

13Ko' ch'intl tu'n tex ak'bil ku'n tuj tnam Gabaa ex ka tuj Ramá. 

14Cyja'tzun xi cyi'ntl cybe, ex ch'ixtok tex k'ij tej cypon tuj Gabaa jun tnam cye 
tiyjil Benjamín. 

15Eltzun cypa'n cyib ti'j be k'i'n cyu'n, ex e ocx tuj tnam Gabaa tu'ntzun tex ak'bil 
cye, ex e cub ke' tuj plas tuj tnam porque mi jun tzaj k'onte cyposad. 

16Tej otok tz'oc konic'an, ic' jun tij xjal ajnintz tuj tak'un tuj cojbil. Aju tij xjal lu 
atzun ta'tok ttanmi tuj tiwitz tx'otx' cye aj Efraín, pero atzun najltok tuj tnam 
Gabaa ic tza'n jun betin xjal, porque akeju najlke tuj tnam Gabaa tiyjil Benjamín 
ke. 

17Tejtzun ttil tij xjal aju betin xjal k'ukltok tuj plas, xi tkanin te: —¿Jatum tzajniya 
ex tza'n t-xi'ya? 

18Atzunte aj Leví xi ttzak'we'n: —Nok betin xjal ko'ye. Tzajni ko'ye tuj Belén tuj 
tx'otx' Judá, ex ma ko'xe tuj tiwitz tx'otx' mas najchak cye aj Efraín jatum najl 
kine. Ma chin tene tuj Belén, atzun ja'lo ma chin ajtz meltz'aje tu'n nxi'ye njaye, 
pero na'nx tcnet jun xjal wu'ne tzalu tu'n ttzaj k'o'n ch'in nposadiye tu'n. 

19K'i'n cywa nburre ku'ne, tuc'ix ttxa triw, ex k'i'n pan ex ta'l twitz uva ku'ne tu'n 
tajben te keye; te nxu'jile, te nmajene ex te weye. Minti' juntl atx taj keye. 

20Atzunte tij xjal xi ttzak'we'n: —Ba'nwt ma tzula. Jacu wile tcyakil aju at tajben 
teya. Mlay txi nk'o'ne ambil teya tu'n tex ak'bil tu'na tuj plas. 

21E je'xtzun k'i'n tu'n tij xjal max tja ex xi tk'o'n cywa ke bur. Te tibajxi baj 
cytx'jo'n ke betin xjal cykan ex e octzun ten wa'l ex c'al junx. 

22Pero tej matok in che tzalaj, attok junjun xinak jumajx mya ba'n ke ate' tuj 
tnam, baj cytxolban cyib ti'jele ja, ex e oc ten k'ajtzal cyuw twitz tpwertil ja, ex xi 
cyma'n te tij xjal aju tajaw ja: —K'i'metza aju xinak ma tzul tuc'ila. Kajbile tu'n 
kcub tane tuc'il. 

23Atzunte tajaw ja etz, oc ten cubsal cywitz ex tma: —Akeye wuc'il mi'n 
cybinchaye icju. Mi'n cybinchaye aju mya ba'n lu, aju xinak lu ma nc'ame tu'n 
tposadiyin wuc'ile. 

24Cybintze, lu nme'jele lu na'nx tlonte xinak, ax icx lu t-xu'jil xinak lu. Che elex 
wi'ne ex cybinchame cyi'j nok alcye cyajbile, atzun te xinak lu mi'n cybinchaye 
mya ba'n ti'j. 

25Atzun cye minti' xi cybi'n tyol tij xjal, cyja'tzun tzaj ti'n aj Leví t-xu'jil ex ex 
tk'o'n tuj cay, atzun cye xinak lu baj cyyajla'n, ex e oc ten ti'j xu'j tuj enter 
konic'an tejxi tcub k'ij. Ex cyajtzun cyk'o'n. 

26Ch'ixtok tcub k'ij tej tul meltz'aj xu'j tja tij xjal jatum ta'tok tchmil, ex axtzun 
cub tz'ak ttzi ja ex cyim. 

27Tejtzun tjaw we' tchmil, ocx tjako'n tlamel ja tu'ntzun t-xi ti'ntl tbe, o til lu t-
xu'jil palch cub ttzi ja, cycubsa'n ke tk'ab tibaj tmarquil ja. 

28Xitzun tma'n te: —Chux we'ctza ex ko'tzun. Atzunte xu'j minti' tzaj ttzak'we'n. 
Jawtzun ti'n t-ximlal xu'j ex jax tk'o'n tibaj jun tbur, ex tzyet be tu'n tu'n t-xi' tja. 

29Tejtzun tpon tja, tzaj ti'n jun cchil ex baj tpaẍu'n t-ximlal ktzan t-xu'jil, te cablaj 
piẍ ela tu'n ex xi t-sama'n tuj tcyakil tx'otx' cye aj Israel. 

30Cycyakil keju e que'yinte jlu o cyma: —Atxix tej cyetz aj Israel tuj Ejipt, na'nx 
tilwaj ex na'nx tbant jun maj icju ic tza'n jlu. Ba'n tu'n kximan ti'j ex tu'n tbant 
ti'j alcye cbantel ku'n ti'j jlu, che chi. 

Jueces 20 

Oc k'oj cyi'j aj Benjamín 

1Cycyakiltzun aj Israel, tzajx ke' tuj Dan ex pon baj max tuj Beerseba, ax icx ke aj 
Galaad, oc cychmon cyib tuj Mizpa twitz Kman, ex junxtok cyximbetz cycyakil. 

2Cycyakil ke nejenel cye cyiyjil aj Israel ate'tok cyxol ke xjal etzan tu'n Dios, ex 
japun jun cyajlal te cyaje syent mil soldad k'i'mlex spad cyu'n, tu'n cykan in che 
bet. 

3O cybi tiyjil Benjamín ka otok baj cychmon cyib txkantl cyiyjil aj Israel tuj Mizpa. 
Atzun cye aj Israel xi cykanin te xinak aj Leví tza'n tten cyim t-xu'jil cyu'n xjal. 

4Atzunte aj Leví, aju tchmil ktzan xu'j, xi tma'n cye: —Akine tuc'ix nxu'jile o pone 
tuj tnam Gabaa, jun tnam cye tiyjil Benjamín, tu'n tex ak'bil ku'ne ma chixin. 

5Pero tujx konic'an lu, akeju xjal najlke tuj tnam baj cytxolban cyib ti'jele ja jatum 
in ko posadiyine, tu'n ncub byone cyu'n; e oc ten ti'j nxu'jile ex tu'n tlaj jlu bi'x 
cyim. 

6Atzun weye, tzaj wi'ne t-ximlal ktzan nxu'jile, baj npaẍu'ne ex xi nsama'ne jun 
piẍ tuj cytx'otx' teyle junjun c'loj cyiyjil aj Israel, tu'ntzun cybinte cycyakil aj 
Israel aju binchben lu jumajx mya ba'n. 

7Atzun ja'lo, como aj Israel keye, tuj cycwente cyjel ten tu'n cyximane ti'j ex tu'n 
cymanteye alcye tu'n tbant cyu'ne, chi aj Leví. 

8Cycyakiltzun tnam xjal junx cyximbetz e jaw we' ex cyma: —Mi jun ke ba'n tu'n 
taj meltz'aj tuj tja xbalun ex ka tja. 

9Aju cbantel ku'n, o'cx tu'n tjaw ki'n swert ti'j alcye ke che oquel tzokpaj ti'j tnam 
Gabaa. 

10Cyxol cycyakil cyiyjil aj Israel cjawil ksc'o'n jun cyxol lajchak xinak, ex atzun 
ke jlu che xe'l jyolte wabj cye soldad; atzun ke mastl che xe'l tuj tnam Gabaa, 
tu'ntzun t-xelin cyi'j aj Gabaa aju mya ba'n ma cybincha cyxol aj Israel. 

11Cycyakil aj Israel oc cychmon cyib, junx cyximbetz, tu'ntzun cyoc tzokpaj ti'j 
tnam. 

12Xi cysama'n ke sanjel tuj tcyakil tx'otx' cye tiyjil Benjamín, tu'ntzun t-xi cyma'n 
cye cyja': ¿Ti tten ma bant aju mya ba'n lu cyxole? Che chi. 

13Cyk'ontze ke xinak jumajx mya ba'n ate' tuj tnam Gabaa, tu'ntzun cycub 
kbyo'ne ex tu'ntzun cysakset aj Israel tuj mya ba'n. Atzun cye tiyjil Benjamín 
minti' xi cybi'n cyyol cyerman ax aj Israel, 

14nok o'cx cycyakil tiyjil Benjamín e tzaj cyuj cycyakil cytanmi, oc cychmon cyib 
tuj tnam Gabaa tu'n cyxi' k'ojlel cyi'j txkantl aj Israel. 

15Ke soldad e tzaj cyuj cycyakil tnam cye aj Benjamín, japun jun cyajlal te 26 mil 
cybaj, ex minti' e oc te tajlal akeju wuk syent xinak mas at cynabl tuj k'oj otok 
che jaw sc'o'n ax tuj tnam Gabaa. 

16Cyxol cycyakil ke xinak lu attok wuk syent tu'n cynayaj ba'n che ak'nan, ex 
mejorxix che xo'n tu'n xobl, ax icx jacu tza'w jun ttzmal wibaj cyu'n tu'n jun xobl 
abj ex mlay tz'el ti'j tu'n mi'n ta'w. 

17Atzun cye txkantl aj Israel o baj cychmon cyib, cyaje syent mil xinak elni ke 
twitz k'oj ex at cynabl tu'n cyk'ojin. 

Aju k'oj oc cyi'j tiyjil Benjamín 

18Atzun cye aj Israel e je'x tuj Betel, ex atzun xi cykanin te Dios tu'n tel cynic' ti'j 
alcye jun c'loj cyiyjil tu'n toc tzokpaj tnejel cyi'j tiyjil Benjamín. Atzunte Kman 
tzaj ttzak'we'n cye ka ake tiyjil Judá tu'n cyoc tzokpaj tnejel. 

19Cyja'tzun tten, primxix e jaw we' aj Israel ex e cub ten tumlal twitz tnam Gabaa. 

20E je'xtzun k'ojlel cyi'j tiyjil Benjamín, ex baj cytxolban cyib twitz tnam Gabaa 
tuj txolin cyten. 

21Atzun cye tiyjil Benjamín e etz tuj tnam, ex tuj k'ij lu cub cybyo'n 22 mil soldad 
aj Israel. 

22-24Cyja'tzun, e je'x aj Israel tuj Betel ok'el twitz Kman tejxi ttzaj klolj, ex atzun 
xi cykanintl te ka tu'n cyoc tzokpaj juntl maj cyi'j ke cyerman, akeju tiyjil 
Benjamín. Como tzaj tma'ntl Kman tu'n cyoc tzokpaj juntl maj, cyja'tzun oc 
cyipuntl, ex tuj juntl k'ij e pon juntl maj k'ojlel cyi'j aj Benjamín tujx lugar jatum 
e cub ten nej. 

25Pero tuj tcabinmaji'n e je'tz aj Benjamín tuj Gabaa tu'n cyoc tzokpaj cyi'j ex e 
cub cybyo'ntl wajxaklaj mil soldad aj Israel k'i'mlex cyspad. 



486 

 

 
Mam del Norte 

© 1993 Sociedades Bíblicas Unidas. 
  

 

 

26E je'xtzun cycyakil soldad aj Israel cyuc'ix cycyakil tnam xjal juntl maj tuj Betel 
tu'n cyoc ten ok'el twitz Kman. Tuj enter k'ij minti' e wa'n ex xi cyk'o'n ke oyaj 
patun in che cub cyuc'ix ke chojbil te mojbabl tibil. 

27-28Tuj tk'ijlalil lu aju cax c'ubl tley Dios atzun ta'tok tuj Betel, ex aju pal in 
ajbentok twitz, atzun Finees aju tcy'ajal Eleazar ex tal tchman Aarón. Xi cykanintl 
aj Israel te Kman cyja': ¿Ocpe ko oquel tzokpaje k'ojlel juntl maj cyi'j ke 
kermaniye, akeju tiyjil Benjamín, ex ka mi'n? Atzunte Kman tzaj tma'n cye: Cyoc 
tzokpaje cyi'j, porque nchi'j che'x nk'o'ne tuj cyk'abe. 

29Xi cyewan cyib txkan soldad aj Israel ti'jele tnam Gabaa, 

30acux in bet cyxi' mastl tu'n cyk'ojin cyi'j aj Benjamín, ex tuj toxin k'ij baj 
cytxolban cyib twitz tnam Gabaa ic tza'nx otok cybincha cabe maj. 

31E etz juntl maj tiyjil Benjamín tuj tnam, e je'l lak'e' ti'j tnam tu'n cyoc tzokpaj 
k'ojlel cyi'j aj Israel, ex cub cybyo'ntl balo 30 aj Israel tuj tbeyil Betel, ax icx tuj 
tbeyil Gabaa ex tuj cojbil; 

32tuj cywitz ka in che oktok aj Israel cywitz, ex otok cub cyi'j cyu'n ic tza'nx otok 
che tenba cyu'n cab maj. Atzun cye aj Israel nok cyja' e je'l lak'e' ti'j tnam tu'ntzun 
cyxi lpe' aj k'oj cyi'j cyuj ke be. 

33Atzun cye aj Israel jurat e je'tz jatum ate'tok ex baj cytxolban cyib tuj k'oj tuj 
Baal-tamar; ax icx keju cyewantok cyib tuj chk'ajlaj ti'jtzi tnam Gabaa e je'tz jatok 
cyewan cyib, 

34ex e oc tzokpaj ti'j tnam. Laj mil cybaj aj Israel, akeju at-xix cyipun tuj k'oj e oc 
tzokpaj ti'j tnam Gabaa. Cyuwxix k'oj oc, ex atzun ke tiyjil Benjamín minti'tok 
ba'n cyu'n ka cyja'tok tu'n cynaj. 

35Ate Kman tzaj k'onte cye aj Benjamín tuj cyk'ab aj Israel, ex tuj k'ij lu e cub 
cybyo'n aj Israel 25 mil tuc' jun syent soldad tiyjil Benjamín k'i'mlex cyspad. 

36Eltzun cynic' ke tiyjil Benjamín ti'j ka otok cub cyi'j. Ke aj Israel nok cyja' e je'l 
ok cywitz aj Benjamín, porque k'ukltok cyc'u'j cyi'j ke xinak otok txi cyewan cyib 
tu'n cyoc tzokpaj ti'j tnam Gabaa. 

37Ake jlu nok minaben e oc tzokpaj ti'j tnam Gabaa ex e cub cybyo'n tu'n spad 
cycyakil ke xjal ate' tuj. 

38Akeju otok txi cyewan cyib tu'n cyoc tzokpaj ti'j tnam, otok bant ti'j cyu'n 
cyuc'il txkantl aj Israel, ka ma jaw bukin txkan sib, atzun jun techal ka otok tzyet 
tnam cyu'n. 

39O cybincha aj Israel mer ic tza'n otok che el ok, ex tej cyque'yinte txkan sib in 
bukin tjaw, e ajtzun meltz'aj tu'n cyoc tzokpaj cyi'j tiyjil Benjamín. Ke tiyjil 
Benjamín cub cybyo'n 30 aj Israel, ex tu'ntzun jlu o ke' cyc'u'j, tuj cywitz ka otok 
cub cyi'j aj Israel cyu'n, ic tza'nx tuj tnejel k'oj otok tz'oc cyu'n; 

40pero tejtzun tjaw t-sibel tnam, ex tej taj cyque'yin aj Benjamín cyi'jxi, lu tk'ak'al 
ex t-sibel tnam otok japun twitz cya'j. 

41E ajtztzun meltz'aj aj Israel tu'n cyoc tzokpaj cyi'j tiyjil Benjamín, ex atzun cye 
aj Benjamín tzaj nim cyxobil tej tel cynic' ti'j mya ba'n otok tzaj cyi'j. 

42E je'ltzun ok cywitz aj Israel tuj be in xi' tuj tzkij tx'otx'; minti'tok tumel tu'n 
cyclet, porque e je'tz aj Israel cyuj tnam, in che tzyet-xi tiyjil Benjamín cyu'n ex 
in che cubxi cybyo'n. 

43Baj cytxolban cyib aj Israel cyi'jele tiyjil Benjamín, e oc lpe' cyi'j ex e cub 
cybyo'n, xi'x ke' tu'n cybyet tuj lugar Menúha ex pon baj max tuj tjawitz k'ij te 
tnam Gabaa. 

44Cyja'tzun e cyim wajxaklaj mil soldad tiyjil Benjamín; cycyakil ke jlu cyuw 
cyc'u'j tuj k'oj. 

45Atzun ke mastl e aj meltz'aj ex e je'x ok tuj tzkij tx'otx' tumlal pic Rimón tbi, 
pero e cub byo'n jwe' mil tuj be. Atzun cye aj Israel cucx e je'x lpe' cyi'j, ex cub 
cybyo'ntl cabe mil xinak. 

46E cyim 25 mil soldad tu'n tcyakilx tuj k'ij lu, tiyjil Benjamín ke, cycyakil ke jlu 
cyuw cyc'u'j tuj k'oj. 

47Pero at kak syent tiyjil Benjamín e je'x ok tuj tzkij tx'otx' ex axtzun e cyaj ten 
cyaje xjaw tuj pic Rimón tbi. 

48Atzun cye aj Israel e oc tzokpaj cyi'j mastl tiyjil Benjamín tuj teyle junjun tnam, 
e cub cybyo'n cycyakil tu'n spad, cyuc'ix ke alumaj tuc'ix tcyakilju o cnet cyu'n, 
ex oc cyk'o'n cyk'ak'al tnam. 

Jueces 21 

E tzaj jyo'n cyxu'jil ke tiyjil Benjamín 

1Ke aj Israel otok txi cytziyan jun yol axix toc tuj Mizpa, tu'n mi'n t-xi cyk'o'n 
ambil tu'n cymoje' ke cyme'jel cyuc'il tiyjil Benjamín. 

2Octzun cychmon cyib tuj Betel ex e cub ten twitz Dios; ex ate'x tejxi ttzaj klolj in 
che ok'tok wen ex in cyma'ntok: 

3Aya Kman aju Cydios aj Israel, ¿tiku'n ma tzaj jlu ki'je, ex tiku'n cbel naj jun c'loj 
cyiyjil aj Israel ja'lo? 

4Tuj juntl k'ij primxix e jaw we' aj Israel, jaw cybincha'n jun altar ex xi cyk'o'n 
oyaj te Kman, akeju patun in che cub, cyuc'ix ke chojbil te mojbabl tibil. 

5Ex in cyma'ntok cyxolx: ¿Alcye jun kxol minti' o ten tuj buyj tibil oc tuj Mizpa? 
Porque otok txi cytziyan jun yol axix toc tu'n tcub cybyo'n akeju minti' e ten tuj 
buyj tibil. 

6Nimxix in che bisuntok aj Israel ti'j ju otok baj cyi'j tiyjil Benjamín, akeju 
cyerman, ex in cyma'ntok: Ja'lo ma naj jun c'loj cyiyjil aj Israel. 

7¿Ti cbantel ku'n tu'n tcnet cyxu'jil tiyjil Benjamín, akeju ma che cyaj ank'in? 
Porque o txi ktziyan jun yol axix toc twitz Kman, tu'n mi'n t-xi kk'o'n ambil tu'n 
cymoje' ke kme'jel cyuc'il. 

8¿Atpe jun c'loj kiyjil minti' pon tyec'un tib twitz Kman tuj Mizpa? Che chi. Eltzun 
cynic' ti'j ka mi jun aj Jabes aju at tuj tx'otx' Galaad otok ten tuj buyj tibil, 

9porque tej tjaw list, mi jun cye ke xjal najl tuj lugar lu o tzaj tzak'wente. 

10-11Entons cyu'n enter tnam xjal e je'x sama'n cablaj mil soldad, akeju cyuw 
cyc'u'j tuj k'oj, ex xi k'o'n orden cye tu'n tcub cybyo'n tu'n spad cycyakil ke xinak 
najlke tuj tnam Jabes, cyuc'ix ke c'wa'l ex ke xu'j otok cyilxi xinak. 

12Cyxol keju najlke tuj tnam Jabes e cnet cyaje syent k'apoj na'nxtok cylonte 
xinak, ex e tzajtzun cyi'n tu'n cyul tuj campament tcubsa'n tuj Silo, tuj tx'otx' 
Canaán. 

13Cycyakiltzun tnam xjal e k'mante tu'n cyxi' junjun xjal k'malte cye tiyjil 
Benjamín, akeju ate'tok tuj pic Rimón, tu'n mi'n cucx tten k'oj cyxol. 

14E ajtztzun meltz'aj ke tiyjil Benjamín ex atzun cye aj Israel xi cyk'o'n cye akeju 
xu'j otok che tzaj cyi'n tuj tnam Jabes, pero minti' e canun ke xu'j lu cye cycyakil. 

15Atzun cye aj Israel tzaj tz'e'y cyc'u'j cyi'j ke tiyjil Benjamín, tu'nju otok txi tk'o'n 
Kman ambil tu'n tnaj jun c'loj cyiyjil aj Israel. 

16Atzun ke nejenel cye tnam xjal in cyma'ntok cyxolx: ¿Tza'n tten cnetel cyxu'jil 
ke mastl ku'n? Porque ke xu'j tiyjil Benjamín bi'x o che naj cycyakil. 

17Ate Benjamín il ti'j cucx ctel toclen cyxol ke kiyjil nok cyu'n keju o che cyaj 
ank'in, tu'ntzun mi'n tnaj jun c'loj tiyjil Israel. 

18Atzun ke mlay bant che'x kk'o'n kme'jel tu'n cymoje' cyuc'il, porque kcyakil aj 
Israel ko' o txi ktziyan jun yol axix toc tu'n mi'n cyxi kk'o'n kme'jel cye tiyjil 
Benjamín, tu'ntzun mi'n ttzaj mya ba'n kibaj. 

19Pero cycyakil abk'i nno'c jun nintz nink'ij te Kman tuj Silo, aju tcubsa'n tuj 
tbank'ab k'ij te tnam Betel, tuj tjawitz k'ij te be in xi' tuj Betel tu'n tpon tuj 
Siquem, ex tuj tnayaj k'ij te tnam Lebona, che chi. 

20Xitzun cysama'n ke nejenel cye aj Israel ju tkanil lu cye tiyjil Benjamín: Cyxi'ye 
ex cyewanx cyibe cyxol tkan uva ate' nikayin ti'j tnam Silo, 

21ex listtzun che tencuye. Octzun cyetz ke txin ate' tuj Silo tuj c'lojin cyten ex in 
che bixun, ax icxtzun cyeye bix che etze tuj lugar jatum cyewan cyibe, ex teyle 
junjun cyeye ba'n tu'n t-xi telk'a'n jun txin te t-xu'jil, ex bi'xtzun che aje tuj 
cytx'otx'e. 

22Ex katzun ma che ul cyman ex ka cyerman ke txin k'malte keye, cxeltzun 
kma'ne cye cyja': In ko cubsane cywitze tu'n tcub cynajsa'ne cyil ke jlu, porque 
minti' ma che cnet xu'j ku'ne te cye cycyakil tuj k'oj oc tuj tnam Jabes. Ax icx, 
como mya cyu'ne ma che'x cyk'o'ne, cyja'tzun minti' cyile ti'j ju yol axix toc o txi 
cytziyane. 

23Atzun cye tiyjil Benjamín ba'n ela tuj cywitz tu'n tbant cyu'n icju, cyja'tzun, 
teyle junjun cye xi telk'a'n jun txin, akeju in che bixuntok, ex xi cyi'n tu'n toc te 
cyxu'jil. E ajtzun tuj cytx'otx' ex jaw cybincha'n juntl maj ke tnam ex e najan cyuj. 

24Ax icx ke mastl aj Israel e aj meltz'aj, ex teyle junjun xi' tuj tex ttx'otx', cyxol tex 
tiyjil ex cyxol keju at cyxilen cyuc'il. 

25Tuj tk'ijlalil lu, minti'tok rey cyxol aj Israel ex teyle junjun in tbincha'ntok nok 
alcye ba'n tuj twitz. 

Rut 

Rut 1 

Pon Elimelec najal tuj Moab tu'n tlaj we'yaj 

1Tuj tk'ijlalil tej cycawin ke jwes cyibaj aj Israel, at jun maj tzaj nim we'yaj cyxol 
cycyakil aj Israel. Attok jun xinak aj Belén tuj cytx'otx' cyiyjil Judá xi' jun tyemp 
najal tuj cytx'otx' aj Moab tu'n tlaj we'yaj, tuc'ix t-xu'jil, ex cyuc'ix cabe tcy'ajal. 

2Aju xinak lu Elimelec tbi, atzun t-xu'jil Noemí tbi, ex atzun ke tcy'ajal, Mahlón 
tbi jun, atzun juntl Quelión tbi. Aj Efratey ke jlu, ex ax juntl tbi tnam Belén. E 
pontzun tuj cytx'otx' aj Moab ex ax e cyaj ten najal. 

3Cyimtzun Elimelec aju tchmil Noemí, atzunte Noemí cyaj ten meba xu'j cyuc'il 
cabe tal. 

4E moje'tzun ke cabe tal Noemí cyuc'il cabe txin aj Moab; Orfa tbi jun, atzun juntl 
Rut tbi. Pero tej tbant laj abk'i cyponlen tuj cytx'otx' aj Moab, 

5e cyim Mahlón ex Quelión, atzunte Noemí cyaj ten meba xu'j, minti'tl tchmil ex 
minti'tl tal. 

E je'x Noemí tuc'ix Rut tuj Belén 

6At jun k'ij o tbi Noemí ka otok tzaj k'ak'an tc'u'j Kman cyi'j aj Israel, ex ya 
minti'tok we'yaj tuj tx'otx' Judá. 

7Etztzun Noemí cyuc'ix cabe tlib tuj lugar jatum najlketok, ex cub be cyu'n tu'n 
cypon juntl maj tuj tx'otx' Judá. 

8Matok in che bet, xi tma'n Noemí cye cabe tlib: —Cu cyaje cyjaye, ex ax cycyaj 
tene tuc'il cytxu'ye; awt Kman binchante xtalbil cyeye, ic tza'n ma cybinchaye 
weye ex cye ktzan wale, 

9ex awt Kman onin cyeye tu'n tcnet juntl cychmile, ex tu'n cytzalaje tuj cyjaye 
cyuc'il cychmile, chi Noemí cye. Bajtzun tk'olben tib Noemí cyuc'il ke tlib ex el 
ttz'uban cywitz, atzun cye elibaj e oc ten ok'el 

10ex xi cyma'n te: —Mi'n. Ko xe'l keye tuc'ila max tuj ttanmiya. 

11Atzunte Noemí xi tma'n juntl maj cye tlib: —Cu cyaje, wal. ¿Tiku'n cyajbile tu'n 
cyxi'ye wuc'ile? Ya minti'tl we wal ctzajel tu'n cymoje'ye cyuc'il. 

12Cu cyaje cyjaye, porque weye mlay chin najantle tu'nju ma chin tijine. Ex 
masque atx tumlal tu'n nnajane tuj ak'bil ja'lo, ex tu'n cytzaj mastl wale, 

13pero baka jacu cyyoye ocxi cych'iy tu'n cynajane cyuc'il. ¿Cucxpetzun che bel 
tene tu'n mi'n cynajane ex tu'n cyayone ocxi cych'iy ke wale? Mi'n, akeye wal, 

mlaylo bant icju. Ate Kman ma tzaj samante nim yajbil weye, ex mas nim in chin 
bisune ic tza'n cyeye, chi Noemí. 

14Atzun cye elibaj e oc ten ok'el juntl maj ex bajtzun tk'olben tib Orfa tuc'il tlib 
ex el ttz'uban twitz; atzunte Rut ax cyaj ten tuc'il tlib. 

15Atzunte Noemí xi tma'n te Rut: —Que'yinxa, lu Orfa ma tz'aj tuj ttanmi ex tu'n 
tc'ulun twitz tdios, ax icx teya taja tuc'il. 

16Atzunte Rut xi ttzak'we'n: —Mi'n tzaj tma'na weye tu'n tcyaj ncolina ex tu'n 
tel npa'n wibe ti'ja. Chin xe'le tuc'ila nok jaxja ma txi'ya ex junx chin najale tuc'ila. 
Aju ttanmiya c'oquel te ntanmiye ex aju Tdiosa c'oquel te Ndiose. 

17Jatum cymela, axtzun chin cymele, jatum cbelex maku'na, axtzun chin belex 
maku'ne. Awt Kman cub k'onte ncastiwoye cyuwxix ka ma tz'el npa'n wibe ti'ja, 
ka mya tu'n camic, chi Rut. 

18Tejtzun tel tnic' Noemí ti'j ka axix toc otok cub t-ximan Rut tu'n toc lpe' ti'j, ya 
minti' k'ajt mastl. 

19Cyja'tzun e je'x cycabil tuj cybe tejxi cycanun tuj Belén. Tejtzun cyocx tuj Belén, 
bi'x e labin xjal cyi'j ex in cyma'ntok ke xu'j cyja': —¿Maj atzun Noemí jlu? 

20Atzunte Noemí xi ttzak'we'n: —Ya mi'n tz'oc cyk'o'ntle nbiye Noemí; ja'lo 
cyk'onque nbiye Mara, porque ate Dios, aju at tipumal tu'n tbant tcyakil tu'n, ma 
tzaj tk'o'n jun yajbil ma'xix wibaje. 

21Tej wexe tzalu, nimcu xi wi'ne, pero tej ma chin ul meltz'aje, minti' ch'in k'i'n 
wu'ne, tu'nju iclo tajbil Kman. ¿Tiku'ntzun c'oquel cyma'ne nbiye Noemí?, 
porque ma tzaj yajbil ex nim mya ba'n wi'je tu'n Kman aju at tipumal tu'n tbant 
tcyakil tu'n, chi Noemí. 

22Cyja'tzun tten ajtz Noemí tuj Moab tuc'ix tlib aju Rut tbi, aju aj Moab. Tej cypon 
tuj Belén matok in xe't tu'n tjaw chmet twitz sebad. 

Rut 2 

Xi' Rut sucwil sebad tuj tcojbil Booz 

1Attok jun xinak Booz tbi at t-xilen tuc'il Elimelec aju ktzan tchmil Noemí, ate 
xinak lu k'inunxix. 

2At jun k'ij xi tma'n Rut te Noemí: —K'ontza ambil weye tu'n nxi'ye tuj cojbil, 
kapelo at jun xjal jacu tzaj tk'o'n ambil weye tu'n woc lpe'ye sucwil ti'j. —Ba'n 
tu'n t-xi'ya wal, chi Noemí te. 

3Xi'tzun Rut tuj cojbil, ex oc ten sucwilte sebad aju in cyaj naj cyu'n ke majen. Ex 
tc'ulbacu, a canun tuj tcojbil Booz aju at t-xilen ktzan Elimelec tuc'il. 

4Pontzun Booz, tzajnitok tuj Belén ex e je'x tk'olbe'n ke tmajen: —Awt Kman ten 
cyuc'ile, chi Booz cye tmajen. —Awt Kman cy'iwlan teya, che chi majen te Booz. 

5Xi tkanin Booz te tcaporal: —¿Alcye tman txin lu? 

6Atzunte caporal xi ttzak'we'n: —Aj Moab te txin lu, aju o tzul junx tuc'il Noemí. 

7Ma tzaj tkanin weye tu'n t-xi lpe' sucwil sebad cyi'j ke majen; xtzyet-x tu'n prim 
may', ex matzun ma cub ten ch'in ojlal ja'lo. 

8Xitzun tma'n Booz te Rut: —Txin, bintza nej, mi'n txi'ya sucwil sebad tuj tcojbil 
juntl xjal. Ax tena tzalu cyuc'il ke nmajene xu'j, 

9ex lpexa cyi'j jatum in che ak'nan. Ma txi nma'ne cye nmajene tu'n mi'n cylabt 
ti'ja. Oc ttzaj txket ti'j tc'u'ja, bix txi'ya c'al a' jatum ate' ke xar tcubil cyc'a majen, 
chi Booz. 

10Atzunte Rut cub ẍmeje' ex pon tacl tibaj twitz max twitz tx'otx' te jun yec'bil te 
nimbil twitz Booz, ex xi tma'n te: —¿Tza'n tten ma tbinchaya xtalbil weye ex ma 
tz'oc ten tcwenta wi'je porque akine stranjer xjal? 

11Atzunte Booz xi ttzak'we'n: —Ma nbiye tcyakilju ba'n o tbinchaya ti'j tliba atxix 
tej tcyim tchmila, ex ma cyaj tk'o'na tmana tuc'ix ttxu'ya ex ttanmiya nok tu'n 
tula najal kxole, masque mi'n ojtzki'n ko'ye tu'na. 

12Awt Kman k'onte t-xel teya. Aju Kman aju Kdios aj Israel ko', awttzun k'onte 
jun oyaj teya ti'j tcyakilju ba'n ma tbinchaya, tu'nju ma tz'oc ke' tc'u'ja ti'j tu'n 
tcleta, chi Booz. 

13Atzunte Rut xi ttzak'we'n: —Tat, cucxwit tbinchaya xtalbil weye. Ma 
k'ukbanjtz nc'u'je tu'n tyola, ex ma yolina wuc'ile tuc'il tc'ujlalila, masque mya 
junx ta' woclene ic tza'n ke tmajena xu'j, chi Rut. 

14Tej tpon or te wabl, tzajtzun txco'n Rut tu'n Booz ex xi tma'n te: —Tzaja tzalu, 
k'inx tpana ex muncu'xa tuj vinagr. Cubtzun ke' Rut cytxlaj majen ex xi tk'o'n 
Booz ch'in twitz sebad tx'ilsa'maj te. O wa'n Rut tejxi tnoj tc'u'j ex atx cyaj ten 
tu'n. 

15Xi'tzun Rut juntl maj sucwil sebad ex xitzun tma'n Booz cye ke tmajen: —Ba'n 
tu'n t-xi ti'n txin ch'in twitz sebad, aju at cyxol junjun che'l, ex mi'n tz'oc 
cymayo'ne ti'j. 

16Ex ba'n tu'n tel cyxo'ne junjun chyuj twitz sebad ti'j junjun che'l, tu'ntzun tjaw 
tchmo'n aju nne'l tz'ak, ex mi'n tz'oc cymayo'ne ti'j, chi Booz. 

17O sucwin Rut sebad tuj tcojbil Booz tejxi tex k'ij, ex tcyakilju otok chmet tu'n 
oc ten bajulte, ex ch'ixmi cab arrob twitz el. 

18Ajtzun Rut tu'n tpon tuj tnam ikan twitz sebad tu'n. Tejtzun tpon, xi tyec'un te 
tlib aju otok chmet tu'n, ax icx jatz ti'n aju wabj minti' otok baj tu'n ex xi tk'o'n 
te Noemí. 

19Xitzun tkanin Noemí te Rut: —¿Jatum ma txi aja sucwil ja'lo? ¿Jatum ma cnet 
nim twitz sebad tu'na? Cy'iwla'nxwit aju xjal ma tz'onin teya. Xitzun tma'n Rut 
te tlib alcye tajwil cojbil jatum otok xi aj sucwil. —Aju xinak tajaw cojbil jatum 
ma chin sucwine, Booz tbi, chi Rut. 

20Ex xitzun tma'n Noemí te: —Awt Kman cy'iwlante xinak lu. Ate Dios ma 
tbincha xtalbil ke ic tza'n o tbincha ojtxi cye ktzan kchmil. Ate xinak lu at t-xilen 
cyuc'il ktzan kchmil, ex tu'ntzun jlu at toclen ki'j tu'n koc tcwentin. 

21Ex xi tma'ntl Rut te tlib: —Ax icx ma tma Booz weye ax tu'n npone sucwil 
cytxlaj ke tmajen max ocxi tjaw baj sebad tuc'ix triw. 

22Xitzun tma'n Noemí te Rut: —Ax ba'n icju wal, ba'n tu'n ttena cyxol ke xu'j 
tmajen Booz, ex tu'n mi'n t-xi'ya tuj juntl cojbil, tu'ntzun mi jun tu'n tlabt ti'ja, 
chi Noemí. 

23Cyja'tzun, ax xi' Rut sucwil cytxlaj ke tmajen Booz tejxi tjaw baj sebad ex triw. 
Ex axtok najl tuc'il tlib. 

Rut 3 

Aju t-xtalbil Booz ti'j Rut 

1At jun k'ij xi tma'n Noemí te Rut: —Aya wal, cxel njyo'ne jun tchmila tu'ntzun 
tank'ina ba'n tuc'il. 

2Bintza, ate Booz at kxilen tuc'il ex atzun tajwil tx'otx' jatum xi aja sucwil. Tuj 
konic'an ja'lo cxe'l tuj cojbil tu'n tel tpa'n twitz sebad ti'j tkan. 

3Ja'lotzun bincham ttena, tx'jon baj tiba, k'onca perjum ti'ja, k'onca t-xbaluna 
mas tbanilxix, ex t-xi'tzuna jatum in baj bujet sebad tu'n tel ttxc'omel. Pero mi'n 
txi tyec'un tiba twitz Booz ka na'nxtok tbaj wa'n ex tbaj c'an. 

4K'onca cwent ti'j jatum cbel tan, ex octzun tic' tan bix txi lak'eya ttxlaj, ex bix 
tz'el ti'na ttxo'w ti'j tkan, ex axtzun cbel tana t-xe tkan. Axtzunte ck'malte teya 
alcye tu'n tbinchanteya, chi Noemí. 

5Atzunte Rut xi ttzak'we'n: —Oc nbincha'ye tcyakil aju ma tmaya. 

6Xi'tzun Rut jatum in baj bujet sebad, ex tbinchatzun tcyakil aju otok tma tlib te. 

7Tejtzun tbaj wa'n Booz ex tej tbaj c'an o tzalaj, ex xi'tzun tal ttxlaj jun ch'ukuj 
twitz sebad. Te yajxitzun ch'intl, cheba xi lak'e' Rut ex minti' o k'ajt, eltzun ti'n 
xnok'al ti'j tkan Booz ex cubtzun tan t-xe tkan. 

8Eltzun twatl Booz tmij ak'bil, jaw txale' ex bi'x jaw sec'paj tej ttil lu jun xu'j in 
tan t-xe tkan. 

9Xitzun tkanin Booz te: —¿Alcyeya? —Akine Rut aju tmajena, aya at t-xilena 
tuc'il ktzan nchmile, cyja'tzun at toclena wi'je tu'n woc tcwentina ex tu'n 
tmoje'ya wuc'ile, chi Rut xi ttzak'we'n. 

10Xi tma'n Booz te Rut: —Awt Kman cy'iwlante teya txin, puro ba'n ma tbinchaya 
tu'nju c'ujla'n nana tliba tu'na, ex masxix ba'n ma tbinchaya ja'lo ic tza'n nej, 
porque mawtlo cnet juntl tchmila mas cu'xun nwitze, ka k'inun ex ka meba, pero 
minti' ma tbinchaya jlu. 

11Mi'n xoba txin, cycyakil xjal tuj ntanmiye ba'n cyu'n aya jun xu'j ba'n tmod, 
cyja'tzun cbantel wu'ne aju in tkanina weye. 

12Masque ax toc akine at ch'in nxilene tuc'il ktzan tchmila, pero at juntl xinak 
mas at-xix t-xilena tuc'il. 

13Tencja tzalu te konic'an ja'lo, atzun nchi'j, ka tajbil xinak lu tu'n tjapun costumr 
tu'n tu'n tnajan tuc'il jun xjal at t-xilen tuc'il, e tbant tu'n. Ka mi'n ma bant tu'n, 
cxeltzun ntziyane teya jun yol axix toc twitz Dios tu'n tbant wu'ne. Tanxtzuna 
ja'lo ocxi tcub k'ij, chi Booz. 

14Axtzun o tan Rut te konic'an t-xe tkan Booz. Primx jaw we' te juntl k'ij, na'nxtok 
tcub spic'un, kloljxtok ta' twitz tx'otx', porque tma Booz: Mi jun tu'n tbinte ka 
otok tzul aj jun xu'j tal jatum nne'l bujet sebad. 

15Ex xitzun tma'n Booz te Rut: —K'i'mel t-xmuja ex lic'pun ela. Eltzun tlic'pu'n 
Rut t-xmuj, ex cu'x tk'o'n Booz kak almi sebad tuj, jax tk'o'n Booz iktz twi t-semil 
Rut, ex ajtzun Rut tuj tnam. 

16Tejtzun tcanun Rut tuc'il tlib, xi tkanin tlib te: —¿Tza'n ma tz'el tbeya, wal? 
Xitzun ttx'olba'n Rut tcyakilju otok tbincha Booz te, 

17ex tmatl Rut: —Ma tzaj tk'o'n kak almi sebad lu weye, ex saj tma'n weye: Mlay 
tz'aj meltz'aja tuc'il tliba minti' ch'in k'i'n tu'na. 

18Atzunte Noemí xi tma'n te Rut: —Ja'lo wal, o'cx ayona ti'j ti cbajel. Aju xinak lu 
mlay tz'ojlan ch'in maxi oc tbant ti'j jlu. 

Rut 4 

Tej tmoje' Booz tuc'il Rut 

1Xi'tzun Booz ex cub ke' ttzi tpwertil tnam jatum nno'c cychmon cyib xjal. 
Tc'ulbacu ocx aju xinak mas at t-xilen Rut tuc'il, aju otok yolin Booz ti'j. Ex xi 
tma'n Booz te: —K'ayn, lak'etza tzalu ex kecuya. Tzajtzun lak'e' xjal at t-xilen Rut 
tuc'il ex cub ke'. 

2E tzajtzun ttxco'n Booz laj tij xjal te tnam ex xi tma'n cye tu'n cycub ke' ttxlaj. 

3Tejtzun cycub ke', xi tma'n Booz te xjal at t-xilen tuc'il: —Ate Noemí aju xi' aj 
tuj Moab ma cub t-ximan tu'n t-xi tc'ayin ttx'otx' ktzan Elimelec, aju at kxilen 
tuc'il. 

4Wajbile tu'n tbinteya. Ka at tganiya ti'j tu'n tcyaj tlak'o'na, k'mantza ja'lo cywitz 
ke testiw lu ex cywitz ke cytijil xjal te tnam. Como aya mas at t-xilena tuc'il 
Elimelec, at toclena ti'j tu'n tcyaj tlak'o'na ttx'otx'. Katzun mi'n taja tu'n tcyaj 
tlak'o'na k'mantza weye, porque te tibajxiya, akine at woclene ti'j tu'n tcyaj 
nlak'o'ne, chi Booz. Xitzun ttzak'we'n xjal at t-xilen tuc'il: —Jacu cyaj nlak'o'ne. 

5Ax icx xi tma'ntl Booz te: —Ka ma cyaj tlak'o'na tx'otx' te Noemí, ax icx il ti'j tu'n 
tmoje'ya tuc'il Rut aju meba xu'j aj Moab, tu'ntzun mi'n tnaj tbi ktzan tchmil ti'j 
tx'otx'. 

6Xi ttzak'we'n xinak aju at t-xilen Rut tuc'il: —Ka ic ttenju mlay cyaj nlak'o'nwe 
tx'otx', porque oc ncyime jacu bant tcyaj ten tx'otx' lu te juntl ex mya cye ke 
nc'wa'le. Katzun taja tu'n tcyaj tlak'o'na tx'otx', jacu txi nk'o'ne oclenj teya tu'n 
tcyaj tlak'o'na, chi xjal. 

7Tuj tk'ijlalil ojtxi attok jun costumr cyxol aj Israel: Oc t-xi tk'o'n jun xjal toclen 
te juntl aju at t-xilen tuc'il, ex ka ma moje' jun cyyol ti'j jun cytrat, alcye in xi 
tk'o'n toclen te juntl, ex ka in xi tc'ayin jun ti'xti, nne'l ti'n jun t-xajab ex in xi 
tk'o'n te lok'ol. Atzun jun cyuwsabl cyyol aj Israel ti'j ju cytrat. 

8Atzunte xjal at t-xilen tuc'il Booz xi tma'n: —Lak'oncja. Ex el ti'n jun t-xajab ex 
xi tk'o'n te Booz. 

9Atzunte Booz xi tma'n cye cytijil xjal ex cye mastl xjal ate'tok cyuc'il: —Akeye 
testiw wi'je, ya ja'lo ma cyaj nlak'o'ne te Noemí aju cytx'otx' ktzan Elimelec, 
Quelión ex Mahlón. 

10Ax icx testiw keye wi'je tu'n tjaw wi'ne Rut te nxu'jile, aju meba xu'j aj Moab, 
tu'ntzun mi'n tnaj tbi Mahlón ti'j ttx'otx' ex tu'n mi'n tnaj tbi Mahlón cyxol ke 
terman aju ktzan tchmil Rut, ex tu'n mi'n tnaj tbi tuj tnam lu. Akeye testiw wi'je 
ja'lo, chi Booz. 

11Cycyakil ke xjal in che bintok ti'j, cyuc'ix ke cytijil xjal tzaj cytzak'we'n: —Ax 
toc, ako'ye testiw ti'ja. Oc tpon xu'j lu tuj tjaya, tz'ocxwit tu'n Kman ic tza'n te 
Raquel ex Lea, porque cyi'jtzun ke xu'j lu tzaj xe't cyiyjil aj Israel. Atzun teya 
tz'ocxa jun xinak ma'xix toclen tuj Efrata, ex che yolinwt xjal ba'n ti'ja tuj Belén. 

12Awt Kman tzaj k'onte nim tc'wa'la ti'j xu'j lu, ex chmet-xwit tiyjila ic tza'n tiyjil 
Farez aju tcy'ajal Judá, aju ul itz' ti'j Tamar, che chi xjal. 

13Cyja'tzun tten o moje' Booz tuc'il Rut, ex tej tcub tmojban tib tuc'il, xi tk'o'n 
Kman ambil tu'n toc ten tal Rut ex tzaj jun tal xinak. 

14Atzun cye xu'j xi cyma'n te Noemí: —Nimanxwit tbi Kman tu'nju ma tzaj tk'o'n 
jun tal tchmana tu'n toc cwentina tu'n. Cuchiwt tz'oc te ma' toclen cyxol aj Israel. 

15Ate k'a lu ck'ukbalte tc'u'ja ex c'oquel c'a'chana tu'n oc ttijina, porque tal tliba 
aju c'ujla'nxixa tu'n, porque nokwit at wuk tala pero maswitlo ma' toclen tliba 
cywitz. 

16Tzajtzun tpalo'n Noemí tal ne', oc tk'o'n ttzi t-xu'c ex cyaj ten ne' tuj tcwent 
tu'n tch'iy. 

17Tejtzun cyque'yinte ke xu'j cyvesin cyib tuc'il, cyma: —Ma tz'itz'j jun tal Noemí, 
che chi. Obed tbi tal ne' oc cyk'o'n. Ate Obed tman Isaí ex tchman David. 

Ke t-xe'chel David 

18Atzun cybi t-xe'chel David jlu tzajni ke ti'j Farez: Ate Farez tman Hezrón, 

19atzunte Hezrón tman Ram, atzunte Ram tman Aminadab, 

20atzunte Aminadab tman Naasón, atzunte Naasón tman Salmón, 

21atzunte Salmón tman Booz, atzunte Booz tman Obed, 

22atzunte Obed tman Isaí, atzunte Isaí tman David. 

  



497 

 

 
Mam del Norte 

© 1993 Sociedades Bíblicas Unidas. 
  

 

 

1 Samuel 

1 Samuel 1 

Tzaj tk'o'n Dios jun tal Ana 

1Tuj tiwitz tx'otx' cye tiyjil Efraín attok jun lugar Ramá tbi, atzun najltok jun 
xinak tiyjil Zuf, Elcana tbi. Jeroham tbi tman, ex Eliú tbi tchman, atzun ttxca 
tchman Tohu tbi, aju tcy'ajal Zuf, atzun tzajni jlet ti'j tiyjil Efraín. 

2Ate Elcana attok cabe t-xu'jil; Ana tbi jun, atzun juntl Penina tbi. Ate Penina 
attok tal otok che tzaj, atzunte Ana minti'tok tal otok tzaj. 

3Tcyakil abk'itok nne'tz Elcana tuj ttanmi tu'n tpon tuj Silo tu'n tc'ulun, ex tu'n 
t-xi tk'o'n chojbil te Kman Dios aju Tajaw Tcyakil. Ex atzun ate'tok cabe tcy'ajal 
Elí aju pal, jun Ofni tbi, atzun juntl Finees tbi, ex ax pal ke jlu te Kman. 

4Oc t-xi tk'o'n Elcana jun alumaj te chojbil te Dios, in xi tk'o'n ch'in tchi' Penina 
tuc'ix cye ke tal, 

5atzun te Ana mas tbanil ch'intl tchi' in xi tk'o'n Elcana aju tchmil, tu'nju 
c'ujla'nxix nim tu'n masque mibantok alin tu'n Kman. 

6Tu'ntzun jlu ic'un Ana tu'n Penina, nno'c tic'le'n tu'n tjaw k'ojl, in xmayin ti'j, ex 
coc'x nno'c tma'n ta'w tyol te tu'nju minti' in tzaj tal, porque icx ttzajlen tk'o'n 
Kman, miban alin. 

7Iclex in bant tu'n Penina tuj junjun abk'i oc cyxi' c'ulul tuj tja Dios; nno'c tic'le'n 
tu'n tjaw k'ojl, ex tu'ntzun jlu nno'c ten Ana ok'el ex minti' in wa'n. 

8Atzunte Elcana aju tchmil in xi tma'n te: Ana, ¿tiku'n in ok'a? ¿Tiku'n in bisuna 
ex minti' in wa'na? ¿Myapelo mas ba'n kine te teya twitzju tu'n tten laj tala? 

9At jun maj tej ate'tok tuj Silo jaw we' Ana tbajlenxi wa'n. Atzunte pal Elí k'ukltok 
twi' jun siy, nikayin ttzi tja Dios jatum in che ocx ke xjal. 

10Atzunte Ana in ok'tok tu'nju at nim ta'w tuj tanmi, oc ten na'l Dios, 

11ex xi ttziyan jun tyol te Dios ex tma: Nman aya Tajaw Tcyakil: Ka ma tzaj 
tque'yina aju yajbil weye, akine tmajena, ex ka ma chin pone ti'j tc'u'ja, ex ka ma 
tzaj tk'o'na jun wale xinak, jacu txi nk'o'ne tu'n tajben teya tuj tcyakil tank'ibl, ex 
mi'n tz'el ttxa'n twi' te jun yec'bil ka otok txi nk'o'ne teya, chi Ana. 

12Tu'nju nim tuj o na'n Ana Dios, oc tk'o'n Elí tcwent ti'j ttzi'; 

13atzunte Ana in na'n Dios tuj tanmi ex minti' k'ajk'aj twi', nok o'cx ttzi' in yucch. 
Tuj twitz Elí ka c'al k'e'n te Ana, 

14ex xi tma'n te: —Colinxa tu'n tc'ana k'e'n. K'i'mel k'e'n tuj twi'ya. 

15Atzunte Ana xi tma'n: —Mi'n tat, minti' we ma txi nc'an vin ex ka juntl wik 
k'e'n, nok o'cx atine tuj bis, ex jnic'ju at tuj wanmiye in xi nk'o'ne tuj tcwent 
Kman. 

16Mi'n ximana ti'j ka akine jun xu'j mya ba'n, nok o'cx in chin na'ne Dios tu'n tlaj 
nbise ex yajbil weye; tu'ntzun jlu nim tuj ma chin cub tene na'l Dios, chi Ana. 

17—Ba'n tu'n taj meltz'aja tuc'il tzalajbil, ex awt ju Kdios aj Israel ko' tzaj k'onte 
teya aju ma txi tkanina te, chi Elí. 

18—Chjontexix teya, chi Ana xi ttzak'we'n. Ajtzun meltz'aj Ana jatum otok tzaj 
nej, ex oc ten wa'l ex minti'tl o bisun. 

19Tuj juntl k'ij e jaw we' primxix wen, ex cybajlenxi c'ulun twitz Kman, e aj 
meltz'aj max cyja tuj Ramá. Cubtzun tmojban tib Elcana tuc'il Ana aju t-xu'jil, ex 
tzaj tk'o'n Kman aju otok txi tkanin Ana te. 

20Cyja'tzun bi'x oc ten tal Ana, ex tej tpon tk'ijlalil ul itz'j jun tal xinak, Samuel*fn* 
tbi oc tk'o'n ex tma: Tu'nju o txi nkanine te Kman, chi Ana. 

21Xi'tzun Elcana cyuc'ix cycyakil keju ate' tuj tja tu'n tpon tuj Silo, tu'ntzun tjapun 
tu'n aju otok txi ttziyan, ex tu'n t-xi tk'o'n ju chojbil ic tza'nx in bant tu'n tuj 
junjun abk'i, 

22atzunte Ana minti' xi', nok o'cx xi tma'n te tchmil: —Mlay chinxe, maxi chin 
xe'le ocxi tel tal ne' ti'j tch'u'. Ex bi'xtzun cxel nk'o'ne te Kman tu'n tcyaj ten te 
jumajx ma chixin. 

23Xi ttzak'we'n Elcana aju tchmil: —Binchama alcye ba'n tuj twitza. Ax tencja 
max oc tel tal ne' ti'j tch'u'. Ex e tjapun tu'n Kman aju o tzaj ttziyan. Cyja'tzun ax 
cyaj ten Ana ex o tch'isa tal tejxi tel ti'j tch'u'. 

24Tejtzun tel ti'j tch'u', xi ti'n ju tal k'a tuj tja Dios tuj Silo, matok ne'x ta'. Ax icx 
xi ti'n jun tal tor te ox abk'i*fn*, ex cab arrob arin, ex jun tal ẍok' tcu'x ta'l twitz 
uva tuj. 

25Cubtzun cybyo'n tal tor te chojbil, ex xitzun cyi'n ju tal k'a twitz Elí. 

26Xitzun tma'n Ana te Elí: —Najsama tat, ax toc akine ju xu'j aju cub ten na'l Dios 
nikayin ttxlaja tzalu. 

27O txi nkanine te Kman tu'n ttzaj tk'o'n jun wale, ex ma tzaj tk'o'n aju xi nkanine 
te. 

28Ja'lo cxel nk'o'ne te Kman tu'n tajben te tuj tcyakil tank'ibl, chi Ana. Atzunte Elí 
cub moc'e' twitz Kman tejxi tpon tacl tibaj twitz max twitz tx'otx'. 

1 Samuel 2 

Aju tbitz Ana 

1Octzun ten Ana na'l Dios, ex tma: Nman, in chin tzalaje ti'ja tu'n tcyakil 
wanmiye, tu'nju in tzaj tk'o'na ac'aj wipumale. At tumel tu'n njaw tze'ne cyi'j ke 
aj k'oj wi'je, porque aya ma tz'onin weye. Ex cyja'tzun in chin tzalaje. 

2Aya Dios xjan, mi a'l juntl ic tza'n teya. Minti' juntl Dios, nok o'cx aya. Ex mi a'l 
juntl colol ic tza'n teya. 

3Akeye xjal, mi'n che yoline jun yol te nimbil cyibe, mi'n jaw cyniman cyibe, 
porque ate Kman atzun Diosju, ba'n tcyakil tu'n, ex nno'c tk'o'n cybinchben xjal 
tuj malbil, ka tz'akl. 

4In che cub ttokin ke xobl cyplech ke xjal at cyipun, ex keju minti' cyipun in 
cyc'mo'n cyipumal; 

5keju in sobryin cywa nej, in xi cyk'on cyib te majen nok tu'n tlaj ch'in cywa; 
atzun keju nne'l cyc'u'j nej, minti'tl nne'l cyc'u'j ja'lo. Aju xu'j mibantok alin, ma 
tzaj wuk tal; atzunju attok nim tal nej, ja'lo in bisun wen tu'nju o che cyim tal. 

6Ate Kman nne'l k'inte cychwinklal xjal, ex ax in tzaj k'onte cychwinklal, in che 
cu'x tk'o'n Kman ke xjal tuj cynajbil cyimni, ex in che jaw itz'j juntl maj tu'n. 

7Tu'n Kman in che oc xjal te meba, ex tu'n in che oc te k'inun; in che cub tz'ak 
xjal tu'n, ex in che jaw twaban. 

8Aju xjal meba, a Dios in tzaj oninte te, ex aju xjal misicyer ch'in at te, in tzaj tk'o'n 
Dios aju at tajben te. A Dios in tzaj onin cye tu'n cycub ke' cyxol ke xjal ma' 
cyoclen; che bel ke' tuj jun k'ukbil tbanilxix tu'n cyjaw nimsa'n; porque a Kman 
tajwil tk'ukbil tx'otx', ex tibajtzun jlu cub tk'o'n enter tx'otx'. 

9Ke ocslal ti'j Dios cwentin ke tu'n tuj cybe, atzun keju binchal mya ba'n che 
cymel tuj klolj, porque mi jun jacu cub ti'j aj k'oj ti'j tu'n, tu'n tex tipumal. 

10Cbajel tpaẍu'n Kman ke aj k'oj ti'j, ex max twitz cya'j ctzajel t-sama'n k'ancyok 
cyibaj. Ate Kman ccawil tibaj tcyakil twitz tx'otx', ex cxel tk'o'n tipumal rey aju 
ma jaw t-sc'o'n, ex cch'iyil tipumal tu'n, chi Ana tuj tna'j Dios. 

11Ajtztzun Elcana tu'n tpon tja tuj Ramá, atzunte tal k'a Samuel ax cyaj ten tu'n 
tajben te Kman ttxlaj pal Elí. 

Aju il cybincha ke tcy'ajal Elí 

12Ke tcy'ajal Elí puro ploj cymod ex minti' in che nimante Kman. 

13Minti' in bant cyu'n ic tza'nx at tu'n tbant cyu'n pal cyuc'il xjal. Oc tpon jun xjal 
k'ol chojbil, jurat naj in pon jun tmajen pal k'i'n jun jacbil twitz chibj tu'n, ex 
matok in tzk'aj chibj, 

14in cu'x tlamo'n naj ju jacbil twitz chibj tuj c'il, ex tcyakilju in tzyet tu'n jacbil in 
xi ti'n te pal. Atzun in bant cyu'n cyi'j cycyakil aj Israel oc cypon tuj lugar Silo tbi. 

15Ax icx in bant cyu'n ti'j t-sebyil alumaj na'nxtok tcub patun tibaj altar, jurat naj 
in pon tmajen pal tuc'il xjal otok pon k'ol chojbil, ex in xi tma'n te: K'ontza chibj 
te pal tu'n tbaj ntxo'ne twitz k'ak'; porque mlay txi tc'mo'n pal ju chibj tzk'ajsa'n 
tuj txicbil, nok o'cx cha'x cxel wi'ne. 

16Ex katzun ma tma xjal k'ol chojbil: E tcub patit seb nej, jacutzun txi ti'na nok 
nic'punx taja ka chi, atzunte tmajen pal in xi ttzak'we'n: Mlay, bi'x k'ontza ja'lo, 
ex ka mi ma tzaj tk'o'na, c'elel wi'ne tuj tk'aba lajwers, chi tmajen pal. 

17Aju il cybincha cu'xun lu ma'xix tuj twitz Kman, tu'n tlaj minti' tchiylal oyaj tuj 
cywitz, aju in xi cyk'o'n xjal te Kman. 

18Atzunju cu'xun Samuel in ajbentok tuj tja Dios, ex toctok jun t-ẍjo'w sak 
que'yin ic tza'nju in ajben cyu'n pal. 

19Tcyakil abk'i in baj tbincha'ntok ttxu Samuel jun tal t-xbalun, ex in xi ti'ntok oc 
cyxi' tuc'il tchmil k'ol chojbil tuj tja Dios ic tza'n in bant cyu'n junjun abk'i. 

20Oc tpon Elcana tuc'ix t-xu'jil, in che cub cy'iwla'n tu'n Elí ex in xi tma'n Elí te 
Elcana cyja': Awt Kman Dios tzaj k'onte mastl tc'wa'la ti'j xu'j lu, te t-xelju ma txi 
tk'o'n tu'n tajben te Kman, chi Elí. Ex e ajtzun meltz'aj cyja. 

21Cubtzun tcy'iwla'n Kman aju xu'j Ana, ex oc ten tal. Cyja'tzun tten, ul itz'j oxetl 
tal Ana k'a ex cabe txin, atzunte Samuel in ch'iytok tuj tja Dios. 

22Atzunte Elí otok tijin wen, ex o tbi tcyakilju in cybincha'ntok ke tcy'ajal cyi'j 
cycyakil aj Israel, ax icx in che cub tantok cyuc'il ke xu'j in che ajbentok ttzi ja 
xbalun jatum in cub tyec'un tib Dios. 

23Cyja'tzun xi tma'n Elí cye tcy'ajal: ¿Tiku'n in cybincha'ne aju mya ba'n lu? 
Porque in nbi'ne cye cycyakil xjal aju cybinchbene mya ba'n. 

24Mi'n, akeye ncy'ajal, mya ba'n yolbil cyeye in nbi'ne cyu'n aj Israel, akeju etzan 
tu'n Kman. 

25Ka at jun xjal ma binchan mya ba'n ti'j juntl xjal, ate Dios jacu txi binchante 
cyi'j; pero ka ti'jcu Kman ma tbincha jun xjal il, ¿alcye jacu onin ti'j? Chi Elí cye 
tcy'ajal. Atzun cye minti' xi cyniman tyol cyman tu'nju otok cub t-ximan Dios tu'n 
cycyim. 

26Atzunte cu'xun Samuel in ch'iytok, ex ba'n e'la tmod tuj twitz Dios ex tuj cywitz 
xjal. 

27Tujx tk'ijlalil lu pon jun t-sanjel Dios tuc'il Elí ex tma: Chi Kman ma tma: Tej 
cyten ke t-xe'chela tuj Ejipt te tmajen rey Faraón, axix toc cub nyec'un wibe 
cywitz. 



501 

 

 
Mam del Norte 

© 1993 Sociedades Bíblicas Unidas. 
  

 

 

28Ex cyxol cycyakil c'loj cyiyjil aj Israel, akine in jaw sc'onte cye t-xe'chela tu'n 
cyoc te pal, tu'ntzun cyajben weye ex tu'n tcub cypatun ke alumaj tibaj n-altare, 
ex tu'n tcub cypatun storac, ex tu'n toc cyk'o'n capiẍay, aju nno'c tk'o'n pal oc 
nno'cx tuj Lugar Mas Xjan. Ax icx xi nk'o'ne cyoclen ke t-xe'chela tu'n cyank'in 
ti'j chojbil aju in cub cypatun aj Israel te nimbil weye. 

29¿Tiku'ntzun nne'l cyic'une ke chojbil ex ke oyaj o txi nma'ne tu'n ttzaj cyk'o'n 
aj Israel weye tuj njaye? ¿Tiku'n mas ma che'x tnimana ke tc'wa'la nwitze, ex ma 
che gordiyix tu'n tcyakilju tbanil cyoyaj aj Israel, akeju etzan wu'ne? 

30Tu'ntzun jlu, akine Cymane aju Cydios aj Israel, masque o nmaye ka aya cyuc'ix 
ke tc'wa'la ax che ajbele weye te jumajx, atzun ja'lo cxel nma'ne teya: Mlayx 
nbinchaye jlu, nok o'cx che jawil nnimsa'ne keju in che niman weye, atzun keju 
in che ic'un weye, ax icx cye che elel wic'une. Akine Dios in chin k'mante jlu. 

31Ya ch'ix tul lak'e' tk'ijlalil tu'n tel wi'ne toclena, ax icx cyoclen ke tiyjila che ul 
itz'j te tibajxi, ex mi jun cyxol ke tiyjila ctijil. 

32C'oquel tque'yina oc ttzaj mya ba'n cyibaj keju ate' tuj tjaya, atzun ke aj Israel 
che bel cy'iwla'n tu'n Dios ex mi jun cyxol ke tiyjila ctijil. 

33Pero cyxol ke tiyjila che cyjel ank'in junjun wu'ne tu'n cyajben twitz n-altare, 
tu'ntzun cybaj naj ke tbak' twitza tu'n ok'el, ex ctzajel nim tbisa cyi'j tu'nju mya 
ba'n cymod, atzun ke mastl tiyjila che bel byo'n na'nxtok cytijin. 

34Tuj junx k'ij che cymel cabe tcy'ajala, Ofni ex Finees, ex atzun jlu c'ajbel te jun 
techal teya. 

35Te tibajxi cjawil nsc'o'ne jun pal tz'aklxix, in japun wajbile ex nximbetze tu'n, 
ex che tel ke tiyjil wu'ne, ex cucx ctel tcyakil k'ij twitz ju rey aju cjawil nsc'o'ne. 

36Ex atzun keju otok che cyaj clet wu'ne cyxol ke tiyjila, che ul ex che bel ẍmeje' 
twitz pal kanilte jun sak pwak ex ka jun piẍ pan, ex oc cyma': Chin cubsale twitza 
tu'n ttzaj tk'o'na ch'in wak'une ttxlaja tuj tja Dios, tu'ntzun nwa'n ch'ine chilo. 

1 Samuel 3 

Tej ttxconjtz Samuel tu'n Kman 

1Aju cu'xun Samuel in ajbentok te Kman ttxlaj Elí. Tuj tk'ijlalil lu minti'xix in yolin 
Kman cyuc'il ke tmajen ti'j jun tkanil; ex minti'xix in yolin ic tza'n tuj witzic'. 

2At jun konic'an coẍltok Elí tuj tja, ex ch'ixtok toc yupj cyi'j tbak' twitz ex 
minti'tok in tilxix. 

3Atzunte Samuel in tantok tuj tja Dios jatum ta' ju cax c'ubl tley Dios. Ex aju 
candil tuj tja Dios cucxtok tc'ant. 

4Txquettzun Samuel tu'n Kman ex tma: —Samuel. Atzunte Samuel xi ttzak'we'n: 
—Lu kine lu. 

5Xitzun kelan Samuel jatum ta'tok Elí, ex tma: —Lu kine lu; ¿ti wile teya? Atzunte 
Elí tma: —Minti' we in chin txocon ti'ja, taja ex coẍecuya. Ajtzun meltz'aj ex cub 
coẍe'. 

6Ex txocl juntl maj Samuel tu'n Kman: —Samuel, chi Kman. Jawtzun we' Samuel, 
ul tuc'il Elí, ex xi tma'n: —Lu kine lu; ¿ti wile teya? Atzunte Elí tma: —Ncy'ajal, 
minti' we in chin txocon ti'ja, taja ex tanxa. 

7Na'nxtok tel tnic' Samuel ti'j Kman, ex bajxtok yolin Kman tuc'il. 

8Txquettzun Samuel toxinmaji'n tu'n Kman, jawtzun we' ex ul tuc'il Elí, ex tma: 
—Lu kine lu; ¿ti wile teya? Eltzun tnic' Elí ti'j ka a Kman in txocon ti'j cu'xun lu. 

9Cyja'tzun xi tma'ntl: —Txi'ya coẍebil ex ka ma txocliya juntl maj tu'n Kman, 
k'manxa cyja': Yolina Nman, lu kine in chin bine, akine tmajena, chicuya. Xi'tzun 
Samuel ex cub coẍe' jatum in tantok. 

10Ultzun Kman ex cub we', ex axju yol tma: —Samuel, Samuel. Atzunte Samuel 
xi tma'n: —Yolina Nman porque lu kine in chin bin, akine tmajena. 

11Xitzun tma'n Kman te Samuel: —Cbinchetel jun ti'xti wu'ne xobajilxix cyxol aj 
Israel, cycyakil keju oc cybi', bi'x c'elel twinkil cyẍcyin tu'n. 

12Atzun k'ij cjapunel wu'ne tcyakilju o txi nma'ne cyi'j tiyjil Elí, ex mlay tzic'x ti'j. 

13O txi nma'ne, cbel cycastiw ke tiyjil wu'ne te jumajx, tu'n tlaj cyil aju ba'ntl tu'n; 
porque ke tcy'ajal ma che yolin mya ba'n wi'je ex minti' ma che'x tcawin. 

14Cyja'tzun ma txi nma'ne jun nyole axix toc cyi'j ke tiyjil Elí, aju cyil mlay najset 
te jumajx, mi tu'n chojbil ex mi tu'n oyaj, chi Kman te Samuel. 

15Tbajlenxi jlu cub tan Samuel, ex jaw we' te prim tejxi tjawil k'ij, ex jakettzun 
tlamel tja Dios tu'n. In xobtok Samuel tu'n t-xi tma'n te Elí aju otok til mer ic tza'n 
tuj witzic', 

16pero tzaj txco'n Samuel tu'n Elí ex tma: —Ncy'ajal Samuel. —Lu kine lu, chi 
Samuel: 

17—¿Alcye yol saj k'ma'n teya tu'n Kman? Binchama xtalbil tu'n mi'n tcub 
tewana jun yol nwitze. Awt Dios cub k'onte tcastiwoya cyuw ka ma cub tewana 
jun yol ti'j tcyakilju ma tzaj k'ma'n teya, chi Elí. 

18Xitzun ttx'olba'n Samuel tcyakil ex minti' jun yol cub tewan, ex tmatzun Elí 
cyja': —Ate Kman xk'mante jlu. Bant-xwit tu'n alcye ba'n tuj twitz. 

19O ch'iy Samuel ex a Kman o tzo'nin te; tcyakilju yol tma Dios te o japun baj, ex 
mi jun cyaj naj. 

20Ex cycyakil xjal aj Israel tzajnix ke' tuj Dan ex ponin baj max tuj Beerseba, el 
cynic' ti'j ka ate Samuel jun t-sanjel Dios axix toc. 

21Ex cub tyec'untl tib Kman twitz Samuel tuj lugar Silo, como atzun lugar jatum 
in tzaj tma'n Kman ju tyol te Samuel. Tbajlenxi yolin Kman, in xi tma'n Samuel 
keju yol lu cye cycyakil aj Israel. 

1 Samuel 4 

Xi cyi'n aj Filistey ju cax c'ubl tley Dios 

1Tujtzun tk'ijlalil lu baj cychmon cyib aj Filistey tu'n cyk'ojin cyi'j aj Israel; 
tu'ntzun jlu e je'tz aj Israel k'ojlel cyi'j aj Filistey, ex atzun e cub ten tuj lugar 
Eben-ezer. Atzun cye aj Filistey, atzun e cub ten tuj lugar Afec, 

2ex baj cytxolban cyib tu'n cyk'ojin cyi'j aj Israel. Tej cyk'ojin, ake aj Israel cub 
cyi'j cyu'n aj Filistey, balo cyaje mil aj Israel e cub tuj k'oj. 

3Tejtzun cyul meltz'aj ke soldad aj Israel tuj cycampament, cymatzun ke cytijil 
xjal aj Israel: ¿Tiku'n ma tak' Kman ambil tu'n tcub ki'j cyu'n aj Filistey? Ko' tuj 
Silo k'ilte cax c'ubl tley Dios tu'ntzun tbet Kman kxol, ex tu'n kclet tu'n tuj cyk'ab 
ke aj k'oj ki'j. 

4Xitzun cysama'n aj Israel jun c'loj sanjel tuj Silo, ex tzaj cyi'n ju cax c'ubl tley 
Dios aju Tajaw Tcyakil, aju tcub tk'ukbil cyibaj ke querubín. Ajun Ofni tuc'ix 
Finees akeju tcy'ajal Elí k'ilte cax c'ubl tley Dios. 

5Tejtzun tpon cax c'ubl tley Dios tuj cycampament aj Israel, e jaw sch'in tuc'il 
nim tzalajbil, ex bi'x tzaj yucch tx'otx' cyu'n. 

6Tejtzun cybinte aj Filistey aju tk'ajk'ajel cywi' aj Israel, cyma: ¿Ti t-xilen ju 
tk'ajk'ajel wibaj in jaw cyxol aj Hebrey? Che chi. Tejtzun cybinte ka aju cax c'ubl 
tley Dios otok pon tuj cycampament aj Israel, 

7tzaj cyxobil ex cyma: Ma tzul Dios cyxol aj Israel. Ay bec'bil kwitz, na'nx tbant 
jun maj icju. 

8Ay bec'bil kwitz. ¿Alcye ba'n tclonte ke teju Dios lu, aju at nim tipumal? Tu'n e 
baj naj ke aj Ejipt tuj ju lugar tzkij tx'otx' tej ttzaj tk'o'n tcyakil txcaj c'ixbisabl 
cyi'j. 

9Cybincham cytene ex tenx cyipumale, akeye soldad aj Filistey, ko k'ojin ex ko 
ocx xinak, tu'ntzun mi'n koc te cymajen aj Hebrey, ic tza'n cye ma che oc te 
kmajen, che chi. 

10Tejtzun cyoc tzokpaj aj Filistey cyi'j aj Israel, cub cyi'j aj Israel cyu'n, ex keju 
minti' e cyim e aj ok cyja. Nimxix xjal e cub cyu'n aj Filistey, porque cyxol ke 
soldad cye aj Israel akeju in che bet tu'n cykan, e cub 30 mil xinak. 

11Ax icx xi cyi'n ju cax c'ubl tley Dios, ex e cub byo'n Ofni tuc'ix Finees, akeju cabe 
tcy'ajal Elí. 

12Attok jun soldad tiyjil Benjamín o colpaj tuj k'oj, ex xi kelan tu'n tpon tuj Silo 
ax k'ij lu. Otok baj t-sbit'un t-xbalun ex otok jax tk'o'n tx'otx' tuj twi' te jun techal 
ti'j tbis. 

13Tejtzun tpon ju xinak lu, lu te Elí k'ukltok twi' jun siy in xk'ukin ttzi be, tu'nju 
in bajtok tc'u'j ti'j cax c'ubl tley Dios. Tejtzun tocx ju xinak tuj tnam ex tej t-xi 
tma'n tkanil ti'j k'oj, cycyakil keju ate'tok tuj tnam e jaw sch'in tu'n cyxobil. 

14Tejtzun tbinte Elí tk'ajk'ajel cywi' xjal, xi tkanin: —¿Tiku'n ma che jaw tilj xjal? 
Atzunte xinak oc tilil tu'n tu'n tpon tkanil tuc'il Elí. 

15Otok japun Elí twi' 98 abk'i ex jumajx otok che moẍix ke tbak' twitz. 

16Xitzun tma'n xinak te Elí: —Tzajnix kine jatum nno'c k'oj ex ja'lo ma chin 
colpaje tuj k'oj. Atzunte Elí tma: —¿Ti ma baj, ncy'ajal? 

17—Ke aj Israel ma che el ok cywitz aj Filistey, ax icx nim xjal ma che cub, ex ma 
che cub ke cabe tcy'ajala Ofni tuc'ix Finees, ex aju cax c'ubl tley Dios ma txi cyi'n 
aj Filistey, chi ju sanjel. 

18Tejtzun t-xi tma'n ju sanjel tkanil ti'j cax c'ubl tley Dios, aj pac'txaj Elí twi t-siy 
ttxlaj ttzi ja, ex tu'nju otok tijin ex altok, bi'x tokj ti'j tkul ex bi'x cyim. 40 abk'i 
otok ten te nejenel cye aj Israel. 

19Aju tlib Elí, t-xu'jil Finees yab xjaltok ta', ch'ixtok tpon tk'ijlalil tu'n tul itz'j tal; 
tejtzun tbinte tkanil ka otok txi k'i'n ju cax c'ubl tley Dios ex otok cyim ju tlib 
tuc'ix tchmil, tzajtzun ta'w tyabil, jaw t-xku'tz'in tib ex ul itz'j tal. 

20Tejtzun cyque'yinte ke xu'j in che ajben te ya ch'ixtok tcyim, cymatzun: Mi'n 
xoba porque ma tzul itz'j jun tala xinak, che chi. Atzunte minti' xi ttzak'we'n ex 
minti' xi tk'o'n twi' ti'j. 

21-22Ex Icabod*fn* tbi tal ne' oc tk'o'n ex tma: Ma tz'el k'i'n tajwalil Dios cyxol aj 
Israel tu'nju ma txi k'i'n cax c'ubl tley Dios, chi xu'j. Tma ju yol lu tu'nju otok txi 
k'i'n cax, ex tu'nju otok cyim tlib tuc'ix tchmil. 

1 Samuel 5 

Pon cyi'n aj Filistey ju cax c'ubl tley Dios tuj cytanmi 

1Tejtzun t-xi cyi'n ke aj Filistey ju cax c'ubl tley Dios tuj Eben-ezer, pon cyi'n tuj 
tnam Asdod. 

2Tzajtzun cyi'n ex ocx cyk'o'n tuj tja cydios Dagón tbi, ex junx cub cyk'o'n ttxlaj 
Dagón. 

3Te prim tuj juntl k'ij tej cypon aj Asdod o cyil lu te Dagón mutzl tcub twitz tx'otx' 
twitz cax c'ubl tley Dios. Jawtzun cyi'n ex cub cyk'o'n tuj tlugar. 

4Ax icx tuj juntl k'ij te prim tej cypon aj Asdod, lu Dagón mutzl tcubtl twitz tx'otx' 
twitz cax c'ubl tley Dios. Aju twi' ex ke tk'ab otok che el tokj ex cycub tibaj 
tmarquil ttzi ja twitz tx'otx'. Nok o'cx ju t-ximlal minti' pax. 

5Cyja'tzun, oc cyocx ke pal ex ka mastl xjal tuj tja Dagón tuj Asdod, minti' in cub 
cyk'o'n cykan tibaj ttzi tmarquil ja, ex cucx tbant cyu'n ja'lo. 

6Atzunte Kman cub tk'o'n jun castiw cyuwxix cyibaj aj Asdod, ex nimxix xobajil 
tzaj cyi'j, ex jaw jlet cyakc'u cyi'j cycyakil xjal tuj tnam Asdod ex cyi'j xjal cyuj 
cycyakil lugar te tnam lu. 

7Tejtzun cylonte aj Asdod aju in bajtok, cymatzun: Aju cax c'ubl tley Cydios aj 
Israel mya ba'n cucx tu'n tten kuc'il, porque ma tzaj jun kcastiw cyuwxix tu'n, ax 
icx ti'j Dagón aju kdios, che chi. 

8Tu'ntzun jlu xi cyma'n cye cycyakil ke nejenel cyxol aj Filistey tu'n toc cychmon 
cyib cyuc'il, ex xi cykanin cye: —¿Ti c'oquel ti'j ju cax c'ubl tley Cydios aj Israel? 
Atzun cye nejenel cye aj Filistey xi cyma'n: —Cyi'nxe tuj tnam Gat. Xitzun cyi'n 
aj Filistey cax c'ubl tley Dios ma chixin. 

9Tejtzun tpon cyk'o'n tuj tnam Gat, e c'ixbisettzun ke aj Gat tu'n Kman tu'n 
cyakc'u e jaw jlet cyi'j cycyakil xjal, tza'nx ke tij xjal ax icx cyi'j ke c'wa'l, tzajtzun 
nim xobajil tuj tnam cyxol ke xjal. 

10Cyja'tzun ic' cyi'ntl aj Filistey cax c'ubl tley Dios tu'n tpon tuj tnam Ecrón, pero 
tej tcanun cax ma chixin, ke xjal najl tuj tnam Ecrón jaw tk'ajk'ajel cywi' ex cyma: 
Ma tzul k'i'n cax c'ubl tley Cydios aj Israel kuc'il tu'n kcyim kcyakil, che chi xjal. 

11Tuj tcyakil tnam e baj sec'paj cycyakil xjal tu'n tlaj castiw cyuwxix otok tzaj t-
sama'n Dios cyi'j. Ex tu'n tlaj nimcu xjal in che cyim, e je'xtzun txocbaj cycyakil 
ke nejenel cyxol aj Filistey, ex xi cyma'n cye: Cyi'nxe cax c'ubl tley Cydios aj Israel 
ex cyk'on aje tuj tlugar, tu'ntzun mi'n kcyime kcyakile tu'n, che chi. 

12Ex aju tk'ajk'ajel cywi' ke xjal japun max twitz cya'j, porque akeju minti' in che 
cyim, jumajx nojni cyi'j tu'n cyakc'u. 

1 Samuel 6 

Aj cyk'o'n ke aj Filistey aju cax c'ubl tley Dios 

1Tbajlenxi wuk xjaw tponlen cax c'ubl tley Dios tuj cytx'otx' aj Filistey, 

2e tzajtzun cytxco'n aj Filistey ke cypal ex keju ba'n che k'ijin, ex xi cykanin cye: 
—¿Ti c'oquel ti'j cax c'ubl tley Dios ku'ne? Cyk'mantze keye alcye tumel tu'n taj 
kk'o'ne aju cax c'ubl tley Dios tuj tlugar, che chi. 

3Atzun cye xi cytzak'we'n: —Ka ma tz'aj cyk'o'ne cax c'ubl tley Cydios aj Israel, 
mi'n tz'aj cyk'o'ne junx te, nok o'cx cyk'onxe ch'in oyaj te Dios te chojbil cyile ex 
octzun che banixele, ex atzun c'elel cynic'e ti'j tiku'n na'nx tel k'i'n cycastiwoye, 
che chi pal. 

4—¿Titzun ba'n tu'n t-xi kk'o'ne tu'n tchjet kile? Che chi aj Filistey xi cykanin. 
Atzun cye pal xi cytzak'we'n: —Jwe' tilbilal cyakc'u k'an pwak cytx'otx'il, jun te 
junjun nejenel cye aj Filistey, tuc'ix jwe' tilbilal ich', ax k'an pwak cytx'otx'il, 
tu'nju aylex yabil in che c'ixbisanjtze tu'n, ax icx ke nejenel cyeye. 

5Cyja'tzun cybinchame ke tilbilal cyakc'u ex ke tilbilal ich', porque cyu'ntzun ke 
jlu ma naj cyawale. Ex cynimsan jawe tbi Cydios aj Israel; balo mlay tzaj tk'o'ntl 
castiw cyibaje ex cyibaj ke cydiose, ex tibaj cytx'otx'e. 

6¿Tiku'n ma cub cycyuwsa'n cyanmiye ic tza'n cybincha aj Ejipt ex Faraón? 
Porque tej cyc'ixbisanjtz cyuwxix wen tu'n Cydios aj Israel, maxitzun e etz 
tzokpi'n aj Israel cyu'n. 

7Atzun ja'lo cybinchan baje jun carret ac'aj; ex cyi'ntze cabe vac cucx tch'u'n cyal, 
akeju vac na'nx tjax ten yuw ti'j cykul, ex che cyk'on oque te jawol carret, pero 
mi'n che'x cytzokpi'ne ke cyal tu'n cyxi lpe' cyi'j, nok o'cx che cylamo'n cyaje tuj 
pe'n. 

8Ex cyi'ntze cax c'ubl tley Cydios aj Israel, cyk'on jaxe tuj carret, ex atzun keju 
k'an pwak aju cxel cyk'o'ne te chojbil cyile, cyk'on cu'xe tuj jun cajón, ex cyk'on 
cube ttxlaj cax, ex e cyxi bet ke vac cyjunal cye tuc'ix carret jawo'n cyu'n. 

9Pero lpex cywitze ti'j; ka a ma txi' carret tumlal tnam Bet-semes jatum tzajni 
cax, atzun c'elel knic' ti'j ka tu'n Dios ma tzaj tk'o'n mya ba'n lu kibaj; ex katzun 
mi'n, atzun c'elel knic' ti'j ka mya tu'n Dios ma cub tk'o'n kcastiw, nok o'cx 
minaben ma tzaj jlu kibaj, che chi pal. 

10Banttzun cyu'n keju xinak icju. Tzaj cyi'n cabe vac cucxtok cych'u'n cyal, e oc 
cyc'alo'n te jawolte carret, ex e cyaj cylamo'n ke cyal tuj pe'n; 

11jaxtzun cyk'o'n cax c'ubl tley Dios tuj carret, tuc'ix ju cajón jatum cycu'x ke 
tilbilal ich' k'an pwak cytx'otx'il ex ke tilbilal cyakc'u. 

12Te tibajxitzun jlu e ic'tzun bet ke vac, ex atzun e je'x tuj be in xi' tu'n tpon tuj 
tnam Bet-semes, in che muyin ex jikun e je'x, minti' xi cyi'n juntl be. E oc lpe' ke 
nejenel cye aj Filistey cyi'j tejxi cypon tuj tmojonil Bet-semes. 

13Atzun cye aj Bet-semes in jawtok triw cyu'n tuj chk'ajlaj, ex tej t-xi cyque'yin, 
o cyil aju cax c'ubl tley Dios, ex e jaw tzalaj nimxix. 

14Tejtzun tpon carret tuj tcojbil Josué aju aj Bet-semes, axtzun o we', ex tuj lugar 
lu attok jun nintz abj. Atzun cye aj Bet-semes baj cytx'emin carret te si', ex cub 
cybyo'n ke vac, ex e cub cypatun te jun chojbil te Kman. 

15Atzun cye aj Leví cu'tz cyi'n cax c'ubl tley Dios, ex aju cajón jatum cycu'x ke 
ti'xti k'an pwak cytx'otx'il, ex e jax cyk'o'n twi' ju nintz abj. Atzun cye aj Bet-
semes cub cypatun ke alumaj te jun chojbil, ex xi cyk'o'n mastl oyaj te Kman tuj 
k'ij lu. 

16Tejtzun cybaj que'yin ke jwe' nejenel cye aj Filistey ti'j jlu, e ajtzun meltz'aj tu'n 
cypon tuj tnam Ecrón ax k'ij lu. 

17Akeju jwe' tilbilal cyakc'u k'an pwak cytx'otx'il xi cyk'o'n aj Filistey te Cydios 
aj Israel te chojbil cyil: Jun ti'j tnam Asdod, juntl ti'j tnam Gaza, juntl ti'j tnam 
Ascalón, juntl ti'j tnam Gat, ex juntl ti'j tnam Ecrón. 

18Aju cyajlal ke tilbilal ich' k'an pwak cytx'otx'il junx ta' ic tza'n cyajlal cytanmi 
aj Filistey jatum in che cawin ke jwe' nejenel, tza'nx ke tnam toc muro cyi'j ax icx 
ke aldey minti' muro toc cyi'j. Aju nintz abj jatum jax k'o'n cax c'ubl tley Dios ax 
ta' ja'lo tuj tcojbil Josué, aju aj Bet-semes. 

19Pero e cyim junjun aj Bet-semes tu'n Kman tu'nju tcu'xlen cyque'yin tuj cax 
c'ubl tley Dios. 70 xinak e cyim, atzun ke mastl xjal e oc ten ok'el tu'n tlaj otok 
che cyim nim xjal cyxol tu'n Kman. 

20Ex cymatzun ke aj Bet-semes: ¿Alcye jun jacu bant twe' twitz Kman aju Dios 
xjan? Ex ¿jatum ba'n tpon tu'n mi'n ttentl kxol? 

21Xitzun cysama'n ke sanjel cyuc'il ke xjal tuj tnam Quiriat-jearim tu'n t-xi 
cyma'n cyja': Ma tz'ajtz k'o'n cax c'ubl tley Dios cyu'n aj Filistey; cyja'tzun cytzaje 
tu'n t-xi cyi'ne. 

1 Samuel 7 

1E tzajtzun ke aj Quiriat-jearim ex xi cyi'n ju cax c'ubl tley Dios, ex ocx cyk'o'n tuj 
tja Abinadab aju tcubsa'n twi' jun tal witz, ex baj cyxjansa'n Eleazar aju tcy'ajal 
Abinadab tu'n toc tcwentin cax. 

Oc Samuel te nejenel cyxol aj Israel 

2Eltzun winkin abk'i tponlen cax tuj Quiriat-jearim, ex cycyakil aj Israel in che 
bisuntok ex in che cubsantok twitz Kman; 

3cyja'tzun xi tma'n Samuel cye cycyakil aj Israel: Ka ma che ajtz meltz'aje tuc'il 
Kman tu'n tcyakil cyanmiye, il ti'j tu'n tex cyxo'ne ke tilbilal nno'c cydiosin xjal 
cyuj mastl nasyon, cyuc'ix ke tilbilal cydios xjal Astarot tbi, ex o'cxtzun tu'n 
cyajbene te Kman ex tu'n cyc'ulune o'cx te. Ka ma cybinchaye jlu, ate Kman c'onil 
cyeye tu'n cyetze tjak' cycawbil aj Filistey, chi Samuel. 

4Extzun cyxo'n aj Israel nimcu txcaj tilbilal Baal, ex tuc'ix Astarot akeju cydios, 
ex o'cxtzun e c'ulun te Kman. 

5Xi tma'ntl Samuel cye: Cychmon baje cycyakil ke aj Israel tuj lugar Mizpa, ex 
jacu chin na'ne Dios cyi'je. 

6Octzun cychmon cyib aj Israel tuj lugar Mizpa, ex jatz cyi'n a' tuj lugar ma chixin 
ex cub cyko'n te jun techal ka otok txi cyk'o'n cyanmi te Kman. Tuj k'ij lu cub 
cyyo'n we'yaj ex jatz cypa'n cyil twitz Kman. Atzun tuj lugar Mizpa oc Samuel te 
nejenel cyxol ke aj Israel. 

7Tejtzun cybinte aj Filistey ka otok tz'oc cychmon cyib aj Israel tuj Mizpa, cub be 
cyu'n ke nejenel cye tu'n cyoc ten k'ojlel cyi'j. Tej cybinte aj Israel jlu, tzaj nim 
cyxobil cywitz aj Filistey, 

8ex xi cyma'n te Samuel: Mi'n txi tcolina tu'n tcubsana ki'je twitz Kman aju Kdios, 
tu'ntzun kcolpete tu'n tuj cyk'ab aj Filistey. 

9Tzajtzun ti'n Samuel jun tal ẍne'l cucx tch'u'n, ex cub tpatun tcyakil te jun 
chojbil te Kman, ex oc ten cubsal twitz Kman cyi'j aj Israel, ex tzaj tbi'n Dios aju 
tkanbetz. 

10Tej matok in cub tpatun Samuel tal ẍne'l, e pon aj Filistey tu'n cyoc ten k'ojlel 
cyi'j aj Israel; tzajtzun tk'o'n Kman jun k'ancyok matij wen cyi'j aj Filistey, ex bi'x 
e xob tu'n, ex cyja'tzun tten cub cyi'j cyu'n aj Israel. 

11E je'tztzun naj ke aj Israel tuj lugar Mizpa tu'n cyoc lpe' cyi'j aj Filistey, e oc 
tzokpaj tu'n cyk'ojin cyi'j, ex maxtzun e we' tjak'xi lugar Bet-car. 

12Tzajtzun ti'n Samuel jun abj ex cub tk'o'n t-xol lugar Mizpa tuc'il lugar Sen, oc 
tk'o'n tbi abj Eben-ezer*fn* ex tma: Atzun tbi c'oquel porque cucx tonin Kman 
ki'j ja'lo. 

13Cyja'tzun cub cyi'j aj Filistey ex minti'tl e ocx juntl maj tuj cytx'otx' aj Israel 
tu'n cyk'ojin cyi'j. Tuj tcyakil tank'ibl Samuel o che mayet ke aj Filistey tu'n 
Kman. 

14Akeju tnam otok che el cyi'n aj Filistey cye aj Israel, tzajnix ke' ti'j tnam Ecrón 
ex ponin baj max ti'j tnam Gat, e oc juntl maj te cye aj Israel. Cyja'tzun tten cyaj 
co'pj juntl maj cytx'otx' aj Israel tuj cyk'ab aj Filistey. Ax icx minti' k'oj o ten cyxol 
aj Israel cyuc'il aj Amorrey. 

15O ten Samuel te nejenel cyxol aj Israel tuj tcyakil tank'ibl, 

16ex tcyakil abk'i in xi aj Samuel tuj Betel, ex tuj Gilgal, ex tuj Mizpa, tu'n tnuc'et 
ti'j alcye tu'n tbant cyxol aj Israel cyuj ke lugar lu. 

17Te tibajxi nna'jtz tu'n tul tuj Ramá jatum ta'tok tja, ex axtzun in cawin cyibaj aj 
Israel. Ax icx jaw tbincha'n jun altar te Kman tuj lugar lu. 

1 Samuel 8 

Xi cykanin aj Israel tu'n toc jun cyrey 

1Tejtzun ttijin Samuel, e oc tk'o'n ke tcy'ajal tu'n cyoc te jwes cyxol aj Israel. 

2Aju tnejel tcy'ajal Samuel Joel tbi, atzunju tcabin Abías tbi, ex atzun e ten te jwes 
tuj tnam Beerseba. 

3Pero ke tcy'ajal minti' pon cymod ic tza'n te cyman, nok o'cx o pon cyc'u'j ti'j 
nimcu, ex in tzaj cyc'mo'n pwak tu'n mi'n tcub cysentens xjal cyu'n, ex minti' in 
xi cybincha'n ti'j xtis tuj tumel. 

4Octzun cychmon cyib cycyakil cytijil xjal cyxol aj Israel, ex e tzaj tu'n cyul tuj 
Ramá tu'n cyyolin tuc'il Samuel ti'j jlu, 

5ex xi cyma'n te: Ma tz'oca tij xjal, ex ke tcy'ajala minti' ma che el ba'n ic tza'n 
teya; cyja'tzun, ba'n tu'n toc tk'o'na jun rey tu'n tcawin kibaje, ic tza'n in bant 
cyu'n cycyakil nasyon. 

6Mya ba'n e'la jlu tuj twitz Samuel. Tu'nju o cykana tu'n toc jun cyrey tu'n tcawin 
cyibaj, octzun ten Samuel na'l Dios. 

7Atzunte Kman tzaj ttzak'we'n: Cu'yinxa nok alcye in cykanin xjal tu'n tbant, 
porque mya aya nne'l ic'un cyu'n, nok o'cx akine, tu'ntzun mi'n ncawintle cyibaj. 

8Atxix tej cyetz wi'ne tuj Ejipt, ax o cybincha wi'je ic tza'n in cybincha'n ti'ja ja'lo, 
o tz'el cypa'n cyib wi'je tu'n cyc'ulun cywitz junxitl dios, ex cucx in cybincha'n 
ja'lo. 

9Cyja'tzun, binchama aju in cyma'n, pero na'nxtok tu'n tbant jlu, bi'x k'manxa 
cye ti'j tcyakilju cbajel cyi'j tu'nju rey oc tcawin cyibaj, chi Kman. 

10Xitzun tma'n Samuel aju tzak'webl tu'n Kman cye xjal, akeju in che kanin ti'j 
tu'n toc jun cyrey, 

11ex xi tma'n cye: —Atzun tmod rey jlu, aju ccawil cyibaje: Che tzajel ti'n ke 
cycy'ajale tu'n cyoc te soldad; at junjun cxel k'o'n cyak'un tu'n cyxi' tuj carwaj 
tu'n cyk'ojin, ex junjuntl cxel k'o'n cyak'un tu'n cyxi' tibaj chej tu'n cyk'ojin, ex 
junjuntl cxel k'o'n cyak'un te cwentil te rey oc tex tuj tcarwaj. 

12At junjuntl che oquel k'o'n te nejenel cye jun milchak soldad, ex atzun junjuntl 
che oquel k'o'n te nejenel cye mey syentchak soldad. Ax icx c'oquel k'o'n junjun 
cyeye te ch'oquil ttx'otx', ex tu'n tjaw chmet twitz tawal, ex tu'n cybaj bant ke 
tmacbil in che ajben tuj k'oj, ex tu'n cybaj binchet cycyakil txcaj k'ojbil in che 
ajben tuj carwaj. 

13Ax icx che tzajel ti'n ke cyme'jele tu'n cyajben te binchalte perjum ex binchalte 
chibj ex binchalte pan. 

14C'elel tetzan tbanil tx'otx', ex tbanil tkan uva, ex tbanil tkan tze' olivo aju at 
cyeye ja'lo, ex cxel tk'o'n te cye keju at cyoclen ttxlaj. 

15C'elel ti'n tlaji'n ti'j twitz cyawale ex ti'j twitz uva, ex cxel tk'o'n te cye keju at 
cyoclen ttxlaj ex cye mastl ajbel te. 

16Ax icx che elel ti'n ke cymajene xinak ex ke cymajene xu'j, ex ke tbanil cywacẍe, 
ex ke cyburre, ex che xel ti'n tu'n cyajben te. 

17C'oquel tk'on tib te tajwil ju tlaji'n cyi'j cyalune, ex ax keye che oquel te tmajen. 

18Ex octzun cycubsane twitz Kman tu'n tlaj tbinchben ju rey aju otok jaw 
cysc'o'ne, ate Kman mlay tzaj tk'o'n twi' cyi'je, chi Samuel cye xjal. 

19Atzun cye xjal minti' xi cyk'o'n cywi' ti'j yol xi k'ma'n cye tu'n Samuel, ex xi 
cytzak'we'n: Mala bant-x. O'cx kaje tu'n toc jun kreye, 

20tu'ntzun koque ic tza'n cye mastl nasyon, ex tu'n tten jun rey kxole tu'n tcawin 
kibaje ex tu'n tcub nej kwitze tuj k'oj. 

21Tbajlenxi tbi'n Samuel cyyol ke xjal, xi tma'n juntl maj te Kman, 

22atzunte Kman tzaj ttzak'we'n: —Binchama aju in che kanin ti'j, k'on oca jun 
cyrey. Xitzun tma'n Samuel cye aj Israel tu'n taj teyle junjun tuj ttanmi. 

1 Samuel 9 

Tej toc tc'ulban tib Saúl tuc'il Samuel 

1Cyxol tiyjil Benjamín attok jun xinak ma' toclen cyxol xjal, Cis tbi, tcy'ajal Abiel, 
atzunte Abiel tcy'ajal Zeror; atzunte Zeror tcy'ajal Becorat, ex atzunte Becorat 
tcy'ajal Afía. 

2Attok jun tcy'ajal Cis, Saúl tbi, otok tz'oc cu'xun ex tbanilxix que'yin. Misicyer 
juntl aj Israel ic tza'n te, mi a'l juntl in pon twa'l ic tza'n te, nok o'cx in japun 
cywa'l twi' t-semil. 

3At jun k'ij e je'x tzpet ke ttxu tbur Cis, ex xi tma'n te tcy'ajal aju Saúl tbi: —
Bincham ttena ex txi'ya jyol cye bur. Ex uc'inx jun tuc'ila cyxol ke majen xinak. 

4Xi'tzun Saúl ex ic' aj tuj tiwitz tx'otx' cye aj Efraín ex tuj lugar Salisa, pero minti'x 
e cnet ke bur tu'n. Ax icx ic' aj tuj lugar Saalim tbi, ex tuj cytx'otx' aj Benjamín, ax 
icx minti' e cnet tu'n. 

5Tej cypon tuj lugar Zuf tbi, xi tma'n Saúl te majen aju uc'in tu'n: —Ko aj meltz'aj, 
mya yajcu in bisun nmane ki'j, ex balo minti'tl in bisun cyi'j ke ttxu bur. 

6Atzunte majen xi ttzak'we'n: —Tuj tnam lu at jun t-sanjel Dios, ex puro niman 
cyu'n cycyakil xjal, porque tcyakilju in tzaj tma'n in japun. Ko' tuc'il, balo jacu 
tzaj tma'n ke alcye be tu'n t-xi ki'n. 

7Xi ttzak'we'n Saúl: —Ko', pero ¿titzun ch'in cxel ki'n teju xinak lu? Minti'tl wabj 
tuj kpa. Minti' jun ti'xti ba'n tu'n t-xi kk'o'n te t-sanjel Dios. 

8Xitzun ttzak'we'n majen: —At jun tal sak pwak wuc'ile. Jacu txi kk'o'n te t-sanjel 
Dios tu'ntzun ttzaj tma'n ke alcye be tu'n t-xi ki'n. 

9(Tuj tk'ijlalil ojtxi, ka at jun aj Israel tajbil tu'n t-xi tkanin jun t-xjel te Dios, in xi 
tma'n: Ko' tuc'il ju xjal ba'n nabin tu'n Dios, che chi; porque aju toc tbi ja'lo “t-
sanjel Dios”, atzun ojtxi “jun xjal ba'n nabin tu'n Dios” tbi.) 

10—E tbant ic tza'n ma tmaya, ko'tzun tuc'il, chi Saúl. Cubtzun be cyu'n cycabil 
tu'n cyxi' tuj tnam jatum najltok t-sanjel Dios, 

11ex tej matok in che jax twitz jawl tjak' tnam, oc cyc'ulban cyib cyuc'il junjun 
txin cyja' cyxi' k'il a', ex xi cykanin cye: —¿Ape ta' ju xjal ba'n nabin tu'n Dios tuj 
lugar lu? 

12Atzun cye txin tzaj cytzak'we'n: —Atzunju, pero max ta' ma jawnix. Tz'oc tililx 
cykane, yaque ma tzul tuj tnam lu tu'n t-xi tk'o'n jun chojbil tibaj altar tjax twi 
witz. 

13Oc cypone ma chixin cnetel cyu'ne, na'nxtok t-xi wa'l tuj lugar te c'ulbil. Mlay 
che oc ten xjal wa'l ka na'nxtok tpon, porque a in cub cy'iwlante chojbil. Te tibajxi 
jlu che oqueltzun ten xjal wa'l, akeju otok che tzaj txco'n. Cyja'tzun, cyxi'ye ja'lo, 
porque a or jlu jacu cnet cyu'ne, che chi txin. 

14E jaxtzun bet tu'n cyjapun tuj tnam ex tej ch'ixtok cycanun tuj tnam, cyja' ttzaj 
Samuel tuj be k'i'n cyu'n tu'n t-xi' tuj lugar te c'ulbil. 

15Te ewtok, tej na'nxtok tpon Saúl, otok tzaj tma'n Kman te Samuel: 

16Ax or jlu nchi'j tzul nsama'ne jun xinak tuc'ila, tzajni tuj cytx'otx' tiyjil 
Benjamín, ex atzun jlu c'oquel tk'o'na toclen te cawil cyibaj aj Israel akeju etzan 
wu'ne. Atzun jlu oc clolte cye tjak' cycawbil aj Filistey, porque ma tzaj tz'e'y 
nc'u'je cyi'j ke xjal etzan wu'ne. Aju tk'ajk'ajel cywi' tu'n ta'w c'ixc'oj ma japun 
wuc'ile, chi Dios te Samuel. 

17Tejtzun tilwaj Saúl tu'n Samuel tzaj tma'n Kman te: Atzunju xinak lu aju xi 
nma'ne teya. Atzun jlu c'oquel te cawil cyxol ke xjal etzan wu'ne. 

18Tej cyocx ttxa'n tnam, xi lak'e' Saúl tuc'il Samuel, ex xi tma'n te: —Binchama 
xtalbil, yec'untza weye jatum ta' tja ju xjal ba'n nabin tu'n Dios, chi Saúl. 

19—Akine ju xjal ba'n nabin tu'n Dios. Nejcuya nwitze tu'n kjax tuj lugar te c'ulbil 
ex jacu wa'na wuc'ile ja'lo ma chixin. Ex nchi'j te prim cxel ntzak'we'ne tcyakilju 
taja tu'n ttzaj t-xjelina weye, ex cxel nk'o'ne ambil teya tu'n tcub be tu'na. 

20Akeju ttxu tburra, ma bant-xi ox k'ij cyxilen naj, mi'n bisuna cyi'j, porque ma 
che cnet. Ax icx tcyakilju mas tbanil at cye aj Israel c'oquel te teya, ex te cye keju 
ate' tuj tjaya, chi Samuel. 

21Xitzun ttzak'we'n Saúl: —Pero tiyjil Benjamín we kin, aju mas tal ch'in cyxol 
mastl c'loj cyiyjil aj Israel. Ex mya nok o'cx jlu, ax icx keju at t-xilen nmane cyuc'il, 

mas ch'in cyoclen cywitz mastl xjal cyxol tiyjil aj Benjamín. ¿Tiku'ntzun in tzaj 
tma'na tcyakil jlu weye? 

22Tzajtzun k'i'n Saúl tu'n Samuel tuc'ix tmajen, e je'xtzun ti'n ma tuja, ex xi tk'o'n 
ju lugar mas ba'n te cye twitzju cye mastl xjal otok che txquet tu'n, porque balo 
30 cybet ke xjal ate'tok. 

23Xitzun tma'n Samuel teju binchal chibj: —K'intza chibj aju xi nk'o'ne teya ex xi 
nma'ne teya tu'n tel tpa'na. 

24Tzajtzun ti'n naj ju binchal chibj junca tcux chibj ex xi tk'o'n te Saúl, ex xi tma'n 
Samuel te Saúl: —Aju chibj lu pa'maj te teya wu'ne. Chux chyo'na, porque tej ẍe 
tzaj ntxco'ne ke xjal, ma tz'el npa'ne jlu tu'n tajben te tchi'ya ja'lo, chi Samuel. O 
wa'n Saúl tuc'il Samuel tuj k'ij lu. 

25Tej cycu'tz tuj ju lugar te c'ulbil, e ul tuj tnam ex oc ten Samuel yolil tuc'il Saúl 
ma twi ja. 

26Tujtzun juntl k'ij atx kwitz e jaw we', ex tej ttzaj t-xe cya'j cu'tz txco'n Saúl twi 
ja tu'n Samuel, ex xi tma'n te: —We'ctza tu'n t-xi tlajo'ntl tbeya k'i'n. Jawtzun we' 
Saúl. Te tibajxi etz tuj cay tuc'ix Samuel, 

27ex tej ch'ixtok cycu'pun ttxa'n tnam, xi tma'n Samuel te Saúl: —K'manxa te 
tmajena tu'n t-xi' nej, ex atzun teya, ayon jurata nej, porque il ti'j tu'n t-xi nma'ne 
teya aju o tma Dios weye. 

1 Samuel 10 

Oc k'o'n toclen Saúl tu'n Samuel tu'n toc te rey cye aj Israel 

1Tzajtzun ti'n Samuel jun tal botey aseyt ex jax tko'n tuj twi Saúl, el ttz'uban 
Samuel twitz Saúl ex tma: —A Kman ma jaw sc'onte teya tu'n toca te cawil cyibaj 
aj Israel, akeju etzan tu'n. 

2Atzun ja'lo, oc tbaj kpa'n kib, che oquel noj cabe xinak twitza, nikayin ttxlaj 
tpantyón Raquel tuj lugar Selsa tbi, tuj cytx'otx' tiyjil Benjamín. Atzun ke che 
tzajel k'mante teya ka ma che cnet ke ttxu bur, akeju in jyona cyi'j, ex minti'tl in 
bisun tmana cyi'j, nok o'cx in bisun cyi'je, ex in tma'n: ¿Ti c'oquel ti'j ncy'ajale? 
Chi tmana. 

3Oc t-xi lak'e' ch'intla, oc tpona t-xe' jun tze' c'ol tuj lugar Tabor, c'oquel tc'ulban 
tiba cyuc'il ox xinak cyja' cyjax tuj Betel tu'n cyc'ulun te Dios. Jun k'i'n ox chip 
tu'n, juntl k'i'n ox pan tu'n, ex atzunju toxin k'i'n jun bols tz'u'm tu'n, nojni tu'n 
ta'l twitz uva. 

4Ctzajel k'olbe'na cyu'n, ex ctzajel cyk'o'n cabe pan teya. Bix tzaj tc'mo'na. 

5Te tibajxi jlu cpola tuj tnam Gabaa twi jun tal witz jatum in xi k'ot chojbil te Dios, 
jatum cycubsa'n txkan soldad te xk'ukil cyu'n aj Filistey. Octzun tocxa tuj tnam, 

c'oquel tc'ulban tiba cyuc'il jun c'loj t-sanjel Dios in che yolin ti'j yol in tzaj tma'n 
Dios cye, cyja' cycu'tz tuj lugar te c'ulbil, nejnike xjal cywitz tuc'il quitar ex tal 
tampor ex tuc'ix xux ex tuc'ix arpa nno'c cyu'n. 

6Cnojela tu'n T-xew Kman, ex c'oquel tena yolil ti'j ju yol ctzajel tma'n Dios teya 
ic tza'n cye t-sanjel Dios, ex bi'x cch'expetela. 

7Octzun tjapun tcyakilju techal lu, binchama nok alcye taja tu'n tbant porque ate 
Dios ctel tuc'ila. 

8Ex txi neja nwitze tuj Gilgal, jatum tu'n ntene junx tuc'ila mas yajxi, tu'ntzun 
cycub patit ke alumaj te chojbil te Dios, ex tu'n cyxi k'ot ke oyaj te mojbabl tibil. 
Bix ayona wuk k'ij ma chixin ocxi npone, maxitzun cxel nma'ne teya aju cbantel 
tu'na, chi Samuel. 

9Tej tbaj cyk'olben cyib Saúl tuc'il Samuel, o ch'expet naj tanmi Saúl tu'n Dios, ex 
tujx k'ij lu o japun tcyakil techal aju o tma Samuel te. 

10Te tibajxi jlu, tej cypon Saúl tuc'ix tmajen tuj Gabaa, e bje'tz txkan t-sanjel Dios 
canul ti'j. O nojtzun Saúl tu'n T-xew Dios, ex oc ten yolil ti'j ju yol in tzaj tma'n 
Dios te ic tza'nx cye t-sanjel Dios. 

11Cycyakil ke xjal ojtzki'maj Saúl cyu'n, tej cyque'yinte ajun Saúl in yolin ti'j ju 
yol in tzaj tma'n Dios te, junx cyuc'il t-sanjel Dios, cyma cyxolx: ¿Ti ma baj ti'j 
tcy'ajal Cis? ¿Maj tuc'ix Saúl toc te t-sanjel Dios? 

12Ax jun cyxol ke xjal k'mante juntl yol: ¿Alcyetzun nejenel cye jlu?, chi. Atzun 
tzaj jlet ju tal twitz yol lu: ¿Maj tuc'ix Saúl toc te t-sanjel Dios? 

13Tbajlenxitzun yolin Saúl ti'j ju yol in tzaj tma'n Dios te, aj ex pon tuj lugar te 
c'ulbil twi witz. 

14Atzunte terman tman Saúl oc ten kanil te ex teju tmajen: —¿Jatum ẍe'x aje? 
Atzunte Saúl xi ttzak'we'n: —Xko'x aje jyolte ke ttxu bur. Pero tu'nju minti' e 
cnet ku'ne, txuc o'xe tuc'il Samuel. 

15Atzunte terman tman Saúl xi ttzak'we'n: —¿Titzun o tma Samuel? Binchama 
xtalbil, k'mantza weye. 

16Atzunte Saúl xi ttzak'we'n te terman tman: —Clarxix tzaj tma'n keye ka otok 
che cnet ke ttxu bur. Pero minti' xi tma'n Saúl ka attok toquel te rey, aju otok 
yolin Samuel ti'j. 

17Te tibajxi e tzaj ttxco'n Samuel ke aj Israel tu'n cypon tuj lugar Mizpa, tu'ntzun 
cybinte aju attok ttzajel tma'n Kman cye, 

18ex atzun xi tma'n cye aj Israel: —Ate Kman aju Kdios aj Israel ko' chi cyja': 
Akine in etz k'inte cyeye tuj Ejipt, akeye aj Israel, ex e clete wu'ne tuj cyk'ab aj 
Ejipt ex tjak' cycawbil mastl nasyon e yajlante cyeye, chi Kman. 

19Atzun cyeye ma tz'el cyic'une Cydiose aju ma clonte cyeye tuj tcyakilju in tzaj 
cyi'je, ex tuj yajbil cyeye, ex ma tz'el cyic'une tu'nju in che kanine ti'j tu'n toc jun 
rey te cawil cyibaje. Ja'lotzun che lak'etze twitz Kman, teylex junjun c'loj cyiyjile, 
chi Samuel cye. 

20Xitzun tma'n Samuel tu'n cypon lak'e' cycyakil c'loj aj Israel, ex cyibaj tiyjil 
Benjamín cub tz'ak swert, ex atzun ke e jaw t-sc'o'n Kman cyxol mastl c'loj cyiyjil. 

21Xitzun tma'ntl Samuel tu'n cypon lak'e' ke tiyjil Benjamín, ex cyxoltzun 
cycyakil tiyjil Benjamín jaw sc'o'n tiyjil Matri, ex cyxol tiyjil Matri, jaw sc'o'n Saúl 
aju tcy'ajal Cis. E je'xtzun ke xjal jyolte Saúl ex minti' o cnet cyu'n, 

22cyja'tzun, e oc ten kanilte juntl maj te Kman tu'ntzun cybinte ka ax ta' Saúl. 
Atzunte Kman tzaj ttzak'we'n: Lu Saúl at tewan tib cyxol ke iktz. 

23E je'xtzun kelan k'ilte te cyxol iktz. Tejtzun tpon Saúl cyxol xjal, o cyil mi jun aj 
Israel in pon twa'l ic tza'n te, nok o'cx in japun cywa'l twi t-semil. 

24Atzunte Samuel xi tkanin cye cycyakil xjal: —¿Mape cyile aju xjal ma jaw t-
sc'o'n Kman tu'n toc te rey? Mi jun aj Israel jacu pon ic tza'n te. Atzun cye aj Israel 
e jaw sch'in cyja': —Ba'nwt tz'el tk'ij rey. 

25Xi tchic'ba'n Samuel cywitz cycyakil xjal aju ley te cawbil, cub ttz'iban tuj jun 
libro, ex ocx tk'o'n tuj ja xbalun te Kman. Tbajlenxitzun jlu, xi tma'n Samuel cye 
cycyakil xjal tu'n cyaj cyja. 

26Ax icx te Saúl aj meltz'aj tja max tuj Gabaa, ex o yolin Dios tuj cyanmi txkan 
xinak cyuw cyc'u'j tuj k'oj tu'n cyxi' te tuc'il. 

27Atzun ke xjal mya ba'n cymod cyma cyja': ¿Maj atzun jlu oc clolte ke? Ex el 
cyic'un ex minti' oyaj xi cyk'o'n te; atzunte Saúl, minti' o k'ajt. 

1 Samuel 11 

Cub cyi'j aj Amón tu'n Saúl 

1Pon Nahas aju rey te Amón cyuc'ix ke t-soldad tuj tnam Jabes tuj tx'otx' Galaad, 
tu'n cyoc tzokpaj ti'j tnam. Atzun cye xjal najl tuj tnam Jabes xi cyma'n te: —E 
tbant ti'j jun kyol tuc'ila, ex jacu ko ajbene teya. 

2Atzunte Nahas aju aj Amón tzaj ttzak'we'n cye: —Jacu bant ti'j jun nyole 
cyuc'ile, pero o'cx ka jacu cub tuj cywitze tu'n tjatz wi'ne jun tbak' twitz tuj 
tbank'ab teyle junjun cyeye, tu'ntzun ttzaj cych'ixwi cycyakil aj Israel. 

3Atzun cye cytijil xjal tuj tnam Jabes xi cytzak'we'n: —K'ontza wuk k'ij ambil 
keye tu'n t-xi ksama'ne ke xjal k'ol tkanil tuj tcyakil tx'otx' cye aj Israel; katzun 
mi a'l jun jacu colin ki'je, jacutzun txi kk'on kibe tuj tcwenta. 

4E pontzun ke xjal k'malte tkanil tuj tnam Gabaa jatum najltok Saúl, ex xi cyma'n 
tkanil lu cye xjal. Cycyakiltzun ke xjal e oc ten ok'el cyuwxix wen tej cybinte jlu. 

5Ex lutok te Saúl cyja' ttzaj, otok tz'ajtz tuj cojbil cyuc'ix ke wacẍ k'i'n tu'n, ex xi 
tkanin cye: —¿Ti ma baj cyi'j xjal? ¿Tiku'n in che ok'? Atzun cye xjal xi cyma'n te 
aju tkanil otok pon cyu'n ke xinak tzajni ke tuj tnam Jabes. 

6Tejtzun tbinte Saúl jlu, o noj tu'n tipumal T-xew Dios ex tzajxix nim tk'oj. 

7Tzajtzun ti'n Saúl cabe wacẍ, e cub tpaẍu'n ex xi tk'o'n cye junjun sanjel tu'n t-
xi cyi'n tuj tcyakil cytx'otx' aj Israel. E je'xtzun ke sanjel ex xi cyma'n cye xjal 
cyja': Ictzun cbajel paẍu'n cywacẍ ke xjal akeju cyc'i' che oc lpe' ti'j Saúl ex ti'j 
Samuel tuj k'oj. Tzajtzun jun xobajil ma'xix cyibaj xjal tu'n Kman; oc cychmon 
cyib tuc'il Saúl, mojl tak'pon cyu'n cycyakil. 

8Tej toc ten Saúl k'il cyajlal xjal tuj tnam Bezec, otok baj cychmon cyib ox syent 
mil xinak aj Israel, ex 30 mil aj Judá. 

9Ex xi tma'n cye ke xjal otok che pon k'ol tkanil: —Cymanxe cye xjal najl tuj Jabes: 
Nchi'j ko pone te chilcuk'ij ex oc che cletele ku'ne, chi Saúl, che chicuye. E ajtzun 
ke xjal ex xi cyma'n tkanil lu cye xjal najl tuj Jabes, atzun cye aj Jabes nimxix o 
che tzalaj tej cybinte ju tkanil lu, 

10ex xi cyma'n te Nahas: —Nchi'j txi kk'on kibe tuj tcwenta tu'ntzun 
tbinchanteya ki'je nok alcye ba'n tuj twitza. 

11Tujtzun juntl k'ij baj bant cyten ke t-soldad Saúl; tuj ox c'loj e je'l tu'n, ex 
na'nxtok tcub k'ij tej cyocx tzokpaj tuj tmijil cycampament aj k'oj; ex e cub byo'n 
aj Amón cyu'n, cucxtok toc k'oj tej tpon chilcuk'ij. Atzun junjun e cyaj ank'in baj 
cysputun cyib, cyja'tzun mi jun cye aj Amón cyaj ten tuc'in tib tuc'il juntl. 

12Xitzun cyma'n xjal te Samuel: —¿Alcye keju e k'mante ka mlay tz'oc Saúl te 
krey? Cyk'ontze ke xjal lu tu'ntzun cycub kbyo'ne. 

13Atzunte Saúl xi tma'n cye: —Tuj k'ij ja'lo mi jun ba'n tu'n tcyim, porque ate 
Kman ma clonte cye aj Israel. 

14Ex xi tma'n Samuel cye cycyakil xjal: —Ko'ke tuj Gilgal tu'ntzun tke' tcawin rey 
ma chixin. 

15Cyja'tzun tten, cycyakil xjal e je'x tuj Gilgal ex oc cyk'o'n Saúl te rey ma chixin 
twitz Kman. Ex axtzun xi cyk'o'n ke oyaj te mojbabl tibil te Kman; ex nimxix o 
tzalaj Saúl wen cyuc'ix cycyakil xjal aj Israel. 

1 Samuel 12 

Xi tk'o'n Samuel aju cawbil tuj tcwent Saúl 

1Xitzun tma'n Samuel cye cycyakil xjal aj Israel: —Ma cyile ma bant wu'ne 
tcyakilju tzaj cykanine weye, ex ma tz'oc nk'o'ne jun rey tu'n tcawin cyibaje. 

2Ex lutzun aju rey lu, aju cbel nej cywitze. Bay weye ma chin tijine ex ma sakix 
nwi'ye, ex ate' ke ncy'ajale cyxole. Akine in cub nej cywitze ojtxi atxix tuj 
ncu'xumale ax icx ja'lo, 

3ex lu kine atine cywitze: Katzun ma tz'el wi'ne twacẍ jun xjal ex ka tchej, ex ka 
at jun cyeye ma baj nyajla'ne, ex ka at jun ma nbinchaye mya ba'n ti'j, ex ka at 
jun ma tz'el nkanine tpwak nok tu'n mi'n tcub t-sentens tu'n tlaj mya ba'n otok 
tbincha, ba'n tu'n ttzaj cyma'ne jlu twitz Kman ex twitz ju rey ma jaw t-sc'o'n, ex 
jacu tz'aj nchjo'ne tcyakil, chi Samuel. 

4Atzun cye xjal xi cyma'n: —Mi jun maj ma ko baj tyajla'na, ex minti' jun mya 
ba'n ma tbinchaya ki'je, ex minti' ma tzaj tc'mo'na tpwak jun xjal tu'n tcub 
tewana til. 

5Atzunte Samuel xi tma'n cye: —Lu Kman te testiw cyi'je tuc'ix aju rey ma jaw t-
sc'o'n, tu'nju minti' ma cnet jun wile cyu'ne, chi Samuel. —Ax toc jlu, che chi. 

6Ex xi tma'ntl Samuel cye tnam xjal: —Ate Kman xi k'onte toclen Moisés ex Aarón 
tu'n cyetz ke cyxe'chele tuj Ejipt. 

7Cyja'tzun cybincham cytene, porque twitz Kman chin yolile cyuc'ile ti'j tcyakilju 
ba'n ma tbincha cyeye ex cye ke cyxe'chele. 

8Tej tpon Jacob cyuc'ix ke tiyjil tuj Ejipt, e octzun ten ke cyxe'chele cubsal twitz 
Kman; atzunte Kman xi t-sama'n Moisés tuc'ix Aarón, ex atzun ke e je'tz k'inte 
cye cyxe'chele tuj Ejipt, ex atzun e ul najal tuj lugar lu. 

9Atzun cye el cypa'n cyib ti'j Kman aju Cydios, ex ate Kman xi k'onte cye tuj tk'ab 
Sísara aju nejenel cye t-soldad Jabín aju rey tuj Hazor, ex tuj cyk'ab aj Filistey, ex 
tuj tk'ab rey cye aj Moab, atzun ke jlu e oc ten k'ojlel cyi'j ke cyxe'chele. 

10E cubsantzun twitz Kman ex cyma cyja': Ma ko binchane il twitza Kman, tu'nju 
ma cyaj kcolina ex ma ko oc tene c'ulul cywitz tilbilal Baal ex cywitz tilbilal 
Astarot. Ko tclomtzuna ja'lo tuj cyk'ab ke aj k'oj ki'je, ex ko ajbeltzune o'cx teya, 
che chi. 

11Cyja'tzun, ate Kman xi samante Gedeón, tuc'ix Barac, tuc'ix Jefté, ex wuc'ixe 
akine Samuel, tu'ntzun cyclete tuj cyk'ab ke aj k'oj cyi'je, ex cyja'tzun ẍe ank'ine 
tuj txubtxaj. 

12Atzun cyeye, tej cylonteye cyja'tok toc tzokpaj Nahas cyi'je, aju rey cye aj 
Amón, tzaj cykanine jun rey weye tu'n tcawin cyibaje, masque aju cyeye cyrey 
ate Kman aju Cydiose. 

13Ex lutzun rey lu, aju ma jaw cysc'o'ne. Ate Kman ma tzaj k'onte rey aju xi 
cykanine. 

14Atzun ja'lo, ka ma txi cynimane Kman ex ka ma che c'ulune te, ex ka ma txi 
cynimane tyol ex ka mi'n ma che ic'e cyibaj ke tmandamyent, tza'nx akeye ax icx 
aju rey in cawin cyibaje, ex ka ma che ank'ine ic tza'nx tajbil Kman aju Cydiose, 
octzun che ank'ile ba'n. 

15Pero ka minti' ma txi cynimane, ex ka minti' ma che japun ke tmandamyent 
cyu'ne, cbel tk'o'n Kman cycastiwoye, ic tza'n o tbincha cyi'j cyxe'chele. 

16Cyja'tzun ax che tencje, ex c'oquel cyque'yine ke techal ma'xix che bantel tu'n 
Kman cywitze. 

17Aju tk'ijlalil ja'lo, atzun tu'n tjaw chmet triw ex minti' jbal, ¿jec ax? Pero akine 
chin xel kaninte te Kman tu'n ttzaj tk'o'n jbal tuc'ix k'ancyok, tu'ntzun toc 
cyque'yine ex tu'n tel cynic'e ti'j ka mya ba'n aju ma cybinchaye twitz Kman, 
tu'nju ma txi cykanine tu'n toc jun cyreye, chi Samuel. 

18Octzun ten Samuel kanilte te Kman, jurattzun tzaj jbal ex k'ancyok; atzun cye 
cycyakil xjal tzaj nim cyxobil twitz Kman ex twitz Samuel. 

19Cyja'tzun xi cyma'n cycyakil xjal te Samuel: —Cubsana ki'je twitz Kman Dios 
tu'ntzun mi'n kcyime ako'ye tmajena, porque mas ma ch'iytl kile tu'nju ma txi 
kkanine jun rey. 

20Atzunte Samuel xi ttzak'we'n: —Mi'n che xobe. Ax toc o cybinchaye mya ba'n; 
atzun ja'lo mi'n tz'el cypa'n cyibe ti'j Kman, nok o'cx che c'ulune te tu'n tcyakil 
cyanmiye. 

21Mi'n che'x lpe'ye cyi'j keju mya ax toc Dios ke, porque mlay che onin ex mlay 
che colin cyi'je, porque mya ax toc Dios ke. 

22Atzunte Kman, mlay che cyaj coline tu'n nok tu'nju ma' toclen tbi; porque tajbil 
tu'n cyoque te jun tnam tecuxix. 

23Ic tza'n weye, ka ma txi ncoline tu'n nna'ne Dios cyi'je, jun il jlu twitz Kman, 
pero cuchiwt tu'n mi'n ttzaj tk'o'n Kman ambil weye tu'n t-xi ncoline tu'n nna'ne 
Dios cyi'je. Ex che xel nxnak'tza'ne tza'n tten tu'n cybete tuj tumelxix ex tuj 
tjikumal ti'j. 

24Cyja'tzun, cynimanxe Kman ex che c'ulune twitz axix toc ex tu'n tcyakil 
cyanmiye, ex cyna'ntze aju nimxix ma tbincha Kman cyeye. 

25Pero ka cucx ma cybinchaye mya ba'n, che najele tuc'ix ju cyreye, chi Samuel, 
baj tma'n. 

1 Samuel 13 

Oc k'oj cyi'j aj Filistey 

1Otok tz'oc tc'u'j Saúl tej ttzyet tcawin cyibaj aj Israel, ex tej tjapun cab abk'i 
ttzyetlen tcawin, 

2e jaw t-sc'o'n ox mil soldad cyxol aj Israel. Cabe mil cyaj ten tuc'il tuj tnam 
Micmas ex tuj tiwitz tx'otx' ti'jele tnam Betel, ex atzun juntl mil cyaj ten tuc'il 
Jonatán tuj tnam Gabaa tuj cytx'otx' aj Benjamín. Atzun cye txkantl xjal xi tma'n 
Saúl cye tu'n cyaj cyja. 

3Oc tzokpaj Jonatán k'ojlel cyi'j ke soldad akeju cycubsa'n te xk'ukil cyu'n aj 
Filistey tuj tnam Gabaa, ex o cybi aj Filistey jlu. Xitzun tma'n Saúl tu'n toc 
k'ajtza'n chun tuj tcyakil tx'otx' Israel, tu'ntzun cybinte aj Hebrey. 

4Cycyakil aj Israel o cybi ka otok tz'oc tzokpaj Saúl cyi'j aj Filistey, ex noktzun 
tu'n tlaj jlu e el ic'un aj Israel cyu'n aj Filistey; cyja'tzun tten oc tchmo'n Saúl ke 
t-soldad tuj lugar Gilgal. 

5Ax icx baj cychmon cyib aj Filistey tu'n cyk'ojin cyi'j aj Israel. Attok ox mil 
cycarwaj in che ajben tuj k'oj, ex kak mil soldad cyjax cyibaj chej, ex txkantl 
soldad in che bet tu'n cykan, nim cyajlal wen ic tza'n ttxa tz'a'n ttzi mar. Cubtzun 
be cyu'n tu'n cyxi' tuj tnam Micmas, ex e cub ten ti'jxi tnam Bet-avén tuj tjawitz 
k'ij. 

6Tejtzun cyque'yinte aj Israel ka ate'tok tuj nim xobajil porque cyja'tok cyoc 
tzokpaj aj k'oj cyi'j, cyja'tzun e je'x ewal cyib tuj toy' pic, ex tuj jul ex cyxol ke pic, 
ex tuj tk'ab xak ex tuj tjulil a'. 

7Ex at txkantl e ic'x jlajxi nima Jordán tu'n cypon tuj cytx'otx' aj Gad ex tuj 
cytx'otx' aj Galaad; atzunte Saúl max cyaj ten tuj Gilgal, ex cycyakil ke t-soldad 
lepchke'c ti'j in che xob wen. 

8Cub tyo'n Saúl wuk k'ij ic tza'nx otok tma Samuel te; pero ate Samuel ntz'inix 
tpon tuj Gilgal, ex cyja'tzun cub be cyu'n junjun tu'n cyaj cyja. 

9Xitzun tma'n Saúl cye xjal: —Cyi'ntze ke alumaj tzalu wuc'ile tu'n cycub patit, 
ex tuc'ix oyaj te mojbabl tibil, chi Saúl. Ex ax Saúl cub patunte cye alumaj. 

10Tej matok in cub baj tpatun Saúl ke alumaj, pontzun Samuel. Etz Saúl canul ti'j 
Samuel ex oc ten k'olbel te, 

11pero xi tma'n Samuel te: —¿Tiku'n ma tbinchaya jlu? Atzunte Saúl tzaj 
ttzak'we'n: —Tej soc nque'yine nibantok cyaj ok xjal cyja, ax icx teya minti' sula 
tuj tajlal xjaw banimaj ti'j, ex ke aj Filistey otok baj cychmon cyib tuj tnam 
Micmas; 

12entons nchiye cyja': Mya yaj in che cu'tzcu aj Filistey tuj Gilgal tu'n cyk'ojin 
wi'je, ex atzun weye na'nx t-xi wokxenan wibe tuj tk'ab Kman; cyja'tzun ax kine 
ẍin oc ten patul cye alumaj, chi Saúl. 

13Xitzun tma'n Samuel te: —Aju ma bant tu'na misicyer ch'in tnabl, nokwit ma 
txi tnimana aju tma Kman teya, mawtlo cyuwsanjtz toclena te rey cyxol aj Israel 
te jumajx. 

14Atzun ja'lo mya cucx ctel toclena te rey. Ctzajel tjyo'n Kman juntl xjal aju in 
tzalaj ti'j ex c'oquel tk'o'n te nejenel cyxol ke xjal etzan tu'n, porque ma tzic'a 
tibaj orden tzaj tma'n Kman teya, chi Samuel. 

15Ic' Samuel tuj Gilgal ex xi ti'ntl tbe. Atzun ke mastl soldad e oc lpe' ti'j Saúl tu'n 
ttzyet k'oj cyu'n, e etz tuj Gilgal tu'n cypon tuj tnam Gabaa tuj cytx'otx' aj 
Benjamín. Atzun e baj tajla'n Saúl ke t-soldad, akeju lepchke'ctok ti'j, balo nok 
kak syent cybet. 

16Ate Saúl tuc'ix Jonatán aju tcy'ajal, ex cyuc'ix ke soldad lepchke'c ti'j, e cub ten 
tuj tnam Gabaa tuj cytx'otx' tiyjil Benjamín, ex atzun cye aj Filistey e cub ten tuj 
tnam Micmas. 

17At ox c'loj soldad cye aj Filistey e etz tuj cycampament tu'n cyxi' elk'al, jun c'loj 
cyja' e je'x tuj tnam Ofra tuj lugar toc tbi Sual, 

18atzun juntl c'loj cyja' e je'x tuj tnam Bet-Horón ex atzunju toxin c'loj cyja' e je'x 
ttxa'nile witz tibaj chk'ajlaj Zeboim, tlugaril tzkij tx'otx'. 

19Tuj tcyakil cytx'otx' aj Israel misicyer jun tx'inol c'uxbil at, porque atzun 
cyximbetz aj Filistey tu'n mi'n tten jun tx'inol c'uxbil cyxol aj Hebrey, tu'ntzun 
mi'n cybant spad ex lans cyu'n. 

20Cycyakil aj Israel in che'x cyuc'il aj Filistey tu'n tjuket ttzi cypunt, ex ttzi 
cych'oc ex ttzi cysi'wbil c'uxbil, ex ttzi cypic. 

21Cabe tal sak pwak nne'l k'i'n tu'n tjuket cytzi punt ex cytzi cych'oc, ex jun tal 
sak pwak nne'l k'i'n tu'n tjuket cytzi cysi'wbil c'uxbil ex tu'n cybaj ju'xit cywi' ke 
puy. 

22Tu'ntzun jlu, mi jun spad ex mi jun lans k'i'n cyu'n xjal lepchke'c ti'j Saúl ex 
Jonatán tej toc k'oj tuj k'ij lu. Nok o'cx te Saúl ex Jonatán k'i'n spad ex lans cyu'n. 

23Ex matok cyja' cyic' jun c'loj soldad cye aj Filistey tuj be nne'x t-xol witz ttxlaj 
tnam Micmas. 

1 Samuel 14 

Tej tcub cyi'j aj k'oj tu'n Jonatán 

1At jun k'ij xi tma'n Jonatán aju tcy'ajal Saúl teju onilte: —Ko', ko ic'x tuj tk'ab 
xak ex e koc tzokpaj cyi'j jun c'loj soldad ate' ma jlajxi. Pero minti' xi tma'n 
Jonatán jlu te tman. 

2Otok txi' Saúl tu'n tcub ten nikayin ttxlaj tnam Gabaa, tjak' jun wi' carnad ẍok' 
tuj lugar Migrón, cyuc'ix kak syent soldad lepchke'c ti'j. 

3Aju toc cwentil capiẍay in ajben te pal, atzun Ahías aju tcy'ajal Ahitob. Ate 
Ahitob terman Icabod aju tcy'ajal Finees, ex tal tchman Elí aju pal otok tz'ajben 
te Kman tuj tnam Silo. Ex minti'tok ba'n cyu'n xjal jatum otok txi' Jonatán. 

4In jyontok Jonatán tumel tza'n tten tu'n tpon max jatum cycubsa'n jun c'loj 
soldad cye aj Filistey. Aju be, atzun nne'x cyxol cabe nintz pic; jun pic Boses tbi, 
atzun juntl, Sene tbi. 

5Jun pic tcub tumlal tbank'ab k'ij te tnam Micmas ex juntl pic tcub tumlal tnayaj 
k'ij te tnam Gabaa. 

6Ex xi tma'n Jonatán teju onilte: —Ko', ko ic'x ma jlajxi max jatum cycubsa'n ke 
soldad mya nimal Dios ke. Mya yajcu jacu ko tzaj onin tu'n Kman, bay te Kman 
mya nibantok jacu ko camban tu'n, ka cyuc'il nim xjal ex ka cyuc'il nic'xi xjal, chi 
Jonatán. 

7—Binchama tcyakilju ma cub t-ximana ex lu kine te onil teya tuj tcyakilju oc 
tbincha'ya, chi ju onil te. 

8Xitzun tma'n Jonatán te: —Bintza, ko ic'ex ma jlajxi jatum ate' ke soldad, ex tuj 
k'ancha'l ko xe'l tu'ntzun kilwaj cyu'n. 

9Ex ka ma tzaj cyma'n ke tu'n kayon cyi'j tu'n cycu'bil max jatum ato', axtzun ko 
ayol cyi'j ex mi'n ko jax ma jatum ate'. 

10Katzun ma tzaj cyma'n ke tu'n kjax max jatum ate', octzun ko jawix, porque 
atzun jun techal jlu ka otok che tzaj tk'o'n Kman ke jlu tuj kk'ab tu'n tcub cyi'j 
ku'n, chi Jonatán. 

11Cyja'tzun xi cyyec'un cyib cycabil tu'ntzun cyilwaj cyu'n jun c'loj soldad aj 
Filistey. Ex tejtzun cyilwaj, cymatzun ke soldad aj Filistey: Cyque'yinxe, niban 
cyetz ke aj Hebrey cyuj ke toy' jul jatum otok txi cyewan cyib. 

12E tzajtzun sch'in ti'j Jonatán ex ti'j ju onil te, che chi cyja': —Cytzaje max tzalu 
kuc'ile, cxel kma'ne jun kyole cyeye. Xitzun tma'n Jonatán teju onil te: —Lpetza 
wi'je, porque che tzajel k'o'n ke jlu tu'n Kman tuj cyk'ab aj Israel tu'n tcub cyi'j. 

13Jaxtzun txacun Jonatán tuc'ix ju onilte lepcho'c ti'j. Akeju in che cubxi tu'n 
Jonatán, atzunju onilte in cub bantzinte cye. 

14Tuj tnejel maj k'oj lu, cub winkin soldad tu'n Jonatán tuc'ix onilte tuj cabe ech 
tx'otx'. 

15Cycyakil ke soldad ate'tok tuj campament ex cyuc'ix keju ate' tuj cojbil, tzaj 
nimxix cyxobil. Ax icx ke soldad ate'tok tuj destacament, cyuc'ix keju otok che'x 

elk'al, tzaj nim cyxobil. Ex tzaj lu'lun tx'otx', ex tu'ntzun jlu tzaj jun nintz xobajil 
ma'xix cyi'j. 

16Ke soldad cycubsa'n te xk'ukil tu'n Saúl tuj tnam Gabaa tuj cytx'otx' tiyjil 
Benjamín o cyil tej cyel sputj aj Filistey tu'n cyxi ok tuj tcyakil part. 

17Xitzun tma'n Saúl cye soldad ate' tuc'il: —E tjaw tajlal kxol tu'ntzun tel knic' 
ti'j alcyeke mi a'l at kxol. Tejtzun tjaw tajlal cyu'n, eltzun cynic' ti'j ka ate Jonatán 
mi a'ltok cyxol ex tuc'ix ju onilte. 

18Ex tuj k'ij lu, atzun ta'tok cax c'ubl tley Dios cyuc'il aj Israel. Xitzun tma'n Saúl 
te Ahías: —K'intza cax c'ubl tley Dios tu'ntzun kbinte alcye tu'n tbant ku'n. 

19Pero tej matok in yolin Saúl tuc'il pal, mas e jaw tilj ke soldad aj Filistey tuj 
cycampament, cyja'tzun xi tma'n Saúl te pal: —Ya mi'n tzaj ti'na cax c'ubl tley 
Dios. 

20Octzun tchmo'n Saúl cycyakil ke soldad ex e oc tzokpaj tu'n cyk'ojin cyi'j aj 
Filistey. Atzun cye aj Filistey bi'x otok baj tzpet cynabl ex in cub cybyontok cyib 
cyxolx. 

21Ke aj Hebrey*fn*, akeju otok bet-xi nim k'ij cytenlen cyxol aj Filistey ex otok 
che ul cyxol ke soldad aj Filistey, cyja' aj cyk'on cyib cyxol aj Israel, akeju 
lepchke'ctok ti'j Saúl ex ti'j Jonatán. 

22Tejtzun cybinte aj Israel, akeju otok txi cyewan cyib tuj tiwitz tx'otx' cye tiyjil 
Efraín, ka otok che el ok aj Filistey, e octzun lpe' cyi'j aj Filistey tu'n cyk'ojin cyi'j. 

23Aju k'oj max pon baj twi' tuj tnam Bet-avén; cyja'tzun tten e clet aj Israel tu'n 
Kman tuj k'ij lu. 

Xi tmayo'n Saúl tu'n mi'n cywa'n xjal 

24Ex tuj k'ij lu otok che sict ke aj Israel wen porque mi jun cye otok wa'n, tu'nju 
otok txi tmayo'n Saúl tu'n mi'n cywa'n xjal, ex otok tma cyja': Tzajxwit tcastiw 
xjal ka ma txi tnic'be'n ch'in wabj ka na'nxtok tex k'ij, ex ka na'nxtok tcub cyi'j aj 
k'oj wu'ne. 

25Ex e pon ke soldad tjak' txkan chc'ul jatum attok nim tja cab. 

26Tej cyocx xjal tjak' chc'ul, attok nim ta'l cab, pero mi jun cye xi nic'bente ch'in 
porque in che xob tu'nju yol otok txi tma'n Saúl. 

27Atzunte Jonatán tu'nju minti' otok tbi ju yol otok txi tma'n Saúl cye soldad, cu'x 
tk'o'n twi tcy'ako'ch tuj tja cab ex oc ten lo'l cab; tu'ntzun jlu oc tipun. 

28Xitzun tma'n jun soldad aj Israel te Jonatán: —Ma txi tma'n tmana jun yol cye 
xjal tu'n mi jun txi nic'bente jun ti'xti, ex ka at jun ma txi tnic'be'n, il ti'j tu'n ttzaj 
tcastiw, tu'ntzun jlu ya minti'tl cyipun xjal, chi soldad. 

29Xitzun ttzak'we'n Jonatán: —Ma tzaj ti'n nmane jun mya ba'n cyibaj cycyakil 
xjal lu. Que'yintza, ma nna'ye ma tz'oc wipune tu'nju t-xilen nlo'ne ch'in ta'l cab. 

30Ex maswitlo ma tz'oc cyipun xjal nokwit ma che wa'n ti'j wabj ma tz'el cyi'n 
cye aj k'oj. Ex maswitlo nim aj Filistey ma che cub cyu'n, chi Jonatán. 

31Tuj k'ij lu ake aj Filistey cub cyi'j cyu'n aj Israel; tzaj ke' cyk'ojin tuj tnam 
Micmas ex max pon baj twi' cyu'n tuj tnam Ajalón, pero ke soldad aj Israel ya 
otok che sict wen. 

32Te tibajxitzun jlu e je'x tu'n tbaj cychmo'n tcyakil ti'xti otok cyaj ten cyu'n aj 
k'oj, ex tzaj cyi'n ke ẍne'l, ke wacẍ, ke tal tor, ex jurat naj e cub cybyo'n tu'n t-xi 
cychyo'n tcyakil tuc'ix chic'. 

33Pero at junjun e je'x k'malte te Saúl: —Lu ke xjal in che binchan il twitz Kman, 
porque in che chyo'n chibj tuc'ix tchc'el. Xitzun tma'n Saúl cye: —Ma che ic'e 
tibaj tley Kman. Ja'lo cytolintze jun abj matij tzalu wuc'ile. 

34Ex cyxi'ye cyuc'il ke xjal, ex cymanxe cye tu'n ttzaj ti'n teyle junjun jun twacẍ 
ex ka jun tal t-ẍne'l tu'ntzun tcub cybyo'ne, ex mi'n txi cychyo'ne chibj tuc'ix 
chic', tu'ntzun mi'n cybinchane il twitz Kman. Te konic'an lu teyle junjun xi ti'n 
jun twacẍ ex cub cybyo'n jatum otok pon cyi'n. 

35Atzunte Saúl jaw tbincha'n jun altar te patbil chojbil te Kman, ex atzun tnejel 
altar jlu jaw tbincha'n Saúl te Kman. 

36Te tibajxi jlu o tma Saúl: —Ko cu'x tuj konic'an ja'lo tu'n koc lpe' cyi'j aj Filistey, 
ex tu'n ttzaj ki'n tcyakilju at cye, ex oc tcub k'ij otok che cub baj kbyo'n cycyakil. 
Xitzun cytzak'we'n cycyakil xjal: —Binchama alcye ba'n tuj twitza. Atzunte pal 
xi ttzaka'we'n: —Na'nxtok tbinchet jlu, kkaninx te Dios. 

37Xitzun tkanin Saúl te Dios: —¿Ocpe chin oquel lpe'ye cyi'j aj Filistey tu'n tcub 
cyi'j wu'ne? ¿Che tzajelpe tk'o'na tuj cyk'ab aj Israel? Atzunte Kman minti' tzaj 
ttzak'we'n tuj k'ij lu. 

38Tu'ntzun jlu o tma Saúl cyja': —Che lak'etze tzalu cycyakile akeye nejenel cye 
soldad, ex cybi'n baje alcye ma binchan il ja'lo. 

39Cxel ntziyane jun yol axix toc twitz Kman aju Clol cye aj Israel, masque a 
ncy'ajale Jonatán ma binchan il, il ti'j cymel, chi Saúl. Pero mi jun soldad xi 
ttzak'wente te. 

40Cyja'tzun xi tma'n Saúl cye cycyakil aj Israel: —Cycub ten cyeye tzalu, atzun 
weye tuc'ix ncy'ajale Jonatán part ko bel tene. —Binchama alcye ba'n tuj twitza, 
che chi soldad, xi cytzak'we'n. 

41Xitzun tma'n Saúl: —Aya Nman aju Cydios aj Israel: ¿Tza'n tten na'nx ntzaj 
ttzak'we'na akine tmajena? Cuchiwt oc tjaw swert ja'lo tu'n tel knic'e ti'j alcye 

ma binchan il, ka a kine ex ka a ncy'ajale, ex ka ake xjal etzan tu'na, chi Saúl. Aju 
swert atzun cub tz'ak tibaj Jonatán ex Saúl, atzun cye aj Israel minti' cyil. 

42Xitzun tma'n Saúl: —Cyi'n jawe swert ti'j ncy'ajale Jonatán ex wi'je. Aju swert 
cub tz'ak tibaj Jonatán. 

43Cyja'tzun xi tma'n Saúl te Jonatán: —K'ma'n jatza alcye il ma tbinchaya. 
Jatztzun tma'n Jonatán: —Ax toc xi nlo'ne ch'in ta'l cab tu'n twi ncy'ako'che k'i'n 
tu'n nk'abe, pero lu kine lu, ba'n tu'n ncyime. 

44Xitzun tma'n Saúl te: —Awt Dios tzaj k'onte ncastiwoye cyuwxix ka mi'n ma 
cyima, aya Jonatán. 

45Atzun cye xjal xi cyma'n te Saúl: —Pero, ¿tza'n tten tu'n tcyim Jonatán, baka 
mya tu'n ma che camban aj Israel? Mi'n mlay cyim. Cxel kma'ne jun yol axix toc 
twitz Kman, mi jun cbajel ti'j, porque aju ma bant tu'n ja'lo ma tbincha tu'nju ma 
onin Dios ti'j, che chi. Cyja'tzun tten clet Jonatán cyu'n xjal tu'n mi'n tcyim. 

46Ex minti'tl xi lpe' Saúl k'ojlel cyi'j aj Filistey, ex tkanx e aj tuj cytanmi. 

47Cyja'tzun tten oc Saúl te cyrey aj Israel, ex tuj tcyakil part oc ten k'ojlel cyi'j aj 
k'oj. O k'ojin cyi'j aj Moab, cyi'j aj Amón, cyi'j aj Edom, cyi'j ke rey tuj tnam Soba 
ex cyi'j aj Filistey. Ex nok jatum oc t-xi' in cub cyi'j aj k'oj tu'n. 

48Oc ten k'ojlel cyuwxix cyi'j aj Amalec, akeju in che ul aj elk'al, ex cub cyi'j tu'n. 
Cyja'tzun tten e clet aj Israel tu'n tuj cyk'ab aj Amalec. 

49Ke tcy'ajal Saúl, atzun ke jlu: Jonatán, Isúi ex Malquisúa; ex at cabe tme'jel: 
Merab tbi aju tzicbaj ex atzunte tz'inbaj Mical tbi. 

50Ahinoam tbi t-xu'jil Saúl, aju tme'jel Ahimaas. Aju nejenel cye t-soldad Saúl, 
Abner tbi, aju tcy'ajal Ner aju tcyan Saúl. 

51Ate Cis tman Saúl, ex atzunte Ner tman Abner, tcy'ajal Abiel ke jlu. 

52Cyuwxix e k'ojin aj Israel cyi'j aj Filistey tuj tcyakil tank'ibl Saúl, cyja'tzun e tzaj 
ti'n cycyakil ke xinak at cyipun ex minti' in che xob tu'n cyoc te t-soldad. 

1 Samuel 15 

El ic'un Saúl tu'n Kman 

1At jun k'ij xi tma'n Samuel te Saúl: —Akine in tzaj sama'ne tu'n Kman tu'n tjaw 
nsc'o'na, tu'n toca te rey cye aj Israel akeju etzan tu'n. Cyja'tzun bintza aju in 
tma'n Kman teya: 

2Chitzun Kman aju Tajaw Tcyakil: Cbel cycastiw aj Amalec wu'ne tu'n tlaj ju mya 
ba'n cybincha cyi'j aj Israel, tu'nju e cub ten tuj cybe tu'n cyoc ten k'ojlel cyi'j tej 
cyetz tuj Ejipt. 

3Cyja'tzun txi'ya ex toc tzokpaja cyi'j; xitun baja tcyakilju at cye ex mi'n tzaj 
k'ak'an tc'u'ja cyi'j. Byoncuya ke xinak, ke xu'j, ke c'wa'l ex ke ne' cucx cych'u'n, 
ax icx ke wacẍ, ke ẍne'l, ke chej camey ex ke bur, chi Kman. 

4Xitzun tma'n Saúl tu'n cyxi txocbaj ke xinak, ex jaw ti'n cyajlal tuj lugar Telaim. 
Attok cabe syent mil xinak in che bet tu'n cykan ex laj mil xinak aj Judá. 

5Te tibajxi jlu xi' Saúl tuj ju nintz tnam cye aj Amalec, ex e cub tk'o'n ke t-soldad 
tuj jun tk'ab xak, 

6ex xi tma'n cye aj Quenit: —Cypa'n el cyibe, cyexe cyxol aj Amalec tu'ntzun mi'n 
cynaje wu'ne junx cyuc'il, porque o cybinchaye ba'n cyi'j aj Israel tej lajo'ntok 
cybe cyetzlen tuj Ejipt. Eltzun cypa'n cyib aj Quenit cyi'j aj Amalec. 

7Octzun tzokpaj Saúl k'ojlel cyi'j aj Amalec ex cub cyi'j tu'n, tzajx ke' k'oj cyu'n 
tuj lugar Hávila, ex max pon baj twi' tuj lugar Shur aju tmojon tib tuc'il Ejipt. 

8Tzyettzun rey Agag tu'n Saúl ex e cub tbyo'n cycyakil ke t-soldad. 

9Atzunte Agag minti' cub byo'n tu'n Saúl ex cyu'n ke t-soldad; ax icx minti' e cub 
cybyo'n ke tbanil ẍne'l, mi ke tbanil wacẍ, mi ke tal wacẍ mas ulni cynabl, mi ke 
tal ẍne'l, ex minti' e baj naj ke ti'xti wi'yilxix cyu'n, o'cx baj naj cyu'n tcyakilju 
mya'xix tbanil ex mya wi'yil. 

10Tzajtzun yolin Kman tuc'il Samuel ex tma cyja': 

11—Miwt oc nk'o'ne Saúl te rey, porque ma tz'el tpa'n tib wi'je ex minti' ma japun 
tu'n aju yol xi nma'ne te, chi Dios. Tu'ntzun jlu tzaj nim tbis Samuel ex enter 
konic'an o cubsan twitz Kman. 

12Tejtzun kskix tuj juntl k'ij, jaw we' Samuel primxix wen tu'n t-xi' tuc'il Saúl, 
pero tzaj k'ma'n te ka otok txi' Saúl tuj lugar Carmel ex atzun ma chixin otok jaw 
twaban jun abj matij te nablte, ex tbajlenxi jlu txuc otok txi' tuj Gilgal. 

13Xi'tzun Samuel jatum ta' Saúl ex xi tma'n Saúl te: —Awt Kman cy'iwlan teya. 
Ma japun tyol Kman wu'ne. 

14Atzunte Samuel xi tkanin te: —¿Ti t-xilen tk'ajk'ajel cywi ẍne'l ex cywi wacẍ in 
nbi'ne? 

15Atzunte Saúl xi tma'n: —Max ma che tzaj ke tuj cytx'otx' aj Amalec, porque ma 
che cyaj cyclo'n xjal ke tbanil ẍne'l cyuc'ix ke tbanil wacẍ, tu'n t-xi k'ot te chojbil 
te Kman Dios, atzun ke mastl bi'x ma che cub kbyo'ne, chi Saúl. 

16—Mi'n k'ajta, porque cxel nma'ne teya aju saj tma'n Kman weye konic'an may', 
chi Samuel. —Yolina, chi Saúl, xi ttzak'we'n. 

17Xitzun tma'n Samuel te: —Masque nej nok ch'in toclena tuj twitza, pero ma 
tz'oc k'o'na te nejenel cye cyiyjil aj Israel, ex ma tz'oc k'o'na te cyrey tu'n Kman. 

18Ex at jun orden cyuwxix o txi tk'o'n Kman teya, tu'n cynaj ke aj Amalec tu'na 
tu'nju aj ilxix ke, ex tu'n toc tzokpaja cyi'j max oc cycub baj. 

19¿Tiku'ntzun minti' ma txi tnimana aju orden tzaj tma'n Dios teya, ex tza'n tten 
ma tz'oc tzokpaja tu'n ttzaj ti'na aju ma tz'el cyi'ne cye aj k'oj, ex ma tbinchaya 
mya ba'n twitz Kman? 

20Atzunte Saúl xi ttzak'we'n: —Ma txi nnimane aju orden tu'n Kman, ex ma japun 
wu'ne aju tzaj tma'n weye tu'n nbinchanteye: Ma tzyet Agag wu'ne aju rey cye aj 
Amalec, ex ma tzaj wi'ne, ex ma che baj naj aj Amalec wu'ne. 

21Pero ake soldad ẍe tzaj k'inte ke ẍne'l ex ke wacẍ akeju iltok ti'j tu'n cynaj, ex 
akeju mas tbanil ma jaw cysc'o'n tu'n cycub byet tuj Gilgal, ex tu'n cyxi k'ot te 
jun oyaj te Kman Dios, chi Saúl. 

22Xitzun tma'n Samuel cyja': —Mas ba'n nne'l tuj twitz Kman tu'n t-xi kniman 
tyol twitzju tu'n t-xi kk'o'n ke chojbil te, ex ke oyaj patun in che cub; mas ba'n 
tu'n t-xi kniman tyol ex tu'n t-xi kk'o'n kwi' ti'j ju in tma'n, twitzju tu'n cyxi kk'o'n 
ke chojbil te ex cysebyil ẍne'l. 

23Ax il in tbincha'n jun xjal ka minti' in xi tniman tyol Kman ic tza'n ju mya ba'n 
in tbincha'n jun xjal ba'n k'ijin; ex aju xjal chcyinwi' junx ta' ic tza'n jun xjal in 
c'ulun cywitz ke tilbilal. Ic tza'n teya minti' ma txi tnimana tyol Kman, ax icxtzun 
te ma tz'el ic'una tu'n, tu'n mi'n ttentla te rey, chi Samuel. Xitzun tma'n Saúl te 
Samuel cyja': 

24—Ax toc ma chin binchane il, minti' ma che japun ke tmandamyent Kman 
wu'ne ex ke yol e tzaj tma'na weye, porque tzaj nxobile cywitz ke xjal ex xi 
nnimane aju o cyma. 

25Pero in chin cubsane twitza tu'n tcub tnajsa'na wile ex ko' wuc'ile tu'n nc'ulune 
te Kman. 

26Atzunte Samuel xi ttzak'we'n te Saúl: —Mlay chinxe tuc'ila, porque ma tz'el 
tic'una aju yol tzaj tma'n Kman teya, ex ja'lo icx teya ma tz'el ic'una tu'n Kman, 
tu'n mi'n ttentla te rey cye aj Israel. 

27Tej cyja'tok taj meltz'aj Samuel tu'n tcub be tu'n, tzyet ttxa'n t-ẍjo'w tu'n Saúl, 
ex bi'x xi sbit'j ju ẍjo'w. 

28Xitzun tma'n Samuel te Saúl: —Icxtzun ma tenba tcawbila cyxol aj Israel ja'lo, 
ma tz'el sbit'un tu'n Kman. Ma tz'el ti'n teya tu'n t-xi tk'o'n te juntl t-xjalila mas 
ba'n tmod ic tza'n teya. 

29Porque ate Dios, aju toc te cyajwalil aj Israel, miban nic'an yol ex misicyer in 
baj tch'expu'n t-ximbetz, porque mya ic tten ic tza'n jun xjal jacu baj tch'expu'n 
t-ximbetz. 

30Atzunte Saúl xi tma'n juntl maj: —Ma chin binchane il, pero chin cubsale twitza 
tu'n cucx tnimana weye ic tza'n rey cywitz ke cytijil xjal aj Israel, ex cywitz 
cycyakil aj Israel. Cyja'tzun tzaja wuc'ile tu'n nc'ulune twitz Kman Dios. 

31Ajtzun meltz'aj Samuel tuc'il Saúl ex oc ten Saúl c'ulul te Kman. 

32Xitzun tma'n Samuel cye xjal: —Cyi'ntze Agag nwitze, aju cyrey aj Amalec. 
Pontzun k'i'n Agag twitz Samuel in tzalaj wen, ex ximan tu'n ka otok tzic'x ti'j 
tcamic xobajilxix. 

33Atzunte Samuel xi tma'n te: —Tu'n t-spadiya nimcu xu'j ma che cyaj tk'o'na 
minti' cyal, cyja'xtzun ctembil ttxu'ya cyxol mastl xu'j, minti'tl tal cyjel. Ex cub 
tpaẍu'n Samuel t-ximlal Agag tuj Gilgal twitz Kman. 

34Tbajlenxi jlu aj Samuel tuj tnam Ramá, ex atzunte Saúl aj meltz'aj tja ma tuj 
tnam Gabaa, aju ttanmi. 

35Ex minti'tl oc tque'yin Samuel twitz Saúl juntl maj tuj tcyakil tank'ibl, masque 
nim o bisun Samuel ti'j Saúl. Atzunte Kman tzaj tbis tu'nju otok tz'oc tk'o'n Saúl 
te rey cyxol aj Israel. 

1 Samuel 16 

Oc k'o'n toclen David te rey cyxol aj Israel 

1Xitzun tma'n Kman te Samuel: —¿Jtoj ban t-xi tcolina tu'n tbisuna ti'j Saúl? 
Weye minti'tl wajbile tu'n cucx tten Saúl te rey cyxol aj Israel. K'on cu'xa aseyt 
tuj jun cach, ex txi'ya max tja Isaí aju aj Belén, porque ma jaw nsc'one jun tcy'ajal 
tu'n toc te rey. 

2Atzunte Samuel xi ttzak'we'n: —¿Tza'n ctel wu'ne tu'n nxi'ye? Ka ma tbi Saúl 
jlu, chin cbel byo'ne tu'n. Atzunte Kman tzaj ttzak'we'n: —K'inxa jun tal vac ex 
cxel tma'na ka ctzajel tk'o'na te jun chojbil weye. 

3Te tibajxi jlu ctzajel ttxco'na Isaí ti'j chojbil lu, ex akine chin k'malte teya aju 
cbantel tu'na. Kon jaxa aseyt tuj twi' ju xjal tu'n toc te rey, aju cxel nma'ne teya. 

4Tbinchatzun Samuel ic tza'nx otok tzaj k'ma'n te tu'n Kman. Tejtzun tpon tuj 
Belén, e etz ke cytijil xjal te tnam c'molte te tuc'il nim cyxobil ex xi cykanin te: —
¿Tkanil tzalajbilpe k'i'n tu'na? 

5Xi ttzak'we'n Samuel: —Ma chin tzaje tu'n t-xi k'ot jun chojbil te Kman. 
Cyxjansan baj cyibe twitz Kman, ex cytzaje wuc'ile tu'n t-xi k'ot ju chojbil. 
Bajtzun xjansa'n Isaí cyuc'ix ke tcy'ajal tu'n Samuel, ex e je'x txco'n tu'n Samuel 
tu'n cyten tuc'il ti'j chojbil. 

6Tejtzun cypon ke, xi tque'yin Samuel ti'j Eliab aju nej tcy'ajal Isaí, ex cub t-
ximan: Ax toc ate xinak lu ma jaw t-sc'o'n Kman tu'n toc te rey. 

7Atzunte Kman xi tma'n te Samuel: Mi'n tz'oc tk'o'n tcwenta ti'j que'yin ex mi ti'j 
twa'l ma'xix porque ic'un jlu wu'ne. Weye mya a toc ncwente ti'j que'yin xjal, 
porque aju xjal o'cx nno'c tk'o'n tcwent ti'j tza'n que'yin jun xjal, atzun weye 
atzun toc ncwente ti'j tanmi xjal, chi Dios. 

8Tzajtzun ttxco'n Isaí juntl tcy'ajal Abinadab tbi, ex pon ti'n tuc'il Samuel; 
atzunte Samuel tma: —Ax icx mya ate jlu ma jaw t-sc'o'n Kman. 

9Pon ti'ntl Isaí juntl tcy'ajal, Sama tbi; ax icx tma Samuel: —Ax mya te jlu ma jaw 
t-sc'o'n Kman. 

10E pon ti'n Isaí ke wuk tcy'ajal tuc'il Samuel, atzunte Samuel xi tma'n: Mi jun 
cyxol jlu ma jaw t-sc'o'n Kman. 

11Xitzun tkanin Samuel te Isaí: —¿Minti'pe txkantl tcy'ajala at? Atzunte Isaí xi 
ttzak'we'n: —O'cx juntl mas ch'in, aju in pastorin cyi'j ẍne'l. Atzunte Samuel xi 
tma'n te Isaí: —Ba'n tu'n t-xi txocbaj, porque mlay ko oc ke' ti'j mes ka na'nxtok 
tul tzalu. 

12Xitzun tma'n Isaí tu'n t-xi txocbaj. Aju cu'xun lu cyak xjal te, tbanilxix que'yin 
tbak' twitz ex tbanilxix que'yin t-ximlal. Tzajtzun tma'n Kman te Samuel: —
Atzun jlu. Chux we'ctza, ko'n jaxa aseyt tuj twi' ex k'onca toclen te rey. 

13Tzajtzun ti'n Samuel aseyt tcu'x tuj cach, ex cywitz ke ttzic jax tko'n aseyt tuj 
twi David, ex oc tk'o'n toclen te rey. Tujxtzunju or lu ul T-xew Kman tuc'il David 
ex tzaj k'o'n tipumal tu'n. Te tibajxi jlu baj tk'olben tib Samuel cyuc'il, ex aj 
meltz'aj tu'n tpon tuj tnam Ramá. 

Ajben David tuj tja Saúl 

14Otok tz'el tpa'n tib T-xew Kman ti'j Saúl, ex in yajlanjtztok Saúl tu'n jun ju'ẍ 
otok tzaj t-sama'n Kman. 

15Cyja'tzun xi k'ma'n te Saúl cyu'n ke tmajen: —Ja'lo tat, ma tzaj t-sama'n Dios 
jun ju'ẍ tu'n tyajlanjtza tu'n. 

16Cyja'tzun k'mantza keye, akoye ajbel teya, tu'n t-xi joybaj jun xjal ba'n chimban 
ti'j arpa, ex oc toc tzokpaj ju'ẍ ti'ja, c'oquel ten chimbal ti'j arpa ex tu'n jlu 
cbantela, che chi majen. 

17Xitzun ttzak'we'n Saúl cye ke tmajen: —Ba'n tu'n cyxi'ye jyolte jun xjal mejor 
chimban ti'j arpa ex cyi'ntze tzalu. 

18At jun tmajen Saúl tma cyja': —O wile at jun tcy'ajal Isaí aju aj Belén, mejor 
chimban ti'j arpa, ax icx cyuw tc'u'j ex at tipun ex at tnabl tu'n tk'ojin, ex oc in 
yolin at tnabl tyol; tbanilxix que'yin ex a Kman in onin te. 

19Xitzun t-sama'n Saúl ke t-sanjel tuc'il Isaí tu'n t-xi cyma'n te cyja': Samantza 
tcy'ajala David wuc'ile, aju in pastorin cyi'j ẍne'l. 

20Tzajtzun t-sama'n Isaí David aju tcy'ajal tuc'il Saúl, ex tzaj t-sama'n jun bur 
ikan pan tu'n, ex jun tz'u'm nojni tu'n vin, tuc'ix jun tal tman chip te Saúl. 

21Cyja'tzun tten pon David tuc'il Saúl ex ax cyaj ten tu'n tajben te. O ten nimxix 
tc'ujlalil Saúl ti'j ex oc tk'o'n te onilte. 

22Xitzun t-sama'n Saúl jun tkanil te Isaí cyja': In chin cubsane twitza tu'n ax tu'n 
tcyaj ten David wuc'ile porque nim in chin tzalaje ti'j. 

23Cyja'tzun, oc toc tzokpaj ju'ẍ ti'j Saúl tu'n Dios, in tzaj ti'n naj David aju arpa ex 
nno'c ten chimbal ti'j. Nok tu'n jlu nno'ctl tipun Saúl ex ba'n in cyaj, atzunte ju'ẍ 
nne'l tpa'n tib ti'j. 

1 Samuel 17 

Cub Goliat tu'n David 

1Baj cychmon cyib cysoldad aj Filistey tu'n tbant cyten tuj k'oj, ex oc cychmon 
cyib tuj tnam Soco; aju tnam lu atzun ta' tuj tcwent Judá, ex atzun e cub ten tuj 
Efes-damim aju tcub t-xol tnam Soco ex Azeca. 

2Ax icx te Saúl ex ke aj Israel baj cychmon cyib ex atzun e cub ten tuj chk'ajlaj 
Ela, ex baj cytxolban cyib tu'n cyk'ojin cyi'j aj Filistey. 

3Ke aj Filistey atzun e cub ten twi' jun witz, atzun ke aj Israel e cub ten twi' juntl 
witz, ex cyaj ten jun chk'ajlaj cyxol. 

4Cyxol aj Filistey etz jun xinak Goliat tbi, aj Gat te, at nim tnabl tu'n tk'ojin ex ox 
var tuc' mey twa'l. 

5Tjax jun tpasbil k'an c'uxbil ttx'otx'il, ex toc jun tchicyet te jwe' arrob talil ax 
k'an c'uxbil ttx'otx'il, 

6ex ax k'an c'uxbil ttx'otx'il ju tocsa'n ti'j tkan te colbil, ex k'i'n jun tlans ch'in 
tkan c'alo'n ttzal ti'j; a jlu ax k'an c'uxbil ttx'otx'il. 

7Ex aju tkan juntl tlans k'i'n tuj tk'ab, ma' twa'l ex ma' tc'itz, ex ju c'uxbil toc twi' 
te olaj libr talil. Ex aju onilte nejni twitz. 

8Jawtzun we' Goliat ex xi tma'n cye soldad aj Israel: —¿Tiku'n ma baj cytxolban 
cyibe tu'n cyk'ojine? Weye aj Filistey kine, atzun cyeye tmajen Saúl keye. Cysc'on 
jawe jun xinak cyxole tu'n ttzaj k'ojlel wuc'ile. 

9Ka jacu k'ojin wuc'ile ex ka ma chin cube tu'n, atzun ko'ye ko oquel te cymajene; 
katzun ate ma cub wu'ne, atzun keye che oquel te kmajene. 

10Ax icx xi tma'n Goliat cyja': Chux keye aj Israel, cyk'ontze jun xinak tu'n tk'ojin 
wuc'ile ja'lo, chi Goliat. 

11Tej tbinte Saúl ex cycyakil aj Israel tyol aj Filistey, tzaj baj cyc'u'j ex tzaj nim t-
xobil cyi'j. 

12Tuj tk'ijlalil tej tten Saúl, attok jun xinak aj Belén otok tijin wen, Isaí tbi. Aju 
xinak lu attok wajxak tcy'ajal ex cyxol ke jlu at jun David tbi. 

13Akeju ox tcy'ajal Isaí mas tij otok che'x tuj k'oj tuc'il Saúl; aju nej c'wa'l, Eliab 
tbi, atzunju tcabin, Abinadab tbi ex atzunju toxin, Sama tbi. 

14Ate David ch'i'p. Ex keju ox ttzic otok che'x lpe' ti'j Saúl. 

15In xi ajtok David jatum cycubsa'n ke t-soldad Saúl, ex in aj meltz'aj tuj Belén 
tu'n t-xi' pastoril cyi'j ke t-ẍne'l tman. 

16Atzunju xjal aj Filistey cucxtok in yolin tcyakil prim ex tcyakil kale tu'n cytzaj 
aj Israel k'ojlel tuc'il, ex tuj enter 40 k'ij o yolin icju. 

17At jun k'ij xi tma'n Isaí te David aju tcy'ajal: —Txi'ya max tuj campament cye 
soldad, k'inxa jwe' almi triw tx'ilsa'maj tuc'ix laj pan ex k'onxa cye ttzica. 

18Ax icx k'inxa laj cyes, bix txi tk'o'na te nejenel cye jun mil soldad, ex bin baja 
tza'n ate' ke ttzica, ex k'intza tkanil wuc'ile tu'ntzun nbinteye ka ba'n ate', chi 
Isaí. 

19Atzunte Saúl ex ke ttzic David, cyuc'ix cycyakil xjal aj Israel, atzun ate'tok tuj 
chk'ajlaj Ela tbi tu'n cyk'ojin cyi'j aj Filistey. 

20Tuj juntl k'ij primxix wen jaw we' David ex e cyaj tokxenan ke ẍne'l tuj tcwent 
juntl, xi'tzun ex xi ti'n tcyakilju nic'bebl otok txi tk'o'n Isaí te. Tejtzun tpon tuj 
campament, matok in baj cytxolban cyib soldad tu'n cyxi' k'ojlel, ex in jawtok 
tk'ajk'ajel cywi' wen tu'n ttzyet k'oj cyu'n. 

21Bajtzun cytxolban cyib aj Israel ex aj Filistey tu'n cyk'ojin. Ke aj Israel e cub ten 
tuj jun pac', atzun cye aj Filistey e cub ten tuj juntl pac'. 

22Atzunte David cyaj tk'o'n ju nic'bebl k'i'n tu'n tuj tcwent ju cwentil cye macbil 
in che ajben tuj k'oj ex wabj, ex xi kelan jatum ate' ke soldad, ex ocx cyxol tu'n t-
xi tkanin tza'n ate' ke ttzic. 

23Matok in yolin David cyuc'il ke ttzic tej tetz ju xjal aj Filistey aju aj Gat, Goliat 
tbi, aju at nim tnabl tu'n tk'ojin; etz cyxol ke soldad ex cyuw xi' cyi'j aj Israel ic 
tza'nx otok tma nej. Ex o tbi David aju o tma Goliat. 

24Tej cylonte aj Israel aju xinak lu, tzaj nim cyxobil ex e je'l ok twitz, 

25ex cyma: ¿Mape cyile aju xinak ma tz'etz? Ma tzul tu'n koctz tic'le'n. Katzun at 
jun ma cub xjal lu tu'n, jacu txi tk'o'n rey nim tk'inumabl, ex jacu txi tk'o'n tme'jel 
tu'n toc te t-xu'jil, ex aju tman ex ke terman mlay che chojin ti'j chojenj ex mlay 
che ak'nan ti'j tak'un rey. 

26Xitzun tkanin David cye keju ate' ttxlaj: —¿Alcye jacu txi k'o'n teju xinak ka ma 
cub ju xjal aj Filistey tu'n, tu'ntzun mi'n cucx ttzaj cych'ixwi aj Israel tu'n? Porque 
¿ti toclen aj Filistey lu aju mya nimal Dios, tu'nju cucx cyoc tic'le'n ke soldad teju 
Dios itz'? 

27Atzun cye xjal xi cyma'n te axju yol otok cyma nej, alcye tu'n t-xi k'o'n teju xinak 
ka ma cub Goliat tu'n. 

28Atzunte Eliab aju ttzic David o tbi tej tyolin David cyuc'il ke xinak, tzajtzun tk'oj 
ti'j ex xi tma'n te: —¿Ti til saja tzalu? ¿Al uc'il ma che cyaj tk'o'na cab ox ẍne'l ate' 
tuj lugar minti' cynajbil xjal tuj? Ba'n wu'ne aju tnimbil tiba ex ju t-ximbetza mya 
ba'n; ma tzula tzalu nok tu'n tque'yina ti'j k'oj. 

29Atzunte David xi ttzak'we'n te: —¿Alcyetzun ma nbinchaye ja'lo? Malpe in chin 
yolin ch'ine. 

30Eltzun tpa'n naj tib ti'j ttzic, ex tej t-xi tkanin cye mastl xjal, ax yol tzaj cyma'n 
te ic tza'nx otok tzaj k'ma'n te nej. 

31At junjun o cybi tej tyolin David cyuc'il xjal, e je'xtzun k'malte te Saúl; atzunte 
Saúl xi tma'n tu'n t-xi txocbaj David. 

32Xitzun tma'n David te Saúl: —Mi jun ba'n ttzaj baj tc'u'j nok tu'n tlaj aj Filistey 
lu, porque akine jun ajbel teya Tat Rey, chin xe'le k'ojlel tuc'il. 

33Atzunte Saúl xi ttzak'we'n: —Mlay bant tu'n t-xi'ya k'ojlel tjunala tuc'il aj 
Filistey lu, porque teya ma tal cu'xuna, atzunte xjal lu atxix tuj tcu'xumal oc te 
soldad. 

34Atzunte David xi ttzak'we'n: —Aya Tat Rey, tej in chin pastorintoke cyi'j ke t-
ẍne'l nmane, ka at jun balun ex ka jun oso in pon tu'n t-xi ti'n jun ẍne'l, 

35in chinx lpe'ye ti'j ex nne'l nxc'ayine tuj ttzi', ex oc toc tzokpaj wi'je, in tzaj 
ntzyu'ne tjak' ttzi' ex nno'c npek'une max ocxi tcyim. 

36Ka jun balun ex ka jun oso, in cub nbyo'ne akine ajbel teya. Icxtzun ctela ju aj 
Filistey lu wu'ne, aju mya ocslal ti'j Dios, tu'nju ma che oc tic'le'n ke t-soldad ju 
Dios itz'. 

37Ate Kman o clonte weye tuj cytzi' ke balun ex ke oso, icxtzun chin cletele tu'n 
tuj tk'ab aj Filistey lu. Xitzun tma'n Saúl te: —Txi'ya ex awt Kman txi' tuc'ila. 

38Xitzun tk'o'n Saúl t-xbalun aju in ajben tu'n tuj k'oj, tu'n toc ti'j David, ex jax 
tk'o'n jun pasbil tuj twi' k'an c'uxbil ttx'otx'il, ex oc tk'o'n jun tchicyet c'uxbil te 
colbil te. 

39Octzun tyoban David aju t-spad Saúl tc'u'j ti'jxi t-xbalun ex oc ten betel, pero 
tu'nju mya nak'l tu'n cyajben tcyakil jlu tu'n, xi tma'n te Saúl: —Mlay bant nbete 
tu'n tcyakilju toc wi'je, porque mi nak'l kine. Eltzun ti'n David tcyakil jlu ti'j. 

40Tzajtzun ti'n tcy'ako'ch, cu'x tuj tk'ab xak ex jaw t-sc'o'n jwe' tal abj ktz'umin 
cyi'j, cu'x tk'o'n tuj tpa, ex xi' tuc'ix ju t-xobl tuj tk'ab ex pon lak'e' twitz aj Filistey. 

41Atzunte aj Filistey cheba tzaj lak'e' tu'n tul jatum ta' David ex nejni ju onilte 
twitz. 

42Tejtzun tilwaj David tu'n aj Filistey, ex tej tque'yinte ka jun tal cu'xun ex ju 
tilbilal cyakyin que'yin ex puro tbanil, cyja'tzun el tic'un tu'nju nok ch'in toclen 
ela tuj twitz, 

43ex xi tma'n te: —¿Baka tx'yan kine tuj twitza tu'nju ma tzaja tuc'il tze' tu'n toc 
tzokpaja wi'je? Ex oc ten xmayil ti'j David ex xi tkanin cye ke tdios tu'n tcyim 
David cyu'n. 

44Ax icx xi tma'ntl te David: —Ttzaja tzalu tu'n t-xi nk'o'ne t-ximlala te cychi c'utz 
in che lipan twitz cya'j, ex te cychi' ke txcup te tjak' c'ul. 

45Atzunte David xi ttzak'we'n: —Ma tzaja wi'je tuc'il spad ex lans, tuc'ix juntl wik 
lans ch'in tkan, atzun weye chin oquel tzokpaje ti'ja tuj tbi Dios aju Tajaw 
Tcyakil, aju Cydios ke soldad aj Israel akeju ma che oc tic'le'na tu'n cyk'ojin 
tuc'ila. 

46Ja'lo ate Dios ctzajel k'onte teya tuj nk'abe tu'n tcub ti'ja wu'ne, ex texju or lu 
cbel nbyo'ne ex c'elel ntx'e'mine twi'ya. Atzun cyximlal soldad aj Filistey, che 
cxel nk'o'ne te cychi c'utz in che lipan twitz cya'j ex te cychi txcup te tjak' c'ul. 
Cyja'tzun tten tuj tcyakil twitz tx'otx' c'elel cynic' xjal ti'j ka at jun Dios cyxol aj 
Israel, 

47ex cycyakil keju cychmon cyib tzalu, c'elel cynic' ti'j ka ate Dios mya tu'n spad 
ex mya tu'n lans in che clet xjal tu'n, porque ate Dios ck'ojl cyi'je, ex axte Dios 
ctzajel k'onte cyeye tuj kk'abe tu'n tcub cyi'je ku'ne. 

48Tzajtzun bet aj Filistey tu'n tul ti'j David; ax icx te David xi kelan naj tu'n toc 
tzokpaj k'ojlel ti'j aj Filistey. 

49Cu'xtzun tk'ab David tuj tal tpa ex jatz ti'n jun tal abj ex xi t-xo'n tu'n t-xobl ti'j 
aj Filistey. Atzun oc abj tibaj twitz aj Filistey, ex bi'x cyaj k'e't abj ex cub mutzk'aj 
aj Filistey twitz tx'otx'. 

50Cyja'tzun tten cub ti'j aj Filistey tu'n David nok tu'n jun xobl ex jun tal abj, ex 
bi'x cyim. Tu'nju minti'tok t-spad David k'i'n, 

51xi kelan ttxlaj aj Filistey ex jatz ti'n t-spad aj Filistey tuj tjayil; tu'nxju spad lu 
cub tbantzin ex el ttx'emin twi'. Tejtzun cyque'yinte aj Filistey otok cyim ju 
nejenel cye tuj k'oj, e je'l ok, 

52atzun ke soldad aj Israel ex ke aj Judá e jaw sch'in cyuw wen, ex e oc lpe' cyi'j 
aj Filistey tu'n tcub cyi'j cyu'n, max tejxi cypon ttxa'n tnam Gat ex ttzi tpwertil 

tnam Ecrón. Tuj tcyakil be in xi' tuj lugar Saaraim tu'n tpon tuj tnam Gat ex tuj 
tnam Ecrón, lu cyximlal soldad aj Filistey tx'ilch cycub, otok che baj cyim. 

53T-xilenxitzun cycolin aj Israel tu'n cyoc lpe' cyi'j aj Filistey, e ajtz meltz'aj ex xi 
cyi'n tcyakil ti'xti o cnet cyu'n tuj campament jatum otok che cub ten aj Filistey. 

54Tzajtzun ti'n David aju twi' aj Filistey ex xi ti'n tuj Jerusalén, atzun keju ti'xti in 
che ajben te tk'ojbil e ocx tk'o'n tuj tja, xbalun ja. 

55Tej ttil Saúl tej t-xi tzokpaj David ti'j aj Filistey, xi tkanin te Abner aju nejenel 
cye t-soldad: —Aya Abner, ¿alcye tman k'a lu? 

56—Tat Rey, cxel nma'ne jun yol axix toc twitza, minti' ojtzki'n wu'ne alcye tman 
k'a lu, chi Abner xi ttzak'we'n. —Cxel nk'o'ne tuj tcwenta tu'n t-xi tkanina alcye 
tman k'a lu, chi rey. 

57Cyja'tzun, tej tajtz meltz'aj David tcublenxi aj Filistey tu'n, ex k'i'n twi' aj 
Filistey tu'n tuj tk'ab, xi k'i'n David tu'n Abner twitz Saúl, 

58ex xi tkanin Saúl te: —Aya k'a, k'mantza weye alcye tmana. Xi ttzak'we'n David: 
—Akine tcy'ajal Isaí aju ajbel teya ex aj Belén. 

1 Samuel 18 

Oc tamiwin tib Jonatán tuc'il David 

1Tej tbaj yolin David tuc'il Saúl, oc tamiwin tib Jonatán tuc'il David ex o tc'ujlaxix 
wen ic tza'n in tc'ujlan tib. 

2Tuj k'ij lu ax cyaj ti'n Saúl David tuc'il tu'n tajben te, ex minti' aj ttzokpi'n tu'n 
taj tja tman. 

3Cyaj bant ti'j jun cyyol Jonatán tuc'il David tu'n toc cyamiwin cyib, porque o ten 
nimxix tc'ujlalil Jonatán ti'j David, ic tza'n in tc'ujlan tib. 

4Ax icx el ti'n t-ẍjo'w, tuc'ix t-xbalun tocsa'n, tuc'ix t-spad, tuc'ix xobl tplech, ex 
aju c'albil tc'u'j tocsa'n, ex xi tk'o'n te David. 

5Nimxix tnabl David o ten oc in bant tcyakilju in xi k'ma'n te tu'n Saúl tu'n 
tbinchante, ex tu'ntzun jlu oc k'o'n tu'n Saúl te jun nejenel cye soldad. Ba'n ela 
tmod David tuj cywitz ke soldad, ax icx tuj cywitz ke xjal ma' cyoclen ate' ttxlaj 
Saúl. 

Tzaj tlo'ch tc'u'j Saúl ti'j David 

6Tej cyul meltz'aj ke soldad tcublenxi byo'n aj Filistey tu'n David, e je'tz ke xu'j 
cyuj cycyakil tnam cye aj Israel canul ti'j rey Saúl, in che bitzan ex in che bixan 
tu'n nim tzalajbil, ex in che k'ajtza'ntok ti'j jun wik tal tampor cyuc'ix ke tal arpa 
ox cywitz. 

7Tej in che bitzantok ke xu'j ex in che bixantok in xi cyma'n cyja': Jun mil xinak 
ma cub tbyo'n Saúl, atzunte David laj mil ma cub tbyo'n. 

8A jlu mya ba'n e'la tna'n Saúl; tzaj tk'oj wen ex xi tma'n cyja': —In cyma'n xjal 
ka laj mil xinak ma cub tu'n David, atzun weye nok jun milx. Ya nok tu'n tocca 
k'o'n David te rey. 

9Atxixtzun tuj k'ij lu, oc in xi tque'yin Saúl ti'j David, in k'ojl twitz wen. 

10Tujtzun juntl k'ij tzyet Saúl tu'n jun ju'ẍ tzaj t-sama'n Dios, ex oc Saúl ic tza'n 
jun loc tujx tja. In chimbantok David ti'j arpa ic tza'nx tmod, atzunte Saúl k'i'n 
tlans tuj tk'ab. 

11Minaben jatz ti'n Saúl tlans ex aju t-ximbetz atzun, tu'n toc t-xayu'n ti'j David 
ax twitz tcajonil ja. Cab maj tbincha icju, pero ate David cub jokpaj naj ex o clet. 

12In xobtok Saúl twitz David, porque ate Kman attok tuc'il David, atzunte Saúl 
otok tz'el tpa'n tib Kman ti'j. 

13Cyja'tzun el ti'n Saúl toclen David ttxlaj ex oc tk'o'n te nejenel cyxol jun mil 
soldad, tu'n tcub nej cywitz oc cyex k'ojlel ex oc cyul meltz'aj, nok tu'n mi'n ttentl 
David ttxlaj. 

14Tu'nju ate Kman at tuc'il David, cyja'tzun puro ba'n e'la tcyakilju o tbincha, 

15ex cyja'tzun tzaj nim t-xobil Saúl twitz tej tque'yinte ba'n nne'l tak'unben. 

16Pero cycyakil aj Israel ex aj Judá nimxix in che tzalaj ti'j David, porque in cub 
nej cywitz oc cyxi' k'ojlel ex oc in che ul meltz'aj. 

17At jun k'ij xi tma'n Saúl te David: —Cxel nk'o'ne nme'jele Merab aju tzicbaj tu'n 
toc te t-xu'jila, pero waje tu'n toca te jun soldad cyuw tc'u'j tuj k'oj, tu'n tk'ojina 
tuj k'oj tu'n Kman, chi Saúl. Xi tma'n Saúl jlu porque cub t-ximan ka mya il ti'j ax 
tu'n tcub byonte te David, nok o'cx tu'n tcub byo'n cyu'n aj Filistey; 

18atzunte David xi ttzak'we'n: —Mya ma' woclene cyxol aj Israel ex mi keju at 
nxilene cyuc'il. ¿Tza'ntzun tten tu'n woque te tji' rey? 

19Masque icju, pero tej tpon tajlal xjaw tu'n t-xi tk'o'n Saúl tme'jel te David tu'n 
toc te t-xu'jil, ya mya te xi tk'o'n, nok o'cx xi tk'o'n te juntl xjal Adriel tbi, aju aj 
Mehola. 

20Atzunte Mical aju juntl tme'jel Saúl otok t-xo' tgan ti'j David. Tejtzun t-xi k'ma'n 
jlu te Saúl, nim o tzalaj tej tbinte, 

21ex cub t-ximan tu'n t-xi tk'o'n tme'jel lu te David tu'n toc te t-xu'jil; atzun t-
ximbetz ka nok tu'nju xu'j lu tu'n tcub tz'ak tuj cyk'ab aj Filistey. Xitzun tma'n 
Saúl te David tcabmaji'n: —Bay, matzun c'oquela te nji'ye ja'lo. 

22Xitzun tma'n Saúl cye keju in che ajben te: —Che yoline tuc'il David tuj ewaj ex 
cymanxe te cyja': Nimxix in tzalaj rey ti'ja, ex cycyakil xjal ma' cyoclen ate' ttxlaj 
rey ax icx in che tzalaj ti'ja, cyja'tzun ba'n tu'n toca te tji' rey, che chicuye. 

23E je'xtzun ke ajbel te Saúl k'malte tcyakil jlu te David, atzunte tzaj ttzak'we'n: 
—¿Che chipetzune ka nok elaj tu'n toc jun xjal te tji' rey? Ic tza'n kine meba xjal 
kine ex mya ma' woclene. 

24E pontzun ke ajbel te Saúl tuc'il ex xi cyma'n te aju otok tma David. 

25Atzunte Saúl xi ttzak'we'n cye: —Cymanxe te David: Minti' in chin kanine ti'j 
pwak ic tza'nx in bant oc in xi k'o'n t-xu'jil jun xinak, nok o'cx wajbile tu'n ttzaj 
tk'o'n David jun syent ttz'umal cytz'a'lbil aj Filistey te t-xel pwak, tu'ntzun t-xelin 
wu'ne aju ma cybincha aj k'oj wi'je, chi Saúl. O tma jlu porque atzun t-ximbetz 
ka tu'n tcub tz'ak David tuj cyk'ab aj Filistey. 

26Xitzun cyma'n ke ajbel te Saúl ju yol lu te David, ex ba'n e'la tuj twitz David aju 
otok tkana rey te tu'ntzun toc te tji'. Na'nxtok tjapun tyemp banimaj ti'j, 

27e baj tchmo'n David ke soldad, cub be cyu'n ex e cub cybyo'n cabe syent aj 
Filistey; xitzun ti'n ke ttz'umal cytz'a'lbil aj Filistey, ex xi tk'o'n te rey tu'ntzun 
toc David te tji' rey. Tej cyxi tk'o'n David te, tzajtzun tk'o'n Saúl Mical aju tme'jel 
te tu'n toc te t-xu'jil. 

28Pero tej tel tnic' Saúl ti'j ka ate Kman in onin ti'j David, ex o c'ujlanjtz wen tu'n 
Mical aju tme'jel, 

29tzaj mas t-xobil twitz ic tza'n nej, ex tu'n jlu oc Saúl te aj k'oj ti'j David te jumajx. 

30Tcyakil maj oc in che tzaj ke nejenel cye soldad aj Filistey k'ojlel cyi'j aj Israel, 
ate David in camban mas cywitz cycyakil xjal ma' cyoclen ate' ttxlaj Saúl, ex 
cyja'tzun o nimanjtzxix David cyu'n xjal. 

1 Samuel 19 

Cub t-ximan Saúl tu'n tcub byo'n David tu'n 

1Xi tma'n Saúl te Jonatán aju tcy'ajal, ex cye cycyakil aj sanjelal ate' ttxlaj, tu'n 
tcub byo'n David cyu'n, pero tu'nju nimxix in tzalaj Jonatán ti'j David, 

2xi tma'n aju t-ximbetz tman te David cyja': —Taj nmane Saúl tu'n tcub byo'na 
tu'n. Cyja'tzun ten tcwenta ti'ja; te prim nchi'j bix txi tewan tiba tuj jun lugar 
jatum mlay cneta. 

3Chin xe'le junx tuc'il nmane tuj cojbil jatum ta'ya. Chin yolile twitz nmane ti'ja, 
aver chi toc tu'n, ex cxel nma'ne teya alcye ctzajel tma'n weye, chi Jonatán te 
David. 

4Octzun ten Jonatán yolil tuc'il Saúl ti'j David ex xi tma'n te: —Aya Tat Rey, mya 
tuj tumel tu'n tbinchanteya jun mya ba'n ti'j David aju tmajena, porque misicyer 
jun mya ba'n ma tbincha ti'ja, nokpe jun ba'n ma tbincha cywi' ke puy. 

5Porque o tak' tib tu'n tk'ojin tuc'il aj Filistey ex o cub tu'n, cyja'tzun e clet 
cycyakil aj Israel tu'n Kman. O tila jlu Tat Rey, ex nimxix o tzalaja ti'j. ¿Tiku'ntzun 
taja tu'n tcyim jun xjal minti' til ex tu'n tcub tbyo'na David nokx gan? 

6Tej tbinte Saúl tyol Jonatán tma: —Cxel nma'ne jun yol axix toc twitz Kman; 
mi'n cub nbyo'ne David. 

7Tzajtzun txco'n David tu'n Jonatán ex xi ttx'olba'n tcyakilju yol otok tma Saúl te. 
Te tibajxi xi k'i'n David tu'n Jonatán twitz Saúl, ex axtzun cyaj tentl David te ajbel 
te ic tza'nx tej tten nej. 

8Tzyet juntl maj k'oj ex xi'tl David tu'n tk'ojin cyi'j aj Filistey, cub cyi'j tu'n ex 
nimxix e cub tbyo'n, cyja'tzun tten e bje'l ok. 

9Atzunte Saúl tzyet juntl maj tu'n ju'ẍ sama'n tu'n Kman, tej k'ukltok tuj tja tuc'ix 
tlans tuj tk'ab. Matok in k'o'n David chnab 

10tej t-xi t-xayu'n Saúl tlans ti'j David twitz tcajonil ja. Pero cub jokpaj David ex 
aju tlans Saúl bi'x xi xuyl tuj tcajonil ja. Texju konic'an lu ex ok David tuj tja Saúl 
ex o clet. 

11Xitzun tk'o'n naj Saúl orden cye ke tmajen tu'n cyxi' ma tja David, tu'n cycub 
ten cwentil ti'j ex tu'n tcub cybyo'n te prim tuj juntl k'ij. Pero ate Mical aju t-xu'jil 
David o k'onte tkanil ex xi tma'n te: —Ka mi'n ma tcol tiba tuj konic'an ja'lo, ax 
toc cymela prim nchi'j. 

12Cu'tztzun k'o'n David ti'j sakbak ttzi' jun ventan tu'n Mical ex cyja'tzun o colpaj. 

13Te tibajxi tzaj ti'n Mical jun tilbilal ex jax tk'o'n twi twatbil David, cub tmuk'an 
tibaj tu'n jun xbalun, ex jax tk'o'n jun piẍ ttz'umal chip tuc'ix ttzmal ti'j twi'. 

14Tejtzun cypon t-sama'n Saúl ke tmajen tu'n ttzyet David cyu'n, xi tma'n Mical 
cye ka yabtok ta'. 

15Atzunte Saúl xi tma'ntl cye tmajen tu'n cyxi' juntl maj ex tu'n ttzyet cyu'n: —
Masque yab David, pero cyi'n etze ex cyi'ntze tzalu tu'n tcub nbyo'ne, chi Saúl xi 
tma'n cye. 

16E ocxtzun ke tmajen Saúl tuj tja David, pero o'cx ju tilbilal cnet cyu'n tuc'ix ju 
ttzmal chip tjax tuj twi'. 

17Xitzun tma'n Saúl te Mical: —¿Tiku'n ma chin cub t-sbu'na tu'n jlu ex ma tz'ex 
ttzokpi'na aju aj k'oj wi'je? Atzunte Mical xi ttzak'we'n: —Porque ma tma jun yol 
weye cyja': Ka mi'n ma chin ex ttzokpi'na, cbel nbyo'ne, chi Mical. 

18Cyja'tzun tten el ok David ex o colpaj. Xi'tzun David tuc'il Samuel max tuj tnam 
Ramá, ex xi ttx'olba'n tcyakilju otok baj ti'j tu'n Saúl. Te tibajxi e je'x najal tuc'ix 
Samuel tuj lugar Naiot. 

19Tej tbinte Saúl ka atzun ta'tok David tuj lugar Naiot, aju ta' tuj tcwent tnam 
Ramá, 

20e je'x t-sama'n ke tmajen tu'n ttzyet David cyu'n. Tejtzun cypon ke tmajen Saúl 
tuj lugar lu, o cyil lu jun c'loj t-sanjel Dios in che yolin ti'j yol in tzaj tma'n Dios 
cye, ex a Samuel toc te nejenel cye. Cubtzun ten T-xew Dios cyibaj ke tmajen Saúl 
ex e oc ten yolil ti'j yol in tzaj tma'n Dios cye. 

21Tejtzun tbinte Saúl jlu, xi t-sama'n juntl c'loj tmajen, pero ax icx cye e oc ten 
yolil ti'j yol in tzaj tma'n Dios cye. Tuj toxin maj xi t-sama'ntl Saúl juntl c'loj 
tmajen, pero ax icx cye e oc ten yolil ti'j yol in tzaj tma'n Dios cye. 

22Xi'tzun Saúl twitzelcu tuj tnam Ramá, ex tej tpon jatum ta' jun nintz xoch tuj 
lugar Secú tbi, xi tkanin jatum ta'tok Samuel ex David, ex tzaj k'ma'n te ka atzun 
ate' tuj lugar Naiot aju ta' tuj tcwent tnam Ramá. 

23Entons xi' Saúl tuj lugar lu. Pero ax icx te cub ten T-xew Dios tibaj, ex oc ten 
yolil ti'j yol in tzaj tma'n Dios te tej in bettok, max tejxi tpon tuj lugar Naiot aju 
ta' tuj tcwent tnam Ramá. 

24Ex mya nok o'cx oc ten yolil ti'j yol in tzaj tma'n Dios te, ax icx el ti'n t-xbalun 
ex cucx skitl ti'j twitz tx'otx' twitz Samuel tuj enter k'ij ex enter konic'an. Atzun 
tzajni jlet ju tal twitz yol lu: ¿Maj tuc'ix Saúl toc te t-sanjel Dios? 

1 Samuel 20 

O clet David tu'n Jonatán 

1Ic' ok David tuj lugar Naiot aju ta' tuj tcwent tnam Ramá, ex xi' ma jatum ta' 
Jonatán tu'n t-xi tma'n te: —¿Titzun ma nbinchaye? ¿Alcye il ma bant wu'ne? 
¿Alcye wile ma nbinchaye twitz tmana tu'nju in jyonxix wi'je tu'n ncub tbyo'n? 

2Atzunte Jonatán xi ttzak'we'n: —¿Tiku'n in ximana ti'j icju? Mlayx cub byo'na 
tu'n, porque ka at jun in cub t-ximan nmane il ti'j in tzaj tma'n weye masque ma' 
t-xilen ex masque ch'in, pero mlay tbincha ka na'nxtok ttzaj tma'n weye. 
¿Tza'ntzun tten tu'n tcub ewan jlu nwitze tu'n nmane? Mlay bant icju, chi 
Jonatán. 

3Atzunte David xi tma'n: —Ya ba'n tu'n tmana ka ba'n kten tuc'ila, ex milo taj 
tu'n tbinteya, porque ka ma tbiya jaculo tzaj tbisa. Pero twitz Kman Dios ex 
twitza cxel nma'ne jun nyole axix toc, ka nok ch'intl taj tu'n ncub byo'ne tu'n, chi 
David. 

4Xitzun tkanin Jonatán te David: —¿Alcye onbil taja tu'n nbinchanteye teya? 



537 

 

 
Mam del Norte 

© 1993 Sociedades Bíblicas Unidas. 
  

 

 

5Atzunte David xi ttzak'we'n: —Bintza: Nchi'j ic'set nink'ij ti'j juntl ac'aj xjaw ma 
tzaj que'yin, ex il ti'j tu'n ncub ke'ye wa'l tuc'il rey. Pero k'ontza permis weye 
tu'n t-xi wewan wibe tuj cojbil te cabe k'ij, ex max tu'n t-xi nyec'un wibe ca'jxi te 
kale. 

6Katzun ma chin tzaj kanine tu'n tmana, bix txi tma'na te: Ma tzaj tkanin David 
permis weye tu'n t-xi' tuj Belén aju ttanmi, porque cycyakil keju at cyxilen tuc'il 
che ic'sal nink'ij ma chixin, ex cxel cyk'o'n chojbil te Kman ic tza'n in bant cyu'n 
tcyakil abk'i, chicuya txi tma'na te. 

7Ba'n ka chi, mi'ntzun chin bisune, katzun ma jaw k'ojl, atzun c'elel tnic'a ti'j 
tmana ka ma cub t-ximan tu'n ncub byo'ne tu'n. 

8Cyja'tzun binchama xtalbil lu weye, porque ba'n tu'na akine ajbel teya ex twitz 
Kman o cyaj bant ti'j jun kyol. Katzun akine at wile, mejor chin tbyoncuya. Mya 
il ti'j tu'n nxi ti'na twitz tmana, chi David. 

9Atzunte Jonatán xi ttzak'we'n: —Mi'n ximana ti'j icju. Ka ma nbiye jun yol ka in 
ximan nmane tu'n tbinchante jun mya ba'n ti'ja, cxel nma'ne teya. 

10Xitzun tkanin David te Jonatán: —¿Alcye cpol k'malte tkanil weye ka mya tuj 
tx'u'jbil ctzajel ttzak'we'n tmana? 

11Atzunte Jonatán xi ttzak'we'n: —Ko' wuc'ile tuj cojbil. E je'xtzun cycabil tuj 
cojbil, 

12ex atzun xi tma'n Jonatán te David: —Cxel nma'ne teya jun nyole axix toc twitz 
Kman aju Kdios aj Israel ko'; nchi'j ex ka ca'j, ax or lu oc tbiya wu'ne aju t-ximbetz 
nmane. Ka ba'n t-ximbetz ti'ja cxeltzun nsama'ne tkanil tuc'ila; 

13katzun at jun t-ximbetz mya ba'n ti'ja ex ka mi'n ma pon tkanil wu'ne tuc'ila, 
awttzun Kman tzaj k'onte ncastiwoye cyuwxix tu'n tlaj jlu, ex tu'n tlaj minti' otok 
chin onine ti'ja tu'n ttzokpaja tuj cheba; awttzun Kman onin teya ic tza'n o 
tz'onin ti'j nmane. 

14Atzun ja'lo, acux itz' kine, binchama xtalbil weye ic tza'nx ju xtalbil in tc'mo'na 
te Kman. Ex katzun otok chin cyime, 

15-16cuchiwt cucx tu'n tten tc'ujlalila cyi'j keju ate' tuj njaye. Che ocxwit ke aj k'oj 
ti'ja tuj malbil tu'n Kman ti'j cybinchben, ex awt Kman cub yupan cye te jumajx, 
chi Jonatán. Cyja'tzun tten cyaj bant ti'j jun tyol Jonatán tuc'il David, 

17ex tu'nju at nimxix tc'ujlalil Jonatán ti'j David, xi tma'n juntl maj te tu'n ttzaj 
tma'n jun yol axix toc, porque c'ujla'ntok David tu'n ic tza'nx in tc'ujlan tib. 

18Ax icx xi tma'ntl Jonatán te: —Nchi'j ic'set nink'ij ti'j juntl ac'aj xjaw ma tzaj 
que'yin, ex tu'nju mi a'l cbel ke' tuj tk'ukbila, atzun c'elel nic'baj ti'ja ka mi a'la. 

19Pero tuj toxin k'ij juratx cu'tz naja tu'n tula tuj lugar jatum xi tewan tiba ic tza'n 
baj jun maj, ex bix cub tena ttxlaj abj Ezel tbi. 

20Cxel nxo'ne ox plech tumlal abj lu, mer ic tza'n at jun in chin xo'ne ti'j, 

21ex cxel nma'ne te nmajene tu'n t-xi' jyol cye ke plech. Ka ma txi nma'ne te: 
Akeju plech ate' tajtz ti'jtziya, k'intza ke, ka nchiye, ba'ntzun tu'n tetza ex tu'n 
ttzaja tuj tzalajbil, porque minti' jun ti'xti cbajel ti'ja. Twitz Kman in xi 
ncyuwsa'ne jlu teya. 

22Katzun ma txi nma'ne te nmajene: Ke plech ma che cub ma ti'jxiya, ka nchiye, 
bi'xtzun cub be tu'na porque atzun taj Kman tu'n tic'a. 

23Atzun ti'j ju yol ma cyaj bant ti'j ku'n, ate Kman c'oquel te testiw ki'j te jumajx, 
chi Jonatán. 

24Xi'tzun David ewal tib tuj cojbil. Ex tej tul canun tnejel k'ij nink'ij, cub ke' rey 
ti'j mes tu'n twa'n. 

25Atzun cub ke' tuj lugar twitz tcajonil ja ic tza'nxix in bant tu'n, atzunte Jonatán 
cub ke' ti'j juntl pac' ttxa'n mes twitz rey, ex atzunte Abner cub ke' ttxlaj Saúl. 
Atzun tuj tk'ukbil David minti' xjal cub ke'. 

26Tuj k'ij lu misicyer jun yol tma Saúl, porque cub t-ximan ka otok tzic' David 
tibaj tley Moisés ex na'nxtok t-xi tbinchan tib. 

27Pero tuj tcabin k'ij nink'ij, minti'x pon David tu'n tcub ke' tuj tk'ukbil. Xitzun 
tkanin Saúl te Jonatán aju tcy'ajal: —¿Tiku'n minti' ul tcy'ajal Isaí wa'l ew ax icx 
ja'lo? 

28Atzunte Jonatán xi ttzak'we'n: —Tzaj tkanin David tu'n t-xi nk'o'ne permis te 
tu'n txi' tuj Belén, porque il ti'j, 

29ex tma cyja': K'ontza permis weye tu'n nxi'ye, porque keju at nxilene cyuc'il in 
che ic'san nink'ij tuj ktanmiye, ex ma tzul tkanil tu'n jun ntzique tu'n nxi'ye; 
cyja'tzun binchama xtalbil, k'ontza permis weye tu'n nxi'ye visitaril cye ke 
wermaniye, chi David. Cyja'tzun mi a'l ma tzul tu'n twa'n tuc'ila Tat Rey, chi 
Jonatán. 

30Tzajtzun tk'oj Saúl ti'j Jonatán ex xi tma'n te: —Aya Jonatán tal jun xu'j mya 
ba'n. Baka minti' ba'n wu'ne ka jumajx ma tz'oc tamiwin tiba tuc'il tc'wa'l Isaí 
tu'n tel tch'ixwiya ex tu'n tel tch'ixwi ttxu'ya. 

31Porque ka cucx tten tc'wa'l Isaí tzalu twitz tx'otx' mya segur ctela, ax icx ju 
toclena te rey. Cyja'tzun, samanxa ke xjal jyolte te ex cyi'ntze tzalu wuc'ile, 
porque il ti'j tu'n tcyim, chi Saúl. 

32Atzunte Jonatán xi tkanin te Saúl aju tman: —¿Tiku'n il ti'j tu'n tcyim? ¿Ti ma 
tbincha? 

33Jawtzun ti'n Saúl ju tlans tu'n toc t-xayu'n ti'j Jonatán. Atzun el tnic' Jonatán ti'j 
ka otok cub t-ximan tman tu'n tcub David tu'n. 

34Jawtzun we' Jonatán ti'j mes in k'ojl wen ex minti' o wa'n ti'j wabj tuj tcabin 
k'ij te nink'ij, porque otok tzaj nim tbis ti'j David, tu'nju otok tz'oc ic'le'n tu'n 
tman. 

35Tujtzun juntl k'ij te prim, xi' Jonatán ma tuj cojbil tuj or banimaj ti'j tuc'il David, 
tuc'ix jun cu'xun xi' tuc'il, 

36ex xi tma'n te: —Txi kelina jyol cye ke plech oc t-xi nxo'ne. Xitzun kelan ju 
cu'xun ex oc ten Jonatán xo'lte jun plech tu'ntzun tcub tz'ak najchak twitz ju 
cu'xun. 

37Tej tpon cu'xun tuj lugar jatum otok cub tz'ak plech, xi sch'in Jonatán ti'j: —
Aju plech mas lek'ch ma cub tz'ak ti'jxiya. 

38Xi sch'in juntl maj ti'j tmajen: —Tz'oc tililx tkana, kelinxa, mi'n cub we'ya. 
Jawtzun ti'n cu'xun ke plech ex ul ti'n tuc'il tpatrón, 

39pero minti' el tnic' ti'j jlu, porque o'cx te Jonatán ex David otok bant ti'j techal 
lu cyu'n. 

40Xitzun tk'o'n Jonatán ke tubl te cu'xun ex xi tma'n te tu'n taj ti'n ma tuj tnam. 

41Tejtzun tajtz cu'xun, jaw we' David ti'jxi ju byuj abj ex cub ẍmeje' ox maj twitz 
Jonatán ex max pon tacl tibaj twitz twitz tx'otx'. Eltzun cytz'uban cywitz ex e oc 
ten ok'el cycabil, pero mas nim o tz'ok' te David. 

42Te mancbil xi tma'n Jonatán te David: —K'oncuya be, mi'n bisuna, porque aju 
kyol o bant ti'j ku'n kcabil, a Kman o tz'oc te testiw ti'j, ex o txi kkanin te tu'n tten 
kxol te jumajx ex tu'n tten cymojbabl cyib ke tiyjila cyuc'il keju weye wiyjil, chi 
Jonatán. Cubtzun be tu'n David, atzunte Jonatán ajtz tu'n tul tuj tnam. 

1 Samuel 21 

El ok David twitz Saúl 

1Xi'tzun David tuc'il pal Ahimelec tuj tnam Nob, ex bi'x naj tnabl pal tej tetz canul 
ti'j David ex xi tma'n te: —¿Tiku'n saja tjunala ex mi a'l jun tuc'ila uc'in? 

2Atzunte David xi ttzak'we'n: —Ate rey ma tzaj tma'n jun mandar weye ex ma 
tzaj tma'n tu'n mi a'l jun tu'n tbinte tiku'n ẍin tzaj sama'ne tu'n, ex alcye mandar 
k'i'n wu'ne. Atzun ke xinak ate' tjak' ncawbile ma cyaj nma'ne cye alcye lugar 
tu'n nc'ulbante wibe cyuc'il. 

3Atzun ja'lo: ¿ti ch'in nic'bebl at tuc'ila? K'ontza jwe' pan weye ex ka nok alcye at 
tuc'ila. 

4Atzunte pal xi ttzak'we'n: —Minti' pan at wuc'ile aju nok elaj pan; at pan, pero 
cy'iwla'maj, jacu txi nk'o'ne teya ka ikan ti'j cyu'n ke xinak ate' tuc'ila. 

5Atzunte David xi tma'n jun yol te cyuwsabl: —Ic tza'n in ko etze tuj kbeye 
syempr ikan ti'j ku'ne masque nok ch'in t-xilen ju kbeye, pero akeju xinak ate' 
wuc'ile syempr ikan ti'j cyu'n, pyortzun tej xko etze ja'lo. 

6Xitzun tk'o'n pal ke pan cy'iwla'maj porque minti'tok juntl pan at tuc'il, nok o'cx 
ju pan cy'iwla'maj te Kman at, ex ax k'ij lu tej cyjaw k'i'n pan tibaj altar tu'n tcub 
k'o'n mastl ac'aj pan te t-xel. 

7Attok jun tmajen Saúl otok cyaj ten tuj tja Dios tuj k'ij lu, Doeg tbi, aj Edom te ex 
nejenel cye ke tpastor Saúl. 

8Xitzun tma'n David te Ahimelec: —¿Atpe jun lans ex ka jun spad at tuc'ila? 
Porque tej saj tk'o'n rey aju orden weye, minti' xtak' ambil tu'n ttzaj wi'ne 
nspadiye ex ke mastl macbil in che ajben wu'ne. 

9Atzunte pal xi ttzak'we'n: —Ax ta' t-spad Goliat wuc'ile, aju aj Filistey cub ti'j 
tu'na tuj chk'ajlaj Ela tbi. Atzun tcub ti'jxi capiẍay in ajben cyu'n pal, tocx tuj jun 
piẍ xbalun. Ka taja, ba'n tu'n t-xi ti'na, porque o'cxcu jlu at wuc'ile ex minti' mastl. 
Xitzun tma'n David te pal: —Balo minti' juntl mas ba'n twitz jlu. K'ontza, cxel 
wi'ne. 

10Texju k'ij lu xi tlajo'n David tbe tu'n tel ok twitz Saúl, ex pon max tuc'il Aquis 
aju rey tuj tnam Gat. 

11Atzun keju at cyoclen ttxlaj Aquis xi cyma'n te: —¿Myapetzun a David jlu aju 
rey tuj tx'otx' ma chixin? ¿Myapetzun ti'j in cyma'ntok xjal tej matok in che 
bitzan ex in che bixan, ka jun mil xjal otok cub tu'n Saúl atzunte David otok che 
cub laj mil tu'n? 

12Tej tbinte David ke yol lu, tzaj t-xobil twitz Aquis aju rey tuj tnam Gat. 

13Cyja'tzun cywitzx ke jlu ch'expet tmod ex oc tk'on tib ic tza'n jun loc, ex oc ten 
scatil twitz tlamel ja ex cu'tz bekin ta'l ttzi' tuj txmaltzi'. 

14Xitzun tma'n Aquis cye keju at cyoclen ttxlaj: —¿Minti'pe soc cyque'yine ka loc 
ju xinak lu? ¿Ti tiltzun saj cyi'ne wuc'ile? 

15¿Baka minti' loc at tzalu, tu'nju ma tzaj cyi'ne juntl loc tuj njaye tu'ntzun toc 
nque'yine ju tloc-yil? 

1 Samuel 22 

1Ic'tzun David tuj lugar ma chixin ex max pon ok tuj toy' pic Adulam tbi. Tejtzun 
cybinte ke terman ex cycyakil xjal at cyxilen tuc'il, e je'x tu'n cypon tuc'il. 

2Ax icx e pon ke xjal in che yajlanjtz, cycyakil keju attok cyc'as, cyuc'ix cycyakil 
keju minti' in che tzalaj, ex a David oc te nejenel cye. Tu'n tcyakil japun cyaje 
syent cyajlal ke xinak e pon tuc'il. 

3Xi'tzun David tuj lugar Mizpa tbi tuj cytx'otx' aj Moab, ex xi tma'n te cyrey aj 
Moab cyja': —In chin cubsane teya tu'n tcyaj ten nmane ex ntxu'ye tzalu cyuc'ile 
max ocxi nbinteye aju cbantel tu'n Dios wi'je. 

4Cyja'tzun tten xi ti'n David ke tman tuc'il rey tuj Moab, ex ax e cyaj ten tuc'il tuj 
tcyakil tyemp tej tten David tuj lugar te tcolbil tib. 

5Xitzun tma'n Gad aju t-sanjel Dios, te David: —Mi'n ax cyaj tena tuj lugar te 
tcolbil tiba. K'oncuya be ex txi'ya tuj cytx'otx' aj Judá. Xi'tzun David ex pon tuj 
chc'ul Haret tbi. 

Tej cycub ke pal tu'n Saúl tuj tnam Nob 

6Atzunte Saúl attok tuj tnam Gabaa, ex k'ukltok twi witz, t-xe' jun wi' tze' 
tamarisco tbi, tzyu'n tlans tu'n ex txolin ti'jele cyu'n keju at cyoclen ttxlaj. 
Tejtzun tbinte Saúl ka otok ilwaj David cyu'n xjal, cyuc'ix keju xinak ate' tuc'il, 

7xi tma'n cye keju at cyoclen ttxlaj ate' ti'jele: —Akeye aj Benjamín chin cybintze: 
¿Tzulpetzun tk'o'n tcy'ajal Isaí cytx'otx'e ex tkan cy-uvaye? ¿Che oquelpetzun 
k'o'ne tu'n te nejenel cyxol ke t-soldad? 

8Cycyakil keye ma che oc meltz'aje wi'je, porque mi jun cyeye ma tzaj k'mante 
weye ka o cyaj bant ti'j jun tyol ncy'ajale tuc'il tcy'ajal Isaí; mi jun cyeye in baj 
tc'u'j wi'je, ex mi jun cyeye o tzaj k'mante weye ka tuc'ix ncy'ajale in onin te 
nmajene David tu'n toc te aj k'oj wi'je, ex tu'n tbaj tchmo'n ke xinak tuj ewaj tu'n 
cyoc tzokpaj wi'je, ic tza'n in tbincha'n ja'lo. 

9Atzunte Doeg aju aj Edom ex nejenel cye ke tmajen Saúl, xi ttzak'we'n: —O Wile 
aju tcy'ajal Isaí tej t-xi' aj tuj tnam Nob tu'n tyolin tuc'il Ahimelec aju tcy'ajal 
Ahitob. 

10Atzunte Ahimelec oc ten kanil te Kman alcye tu'n tbant tu'n David, ex xi tk'o'n 
twa tuc'ix t-spad Goliat aju aj Filistey, chi Doeg. 

11Xi'tzun txocbil ti'j pal Ahimelec tu'n rey, ex cyi'j cycyakil ke pal tuj tnam Nob 
akeju at cyxilen tuc'il Ahimelec. Tejtzun cypon cycyakil twitz rey, 

12xi tma'n Saúl te Ahimelec: —Chin tbintza aya tcy'ajal Ahitob. —Lu kine lu ajbel 
teya Tat Rey, chi Ahimelec xi ttzak'we'n. 

13Xitzun tkanin Saúl te: —¿Tiku'n ma tz'oc meltz'aja wi'je tuc'ix tcy'ajal Isaí? Aya 
xi k'onte pan te twa David tuc'ix spad, ex oc tena kanil te Dios ti'j tu'n toc te aj 
k'oj wi'je, ex tu'n tbaj tchmo'n ke xinak tuj ewaj tu'n cyoc tzokpaj wi'je, ic tza'n 
in tbincha'n ja'lo, chi Saúl. 

14Atzunte Ahimelec xi ttzak'we'n te rey: —¿Alcye jun cyxol keju at cyoclen ttxlaja 
tz'aklxix ic tza'n te David, ex tji'ya jlu Tat Rey, ax icx nejenel cye ke soldad cwentil 
teya ex in jaw nimsa'n tuj tjaya? 

15Baka ma ja'lo in xi nkanine te Dios ti'j David alcye tu'n tbant tu'n. Mya icju. 
Cyja'tzun mi'n chin oc tk'o'na tuj xtis nok tu'n tlaj jlu, Tat Rey, mi keju at nxilene 
cyuc'il, porque minti' ch'in bi'n wu'ne ti'j jlu, chi Ahimelec. 

16Atzunte rey tma: —Ax toc, aya Ahimelec cnajela cyuc'ix mastl xjal at t-xilena 
cyuc'il. 

17Xitzun tma'n rey cye soldad cwentil te: —Cybyoncuya ke pal te Kman porque 
cyuc'ix ke jlu onil te David, ex minti' tzaj cyma'n weye tej cyja'tok tel ok David, 
chi Saúl. Pero akeju soldad cwentil te rey minti' oc cyk'o'n cyk'ab cyi'j ke pal te 
Kman. 

18Cyja'tzun xi tma'n rey te Doeg aju aj Edom: —Che tbyoncuya. Octzun tzokpaj 
Doeg cyi'j ke pal ex e cub tbyo'n 85 pal toc cycapiẍay tbanilxix. 

19Te tibajxi ocx tuj tnam Nob aju cytanmi ke pal, ex e cub tbyo'n tu'n t-spad 
cycyakil ke xinak, ke xu'j, ex cycyakil ke c'wa'l cyuc'ix keju cucx cych'u'n. Ax icx 
e cub tbyo'n ke wacẍ, ke bur ex ke ẍne'l. 

20Pero attok jun tcy'ajal Ahimelec aju tcy'ajal Ahitob, Abiatar tbi, o colpaj ex 
minti' cub, cyja'tzun xi ok max jatum ta'tok David. 

21Xitzun tma'n te David ka otok che cub tbyo'n Saúl ke pal te Kman. 

22Atzunte David xi ttzak'we'n: —Tej twile Doeg aju aj Edom tuj tnam Nob, bi'x 
in pone ti'j ka tu'n t-xi tma'n Doeg te Saúl ka atzun atintoke tuj tnam Nob. Akine 
at wile tu'nju ma che cyim cycyakil keju at t-xilen tmana cyuc'il. 

23Pero ax tencja wuc'ile ex mi'n xoba, porque axju xjal taj tu'n tcub byo'na tu'n, 
ax tajbil tu'n ncub byo'ne tu'n, cyja'tzun minti' xobajil oc ttena wuc'ile, chi David. 

1 Samuel 23 

E clet ke xjal tuj tnam Keila tu'n David 

1At jun k'ij e oc tzokpaj aj Filistey ti'j tnam Keila, ex xi cyelk'a'n aju triw c'itzketok 
baj xupet tuj. Tejtzun tbinte David jlu, 

2xi tkanin te Kman ex tma: —¿Ba'npe tu'n nxi'ye k'ojlel cyi'j aj Filistey? Atzunte 
Kman tzaj ttzak'we'n: —Ba'n tu'n t-xi'ya porque cbel cyi'j tu'na tu'n cyclet ke xjal 
ate' tuj tnam Keila. 

3Pero ke xinak ate' tuc'il David xi cyma'n te: —Nokpe in ko xob tzalu tuj Judá, 
pyortzun ka ma ko'x tuj Keila k'ojlel cyi'j ke soldad aj Filistey. 

4Xitzun tkanintl David juntl maj te Kman, atzunte Kman tzaj ttzak'we'n: —
K'oncuya be ex txi'ya tuj tnam Keila, porque che xel nk'o'ne aj Filistey tuj tk'aba 
tu'n tcub cyi'j tu'na. 

5Xi'tzun David cyuc'ix ke xinak ate' tuc'il, tu'n cypon tuj tnam Keila; atzun e oc 
tzokpaj cyi'j aj Filistey ex cub cyi'j cyu'n, ex e oc te cyajwil ke alumaj. Cyja'tzun 
tten e clet ke xjal ate' tuj tnam Keila tu'n David. 

6Tuc'ixtok Abiatar aju tcy'ajal Ahimelec otok pon ok tuc'il David tuj Keila, ex k'i'n 
jun tcapiẍay pal tu'n. 

7Tej t-xi k'ma'n te Saúl ka atok ta' David tuj tnam Keila, cub t-ximan cyja': Ax Dios 
ma tzaj k'onte te tuj nk'abe tu'n tcub ti'j wu'ne, porque tu'nx ma tz'ocx tk'on tib 
tuj jun tnam at tlamel ex at pasador ti'j, chi Saúl. 

8Te tibajxi e tzaj ttxco'n Saúl cycyakil ke t-soldad tu'n cyxi' tuj tnam Keila, ex tu'n 
tbaj cytxolban cyib ti'jele tnam tu'ntzun ttzyet David cyu'n cyuc'ix ke xinak ate' 
tuc'il. 

9Pero tej tbinte David ka cyja'tok toc tzokpaj Saúl ti'j, xi tma'n te pal Abiatar tu'n 
ttzaj ti'n aju capiẍay in ajben cyu'n pal, tu'ntzun toc ten kanilte te Kman alcye 
tu'n tbant tu'n. 

10Tmatzun David: —Aya Kman Dios aju Cydios aj Israel, akine tmajena, ba'n 
wu'ne taj Saúl tu'n ttzaj tzalu tuj Keila tu'n tbaj t-xitun tnam nok tu'n nlaje. 

11¿Axpe toc tzul Saúl jyolte weye ic tza'n o nbiye? ¿Chin xelpe k'o'ne cyu'n ke xjal 
aj Keila tuj tk'ab? Aya Kman Dios aju Cydios aj Israel, in chin cubsane twitza tu'n 
ttzaj tma'na weye, akine tmajena. Atzunte Kman tzaj ttzak'we'n: —Ax toc tzul 
Saúl. 

12Xitzun tkanin David: —¿Ko xelpe k'o'ne tuj tk'ab Saúl cyu'n ke xjal tuj Keila, 
akine cyuc'ix ke xinak ate' wuc'ile? Atzunte Kman tzaj ttzak'we'n: —Che xel 
k'o'ne cyu'n tuj tk'ab Saúl. 

13Ic'tzun David tuj tnam Keila cyuc'ix ke xinak ate' tuc'il, balo at kak syent cybaj, 
ex nok in che betje' cyuj ke lugar. Tejtzun tbinte Saúl ka otok tzic' ok David tuj 
tnam Keila, ya minti' xi' jyolte te. 

Pon David tuj jun lugar minti' cynajbil xjal tuj 

14Axtzun cyaj ten David najal tuj junjun lugar te tcolbil tib cywi witz tuj Zif tuj 
lugar minti' cynajbil xjal tuj, ex masque tcyakil k'ij in jyontok Saúl ti'j David, 
minti' tak' Dios ambil tu'n tcnet tu'n. 

15Tejtzun tel tnic' David ti'j ka otok tz'etz Saúl jyolte te tu'n tcub tbyo'n, ax cyaj 
ten tuj lugar Hores tuj Zif, tuj lugar minti' cynajbil xjal tuj. 

16At jun k'ij xi' Jonatán aju tcy'ajal Saúl que'yilte David tuj lugar Hores, tu'n t-xi 
tcyuwsa'n te tu'n o'cx tu'n toc ke' tc'u'j ti'j Dios. 

17Ex xi tma'n te: —Mi'n xoba, porque mlay cneta tu'n nmane Saúl. Cpol jun k'ij 
aya c'oquel te rey cyxol aj Israel, atzun weye chin oquele te jun xjal mas ma' 
toclen ttxlaja. A jlu ya ba'n tu'n nmane. 

18Cyajtzun bant ti'j jun cyyol cycabil, ex a Dios oc cyk'o'n te testiw ti'j cyyol. Te 
tibajxi ajtz meltz'aj Jonatán, atzunte David ax cyaj ten tuj lugar Hores. 

19Pero ke xjal najl tuj tnam Zif e je'x tuj tnam Gabaa k'malte te Saúl: —Lu David 
in ewan tuj ktx'otx'e, tuj junjun lugar te tcolbil tib at twi witz Haquila tuj lugar 
Hores, aju tcub tuj tnayaj k'ij tuj lugar minti' cynajbil xjal tuj. 

20Cyja'tzun, ka taja Tat Rey, ba'n tu'n t-xi'ya, ex jacu txi kk'o'ne tuj tk'aba. 

21Atzunte Saúl tzaj ttzak'we'n: —Awt Dios cy'iwlante cyeye, tu'nju ma tzaj 
k'ak'an cyc'u'je wi'je. 

22Ja'lo chin cubsale cyeye tu'n cyxi'ye jyolte te jatum ta' ex jatum in tewan tib, ex 
alcye o lonte te ma chixin, porque bi'n wu'ne jawni twitz tu'n t-sbun. 

23Cheba cyque'yinxe cycyakil lugar jatum nno'cx tewan tib, ex cyajtz meltz'aje 
wuc'ile k'malte jun tkanil cabalxix tu'ntzun nxi'ye cyuc'ile. Katzun ax toc max ta' 
tuj cytx'otx'e, cxel njyo'ne cyxol cycyakil tiyjil Judá, chi Saúl. 

24E ajtzun meltz'aj ke aj Zif tu'n cypon tuj cytanmi, ex te tibajxi xi lpe' Saúl cyi'j. 
Atzunte David cyuc'ix ke xinak tuc'il otok che pon tuj lugar Maón tbi, aju lugar 
minti' cynajbil xjal tuj, aju tcub tuj chk'ajlaj tuj tnayaj k'ij te tzkij tx'otx'. 

25Atzunte Saúl cyuc'ix mastl xjal tuc'il cub be cyu'n tu'n tjyet David cyu'n. Tej 
tpon tkanil tuc'il David ti'j jlu, cu'x naj cyxol ke nmak pic cycub tuj lugar Maón 
tbi, aju lugar minti' cynajbil xjal tuj. Tejtzun tbinte Saúl, xi' tuj lugar Maón tu'n 
toc lpe' ti'j David tu'n tcub tbyo'n. 

26Ate Saúl cyuc'ix ke xinak ate' tuc'il in che bettok ti'j jun pac' witz, atzunte David 
ex ke tuc'il ti'j juntl pac' witz in che kelan wen tu'n cyel ok twitz Saúl. Tej otok 
baj cytxolban cyib ke t-soldad Saúl ti'j David ex cyi'j keju ate'tok tuc'il, ex ch'ixtok 
cytzyet cyu'n, 

27pon jun xjal k'olte jun tkanil tuc'il Saúl ex tma: —Jurat naj taj meltz'aja Tat Rey, 
porque ma che ocx aj Filistey k'ojlel tuj ktx'otx'. 

28Xitzun tcolin Saúl tu'n toc lpe' ti'j David, ex xi' tu'n toc tzokpaj cyi'j aj Filistey. 
Cyja'tzun aju lugar lu oc tbi: Aju matij pic jatum o tzokpaj. 

29Tbajlenxitzun jlu xi' David najal tuj lugar te tcolbil tib tuj lugar En-gadi. 

1 Samuel 24 

Tzaj k'ak'an tc'u'j David ti'j Saúl tu'n mi'n tcub tbyo'n 

1Tej tul meltz'aj Saúl t-xilenxi tcolin tu'n toc lpe' cyi'j aj Filistey tu'n tcub cyi'j 
tu'n, pon tkanil tuc'il ka atzun ta'tok David tuj tzkij tx'otx' En-gadi. 

2Jawtzun t-sc'o'n Saúl ox mil xinak cyxol aj Israel ex xi' jyolte David, atzun e je'x 
ke t-soldad cywi' ke nmak pic jatum ate' ke chip te tjak' c'ul. 

3Tuj be k'i'ntok tu'n Saúl lu jun tpe'n ẍne'l tcub, ex nikayin ttxlaj attok jun toy' 
pic jatum tewan tib David cyuc'ix ke xinak ate' tuc'il. Ocx Saúl tuj toy' pic lu tu'n 
ttxa'n. 

4Xitzun cyma'n ke xinak te David, akeju ate'tok tuc'il: —Matzun ma japun ju yol 
tzaj tma'n Kman teya chi cyja': Cxel nk'o'ne aj k'oj ti'ja tuj tk'aba, binchama nok 
alcye taja tu'n tbant ti'j, chi Kman, che chi. Jawtzun we' David ex chebaxix el 
tkesin jun piẍ ttxa'n t-ẍjo'w Saúl, 

5pero tej tbant jlu tu'n, tzaj tbis tu'nju otok tz'el tkesin jun piẍ ttxa'n t-ẍjo'w Saúl, 

6ex xi tma'n cye ke xinak ate' tuc'il: —Miwt tak' Kman ambil weye tu'n toc 
nk'o'ne nk'abe ti'j npatrone aju rey, porque rey te, ex ax Kman o jaw sc'onte te 
tu'n toc te rey, chi David. 

7Cyja'tzun e mayet ke xinak tu'n David, akeju ate'tok tuc'il, ex minti' xi tk'o'n 
ambil cye tu'n cyoc tzokpaj ti'j Saúl. Etztzun Saúl tuj toy' pic ex xi ti'ntl tbe. 

8Pero tzaj lpe' David ti'j ex xi sch'in ti'j cyja': —Tat Rey, Tat Rey. Ajtztzun tque'yin 
Saúl ti'jxi, atzunte David cub ẍmeje' ex pon tacl tibaj twitz max twitz tx'otx' te 
jun techal te nimbil, 

9ex tma: —Aya Tat Rey ¿tiku'n in xi tnimana cyyol xjal, akeju in che k'mante teya 
ka in chin jyone tumel tu'n tbant jun mya ba'n ti'ja wu'ne? 

10Pero aya Tat Rey matzun tila tu'n twitza, masque ate Kman xcub k'onte teya 
tuj nk'abe tuj toy' pic, pero minti' xwajbeye tu'n tcub nbyo'ne, nok o'cx cucx ma 
cyaj ank'ina wu'ne ex nchiye tuj nximbetze: Mlay tz'oc nk'o'ne nk'abe ti'j, porque 
reyte, ex tu'n Kman jaw t-sc'o'n. 

11Aya Tat Rey, que'yintza aju k'i'n tuj nk'abe, jun piẍ ttxa'n t-ẍjo'wa ma tz'el 
nkesine, ex tiltzun cabalxwitlo xcuba wu'ne. Tu'ntzun jlu jacu tz'el tnic'a ti'j, 
misicyer ch'in in chin ximane tu'n nbinchanteye jun mya ba'n ti'ja, minti' ma jaw 
wi'n wibe tu'n nk'ojine ti'ja, ex minti' wile ma nbinchaye twitza; atzun teya, Tat 
Rey, in jyo'na wi'je tu'n ncub tbyo'na. 

12Awt Kman txi binchante ki'j kcabil ex awt Kman k'onte t-xel teya, Tat Rey, ti'j 
ju ma tbinchaya wi'je, atzun weye mlay tz'oc nk'o'ne nk'abe ti'ja. 

13At jun tal twitz yol in cyma'n ojtxi xjal cyja': O'cx ke xjal mya ba'n in che ximan 
ti'j tu'n cybinchante jun mya ba'n, atzun weye mlay tz'oc nk'o'ne nk'abe ti'ja, Tat 
Rey. 

14¿Al setz lpe'ya aya Rey cye aj Israel? ¿Al lepcho'ca tu'n tcub ti'j tu'na? Wi'je tzaj 
lpe'ya, ic ntene tuj twitza ic tza'n jun cyimni tx'yan ex ka ic tza'n jun cy'ak. 

15Cyja'tzun, awt Kman tz'oc te jwes ex awt txi binchante ki'j kcabil, ex awt Kman 
baj xpich'unte wile ex awt k'mante ka minti' wile, ex awt colin wi'je tuj tk'aba 
Tat Rey, chi David. 

16Tejtzun tbaj tma'n David ke yol lu, tma Saúl: —¿Apetzuna ncy'ajale David in 
yolina wuc'ile? Jawtzun ok' Saúl, 

17ex xi tma'n te David: —Ax toc mas ba'n teya tmod nwitze, ma tbinchaya ba'n 
weye te t-xel ju mya ba'n ma bant ti'ja wu'ne. 

18Ma tzaj tyec'una ja'lo ka at tbis tc'u'ja tu'n tbinchanteya ba'n weye, porque 
otok chin cub k'o'ne tuj tk'aba tu'n Kman, pero minti' ẍin cub tbyo'na. 

19Ax toc oc toc noj jun xjal ti'j aj k'oj ti'j, minti' in xi ttzokpi'n tu'n mi'n tcub 
tbyo'n, cyja'tzun awt Kman k'onte t-xel teya ti'j ju ba'n ma tbinchaya weye ja'lo. 

20Ja'lo ma tz'el nnic'e ti'j ka aya c'oquel te rey, ex oc toca te rey cyibaj aj Israel 
segurxix ctel tcawbila. 

21K'mantza jun yol weye axix toc twitz Kman, ka mi'n che cub tbyo'na ke wiyjile 
ex mi'n cub tyupina nbiye cyxol wermaniye, chi Saúl. 

22Xitzun tma'n David jun yol axix toc te Saúl, ex te tibajxi jlu ajtz Saúl tu'n tul tja, 
ax icx te David cyuc'ix ke xjal uc'in tu'n e je'x tu'n cypon tuj lugar te cycolbil cyib. 

1 Samuel 25 

Tej tcyim Samuel 

1Cyimtzun Samuel ex cycyakil aj Israel oc cychmon cyib tu'n cyok' ti'j tcyimlen. 
Ax cu'x cymaku'n tuj ttanmi, tuj tnam Ramá. Te tibajxi xi' David tuj lugar Parán, 
aju lugar minti' cynajbil xjal tuj. 

David ex aju xu'j Abigail 

2Attok jun xinak najl tuj lugar Maón, puro k'inun, attok ox mil t-ẍne'l ex jun mil 
tchip. Aju tk'inumabl atzun ta'tok tuj lugar Carmel, ex otok pon tu'n tel cytzmal 
ke t-ẍne'l. 

3Aju xinak lu Nabal tbi, atzun tzajni jlet tiyjil ti'j Caleb. Puro tx'u'j twi Nabal ex 
mya ba'n tmod, atzunte Abigail aju t-xu'jil, puro ba'n que'yin ex at tnabl. 

4Maxtok ta' David tuj lugar minti' cynajbil xjal tuj tej tbinte ka otok pon Nabal tuj 
lugar Carmel tu'n tel cytzmal ke t-ẍne'l, 

5xitzun t-sama'n David laj cu'xun ex xi tma'n cye tu'n t-xi cyk'o'n jun k'olbebl te 
Nabal, 

6ex tu'n t-xi cyma'n te aju yol lu: Cuchiwt ba'n ta'ya cyuc'ix keju ate' tuj tjaya ex 
ke mastl xjal ate' ttxlaja. 

7Ma nbiye in matzona cytzmal ke t-ẍne'la. Ba'n tu'na a ate' ke tpastora tzalu 
kuc'ile tuj Carmel, ex atxix tej cyul, bajx ko oc tene binchal jun mya ba'n cyi'j ex 
bajx tz'el k'i'n jun ti'xti cye. 

8Ba'n tu'n t-xi tkanina jlu cye ke tmajena ex tzul cyma'n teya ka ax toc. Cyja'tzun 
in chin cubsane teya tu'n cytzaj t-xtalina ke cu'xun lu, porque ma che pon tuj jun 
k'ij te tzalajbil, ex tu'n ttzaj tk'o'na cye nok alcye at tuc'ila tu'n tajben te cye ex te 
weye, akine ic tza'n jun tc'wa'la, che chicuye, chi David. 

9E je'xtzun t-sama'n David ke cu'xun tuc'il Nabal ex xi cyma'n tcyakil jlu te. Ex ax 
e cub ten ayol ti'j ju ttzak'webl. 

10Atzunte Nabal xi ttzak'we'n: —¿Alcye nno'c David? ¿Alcyeju tcy'ajal Isaí? Tuj 
tk'ijlalil ja'lo nim majen niban cyel ok ti'j cypatrón. 

11¿Baka ctzajel wi'ne aju wabj, c'abj ex chibj, aju ma bant tten wu'ne cye nmajene 
matzol cytzmal nẍne'le, tu'n t-xi nk'o'ne cye xjal minti' bi'n wu'ne jatum ẍe tzaj? 

12E ajtzun meltz'aj ke cu'xun otok che'x t-sama'n David, ex tej cypon tuc'il xi 
cyma'n tcyakil aju otok tma Nabal. 

13Xitzun tma'n David cye ke xinak ate' tuc'il: —Cyc'alonque cyspadiye cyc'u'je. 
Tzajtzun cyi'n ke xinak cyspad ex oc cyc'alo'n cyc'u'j, ax icx te David tbincha icju, 
e je'xtzun cyaje syent xinak tuc'il, atzun juntl cabe syent ax e cyaj ten cwentil 
tcyakilju at cye. 

14At jun tmajen Nabal xi' tuc'il Abigail aju t-xu'jil Nabal k'malte te cyja': —Max 
tuj lugar minti' cynajbil xjal tuj, e tzaj t-sama'n David junjun t-sanjel k'olbelte 
kpatrone; atzun te cyuw xi' tyol cyi'j. 

15Akeju xinak lu puro ba'n cymod kuc'ile. Tej xko tene junx cyuc'il tuj cojbil, 
minti' jun mya ba'n o cybincha ki'je ex mi jun ti'xti el cyi'n keye. 

16Nokpe o oc cwentine cyu'n cyuc'ix ke ẍne'l k'ijl ex konic'an. 

17Pero tu'nju puro plojxix tmod tchmila, mlay ko'x yolin tuc'il. Ximana ti'j alcye 
cbantel tu'na, porque ax toc tzul jun mya ba'n ti'j ex cyi'j keju ate' tuj tja, chi 
majen. 

18Jurat naj tzaj ti'n Abigail cabe syent pan, cabe tz'u'm nojni tu'n ta'l twitz uva, 
jwe' ẍne'l txo'maj twitz k'ak', jwe' arrob tbak' triw tx'ilsa'maj, jun syent lobj 

bincha'maj ti'j twitz uva tzkij tuj piẍun tten, ex cabe syent lobj bincha'maj ti'j 
twitz higo tzkij ax tuj piẍun tten, ex oc tc'alo'n ti'j cyc'u'j ke bur. 

19Ex te tibajxi xi tma'n cye ke tmajen: —Cycub nej cyeye tu'n woc lpe'ye cyi'je. 
Minti'tok bin tchmil ti'j jlu. 

20Jaxtzun Abigail tibaj jun bur ex tuj ewaj tzyet be tu'n, tu'n tcu'x tc'u'j witz. Yajxi 
ch'intl xi tque'yin cyja' ttzaj David cyuc'ix ke xinak tuc'il, xitzun lak'e' jatum ate' 
ke. 

21Atzunte David in ximantok ti'j cyja': Ax toc nokx gan ma tz'oc ncwentine 
tcyakilju at te Nabal tuj lugar minti' cynajbil xjal tuj, ex minti' jun o tz'el elk'a'n 
ti'j tcyakilju at te; weye o nbinchaye ba'n te, atzun te ma tbincha mya ba'n wi'je. 

22Awt Dios cub k'onte ncastiwoye ka na'nxtok cycub baj cycyakil ke xinak tiyjil 
Nabal wu'ne oc tcub k'ij nchi'j, chi David. 

23Tejtzun tilwaj David tu'n Abigail, cu'tz naj tibaj bur ex cub ẍmeje' t-xe tkan max 
tejxi tpon tacl tibaj twitz twitz tx'otx', te jun techal te nimbil te, 

24ex xi tma'n te: —Tat, wibaje k'oncuya ju mya ba'n lu, ex chin cubsale twitza 
tu'n cytzaj tbi'na ke nyole aju cxel nma'ne teya. 

25Mi'n tz'oc tk'o'n tcwenta ti'j aju in tbincha'n Nabal, porque plojxix tmod ic 
tza'nx t-xilen ju tbi toc Nabal*fn*, ex ax toc minti' tnabl. Tcyakilju in tbincha'n 
puro mya ba'n tu'nju minti' tnabl. Akine ajbel teya minti' o wile tej cypon t-
sama'na ke cu'xun. 

26Masque icju, ax Kman minti' ma tak' ambil teya tu'n t-xi'ya ex tu'n cycub 
tbyo'na ke xjal tu'n t-xelin tu'na tu'n texa tajbila. Icwit che oc cycyakil aj k'oj ti'ja 
tu'n Kman ic tza'n te Nabal; ax icx keju cyaj tu'n cybinchante mya ba'n ti'ja. 

27Ja'lo in chin cubsane teya, aju oyaj ma tzul wi'ne ba'n tu'n tcub sipet cyxol ke 
xinak in che bet tuc'ila, 

28ex tu'n tcub tnajsa'na aju wile akine ajbel teya. Cpol jun k'ij aya c'oquel te rey 
tu'n Kman, ex ke tiyjila cucx che cawil te jumajx, porque mya nok tu'nxa nne'tza 
k'ojlel, nok o'cx tu'n Kman sama'na, ex tuj tcyakil tank'ibla minti' jun ti'xti mya 
ba'n cbajel ti'ja. 

29Ka at jun ma tz'oc lpe' ti'ja ex taj tu'n tcub byo'na tu'n, mlay cuba porque ax 
Kman aju Tdiosa cwentil teya. Che elex tlajo'n Kman ke aj k'oj ti'ja; ic che tembil 
ic tza'n in xi xo't jun tal abj tu'n jun xobl. 

30Cyja'tzun, oc tjapun tcyakilju tyol Kman o tma ti'ja ex oc toc k'o'na tu'n te rey 
cyxol aj Israel, 

31minti' bis ti'ja, porque minti' ma che cub ke xjal minti' cyil tu'na ex minti' ma 
xelin tu'na aju mya ba'n ma cybincha xjal ti'ja. Octzun tbinchante Kman aju ba'n 
ti'ja, bi'x chin tzaj tna'na, akine ajbel teya, chi Abigail. 

32Atzunte David xi ttzak'we'n: —Nimanxwit tbi Kman aju Kdios aj Israel ko', aju 
ma tzaj samante teya ja'lo canul wi'je, 

33ax icx teya, cy'iwla'nxwita tu'nju tz'aklxix ke tyola, ex tu'nju ma chin oc 
tmayo'na tu'n mi'n nxi'ye byol cye ke xjal, ex tu'n tbant jlu wu'ne tu'n wexe 
wajbile. 

34Pero cxel nma'ne jun nyole axix toc twitz Kman aju Kdios aj Israel ko', aju ma 
chin oc mayo'na tu'n tu'n mi'n toc nbincha'ne jun mya ba'n ti'ja, porque nokwit 
minti' sul naja canul wi'je, ya oc tcub k'ij nchi'j, miwtlo jun xinak itz'x, akeju ate' 
ttxlaj Nabal, chi David. 

35Xitzun tc'mo'n David aju k'i'n tu'n Abigail ex xi tma'n te: —Ba'n tu'n taja tjaya 
ex mi'n bisuna, porque ma nbiye aju tyola ex ma nbinchaye aju ma tzaj tkanina 
weye. 

36Tejtzun tpon meltz'aj Abigail jatum ta'tok Nabal, o til lu Nabal in ic'sante jun 
nintz wa'n ic tza'n twa jun rey. Nimtok in tzalaj Nabal ex otok chyo'n twi'. 
Cyja'tzun minti' xi tma'n Abigail aju otok baj, ex maxitzun xi tma'n te juntl k'ij. 

37Tej t-skix tuj juntl k'ij ex tej otok tz'el k'e'n tuj twi Nabal, xi tma'n Abigail te 
tcyakilju otok baj, ex bi'x tzaj jun ataque ti'j Nabal ex ya minti'tl yucch. 

38Tbajlenxitzun laj k'ij, c'ixbisanjtz Nabal tu'n Kman ex bi'x cyim. 

39Tejtzun tbinte David ka otok cyim Nabal tma: —Nimanxwit tbi Kman, tu'nju a 
ma tz'oc k'onte t-xel ti'j ju mya ba'n tbincha Nabal wi'je, ex ma chin oc mayo'ne 
tu'n tu'n mi'n nbinchanteye jun mya ba'n, ex ma tbincha tu'n, ax tibajx Nabal tu'n 
tcub tz'ak aju tbinchben mya ba'n, chi David. Te tibajxi e je'x t-sama'n David 
junjun tmajen tu'n t-xi cyma'n te Abigail ka tajbiltok David tu'n toc Abigail te t-
xu'jil. 

40Tejtzun cypon ke tmajen David tuj Carmel tu'n cyyolin tuc'il Abigail, xi cyma'n 
te: —Ma ko tzaj sama'ne tu'n David tuc'ila, porque taj tu'n toca te t-xu'jil. 

41Cubtzun ẍmeje' Abigail max tejxi tpon tacl tibaj twitz twitz tx'otx' te jun techal 
te nimbil, ex tma: —Nok jun ajbel te David kine, ex jacu tz'el ntx'jo'ne cykan ke 
tmajen. 

42Tbajlenxi tma'n jlu, jurat naj baj tbincha'n tten ex jax tibaj jun bur; octzun lpe' 
cyi'j keju otok che tzaj t-sama'n David, junx cyuc'il jwe' tmajen xu'j; ex cyja'tzun 
tten o moje' tuc'il David. 

43Ax icx otok moje' David tuc'il Ahinoam aju aj Jezreel, ex cycabil e oc te t-xu'jil. 

44Atzunte Saúl otok txi tk'o'n ju tme'jel Mical tbi, aju t-xu'jil David, te juntl xinak 
Palti tbi, tcy'ajal Lais aju aj Galim. 

1 Samuel 26 

Tzaj k'ak'an juntl maj tc'u'j David ti'j Saúl ex minti' cub tbyo'n 

1Ke xjal najl tuj tnam Zif e pon tuc'il Saúl tuj tnam Gabaa ex xi cyma'n te cyja': Lu 
David in ewan twi witz Haquila, aju tcub tuj tjawitz k'ij teju lugar minti' cynajbil 
xjal tuj, che chi xjal. 

2Cubtzun be tu'n Saúl cyuc'ix ox mil soldad mas at cynabl tuj k'oj cyxol aj Israel, 
ex e je'x jyolte David tuj lugar Zif aju minti' cynajbil xjal tuj. 

3Atzun e cub ten ttxlaj jun be twi witz Haquila aju tcub tuj tjawitz k'ij teju lugar 
minti' cynajbil xjal tuj. Atzun ta'tok David tuj lugar minti' cynajbil xjal tuj, ex el 
tnic' ti'j ka otok pon Saúl jyolte te; 

4cyja'tzun xi t-sama'n junjun sanjel que'yilte jatum otok cub ten Saúl. 

5Te tibajxi xi' David jatum otok cub ten Saúl, ex o til ju lugar jatum in che cub 
tantok Saúl tuc'ix Abner aju nejenel cye t-soldad Saúl ex tcy'ajal Ner. Ax in tantok 
Saúl cyxol ke t-soldad tuj campament. 

6Octzun ten David yolil tuc'il Ahimelec aju aj Hetey, ex tuc'il Abisai aju tal Sarvia 
ex terman Joab, ex xi tkanin cye: —¿Alcye jun cyeye jacu txi' wuc'ile tu'n kpon 
max jatum ta' Saúl tuj campament cye t-soldad? —Jacu chinx weye tuc'ila, chi 
Abisai xi ttzak'we'n. 

7Tujx konic'an lu xi' David tuc'ix Abisai jatum otok che cub ten Saúl cyuc'ix ke t-
soldad. Ax in tantok Saúl campament, ex aju tlans ax tcub ttxlaj twi', awa'n tuj 
tx'otx'. Atzunte Abner ex ke mastl soldad in che tantok ttxlaj Saúl. 

8Xitzun tma'n Abisai te David: —Ax Dios ma tzaj k'onte aj k'oj ti'ja tuj tk'aba. 
K'ontza ambil weye ja'lo tu'n t-xi nxayu'ne lans tuj tc'u'j ex bi'x cyjel k'e't tuj 
tx'otx', junx cxel ntzokpi'ne ti'j, ex tu'n jlu bi'x cymel, chi Abisai. 

9Atzunte David xi ttzak'we'n: —Mi'n cub tbyo'na, porque aju ma cub byonte teju 
rey sc'o'maj tu'n Kman cbel tcastiw. 

10Cxel nma'ne jun nyole axix toc twitz Kman; tu'nxte Kman cnajel, tu'nju otok 
pon or te ex ka tuj k'oj tu'n tcyim. 

11Miwt tak' Kman ambil weye tu'n tcub nbyo'ne aju rey jaw t-sc'o'n. Cyja'tzun 
o'cx k'intza tlans tcub ttxlaj twi', tuc'ix xar tcubil a', ex ko', chi David. 

12Xitzun ti'n David aju lans tuc'ix xar tcubil a' ex e aj meltz'aj. Mi jun o que'yinte 
cye ex mi jun o binte; ax icx mi jun ul tnabl tu'nju cycyakil in che tantok, ex tu'nju 
ax Kman otok tzaj k'onte nim watl tuj cywitz. 

13Te tibajxi ic'x David jlajxi chk'ajlaj cyxol witz ex cub ten twi' jun witz, pero 
najchak cyxol. 

14Tzajtzun sch'in David ti'j Abner ex cyi'j ke soldad ex tma: —Aya Abner, chin 
ttzak'wentza. Atzunte Abner xi ttzak'we'n: —¿Alcyeya tu'nju in tzaj sch'ina ti'j 
rey? 

15Xitzun tma'n David te: —¿Myapetzun xinaka? ¿Alcye juntl jacu pon ic tza'n teya 
cyxol cycyakil aj Israel? ¿Tiku'ntzun minti' nno'c tcwentina tpatrona aju rey? At 
jun xjal ma tz'ocx aj cyxole ex ma tajbe tu'n tcub byo'n tpatrona tu'n, aju rey. 

16Mya ba'n aju ma tbinchaya. Cxel nma'ne jun nyole axix toc twitz Kman, mas 
ba'n tu'n cycyime porque minti' nno'c cycwentine aju cyreye sc'o'maj tu'n Kman. 
Jyoma aju tlans rey ex aju xar tcubil a', akeju tcubtok ttxlaj twi', chi David. 

17Tejtzun tel tnic' Saúl ti'j ka a David in yolintok, tma: —¿Apeya in yolin wuc'ile, 
ncy'ajal David? Atzunte David xi ttzak'we'n: —Akine in chin yoline Tat Rey. 

18Pero Tat Rey, ¿tiku'n nno'c lpe'ya wi'je tu'n ncub tbyo'na akine ajbel teya? ¿Ti 
o nbinchaye? ¿Alcye mya ba'n o bant wu'ne? 

19In chin cubsane teya Tat Rey tu'n t-xi tbi'na ke nyole akine ajbel teya: Ka tu'n 
Kman ma tz'oc k'o'na te aj k'oj wi'je, cuchiwt txi tc'mo'n Kman jun oyaj cxel 
nk'o'ne te; katzun cyu'n xjal in cyma'n teya tu'n toc tena k'ojlel wi'je, cuchiwt 
tzaj jun mya ba'n cyibaj tu'n Kman. Porque ma chin etz cylajo'n tuj tx'otx' etzan 
tu'n Kman, ex cyaj tu'n wajbene cye junxitl dios. 

20Mi'n waje tu'n ncyime tuj junxitl tx'otx' mya ttx'otx' Kman, pero aya Tat Rey 
ma tz'etza jyolte weye; akine ic ntene ic tza'n jun cy'ak, ex ma tz'oc lpe'ya wi'je 
cywi' ke witz ic tza'n ti'j jun tz'uchin, chi David. 

21Xitzun ttzak'we'n Saúl: —Aya ncy'ajal David, ba'n wu'ne ma chin binchane il. 
Ic ntene ic tza'n jun xjal minti' tnabl ex jumajx ma tzpet nnable. Pero tajtz 
meltz'aja, porque ya mi'n tz'oc nbincha'ne jun mya ba'n ti'ja tu'nju ma tzaj 
k'ak'an tc'u'ja juntl maj wi'je ex minti' ma chin cub tbyo'na, chi Saúl. 

22Atzunte David xi ttzak'we'n: —Lu tlansa lu, aya Tat Rey. E ttzaj jun tmajena 
k'ilte te, 

23ex awt Kman k'onte t-xel teyle junjun ic tza'nx tbinchben. Masque a Kman ma 
tzaj k'onte teya tuj nk'abe ja'lo, pero minti' xwajbeye tu'n tcub nbyo'ne, aya rey 
sc'o'maj tu'n. 

24Ic tza'n weye Tat Rey, ma' toclen tchwinklala ma tz'e'la tuj nwitze, icxwittzun 
tz'e'la ju weye nchwinklal tuj twitz Kman, ex tz'elxwit ti'n tcyakil bis wi'je, chi 
David. 

25Xitzun tma'ntl Saúl cyja': —Awt Dios cy'iwla'n teya ncy'ajal David. Tcyakilju 
cbantel tu'na puro ba'n c'elel. Tbajlenxi jlu aj meltz'aj Saúl tja, atzunte David xi 
tlajo'ntl tbe. 

1 Samuel 27 

Tej tpon David tuj cytx'otx' aj Filistey 

1Masque icju, in ximantok David ti'j cyja': Cpol jun k'ij chin bel byo'ne tu'n Saúl. 
Cyja'tzun aju mas ba'n tu'n nbinchanteye, chin xel oke tuj cytx'otx' aj Filistey 
tu'ntzun ntene tuj txubtxaj ex tu'ntzun t-xi tcolin Saúl tu'n tjyon wi'je tuj cytx'otx' 
aj Israel. Ka ma nbinchaye icju, chin cletele tu'n mi'n ncub byo'ne tu'n, chi David. 

2Cubtzun be tu'n David cyuc'ix kak syent xinak ate' tuc'il, tu'n cypon tuj cytx'otx' 
aj Filistey ex xi cyk'on cyib tuj tcwent Aquis, aju rey tuj tnam Gat. Ate Aquis 
tcy'ajal Maoc. 

3E pontzun bant David najal cyuc'ix ke xinak ate' tuc'il ex e ten junx tuc'il Aquis 
tuj tnam Gat, ex teyle junjun najan junx cyuc'il keju ate' tuj tja. Xi ti'n David keju 
cabe t-xu'jil ex atzun cybi jlu: Ahinoam aju aj Jezreel, ex Abigail aju t-xu'jilben 
ktzan Nabal aju aj Carmel. 

4Tej tbinte Saúl ka otok pon ok David tuj tnam Gat, ya minti'tl xi lpe' ti'j. 

5Xitzun tma'n David te Aquis: —Ka tajbila tu'n tbinchanteya xtalbil weye tat rey, 
in chin cubsane twitza tu'n ttzaj tma'na weye tu'n nxi'ye najal nok alcyex tnam 
tuj tx'otx' lu, porque akine ajbel teya mya ba'n tu'n nnajane junx tuc'ila tzalu tuj 
tnam jatum in cawina. 

6Ax k'ij lu xi tk'o'n Aquis tnam Siclag te David tu'n tnajan tuj. Cyja'tzun aju tnam 
Siclag cucx tcyaj tjak' cycawbil ke rey cye aj Judá ja'lo. 

7Jun abk'i tuc' cyaje xjaw najan David tuj cytx'otx' aj Filistey. 

8Tej cyten tuj tx'otx' lu, ate David cyuc'ix ke xinak ate'tok tuc'il, in che oc 
tzokpajtok k'ojlel cyi'j aj Gesur, aj Gezer ex aj Amalec, akeju otok tz'elxi nim abk'i 
cycublen ten najal tuj tx'otx' ma chixin, in tzyet-x tu'n jatum ta' tbeyil Shur ex 
max in pon baj tuj Ejipt. 

9Oc in che oc tzokpajtok k'ojlel cyi'j, mi jun xinak ex mi jun xu'j in cyaj ten cyu'n, 
cycyakil in che cyim cyu'n. Ax icx in xi cyi'n ke ẍne'l, ke wacẍ, ke bur, ke chej 
camey ex ke xbalun. Octzun t-xi cycolin tu'n cyoc tzokpaj, in che ajtz meltz'aj 
jatum ta' Aquis, 

10atzunte Aquis in xi tkanintok cye: ¿Alcye tnam ma che oc tzokpaje ti'j ja'lo? 
Atzunte David in xi ttzak'we'n: Ma ko oc tzokpaje cyi'j ke tnam tcub tuj tnayaj 
k'ij te Judá ex tuj tnayaj k'ij te Jerameel, ex tuj tnayaj k'ij te cytx'otx' aj Quenit, 
chi David. 



553 

 

 
Mam del Norte 

© 1993 Sociedades Bíblicas Unidas. 
  

 

 

11Mi jun xinak ex mi jun xu'j in cyaj ank'intok tu'n David, tu'ntzun mi jun tu'n t-
xi k'malte ti'j jlu tuj tnam Gat. Tuj tcyakil tk'ijlalil tej tten David tuj cytx'otx' aj 
Filistey iclex o bant tu'n. 

12Atzunte Aquis, k'ukltok tc'u'j ti'j David ex in ximantok ti'j cyja': Niban toc David 
te aj k'oj cyi'j aj Israel akeju t-xjalil, cyja'tzun cucx c'ajbel weye te jumajx, chi 
Aquis. 

1 Samuel 28 

1Tuj tk'ijlalil lu baj cychmo'n aj Filistey ke cysoldad tu'n cyk'ojin cyi'j aj Israel, ex 
atzunte Aquis xi tma'n te David: —Ba'n tu'na il ti'j tu'n texa wuc'ile tuj k'oj 
cyuc'ix ke xinak ate' tuc'ila. 

2Atzunte David xi ttzak'we'n: —Ba'n, tat rey. Ja'lo c'elel tnic'a ti'j alcye jacu bant 
wu'ne, akine tmajena. Atzunte Aquis xi tma'ntl te David: —C'oquel nk'o'ne te 
nejenel te jumajx cyxol ke soldad xk'ukil weye. 

Saúl ex aju xu'j aj k'ij najl tuj Endor 

3Ya otok cyim Samuel ex otok che baj ok' cycyakil aj Israel ti'j, ex otok cu'x 
maku'n ax tuj ttanmi, tuj tnam Ramá. Atzunte Saúl otok che ex tlajo'n ke aj k'ij 
cyuc'ix keju in tzaj cytxco'n cyanmi cyimni. 

4Oc cychmon cyib aj Filistey ex cub be cyu'n tu'n cycub ten tuj lugar Sunem, ex 
atzunte Saúl e oc tchmo'n cycyakil aj Israel ex atzun e cub ten twi witz Gilboa; 

5pero tej ttil Saúl cycampament aj Filistey, tzaj nim t-xobil ex bi'x naj tnabl. 

6Xitzun tkanin Saúl te Kman alcye tu'n tbant tu'n, pero minti' tzaj tzak'we'n tu'n 
Kman, mi tuj witzic', mi tu'n swert ex mi cyu'n ke t-sanjel Dios. 

7Tu'ntzun jlu xi tma'n Saúl cye ke nejenel cyxol t-soldad: —Cyjyontze jun xu'j 
ba'n txocon cyi'j cyanmi cyimni, tu'ntzun t-xi nkanin jun nxjele te. —At jun xu'j 
tuj lugar Endor ba'n txocon cyi'j cyanmi cyimni, che chi ke nejenel cye soldad, xi 
cytzak'we'n. 

8Eltzun tch'expu'n Saúl t-xbalun tu'n mi'n tel nic'baj ti'j ex junxitl t-xbalun oc 
tk'o'n; xi' tuc'il xu'j te konic'an ex xi tuc'in cabe xinak tu'n cyxi' tuc'il. Xitzun 
tma'n te xu'j: —In chin cubsane twitza tu'n tjaw ti'na jun nswerte ex tu'n tul 
tanmi jun cyimni tu'na, aju cxel nma'ne teya. 

9Atzunte xu'j tzaj ttzak'we'n: —Ba'n tu'na aju o tbincha Saúl, o che etz tlajo'n ke 
aj k'ij tuj tnam, cyuc'ix keju in tzaj cytxco'n cyanmi cyimni. ¿Tiku'n in chin ocx 
tk'o'na tuj jun xobajil tu'n ncyime? 

10Pero xi tma'n Saúl jun tyol axix toc twitz Kman te xu'j cyja': —Cxel nma'ne jun 
yol axix toc twitz Kman, mlay cub tcastiwoya tu'n tlaj jlu, chi Saúl. 

11¿Alcyetzun taja tu'n ttzaj ntxco'ne? Chi xu'j xi tkanin. —Txconctza Samuel, chi 
Saúl. 

12Minaben o til xu'j Samuel ex bi'x jaw sch'in; xitzun tma'n te Saúl: —¿Tiku'n ma 
chin cub t-sbu'na? Aya Saúl. 

13Atzunte rey xi tma'n te: —Mi'n xoba. ¿Ti ma tila? —Ma wile tanmi jun cyimni 
cyja' tjatz tuj tx'otx', chi xu'j. 

14¿Tza'n que'yin? Chi Saúl, xi tkanin. —Jun xinak tij xjal, tocsa'n jun t-ẍjo'w, chi 
xu'j. Eltzun tnic' Saúl ti'j ka a Samuel, ex cub ẍmeje' ex max pon tacl tibaj twitz 
twitz tx'otx'. 

15Xitzun tma'n Samuel te Saúl: —¿Tiku'n ma labta wi'je tu'n ntzaj ttxco'na? Xi 
ttzak'we'n Saúl: —Tu'nju ma tzaj nimxix nbise, porque ma che oc tzokpaj aj 
Filistey tu'n cyk'ojin wi'je ex ma chin cyaj coline tu'n Dios. Minti' in chin tzaj 
tzak'we'ne tu'n, mi cyu'n ke t-sanjel ex mi tuj witzic'. Cyja'tzun ma tzaj ntxco'ne 
tu'n ttzaj tma'na weye alcye tu'n nbinchanteye. 

16Atzunte Samuel tzaj ttzak'we'n: —¿Tiku'n in tzaj tkanina weye ka ma cyaj 
colina tu'n Kman ex ka ma tz'oc te aj k'oj ti'ja? 

17Ma tbincha Kman ti'ja aju tzaj tma'n weye. Ma tz'el ti'n toclena te rey ex ma txi 
tk'o'n te David aju tuc'ila. 

18Tu'nju minti' xi tnimana aju tyol tzaj tma'n teya tu'n cynaj aj Amalec tu'na, 
cyja'tzun ma bant jlu tu'n Kman ti'ja. 

19Ex mya o'cx jlu, ax icx che xel k'o'n aj Israel tuc'ix aya tu'n Kman tuj cyk'ab aj 
Filistey, ex nchi'j cpola wuc'ile cyuc'ix ke tcy'ajala. Icx cxel tk'o'n Kman cycyakil 
soldad aj Israel tuj cyk'ab aj Filistey, chi Samuel. 

20Bi'x cub tz'ak Saúl twitz tx'otx' ex cub tx'ile'. Nimxix t-xobil tzaj tu'n tyol 
Samuel ex otok baj tipun tu'n tlaj na'nxtok twa'n tuj enter k'ij ex enter konic'an. 

21Tejtzun toc tque'yin xu'j otok naj tnabl Saúl, pon lak'e' ttxlaj ex xi tma'n te: —
Akine tmajena ma txi nnimane aju xtkaniya, ex ma wak' wibe tu'n ncyime nok 
tu'n t-xi nnimane aju saj tma'na weye. 

22Ja'lo in chin cubsane twitza tu'n nxi tnimana: Cxel nk'o'ne ch'in twaya tu'n toc 
tipuna ex tu'n tcub be tu'na. 

23Minti' cub tuj twitz Saúl tu'n twa'n, pero akeju nejenel cye t-soldad ate' tuc'il 
ex ju xu'j e oc ten lajwersilte maxi tej t-xi tniman tu'n twa'n. Jawtzun we' twitz 
tx'otx' ex cub ke' twi' jun watbil. 

24Atzunte xu'j cub tbyo'n jun tal tor ulni tnabl almi'n tu'n tja, ex baj t-xyok'in 
ch'in arin minti' t-samel tuj tu'n tjaw mal tc'u'j tu'n tocx ttxo'n. 

25Xitzun ti'n jlu te Saúl tuc'ix cye ke nejenel cye t-soldad, ex tej cybaj wa'n, baj 
cyk'olben cyib ex cub be cyu'n ax konic'an lu. 

1 Samuel 29 

Minti' ke' cyc'u'j aj Filistey ti'j David 

1Octzun cychmo'n aj Filistey cycyakil ke cysoldad tuj lugar Afec, atzun ke aj 
Israel e cub ten ttxlaj jun twi a' at tuj lugar Jezreel. 

2Nejni ke aj Filistey tuj c'lojin te jun syentchak ex te jun milchak cybet, ex teyle 
junjun c'loj atlex nejenel cye; atzunte David cyuc'ix ke xinak ate' tuc'il ex tuc'ix 
Aquis lepch ke cyi'j. 

3Xitzun cykanin ke nejenel cye aj Filistey te Aquis: —¿Ti nbaj cye aj Hebrey 
tzalu? Atzunte Aquis xi ttzak'we'n: —A David jlu aju o ten ttxlaj Saúl aju rey cye 
aj Israel. Pero ma bant-xi ela' k'ij ax ta' wuc'ile, ex atxix tuj k'ij tej tpon wuc'ile ax 
icx ja'lo minti' jun tbinchben mya ba'n o wile, chi Aquis. 

4Tzajtzun cyk'oj ke nejenel cye aj Filistey ti'j Aquis ex xi cyma'n te: —K'manxa 
te tu'n taj meltz'aj tuj lugar o txi tk'o'na te ex tu'n mi'n ttzaj kuc'il tuj k'oj, porque 
jacu bant ax tz'oc te aj k'oj ki'j oc kk'ojin, porque ka ma che cub tbyo'n ke 
ksoldad, jaculo moje' juntl maj tyol tuc'il Saúl. 

5Baka mya a David jlu, aju in che bitzantok xjal ti'j ex in che bixantok ti'j ex in 
cyma'ntok: Jun mil xinak ma che cub tu'n Saúl, atzunte David laj mil, che chi ke 
nejenel. 

6Tzajtzun txco'n David tu'n Aquis ex xi tma'n te: —Cxel nma'ne jun yol teya axix 
toc twitz Kman, aya jun xinak tz'aklxix ex nim in chin tzalaje ti'j tbinchbena cyxol 
ke soldad. Mi jun tbinchbena mya ba'n o wile atxix tej tpona wuc'ile. Pero minti' 
in che tzalaj ke nejenel cye aj Filistey ti'ja, 

7cyja'tzun taj meltz'aja ex mi'n bisuna, tu'ntzun mi'n tbinchanteya aju minti' in 
che tzalaj aj Filistey ti'j, chi Aquis. 

8Atzunte David xi ttzak'we'n: —Pero, ¿ti ma nbinchaye? ¿Alcye mya ba'n o 
nbinchaye twitza tat rey atxix tej npone tuc'ila, tu'nju mi'n taja tu'n nxi'ye k'ojlel 
cyi'j aj k'oj ti'ja? 

9Xitzun tma'n Aquis te: —Ba'n wu'ne ic ttena ic tza'n jun t-anjel Dios tu'nju ba'n 
tbinchbena, pero ke nejenel cye aj Filistey ma cyma tu'n mi'n t-xi'ya k'ojlel 
kuc'ile. 

10Cyja'tzun, primx we'ctza nchi'j cyuc'ix ke xinak ma che tzaj tuc'ila, tu'n cyaj 
meltz'aje, chi Aquis. 

11Te juntl k'ij primx jaw we' David cyuc'ix ke xinak ate' tuc'il ex e aj meltz'aj tuj 
cytx'otx' aj Filistey; atzun ke aj Filistey xi cylajo'n cybe tu'n cypon max tuj lugar 
Jezreel. 

1 Samuel 30 

Tej tcub cyi'j aj Amalec tu'n David 

1Tujxi toxin k'ij e pon David cyuc'ix ke xinak ate' tuc'il tuj tnam Siclag, pero tej 
cypon otok che ocx aj Amalec tuj tx'otx' Néguev, ex otok che oc tzokpaj ti'j tnam 
Siclag; bi'x otok baj naj tcyakil cyu'n ex otok tz'oc cyk'o'n tk'ak'al. 

2Ax icx otok txi cyi'n ke xu'j, ke c'wa'l ex ke tij xjal ate' ma chixin, pero mi jun 
otok cub cybyo'n. 

3Tej tpon David tuj tnam cyuc'ix ke xinak ate' tuc'il, ex tej tcyil otok baj tz'e'y 
tnam ex otok che'x k'i'n ke cyxu'jil cyuc'ix ke cycy'ajal ex ke cyme'jel, 

4e oc ten ok'el cyuwxix wen max tejxi tel baj cyipun. 

5Ax icx otok che'x k'i'n keju cabe t-xu'jil David ex atzun ke jlu; Ahinoam aju aj 
Jezreel, ex Abigail aju t-xu'jilben ktzan Nabal aju aj Carmel. 

6Tzaj nim t-xobil David tu'nju in che yolintok xjal tu'n toc cyxo'n abj ti'j, porque 
cycyakil otok tz'oc ta'w cyi'j tu'nju otok che'x k'i'n ke cyc'wa'l. Masque icju, pero 
o'cx oc ke' tc'u'j David ti'j Kman aju Tdios, 

7ex xi tma'n te pal Abiatar aju tcy'ajal Ahimelec: —Binchama xtalbil, k'intza aju 
capiẍay in ajben cyu'n ke pal. Tejtzun tpon ti'n Abiatar aju xbalun tuc'il David, 

8oc ten kanilte te Kman ex tma: —¿Ba'npe tu'n woc lpe'ye cyi'j ke elek' lu? 
¿Jacupe chin pon canune cyi'j? Atzunte Kman tzaj ttzak'we'n: —Ba'n tu'n toc 
lpe'ya cyi'j, porque jacu pon canuna cyi'j ex jacu che colpaj ke xjal ma che'x cyi'n. 

9Jurat naj cub be tu'n David cyuc'ix ke kak syent xinak ate' tuc'il, ex e pon ttzi' 
jun tk'ab xak Besor tbi. Ax tuj lugar lu e cyaj ten cab syent xinak, 

10ex ya minti' e ic'x tuj tk'ab xak porque otok che sict; atzun juntl cyaje syent xi 
cylajo'ntl cybe junx tuc'il David tu'n cypon canun cyi'j ke elek'. 

11Yajxi ch'intl cnet jun xjal aj Ejipt tuj cojbil cyu'n, ex xi cyi'n twitz David ex xi 
cyk'o'n twa ex tc'a: 

12xi cyk'o'n jun piẍ tlo' higo betz'a'maj ex cabe rasim uva tzkijsa'maj. Tbajlenxi 
wa'n aj Ejipt o tna' oc mas tipun, porque tuj ox k'ij ex ox konic'an minti' ch'in 
wabj otok txi' tu'n, ex mi ch'in c'abj. 

13Xitzun tkanin David te: —¿Alcye tpatrona? ¿Jatum tzajniya? Atzunte aj Ejipt xi 
ttzak'we'n: —Aj Ejipt kine ex tmajen jun xjal aj Amalec, pero ma bant-xi ox k'ij 
in cyaj coline tu'n npatrone tu'nju in yabte, 

14porque o ko'x aje elk'al tuj cytx'otx' aj Seretey, tuj cytx'otx' aj Judá, ex tjak' 
cytx'otx' aj Caleb akeju cycubsa'n tuj tx'otx' Néguev. Ax icx o tz'oc kk'o'ne tk'ak'al 
tnam Siclag. 

15—¿Jacupe txi'ya yec'ulte weye jatum ate' ke elek' lu? Chi David xi tkanin. 
Atzunte aj Ejipt xi ttzak'we'n: —Ka ma tzaj tma'na weye jun tyola axix toc twitz 
Dios, tu'n mi'n ncub tbyo'na ex tu'n mi'n nxi' tk'o'na tuj tk'ab npatrone, jacutzun 
chinxe yec'ulte teya jatum ate' ke, chi xjal. 

16Xi'tzun aj Ejipt yec'ulte jatum ate' ke elek', ex tej cypon, lu ke otok baj cysputun 
cyib tuj cojbil, in che wa'ntok, in che c'antok ex in che ic'santok jun nink'ij ti'j 
tcyakilju otok txi cyelk'a'n tuj cytx'otx' aj Filistey ex tuj cytx'otx' aj Judá. 

17Octzun tzokpaj David cyi'j, tzyet-x tu'n te kale ex maxi xi tcolin te kale te juntl 
k'ij tejxi cycub baj cycyakil, masque at cyaje syent cu'xun e tzokpaj, cyjax ke 
cyibaj chej camey. 

18Cyja'tzun tten, el ti'n David juntl maj tcyakilju otok txi cyelk'a'n aj Amalec, 
cyuc'ix ke cabe t-xu'jil. 

19Mi jun ti'xti cyaj ten masque tal ch'in, ex mi jun c'wa'l ex mi tij xjal atxtok taj, 
porque otok tz'el tcyakil tu'n David juntl maj. 

20Ax icx tzaj ti'n David ke cyẍne'l ex ke cywacẍ, ex in cyma'ntok keju lajol cye 
cyja': Atzun jlu ma tcamba David. 

21Tejtzun tpon meltz'aj David ttzi tk'ab xak Besor jatum otok che cyaj ten cab 
syent xinak minti' e je'x tuc'il tu'n tlaj otok che sict, e je'tz naj canul ti'j cyuc'ix 
cyi'j keju otok che'x aj tuc'il. Tejtzun tpon lak'e' David cyuc'il, xi k'olben cye. 

22Pero ke xjal mya ba'n cynabl ex jawni ke ate' cyxol keju otok che'x aj tuc'il 
David xi cyma'n cyja': Mi'n txi kk'o'n jun ti'xti cye ti'j ju ma kcamba tuj k'oj, tu'nju 
minti' ma che'x aj kuc'il, nok o'cx cyxu'jil ex cyc'wa'l ba'n tu'n t-xi cyi'n ex tu'n 
cyaj meltz'aj, che chi. 

23Atzunte David xi tma'n cye cyja': —Mi'n cybinchaye jlu akeye wermaniye, 
porque tu'n Kman ma tzaj tk'o'n jlu ke, ex tu'n ma ko clet tu'n mi'n kcyim, ex tu'n 
ma che cub tz'ak ke elek' tuj kk'ab, porque otok che oc tzokpaj ki'j. 

24Mi a'l jun jacu txi binte aju in cyma'ne, porque oc tcub sipet aju ma cambet, 
parej che k'il keju e cyaj ten cwentil macbil, ic tza'n keju otok che'x aj k'ojlel, chi 
David. 

25Atxix tuj k'ij lu, iclex in bant cyu'n aj Israel, ax icx tuj tk'ijlalil ja'lo. 

26Tej tpon David tuj tnam Siclag, xi t-sama'n ch'in cye ke tamiw akeju tij xjal aj 
Judá, ti'j ju otok tcamba cyi'j aj k'oj, ex xi tma'n cye: Lu jun oyaj lu te cyeye ti'j ju 
ma ncambaye cyi'j aj k'oj ti'j Kman, chi David. 

27Xi t-sama'n oyaj cye keju ate' cyuj ke tnam lu: Betel, Ramot aju ta' tuj tx'otx' 
Néguev, Jatir, 

28Aroer, Sifmot, Estemoa, 

29Racal, tuc'ix cye keju ate' cyuj ke tnam ate' tuj tcwent Jerameel ex cye keju ate' 
cyuj ke cytanmi aj Quenit, 

30cye keju ate' tuj tnam Horma, tuj Corasán, tuj Atac, 

31tuj Hebrón, ex cyuj cycyakil lugar jatum otok tzic' aj David cyuc'ix ke xinak 
tuc'il. 

1 Samuel 31 

Cyim Saúl cyuc'ix ke tcy'ajal tuj k'oj 

1 Crónicas 10.1-12 

1E octzun tzokpaj aj Filistey k'ojlel cyi'j aj Israel, ex ake aj Israel e je'l ok cywitz; 
ex nimcu aj Israel e cub byo'n twi witz Gilboa. 

2E je'xtzun ke aj Filistey tu'n cyoc lpe' ti'j Saúl, tu'n tcub ti'j cyu'n cyuc'ix ke 
tcy'ajal, ex cub byo'n Jonatán cyu'n tuc'ix Abinadab ex Malquisúa. 

3Te tibajxi e oc tzokpaj ti'j Saúl, ex tu'nju ch'ixtok cypon canun ti'j, ex otok 
c'ixbisanjtz tu'n cyplech, tzaj t-xobil; 

4cyja'tzun xi tma'n teju onil te: —K'i'n jatz t-spadiya ex chin t-xayuncuya tu'n, 
tu'ntzun mi'n cytzaj keju mya nimal Dios k'ojlel wi'je, ex tu'n mi'n ncub byo'ne 
cyu'n, ex tu'n mi'n cyxmayin wi'je, chi Saúl. Atzun teju onil te minti' cub tuj twitz 
porque tzaj nim t-xobil. Jatztzun ti'n Saúl t-spad ex xi t-xo'n tib tibaj twi t-spad. 

5Tejtzun tque'yinte ju onilte ya otok cyim Saúl, ax icx te xi t-xo'n tib tibaj twi t-
spad ex cyim junx tuc'il. 

6Cyja'tzun tten, ax k'ij cyim Saúl cyuc'ix ox tcy'ajal, tuc'ix ju onilte ex cyuc'ix 
cycyakil t-soldad. 

7Atzun ke mastl aj Israel najl ma jlajxi chk'ajlaj ex jlajxi nima Jordán tuj tjawitz 
k'ij, tej tcyil otok che el ok ke cysoldad ex otok cyim Saúl cyuc'ix ke tcy'ajal, cyaj 
cycolin ke cytanmi ex e je'l ok. E pontzun ke aj Filistey cyuj ke cytanmi ex ax e 
cyaj ten najal cyuj. 

8Tuj juntl k'ij, tej cyxi' aj Filistey tu'n tel cyi'n tcyakilju k'i'n cyu'n ke cyimni, cnet 
Saúl cyu'n cyuc'ix keju ox tcy'ajal palch ke twitz tx'otx' twi witz Gilboa. 

9Eltzun cytamtz'u'n twi' Saúl ex el cyi'n ke tmacbil in che ajben te tk'ojbil ex xi 
cysama'n sanjel tuj tcyakil cytx'otx' aj Filistey tu'n t-xi cyk'o'n tkanil tuj cyja 
cydios ex cye xjal. 

10Ocx cyk'o'n ke tmacbil Saúl in che ajben te tk'ojbil tuj tja cydios Astarot tbi, ex 
jax cyyoban t-ximlal twi muro toc ti'j tnam Bet-san. 

11Tejtzun cybinte ke xjal najl tuj tnam Jabes tuj tx'otx' Galaad aju otok cybincha 
aj Filistey ti'j Saúl, 

12cycyakil xinak cyuw cyc'u'j tuj k'oj e bet tuj enter konic'an tu'n tcu'tz cyi'n t-
ximlal Saúl twi muro toc ti'j tnam Bet-san, tuc'ix cyximlal keju ox tcy'ajal, ex e 
ajtz cyi'n tu'n cyul cyu'n tuj tnam Jabes, ex atzun cub cypatun ke cyximlal. 

13Cu'xtzun cymaku'n ke cybakil tuj tnam Jabes tjak' jun wi' tze', ex te tibajxi jlu 
cub cyyo'n we'yaj wuk k'ij. 

2 Samuel 

2 Samuel 1 

Tej tbinte David otok cyim Saúl 

1Tcyimlenxitzun Saúl, pon juntl maj David tuj tnam Siclag tcublenxi cyi'j aj 
Amalec tu'n, ex axtzun cyaj ten cabe k'ij. 

2Tujtzun toxin k'ij at jun xinak sbit'naj t-xbalun toc ex tjax tx'otx' tuj twi' te jun 
techal te bis, atzun tzajni cyxol t-soldad Saúl. Tejtzun tpon twitz David, cub 
mutze' twitz tx'otx' te jun techal te nimbil. 

3Atzunte David xi tkanin te: —¿Jatum sajaya? —Ma chin etz tzokpaje cyxol ke 
soldad aj Israel, chi xjal xi ttzak'we'n. 

4—¿Titzun ma baj? Binchama xtalbil k'mantza weye, chi David xi t-xjelin. —Ma 
che el ok ke soldad tuj k'oj ex nimcu ma che cub, ax icx ma cyim Saúl tuc'ix 
Jonatán aju tcy'ajal, chi xjal. 

5—¿Tza'ntzun tten ma tbiya ka ma cyim Saúl tuc'ix Jonatán aju tcy'ajal? Chi 
David teju cu'xun aju otok tzul k'malte tkanil. 

6Atzunte cu'xun xi ttzak'we'n: —Tc'ulbacu atintoke twi witz Gilboa tej xwile Saúl 
pakltok tibaj tkan tlans, ex ch'ixtok tcub ti'j cyu'n ke aj k'oj, akeju ate'jx cyuj 
carwaj ex cyibaj chej. 

7Tejtzun sajtz tque'yin ttzal ti'j ex tej ẍin til, ẍinx ttxco'n. Atzun weye jurat naj xi 
nnimane. 

8Sajtzun tkanin weye alcye kine, atzun weye xi nma'ne, aj Amalec kine. 

9Sajtzun tma'n weye: Lak'e'tza ntxlaje ex chin tbyoncuya te jumajx, tu'nju ma 
tz'oc ta'w wi'je ex minti' tumel tu'n ncyime, chi Saúl. 

10Cyja'tzun tten ẍin pon lak'e'ye ttxlaj ex xcub nbyo'ne, porque sel nnic'e ti'j ka 
tcublenxi tz'ak twitz tx'otx' mlayx tz'ank'intl, tu'nju nimxix otok c'ixbi. Ex ma 
tz'el wi'ne aju coron tjax tuj twi', tuc'ix aju c'uxbil tcub tkul tk'ab, tu'n ttzaj wi'ne 
tuc'ila tat, chi cu'xun. 

11Atzunte David cyuc'ix ke tuc'il, baj cysbit'un cyxbalun te jun techal ti'j cybis, 

12ex bi'x e jaw ok' tu'n cybis ti'j tcyimlen Saúl ex ti'j tcyimlen Jonatán aju tcy'ajal. 
Ax icx e jaw ok' cyi'j aj Israel akeju etzan tu'n Kman, tu'nju otok che cub byo'n 
tuj k'oj; cyja'tzun minti' e wa'n tejxi toc kax. 

13Te tibajxi xi tkanin David teju cu'xun otok pon k'inte tkanil: —¿Yajtzun teya, 
jatum tzajniya? —Stranjer xjal kine ex aj Amalec kine, chi cu'xun. 

14—¿Tza'ntzun tten xtnimari tiba tu'n toc tk'o'n tk'aba ti'j rey aju sc'o'maj tu'n 
Kman Dios? Chi David. 

15Tzajtzun ttxco'n David jun soldad ex xi tma'n te: —Chux byoncuya. Octzun 
tbyo'n ex bi'x cyim aj Amalec tu'n. 

16Atzunte David xi tma'n: —Tu'nxa ma tzaj ti'na camic tibaja, porque tu'nxa ma 
tzaj tma'na tila, tej saj tma'na ka otok cub tbyo'na aju rey sc'o'maj tu'n Kman. 

Jun bitz te bis ti'j Saúl ex Jonatán 

17Xitzun tbitzan David jun bitz te bis ti'j tcyimlen Saúl, ex ti'j tcyimlen Jonatán 
aju tcy'ajal, 

18ex xi tma'n tu'n t-xi xnak'tzet bitz lu cye aj Judá. Aju bitz lu tz'ibamaj tuj u'j cyaj 
ttz'iban Jaser. 

19Akeye aj Israel, ma che cub ke tbanil nejenel cyeye max cywi' ke witz. Ti tten 
ma che cub ke xjal nim cyipun. 

20Mi'n txi cyma'ne tkanil tuj tnam Gat, ex mi'n txi cytx'olba'ne cyuj cay tuj tnam 
Ascalón, tu'ntzun mi'n cyjaw tzalaj ke xu'j aj Filistey, ex tu'n mi'n cyjaw t'icpaj 
tu'n tzalajbil ke xu'j mya nimal Dios. 

21Akeye witz Gilboa, miwt tzajtl jbal cyibaje ex mi tk'ab che'w, ex miwt tzaj ch'iy 
awal ma chixin tu'n t-xi k'ot te oyaj, tu'nju atzun e baj waban ke makbil cye ke 
soldad cyuw cyc'u'j tuj k'oj. Atzun baj naj tkoptz'ajel aju makbil in ajben te Saúl, 
mer ic tza'n minti' otok tz'oc su'n aseyt ti'j. 

22Mi jun maj cucx ma che ajtz Saúl ex Jonatán tuj k'oj, tcyakil maj ma che cub ke 
xjal at nim cyipun tuj k'oj tu'n t-spad Saúl, ex tu'n tplech Jonatán. 

23Ate Saúl ex Jonatán c'ujla'nxix ke ex nim cygan xjal cyi'j, misicyer el cypa'n cyib 
cyi'jx, mi tej itz'xtok ke ex mi tej cycyim. Mas cyuw che ojkelan ic tza'n ke t'iw, 
ex mas nim cyipun ic tza'n ke balun. 

24Akeye xu'j aj Israel, che ok'e ti'j Saúl aju tzaj k'inte cyxbalune tbanilxix ex 
tz'umin twitz; ex aju tzaj k'onte adorn k'an pwak ttx'otx'il tu'n toc cyk'o'ne ti'j 
cyxbalune. 

25Ti tten ma che cub keju at cyipun tuj k'oj. Ma cyim Jonatán max cywi' ke witz. 

26Nimxix in chin bisune ti'ja wermaniye Jonatán. Nimxix o chin tzalaje ti'ja 
porque aju tc'ujlalila te weye puro ba'n, mas ic tza'n tc'ujlalil jun xu'j. 

27Ti tten ma che cub keju at nim cyipun tuj k'oj. Ma che naj ke cymacbil akeju in 
che ajben tuj k'oj, chi David tuj tbitz. 

2 Samuel 2 

Oc k'o'n toclen David tu'n toc te rey tuj Judá 

1Te tibajxi jlu xi tkanin David te Kman ex tma: —¿Ba'npe tu'n nxi'ye tuj jun tnam 
cyxol ke tnam ate' tuj Judá? Atzunte Kman tzaj ttzak'we'n: —Ba'n tu'n t-xi'ya. 
Atzunte David tma: —¿Jatum chin pole? Atzunte Kman tzaj ttzak'we'ntl: —
Txi'ya tuj Hebrón. 

2Xi'tzun David cyuc'ix cabe t-xu'jil: Ahinoam tbi jun ex atzun tzajni tuj tnam 
Jezreel, atzun juntl Abigail tbi, aju t-xu'jilben ktzan Nabal aju aj Carmel. 

3Ax icx e je'x ti'n ke tuc'il cyuc'ix keju ate' tuj cyja, ex axtzun e ten cyuj ke tnam 
nikayin ate' ti'j tnam Hebrón. 

4E pontzun ke xjal aj Judá tuc'il David ex oc cyk'o'n toclen te rey tuj Judá. Tejtzun 
tbinte David otok cu'x maku'n Saúl cyu'n aj Jabes aju tnam at tuj tx'otx' Galaad, 

5xi t-sama'n junjun sanjel k'malte cye: Awt Kman cy'iwlante cyeye tu'nju ma 
cybinchaye xtalbil ti'j Saúl aju cyreye, tu'nju ma cu'x cymaku'ne. 

6Ex awt Kman k'onte xtalbil cyeye ex cucx tu'n tjapun tyol cyuc'ile. Ax icx weye 
oc nbincha'ye ba'n cyeye tu'nju ma cybinchaye ba'n ti'j cyreye. 

7Ja'lo tenx cyipune ex mi'n che xobe, masque ma cyim Saúl aju cyreye, pero ma 
tz'oc k'o'n woclene cyu'n aj Judá tu'n woque te cyrey. 

Tej toc k'oj cyu'n aj Israel cyuc'il aj Judá 

8Pero ate Abner aju tcy'ajal Ner ex nejenel cye t-soldad Saúl tzaj ti'n Is-boset aju 
tcy'ajal Saúl, ex xi ti'n tuj tnam Mahanaim, 

9ex atzun oc tk'o'n toclen tu'n toc te rey cyuj ke tx'otx' lu: Galaad, Gesuri, Jezreel, 
Efraín, Benjamín ex cye cycyakil aj Israel. 

10Otok japun Is-boset twi' 40 abk'i tej ttzyet tcawin cyibaj aj Israel ex o cawin 
cab abk'i. Atzun cye tiyjil Judá, tocsa'ntok David cyu'n te rey, 

11cyja'tzun tten oc David te rey cye aj Judá tuj wuk abk'i tuc' mey, ex aju tnam 
jatum o cawin, atzun Hebrón. 

12Etztzun Abner aju tcy'ajal Ner tuj tnam Mahanaim tu'n tpon tuj tnam Gabaón, 
nejni cywitz t-soldad Is-boset aju tcy'ajal Saúl. 

13Ax icx te Joab aju tal Sarvia, cyuc'ix t-soldad David e etz tuj tnam Hebrón, ex 
atzun oc cyc'ulban cyib cyuc'il, ttzi' nintz tanc te chmobl a' tuj Gabaón. Ex cycabil 
c'loj soldad ax e cub we' jatum chmo'n a', jun c'loj cub ten tuj jun pac' ex juntl 
c'loj aj ten tuj juntl pac'. 

14Xitzun tma'n Abner te Joab: —E cyetz junjun cu'xun tu'n cyk'ojin kwitz kcyakil. 
—Ax ba'n, chi Joab xi ttzak'we'n. 

15Cyja'tzun, akeju tu'n cyk'ojin te cyxel aj Benjamín ex te Is-boset aju tcy'ajal 
Saúl, e je'tz cablaj xinak cyxol, ex cablaj e je'tz cyxol ke t-soldad David. 

16Teyle junjun tzaj ttzyu'n aju taj k'oj ti'j ti'j ttzmal twi' ex xi cyxayu'n cyspad tuj 
cyxu'c cyaj k'oj cyi'j; cyja'tzun e cyim cycyakil. Tu'n jlu, aju lugar at tuj Gabaón 
oc tbi Cojbil jatum oc k'oj tu'n spad. 

17Cyuwxix aju k'oj oc tuj k'ij lu, ex ate Abner cyuc'ix ke soldad cye aj Israel cub 
cyi'j cyu'n ke t-soldad David. 

18Ex ate'tok ox tal Sarvia ma chixin: Joab, tuc'ix Abisai ex tuc'ix Asael. Ate Asael 
cyuwxix ojkelan wen, mer ic tza'n ojkelan jun masat tuj cojbil, 

19oc lpe' ti'j Abner ex minti' xi tk'o'n ambil tu'n tcolpaj. 

20Ex tej taj tque'yin Abner ti'jxi, xi tma'n te: —¿Myapetzun aya Asael? —Ax toc 
akine, chi Asael xi ttzak'we'n. 

21Xitzun tma'n Abner te: —Mi'n tz'oc lpe'tla wi'je. Mejor tzyuma jun cye keju 
cu'xun ex k'inxa tcyakilju k'i'n tu'n. Pero minti' cub tuj twitz Asael tu'n mi'n toc 
lpe' ti'j. 

22Cyja'tzun xi tma'n Abner juntl maj te: —Mi'n tz'oc lpe'tla wi'je, ex katzun taja 
tu'n tnaja wu'ne. Nok o'cx, ¿chi toc wu'ne cxel nma'ne te termaniya Joab ka ma 
cuba wu'ne? 

23Tu'nju minti' cub tuj twitz Asael tu'n tel tpa'n tib ti'j, xitzun t-xayu'n Abner t-
xe lans tuj tc'u'j, ex bi'x elpun ttzal ti'j, ex axtzun cub tz'ak Asael ex cyim ma 
chixin. Ex cycyakil keju e pon tuj lugar jatum otok cyim Asael, e cub we' que'yilte. 

24Atzunte Joab tuc'ix Abisai e je'x lpe' ti'j Abner. Nok nne'xcu k'ij tej cypon twi' 
tal witz Amma aju tcubsa'n tumlal twitz lugar Gía, tuj ju be in xi' tuj tzkij tx'otx' 
te Gabaón. 

25Maxtzun ma chixin oc cychmon cyib ke soldad tiyjil Benjamín tuc'il Abner, ex 
junxtzun e ela ex e cub ten twi' jun witz. 

26Xitzun sch'i'n Abner ti'j Joab ex tma: —¿Jtoj ban t-xi cycoline tu'n cycub 
cybyone ke xjal? ¿Na'nxpetzun tel tnic'a ti'j, ate jlu nok bis in tzaj ti'n? ¿Jtoj ban 
t-xi tma'na cye ke t-xjalila tu'n mi'n cyxi lpe'tl cyi'j ke cyerman? 

27Xitzun ttzak'we'n Joab: —Cxel nma'ne jun yol teya axix toc twitz Dios, nokwit 
minti' ma tmaya jlu, mawtlo che'x lpe' ke nxjalile cyi'j ke cyerman ocxi tcub k'ij. 

28Xitzun tma'n Joab tu'n cyoc k'ajtza'n ke chun, ex cycyakiltzun xjal e we' ex 
minti' e oc lpe'tl cyi'j aj Israel tu'n cyk'ojin cyi'j. 

29Atzunte Abner cyuc'ix ke xinak uc'in tu'n, o che bet tuj enter ak'bil tuj chk'ajlaj 
at tuj Arabá, ex e ic'x tuj nima Jordán ex tuj tcyakilju tkan xak Bitrón, ex e pon tuj 
tnam Mahanaim. 

30Minti'tl xi lpe' Joab ti'j Abner. Oc tchmo'n cycyakil ke t-soldad, ex tejtzun tjaw 
list cyi'j, otok che cyim belajlaj xinak t-soldad David ke, ex part te Asael. 

31Ex atzun ke t-soldad David otok che cub cybyo'n 360 xinak aj Benjamín, akeju 
ate'tok tuc'il Abner. 

32Atzunju t-ximlal Asael xi k'i'n tuj Belén, ex atzun cu'x maku'n ma chixin tuj 
tpantyón ktzan tman. Atzunte Joab cyuc'ix ke xinak uc'in tu'n e bet tuj enter 
ak'bil lu, ex tej tcub k'ij otok che pon tuj tnam Hebrón. 

2 Samuel 3 

1Nim tuj o ten k'oj cyxol ke xjal ate'tok tuc'il ktzan Saúl cyuc'il keju xjal ate'tok 
tuc'il David, pero ke xjal ate'tok tuc'il David nok cyja' oc mastl cyipun, atzun keju 
ate'tok tuc'il ktzan Saúl nok cyja' tbaj cyipun. 

Ke tcy'ajal David e ul itz'j tuj tnam Hebrón 
1 Crónicas 3.1-4 

2Ke tcy'ajal David e ul itz'j tej tten tuj tnam Hebrón, atzun ke jlu: Aju nej c'wa'l 
Amnón tbi, tal ju xu'j Ahinoam aju aj Jezreel; 

3aju tcabin Quileab tbi, tal ju xu'j Abigail aju t-xu'jilben ktzan Nabal aju aj Carmel; 
aju toxin Absalón tbi, tal ju xu'j Maaca aju tme'jel Talmai aju rey te Gesur; 

4aju tcyajin Adonías tbi, tal ju xu'j Haguit; aju tjwe'yin Sefatías tbi, tal ju xu'j 
Abital; 

5aju tkakin Itream tbi, tal ju xu'j Egla aju juntl t-xu'jil David. Atzun ke jlu e ul itz'j 
tej axtok ta' David tuj tnam Hebrón. 

Bant ti'j jun cyyol Abner tuc'il David 

6Cucxtok toc k'oj cyxol ke xjal ate'tok tuc'il ktzan Saúl, cyuc'il keju ate'tok tuc'il 
David, ex cyxol ke xjal ate'tok tuc'il ktzan Saúl oc mas tipun Abner. 

7Otok ten jun tcab t-xu'jil Saúl Rizpa tbi, tme'jel jun xjal Aja tbi, ex xi tma'n Is-
boset te Abner: —¿Tiku'n ma cub tana tuc'il tcab t-xu'jil ktzan nmane? 

8Atzunte Abner tzaj nimxix tk'oj ti'j Is-boset tu'nju otok tma icju, ex xi ttzak'we'n 
cyja': —¿Baka tx'yan kine tu'n wajbene cye aj Judá? Tuj tumelxix ma chin ajbene 
cye ke xjal ate' tuc'il Saúl aju ktzan tmana, ex cye ke xjal at t-xilen cyuc'il ex cye 
ke tamiw, ex minti' xi nk'o'ne tuj tk'ab David; atzun teya ma jaw t-simina yol 
wi'je ka ma nbinchaye il tuc'il jun xu'j. 

9Awt Kman cub k'onte ncastiwoye cyuwxix ka mi'n ma bant wu'ne tu'n wonine 
te David, tu'n tjapun aju tzaj ttziyan Kman te, 

10tu'n tel cyoclen ke tiyjil Saúl te rey, ex tu'n tcyuwset toclen David tu'n tcawin 
cyxol aj Israel ex aj Judá, ctzajelx ke' tuj Dan tu'n tpon baj max tuj Beerseba. 

11Atzunte Is-boset minti' xi ttzak'we'n, porque tzaj nim t-xobil twitz Abner. 

12Atzunte Abner xi t-sama'n ke sanjel k'malte te David cyja': ¿Al e ju tx'otx' lu? E 
tbant ti'j jun kyol kxol: Jacu chin onine teya tu'n cyul cycyakil aj Israel tuc'ila. 

13Atzunte David xi ttzak'we'n: Ba'n, jacu bant ti'j jun kyol pero ka ma bant tu'na 
aju cxel nma'ne teya: Oc ttzaja que'yil weye, mlay tzula nwitze ka mya uc'in Mical 
tu'na, aju tme'jel Saúl. 

14Ax icx xi t-sama'n David ke t-sanjel tuc'il Is-boset, ex xi tma'n te cyja': K'ontza 
Mical weye, aju nxu'jile, aju in moje'ye tuc'il nej ex o chjet wu'ne tu'n jun syent 
ttz'umal cytz'a'lbil ke xjal aj Filistey e cub nbyo'ne. 

15Xitzun tma'n Is-boset tu'n tel xc'ayin Mical twitz tchmil, aju Paltiel tbi, ex 
tcy'ajal Lais; 

16atzunte Paltiel xi lpe' ti'j t-xu'jil ex in ok'tok ti'j, ex xi lpe' ti'j tejxi tpon tuj tal 
tnam Bahurim. Ex atzun xi tma'n Abner te tu'n taj meltz'aj, ex ajtzun meltz'aj 
Paltiel. 

17Te tibajxi o yolin Abner cyuc'il ke cytijil xjal cyxol aj Israel ex xi tma'n cye cyja': 
Ma bet-xi k'ij cyajbile tu'n toc David te cyreye. 

18Ma pon tk'ijlalil ja'lo tu'n cybinchanteye jlu, porque ma tzaj ttziyan Kman te 
David cyja': Tu'n David che cletel ke aj Israel; akeju etzan tu'n che cletel tjak' 
cycawbil aj Filistey ex tuj cyk'ab cycyakil ke aj k'oj cyi'j. 

19Ax icx o yolin Abner cyuc'il ke xjal tiyjil Benjamín, ex te tibajxi xi' tuj tnam 
Hebrón tu'n t-xi tma'n te David alcye cyajbil aj Israel, ex alcye cyajbil cycyakil 
tiyjil Benjamín. 

20Uc'in winkin xinak tu'n Abner tej tpon tuj tnam Hebrón jatum ta'tok David, ex 
o bant jun nintz wa'n tu'n David te Abner ex te cye keju tuc'il uc'in tu'n. 

21Ex xitzun tma'n Abner te David cyja': —Ja'lo ba'n tu'n waje tu'ntzun cyoc 
nchmo'ne cycyakil aj Israel, tu'ntzun tcyaj bant ti'j jun cyyol tuc'ila, Tat Rey, ex 
tu'ntzun tcawina cyibaj ic tza'nx tajbila. Bajtzun cyk'olben cyib David tuc'il 
Abner, ex aj meltz'aj Abner in tzalaj wen. 

Cub byo'n Abner tu'n Joab 

22Pontzun Joab cyuc'ix ke t-soldad David otok che'x aj k'ojlel, ex k'i'ntok nimcu 
ti'xti cyu'n aju otok tz'el cyi'n cye aj k'oj. Ya mi a'ltok te Abner tuc'il David tuj 
tnam Hebrón, otok tz'aj meltz'aj in tzalaj wen tbajlenxi cyk'olben cyib tuc'il 
David. 

23Tej tpon Joab cyuc'ix cycyakil ke soldad in che bettok tuc'il, xi k'ma'n te ka ate 
Abner aju tcy'ajal Ner otok pon aj tuc'il rey, ex otok tz'aj meltz'aj tbajlenxi 
cyk'olben cyib tuc'il rey. 

24Xi'tzun Joab tuc'il rey, ex xi tma'n te cyja': —¿Ti ma tbinchaya? Ma tzul aj Abner 
que'yil teya, ¿tiku'n ma tz'aj ttzokpi'na tu'n taj meltz'aj? 

25¿Minti'petzun ba'n tu'na, ate Abner aju tcy'ajal Ner ma tzul aj nok tu'n tcub 
sbu'na tu'n, ex que'yilte jatum in beta, ex tu'n telxix tnic' ti'j tcyakilju in 
tbincha'na? 

26Ex tej tetz Joab tbajlenxi yolin tuc'il David, xi t-sama'n ke sanjel jyolte Abner, 
ex minti'tok bin David ti'j jlu, ex ajtz meltz'aj Abner cyu'n, max jatum ta' ju xoch 
Sira tbi. 

27Tejtzun tpon Abner tuj tnam Hebrón, xi k'i'n tu'n Joab ti'jxi tpwertil tnam 
tu'ntzun tyolin tuc'il tjunalx, ex atzun xi t-xayu'n jun cchil tuj tc'u'j, ex cyim tu'n 
tu'ntzun t-xelin tu'n porque otok cub tbyo'n Abner Asael aju terman. 

28Tejtzun tbinte David jlu mas yajxi, tmatzun cyja': Akine cyuc'ix keju ate' tuj 
ncawbile minti' kile twitz Kman ti'j tcamic Abner aju tcy'ajal Ner. 

29E tcub tz'ak ju il lu tibaj Joab ex cyibaj cycyakil keju at cyxilen tuc'il, ex cuchiwt 
tu'n cyten junjun cyxol yab ke tu'n poj in jaw tuj twi' cytz'a'lbil, ex ka tu'n tx'a'c 
minti' k'anbil ti'j, ex ka tu'n cyten cox, ex ka byo'n tu'n cycub, ex ka tu'n tic'x 
we'yaj cyu'n, chi David. 

30Ate Joab tuc'ix Abisai e cub byonte Abner, porque tuj ju k'oj oc tuj Gabaón otok 
cub tbyo'n Abner aju cyerman, aju Asael tbi. 

31Te tibajxi xi tma'n David te Joab ex cye ke xjal uc'in tu'n: Cysbit'un ele 
cyxbalune ex cyk'o'nque cyxbalune ch'i'x twitz, ex che bisune ti'j tcyimlen Abner. 
Atzunte rey David xi lpe' ti'j cax. 

32Ex atzun cu'x maku'n Abner tuj tnam Hebrón, atzunte rey oc ten ok'el cyuwxix 
wen ttxlaj tmukbil Abner, ax icx e jaw ok' cycyakil tnam xjal. 

33Octzun ten rey bitzal jun bitz te bis ti'j Abner, ex chi cyja': 

¿Tiku'n ma cyima Abner? Ma cyima ic tza'n jun xjal at nim til, 

34pero mya c'alo'n ke tk'aba ex mya c'alo'n ke tkana tu'n caden. Ma cyima ic tza'n 
in cyim jun xjal tuj cyk'ab ke xjal binchal mya ba'n, chi David tuj tbitz. Ax icx ke 
xjal cucx e oc ten ok'el ti'j Abner. 

35E je'xtzun cubsal cywitz twitz David tu'n t-xi' ch'in twa na'nxtok tex k'ij, 
atzunte David xi tma'n jun yol axix toc cyja': —Awt Dios cub k'onte ncastiwoye 
cyuwxix ka ma txi nnic'be'ne ch'in pan ex ka juntl ti'xti ka na'nxtok tex k'ij. 

36Cycyakiltzun el cynic' ti'j jlu ex ba'n ela tuj cywitz, porque tcyakil aju in 
tbincha'n rey in che tzalaj xjal ti'j. 

37Tuj k'ij lu, cycyakil aj Israel el cynic' ti'j ka ate rey minti' toclen ti'j tcyimlen 
Abner aju tcy'ajal Ner. 

38Xitzun tma'n rey cye ke xjal at cyoclen ttxlaj: —Ja'lo ba'n cyu'ne ma naj jun 
nejenel ma'xix toclen cyxol aj Israel. 

39Cyja'tzun, masque akine rey aju o jaw t-sc'o'n Dios, pero ma nna'ye minti' 
wipune cywitz ke tal Sarvia, ex aju ma cybincha, jumajx mya ba'n jlu. Ate Kman 
c'ajel k'onte t-xel teju xjal ma binchante mya ba'n lu. 

2 Samuel 4 

Tej tcub byo'n Is-boset 

1Tejtzun tbinte Is-boset aju tcy'ajal Saúl ka otok cyim Abner tuj Hebrón, bi'xtzun 
tzaj baj tc'u'j te jumajx, ex cycyakil aj Israel tzaj nim cyxobil. 

2Attok cabe xinak in che ajbentok te Is-boset, ex nejenel ke jlu cye txkan soldad 
elek' ke. Baana tbi jun, ex atzun juntl Recab tbi, tcy'ajal Rimón ke jlu aju aj Beerot, 
ex tiyjil Benjamín ke porque aju tnam Beerot toctok tuj cycwent ke tiyjil 
Benjamín, 

3ex otok che ex ok ke xjal ate' tuj tnam Beerot tu'n cypon tuj Gitaim, ex atzun e 
najan ic tza'n betin xjal ke, ax icx ja'lo. 

4Ex ate Jonatán aju tcy'ajal Saúl attok jun tcy'ajal, Mefi-boset tbi, ex coxtok ke 
tkan. Matok jwe' abk'i Mefi-boset tej ttzaj jun xjal tuj Jezreel k'malte tkanil ka 
otok che cyim Saúl tuc'ix Jonatán. Tzajtzun k'i'n Mefi-boset tu'nju xu'j cwentil te 
ex el ok tuc'il, pero tu'nju in kelan wen tej tel ok, el tz'ak Mefi-boset tu'n, ex 
tu'ntzun jlu bi'x oc te cox. 

5Atzunte Recab tuc'ix Baana akeju tcy'ajal Rimón aju aj Beerot, e je'x tu'n cypon 
jatum ta' tja Is-boset, ex atzun e pon tuj or tej at nimtok ta'w cyak, ex matok in 
tan Is-boset tbajlen wa'n. 

6Aju xu'j xk'ukil ttzi ja otok tz'oc ten saksal tuj triw, pero te tibajxi ic' tan, 
cyja'tzun tten e ocx Recab tuc'ix Baana aju terman, ex mi a'l jun o que'yinte cye. 

7Tej cyocx tuj ja, lutok Is-boset in tan twi twatbil tuj cwart jatum in tan; cubtzun 
cybyo'n ex el cytx'emin twi', ex te tibajxi jlu xi cyi'n twi', ex tuj enter ak'bil e bet 
tuj be tuj lugar Arabá tbi, 

8tu'ntzun t-xi cyk'o'n te David, tu'nju atzun ta'tok David tuj tnam Hebrón. Ex xi 
cyma'n te cyja': —Tat Rey, lu twi' Is-boset lu, aju tcy'ajal Saúl, aju aj k'oj ti'ja ex 
oc tilil tu'n tu'n tcyima tu'n. Pero ja'lo ma tzaj tk'o'n Kman ambil tu'n t-xelin tu'na 
ti'j Saúl, ex cyi'j ke tiyjil. 

9Xitzun ttzak'we'n David cye: —Cxel nma'ne jun yol axix toc twitz Kman aju ma 
chin clete tu'n tuj tcyakil xobajil, 

10tej tpon jun xjal wuc'ile, tuj twitz ka jun ba'n tkanil tu'n ttzaj tk'o'n weye, pon 
k'malte ka otok cyim Saúl, pero tu'nju tkanil lu bi'x tzyet wu'ne ex cub nbyo'ne 
tuj tnam Siclag. 

11Tu'n jlu ax cbantel wu'ne cyi'je akeye binchal mya ba'n, tu'nju ma cub cybyo'ne 
jun xinak minti' til tej matok in tan tuj tex tja. Cyja'tzun cchjetel cyu'ne tu'nju ma 
cub cybyo'ne Is-boset. Che najele wu'ne tu'n mi'n cytentle twitz tx'otx'. 

12Xitzun tk'o'n David orden cye keju at cyoclen ttxlaj, ex cyu'ntzun ke jlu e cub 
byo'n; el cytx'emin ke cyk'ab cyuc'ix ke cykan, ex e jaw cyyoban jatum ta' nintz 
pil tuj tnam Hebrón. Te tibajxi tzaj cyi'n twi' Is-boset ex cu'x cymaku'n tuj 
Hebrón, tujx tpantyón Abner. 

2 Samuel 5 

Oc David te cyrey aj Israel ex te cyrey aj Judá 

1Te yajxitl, cycyakil c'loj cyiyjil aj Israel e je'x tuj Hebrón tu'n cyyolin tuc'il David, 
ex xi cyma'n te: Ax t-xjalila ko'ye. 

2Ax toc, masque atok Saúl toc te kreye, pero aya oc te nejenel cye aj Israel tej 
cyex tuj k'oj. Ex ate Kman tzaj ttziyan ka aya tu'n toc te nejenel ex cawil cyibaj aj 
Israel akeju etzan tu'n, che chi aj Israel. 

3Cyja'tzun tten, cycyakil ke cytijil xjal aj Israel e je'x yolil tuc'il rey David tuj 
Hebrón, atzunte David bant ti'j jun tyol cyuc'il, ex oc cyk'o'n Kman te testiw ti'j. 
Octzun cyk'o'n toclen David te rey tu'n tcawin cyibaj. 

4Toctok David twi' 30 abk'i tej toc te rey, ex o cawin 40 abk'i. 

5Wuk abk'i tuc' mey o ten tuj Hebrón tu'n tcawin cyibaj aj Judá, ex 33 abk'i o ten 
tuj tnam Jerusalén tu'n tcawin cyibaj cycyakil aj Israel ex cyibaj aj Judá. 

Tzyet cwartel tu'n David tuj tnam Sión 
1 Crónicas 11.4-9 

6Ate rey David cyuc'ix ke t-soldad e je'x tuj Jerusalén k'ojlel cyi'j aj Jebusey, akeju 
najlketok tuj tx'otx' lu. Pero tuj cywitz aj Jebusey ka mlay xcye' David tu'n tocx 
tuj tnam, ex cyma: Mlay tz'octza tzalu, nokpe ke moẍ ex ke cox jacu che xcye' ti'ja 
tu'n mi'n toctza. 

7Masque cyma icju, pero tzyet tu'n David aju cwartel cubsa'n twi witz Sión, ex 
atzun tbi tnam ja'lo Ttanmi David. 

8Tej na'nxtok ttzyet k'oj tu'n David otok tma cyja': Cycyakil keju ma che'x k'ojlel 
cyi'j aj Jebusey che oquex tuj tbe a' nno'cx tujxi cwartel, tu'ntzun tcub cybyo'n 
ke moẍ ex ke cox, akeju ic'un wu'ne, chi David. Atzun tzajni jlet ju tal twitz yol: 
Mi ke moẍ ex mi ke cox, mlay che ocx tuj tja Dios. 

9Xi'tzun David tuj cwartel tu'n tnajan tuj, ex oc tk'o'n tbi ju tnam lu Ttanmi David; 
ax icx jaw tbincha'n muro tu'n toc ti'jele, xi ke' ti'j lugar otok baj nojsa'n tuj tu'n 
toc te chk'ajlaj, ex pon baj max ti'j tja rey. 

Xi t-sama'n rey Hiram ke t-sanjel tuc'il David 
1 Crónicas 14.1-2 

10Aju tipumal tcawbil David cyja' tch'iy, ex ate Kman at tuc'il, aju Dios Tajaw 
Tcyakil. 

11Ate Hiram aju rey cye aj Tiro e je'x t-sama'n ke t-sanjel tuc'il David, ax icx e je'x 
t-sama'n ke calpinter ex ke jasol abj, ex xi cyi'n ke tze' wi'ten ex jaw cybincha'n 
tja David. 

12Atzunte David el tnic' ti'j ka ate Kman cyuwsante tcawbil cyibaj aj Israel, ex 
ba'n e'la tcawbil tu'n Dios nok tu'nju at tc'ujlalil cyi'j aj Israel akeju etzan tu'n. 

Txkantl tc'wa'l David 
1 Crónicas 3.5-9; 14.3-7 

13Tic'lenxi David tuj tnam Hebrón tu'n tpon tuj tnam Jerusalén, cnet mastl t-
xu'jil, cyja'tzun tzaj mastl tcy'ajal ex tme'jel. 

14Ke tc'wa'l e itz'j tuj Jerusalén, atzun cybi jlu: Samúa, Sobab, Natán, Salomón, 

15Ibhar, Elisúa, Nefeg, Jafía, 

16Elisama, Eliada ex Elifelet. 

Cub cyi'j aj Filistey tu'n David 
1 Crónicas 14.8-17 

17Tejtzun cybinte aj Filistey ka otok tz'oc k'o'n toclen David te rey cyxol aj Israel, 
cycyakil e je'x jyolte David tu'n ttzyet cyu'n, pero jurat naj tbi David, ex xi' tuj jun 
lugar cyuw tten tu'n tclonte tib. 

18Atzun cye aj Filistey e pon lak'e' ex e cub ten tuj chk'ajlaj Refaim. 

19Tu'n jlu xi tkanin David te Kman: —¿Ba'npe tu'n woc tzokpaje cyi'j aj Filistey? 
¿Jacupe che tzaj tk'o'na tuj nk'abe tu'n tcub cyi'j wu'ne? Atzunte Kman tzaj 
ttzak'we'n: —Ba'n tu'n toc tzokpaja k'ojlel cyi'j, porque che xel nk'o'ne tuj tk'aba 
tu'n tcub cyi'j tu'na. 

20Pontzun David tuj Baal-perazim*fn*, ex atzun cub cyi'j tu'n. Cyja'tzun tma: Ic 
tza'n jun a' in ch'iy wen ex tcyakil in xi tikan, icxtzun ẍe tenba ke aj k'oj wi'je tu'n 
Kman tej ẍe naj. Cyja'tzun oc tk'o'n David tbi lugar lu Baal-perazim. 

21Atzun cye aj Filistey cyaj cycolin ke tilbilal cydios tej cyel ok, atzunte David 
cyuc'ix ke t-soldad xi cyi'n. 

22Pero e cub ten juntl maj aj Filistey tuj chk'ajlaj Refaim, 

23cyja'tzun xi tkanin David te Kman alcye tu'n tbant tu'n. Atzunte Kman tzaj 
tma'n: —Mi'n tz'oc tzokpaja k'ojlel cyi'j jatum cyja' cytzaj, nok o'cx k'ona welt 
tu'n toc tzokpaja ma cyi'jxi jatum ate' ke tze' bálsamo. 

24Oc t-xi tbi'na tk'ajk'ajel kambaj cyxol ke tze', bi'xtzun txi naja k'ojlel cyi'j, 
porque atzun jun techal ka akine chin bel nej twitza tu'n tcub cyi'j ke soldad aj 
Filistey wu'ne. 

25Banttzun tu'n David ic tza'nx otok tzaj tma'n Kman te, ex e cub ke aj Filistey 
tu'n, tzajx ke' tuj Gabaón ex ul baj tuj Gezer. 

2 Samuel 6 

O tajbe David tu'n tic' ti'n cax c'ubl tley Kman 

1 Crónicas 13.5-14 

1Octzun tchmo'n David juntl maj ke soldad sc'o'maj ke cyxol aj Israel, ex 30 mil 
japun cybet; 

2etztzun tuj tnam Baala tuj Judá, cyuc'ix cycyakil ke soldad ate' tuc'il, ex cub 
cyximan tu'n tic' cylak'ba'n ju cax c'ubl tley Dios jatum in cub tyec'un tib Kman, 
aju Tajaw Tcyakil, aju tcub tk'ukbil cyibaj ke querubín. 

3-4Jaxtzun cyk'o'n ju cax tibaj jun carret ac'aj ex ic' cyi'n tuj tja Abinadab, aju 
tcubtok ttxa'n twi' jun tal witz. Akeju tcy'ajal Abinadab, Uza tuc'ix Ahío, nejni ke 
twitz carret tjax cax c'ubl tley Dios tibaj, ex ate Ahío nejni twitz cax. 

5Atzunte David ex cycyakil aj Israel in che bitzan ex in che bixun tuc'il tcyakil 
cyipun te nimbil te Kman, tuc'il t-sonil chnab arpa, ex ke quitar, ex tal tampor, ex 
ke tzo'c, ex ke lak c'uxbil in che k'ajt wen oc toc k'ajtza'n jun ti'j juntl. 

6Tejtzun cypon tuj lugar jatum nne'l tbak' triw teju xjal Nacón tbi, e cub mejtz'aj 
ke wacẍ, cyja'tzun xi tnukpi'n Uza tk'ab ti'j tcax Kman tu'n mi'n tex tz'ak. 

7Atzunte Kman tzaj tk'oj ti'j Uza tu'nju mya xo'n ju cax tu'n, ex ax cyim Uza tu'n 
Kman, axtzun cub tz'ak ttxlaj cax c'ubl tley Dios. 

8Mya ba'n e'la tuj twitz David tu'nju otok cyim Uza tu'n Kman, cyja'tzun oc tk'o'n 
tbi ju lugar lu Pérez-Uza*fn*, ex axtzun tbi tocsa'n ja'lo. 

9Tujx k'ij lu tzaj nim t-xobil David twitz Dios ex tma: ¿Ti tten tu'n t-xi wi'ne cax 
c'ubl tley Kman tuj njaye? 

10Tu'n jlu minti' o tajbe tu'n t-xi ti'n ju cax tuj tnam tocsa'n tbi Ttanmi David, ex 
xi tma'n tu'n t-xi k'i'n tuj tja Obed-edom, aju xjal aj Gat. 

11Ox xjaw o ten cax c'ubl tley Kman tuj tja Obed-edom, atzunte Kman cub 
cy'iwlante te cyuc'ix cycyakil keju ate' tuj tja. 

Pon ti'n David cax c'ubl tley Dios tuj Jerusalén 

1 Crónicas 15.1—16.6 

12Tej tbinte rey David ka tu'n tlaj cax c'ubl tley Kman otok che cub cy'iwla'n keju 
ate' tuj tja Obed-edom tuc'ix tcyakilju at te, xi' tuc'il nim tzalajbil ex etz ti'n cax 
c'ubl tley Dios tuj tja Obed-edom tu'n tpon tuj tnam tocsa'n tbi Ttanmi David. 

13Tej otok txi' kak t-xol cykan ke xjal ikalte cax c'ubl tley Kman, cub tbyo'n David 
jun tor te chojbil, tuc'ix jun ẍne'l ulni tnabl. 

14Toctok jun tcapiẍay David tbanilxix ex in bixun tu'n tcyakil tipun te nimbil te 
Kman; 

15tza'nx te David, ax icx ke aj Israel k'i'n tcax Kman cyu'n, in che sch'in tuc'il 
tzalajbil ex in che k'ajtza'n cyi'j chun. 

16Tejtzun tpon k'i'n cax c'ubl tley Kman tuj tnam tocsa'n tbi Ttanmi David, ate 
Mical aju t-xu'jil David ex tme'jel Saúl etz tque'yin ttzi ventan, lu rey David in 
t'icpaj ex in bixun te nimbil te Kman; ex tzaj jun ic'bil tuj tanmi Mical ti'j David. 

17Aju cax c'ubl tley Kman xi k'i'n ex cub k'o'n tuj tlugaril tuj jun ja xbalun otok 
baj tbincha'n David tu'n tajben te. Te tibajxi cub tbyo'n David ke wacẍ te chojbil 
te Kman, ax icx xi tk'o'n ke chojbil te mojbabl tib tuc'il Kman, 

18ex t-xilenxitzun tk'o'n ke chojbil, e cub tcy'iwla'n David ke tnam xjal tuj tbi 
Kman aju Tajaw Tcyakil. 

19Ex cye cycyakil aj Israel akeju ax ate'tok, tza'nx ke xu'j ax icx ke xinak, xi tk'o'n 
jun pan te teyle junjun, ex jun piẍ cychi' ex jun cylo' twitz uva tzkij. Tbajlenxi jlu 
e ajtz cycyakil ke xjal cyja. 

20Ax icx te David aj tja tu'n cycub tcy'iwla'n cycyakil keju ate' tuj tja. Atzunte 
Mical aju tme'jel Saúl etz canol ti'j ex tma: —Cye'yex te rey cye aj Israel ma 
tbincha ja'lo, ma tz'el ti'n t-xbalun cywitz ke cycryad ke tmajen xinak, ic tza'n 
nok alcye xjal minti' ch'in tch'ixwi. 

21Atzunte David xi ttzak'we'n: —Ax toc ma chin bixune, pero te nimbil te Kman 
ma chin bixune, aju jaw sc'onte weye te t-xel tmana ex te cyxel cycyakil keju ate' 
tuj tjaya, tu'n woque te nejenel cye aj Israel akeju etzan tu'n, ictzun in chin 
bixune twitz. 

22Ax icx mas cbel nmansin wibe twitz ja'lo; ex chin oquele ic tza'n minti' woclene 
tuj twitza, pero chin jawil nimsa'ne cyu'n keju majen txin lu, akeju in tma'na, chi 
David. 

23Atzunte Mical aju tme'jel Saúl, minti' tal o tzaj tuj tcyakil tank'ibl. 

2 Samuel 7 

Xi ttziyan Dios tu'n tcub cy'iwla'n David tu'n 

1 Crónicas 17.1-27 

1Tej otok pon bant rey David tuj tja, ex tej twe' k'oj ti'j tu'n Kman cyu'n ke mastl 
nasyon ate' ti'jele, 

2xi tma'n te Natán aju t-sanjel Dios: —Ic tza'n in tila, akine atine tuj jun ja puro 
tbanil tze' wi'ten, atzunju cax c'ubl tley Kman atzun ta' tuj jun ja xbalun mya 
tbanil. 

3Atzunte Natán tma: —Binchama tcyakil ic tza'nxju ma cub t-ximana, porque a 
Dios tuc'ila. 

4Tujx ak'bil lu, o yolin Kman tuc'il Natán cyja': 

5Txi'ya tuc'il nmajene David ex k'manxa te: Chitzun Kman teya cyja': Mya aya 
cjawil binchante jun njaye jatum tu'n ntene tuj. 

6Atxix tuj k'ij tej cyetz wi'ne aj Israel tuj Ejipt, ax icx ja'lo, mi jun maj ma chin 
tene tuj jun ja tbanil, nok o'cx ma chin betje'ye tuj jun ja xbalun. 

7Tuj tcyakil tk'ijlalil ma chin bete cyuc'il aj Israel akeju etzan wu'ne, ex oc nk'o'ne 
ke nejenel cyxol tu'n cycawin cyibaj, pero mi jun maj xi nma'ne cye tu'n tjaw 
cybincha'n jun ja te c'ulbil weye aju tbanil tze' wi'ten. 

8Cyja'tzun tten k'manxa te nmajene David: Akine Dios aju Tajaw Tcyakil in xi 
nma'ne te cyja': Ma tz'el wi'ne tu'n mi'n tpastorintla cyi'j ke ẍne'l tuj cojbil, tu'n 
toca te nejenel cye aj Israel akeju etzan wu'ne. 

9Ma chin bete tuc'ila nok jatum ma beta, ax icx ma che cub ke aj k'oj ti'ja wu'ne, 
akeju e oc tzokpaj ti'ja, ex c'elel tkanila wu'ne tu'n cybinte xjal ka ma' toclena, ic 
tza'n ke xjal ma' cyoclen ate' tuj tcyakil twitz tx'otx'. 

10Ax icx ma baj nbincha'ne jun lugar jatum tu'n cynajan ke aj Israel akeju etzan 
wu'ne, ex ax ma che cub nk'o'ne tu'n cynajan tuj cyex cytx'otx'; mi jun clabtel 
cyi'j ex mlay che yajlanjtz juntl maj cyu'n ke xjal mya ba'n ic tza'n nej, 

11atxix tej cyoc nk'o'ne ke nejenel tu'n cycawin cyibaj ke xjal etzan wu'ne. Che 
cletele wu'ne tuj cyk'ab ke aj k'oj cyi'je tu'ntzun cytene tuj txubtxaj. Ex cxel 
ntziyane teya tu'n tchmet cybaj ke tiyjila, 

12ex oc tjapun baj tabk'iyila tu'n tcyima, ax kine chin oquel k'onte jun tcy'ajala te 
rey ex ccyuwsetel tcawbil wu'ne. 

13Ex atzun jlu cjawil binchante jun ja te c'ulbil weye, ex akine chin cyuwsalte 
tcawbil te jumajx. 

14Akine chin oquel te tman, atzun te c'oquel te nc'wa'le; ex ka at jun il ma tbincha, 
ax kine chin bel k'onte tcastiw, ex cbajel n-asyaline ic tza'n in cybincha'n cycyakil 
mambaj cyi'j cyc'wa'l, 

15pero cucx ctel nc'ujlalile ti'j, ex mlay nbinchaye ic tza'n nbinchaye ti'j Saúl, aju 
ma tz'el wi'ne toclen te rey nok tu'n toca te t-xel. 

16Che oquel tiyjila te rey ex cyjel ten tcawbila te jumajx; akine chin clolte cye ex 
cucx che bel ke' ke tiyjila tuj k'ukbil te cawbil te jumajx, chicuya te David, chi 
Dios te Natán. 

17Xi ttx'olba'n Natán tcyakil jlu te David cabalxix, ic tza'n o tbi ex ic tza'nx o til. 

18Ocxtzun rey David yolil tuc'il Kman ex tma: Nman Dios, ¿alcye kine ex ti 
cyoclen ke wiyjile tu'nju ma tzaj tk'o'na woclene te rey? 

19Ex mya ma' ma tz'ela jlu tuj twitza Nman Dios, ax icx ma yolina ti'j ju cbajel te 
tibajxi cyi'j ke wiyjile tu'n cyoc te rey. Mi jun xjal jacu pon ic tza'n teya, Nman. 

20¿Alcye mastl jacu txi nma'ne teya Nman Dios, porque ba'n tu'na alcye kine, 
akine tmajena? 

21Tcyakilju tbinchbena ma'xix t-xilen ma bant tu'na ic tza'nx tzaj ttziyana, ex ic 
tza'nx tajbila, tu'ntzun tel nnic'e ti'j; 

22cyja'tzun Nman, ma'xix t-xilena porque mlay pon juntl ic tza'n teya, o'cx aya 
Dios ex minti' juntl ic tza'n ma kbiye ti'ja. 

23Atzun cye aj Israel akeju etzan tu'na, minti' juntl tnam ic tza'n cye, porque 
o'cxcu jun tnam lu sc'o'maj tu'na tuj tcyakil twitz tx'otx'. Dios, tu'na ma che 
tzokpet tu'n cyoc te jun tnam etzan tu'na, ex ma tz'el tkanil tu'na ka ma' cyoclen 
tu'nju tbinchbena nim tipumal ex xobajilxix. Tej cyetz tcolpi'na tuj Ejipt e ic' 
tlajo'na ke mastl tnam cywitz cyuc'ix ke cydios; 

24porque ma che oc tk'o'na ke aj Israel tu'n cyoc te jun tnam etzan tu'na te 
jumajx, ex aya Nman ma tz'oca te Cydios. 

25Cyja'tzun Nman Dios, cucxwit tu'n tten ju yol ma tzaj ttziyana weye, akine 
tmajena, ex cye ke wiyjile che ul itz'j te tibajxi, ex japunx tu'na aju ma tmaya. 

26Cucxwit jaw nimsa'n tbiya, ex cucxwit k'manjtz cyja': Ate Kman Tajaw Tcyakil, 
atzun Cydios aj Israel. Cuchiwt mi'n che cub yupj ke wiyjile che ul itz'j te tibajxi, 
akine David aju tmajena, cucxwit che ten tu'na. 

27Aya Nman Tajaw Tcyakil, aya Cydios aj Israel ma tzaj tma'na weye ka che oquel 
tk'o'na ke wiyjile tu'n cyoc te rey; tu'ntzun jlu masque tmajena kine, pero ma 
nnimari wibe tu'n t-xi nkanine jlu teya. 

28Aya Nman aya Dios, ex aju tyola axix toc, ex ma tzaj ttziyana tu'n ttzaj tk'o'na 
nimxix t-xtalbila weye. 

29Cuchiwt ba'n tz'ela tuj twitza tu'n tcub tcy'iwla'na ke wiyjile che oquel te rey 
te tibajxi, ex cucx tu'n cyoc tcwentina. Aya Kman Dios ma tzaj ttziyana, ex tu'nju 
tcy'iwbila cucx che bel cy'iwla'n ke wiyjile te jumajx, chi David. 

2 Samuel 8 

Ke k'oj e oc tu'n David 

1 Crónicas 18.1-13 

1Te tibajxi jlu o cub cyi'j aj Filistey tu'n David, e cyaj ten tjak' tcawbil ex el ti'n ju 
tnam Meteg-ama tuj cyk'ab. 

2Ax icx cub cyi'j aj Moab tu'n, o tbincha tu'n cycub pale' tuj txolin twitz tx'otx' ex 
e baj techan tu'n jun cy'jaj: Akeju e cyaj ten cyuj keju cabe echbin cye, atzun keju 
cub cysentens tu'n cycyim, atzun keju e cyaj ten tuj juntl echbin cye, atzun ke e 
cyaj ank'in. Cyja'tzun e cyaj ten ke aj Moab tjak' tcawbil David ex o chjet chojenj 
cyu'n. 

3Ax icx cub ti'j Hadad-ezer tu'n David tej ch'ixtok ttzyet tcawin juntl maj tibaj ju 
tx'otx' at ttzi nima Éufrates. Ate Hadad-ezer tcy'ajal Rehob ex reytok tuj tx'otx' 
Soba. 

4Cyxol ke xjal lu, e tzyet tu'n David jun mil tuc' wuk syent soldad cyjax cyibaj 
chej, ex winkin mil cucx tu'n cykan in che bet; ax icx baj ttokan cykan cycyakil ke 
chej cabay, akeju jawolte carwaj in che ajben tuj k'oj, pero e cyaj tclo'n txkan chej 
tu'n cyajben te jawol jun syent carwaj. 

5Jurattzun e tzaj naj ke aj Siria, akeju ate' tuj tnam Damasco, tu'n cyonin tuc'il 
Hadad-ezer aju rey tuj Soba, pero cub cyi'j aj Siria tu'n David, ex e cub tbyo'n 
22,000 soldad aj Siria. 

6E cubtzun tk'o'n David junjun c'loj soldad te xk'ukil tuj tx'otx' Siria te Damasco, 
ex atzun cye aj Siria e cyaj ten tjak' tcawbil ex chjet ju chojenj cyu'n. Cyja'tzun, 
tu'n Kman o camban David nok ja'x jatum oc t-xi' k'ojlel. 

7Ex el ti'n David ke makbil k'an pwak cytx'otx'il in che ajbentok cyu'n ke xjal ma' 
cyoclen ate' ttxlaj Hadad-ezer, ex e je'x ti'n tu'n cypon tuj Jerusalén. 

8Ax icx tzaj ti'n rey David nimcu k'an c'uxbil tuj tnam Beta ex tuj tnam Berotai, 
akeju tnam lu ate'tok tuj tcwent Hadad-ezer. 

9Tej tbinte Toi aju rey tuj tnam Hamat, ka otok cub cyi'j cycyakil t-soldad Hadad-
ezer tu'n David, 

10xi t-sama'n ju tcy'ajal Joram tbi, cyuc'ix ke macbil sak pwak, k'an pwak ex k'an 
c'uxbil, tu'n t-xi tk'olbe'n ex tu'n t-xi tk'o'n chjonte te rey David tu'nju otok k'ojin 
tuc'il Hadad-ezer ex otok cub ti'j tu'n, porque ax icx te Toi attok k'oj cyxol tuc'il 
Hadad-ezer. 

11Atzunte David xi tk'o'n tcyakil macbil lu te Kman, junx tuc'il sak pwak ex k'an 
pwak otok tz'el tpa'n tu'n tajben te Kman, aju otok tzaj ti'n cyuj cycyakil nasyon 
otok che cyaj ten tjak' tcawbil, ex atzun ke jlu: 

12Edom, Moab, Amón, Filistey ex Amalec, ex tuc'ixju otok tz'el ti'n tuj k'oj oc tu'n 
tuc'il Hadad-ezer aju tcy'ajal Rehob ex rey te Soba. 

13Ate David el lak'e' tkanil ti'j. Ex tej taj meltz'aj, tcublenxi cyi'j ke aj Siria tu'n, e 
cub tbyo'n 18,000 aj Edom tuj lugar toc tbi Chk'ajlaj te Atz'an. 

14Ex e cub tk'o'n junjun c'loj soldad te xk'ukil tuj Edom, ex cycyakil aj Edom e 
cyaj ten tjak' tcawbil David, tu'nju a Kman o onin te tu'n tcamban nok ja'x jatum 
oc t-xi'. 

Ke xjal ma' cyoclen ate' ttxlaj David 
2 Samuel 20.23-26; 1 Crónicas 18.14-17 

15O cawin David cyibaj cycyakil aj Israel; o tbincha tcyakil tuj tumelxix ex tuj 
ttxolil cyuc'il cycyakil ke t-xjalil. 

16Aju nejenel cye t-soldad, atzun Joab aju tal Sarvia; ex atzunte Josafat aju tcy'ajal 
Ahilud, atzunju aj tz'ibal te rey. 

17Atzunte Sadoc aju tcy'ajal Ahitob, tuc'ix Ahimelec aju tcy'ajal Abiatar, pal ke 
jlu. Atzunte Seraías aj tz'ibal. 

18Atzunte Benaía aju tcy'ajal Joiada, atzunju toc te nejenel cyxol aj Ceretey ex aj 
Peletey. Ex atzun ke tcy'ajal David, atzun keju mas ma' cyoclen ate' ttxlaj. 

2 Samuel 9 

Aju t-xtalbil David ti'j Mefi-boset 

1At jun k'ij tma David: ¿Atpe jun ma cyaj clet cyxol ke tiyjil Saúl, tu'n 
nbinchanteye xtalbil te tu'n tlaj ktzan Jonatán? 

2Attok jun cymajen ke tc'wa'l Saúl, Siba tbi, tzaj cytxco'n tu'n tul tuc'il David. 
Tejtzun tul Siba, xi tkanin rey David te: —¿Apeya Siba? —Lu kine lu te ajbel teya 
Tat Rey, chi Siba. 

3Atzunte rey xi tkanin te: —¿Atxpe jun tiyjil Saúl tu'n nbinchanteye xtalbil te ic 
tza'n xi ntziyane twitz Dios? Atzunte Siba xi ttzak'we'n: —At jun tc'wa'l ktzan 
Jonatán, cox cycabil tkan. 

4—¿Jatum ta'? Chi rey. —Max ta' tuj tnam Lodebar, tuj tja Maquir aju tcy'ajal 
Amiel, chi Siba. 

5Atzunte rey David xi tma'n tu'n ttzaj k'i'n. 

6Tejtzun tul Mefi-boset aju tcy'ajal Jonatán ex tal tchman Saúl twitz David, cub 
moc'e' te jun techal te nimbil. —Mefi-boset, chi David. —Lu kine lu ajbel teya, 
Tat Rey, chi Mefi-boset. 

7Xitzun tma'n David: —Mi'n xoba, porque oc nbinchaye ba'n teya tu'n nc'ujlalile 
ti'j ktzan tmana Jonatán. Tcyakilju ttx'otx' ktzan tchmana cyjel ten te teya ex ax 
cwa'la ti'j nmese. 

8Atzunte Mefi-boset cub muc'e' ex tma: —¿Tiku'n ma chin tzaj tna'na Tat Rey, 
akine tmajena? Porque tuj nwitze ic ntene ic tza'n jun cyimni tx'yan. 

9Tzajtzun ttxco'n rey ju xinak Siba tbi, aju ojtxi tmajen Saúl, ex xi tma'n te: —Ma 
txi nk'o'ne tuj tk'ab Mefi-boset, aju tal tchman ktzan tpatrona, tcyakilju etzan 
tu'n nej, cyuc'ix keju etzantok cyu'n ke tc'wa'l. 

10Cyja'tzun, aya cyuc'ix ke tc'wa'la ex ke tmajena che ak'nale ti'j ttx'otx'; ex cjawil 
tc'u'na tcyakil twitz awal, tu'ntzun cyc'a'chet ke tiyjil tpatrona; atzunte Mefi-
boset aju tal tchman Saúl, ax cwa'l wuc'ile ti'j nmese, chi David. Atzunte Siba 
attok olaj tcy'ajal ex winkin tmajen. 

11Xi ttzak'we'n Siba te rey: —Tcyakilju ma tzaj tma'na weye Tat Rey cbantel 
wu'ne akine tmajena. Cyja'tzun, ate Mefi-boset ax o wa'n ti'j tmes David ic tza'n 
jun tc'wa'l rey. 

12Ax icx attok jun tal tc'wa'l Mefi-boset, tal ch'intok, Micaía tbi; ex cycyakil keju 
ate' tuj tja Siba in che ajben te Mefi-boset. 

13Ate Mefi-boset coxtok cycabil tkan, ex atzun najl tuj Jerusalén porque axtok in 
wa'n tuc'il rey ti'j tmes. 

2 Samuel 10 

Cub cyi'j aj Siria ex aj Amón tu'n David 

1 Crónicas 19.1-19 

1Tbajlenxi jlu cyim Nahas aju rey cye aj Amón, ex aju cyaj ten te t-xel tu'n tcawin, 
atzun Hanún aju tcy'ajal. 

2Cubtzun t-ximan David tu'n tbinchante xtalbil ti'j Hanún aju tcy'ajal Nahas, ic 
tza'nxju xtalbil otok tbincha ktzan tman Hanún ti'j David, ex e je'x t-sama'n 
junjun xjal at cyoclen ttxlaj tu'n t-xi cyk'ukba'n tc'u'j Hanún ti'j tcyimlen ktzan 
tman. Tejtzun cypon ke xjal at cyoclen ttxlaj David tuj cytx'otx' aj Amón, 

3ke nejenel cye aj Amón xi cyma'n te Hanún aju cawil cyibaj: ¿Chipetzuna tat rey 
ka ma che tzaj t-sama'n David ke xinak lu k'ukbal tc'u'ja ex tu'n tjaw tnimsa'n tbi 
ktzan tmana? ¿Myapetzun ma che tzaj t-sama'n ke xinak lu que'yilte alcye tumel 
tu'n cyoctz tuj tnam ex tu'n tcub cyxitun? 

4Xitzun tk'o'n Hanún jun orden tu'n cyocx presin ke xjal at cyoclen ttxlaj David, 
ex tu'n tel matzet mij cyxmatz, ex tu'n tel kesit mij cyxbalun tu'n tjapun max twi 
cyẍo'p, ex te tibajxi e ajtz tlajo'n. 

5Tejtzun tbinte David jlu, xi tma'n tu'n cyxi canabaj ke, porque nimxix cych'ixwi 
otok tzaj, ex tu'n t-xi k'ma'n cye tu'n cycyaj ten tuj tnam Jericó ocxi tch'iy 
cyxmatz, ex maxitzun tu'n cypon meltz'aj. 

6Eltzun cynic' aj Amón ti'j ka otok cybincha jun ic'bilxix twitz David; tu'n jlu tzaj 
cyi'n winkin mil soldad aj Siria tuj tnam Bet-rehob ex tuj Soba, tzaj cyi'n jun mil 
xinak tuc'il rey te tnam Maaca ex cablaj mil tuj tnam Is-tob, ex xi cychjo'n twi 
cyc'u'j. 

7Tejtzun tbinte David jlu, xi sama'n Joab tu'n, cyuc'ix cycyakil ke t-soldad. 

8E etztzun aj Amón ex baj cytxolban cyib tu'n tbant cyten tuj k'oj ax ttzi tpwertil 
tnam, ex atzun ke soldad aj Siria te tnam Soba ex Rehob, cyuc'ix ke soldad te 
tnam Is-tob ex Maaca, atzun e cub ten tuj cojbil. 

9Tej tque'yinte Joab cyja'tok cyoc tzokpaj aj k'oj ti'j, at cyja' cytzaj twitz ex at cyja' 
cyxi' ttzal ti'j, e jaw t-sc'o'n ke soldad aj Israel mas tbanilxix ex bant cyten tu'n 
cyoc tzokpaj cyi'j aj Siria. 

10Atzun ke mastl soldad e cyaj tk'o'n tuj tcwent Abisai aju terman, tu'n cyk'ojin 
cyuc'il aj Amón, 

11ex xi tma'n te cyja': Ka ma cub wi'je cyu'n aj Siria, bixtzun tzaja onil weye, ex 
katzun ma cub ti'ja cyu'n aj Amón, jacutzun chin pone onil teya. 

12Cyuwx tc'u'ja ex kk'o'nc kipun tu'n cyclet kxjalil ex tu'n cyclet ke tnam etzan 
tu'n Dios. Ex bant-xwit tu'n Kman aju ba'n tuj twitz. 

13Xi'tzun Joab cyuc'ix ke t-soldad tu'n cyoc tzokpaj cyi'j aj Siria, pero e je'l ok aj 
Siria twitz. 

14Ex tej cyque'yinte ke aj Amón otok che el ok ke aj Siria, ax icx cye e je'l ok twitz 
Abisai, ex ocx cyclon cyib tuj tnam. Entons minti'tl oc tzokpaj Joab cyi'j aj Amón 
ex aj meltz'aj tuj Jerusalén. 

15Tejtzun tel cynic' aj Siria ti'j ka otok cub cyi'j cyu'n aj Israel, oc cychmon cyib 
juntl maj. 

16Ex xi tma'n Hadad-ezer tu'n cyxi k'ibaj ke aj Siria ate' jlajxi nima Éufrates, e 
pontzun ke tuj tnam Helam. Aju nejenel cye t-soldad Hadad-ezer, atzun Sobac. 

17Pero o pon tkanil jlu tuc'il David, ex octzun tchmo'n cycyakil aj Israel, ic'xtzun 
tuj nima Jordán ex pon tuj tnam Helam. Ex tej cyque'yinte aj Siria cyja' ttzaj 
David, bant cyten tu'n cyoc ten k'ojlel ti'j, 

18pero te tibajxi e je'l ok cywitz aj Israel, ex cub tbyo'n David 40 mil soldad cyjax 
cyibaj chej ex cyuc'ix wuk syent soldad cyocx cyuj carwaj in che ajben tuj k'oj; ax 
icx cub tbyo'n David aju xjal Sobac tbi. Aju nejenel cye cysoldad aj Siria axtzun 
cyim ma chixin. 

19Tejtzun cyque'yinte cycyakil ke rey cymojbantok cyib tuc'il Hadad-ezer ka 
otok cub cyi'j cyu'n aj Israel, bant ti'j jun cyyol cyuc'il aj Israel tu'n mi'n cyk'ojintl 
ex e cyaj ten tjak' cycawbil. Bi'xtzun oc t-xobil cyi'j aj Siria tu'n cyonin cyi'j aj 
Amón. 

2 Samuel 11 

David ex aju xu'j Betsabé 

1Tuj coresma te juntl abk'i, tuj tk'ijlalil oc in che ex ke rey tuj k'oj, xi t-sama'n 
David Joab cyuc'ix cycyakil keju at cyoclen ttxlaj, cyuc'ix cycyakil ke soldad aj 
Israel, ex e cub ke aj Amón cyu'n, ax icx baj cytxolban cyib ti'j tnam Rabá. Atzunte 
David ax cyaj ten tuj Jerusalén. 

2At jun kale jaw we' David tuj tcoẍbil, ex tej in bet tic' twi tja tzaj tque'yin lu jun 
xu'j tbanilxix que'yin matok in chin. 

3Xi t-sama'n David jun sanjel tu'n tbinte alcye ju xu'j lu, ex ultzun k'ma'n te ka 
ate Betsabé, aju tme'jel Eliam ex t-xu'jil Urías aju aj Hetey. 

4Xitzun t-sama'n David junjun sanjel k'ilte ju xu'j. Ultzun k'i'n tuc'il, ex cub tan 
David tuc'il, te tibajxi aj meltz'aj xu'j tja. Ate xu'j lu matok tbajlen ttx'jon tib ti'j 
ẍwo'j in c'u'l ti'j. 

5Bi'x oc ten tal xu'j, ex xi t-sama'n tkanil ti'j jlu tuc'il David. 

6Atzunte David xi t-sama'n jun xjal k'malte te Joab tu'n tajtz sama'n Urías tu'n, 
aju aj Hetey, ex tbinchatzun Joab icju. 

7Tejtzun tpon Urías twitz David, xi tkanin te tza'ntok ta' Joab ex ke soldad, ex 
alcye tkanil ti'j k'oj. 

8Te tibajxi xi t-sama'n tu'n t-xi' tja ex tu'n tbaj ttx'jo'n ti'j tkan. Tejtzun tetz Urías 
tuj tja rey, xi t-sama'n rey jun wabj tbanilxix te Urías, ic tza'n jun oyaj te. 

9Atzunte Urías ax ex ak'bil tu'n ttzi tpwertil tja rey, junx cyuc'il ke soldad in che 
xk'ukin tja rey, ex minti' xi' tja. 

10Tejtzun tbinte David ka minti' otok txi' Urías tja, xi tkanin te: —¿Tiku'n minti' 
xi'ya tjaya tul-lenxiya tuj tbeya? 

11Atzunte Urías xi ttzak'we'n: —Tza'nx ju cax c'ubl tley Dios ex ke soldad cye aj 
Israel ex aj Judá, atzun in che tan cyuj tal ja t-xak tze'yin cywi', ax icx te Joab aju 
nejenel weye ex ke sanjelal teya Tat Rey, ax in che cub tan tuj cojbil; ¿maj chin 
oquextzune tuj njaye tu'n nwa'ne ex tu'n nc'ane ex tu'n ncub tane tuc'il nxu'jile? 
Aya Tat Rey, mlayx bant jlu wu'ne. 

12Atzunte David xi tma'n te: —Tencja ja'lo ex nchi'jxitzun txi'ya. Cyja'tzun cyaj 
ten Urías tuj Jerusalén tuj juntl k'ij. 

13Xitzun txco'n tu'n David tu'n twa'n ex tu'n tc'an vin junx tuc'il, max tejxi 
tchyo'n twi' tu'n. Ya te konic'an etz Urías ex xi' tal cyuc'il ke soldad xk'ukil tja 
rey, ex minti'x xi' tja. 

14Te prim tuj juntl k'ij cub ttz'iban David jun u'j tu'n t-xi t-sama'n te Joab; ex ax 
ti'j Urías xi t-sama'n ju u'j. 

15Chitzun in tma'n tuj u'j cyja': Cyk'o'nque Urías tuj tnejel txol jatum mas cyuw 
ta' k'oj, ex cycolincje tjunal tu'ntzun tc'ixbi ex tu'n tcyim. 

16Cyja'tzun tten, tej tbaj cytxolban cyib Joab ti'jele tnam tu'n cyk'ojin, xi tma'n 
Joab te Urías tu'n tcub ten tuj lugar jatum ba'ntok tu'n jatum ate' ke soldad aj 
k'oj mas cyuw che k'ojin. 

17E je'tztzun ke soldad cwentil tnam k'ojlel ti'j Joab, ex e cub junjun cyxol ke t-
soldad David cyu'n, ex tuc'ix Urías cyim, aju aj Hetey. 

18Xitzun t-sama'n Joab jun tkanil cabalxix ti'j k'oj tuc'il David, 

19ex xi tma'n te sanjel cyja': Oc tbaj ttx'olba'na tcyakil tkanil ti'j k'oj te rey, 

20katzun ma jaw k'ojl rey ex ka ma tzaj tkanin teya: ¿Tiku'n ẍe pon lak'e'ye k'ojlel 
ti'j tnam? Baka minti' ba'n cyu'ne ke xjal lu in cu'tz cyxo'n jun ti'xti max twi muro, 

21ic tza'n o baj tuj tnam Tebes tej tcub byo'n Abimelec aju tcy'ajal Jerobaal tu'n 
jun xu'j cu'tz t-xo'n jun cya' max twi muro ex tu'ntzunju cyim. ¿Tiku'ntzun ẍe 
pon lak'e'ye ttxlaj muro? ka chi, atzun teya txi tma'na te: Ax icx ma cyim Urías 
aju aj Hetey ex nejenel cyxol t-soldadiya, chicuya. 

22Xi'tzun ju sanjel, ex tej tpon xi ttx'olba'n te David tcyakilju otok txi tma'n Joab 
te. 

23Ax icx xi tma'n sanjel te David: —Ke soldad ẍe etz k'ojlel ki'je tuj chk'ajlaj, ex 
cyja'tok tcub ki'je cyu'n, pero tu'nju cyuw oc k'oj cyi'j ku'ne, cyja'tzun e aj 
meltz'aj tu'n cyocx ttzi tpwertil tnam. 

24Cyja'tzun max twi muro saj cyxo'n ke cyplech ki'je ako'ye t-soldadiye Tat Rey, 
ex ma che cyim junjun nejenel cyxol ke soldad, ex tuc'ix Urías aju aj Hetey ma 
cyim. 

25Atzunte David xi ttzak'we'n te sanjel: —K'manxa te Joab tu'n mi'n ttzaj tbis 
tu'n jlu, porque tcyakil jlu atzun in baj tuj k'oj. Nok o'cx tu'n tk'ojin ti'j tnam tuc'il 
mas tipun max oc tcub ti'j tu'n. Atzun teya cyuwsanxa tc'u'j. 

26Tejtzun tbinte t-xu'jil ktzan Urías ka otok cyim tchmil, oc ten bisul ti'j. 

27Tej tjapun baj tk'ijlalil tbis xu'j, xi tma'n David tu'n ttzaj k'i'n tuc'il, ex o tc'am 
tuj tja. Oc te t-xu'jil ex ultzun itz'j jun tcy'ajal David ti'j xu'j. Pero mya ba'n e'la 
tuj twitz Dios aju tbincha David. 

2 Samuel 12 

Oc ilin David tu'n Natán 

1Xitzun t-sama'n Kman ju t-sanjel Natán tbi tuc'il David. Tejtzun tpon Natán 
twitz David xi tma'n te: —Tuj jun tnam attok cabe xinak, jun k'inuntok, atzun 
juntl meba. 

2Aju k'inun, nim ke t-ẍne'l ate' ex nim twacẍ, 

3atzunte meba, nok junx tal t-ẍne'l at, aju otok tz'el tlak'o'n. Tu'nx o ch'iy, ex aju 
tal ẍne'l ax o ch'iy tja ex cyxol ke tc'wa'l, ax in wa'n ti'j twa tajwil, ex ax in c'an 
tujx tc'abl ex in cub tan ttzi t-xu'c. Ate xjal lu at-xix tgan ti'j, mer ic tza'n jun 
tme'jel. 

4At jun k'ij pon jun betin xjal visitaril te k'inun; ex ate k'inun minti' tajbe tu'n 
tcub tbyo'n jun tal t-ẍne'l ex ka twacẍ tu'n t-xi tk'o'n te tchi' ju xjal otok pon 
visitaril te, nok o'cx el ti'n tal t-ẍne'l ju xjal meba, ex baj tbincha'n te tchi' ju xjal 
otok pon visitaril te, chi Natán te David. 

5Atzunte David tzaj nimxix tk'oj ti'j ju k'inun lu, ex xi tma'n te Natán: —Cxel 
nma'ne teya jun nyole axix toc twitz Kman; aju xjal ma bant tu'n icju, ba'n tu'n 
tcyim, 

6ex il ti'j tu'n t-xi tchjo'n cyaje maj tal ẍne'l te tajwil, tu'nju ma tbincha icju ex 
minti' ma tzaj k'ak'an tc'u'j ti'j tal meba xjal. 

7Atzunte Natán xi ttzak'we'n: —Aya aju xjal lu. Ex atzun jlu ma tzaj tma'n Kman 
teya, aju Kdios aj Israel ko': Akine in jaw sc'onte teya tu'n toca te rey cye aj Israel, 
ex ma cleta wu'ne tuj tk'ab Saúl; 

8ma txi nk'o'ne tja tpatrona teya cyuc'ix ke t-xu'jil, ax icx ma che cyaj aj Israel ex 
aj Judá tjak' tcawbila. Nokwit nic'xi jlu, mawtlo txi ntz'aksa'ne mastl teya. 

9¿Tiku'n ma tz'el tic'una nyole ex ma bant tu'na aju mya ba'n nne'la tuj nwitze? 
Ma cub tbyo'na Urías aju aj Hetey, ex ma che ajben aj Amón tu'na tu'n tcub byo'n, 
ex ma jaw ti'na t-xu'jil. 

10Cyja'tzun tu'n spad che bel byo'n junjun tcy'ajala, tu'nju ma chin el tic'una, ex 
tu'nju ma jaw ti'na t-xu'jil Urías aju aj Hetey tu'n toc te t-xu'jila. 

11Akine Dios clarxix in xi nma'ne jlu: Aju mya ba'n tzul wi'ne ti'ja, ax cyu'n ke 
tc'wa'la cbantel; twitzxa che elel wi'ne ke t-xu'jila ex che xel nk'o'ne te juntl, ex 
mya tuj ewaj cbel tan cyuc'il; nok o'cx k'ijtl ex tuj k'ancha'l. 

12Tuj ewaj ma bant jlu tu'na, atzun weye cywitz cycyakil aj Israel cbantel wu'ne, 
k'ijtl ex tuj k'ancha'l. 

13Xitzun tma'n David te Natán: —Ma chin binchane il twitz Kman. Atzunte Natán 
xi ttzak'we'n: —Ma najset tila tu'n Kman; mlay cyima. 

14Pero tu'nju ma tbinchaya jlu, ke aj k'oj ti'j Kman ma che oc ten yolil mya ba'n 
ti'j, cyja'tzun cymel aju tc'wa'la cy'itzke tzul itz'j. 

15Tejtzun taj Natán tja, o tbincha Kman tu'n tyabt tal ne' cyuwxix wen, aju tcy'ajal 
David otok tzul itz'j ti'j t-xu'jilben ktzan Urías. 

16Atzunte David oc ten na'l Dios ti'j tal ne', ex minti' o wa'n, ex junjun ak'bil tu'n 
in tan twitz tx'otx' tuj tja. 

17Ke cytijil xjal ate' tuj tja rey cucx in che pon k'malte tu'n tjaw we' twitz tx'otx', 
pero minti' o tajbe, icx minti' o wa'n cyuc'il. 

18Tbajlenxitzun wuk k'ij cyim tal ne', atzun ke aj sanjelal te David nim e xob tu'n 
t-xi cyma'n te, porque in che ximantok ti'j cyja': Tej itz'xtok tal ne', oc in ko'x 
yolin te David minti' in ko tzaj tbi'n; ¿tza'ntzun tten tu'n t-xi kma'n ja'lo ka ate 
ne' ma cyim? Jaculo tc'ixbisa tib tu'n tbis, che chi. 

19Pero tej tlonte David in che yolintok aj sanjelal cyxolx, el tnic' ti'j ka otok cyim 
tal ne'; cyja'tzun xi tkanin cye: —¿Maj ma cyim tal ne'? —Ma cyim, che chi xi 
cytzak'we'n. 

20Jawtzun we' David twitz tx'otx', oc ten chil ex oc tk'o'n perjum ti'j, baj 
tch'expu'n t-xbalun ex ocxtzun tuj tja Dios tu'n tc'ulun te Kman. Te tibajxi xi' tja 
ex xi tkanin twa ex oc ten wa'l. 

21Ex ke xjal at cyoclen ttxlaj xi cykanin te: —¿Ti in baj teya Tat Rey? Tej itz'xtok 
tal ne', o cub tyo'na we'yaj ex o tz'ok'a ti'j; atzun ja'lo tej ma cyim, ma jaw we'ya 
ex ma tz'oc tena wa'l. 

22Atzunte David xi ttzak'we'n: —Tej itz'xtok tal ne', ma cub nyo'ne we'yaj ex ma 
chin ok'e ti'j, ximan wu'ne ka tu'n jlu jacu tzaj k'ak'an tc'u'j Kman wi'je ex tu'n 
tank'in tal ne'. 

23Atzun ja'lo ma cyim, ¿tiku'ntzun cbel nyo'ne we'yaj? ¿Jacupetzun tzul tnabl 
juntl maj wu'ne? Akine chin pol tuc'il, atzun te mlay tzul meltz'aj tu'n tten 
wuc'ile, chi David. 

Tej titz'j Salomón 

24Te tibajxi jlu oc ten David k'ukbalte tc'u'j Betsabé aju t-xu'jil. Pon tuc'il ex cub 
tan tuc'il. Ultzun itz'j jun tal t-xu'jil, ex Salomón tbi oc tk'o'n David. O tc'ujla Kman 
aju c'wa'l lu, 

25ex pon tkanil te David tu'n Natán aju t-sanjel Dios ka c'ujla'n ju c'wa'l lu tu'n 
Kman, cyja'tzun oc tk'o'n juntl tbi tal c'wa'l Jededías*fn*, ic tza'nx otok tma 
Kman. 

Tzyet tnam Rabá tu'n David 

1 Crónicas 20.1-3 

26Oc tzokpaj Joab ti'j tnam Rabá aju tnam ma'xix toclen cye aj Amón, ex tej 
ch'ixtok ttzyet tu'n, 

27xi t-sama'n tkanil lu tuc'il David ex chi cyja': Ma chin oc tzokpaje ti'j tnam Rabá 
ex ma che tzyet ke cywi a' wu'ne. 

28Cyja'tzun, chmon baja txkantl soldad ja'lo, ex toc tzokpaja ti'j tnam ex tzyuma, 
tu'ntzun mya akine chin tzyulte te ex tu'n mi'n toc nbiye ti'j. 

29Octzun tchmon David cycyakil t-soldad, ex xi'tzun tu'n tk'ojin ti'j tnam Rabá, 
oc tzokpaj ti'j ex o tzyet tu'n. 

30Te tibajxi el ti'n David tcoron ju rey tjax tuj twi', aju k'an pwak ttx'otx'il, 
cyocsa'n ke tal abj tbanilxix ti'j, 72 libr talil, ex jax cyk'o'n tuj twi' David. Ax icx 
etz ti'n David nimcu ti'xti wi'yilxix tuj tnam. 

31Ex e etz ti'n ke xjal ate' tuj tnam ex e oc tk'o'n te ak'nal ti'j sier, ti'j pyoch ex ti'j 
si'wbil c'uxbil, ex e oc tk'o'n te ak'nal ti'j jorni te lagriy. Iclex o tbincha cyuj 
cycyakil tnam cye aj Amón, ex te tibajxi ajtz meltz'aj cyuc'ix cycyakil t-soldad 
tu'n cyul tuj Jerusalén. 

2 Samuel 13 

Cub tan Amnón tuc'il Tamar 

1Ate Absalón aju tcy'ajal David attok jun tanb tbanilxix que'yin, Tamar tbi. Ex ate 
Amnón ax tcy'ajal David o t-xo' tgan ti'j txin lu, 

2ex otok tz'oc tyab Amnón tu'n tbis, porque ate Tamar aju tanb na'nxtok tlonte 
xinak, ex tuj twitz Amnón ka minti' tumel tu'n toc ten ti'j. 

3Pero ate Amnón attok jun tamiw jawni twitz Jonadab tbi, tcy'ajal Simea aju 
terman David. 

4At jun k'ij xi tkanin Jonadab te: —Aya tcy'ajal rey, ¿ti in baj ti'ja? ¿Tiku'n teyle 
junjun k'ij nok cyja' toc ti'ja? ¿Maj mi'n tzaj tma'na weye? Atzunte Amnón xi 
ttzak'we'n: —At nim nganiye ti'j Tamar aju tanb wermaniye Absalón. 

5Octzun ten Jonadab consejaril te ex tma: —Tancuya tuj tcoẍbila ex yabin cub 
tiba. Ex octzun tpon tmana que'yil teya, k'manxa te cyja': Binchama xtalbil 
samantza wanbe Tamar tu'n ttzaj tk'o'n nwaye, ex nwitzxe tu'n tbaj tbincha'n 
chibj tu'ntzun t-xi nchyo'ne oc twile aju ctzajel tk'o'n weye, chicuya te. 

6Cubtzun tan Amnón twi watbil ex cub tyabsin tib. Ex tej t-xi' rey que'yilte te, xi 
tma'n Amnón te: —Binchama xtalbil, e ttzaj wanbe Tamar tu'n tcub tbincha'n 
cabe wabj ax tzalu, ex ax ctzajel k'onte weye. 

7Xitzun t-sama'n David jun xjal max tja Tamar k'malte te: —Binchama xtalbil, 
txi'ya tja termaniya Amnón ex binchama ch'in twa. 

8Xi'tzun Tamar tja Amnón aju t-xiban, ex coẍltok Amnón twi twatbil. Tzajtzun 
ti'n Tamar ch'in arin ex baj t-xyok'in, ex axtzun ma chixin oc ten binchalte wabj 
ex e baj ttzk'ajsa'n; 

9tzaj ti'n aju c'uxbil jatum in tzk'aj pan ex xi tk'o'n wabj te, pero minti' xi twa'n 
Amnón, ex xi tma'n tu'n cyex cycyakil keju ate'tok tuja. 

10Tejtzun cyetz baj cycyakil, xitzun tma'n Amnón te Tamar: —K'intza wabj max 
tuj ncwarte ex axa ctzajel k'onte weye. Tzajtzun ti'n Tamar wabj aju otok bant 
tu'n, ex xitzun ti'n max tuj tcwart Amnón aju t-xiban. 

11Tejtzun tpon lak'e' Tamar tu'n t-xi tk'o'n twa, tzajtzun ttzyu'n Amnón tanb ex 
xi tma'n te: —Aya wanbe tzaja, tancuya wuc'ile. 

12Atzunte Tamar xi ttzak'we'n: —Mi'n nxiban, mi'n tz'oc tk'o'na il wi'je tu'n ncub 
tane tuc'ila, porque minti' in binchanjtz jlu cyxol aj Israel. Mi'n tbinchaya aju mya 
ba'n lu. 

13¿Jatum chin xe'le oc tcub nch'ixwiye? Ex atzun teya c'oquela cyxol aj Israel ic 
tza'n jun xjal minti' tnabl. In chin cubsane twitza tu'n t-xi'ya yolil tuc'il rey, ex 
mlay cub t-xc'ayin tu'n ntzaj k'o'ne teya. 

14Atzunte Amnón minti' xi tniman, ex tu'nju mas nim tipun twitz Tamar, 
cyja'tzun oc ten ipalte ex cub tan tuc'il. 

15Te tibajxi jlu oc ten Amnón ic'ul ti'j tuc'il jun ic'bil nimxix, aju ic'bil lu mas 
ma'xix twitzju tc'ujlalil attok ti'j nej. Cyja'tzun xi tma'n te cyja': —We'ctza ex 
texa. 

16Xitzun ttzak'we'n Tamar: —Mi'n nxiban, porque ka ma chin ex tlajo'na ja'lo, a 
jlu jun mya ba'n mas ma' t-xilen twitz aju ma tbinchaya wi'je. Atzunte Amnón 
minti' xi tbi'n; 

17nok o'cx tzaj ttxco'n ju tmajen ex xi tma'n te: —K'i'mexa xu'j lu, ex lamo'mexa 
tlamel ja wen. 

18Extzun ti'n majen aju xu'j tuj ja, ex etztzun tlamo'n tlamel ja wen. Atzunte 
Tamar tocsa'ntok t-xbalun tbanilxix, aju xbalun in ajben cyu'n ke cyme'jel rey oc 
na'nxtok cymoje', 

19jax tk'o'n tza'j tuj twi', el t-sbit'un t-xbalun tocsa'n ti'j, ex jax tk'o'n tk'ab tuj twi' 
ajtzun in ok' tuj be. 

20Xitzun tma'n Absalón te, aju t-xiban: —¿Maj atzun Amnón aju t-xibana ma 
binchante jlu ti'ja? Cucxju wanb, mi'n k'ajta, porque termaniya jlu. Mi'n tzaj nim 
tbisa tu'n jlu. Axtzun cyaj ten Tamar tja Absalón aju t-xiban, in bisun wen. 

21Tejtzun tbinte rey David tcyakilju otok baj, tzaj nimxix tk'oj. 

22Ax icx te Absalón minti' jun yol xi tma'n te Amnón ka ba'n ex ka mya ba'n, 
masque in ic'untok ti'j tu'nju otok cub tk'o'n tch'ixwi Tamar aju tanb. 

O xelin tu'n Absalón ti'j ju tbincha Amnón 

23Tbajlenxi cab abk'i, ke tmajen Absalón in che matzontok cytzmal ẍne'l tuj lugar 
Baal-hazor tbi, nikayin ttxlaj tnam Efraín, ex e tzaj ttxcon Absalón cycyakil ke 
tcy'ajal rey tu'n cywa'n tuc'il. 

24Ax icx xi' tuc'il rey, ex xi tma'n te: —Tat Rey, ja'lo ke xinak ate' wuc'ile in che 
matzon cytzmal ke nẍne'le. Akine tmajena wajbile tu'n tpona wuc'ile cyuc'ix ke 
xjal at cyoclen ttxlaja. 

25Atzunte rey xi ttzak'we'n: —Mi'n ncy'ajal, mlay ko'xe kcyakile tu'ntzun mya 
nim tu'n tbaj tnajsa'na. Ex masque oc tk'o'n Absalón il ti'j tu'n t-xi', pero ate rey 
minti' xi', nok o'cx cub tcy'iwla'n. 

26Xitzun tma'n Absalón: —Katzun mlay txi'ya, pero k'ontza ambil tu'n t-xi' 
Amnón wuc'ile, aju wermaniye. —¿Tiku'ntzun tajbila tu'n t-xi' Amnón tuc'ila? 
Chi rey xi tkanin. 

27Pero oc tk'o'n Absalón il ti'j, ex cyja'tzun xi tk'o'n rey ambil tu'n t-xi' Amnón 
tuc'il, cyuc'ix txkantl tcy'ajal. 

28Ex otok txi tma'n Amnón cye ke tmajen cyja': —Bix tz'oc cyk'o'ne cwent ti'j oc 
tchyo'n twi' Amnón tu'n vin, ex oc t-xi nma'ne cyeye tu'n tcub cybyo'ne, bixtzun 
cub cybyo'ne. Mi'n che xobe tu'n cybinchanteye jlu, porque wu'ne ju orden lu. 
Cyja'tzun cyuwx cyc'u'je ex tenx cyipune. 

29Cyja'tzun o japun cyu'n ke tmajen Absalón aju orden xi tk'o'n cye, cub byo'n 
Amnón cyu'n. Cycyakiltzun ke tcy'ajal rey e jaw we', e jax tibaj cychej mul ex e 
je'l ok. 

30Tej ate'xtok tuj cybe, pon tkanil tuc'il David ka otok che cub byo'n cycyakil ke 
tcy'ajal tu'n Absalón, ex ka mi jun cye otok cyaj ank'in. 

31Jawtzun we' rey, el t-sbit'un t-xbalun ti'j te jun yec'bil ti'j tbis, ex cub t-xo'n tib 
twitz tx'otx'. Ax icx cycyakil ke xjal ate'tok tuc'il, akeju at cyoclen ttxlaj, el 
cysbit'un cyxbalun cyi'j; 

32pero xi tma'n Jonadab aju tcy'ajal Simea, aju terman David cyja': —Tat Rey, 
mi'n ximana ti'j ka ma che cub byo'n cycyakil ke tcy'ajala. O'cx te Amnón ma cub 
byo'n, porque atzun jlu ximamaj tu'n Absalón atxix tuj k'ij tej tcub t-xo'n Amnón 
Tamar aju tanb. 

33Cyja'tzun Tat Rey, mi'n ximana ti'j ka cycyakil tcy'ajala ma che cyim. O'cx te 
Amnón ma cyim. 

34Atzunte Absalón otok tz'el ok. At jun cu'xun tocsa'ntok te xk'ukil o til txkan xjal 
cyja' cycu'tz tuj tbeyil tnam Horonaim, xi'tzun k'malte te rey ka otok til txkan 
xjal cyja' cycu'tz tuj tbeyil tnam Horonaim. 

35Ex xi tma'n Jonadab te rey: —Que'yinxa Tat Rey, lu ke tcy'ajala che ul ic tza'nx 
xi nma'ne, akine ajbel teya. 

36Matok in baj yolin Jonadab tej cypon ke tcy'ajal rey, ex e oc ten ok'el tuc'il 
tk'ajk'ajel cywi' cyuwxix. Ax icx te rey cyuc'ix cycyakil xjal at cyoclen ttxlaj 
nimxix o che ok'. 

37-38Atzunte Absalón otok tz'el ok, ex xi' tuc'il Talmai, aju tcy'ajal Amiud ex rey 
tuj tnam Gesur, ex axtzun cyaj ten ox abk'i ma chixin. Atzunte David in ok'tok 
tcyakil k'ij ti'j tcyimlen Amnón aju tcy'ajal, 

39pero tej t-xi tcolin tu'n tbisun ti'j tcamic Amnón, tzajtzun nimxix tgan tu'n 
tque'yinte twitz Absalón. 

2 Samuel 14 

Cnet tumel tu'n Joab tu'n tajtz meltz'aj Absalón 

1Ate Joab aju tal Sarvia el tnic' ti'j rey, ka otok tzaj nim tgan tu'n tque'yin twitz 
Absalón, 

2cyja'tzun xi t-sama'n Joab jun xjal tu'n t-xi k'ibaj jun xu'j at tnabl, najl tuj tnam 
Tecoa, ex xi tma'n te: —K'o'n oc tiba ic tza'n tuj bis ta'ya, ex k'o'n oc t-xbaluna 
aju nno'c cyk'o'n xjal tu'n cybis ti'j jun cyimni, ex mi'n tz'oc tk'o'na perjum ti'ja, 
porque c'oquel tk'on tiba te jun xu'j mer ic tza'n ela'xi tyemp ta'ya tuj bis ti'j jun 
cyimni. 

3C'oquextzuna twitz rey ex cxel tma'na te aju yol cxel nma'ne teya. Xitzun tma'n 
Joab aju yol tu'n t-xi tma'n xu'j te rey. 

4Atzunte xu'j aj Tecoa xi' twitz rey, cub ẍmeje' tejxi tpon tacl tibaj twitz max twitz 
tx'otx' te jun techal te nimbil, ex xi tma'n: —Aya Tat Rey, chin tonintza. 

5—¿Ti in baj ti'ja? Chi rey xi tkanin te. Atzunte xu'j xi ttzak'we'n: —Meba xu'j 
kine, o cyim nchmile, 

6ex akine ajbel teya at cabe wale k'a ke. E oc ten k'ojlel tuj cojbil, ex tu'nju mi a'l 
jun el pa'nte cye, o c'ixbi jun tu'n juntl ex bi'x cyim. 

7Atzun ja'lo cycyakil xjal at nxilene cyuc'il in che k'ojin wi'je, ex cyajbil tu'n t-xi 
nk'o'ne tuj cyk'ab aju cub byonte terman, tu'ntzun t-xelin ti'j tu'nju tcublen 
tbyo'n terman, ex bi'x tu'n tnaj aju etzal. Cyja'tzun cbel cybyo'n o'cxcu jun wale 
ic tza'n tu'n tcu'x cyyupun jun xk'a'l, ex oc cyjel cyk'o'n ktzan nchmile misicyer 
jun tiyjil tu'n tten tbi twitz tx'otx'. 

8Xitzun ttzak'we'n rey te xu'j: —Txi'ya tjaya, jacu wile tu'n tbant ti'ja. 

9Xi ttzak'we'n xu'j: —Aya Tat Rey, aju mya ba'n awt cub tz'ak wibaje ex cyibaj 
keju ate' tuj tja nmane, ex mya tibaja ex ju tcawbila. 

10Ex xi ttzak'we'n rey: —Ka at jun ma yolin mya ba'n ti'ja, k'intza wuc'ile tu'n 
mi'n tlabtl ti'ja. 

11Pero xi tma'ntl xu'j: —In chin cubsane twitza Tat Rey, tu'n ttzaj tma'na jun yol 
axix toc twitz Kman Dios, ka mi'n tak'a ambil teju xjal at nxilene tuc'il tu'n t-xelin 
tu'n aju tcyimlen ktzan wale, tu'ntzun mi'n tcub tbyo'n juntl wale. Atzunte rey xi 
tcyuwsa'n: —Cxel nma'ne jun yol axix toc twitz Kman, mi jun ttzmal twi tala 
cnajel. 

12Pero ate xu'j cucx o yolin ex tma: —Tat Rey, k'ontza ambil tu'n nyoline, akine 
tmajena, nok juntl yol cxel nma'ne teya. —Chux yolina, chi rey xi tma'n. 

13Xitzun tkanin xu'j te rey: —¿Tiku'ntzun ma cub t-ximana Tat Rey tu'n 
tbinchanteya ic tza'n jlu ti'j ju tnam etzan tu'n Dios? Ic tza'nx ju yol ma tmaya, 
aya at tila tu'nju tc'i'ya tu'n tajtz meltz'aj tcy'ajala aju o tz'ex ok. 

14Porque ax toc kcyakil ko cymel; ic kten ic tza'n a' in cub kojl twitz tx'otx', mlay 
bant tu'n tjaw k'i'n. Masque icju, ate Dios minti' nne'l ti'n tchwinklal jun xjal, nok 
o'cx in cnet jun tumel tu'n tu'n tpon lak'e' jun xjal ttxlaj, aju otok tz'el ok nej. 

15Ja'lo ma chin tzaje k'malte jlu teya Tat Rey, porque ma chin oc xobtza'ne cyu'n 
xjal. Cyja'tzun xcub nximane tu'n nyoline tuc'ila, ka ma cub tuj twitza tu'n 
tbinchanteya aju ma txi nkanine teya. 

16Ka ma chin tzaj tbi'na Tat Rey, chin cletele tu'na tuj cyk'ab keju cyaj tu'n knaje 
cyu'n tzalu twitz ju tx'otx' tzaj tk'o'n Dios te ketzbile, akine tuc'ix wale. 

17Chin ayole ti'j tzak'webl tu'na Tat Rey tu'ntzun tke' nc'u'je, porque aya nne'l 
tnic'a ti'j ju ba'n ex ti'j ju mya ba'n ic tza'n jun t-anjel Dios. Awt Kman Dios cyaj 
ten tuc'ila, chi xu'j. 

18Atzunte rey xi ttzak'we'n: —Chin cubsale twitza tu'n mi'n tcub tewana jun yol 
ti'j ju cxel nkanine teya. —Chux yolina Tat rey, chi xu'j xi ttzak'we'n. 

19Xitzun tkanin rey te: —¿Myape a Joab ma k'mante teya tu'n tbinchanteya jlu? 
Entons xi ttzak'we'n ju xu'j: —Cxel nma'ne jun yol axix toc teya Tat Rey, ax toc 
aju ma tmaya. Ate Joab aju at toclen ttxlaja tzaj k'mante weye tu'n ntzaje, ex ax 
tzaj k'mante weye tcyakilju yol tu'n t-xi nma'ne teya. 

20O tbincha jlu nok tu'n tch'expet t-ximbetza ti'j tcy'ajala Absalón. Masque icju, 
pero aya Tat Rey at nim tnabla, ojtzki'n tu'na tcyakil aju in baj tuj tx'otx' lu, ic 
ttena ic tza'n jun t-anjel Dios, chi xu'j. 

21Xitzun tma'n rey te Joab: —Bintza, ma bant ti'j jlu wu'ne, txi'ya ex k'manxa te 
cu'xun Absalón tu'n tul meltz'aj. 

22Atzunte Joab cub ẍmeje' ex pon tacl tibaj twitz max twitz tx'otx' te jun techal 
te nimbil, xi tk'o'n chjonte te rey, ex tma: —Tat Rey, ja'lo ma tz'el nnic'e ti'j ka 
ma nc'ame xtalbil teya, tu'nju ma tbinchaya aju xi nkanine teya, akine tmajena. 

23Cubtzun be tu'n Joab, ex xi' tuj tnam Gesur k'ilte te Absalón tu'n tul tuj 
Jerusalén. 

24Atzunte rey xi tma'n bi'x tu'n t-xi' Absalón tja ex tu'n mi'n tpon yec'ul twitz 
tuc'il; cyja'tzun tkanx xi' Absalón tja ex minti' ic' aj tuc'il rey. 

25Cyxol cycyakil xjal aj Israel minti' juntl xinak o pon que'yin ic tza'n te Absalón, 
cyja'tzun cycyakil xjal in che yolin ti'j ka puro mejor que'yin. Tcyakil t-ximlal 
minti' ch'in tpaltil at. 

26Oc nne'l tmatzo'n ttzmal twi', aju talil ttzmal twi' oc nne'l, ch'ixmi jwe' libr ic 
tza'nx ju malbil at tuj tja rey, ex jun maj nne'l tu'n tuj jun abk'i, tu'nju puro alxix 
in tna'n. 

27Attok ox tcy'ajal Absalón ex jun tme'jel, Tamar tbi, ex ate txin lu tbanilxix 
que'yin. 

28Tuj cab abk'i o ten Absalón tuj tnam Jerusalén, pero minti' pon tyec'un tib twitz 
rey, 

29cyja'tzun tzaj txco'n Joab tu'n Absalón, tu'n t-xi' te t-xel yolil tuc'il rey; atzunte 
Joab minti' cub tuj twitz tu'n tpon tja Absalón. Ex o txocl Joab tcabin maj tu'n 
Absalón tu'n tpon tja, ax icx minti' pon. 

30Xitzun tma'n Absalón cye ke tmajen: —Cybintze, aju tcojbil Joab tcub ttxlaj 
weye ex awa'n sebad tuj; chux cyxi'ye ex cykoptz'in oque k'ak' tuj. E je'xtzun ke 
tmajen Absalón ex oc cykoptz'i'n k'ak' tuj tcojbil Joab. 

31Xi'tzun naj Joab max tja Absalón ex xi tkanin te: —¿Tiku'n ma tz'oc cykoptz'i'n 
ke tmajena k'ak' tuj ncojbile? 

32Atzunte Absalón xi ttzak'we'n: —Xi txocbaja wu'ne tu'n tula tzalu, tu'ntzun t-
xi nsama'ne tu'n t-xi'ya tuc'il rey te nxele, ex tu'n t-xi tma'na te ka nokx gan ma 
chin ajtze tuj tnam Gesur; mas ba'nwtlo nokwit max ẍin cyaj tene ma chixin. 
Wajbile tu'n twile twitz rey; katzun at jun il ma nbinchaye twitz, ba'n tu'n ncub 
byo'ne tu'n, chi Absalón. 

33Xi'tzun Joab tuc'il rey ex xi tma'n te aju yol otok tma Absalón; xitzun txocbaj 
Absalón tu'n rey. Tejtzun tpon twitz rey, cub ẍmeje' ex pon tacl tibaj twitz max 
twitz tx'otx'. Atzunte rey el ttz'uban twitz. 

2 Samuel 15 



588 

 

 
Mam del Norte 

© 1993 Sociedades Bíblicas Unidas. 
  

 

 

Jaw ti'n tib Absalón tu'n tk'ojin ti'j David 

1Tej tel ch'intl k'ij, cnet jun carwaj tu'n Absalón, aju in ajben tuj k'oj, cyuc'ix ke 
chej, ex bant cyten 50 xinak tu'n cycub nej twitz. 

2Primx in jaw we' Absalón tu'n t-xi' webil ttzi be ttzi tpwertil tnam, ex oc tpon 
jun xjal tu'n tbant ti'j jun tk'oj tu'n rey, in xi txco'n tu'n Absalón ex in xi kanin te 
alcye tnam otok tzaj. Katzun ma tma xjal: Ax cyiyjil jun c'loj aj Israel we kin, ka 
chi, 

3entons in xi tma'n Absalón te: Ax toc, aju in tbincha'na puro ba'n ex tuj ttxolil 
ta', pero mi jun jacu tzaj binchante ti'ja tuc'il rey. 

4Ex in xi tma'ntl: Nokwit akine jwes te tnam lu tu'n cyul wuc'ile cycyakil keju at 
cyk'oj, jacu txi nbincha'ne cyi'j. 

5Ax icx, oc in pon lak'e' jun xjal k'olbelte, in xi tnukpi'n tk'ab, ex in tzaj tchle'n ex 
nne'l ttz'uban twitz ju xjal. 

6Ictzun tten o tbincha Absalón cyuc'il cycyakil xjal aj Israel in che'x tuc'il rey tu'n 
ttzaj bincha'n cyi'j tu'n, ex cyja'tzun tten cub ti'j cynabl aj Israel tu'n Absalón tu'n 
cyoc lpe' ti'j. 

7Tbajlenxi cyaje abk'i, xi tma'n Absalón te rey: —In chin cubsane twitza Tat Rey, 
tu'n ttzaj tk'o'na ambil weye tu'n nxi'ye tuj tnam Hebrón, tu'ntzun tjapun wu'ne 
aju xi ntziyane te Kman. 

8Tej najltok kine tuj tnam Gesur tuj tx'otx' Siria, xi ntziyane te Kman cyja': Ka ma 
chin aj k'i'ne tu'n Kman tu'n npone juntl maj tuj tnam Jerusalén, octzun chin 
c'ulule te tuj tnam Hebrón, nchiye xi nma'ne. 

9—Ba'n tu'n t-xi'ya tuc'il tzalajbil, chi rey xi ttzak'we'n. Xi'tzun Absalón tuj tnam 
Hebrón. 

10Pero ax tyemp lu, xi t-sama'n Absalón junjun t-sanjel cyxol cycyakil c'loj cyiyjil 
aj Israel tu'n t-xi cyma'n cye: Oc cybinteye oc tk'ajt chun, bi'x cymaye cyja': Ma 
tz'oc k'o'n Absalón te rey tuj tnam Hebrón, che chicuye. 

11Ax icx tzaj ttxco'n Absalón cab syent xinak aj Jerusalén, pero ke xinak lu e je'x 
nok yalnix ti'j cyximbetz, ex minti'tok ba'n cyu'n aju t-ximbetz Absalón. 

12Tej cyxi tk'o'n Absalón ke chojbil, xi tma'n tu'n t-xi txocbaj Ahitofel aju aj Gilo; 
aju xjal lu a jun cyuc'il keju in che k'on tconsej David. O ttxoc Absalón ju xjal lu 
tu'n tten te tuc'il. Cyja'tzun tten ocxix tipun t-ximbetz Absalón tu'n tel k'i'n David 
te rey, ex in chmet-xi cybaj keju e oc lpe' ti'j. 

Ex ok David tuj Jerusalén 

13Pon jun sanjel k'malte te David ka otok txi cyk'on cyib aj Israel tuj tcwent 
Absalón. 

14Xitzun tma'n David cye cycyakil keju at cyoclen ttxlaj ex ate'tok tuc'il tuj tnam 
Jerusalén: —Ko el ok bi'x ja'lo, porque ka mi'n xko el ok, mlay ko tzokpaj twitz 
Absalón. Ko', chux ke'ye, mya yaj jacu ko ul cnet tu'n tzalu, ex jacu ko baj 
c'ixbisa'n tu'n, ax icx jacu che baj naj cycyakil xjal ate' tuj tnam tu'n, tu'n spad, 
chi David. 

15Atzun cye xi cytzak'we'n te rey: —Bay keye Tat Rey, nok banin ktene tu'n 
kbinchanteye nok alcyex ctzajel tma'na keye. 

16Cyja'tzun tten ex rey tuj tnam, cyuc'ix cycyakil keju ate' tuj tja, nok o'cx e cyaj 
tk'o'n laj t-xu'jil tu'n cycwentin tja. 

17Texlenxi rey cyuc'ix cycyakil ke xjal e je'x lpe' ti'j, ax e cub we' tuj jun ja tcub 
max ttxa'n tnam. 

18Cycyakil keju at cyoclen tuj tcawbil e cub ten ttxlaj, atzun ke aj Seretey ex ke aj 
Peletey, akeju otok che oc k'o'n te xk'ukil tja rey, e cub nej twitz cyuc'ix kak syent 
aj Getey otok che tzaj lpe' ti'j max tuj tnam Gat. 

19Ex xi tma'n rey te Itai aju aj Gat: —¿Tiku'n tuc'ixa ma tzaj kuc'ile? Mas ba'n tu'n 
taj meltz'aja ex tu'n tcyaj tena tuc'il ju ac'aj rey, porque aya jun stranjer xjal 
kxole, nok etz oka tuj ttanmiya tej tula tzalu. 

20Malpe ew tzula, ¿tza'ntzun tten tu'n t-xi nma'ne teya tu'n t-xi'ya wuc'ile? Weye 
minti' ba'n wu'ne jatum chin xe'le. Mas ba'n tu'n taj meltz'aja ex tu'n cyxi ti'na 
ke t-xjalila tuc'ila. Awt Kman cy'iwlante teya ex cucxwit ten tuc'ila te jumajx. 

21Atzunte Itai xi ttzak'we'n te rey: —Akine ajbel teya cxel nma'ne jun yol axix toc 
twitz Kman ex twitza, aya Tat Rey, nok ja'x jatum ctela, ax icx weye axtzun chin 
tele, ka tu'n kank'in ex ka tu'n kcyim. 

22—Entons ko' kuc'ile, chi David xi ttzak'we'n. Cyja'tzun tten xi' Itai tuc'il David, 
junx cyuc'il cycyakil ke xinak in che bet tuc'il, ex cyuc'ix keju ate' tuj tja. 

23Cycyakil ke xjal e cyaj ten tuj tnam, nimxix o che ok' tej cyque'yinte cyja' cyic'x 
tuj tkan xak Cedrón ke xjal ate' tuc'il David, ex tuc'ix te rey ic'x tuj; ex cycyakil 
xjal e cub nej twitz rey tu'n cyxi' tuj be in pon tuj lugar minti' cynajbil xjal tuj. 

24Tuc'ix Sadoc ex cyuc'ix ke aj Leví k'ilte cax c'ubl tley Dios e oc lpe', ex cub 
cyk'o'n ju cax twitz tx'otx'. Tejtzun cyetz baj cycyakil xjal tuj tnam, tuc'ix te 
Abiatar xi' cyuc'il. 

25Atzunte rey xi tma'n te Sadoc: —K'i'n aja juntl maj tuj tnam aju cax c'ubl tley 
Dios. Ka ma ncambaye xtalbil te Kman, oclo chin ajetz meltz'aje juntl maj, ex oclo 
wila'ye ju cax ex ju lugar jatum tcubsa'n. 

26Katzun ma tma Kman: Minti' in chin tzalaje ti'ja, ka chi, pwes lu kine lu, ba'n 
tu'n tbinchante wi'je nok alcye ba'n tuj twitz. 

27Ax icx xi tma'n rey te pal Sadoc: —Aya c'oquel que'yinte ti cbajel. Ba'n tu'n cyaj 
meltz'aje tuj txubtxaj tuj tnam tuc'ix Abiatar ex cyuc'ix cabe cycy'ajale; aya Sadoc 
tuc'ix ju tcy'ajala Ahimaas, ex Abiatar tuc'ix Jonatán aju tcy'ajal. 

28Atzun weye ax chin cyjel tene cytxlaj ke xajbil a' tuj lugar minti' cynajbil xjal 
tuj, max ocxi tpon jun tkanil cyu'ne wuc'ile, chi David. 

29Atzunte Sadoc tuc'ix Abiatar ajtz cyi'n ju cax c'ubl tley Dios tu'n tpon juntl maj 
tuj Jerusalén, ex ax e cyaj ten. 

30Atzunte David cyja' jax twi witz Olivos minti' t-xajab toc ex in ok', ex potzin ti'j 
twi' te jun yec'bil ti'j tbis. Ax icx cycyakil ke xjal ate' tuc'il, potzin ti'j cywi' ex in 
che ok' ke tej cyjax. 

31Tej tpon tkanil tuc'il David ka a jun Ahitofel cyxol keju otok moje' cyyol tuc'il 
Absalón tu'n tel k'i'n David te rey, oc ten David cubsal twitz Kman tu'n tbaj 
ttzacsan t-ximbetz Ahitofel. 

32Tejtzun tjapun David max twi witz jatum in che'x aj xjal c'ulul te Dios, etz jun 
xjal canul ti'j, Husai tbi ex cyiyjil aj Arquit; sbit'umaj t-xbalun toc ti'j, ex tjax 
tx'otx' tuj twi' te jun techal ti'j tbis. 

33Xitzun tma'n David te: —Ka ma txi'ya wuc'ile, c'oquela mer ic tza'n jun iktz te 
weye. 

34Katzun ma tz'aj meltz'aja juntl maj tuj Jerusalén tu'n t-xi tma'na te Absalón 
cyja': Tat Rey, akine tmajena jacu chin ajbene teya, ic tza'n ẍin ajbene te tmana 
nej, ka chiya, jacutzun tz'onina wi'je tu'n tbaj tzacset t-ximbetz Ahitofel. 

35Porque lu ke pal Sadoc ex Abiatar jacu che onin tuc'ila. Cyja'tzun k'manxa cye 
tcyakilju c'oquel tbi'na tuj tja rey. 

36Lu Ahimaas aju tcy'ajal pal Sadoc, tuc'ix Jonatán aju tcy'ajal pal Abiatar, a jun 
ke ate' ma chixin, cyja'tzun samantza ke xjal lu tu'n nbinteye cye ti'j tcyakil tkanil 
oc cybiye, chi David te Husai. 

37Atzunte Husai aju tamiw David, pon tuj Jerusalén tuj or tej matok nno'cx 
Absalón tuj tnam. 

2 Samuel 16 

Tej tyolin David tuc'il Siba 

1Matok ch'in cu'x lak'e' David twi witz, tej tetz Siba aju tmajen Mefi-boset canul 
ti'j. K'i'n cabe bur toc cysiy tu'n, ex k'i'n cab syent pan tu'n, jun syent lobj 
binchamaj ti'j twitz uva tzkij tuj piẍun tten, jun syent lobj binchamaj ti'j twitz 
higo tzkij tuj piẍun tten, ex jun tz'u'm ta'l twitz uva ikan cyu'n. 

2Atzunte rey xi tkanin te: —¿Ti til jlu ma tzaj ti'na? Atzunte Siba xi ttzak'we'n: —
Ke bur lu atzun cyil, tu'n cyjax keju ate' tuj tja rey chejil cyibaj; ke pan ex ke lobj 
atzun til, tu'n txi cywa'n ke soldad, ex ju ta'l twitz uva atzun til, tu'n t-xi cyc'a'n 
keju che sictel tuj lugar minti' cynajbil xjal tuj. 

3—¿Jatum ta' Mefi-boset aju tal tchman ktzan tpatrona Saúl? Chi rey xi tkanin te. 
Atzunte Siba xi ttzak'we'n: —Ma cyaj ten Mefi-boset tuj Jerusalén, porque ximan 
tu'n ka tu'n toc k'o'n te rey cye aj Israel ja'lo, tu'nju toctok tchman te rey nej. 

4—Ba'n, ya ja'lo teya tcyakilju at te Mefi-boset, chi rey xi ttzak'we'n. —Cucxwit 
tzaj k'ak'an tc'u'ja wi'je Tat Rey, chi Siba xi ttzak'we'n, ex cub moc'e' twitz rey. 

Oc ten Simei yasul ti'j David 

5Tejtzun tpon rey David tuj jun tal tnam Bahurim tbi, etz jun xinak tiyjil Saúl 
canul ti'j. Ate xjal lu Simei tbi, aju tcy'ajal Gera, ex cyja'tok ttzaj in xmayin ti'j 
David, 

6ex in xo'ntok abj ti'j ex cyi'j cycyakil ke xjal at cyoclen ttxlaj; masque ate rey 
cwentin cyu'n cycyakil xjal ex cyu'n ke xjal axix cyoc cwentil te, 

7pero ate Simei in yolintok mya ba'n ti'j ex in tma'ntok: —Texa tzalu aya binchal 
mya ba'n ex byol xjal. 

8Tu'n Kman ma cub tcastiwoya ti'j tcyakil mya ba'n o tbinchaya cyi'j ke tiyjil Saúl, 
tu'nju aya cyaj ten te rey te t-xel. Ya ja'lo ate Kman ma txi k'onte ju cawbil te 
Absalón aju tcy'ajala tu'n toc te rey, ex ma tzaj jun mya ba'n ti'ja tu'nju 
tbinchbena mya ba'n, porque aya byol xjal, chi Simei. 

9Atzunte Abisai aju tal Sarvia xi tma'n te rey: —¿Tiku'n nno'c ten xjal lu yolil mya 
ba'n ti'ja Tat Rey? Ic tten xjal lu ic tza'n jun tx'yan cyimni. Bi'x ja'lo c'elel 
ntx'emine twi'. 

10Atzunte rey xi ttzak'we'n: —A jlu minti' cyeye cyoclen ti'j, akeye tal Sarvia. Ka 
in yolin xinak lu mya ba'n wi'je, alo Kman ma tzaj k'mante te. Ex tu'ntzun jlu 
alcye ba'n tk'mante: ¿Tiku'n in tbincha'n xinak lu icju? 

11Xi tma'ntl rey te Abisai ex cye cycyakil keju at cyoclen ttxlaj: —Axpe jun 
ncy'ajale nno'c tilil tu'n ncyime tu'n, pyortzunlo jun xinak cyxol ke tiyjil 
Benjamín. E tten, ex e tyolin mya ba'n wi'je porque alo Kman ma k'mante te. 

12Mya yajcu tzaj tque'yin Kman aju yajbil weye, ex jacu tzaj tk'o'n tcy'iwbil 
wibaje te t-xel ju mya ba'n in k'manjtz wi'je ja'lo, chi David. 

13Atzunte David cyuc'ix ke xinak uc'in tu'n xi cylajo'ntl cybe; icx te Simei cyja'tok 
tjax tc'u'j juntl witz taj jlajxi, ex oc ten juntl maj yolil mya ba'n ti'j David ex tzaj t-
xo'n abj ti'j, ex jaw tchitun tkukil tx'otx'. 

14Tejtzun tpon rey cyuc'ix cycyakil xjal ate' tuc'il ttzi nima Jordán, otok che sict 
wen ex axtzun e cub ten ojlal. 

Tej tocx Absalón tuj tnam Jerusalén 

15Ocxtzun Absalón tuj Jerusalén cyuc'ix cycyakil xinak aj Israel ex tuc'ix Ahitofel. 

16Atzunte Husai aju aj Arquit ex tamiw David, xi' canul ti'j Absalón ex xi tma'n 
te: Ba'nwit tz'el tk'ija Tat Rey, ba'nwit tz'el tk'ija. 

17Atzunte Absalón xi tkanin te: —¿Maj atzun jun ba'n in tbinchana te tamiwoya 
icju? ¿Tiku'n minti' xi'ya tuc'il tamiwoya? 

18—Minti' ẍinxe porque il ti'j tu'n ntene tuc'il ju rey ma jaw sc'o'n tu'n Kman ex 
cyu'n cycyakil xjal aj Israel, chi Husai. 

19Ax icx ka ma chin ajbene te juntl, pero cuchiwt texju tcy'ajal wamiwoye tu'n 
wajbene. Cyja'tzun akine chin ajbele teya Tat Rey ic tza'n ẍin ajbene te tmana. 

20Te tibajxi xi tkanin Absalón te Ahitofel: —¿Chi toc cyeye cyu'n, alcye cbantel 
ku'n? 

21Atzunte Ahitofel xi ttzak'we'n: —Tcub tana cyuc'il ke mastl t-xu'jil tmana, 
akeju ma che cyaj tk'o'n te cwentil tja. Cyja'tzun c'elel cynic' cycyakil aj Israel ti'j 
ka ma tbinchaya jun ic'bilxix twitz tmana, ex jacu tz'oc mastl cyipun cycyakil keju 
ate' tuc'ila. 

22Jawtzun cybincha'n jun xbalun ja max twi ja tu'n tajben te Absalón, ex atzun 
cub tan Absalón cyuc'il mastl t-xu'jil tman; cywitz cycyakil aj Israel bant jlu tu'n. 

23Tuj tk'ijlalil lu oc t-xi cykanin jun consej te Ahitofel junx ta' ic tza'n te Dios in 
xi cykanin, porque aju tconsej Ahitofel puro niman tu'n David ex tu'n Absalón. 

2 Samuel 17 

Cub xitj t-ximbetz Ahitofel tu'n Husai 

1Te tibajxi jlu xi tma'n Ahitofel te Absalón: —K'ontza ambil weye tu'n tjaw 
nsc'o'ne cablaj mil xinak, ex tujx konic'an ja'lo chin elexe tu'n tcub ti'j David 
wu'ne. 

2Octzun tbaj tipun ex oc t-sict wen, chin oquel tzokpaje ti'j tu'n ttzaj t-xobil 
wu'ne, ex cycyakiltzun ke xjal ate' tuc'il che elel ok. Nok o'cx te rey David cbel 
nbyo'ne, 

3ex bi'x che tzajel wi'ne cycyakil xjal tu'n cyten tuc'ila. Aju teya tajbil atzun, tu'n 
tcyim o'cx jun xinak, tu'ntzun cycyaj ten cycyakil xjal tuj txubtxaj. 

4Aju t-ximbetz Ahitofel ba'n ela tuj twitz Absalón ex tuj cywitz cycyakil ke cytijil 
xjal aj Israel. 

5Pero ax icx xi tma'n Absalón tu'n t-xi txocbaj Husai aju aj Arquit, tu'ntzun 
tmante jun te tyol ti'j jlu. 

6Tejtzun tpon Husai twitz Absalón, xi tma'n Absalón te: —Aju t-ximbetz Ahitofel 
atzun jlu, ¿ocpelo cbantel ku'n ex ka mi'n? K'mantz jun teya tyol ti'j jlu. 

7Atzunte Husai xi ttzak'we'n: —Aju t-ximbetz Ahitofel ja'lo mya ba'n ta', 

8porque ba'n tu'na, aju tmana ex ke t-soldad puro cyuw cyc'u'j tuj k'oj, ex pyorlo 
ja'lo malo tzaj nimxix cyk'oj, ic tza'n in tzaj tk'oj jun ttxu oso te tjak' c'ul oc in che 
el k'i'n ke tal. Ax icx tmana jun xinak at nim tnabl tu'n tk'ojin, ex mlay ten cyxol 
xjal tuj konic'an ja'lo. 

9Ya malo txi tewan tib tuj jun toy' pic ex ka tuj juntl lugar. Ex ka bi'x ma che cub 
junjun teya t-soldad oc ttzyet k'oj, ex ka at junjun ma cybi jlu, oclo cyma cyja': Ke 
xjal ma che oc lpe' ti'j Absalón ma cub cyi'j, che chilo. 

10Cyja'tzun, cyuc'ixpe ke xinak cyuw cyc'u'j tuj k'oj ex ke xinak at nim cyipun ic 
tza'n tipun jun nintz balun, jumajx ctzajel baj cyc'u'j tu'n jlu; porque cycyakil ke 
aj Israel ba'n cyu'n, ate tmana ex ke xinak lepcho'c ti'j, puro cyuw cyc'u'j tuj k'oj. 

11Ja'lotzun cxel nk'o'ne jun tconseja: Chmon baja cycyakil xjal aj Israel, ctzajelx 
ke' tuj Dan tu'n tpon baj max tuj Beerseba, porque aju cyajlal xjal lu ic tten ic 
tza'n ttxa tza'n at ttzi mar, ex twitzelcuya c'oquel te nejenel cyxol tuj k'oj. 

12Jacutzun ko oc tzokpaj ti'j tmana nok alcyex lugar jatum ta'. Nok minaben 
ctzyetel k'oj ku'n cyi'j, tu'nju nimxix ke kbaj, ex mi jun cyjel ank'in ku'n, mi tmana 
ex mi ke soldad uc'in tu'n. 

13Ka ma pon cyclon cyib tuj jun tnam, kcyakil aj Israel ko' cxel ki'n ksakbak ti'j 
tnam lu, tu'ntzun cycu'tz jawet ke abj cyoc te muro ti'j, ex che xel kjawo'n 
cycyakil abj tu'n cypon jawet max tuj tk'ab xak, ex mi jun abj cyjel ten ma chixin, 
chi Husai. 

14Atzunte Absalón ex cycyakil aj Israel moje' cyyol ka aju te Husai tconsej mas 
ba'n ela twitzju te Ahitofel. (Porque tu'n Kman baj ttzacsa'n t-ximbetz Ahitofel 
aju otok tma tuj tumelxix, tu'ntzun tcub tz'ak ju mya ba'n tibaj Absalón.) 

15Te tibajxi xi tma'n Husai cye pal Sadoc ex Abiatar aju consej otok txi tk'o'n 
Ahitofel te Absalón ex cye ke cytijil xjal aj Israel, ax icx aju te tconsej otok txi 
tma'n. 

16Xi tma'n cye tu'n t-xi cyma'n naj tkanil te David, tu'n mi'n tcyaj ten David tuj 
konic'an lu cytxlaj xajbil a' tuj lugar minti' cynajbil xjal tuj, nok o'cx tu'n tic'x 
jlajxi nima Jordán tu'ntzun mi'n cycub byo'n, mi a David ex mi ke t-soldad. 

17Atzun ate'tok Jonatán tuc'ix Ahimaas jatum in jatz jlet twi a' En-rogel tbi, 
porque minti' tumel tu'n t-xi cyyec'un cyib tuj tnam, cyja'tzun nok jun majen xu'j 
pon k'malte tkanil cye, e je'xtzun naj tu'n t-xi cyma'n te rey David. 

18Pero e ilwaj tu'n jun cu'xun, ex xi' naj ju cu'xun k'malte te Absalón. Pero ate 
Jonatán tuc'ix Ahimaas jurat e ic' naj ex e pon tja jun xinak at tuj Bahurim, ex e 
cu'x naj tuj jun jul jatum in jatz a', tcub ttxa'n pe'n. 

19Aju t-xu'jil ju xinak lu jurat naj cub tlic'un jun xbalun te maksibl ttzi jul, ex cub 
t-sputun triw bajumaj tibaj ju xbalun tcub ttzi jul. Cyja'tzun mi jun el tnic' ti'j. 

20Tejtzun cypon ke xinak otok che'x sama'n tu'n Absalón, xi cykanin te xu'j: —
¿Jatum ta' Ahimaas tuc'ix Jonatán? —Atzun ẍe ex tzalu tu'n cypon ttzi nima, chi 
xu'j xi ttzak'we'n. Atzun cye xinak e je'x jyol cye, ex tu'nju minti'x e cnet cyu'n e 
aj meltz'aj juntl maj tu'n cypon tuj tnam Jerusalén. 

21Cyajlenxitzun ke xinak lu, e jatz Ahimaas tuc'ix Jonatán tuj jul, ex e je'x ojkelan 
tu'n cypon k'olte tkanil te rey David; ex xi cyma'n te tu'n tic' ex tu'n tic'x naj tuj 
nima, porque ate Ahitofel otok baj consejarinte cye xjal tu'n cyoc tzokpaj cyi'j. 

22Atzunte David cyuc'ix cycyakil xjal ate' tuc'il e ic' naj ex e ic'x tuj nima Jordán. 
Ya tej kskix te juntl k'ij, cycyakil otok che ic'x tuj nima. 

23Tejtzun tel tnic' Ahitofel ti'j ka minti' otok txi cyniman xjal ju tconsej otok txi 
tma'n, oc tk'o'n t-siy tbur ex aj meltz'aj tja max tuj ttanmi. Tbajlenxitzun tma'n 
cye keju ate' tuj tja alcye tu'n tbant cyu'n, oc tc'alo'n tkul ex jaw tyoban tib tu'n 
tcyim. Cyja'tzun tten cyim Ahitofel, ex ax cu'x maku'n jatum otok cu'x maku'n 
ktzan tman. 

Pon David tuj tnam Mahanaim 

24Otok pon David tuj tnam Mahanaim tej tic'x Absalón tuj nima Jordán cyuc'ix 
cycyakil aj Israel. 

25Otok tz'oc tk'o'n Absalón ju xjal Amasa tbi te nejenel cye soldad te t-xel Joab. 
Ate Amasa tcy'ajal jun xinak aj Israel Itra tbi, aju otok cub tmojban tib tuc'il ju 
xu'j Abigail tbi, aju tme'jel Nahas ex terman Sarvia aju ttxu' Joab. 

26Ate Absalón cyuc'ix ke aj Israel, atzun e cub ten tuj tx'otx' Galaad. 

27Tejtzun tpon David tuj tnam Mahanaim, e etz ox xjal canul ti'j, ex atzun ke jlu: 
Sobi aju tcy'ajal Nahas aju aj Rabá aju ta' tuj tcwent Amón; tuc'ix Maquir aju 
tcy'ajal Amiel aju aj Lodebar; ex tuc'ix Barzilai aju aj Rogelim aju ta' tuj tcwent 
Galaad. 

28Tzaj cyi'n ke pop te cyjak' xjal, cyuc'ix ke palangán ex ke c'il; ax icx tzaj cyi'n 
triw, sebad, arin, triw tx'ilsamaj, xcarbans, tuc'ix jun wik chenak' lenteja tbi, 

29tuc'ix ta'l cab, manteca, cyes, ex cyuc'ix ke ẍne'l, tu'ntzun tajben te tchi' David 
ex cyuc'ix ke xjal ate' tuc'il, porque cub cyximan ka otok che sict ex nne'l cyc'u'j 
ex in txket ti'j cyc'u'j tu'nju otok che tzaj tuj lugar minti' cynajbil xjal tuj. 

2 Samuel 18 

Tej tcub ti'j Absalón ex tej tcyim 

1Ic' twitz David cyi'j ke t-soldad, ex e oc tk'o'n ke nejenel cyxol junjun c'loj; at 
junjun c'loj soldad te jun mil cybet, ex at junjuntl c'loj nok te jun syent cybet. 

2Te tibajxi xi t-sama'n David ke t-soldad ex te ox c'loj e e'la ke tu'n, jun c'loj e ten 
tjak' tcawbil Joab, juntl c'loj e ten tjak' tcawbil Abisai aju tal Sarvia ex terman 
Joab, ex juntl c'loj e ten tjak' tcawbil Itai aju aj Gat. Ex xi tma'n David cye cycyakil 
soldad: —A jun kine chin xe'le cyuc'ile tuj k'oj. 

3Atzun cye soldad xi cytzak'we'n: —Mi'n, mi'n tbinchaya icju Tat Rey, porque 
mya nim t-xilen tuj cywitz aj k'oj ka ma ko el oke cywitz ex ka ma cyim mijcu 
kbaje cyu'n, atzun teya Tat Rey, ka ma cyima junx ta' jlu ic tza'n ka ma cyim laj 
mil keye kbaj. Cyja'tzun mas ba'n tu'n ax tcyaj tena tuj tnam, ex tu'n t-xi t-
sama'na keju che cyjel ten tuc'ila te onil keye. 

4—Oc nbinchaye aju ba'n tuj cywitze, chi rey xi ttzak'we'n. Jurattzun cub we' ttzi 
tpwertil tnam, acux cyja' cyetz ke soldad tuj c'lojin. At junjun c'loj soldad jun mil 
cybet ex junjuntl c'loj jun syent cybet. 

5Ax icx xi tma'ntl rey te Joab ex te Abisai ex te Itai: —Tu'nju at cyc'ujlalile wi'je, 
mi'n cybinchaye jun mya ba'n ti'j ju cu'xun Absalón. Ex o cybi cycyakil soldad aju 
yol xi tma'n rey cye nejenel cye soldad ti'j Absalón. 

6Cyja'tzun tten e je'x ke soldad tu'n cypon tuj cojbil tu'n cyoc tzokpaj cyi'j ke 
soldad cye aj Israel. Ex atzun oc k'oj cyu'n tjak' chc'ul tuj cytx'otx' aj Efraín, 

7ex ake soldad cye aj Israel cub cyi'j cyu'n keju otok che oc lpe' ti'j David. Nimcu 
xjal e naj tuj k'ij lu; e cyim 20 mil xinak. 

8Aju k'oj oc tuj tcyakil part tuj lugar lu, ex mas nim xjal nok cucx e cyim tjak' 
chc'ul tuj k'ij lu cywitz keju e cub byo'n tu'n spad. 

9Tjaxtok Absalón tibaj jun mul, ex minaben oc tc'ulban tib cyuc'il ke t-soldad 
David. Ate mul cyja' ocx tjak' jun matij tze' c'ol, ex ocx k'e't twi Absalón cyxol ke 
tk'ab tze', ex axtzun cyaj ye', atzunte mul minti' we', txuc xi ti'n tbe. 

10At jun xjal o til jlu, ex xi' k'malte te Joab: —Ma wile lu Absalón yo'l ttxa'n tk'ab 
tze' c'ol, chi xjal. 

11Atzunte Joab xi ttzak'we'n: —Ka ma tila, ¿tiku'n mi'n xcu'tz tbyo'na ma chixin? 
Ex mawtlo txi nk'o'ne laj sak pwak teya tuc'ix jun c'albil c'u'jbaj. 

12Atzunte xinak xi ttzak'we'n: —Masque tzaj tk'o'na jun mil sak pwak weye, pero 
mlay tz'oc nk'o'ne nk'abe ti'j tcy'ajal rey; porque ma kbiye tej saj tma'n rey teya 
ex te Abisai ex te Itai tu'n mi jun tu'n toc tk'o'n tk'ab ti'j ju cu'xun Absalón. 

13Ex nokwit ma cub nbyo'ne aju tcy'ajal rey, jaculo chin cub byo'ne tu'n, porque 
ate rey nne'l tnic' ti'j tcyakil, ax icx teya mlaylo colina wi'je. 

14—Mlay bant nok nnaj nk'ije tuc'ila, chi Joab. Tzaj ti'n ox lans ch'in tkan ex xi t-
xayu'n ttzi tanmi Absalón tej itz'xtok cyxol ke tk'ab tze' c'ol. 

15Akeju laj xinak onil te Joab jurat baj cytxolban cyib ti'j Absalón ex cub 
cybantzan tu'n tcyim. 

16Xitzun tma'n Joab tu'n toc k'ajtza'n chun, atzun cye soldad minti'tl e je'x lpe' 
cyi'j ke soldad aj Israel, porque e mayet ke tu'n Joab. 

17Tzajtzun cyi'n aju t-ximlal Absalón, ex cu'x cyxo'n tuj jun toy' jul matij attok 
tjak' chc'ul, ex jaw cybuyin jun byuj abj ma'xix tibaj. Te tibajxi jlu, cycyakil soldad 
aj Israel e bje'l ok, ex teyle junjun aj tja. 

18Tej itz'xtok Absalón, otok jaw tbincha'n jun bastyón cyxol cabe tal witz tuj 
tchk'ajlajil ttx'otx' rey, ex otok tz'oc tk'o'n tbi ti'j tu'nju minti' jun tcy'ajal tu'n 
ttzaj na'n tbi ti'j. Cucx atx bastyón ja'lo ex ax tbi cyu'n xjal “Bastyón te Absalón.” 

19Atzunte Ahimaas aju tcy'ajal Sadoc xi tma'n te Joab: —Chin cubsale teya tu'n 
ttzaj tk'o'na ambil weye tu'n nxi kelane k'malte tkanil te rey, tu'nju ma clet tu'n 
Kman tuj cyk'ab ke aj k'oj ti'j. 

20Atzunte Joab xi ttzak'we'n: —Mi'n txi naja k'malte tkanil bi'x ja'lo, ba'n t-xi'xiya 
tuj juntl k'ij. Pero mi'n txi'ya k'malte bi'x ja'lo, porque aju tcy'ajal rey ma cyim. 

21Xitzun tma'n Joab te jun soldad aj Etiopía: —Txi'ya tuc'il rey ex k'manxa te ti'j 
ju ma tila. Atzunte aj Etiopía cub moc'e' twitz Joab te jun techal te nimbil, ex 
xi'tzun kelan k'malte te rey. 

22Atzunte Ahimaas xi tma'n juntl maj te Joab: —Binchama xtalbil k'ontza ambil 
weye tu'n nxi' kelane ex tu'n nxi lpe'ye ti'j aj Etiopía. Atzunte Joab xi ttzak'we'n; 
—Aya ncy'ajal ¿tiku'n taja tu'n t-xi'ya? Minti' jun oyaj oc tc'maya ti'j jlu. 

23—Ichak, pero chin xel kelane, chi Ahimaas. —Chuxna t-xi kelana, chi Joab xi 
ttzak'we'n te. Xitzun ojkelan Ahimaas tuj be nno'cx tuj chk'ajlaj, ex ic' nej twitz 
aj Etiopía. 

24Atzunte David k'ukltok cyxol cycabil tlamel tnam, ex aju xjal toc te xk'ukil otok 
jax tuj ja tcub tibaj tlamel muro toc ti'jele tnam. Tej t-xi tque'yin ju xjal toc te 
xk'ukil o til jun xinak cyja' ttzaj kelan tjunalx, 

25ex xi tk'o'n tkanil te rey tuc'il tk'ajk'ajel twi' cyuwxix. Atzunte rey tma: —Ka 
tjunal te tzul, ba'n aju tkanil tzul ti'n. Tej ch'ixtok tpon canun ju xinak lu, 

26aju xjal toc te xk'ukil tjax twi muro o til in ojkelan ttzaj juntl xinak, ex xi tma'n 
teju xjal toc te xk'ukil ttzi ja: —Tzul juntl xinak in ojkelan wen. —Ax icx te, balo 
ba'n jun tkanil tzul ti'n, chi rey. 

27Atzunju xk'ukil tjax twi muro tma: —Nok ti'j kelan ma tz'el nnic'e ti'j ju xinak 
nejni, mer ic tza'n a Ahimaas aju tcy'ajal Sadoc. —Aju xinak lu mejor xjal ex 
ba'nlo jun tkanil tzul ti'n, chi rey. 

28Pontzun lak'e' Ahimaas ex cub ẍmeje' twitz rey tejxi tpon tacl tibaj twitz max 
twitz tx'otx', ex oc ten k'olbel te ex xi tma'n: —Nimanxwit tbi Kman Dios Tat Rey, 
tu'nju ma che naj tu'n akeju xjal jaw cyi'n cyib tu'n cyk'ojin ti'ja. 

29—¿Ba'npe ta' ju cu'xun Absalón? Chi rey xi tkanin. Atzunte Ahimaas xi 
ttzak'we'n: —Tat Rey, ma wile ẍe jaw tilj txkan xjal tej xko tzaj sama'ne tu'n Joab, 
akine ajbel teya tuc'ix juntl tmajena, pero minti' ma nbiye ti ma baj. 

30Xitzun tma'n rey te: —Tcub tena tuj jun pac', ex axtzun tena chixin. Banttzun 
tu'n Ahimaas icju ex axtzun cub we'. 

31Tujxtzunju or lu pon ju xjal aj Etiopía ex tma: —Aya Tat Rey c'moma jun tkanil 
ba'n: Ma cleta tu'n Kman tuj cyk'ab cycyakil keju ma jaw cyi'n cyib tu'n cyk'ojin 
ti'ja. 

32Xitzun tkanin rey te aj Etiopía: —Yajtzun ju cu'xun Absalón, ¿ba'npe ta'? 
Atzunte aj Etiopía xi ttzak'we'n: —Aya Tat Rey, nokwit cyja'x che tenba ke aj k'oj 
ti'ja ic tza'n ju cu'xun lu, cyuc'ix cycyakil keju ma jaw cyi'n cyib tu'n cyk'ojin ti'ja 
ex keju in che ximan tu'n cybinchante mya ba'n ti'ja. 

33Tzajtzun lu'lun rey, ex jax tuj cwart tjax tibaj ttzi ja, ex oc ten ok'el. Tej in bettok 
tic' in tma'n: Nc'wa'l Absalón, nc'wa'l Absalón, nokwit akine ẍin cyim te t-xela. 
Ay nc'wa'l Absalón, ay nc'wa'l. 

2 Samuel 19 

Oc ic'len David tu'n Joab 

1-2Tejtzun cybinte xjal ka in ok'tok rey ex in bisuntok tu'n tlaj otok cyim Absalón 
aju tcy'ajal, e je'xtzun k'malte te Joab. Cyja'tzun, aju tzalajbil tej tcub cyi'j aj k'oj 
tuj k'ij lu oc te bis. 

3Tuj ewaj e ocx ke soldad tuj tnam, in che ch'ixwi mer ic tza'n otok che el ok tuj 
k'oj. 

4Atzunte rey oc tmaksi'n twitz ex jaw tk'ajk'ajel twi' cyuw wen: Ay nc'wa'l 
Absalón, ay nc'wa'l Absalón, nc'wa'l Absalón. 

5Xi'tzun Joab tuj tja rey ex xi tma'n te: —Ja'lo ma che el ke ajbel teya tuj cych'ixwi 
tu'na, Tat Rey, akeju ẍe clonte teya cyuc'ix ke tcy'ajala, ke tme'jela ex ke t-xu'jila. 

6Matzun tyec'uya ja'lo ka minti' taja cyi'j ke nejenel cye t-soldadiya ex ke xjal ma' 
cyoclen ate' ttxlaja, porque c'ujla'n tu'na keju in che ic'un teya, ex ic'un tu'na keju 

in che c'ujlan teya. Matzun tz'el nnic'e ti'j ja'lo Tat Rey, mas ba'n te teya nokwit 
itz'x Absalón, ex masque kcyakile otok ko cyime. 

7Txi naja ja'lo Tat Rey, ex k'ukbanxa cyc'u'j ke xjal lepchke'c ti'ja, porque ka mi'n, 
cxel nma'ne teya jun yol axix toc twitz Kman, tuj konic'an ja'lo mi jun xjal cyjel 
ten tuc'ila. A jlu, masxix mya ba'n c'elel te teya twitz tcyakilju mya ba'n o tzaj ti'ja 
tej atxix cu'xuna ex asta ja'lo, chi Joab. 

8Jawtzun we' rey ex xi' tu'n tcub ke' ttzi tpwertil tnam. Tej t-xi k'ma'n cye 
cycyakil xjal ka k'ukltok rey ttzi tpwertil tnam, e je'xtzun cycyakil tuc'il rey. 

Tej tul meltz'aj juntl maj David tuj Jerusalén 

Atzun cye soldad aj Israel cycyakil otok che aj ok cyja. 

9Ex cycyakil c'loj cyiyjil aj Israel in che yolintok ti'j ex in cyma'ntok: Tu'n rey 
David o ko clet tuj cyk'ab aj Filistey ex tuj cyk'ab aj k'oj ki'j, pero nok tu'n tlaj 
Absalón ma tz'ex ok tzalu tuj ktanmi. 

10Atzunte Absalón aju otok tz'oc kk'o'n te krey ya ma cyim tuj k'oj. ¿Ti in baj ke? 
¿Tiku'n mi'n sajtz kxmoxin rey David kuc'il? Che chi. 

11Pon tkanil max tuj tja rey David ti'j tcyakilju yol in che yolin aj Israel ti'j. 
Atzunte rey David xi t-sama'n jun xjal k'malte cye pal Sadoc ex Abiatar: Che 
yoline cyuc'il ke cytijil xjal tuj Judá ex cykaninxe cye tiku'n na'nx ttzaj cyma'n 
weye tu'n waj meltz'aje tuj njaye, porque cycyakil mastl c'loj cyiyjil aj Israel ma 
tzaj cyma'n weye tu'n waj meltz'aje. 

12Cymanxe cye ka mya tuj tumel tu'n ake tu'n cycyaj ten te mancbil tu'n cymante 
jun yol tu'n waj meltz'aje, porque ax kerman ke kib cyuc'il, chi David. 

13Ax icx xi tma'ntl tu'n t-xi cyma'n te Amasa cyja': Chi rey in tma'n teya: Ax 
wermaniya, cyja'tzun aya c'oquel te nejenel cye nsoldadiye te t-xel Joab. Katzun 
mi'n ma japun wu'ne icju, cubwit ncastiwoye cyuwxix wen tu'n Dios. 

14Cyja'tzun tten cub ti'j cynabl cycyakil aj Judá ex cycyakil xjal lu oc junx 
cyximbetz, xitzun cysama'n tkanil te rey tu'n tajtz meltz'aj cyuc'ix cycyakil ke t-
soldad. 

15Cubtzun be tu'n rey ex ajtz meltz'aj ex ul ttzi nima Jordán. Atzun cye aj Judá 
pon cychmon cyib tuj Gilgal tu'n cyxi' canul ti'j ex te onilte tu'n tic'tz tuj nima 
Jordán. 

16Ax icx te Simei aju tcy'ajal Gera, aju tiyjil Benjamín ex aj Bahurim, tzaj naj ex 
cubil cyuc'il aj Judá tu'n t-xi' cyuc'il c'molte rey David, 

17uc'in jun mil xjal tiyjil Benjamín tu'n. Atzunte Siba aju cymajen ke tiyjil Saúl, 
tuc'ix olaj tcy'ajal ex winkin tmajen uc'in tu'n, otok pon nej tej tpon David. 

18Ic'xtzun Siba tuj xajbil a' tu'n tonin cyi'j keju ate' tuj tja rey David, tu'n cyic'tz 
tuj nima ex tu'n tbant tu'n nok alcye ctzajel tma'n rey te. Tej cyja'tok tic'tz rey 
tuj nima Jordán, cub mutze' Simei twitz, 

19ex xi tma'n te: —In chin cubsane twitza Tat Rey tu'n mi'n ttzaj tna'na npaltile, 
ex tu'n mi'n ttzaj tna'na wile, aju o nbinchaye twitza tej tetza tuj Jerusalén. Mi'n 
tzaj tlo'ch tc'u'ja wi'je, 

20porque ma tz'el nnic'e ti'j, akine at npaltile, ex tu'ntzun jlu akine ma chin ul 
neje canul ti'ja, cywitz cycyakil ke tiyjil José, chi Simei. 

21Atzun te Abisai aju tal Sarvia tma: —¿Myapetzun il ti'j tu'n tcyim Simei tu'nju 
tzaj tkanin castiw tibaj rey sc'o'maj tu'n Kman? 

22Atzunte David xi ttzak'we'n: —Minti' cyoclene ti'j jlu akeye tal Sarvia. ¿Tiku'n 
in che oc meltz'aje wi'je? Ja'lo ba'n wu'ne akine rey cye aj Israel, cyja'tzun mi jun 
aj Israel cnajel tuj k'ij lu. 

23Te tibajxitzun o yolin rey tuc'il Simei, ex xi tma'n jun yol axix toc te ka minti' 
tu'n tcyim. 

24Ax icx te Mefi-boset aju tal tchman Saúl tzaj canul ti'j rey. Atxix tej tetzlen rey 
ex tejxi tpon meltz'aj tcublenxi cyi'j ke aj k'oj tu'n, na'nxtok tel ttx'jo'n Mefi-boset 
ti'j tkan mi ti'j t-xbalun, ex na'nxtok tel tmatzo'n ttxa'n t-xmatz tu'n tlaj tbis. 

25Tej tul canul ti'j rey tuj Jerusalén xi tma'n rey te: —Mefi-boset ¿tiku'n minti' 
xi'ya wuc'ile? 

26Atzunte xi ttzak'we'n: —Tat Rey, in cub sbu'ne tu'n nmajene. Tu'nju cox kine, 
xi nma'ne te tu'n toc tk'o'n t-siy jun bur tu'ntzun njaxe chejil tibaj tu'ntzun nxi'ye 
tuc'ila, 

27pero aju nmajene nok ma nic'an yol wi'je twitza. Masque icju, pero aya Tat Rey 
ic ttena ic tza'n jun t-anjel Dios, ex binchama nok alcye ba'n tuj twitza. 

28Masque cycyakil wermaniye iltok ti'j tu'n kcyime tu'na Tat Rey, pero akine 
tmajena in txconjtze tu'na ax tu'n nwa'ne tuc'ila ti'j tmesa. Ya minti'tl mas tu'n t-
xi nkanine teya Tat Rey, chi Mefi-boset. 

29Atzunte rey xi ttzak'we'n: —Ti til mastl yol tu'n kyolin ti'j. Ya ma txi nma'ne 
tu'n tcub tmij ttx'otx'a tuc'il Siba. 

30Atzunte Mefi-boset xi ttzak'we'n: —E tcyaj ten tcyakil tx'otx' te Siba. Aju weye 
mas ba'n tuj nwitze, chjonte ba'n ma tzul meltz'aja tuj tjaya, chi Mefi-boset. 

31Ax icx te Barzilai aju aj Galaad otok tzaj tuj Rogelim onil te rey tu'n tic'x tuj 
nima Jordán, ex axtzun tu'n tbaj tk'olben tib tuc'il rey. 

32Ex toctok Barzilai twi' 80 abk'i. Otok tijin wen ex tuj tk'ijlalil tej tten rey tuj 
lugar Mahanaim otok txi tk'o'n Barzilai tcyakilju at tajben te rey, porque 
k'inuntok. 

33Xitzun tma'n rey te Barzilai: —Ko' wuc'ile tuj Jerusalén ex jacu tz'oc ncwentine 
ma chixin. 

34Atzunte Barzilai xi ttzak'we'n: —Tat Rey, ya nok nic'xi abk'i tu'n ntene twitz 
tx'otx', ex tza'n tten tu'n nxi'ye tuc'ila tuj Jerusalén. 

35Ma chin japune twi' 80 abk'i, ya minti' tc'oc'jal nnic'beble ex tc'oc'jal nc'aye tuj 
ntzi'ye, ja'lo mlay txi nma'ne ka at tc'oc'jal ex ka minti' tc'oc'jal nnic'beble, ex ya 
minti' in nbi'ntle tk'ajk'ajel cywi' ke bitzal. Ex mi'n waje tu'n t-sicta wu'ne oc woc 
tcwentina. 

36Nok o'cx ẍin ul ch'ine te tuc'ila Tat Rey oc tic'xa tuj nima Jordán, ex mi'n bisuna 
ti'j tu'n ttzaj tk'o'na jun chojbil weye. 

37Nok o'cx chin cubsale twitza tu'n ttzaj tk'o'na ambil weye tu'n waj meltz'aje tuj 
ntanmiye tu'n ncyime ma chixin ex tu'n ncu'x maku'ne jatum cu'x maku'n ktzan 
nmane ex ktzan ntxu'ye. Pero lu juntl ajbel teya lu, Tat Rey: Aju ncy'ajale 
Quimam. E t-xi' tuc'ila, bix tila ti c'oquel tu'na ex binchama ti'j alcye ba'n tuj 
twitza, chi Barzilai. 

38Atzunte rey xi ttzak'we'n: —E t-xi' Quimam wuc'ile, ex oc nbinchaye ti'j nok 
alcye ba'n tuj twitza. Ex tcyakilju ctzajel tkanina weye, jacu txi nk'o'ne, chi rey. 

39Cycyakiltzun xjal e ic'x tuj nima Jordán. Ex tej tic'x rey, el ttz'uban twitz Barzilai 
tu'n tbaj tk'olben tib tuc'il. Ajtzun Barzilai tu'n tpon tja. 

40Atzunte rey cyja' xi' tuj Gilgal, uc'in Quimam tu'n, cyuc'ix cycyakil xjal aj Judá, 
ex mij aj Israel. 

41Cycyakil aj Israel e je'x que'yilte rey ex xi cyma'n te: —¿Tiku'n ake kermaniye 
aj Judá ma che'x k'inte teya Tat Rey, ex minti' ma cyma keye, ex ake ma che onin 
teya tej sic'tza tuj nima Jordán cyuc'ix keju ate' tuj tjaya, cyuc'ix cycyakil t-
soldadiya? Che chi. 

42Xitzun cytzak'we'n cycyakil aj Judá cye aj Israel: —Tu'nju at kxilene tuc'il rey. 
¿Tiku'n in che k'ojine tu'n tlaj jlu? Baka at jun ti'xti te rey ma txi knic'be'ne, ex ka 
ma tz'el ki'ne tu'n toc te keye. 

43Atzun cye aj Israel xi cytzak'we'n: —Pero laj c'loj cyiyjil aj Israel kbaje, 
cyja'tzun mas nim keye koclen ti'j rey cywitze. ¿Tiku'ntzun in ko el cyic'une? 
¿Baka mya ako'ye o cub ximante tnejel tu'n tajtz meltz'aj krey? Che chi. Pero mas 
cyuw e yolin aj Judá ti'j jlu cywitz aj Israel. 

2 Samuel 20 

Tej tjaw ti'n tib Seba tu'n tk'ojin ti'j David. 

1Attok jun xinak puro mya ba'n, tiyjil Benjamín, Seba tbi, ex tcy'ajal Bicri, attok 
tuj Gilgal. Oc tk'ajtza'n Seba chun tu'n cybinte tnam xjal, ex xi tma'n cye cyja': 
Minti' koclen ex minti' ketzbil tuc'il David aju tcy'ajal Isaí. Akeye aj Israel, ba'n 
tu'n cyaje cyjaye cycyakile. 

2Cycyakiltzun ke xinak aj Israel cyaj colin David cyu'n, tu'n cyxi lpe' ti'j Seba aju 
tcy'ajal Bicri. Atzun cye aj Judá, xi'ynix ttzi nima Jordán ponin baj max tuj 
Jerusalén, cucx e oc lpe' ti'j cyrey. 

3Tejtzun taj meltz'aj David tuj tja ma tuj Jerusalén, e tzaj ti'n keju laj t-xu'jil akeju 
otok che cyaj tk'o'n xk'ukil tja, ex e ocx tk'o'n tuj juntl ja ex e oc tk'o'n xjal te 
cwentil cye. Cucx e oc tcwentin rey ke xu'j lu, pero minti' cub tmojban tib cyuc'il. 
Cyja'tzun e cyaj tlamo'n ke ex e ten ic tza'n meba xu'j ke tejxi cycyim. 

4Te tibajxi xi tma'n rey te Amasa cyja': —Txcontza ke xinak aj Judá, ex tuj ox k'ij 
ja'lo bix tzula tzalu cyuc'ix ke xjal tuc'ila. 

5Xi'tzun Amasa chmolte cye aj Judá, pero mas nim tyemp ten ic tza'nju otok bant 
ti'j. 

6Xitzun tma'n David te Abisai: —Ate Seba cbantel mas mya ba'n ki'j tu'n ic tza'n 
te Absalón. Cyja'tzun k'inxa ke nsoldadiye ex lpexa ti'j tu'ntzun mi'n tocx tclon 
tib cyuj ke tnam toc muro cyi'j, ex tu'n jlu jacu txi tzokpaj ku'n. 

7Ke xinak ate' tuc'il Joab, cyuc'ix ke aj Seretey ex ke aj Peletey akeju xk'ukil tja 
rey, ex cyuc'ix ke soldad cyuw cyc'u'j tuj k'oj, e etz tuj Jerusalén tuc'il Abisai tu'n 
cyoc lpe' ti'j Seba. 

8Tej ch'ixtok cypon nikayin jatum ta' nintz pic at tuj Gabaón, etz Amasa canul 
cyi'j. Ate Joab toctok t-xbalun in ajben tuj k'oj; te ti'jxi tocsa'n jun c'albil tc'u'j, ex 
toctok jun spad tc'u'j xi'yni tuj tjayil. Tej t-xi lak'e' Joab tuc'il Amasa, jatz tz'ak t-
spad tuj tjayil, 

9ex tzaj tzyu'n Amasa ti'j t-xmatz tu'n Joab tu'n tbank'ab tu'n tel ttz'uban twitz, 
ex xi tkanin te: —¿Ba'npe ta'ya erman? 

10Atzunte Amasa minti' oc tk'o'n tcwent ti'j spad k'i'ntok tu'n Joab tuj tk'ab. 
Jurattzun xi t-xayu'n Joab ju spad tuj tc'u'j, ex bi'x e cub tz'ak cycyakil ke tuj tc'u'j 
twitz tx'otx'. Minti'tl xi' Joab bantzalte, porque tu'n jlu bi'x o cyim. Atzunte Joab 
tuc'ix Abisai aju terman, e ic' tu'n cyxi lpe' ti'j Seba aju tcy'ajal Bicri, tu'n tcub ti'j 
cyu'n. 

11At jun cyxol ke t-soldad Joab cub we' ttxlaj t-ximlal Amasa ex xi tma'n cyja': —
Alcye tk'on tib tuc'il Joab ex tuc'il David, lpextzun ti'j Joab. 

12Pero ate Amasa tcubsa'ntok t-ximlal tuj be ex nojni ti'j tu'n chic'; ex tej ttil 
soldad ka cycyakil xjal in che cub we' ti'j, ic'x ti'n t-ximlal Amasa ttxlaj be ex ic'x 

tmaksi'n tibaj tu'n jun xbalun, porque o til cycyakil xjal in che pon ax e cub we' 
que'yilte. 

13Te tibajxi, tej tic'len k'i'n tuj be, e ic'tzun cycyakil keju in che bettok tuc'il Joab 
tu'n cyxi lpe' ti'j Seba, tu'n tcub ti'j cyu'n. 

14Ate Seba ic' tuj cytx'otx' cycyakil cyiyjil aj Israel tejxi tpon max tuj tnam Abel-
bet-maaca, ex cycyakil keju tiyjil Bicri baj cychmon cyib ex e ocx lpe' ti'j tuj tnam. 

15Tejtzun cypon ke xinak uc'in tu'n Joab tuj tnam Abel-bet-maaca, oc cyjocun 
tx'otx' ti'j muro te ti'jxi tu'ntzun cyocx tu'n cyoc tzokpaj ti'j tnam, ex tu'n cycyakil 
o cyajbe tu'n tcub cyxitun muro. 

16Attok jun xu'j at tnabl etz sch'in tujxi muro ex tma cyja': —Cybinchame xtalbil, 
chin cybintze. Chin cybintze. Cyk'manxe te Joab tu'n ttzaj lak'e' porque waje tu'n 
nyoline tuc'il. 

17Tejtzun tpon lak'e' Joab, xi tkanin xu'j te: —¿Apeya Joab? —Akine, chi Joab xi 
ttzak'we'n. Xitzun tma'n xu'j te: —Bintza ke nyole, akine ajbel teya. —Jacu txi 
nbi'ne, chi Joab xi ttzak'we'n. 

18Tzyettzun tyolin xu'j ex tma: —Ojtxi attok jun yol in k'manjtz cyja': Ka at jun 
taj tu'n tbinte jun ti'xti, ba'n tu'n txi tkanin tuj tnam Abel. Ex cyja'tzun in bant ti'j 
jun ti'xti. 

19Aju ktanmiye, atzun jun tnam miban k'ojin ex tz'aklxix cyxol aj Israel, ex ma' 
toclen. Masque icju, atzun teya taja tu'n tcub t-xituna. ¿Tiku'ntzun tajbila tu'n 
tnaj aju tnam etzan tu'n Kman? 

20Xitzun ttzak'we'n Joab: —Minti' in chin ximane ti'j jlu. Mya we nximbetz tu'n 
tcub nxitune ex mi tu'n tnaj. 

21Mya icju, nok tu'nju at jun xinak najl tuj tiwitz tx'otx' cye aj Efraín, Seba tbi, aju 
tcy'ajal Bicri, ma jaw ti'n tib ti'j rey David. K'ontza o'cx ju xinak lu weye, ex 
jacutzun chin el lak'e'ye ti'j tnam, chi Joab. —Jacu tz'ex kxo'ne twi' teya max twi 
muro, chi xu'j xi ttzak'we'n te Joab. 

22Xi'tzun xu'j yolil tuc'il nabl cyuc'il cycyakil xjal tuj tnam, ex el cytx'emin twi 
Seba ex ex cyxo'n te Joab. Xitzun tma'n Joab tu'n toc k'ajtza'n chun tu'n cyel lak'e' 
xjal, ex e je'ltzun lak'e' ti'j tnam, ex teyle junjun aj tja, atzunte Joab aj meltz'aj tuj 
Jerusalén tu'n tyolin tuc'il rey. 

Ke xjal at cyoclen ttxlaj David 
2 Samuel 8.15-18; 1 Crónicas 18.14-17 

23Ate Joab nejenel cye cycyakil soldad aj Israel, atzunte Benaía aju tcy'ajal Joiada, 
atzun nejenel cye aj Seretey ex aj Peletey akeju xk'ukil te rey. 

24Atzunte Adoram nejenel tuj ak'untl in che oc lajwersin xjal ti'j tu'n tbant, ex 
atzunju aj tz'ibal te rey, atzun Josafat aju tcy'ajal Ahilud. 

25Atzunte Seva juntl aj tz'ibal, ex ate Sadoc tuc'ix Abiatar pal ke. 

26Atzunte Ira aju aj Jair ax icx in ajben te pal te David. 

2 Samuel 21 

Tej t-xelin cyu'n aj Gabaón cyi'j tiyjil Saúl 

1Tuj tk'ijlalil tej tten David tzaj jun we'yaj, ex ox abk'i o ten. Xitzun tkanin David 
te Kman, atzunte Kman tzaj ttzak'we'n: Aju we'yaj ma tzaj tu'n tlaj aju mya ba'n 
o tbincha Saúl ex keju at cyxilen tuc'il, porque e cub byo'n aj Gabaón cyu'n. 

2E tzajtzun ttxco'n David ke aj Gabaón ex o yolin cyuc'il. (Ke aj Gabaón mya aj 
Israel ke, nok o'cx ax jun c'loj aj Amorrey otok che cyaj ten, ex otok txi cytziyan 
aj Israel jun yol axix toc cye ka tu'n mi'n cycyim, atzunte Saúl oc tilil tu'n tu'n 
cycub tbyo'n nok tu'n cylaj aj Israel ex aj Judá.) 

3Xitzun tkanin David cye: —¿Ti cbantel wu'ne cyi'je? ¿Ti cbantel wu'ne tu'n tbant 
ti'j ju mya ba'n o binchanjtz cyi'je, tu'ntzun tcub cycy'iwla'ne ke xjal etzan tu'n 
Kman? 

4Atzun cye aj Gabaón tzaj cytzak'we'n: —Mya pwak ke kaj te Saúl ex cye keju at 
cyxilen tuc'il, ex minti' koclene ti'j tu'n tcyim jun aj Israel, che chi. Xitzun tma'n 
David cye: —Cyk'mantze weye alcye cyajbile tu'n nbinchanteye cyi'je. 

5Ex tzajtzun cytzak'we'n: —Aju xinak o ko naje tu'n ex o tajbe tu'n bi'x kcub naje 
te jumajx tu'ntzun mi'n ktentle tuj cytx'otx' aj Israel, 

6kajbile tu'n cytzaj k'o'n wuk tiyjil ate'x, ex che cjawiltzun kyobine twitz Kman 
tuj tnam Gabaa, jatum najltok Saúl aju sc'o'maj tu'n Kman. Atzunte rey cub tuj 
twitz tu'n t-xi tk'o'n, 

7pero tzaj tz'e'y tc'u'j ti'j Mefi-boset aju tcy'ajal Jonatán ex tal tchman Saúl, tu'nju 
yol axix toc otok bant ti'j tu'n tuc'il Jonatán twitz Kman. 

8E ocx tpresin rey cabe tcy'ajal Saúl e tzaj ti'j ju xu'j Rizpa tbi, aju tme'jel Aja; 
Armoni tbi jun ex Mefi-boset tbi juntl, ex cyuc'ix jwe' tal Merab aju tme'jel Saúl, 
ex tcy'ajal Adriel ke, ate Adriel tcy'ajal Barzilai aju aj Mehola, 

9ex e je'xtzun tk'o'n cye aj Gabaón, ex jaw jatz'o'n cykul max twi witz twitz Kman. 
Cyja'tzun tten junx e cyim ke wuk xjal lu tuj k'ij tej matok in jaw chmet sebad. 

10Atzunte Rizpa aju tme'jel Aja xi ti'n jun xbalun ch'i'x twitz, cub tk'o'n twi' jun 
pic ex cub pale' tibaj. Axtzun cyaj ten atxix tej ttzyet tu'n tjaw chmet sebad ex 
tejxi tc'u'l jbal; te k'ijl minti' xi tk'o'n ambil tu'n cypon lak'e' ke c'utz cyi'j ke 
cyimni, ex te konic'an minti' xi tk'o'n ambil tu'n cypon lak'e' ke txcup te tjak' c'ul. 

11Tejtzun t-xi k'ma'n te David aju otok tbincha Rizpa aju juntl t-xu'jil Saúl, 

12xi'tzun ex e tzaj ti'n ke tbakil Saúl ex cyuc'ix keju te Jonatán aju tcy'ajal, atzun 
ate' tuj cytx'otx' ke xjal najlke tuj Jabes tuj tx'otx' Galaad. Atzun ke jlu otok che 
ex elk'ante tuj plas tuj tnam Bet-sán, jatum otok jaw cyyoban aj Filistey tuj k'ij 
tej tcub Saúl cyu'n tuj Gilboa. 

13Xitzun tma'n David tu'n tic' lak'ba'n ke tbakil Saúl ex cyuc'ix ke te Jonatán, ex 
tu'n cyjaw k'i'n cybakil keju e jaw yoban; 

14ex cu'xtzun cymaku'n ke tbakil Saúl ex cyuc'ix keju te Jonatán tuj tpantyón Cis 
aju tman Saúl, max tuj Zela tuj cytx'otx' tiyjil Benjamín. Tcyakil o bant ic tza'nx 
otok tma rey. Ex tbajlenxi jlu tzaj tbi'n Dios aju tna'j Dios David ti'j cytx'otx' aj 
Israel. 

Clet David tu'n Abisai 

15E ul juntl maj aj Filistey k'ojlel cyi'j aj Israel. Etztzun David cyuc'ix ke xjal at 
cyoclen ttxlaj tu'n cyk'ojin cyi'j. Atzunte David nim o sict. 

16Ex attok jun nintz xjal Isbi-benob tbi oc tilil tu'n tu'n tcub David. Aju tlans te 
wuk libr tuc'il mey talil, ex toctok jun ac'aj spad tc'u'j. 

17Pero ate Abisai aju tal Sarvia xi' onil ti'j David, oc tzokpaj ti'j aj Filistey ex cub 
tbyo'n. Entons ke xinak in che ajbentok te David xi cyma'n tu'n mi'n tetztl David 
cyuc'il tuj k'oj, tu'ntzun mi'n tyupj ju spic'un cye aj Israel. 

Tej toc k'oj cyi'j ke nintz xjal 
1 Crónicas 20.4-8 

18Te tibajxi oc juntl k'oj cyi'j aj Filistey tuj lugar Gob. Ate Sibecai aju aj Husatit, 
cub byonte Saf aju cyiyjil ke xjal ma' cywa'l. 

19Ex tuj juntl k'oj oc cyi'j aj Filistey ax tuj lugar Gob, ate Elhanán aju tcy'ajal Jair 
aju aj Belén cub byonte Goliat aju aj Gat, ex aju tlans k'i'n, ma' twa'l ex ma' tc'itz. 

20Tuj tnam Gat oc juntl k'oj. Attok jun xinak ma chixin ma'xix twa'l ex kakchak 
tal tk'ab ti'j junjun tk'ab, ex kakchak tal tkan ti'j junjun tkan, 24 tu'n tcyakilx. Ax 
cyiyjil ke xjal ma' cywa'l jlu, 

21ex e oc tyo'n xjal lu ke aj Israel tu'n cyk'ojin tuc'il, ex cub byo'n tu'n Jonatán aju 
tcy'ajal Simea aju terman David. 

22Akeju cyaje xjal ma' cywa'l lu, tiyjil Refa ke, aju aj Gat, pero e cub byo'n ke tu'n 
David ex cyu'n ke xjal at cyoclen ttxlaj. 

2 Samuel 22 

Tbitz David tej tcub cyi'j aj k'oj tu'n 

1Xi tbitzan David ju bitz lu te Kman, tej tclet tu'n tu'n mi'n tcub tz'ak tuj tk'ab 
Saúl ex tuj cyk'ab cycyakil aj k'oj ti'j. 

2Ex tma: Nman, aya colol wi'je, aya jun lugar te colbil wibe, ex tzokpilte weye. 

3Aya Ndiose ic ttena te weye ic tza'n jun pic in chin clete tu'n, ic ttena te weye ic 
tza'n jun makbil in ajben tuj k'oj, ex tu'nju nim tipumala in chin clete. Ic ttena ic 
tza'n jun ewbil wibe, ex ic tza'n jun colbil wibe cyuw tten. Aya colol weye, o chin 
clete tu'na tuj cyk'ab aj k'oj wi'je. 

4Aya Nman, ba'n tu'n tjaw nimset tbiya; oc in chin txocone ti'ja in chin clete tu'na 
tuj cyk'ab aj k'oj wi'je. 

5Tuj nwitze mer ic tza'n otok chinx mulk'aje tuj a' tu'n camic; tzaj nxobile tej 
cyja'tok nnaje mer ic tza'n tu'n tipumal txkan a'. 

6Mer ic tza'n otok chin cub xwacune tu'n sakbak tu'n ncyime; ex mer ic tza'n otok 
chin tzyete tu'n c'obil te camic. 

7Tej in chin bisuntoke in oc tene txcolte Kman, xi nkanine onbil te Ndiose ex in 
tzaj bi'ne tu'n max tuj tja; pon tk'ajk'ajel nwi'ye tuj t-ẍcyin. 

8Tzajtzun jun nintz cyaknajnab twitz tx'otx' ex e tzaj yucch ke tk'ukbil cya'j; bi'x 
e baj yucch tu'n ttx'u'jil Kman. 

9Etz sib tuj ttxa'n, atzun tuj ttzi' etz jun k'ak' in baj tz'e'y nimcu tu'n; ax icx etz 
xk'a'l tuj ttzi' in c'ant wen. 

10Jaket twitz cya'j tu'n ex cu'tztzun, cub we' tibaj txkan k'ek muj attok tjak' tkan. 

11Jax ten tibaj jun querubín ex tzaj lipan; tibaj cyk'ik' tzaj lipan. 

12Ocx tewan tib tuj klolj ex tuj k'ek muj nojni tu'n a'. 

13Twitz etz jun spic'un in koptz'aj wen; tzaj tkan k'ancyok ic tza'n xk'a'l in c'ant. 

14Ate Kman aju ma'xix toclen in binjtz tk'ajk'ajel twi' max tuj cya'j in julin wen: 

15e tzaj t-xo'n ke plech tuc'ix tkan k'ancyok, atzun ke aj k'oj wi'je bi'x e jel ok tu'n, 
ex bi'x baj cysputun cyib. 

16Bi'x k'ancha'lin aju t-xe'pun mar ex ke tk'ukbil tx'otx' tu'n tk'ajk'ajel twi Kman 
puro cyuw wen, ex tu'nju cyuwxix tzaj t-xupin. 

17Max tuj cya'j tzaj tnukpi'n Dios tk'ab wi'je, ex tu'n tk'ab in jatze tuj nintz mar. 

18Ma chin clete tu'n tuj cyk'ab aj k'oj wi'je, akeju in el ic'une cyu'n ex at mas 
cyipun nwitze. 

19E oc tzokpaj wi'je tej atintoke tuj yajbil, pero ate Kman tzaj oninte weye. 

20In tzokpete tu'n, tu'n ntene tuj jun chk'ajlaj ma' twitz; in clete tu'n, tu'nju at 
tc'ujlalil wi'je. 



606 

 

 
Mam del Norte 

© 1993 Sociedades Bíblicas Unidas. 
  

 

 

21Ma tzaj tk'o'n Kman chojbil weye tu'nju tz'aklxix kine ex tu'nju minti' npaltile 
twitz, 

22ex tu'nju cucx nbete tuj tbe Kman ex mi jun maj ma tz'el npa'n wibe ti'j. 

23Cucx in chin ximane cyi'j ke tmandamyent, ex mi jun maj ma tz'el wic'une tley. 

24Ma chin tene twitz minti' npaltile; ma tz'el npa'n wibe ti'j ju mya ba'n. 

25Ma tzaj tk'o'n Kman chojbil weye tu'nju tz'aklxix kine ex tu'nju minti' npaltile 
twitz. 

26Aya Nman, in japun tyola tuc'il ju xjal in japun tyola tu'n, ex tz'aklxixa tuc'il ju 
xjal tz'aklxix. 

27Puro ba'na tuc'il ju xjal sak tuj tanmi, pero ax cyuwa ti'j ju xjal elni twitz tu'n t-
sbun. 

28Tu'na in che clet ke xjal mans, atzun keju in jaw cyniman cyib, toc tcwenta cyi'j 
ex in tzaj mya ba'n cyibaj tu'na. 

29Nman, aya in tzaj k'onte spic'un weye; Nman Dios, tu'na in tzaj tk'o'na spic'un 
tuj klolj jatum atine. 

30Tu'nju onbil tu'na chin oquel tzokpaje cyi'j aj k'oj wi'je, ex chin oquexe twi 
muro toc ti'jele cytanmi. 

31Aju be te Dios tz'aklxix te, ex minti' tpaltil tyol; ate Dios colol cye cycyakil keju 
in ke' cyc'u'j ti'j. 

32O'cx jun Dios at, aju Kman, ex o'cx a Dios jacu ko clet tu'n. 

33Ate Dios in tzaj k'onte wipune, ex a onil weye tu'n ntene minti' npaltile. 

34A in tzaj k'onte tipumal nkane tu'n tbant nkelane ic tza'n jun masat, ex a in jax 
k'inte weye twi' jun lugar ma'xix tjaw jatum tu'n ntene segurxix; 

35A in tzaj k'onte xnak'tzbil weye tu'n tbant nk'ojine, ex a in tzaj k'onte wipune 
tu'n tli'pj ti'j xobl plech wu'ne, aju k'an c'uxbil ttx'otx'il. 

36Aya in colin wi'je, ex in chin clete tu'na; tu'n t-xtalbila tcyakil ba'n ma tz'el 
weye. 

37Ba'n ma tz'el nbeye tu'na, ex bajx che ex jilj ke nkane. 

38Inx lpe'ye cyi'j aj k'oj wi'je ex e naj wu'ne, ex maxi in ajtz meltz'aje tejxi cycub 
baj wu'ne. 

39Bi'x e cub baj, ex paẍu'n e oc wu'ne. Ya minti' e jaw we'tl; e cub tz'ak tjak' 
nkane. 

40Aya tzaj k'onte wipumale tuj k'oj; o tbinchaya tu'n cycub ẍmeje' nwitze ke aj 
k'oj wi'je. 

41Tu'na e je'l ok ke aj k'oj nwitze; cyja'tzun e naj wu'ne akeju e el ic'unte weye. 

42E kanin onbil, pero mi jun o onin cyi'j; e cubsan twitz Kman, pero minti' e tzaj 
tzak'we'n tu'n. 

43Bi'x e cub naj wu'ne mer ic tza'n tkukil tx'otx'. E baj nwabane mer ic tza'n 
tx'otx' tuj cay. 

44Ma chin clete tu'na tej cyk'ojin ke nxjalile wi'je, ma chin tene tu'na te nejenel 
cyibaj ke nasyon, ke xjal minti' ojtzki'n wu'ne in che ajben weye. 

45Oc in chin binjtze cyu'n, in chinx cyniman; ex in chin cub bi'ne cyu'n ke stranjer 
xjal. 

46Ke stranjer xjal in tzaj tchi cyi'j ex in che lu'lun oc cyetz tuj lugar te cycolbil 
cyib. 

47Itz'te Kman. Cxel nk'o'ne chjonte te tu'nju a Colol wi'je. Jawxwit nimsa'n tbi 
Dios aju clol weye ex colol wi'je. 

48Atzunju Dios ma k'onte t-xel cyi'j aj k'oj wi'je, ex ma che cyaj tk'o'n ke tnam 
tjak' ncawbile. 

49Ate Kman ma clon weye cye aj k'oj wi'je, akeju jaw cyi'n cyib tu'n cyk'ojin wi'je. 
Aya Nman, in clete tu'na tuj cyk'ab xjal jawni cywitz tu'n cyk'ojin. 

50Cyja'tzun in jaw nnimsa'ne tbiya cyxol ke nasyon, ex in chin bitzane te nimbil 
tbiya. 

51In tzaj tk'o'na tipumal ju rey sc'o'maj tu'na tu'n tcub cyi'j aj k'oj tu'n; cucx in 
tbincha'na xtalbil te David ex cye ke tiyjil. 

 

2 Samuel 23 

Ke mancbil tyol David 

1Atzun ke mancbil tyol David jlu: Ate David aju tcy'ajal Isaí ex aju xinak jaw 
nimsa'n tu'n Dios, aju rey jaw t-sc'o'n Tdios Jacob ex aju mejor bitzan cyxol aj 
Israel, chi in tma'n cyja': 

2Aju T-xew Kman in yolin wuc'ile ex aju tyol at tuj ntzi'ye. 

3Aju Cydios aj Israel ma yolin; aju Colol cyi'j aj Israel ma tma weye cyja': Aju rey 
in cawin cyibaj xjal tuj tumelxix ex at tchiylal Dios te tu'n tcawin cyibaj xjal, 

4ic c'oquel ic tza'n ju spic'un in jawil koptz'aj te prim, ic tza'n t-spic'umal k'ij te 
jun prim minti' muj twitz cya'j, in ch'iy cha'x c'ul tu'n tic'lenxi jbal, chi Dios ma 
tma weye. 

5Cyja'tzun cyuw che tel ke wiyjile ti'j Dios; tu'nju o cyaj bant ti'j jun tyol wuc'ile 
te jumajx, puro nac'u'n tten ex mlay naj. Ctzajel tk'o'n ju colbil weye ex ctzajel 
tk'o'n tcyakilju wajbile. 

6Atzun cye cycyakil binchal mya ba'n che oquel ic tza'n ch'i'x c'ul minti' tajben, 
ex mi jun jacu tzaj tzyunte te tu'n tk'ab. 

7Ka at jun xjal taj tu'n tjaw ttzyu'n, il ti'j tu'n tajben jun c'uxbil tu'n ex ka jun tkan 
lans; c'oquex k'o'n ch'i'x c'ul tuj k'ak' tu'ntzun tbaj tz'e'y te jumajx, chi David, baj 
tma'n. 

Ke t-soldad David cyuw cyc'u'j tuj k'oj 

8Atzun cybi ke t-soldad David jlu akeju cyuw cyc'u'j tuj k'oj: Ate Is-boset aju aj 
Hacmonita nejenel cye ox xinak mas cyuwxix cyc'u'j tuj k'oj, at jun maj cub 
tbyo'n wajxak syent xinak tu'n tlans. 

9Te tibajxi Is-boset, atzun Eleazar aju tcy'ajal Dodo aju aj Ahohita, ex ajun toc te 
tajlal cyxol ke ox xinak mas cyuwxix cyc'u'j. O ten tuc'il David tuj lugar Pasdamim 
tej toc cychmon cyib aj Filistey ma chixin tu'n cyk'ojin, ex atzun cye aj Israel otok 
che el ok, 

10atzunte Eleazar ax cyaj we', ex oc ten byol cye aj Filistey tejxi cysict ke tk'ab, 
ex minti' el ttzokpi'n spad tuj tk'ab. Tuj k'ij lu, tu'n Kman cub cyi'j nimcu aj k'oj. 
E octzun lpe' ke soldad ti'j Eleazar o'cx tu'n tel cyi'n tcyakil ti'xti cye aj k'oj otok 
che cyim. 

11Te tibajxi Eleazar, atzun Sama aju tcy'ajal Age aju aj Ararita. Tej toc cychmon 
cyib aj Filistey tuj lugar Lehi tuj jun cojbil awa'n tkan lentejas tuj, ake aj Israel e 
je'l ok cywitz, 

12atzunte Sama cub we' tuj cojbil ex o colin ti'j tu'n mi'n ttzyet tx'otx' lu cyu'n aj 
k'oj, ex e cub ke aj Filistey tu'n. Cyja'tzun oc jun k'oj ma'xix cyu'n ex cub cyi'j aj 
k'oj cyu'n nok tu'n Kman. 

13At jun maj tuj tk'ijlalil tej tjaw chmet twitz awal, at ox cyxol keju 30 xinak 
cyuwxix cyc'u'j tuj k'oj e je'x tu'n cypon tuc'il David tuj toy' xak Adulam. Attok 
txkan soldad aj Filistey otok che cub ten tuj chk'ajlaj Refaim. 

14Atzunte David attok tuj lugar te tcolbil tib tej cycub ten txkan soldad aj Filistey 
tuj Belén, 

15ex tma David cyja': Nokwit at jun saj k'onte a' te nc'aye, aju tcu'x tuj xoch tcub 
ttzi tpwertil tnam Belén. 

16Cyja'tzun, akeju ox xinak cyuwxix cyc'u'j tuj k'oj e ocx tuj campament cye aj 
Filistey ex jatz cyi'n a' tuj xoch tcub ttzi tpwertil tnam Belén, ex xi cyi'n tu'n tpon 
tuc'il David. Pero minti' xi tc'an David, nok o'cx cub tko'n ic tza'n jun oyaj te 
Kman, 

17ex tma: Nman, mlay txi nc'ane a' lu, porque mer ic tza'n acu cychc'el ke xinak 
lu xi cyoyin tej ẍe'x aj lolte a', chi David. Ex minti'x xi tc'an. Atzun jlu o bant cyu'n 
keju ox xinak cyuwxix cyc'u'j tuj k'oj. 

18Ate Abisai aju terman Joab ex tal Sarvia, nejenel cye 30 xinak cyuwxix cyc'u'j 
tuj k'oj. At jun maj oc tzokpaj cyi'j ox syent xinak, ex tu'nju tlans k'i'n e cub tbyo'n. 
Cyja'tzun el tkanil ti'j ka mas cyuw tc'u'j tuj k'oj cywitz keju 30 xinak, 

19ex o tc'am mas nimbil te cywitz ke txkantl porque oc te nejenel cye. Pero minti' 
o pon ic tza'n keju ox te tnejel. 

20Ate Benaía aju tcy'ajal Joiada atzun najltok tuj tnam Cabseel, ex ate xinak lu 
cyuwxix tc'u'j tuj k'oj o tbincha nimcu binchben ma'xix cyxilen. Ate Benaía cub 
byonte cabe tcy'ajal Ariel aju aj Moab. At jun k'ij tej tcub nim ttxa che'w o cu'x 
tuj jun toy' jul, ex tujx toy' jul lu cub tbyo'n jun balun. 

21Ax icx cub tbyo'n jun aj Ejipt ma'xix twa'l, k'i'ntok jun lans tu'n: Oc tzokpaj 
Benaía ti'j tuc'il jun tze', el ti'n ju tlans tuj tk'ab ex cub tbyo'n tu'nx ju tlans. 

22Tu'nju tbinchben Benaía lu aju tcy'ajal Joiada, el tkanil ti'j ka mas cyuw tc'u'j 
tuj k'oj cywitz keju 30 xinak cyuwxix cyc'u'j tuj k'oj; 

23ex o tc'am mas nimbil te cywitz ke txkantl, pero minti' o pon ic tza'n keju ox te 
tnejel. Ex oc tk'o'n David te nejenel cyxol keju xk'ukil te. 

24Cyxol keju 30 xinak cyuwxix cyc'u'j tuj k'oj, atzun ke jlu ate'tok: Asael aju 
terman Joab; Elhanán aju tcy'ajal Dodo aju aj Belén; 

25Sama aju aj Harod; Elica ax aj Harod; 

26Heles aju aj Paltita; Ira aju tcy'ajal Iques aju aj Tecoa; 

27Abiezer aju aj Anatot; Mebunai aju aj Husah; 

28Salmón aju aj Ahohita; Maharai aju aj Netofa; 

29Heled aju tcy'ajal Baana ax aj Netofa; Itai aju tcy'ajal Ribai aju aj Gabaa, aju at 
tuj cytx'otx' tiyjil Benjamín; 

30Benaía aju aj Piratón; Hidai aju at ttzi tk'ab xak at tuj Gaas; 

31Abi-albón aju aj Arbatita; Azmavet aju aj Bahurim; 

32Eliaba aju aj Saalbonita; Jonatán jun cye keju tcy'ajal Jasén; 

33Sama aju aj Ararita; Ahíam aju tcy'ajal Sarar ax aj Ararita; 

34Elifelet aju tcy'ajal Ahasbai aju aj Maaca; Eliam aju tcy'ajal Ahitofel aju aj Gilo; 

35Hezrai aju aj Carmel; Paarai aju aj Arbita; 

36Igal aju tcy'ajal Natán aju aj Soba; Bani aju aj Gad; 

37Selec aju aj Amón; Naharai aju aj Beerot, ex ikalte ju makbil in ajben te Joab aju 
tal Sarvia; 

38Ira aju aj Jatir; Gareb ax aj Jatir; 

39ex tuc'ix Urías aju aj Hetey. Japun jun tajlal te 37 tu'n tcyakilx. 

2 Samuel 24 

Jaw jun tajlal cyi'j aj Israel tu'n David 

1 Crónicas 21.1-27 

1Tzaj juntl maj tk'oj Kman cyi'j aj Israel, oc tk'o'n il ti'j David tu'n tjaw ti'n cyajlal 
aj Israel ex aj Judá. 

2Xitzun tma'n rey te Joab aju nejenel cye soldad, aju attok ttxlaj: —Txi'ya cyxol 
cycyakil c'loj cyiyjil aj Israel, tzajx ke' tu'na max tuj Dan tu'n tpon baj tuj 
Beerseba, ex k'in jawa cyajlal cycyakil tnam xjal, tu'ntzun tel nnic'e ti'j nic'pun 
xjal at. 

3Atzunte Joab xi ttzak'we'n: —Tat Rey, awt Kman aju Tdiosa binchante tu'n 
tchmet mastl cybaj tnam xjal etzan tu'n, jun syent maj mas ic tza'n keju ate' ja'lo, 
ex cucxwit itz'xa Tat Rey tu'ntzun ttila; pero ¿titzun tajben teya tu'n tjaw jun 
cyajlal xjal? 

4Masque icju, pero tu'nju mas at tipun tyol rey, o japun tu'n Joab ex cyu'n ke 
nejenel cye soldad aju xi k'ma'n cye. Cyja'tzun ate Joab cyuc'ix ke nejenel cye 
soldad e je'x tu'n tjaw cyi'n cyajlal tnam xjal aj Israel. 

5E ic'x tuj nima Jordán ex atzun e cub ten nikayin ttxlaj tnam Aroer aju tcub tuj 
tmijil chk'ajlaj tumlal cytx'otx' tiyjil Gad ex tumlal tnam Jazer. 

6Te tibajxi e je'x tuj Galaad ex tuj Cades, tuj cytx'otx' aj Hetey. E pon tuj Dan ex 
maxtzun tuj Dan e k'o'n welt tu'n cypon tuj Sidón. 

7Te tibajxi e je'x tuj tnam Tiro ex cyuj cycyakil tnam cye aj Hevey ex cye aj 
Canaán, tu'n cycu'pun tuj tx'otx' Néguev aju at tuj tcwent Judá, ex max tuj 
Beerseba. 

8Tbajlenxi cybetin tcyakil tx'otx' belaj xjaw tuc' winkin k'ij xi ti'n, ex te tibajxi e 
pontzun tuj Jerusalén. 

9Xitzun tk'o'n Joab te rey aju tajlal otok jaw ti'n cyi'j tnam xjal, ex cyxol aj Israel 
o japun jun tajlal te wajxak syent mil xinak otok bant tu'n cyxi' tuj k'oj, ex cyxol 
aj Judá japun jun tajlal te jwe' syent mil xinak. 

10El tnic' David ti'j ka ate at til ti'j tajlal otok jaw ti'n cyi'j tnam xjal, ex xi tma'n te 
Kman cyja': —Ma bant jun il ma'xix wu'ne tu'nju ma nbinchaye jlu. Pero in chin 
cubsane twitza Nman tu'n tcub tnajsa'na ja'lo aju il ma bant wu'ne, akine 
tmajena, porque ma nbinchaye jlu ic tza'n jun xjal minti' tnabl, chi David. 

11Tuj juntl k'ij tej tjaw we' David, xi tma'n Kman te Gad aju t-sanjel, aju in 
ajbentok ttxlaj David: 

12Txi'ya tuc'il David ex k'manxa te cyja': Ox castiw cbel nk'o'ne twitza, sc'on jawa 
jun cyxol ke jlu alcye tajbila tu'n nbinchanteye, chicuya te David, chi Kman. 

13Xi'tzun Gad tuc'il David ex xi tkanin te: —¿Alcye ba'n tuj twitza: Ka tu'n ttzaj 
wuk abk'i we'yaj tuj cytx'otx' aj Israel, ka tu'n cyel oke ox xjaw cywitz aj k'oj 
cyi'je, ex ka tu'n ttzaj ox k'ij tx'u'j yabil cyxol aj Israel? Ximana ti'j ja'lo ex 
k'mantza alcye tzak'webl cxel nma'ne teju saj samante weye, chi Gad. 

14Atzunte David xi ttzak'we'n: —Atine tuj jun bis ma'xix. Mas ba'n tu'n kcub 
tz'ake tuj tk'ab Kman, porque aju t-xtalbil ma'xix te, ex mya tu'n kcub tz'ake tuj 
cyk'ab xjal. 

15Te prim ax k'ij lu tzaj t-sama'n Kman tx'u'j yabil cyibaj aj Israel; o ten ox k'ij ic 
tza'nx banimaj ti'j, tzajx ke' tuj Dan ex tejxi tpon baj max tuj Beerseba e cyim 70 
mil xjal. 

16Ex tej cyja'tok tnaj tnam Jerusalén tu'nju anjel, tzaj tbis Kman tu'n tlaj otok che 
cyim nim xjal ex xi tma'n teju anjel in che najtok tnam xjal tu'n: Acux jlu, ya mi'n 
che cub tbyo'na mastl xjal. Tujxju or lu otok pon t-anjel Kman ttxlaj lugar jatum 
nne'l ttxc'omil triw tu'nju xjal Arauna tbi, aju aj Jebusey. 

17Ex tej ttil David aju anjel in c'ixbisantok cye tnam xjal, xitzun tma'n te Kman: 
—Akine ma chin binchan il. Akine at wile. Atzun ke xjal lu minti' cyil. In chin 
cubsane twitza tu'n tcub tz'ak ju castiw lu tu'na wibaje ex cyibaj keju ate' tuj 
njaye. 

Jaw tbincha'n David jun altar 
1 Crónicas 21.18-27 

18Tujx k'ij lu xi' Gad tuc'il David, ex xi tma'n te tu'n tjaw tbincha'n jun altar te 
Kman tuj lugar jatum nne'l ttxc'omil triw tu'n Arauna aju aj Jebusey. 

19Xi'tzun David binchalte aju otok tma Gad, ic tza'nx otok tzaj tma'n Kman. 

20Atzunte Arauna o til tej cyja'tok t-xi' rey cyuc'ix ke xjal at cyoclen ttxlaj tu'n 
tpon jatum ta'tok. Tzajtzun Arauna canul ti'j rey, cub ẍmeje' twitz tejxi tpon tacl 
tibaj twitz twitz tx'otx', 

21ex xi tma'n: —Tat Rey, ¿ti ma tzaja lolte wuc'ile akine tmajena? Xi ttzak'we'n 
David: —Waje tu'n tcyaj nlak'one teya aju lugar jatum nne'l ttxc'omil triw tu'na, 
tu'n tjaw nbincha'ne jun altar te Kman tu'ntzun twe' tx'u'j yabil cyi'j tnam xjal. 

22Atzunte Arauna xi ttzak'we'n: —Tat Rey, tzyuma nok alcye ba'n tuj twitza ex 
k'onxa ke oyaj te Kman. Lu ke tor ate' tzalu tu'n cyajben te oyaj patun tu'n cycub, 
ex ke tze' in che ajben te k'ibl ttxc'omil triw ex ke yuw jacu che ajben te si'. 

23Tcyakil jlu jacu txi nk'o'ne teya Tat Rey, chi Arauna. Ax icx xi tma'ntl: —Txi'wt 
tc'mo'n Kman aju Tdiosa aju chojbil cxel tk'o'na. 

24Atzunte rey xi ttzak'we'n: —Chjonte teya tu'n jlu, pero ctzajel nlak'o'ne tcyakil 
teya ex cchjetel wu'ne ic tza'nx twi', porque mlay txi nk'o'ne te Kman Dios ke 
oyaj patun tu'n cycub, ka mya lok'aj otok tzaj wu'ne. Cyja'tzun tten o lak'et tu'n 
David aju lugar lu ex cyuc'ix ke tor tu'n 50 sak pwak, 

25ex atzun jaw tbincha'n jun altar te Kman ex e je'x tk'o'n ke oyaj patun in che 
cub ex ke chojbil te mojbabl tibil. Tzajtzun tbi'n Kman aju tna'j Dios David cyi'j 
tnam xjal, ex atzunju tx'u'j yabil bi'x we' cyxol aj Israel. 

1 Reyes 

1 Reyes 1 

Tej ttijin David 

1Otok tijin rey David wen ex nim abk'i o ten. Masque oc k'o'n nim xbalun ti'j, pero 
minti'x mek't. 

2Cyja'tzun, akeju ajbel te xi cyma'n: Tat Rey, ba'n tu'n ttzaj jyet jun k'apoj tu'n 
tajben teya ex tu'n toc cwentina tu'n, ex tu'n tcub tan junx tuc'ila tu'ntzun tmek't 
t-ximlala. 

3Xitzun joybaj jun k'apoj tbanilxix que'yin tuj tcyakil tx'otx' cye aj Israel, ex 
cnettzun jun k'apoj cyu'n, Abisag tbi ex aj Sunem, ex xi cyi'n tuc'il rey. 

4Ate Abisag tbanilxix que'yin o cwentin ti'j rey ex o ajben te, pero minti' oc ten 
rey ti'j. 

O tajbe Adonías tu'n toc te rey 

5Jaw tniman tib Adonías aju tal Haguit, ex o tma tu'n toc te rey. E tzaj ti'n ke 
carwaj in che ajben tuj k'oj, cyuc'ix ke xjal ba'n che chejin, ex cyuc'ix jun c'loj 
soldad te mey syent cybet, te cwentil te ex tu'n cycub nej twitz. 

6Tej ttzaj ch'iy Adonías mi jun maj otok tz'oc ilin tu'n David aju tman, ex mi jun 
maj xi tkanin David te tiku'n in tbincha'n aju in bant tu'n. Ate Adonías tbanilxix 
que'yin, ex ul itz'j te tibajxi Absalón. 

7Otok moje' jun cyyol tuc'il Joab aju tal Sarvia, ax icx tuc'il pal Abiatar, ex atzun 
ke jlu e onin ti'j. 

8Atzunte pal Sadoc mya mojl tyol tuc'il Adonías, ax icx te Benaía aju tcy'ajal 
Joiada, tuc'ix Natán aju t-sanjel Dios, tuc'ix Simei, tuc'ix Rei, ex cyuc'ix ke xjal ma' 
cyoclen ttxlaj David, mya mojl cyyol tuc'il Adonías. 

9Tuj tk'ijlalil lu e cub tbyo'n Adonías ke ẍne'l, ke wacẍ ex ke tal tor ulni cynabl, 
nikayin ttxlaj pic tcub tuj lugar Zohelet tbi, ex nikayin jatum ta' jun twi a' tuj lugar 
Rogel. Ex e tzaj ttxco'n cycyakil ke terman akeju ax tcy'ajal rey ke, cyuc'ix 
cycyakil ke xinak aj Judá akeju in che ajben te rey; 

10pero minti' o txquet Natán tu'n, aju t-sanjel Dios, mi Benaía, mi ke t-soldad 
David, ex mi Salomón aju terman. 

11Octzun ten Natán yolil tuc'il Betsabé aju ttxu' Salomón, ex xi tma'n te: —
¿Na'nxpe tbinteya, ate Adonías aju tal Haguit ma tz'oc tk'on tib te rey, ex minti' 
bin rey David ti'j? 

12Bintza, cxel nk'o'ne jun tconseja tu'ntzun tcyaj ank'ina tuc'ix ju tala Salomón. 



614 

 

 
Mam del Norte 

© 1993 Sociedades Bíblicas Unidas. 
  

 

 

13Txi'ya, tocxa yolil tuc'il rey David ex k'manxa te cyja': Aya Tat Rey, ¿myapetzun 
o tmaya weye jun tyola axix toc twitz Kman, ka a wale Salomón tu'n tcyaj te rey 
te t-xela, ex tu'n tocx ten tuj tk'ukbila jatum in cawina? ¿Tiku'ntzun a Adonías 
ma tz'oc te rey? Chicuya te. 

14Ex acutzun in yolina tuc'il rey, chin oquextzune ex chin oquel tene cyuwsalte 
tyola, chi Natán xi tma'n te Betsabé. 

15Xi'tzun Betsabé max tuj tja rey tu'n tyolin tuc'il. Ate rey otok tijin wen, ex 
cwentintok tu'n Abisag aju aj Sunem. 

16Cubtzun ẍmeje' Betsabé, ex pon tacl tibaj twitz max twitz tx'otx'. Xitzun tkanin 
rey te: —¿Alcye taja? 

17Atzunte Betsabé xi ttzak'we'n: —Aya Tat Rey o tzaj tma'na weye jun yol axix 
toc twitz Kman Dios, ka a wale Salomón tu'n tcyaj ten te rey te t-xela, ex tu'n tocx 
ke' tuj tk'ukbila jatum in cawina. 

18Ex atzun ja'lo, a Adonías ma tz'oc tk'on tib te rey, ex a jlu na'nx tbinteya. 

19Ma che cub tbyo'n ke wacẍ ex ke tal tor ulni cynabl ex nimcu ẍne'l, ex ma che'x 
ttxco'n ke mastl tcy'ajala, tuc'ix pal Abiatar ex tuc'ix Joab aju nejenel cye soldad; 
atzunte Salomón aju ajbel teya minti' ma txi ttxco'n. 

20Atzun ja'lo Tat Rey, cycyakil aj Israel in che ayon ti'ja, tu'n tmanteya alcye tu'n 
tcyaj ten te rey te t-xela. 

21Porque ka mi'n ma tmaya, oc tcyima aju wale Salomón tuc'ix kine cbel k'o'n 
ksentense tu'n kcyime, chi Betsabé. 

22Tej matok in yolin Betsabé tuc'il rey, pon Natán aju t-sanjel Dios, 

23ex xi k'ma'n te rey ka otok pon. Tejtzun tocx Natán twitz rey, cub ẍmeje' ex pon 
tacl tibaj twitz max twitz tx'otx', 

24ex xi tkanin Natán te rey: —Tat rey, ¿ope txi tma'na te Adonías tu'n toc te rey 
te t-xela, ex tu'n tocx ke' tuj tk'ukbila jatum in cawina? 

25Porque ma cu'x Adonías, ex ma che cub tbyo'n ke wacẍ ex ke tal tor ulni cynabl, 
ex nimcu ẍne'l, ex ma che'x ttxco'n ke mastl tcy'ajala, cyuc'ix ke nejenel cye 
soldad, ex tuc'ix pal Abiatar. Ja'lo in che wa'n ex in che c'an tuc'il Adonías, ex in 
che sch'in cyja': Ba'nwt tz'el tk'ija rey Adonías. 

26Atzun weye minti' ma chinx txco'ne tu'n, mi ju pal Sadoc, mi Benaía aju tcy'ajal 
Joiada, ex mi Salomón aju ajbel teya. 

27Aya Tat Rey, ¿mapetzun txi tma'na teju xjal lu tu'n toc te rey, ex minti' ma 
tmaya tkanil cye keju at cyoclen ttxlaja ti'j alcye tu'n tcyaj ten te rey te t-xela? 
Chi Natán. 

Xi tma'n David tu'n toc Salomón te rey te t-xel 

28Xitzun tma'n David tu'n ttzaj txquet Betsabé, ex tej tpon, cub we' twitz rey. 

29Xitzun tma'n David jun yol axix toc twitz Dios te: —Cxel nma'ne jun yol axix 
toc twitz Kman aju o tz'onin weye tuj tcyakil mya ba'n o tzaj wi'je, 

30aju yol xi ntziyane teya twitz Kman aju Cydios aj Israel, cjapunel wu'ne bi'x 
ja'lo. Aju tala Salomón c'oquex ke' tuj nk'ukbile tu'n tcawin, ex cyjel ten te rey te 
nxele, chi David. 

31Cubtzun ẍmeje' Betsabé twitz rey, ex pon tacl tibaj twitz max twitz tx'otx' ex 
tma: —Ba'nwt tz'el tk'ija te jumajx aya Tat Rey David. 

32Xitzun tma'n rey David tu'n ttzaj txquet pal Sadoc, tuc'ix Natán aju t-sanjel 
Dios, ex tuc'ix Benaía aju tcy'ajal Joiada. Tejtzun cypon ke jlu twitz rey, 

33xi tma'n David cye: —Cyuc'inx cyibe cyuc'il ke xjal at cyoclen tuj ncawbile, ex 
cyk'on jaxe ncy'ajale Salomón tibaj ncheje mul, ex cyi'nxe max jatum ta' twi a' 
Gihón; 

34tu'ntzun tjax ko'n aseyt tibaj twi', tu'n pal Sadoc ex tu'n Natán aju t-sanjel Dios, 
tu'n toc te rey cye aj Israel. Bix tz'oc cyk'ajtza'ne tcach ẍne'l, ex bix che jaw 
sch'ine cyja': Ba'nwt tz'el tk'ija aya rey Salomón. 

35Bixtzun che tzaj lpe'ye te tuc'il oc ttzaj tu'n tcub ke' tuj nk'ukbile te rey te nxele, 
porque o cub nximane a tu'n tcyaj ten te nejenel cye aj Israel ex cye aj Judá. 

36Xitzun ttzak'we'n Benaía aju tcy'ajal Joiada: —Tat Rey, cyja'wt tz'oc ex bant-
xwit icju tu'n Kman aju Tdiosa. 

37Ex awt Kman ten tuc'il Salomón ic tza'n ma ten tuc'ila tej ttena te rey, ex 
maswit matij tz'oc toclen Salomón tu'n Kman twitz ju teya toclen, chi Benaía. 

38Cu'xtzun pal Sadoc, tuc'ix Natán aju t-sanjel Dios, tuc'ix Benaía aju tcy'ajal 
Joiada, cyuc'ix ke soldad xk'ukil te rey, jax cyk'o'n Salomón tibaj tmul rey David, 
ex xi cyi'n max jatum ta' twi a' Gihón. 

39Etztzun ti'n pal Sadoc aju cach at tuj tja Dios jatum tcu'x aseyt tuj, ex cub tko'n 
aseyt lu tibaj twi Salomón tu'n toc toclen te rey. Tejtzun tbant jlu, oc cyk'ajtza'n 
tcach ẍne'l, ex cycyakil xjal e jaw sch'in cyja': Ba'nwt tz'el tk'ij rey Salomón. 

40E octzun lpe' cycyakil xjal ti'j Salomón nno'c xux cyu'n. Nimxix e jaw tzalaj ex 
aju tx'otx' bi'x tzaj yucch tu'n tk'ajk'ajel cywi'. 

41Matok cybajlen wa'n Adonías cyuc'ix cycyakil xjal otok che tzaj ttxco'n, tej 
cybinte tk'ajk'ajel wibaj. Tej tbinte Joab tk'ajk'ajel tcach ẍne'l tma: —¿Tiku'n nim 
in jaw tk'ajk'ajel cywi xjal tuj tnam? 

42Matok in yolin Joab tej tpon Jonatán aju tcy'ajal pal Abiatar. Xitzun tma'n 
Adonías te: —Toctza, porque aya jun xinak ma' toclena ex atlo jun ba'n tkanil 
k'i'n tu'na. 

43Atzunte Jonatán xi ttzak'we'n: —Mya ic ttenju, porque ma tz'oc k'o'n Salomón 
te rey tu'n David aju krey, 

44ex ma txi tma'n te pal Sadoc, te Natán aju t-sanjel Dios, te Benaía aju tcy'ajal 
Joiada, ex cye ke soldad xk'ukil te rey, tu'n cyxi' te tuc'il Salomón; ex ke xjal lu 
ma jax cyk'o'n Salomón tibaj tmul rey David. 

45Ate pal Sadoc tuc'ix Natán aju t-sanjel Dios, ma cub cyko'n aseyt tibaj twi 
Salomón tu'n toc toclen te rey, ma jatum ta' twi a' Gihón, ex ma che ajtz meltz'aj 
ma chixin in che tzalaj wen. Cyja'tzun in jaw tk'ajk'ajel cywi xjal tuj tnam, ex 
atzun tk'ajk'ajel jlu ma cybiye. 

46Atzun ja'lo ma tz'ocx ke' Salomón tuj k'ukbil te cawbil. 

47Ax icx ke xjal at cyoclen ttxlaj rey David ma che pon k'olbelte, ex ma cyma tu'n 
tel ba'n te Salomón tu'n Dios, ex tu'n toc toclen mas ma' twitz te David. Ex 
ajunlpe rey David ma cub moc'e' twi' tuj tcoẍbil tu'n tc'ulun te Dios, 

48ex ma tma: Nimanxwit tbi Kman aju Cydios aj Israel, tu'nju ma tzaj tk'o'n ambil 
te jun wiyjile tu'n tcub ke' tuj nk'ukbile jatum ma chin cawine, ex ma wile tu'n 
nwitze, chitzun rey, chi Jonatán te Adonías. 

49Tejtzun cybinte ke xjal ju yol lu, akeju otok che tzaj ttxco'n Adonías, bi'x tzaj 
cyxobil, e jaw we' cycyakil ex teylex te junjun xi tjyo'n tbe. 

50Atzunte Adonías, tu'nju otok tzaj t-xobil twitz Salomón, jaw we' ex xi' tuj tja 
Dios ex tzaj ttzyu'n ke t-ẍcyin altar. 

51At jun o pon k'malte te Salomón: —Tat Rey, in xob Adonías twitza ex ma tz'oc 
tclon tib ti'j altar, in kanin teya tu'n t-xi tma'na jun yol axix toc bi'x ja'lo tu'n mi'n 
tcub tbyo'na, chi xjal. 

52Atzunte Salomón xi ttzak'we'n: —Ka ba'n tmod Adonías, mi jun ttzmal twi' 
jacu naj; pero ka ma binjtz jun mya ba'n ti'j, ax toc cymel. 

53Xitzun tma'n Salomón tu'n t-xi k'ibaj Adonías max ttxlaj altar, ex tej tul Adonías 
cub moc'e' twi' twitz rey Salomón, atzunte Salomón xi tma'n te tu'n taj tja. 

1 Reyes 2 

Mancbil tyol David te Salomón 

1Tej ch'ixtok tcyim David, xi tma'n te Salomón aju tcy'ajal alcye tu'n tbinchante, 
ex chi cyja': 

2—Ch'ix ncyime. Ch'ix wic'e twitz tx'otx'. Cyja'tzun tenx tipuna ex tz'ocxa xinak. 

3Binchama tcyakilju in tma'n Kman aju Tdiosa; binchama aju tajbil, ex che 
japunx ke tley tu'na cyuc'ix ke tmandamyent ex ke t-xnak'tzbil, ic tza'n tz'iban 
tuj tley Moisés, tu'ntzun tel ba'n teya tuj tcyakilju oc tbincha'ya, ex nok ja'xja ma 
txi'ya, 

4tu'ntzun tjapun tyol Kman aju tzaj ttziyan weye, chitzun cyja': Ka ma tz'oc 
cycwentin cyib ke tc'wa'la tu'n cyten ba'n, ex ka ma che oc lpe' wi'je tu'n tcyakil 
cyanmi ex tu'n tcyakil cyc'u'j, cucxtzun che jawil nsc'o'ne ke xjal cyxol tiyjila tu'n 
cyoc te rey cyxol aj Israel, chi Dios tzaj tma'n weye. 

5Ja'lo, ba'ntl tu'na aju tbincha Joab wi'je, aju tal Sarvia, ex ka aju tbincha cyi'j ke 
cabe nejenel cye soldad cye aj Israel; ti'j Abner aju tcy'ajal Ner, ex ti'j Amasa aju 
tcy'ajal Jeter. Atzun ke jlu e cub tbyo'n mer ic tza'n tuj k'oj ex minti' k'oj; oc tx'itl 
cychc'el ti'j c'albil tc'u'j ex cyi'j t-xajab. 

6Tu'ntzun jlu binchama alcye ba'n tuj twitza, ex mya tuj cheba tu'n tcyim Joab. 

7Atzun ke tc'wa'l Barzilai aju aj Galaad, binchama xtalbil cye, ex ba'n tu'n cywa'n 
junx tuc'ila ti'j tmesa, porque atzun ke jlu e oc c'a'chan weye tej wel oke twitz 
termaniya Absalón. 

8Ax icx k'o'nca cwent ti'j Simei aju at tuc'ila, aju tcy'ajal Gera aju tiyjil Benjamín 
ex aj Bahurim. Atzun xjal lu nim o yasun wi'je tuj k'ij tej cyja'tok nxi'ye tuj tnam 
Mahanaim, pero te tibajxi jlu tzaj canul wi'je ttzi nima Jordán, ex xi nma'ne jun 
yol axix toc twitz Kman tu'n mi'n tcub nbyo'ne. 

9Mi'n cub tnajsa'na til xjal lu. Aya jun xjal nim tnabl ex c'elel tnic'a ti'j alcye tu'n 
tbant tu'na ti'j, pero tz'oc tililx tu'na tu'n tcub tbyo'na xjal lu, tu'n mi'n tcyim tuj 
cheba, chi David xi tma'n te Salomón. 

Aju tcyimlen David 
1 Crónicas 29.26-30 

10Cyimtzun David, o pon cyuc'il ktzan t-xe'chel ex cu'x maku'n tuj tnam Ttanmi 
David tbi. 

11O ten David te rey cyxol aj Israel 40 abk'i; wuk abk'i o ten tuj tnam Hebrón ex 
33 abk'i tuj Jerusalén. 

12Oc Salomón te rey te t-xel David aju ktzan tman, ex aju tcawbil Salomón o ten 
tuj segur. 

Aju tcyimlen Adonías 

13Ul Adonías aju tal Haguit tuc'il Betsabé aju ttxu' Salomón, ex xitzun tkanin 
Betsabé te: —¿Tkanil tzalajbilpe k'i'n tu'na? —Ictzunju, chi Adonías xi 
ttzak'we'n. 

14Ex tmatl: At jun yol cxel nma'ne teya. —K'mantza, chi Betsabé xi ttzak'we'n. 

15—Ba'n tu'na, aju cawbil otok tz'oc te weye, ex cycyakil aj Israel in che ximantok 
ti'j ka akine cyrey. Pero aju oclenbaj lu ma tz'el k'i'n weye ex ma txi k'o'n te 
witz'ine, porque banin ti'j tu'n Kman tu'n toc te te. 

16Ja'lo, o'cx waje tu'n t-xi nkanine jun xtalbil teya. Mi'n cub t-xc'ayina, chi 
Adonías xi tma'n. —Chux yolina, chi Betsabé xi ttzak'we'n. 

17Xitzun tma'n Adonías te: —In chin cubsane twitza tu'n t-xi tkanina te rey 
Salomón tu'n ttzaj tk'o'n Abisag aju aj Sunem tu'n toc te nxu'jile. Mlay cub t-
xc'ayin teya. 

18—Ba'n, jacu chin yoline ti'ja twitz rey, chi Betsabé xi ttzak'we'n. 

19Cyja'tzun xi' Betsabé yolil tuc'il rey Salomón ti'j Adonías. Atzunte rey jaw we' 
c'molte ttxu' ex cub moc'e' twitz, ex cub ke' juntl maj tuj tk'ukbil, ex xi tma'n tu'n 
ttzaj k'i'n jun k'ukbil tu'n tcub ke' ttxu' tibaj. Cubtzun ke' ttxu' tuj tbank'ab, 

20ex xi tma'n te cyja': —At jun tal nkanbetze teya. In chin cubsane twitza tu'n 
mi'n tcub t-xc'ayina. —Nan, kanintza weye alcye tajbila, mlay cub nxc'ayine teya, 
chi rey xi ttzak'we'n. 

21—K'ontza ambil te Abisag aju aj Sunem tu'n toc te t-xu'jil Adonías aju ttzica, 
chi ttxu' o tma. 

22—¿Tiku'n in tzaj tkanina Abisag aju aj Sunem tu'n toc te t-xu'jil Adonías? Chi 
rey xi ttzak'we'n te ttxu'. Junx ta' jlu mer ic tza'n in tzaj tkanina tu'n t-xi nk'o'ne 
woclene te tu'n toc te rey, porque atzun ntzique jlu, ex tu'nju atzun ta' pal Abiatar 
tuc'il, tuc'ix Joab aju tal Sarvia. 

23Atzunte rey Salomón xi tma'n jun yol axix toc twitz Kman: Awt Dios cub k'onte 
ncastiwoye cyuwxix wen ka mi'n ma cyim Adonías wu'ne ti'j ju yol ma tma. 

24Cxel nma'ne jun yol axix toc twitz Kman, aju ma cyuwsante weye tu'n woque 
te rey te t-xel David aju ktzan nmane, ex ma tma weye ka cucx tu'n cyjaw t-sc'o'n 
ke wiyjile che ul itz'j te tibajxi tu'n cyoc te rey; cyja'tzun cnajel Adonías bi'x ja'lo. 

25Xitzun tk'o'n rey Salomón orden te Benaía, aju tcy'ajal Joiada, tu'n t-xi' byolte 
Adonías; xi'tzun Benaía ex cub byo'n Adonías tu'n. 

El k'i'n toclen Abiatar te pal ex aju tcyimlen Joab 

26Ax icx xi tma'n rey te pal Abiatar: —Txi'ya tuj tnam Anatot jatum ta' ttx'otx'a. 
Masque tuc'ixa at toclena tu'n tcyima, pero mlay cub nbyo'na porque aya xi 
ikante cax c'ubl tley Kman twitz David aju ktzan nmane, ex ax ke yajbil ic'x tu'na 
ic tza'n te ktzan nmane ic'x tu'n, chi rey. 

27Cyja'tzun tten el k'i'n toclen Abiatar te pal te Kman tu'n Salomón, ex cyja'tzun 
tten o japun aju otok tma Kman tuj tnam Silo cyi'j ke tiyjil Elí. 

28Tejtzun tbinte Joab ka otok cyim Adonías, ex como otok tz'oc tmojban tib tuc'il 
Adonías, masque minti' oc tmojban tib tuc'il Absalón, xi ok tuj tja Kman ex oc 
tclon tib ti'j altar. 

29Pero xi k'ma'n te rey Salomón ka otok txi ok Joab tuj tja Kman ex otok tz'oc 
tclon tib ti'j altar. Xitzun sama'n Benaía, aju tcy'ajal Joiada, tu'n Salomón, byolte 
te. 

30Xi'tzun Benaía tuj tja Dios ex xi tma'n te Joab: —Ma tzaj tk'o'n rey orden tu'n 
tetza. Atzunte Joab xi ttzak'we'n: —Mlay chin exe. Ax chin cymele tzalu. Xi'tzun 
Benaía tuc'il rey k'malte aju tzak'webl otok tzaj tma'n Joab te. 

31Atzunte rey xi ttzak'we'n: —Binchama ic tza'n in tma'n. Byoncuya ex maku'n 
cu'xa tu'ntzun tnaj aju il tuj tja ktzan nmane, ax icx tuj weye nja, aju tbincha Joab 
tej cycub tbyo'n ke xjal minti' cyil. 

32Ctzajel tk'o'n Kman tcastiw tu'n tlaj il tbincha, porque minti'tok bin ktzan 
nmane ti'j tej cycub tbyo'n Joab tu'n spad cabe xinak ba'n cymod ex mas tz'aklxix 
ke twitz, ex atzun ke jlu: Abner aju tcy'ajal Ner, nejenel cye soldad aj Israel, tuc'ix 
Amasa aju tcy'ajal Jeter, nejenel cye soldad aj Judá. 

33Aju il tbincha Joab cyi'j cabe xjal lu, tibajx cbel tz'ak ex cyibaj ke tiyjil te jumajx. 
Atzunju t-xtalbil Kman cucx ctel tuc'il David ex cyuc'il cycyakil tiyjil, ex cyuc'il ke 
tiyjil che oquel te rey te tibajxi, ex ti'j tk'ukbil jatum o cawin. 

34Xi'tzun Benaía aju tcy'ajal Joiada, ex cub byo'n Joab tu'n. Ex cu'x maku'n ax tuj 
ttx'otx' tuj lugar tzkij tx'otx'. 

35Octzun k'o'n Benaía tu'n rey te nejenel cye soldad te t-xel Joab, ex aju pal Sadoc 
oc k'o'n tu'n te t-xel Abiatar. 

Aju tcyimlen Simei 

36Te tibajxi xi txocbaj Simei tu'n rey ex xi tma'n te cyja': —Binchan jaw jun tjaya 
tuj Jerusalén tu'n tnajana tuj, ex mi'n tz'exa tu'n t-xi'ya tuj juntl part, 

37porque ka ma tz'exa ex ka ma tz'ic'xa jlajxi tk'ab xak Cedrón, atzun k'ij cnajela, 
ex axa at til ti'j tcamica. 

38Atzunte Simei xi ttzak'we'n te rey: —Ba'n, jacu bant wu'ne aju ma tmaya, Tat 
Rey. Nim tyemp o najan Simei tuj Jerusalén. 

39Pero tbajlenxi ox abk'i, e ex ok cabe tmajen ex e je'x najal tuc'il Aquis aju 
tcy'ajal Maaca, aju toctok te rey tuj tnam Gat. Tejtzun tpon tkanil tuc'il Simei ka 
otok che pon cabe tmajen tuj tnam Gat, 

40octzun tk'o'n t-siy tbur ex xi'tzun jyolte cye tmajen tuj tnam Gat jatum ta'tok 
Aquis, ex ajtz meltz'aj Simei tuj tnam Gat cyuc'il ke tmajen. 



620 

 

 
Mam del Norte 

© 1993 Sociedades Bíblicas Unidas. 
  

 

 

41Pero pon tkanil tuc'il Salomón, ka otok tz'ex Simei tuj Jerusalén tu'n t-xi' tuj 
tnam Gat, ex otok tzul meltz'aj. 

42Xitzun txocbaj Simei tu'n rey ex xi tma'n te: —¿Minti'petzun xi nma'ne teya jun 
yol axix toc twitz Kman: Nok alcye k'ij ma tz'exa tu'n t-xi'ya tuj juntl lugar, atzun 
k'ij tu'n tcyima? ¿Myapetzun tzaj ttzak'we'na ka ba'n jlu ex attok tu'n nxi 
tnimana? 

43¿Tiku'ntzun minti' ma japun tu'na aju yol xi ttziyana te Kman, ex minti' ma txi 
tnimana aju orden o txi nma'ne teya? 

44Ba'n tu'na aju mya ba'n tbinchaya ti'j David aju ktzan nmane. Cyja'tzun ma 
tbincha Kman tu'n tcub tz'ak tibaja aju mya ba'n ma bant tu'na. 

45Atzun weye chin bel cy'iwla'ne, akine rey Salomón, ex te jumajx cyjel ten aju 
tk'ukbil David te cawbil twitz Kman, chi Salomón. 

46Xitzun tk'o'n rey orden te Benaía aju tcy'ajal Joiada, tu'n tcub byo'n Simei tu'n. 
Etztzun Benaía ex cub byo'n Simei tu'n. Cyja'tzun tten o cyuwset ju cawbil tuj 
tcwent Salomón. 

1 Reyes 3 

Moje' Salomón tuc'il tme'jel Faraón 

1Moje' tyol Salomón tuc'il Faraón aju rey te Ejipt, tu'nju jaw moje' tuc'il tme'jel 
Faraón, ex xi ti'n Salomón txin lu tuj tnam Ttanmi David tbi, acux in binchet tja 
rey tuc'ix tja Kman, ex tuc'ix muro tu'n toc ti'jele tnam Jerusalén. 

2Ke xjal in xi cyk'o'ntok chojbil cywi' ke witz jatum in che cub ten c'ulul te Dios, 
porque tuj tk'ijlalil lu na'nxtok tjaw bincha'n tja Dios te c'ulbil te. 

Xi tkanin Salomón te Dios tu'n ttzaj k'o'n tnabl 
2 Crónicas 1.1-13 

3At-xix tc'u'j Salomón ti'j Kman, ex in che japun tley tu'n, ic tza'n cyaj tma'n David 
te, aju ktzan tman, pero o'cx ch'in, in xi ajtok Salomón k'olte chojbil cywi' ke witz, 
ex in cubtok tpatun storac ma chixin. 

4Ax icx in xi ajtok Salomón k'olte chojbil twi witz Gabaón jatum in che c'ulun xjal, 
porque aju lugar lu ma' toclen cywitz mastl, ex cub tpatun jun mil alumaj te oyaj 
te Dios tuj lugar lu. 

5At jun konic'an cub tyec'un tib Kman twitz Salomón tuj witzic' twi witz Gabaón, 
ex tzaj tma'n Kman te cyja': Kanintza weye alcye taja, jacu txi nk'o'ne teya. 

6Atzunte Salomón xi ttzak'we'n: O tbinchaya nim xtalbil te ktzan nmane David 
aju tmajena, porque ate David ocslalxix ti'ja ex tz'aklxix ex o bet tuj tumelxix 

twitza. Cyja'tzun o tbinchaya nimxix xtalbil te, ex ma tzaj tk'o'na ambil tu'n toc 
jun tcy'ajal te rey te t-xel, ic tza'n ma bant ja'lo. 

7Aya Nman Dios, ma chin oc tk'o'na te rey te t-xel David aju ktzan nmane, 
masque ma cu'xunx kine ex na'nx tel nnic'e ti'j alcye tu'n nbinchanteye. 

8Pero ma chin cub tene cywitz ke xjal etzan tu'na, akeju ma che jaw t-sc'o'na; jun 
tnam ma'xix wen, ex tu'nju nimxix xjal, mlay bant cyajlanjtz ex mlay tz'el nic'baj 
cyi'j jte' cybet. 

9K'ontza nnable tu'n tbant ncawine cyibaj ke xjal etzan tu'na, ex tu'n tel nnic'e 
ti'j alcye ba'n ex alcye mya ba'n; porque ¿alcye jun jacu bant tcawin cyibaj ke xjal 
etzan tu'na, nimxix cybet? Chi Salomón. 

10Ba'n e'la tuj twitz Kman aju tkanbetz Salomón, 

11ex tzaj tma'n te: Tu'nju ma tzaj tkanina jlu weye, ex minti' ma tzaj tkanina tu'n 
t-xi lak'e' tuj tank'ibla, ex ka tu'n tten tk'inumabla, ex ka tu'n cycyim ke aj k'oj 
ti'ja, nok o'cx ma tzaj tkanina tnabla tu'n tbinchanteya ti'j cyxtis xjal, ex tu'n tbant 
tcawina tuj tumelxix; 

12ja'lo cxel nk'o'ne teya aju ma tzaj tkanina weye. Cxel nk'o'ne tnabla ex 
tojtzkibla; mi a'l juntl o ten tnabl ojtxi ex mi a'l juntl cxel k'ot tnabl te tibajxi ic 
tza'n teya. 

13Ex mya nok o'cx jlu, ax icx cxel nk'o'ne teya aju minti' ma tzaj tkanina, cxel 
nk'o'ne tk'inumabla tuc'ix tajwalila, tu'ntzun mi a'l juntl rey cpol ic tza'n teya tuj 
tcyakil tank'ibla. 

14Ka ma tbinchaya aju wajbile, ex ka ma che japun ke nleye tu'na ex ke 
nmandamyente, ic tza'n o japun tu'n David aju ktzan tmana, cxel nlak'ba'ne tuj 
tank'ibla, chi Dios te Salomón. 

15Tejtzun tel twatl Salomón, eltzun tnic' ti'j ka nok jun witzic' jlu. Ex tej tpon tuj 
Jerusalén, xi' jatum ta' ju cax c'ubl tley Dios, ex e cub tpatun ke alumaj te jun oyaj 
te Kman, cyuc'ix ke chojbil te mojbabl tibil. Te tibajxi, tbincha jun nintz wa'n cye 
cycyakil aj sanjelal at cyoclen ttxlaj. 

Ate Salomón jun jwes at tnabl 

16Tuj tk'ijlalil lu e pon cabe xu'j tuc'il rey; jawni cywitz xu'j lu cyuc'il xinak. 

17Tejtzun cyocx xtisil twitz, tma jun: —Tat Rey, aju xu'j lu ex akine junx ja ato'cxe 
tuj, ex tej tul itz'j jun wale, aju xu'j lu ax ta' wuc'ile. 

18Tuj toxin k'ij tul-len itz'j weye wal, ax icx te xu'j lu ul itz'j tal. O'cx kcabix keye 
ato'ye tuj kjaye; minti' juntl xjal at kuc'ile. 

19Pero at jun konic'an o cyim tal ju xu'j lu, porque tjak'x o cyaj tal. 

20Jawtzun we' tmij ak'bil, atzun weye in chin tantoke, el ti'n ju wale ntxlaje, ex 
cub coẍe' tuc'il, ex pontzun tk'a'cj ntxlaje aju te tal otok cyim. 

21Tejtzun tcub k'ij in jaw we'ye tu'n t-xi nk'o'ne tch'u' wale, pero tej toc 
nque'yine, otok cyim. Ocxixtzun nk'o'ne cwent ti'j tuj t-spic'umal tkan k'ij, ex el 
nnic'e ti'j mya a wale aju otok tzaj waline, chi xu'j. 

22Atzun juntl xu'j tma: —Mi'n, axwe wal aju itz'x, ex aju teya tal a aju ma cyim. 
Pero xi ttzak'we'n ju xu'j otok yolin nej: —Mi'n, aju teya tal a aju ma cyim, ex 
atzun weye wal, atzun aju itz'x. Atzun o cybincha twitz rey, in che wuljtok tuc'il 
cyyol. 

23Atzunte rey xi tma'n: Chi jun xu'j, awe wal aju itz'x, ex aju cyimni atzun teya; 
pero ax icx tyol juntl xu'j: Mi'n, aju teya tal a aju ma cyim ex atzun weye wal, 
atzun aju itz'x. 

24Xitzun tma'n rey cyja': —Cyi'ntze jun spad tzalu. Tejtzun tpon k'i'n spad tuc'il, 

25xi tma'n: —Cytx'emin cube tmij tal ne' itz'x, ex cyk'onxe jun piẍ te jun xu'j, ex 
juntl piẍ te juntl xu'j. 

26Atzunte ttxu' tal ne' itz'x tzaj nimxix tbis ti'j tal, ex xi tma'n te rey: —Tat Rey, 
binchama xtalbil tu'n mi'n tcub tbyo'na tal ne' itz'. Mejor k'onxa tal ne' teju xu'j 
lu. Atzunte juntl xu'j tma: —Mi'n tzaj k'o'n tal ne' te teya, ex mi te weye. E tcub 
tx'emin tmij tal ne'. 

27Atzunte rey xi tma'n: —Cyk'onxe tal ne' itz'x teju xu'j xyolin nej. Mi'n cub 
cybyo'ne, porque aju xu'j lu atzun mera ttxu' tal ne'. 

28Cycyakil aj Israel o cybi tej tbant ti'j cyxtis cabe xu'j lu tu'n rey Salomón; 
cyja'tzun o che labin ti'j tu'nju el cynic' ti'j, a Dios otok tzaj k'onte tnabl tu'n 
tcawin tuj tumelxix. 

1 Reyes 4 

Aju tcawbil Salomón 

1Oc Salomón te rey cye cycyakil aj Israel. 

2Ex ke xjal ma' cyoclen e oc ttxlaj, atzun ke jlu: Azarías aju pal, tcy'ajal Sadoc; 

3Elihoref ex Ahías, tcy'ajal Sisa ke jlu ex aj tz'ibal ke; atzunte Josafat aju tcy'ajal 
Ahilud, aj tz'ibal te rey; 

4atzunte Benaía aju tcy'ajal Joiada, nejenel cye soldad; atzunte Sadoc tuc'ix 
Abiatar, pal ke; 

5atzunte Azarías aju tcy'ajal Natán, nejenel cye ke gobernador; atzunte Zabud 
aju tcy'ajal pal Natán, k'ol tconsej rey ti'j tnabl; 

6Atzunte Ahisar, mayordom tuj tja rey, ex atzunte Adoniram aju tcy'ajal Abda, 
nejenel ti'j ak'untl in bant cyu'n xjal lajwers. 

7Oc tk'o'n Salomón cablaj gobernador cyxol cycyakil aj Israel, ex aju cyak'un 
atzun, tu'n ttzaj cyi'n tcyakilju at tajben te rey ex cye keju ate' tuj tja. Teyle junjun 
cye il ti'j tu'n ttzaj ti'n tcyakil aju at tajben te rey jun xjaw tuj abk'i. 

8Ex atzun ke cablaj gobernador jlu: Ate Ben-Hur, tuj tcwent ta' tiwitz tx'otx' cye 
aj Efraín; 

9Atzunte Ben-Decar, tuj tcwent ate' ke tnam lu: Macaz, Saalbim, Bet-semes, Elón 
ex Bet-hanán; 

10atzunte Ben-Hesed, tuj tcwent ta' tnam Arubot, ax icx tnam Soco ex tcyakil 
tx'otx' Hefer; 

11atzunte Ben-Abinadab, tuj tcwent ta' tcyakil tx'otx' te tnam Dor, ex aju t-xu'jil 
Ben-Abinadab, Tafat tbi, aju tme'jel Salomón; 

12atzunte Baana aju tcy'ajal Ahilud, tuj tcwent ate' ke tnam Taanac, Meguido ex 
tcyakil Bet-seán aju tcub junx tuc'il Saretán, max tjak'xi Jezreel, tzajnix tuj Bet-
seán, ponin baj max tuj Abel-mehola max ti'jxi Jocmeam; 

13atzunte Ben-Geber, tuj tcwent ta' tnam Ramot aju at tuj Galaad, cyuc'ix ke aldey 
te Galaad, akeju ate'tok tuj tcwent Jair aju tcy'ajal Manasés, ax icx ju tx'otx' Argob 
aju attok tuj Basán, jatum ate'tok 60 nmak tnam toc muro cyi'j, ex ke pasador 
cyi'j cylamel puro k'an c'uxbil ke; 

14atzunte Ahinadab aju tcy'ajal Ido, tuj tcwent ta' tnam Mahanaim; 

15atzunte Ahimaas, aju jaw moje' tuc'il Basemat aju tme'jel Salomón, tuj tcwent 
ta' cytx'otx' tiyjil Neftalí; 

16atzunte Baana aju tcy'ajal Husai, tuj tcwent ta' cytx'otx' tiyjil Aser ex ju tnam 
Alot; 

17atzunte Josafat aju tcy'ajal Parúa, tuj tcwent ta' cytx'otx' tiyjil Isacar; 

18atzunte Simei aju tcy'ajal Ela, tuj tcwent ta' cytx'otx' tiyjil Benjamín; 

19atzunte Geber aju tcy'ajal Uri, tuj tcwent ta' tx'otx' Galaad aju tetok Sehón 
ttx'otx', aju rey cye aj Amorrey, ex te Og aju rey te Basán. Tuj tcwent junx 
gobernador ta' tcyakil tx'otx' lu. 

Aju tnabl Salomón ex ju tk'inumabl 

20Ke aj Judá ex ke aj Israel nimcu cybaj o ten, mer ic tza'n ttxa tz'a'n ttzi mar. 
Attok nim cywa ex cyc'a, ex in che tzalajtok. 

21O cawin Salomón cyibaj cycyakil cawbil tzajx ke' ttzi nima Éufrates, ex pon baj 
max tuj tx'otx' cye aj Filistey ex max tuj tmojonil Ejipt. Chjet chojenj cyu'n ke jlu, 
ex e cyaj ten tjak' tcawbil Salomón tuj tcyakil tank'ibl. 

22Tcyakilju in baj tuj tja Salomón teyle junjun k'ij atzun jlu: 60 quintal arin 
tbanilxix ex jun syent tuc' winkin quintal arin myaxix tbanil, 

23laj wacẍ ulni cynabl, winkin wacẍ c'ul cywa, ex jun syent ẍne'l, ex minti' e oc te 
tajlal tcyakil txcaj masat ex ke ec', 

24porque in cawintok Salomón cyibaj ke rey tuj tcyakil tx'otx' tuj tumlal telex k'ij 
te nima Éufrates, tzajx ke' tuj lugar Tifsa ex pon baj max tuj Gaza. O ten tzalajbil 
cyxol cyuc'il ke nasyon ate' ti'jele. 

25Acux itz'xtok Salomón, ke xjal najlke tuj Judá ex ke aj Israel, tzajx ke' tuj Dan 
ex pon baj max tuj Beerseba, e ank'in tuj txubtxaj, ex teyle junjun ja xjal at tkan 
uva ex tkan higo tuc'il. 

26Ate Salomón attok 40 mil tchej cabay, teyle junjun tocxsa'n tuj tex tja, akeju in 
che ajben jawolte carwaj, ex cablaj mil chej ikal cye soldad. 

27Teyle junjun gobernador in tzaj ti'n aju attok tajben te rey Salomón ex te cye 
keju in che wa'n tuc'il; in tzaj cyi'n tuj ju xjaw banimaj ti'j. Toc tilil cyu'n wen tu'n 
tul cyi'n tcyakilju at tajben. 

28Ax icx in xi cyi'ntok sebad tuc'ix ttxa triw te cywa chej cabay ex te cywa ke chej 
ikal iktz, in xi cyi'ntok jatum oc txi k'ma'n cye, teyle junjun in xi ti'n oc tpon 
tk'ijlalil banimaj ti'j. 

29Tzaj tk'o'n Dios nimxix tnabl Salomón tuc'ix tojtzkibl, ex aju tnabl o ten nimxix, 
mer ic tza'n ttxa tz'a'n at ttzi mar. 

30Aju tnabl Salomón ic' mastl ic tza'n cye aj Ejipt ex ic tza'n cye xjal najlke tuj 
tumlal tjawitz k'ij. 

31Minti' juntl xinak o ten nim tnabl ic tza'n te: ten mas nim tnabl ic tza'n te Etán, 
aju tiyjil Ezra, ex ic tza'n te Hemán, Calcol ex Darda, akeju tcy'ajal Mahor, ex aju 
tkanil ti'j pon baj cyuj cycyakil nasyon ate' ti'jele. 

32Cub ttz'iban Salomón ox mil tal tkic' yol at tnabl, ex jun mil tuc' jwe' bitz. 

33Ax icx o tz'el tnic' cyi'j ke tze' ex cyi'j ke awal, ex xi ttxolba'n jlu cye xjal, tzajx 
ke' cyi'j ke tze' wi'ten ate' twi witz Líbano, ax icxpe cyi'j ke c'ul in che tzaj ch'iy 
cyi'j tcajonil ja. Ax icx o tz'el tnic' cyi'j ke jil, ke jil in che lipan twitz cya'j, ke jil in 
xi cyjaku'n cyc'u'j twitz tx'otx' ex ke cyiẍ. 

34Cyuj cycyakil nasyon e tzaj xjal tu'n cybinte tnabl Salomón, ake jlu sama'n e 
tzaj cyu'n cycyakil rey ate' tuj tcyakil twitz tx'otx', akeju e binte tkanil ti'j tnabl. 

1 Reyes 5 

Cyaj bant ti'j jun cyyol Salomón tuc'il Hiram 

2 Crónicas 2.1-18 

1Tej tbinte Hiram aju rey tuj tnam Tiro, ka otok tz'oc k'o'n toclen Salomón te rey 
te t-xel David aju ktzan tman, xi t-sama'n ke xjal at cyoclen ttxlaj yolil tuc'il 
Salomón, porque ate Hiram puro tamiwtok tib tuc'il David. 

2Xitzun t-sama'n Salomón ke t-sanjel yolil tuc'il rey Hiram tu'n t-xi cyma'n te 
cyja': 

3—Ba'ntl tu'na, minti' ten ambil ti'j David aju ktzan nmane tu'n tjaw tbincha'n 
jun tja Kman aju Tdios, tu'n tlaj k'oj oc tu'n, ex maxi twe' jlu tejxi cytzaj k'o'n ke 
aj k'oj ti'j tuj tk'ab tu'n Kman. 

4Atzun ja'lo tuj tzalajbil ato'ye tu'n Kman aju Ndiose tuj tcyakil lugar. Ja'lo minti' 
aj k'oj ki'je ex minti' jun ti'xti mya ba'n in tzaj ki'je. 

5Cyja'tzun ma cub nximane tu'n tjaw nbincha'ne jun tja Kman aju Ndiose, ic tza'n 
o tzaj tma'n te David aju ktzan nmane tej tmante cyja': Aju tcy'ajala c'oquel te 
rey te t-xela, atzunju cjawil binchante jun njaye tu'n tajben te c'ulbil weye, chi 
Dios te. 

6Cyja'tzun k'manxa cye tmajena tu'n tjaw cytx'emin ke tze' wi'ten twi witz 
Líbano, ex jacu che onin ke nmajene cyuc'il ke tmajena, ex ba'n txi nchjo'ne twi 
cyc'u'j ke tmajena ic tza'nx ctzajel tkanina weye, porque ba'ntl tu'na misicyer jun 
keye ba'n xpe'lin tze' ic tza'n ke xjal aj Sidón, chi Salomón. 

7Tejtzun tbinte Hiram tyol Salomón, jaw tzalaj nimxix ex tma: —Ja'lo nimanxwit 
tbi Kman, tu'nju ma tzaj tk'o'n jun tcy'ajal David nim tnabl tu'n tcawin tibaj ju 
nintz nasyon lu. 

8Xitzun t-sama'n Hiram aju tkanil lu tuc'il Salomón: —Ma nc'ame tkanil tzaj t-
sama'na, ex cbantel wu'ne aju ma tzaj tkanina weye ti'j tze' wi'ten ex tzaj. 

9Ake nmajene che beletz k'inte tze' twi witz Líbano tu'n tpon cyi'n max ttzi mar, 
ex junx che bel nc'alo'ne ke tze' tu'ntzun cyxi nsama'ne tibaj mar, ex tu'n cypon 
alcye lugar ctzajel tma'na, ex atzun che bajel pajut ke tze' tu'n t-xi ti'na. Ax icx 
teya, cuchiwt tu'n tjapun tu'na tu'n ttzaj tk'o'na wabj ex chibj te cye keju ate' tuj 
njaye. 

10Xitzun tk'o'n Hiram te Salomón ke tze' wi'ten tuc'ix tzaj, ic tza'nx otok tzaj 
tkanin. 

11Ax icx te Salomón xi tk'o'n wabj ex chibj cye keju ate' tuj tja rey Hiram. Tcyakil 
abk'i xi tk'o'n Salomón 75 mil quintal triw, ex 115 mil galón chibj aseyt tbanilxix. 

12Cyja'tzun tten tzaj k'o'n tnabl Salomón tu'n Kman, ic tza'nx otok tzaj ttziyan. 
Ex mya nok o'cx jlu, ax icx cyaj bant ti'j jun cyyol Hiram tuc'il Salomón, ex tuj 
tzalajbil e ten. 

13Bant jun ley tu'n rey Salomón tu'n cyjaw chmet txkan xinak cyxol cycyakil aj 
Israel tu'n cyxi' ak'nal. Japun cyajlal xjal lu 30 mil xinak. 

14Txolsa'n oc cyi'j ke xjal ti'j ak'untl: laj mil xinak tu'n cyxi sama'n tuj junjun xjaw 
twi witz Líbano, jun xjaw tu'n cyten twi witz Líbano, ex cabe xjaw tu'n cyten cyja. 
Ate Adoniram oc te nejenel cye ke xjal in che'x ak'nal. 

15Ax icx oc tk'o'n Salomón 70 mil xjal ikal iktz ex 80 mil xjal xpe'lil abj twi witz, 

16ex part ox mil tuc'il ox syent caporal cyi'j ke xjal e ak'nan ti'j ak'untl. 

17Xi tma'n rey tu'n cyjatz lacut ke abj nmak ex tbanil, tu'n cyajben te t-simyentil 
tja Dios cyuc'ix ke abj tu'n tbaj xpe'lin cyi'j. 

18Ke tmajen Salomón ex ke tmajen Hiram, cyuc'ix ke xjal aj Gebal, baj cybincha'n 
ke tze', ex baj cyxpe'lin ke abj tu'n tajben tu'n tjaw binchet tja Dios. 

1 Reyes 6 

Jaw tbincha'n Salomón tja Dios 

2 Crónicas 3.1-14 

1Tej otok bant cyaje syent tuc'il 80 abk'i cyetzlen aj Israel tuj Ejipt, ex tuj tcyajin 
abk'i ttzyetlen tcawin Salomón cyxol aj Israel, tuj xjaw Zif tbi, aju tcabin xjaw te 
abk'i, tzyet ak'untl tu'n Salomón tu'n tjaw binchet tja Dios. 

2Aju tja Dios jaw tbincha'n rey Salomón, 30 var tnukbil, ex laj var tuj t-ẍcyin, ex 
olaj var twa'l. 

3Aju tnukbil twitz tja Dios laj var ic tza'nxju tuj t-ẍcyin, ex jwe' var twitz. 

4E cyaj tk'o'n Salomón ke tventanil tja Dios xawc'in cyoy'. 

5Ex ti'jx cyoxil pac' tcajonil tja Dios e baj tbincha'n ke tal cwart; tza'nx ti'jele 
cwart matij, ax icx ti'jele cwart Mas Xjanxix. 

6Aju tnejel col ja te cab var tuc' mey tuj, atzun tcabin col ja te ox var tuj; ex aju 
toxin col ja, ox var tuc' mey tuj; ex tu'n jlu oc najyin tpimil tcajonil tja Dios, 
tu'ntzun mi cyocx ten ke tkul ja ti'j tcajonil tja Dios. 

7Tej tbinchet tja Dios e ajben ke abj otok che baj xpe'lin wen, cyja'tzun, tej tbant 
ju ja misicyer martiy o k'ajt, ex mi achwel, ex mi juntl macbil c'uxbil. 

8Aju ttzi' tal cwart tuj tnejel col atzun ta' tuj tumlal tnayaj k'ij, ex at jun be colocol 
ex sutpi'n tjaw, tu'n cyjapun xjal tuj tcabin ex tuj toxin col ja. 

9Tejtzun tbant tja Dios tu'n Salomón, tcyakil tze' jax twi ja puro wi'ten. 

10Ex e jaw tbincha'n ke cwart ti'jele tja Dios, ex teyle junjun col ja te cab var tuc' 
mey twa'l, ex aju cykul tal ja e jax k'o'n, puro wi'ten ke ex nok e pon taque' ti'j 
tcajonil tja Dios. 

11Tzajtzun yolin Kman tuc'il Salomón ex tma cyja': 

12Ti'j ju ja lu aju niban tbant tu'na, waje tu'n t-xi nma'ne jun nyole teya: Ka ma 
beta ic tza'nx in tma'n nleye ex nxnak'tzbile, ex ka ma che japun nmandamyente 
tu'na, ex ka ma tbinchaya ic tza'nx in cyma'n, cjapuneltzun wu'ne aju yol xi 
ntziyane ti'ja te David aju ktzan tmana; 

13ex ax chin tele cyxol aj Israel, ex mlay che cyaj ncoline ke xjal etzan wu'ne, chi 
Dios. 

14Cyja'tzun tten japun baj tcyakil ak'untl ti'j tja Dios tu'n Salomón. 

15Oc tk'o'n ke tz'lom wi'ten twitzile ja te tujxi, xi ke' twitz tx'otx' ex japun baj 
tjak' c'a's, ex cub tk'o'n tz'lom tzaj twitz tx'otx' tuj ja. 

16Ax icx baj tbincha'n jun cwart max t-xe'pun tja Dios te laj var tnukbil, ex oc 
tk'o'n tbi ju cwart lu Lugar Mas Xjanxix, ex baj tk'o'n tz'lom tujile, xi'x ke' twitz 
tx'otx' ex japun baj tjak' c'a's. 

17Aju tnejel cwart te tja Dios tcub twitz ju Lugar Mas Xjanxix, ex winkin var 
tnukbil. 

18Twitzile ja te tujxi oc tk'o'n tz'lom wi'ten cyoc cyilbilal bech twitz, tuc'ix tilbilal 
twitz tze' tbanilxix que'yin. Tcyakil jlu puro wi'ten, misicyer jun abj o cyaj ten 
k'ancha'l. 

19Baj tbincha'n Salomón ju Lugar Mas Xjanxix tuj tja Dios tu'n tocx c'u'n cax c'ubl 
tley Dios tuj. 

20Aju tnukbil ju Lugar Mas Xjanxix laj var, ex aju tuj t-ẍcyin ax laj var, ax icx ju 
twa'l ax laj var. Ex baj tlo'tzin tujile cwart lu tu'n k'an pwak tbanilxix, ax icx aju 
altar binchamaj ti'j tze' wi'ten baj tlo'tzin ti'jele tu'n k'an pwak. 

21Ax icx oc tlo'tzin k'an pwak tbanilxix tujile tja Dios tuc'ix tuj Lugar Mas Xjanxix, 
ex cyxoltzun ju Lugar Mas Xjanxix tuc'il ju Lugar Xjan cub tk'o'n ke caden k'an 
pwak cytx'otx'il. 

22Tcyakil tuj tja Dios baj tlo'tzin tu'n k'an pwak, ax icx ju altar aju tcub twitz ju 
Lugar Mas Xjanxix. 

23Ex baj tbincha'n Salomón cabe tilbilal querubín, tze' olivo ke, ex e ocx tk'o'n tuj 
Lugar Mas Xjanxix. Teyle junjun jwe' var twa'l. 

24Aju cyxic', cab var tuc' mey tkan junjun. Ex aju tkan cyxic' tu'n cycabil pac', jwe' 
var. 

25Ke cabe tilbilal querubín lu junx ta' echbin cye; ax jwe' var tkan t-xic' jun, ax 
icx juntl, ex junx ta' binchben cye. 

26Aju cywa'l ax jwe' var junjun. 

27E ocxtzun tk'o'n Salomón tuj Lugar Mas Xjanxix lic'un cyten ke cyxic', cyja'tzun, 
aju t-xic' jun max ponin twitz jun pac' ja, ax icx te juntl, max ponin twitz juntl 
pac' ja, atzun juntl pac' ttxa'n cyxic' tmojban tib tuc'il te juntl tuj tmij Lugar Mas 
Xjanxix. 

28Baj tlo'tzin Salomón k'an pwak cyi'j ke tilbilal querubín, 

29ax icx twitz tcyakil tcajonil tja Dios te tujxi, tza'nx ju Lugar Xjan, ax icx ju Lugar 
Mas Xjanxix, e baj tbincha'n ke tilbilal querubín cyuc'ix cyilbilal tkan xa'j ex 
cyilbilal bech. 

30Ax icx cub tlo'tzin k'an pwak cyibaj tz'lom akeju cycub twitz tx'otx' tuj tja Dios, 
tza'nxix tuj Lugar Xjan ax icx tuj Lugar Mas Xjanxix. 

31Te tlamel ttzi ja teju Lugar Mas Xjanxix, tz'lom tze' olivo oc tk'o'n, ex ke 
tmarquil te jwe' pac' tten cytxlaj. 

32Cabe piẍ tlamel e oc, tz'lom olivo ke, ex e baj tbincha'n ke tilbilal querubín 
cywitz, cyuc'ix cyilbilal tkan xa'j ex cyilbilal bech; ex baj tlo'tzin k'an pwak cyi'j 
cycyakil ke tilbilal lu. 

33Ax icx ajben tze' olivo te cyaje cytxlaj te tmarquil ttzi ja teju Lugar Xjan. 

34Atzun ke cabe tlamel ja lu tz'lom tzaj ke ex te cabe piẍ junjun; in che jaket ex in 
che lamet. 

35Cywitz ke tlamel ja lu e oc tbincha'n ke tilbilal querubín, cyuc'ix tilbilal tkan 
xa'j ex cyilbilal bech, ex baj tlo'tzin k'an pwak cyi'j. 

36Ax icx baj tbincha'n jun muro ti'jele ttxa'n pe'n tcub twitz tja Dios; te ox txol 
abj xpe'limaj ke ex jun txol viga wi'ten xi' tibaj. 

37Tuj tcyajin abk'i toclen Salomón te rey, tuj xjaw Zif tbi, atzun tcub ke' t-
simyentil tja Kman; 

38ex tujtzun tjunlajin abk'i toclen te rey, tuj xjaw Bul tbi, aju twajxakin xjaw te 
abk'i, atzun tbaj bant tcyakil ak'untl ti'j tja Dios, ic tza'nx otok bant ti'j nej. Tuj 
wuk abk'i o bant tja Dios tu'n Salomón. 

1 Reyes 7 

Txkantl ja e jaw tbincha'n Salomón 

1Jaw tbincha'n Salomón aju tex tja, ex oxlaj abk'i xi ti'n tu'n tbant. 

2Ax icx jaw tbincha'n jun ja toc tbi Tjak' Tkan Tze' Líbano, te 50 var tnukbil ex 25 
var twitz ex olaj var twa'l; ex ke viga e ajben ti'j puro wi'ten ke, cycubsa'n ke 
cyibaj cyaje txol tkan ax tze' wi'ten ke. 

3Aju tajlal viga tu'n tcyakil, 45, ex te ox pa' e je'l; olajchak junjun pa', ex cycubsa'n 
ke cyibaj ke tkan ja. Ex cyibaj viga lu e cub k'o'n ke tz'lom wi'ten. 

4Attok ox txol ventan te oxquex cyten, tcub jun twitz juntl. 

5Cycyakil ke tlamel ex ke ventan junx ta' echbin te cynukbil tuc'il cywitz, ex tcub 
jun twitz juntl, te ox txol cyten. 

6Ax icx baj tbincha'n jun ja te 25 var tnukbil ex te olaj var twitz, ex twitztzun ja 
lu e cub twaban ke tkan ja. Ex twitz jlu baj tbincha'n jun ttxa'n pe'n cyuc'il ke 
tkan ja tuc'ix twi' tjax. 

7Ax icx jaw tbincha'n jun ja jatum tu'n tcawin ex tu'n tbinchet ti'j xtis, ex oc tk'o'n 
ke tz'lom wi'ten twitz ja te tujxi, xi'x ke' twitz tx'otx' ex japun baj tjak' c'a's. 

8Tuj ja jatum najltok Salomón at jun ttxa'n pe'n tcub ti'jxi, ex ju binchben te junx 
ta' ic tza'n ke cabe tnejel ja. Ex jaw tbincha'n juntl ja tu'n tajben te tme'jel Faraón 
aju t-xu'jil, ex ax binchben te. 

9Cycyakil ke ja lu, tzajx ke' cyi'j cysimyentil ex japun baj max tuj cywi' ex xi'x ke' 
tuj tnejel ttxa'n pe'n ex pon baj max tuj ttxa'n pe'n tcub ti'jxi, puro abj tbanilxix, 
xpe'limaj ex kesimaj ke tu'n syer, cycabil pac' cytxlaj ic tza'nx echbin cye banimaj 
ti'j. 

10Ke simyent ax icx puro abj cyuwxix ex nmakxix ke, at junjun abj te jwe' var 
tnukbil, ex at junjuntl te cyaje var. 

11Ax icx ke tcajonil ja puro abj tbanilxix, xpe'limaj cyi'j ic tza'nx echbil cye 
banimaj ti'j, ex ke tze' te cykul ja wi'ten ke. 

12Ex ti'jele tcyakil jlu attok jun muro te ox txol abj, ex jun txol viga wi'ten xi' tibaj 
ic tza'nxju toc ti'jele tja Dios. 

Bant ti'j jun ttrat Salomón tuc'il Hiram aju tx'inol c'uxbil 
2 Crónicas 2.13-14; 3.15-17 

13Xi tma'n rey Salomón tu'n t-xi k'ibaj Hiram max tuj tnam Tiro, 

14aju tal jun meba xu'j tiyjil Neftalí ex tcy'ajal jun xjal aj Tiro, at tnabl tu'n tak'nan 
ti'j k'an c'uxbil. Ate Hiram sec' tnabl ex list, ex ojtzki'n tu'n tcyakil ak'untl ti'j k'an 
c'uxbil; cyja'tzun o pon twitz rey Salomón ex bant tcyakil ak'untl tu'n. 

15Cub tbincha'n cabe tkan adorn k'an c'uxbil, te belaj var cywa'l ex te kak var 
cyc'itz. 

16Ax icx cub tbincha'n cabe adorn puro k'an c'uxbil tu'n cycub ten tuj cywi' ke 
tkan. Aju cywa'l ke adorn lu te cab var tuc' mey. 

17Ax icx cub tbincha'n cabe c'uxbil xawc'in cyoy', ex xpaltx'i'n cyten ic tza'n 
caden, tu'ntzun cyoc ten cyi'j ke adorn otok che cub ten tuj twi tkan; wuk c'uxbil 
xawc'in cyoy' te junjun adorn. 

18Ax icx cub tbincha'n cabe txol cyilbilal carnad ẍok' ti'j junjun c'uxbil xawc'in 
toy', akeju cyoc te txaybil cye keju adorn cycub tuj cywi' ke tkan. Iclex tbincha 
cyi'j cycabil adorn. 

19Akeju adorn cycubsa'n tibaj cywi' ke tkan, akeju cycubsa'n twitz tja Dios, te cab 
var cywa'l, ex ic che que'yin ic tza'n bech lirio, xwac cyten. 

20Cyi'jele junjun adorn cycub twi cykan, cyocsa'n cab syent tilbilal carnad ẍok' 
toc ti'jele c'uxbil xawc'in toy'. 

21E cub tk'o'n Hiram ke tkan adorn lu twitz tja Dios, ex tejtzun cycub tk'o'n tuj 
cylugar, aju tkan adorn tcub tuj tnayaj tja Dios, Jaquín oc tbi, ex aju tkan adorn 
tcub tuj tbank'ab tja Dios, Boaz oc tbi. 

22Aju cywi' ke tkan adorn ic che que'yin ic tza'n bech lirio, xwac tten. Cyja'tzun 
baj bant ak'untl cyi'j ke tkan adorn. 

Ke macbil ate' tuj tja Dios 
2 Crónicas 4.1—5.1 

23Te tibajxi cub tbincha'n Hiram jun nintz pil puro k'an c'uxbil ttx'otx'il, te tcubil 
a', tolin ti'j ex jwe' var tuj. Cab var tuc' mey twa'l, ex te olaj var tc'itz. 

24Tjak' ttxa'nile pil toc cabe txol tilbilal twitz tze' tbanilxix que'yin, winkin tuj 
junjun var, junx baj bant tuc'il pil. 

25Aju pil lu tcubtok tibaj cablaj tilbilal wacẍ k'an c'uxbil cytx'otx'il, oxe cyja' in xi 
cyque'yin jawni, oxe cyja' in xi cyque'yin cubni, oxe cyja' in xi cyque'yin ocni ex 
oxe cyja' in xi cyque'yin elni. Ke cyẍo'p ate'cx tujxi, ex aju pil tcubsa'n cyibaj ke 
tilbilal wacẍ. 

26Aju tcajonil pil lu te cyaje k'ab tpimil; aju ttzi' ic tten ic tza'n twi' t-xmacal bech 
lirio, ex in xi baj laj mil tuc' jwe' syent galón a' tuj. 

27Ax icx cub tbincha'n laj cyk'ukbil tcubil a' k'an c'uxbil cytx'otx'il, teyle junjun 
te cab var tnukbil, ax icx twitz, ex jun var tuc' mey twa'l. 

28Ke cyk'ukbil tcubil a' lu ic tten binchben cye ic tza'n jun cajón, te cyaje pac' 
cytxlaj cycu'xsan tuj cymarquil, 

29ex cyoctok cyilbilal balun ti'j tcyajil pac' ttxlaj, ax icx cyilbilal wacẍ ex cyilbilal 
querubín, ex cyoctok cyilbilal bech cyjak' cyilbilal balun ex cyjak' cyilbilal wacẍ, 
ax icx cyibaj. 

30Teyle junjun tk'ukbil tcubil a' attok cyaje t-rweda k'an c'uxbil cytx'otx'il, ax icx 
aju c'uxbil jatum nnic' tolj rweda, ax k'an c'uxbil cytx'otx'il. Cyuj cycyajil t-scyin 
tk'ukbil tcubil a' tjak'xi, attok tzuybil te k'an c'uxbil ttx'otx'il, ex teyle junjun pac' 
ttxlaj cyocsa'n cyilbilal bech cyi'j. 

31Aju ttzi tk'ukbil tcubil a' tcu'x jun toy' tuj tmij, tolin tten mey var t-xe', ex ox 
xc'achub tuj. Ax icx toctok adorn cyi'j cytzi'yile cyk'ukbil tcubil a', ex ke cyk'ukbil 
mya tolin cyi'j, nok o'cx junx ta' echbin cye cynukbil tuc'il cywitz. 

32Ke cyaje rweda ate'tok cyjak' ke tcyajil pac' ttxlaj, ex aju c'uxbil jatum in che ic' 
tolj ke rweda, cyiklix cyib ti'j tk'ukbil. Aju twa'l junjun rweda te ox xc'achub. 

33Ic cyten ic tza'n ke rweda cye carwaj. Ke c'uxbil jatum in che ic' tolj ke rweda, 
cyuc'ix ke c'uxbil cyoc ke rweda ti'j, cyuc'ix ke tal c'uxbil cyocx t-xol rweda ex ke 
c'uxbil cyocx tuj cymij rweda, cycyakil ke jlu k'an c'uxbil ke. 

34Ax icx tcyakil t-scyin tk'ukbil tcubil a' attok jun tzuybil cye, ex ax elni ke cyi'j 
ke tk'ukbil tcubil a'. 

35Ex aju ttzi tk'ukbil tcubil a', tolin ti'j, te jun xc'achub twa'l; ex aju tcyajil pac' 
cytxlaj ex tuc'ix ju tzuybil cye, tjawsa'n jawni teju tk'ukbil tcubil a', ax elni ke ti'j. 

36Ocx tk'o'n Hiram cyilbilal querubín, cyuc'ix cyilbilal balun, cyuc'ix cyilbilal 
tkan xa'j cyi'j cycyakil tk'ukbil tcubil a' lu, ex tcyakil cyi'jele e oc tk'o'n ke adorn. 

37Cyja'tzun tenba tej cybaj bant laj cyk'ukbil tcubil a', cycyakil junx ta' binchben 
cye ex junx ta' echbin cye. 

38Ax icx cub tbinchan laj tcubil a' k'an c'uxbil cytx'otx'il. Teyle junjun te cab var 
tuj, ex in xi baj cab syent galón a' tuj junjun, ex teyle junjun e cub tk'o'n tuj 
tk'ukbil, 

39jwe' tk'ukbil tcubil a' cub tk'o'n tuj tbank'ab tja Dios ex jwe' tuj tnayaj. Aju pil 
matij, atzun cub ten tuj tbank'ab tja Dios tuj tjawitz k'ij. 

40Ax icx cub tbincha'n Hiram ke palangán, ke pala ex ke lak matij, ex cyja'tzun 
tten bant tcyakil ak'untl tu'n Hiram, aju xi tma'n Salomón te, tu'n cyajben tuj tja 
Kman. 

41Cub tbincha'n cabe tkan adorn, cabe adorn tolin cyi'j e cub ten tuj cywi' ke tkan, 
cabe c'uxbil xawc'in cyoy' tu'n cyoc ten cyi'j adorn, 

42cyuc'ix cyaje syent cyilbilal carnad ẍok' tu'n cyoc ten cyi'j ke c'uxbil xawc'in 
cyoy', cabe txol ti'j junjun c'uxbil xawc'in toy', akeju cyoc cyi'j ke adorn tolin cyi'j 
cycub tuj cywi' ke tkan, 

43cyuc'ix laj cyk'ukbil tcubil a', cyuc'ix laj tcubil a' tu'n cycub ten cyuj ke k'ukbil 
lu, 

44tuc'ix pil matij te tcubil a', cyuc'ix cablaj cyilbilal wacẍ cyocxsa'n tjak', 

45cyuc'ix ke palangán, ke pala ex ke lak matij. Cycyakil ke macbil lu baj tbincha'n 
Hiram, aju xi tma'n Salomón te tu'n cyajben tuj tja Dios, aju cytx'otx'il k'an c'uxbil 
tz'umin twitz. 

46Atzun e cu'x tlacu'n rey ke molde tuj xcab tx'otx' tuj chk'ajlaj ttzi nima Jordán, 
aju tcub t-xol tnam Sucot ex Saretán. 

47Tu'nju nimxix macbil puro k'an c'uxbil e bant, cyja'tzun minti' baj tmalo'n 
Salomón tcyakil. 

48Ax icx xi tma'n Salomón tu'n cybant cycyakil ke macbil tuj tja Kman, ex atzun 
ke jlu: Aju altar k'an pwak ttx'otx'il, aju mes k'an pwak ttx'otx'il jatum in cub 
k'o'n pan xjansa'maj te Kman, 

49cyuc'ix ke candil k'an pwak tbanilxix ttx'otx'il, akeju cycub twitz ju Lugar Mas 
Xjanxix, jwe' tuj bank'abaj ex jwe' tuj nayaj, cyuc'ix ke cyilbilal bech, cyuc'ix ke 
candil, cyuc'ix ke tenás k'an pwak cytx'otx'il, 

50cyuc'ix ke c'abl, cyuc'ix ke matzbil, cyuc'ix ke lak matij, cyuc'ix ke pac' ex 
cyuc'ix xawc' te patbil storac, cycyakil ke jlu k'an pwak tbanilxix cytx'otx'il. Ax 
icx puro k'an pwak ke bisagr e oc cyi'j ke tlamel Lugar Mas Xjanxix tocx tujxi tja 
Dios, ax icx ke bisagr e oc cyi'j ke tlamel tja Dios. 

51Tejtzun tbaj bant tcyakil ju ak'untl ti'j tja Kman tu'n rey Salomón, xi ti'n ke 
macbil k'an pwak ex sak pwak cytx'otx'il, aju otok txi k'o'n te Kman tu'n David 
aju ktzan tman, ex e ocx tk'o'n cyxol ke k'inumabl at tuj tja Dios. 

1 Reyes 8 

Aju cax c'ubl tley Dios pon k'i'n tuj tja Dios 

2 Crónicas 5.2-14 

1E octzun tchmo'n Salomón ke tij xjal cyxol aj Israel tu'n cyul tuc'il tuj Jerusalén, 
cyuc'ix cycyakil ke nejenel cyxol cycyakil c'loj cyiyjil aj Israel, ex cyuc'ix ke 
nejenel cyxol cycyakil c'loj aj Israel at cyxilen cyxolx, tu'n t-xi k'ibaj ju cax c'ubl 
tley Dios tuj Sión aju toc tbi Ttanmi David. 

2Tej tul canun ju nink'ij ma' t-xilen tuj xjaw Etanim tbi, aju twukin xjaw te abk'i, 
atzun k'ij oc cychmon cyib cycyakil aj Israel tuc'il rey Salomón. 

3E pon cycyakil cytijil xjal cyxol aj Israel, ex ake pal e tzaj k'inte cax, 

4ex ic' cyi'n aju cax, tuc'ix ja xbalun te mojbabl tibil tuc'il Dios, cyuc'ix cycyakil 
ke macbil xjansa'maj at tuj, tu'n tpon cyi'n twitz tja Dios, ex ake pal cyuc'ix ke aj 
Leví e tzaj k'inte cye. 

5Ate rey Salomón, cyuc'ix cycyakil tnam xjal aj Israel otok tz'oc cychmon cyib 
tuc'il, e cub ten twitz cax ex e cub cybyo'n ke ẍne'l ex ke wacẍ, tu'n t-xi cyk'o'n te 
oyaj te Dios. Cycyakil alumaj lu minti' bant cyajlanjtz tu'nju nimxix. 

6Te tibajxitzun jlu, xi cyi'n ke pal aju cax c'ubl tley Dios, ex pon cyi'n tuj tja Dios 
tuj ju Lugar Mas Xjanxix, ocx cyk'o'n tjak' cyxic' ke tilbilal querubín. 

7Ke tilbilal querubín lu, lic'un tten cyxic' tibaj lugar jatum tcub cax ex cyibaj ke 
tze' tcub te tal. 

8Pero ke tze' tcub te tal matij cywa'l ke, cyja'tzun k'ancha'l ke cytxa'n max tuj 
Lugar Xjan tcub twitz ju Lugar Mas Xjanxix, masque mi'n k'ancha'l ke max ttxa'n 
pe'n; ex cyja'xtzun cyten ja'lo. 

9Tuj cax lu, o'cx keju cabe tz'lom abj at, akeju e cu'x tk'o'n Moisés tuj tej cyten aj 
Israel tuj lugar Horeb; akeju cabe tz'lom abj lu, atzun tz'iban ju yol cywitz, aju 
cyaj bant ti'j tu'n Kman cyuc'il aj Israel tej cyetz tuj Ejipt. 

10Tej cyetz ke pal tuj Lugar Xjan, cub ten txkan muj tuj tja Dios. 

11Ex tu'n tlaj muj lu, minti' e cyaj ten ke pal tu'n cyajben tuj tja Dios, porque otok 
noj tuj tja Kman tu'n t-spic'umal. 

Cub tic'sa'n Salomón tk'ijlalil tja Dios tu'n tajben 
2 Crónicas 6.1—7.10 

12Atzunte Salomón tma cyja': Aya Nman Dios, o tmaya ka atzun tu'n ttena tuj 
txkan k'ek muj. 

13Pero ma jaw nbincha'ne jun tjaya tbanilxix tu'n ttena tuj, ex atzun tu'n ttena 
tuj te jumajx. 

14Ajtzun meltz'aj twitz rey cyuc'il cycyakil xjal aj Israel akeju wa'lke'tok, ex xi 
tkanin te Dios tu'n cycub cy'iwla'n, 

15ex chi cyja': Nimanxwit tbi Kman aju Cydios aj Israel, porque ma japun tyol aju 
tzaj ttziyan te David aju ktzan nmane, tej ttzaj tma'n cyja': 

16Atxix tej cyetz wi'ne ke aj Israel tuj Ejipt, akeju etzan wu'ne, mi jun tnam otok 
jaw nsc'o'ne cyxol cycyakil c'loj cyiyjil aj Israel tu'n tjaw binchet jun njaye jatum 
tu'n ttzaj na'n nbiye tuj, pero a David jaw nsc'o'ne tu'n tcawin cyibaj ke xjal aj 
Israel, akeju etzan wu'ne, chi Dios. 

17A ktzan nmane David o tajbe tu'n tjaw tbincha'n jun ja te nimbil tbi Kman aju 
Cydios aj Israel. 

18Atzunte Kman tzaj tma'n te: Aju t-ximbetza tu'n tjaw tbincha'na jun njaye, ba'n 
jlu; 

19pero mya aya cjawil binchante; aju tcy'ajala tzul itz'j, atzunju cjawil binchante 
njaye, chi Dios. 

20Ex matzun japun tyol Kman aju tzaj ttziyan, ic tza'nx o tma. Ma chin oque te 
rey te t-xel David aju ktzan nmane, in chin cawine cyibaj aj Israel, ex ma jaw 
nbincha'ne tja Kman aju Cydios aj Israel, tu'n tajben te nimbil tbi. 

21Ax icx ma tz'el npa'ne jun lugar tuj ja lu jatum tu'n tten cax c'ubl tley Dios, aju 
cyaj bant ti'j tu'n cyuc'il kxe'chel atxix tej cyetz ti'n tuj Ejipt, chi Salomón. 

22Cubtzun ten Salomón twitz altar te Kman, ex cywitz cycyakil xjal aj Israel jaw 
tk'o'n tk'ab twitz cya'j, 

23ex tma: Aya Kman aju Cydios aj Israel: Minti' juntl Dios at tuj cya'j ex mi twitz 
tx'otx' jacu pon ic tza'n teya, in japun tyola aju in tzaj ttziyana, ex in tzaj tk'o'na 
t-xtalbila cye ke xjal in che ajben teya tu'n tcyakil cyc'u'j; 

24porque ma japun tu'na aju tzaj ttziyana te tmajena David aju ktzan nmane, aya 
o k'mante ju yol lu, ex tu'nxa ma binchet ic tza'n ma bant tuj k'ij lu. 

25Cyja'tzun Nman, aya Cydios aj Israel, ax icx ba'n tu'n tjapun tu'na aju tzaj 
ttziyana te tmajena David aju ktzan nmane, chitzuna te: Ke tiyjila cucx che oquel 
te rey tu'n cycawin cyibaj aj Israel ka ma che bet tuj tumelxix nwitze, ic tza'n teya 
ma beta ba'n, chiya te. 

26Cyja'tzun, aya Cydios aj Israel, japunx tu'na aju yol tzaj ttziyana te ktzan nmane 
David, aju ajbel teya. 

27¿Axpelo toc jacu najan Dios twitz tx'otx'? Ic tza'n ju cya'j ma'xix wen ex minti' 
in canun tu'n tten Dios tuj, pyortzun teju ja lu, aju ma jaw nbincha'ne, mlaylo 
canun tu'n tten Dios tuj. 

28Cyja'tzun Nman Dios, tzak'wentza aju ncubsbile ex aju nkanbetze, akine 
tmajena, ex bintza tk'ajk'ajel nwi'ye ex ke nyole in xi nma'ne teya ja'lo. 

29Cucx que'yintza aju ja lu k'ijl ex konic'an, aju o tmaya ax tu'n ttena tuj. Bintza 
ncubsbile aju in xi nkanine teya tuj lugar lu, akine tmajena. 

30Bintza ke nkanbetze ex ke cykanbetz xjal aj Israel oc ttzaj kna'ne tbiya tuj lugar 
lu. Bintza max tuj cya'j jatum najliya, ex najsama kile. 

31Ka at jun xjal ma tbincha jun mya ba'n ti'j tuc'il, ex ka ma tz'oc lajwersin tu'n t-
xi tma'n jun yol ax toc twitz t-altara tuj tjaya lu, 

32bintza max tuj cya'j ex binchanxa cyi'j ke tmajena. K'oncuya t-sentens ju xjal at 
til tu'nju tbinchben mya ba'n, ex atzunju xjal minti' til, binchanxa ti'j tu'n tclet 
tu'nju minti' til. 

33Ka ma cub cyi'j aj Israel akeju etzan tu'na, cyu'n ke aj k'oj cyi'j, tu'nju otok che 
binchan il twitza, ex ka ma tz'ajtz ti'j cyanmi, ex ka ma jaw cynimsa'n tbiya, ex 
ka ma che cubsa'n twitza tuj ju ja lu, 

34che tbintza ke max tuj cya'j ex najsancuya cyil, ex binchama tu'n cyul meltz'aj 
juntl maj tuj tnam aju xi tk'o'na cye ke cyxe'chel. 

35Ka ma tzaj jun nintz coresma, ex ka minti' ma tzaj jbal tu'nju otok che binchan 
xjal il twitza, ex ka ma che oc ten cubsal twitza tuj lugar lu, ex ka ma jaw 
cynimsa'n tbiya, ex ka ma tz'ajtz ti'j cyanmi tu'n tlaj cycastiw otok tzaj tu'na, 

36che tbintza max tuj cya'j ex najsama cyil ke tmajena, akeju xjal aj Israel etzan 
tu'na, ex yec'unxa aju be ba'n cye tu'ntzun cybet tuj. Bixtzun tzaj tk'o'na jbal tibaj 
tx'otx' aju xi tk'o'na te cyetzbil ke xjal etzan tu'na. 

37Ka ma tzaj we'yaj ex ka tx'u'j yabil tuj tnam lu, ex ka ma che tzkij ke awal tu'n 
ta'w cyak, ex ka ma naj awal tu'n soj ex ka cyu'n ẍplon; ex ka ma baj cytxolban 
cyib aj k'oj ti'j ktanmiye tu'n cyoc tzokpaj ki'je, ex ka ma tzaj nok alcyex juntl 
ti'xti mya ba'n, ex ka yabil, 

38bix tzaj tbi'na tcyakil ju kcubsbile teya ex kkanbetze, nok tu'n alcyex jun keye, 
ex ka cyu'n cycyakil aj Israel akeju etzan tu'na, oc cyque'yinte aju mya ba'n oc 
ttzaj cyi'j ex ka c'ixc'oj, ex oc tjaw cyi'n cyk'ab twitz cya'j tuj ju ja lu, 

39bix che tzaj tbi'na max tuj cya'j tuj lugar jatum najliya, bix cub tnajsana cyil, ex 
bix tbinchaya cyi'j nok alcye ba'n tuj twitza, ic tza'nx tbinchben teyle junjun, 
porque o'cx aya ojtzkilte cyximbetz ex cyanmi xjal. 

40Cyja'tzun oc che nimal teya acux najl ke tzalu twitz tx'otx' tzaj tk'o'na cye ke 
kxe'chele. 

41Ax icx ke stranjer xjal, akeju mya ax e itz'j cyxol ke xjal etzan tu'na, ka ma che 
tzaj tuj juntl tnam najchak oc tbinjtz tkanila cyu'n, 

42oc cyul na'l tbiya tuj ja lu nok tu'nju cbinjtzel ju tbiya ma'xix t-xilen ex ju 
tipumala nimxix, 

43bix che tzaj tbi'na max tuj cya'j max tuj lugar jatum najliya, ex bix tzaj tk'o'na 
tcyakil aju cxel cykanin teya, tu'ntzun tel cynic' ti'ja cycyakil ke nasyon twitz 
tx'otx', ex tu'n tnimanjtza cyu'n ic tza'n in nimanjtza cyu'n aj Israel akeju etzan 
tu'na, ex tu'n tel cynic' ti'j ka in na'njtz tbiya tuj ja lu aju ma jaw nbincha'ne. 

44Oc cyex ke xjal k'ojlel, akeju etzan tu'na, tu'n cyk'ojin cyi'j ke aj k'oj cyi'j nok 
jatum che xel t-sama'na, ex ka ma tzaj cyna'n tbiya tumlal ju tnam aju ma jaw t-
sc'o'na ex tumlal ju ja ma jaw nbincha'ne te nimbil teya, 

45bix tzaj tbi'na max tuj cya'j, aju cyna'j Dios ex ju cycubsbil, ex bix txi tbincha'na 
cyi'j. 

46Ex ka ma che binchan il twitza, porque mi a'l jun xjal minti' in binchan il, ex ka 
ma tzaj tk'oja cyi'j, ex ka ma che'x tk'o'na tuj cyk'ab ke aj k'oj cyi'j tu'n cyxi k'i'n 
pres, ex ka ma che'x tzyu'n tu'n cypon tuj cytanmi ke aj k'oj, ka najchak ma che 
pon k'i'n ex ka nikayin, 

47ex ka ma tz'ajtz ti'j cyanmi jatum otok che pon k'i'n, ex ka ma che oc ten cubsal 
cywitz teya, ex ka ma tz'el cynic' ti'j ka otok che binchan il ex otok che binchan 
mya ba'n, 

48ex ka ma che ajtz meltz'aj tuc'ila tu'n tcyakil cyanmi ex tu'n tcyakil cyc'u'j tuj 
cytanmi ke aj k'oj cyi'j, jatum otok che pon k'i'n, ex ka ma che cubsan twitza 
tumlal ju tx'otx' lu aju xi tk'o'na cye cyxe'chel, ex tumlal ju tnam aju ma jaw t-
sc'o'na, ex tumlal ju ja ma jaw nbincha'ne te nimbil teya, 

49bix tzaj tbi'na max tuj cya'j tuj lugar jatum najliya aju cyna'j Dios ex ju 
cykanbetz, ex bix txi tbinchana cyi'j, 

50bix cub tnajsana cyil ke xjal etzan tu'na, aju otok cybincha twitza, tu'nju miban 
che niman. Bix yolina tuj cyanmi ke aj k'oj tu'n ttzaj k'ak'an cyc'u'j cyi'j aj Israel, 
akeju otok che'x k'i'n pres. 

51Porque ke xjal lu etzan ke tu'na ex tuj tcwenta ate'; aya etz k'inte cye tuj Ejipt 
jatum in che yajlanjtztok wen, mer ic tza'n tuj jun jorni jatum nno'cx k'ot c'uxbil 
tu'n tcub ulj. 

52Nman Dios, bintza ncubsbile aju ma txi nkanine teya, akine tmajena, ex bintza 
cykanbetz ke xjal etzan tu'na. Aya Dios, ko tbintza oc tjaw tk'ajk'ajel kwi'ye. 

53Porque aya Nman Dios el tpa'na ke xjal lu tu'n cyoc te jun tnam etzan tu'na 
cyxol cycyakil tnam twitz tx'otx'; ic tza'n o tmaya te Moisés aju ajbel teya, tej 
cyetz ti'na ke kxe'chele tuj Ejipt, chi Salomón. 

54Tej in na'ntok Salomón Dios, ẍmejl tten twitz altar ex cyjaw ke tk'ab twitz cya'j. 
Tejtzun tbaj twi tna'j Dios ex ju tkanbetz te Kman, 

55jawtzun we' ex e cub tcy'iwla'n cycyakil xjal aj Israel, jaw tk'ajk'ajel twi' cyuw 
ex tma: 

56Nimanxwit tbi Kman tu'nju ma che ten aj Israel tuj txubtxaj tu'n, akeju etzan 
tu'n, ic tza'nx tcyakil tzaj ttziyan; tcyakil tyol ma japun aju tzaj ttziyan cye aj 
Israel, aju tzaj tma'n te Moisés aju tmajen. 

57Atzun ja'lo, awt Kman aju Kdios ten kuc'il ic tza'n o ten cyuc'il ke kxe'chel. Miwt 
ko cyaj tcolin, ex miwt ko cyaj tk'o'n; 

58nok o'cx tu'n ttzaj tk'o'n kgan tu'n kajben te, cucx tu'n kbinchante aju tajbil ex 
tu'n cyjapun ke tmandamyent ku'n, ex ke tley ex ke t-xnak'tzbil, akeju e tzaj 
tma'n cye kxe'chel tu'n tjapun cyu'n. 

59Aju nkanbetze ma txi nkanine te Kman, cucxwit tzaj tna'n k'ijl ex konic'an, tu'n 
tcolin wi'je tuj tcyakil mya ba'n, ax icx cyi'j aj Israel akeju etzan tu'n, tu'n tjapun 
tu'n nok alcye il ti'j tuj junjun k'ij, 

60tu'ntzun tel cynic' cycyakil nasyon twitz tx'otx' ti'j, ka ate Kman ax toc Dios te, 
ex minti' juntl. 

61Cyja'tzun o'cx cyk'o'nque cyc'u'je axix toc ti'j Kman, ex che japunx ke tley 
cyu'ne ex ke tmandamyent, ic tza'n in bant ja'lo, chi Salomón baj tma'n. 

62Te tibajxi jlu, ate rey cyuc'ix cycyakil aj Israel cub cypatun alumaj te chojbil te 
Kman. 

63Xi tk'o'n Salomón 22 mil wacẍ, tuc'ix jun syent tuc' winkin mil ẍne'l, te jun 
chojbil te mojbabl tibil. Atzun jlu o bant tu'n rey cyuc'ix cycyakil aj Israel tej 
tic'set tk'ijlal tja Kman. 

64Ax k'ij lu baj t-xjansa'n rey aju tmij ttxa'n pe'n, aju tcub twitz tja Kman, ex atzun 
e cub tpatun ke alumaj ex ke oyaj twitz awal, ex ju cysebyil ke alumaj otok che 
cub byo'n te chojbil te mojbabl tibil, porque mya matij aju altar k'an c'uxbil 
ttx'otx'il aju tcub nikayin twitz tja Kman, ex minti' canun tu'n cycub patit ke 
alumaj tibaj, ex ke oyaj twitz awal ex ju cysebyil ke alumaj otok che cub byo'n te 
chojbil te mojbabl tibil. 

65Tuj tk'ijlalil lu, ate Salomón cyuc'ix cycyakil aj Israel, cub cyic'sa'n ju nink'ij 
cyk'ijlalil ke tal ja t-xak tze'yin cywi', te nimbil te Kman, ax icx juntl nink'ij te wuk 
k'ij; tu'n tcyakil jlu japun cyajlaj k'ij ic'sbil k'ij, ex cycyakil xjal e ul baj, tza'nx ke 
xjal xi'yni tuj tumlal tbank'ab k'ij jatum ponin baj cytx'otx' aj Israel ti'j tnam 
Hamat, ax icx ke xjal xi'yni tuj tumlal tnayaj k'ij, max ponin baj ti'j nima te Ejipt. 

66Tuj juntl k'ij baj tk'olben tib Salomón cyuc'il xjal, ax icx cye xjal xi cyk'o'n 
chjonte te rey, ex e aj cyja in che tzalaj wen tu'n tcyakilju ba'n otok tbincha Kman 
te David, aju ajbel te, ex cye cycyakil aj Israel akeju etzan tu'n. 

1 Reyes 9 

Cyaj bant ti'j jun yol tu'n Dios tuc'il Salomón 

2 Crónicas 7.11-22 

1Tej tbaj bant tja Kman tu'n Salomón, tuc'ix ju tex tja ex tuc'ix tcyakilju ximamaj 
tu'n, 

2cub tyec'un tib Kman twitz Salomón tcabmajin, ic tza'n tej tcub tyec'un tib tuj 
lugar Gabaón, 

3ex tzaj tma'n te: Ma nbiye aju tcubsbila ex aju ma tzaj tkanina weye, ex ma cub 
ncy'iwla'ne aju ja lu aju ma jaw tbincha'na, jatum tu'n ttzaj na'n nbiye tuj te 
jumajx. Cucx c'oquel ncwentine aju ja lu, ex cucx tzul nna'ne. 

4Atzun ja'lo, ka ma beta tuj tumelxix nwitze ex minti' tpaltila, ic tza'n o tbincha 
David aju ktzan tmana, ex ka ma japun tu'na tcyakilju o txi nma'ne teya, ex ka 
ma che'x tnimana ke nleye ex ke nxnak'tzbile, 

5akine chin cyuwsalte tcawbila te jumajx cyxol aj Israel, ic tza'n o txi ntziyane te 
David aju ktzan tmana, tej t-xi nma'ne te ka ax cyxol ke tiyjil cucx tu'n cyjaw 
nsc'o'ne ke xjal tu'n cyoc te cawil cyibaj aj Israel. 

6Pero ka akeye, ex ka ake cyc'wa'le ma tz'el cypa'n cyibe wi'je, ex ka mi'n ẍe 
japun ke nmandamyente ex ke nleye cyu'ne, aju o txi nma'ne cyeye, ex ka ma che 
c'ulune cywitz junxitl dios, ex ka ma che ajbene cye, 

7akine chin elex lajonte cye aj Israel tuj tx'otx' o txi nk'o'ne te cyetzbil, ex aju ja 
ma baj ncy'iwla'ne cyjel ncoline, ex ke aj Israel che oquel xmayin cyu'n cycyakil 
nasyon ex che elel ic'un. 

8Ex aju ja lu cbel k'uchj, ex cycyakil xjal che ic'el bet ttxlaj ttx'akan ja che jawil 
labin ti'j ex che oquel ten xmayil ti'j ex oc cyma': ¿Tiku'n ma tbincha Dios icju ti'j 
tnam lu ex ti'j ja lu? 

9Ex ctzajel tzak'we'n cye: Tu'nju ma tz'el cypa'n cyib ti'j Cydios aju etz k'inte cye 
cyxe'chel tuj Ejipt, ex tu'nju ma che oc ten c'ulul cywitz junxitl dios ex ma che 
ajben cye; tu'ntzun tlaj tcyakil jlu ma tzaj tk'o'n Dios jun nintz mya ba'n cyibaj, 
che chilo xjal, chi Dios. 

Txkantl ak'untl e bant tu'n Salomón 
2 Crónicas 8.1-18 

10Winkin abk'i xi ti'n tu'n tbant cabe ja tu'n Salomón, aju tja Dios ex tuc'ix ju tex 
tja, 

11ex tbajlenxi jlu xi tk'o'n Salomón winkin tnam ate' tuj Galiley te Hiram aju rey 
te tnam Tiro, te cyxel ke tze' wi'ten, ke tze' tzaj, ex tcyakil k'an pwak aju otok tzaj 
tk'o'n Hiram te. 

12Tejtzun t-xi' Hiram que'yil cye ke tnam akeju otok che tzaj tk'o'n Salomón te, 
minti' o tzalaj cyi'j, 

13ex tma: ¿Erman, maj atzun ke tnam lu ma che tzaj tk'o'na weye? Chi Hiram. 
Cyja'tzun aju lugar jatum ate' ke tnam lu oc tk'o'n tbi Cabul*fn*, ex axtzun tbi toc 
ja'lo. 

14Aju k'an pwak xi tk'o'n Hiram te rey Salomón, japun jun tajlal te 87 quintal. 

15Atzun ke ak'untl lu oc tk'o'n rey Salomón lajwers ti'j tu'n tbant cyu'n ke xjal 
mya aj Israel ke tej tbant tja Kman, tuc'ix tja rey, tuc'ix tu'n tnojset jul tu'n toc te 
chk'ajlaj, ex xi tbincha'n ju muro tocsa'n ti'j Jerusalén, ex e jaw tbincha'n juntl 
maj ke tnam Hazor, Meguido ex Gezer. 

16Otok tzyet tnam Gezer tu'n Faraón aju rey tuj Ejipt, cub tpatun ex e cub tbyo'n 
cycyakil aj Canaán najlketok tuj tnam, ex xitzun tk'o'n te jun oyaj te tme'jel tej 
tmoje' tme'jel tuc'il Salomón. 

17Jawtzun tbincha'n Salomón juntl maj ju tnam Gezer, tuc'ix ju tnam Bet-horón 
aju tcub cubni, 

18cyuc'ix ke tnam Baalat ex Tamar, akeju ate' tuj lugar tzkij tx'otx' te Judá. 

19Ax icx jaw tbincha'n juntl maj cycyakil tnam jatum in xi c'u't twitz awal, ax icx 
ke cwartel jatum in che ocx ten ke carwaj in che ajben tuj k'oj, cyuc'ix ke cwartel 
cye soldad in che bet cyibaj chej, ex tcyakil aju tajbiltok tu'n tbant tuj Jerusalén, 
tuj tiwitz tx'otx' Líbano ex tuj tcyakil tx'otx' attok tjak' tcawbil. 

20Atzun ke xjal najlke cyuj, akeju aj Amorrey, ke aj Hetey, ke aj Ferezey, ke aj 
Hevey ex ke aj Jebusey, akeju e cyaj ank'in, ake jlu mya aj Israel ke, 

21akeju cyiyjil e cyaj ten te tibajxi tuj tx'otx' ex minti' e naj cyu'n aj Israel, atzun 
ke jlu e oc lajwersin ti'j ak'untl tu'n Salomón, ax icx in bant cyi'j ja'lo. 

22Pero minti' e oc tk'o'n ke aj Israel ak'nal ti'j ak'untl lajwers in bant, nok o'cx e 
oc tk'o'n te soldad, ex at xi tk'o'n cyoclen tu'n cyten ttxlaj, ex at e oc te nejenel 
cye soldad ex te nejenel cye soldad cyocx cyuj carwaj in che ajben tuj k'oj ex cye 
ke soldad cyjax cyibaj chej. 

23Ax icx oc tk'o'n jwe' syent tuc' 50 te caporal; tuj cycwenttzun ke jlu cyaj tk'o'n 
Salomón ak'untl, ex atzun ke jlu in che k'mante cye xjal nok alcye ak'untl tu'n 
tbant. 

24Aju tme'jel Faraón etz tuj tnam Ttanmi David tbi ex xi' najal tuj ja otok jaw 
tbincha'n Salomón te te. Cu'xtzun tnojsa'n Salomón jul tu'n toc te chk'ajlaj. 

25Tbajlenxi bant tja Dios, ox maj tuj abk'i in xi tk'o'n Salomón ke oyaj patun in 
che cub, cyuc'ix ke chojbil te mojbabl tibil in cub tk'o'n tibaj altar aju otok jaw 
tbincha'n te Kman, ax icx in cub tpatun storac twitz Kman. 

26Ax icx cub tbincha'n rey Salomón ke barc tuj lugar Ezión-geber, aju tcub junx 
tuc'il tnam Elat tuj cytx'otx' aj Edom, aju ta' ttzi' ju mar Cyak Que'yin. 

27Xi t-sama'n Hiram ke xjal at cynabl tu'n cyyucun barc, tu'n cyxi' tuj barc junx 
cyuc'il xjal at cyoclen ttxlaj Salomón. 

28E pon tuj ju lugar Ofir tbi, ex atzun tzaj cyi'n ox syent tuc' laj quintal k'an pwak, 
ex ul cyi'n tu'n tpon tuc'il rey Salomón. 

1 Reyes 10 

Aju xu'j toc te rey tuj tx'otx' Sabá pon visitaril te rey Salomón 

2 Crónicas 9.1-12 

1Aju xu'j toc te rey tuj tx'otx' Sabá o tbi tkanil ti'j Salomón tu'nju otok tzaj k'o'n 
nim tnabl tu'n Kman, tzajtzun tu'n tul tuj Jerusalén tu'n toc Salomón tuj xjel 
cyuwxix tu'n. 

2Nim txkan xjal uc'in tu'n, cyuc'ix ke chej camey ikan perjum cyu'n, tuc'ix nim 
tajlal ttx'otx'il k'an pwak, cyuc'ix ke tal abj tbanilxix. Tejtzun tpon twitz Salomón, 
xi tkanin tcyakilju ximamaj tu'n. 

3O tzak'wet tcyakil xjel tu'n Salomón. Mi jun xjel minti'wt tzak'wet tu'n. 

4Aju xu'j toc te rey tuj tx'otx' Sabá, tej tque'yinte aju tnabl Salomón ex aju tex tja 
otok jaw tbincha'n, 

5ex aju tbanil wabj tcub twi tmes, ex ke lugar jatum in che ocx ten ke xjal ma' 
cyoclen ate'c ttxlaj, ex tmodiyil tza'n tten in che ajben te rey ex aju cyxbalun ke 
tmajen ex ke k'ol tc'a, ex ke alumaj in cub cypatun tuj tja Dios; tu'n tcyakil jlu, 
bi'x o naj tnabl, 

6ex xi tma'n te rey: Aju tkanil o nbiye tuj ntanmiye ti'j ju in tbincha'na ex ti'j 
tnabla, ax toc ke jlu; 

7pero maxitzun ma txi wocsla'ne tejxi ẍin ule tzalu, ex tejxi xwile tu'n nwitze. Ax 
toc nok ch'in aju o tzaj k'ma'n weye, porque mas nim tnabla ex ju tk'inumabla at 
ic tza'n o nbiye. 

8Nimlo tzalajbil cye ke xinak ate' tuc'ila, ex nimlo tzalajbil in cyna'n ke ajbel teya, 
akeju ax ate' ttxlaja in che bin ti'j tyola nim tnabl. 

9Nimanxwit tbi Kman aju Tdiosa, tu'nju in tzalaj ti'ja ex ma tz'oc k'o'na te cawil 
cye aj Israel. Tu'nju tc'ujlalil Kman cucx tten cyi'j aj Israel ma tz'oc k'o'na te rey 
tu'ntzun tcawina tujxix tumel ex tz'aklxix, chi xu'j. 

10Xitzun tk'o'n xu'j ttx'otx'il k'an pwak te rey Salomón, ch'ixmi jun syent quintal 
talil, tuc'ix nimxix perjum ex cyuc'ix ke tal abj tbanilxix. Bajxtok pon txkan 
perjum cyuc'il aj Israel ic tza'n ju pon te oyaj te Salomón tu'nju xu'j toc te rey tuj 
tx'otx' Sabá. 

11Ax icx tuj tx'otx' Ofir otok tzaj k'i'n nimxix ttx'otx'il k'an pwak. A jlu ul cyikan 
ke nintz barc te rey Hiram; tuc'ix txkan tze' sándalo tzaj cyi'n tujx lugar ma 
chixin, cyuc'ix ke tal abj tbanilxix. 

12Ti'j ju tze' sándalo o tbincha Salomón jun pe'n ti'j tja Dios, tuc'ix ti'j ju tex tja, 
ex e bant ke chnab arpa tu'n ti'j tze' lu, ax icx e bant juntl wik chnab salterio cybi 
ic che que'yin ic tza'n quitar, tu'n cyajben cye ke chimbal. Bajxtok pon k'i'n txkan 
tze' sándalo ic tza'n jlu, ex bajx pon k'i'n juntl maj ja'lo. 

13Atzunte rey Salomón xi tk'o'n teju xu'j rey tuj tx'otx' Sabá tcyakilju o pon tc'u'j 
ti'j ex el ttzi' ti'j, ex parttzun aju te Salomón xi toyin tu'n tex tgan. Te tibajxi 
tcyakil jlu, ajtzun xu'j tuj ttanmi cyuc'ix ke xjal ajbel te. 

El tkanil ti'j Salomón ex ti'j tk'inumabl 
2 Crónicas 9.13-24 

14Aju tajlal k'an pwak o tc'am Salomón tuj junjun abk'i, jwe' syent quintal, 

15ex minti' oc tajlal aju in chjet cyu'n ke comersyant ex cyu'n ke c'ayil, cyu'n 
cycyakil ke rey tuj tx'otx' Arabia, ex cyu'n gobernador tuj junjun partament te 
Israel. 

16Xi tma'n rey Salomón tu'n cybaj bincha'n cab syent makbil nmak ke, k'an pwak 
cytx'otx'il, ic che que'yin ic tza'n ke makbil in che ajben cye soldad tuj k'oj, teyle 
junjun ch'ixmi xi ti'n wajxak libr k'an pwak; tu'n martiy e baj tx'ino'n. 

17Ax icx xi tma'n tu'n cybaj bincha'n juntl ox syent makbil tal ch'in ke, ex teyle 
junjun ch'ixmi xi ti'n cyaje libr k'an pwak, ax tu'n martiy e baj tx'ino'n, ex e ocx 
tk'o'n cycyakil ke makbil lu tuj ja toc tbi “Tjak' Tkan Tze' Líbano”. 

18Ax icx xi tma'n tu'n tbaj bincha'n jun nintz k'ukbil jatum tu'n tcub ke' cawil, 
marfil ttx'otx'il, ex xi tma'n tu'n tbaj lo'tzin ti'j tu'n k'an pwak tbanilxix. 

19Aju k'ukbil lu at kak grad te; ex aju ttzal ti'j se'wnin tten, ex at cytembil k'abaj 
cycabil pac' ttxlaj k'ukbil, ex cytxlajtzun ke cabe cytembil k'abaj lu at jun tilbilal 
balun wa'l tcub ttxlaj junjun pac'. 

20Ax icx wa'l cycub cablajtl tilbilal balun, junjun te junjun pac' ttxlajele kak grad. 
Bajxtok binchet icju tu'n juntl rey cyuj mastl nasyon. 

21Ax icx cycyakil tc'abl rey k'an pwak cytx'otx'il, ax icx cycyakil mastl macbil in 
che ajben tuj ja toc tbi “Tjak' Tkan Tze' Líbano”. Mi jun cyxol ke jlu sak pwak 
ttx'otx'il, porque aju sak pwak tuj tk'ijlalil Salomón myaxix wi'yil. 

22Ex attok txkan nmak barc te rey in che ul ajtok jun maj tuj ox abk'i junx cyuc'il 
ke barc te rey Hiram, in ul cyi'n k'an pwak, sak pwak, marfil, ex ke xmaẍ ex jun 
wik chyu'j pavo real cybi. 

23Ate rey Salomón oc te mas ma' toclen cywitz cycyakil mastl rey twitz tx'otx' 
tu'nju o ten nim tk'inumabl, ex tu'nju at nim tnabl. 

24Cycyakil xjal o cyajbe tu'n cyque'yinte twitz Salomón, ex tu'n cybinte ti'j tnabl 
otok tzaj tk'o'n Dios. 

25Ex cycyakil abk'i in pon cyi'n xjal oyaj te Salomón; ke ti'xti sak pwak cytx'otx'il, 
ex ke ti'xti k'an pwak cytx'otx'il, ke xbalun, ke macbil in che ajben tuj k'oj, ke 
tc'oc'jal, ke chej cabay ex ke mul. 

Oc ten Salomón negosyaril cyi'j carwaj ex cyi'j ke chej 
2 Crónicas 1.14-17; 9.25-28 

26Baj tchmon Salomón ke carwaj ex ke chej cabay. Attok jun mil tuc'il cyaje syent 
tcarwaj ex cablaj mil tchej. Ocx tk'o'n ke jlu tu'n cyten cyuj ke cwartel jatum 
ate'cx ke carwaj in che ajben tuj k'oj ex tuj lugar nikayin ttxlaj rey tuj Jerusalén. 

27O chmet nimxix sak pwak tuc'il Salomón tuj Jerusalén mer ic tza'n abj; ex nim 
tze' wi'ten o chmet mer ic tza'n tkan higo in tzaj ch'iy tuj c'ul tuj chk'ajlaj. 

28Ke tchej Salomón atzun in che tzaj k'i'n tuj Ejipt ex tuj Cilicia, porque ke 
comersyant te Salomón in che'x aj lak'olte ma chixin. 

29Oc ttzaj lak'o'n jun carwaj tuj Ejipt, kak syent sak pwak twi', atzun jun chej, jun 
syent tuc'il 50. Ex cycyakil ke rey cye aj Hetey ex ke rey cye aj Siria in xi cylak'o'n 
ke jlu cyuc'il ke tmajen Salomón. 

1 Reyes 11 

Oc ten Salomón c'ulul cywitz ke tilbilal 

1Mya o'cx te tme'jel Faraón o tc'ujla Salomón, ax icx o tc'ujla nimcu xu'j stranjer 
xjal: at xu'j aj Moab, at aj Amón, at aj Edom, at aj Sidón ex at aj Hetey; 

2akeju xu'j lu atzun e tzaj cyuj keju nasyon akeju otok tma Kman cye ke aj Israel 
cyja': Mi'n che moje'ye cyuc'il ke xu'j lu, porque che elel tzpete cyu'n ex che oquel 
lpe'ye cyi'j ke cydios, chi Dios. Atzunte Salomón tzaj tgan cyi'j ex jaw moje' 
cyuc'il. 

3Ten wuk syent t-xu'jil oc cyoclen te tnejel t-xu'jil, ex ten ox syent t-xu'jil oc 
cyoclen te tcab t-xu'jil, ex cyu'ntzun ke xu'j lu el tzpet. 

4Tejtzun ttijin Salomón el tzpet tnabl cyu'n ke t-xu'jil, ex oc ten c'ulul cywitz ke 
tilbilal nno'c cydiosin xjal, porque minti' o niman te Kman aju Tdios tu'n tcyakil 
tanmi ic tza'n otok tbincha David aju ktzan tman. 

5Oc ten Salomón c'ulul twitz tilbilal xu'j dios Astoret aju cydios aj Sidón, ex twitz 
Milcom aju tilbilal puro ic'bilxix aju cydios aj Amón. 

6Cyja'tzun mya ba'n ela ke tbinchben Salomón tuj twitz Kman, porque minti' o 
japun tajbil Kman tu'n ic tza'n otok tbincha David aju ktzan tman. 

7Jaw tbincha'n Salomón jun ja twi witz tcub tuj tjawitz k'ij te Jerusalén, ex ajben 
te c'ulbil te Quemos aju tilbilal puro ic'bilxix aju cydios aj Moab, ex jun te Moloc 
aju tilbilal puro ic'bilxix aju cydios aj Amón. 

8Ax icx o tbincha cye cycyakil ke t-xu'jil stranjer xjal ke, akeju in che'x k'onte 
storac ex chojbil cye ke cydios. 

9Atzunte Kman aju Cydios aj Israel tzaj tk'oj ti'j Salomón, porque otok tz'el tpa'n 
tib ti'j masque otok cub tyec'un tib cab maj twitz, 

10ex otok tma te tu'n mi'n tc'ulun cywitz txkantl dios. Masque icju, pero minti' xi 
tbi'n Salomón aju otok tma Kman te. 

11Cyja'tzun tzaj tma'n Kman te Salomón: Tu'nju ma tbinchaya icju, minti' ma 
japun tu'na aju yol cyaj bant ti'j wu'ne tuc'ila, ax icx minti' ma che japun tu'na ke 
ley xi nma'ne teya, c'elel wi'ne cawbil tuj tk'aba ex cxel nk'o'ne te jun cye keju in 
che ajben teya. 

12Masque icju, nok tu'nju at nc'ujlalile ti'j David aju ktzan tmana, mlay nbinchaye 
jlu acux itz'xa; pero c'elel wi'ne cawbil tuj tk'ab tcy'ajala. 

13Mlay tz'el wi'ne tcyakil cawbil tuj tk'ab tcy'ajala; cyjel nk'o'ne jun c'loj cyiyjil 
aj Israel tuj tcwent, nok tu'nju at nc'ujlalile ti'j ktzan nmajene David ex ti'j tnam 
Jerusalén, aju tnam o jaw nsc'o'ne, chi Dios te Salomón. 

Ke aj k'oj ti'j Salomón 

14Ex tu'n Dios o ten jun aj k'oj ti'j Salomón, Hadad tbi, aju aj Edom ex cyiyjil ke 
rey te Edom. 

15Tej tcub cyi'j aj Edom tu'n David, xi' Joab aju nejenel cye soldad makulte cye 
keju otok che cyim tuj k'oj, ex e cub tbyo'n cycyakil xinak aj Edom; 

16kak xjaw cyaj ten Joab ma chixin, cyuc'ix cycyakil soldad aj Israel, tejxi cynaj 
cycyakil ke xinak aj Edom cyu'n. 

17Atzunte Hadad matok c'wa'lx, xi ok tuj Ejipt cyuc'il junjun aj Edom, akeju in 
che ajbentok te tman. 

18E je'x tuj Madián ex e pon tuj Parán, atzun xi cyi'n junjun xinak tu'n cyxi' cyuc'il. 
E pon tuj Ejipt ex e je'x tuc'il Faraón aju rey te Ejipt, atzunte rey xi tk'o'n cyja, 
cywa, ex cytx'otx'. 

19Atzunte Hadad ba'n ela tmod tuj twitz Faraón, cyja'tzun xi tk'o'n Faraón titz'in 
Tahpenes aju t-xu'jil, tu'n toc te t-xu'jil Hadad. 

20Tzajtzun jun tcy'ajal Hadad ti'j titz'in Tahpenes, Genubat tbi oc. Ate c'wa'l lu ax 
o ch'iy tuj tcwent Tahpenes tuj tja rey Faraón, junx cyuc'il keju tex tal. 

21Tej tbinte Hadad max tuj Ejipt ka otok cyim David, ax icx otok cyim Joab aju 
nejenel cye soldad, xitzun tma'n Hadad te Faraón cyja': —K'ontza ambil weye 
tu'n waj meltz'aje tuj ntanmiye. 

22Atzunte Faraón xi ttzak'we'n: —¿Tiku'n tajbila tu'n taj meltz'aja tuj ttanmiya? 
¿Atpe jun ti'xti atx taj teya wuc'ile? Xi ttzak'we'n Hadad: —Minti' jun ti'xti atx taj 
weye, pero in chin cubsane twitza tu'n ttzaj tk'o'na ambil tu'n waj meltz'aje. 

23Ax icx tu'n Dios o ten juntl aj k'oj ti'j Salomón, Rezón tbi, aju tcy'ajal Eliada. 
Otok tz'el ok Rezón ti'j tpatrón Hadad-ezer tbi, aju rey te Soba. 

24Tej cycub tbyo'n David ke xjal tuj Soba, baj tchmo'n Rezón junjun xinak ex a oc 
te nejenel cye tu'n cyk'ojin. Xi' Rezón tuj Damasco, atzun o ten ex oc k'o'n te rey. 

25Tuj tcyakil tank'ibl Salomón oc Rezón te aj k'oj ti'j, ic tza'n in tbincha'ntok 
Hadad, porque nimxix o ic'un cyi'j aj Israel. Cyja'tzun tten, oc Rezón te rey tuj 
Siria. 

26Ax icx te Jeroboam, aju attok toclen ttxlaj Salomón, jaw ti'n tib tu'n tk'ojin ti'j 
rey. Ate Jeroboam tcy'ajal Nabat ex tiyjil Efraín, ex aju ttanmi Sereda tbi. Aju 
ttxu', Zerúa tbi ex meba xu'j. 

27Aju t-xilen tk'oj Jeroboam ti'j rey atzun jlu: In baj tnojsa'ntok Salomón ke jul 
tu'n toc te chk'ajlaj, ex nibantok tjaw ttz'aksa'n ju muro ti'jele tnam aju toc tbi 
Ttanmi David, 

28ex ate Jeroboam at tipun ex tk'on tib tuj ak'untl. Tejtzun tque'yinte Salomón 
aju cu'xun lu puro sec' tnabl, oc tk'o'n te nejenel ti'j ak'untl in bant cyu'n cycabil 
c'loj tiyjil José. 

29Tujtzun tk'ijlalil lu, at jun k'ij ex Jeroboam ti'jxi tnam Jerusalén, ex oc tc'ulban 
tib tuj be tuc'il Ahías aju aj Silo, aju t-sanjel Dios, toc jun t-ẍjo'w ac'aj, ex cyjunalx 
ate'tok tuj cojbil. 

30Eltzun ti'n Ahías aju t-ẍjo'w toc ti'j, ex cub t-sbit'un; te cablaj piẍ ela tu'n, 

31ex xi tma'n te Jeroboam cyja': K'inx laj piẍ teya, porque ate Kman aju Cydios aj 
Israel in tma'n cyja': C'elel wi'ne cawbil tuj tk'ab Salomón, ex cxel nk'o'ne laj c'loj 
cyiyjil aj Israel teya. 

32Atzun te Salomón, nok jun c'lojx cyjel nk'o'ne nok tu'n tlaj nmajene David, ex 
nok tu'n tlaj tnam Jerusalén, aju tnam sc'o'maj wu'ne cyxol cycyakil c'loj cyiyjil 
aj Israel. 

33Porque ma chin el ic'une cyu'n, ex ma che oc ten c'ulul twitz tilbilal xu'j dios 
Astoret aju cydios aj Sidón, ex twitz Quemos aju cydios aj Moab, ex twitz Milcom 
aju cydios aj Amón. Mya ba'n ma tz'e'la cybinchben tuj nwitze, ex minti' ma che 
japun ke nleye ex ke nmandamyente cyu'n, ic tza'n te David aju ktzan tman 
Salomón o japun tu'n. 

34Pero mi'n tz'el baj wi'ne tcyakil tcawbil, cucx ctel toclen te rey, ex maxi c'elel 
toclen ocxi tcyim, nok tu'n tlaj nmajene David aju jaw nsc'o'ne, ex o che japun ke 
nmandamyente ex ke nleye tu'n. 

35C'elel wi'ne cawbil tuj tk'ab tcy'ajal, ex cxel nk'o'ne laj c'loj cyiyjil aj Israel teya. 

36Nok jun c'loj cyjel nk'o'ne te tcy'ajal Salomón, tu'n mi'n tcub yupj tiyjil David 
tuj Jerusalén aju tnam jaw nsc'o'ne tu'n ttzaj na'n nbiye tuj. 

37Ex aya c'oquel te rey wu'ne tu'n tcawina tibaj tcyakil nok nic'punx taja, ex tu'n 
toca te cyrey aj Israel. 

38Ka ma japun tu'na tcyakilju cxel nma'ne teya, ex ka ba'n ma tz'e'la ke 
tbinchbena tuj nwitze, ex ka ma che japun ke nleye ex ke nmandamyente tu'na, 
ic tza'n o japun tu'n David aju nmajene, chin teltzune tuc'ila, ex oc tcyima, cucx 
che jawil nsc'o'ne ke tiyjila tu'n cyoc te rey, ic tza'n cyaj bant ti'j wu'ne tuc'il 
David; ex che tel ke aj Israel tjak' tcawbila. 

39Atzun ke mastl tiyjil David, cbel nk'o'ne cycastiw nok tu'n tlaj il ma tbincha 
Salomón, pero mya te jumajx, chi Dios teya, chitzun Ahías xi tma'n te Jeroboam. 

40Tu'ntzun jlu, oc tilil tu'n Salomón tu'n tcub byo'n Jeroboam tu'n; pero xi ok 
Jeroboam tuj Ejipt, o pon tuc'il Sisac aju rey te Ejipt, ex atzun o cyaj ten ma chixin 
tejxi tcyim Salomón. 

Tej tcyim Salomón 
2 Crónicas 9.29-31 

41Aju ch'intl tx'olbaben ti'j Salomón ex ju tnabl, tuc'ix tcyakilju o tbincha, atzun 
tz'iban tuj u'j jatum ta' tcyakilju tx'olbaben ti'j tak'unben Salomón. 

42O ten Salomón te rey tuj tnam Jerusalén 40 abk'i, ex o cawin cyibaj cycyakil aj 
Israel. 

43Tej tcyim, atzun cu'x maku'n tuj tnam toc tbi Ttanmi David aju ktzan tman. Ex 
a Roboam aju tcy'ajal cyaj ten te rey te t-xel. 

1 Reyes 12 

Tej tcub tmij cawbil cyxol aj Israel 

2 Crónicas 10.1—11.4 

1Xi'tzun Roboam tuj Siquem, tu'nju otok che pon cycyakil aj Israel ma chixin tu'n 
toc cyk'o'n te rey. 

2Maxtok ta' Jeroboam aju tcy'ajal Nabat tuj Ejipt, jatum otok pon tej tel ok twitz 
rey Salomón ex ax otok cyaj ten najal. Tejtzun tbinte Jeroboam ka otok cyim rey 
Salomón, ajtz meltz'aj tuj Ejipt. 

3Xi txocbaj Jeroboam cyu'n aj Israel, ex cycyakil e je'x yolil tuc'il Roboam ex xi 
cyma'n te cyja': 

4—Aju tley ktzan tmana cyuwxix cub tk'o'n kibaje, atzun teya mi'n cub tk'o'na 
ak'untl cyuwxix kibaje, ex k'in ela aju ley ponin ta'w wen cub tk'o'n ktzan tmana 
kibaje; ka ma txi tnimana kyole, octzun ko ajbele teya, che chi. 

5Xitzun ttzak'we'n Roboam: —Cyxi'ye, ex bix che ule wuc'ile juntl maj tujxi ox 
k'ij, chi Roboam. E ajtzun ke xjal. 

6Xi tkanin rey Roboam jun tumlal cye ke tij xjal, akeju otok che ajben te Salomón 
aju ktzan tman tej itz'xtok, ex tma: —¿Alcye nconseje ctzajel cyk'o'ne tu'n t-xi 
ntzak'we'ne cye ke xjal lu? 

7Atzun cye tij xjal xi cyma'n te: —Ka ma tak' tiba tu'n tajbena cye xjal lu, ex ka 
ma txi tk'o'na jun mejor tzak'webl cye, octzun che ajbel teya te jumajx. 

8Pero ate Roboam minti' xi tniman cyconsej ke tij xjal, xi' kanil tconsej cyuc'il ke 
cu'xun akeju junx e ch'iy tuc'il ex in che ajben te, 

9chi cyja': —¿Alcye nconseje ctzajel cyk'o'ne tu'n t-xi ntzak'we'ne cye xjal lu? 
Porque ma cykani weye tu'n mi'n tcub nk'o'ntle ak'untl cyuwxix cyibaj, ic tza'n 
ju ak'untl cub tk'o'n ktzan nmane. 

10Atzun cye cu'xun, akeju junx e tzaj ch'iy tuc'il, xi cytzak'we'n: —K'manxa cye 
xjal lu, akeju ma tzaj cykanin teya tu'n mi'ntl tcub tk'o'na ak'untl cyuwxix cyibaj 
ic tza'n cub tk'o'n ktzan tmana, atzun teya k'manxa cye cyja': Ka cyuwxix o cawin 
ktzan nmane, atzun weye masxix c'ic'el wu'ne ic tza'n te; 

11cyuw tcawbil ktzan nmane cub tk'o'n cyibaje, atzun weye c'ic'el mastl wu'ne ic 
tza'n te; xi tjato'n ti'j cyc'u'je tu'n asyal, atzun weye cxel njato'ne ti'j cyc'u'je tu'n 
tz'u'm xpaltx'imaj tocx c'uxbil ttxa'n, chicuya cye, che chi cu'xun. 

12Tujtzun toxin k'ij xi' juntl maj Jeroboam cyuc'ix cycyakil tnam xjal aj Israel, tu'n 
cyyolin tuc'il Roboam ic tza'nx otok tma cye. 

13Atzunte rey xi tma'n jun yol cyuwxix cye xjal, porque minti' xi tniman aju 
consej otok tzaj cyk'o'n ke tij xjal te, 

14ex ax yol xi tma'n ic tza'n consej otok tzaj cyk'o'n cu'xun te, ex chi xi tma'n cyja': 
Cub k'o'n ak'untl cyuwxix cyibaje tu'n ktzan nmane, atzun weye cbel nk'o'ne mas 
cyuwxix wen; o txi jato'n cyasyale tu'n ktzan nmane, atzun weye cxel njato'ne 
cyasyale tu'n tz'u'm xpaltx'imaj tocx c'uxbil ttxa'n, chi rey. 

15Minti' xi tniman rey cyyol xjal porque otok bant ti'j tu'n Kman icju, tu'ntzun 
tjapun aju yol otok txi ttziyan te Jeroboam aju tcy'ajal Nabat, tej ttzaj k'ma'n te 
tu'n Ahías aju aj Silo. 

16Tejtzun cyque'yinte cycyakil xjal aj Israel minti' xi niman cyyol tu'n rey, xi 
cyma'n te: Minti' ke koclen ti'j tiyjil David. Minti' ke kxilen tuc'il tcy'ajal Isaí. 
Akeye aj Israel cu cyaje cyjaye, e toc cycwentin cyib ke xjal at cyxilen tuc'il David, 
che chi xjal. Texju or lu e aj meltz'aj aj Israel cyja. 

17Atzun ke aj Israel akeju najl cyuj ke tnam ate' tuj Judá, cucx e cyaj ten tjak' 
tcawbil rey Roboam. 

18Tej t-xi t-sama'n Roboam ju xjal Adoram tbi, aju toc te nejenel ti'j ak'untl 
lajwers in che oc k'o'n xjal ti'j, cycyakil aj Israel e oc ten xo'l abj ti'j, ex bi'x cyim 
cyu'n. Jaxtzun naj rey Roboam tuj tcarwaj ex xi ok tuj Jerusalén. 

19Cyja'tzun tten e je'tz aj Israel tjak' cycawbil ke tiyjil David, ex cucx cyten ja'lo. 

20Tej cybinte aj Israel ka otok tzul meltz'aj Jeroboam tuj ttanmi, xi' mandar ti'j 
tu'n tul cyuc'il ex oc cyk'o'n te rey cye cycyakil aj Israel. Misicyer jun c'loj xjal 
cucx tu'n t-xi tk'o'n tib tjak' cycawbil tiyjil David, nok o'cx jun c'loj, aju tiyjil Judá. 

21Tejtzun tpon Roboam tuj Jerusalén e baj tchmo'n jun syent tuc'il 80 mil soldad, 
akeju sc'o'maj cyxol cycyakil tiyjil Judá ex cyxol ke tiyjil Benjamín, tu'n cyk'ojin 
cyi'j aj Israel, ex tu'n tcawin juntl maj Roboam cyibaj. 



647 

 

 
Mam del Norte 

© 1993 Sociedades Bíblicas Unidas. 
  

 

 

22Pero o yolin Dios tuc'il Semaías aju t-sanjel, ex xi tma'n te cyja': 

23K'manxa te Roboam aju rey te Judá, aju tcy'ajal Salomón, ex k'manxa cye 
cycyakil tiyjil Judá ex cye tiyjil Benjamín ex cye mastl xjal: 

24Chitzun Kman cyja': Mi'n che'xe k'ojlel cyi'j aj Israel akeju cyermaniye. Ba'n 
tu'n cyaj meltz'aj cycyakil xjal cyja, porque wu'ne ma che el npa'ne ke aj Israel 
cyi'je. Tejtzun cybinte aju yol tzaj tma'n Kman, e ajtzun meltz'aj cyja ic tza'nx 
otok tma Kman cye. 

E cub tbincha'n Jeroboam ke tilbilal nno'c cydiosin xjal 

25Jaw tbincha'n Jeroboam juntl maj muro ti'j tnam Siquem ex baj tcyuwsa'n, aju 
max ta' tuj tiwitz tx'otx' te Efraín, ex o najan tuj. Ax icx jaw tbincha'n juntl maj 
muro ti'j tnam Penuel ex baj tcyuwsa'n. 

26Pero cub t-ximan Jeroboam cyja': Mya yaj jacu che cawin juntl maj ke tiyjil 
David cyibaj aj Israel. 

27Ka cucx ma che'x xjal tuj Jerusalén k'ol chojbil tuj tja Kman, jaculo ke' juntl maj 
cyc'u'j ti'j Roboam aju rey te Judá tu'n cyten juntl maj tuc'il, ex jaculo chin cub 
byo'ne cyu'n, chi Jeroboam. 

28Tbajlenxi tkanin Jeroboam tconsej cye ke xjal, baj tbincha'n cabe tilbilal tal 
wacẍ k'an pwak cytx'otx'il, ex xi tma'n cye tnam xjal: Akeye aj Israel, ya mi'n 
che'xtle c'ulul tuj Jerusalén. Lu ke cydiose lu, aju etz k'inte cyeye tuj Ejipt. 

29Cubtzun tk'o'n jun tilbilal wacẍ tuj tnam Betel ex juntl tuj tnam Dan. 

30Cyu'ntzun ke tilbilal lu e binchan aj Israel il, porque in che'xtok ke xjal tuj Betel 
ex max tuj Dan tu'n cyc'ulun cywitz ke tilbilal. 

31Ax icx e jaw tbincha'n ke ja te c'ulbil cywi' ke witz, ex e jaw t-sc'o'n ke pal cyxol 
mastl xjal mya aj Leví ke. 

32Ax icx cub xe't jun nink'ij tu'n ma' toclen, tuj olaj tajlal k'ij te twajxakin xjaw, ic 
tza'nx jun nink'ij in ic'set tuj Judá, ex ax Jeroboam in xi k'onte chojbil twi altar. 
Atzun jlu o bant tu'n tuj Betel, xi tk'o'n chojbil cye ke tilbilal tal wacẍ akeju otok 
che baj tbincha'n, ex e oc tk'o'n ke pal tu'n cyten cyuj ke ja te c'ulbil. 

33Cyja'tzun, tuj olaj tajlal k'ij te twajxakin xjaw, xi tk'o'n Jeroboam chojbil twi 
altar aju otok jaw tbincha'n tuj Betel. Atzun xjaw lu oc te nink'ij aju tu'nx 
Jeroboam cub t-ximan tu'n tbinchet, ex xi tma'n cye aj Israel ka ma' toclen ju 
nink'ij te cye, ex jax jatum ta' ju altar tu'n tcub tpatun storac. 

1 Reyes 13 

Oc mayo'n Jeroboam tu'n jun t-sanjel Dios aj Judá 

1Tej matok in patun Jeroboam storac tibaj altar tuj Betel, pon jun t-sanjel Dios 
tzajni tuj Judá, sama'n tu'n Kman, 

2jaw tk'ajk'ajel twi' cyuwxix ex xi tma'n ke yol ti'j altar ic tza'nx otok tzaj k'ma'n 
te tu'n Kman: Aya altar, aya altar, ma tma Kman jlu ti'ja: Tzul itz'j jun tiyjil David, 
Josías c'oquel tbi, ex tibaja che bel patun ke pal tu'n, akeju in che ajben cyuj ja te 
cyc'ulbil xjal mya nimal Dios ke, akeju in che cub patunte storac tibaja; ex tibaja 
cbel tpatun ke cybakil xjal. 

3Ax k'ij lu xi tma'n t-sanjel Dios tu'n tbant jun techal ma'xix t-xilen ex tma: Atzun 
jun techal ma'xix t-xilen jlu, aju ma tma Kman: Aju altar lu cbajel xitj ex aju tza'j 
tcub tibaj cbajel sputj. 

4Tejtzun tbinte rey Jeroboam aju sentens otok tma t-sanjel Dios ti'j altar at tuj 
Betel, max ttxlaj altar xi tnukpi'n tk'ab ex tma: Cytzyuntze xjal lu. Pero aju tk'ab 
xi tnukpi'n, bi'x tx'i'lix ti'j ex ya minti' bant tyucch. 

5Tujx or lu baj pax altar ex aju tza'j tcub tibaj bi'x baj sputj, ic tza'nx ju techal 
otok txi tma'n Dios te t-sanjel. 

6Atzunte rey xi tma'n te t-sanjel Dios: —In chin cubsane teya tu'n tcubsana wi'je 
twitz Kman aju Tdiosa, tu'ntzun tbanix nk'abe. Atzunte t-sanjel Dios oc ten 
cubsal twitz Kman, ex aju tk'ab rey o banix ic tza'n tten nej. 

7Xitzun tma'n rey te t-sanjel Dios cyja': —Ko' wuc'ile ma njaye tu'ntzun twa'na, 
ex jacu txi nk'o'ne jun oyaj teya. 

8Atzunte t-sanjel Dios xi ttzak'we'n te rey cyja': —Masque tzaj tk'o'na mijcu 
tetzbila weye, mlay chinxe tuc'ila, mlay chin wa'ne pan ex mlay chin c'ane a' tuj 
ju lugar lu; 

9porque ictzun tten tzaj tma'n Kman weye, chi tma cyja': Mi'n txi twa'na pan, 
mi'n txi tc'a'na a', ex mi'n tz'ajtz meltz'aja tujx ju be jatum cxe'laya. 

10Ajtzun meltz'aj t-sanjel Dios tuj juntl be, mya tujx ju be jatum otok txi' tu'n tpon 
tuj Betel. 

11Attok jun t-sanjel Dios otok tijin, najltok tuj Betel. Ax k'ij lu e pon ke tcy'ajal 
tuc'il ex xi cyma'n te tcyakil aju otok tbincha t-sanjel Dios tzajni tuj Judá, ax icx 
xi cyma'n te cyman aju otok txi tma'n t-sanjel Dios te rey. 

12Xitzun tkanin cyman cye: —¿Alcye be ma txi ti'n? Atzun keju tcy'ajal xi cyma'n 
alcye be otok txi ti'n t-sanjel Dios aju tzajni tuj Judá. 

13Xitzun tma'n cye ke tcy'ajal: —Chux cyk'onque t-siy nburre. Cybinchatzun icju, 
jaxtzun t-sanjel Dios tij xjal tibaj bur 

14ex xi lpe' ti'j t-sanjel Dios aju tzajni tuj Judá. Lu o cnet tu'n k'ukl tjak' jun wi' 
tze' c'ol, ex xi tkanin te: —¿Apeya aju t-sanjel Dios tzajni tuj Judá? —Akine, chi 
xi ttzak'we'n. 

15Tzaja wa'l wuc'ile tuj njaye, chi t-sanjel Dios tij xjal. 

16Atzunte t-sanjel Dios xi ttzak'we'n: —Mlay chinxe tuc'ila, mi tu'n wocxe tuj 
tjaya, mi tu'n nwa'ne pan ex mi tu'n nc'ane a' tuc'ila tuj lugar lu; 

17porque clarxix tzaj tma'n Kman weye: Mi'n wa'na pan ex mi'n c'ana a' tzalu, ex 
mi'n tz'ajtz meltz'aja tujx ju be jatum cxe'laya. 

18Atzunte tij xjal xi tma'ntl: Ax icx weye ax t-sanjel Dios kine ic tza'n teya, ex at 
jun t-anjel Kman ma tzaj k'mante weye tu'n t-xi wi'ne njaye, ex tu'n t-xi nk'o'ne 
twaya ex tc'aya, chi tij xjal. Pero nok o nic'an tij xjal yol twitz t-sanjel Dios. 

19Xi'tzun t-sanjel Dios tuc'il, o wa'n ex o c'an tuj tja. 

20Tej k'uklke'tok ti'j mes, tzaj yolin Kman tuc'il t-sanjel Dios tij xjal, aju otok 
tz'ajtz k'inte t-sanjel Dios tzajni tuj Judá, 

21ex xi tma'n te tuc'il tk'ajk'ajel twi' cyuwxix: —Chi Kman ma tma: Tu'nju minti' 
ma txi tnimana aju yol tzaj tma'n Dios teya, 

22ex tu'nju ma tz'ajtz meltz'aja tu'n twa'na ex tu'n tc'ana jatum xi tma'n Kman 
teya tu'n mi'n tbinchanteya, mlay tz'ocx maku'n t-ximlala tuj cypantyón ktzan t-
xe'chela, chi tij xjal. 

23Tejtzun tbaj wa'n ex tej tbaj c'an t-sanjel Dios tzajni tuj Judá, octzun k'o'n t-siy 
tbur tu'n t-sanjel Dios tij xjal, 

24ex ajtzun t-sanjel Dios tzajni tuj Judá. Pero etz jun balun tuj be ex cub byo'n t-
sanjel Dios tu'n ex cub pale' t-ximlal tuj be, ex ax cub ten bur tuc'ix balun ttxlaj 
t-ximlal. 

25E ic' junjun xjal ex o cyil aju t-ximlal palch cub tuj be, ex aju balun axtok wa'l 
tcub ttxlaj. Tejtzun cypon tuj tnam jatum najltok t-sanjel Dios tij xjal, xi cyma'n 
te aju otok cyil. 

26Tejtzun tbinte t-sanjel Dios aju otok tz'ajtz k'inte te, tma: Atzunju t-sanjel Dios 
lu aju minti' xi tniman aju otok tzaj tma'n Dios te. Cyja'tzun ma txi tk'o'n Kman 
te jun balun tu'n tbaj tzakun tu'n ex tu'n tcub byo'n tu'n, ic tza'nx o tzaj tma'n 
Kman te. 

27Ex xi tma'n cye tcy'ajal tu'n toc cyk'o'n t-siy tbur, ex o bant cyu'n icju. 

28Xi'tzun t-sanjel Dios tij xjal, ex oc noj ti'j t-ximlal cyimni palch cub tuj be, axtok 
wa'l tcub bur tuc'ix balun ttxlaj. Minti' xi tchyo'n balun t-ximlal cyimni ex minti' 
tbincha jun mya ba'n ti'j bur. 

29Jaw ti'n t-sanjel Dios tij xjal t-ximlal t-sanjel Dios tzajni tuj Judá, jax tk'o'n tibaj 
bur ex aj ti'n tuc'il tu'n tpon tuj tnam, tu'ntzun tbisun ti'j ex tu'n tcu'x tmaku'n. 

30Ocx tmaku'n tuj tex tpantyón, oc ten ok'el ti'j ex tma: Ay wermaniye. 

31Tocxlenxi tmaku'n, xi tma'n cye tcy'ajal: —Oc ncyim weye, bix chin ocx 
cymaku'ne tujx ju pantyón jatum ma tz'ocx nmaku'ne aju xinak t-sanjel Dios. Bix 
cub cyk'o'ne nximlale junx cyuc'il ke tbakil, 

32porque ax toc cjapunel aju o tzaj tma'n Kman te, tej tmante ti'j altar at tuj Betel 
ex cyi'j cycyakil ke ja te c'ulbil cye ke xjal mya nimal Dios ke, akeju ate' cyuj ke 
tnam te Samaria, chi tij xjal. 

33Masque o til Jeroboam tcyakil jlu, pero minti' e cyaj tcolin ke tbinchben mya 
ba'n; nok o'cx e oc tk'o'n juntl maj nok alcyexcu xjal te pal tu'n cyajben cyuj ke ja 
te c'ulbil cye xjal mya nimal Dios ke. Ka at jun xjal taj tu'n toc te pal, bi'x in baj 
xjansa'n tu'n Jeroboam, tu'ntzun tajben cyuj ke ja te cyc'ulbil xjal mya nimal Dios 
ke. 

34Tu'ntzun jlu e binchan ke tiyjil Jeroboam il, ex tu'ntzunju e naj te jumajx. 

1 Reyes 14 

Xi tma'n Ahías ka tu'n tcub t-sentens Jeroboam 

1Tuj tk'ijlalil lu o yabt Abías aju tcy'ajal Jeroboam, 

2ex xi tma'n Jeroboam te t-xu'jil: —Ch'expumel t-xbaluna tu'ntzun mi'n tel 
nic'baj ti'ja ka aya nxu'jile, ex txi'ya tuj Silo tuc'il Ahías aju t-sanjel Dios tzaj 
k'mante weye tu'n woque te rey te nasyon lu. 

3K'inxa laj pan, tuc'ix wabj tx'ilsa'maj, tuc'ix jun xar ta'l cab, ex k'onxa te tu'ntzun 
ttzaj tma'n teya ti cbajel ti'j c'wa'l lu. 

4Tbinchatzun t-xu'jil Jeroboam icju. Banttzun tten, xi' tuj Silo ex pon tja Ahías. 
Atzunte Ahías mibantok que'yin tu'nju otok tz'oc yupj cyi'j tbak' twitz tu'n tijin, 

5pero otok tzaj tma'n Kman te cyja': Tzul t-xu'jil Jeroboam kanil jun t-xjel teya 
ti'j ju tal ma yabt. Atzun yol lu cxel tma'na te, porque oc tul xu'j lu ch'expu'n t-
xbalun tu'n mi'n tel tnic'a ti'j, chi Dios. 

6Tejtzun tbinte Ahías tk'ajk'ajel tkan ju xu'j tej topin bet ttzi ja, xi tma'n te: —
Toctza, aya t-xu'jil Jeroboam. ¿Tiku'n nno'c tk'on tiba te juntl xu'j? Ma nc'ame 
jun tkanil mya ba'n te teya, 

7cyja'tzun, taj meltz'aja ex k'manxa te Jeroboam: Ate Kman aju Cydios aj Israel 
ma tma cyja': Akine in etz k'inte teya cyxol tnam xjal, ex oc nk'o'ne te nejenel cye 
aj Israel aju tnam etzan wu'ne. 

8El wi'ne ju cawbil cye tiyjil David ex xi nk'o'ne teya. Pero minti' ma tz'oca ic 
tza'n te David aju nmajene, e japun ke nmandamyente tu'n ex oc lpe' wi'je tu'n 
tcyakil tanmi, ex tz'aklxix e ela ke tbinchben tuj nwitze; 

9nimxix mya ba'n ma tbinchaya cywitz ke cawil e ten ojtxi; ma tbinchaya txkantl 
tdiosa ex ke tilbilal in che bant ti'j c'uxbil in cub ulj tu'n k'ak', ex ma chin el 
tic'una. Tu'n tcyakil jlu ma tzaj nk'oje ti'ja. 

10Cyja'tzun, ctzajel wi'ne mya ba'n cyibaj tiyjila: Che najel wu'ne cycyakil ke 
tiyjila xinak ate' cyxol aj Israel; mi jun cyjel ank'in; te jumajx che najel wu'ne ic 
tza'n in baj tz'iset tz'is. 

11Akeju tiyjil Jeroboam che cymel tuj tnam, che xel chyo'n cyu'n tx'yan; ex akeju 
che cymel tuj cojbil, che xe'l chyo'n cyu'n c'utz, porque akine ma chin k'mante 
jlu, chi Kman. 

12Atzun teya xu'j, taja tjaya. Nok o'cx oc tocxa tuj tnam, cymel aju tala, 

13ex cycyakil aj Israel che ok'el ti'j, ex cbelex cymaku'n; o'cxcu jun tiyjil Jeroboam 
lu cbelex maku'n, porque cyxol cycyakil tiyjil Jeroboam, o'cxcu ju k'a lu ma tzalaj 
Kman ti'j, aju Cydios aj Israel. 

14Te tibajxi jlu c'oquel tk'o'n Kman juntl rey cyxol aj Israel ex che cymel tiyjil 
Jeroboam tu'n tuj k'ij lu, ex bi'x cbantel tu'n ja'lo. 

15Che cbajel tchito'n Kman ke aj Israel ic tza'n jun nima in baj tyucun ke tkan 
ajlaj. Che jawitz tbako'n tuj tbanil tx'otx' aju xi tk'o'n cye cyxe'chel, ex che elex 
tlajo'n max ti'jxi nima Éufrates, porque ma tzaj nim tk'oj Kman cyi'j tu'nju ma 
cub cybincha'n tilbilal xu'j dios Asera. 

16Che cyjel colin ke aj Israel tu'n Kman tu'n cylaj ke il ma tbincha Jeroboam ex 
ma che binchan aj Israel il tu'n, chi Ahías, xi tma'n. 

17Jawtzun we' t-xu'jil Jeroboam ex aj tja tuj Tirsa; ex matok nno'cx ttzi tja tej 
tcyim tal. 

18Cycyakil aj Israel e je'x makulte ex e ok' ti'j, ic tza'nx otok tma Kman te Ahías 
aju t-sanjel. 

19Aju ch'intl tx'olbaben ti'j Jeroboam, tuc'ix cyi'j ke k'oj e oc tu'n ex ti'j aju baj tuj 
tcawbil, atzun tz'iban tuj u'j jatum ta' tcyakil tx'olbaben ti'j cyak'unben ke rey 
cye aj Israel. 

20O cawin Jeroboam 22 abk'i, ex tcyimlenxi, atzun Nadab aju tcy'ajal o cawin te 
t-xel. 

Tej ttzyet tcawin Roboam tuj Judá 
2 Crónicas 12.1-16 

21O cawin Roboam aju tcy'ajal Salomón tuj Judá. Otok japun twi' 41 abk'i tej 
ttzyet tcawin, ex o cawin wuklaj abk'i tuj Jerusalén aju tnam jaw t-sc'o'n Kman 

cyxol cycyakil c'loj cyiyjil aj Israel tu'ntzun tten tbi tuj. Aju ttxu' Roboam Naama 
tbi ex aj Amón. 

22Pero ke cybinchben tiyjil Judá mya ba'n ela tuj twitz Kman, ex mas nim tk'oj 
tzaj cyu'n twitzju tk'oj otok tzaj nej tu'n tcyakilju il otok cybincha cyxe'chel; 

23ax icx cye jaw cybincha'n ke ja te cyc'ulbil xjal mya nimal Dios ke, ex jaw 
cywalba'n ke abj ex ke tronc xjansamaj cyu'n, cywi' cycyakil tal witz ex cyjak' 
cycyakil tze' pin cyxak. 

24Ax icx tuj ju tx'otx' lu at ke xinak in che yaẍin ax tuc'il juntl xinak, ex a jlu in 
cybincha'n te jun c'ulbil cywitz tilbilal, ex in cybincha'n tcyakil mya ba'n aju in 
cybincha'ntok ke nasyon mya nimal Dios ke, akeju otok che ex tlajo'n Kman 
cywitz aj Israel. 

25Tuj tjwe'yin abk'i ttzyetlen tcawin Roboam, oc tzokpaj Sisac aju rey te Ejipt ti'j 
tnam Jerusalén, 

26ex xi ti'n ke k'inumabl ate' tuj tja Kman ex tuj tja rey. Tcyakil ex ti'n, cyuc'ix 
cycyakil makbil k'an pwak cytx'otx'il, akeju e cub tbincha'n Salomón. 

27Te cyxel ke jlu cub tbincha'n rey Roboam ke makbil k'an c'uxbil cytx'otx'il, ex 
e cyaj tk'o'n tuj cycwent ke nejenel cye ke xk'ukil tja jatum in cawin. 

28Ex tcyakil maj oc t-xi' rey tuj tja Kman, akeju xk'ukil in xi cyi'n ke makbil, ex 
nna'jtz cyi'n juntl maj tu'n cypon tuj ja jatum c'u'n ke. 

29Aju ch'intl tx'olbaben ti'j Roboam, tuc'ix tcyakil aju tbincha, atzun tz'iban tuj 
u'j jatum ta' tcyakil tx'olbaben cyi'j cyak'unben ke rey te Judá. 

30Cucx o ten k'oj cyxol Roboam tuc'il Jeroboam. 

31Tejtzun tcyim Roboam cu'x maku'n cyxol ke ktzan t-xe'chel tuj tnam Ttanmi 
David tbi. Naama tbi ttxu' ex aj Amón. Te tibajxi, aju o cawin te t-xel atzun Abiam 
aju tcy'ajal. 

1 Reyes 15 

Tej ttzyet tcawin Abiam tuj Judá 

2 Crónicas 13.1-22 

1Tuj twajxaklajin abk'i ttzyetlen tcawin rey Jeroboam aju tcy'ajal Nabat, tzyet 
tcawin Abiam tuj Judá. 

2Ox abk'i o cawin tuj Jerusalén. Aju ttxu' Maaca tbi ex tme'jel Abisalom. 

3Ax il tbincha Abiam ic tza'nju il otok tbincha ktzan tman, ex minti' ajben te 
Kman aju Tdios tu'n tcyakil tanmi ic tza'n te David aju ktzan t-xe'chel. 

4Masque icju, nok tu'nju tc'ujlalil Kman ti'j David, minti' cub yupj tiyjil tu'n, 
cyja'tzun tcyimlenxi Abiam, ax jun tcy'ajal oc tk'o'n te rey te t-xel, ex cyaj 
tcyuwsa'n ju tnam Jerusalén; 

5porque ate David otok bet tuj tumelxix twitz Kman, ex tuj tcyakil tank'ibl minti' 
el tpa'n tib ti'j aju otok tzaj tma'n Kman te; o'cxcu jun mya ba'n tbincha ti'j Urías 
aju aj Hetey. 

6Tej itz'xtok Roboam, cucx oc k'oj cyxol tuc'il Jeroboam, ex tej tcyim Roboam, 

7ax icx oc k'oj cyxol Abiam tuc'il Jeroboam. Aju ch'intl tx'olbaben ti'j Abiam ex 
ti'j tcyakil aju tbincha, atzun tz'iban tuj u'j jatum ta' tcyakil tx'olbaben cyi'j 
cyak'unben ke rey te Judá. 

8Ex tejtzun tcyim Abiam, cu'x maku'n tuj ju tnam Ttanmi David tbi. Te tibajxi, aju 
o cawin te t-xel atzun Asa aju tcy'ajal. 

Tej ttzyet tcawin Asa tuj Judá 
2 Crónicas 14.1-5; 15.16-19 

9Otok bant winkin abk'i ttzyetlen tcawin Jeroboam aju rey cye aj Israel, tej ttzyet 
tcawin Asa tuj Judá. 

10O cawin tuj Jerusalén 41 abk'i. Aju tya' Maaca tbi ex tme'jel Abisalom. 

11Ke tbinchben Asa ba'n e ela tuj twitz Kman, ic tza'nx ke tbinchben David aju 
ktzan t-xe'chel. 

12E je'x tlajo'n tuj tx'otx' akeju xinak in che yaẍin ax tuc'il juntl xinak, ex el ti'n 
cycyakil ke tilbilal otok che baj cybincha'n ke t-xe'chel. 

13Ax icx el ti'n toclen Maaca aju tya' ex t-xu'jil ktzan rey Roboam, porque otok txi 
tma'n Maaca tu'n tbant jun tilbilal xu'j dios Asera. Cub t-xitun Asa aju tilbilal lu, 
ex cub tpatun tuj tk'ab xak Cedrón. 

14Masque minti' e je'l k'i'n ke ja te cyc'ulbil xjal mya nimal Dios ke, pero cucx 
ajben Asa te Kman tu'n tcyakil tanmi, 

15ex ocx tk'o'n tuj tja Kman cycyakil k'an pwak ex sak pwak aju toyaj otok txi 
tk'o'n te Dios, ex tuc'ixju otok txi tk'o'n ktzan tman. 

Bant ti'j jun cyyol Asa tuc'il Ben-adad 
2 Crónicas 16.1-10 

16Cucx oc k'oj cyxol Asa tuc'il Baasa aju rey cye aj Israel. 

17Tej t-xi' Baasa tu'n toc tzokpaj cyi'j ke tnam te Judá, oc tk'o'n muro ti'j tnam 
Ramá, tu'ntzun mi jun xjal tu'n tpon tuj tx'otx' Judá ex mi jun aj Judá tu'n tetz tuj 
ttanmi. 

18Tzajtzun ti'n Asa tcyakil k'an pwak ex sak pwak aju atxtok tuj tja Kman ex tuj 
tja rey, ex xi tk'o'n cye ke xjal ma' cyoclen ate' ttxlaj, tu'n t-xi cyi'n tuc'il Ben-adad 

aju rey te Siria, aju tcy'ajal Tabrimón ex tal tchman Hezión ex atzun najltok Ben-
adad tuj Damasco. Ax icx xi t-sama'n jun tkanil cyja': 

19E tbant ti'j jun kyol kcabil ic tza'n cybincha ke ktzan kman. Lu ma txi nsama'ne 
k'an pwak ex sak pwak te jun oyaj teya. K'uchin cuba aju yol cyajni bant ti'j tu'na 
tuc'il Baasa aju rey cye aj Israel, tu'ntzun mi'n cucx tk'ojin wi'je. 

20Atzunte Ben-adad cub tuj twitz aju otok cub t-ximan rey Asa, e je'xtzun t-
sama'n ke nejenel cye ke t-soldad k'ojlel cyi'j ke tnam cye aj Israel. Cyja'tzun e 
tzyet ke tnam lu tu'n: Ijón, Dan, ex Abel-bet-maaca, tuc'ix tcyakil tx'otx' Cineret 
ex tcyakil tx'otx' cye aj Neftalí. 

21Tejtzun tbinte Baasa jlu, xi tcolin tu'n toc tk'o'n muro ti'j tnam Ramá ex aj 
meltz'aj tuj tnam Tirsa. 

22E txquettzun cycyakil aj Judá tu'n rey Asa, mi jun tu'n tcyaj ten, ex xi cyi'n ke 
abj cyuc'ix ke tze', akeju otok che ajben tu'n Baasa tu'n toc tk'o'n muro ti'j tnam 
Ramá, ex cyu'ntzun ke abj ex ke tze' lu, jaw tbincha'n rey Asa tnam Geba tuj 
cytx'otx' tiyjil Benjamín, tuc'ix ju tnam Mizpa. 

Tej tcyim Asa 
2 Crónicas 16.11-14 

23Aju ch'intl tx'olbaben cabalxix ti'j Asa ex ti'j tbinchben ma'xix toclen, ex ti'j 
tcyakilju o tbincha ex cyi'j ke tnam e jaw tbincha'n, atzun tz'iban tuj u'j jatum ta' 
tcyakil tx'olbaben cyi'j cyak'unben ke rey te Judá. Tej ttijin wen, oc jun yabil cyi'j 
ke tkan. 

24Tejtzun tcyim, cu'x maku'n cyuc'il ktzan t-xe'chel tuj tnam Ttanmi David tbi. 
Te tibajxi aju o cawin te t-xel, atzun Josafat aju tcy'ajal. 

Tej ttzyet tcawin Nadab cyxol aj Israel 

25Otok bant cab abk'i ttzyetlen tcawin Asa tuj Judá tej ttzyet tcawin Nadab cyxol 
aj Israel. Ate jlu tcy'ajal Jeroboam ex nok cab abk'i o cawin. 

26Pero mya ba'n e ela ke tbinchben tuj twitz Kman. O tbincha ic tza'nx ke il otok 
tbincha ktzan tman, ex cyu'ntzun ke jlu e binchan aj Israel il. 

27Atzunte Baasa aju tcy'ajal Ahías aju tiyjil Isacar, baj tchmo'n jun c'loj xjal junx 
cyximbetz tuc'il tu'n cyk'ojin ti'j Nadab, ex cub byo'n Nadab cyu'n tuj tnam 
Gibetón, aju tnam lu cye aj Filistey. Ate Nadab cyuc'ix cycyakil soldad aj Israel 
otok baj cytxolban cyib ti'j tnam Gibetón tu'n cyk'ojin ti'j. 

28Otok bant ox abk'i ttzyetlen tcawin Asa tuj Judá tej tcub byo'n Nadab tu'n 
Baasa, ex ax te Baasa cyaj ten cawil te t-xel Nadab cyxol aj Israel. 

29Ex nok o'cx tej ttzyet tcawin e cub tbyo'n cycyakil ke xjal at cyxilen tuc'il 
Jeroboam; mi jun cyaj ank'in tu'n ic tza'nx otok tma Kman te Ahías aju aj Silo. 

30Bant icju tu'n cylaj il e tbincha Jeroboam, ex cyu'ntzun ke jlu e binchan aj Israel 
il, ex cyja'tzun tzaj tk'oj Kman aju Cydios aj Israel. 

31Aju ch'intl tx'olbaben ti'j Nadab ex ti'j tcyakil aju tbincha, atzun tz'iban tuj u'j 
jatum ta' tcyakil tx'olbaben cyi'j cyak'unben ke rey cye aj Israel. 

32Cucx oc k'oj cyxol Asa tuc'il Baasa aju rey cye aj Israel. 

Tej ttzyet tcawin Baasa cyxol aj Israel 

33Otok bant ox abk'i ttzyetlen tcawin Asa tuj Judá tej ttzyet tcawin Baasa tuj 
tnam Tirsa cyibaj cycyakil aj Israel. Ate Baasa tcy'ajal Ahías, ex o cawin 24 abk'i. 

34Pero ke tbinchben mya ba'n e ela tuj twitz Kman, porque ax ke il e tbincha ic 
tza'n keju tbincha Jeroboam, ex tu'n jlu e binchan aj Israel il. 

1 Reyes 16 

1Atzunte Kman tzaj yolin te Jehú aju tcy'ajal Hanani, tu'ntzun t-xi tma'n ke yol lu 
ti'j Baasa: 

2Nej minti'tok ch'in toclena, pero oc nk'o'ne tu'n toca te nejenel cye aj Israel 
akeju etzan wu'ne; atzun teya icx ma tz'oca ic tza'n te Jeroboam; ma che binchan 
aj Israel il tu'na ex ma tzaj nk'oje tu'n tlaj o che binchan il. 

3Cyja'tzun, aya Baasa cnajela wu'ne cyuc'ix ke tiyjila; ax cbantel wu'ne cyi'j ke 
tiyjila ic tza'nju o bant wu'ne cyi'j ke tiyjil Jeroboam aju tcy'ajal Nabat. 

4Ke tiyjila che cymel tuj tnam, che xe'l chyo'n cyu'n tx'yan; ex atzun keju che 
cymel tuj cojbil, che xe'l chyo'n cyu'n c'utz, chi Jehú. 

5Aju ch'intl tx'olbaben ti'j Baasa, ex ti'j ju tbincha, ex ti'j ju tbinchben ma'xix 
toclen, atzun tz'iban tuj u'j jatum ta' tcyakil tx'olbaben cyi'j cybinchben ke rey 
cye aj Israel. 

6Tejtzun tcyim Baasa cu'x maku'n tuj tnam Tirsa. Te tibajxi aju o cawin te t-xel, 
atzun Ela aju tcy'ajal. 

7Tzaj tma'n Kman te Jehú aju t-sanjel, aju tcy'ajal Hanani, alcye t-sentens Baasa 
attok tcubil ex ju cysentens ke tiyjil, porque akeju tbinchben Baasa mya ba'n e 
ela tuj twitz Kman; cyja'tzun tzaj tk'oj ti'j, porque ax ke mya ba'n o tbincha ic 
tza'n keju o tbincha Jeroboam ex ke tiyjil, akeju e cub tbyo'n Baasa. 

Tej ttzyet tcawin Ela ex Zimri cyxol aj Israel 

8Otok bant 26 abk'i ttzyetlen tcawin Asa tuj Judá, tej ttzyet tcawin Ela aju tcy'ajal 
Baasa cyibaj ke aj Israel tuj tnam Tirsa, ex cab abk'i o cawin. 

9Pero ate Zimri, aju tocsa'n te nejenel cyi'j mijcu tcarwaj rey in che ajben tuj k'oj, 
oc tchmo'n jun c'loj xjal junx cyximbetz tuc'il tu'n tjaw cyi'n cyib ti'j Ela. At jun 

k'ij, tej attok Ela tuj tnam Tirsa tuj tja Arsa aju tmayordom, oc ten c'al k'e'n tejxi 
tchyo'n twi'. 

10Pontzun Zimri ex cub byo'n Ela tu'n tu'ntzun tcawin te t-xel. Bant jlu tej otok 
bant 27 abk'i ttzyetlen tcawin Asa tuj Judá. 

11Nok o'cx tej ttzyet tcawin Zimri, e cub tbyo'n cycyakil ke xjal at cyxilen tuc'il 
Baasa, ex mi jun xinak cyaj ank'in tu'n cyxol keju at cyxilen tuc'il Baasa, mi cyxol 
ke tamiw. 

12Cyja'tzun tten e cyim cycyakil xjal at cyxilen tuc'il Baasa tu'n Zimri, ic tza'nx ju 
sentens otok tma Kman ti'j Baasa, aju otok tma Jehú aju t-sanjel. 

13Tu'n cylaj cycyakil ke il tbincha Baasa ex ke il tbincha Ela aju tcy'ajal, e binchan 
aj Israel il, e c'ulun cywitz ke tilbilal; cyja'tzun tzajxix tk'oj Kman cyi'j, aju Cydios 
aj Israel. 

14Aju ch'intl tx'olbaben ti'j Ela ex ti'j tcyakilju o tbincha, atzun tz'iban tuj u'j 
jatum ta' tcyakil tx'olbaben cyi'j cyak'unben ke rey cye aj Israel. 

15Tej lajo'ntok 27 abk'i ttzyetlen tcawin Asa tuj Judá ttzyet tcawin Zimri tuj tnam 
Tirsa. Pero nok wuk k'ij o cawin, ex tujx k'ij lu otok tz'oc cychmon cyib ke soldad 
aj Israel tu'n cyoc ten k'ojlel cyi'j aj Filistey tuj tnam Gibetón. 

16Tujx k'ij lu, tej ate'tok ke soldad tuj campament, o cybi ka otok moje' tyol Zimri 
cyuc'il xjal ex otok cub byo'n rey tu'n. Cycyakiltzun ke soldad ate' tuj campament 
oc cyk'o'n Omri te rey cye aj Israel, aju nejenel cye soldad. 

17Cyja'tzun xi tcolin Omri cyuc'ix cycyakil soldad aj Israel tu'n cyk'ojin ti'j tnam 
Gibetón, ex cub be cyu'n tu'n cypon tuj tnam Tirsa ex e oc tzokpaj ti'j. 

18Tejtzun tque'yinte Zimri otok tzyet ju tnam, ocx tuj jun ja cyuw tten tuj tja rey, 
oc tkoptz'i'n k'ak' ti'j ja ex tuc'ix tocxtok tuj; cyja'tzun tten cyim. 

19Bant icju tu'n tlaj ju il bant tu'n, ex tu'nju tbinchben mya ba'n ela tuj twitz 
Kman, porque ax il tbincha ic tza'n keju tbincha Jeroboam, ex tu'n jlu e binchan 
aj Israel il tu'n. 

20Aju ch'intl tx'olbaben ti'j Zimri ex ti'j ju tbincha ti'j rey Ela, atzun tz'iban tuj u'j 
jatum ta' tcyakil tx'olbaben cyi'j cyak'unben ke rey cye aj Israel. 

Tej ttzyet tcawin Omri cyxol aj Israel 

21Cub ten jun pabl tib cyxol tnam xjal, mij cyajbiltok tu'n a Tibni tu'n toc te cyrey, 
aju tcy'ajal Ginat, ex mijtl cyajbiltok tu'n a Omri tu'n toc te cyrey. 

22Te mancbilxi, akeju ate' tuc'il Tibni aju tcy'ajal Ginat, cub cyi'j cyu'n keju ate' 
tuc'il Omri. Cyimtzun Tibni, ex cyja'tzun oc Omri te rey. 

23Otok bant 31 abk'i ttzyetlen tcawin Asa aju rey te Judá, tej ttzyet tcawin Omri 
cyxol aj Israel, ex cablaj abk'i o cawin; kak abk'i o cawin tuj tnam Tirsa. 

24El tlak'o'n te Semer aju witz Samaria tbi, tu'n jun quintal tuc' 50 libr sak pwak, 
ex atzun ma chixin jaw tbincha'n jun tnam ex oc tk'o'n muro ti'j, ex oc tk'o'n tbi 
Samaria, porque Semer tbi tajwil ju witz nej. 

25Akeju tbinchben Omri mya ba'n e ela tuj twitz Kman, masxix mya ba'n o 
tbincha ic tza'n ke rey e ten nej twitz, 

26porque ax ke il tbincha ic tza'n keju tbincha Jeroboam aju tcy'ajal Nabat; e 
binchan aj Israel il tu'n, ex tu'nju in che c'ulun cywitz ke tilbilal, tzaj tk'oj Kman 
cyi'j, aju Cydios aj Israel. 

27Aju ch'intl tx'olbaben ti'j Omri ex ti'j tcyakil aju tbincha, ex cyi'j ke tbinchben 
ma'xix cyoclen, atzun tz'iban tuj u'j jatum ta' tcyakil tx'olbaben cyi'j cyak'unben 
ke rey cye aj Israel. 

28Tejtzun tcyim, cu'x maku'n tuj tnam Samaria. Te tibajxi aju o cawin te t-xel, 
atzun Acab aju tcy'ajal. 

Tej toc Acab te rey cyxol aj Israel 

29Otok bant 38 abk'i ttzyetlen tcawin rey Asa tuj Judá, tej ttzyet tcawin Acab aju 
tcy'ajal Omri cyxol ke aj Israel. Ex o cawin 22 abk'i cyxol aj Israel tuj tnam 
Samaria. 

30Pero aju tbinchben Acab mya ba'n ela tuj twitz Kman, ex masxix mya ba'n o 
tbincha cywitz ke mastl rey, akeju otok che ten nej twitz. 

31Aju il tbincha mya nok o'cx ic tza'n tbincha Jeroboam aju tcy'ajal Nabat, ax icx 
at juntl il tbincha mas ma'xix, tu'nju o moje' tuc'il ju xu'j Jezabel aju tme'jel Et-
baal aju cyrey aj Sidón, ex atzun o c'ulun twitz Baal ex o ajben te, 

32ex jaw tbincha'n jun tja Baal tuj Samaria, tuc'ix jun altar tuj. 

33Ax icx cub tbincha'n jun tilbilal xu'j dios Asera. Tu'ntzun jlu tzaj tk'oj Kman aju 
Cydios aj Israel ti'j rey Acab, ex masxix nim tk'oj Kman tzaj ti'j cywitz ke mastl 
rey otok che ten nej twitz. 

34Tuj tk'ijlalil Acab o jaw bincha'n juntl maj tnam Jericó tu'n jun xjal aj Betel, Hiel 
tbi. Tej tcub ke' t-simyentil tnam tu'n, bi'x cyim Abiram aju nej tcy'ajal; ex tej 
cyoc ke tpwertil tnam tu'n, bi'x cyim mancbil tcy'ajal, Segub tbi, ic tza'nx otok 
tma Kman te Josué aju tcy'ajal Nun. 

1 Reyes 17 

Tkanil tu'n Elías ti'j coresma 

1Atzunte Elías aju aj Tisbe aju at tuj tx'otx' Galaad, xi tma'n te Acab: Cxel nma'ne 
jun yol axix toc twitz Kman aju Cydios aj Israel aju in chin ajbene te: Tuj cab ox 
abk'i ja'lo mlay tzaj jbal ex mi tk'ab che'w, maxitzun ctzajel jbal oc t-xi nma'ne. 

2Tzaj yolin Kman tuc'il Elías ex tma cyja': 

3Texa tzalu ex cyja' t-xi'ya tuj tjawitz k'ij, ewanx tiba tuj tk'ab xak aju toc tbi 
Querit aju tcub jlajxi nima Jordán tuj tjawitz k'ij. 

4Atzun cc'ala a' tuj tk'ab xak lu, ex o txi nma'ne cye ke joj tu'n t-xi k'a'cj twaya 
cyu'n. 

5Tbinchatzun Elías ic tza'nx o tma Kman te, xi'tzun tuj tk'ab xak Querit jlajxi ju 
nima Jordán, ex axtzun cyaj ten. 

6Pontzun k'i'n twa ex tchi' cyu'n ke joj te prim ex te kale, ex atzun o c'an a' tuj 
tk'ab xak. 

7Pero tej tel ch'intl k'ij, aj tzkij tk'ab xak porque minti' jbal o tzaj tuj tcyakil tx'otx' 
cye aj Israel. 

Pon Elías tuc'il jun xu'j aj Sarepta 

8Xitzun tma'n Kman te Elías: 

9We'ctza ex txi'ya tuj tnam Sarepta nikayin ttxlaj tnam Sidón, ex atzun tcyaj tena 
najal ma chixin. Ma txi nma'ne te jun meba xu'j najl tuj lugar ma chixin tu'n ttzaj 
k'o'n twaya tu'n. 

10Jawtzun we' Elías ex xi' tuj tnam Sarepta. Tej tocx tuj ju tnam o til jun meba 
xu'j in k'in si'. Tzaj ttxco'n ex xi tma'n te: —Binchama xtalbil, k'intza ch'in a' tuj 
jun vas te nc'aye. 

11Cyja'tok t-xi' xu'j k'ilte tej tajtz txco'n juntl maj tu'n Elías, ex xi tma'n te: —
Binchama xtalbil, tuc'ix jun piẍ pan k'intza. 

12Atzunte xu'j xi ttzak'we'n te: —Cxel nma'ne jun yol axix toc twitz Kman aju 
Tdiosa: misicyer pan banimaj wu'ne. Nok o'cx jun yub arin atx tuj jun ẍok', ex 
tuc'ix ch'in chibj aseyt atx tuj jun xar, ex atzun til in chin k'ine ch'in si', tu'n nxi'ye 
tzk'ajsalte te twa wale ex te weye. Cbajel kwa'ne jlu, ex te tibajxi ko cymele tu'n 
we'yaj, porque minti'tl atx. 

13Atzunte Elías xi ttzak'we'n: —Mi'n xoba. Txi'ya binchalte ju ma tmaya. Pero 
tnejel binchama jun tal wabj te weye ti'j arin ma tmaya ex k'intza weye, te tibajxi 
binchama juntl te teya ax icx te tala. 

14Porque ma tzaj tma'n Kman aju Cydios aj Israel cyja': Mlay cub baj naj aju arin 
tcu'x tuj ẍok', ax icx aju chibj aseyt tcu'x tuj xar; maxi cbel baj ocxi ttzaj jbal tu'n 
Kman tibaj tx'otx' lu. 

15Xi'tzun ju xu'j ex tbincha ic tza'nx otok tma Elías. Ate xu'j cyuc'ix keju ate' tuj 
tja ex tuc'ix Elías, cabal o canun cywa te nim k'ij. 

16Minti' cub baj naj arin tuj ẍok', ax icx ju chibj aseyt tuj xar; o japun ic tza'nx 
otok tma Kman te Elías. 

17Otok tz'el k'ij, tzyet tal meba xu'j tu'n yabil; cyuwxix aju yabil oc ti'j ex o cyim. 

18Xitzun tma'n ju meba xu'j te Elías: —Aya t-sanjel Dios, ¿ti tk'oja wi'je? ¿Mape 
tzula wuc'ile nok tu'n ttzaj tna'na wile ex tu'n tcyim wale?, chi xu'j. 

19—K'ontza tala tzalu wuc'ile, chi Elías xi ttzak'we'n. Eltzun ti'n Elías aju tal 
c'wa'l twi tkan meba xu'j, ex jax ti'n tuj tcwart jatum najltok, ex cub tcoẍba'n twi 
twatbil. 

20Jawtzun tk'ajk'ajel twi' cyuw, ex xi tma'n te Kman: Aya Nman Dios, ¿maj tuc'ix 
ju meba xu'j lu ma tzaj tk'o'na jun bis ti'j, aju jatum in chin posadiyine, ex lu ma 
cyim tal tu'na? 

21Te tibajxi jlu cubtzun mutze' Elías ox maj tibaj tal k'a, jaw tk'ajk'ajel twi' cyuw 
ex xi tma'n te Kman: Aya Nman Dios, in chin cubsane twitza tu'n tul tnabl tal k'a 
lu tu'na. 

22Tzajtzun ttzak'we'n Kman aju tkanbetz Elías, ex ul tnabl tal k'a. 

23Jawtzun ti'n naj Elías aju tal k'a, cu'tz ti'n tuj tcwart ma twi ja, xi tk'o'n te ttxu', 
ex xi tma'n te: —Que'yintza, aju tala ma tzul tnabl. 

24Atzunte xu'j xi ttzak'we'n: —Ja'lo ma tz'el nnic'e ti'j ax toc aya jun t-sanjel Dios, 
ex aju in tma'na ax toc a Kman in k'mante teya. 

1 Reyes 18 

Xi' juntl maj Elías yolil tuc'il Acab 

1Eltzun k'ij. Tbajlenxi ox abk'i tzaj yolin Kman te Elías ex xi tma'n te: Txi'ya tuc'il 
Acab, porque ctzajel nsama'ne jbal tibaj tx'otx'. 

2Xi'tzun Elías tu'n tpon twitz Acab. Aju we'yaj tuj tnam Samaria cyuwxix tponlen 
wen. 

3Txquet Abdías aju mayordom, tu'n Acab. (Ate Abdías nimanxix Kman tu'n ex in 
xob twitz 

4ex tej ttzyet cybyonjtz ke t-sanjel Kman tu'n Jezabel, otok che oc tchmo'n Abdías 
jun syent t-sanjel Dios, ex cabe c'loj e e'la tu'n, te mey syent junjun c'loj, ex otok 
che'x tewan naj tuj cabe toy' pic, ex c'a'chan ke tu'n.) 

5Xitzun tma'n Acab te Abdías: —Bincham ttena, ko' tuj tcyakil cytx'otx' aj Israel 
ex jatum ta' cywi' cycyakil a', ex cyuj cycyakil cyk'ab xak, kape jacu cnet ch'in 
cha'x c'ul te cywa chej cabay ex ke mul, porque ka mi xcnet, jacu che cyim ex ko 
cyjel ten minti' kchej. 

6Cyja'tzun baj cypa'n cyib, ate Acab xi' tuj mij tx'otx' cye aj Israel, ax icx te Abdías 
xi' tuj mijtl, jyolte cha'x c'ul. 

7Tej cyja' t-xi' Abdías tuj be oc tc'ulban tib tuc'il Elías, ex tej tel tnic' Abdías ti'j 
cub ẍmeje', pon tacl tibaj twitz twitz tx'otx' ex tma: —¿Kape aya tat Elías? 

8—Ax toc akine. Chux txi'ya ex k'manxa te tpatrona ka atzun atine tzalu, chi Elías 
xi ttzak'we'n. 

9Atzunte Abdías xi ttzak'we'n: —¿Alcye il ma nbinchaye tu'nju taja tu'n nxi 
tk'o'na tuj tk'ab Acab tu'n ncub byo'ne tu'n? 

10Cxel nma'ne jun yol axix toc twitz Kman. Cyuj cycyakil nasyon ex cawbil o txi 
joybaja tu'n npatrone; ex tej ttzaj k'ma'n mi a'la at ma chixin, in xi tma'n 
npatrone cye xjal tu'n t-xi cyma'n jun yol axix toc ka ax toc na'nxtok tcneta cyu'n. 

11Atzun ja'lo in tma'na weye tu'n nxi'ye ex tu'n t-xi nma'ne te npatrone ka a ta'ya 
tzalu. 

12Aju cbajel atzun jlu, oc tel npa'n wibe ti'ja ja'lo, aju T-xew Kman cxel k'i'na tu'n 
tuj juntl lugar minti' ojtzki'n wu'ne; ex octzun tpon tkanil wu'ne tuc'il Acab, 
ctzajel jyol teya, ex ka mi a'la at, chin bel byo'ne tu'n. Na'ntza, akine cucx in chin 
nimane te Kman atxix tuj ncu'xumale. 

13¿Na'nxpe tbinteya aju o bant wu'ne tej cycub byo'n ke t-sanjel Kman tu'n 
Jezabel? Akine inx ewante jun syent t-sanjel Kman, mey syent junjun c'loj e ocx 
wewane tuj cabe toy' pic, ex e oc nc'a'chane. 

14Atzun ja'lo in tma'na tu'n nxi'ye ex tu'n t-xi nma'ne te npatrone ka a ta'ya tzalu, 
ex jacu chin cub byo'ne tu'n, chi Abdías. 

15Atzunte Elías xi ttzak'we'n: —Cxel nma'ne jun yol axix toc twitz Kman aju 
Tajaw Tcyakil aju in chin ajbene te, bi'x ja'lo cxel nyec'un wibe te Acab. 

16Xi'tzun Abdías jyolte Acab tu'n t-xi tk'o'n tkanil ti'j Elías, ex xi'tzun Acab canul 
ti'j Elías. 

17Tejtzun tilwaj Elías tu'n Acab, xi tma'n te: —¿Apeya ma tzaj k'inte mya ba'n 
cyibaj aj Israel? 

18Atzunte Elías xi ttzak'we'n: —Mya awe kin ma chin tzaj k'inte mya ba'n cyibaj 
xjal, nok o'cx axa ex keju at t-xilena cyuc'il, tu'nju minti' ma che japun ke 
tmandamyent Kman cyu'ne, ex tu'nju ma che oc tene c'ulul cywitz ke tilbilal Baal. 

19Ja'lo, samanxa ke xjal tu'n tbaj cychmo'n cycyakil aj Israel twi witz Carmelo, 
cyuc'ix cyaje syent tuc' 50 t-sanjel Baal ex cyuc'ix cyaje syent t-sanjel xu'j dios 
Asera, cycyakil ke jlu c'a'chan ke tu'n Jezabel, chi Elías. 

Elías ex ke t-sanjel Baal 

20Xitzun tma'n Acab tu'n cytzaj txquet cycyakil aj Israel, ax icx e oc tchmo'n 
cycyakil t-sanjel Baal twi witz Carmelo. 

21Pontzun lak'e' Elías cyuc'il cycyakil tnam xjal ex xi tma'n cye: —¿Jtoj txi 
cycoline tu'n tten cabe cyximbetze? Ka a Kman aju Dios axix toc, che lpe'que ti'j, 
ex katzun a Baal, che lpextzune ti'j. Atzun cye xjal mi jun yol xi cytzak'we'n. 

22Cucx o yolin Elías ex tma: —Njunalxe ma chin cyaj tene akine t-sanjel Dios, 
atzun cye t-sanjel Baal at cyaje syent tuc' 50 cybet. 

23Ja'lo cyi'ntze cabe tor, ex e tjaw cysc'o'n jun cye, e tbaj cypaẍu'n, ex e tcub 
cyk'o'n tibaj si', pero mi'n tz'oc cyk'o'n k'ak' ti'j. Ax icx weye, cbajel nbincha'ne 
aju juntl tor, cbel nk'o'ne tibaj si', pero ax icx mi'n tz'oc nkoptz'i'ne k'ak' ti'j. 

24Che cubsantzune twitz cydiose, ax icx weye chin cubsale twitz Kman; ex 
alcyetzun cyxol cabe lu ma tzaj ttzak'we'n ex ma tzaj tk'o'n k'ak' tu'n ttz'e'y tor, 
atzun Diosju aju axix toc. —Ax ba'n, che chi xjal xi cytzak'we'n. 

25Xitzun tma'n Elías cye t-sanjel Baal: —Cysc'on jawe jun cyeye cytor ex 
cybinchan baje nej tu'nju nim cyeye cybaj, ex che cubsane twitz cydiose, pero 
mi'n tz'oc cykoptz'i'ne k'ak' ti'j. 

26Tzajtzun cyi'n aju tor otok txi k'o'n cye, ex baj cybincha'n, ex tzyet-x cyu'n te 
prim tu'n cycubsan twitz Baal aju cydios, tejxi tpon chilcuk'ij. Ex in cyma'n: Ko 
ttzak'we'ntza Baal, ex in che t'icpajtok ti'jele altar aju otok jaw cybincha'n, pero 
mi jun tzaj tzak'wente cye. 

27Tejtzun tpon chilcuk'ij oc ten Elías xmayil cyi'j, ex xi tma'n cye: —Che sch'ine 
cyuwxix wen porque baka mya dios jlu. Balo at in ximan ti'j, ex ka nim tak'un, ex 
ka ma txi' tuj jun tbe. Balo in tan ex il ti'j tu'n tjaw cyc'asune, chi Elías. 

28Cyja'tzun e jaw sch'in mas cyuwxix, ex e oc ten kesil cyximlal tu'n cchil ex tu'n 
lans tejxi tbaj ac' cyi'j tu'n chic' ic tza'nx cycostumr. 

29Tbajlenxitzun chilcuk'ij cucxtok cysch'in, ex cucxtok cyt'icpaj mer ic tza'n loc 
ke, tejxi tpon or ic tza'n in xi k'ot ju chojbil te kale, pero mi a'l tzaj tzak'wente ex 
mi a'l tzaj binte cye. 

30Xitzun tma'n Elías cye cycyakil xjal: —Che lak'etze wuc'ile. E tzajtzun lak'e' 
cycyakil ttxlaj, ex jawtzun tbincha'n Elías juntl maj altar te Kman, aju otok cub 
xitj. 

31Tzajtzun ti'n Elías cablaj abj, ic tza'nx cyajlal cablaj c'loj cyiyjil tcy'ajal Jacob, 
aju a Kman o k'mante tu'n toc tbi Israel, 

32ex cyu'ntzun ke abj lu, jaw tbincha'n jun altar te Kman; baj tbincha'n jun sanja 
ti'jele altar ma'yin t-xe', 

33ax icx cub tnac'u'n si' tibaj altar; cubtzun tpaẍu'n ju tor ex cub tk'o'n tibaj si'. 

34Xitzun tma'n cye xjal: —Cynojsan baje cyaje ẍok' a', ex cyko'n cube tibaj wacẍ 
paẍumaj ex tibaj si'. Ex xi tma'n tu'n tbinchet tcabmajin ex toxinmajin, ex o bant 
cyu'n icju. 

35El tilj a' ti'jele altar, ex bi'x noj sanja tu'n. 

36Tejtzun tpon or ic tza'n in xi k'ot chojbil te kale, ate Elías aju t-sanjel Dios tzaj 
lak'e' ti'j altar ex tma: Aya Nman aju Tdios Abraham, ex Tdios Isaac, ex Tdios 
Israel, cuchiwt tu'n tel nic'baj ti'ja ka aya Dios cye aj Israel, ex ka akine tmajena, 
ex ka ma nbinchaye tcyakil jlu porque aya xk'mante tu'n tbant wu'ne. 

37Chin ttzak'wentza Nman, chin ttzak'wentza, tu'ntzun tel cynic' xjal ti'ja ka aya 
Dios ex in txocona cyi'j tu'n cyul meltz'aj juntl maj tuc'ila, chi Elías. 

38Tujxtzun or lu cu'tz jucpaj k'ak' te Kman ex baj tz'e'y ju wacẍ paẍumaj, tuc'ix 
si', ex cyuc'ixpe ke abj e baj tz'e'y, tuc'ix tx'otx', ex bi'x jatz tzkij a' tcu'x tuj sanja. 

39Tejtzun cyque'yinte cycyakil xjal jlu, e cub ẍmeje' ex pon tacl tibaj cywitz max 
twitz tx'otx' ex cyma: Ate Kman atzun Diosju, ate Kman atzun Diosju. 

40Xitzun tma'n Elías cye: —Cytzyuntze ke t-sanjel Baal, ex mi jun tu'n ttzokpaj. 
E tzajtzun tzyu'n cyu'n ke xjal ex e je'xtzun ti'n Elías ma tuj tk'ab xak Cisón, ex 
atzun e cub tbyo'n. 

O cubsan Elías twitz Dios tu'n ttzaj jbal 

41Xitzun tma'n Elías te Acab: —Txi'ya wa'l ex c'al, porque ya ch'ix tk'ajt tkan jbal 
tu'n ttzaj. 

42Xi'tzun Acab wa'l ex c'al. Atzunte Elías jax twi witz Carmelo ex cub ẍmeje' tejxi 
tcub tacl tibaj twitz twi tch'ec, 

43ex xi tma'n te tmajen: —Txi'ya, ex que'yinxa tibaj mar. Xi'tzun ex xi tque'yin 
tibaj mar, ex xi tma'n te Elías: —Minti' jun ti'xti ma wile. Xi tma'n Elías te tmajen 
tu'n t-xi' wuk maj que'yilte. 

44Tujtzun twukin maj xi tma'n majen te Elías: —Ma tibaj mar niban tjaw jlet ch'in 
muj mer ic tza'n tuj tlakal jun k'abaj. Xitzun tma'n Elías te: —Txi'ya ex k'manxa 
te Acab tu'n toc tc'alo'n tcarwaj cyi'j ke chej ex tu'n taj naj, na'nxtok ttzokpaj jbal 
ex tu'ntzun mi'n tmaket tbe. 

45Jaxtzun Acab tuj tcarwaj ex xi' tuj tnam Jezreel. Aju twitz cya'j ya cyja'tok toc 
yupj tu'n muj ex tu'n cyk'ik', ex tzajtzun txkan jbal cyuwxix wen. 

46Atzunte Elías tzaj k'o'n nimxix tipun tu'n Kman, jawtzun tlak'ba'n ju tkan t-
ẍjo'w, xitzun kelan tu'n tpon tuj tnam Jezreel nejnitok twitz Acab. 

1 Reyes 19 

Xi ok Elías twi witz Horeb 

1Oc ten Acab tx'olbalte te Jezabel aju t-xu'jil ti'j tcyakil aju otok tbincha Elías, ex 
tza'n tten otok che cub tbyo'n cycyakil ke t-sanjel Baal. 

2Xitzun t-sama'n Jezabel jun t-sanjel k'malte ju yol lu te Elías: Na'nxtok tpon or 
tlokju nchi'j, otok cyima wu'ne, ic tza'n ma che naj ke t-sanjel Baal tu'na, ex 
katzun mi xcyima wu'ne, entons atzun kine ctzajel ncastiwoye cyu'n ke ndiose, 
chi Jezabel. 

3Tzajtzun tchi ti'j Elías, ex xi ok clol tib tuj tnam Beerseba aju ta' tuj tx'otx' Judá, 
ex axtzun cyaj tk'o'n ju tmajen. 

4Xi oktl Elías tuj be in xi' tuj tzkij tx'otx', enter jun k'ij o bet ex cub ke' t-xe' jun 
wi' tal tze'. Octzun ten na'l Dios ex tma: Acuxtzun ja'lo Nman, chin tbyoncuya, 
porque mya mas ba'n kine twitz ktzan nmane, tu'n wank'intle twitz tx'otx'. 

5Cubtzun coẍe' t-xe' tal tze', ex ic' tan. Pontzun jun anjel ttxlaj, ocx tyucun ex tma 
te: We'ctza ex wa'na. 

6Xitzun tque'yin Elías ti'jele, ex o til jun pan tzk'ajsa'maj tuj xk'a'l tcub nikayin 
ti'j twi', tuc'ix jun xar a'. Jawtzun we' Elías, o wa'n o c'an ex cub tan juntl maj. 

7Ul t-anjel Kman tcabmajin, ocx tyucun ex xi tma'n te: We'ctza ex wa'na porque 
atx nim taj tu'n tbeta. 

8Jawtzun we' Elías, o wa'n ex o c'an. Tu'nju twa baj, oc nim tipun tu'n tbet tuj 40 
k'ij ex 40 konic'an, tejxi tpon max twi witz te Dios aju Horeb tbi. 

9Tejtzun tpon, ocx tuj jun toy' pic, ex axtzun o ten jun konic'an. Tzajtzun yolin 
Kman tuc'il, ex chi cyja': ¿Ti in baj teya tzalu, Elías? 

10Atzunte xi ttzak'we'n: Nman Dios, aya Tajaw Tcyakil, nimxix nganiye tu'n 
wajbene teya, atzun cye aj Israel ma tz'el cypa'n cyib ti'j ju yol cyaj bant ti'j tu'na 
cyuc'il; ma baj cyk'uchin ke t-altara, ex ma che cub cybyo'n ke t-sanjela tu'n spad. 
O'cx kine ma chin cyaj ten, ex lu in che jyon wi'je tu'n ncub byo'ne cyu'n, chi Elías. 

11Atzunte Kman xi tma'n te: Tetza tzalu ex we'cuya nwitze twi witz. Ic'tzun 
Kman twitz toy' pic ex tzaj jun nintz cyk'ik' nimxix tipun wen, bi'x e pax ke witz 
tu'n cyk'ik' ex bi'x e je'x pax ke pic twitz Kman; pero mya ajuntok Kman tuj 
cyk'ik'. Tej twe' cyk'ik', tzaj jun cyaknajnab; ax icx mya ajuntok Kman tuj 
cyaknajnab. 

12Tej twe' cyaknajnab, jaw jucpaj txkan k'ak'; pero ax mya ajuntok Kman tuj ju 
k'ak' lu. Te tibajxi ju k'ak', o binjtz jun tk'ajk'ajel cyk'ik' in jubin myaxix cyuw. 

13Tej tbinte Elías jlu, xi tmuk'an twitz tu'n t-xbalun, etz tuj toy' pic ex cub we' 
ttzi'. Tbitzun Elías jun tk'ajk'ajel in tma'n: ¿Ti in baj teya tzalu, Elías? 

14Atzunte xi ttzak'we'n: Nimxix nganiye tu'n wajbene teya Kman Dios, aya Tajaw 
Tcyakil, atzun cye aj Israel ma tz'el cypa'n cyib ti'j ju yol cyaj bant ti'j tu'na cyuc'il, 

ex ma baj cyk'uchin ke t-altara, ex ma che cub cybyo'n ke t-sanjela tu'n spad. O'cx 
kine ma chin cyaj ten, ex lu in che jyon wi'je tu'n ncub byo'ne cyu'n. 

15Atzunte Kman xi tma'n te: K'oncuya be, taj meltz'aja tujx ju be jatum saja, tu'n 
tpona tuj lugar tzkij tx'otx' te Damasco. Octzun tpona c'oquel tk'o'na toclen ju 
xjal Hazael tu'n toc te rey tuj tx'otx' Siria. 

16Ax icx k'on oca toclen Jehú aju tcy'ajal Nimsi tu'n toc te rey cye aj Israel, ex 
atzunte Eliseo aju tcy'ajal Safat aju aj Abel-mehola, k'on oca toclen te nsanjele te 
t-xela. 

17Cyja'tzun, ka at jun ma tzokpaj tu'n mi'n tcub byo'n tu'n t-spad Hazael, a Jehú 
cbel byonte te, ex ka at jun ma tzokpaj tu'n mi'n tcub byo'n tu'n t-spad Jehú, a 
Eliseo cbel byonte te. 

18Ex akine chin cyjel clonte wuk mil xjal cyxol aj Israel, akeju minti' ma che cub 
ẍmeje' twitz Baal, ex minti' ma tz'el cytz'uban cyi'j ke tkan. 

Aju txocbil te Eliseo 

19Ic'tzun Elías tuj ju lugar lu ex cnet Eliseo tu'n, aju tcy'ajal Safat, in ch'ocantok. 
Nejni cablaj moj wacẍ twitz Eliseo ex a in ch'ocan ti'j ju mancbil moj. Xitzun lak'e' 
Elías tuc'il, el ti'n t-ẍjo'w ex oc tk'o'n ti'j Eliseo. 

20E cyajtzun tk'o'n Eliseo ke wacẍ, xi kelan tu'n tpon canun tuc'il Elías ex xi tma'n 
te: —K'ontza ambil weye tu'n tel ntz'ubane twitz nmane ex twitz ntxu'ye tu'n 
tbaj nk'olben wibe cyuc'il, ex chin xel lpe'ye ti'ja. —Ba'n tu'n t-xi'ya, chi Elías, 
minti' nno'c nmayo'na tu'n tbinchanteya jlu. 

21Eltzun tpa'n tib Eliseo ti'j Elías, e cub tbyo'n cabe wacẍ aju in ch'ocantok ti'j, ex 
ax aju tze' in ajben te cyyuw wacẍ tuc'ix punt ajben te si' tu'n ttzk'aj chibj, ex xi 
tk'o'n te cychi' ke xjal. Octzun lpe' ti'j Elías ex oc te onil te. 

1 Reyes 20 

Cub cyi'j aj Siria tu'n Acab 

1Oc tchmo'n Ben-adad aju rey te Siria cycyakil t-soldad cyuc'ix 32 rey, akeju otok 
moje' cyyol tuc'il, cyuc'ix ke cychej ex cycarwaj in che ajben tuj k'oj, e je'xtzun 
jatum ta' tnam Samaria, baj cytxolban cyib ti'jele ex e oc tzokpaj ti'j. 

2Ex e je'x t-sama'n ke sanjel tuj tnam lu tu'n t-xi cyma'n te Acab aju rey cye aj 
Israel cyja': Chi Ben-adad in tma'n: 

3Aju sak pwak ex k'an pwak at tuc'ila, weye ke, ax icx ke t-xu'jila cyuc'ix ke 
tcy'ajala mas tbanilxix, weye ke. 

4Atzunte rey cye aj Israel ajtz t-sama'n ju tzak'webl cyja': Ic tza'nx ma tmaya tat 
rey, akine tuc'ix tcyakilju at weye c'oquel te teya. 

5E je'x juntl maj ke sanjel tuc'il Acab ex xi cyma'n te: Chi Ben-adad in tma'n: O txi 
nma'ne teya tu'n ttzaj tk'o'na weye aju sak pwak ex k'an pwak at tuc'ila, cyuc'ix 
ke t-xu'jila ex ke tcy'ajala. 

6Mya o'cx jlu, ax icx ax or nchi'j che xel nsama'ne ke xjal at cyoclen ntxlaje, tu'n 
tbaj cyjyo'n tuj tjaya ex tuj cyja ke xjal at cyoclen ttxlaja, ex tcyakil aju wi'yilxix 
at teya, ctzajel cyi'n, chi Ben-adad, che chi sanjel. 

7Atzunte rey cye aj Israel e tzaj ttxco'n cycyakil cytijil aj Israel ex xi tma'n cye: —
Cybintze, aju xjal lu in jyon tumel tu'n tbinchante mya ba'n ki'j, atzun weye minti' 
ma cub nxc'ayine tu'n cyxi nk'o'ne ke nxu'jile te, cyuc'ix ke ncy'ajale ex tuc'ix sak 
pwak ex k'an pwak at wuc'ile, chi Acab. 

8—Mi'n txi tnimana ex mi'n tbinchaya aju ctzajel tkanin teya, che chi ke tij xjal, 
xi cytzak'we'n. Ex ax cyyol cycyakil xjal. 

9Xitzun tma'n Acab cye ke xjal otok che tzaj t-sama'n Ben-adad: —Cyk'manxe te 
tat rey cyja': Jacu bant wu'ne tcyakil aju tzaj tkanin nej, atzunju in tzaj tkanin 
ja'lo, mlay nbinchaye, che chicuye te. Atzun cye sanjel xi cyi'n ju tzak'webl lu 
tuc'il Ben-adad. 

10Tzaj tma'ntl Ben-adad te Acab cyja': Awt ke ndiose che cub k'onte ncastiwoye 
cyuwxix wen ka mi'n ma tza'jix tnam Samaria wu'ne, ex mlaylo canun jun yub 
ttza'jil te junjun soldad akeju lepcho'c wi'je. 

11Atzunte rey cye aj Israel aj ttzak'we'ntl cyja': Mi'n jaw tniman tiba ka ma 
cambana tuj k'oj ex na'nx tcambana. 

12Tejtzun tbinte Ben-adad aju tzak'webl lu, in c'antok k'e'n cyuc'il txkantl rey 
cyuj ke ja xbalun otok jaw cybincha'n. Xitzun tma'n cye ke xjal at cyoclen ttxlaj: 
Cybincham cytene. Cycyakiltzun bant cyten tu'n cyoc tzokpaj ti'j tnam. 

13Pontzun jun t-sanjel Dios tuc'il Acab aju rey cye aj Israel, ex xi tma'n te: —Chi 
Kman ma tma: Masque in tila nimxix cyajlal aj k'oj ti'ja, pero akine chin xel k'onte 
cye tuj tk'aba ja'lo, tu'ntzun tel tnic'a ti'j ka akine Dios aju Cymane. 

14—¿Al u'n cbel cyi'j ke jlu? Chi Acab xi tkanin. Xi ttzak'we'n t-sanjel Dios: —
Cyu'n ke cu'xun, akeju in che onin cye ke gobernador cye junjun partament, chi 
Kman ma tma. —¿Alcye c'oquel tzokpaj tnejel? Chi Acab xi tkanintl. —Aya, chi t-
sanjel Dios, xi ttzak'we'n. 

15Atzunte Acab ic' twitz cyi'j ke cu'xun in che onin cyi'j ke gobernador cye junjun 
partament, attok cab syent tuc' 32 cybaj, ax icx e oc tchmo'n cycyakil ke soldad 
aj Israel, japun wuk mil cybaj. 

16E etztzun ke soldad lu te chilcuk'ij, atzunte Ben-adad cyuc'ix 32 rey akeju otok 
moje' cyyol tuc'il, cucxtok cyc'an k'e'n cyuj ke xbalun ja. 

17Tnejel e etz ke onil cye ke gobernador. Tejtzun tbinte Ben-adad aju tkanil ka 
attok junjun xinak otok che etz tuj tnam Samaria, 

18xi tma'n cyja': Ka ma che etz tuc'il jun tkanil tu'n twe' k'oj ex ka tu'n toc k'oj, 
pero wajbile tu'n tul cyi'ne tzalu, itz'x ke. 

19Akeju onil cye ke gobernador e etz tuj tnam Samaria, ex lepcho'c ke soldad 
cyi'j. 

20Ex teyle junjun cye cub tbyo'n jun aj k'oj aju oc tzokpaj cyi'j, atzun cye aj Siria 
e je'l ok; e je'xtzun lpe' ke aj Israel cyi'j, atzunte Ben-adad aju rey cye aj Siria o 
clet tej tel ok tjax tibaj tchej, ex cyuc'ix junjuntl t-soldad cyjaxsa'n cyibaj cychej. 

21Etztzun rey Acab, ul cyuc'il ke soldad aj Israel. E octzun tzokpaj cyi'j ke soldad 
aj Siria cyjax cyibaj chej, ex cyi'j keju cyjax cyuj carwaj in che ajben tuj k'oj. Cub 
cyi'j cyu'n ex nimcu aj Siria e cyim tuj k'oj lu. 

22Te tibajxi pon juntl maj t-sanjel Dios tuc'il rey cye aj Israel ex xi tma'n te: —
Binchama cyten ke t-soldadiya, ex chebaxix ximana ti'j alcye cbantel tu'na, 
porque tuj juntl abk'i tzul meltz'aj juntl maj aju rey cye aj Siria tu'n toc tzokpaj 
ti'ja. 

23Ke xjal at cyoclen ttxlaj rey cye aj Siria xi cyma'n te cyja': —Ke cydios aj Israel 
atzun ate' cywi' ke witz; cyja'tzun ma ko cub cyu'n. Pero ka ma ko k'ojin cyuc'il 
tuj chk'ajlaj, segur ko cambal cyi'j. 

24Aju tu'n tbant tu'na ja'lo Tat Rey, k'i'n ela cyoclen ke rey ex k'o'n oca ke xjal at 
cyoclen ttxlaja te cyxel, 

25ex tu'n cybaj tchmo'na txkantl soldad ic tza'nx keju o che cub, ax icx ke chej ex 
ke carwaj ic tza'nx keju ate' nej. Entons ko k'ojl cyuc'il tuj chk'ajlaj ex ko cambal 
cyi'j. Atzunte Ben-adad xi tbi'n ju consej lu ex o tbincha icju. 

26Tbajlenxi jun abk'i ic' twitz Ben-adad cyi'j ke t-soldad, ex cub be cyu'n tu'n 
cypon tuj tnam Afec tbi, tu'n cyk'ojin cyi'j aj Israel. 

27Ax icx cye aj Israel ic' cywitz cyi'j ke cysoldad ex xi cyk'o'n tcyakil aju at tajben 
cye, ex e je'xtzun tu'n cyc'ulbante cyib cyuc'il aj k'oj. E cubtzun ten ke cywitz aj 
Siria, mer ic tza'n cabe byuj chip ke, ex atzun cye aj Siria nojni tuj tcyakil lugar lu 
cyu'n. 

28Ex pontzun t-sanjel Dios tuc'il rey cye aj Israel ex xi tma'n te: —Chi Kman ma 
tma cyja': Masque ma cyma aj Siria ka akine jun Dios o'cx ta' twi witz, ex myatzun 
ta' tuj chk'ajlaj, che xel nk'o'ne cycyakil ke jlu tuj tk'aba, tu'ntzun tel cynic'e ti'j, 
axix toc akine Dios aju Cymane. 

29Wuk k'ij e cub ten aj Siria tuj jun pac' ex ke aj Israel tuj juntl pac', ex tujx twukin 
k'ij tzyet k'oj cyu'n. Tuj k'ij lu cub cybyo'n aj Israel jun syent mil soldad aj Siria, 
akeju in che bet tu'n cykan. 

30Atzun ke txkantl soldad e je'l ok tu'n cypon tuj tnam Afec, pero aju muro toc 
ti'j ju tnam tzaj tz'ak cyibaj 27 mil soldad, akeju otok che tzokpaj nej. Ax icx te 
Ben-adad pon tuj tnam lu ex o yut'ut'un tic' cyuj ke ja tu'n tclet. 

31Ke xjal in che ajbentok te xi cyma'n cyja': —O kbiye akeju rey cye aj Israel in 
tzaj k'ak'an cyc'u'j cyi'j xjal; cyja'tzun c'oquel kk'o'ne kxbalune ch'i'x twitz, tuc'ix 
jun sakbak cbel ten kkule, ex ko xe'ltzune twitz rey cye aj Israel, kape jacu cyaj 
ank'ina tu'n. 

32Octzun cyk'o'n cyxbalun ch'i'x twitz ex tuc'ix jun sakbak cub cyk'o'n cykul, e 
pontzun twitz rey cye aj Israel ex xi cyma'n te cyja': —Tat Rey, in cubsan Ben-
adad twitza tu'n mi'n tcub tbyo'na. Atzunte Acab xi ttzak'we'n: —¿Maj 
itz'xpetzun aju wermaniye Ben-adad? 

33Atzun cye xinak e jaw tzalaj tej cybinte ju yol lu ex jurat xi cytzak'we'n: —Tat 
Rey, ate Ben-adad termaniya. —Chuxni cyxi'ye k'ilte te, chi Acab xi ttzak'we'n. 
Pontzun Ben-adad twitz Acab, ex atzunte Acab jax tk'o'n tuj tcarwaj. 

34Xitzun tma'n Ben-adad te Acab: —Jacu che aj nk'o'ne juntl maj ke tnam e je'l 
ti'n ktzan nmane te ktzan tmana, ex jacu ten tc'a'ẍa tuj Damasco, ic tza'n tej tten 
tc'a'ẍ ktzan nmane tuj Samaria, chi Ben-adad. Atzunte Acab xi ttzak'we'n: —Ka 
icju, jacu txi ntzokpi'ne tu'n taj meltz'aja. Cyja'tzun tten, bant ti'j jun yol tu'n Acab 
tuc'il Ben-adad, ex xi ttzokpi'n tu'n taj meltz'aj. 

35Attok jun xinak cyxol ke t-sanjel Dios tzaj tma'n Dios te tu'n t-xi tma'n te jun 
tuc'il cyja': —Binchama xtalbil chin tbyo'n oca. Atzunte juntl minti' cub tuj twitz 
tu'n toc tbyo'n tuc'il. 

36Xitzun tma'n ju t-sanjel Dios te tuc'il: —Tu'nju minti' ma txi tnimana aju ma 
tma Kman, o'cx oc tel tpa'n tiba wi'je c'oquel tzokpaj jun balun ti'ja. Tejtzun tel 
tpa'n tib ju xjal lu ti'j t-sanjel Dios, etz jun balun tuj tbe ex cub byo'n tu'n. 

37Te tibajxi oc noj t-sanjel Dios ti'j juntl xinak, ax icx xi tma'n te tu'n toc c'ixbisa'n 
tu'n, atzunte xinak lu oc ten c'ixbisalte te ex bi'x oc jun ẍil ti'j tu'n. 

38Xi'tzun t-sanjel Dios ayol ti'j rey max tuj be, oc tmaksi'n twitz tu'n jun xbalun 
tu'ntzun mi'n tel tnic' rey ti'j. 

39Tejtzun tic' rey, xitzun tma'n t-sanjel Dios te tuc'il tk'ajk'ajel twi' cyuwxix: —
Tat Rey, akine ajbel teya tej ẍin ex bete jatum nno'c k'oj, etz jun soldad ex tzaj 
ti'n jun pres wuc'ile. Tzaj tma'n weye tu'n tcyaj ten ju pres lu tuj ncwente, ax icx 
tzaj tma'n cyja': Ka ma txi tzokpaj tu'na, aya cymel te t-xel, ex ka mi'n, il ti'j tu'n 
t-xi tchjo'na 75 libr sak pwak te tmulta. 

40Pero ma txi tzokpaj pres wu'ne tej matok in chin binchane juntl ti'xti. Atzunte 
rey cye aj Israel xi ttzak'we'n: —Axa ma k'mante ka at tila, ex ma tmaya aju t-
sentensa tu'n tcub. 

41Atzunte t-sanjel Dios jurat naj el ti'n aju xbalun tocsa'n twitz. Eltzun tnic' rey 
ti'j ka jun t-sanjel Dios jlu. 

42Xitzun tma'n t-sanjel Dios te rey cyja': —Atzun jlu ma tma Kman: Tu'nju ma txi 
ttzokpi'na aju xinak otok cub t-sentens wu'ne tu'n tcyim, atzun ja'lo aya cymel 
te t-xel, ex akeju t-xjalila oc che najel te cyxel ke t-xjalil. 

43Ajtzun meltz'aj ju rey cye aj Israel tu'n tpon tja tuj Samaria in bisun ex in k'ojl 
wen. 

1 Reyes 21 

Acab ex aju tkan uva te Nabot 

1Te tibajxi jlu, at jun xinak aj Jezreel Nabot tbi at jun piẍ tkan t-uva tcub tuj tnam 
Jezreel, nikayin ttxlaj tja Acab aju rey te Samaria. 

2Pon jun k'ij xi tma'n Acab te Nabot: —K'ontza ju tx'otx' te weye, aju awa'n tkan 
uva tuj tu'na, tu'n toc wawa'ne itzaj tuj, tu'nju ax tcub ttxlaj njaye; ex jacu txi 
nk'o'ne juntl piẍ tx'otx' te t-xel at tkan uva mas tbanil tuj; ex ka mas ba'n tuj 
twitza jacu txi nchjo'ne tu'n pwak. 

3Atzunte Nabot xi ttzak'we'n te Acab: —Mlay tzaj tk'o'n Dios ambil weye tu'n t-
xi nk'o'ne teya aju wetzbile cyaj cyk'o'n ktzan nmane. 

4Xi'tzun Acab tja in bisun ex in k'ojin tu'n tlaj aju ttzak'webl Nabot, tu'n mi'n t-xi 
tk'o'n aju tetzbil cyajni k'o'n tu'n ktzan tman. Pontzun ma tja ex cub coẍe' twi 
twatbil, cyja' aj tk'o'n twitz twitz ja ex minti' tajbe tu'n twa'n. 

5Pontzun lak'e' Jezabel aju t-xu'jil ttxlaj, ex xi tma'n te: —¿Tiku'n in bisuna ex 
tc'i'ya wa'n? 

6Atzunte Acab xi ttzak'we'n: —Ma chin yoline tuc'il Nabot aju aj Jezreel, ex ma 
txi nkanine aju ttx'otx' at tkan uva tuj, tu'n ttzaj tc'ayin weye ex ka mas ba'n tuj 
twitz tu'n t-xi nk'o'ne jun piẍ tx'otx' awa'n tkan uva tuj te t-xel tkan t-uva. 
Atzunte Nabot tc'i' tzaj tk'o'n weye. 

7Atzunte Jezabel aju t-xu'jil, xi ttzak'we'n: —¿Myapetzun aya cawil cyibaj aj 
Israel? We'ctza, chux wa'na, ex mi'n bisuna. Jacu txi nk'o'ne ttx'otx' Nabot teya, 
aju at tkan uva tuj, aju tcub tuj Jezreel. 

8Cubtzun ttz'iban Jezabel txkan u'j ex oc ttz'iban tbi Acab cyi'j ex oc tk'o'n t-sey 
rey cyi'j; e je'xtzun t-sama'n ke u'j lu cye ke tij xjal ex cye ke nejenel ax najlke tuj 
ttanmi Nabot. 

9Ex chi ju yol in tma'n cyuj ke u'j: Cymanxe cye xjal tu'n toc cychmon cyib ex tu'n 
tcub cyyo'n we'yaj tuj jun k'ij, ex cyk'on cube Nabot cywitz tnam xjal. 

10Cyk'on cube twitz Nabot cabe xjal jumajx mya ba'n ke, tu'ntzun cymante ka ax 
toc otok yolin Nabot mya ba'n ti'j Dios ex ti'j rey. Te tibajxi, cyi'n exe ti'jxi tnam 
ex cybyoncuye tu'n abj. 

11O cybincha ke tij xjal ex ke nejenel ate' tuj ttanmi Nabot ic tza'nx tyol Jezabel 
in tma'n cyuj ke tu'j pon t-sama'n cye: 

12Xi cyma'n cye xjal tu'n toc cychmon cyib, ex tu'n tcub cyyo'n we'yaj tuj jun k'ij, 
ex cub cyk'o'n Nabot cywitz tnam xjal. 

13E pontzun keju cabe xjal jumajx mya ba'n ke tu'n cynic'an yol ti'j Nabot cywitz 
xjal, ex cyma ka otok yolin Nabot mya ba'n ti'j Dios ex ti'j rey. Extzun k'i'n Nabot 
ttxa'n tnam cyu'n, oc cyxo'n tu'n abj ex cyim. 

14Xitzun cysama'n tkanil te Jezabel ka otok baj xo'n Nabot tu'n abj, ex ya otok 
cyim. 

15Tejtzun tbinte Jezabel jlu, xi tma'n te Acab: —Bet-xtzuna ja'lo ex toca te tajwil 
tkan t-uva Nabot aju aj Jezreel, aju minti' o tcuya tu'n ttzaj tc'ayin teya. Ate Nabot 
mya itz'x, ya ma cyim. 

16Tejtzun tbinte Acab ka otok cyim Nabot, xi'tzun ex oc te tajwil ttx'otx' ktzan 
Nabot, aju at tkan uva tuj. 

17Tzajtzun yolin Kman te Elías aju aj Tisbe, ex tma: 

18K'oncuya be ex txi'ya tuc'il Acab aju rey cye aj Israel, aju najl tuj tnam Samaria. 
Lu Acab ta' ja'lo tuj ttx'otx' ktzan Nabot, aju at tkan uva tuj, porque ma tz'el 
tetzan. 

19K'manxa te: Chitzun Kman ma tma: Tu'nju ma cub tbyo'na Nabot ex ma tz'el 
ti'na ju tetzbil, cyja'tzun tujx ju lugar jatum ma txi cylek'an tx'yan tchc'el Nabot, 
axtzun lugar che lek'al ke tx'yan ti'j teya tchc'el, chicuya te. 

20Atzunte Acab xi tma'n te Elías: —¿Mapetzun chin cnete tu'na, aya aj k'oj wi'je? 
—Ax toc ma cneta wu'ne porque ma txi tk'on tiba tu'n tbinchanteya mya ba'n 
twitz Kman. 

21Tu'ntzun jlu ma tma Kman cyja': Tzul nsama'ne mya ba'n tibaja, che bajel naj 
cycyakil tiyjila wu'ne, ex che najel cycyakil ke tiyjila xinak cyxol aj Israel, tza'nx 
ke xjal majen ex ke mya majen. 

22Ex keju ate' tuj tjaya ic che telba wu'ne ic tza'n e tenba keju ate'tok tuj tja 
Jeroboam aju tcy'ajal Nabat, ex ic che telba ic tza'n e tenba keju ate'tok tuj tja 
Baasa aju tcy'ajal Ahías, tu'n tlaj ma chin octz tic'le'na tu'n ttzaj nk'oje; porque 
tu'na ma che binchan ke aj Israel il, chi Kman in tma'n teya. 

23Ax icx ma tma Kman alcye cbajel ti'j Jezabel: Che chyo'l ke tx'yan ti'j t-ximlal 
Jezabel ttxlaj muro te tnam Jezreel. 

24Ex atzun ke mastl tiyjila, akeju che cymel tuj tnam, tx'yan cxel chyo'nte 
cyximlal, ex atzun keju che cymel tuj cojbil, c'utz cxel chyo'nte cyximlal, chi Elías 
te Acab. 

25(Mi a'l juntl xjal o pon tbinchben mya ba'n ic tza'n te Acab, porque xi tk'on tib 
tu'n tbinchante mya ba'n twitz Kman, porque a Jezabel aju t-xu'jil oc tenxix 
k'malte te tu'n tbinchante mya ba'n. 

26Ic'bilxix aju tbincha twitz Kman, porque oc ten c'ulul cywitz ke tilbilal ic tza'n 
in cybincha'n aj Amorrey, akeju otok che ic' tlajo'n Kman cywitz aj Israel.) 

27Tejtzun tbaj tbi'n Acab tcyakil yol lu, el t-sbit'un t-xbalun ti'j, oc tk'o'n t-xbalun 
ch'i'x twitz ex cub tyo'n we'yaj. Tuc'ix t-xbalun ch'i'x twitz toc ti'j oc tcub tan, ex 
oc tbet in bisun twitz. 

28Tzajtzun yolin Kman tuc'il Elías aju aj Tisbe, ex chi cyja': 

29—¿Mape tila Acab ma cub tmansin tib nwitze? Tu'nju ma cub tmansin tib 
nwitze, ja'lo mlay tzaj nk'o'ne castiw cyibaj keju ate' tuj tja acux itz'x Acab, maxi 
tzul nsama'ne castiw tuj tk'ijlalil oc tcawin tcy'ajal. 

1 Reyes 22 

Tzaj tma'n Micaías tu'n tcub ti'j Acab cyu'n aj k'oj 

2 Crónicas 18.1-34 

1Baj ox abk'i minti' k'oj oc cyxol aj Siria cyuc'il aj Israel. 

2Tujtzun toxin abk'i xi' Josafat aju rey cye aj Judá visitaril te Acab aju rey cye aj 
Israel. 

3Otok txi tma'n rey Acab cye ke xjal at cyoclen ttxlaj: —Ba'n cyu'ne, aju tnam 
Ramot aju at tuj Galaad, ketok jlu nej. Ja'lo ¿myapelo ba'n tu'n tetz kcolpi'n tjak' 
tcawbil rey te Siria? 

4Xitzun tkanin Acab te Josafat: —¿Jacupe txi'ya wuc'ile tu'n koc tzokpaj ti'j tnam 
Ramot aju at tuj Galaad? Atzunte Josafat xi ttzak'we'n: —Akine cyuc'ix ke 
nsoldadiye ex ke ncheje, lu ko'ye lu te onil teya ex te onil cye t-xjalila. 

5Pero na'nxtok tbant jlu ku'n, kaninxa te Kman ka jacu ko camban, chi Josafat. 

6E octzun tchmo'n rey Acab ke xjal otok tz'oc cyk'on cyib ic tza'n t-sanjel Dios, 
ch'ixmi cyaje syent cybet, ex xi tkanin cye: —¿Ba'npe tu'n woc tzokpaje ti'j tnam 
Ramot aju at tuj Galaad, ex ka mya ba'n? Atzun cye xi cytzak'we'n: —Toc 
tzokpaja ti'j, porque che tzajel tk'o'n Kman ke xjal tuj tk'aba tu'n tcub cyi'j tu'na. 

7Atzunte Josafat xi tkanin te Acab: —¿Minti'pe juntl xjal at tzalu axix toc t-sanjel 
Dios, tu'n t-xi kkanin te? 

8Atzunte rey Acab xi ttzak'we'n: —Atx juntl xjal ba'n tu'n t-xi kkanin te alcye 
tajbil Kman, atzun Micaías aju tcy'ajal Imla, pero ic'un jlu wu'ne porque minti' in 
tzaj tma'n jun yol ba'n weye, nok o'cx jun yol mya ba'n in tzaj tma'n. Atzunte 
Josafat xi tma'n te: —Mi'n tmaya icju. 

9Tzajtzun ttxco'n rey Acab jun xjal at toclen ttxlaj ex xi tma'n te: —Txca'tza 
Micaías aju tcy'ajal Imla, tu'n tul naj wuc'ile. 

10Tza'nxix te Acab aju rey cye aj Israel, ax icx te Josafat aju rey te Judá, tocsa'ntok 
t-xbalun rey cyi'j, ex k'uklke'tok tuj cyk'ukbil tuj plas nikayin ttzi tpwertil tnam 
Samaria; ex cycyakil xjal otok tz'oc cyk'on cyib ic tza'n t-sanjel Dios in 
cychic'ba'ntok aju nnu'l tuj cynabl cywitz ke cabe rey lu. 

11Atzunte Sedequías aju tcy'ajal Quenaana otok che baj tbincha'n junjun c'uxbil 
mer ic tza'n tcach wacẍ, ex in jawtok tk'ajk'ajel twi' cyja': Chitzun Kman ma tma: 
Atzun ke cach lu che ajbel tu'na tu'n tbaj t-ẍu'yina ke aj Siria ocxi cybaj naj tu'na. 

12Cycyakil keju otok tz'oc cyk'o'n cyib ic tza'n t-sanjel Dios ax yol in cyma'n: Toc 
tzokpaja ti'j tnam Ramot aju at tuj Galaad, ex cbel ti'j tu'na, porque ate Kman 
ctzajel k'onte tnam lu tuj tk'aba, che chi xi cyma'n te rey. 

13Atzunte sanjel otok txi sama'n txcolte Micaías xi tma'n te: —Cycyakil mastl t-
sanjel Dios ma cyma jun tzak'webl ba'n te rey. Cyja'tzun in chin cubsane twitza 
tu'n t-xi tma'na jun yol ba'n, ic tza'nx ma cyma cycyakil. 

14Atzunte Micaías xi ttzak'we'n te: —Cxel nma'ne jun yol axix toc twitz Kman; 
o'cx cxel nma'ne aju yol ctzajel tma'n Kman weye. 

15Pontzun Micaías twitz rey ex xi tkanin rey te: —Aya Micaías, ¿ba'npe tu'n koc 
tzokpaje ti'j tnam Ramot ex ka mi'n? Atzunte Micaías xi ttzak'we'n: —Toc 
tzokpaja ti'j ex cbel cyi'j xjal tu'na, porque tu'n Kman che tzajel tk'o'n tuj tk'aba. 

16Atzunte rey xi ttzak'we'n: —¿Jte' maj cxel nma'ne teya tu'n ttzaj tma'na weye 
jun yol axix toc twitz Kman? 

17Atzunte Micaías xi ttzak'we'n: Ma che wile cycyakil aj Israel cysputun cyib 
cyxol ke witz mer ic tza'n ẍne'l minti' pastor cyi'j. Ex chi Kman ma tma: Minti' 
cye jlu cyajwil; teyle junjun ba'n tu'n taj tja tuj txubtxaj. 

18Xitzun tma'n rey Acab te Josafat: —¿Baka minti' ma txi nma'ne teya ti'j xinak 
lu, minti' in tzaj tma'n jun yol ba'n weye, o'cx mya ba'n in tzaj tma'n? 

19Atzunte Micaías xi tma'ntl: —Bintza aju ma tma Kman: Ma wile Kman k'ukl tuj 
tk'ukbil, cyuc'ix cycyakil keju ate' tuj cya'j nim cyajlal wa'l ke junx tuc'il tuj 
tbank'ab ex tuj tnayaj. 

20Ex chi Kman xi tkanin cye: ¿Alcye cxel to'yilte Acab tu'n toc tzokpaj ti'j tnam 
Ramot aju at tuj Galaad, ex ax tu'n tcyim ma chixin? At junjun in tzaj cyma'n jun 
tumel, atzun junjuntl in tzaj cyma'n juntl tumel. 

21Pero minaben pon jun xewbaj ex xi tma'n te Kman ka a tu'n t-xi' to'yil te Acab. 
Atzunte Kman xi tkanin te: —¿Tza'n ctelba tu'na? 

22Xi ttzak'we'n ju xewbaj: Chin xe'le ex chin yolile nic'aj yol tuj cytzi' cycyakil ke 
xjal nno'c cyk'on cyib te t-sanjel Dios ate' tuc'il Acab. Atzunte Kman xi tma'n: 
Cbel ti'j tnabl tu'na. Txi'ya ex binchama icju, chi Kman te xewbaj. 

23Atzun ja'lo, ma tzaj tk'o'n Kman jun xewbaj nic'al yol tu'n tyolin tuj cytzi' 
cycyakil keju nno'c cyk'on cyib te t-sanjel Dios ate' tuc'ila, ex ma tma Kman tu'n 
tnaja. 

24Pontzun lak'e' Sedequías aju tcy'ajal Quenaana ttxlaj Micaías, oc ttz'ajin jun 
twitz Micaías ex tma: —¿Baka ma tz'el tpa'n tib T-xew Kman wi'je, ex a tu'n 
tyolin tuc'ila? 

25Atzunte Micaías xi ttzak'we'n: —C'elel tnic'a ti'j tuj k'ij oc t-xi'ya ewal tiba tujile 
cyja xjal. 

26Xitzun tma'n Acab cye aj sanjelal: —Cytzyuntze Micaías ex cyi'nxe twitz Amón 
aju gobernador te tnam, ex twitz Joás aju ncy'ajale, tu'n tocx tuj pres. 

27Cymanxe cye ka akine ma chin k'mante tu'n tocx tuj pres, ex mya nim twa ex 
tc'a tu'n t-xi k'o'n maxi oc wul meltz'aje tuj txubtxaj. 

28Atzunte Micaías xi tma'n: —Katzun ba'n ma tzul meltz'aja tuj k'oj, entons aju 
yol ma txi nma'ne cyeye myatzun a Kman ma k'mante te. Cybintze aju yol lu, 
akeye tnam xjal, chi Micaías. 

29Cyja'tzun, ate Acab aju rey cye aj Israel, tuc'ix Josafat aju rey cye aj Judá, e pon 
k'ojlel ti'j tnam Ramot aju at tuj Galaad. 

30Atzunte rey Acab xi tma'n te Josafat: —C'elel nch'expu'nwe nxbalun tu'n mi'n 
tel nic'baj wi'je oc nk'ojine, atzun teya, ba'n tu'n toc tk'o'na t-xbaluna aju in ajben 
teya oc in cawina. Eltzun tch'expu'n Acab t-xbalun tu'n mi'n tel nic'baj ti'j, ex 
tzyettzun k'oj cyu'n. 

31Pero otok txi tma'n rey te Siria cye 32 capitán cye tcarwaj akeju in che ajben 
tuj k'oj, o'cx tu'n cyk'ojin ti'j rey cye aj Israel ex mya ti'j junxitl. 

32Tejtzun tilwaj Josafat cyu'n ke capitán, akeju ate'cx tuj carwaj in che ajben tuj 
k'oj, cub cyximan ka atzun rey cye aj Israel jlu, ex baj cytxolban cyib ti'j tu'n cyoc 
tzokpaj ti'j. Atzunte Josafat jaw sch'in ex oc ten kanil onbil. 

33Eltzun cynic' capitán ti'j ka mya a rey cye aj Israel jlu, ex ya minti'tl e oc lpe' ti'j 
tu'n tcub cyu'n. 

34Pero at jun soldad aj Siria nok elaj xi t-xo'n jun plech ex tc'ulbacu a Acab a'w 
tu'n, atzun xi' plech jatum ocni moje' chicyet c'uxbil toc ti'j. Xitzun tma'n Acab 

teju yucul tcarwaj: —Chux k'on welt carwaj tu'na, ex chin ti'n exe tzalu tuj k'oj 
porque nim weye ma tza'w. 

35Cyuwxix k'oj oc tuj k'ij lu, atzunju rey otok tza'w ax cub walba'n tuj tcarwaj 
cywitz aj Siria. Pero tej toc kax cyimtzun, ex aju chic' tuj ẍil o bekin tel tuj carwaj. 

36Tej ch'ixtok tex k'ij xi sama'n jun tkanil cyxol cycyakil soldad aj Israel chi in 
tma'n cyja': Teyle junjun cu taj tuj ttanmi, ex teyle junjun cu taj tuj ttx'otx' jatum 
tzajni, 

37Cyja'tzun cyim rey Acab, ex xi k'i'n t-ximlal tuj Samaria ex atzun cu'x maku'n. 

38Te tibajxi xi k'i'n ju carwaj tu'n tbaj tx'jet jatum ta' ju nintz pil tuj Samaria, 
jatum in che chin ke xu'j jawni cywitz cyuc'il xinak. Atzun ke tx'yan e baj lek'ante 
tchc'el Acab, ic tza'nx otok tma Kman. 

39Aju ch'intl tx'olbaben ti'j Acab ex ti'j tcyakil aju o bant tu'n, ex ti'j marfil lo'tzin 
twitz tja te tujxi, ex cyi'j ke tnam e jaw tbincha'n, atzun tz'iban tuj u'j jatum ta' 
tcyakil tx'olbaben cyi'j cyak'unben ke rey cye aj Israel. 

40Tej tcyim Acab, a Ocozías aju tcy'ajal cyaj ten te rey te t-xel. 

Tej ttzyet tcawin Josafat tuj Judá 
2 Crónicas 20.31-37 

41Otok bant cyaje abk'i ttzyetlen tcawin Acab cyxol aj Israel tej ttzyet tcawin 
Josafat aju tcy'ajal Asa tuj Judá. 

42Otok japun Josafat twi' 35 abk'i tej ttzyet tcawin ex o cawin 25 abk'i tuj 
Jerusalén. Aju ttxu' Azuba tbi ex tme'jel Silhi. 

43Tuj tumelxix o bet Josafat tuj tcyakil ic tza'n te Asa aju ktzan tman. Tz'aklxix e 
ela ke tbinchben tuj twitz Kman. Masque icju, pero minti' e baj tk'u'chin ke lugar 
cywi witz jatum in xi cyk'o'n tnam xjal ke chojbil, ex jatum in cub cypatun storac. 

44Minti' o ten k'oj cyxol Josafat cyuc'il ke rey cye aj Israel. 

45Aju ch'intl tx'olbaben ti'j Josafat ex cyi'j ke tbinchben ma'xix cyxilen, ex cyi'j ke 
k'oj e oc tu'n, atzun tz'iban tuj u'j jatum ta' tcyakil tx'olbaben cyi'j cyak'unben ke 
rey cye aj Judá. 

46E ex tlajo'n Josafat ke xjal tuj cytanmi aj Judá, akeju in che yaẍin tuc'il juntl 
xinak ex a jlu in cybincha'n te jun c'ulbil cywitz ke tilbilal; akeju xjal lu otok che 
cyaj ank'in tuj tk'ijlalil tej tten Asa aju ktzan tman. 

47(Tuj Edom minti'tok rey at, nok o'cx jun gobernador tocsa'n.) 

48Ax icx e baj tbincha'n Josafat ke barc ic tza'n cye aj Tarsis, tu'n t-xi k'ibaj k'an 
pwak tuj tx'otx' Ofir; pero minti' e je'x porque e baj pax ke barc tu'n tipun a' tuj 
tnam Ezión-geber. 

49Xi tma'n Ocozías aju tcy'ajal Acab te Josafat, tu'n ttzaj tk'o'n ambil cye keju 
yucul tbarc tu'n cyxi' cyuc'il ke te yucul tbarc, pero minti' xi tk'o'n Josafat ambil 
tu'n cyxi'. 

50Cyimtzun Josafat ex ax cu'x maku'n tuj tnam Ttanmi David tbi, aju ktzan t-
xe'chel. Te tibajxi aju o cawin te t-xel, atzun Joram aju tcy'ajal. 

Tej ttzyet tcawin Ocozías cyibaj aj Israel 

51Otok bant wuklaj abk'i ttzyetlen tcawin Josafat tuj Judá, tej ttzyet tcawin 
Ocozías aju tcy'ajal Acab cyibaj aj Israel tuj Samaria, ex cab abk'i o cawin. 

52Pero aju tbinchben Ocozías mya ba'n ela tuj twitz Kman, porque ax xi lpe' ti'j 
tbinchben ktzan tman ex ttxu', ex ti'j tbinchben Jeroboam aju tcy'ajal Nabat, aju 
e binchan aj Israel il tu'n. 

53O c'ulun twitz Baal ex ajben te ic tza'n otok tbincha ktzan tman, ex tu'n jlu tzaj 
tk'oj Kman ti'j, aju Cydios aj Israel. 

2 Reyes 

2 Reyes 1 

Tej tcyim Ocozías 

1Tcyimlenxitzun Acab, jaw cyi'n cyib aj Moab cyi'j aj Israel. 

2Atzunte Ocozías tzaj tz'ak ttzi' jun ventan tuj tcabin colin tja rey at tuj Samaria, 
ex nim te c'ixbi. E je'xtzun t-sama'n ke sanjel tu'n cyxi' kanil te Baal-zebub aju 
cydios aj Ecrón ka tu'n tbanix. 

3Pero xi tma'n t-anjel Kman te Elías aju aj Tisbe: Txi'ya makolte cye ke t-sanjel 
rey te Samaria, ex kaninxa cye cyja': ¿Minti'pe Dios at cyxol aj Israel, tu'nju ma 
che'xe kanilte cyxjele te Baal-zebub aju cydios aj Ecrón? 

4Cyja'tzun, ate Kman in k'mante te Ocozías cyja': Ya mlay jaw we'tla tuj tcoẍbila, 
nok o'cx cnajela, chi t-anjel Dios te Elías. Xi'tzun Elías ex o bant tu'n icju. 

5Tejtzun cypon meltz'aj ke sanjel twitz rey, xi tkanin cye: —¿Tiku'n ma che ajtz 
meltz'aje? 

6Atzun cye xi cytzak'we'n: —Porque at jun xinak setz tuj kbeye ex saj tma'n keye 
tu'n kajtz meltz'aje tuc'il rey aju otok txi samante keye, ex tu'n t-xi kma'ne te 
cyja': Chi Kman in tma'n: ¿Baka minti' Dios at cyxol aj Israel tu'nju in che'x t-
sama'na ke xjal kanil t-xjela te Baal-zebub aju cydios aj Ecrón? Tu'nju ma 
tbinchaya jlu, ya mlay jaw we'tla tuj tcoẍbila, nok o'cx cnajela, chi xjal, che chi ke 
sanjel. 

7Atzunte rey xi tkanin cye: —¿Tza'n que'yin aju xinak setz tuj cybeye, aju saj 
k'mante jlu? 

8—Aju xinak lu ttz'umal alumaj t-xbalun tocsa'n, ex tz'u'm c'albil tc'u'j, che chi xi 
cytzak'we'n. —Entons a Elías aju aj Tisbe, chi rey xi ttzak'we'n. 

9Xi t-sama'n rey jun capitán cyuc'ix 50 soldad jyolte Elías. Tejtzun cypon, lutok 
Elías k'ukl twi' jun witz. Xitzun tma'n capitán te: —Aya t-sanjel Dios, ma tzaj 
tma'n rey tu'n tcu'tza. 

10Tzajtzun ttzak'we'n Elías: —Ka ax toc akine t-sanjel Dios, e ttzaj k'ak' twitz 
cya'j tu'n tcub tz'e'ya tu'n, cyuc'ix ke 50 t-soldadiya. Jurattzun cu'tz k'ak' twitz 
cya'j ex e baj tz'e'y tu'n. 

11Xi t-sama'ntl rey juntl capitán cyuc'ix 50 soldad. Xitzun capitán ex xi tma'n te 
Elías cyja': —Aya t-sanjel Dios, ma tzaj tma'n rey tu'n tcu'tz naja. 

12Tzaj ttzak'we'ntl Elías: —Ka ax toc akine t-sanjel Dios, e ttzaj k'ak' twitz cya'j 
tu'n tcub tz'e'ya tu'n, cyuc'ix ke 50 t-soldadiya. Jurattzun cu'tz k'ak' twitz cya'j ex 
e baj tz'e'y tu'n. 

13Xi t-sama'n rey toxinmajin juntl capitán cyuc'ix 50 soldad, pero aju toxin 
capitán jax max jatum ta' Elías, cub ẍmeje' twitz, oc ten cubsal twitz ex tma: —
Aya t-sanjel Dios binchama xtalbil, mi'n txi tkanina te Dios tu'n ncyime cyuc'ix 
keju 50 ajbel teya lu; 

14porque ma tzaj k'ak' tuj cya'j ex ma che cub tz'e'y ke cabe capitán cyuc'ix ke 
xinak uc'in cyu'n. In chin cubsane twitza tu'n ttzaj k'ak'an tc'u'ja wi'je, chi 
capitán. 

15Tzajtzun tma'n t-anjel Kman te Elías: —Txi'ya tuc'il ex mi'n xoba twitz. 
Cu'tztzun Elías ex xi' tuc'il capitán tu'n t-xi' tuc'il rey, 

16ex xi tma'n te: —Chi Kman ma tma: Tu'nju ma che'x t-sama'na ke sanjel kanilte 
t-xjela te Baal-zebub aju cydios aj Ecrón, mer ic tza'n minti' Dios at cyxol aj Israel 
jatum tu'n t-xi tkanin t-xjela te, cyja'tzun mlay jaw we'tla tuj tcoẍbila, nok o'cx 
cnajela, chi Elías. 

17Cyimtzun Ocozías ic tza'nx otok tma Kman te Elías. Tu'nju minti' tc'wa'l 
Ocozías tzaj, cyja'tzun aju o cawin te t-xel, atzun Joram aju terman. A jlu o baj tuj 
tcabin abk'i ttzyetlen tcawin Joram aju tcy'ajal Josafat tuj Judá. 

18Aju ch'intl tx'olbaben ti'j Ocozías ex ti'j tbinchben, atzun tz'iban tuj u'j jatum 
ta' tcyakil tx'olbaben cyi'j cyak'unben ke rey cye aj Israel. 

2 Reyes 2 

Tej t-xi' Elías tuj cya'j 

1Tej ch'ixtok tpon tyemp tu'n t-xi k'i'n Elías tuj cya'j tu'n Kman tuj jun 
xcyakinpaẍ, cub be tu'n Elías tuc'ix Eliseo, ex e etz tuj Gilgal. 

2Xitzun tma'n Elías te Eliseo: —Tencja tzalu, porque ma tma Kman weye tu'n 
nxi'ye tuj tnam Betel. Atzunte Eliseo xi ttzak'we'n: —Cxel nma'ne jun yol axix 
toc twitz Kman ex twitza, mlay cyaj ncolina tjunalxa. E je'liltzun cycabil max tuj 
Betel. 

3Atzun ke t-sanjel Dios najlke tuj Betel e etz canul ti'j Eliseo, ex xi cyma'n te: —
¿Bi'npe tu'na ka c'elel k'i'n aju xnak'tzal teya tu'n Kman ja'lo? —Bi'maj jlu wu'ne, 
pero mi'n che k'ajte, chi Eliseo xi ttzak'we'n. 

4Te tibajxi xi tma'ntl Elías te Eliseo: —Tencja tzalu, porque ma tma Kman weye 
tu'n nxi'ye tuj tnam Jericó. Atzunte Eliseo xi ttzak'we'n: —Cxel nma'ne jun yol 
axix toc twitz Kman ex twitza, mlay cyaj ncolina tjunalxa. E je'liltzun cycabil max 
tuj tnam Jericó. 

5Atzun ke t-sanjel Dios najlke tuj tnam Jericó e etz canul ti'j Eliseo, ex xi cyma'n 
te: —¿Bi'npe tu'na ka c'elel k'i'n aju xnak'tzal teya tu'n Kman ja'lo? —Bi'maj jlu 
wu'ne, pero mi'n che k'ajte, chi Eliseo xi ttzak'we'n. 

6Xitzun tma'ntl Elías te: —Tencja tzalu, porque ma tma Kman weye tu'n nxi'ye 
ttzi nima Jordán. Pero xi ttzak'we'n Eliseo: —Cxel nma'ne jun yol axix toc twitz 
Kman ex twitza, mlay cyaj ncolina tjunalxa. E je'xtzun bettl cycabil. 

7Cyuc'ix 50 t-sanjel Dios e je'x lpe' cyi'j ex najchakyin e tzaj we': Atzunte Elías 
tuc'ix Eliseo e cub we' ttzi nima Jordán. 

8Eltzun ti'n Elías aju t-ẍjo'w ex baj tbalk'i'n, ex cub tjubin tibaj nima ex aju nima 
bi'x we'; e ic'xtzun cycabil jlajxi nima puro tuj tzkij. 

9Tejtzun cyic'pun jlajxi nima, xi tma'n Elías te Eliseo: —Kanintza weye alcye 
tajbila tu'n nbinchanteye teya na'nxtok wel k'i'ne ttxlaja. Atzunte Eliseo xi 
ttzak'we'n: —Waje tu'n ttzaj tk'o'na tlamal toclena weye ic tza'n jun wetzbile, 
mer ic tza'n nej tc'wa'la kine. 

10Baka nok ch'in t-xilen aju ma tzaj tkanina, pero ka ma tila oc wel k'i'ne ti'ja, 
ctzajeltzun k'o'n teya. Katzun mi ẍin tila oc wel k'i'ne ti'ja, mlayx tzaj k'o'n teya, 
chi Elías. 

11Tej in che bettok ex in che yolintok, nok minaben jaw jlet jun carwaj in c'ant 
k'ak' ti'j ex jawo'n cyu'n chej in c'ant k'ak' cyi'j, atzun ke jlu el pa'nte cye, xitzun 
k'i'n Elías tuj cya'j tuj jun nintz xcyakinpaẍ. 

12Tejtzun tque'yinte Eliseo jlu, jaw sch'in ex tma: Nman, nman, ic ma tena cye aj 
Israel ic tza'n jun c'loj soldad at nim cyipun te colol cyi'j, chi Eliseo. Te tibajxi jlu, 
ya minti'tl oc tque'yin Eliseo twitz Elías. Eltzun t-sbit'un Eliseo t-ẍjo'w toc ti'j 
tu'n tbis, ex te cabe piẍ el tu'n. 

Cyaj ten Eliseo te t-xel Elías 

13Jawtzun ti'n Eliseo aju t-ẍjo'w Elías porque ax otok cyaj tz'ak; ajtzun meltz'aj 
tu'n tpon ttzi nima Jordán ex axtzun cub we'. 

14Tzajtzun ti'n ju ẍjo'w aju k'i'ntok tu'n Elías nej, cub tjubin tibaj nima ex tma: 
¿Jatum ta' Kman aju Tdios Elías? Tej tcub tjubin ju ẍjo'w tibaj nima, ate nima bi'x 
we', ex ic'tz juntl maj Eliseo tuj tzkij. 

15Ke t-sanjel Dios otok che tzaj tuj Jericó in che que'yintok ti'j, ex cyma cyxolx: 
Ja'lo aju toclen Elías ma tzaj k'o'n te Eliseo. E je'xtzun canul ti'j Eliseo ex e cub 
mutzk'aj ex pon tacl tibaj cywitz twitz tx'otx', 

16ex xi cyma'n te: —Bintza, ako'ye ajbel teya at 50 xjal kxole at nim cyipun ex 
cyuw cyc'u'j; k'ontza ambil cye tu'n cyxi' jyolte aju xnak'tzal teya; mya yajcu ma 
cyaj k'o'n twi' jun witz ex ka tuj jun chk'ajlaj ttzi nima tej xjaw k'i'n tu'n T-xew 
Kman. Atzunte Eliseo xi tma'n: —Mi'n, mi jun txi cylajo'ne. 

17Pero minti' xi cyniman, cucx e oc ten wulil; cyja'tzun xi tk'o'n Eliseo ambil cye 
tu'n t-xi cysama'n keju 50 xinak; ex e jyon ti'j Elías tuj enter ox k'ij, pero minti' o 
cnet cyu'n. 

18Tej cyul meltz'aj tuj Jericó jatum otok cyaj ten Eliseo, xi tma'n Eliseo cye: —
Baka minti' o txi nma'ne cyeye tu'n mi'n cyxi'ye. 

Tej tbaj k'anit twi a' tuj Jericó tu'n Eliseo. 

19Xitzun cyma'n ke xjal te Eliseo, akeju najl tuj tnam: —Bintza, aju tnam lu puro 
mejor tten ju lugar jatum tcub ic tza'n in tque'yina, pero aju a' mya ba'n, ex aju 
tx'otx' minti' in tzaj awal tu'n oc toc a' tuj. 

20—Cyi'ntze jun matij lak ac'aj wuc'ile, tuc'ix atz'an tuj, chi Eliseo xi ttzak'we'n. 
Tejtzun tpon cyi'n ju lak ma tij, 

21xi' Eliseo jatum ta' twi a', cu'x tko'n ju atz'an jatum in jatz jlet a', ex tma: —
Chitzun Kman in tma'n: Akine ma chin k'anante a' lu, ex mlay che cyimtl keju che 
c'al ti'j, ex mlay tbinchatl tu'n mi'n ttzaj tawal tx'otx' tu'n. 

22Atxixtzun tk'anit a' lu, ex oc te ba'n tc'anjtz ic tza'n o tma Eliseo, ex ttenx ja'lo. 

23Cubtzun be tu'n Eliseo tuj lugar lu tu'n t-xi' tuj Betél, ex tej in bettok tjax e je'tz 
txkan tal cu'xun tuj tnam e oc ten xmayil ti'j ex cyma: Tjaxa tz'a'j ti'j twi', tjaxa 
tz'a'j ti'j twi'. 

24Ajtztzun meltz'aj twitz Eliseo jatum ate' ke, ex xi tkanin tuj tbi Kman tu'n ttzaj 
cycastiw. Jurat e etz naj cabe oso tjak' c'ul ex baj cytzakin 42 tal cu'xun. 

25Xi'tzun Eliseo ma twi witz Carmelo, ex ajtz meltz'aj tu'n tpon tuj tnam Samaria. 

2 Reyes 3 

Tej ttzyet tcawin Joram cyibaj aj Israel 

1Otok bant wajxaklaj abk'i ttzyetlen tcawin Josafat tuj Judá, tej ttzyet tcawin 
Joram aju tcy'ajal Acab cyibaj aj Israel ex o cawin cablaj abk'i tuj Samaria. 

2Ke tbinchben mya ba'n e ela tuj twitz Kman, pero minti' pon tbinchben ic tza'n 
ke tbinchben ktzan tman ex ttxu', porque el ti'n aju abj tilbilal Baal aju otok baj 
tbincha'n tman. 

3Masque icju, pero ax il o tbincha ic tza'n ke il o tbincha Jeroboam aju tcy'ajal 
Nabat, akeju e binchan aj Israel il tu'n. 

In yolin Eliseo ti'j ka tu'n tcub cyi'j aj Moab cyu'n aj Israel 

4Ate Mesa aju rey cye aj Moab o'cx tak'un te almil ẍne'l, ex at tu'n t-xi tk'o'n 
chojenj te rey cye aj Israel; jun syent mil tal tman ẍne'l ex jun syent mil tman 
ẍne'l nne'l lan cyi'j. 

5Pero tej tcyim Acab, jawtzun ti'n tib rey cye aj Moab ti'j rey cye aj Israel. 

6Etztzun rey Joram tuj Samaria ex e baj tchmo'n cycyakil ke soldad aj Israel. 

7Ex xi t-sama'n Joram tkanil te rey te Judá cyja': Aju rey cye aj Moab ma jaw ti'n 
tib wi'je, ¿Mlaype txi'ya wuc'ile k'ojlel ti'j? Tzaj ttzak'we'n Josafat aju rey te Judá 
cyja': Jacu chinxe tuc'ila, cyuc'ix ke nsoldadiye ex cyuc'ix keju cyjax cyibaj ncheje, 
lu ko'ye te tuc'ila ex te cyuc'il ke t-xjalila. 

8Pero, ¿alcye be cxel ki'n? Chi Josafat. Xi ttzak'we'n Joram cyja': Tuj be in xi' tuj 
lugar tzkij tx'otx' te Edom. 

9Cyja'tzun, cub be tu'n rey cye aj Israel tuc'ix ju rey cye aj Judá ex tuc'ix ju rey 
cye aj Edom. Pero tu'nju e bet wuk k'ij, baj ju a' k'i'n cyu'n tu'n tajben cye soldad 
ex cye alumaj. 

10Tmatzun Joram aju rey cye aj Israel cyja': —Mer ic tza'n ma ko tzaj ti'n Kman, 
ako' rey ox kbaj, tu'n kxi tk'o'n tuj cyk'ab aj Moab. 

11Xitzun tkanin Josafat: —¿Minti'pe jun t-sanjel Dios at tzalu, tu'n t-xi tkanin te 
Kman alcye tu'n tbant ku'n? Chi Josafat. At jun cye keju at cyoclen ttxlaj rey cye 
aj Israel tma: —Atzun ta' Eliseo tzalu aju tcy'ajal Safat, aju ajben te Elías, chi xjal. 

12—Jaculo tzaj tma'n ke jun yol tzajni tuc'il Kman, chi Josafat xi ttzak'we'n. 
Jurattzun xi' rey cye aj Israel, tuc'ix Josafat ex tuc'ix ju rey cye aj Edom, tuc'il 
Eliseo; 

13Atzunte Eliseo xi tma'n te rey cye aj Israel: —¿Ti woclene ti'ja? Txi'ya kanil 
onbil cye t-sanjel cydios ktzan tmana ex ttxu'ya. Atzunte rey cye aj Israel xi 
tma'ntl: —Mlay, porque ate Kman ma tzaj k'inte keye, ako'ye rey ox kbaje, tu'n 
kcub tz'ake tuj cyk'ab aj Moab. 

14Xitzun tma'n Eliseo: —Cxel nma'ne jun yol axix toc twitz Kman aju Tajaw 
Tcyakil, aju in chin ajbene te, nokwit minti' in chin nimane te Josafat aju rey te 
Judá, mlaywitlo txi nbi'ne tyola ex minti'wtlo ma txi nque'yine twitza. 

15Pero ba'n tu'n ttzaj cyi'ne jun xjal ba'n chimban ti'j arpa, chi Eliseo. Ex tej toc 
ten xjal chimbal, ultzun T-xew Kman tuc'il Eliseo, 

16ex xitzun tma'n Eliseo: —Chi Kman ma tma: Cylacuncuxe nimcu jul te chembil 
a' tuj chk'ajlaj lu, 

17masque minti' cyk'ik' ex minti' jbal oc cyila'ye, pero aju chk'ajlaj lu cnojel tu'n 
a', ex cycyakiltzune che c'ale a', ax icx ke cywacẍe ex cycheje. 

18Ex a jlu nok ch'in t-xilen tuj twitz Kman, porque ax icx che tzajel tk'o'n ke aj 
Moab tuj cyk'abe, 

19ex cbajel cyxitune cycyakil tnam toc muro cyi'j ex ke tnam ma' cyoclen, ex 
cjawil cytx'emine tcyakil tze' ba'n tlo'njtz twitz, cmaksetel tcyakil twi a' cyu'ne, 
ex tcyakil tx'otx' jatum in cub awal che nojel tu'n abj cyu'ne, chi Eliseo. 

20Ex o japun tcyakil jlu. Tuj juntl k'ij te prim, tuj or oc in xi k'ot oyaj, cyja' ttzaj a' 
tumlal Edom, ex o noj twitz tx'otx' tu'n. 

21Tejtzun cybinte aj Moab ka cyja'tok cyxi' ke rey tu'n cyoc tzokpaj cyi'j, baj 
cychmon cyib cycyakil, tza'nx ke cu'xun otok pon cyipun tu'n cyxi' tuj k'oj, ax icx 
ke tij xjal, ex atzun e cub ten jatum ponin tmojonil cytx'otx'. 

22Tuj juntl k'ij te prim, tej cyjaw we', in koptz'aj tkan k'ij tibaj a', ex tej t-xi 
cyque'yin aj Moab, puro chic' ela tuj cywitz. 

23Cymatzun: Chic' te jlu. Aju ma baj, ax ke rey ma che k'ojin cyxolx, ex ma baj 
cybyon cyib jun tuc'il juntl. Akeye aj Moab, ko' k'ilte ke ti'xti ma che cyaj cyk'o'n, 
che chi. 

24Pero tej cypon aj Moab ttxlaj cycampament ke soldad aj Israel, e oc tzokpaj ke 
aj Israel cyi'j ex e je'l ok. E je'xtzun lpe' aj Israel cyi'j ex e cub cybyo'n. 

25Ex cub cyxitun ke tnam, baj cynojsa'n ke tx'otx' tu'n abj jatum in cub awal, baj 
cynojsa'n cycyakil twi a', ex jaw cytx'emin tcyakil tze' ba'n tlo'njtz cywitz. O'cx 
tnam Kir-hareset cyaj ten. Pero ke xinak k'i'n xobl plech cyu'n, baj cytxolban cyib 
ti'jele ex e oc tzokpaj ti'j. 

26Tejtzun tel tnic' rey cye aj Moab ti'j ka ch'ixtok tcub ti'j, tzajtzun ti'n wuk syent 
soldad k'i'mlex spad cyu'n, tu'ntzun cyex cyxol ke soldad aj k'oj, tu'n cypon jatum 
ta' ju rey te Edom, pero minti' o bant icju. 

27Tzajtzun ti'n aju nej tcy'ajal, aju attok toquel te rey te t-xel, ex xi tk'o'n te jun 
chojbil patun in cub max tibaj muro. Tzaj nimxix k'oj cyi'j aj Israel, jawtzun cyi'n 
ke ja xbalun jatum cycubsa'n tuj, ex e aj tuj cytanmi. 

2 Reyes 4 

Aju binchben ma'xix t-xilen bant ti'j aseyt 

1Attok jun xu'j, t-xu'jilben jun t-sanjel Dios, xi' k'malte te Eliseo cyja': —O cyim 
nchmile, ex ba'n tu'na o niman te Kman. Atzun ja'lo ma tzul jun xjal tzaj k'onte 
tch'ex, ex taj tu'n cyxi ti'n ke cabe wale tu'n cyoc te tmajen, tu'ntzun tchjet c'as. 

2Xitzun tma'n Eliseo te: —¿Alcye tajbila tu'n nbinchanteye teya? K'mantza weye 
alcye jun ti'xti at teya tuj tjaya, chi Eliseo. Xi ttzak'we'n xu'j: —Akine ajbel teya, 
misicyer jun ti'xti at tuj njaye, nok o'cx jun tal xar chibj aseyt at. 

3Xitzun tma'n Eliseo te: —Chux txi'ya ex kaninxa ke tmajena xar cye ke tvesina, 
chmon baja nimcu xar, cycyakil keju minti' cyuj. 

4Ex tocxtzuna tuj tjaya cyuc'ix ke tala, lamo'n etza tlamel ja ex nojsa'n cu'xa 
cycyakil ke xar tu'n aseyt, ex part che bel tk'o'na keju otok che noj. 

5Ajtzun xu'j ex ocx tuja cyuc'ix ke tal ex etz tlamo'n tja. Octzun ten xu'j nojsalte 
cye xar akeju in che pon cyi'n ke tal. 

6Tejtzun cynoj cycyakil ke xar, xi tma'n te jun tal cyja': —K'intza txkantl xar. Pero 
xi ttzak'we'n tal: —Ya minti' mastl xar. Bi'xtzun we' tu'n tbet aseyt. 

7Te tibajxi jlu, xi' xu'j tuc'il t-sanjel Dios k'malte ti'j aju otok bant, ex xi tma'n t-
sanjel Dios te: —Txi'tzuna ja'lo c'ayilte aseyt ex chjon aja tc'asa. Ex aju csobryil 
c'ajbel teya ex cye ke tala tu'n cyank'ine. 

Eliseo ex ju xu'j aj Sunem 

8At jun k'ij ic' aj Eliseo tuj tnam Sunem ex attok jun xu'j ma' toclen najl tuj tnam 
lu, nimxix o cubsan twitz tu'n tic' Eliseo wa'l tja. Tcyakil maj oc tic' Eliseo tuj 
tnam lu, atzun in wa'n. 

9Atzunte xu'j xi tma'n te tchmil: —Bintza, ba'n wu'ne aju xinak lu coc'x nnic' aj 
visitarilte ke, jun xjal xjan, t-sanjel Dios te. 

10¿Myape ba'n tuj twitza tu'n tbant jun tal ja ku'n ma twi ja, tu'n tajben te te? Ex 
c'oquex kk'o'n jun watbil tuj, tuc'ix jun mes ex jun siy, tuc'ix jun candil. Octzun 
tic' betzalte ke, ba'n tu'n tocx ten tuj, chi xu'j. 

11At jun k'ij pon Eliseo ex ax cyaj ten tuj tal ja lu, ma twi ja, ex ax o tan; 

12ex xi tma'n te Giezi aju tmajen: —Txcontza aju xu'j aj Sunem. Tzajtzun txco'n 
xu'j tu'n majen, ex tej tpon xu'j twitz, xitzun tma'n Eliseo te tmajen: 

13—K'manxa te xu'j cyja': Puro ba'n ma tbinchaya keye. ¿Alcye tajbila tu'n tbant 
ku'ne teya? ¿Tajpeya tu'n kyoline ti'ja twitz rey ex ka twitz nejenel cye soldad? 
Chicuya, txi tma'na te xu'j. —Ba'n atinwe cyxol ke nxjalile, chi xu'j tzaj ttzak'we'n. 

14¿Titzun cbantel ku'n teju xu'j lu? Chi Eliseo. Xi ttzak'we'n Giezi: —Aju xu'j lu 
misicyer jun tal at, ex aju tchmil ya ma tijin. 

15—Txcontza xu'j juntl maj, chi Eliseo. Xi'tzun ju majen txcolte xu'j, ex aju xu'j ax 
cub we' ttzi ja. 

16Xitzun tma'n Eliseo te: —Tuj juntl abk'i, ax tyemp jlu, tzul itz'j jun tala, ex cbel 
tchle'na tuj tk'aba. Atzunte xu'j xi ttzak'we'n: —Mi'n tat aya t-sanjel Dios, mi'n 
chin cub t-sbu'na. 

17Pero o bant ic tza'nx o tma Eliseo, oc ten tal xu'j, ex tuj juntl abk'i ul itz'j jun tal. 

18O ch'iy tal k'a. Pon jun k'ij, xi' que'yilte tman, porque matok ta' tman cyuc'il 
keju in che chmon twitz awal, 

19ex minaben oc ten c'wa'l sch'il ti'j tman: —Ay nwi'ye, nchyon nwi'ye wen. 
Xitzun tma'n tman te jun majen: —K'inxa c'wa'l lu tuc'il ttxu'. 

20Tzajtzun k'i'n c'wa'l tu'n majen ex xi k'i'n tuc'il ttxu'. Cubtzun tk'ukba'n txubaj 
twi tkan, ex tej tpon chilcuk'ij o cyim c'wa'l. 

21Pero jax k'i'n c'wa'l tu'n ttxu' ma tuj tal ja in ajben te t-sanjel Dios ex cub tk'o'n 
tibaj watbil. Etztzun, ex bix cyaj tlamo'n tlamel ja. 

22Tzaj ttxco'n naj tchmil ex xi tma'n te: —Samantza jun majen tu'n t-xi' wuc'ile 
tuc'ix jun bur, porque ma chinxe tuc'il t-sanjel Dios, ex ja'lo chin ul meltz'aje. 

23—¿Tiku'n ma txi'ya lolte t-sanjel Dios ja'lo? Baka tnejel k'ij te xjaw, ex baka k'ij 
te ojlabl jlu, chi tchmil xi tkanin. —Mi'n bisuna, chi xu'j xi ttzak'we'n. 

24Xitzun tma'n xu'j te tmajen tu'n tbant tten ju bur tu'n, ex xi tma'ntl te: —Ko', 
nejcuya. Mi'n ko we' tu'na tuj be; maxi ko webil ocxi t-xi nma'ne teya. 

25Cyja'tzun tten xi' xu'j ex pon twi witz Carmelo jatum ta'tok t-sanjel Dios. 
Tejtzun tque'yinte Eliseo xu'j lu najchak cyja' ttzaj, xi tma'n te Giezi aju tmajen: 
—Que'yinxa, lu ju xu'j aj Sunem tzul. 

26Kelinxa canul ti'j, ex kaninxa te tza'n ta', ex tza'n ta' tchmil ex tal. Xi'tzun ju 
majen, atzunte xu'j tma ka ba'n ate'tok. 

27Tejtzun tpon xu'j twi witz jatum ta'tok Eliseo, e tzaj tchle'n ke tkan Eliseo. 
Xitzun lak'e' Giezi tu'n tel tpa'n ju xu'j ti'j, pero xi tma'n Eliseo te: —E tten xu'j, 
porque nim tbis at ex na'nx ttzaj tma'n Kman weye ti in baj. 

28Xitzun tma'n ju xu'j te Eliseo: —Tat, ¿baka xi nkanine teya tu'n ttzaj jun wale? 
¿Baka minti' xi nma'ne teya tu'n mi'n ncub t-sbu'na? 

29Atzunte Eliseo xi tma'n te Giezi: —Bincham ttena, k'inxa ncy'ako'che ex txi'ya. 
Ka ma tz'oc tc'ulban tiba tuc'il jun xjal, mi'n txi tk'olbe'na; ex ka at jun ma tzaj 
k'olben teya, mi'n txi ttzak'we'na. Octzun tpona, bix cub tk'o'na ncy'ako'che tibaj 
twitz tal c'wa'l, chi Eliseo. 

30Atzunte ttxu' tal c'wa'l xi tma'n te Eliseo: —Cxel nma'ne jun yol axix toc twitz 
Kman ex twitza, mlay chin aj meltz'aje ka mya ajuna ma txi' wuc'ile. Xi'tzun 
Eliseo tuc'il xu'j. 

31Otok txi' nej Giezi cywitz, ex otok cub tk'o'n cy'ako'ch tibaj twitz tal k'a, pero 
aju tal k'a minti' ul tnabl, cyja'tzun etz Giezi canul ti'j Eliseo, ex xi tma'n te: —Aju 
tal c'wa'l minti' ma tzul tnabl. 

32Tejtzun tocx Eliseo tuja, aju c'wa'l cyimnitok ex pac'l tcub twi watbil. 

33Tocxlenxitzun Eliseo, etz tlamo'n ja ex oc ten na'l Dios. Tjunalx te cyaj ten tuc'il 
tal c'wa'l tuja. 

34Jaxtzun Eliseo twi watbil ex cub mutze' tibaj tal c'wa'l, oc tmojba'n ttzi' tuc'il 
ttzi' tal c'wa'l, ax icx ke tbak' twitz, ex ke tk'ab junx cyuc'il ke tk'ab tal c'wa'l, ex 

cub tmojba'n t-ximlal tuc'il t-ximlal tal c'wa'l. Aju t-ximlal tal c'wa'l o ke' tu'n toc 
tmek'majal. 

35Jawtzun we' Eliseo ex o betje' tic' wen ma tuja; jax juntl maj twi watbil ex oc 
tmojba'n juntl maj t-ximlal tuc'il te tal c'wa'l. Minabentzun tzaj asyamin wuk maj 
ttxa'n tal c'wa'l, ex e jaw que'yin ke tbak' twitz. 

36Tzajtzun txco'n Giezi tu'n Eliseo, ex xi tma'n te: —Txcontza aju xu'j aj Sunem. 
Tzajtzun txco'n xu'j tu'n Giezi, ex tej tpon xu'j jatum ta' Eliseo, xi tma'n Eliseo te: 
—K'inxa tala. 

37Xitzun lak'e' xu'j, ex cub t-xo'n tib twitz tx'otx' t-xe tkan Eliseo; tzajtzun ti'n tal 
ex etz tuja. 

Aju binchben ma'xix t-xilen bant ti'j chibj 

38Te tibajxi jlu, aj meltz'aj Eliseo tuj Gilgal. Tuj tk'ijlalil lu tzaj nimxix we'yaj cyxol 
aj Israel, ex at jun maj lutok ke t-sanjel Dios k'ukl ke ti'jele Eliseo ex xi tma'n 
Eliseo te tmajen: K'o'n jaxa ju c'il matij tibaj k'ak', ex binchama ch'in chibj tuc'il 
tc'oc'jal tu'n tajben cye ke t-sanjel Dios. 

39At jun cye xi' tuj cojbil jyolte ch'in itzaj, ex oc noj ti'j jun wi' ak' tjak' c'ul, tzaj 
ti'n junjun twitz, mer ic tza'n c'um, ex tu'n jlu noj t-ẍjo'w. Tejtzun tul meltz'aj oc 
ten paẍulte cye ex cu'x tk'o'n tuj chibj, minti'tok ba'n tu'n ti jil ke jlu. 

40Te tibajxi xi k'o'n te cychi' ke t-sanjel Dios, ex tejtzun t-xi cynic'be'n aju chibj, 
e jaw sch'in: —Aya t-sanjel Dios, aju chibj lu at venen tuj. Ex ya minti'tl xi 
cychyo'n. 

41Xitzun tma'n Eliseo: —Cyi'ntza ch'in arin. Tejtzun tcu'x tk'o'n arin tuj c'il, xi 
tma'n cye: —Chuxtzun cyk'onxe cychi' ke xjal ja'lo. Ex xitzun cychyo'n ke xjal, ex 
ya minti'tl jun mya ba'n at tuj c'il tcubil chibj. 

42Te tibajxi, pon jun xinak tzajni tuj lugar Baal-salisa, xi tk'o'n te Eliseo winkin 
pan sebad matok tetzlen tuj jorni, tuc'ix triw ac'aj tcu'x tuj tpa. Xitzun tma'n 
Eliseo te tmajen: —K'onxa jlu cye ke xjal tu'ntzun cywa'n ti'j. 

43Pero xi ttzak'we'n majen: —¿Tza'n tten tu'n t-xi nk'o'ne jlu te cye jun syent 
xjal? Xi ttzak'we'n Eliseo: —K'onxa cye xjal tu'ntzun cywa'n, porque ma tma 
Kman tu'n cywa'n ex csobryil. 

44Cyja'tzun xi tk'o'n majen cywa, ex e wa'ntzun ke xjal, ex atx wabj sobryin ic 
tza'nx otok tma Kman. 

2 Reyes 5 

O banix Naamán tu'n tx'a'c minti' k'anbil ti'j 

1Attok jun xinak Naamán tbi, nejenel cye t-soldad rey cye aj Siria. Aju xjal lu 
ma'xix toclen tuj twitz rey ex c'ujla'nxix tu'n, porque ate Kman otok tzaj onin te 

tu'n tcub cyi'j ke aj k'oj cyi'j aj Siria tu'n. Aju xinak lu cyuw tc'u'j tuj k'oj, pero 
yabtok tu'n jun wik tx'a'c minti' k'anbil ti'j. 

2At jun c'loj soldad cye aj Siria, tej cyxi aj k'ojlel cyi'j aj Israel, tzaj cytzyu'n jun 
tal txin, ex oc te tmajen t-xu'jil Naamán. 

3Aju tal txin lu xi tma'n te t-xu'jil Naamán: —Nokwit ba'n t-xi' npatrone tuc'il t-
sanjel Dios at tuj Samaria, jacu banix tx'a'c ti'j. 

4Xi'tzun Naamán tuc'il rey ex xi ttx'olba'n aju otok tma tal txin. 

5Atzunte rey cye aj Siria xi ttzak'we'n: —Ba'n t-xi'ya, ex jacu txi nsama'ne jun u'j 
te cyrey aj Israel. Xi'tzun Naamán; xi ti'n wuk quintal tuc' 50 libr sak pwak, ex 
jun quintal tuc' 50 libr k'an pwak, tuc'ix laj pak xbalun, 

6ex xi ti'n aju u'j te rey cye aj Israel, ex chi in tma'n tuj u'j: Aju til u'j lu tu'n tel 
tnic'a ti'j ka akine ma chinx samante Naamán. Aju xjal lu ajun cyxol keju at 
cyoclen ntxlaje, ex waje tu'n tbanix tu'na te jun wik tx'a'c minti' k'anbil ti'j. 

7Tejtzun tjaw t-sch'i'n rey cye aj Israel aju u'j, el t-sbit'un t-xbalun te jun techal 
ti'j tbis, ex tma: —¿Baka Dios kine, tu'n tel wi'ne tchwinklal jun xjal, ex ka tu'n 
tjaw ank'in wu'ne, tu'nju ma tzaj sama'n jun xinak wuc'ile tu'n toc nk'anine ex 
tu'n tbanix tx'a'c ti'j wu'ne? Tz'elx cynic'e ti'j, aju xjal lu in jyon tumel tza'n tten 
tu'n tul k'ojlel wi'je, chi rey. 

8Tej tbinte Eliseo aju t-sanjel Dios ka otok tz'el t-sbit'un rey t-xbalun ti'j, tu'n tlaj 
u'j otok pon sama'n tuc'il, xi t-sama'n jun tkanil te rey cyja': ¿Tiku'n ma tz'el t-
sbit'un t-xbaluna ti'ja? E ttzaj ju xinak lu wuc'ile, ex c'elel tnic' ti'j ka at jun t-
sanjel Dios cyxol aj Israel. 

9Xi'tzun Naamán tuc'ix tcarwaj ex ke tchej, ex ax cub we' ttzi tja Eliseo. 

10Atzunte Eliseo xi t-sama'n jun t-sanjel tu'n t-xi tma'n te Naamán cyja': Txi'ya, 
ex tx'jon baj tiba wuk maj tuj nima Jordán, ex aju t-ximlala cbanixel. 

11Tzaj ttx'u'jil Naamán, ic'tzun ex tma: —Kape c'eletz ju xjal yolil wuc'ile, nchiwe, 
ex kape cbel we' tu'n tcubsan wi'je twitz Tdios, ex tu'n tbaj tmaco'n ju ntx'a'que, 
ex tejwitlo xbant icju, mawtlo chin banixe. 

12Mas ba'n ke nima Abana ex Farfar, akeju ate' tuj Damasco, cywitz cycyakil nima 
at tuj cytx'otx' aj Israel. ¿Myapetzun mas ba'n awt ẍinxe tx'jol wibe cyuj ke nima 
lu tu'n nbanixe? Chi Naamán. In k'ojl wen tej tic' tuj lugar lu. 

13Pero e pon lak'e' ke tmajen ttxlaj ex xi cyma'n te: —Tat, nokwit mas cyuwxix 
jun tumel saj k'ma'n teya tu'n t-sanjel Dios tu'n tbinchanteya, mawtlo bant tu'na. 
Yajtzun te jlu aju ma tma teya, nok ch'in t-xilen, tu'n ttx'jonte tiba tuj a' ex bi'x 
cbanixela, che chi majen. 

14Xi'tzun Naamán, ex cu'x tlamon tib wuk maj tuj nima Jordán ic tza'nx otok tzaj 
k'ma'n te tu'n t-sanjel Dios, ex aju t-ximlal ic oc ic tza'n t-ximlal jun tal c'wa'l, ex 
bi'x banix. 

15Ate Naamán cyuc'ix cycyakil xjal uc'in tu'n e je'x tu'n cypon tuc'il Eliseo. 
Tejtzun cypon tuc'il, xi tma'n Naamán te: —Ja'lo ma tz'el nnic'e ti'j, tuj tcyakil 
twitz tx'otx' minti' juntl Dios at aju axix toc Dios; nok o'cx aju Cydios aj Israel. 
Cyja'tzun in chin cubsane twitza tu'n t-xi tc'mo'na jun oyaj wu'ne, akine ajbel 
teya, chi Naamán. 

16Atzunte Eliseo xi ttzak'we'n: —Cxel nma'ne jun yol axix toc twitz Kman aju in 
chin ajbene te, mlay tzaj nc'mone toyaja. Masque ela' maj xi tma'n Naamán, pero 
minti' cub tuj twitz Eliseo tu'n t-xi tc'mo'n. 

17Xitzun tma'n Naamán te: —Ka icju, k'ontzniya ambil weye tu'n t-xi wi'ne cabe 
chej cytx'otx' aj Israel, porque mlay cub npatune ke alumaj ex mlay txi nk'o'ne 
chojbil te junxitl dios, nok o'cx te Kman. 

18Nok o'cx in chin cubsane twitz Kman tu'n tcub tnajsa'n wile oc t-xi' rey aju 
npatrone tuj tja dios Rimón tbi tu'n tc'ulun twitz, tzul-lo tzyu'n nk'abe tu'n ex 
oclo chin bel ẍmeje'ye tuc'il tuj tja tdios; cuchiwt cub tnajsa'n Kman wile tu'n tlaj 
jlu, chi Naamán. 

19Atzunte Eliseo xi ttzak'we'n te: —K'oncu beya, mi'n bisuna. Cubtzun be tu'n 
Naamán. 

20Tej otok txi lak'e' ch'in, ate Giezi tmajen Eliseo aju t-sanjel Dios cub t-ximan: 
Nok cucx ma tz'aj Naamán aju aj Siria tu'n npatrone, ex minti' ma cyaj ti'n aju 
oyaj sul ti'n. Cxel nma'ne jun yol axix toc twitz Kman, chin xel kelane tu'n tpon 
cnet wu'ne, kape jacu tzaj tk'o'n jun oyaj weye. 

21Xitzun lpe' Giezi ti'j Naamán tu'n tpon cnet tu'n; tejtzun tajtz tque'yin Naamán 
lepchix t-xi' Giezi ti'j, cu'tz naj tuj tcarwaj tu'n tc'monte, ex xi tkanin te: —¿Ti ma 
baj? 

22—Mi'n, minti' jun ti'xti ma baj, chi Giezi xi ttzak'we'n, —pero ma chin tzaj 
sama'ne tu'n npatrone tu'n t-xi nma'ne teya at cabe cu'xun t-sanjel Dios ma ẍe 
ul ja'lo, ex ma ẍe tzaj tuj tiwitz tx'otx' cye Efraín, cyja'tzun in chin cubsane twitza 
tu'n ttzaj tk'o'na ox mil sak pwak tuc'ix cabe pak xbalun, chi Giezi. 

23Atzunte Naamán xi ttzak'we'n: —Binchama xtalbil, k'inxa kak mil sak pwak. 
Nimxix o cubsan Naamán twitz Giezi tu'n t-xi tc'mo'n, ex cu'x tk'o'n tuj cabe sac 
junx tuc'il cabe pak xbalun, ex xi tk'o'n cye cabe tmajen tu'n t-xi cyi'n ex tu'n 
cycub nej twitz Giezi. 

24Tejtzun cypon twi' tal witz, xitzun tc'mo'n Giezi aju sak pwak tuj cyk'ab ke 
tmajen Naamán, ocx tc'u'n tuj tja, ex baj tk'olben tib cyuc'il. 

25Pontzun Giezi tuc'il Eliseo aju tpatrón, atzunte Eliseo xi tkanin te: —¿Jatum ma 
txi aja, Giezi? —Baka at jatum ma chinx aje, chi Giezi xi ttzak'we'n. 

26Pero xi tma'ntl Eliseo te: —Ma tz'el nnic'e ti'j, at jun xinak xcu'tz tuj tcarwaj 
tu'n tc'monjtza tu'n. Baka a tk'ijlalil jlu tu'n ttzaj c'met pwak ex xbalun, ex baka 
a tk'ijlalil jlu tu'n tlak'et tkan awal ex ka tkan uva, ex ka ẍne'l ex ka wacẍ, ex ka 
majen xinak ex ka majen xu'j. 

27Cyja'tzun, aju tx'a'c toctok ti'j Naamán nej, cjawil jlet ti'ja, ax icx cyi'j ke tiyjila 
te jumajx, chi Eliseo. Tejtzun tel tpa'n tib Giezi ti'j Eliseo, aju t-ximlal otok noj ti'j 
tu'n tx'a'c sak que'yin ic tza'n ttxa che'w. 

2 Reyes 6 

Aju bant ti'j si'wbil c'uxbil 

1At jun k'ij xi cyma'n ke t-sanjel Dios te Eliseo: —Ba'n tu'na, aju ja jatum najlko' 
puro tal ch'in tuj. 

2K'ontza ambil keye tu'n kxi'ye ttzi nima Jordán, ex teylex te junjun tu'n tcnet 
jun viga tu'n, tu'ntzun tbaj kbincha'ne jun ja ma chixin tu'n kten tuj, che chi. —
Ba'n tu'n cyxi'ye, chi Eliseo xi ttzak'we'n. 

3—Binchama xtalbil, txi'ya kuc'ile, chi jun cyxol. —Ba'n, jacu chinxe cyuc'ile, chi 
Eliseo. 

4Xi'tzun Eliseo cyuc'il max ttzi nima Jordán, ex atzun e oc ten tx'emil tze'. 

5Pero tej in tx'emin jun ti'j jun ttze', etz jilpaj tc'uxbil, ex xi tz'ak tuj nima. 
Cyja'tzun jaw sch'in: —Ay xnak'tzal, nok majen saj c'uxbil wu'ne ex ma txi tz'ak 
tuj nima. 

6—¿Jatum xcu'x tz'ak? Chi Eliseo aju t-sanjel Dios. Tzajtzun tyec'un jatum cu'x 
tz'ak. Jawtzun ttx'emin Eliseo jun tal tze' ex xi t-xo'n tuj a', ex jaw ikan c'uxbil 
tibaj a'. 

7—K'in jatza, chi Eliseo xi tma'n. Xitzun tnukpi'n tk'ab ex jatz ti'n tc'uxbil tuj a'. 

Eliseo ex ke aj Siria 

8Ate rey cye aj Siria attok k'oj cyxol cyuc'il aj Israel, ex bant ti'j tu'n cyuc'il keju 
at cyoclen ttxlaj, alcyechak lugar jatum tu'n cycub ten ke t-soldad junjun maj. 

9Xitzun t-sama'n Eliseo tkanil te rey cye aj Israel tu'n mi'n cyxi' tuj lugar lu, 
porque atzun cyja'tok cytzaj ke aj Siria. 

10Cyja'tzun xi t-sama'n rey cye aj Israel ke t-soldad que'yilte tuj lugar ka axtok 
ate'ke, ic tza'nx otok tma t-sanjel Dios, ex cyja'ylex o tenba tu'n, ex cyja'tzun tten 
e clet nimcu maj. 

11Aju rey cye aj Siria tzaj tk'oj tu'n jlu, e tzajtzun ttxco'n keju at cyoclen ttxlaj, ex 
xi tma'n cye: —Cymantze weye alcye jun ke ma txi tk'on tib te rey cye aj Israel. 

12Xi ttzak'we'n jun cye: —Mi jun, Tat Rey. Ate Eliseo aju t-sanjel Dios at cyxol aj 
Israel, atzunju in k'mante te rey cye aj Israel ti'j tcyakilju yol in yolina ti'j max tuj 
tjaya jatum in tana. 

13Xitzun tma'n cyrey aj Siria cye: —Cybime jatum ta', tu'ntzun cyxi nsama'ne 
junjun xinak tzyulte te. Tejtzun t-xi k'ma'n te ka atzun ta' tuj tnam Dotán, 

14xi t-sama'n txkan soldad cyjax cyibaj chej tu'n cyten ma chixin, cyuc'ix carwaj 
in che ajben tuj k'oj, ex cyuc'ix txkan soldad; konic'an e pon tuj tnam Dotán, ex 
baj cytxolban cyib ti'jele tnam. 

15Tejtzun kskix tuj juntl k'ij, jaw we' tmajen Eliseo, ex tej tetz, o til ke soldad cyjax 
cyibaj chej, cyuc'ix ke carwaj in che ajben tuj k'oj otok baj cytxolban cyib ti'jele 
tnam; xi'tzun k'malte te Eliseo cyja': —Xnak'tzal, ¿ti c'oquel ki'j ja'lo? 

16Atzunte Eliseo xi tma'n te: —Mi'n xoba, porque mas nim ke at kuc'il twitzju 
cye at cyuc'il. 

17Octzun ten Eliseo na'l Dios ex tma: In chin cubsane twitza Nman, tu'n tjaket 
twitz nmajene tu'na tu'ntzun tbant tque'yin. Jakettzun twitz majen tu'n Kman ex 
o til, lu twi witz nojni cyu'n soldad cyjax cyibaj chej, cyuc'ix ke carwaj in c'ant 
k'ak' cyi'j, ate' ti'jele Eliseo. 

18Tej cyja'tok cyoc tzokpaj aj Siria ti'j Eliseo, oc ten na'l Dios ex tma: —In chin 
cubsane twitza Nman tu'n tcub tmoẍsa'na cywitz ke xjal lu. Cubtzun moẍix 
cywitz xjal tu'n Kman ic tza'nx otok txi tkanin Eliseo. 

19Xitzun tma'n Eliseo cye aj Siria: —Mya a be k'i'n cyu'ne, ex mya a tnam jlu aju 
in che jyone ti'j. Che lpetze wi'je, ex jacu che'x nẍaklu'ne tuc'il ju xjal in che jyone 
ti'j. E je'xtzun ti'n Eliseo ke soldad lu tuj tnam Samaria. 

20Tejtzun cypon ma chixin, oc ten Eliseo na'l Dios ex tma: Ja'lo Nman, jakoma 
cywitz tu'n tbant cyque'yin. Tejtzun tjaw cyque'yin cywitz, lu ate'tok tuj Samaria. 

21Tejtzun cyilwaj tu'n rey cye aj Israel, xi tkanin te Eliseo: —¿Che belpe nbyo'ne 
ke jlu, Tat? 

22Atzunte Eliseo xi ttzak'we'n: —Mi'n, mi'n che cub tbyo'na. ¿Baka in che cub 
tbyo'na keju in che tzyet tu'na tuj k'oj? K'onxa cywa ex cyc'a ex sama'n aja ke 
tuc'il cypatrón, chi Eliseo. 

23Tbinchatzun rey jun nintz wa'n te cye; tejtzun cybaj wa'n ex tej cybaj c'a'n, xi 
tma'n rey cye tu'n cyaj meltz'aj ex e ajtzun tuc'il cypatrón. Ex bi'xtzun xi cycolin 
ke aj Siria tu'n cypon k'ojlel cyi'j aj Israel. 

Baj cytxolban cyib aj Siria ti'j tnam Samaria 



688 

 

 
Mam del Norte 

© 1993 Sociedades Bíblicas Unidas. 
  

 

 

24Te tibajxi jlu, ate Ben-adad aju rey te Siria oc tchmo'n cycyakil ke t-soldad, e 
je'x ex baj cytxolban cyib ti'jele tnam Samaria, tu'n cyoc tzokpaj ti'j. 

25Tzajtzun jun nintz we'yaj tuj tnam Samaria tu'nju baj cytxolban cyib aj k'oj ti'j, 
ex tu'ntzun jlu japun 80 sak pwak ti'j tbakil twi' jun bur, ex atzun ti'j jun lak ttxa 
palom, jwe' sak pwak japun ti'j. 

26At jun k'ij in bettok rey cye aj Israel twi muro te tnam, ex xi sch'in jun xu'j ti'j 
ex tma: —Onina wi'je, Tat Rey. 

27Atzunte rey xi ttzak'we'n: —Ka minti' in onin Kman ti'ja, ¿tza'ntzun tten taja 
tu'n wonine ti'ja? ¿Jacupetzun cnet triw te twaya wu'ne, ex ta'l twitz uva te 
tc'a'ya? 

28¿Titzun ma baj ti'ja? Chi rey. Atzunte xu'j xi ttzak'we'n: —Aju xu'j lu tzaj tma'n 
weye: K'intza tala tu'n t-xi kchyo'n ja'lo, ex atzun weye wal cxel kchyo'n nchi'j, 
chi xu'j weye. 

29Bajtzun ktzk'ajsa'ne aju weye wal ex baj kchyo'ne. Tujtzun juntl k'ij, xi nma'ne 
te tu'n ttzaj tk'o'n te tal tu'n t-xi kchyo'ne, atzun te ma tz'el tewan tal, chi xu'j. 

30Tejtzun tbinte rey tyol xu'j, el t-sbit'un t-xbalun ti'j te jun techal ti'j tbis. Ex 
tu'nju tjaxtok twi muro te tnam, o cyil ke xjal ka ch'i'x twitz t-xbalun toc te tujxi. 

31Tmatzun rey cyja': Tzajxwit nim ncastiwoye tu'n Dios ka mi'n sel ntx'emine 
twi' Eliseo tujx ju k'ij ja'lo, aju tcy'ajal Safat. 

32K'ukltok Eliseo ma tja cyuc'il ke cytijil xjal. Otok txi t-sama'n rey jun cyxol ke 
xinak ate' tuc'il, pero tej na'nxtok tpon t-sanjel rey, xi tma'n Eliseo cye ke tij xjal: 
—Cyk'onque cwent ti'j rey byol xjal ma tzaj t-sama'n jun xjal tu'n tel tx'emin 
nwi'ye tu'n. Ex cyk'onque cwent ti'j oc tul xjal ma tzaj lajo'n, bix tz'ex cylamo'ne 
tlamel ja ex ax che oc tene tzyulte tu'n mi'n toctz tjako'n, porque k'ajk'aj tbinx 
tkan tpatrón lepchix ttzaj ti'j. 

33Matok in yolin Eliseo cyuc'il ke tij xjal tej tpon t-sanjel rey twitz ex tma: —
Tcyakilju mya ba'n ma tzaj ki'j, tu'n Kman ma tzaj tk'o'n. ¿Ti tten tu'n toc ke'tl 
nc'u'je ti'j? Chi t-sanjel rey. 

2 Reyes 7 

1Atzunte Eliseo xi ttzak'we'n: —Bintza aju tyol Kman chi in tma'n: Ax or jlu 
nchi'j, barat ctel twi arin ttzi tpwertil tnam Samaria, nok jun sak pwak twi' jun 
alm, ax icx sebad nok jun sak pwak twi' cabe alm. 

2Atzunte xjal onil te rey xi ttzak'we'n te t-sanjel Dios: —Masque che jaket ke 
tventanil cya'j tu'n Kman, pero baka jacu tzul twi c'aẍjel ic tza'n ma tmaya. 
Atzunte Eliseo xi ttzak'we'n: —Oc tila'ya tu'n twitza, pero teya mlay wa'na ti'j, 
chi Eliseo. 

3At cyaje xjal at tx'a'c cyi'j minti' k'anbil ti'j ate' ttzi tpwertil tnam, in cyma'n 
cyxolx: —¿Ti in bant ku'n nok k'uklko tzalu, nok in ko ayon ti'j tu'n kcyim? 

4Ka ma cub kximan tu'n kocx tuj tnam ko cymel, porque at nim we'yaj tuj tnam; 
ex ka ax ma ko cub ke' tzalu, ax icx ko cymel. Mejor ko' tuj campament jatum ate' 
ke soldad aj Siria; ka minti' ma ko cub byo'n cyu'n, ko ank'il; ex ka ma ko cub 
byo'n, malo bant-x kcyim. 

5Cyja'tzun, tej toc kax e jaw we' ex cub be cyu'n tu'n cypon tuj campament jatum 
ate'tok ke soldad aj Siria; pero tej cypon lak'e' nikayin, o cyil mi jun xjal at. 

6Porque tbincha Kman tu'n cybinte ke cysoldad aj Siria tk'ajk'ajel carwaj in che 
ajben tuj k'oj, tuc'ix tk'ajk'ajel cykan chej cyjax soldad cyibaj, ex cyuc'ix nimcu 
soldad. Tu'ntzun jlu cub cyximan aj Siria ka ate rey cye aj Israel otok txi tk'o'n 
pwak cye ke rey cye aj Hetey, ex cye ke rey cye aj Ejipt, tu'n cytzaj ex tu'n cyoc 
tzokpaj cyi'j. 

7Cyja'tzun, tej toc kax, e jaw we' ex e je'l ok, ex ax cyaj cyk'o'n cyja, xbalun ja, 
cyuc'ix ke cychej ex ke cybur, ex cyaj cycolin tcyakil ic tza'nx tten, tu'ntzun 
cycolpaj ex tu'n mi'n cynaj. 

8Tejtzun cypon ke cyaje xjal at tx'a'c cyi'j tuj campament jatum otok che ten ke 
soldad aj Siria, e ocxtzun tuj jun xbalun ja, e oc ten wa'l ex c'al; etz cyi'n sak pwak 
ex k'an pwak ex xbalun, ex e je'x ewal te. E aj juntl maj, ex e ocx tuj juntl xbalun 
ja, ax icx cybincha, etz cyi'n ke ti'xti, ex e je'x ewal te. 

9Pero ul tuj cyximbetz ex cyma: —Mya tuj tumel aju in kbincha'n. Aju k'ij lu jun 
k'ij tu'n t-xi k'ot jun ba'n tkanil, ex atzun ke minti' in kk'o'n tkanil. Ka ma cub 
kyo'n te nchi'jxi, at kil ti'j jlu. Mejor ko' ma tja rey k'malte tkanil. 

10E ultzun, ex tzaj cytxco'n ke cwentil tnam ex xi cyma'n cye: —Ma ko'x aje tuj 
campament jatum ate'tok ke soldad aj Siria, pero mi jun xjal at, ex misicyer 
tk'ajk'ajel twi' jun xjal in yolin. O'cx ke chej ex ke bur c'alo'n, ex ke xbalun ja ate' 
ke ic tza'nx cyten. 

11E je'xtzun ke xk'ukil ttzi tpwertil tnam k'malte tkanil cyuc'il keju ate' tuj tja 
rey. 

12Jawtzun we' rey, masque te konic'an, ex xi tma'n cye keju at cyoclen ttxlaj: —
Cxel nchic'ba'ne cyeye aju ma cub cyximan ke aj Siria ki'j. Ba'ntl cyu'n in ko 
yajlanjtz tu'n we'yaj, cyja'tzun ma che ex tuj campament jatum ate' ke, ma txi 
cyewan cyib tuj cojbil, ex in che ayon ki'j tu'n kex tuj tnam tu'ntzun ktzyet cyu'n 
itz'x ko', ex tu'n cyoctz tuj tnam, chi rey. 

13Pero o tma jun cyxol keju at cyoclen ttxlaj rey: —E cytzaj k'it jwe' chej cyxol 
keju itz'x ke, e cyxi samet junjun xinak cyibaj, ex octzun kila' ti ma baj. Ka tu'n 
cyank'in ex ka tu'n cycyim keju che xel samet, pero mya mas ba'n ex mya mas 
ploj te cye cywitz mastl aj Israel, akeju che najel oc cycyaj ten tzalu. 



690 

 

 
Mam del Norte 

© 1993 Sociedades Bíblicas Unidas. 
  

 

 

14E tzajtzun k'i'n cabe carwaj cyuc'ix ke chej te jawolte cye, e je'xtzun sama'n 
tu'n rey tu'n cyxi lpe' cyi'j ke soldad aj Siria, ex xi tma'n cye yucul cye carwaj tu'n 
tbaj cyque'yin jatum ate' ke. 

15E je'xtzun, ex ax e je'x lpe' ti'j texlen cykan aj Siria tejxi cypon ttzi nima Jordán, 
ex o cyil tuj tcyakil be at nim xbalun tuc'ix mastl ti'xti otok cyaj tz'ak cyu'n aj 
Siria, tu'n tlaj nok elacyim e je'l ok ke tu'n cycolpaj. E ajtztzun meltz'aj ke xjal 
otok che'x t-sama'n rey, ex xi cytx'olba'n te rey ti'j tcyakilju otok cyil tuj be. 

16Atzun ke xjal tuj Samaria e je'x naj, ex tzaj cyi'n tcyakilju o cnet cyu'n tuj 
cycampament aj Siria. Ex atzun o japun ju yol otok tma Kman, o c'ayinjtz arin 
tu'n jun sak pwak twi' jun alm; ex jun sak pwak twi' cabe alm sebad. 

17Xitzun tma'n rey te xjal aju at toclen ttxlaj tu'n tcub ten cwentil ttzi tpwertil 
tnam, pero bi'x cyaj tjak' cykan xjal ttzi tpwertil tnam, ex axtzun cyim, ic tza'nx 
otok tma t-sanjel Dios tej t-xi aj rey tuc'il. 

18Cyja'tzun tten o bant jlu ic tza'nx otok tma t-sanjel Dios te rey, tej tmante ka 
ttzi tpwertil tnam Samaria tu'n tlak'et jun alm arin nok tu'n jun sak pwak twi', 
ex nok tu'n jun sak pwak tu'n tlak'et cabe alm sebad. 

19Ex atzunte xjal aju at toclen ttxlaj rey otok txi ttzak'we'n te t-sanjel Dios: 
Masque che jaket ke tventanil cya'j tu'n Kman, pero baka jacu bant ic tza'n in 
tma'na, chi xjal. Atzunte Eliseo xi tma'n te ka attok tu'n tic' twitz ti'j, pero mya 
ajun tu'n twa'n ti'j. 

20Ex o japun icju, porque bi'x o cyaj tjak' cykan xjal ttzi tpwertil tnam, ex bi'x 
cyim. 

2 Reyes 8 

Xi k'o'n juntl maj ttx'otx' xu'j aj Sunem 

1Otok txi tma'n Eliseo te xu'j aju otok jaw ank'in tal, tu'n t-xi' najal tuj juntl lugar 
cyuc'ix keju ate' tuj tja, porque otok tma Kman ka tu'n ttzaj jun nintz we'yaj tuj 
tx'otx' lu, ex wuk abk'i tu'n tten. 

2Banttzun tten xu'j ex tbincha ic tza'nx otok txi tma'n t-sanjel Dios te; xi' cyuc'ix 
keju ate' tuj tja tuj tx'otx' cye aj Filistey, ex matzun cyaj ten najal ma chixin wuk 
abk'i. 

3Tbajlenxi wuk abk'i ajtztzun meltz'aj xu'j tuj cytx'otx' aj Filistey, ex xi' tuc'il rey 
kanilte tu'n tajtz k'o'n juntl maj tja ex ttx'otx'. 

4In yolintok rey tuc'il Giezi aju tmajen Eliseo aju t-sanjel Dios, ex otok txi tkanin 
tu'n ttzaj k'ma'n te cycyakil ke binchben ma'xix cyxilen otok che bant tu'n Eliseo. 

5Ex tujx or lu, tej in k'mantok Giezi te rey ti'j tza'n tten otok jaw ank'in tal jun 
xu'j tu'n Eliseo, tej tpon ju xu'j yolil tuc'il rey ti'j tja ex ti'j ttx'otx'. Xitzun tma'n 
Giezi te: —Tat Rey, atzun xu'j lu, ex atzun tal lu aju jaw ank'in tu'n Eliseo. 

6Xitzun tkanin rey te xu'j ti otok baj ti'j, ex tzaj tma'n xu'j aju otok baj ti'j. Te 
tibajxi xi tma'n rey te jun xjal at toclen ttxlaj tu'n taj tk'o'n juntl maj tcyakil tetzbil 
xu'j, tuc'ix tcyakil twi' twitz awal aju otok tzaj tk'o'n ju tx'otx' atxix tej tex xu'j tuj 
ttx'otx' ex tejxi tpon meltz'aj. 

Tej toc Hazael te rey tuj Siria 

7Te tibajxi jlu, xi' Eliseo tuj tnam Damasco. Tuj tk'ijlalil lu otok yabt Ben-adad aju 
rey te Siria, ex xi k'ma'n te ka otok pon t-sanjel Dios. 

8Xitzun tma'n rey te Hazael: —K'inxa jun oyaj ex txi'ya tuc'il t-sanjel Dios, ex 
k'manxa te tu'n t-xi tkanin te Kman ka oc chin banixele tu'nju yabil lu. 

9Xi'tzun Hazael tuc'il t-sanjel Dios, ex xi ti'n ke oyaj, akeju mas tbanil at tuj 
Damasco, ikan cyu'n 40 chej camey. Tejtzun tpon twitz xi tma'n te: —Ate Ben-
adad aju rey te Siria ic tten ic tza'n tc'wa'la, ex ma chin tzaj sama'ne tu'n, tu'n t-
xi nkanine teya ka tu'n tbanix teju yabil toc ti'j. 

10Xitzun tma'n Eliseo te: —Txi'ya ex k'manxa te cyja': Cbanixela teju yabil, 
chicuya te. Pero ma tzaj tyec'un Kman weye ka ilxix ti'j tu'n tcyim. 

11Axtzun xi baj twitz Eliseo ti'j Hazael, ex tu'n jlu tzaj tch'ixwi Hazael. Oc ten t-
sanjel Dios ok'el, 

12ex xi tkanin Hazael te: —¿Tiku'n in ok'a, Tat? Xi ttzak'we'n Eliseo: —Porque 
ba'n wu'ne, oc tbincha'ya mya ba'n cyi'j aj Israel, c'oquel tk'o'na cyk'ak'al ke ja 
te cycolbil cyib, che bel tbyo'na tu'n spad ke cu'xun at cyxol, che bel t-xo'na ke 
c'wa'l twitz tx'otx' tu'n cycyim, ex cbelex tjako'na cyc'u'j ke xu'j ch'ixtok tul cyal, 
chi Eliseo. 

13Xi ttzak'we'n Hazael: —¿Tza'n tten tu'n nbinchanteye jun ti'xti ic tza'n jlu? 
Porque akine minti' woclene, ic ntene ic tza'n jun tx'yan. Atzunte Eliseo xi 
ttzak'we'n: —Ma tzaj tyec'un Kman weye ka aya c'oquel te rey cye aj Siria. 

14Bajtzun tk'olben tib Hazael tuc'il Eliseo ex xi'tzun tuc'il tpatrón, ex xi tkanin 
rey te: —¿Ti ma tma Eliseo teya? —Ma tma weye ka oc banixela teju yabil, chi 
Hazael xi ttzak'we'n. 

15Pero tuj juntl k'ij xi' Hazael, tzaj ti'n jun xbalun, oc tac'sa'n tu'n a', cub tk'o'n 
tibaj twitz rey, ex tu'n jlu bi'x cyim rey. Te tibajxi jlu, atzun Hazael o cawin te t-
xel. 

Tej ttzyet tcawin Joram tuj Judá 
2 Crónicas 21.1-20 

16Lajo'ntok jwe' abk'i ttzyetlen tcawin Joram aju tcy'ajal Acab cyxol aj Israel, tej 
ttzyet tcawin Joram aju tcy'ajal Josafat tuj Judá. 

17Otok japun 32 abk'i tu'n Joram tej ttzyet tcawin, ex wajxak abk'i o cawin tuj 
Jerusalén. 

18Pero xi lpe' ti'j cybinchben ke rey cye aj Israel ex cyi'j ke tiyjil Acab, porque o 
moje' tuc'il jun tme'jel Acab; cyja'tzun, aju tbinchben mya ba'n ela tuj twitz 
Kman. 

19Pero minti' tajbe Kman tu'n cynaj aj Judá, nok tu'nju tc'ujlalil ti'j David, ex 
tu'nju otok txi ttziyan te ka cucx tu'n cyten ke tiyjil te rey. 

20Tuj tk'ijlalil tej tcawin Joram, jaw cyi'n cyib aj Edom ti'j Judá tu'n mi'n cucx 
cyten tjak' tcawbil, ex oc cyk'o'n jun cyex cyrey. 

21Xi'tzun Joram tuj tnam Zair cyuc'ix cycyakil ke tcarwaj in che ajben tuj k'oj, baj 
cytxolban cyib aj Edom cyi'jele. Jawtzun we' Joram te konic'an cyuc'ix ke nejenel 
cye tcarwaj, e oc tzokpaj cyi'j aj Edom, pero e je'l ok ke t-soldad Joram ex e aj 
meltz'aj cyja. 

22Cyja'tzun tten etz Edom tjak' tcawbil Judá ex cucx tten ja'lo. Ex ax tyemp lu etz 
tnam Libna tjak' tcawbil Judá. 

23Aju ch'intl tx'olbaben ti'j Joram ex ti'j tcyakilju tbincha, atzun tz'iban tuj u'j 
jatum ta' tcyakil tx'olbaben cyi'j cyak'unben ke rey te Judá. 

24Tejtzun tcyim Joram, cu'x maku'n cyxol ktzan tman tuj tnam Ttanmi David tbi. 
Te tibajxi aju o cawin te t-xel, atzun Ocozías aju tcy'ajal. 

Tej ttzyet tcawin Ocozías tuj Judá 
2 Crónicas 22.1-6 

25Otok bant cablaj abk'i ttzyetlen tcawin Joram aju tcy'ajal Acab cyibaj aj Israel, 
tej ttzyet tcawin Ocozías aju tcy'ajal Joram aju rey te Judá. 

26Toctok Ocozías twi' 22 abk'i tej ttzyet tcawin, ex jun abk'i o cawin tuj Jerusalén. 
Aju ttxu', Atalía tbi, aju tal tchman Omri, aju otok ten te rey cye aj Israel. 

27Oc lpe' Ocozías ti'j tbinchben Acab ex ti'j cybinchben ke tiyjil. Mya ba'n e ela ke 
tbinchben tuj twitz Kman, tu'nju o moje' tman tuc'il jun tme'jel Acab. 

28Moje' tyol Ocozías tuc'il Joram aju tcy'ajal Acab, tu'n cyxi' k'ojlel ti'j Hazael aju 
rey te Siria, max tuj tnam Ramot aju at tuj Galaad. Pero o c'ixbi Joram cyu'n aj 
Siria. 

29Ajtztzun meltz'aj Joram tu'n tul tuj tnam Jezreel tu'n tk'anit ẍil ti'j, aju otok 
tza'w cyu'n aj Siria tuj tnam Ramot, tuj k'oj otok tz'oc tuc'il Hazael aju rey te Siria. 
Tu'nju otok tza'w Joram, xi'tzun Ocozías que'yilte max tuj tnam Jezreel. 

2 Reyes 9 

Tej toc Jehú te rey cye aj Israel 

1Tzaj ttxco'n Eliseo aju t-sanjel Dios jun cu'xun cyxol jun c'loj t-sanjel Dios, ex xi 
tma'n te: —Bincham ttena. K'inxa tcubil aseyt lu ex txi'ya tuj tnam Ramot aju at 
tuj Galaad; 

2octzun tpona ma chixin, bix txi'ya jyolte Jehú aju tcy'ajal Josafat ex tal tchman 
Nimsi. Bix tz'ocxa jatum ta', ex c'elel tpa'na cyi'j ke tuc'il ex cxel ti'na tuj juntl ja; 

3bixtzun tzaj ttzyu'na tcubil aseyt ex jax tko'na tuj twi', ex k'manxa te cyja': Chi 
Kman in tma'n: Akine chin oquel k'onte teya te rey cye aj Israel. Bixtzun jaket 
naj tlamel ja tu'na, bix tz'el oka ex mi'n we'ya. 

4Xi'tzun te cu'xun aju t-sanjel Dios max tuj tnam Ramot aju at tuj Galaad, 

5ex tejtzun tpon ma chixin, lutok ke nejenel cye soldad cychmon cyib. Xitzun 
tma'n: —Aya nejenel, at jun nyole teya. —¿Alcye jun kxole kcyakile? Chi Jehú xi 
ttzak'we'n. —Te teya, aya nejenel, chi t-sanjel Dios xi tma'n. 

6Jawtzun we' Jehú ex ocx tuj ja. Jax ko'n aseyt tuj twi' tu'n t-sanjel Dios ex xi tma'n 
te cyja': —Ate Kman aju Cydios aj Israel in tma'n cyja': Aya c'oquel nk'o'ne te rey 
cye aj Israel aju tnam etzan wu'ne. 

7Tu'na che najel cycyakil ke tiyjil Acab aju tpatrona, ex cyja'tzun tten cxelil wu'ne 
aju cychc'el ke nsanjele ex cycyakil ke nmajene, aju o tz'el chitj tu'n Jezabel. 

8Cycyakil ke tiyjil Acab che najel; wu'ne che najel cycyakil ke xinak tiyjil Acab 
cyxol aj Israel, ex mi jun cyjel ank'in. 

9Icx cbantel wu'ne cyi'j tiyjil Acab ic tza'n o nbinchaye cyi'j tiyjil Jeroboam aju 
tcy'ajal Nabat, ex ic tza'n o nbinchaye cyi'j tiyjil Baasa aju tcy'ajal Ahías. 

10Atzunte Jezabel, cxel chyo'n cyu'n tx'yan tuj tcojbil Jezreel, ex mi a'l jun cbelex 
makunte te, chi Kman, chi t-sanjel Dios. Tej tbaj tma'n jlu, ocxtzun tjako'n t-sanjel 
Dios tlamel ja ex el ok. 

11Ex tej tpon meltz'aj Jehú cyxol keju at cyoclen ttxlaj tpatrón, xi cykanin ke jlu 
te: —¿Ti ma baj? ¿Ti ma tzul aj tzcaj xjal lolte tuc'ila? Che chi. —Ojtzki'n xjal lu 
cyu'ne, ax icx ba'n cyu'ne tza'n yolin, chi Jehú. 

12—Mi'n ko cub t-sbu'na, chux k'mantza keye tcyakil aju ma tma teya, che chi xi 
cytzak'we'n. Xitzun ttzak'we'n Jehú: —Atzun jlu ma tzaj tma'n weye: Chi Kman 
in tma'n: Aya c'oquel nk'o'ne te rey cye aj Israel, chi Jehú. 

13Tujxtzunju or lu, teyle junjun cye tzaj cyi'n cyẍjo'w ex cub cylic'un cyibaj ke 
grad tu'n tcub we' Jehú tibaj. Jurattzun oc cyk'ajtza'n tcach ẍne'l ex e jaw sch'in 
cyja': Ate Jehú rey. 

Cub byon Joram aju rey cye aj Israel tu'n Jehú 

14Ate Jehú aju tcy'ajal Josafat ex tal tchman Nimsi jaw ti'n tib ti'j Joram. (Otok ten 
Joram cyuc'il cycyakil aj Israel, tu'n tclet tnam Ramot aju at tuj Galaad, tuj k'oj oc 
tu'n Hazael aju rey te Siria, 

15ex otok tz'ajtz meltz'aj Joram tu'n tpon tuj tnam Jezreel tu'n tk'anit ẍil ti'j, aju 
otok tza'w cyu'n aj Siria tuj k'oj oc tuc'il Hazael.) Xitzun tma'n Jehú cye ke tuc'il: 
Ka axix toc cyaje tu'n woque te cyreye, mi'n txi cyk'o'ne ambil tu'n tex jun xjal 
tuj tnam tu'n t-xi' k'malte tkanil tuj Jezreel. 

16Jaxtzun Jehú tuj tcarwaj in ajben tuj k'oj, ex xi' tuj Jezreel jatum in k'ananjtztok 
Joram. Ax icx te Ocozías aju rey te Judá otok pon que'yilte Joram. 

17Tjaxtok jun xk'ukil twi ja ma' twa'l tuj Jezreel, o til cyja' ttzaj Jehú cyuc'ix jun 
c'loj xjal uc'in tu'n, ex jaw sch'in cyja': —At txkan xjal che ul, chi xjal. Xitzun tma'n 
Joram tu'n t-xi' jun xjal tibaj chej canul cyi'j, tu'n t-xi tkanin cye ka tkanil tzalajbil 
k'i'n cyu'n. 

18Xi'tzun xjal tjax tibaj chej canul ti'j Jehú, ex xi tma'n te cyja': —Tajbil rey tu'n 
tbinte ka tkanil tzalajbil k'i'n cyu'ne. Xi ttzak'we'n Jehú: —A jlu minti' toclena ti'j. 
Chux lpetza wi'je. Xitzun tma'n ju xk'ukil te Joram: —Aju sanjel ma pon max 
jatum ate' ke, ex na'nx tajtz meltz'aj. 

19Xi t-sama'n rey juntl xjal tibaj chej, ex pon max jatum ate' ke, ex xi tma'n: —
Tajbil rey tu'n tbinte ka tkanil tzalajbil k'i'n cyu'ne, chi xjal. Xi ttzak'we'n Jehú: 
—A jlu minti' toclena ti'j. Chux lpetza wi'je. 

20Xi tma'n xk'ukil juntl maj: —Ax icx ma pon juntl max jatum ate' ke, pero na'nx 
tajtz meltz'aj. Ex aju yuculte carwaj mer ic tza'n a Jehú aju tal tchman Nimsi, 
porque cyuwxix in bet carwaj tu'n, ic tza'nx tmod. 

21Xitzun tma'n Joram: —Cybinchame tten ncarwaje aju in ajben tuj k'oj. 
Banttzun tten tcarwaj cyu'n, atzunte Joram aju rey cye aj Israel, tuc'ix Ocozías 
aju rey cye aj Judá, teylex te junjun ocx tuj tex tcarwaj, ex e je'xtzun canul ti'j 
Jehú. Atzun oc cyc'ulban cyib tuc'il tuj tx'otx' etzantok tu'n ktzan Nabot aju aj 
Jezreel. 

22Tejtzun ttil Joram ka a Jehú, xitzun tma'n te: —¿Tkanil tzalajbilpe k'i'n tu'na, 
Jehú? Xi ttzak'we'n Jehú: —¿Tza'n tten tu'n tten tzalajbil ka cucx tc'ulun Jezabel 
aju ttxu'ya cywitz ke tilbilal ex cucx tcy'a'n? 

23K'ontzun Joram welt ex el ok in sch'intok ex in tma'n: —Ocozías, ma jaw ti'n 
tib Jehú tu'n tk'ojin ki'j. 

24Tzaj ti'n Jehú xobl tplech, xi t-xo'n jun plech ti'j Joram. Aju plech cyja' xi' ttzal 
ti'j, excu tuj tanmi, axtzun cub tz'ak Joram tuj tcarwaj ex cyim. 

25Xitzun tma'n Jehú te Bidcar aju onil te: —K'i'n etza ex xo'n cu'xa tuj tcojbil 
ktzan Nabot aju aj Jezreel, porque na'nx wu'ne, tej lepchix kxi' ti'j Acab aju ktzan 
tman, atzun tzaj tma'n Kman aju sentens lu ti'j, chi cyja': 

26Ic tza'n o wile ew aju tchc'el Nabot tuc'ix cychc'el ke tc'wa'l, icxtzun cbajel ti'ja 
wu'ne tujx tx'otx' lu, tu'ntzun t-xelin aju tcamic Nabot. Akine Cymane in chin 
k'mante jlu, chi Dios tma. Cyja'tzun k'inxa ex xo'n cuxa tuj tcojbil Nabot ic tza'n 
o tma Kman. 

Cub byo'n Ocozías tu'n Jehú 
2 Crónicas 22.7-9 

27Tejtzun ttil Ocozías aju rey te Judá aju otok baj, xitzun ok tuj Bet-hagán. 
Atzunte Jehú oc lpe' ti'j, ex xi tma'n cye ke tuc'il: —Ax icx cybyo'ncuye jlu. Baj 
cyc'ixbisa'n tu'n plech tuj tcarwaj max twitz jawl Gur tbi, tcub jatum ta' tnam 
Ibleam, pero el ok Ocozías ex pon max tuj tnam Meguido, ex atzun cyim ma 
chixin. 

28Te tibajxi, xi k'i'n t-ximlal Ocozías tuj jun carwaj cyu'n ke tmajen tu'n tpon tuj 
Jerusalén, ex atzun ocx cymaku'n tuj jun pantyón ttxlaj cypantyón ktzan t-
xe'chel, tuj tnam Ttanmi David tbi. 

29Tzyettzun tcawin Ocozías tuj Judá tuj tjunlajin abk'i ttzyetlen tcawin Joram aju 
tcy'ajal Acab. 

Tej tcyim Jezabel 

30Xi' Jehú tuj tnam Jezreel. Tej tbinte Jezabel jlu, oc tk'o'n tc'a' ttxo'w twitz, ex 
baj tbincha'n tten ttzmal twi', ex etztzun tque'yin ttzi ventan. 

31Tej tpon Jehú ttzi tpwertil tnam, xi tma'n Jezabel te: —¿Ba'npe ta'ya Zimri, aya 
byolte tpatrona? 

32Jaxtzun tque'yin Jehú jatum ta' ventan ex tma: —¿Alcye tk'on tib wuc'ile? Cab 
ex ka ox xjal at cyoclen tuj tja rey etz cyque'yin ttzi ventan, 

33ex xi tma'n Jehú cye: —Cyxo'n cu'tze xu'j. Cu'tztzun cyxo'n, ex at tchc'el oc tx'itl 
twitz ja ex cyi'j chej, ex baj cywaban chej t-ximlal Jezabel. 

34Xi'tzun Jehú wa'l ex c'al. Mas yajxi, xi tma'n cye ke tuc'il: —Tuj cycwente cyjel 
ten t-ximlal xu'j mya ba'n lu, ex cymakun cuxe porque tme'jel jun rey jlu, chi Jehú. 

35Tejtzun cyxi' makulte te, o'cx tbakil twi' cnet cyu'n, cyuc'ix ke tkan ex ke tk'ab. 

36E ajtzun meltz'aj k'malte te Jehú, ex xi tma'n Jehú cye: —A jlu ojtxi tma Kman, 
ic tza'nx o tma Elías aju tmajen, aju aj Tisbe, ka tx'yan tu'n cyxi chyo'nte tchibjal 
Jezabel tuj cojbil tuj tnam Jezreel, 

37ex aju t-ximlal tu'n tbaj sputj ic tza'n cytxa' alumaj tuj cojbil tuj tnam Jezreel, 
ocxi tcub naj, ex ya mi jun tu'n tel tnic' ti'j ka a t-ximlal Jezabel jlu, chi Jehú. 

2 Reyes 10 

E cub baj byo'n cycyakil ke tcy'ajal Acab tu'n Jehú 

1Attok 70 tcy'ajal Acab ate'tok tuj Samaria, cyja'tzun cub ttz'iban Jehú ke u'j ex xi 
t-sama'n cye ke xjal at cyoclen tuj tnam, tuc'ix cye ke cytijil xjal ex cye keju 
cyocsa'n te cwentil cye ke tc'wa'l Acab, ex chi in tma'n cyuj u'j cyja': 

2Cyuc'ile ate' ke tcy'ajal cypatrone, cyuc'ix ke chej ex ke carwaj in che ajben tuj 
k'oj, tuc'ix tnam toc muro ti'j ex cyuc'ix ke macbil in che ajben tuj k'oj; octzun 
tpon u'j lu cyuc'ile, 

3cysc'o'n jawe cyxol ke tcy'ajal cypatrone Acab aju mas mejor ex at-xix tnabl, 
cyk'o'n ocxe tuj tk'ukbil ktzan tman tu'n tcawin, ex che k'ojine tu'n cyclet ke 
tcy'ajal cypatrone, chi u'j. 

4Tzaj nimxix cyxobil tu'n jlu ex cyma: Minti' e xcye' cabe rey ti'j, ¿tza'ntzun tten 
tu'n kxcye' ke ti'j? 

5Atzunte mayordom tuj tja rey, tuc'ix gobernador tuj tnam, cyuc'ix ke cytijil xjal 
ex cyuc'ix ke xjal cyocsa'n te cwentil cye ke tcy'ajal rey, xi cysama'n tkanil lu te 
Jehú: Lu ko'ye lu, jacu ko ajbene teya, ex jacu kbinchaye tcyakil aju ctzajel tma'na, 
pero mlay tz'oc kk'o'ne toclen jun tcy'ajal ktzan Acab tu'n toc te rey. Binchama 
nok alcye ba'n tuj twitza, che chi. 

6Xitzun ttz'iban Jehú juntl u'j, ex chi cyja': Ka cyk'on cyibe wuc'ile ex ka cyaje tu'n 
t-xi cynimane ke orden che xel nk'o'ne, tlokju nchi'j bix che tzaje wuc'ile tuj 
Jezreel ex cyi'ntze cywi' ke tcy'ajal cypatrone. Setenta cybaj ke tcy'ajal rey Acab 
ate'tok tuj tnam cyuc'il ke xjal ma' cyoclen, akeju otok che ch'isante cye. 

7Tejtzun cyc'monte ke xjal aju u'j lu, tzajtzun cytzyu'n ke 70 tcy'ajal rey ex e cub 
cybyo'n; cu'xtzun cyk'o'n ke cywi' tuj junjun chi'l ex xi cysama'n tuc'il Jehú tuj 
Jezreel. 

8Pontzun jun sanjel ex xi tma'n te Jehú: —Ma che ul k'i'n cywi' ke tcy'ajal rey. 
Xitzun tma'n Jehú: —Te cabe byuj tz'el cyu'ne, ex cyk'on cube ttzi tpwertil tnam, 
ex axtzun cyk'on cyaje te nchi'j. 

9Te prim te juntl k'ij etz Jehú, cub we' ex xi tma'n cye cycyakil tnam xjal: —Cyeye 
minti' cyile. Akine in cub ximante tu'n tjaw wi'n wibe ti'j npatrone ex o cub 
nbyo'ne; pero ¿alcye ma cub byonte cye cycyakil jlu? 

10Tz'elx cynic'e ti'j, mi jun yol minti'wt ma japun aju o tma Kman cyi'j ke tcy'ajal 
rey Acab. Ax te Kman ma binchante ic tza'nx ju tyol o k'manjtz tu'n Elías aju 
tmajen, chi Jehú. 

11Ex tuj Jezreel e cub tbyo'n cycyakil mastl tiyjil Acab, cyuc'ix cycyakil ke xinak 
ma' cyoclen, cyuc'ix ke xjal tamiwxix tib Acab cyuc'il, ex cyuc'ix ke pal in che 
ajben te. Mi jun o cyaj ank'in tu'n. 

12Te tibajxi xi' tuj Samaria, ex tmij be jatum ta' ju ja in che ten ke pastor tuj, 

13oc noj cyi'j ke terman Ocozías aju rey te Judá. Xitzun tkanin Jehú cye: —¿Alcye 
keye? Atzun cye tzaj cytzak'we'n: —Terman Ocozías ko'ye, ex ma ko'xe k'olbel 
cye ke tcy'ajal rey Joram ex cye ke tal xu'j rey Jezabel. 

14Xitzun tma'n Jehú cye ke xjal ate' tuc'il: —Cytzyu'ntze ke. E tzajtzun tzyu'n 
cyu'n ke xjal otok che oc lpe' ti'j Jehú, ex eltzun cytx'emin cywi' ttzi xoch tcub 
jatum ta' ju ja in che ten ke pastor tuj. 42 cybaj ke xinak, ex mi jun cye jlu o cyaj 
ank'in. 

15Tejtzun tic' Jehú tuj lugar ma chixin, oc noj ti'j Jonadab aju tcy'ajal Recab, 
cyja'tok ttzaj tu'n tul tuc'il. Xi k'olben Jehú te ex tma: —¿Ba'npe t-ximbetza wi'je, 
ic tza'nx weye nximbetz ti'ja? —Ba'nwe nximbetz ti'ja, chi Jonadab xi ttzak'we'n. 
—Katzun icju, chuxni k'ontz tk'aba, chi Jehú. Xitzun tk'o'n tk'ab Jonadab ex jax 
k'i'n tu'n Jehú tuj tcarwaj, 

16ex tma: —Ko' wuc'ile ex jacutzun tila aju nganiye ma tzaj tu'n tbant tajbil Kman 
wu'ne. Cyja'tzun xi k'i'n Jonadab tu'n Jehú tuj tcarwaj. 

17Ex tejtzun tpon Jehú tuj Samaria, e cub tbyo'n cycyakil ke tiyjil Acab, akeju otok 
che cyaj ank'in. E cub baj cycyakil, ic tza'nx otok tma Kman te Elías. 

Bi'x we' tu'n cyc'ulun xjal twitz Baal, tu'n Jehú. 

18Te tibajxi jlu oc tchmo'n Jehú cycyakil tnam xjal ex xi tma'n cye: —Ate Acab 
myaxix nim o c'ulun twitz Baal, atzun weye nimxix chin c'ulule twitz. 

19Cyja'tzun, ba'n tu'n cytzaj cytxco'ne cycyakil ke t-sanjel Baal, cyuc'ix ke xjal in 
che c'ulun twitz, ex cyuc'ix cycyakil ke pal in che ajben te, mi jun tu'n tcyaj ten, 
porque ma bant tten jun nintz chojbil wu'ne te nimbil te Baal. Ka at jun minti' 
ma pon, cbel t-sentens tu'n tcyim, chi Jehú. Pero bant tten aju sbubl lu tu'n Jehú, 
tu'ntzun cynaj cycyakil ke xjal in che c'ulun twitz Baal; 

20cyja'tzun xi tma'n tu'n tex tkanil ti'j nink'ij ma' t-xilen te Baal, ex banttzun icju. 

21Te tibajxi, e je'x t-sama'n ke sanjel cyxol cycyakil aj Israel, ex cycyakil keju in 
che c'ulun twitz Baal e pon tuj ja te c'ulbil te. Mi jun cye minti'wt pon, cyja'tzun 
o nojxix aju ja in ajben te c'ulbil te Baal. 

22Xitzun tma'n Jehú te xjal c'u'l xbalun tu'n ttzaj ti'n ke xbalun te cye keju xjal in 
che c'ulun twitz Baal, ex banttzun tu'n icju. 

23Atzunte Jehú tuc'ix Jonadab aju tcy'ajal Recab e ocx tuj ja te c'ulbil te Baal, ex 
xi tma'n Jehú cye xjal cyja': —Cyque'yin baje ka mi a'l jun at cyxole, akeju in che 
c'ulun te Kman, porque o'cx at tu'n cyten akeju in che c'ulun te Baal. 

24E ocxtzun ke xjal in che c'ulun te Baal tuj ja te c'ulbil te, tu'ntzun t-xi cyk'o'n ke 
chojbil ex ke oyaj patun in che cub. Ex atzunte Jehú e cub tk'o'n 80 xinak ttxa'n 
pe'n, ex bi'x xi tma'n cye cyja': —Ka at jun ma txi tzokpinte jun cye ke xinak lu, 
akeju ma che'x nk'o'ne tuj cyk'abe, axtzun cnajel te t-xel. 

25Te tibajxi, tej tbaj cyk'o'n ke oyaj patun in che cub, xitzun tma'n Jehú cye ke 
soldad cwentil te ex cye ke xjal ma' cyoclen ate' ttxlaj: —Cyocxe ex che 
cybyo'ncuye. Mi jun tu'n ttzokpaj. Atzun ke xinak ate' tuc'il Jehú e oc ten byol cye 
tu'n spad, ex e je'tz cyxo'n ti'jxi ja. Te tibajxi e ocx max tujxi ja te c'ulbil te Baal, 

26etztzun cyi'n ke tilbilal cyocx tuj ja te c'ulbil te, ex cub cypatun. 

27Ax icx cub cypa'n aju tilbilal Baal, cub cyxitun ju ja te c'ulbil te, oc cyk'on te jun 
lugar jatum tu'n cypon xjal txa'l, ex cucx tten ja'lo. 

28Cyja'tzun cub t-xitun Jehú cycyakil tilbilal Baal cyxol aj Israel tu'ntzun mi'n 
cyc'ulun cywitz. 

29Masque icju, pero cucx o binchan Jehú il, ic tza'n o tbincha Jeroboam aju tcy'ajal 
Nabat, aju e binchan ke aj Israel il tu'n, porque cucx o c'ulun cywitz ke tilbilal tal 
tor k'an pwak cytx'otx'il, akeju ate' tuj Dan ex tuj Betel. 

30Xitzun tma'n Kman te Jehú: Tu'nju ba'n ma tbinchaya nwitze ex tz'aklxix ke 
tbinchbena, porque ma che cub tbyo'na ke tcy'ajal Acab ic tza'nx otok cub 
nximane tu'n tbant cyi'j, cyja'tzun ax jun tcy'ajala c'oquel te rey tu'n tcawin 
cyibaj aj Israel, ax icx jun tchmana ex jun ttxca tchmana, chi Kman. 

31Masque icju, pero mya tu'n tcyakil tanmi Jehú o japun tley Kman tu'n, aju 
Cydios aj Israel, porque cucx o binchan il, ic tza'n o tbincha Jeroboam, aju e 
binchan aj Israel il tu'n. 

32Tuj tk'ijlalil lu, tzyet tu'n tel k'i'n cytx'otx' aj Israel tu'n Kman. Oc tzokpaj 
Hazael cyi'j aj Israel tuj tcyakil tmojonil cytx'otx': 

33tzajx ke' max tuj tumlal tjawitz k'ij ti'jxi nima Jordán, ex tuj tcyakil tx'otx' 
Galaad, cyuc'ix cytx'otx' aj Gad, aj Rubén ex aj Manasés, ex tzajx ke' tuj tnam 
Aroer, aju tcub ttxlaj tk'ab xak Arnón, ex pon baj tuj Galaad ex Basán. 

34Aju ch'intl tx'olbaben ti'j Jehú ex ti'j tcyakilju o tbincha, ex cyi'j ke tbinchben 
ma'xix cyxilen, atzun tz'iban tuj u'j jatum ta' tcyakil tx'olbaben cyi'j cyak'unben 
ke rey cye aj Israel. 

35Tejtzun tcyim, cu'x maku'n tuj tnam Samaria, ex aju o cawin te t-xel, atzun 
Joacaz aju tcy'ajal. 

36O cawin Jehú 28 abk'i cyibaj aj Israel tuj tnam Samaria. 

2 Reyes 11 

Tej toc tk'on tib Atalía te rey tuj Judá 

2 Crónicas 22.10—23.21 

1Tejtzun tbinte Atalía aju ttxu' Ocozías ka otok cyim tal, e cub tbyo'n cycyakil 
tcy'ajal ktzan rey Ocozías. 

2Pero ate Josaba, aju tanb ktzan Ocozías ex tme'jel ktzan rey Joram, etz k'inte 
Joás aju tcy'ajal Ocozías cyxol ke mastl tcy'ajal rey, akeju cyja'tok cycub byo'n, el 
tewan twitz Atalía, junx tuc'il ju xu'j cwentil te, ex e ocx tk'o'n tuj jun tal cwart. 
Cyja'tzun minti' cub byo'n, 

3ex atzun ocx ewan Joás kak abk'i tuj tja Kman junx tuc'il ju xu'j ch'isal te. Ex atok 
te Atalía in cawin cyibaj aj Judá. 

4Tujtzun twukin abk'i xi tma'n Joiada tu'n cyxi txocbaj ke capitán cyuc'ix ke 
xk'ukil tja rey, e ocx ti'n tuj tja Kman, ex bant ti'j jun yol tu'n cyuc'il, tu'n ttzaj 
cyma'n jun yol axix toc tuj tja Kman, ex tzajtzun yec'un Joás cye, aju tcy'ajal ktzan 
rey, tu'n Joiada. 

5Ex xi tma'n cye: Atzun jlu cbantel cyu'ne: Te ox c'loj c'elel cybaje, jun c'loj cybaje 
c'oquel ten xk'ukil tja rey tuj k'ij te ojlabl; 

6atzun juntl c'loj che bel ten jatum ta' pwert Shur tbi; atzun juntl c'loj che bel ten 
twitz pwert ti'jxi cwartel cye ke xk'ukil. Cyja'tzun cte'la tu'n t-xk'ukinjtz tja rey 
cyu'ne. 

7Ax icx, aju cabe c'loj xk'ukil cjawitz cyturn tuj k'ij te ojlabl, ax che xe'l xk'ukil tuj 
tja Kman jatum ta' rey. 

8Ex atzun cyeye c'oquel cytxolban cyibe ti'jele rey, ex teyle junjun tzyu'n tmacbil 
aju in ajben tuj k'oj, ex ka at jun ma tz'ocx tlamon tib cyxole, bi'x cymel. Atzun 
cyeye che xe'le tuc'il rey nok jatum oc t-xi'. 

9Atzun cye capitán o cybincha tcyakil ic tza'n otok tma pal Joiada. Teyle junjun 
capitán cyuc'ix ke soldad ate'tok tuj cycwent e pon tuc'il pal Joiada, tza'nxix keju 
in che ocx xk'ukil tuj k'ij te ojlabl, ax icx keju in jatz cyturn. 

10Xitzun tk'o'n pal ke lans cye ke nejenel cye soldad, cyuc'ix ke makbil in che 
ajben tuj k'oj, akeju tetok rey David nej, ex atzun ate'tok tuj tja Kman. 

11E cubtzun ten ke xk'ukil tuj cylugar, xi'x ke' tuj tbank'ab tja Kman ex pon baj 
tuj tnayaj, ex e cub ten ti'jele altar, ex teyle junjun k'i'n tmacbil in ajben tuj k'oj 
tu'n cycwentin ti'j rey. 

12Etztzun ti'n Joiada aju tcy'ajal rey, jax tk'o'n coron tuj twi' ex xi tk'o'n jun copya 
te ley te. Te tibajxi jax tko'n aseyt tuj twi' ex tma ka otok tz'oc te rey. Cycyakiltzun 
jaw txak'an cyk'ab ex e jaw sch'in cyja': Ba'nwt tz'el tk'ija, aya rey. 

13Tejtzun tbinte Atalía in che sch'intok ke soldad xk'ukil tja rey, ax icx ke xjal, 
xi'tzun tuj tja Kman jatum ate'tok cycyakil xjal. 

14O til, lu rey wa'lcub ttxlaj tkan ja, ic tza'nx in bant cyu'n oc nno'c jun rey. Ex 
ate'tok ke nejenel ttxlaj, cyuc'ix ke xjal ba'n che k'ajtzan chun, ex lu ke xjal nimxix 
in che tzalajtok ex in che k'ajtzantok cyi'j ke chun. Eltzun t-sbit'un t-xbalun 
Atalía, ex jaw sch'in cyja': —Ma che oc meltz'aje wi'je. Ma che oc meltz'aje wi'je. 

15Xitzun tma'n Joiada cye ke capitán cye soldad: —Cyi'n exa xu'j lu cyxole, ex 
cybyo'ncuye keju che xel lpe' ti'j, chi Joiada. Tu'nju otok tma pal tu'n mi'n tcub 
byo'n xu'j tuj tja Kman, 

16cyja'tzun, tzaj cytzyu'n ex xi cyi'n ttzi cyja chej, jatum ta' tja rey, ex atzun cub 
cybyo'n. 

17Te tibajxi, xi tcyuwsa'n Joiada te rey ex cye tnam xjal tu'n cyoc te jun tnam 
etzan tu'n Kman, ax icx xi tma'n tu'n tbant ti'j jun yol tu'n rey cyuc'il tnam xjal. 

18E je'xtzun cycyakil tu'n cypon tuj ja te c'ulbil te Baal ex cub cyxitun, cub cyxitun 
ke altar cyuc'ix ke tilbilal in che c'ulun twitz. Atzunte Matán, aju pal in ajben 
twitz Baal, ax cub cybyo'n cywitz altar. E cubtzun tk'o'n Joiada ke xk'ukil tuj tja 
Kman; 

19e tzajtzun ti'n ke capitán cye soldad, cyuc'ix ke xk'ukil tja rey, cyuc'ix cycyakil 
tnam xjal, ex etz k'i'n rey cyu'n tuj tja Kman ex pon cyi'n max tuj ja jatum in che 
cawin rey, ocxtzun ttzi ja jatum cycubsa'n ke xk'ukil, ex cubtzun ke' Joás tuj 
k'ukbil te cawbil, 

20ex cycyakil tnam xjal e jaw tzalaj. Tu'nju otok cub byo'n Atalía tu'n spad tuj tja 
rey, cyja'tzun, cycyakil xjal e cyaj ten tuj tzalajbil, akeju ate' tuj tnam. 

21Toctok Joás twi' wuk abk'i tej ttzyet tcawin. 

2 Reyes 12 

Tej tcawin Joás tuj Judá 

2 Crónicas 24.1-27 

1Otok bant wuk abk'i ttzyetlen tcawin Jehú, tej ttzyet tcawin Joás, ex 40 abk'i o 
cawin Joás tuj Jerusalén. Aju ttxu' Joás Sibia tbi, ex aj Beerseba. 

2Akeju tbinchben Joás puro ba'n e ela tuj twitz Kman acux itz'xtok pal Joiada. 

3Masque icju, pero minti' e baj tk'uchin ke ja cywi' ke witz jatum in xi cyk'o'n 
tnam xjal ke chojbil ex jatum cub cypatun storac. 

4At jun k'ij xi tma'n Joás cye ke pal cyja': —Cychmo'n jawe tcyakil pwak aju nnu'l 
cyi'n xjal te cyoyaj tuj tja Kman, tuc'ix chojenj cchjetel tu'n junjun xjal, cyuc'ix ke 
oyaj nnu'l cyi'n xjal tu'n cyex cygan tuj tja Kman. 

5Ex teyle junjun chmol pwak ba'n tu'n t-xi tk'o'n pwak lu cye pal, tu'ntzun tajben 
tu'n t-xi binchet tja Kman. 

6Pero tej lajo'ntok 23 abk'i ttzyetlen tcawin Joás, na'nxtok t-xi cybincha'n pal tja 
Kman. 

7Tzajtzun ttxco'n rey Joás aju pal Joiada cyuc'ix txkantl pal ex xi tma'n cye: —
¿Tiku'n na'nx t-xi cybincha'ne tja Kman? Ja'lo mi'n tzaj cyc'mo'ne mastl pwak 
cye chmol pwak; alcye at pwak tuc'il, ba'n tu'n t-xi tk'o'n tu'n t-xi binchet tja 
Kman. 

8Ba'n ela tuj cywitz pal tu'n mi'n ttzaj cyc'mo'n mastl pwak cye xjal, ex tu'n mi'n 
tcyaj ten tuj cycwent tu'n t-xi binchet tja Kman. 

9Tzajtzun ti'n pal Joiada jun cax, cu'x tk'o'n jun toy' tibaj tmaksil ex cub tk'o'n tuj 
tbank'ab altar ttzi tja Kman; ex akeju pal in che xk'ukintok ttzi tja Kman, atzun 
in cu'x cyk'o'n tcyakil pwak aju in pon k'i'n tuj tja Kman. 

10Octzun tcyil ka attok nim pwak tuj cax, in pontzun aju aj tz'ibal te rey ex tuc'ix 
tnejel pal, ex in bajtzun cyajla'n pwak aju otok chmet tuj tja Kman, ex in cu'xtzun 
cyk'o'n tuj junjun bols, 

11ex o'cx oc in baj cyajla'n pwak, bi'x in xi cyk'o'n cye ke nejenel ti'j ak'untl ti'j tja 
Kman, tu'ntzun t-xi cychjo'n ke calpinter ex ke nejenel cye ak'nal in che ak'nan 
ti'j tja Kman, 

12ex tu'n t-xi cychjo'n ke albañil cyuc'ix ke xpe'lil abj, ex tu'n cylak'et ke tze' ex 
ke abj xpe'limaj cywitz, tu'ntzun t-xi binchet tja Kman, ex tu'n tajben ti'j mastl 
ti'xti at tajben ti'j ja. 

13Pero aju pwak in pon k'i'n tuj tja Kman minti' ajben tu'n cycub binchet ke copa 
sak pwak cytx'otx'il, mi ke matzbil, mi ke lak nmak, mi ke chun ex mi ke mastl 
macbil k'an pwak ex sak pwak cytx'otx'il, 

14nok o'cx xi k'o'n cye ke nejenel ti'j ak'untl tu'n t-xi binchet tja Kman. 

15Minti' xi kanin jun tajlal cye ke xinak, akeju xi k'o'n pwak cye tu'n t-xi cychjo'n 
ke ak'nal, porque in cybincha'n tcyakil tuj tumelxix. 

16Ex atzunju pwak in tzaj k'o'n te chojbil ti'j cybinchben xjal mya ba'n ex ti'j il, 
minti' in xi k'i'n tuj tja Kman, porque atzun jlu in ajben cye pal. 

17Tuj tk'ijlalil lu, oc tzokpaj Hazael aju rey te Siria ti'j tnam Gat, ex tzyet tu'n, ex 
te tibajxi xi' tu'n toc tzokpaj ti'j tnam Jerusalén. 

18Pero ate Joás aju rey te Judá, e tzaj ti'n cycyakil ke macbil xjansa'maj, akeju e 
je'x k'o'n tu'n cyajben tuj c'ulbil tu'n rey Josafat, tu'n Joram ex tu'n Ocozías, akeju 
t-xe'chel otok che cawin tuj Judá, ax icx e tzaj ti'n akeju te otok che'x tk'o'n, tuc'ix 
tcyakil k'an pwak cnet tu'n cyxol ke k'inumabl tuj tja Kman ex cyuc'ix keju ate' 
tuj tja rey, tcyakiltzun jlu xi tk'o'n te Hazael; cyja'tzun xi tcolin Hazael tu'n toc 
tzokpaj ti'j Jerusalén. 

19Aju ch'intl tx'olbaben ti'j Joás ex ti'j tcyakilju o tbincha, atzun tz'iban tuj u'j 
jatum ta' tcyakil tx'olbaben cyi'j cyak'unben ke rey cye aj Judá. 

20Ax ke xjal at cyoclen ttxlaj bant ti'j cyu'n tu'n tjaw cyi'n cyib ti'j, ex atzun cub 
cybyo'n tuj ja at tuj lugar Milo, tuj be in xi' tuj lugar Sila. 

21Ate Josacar aju tcy'ajal Simeat, tuc'ix Jozabad aju tcy'ajal Somer, akeju at 
cyoclen ttxlaj, atzun ke e cub byonte te Joás. Tejtzun tcyim, atzun cu'x maku'n tuj 
tnam Ttanmi David tbi. Te tibajxi aju o cawin te t-xel, atzun Amasías aju tcy'ajal. 

2 Reyes 13 

Tej tcawin Joacaz cyibaj aj Israel 

1Lajo'ntok 23 abk'i ttzyetlen tcawin Joás aju tcy'ajal Ocozías tuj Judá, tej ttzyet 
tcawin Joacaz aju tcy'ajal Jehú cyibaj aj Israel, ex o cawin wuklaj abk'i tuj 
Samaria. 

2Pero aju tbinchben puro mya ba'n e ela tuj twitz Kman, porque cucx o binchan 
il ic tza'n o tbincha Jeroboam aju tcy'ajal Nabat, akeju e binchan aj Israel il tu'n, 
ex minti' el tpa'n tib cyi'j. 

3Cyja'tzun tzaj tk'oj Kman cyi'j aj Israel, ex nim tyemp e je'x tk'o'n tuj tk'ab 
Hazael aju rey te Siria, ex tuj tk'ab Ben-adad aju tcy'ajal Hazael. 

4Octzun ten Joacaz na'l Dios, ex tzaj tbi'n Kman aju tna'j Dios, porque o til tza'n 
tten in yajlantok rey te Siria cyi'j aj Israel. 

5Tzaj tk'o'n Kman jun colol cyi'j aj Israel, ex cyja'tzun tten e clet tuj tk'ab rey te 
Siria, ex e ajtzun meltz'aj aj Israel cyja in che tzalaj wen ic tza'n nej. 

6Masque icju, pero minti' el cypa'n cyib cyi'j ke il cybincha ke tiyjil Jeroboam, 
akeju e binchan aj Israel il tu'n, nok o'cx cucx e binchan il, ex aju tilbilal xu'j dios 
Asera ax o tenba tuj Samaria. 

7Ya mya nimtl t-soldad Joacaz cyaj ten, nok o'cx 50 soldad cyjaxsa'n cyibaj chej, 
cyuc'ix laj carwaj in che ajben tuj k'oj, ex cyuc'ix laj mil soldad in che bet tu'n 
cykan, porque aju rey te Siria otok che baj tbyo'n ke txkantl soldad, ex te jumajx 
otok che naj tu'n. 

8Aju ch'intl tx'olbaben ti'j Joacaz ex ti'j tcyakilju o tbincha, ex cyi'j ke tbinchben 
ma'xix cyxilen, atzun tz'iban tuj u'j jatum ta' tcyakil tx'olbaben cyi'j cybinchben 
ke rey cye aj Israel. 

9Tejtzun tcyim, atzun cu'x maku'n tuj Samaria. Te tibajxi aju o cawin te t-xel, 
atzun Joás aju tcy'ajal. 

Tej ttzyet tcawin Joás cyibaj aj Israel 

10Otok bant 37 abk'i ttzyetlen tcawin Joás aju rey te Judá, tej ttzyet tcawin Joás 
aju tcy'ajal Joacaz cyibaj aj Israel, ex kaklaj abk'i o cawin tuj Samaria. 

11Pero mya ba'n e ela ke tbinchben tuj twitz Kman, porque minti' el tpa'n tib ti'j 
tcyakil il tbincha Jeroboam aju tcy'ajal Nabat, aju e binchan aj Israel il tu'n, nok 
o'cx cucx o binchan il. 

12Aju ch'intl tx'olbaben ti'j Joás ex ti'j tcyakil aju o tbincha, ex cyi'j ke tbinchben 
ma'xix t-xilen, ex ti'j tza'n tten o k'ojin ti'j Amasías aju rey te Judá, atzun tz'iban 
tuj u'j jatum ta' tcyakil tx'olbaben cyi'j cyak'unben ke rey cye aj Israel. 

13Tejtzun tcyim Joás, atzun cu'x maku'n tuj Samaria jatum maku'n ke mastl rey 
cye aj Israel. Te tibajxi aju o cawin te t-xel, atzun Jeroboam. 

Mancbil yol xi tma'n Eliseo ex ju tcyimlen 

14Yabtok Eliseo ex ch'ixtok tcyim; xi'tzun Joás aju rey cye aj Israel que'yilte, ex 
oc ten ok'el ti'j, tzaj tchle'n, ex tma: —Tat, tat, ic ma tena cye aj Israel ic tza'n jun 
c'loj soldad at nim cyipumal, porque ma colina cyi'j. 

15Xitzun tma'n Eliseo te: —K'intza junjun plech tuc'ix xobl cye. Tzajtzun ti'n rey 
xobl cye plech. 

16Xitzun tma'n Eliseo te: —Bincham ttena tu'n t-xi t-xo'na jun plech. Tej tbant jlu 
tu'n rey, cub tk'o'n tk'ab Eliseo tibaj tk'ab rey, 

17ex xi tma'n te: —Jako'n octza ventan tlugaril tjawitz k'ij. Octztzun tjako'n rey 
ventan, atzunte Eliseo xi tma'n te: —Ja'lo xo'nxtzuna plech tu'n xobl te. Xitzun t-
xo'n rey plech tu'n xobl te. Atzunte Eliseo jaw tk'ajk'ajel twi' ex tma: —Aju plech 
lu, atzun in yolin ti'j colbil tzul tk'o'n Kman tu'n tcub cyi'j aj Siria. Cbel cyi'j aj 
Siria tu'na tuj tnam Afec, ex cycyakil che bel tbyo'na. 

18Te tibajxi xi tma'ntl Eliseo te rey: —Tzyuma ke plech. Tejtzun ttzaj ttzyu'n rey, 
xi tma'n Eliseo te: —Ja'lo pek'an cuba twitz tx'otx'. Cubtzun tpek'an rey ox maj 
twitz tx'otx', ex minti'tl cub tpek'an. 

19Tzajtzun tk'oj t-sanjel Dios ti'j rey, ex xi tma'n te: —Nokwit ma cub tpek'ana 
jwe' maj ex ka kak maj twitz tx'otx', ocwitlo che bel baj cycyakil aj Siria tu'na; 
pero ja'lo nok ox maj cbel cyi'j tu'na, chi Eliseo. 

20Cyimtzun Eliseo ex cu'x maku'n. Ex tu'nju tcyakil abk'i in che ul aj aj Moab 
elk'al tuj cytanmi aj Israel, 

21at jun maj at junjun aj Israel in che makuntok ti'j jun cyimni, tej t-xi cyque'yin 
cyja'tok cytzaj jun c'loj elek' aj Moab; axtzun ocx cyxo'n naj ju cyimni tuj pantyón 
jatum tocx t-ximlal Eliseo ex cub be cyu'n. Pero tej tpon tacl t-ximlal cyimni cyi'j 
tbakil Eliseo, bi'x ul tnabl ex jaw we'. 

22Oc ten Hazael aju rey te Siria yajlal cye aj Israel tej itz'xtok Joacaz. 

23Pero ate Kman at tk'ak'bil tc'u'j ex tzaj tz'e'y tc'u'j cyi'j, nok tu'n tlaj aju yol otok 
txi ttziyan te Abraham, te Isaac ex te Jacob. Cyja'tzun minti' e naj tu'n ex minti' e 
ex tlajo'n, ax icx ja'lo na'nx tbant tu'n icju. 

24Tejtzun tcyim Hazael aju rey te Siria, aju o cawin te t-xel, atzun Ben-adad aju 
tcy'ajal. 

25Atzunte Joás aju tcy'ajal Joacaz e el ti'n ke tnam, akeju otok che el ti'n Ben-adad 
te Joacaz aju ktzan tman tej toc k'oj. Ox maj cub ti'j Ben-adad tu'n Joás, ex el ti'n 
ke tnam te, akeju cyetok aj Israel nej. 

2 Reyes 14 

Tej tcawin Amasías tuj Judá 

2 Crónicas 25.1-28 

1Otok bant cab abk'i ttzyetlen tcawin Joás aju tcy'ajal Joacaz aju rey cye aj Israel, 
tej ttzyet tcawin Amasías aju tcy'ajal Joás tuj Judá. 

2Otok japun Amasías twi' 25 abk'i tej ttzyet tcawin, ex 29 abk'i o cawin tuj 
Jerusalén. Aju ttxu' Amasías Joadán tbi ex aj Jerusalén. 

3Ba'n e ela ke tbinchben Amasías tuj twitz Kman, masque minti' o pon ic tza'n te 
David aju ktzan t-xe'chel, pero ba'n o tbincha ic tza'n o tbincha Joás aju ktzan 
tman. 

4Minti' e je'l ti'n ke ja in che ajben te cyc'ulbil xjal cywi' ke witz, jatum cucx xi 
cyk'o'n ke chojbil ex jatum cub cypatun storac. 

5Tejtzun tocxix tipun Amasías tuj tcawbil, e cub tbyo'n ke xjal at cyoclen akeju 
otok che cub byonte ktzan tman. 

6Pero minti' e cub tbyo'n ke cycy'ajal ke xjal otok che cub byonte ktzan tman, 
porque ictzun in tma'n tuj tley Moisés aju tzaj tma'n Kman cyja': Ke mambaj mlay 
che cub byo'n tu'n tlaj il otok cybincha cyc'wa'l, ex mi ke c'wa'lbaj mlay che cub 
byo'n tu'n tlaj cyil cyman; nok o'cx teyle junjun cnajel tu'n tlaj tex til. 

7Ate Amasías aju cub byonte laj mil aj Edom tuj chk'ajlaj toc tbi Chk'ajlaj te 
Atz'an, ex tzyet tnam Sela tu'n, oc tk'o'n tbi tnam lu Jocteel, ex axtzun tbi tocsa'n 
ja'lo. 

8Te tibajxi jlu, xi t-sama'n Amasías jun tkanil te Joás aju tcy'ajal Joacaz ex tal 
tchman Jehú, aju rey cye aj Israel, ex chi xi tma'n cyja': Tzaja ex ko k'ojin. 

9Atzunte Joás xi t-sama'n ju tzak'webl lu: Aju tal ch'i'x c'ul xi tma'n te tze' wi'ten 
at twi witz Líbano: K'ontza tme'jela te ncy'ajale tu'n toc te t-xu'jil, chi ch'i'x c'ul, 
pero ic' jun txcup te tjak' c'ul ma chixin ex baj waban tal ch'i'x c'ul tu'n. 

10Ax toc o cub cyi'j aj Edom tu'na, ex tu'ntzun jlu in jaw tniman tiba. Ba'n, niman 
jaw tiba; pero mas ba'n ax tencja tjaya. ¿Tiku'n taja tu'n ttzaj ti'na mya ba'n tibaja 
ex cyibaj aj Judá? 

11Atzunte Amasías minti' xi tbi'n. Cubtzun be tu'n Joás ex oc tzokpaj ti'j Amasías 
max tuj tnam Bet-semes, aju tcubsa'n tuj cytx'otx' aj Judá. 

12Ex ake aj Judá cub cyi'j cyu'n aj Israel, ex teyle junjun xi ok tja. 

13Ocx presin Amasías aju rey cye aj Judá tuj Bet-semes, tu'n Joás aju rey cye aj 
Israel. Ex xi'tzun Joás tuj Jerusalén, atzun ocx tc'obin jun toy' muro te wajxak ech 
twitz, tzajx ke' jatum ta' Pwert te Efraín tbi ex pon baj max jatum ta' Pwert te 
Escyin tbi. 

14Ax icx etz ti'n tcyakil k'an pwak tuc'ix sak pwak, cyuc'ix cycyakil ke macbil ate' 
tuj tja Kman, ex cyuc'ix ke k'inumabl ate' tuj tja rey. Te tibajxi, tej cytzyetlen 
junjun xjal ma' cyoclen tu'n, e je'x ti'n tuc'il ex ajtzun meltz'aj juntl maj tuj tnam 
Samaria. 

15Aju ch'intl tx'olbaben ti'j Joás ex ti'j tcyakilju o tbincha, ex cyi'j ke tbinchben 
ma'xix cyxilen, tuc'ix ju k'oj oc tu'n tuc'il Amasías aju rey te Judá, atzun tz'iban 
tuj u'j jatum ta' tcyakil tx'olbaben cyi'j cybinchben rey cye aj Israel. 

16Tejtzun tcyim Joás, ax cu'x maku'n tuj Samaria jatum maku'n ke rey cye aj 
Israel. Te tibajxi aju o cawin te t-xel, atzun Jeroboam aju tcy'ajal. 

17Ate Amasías aju tcy'ajal Joás, aju rey te Judá, o ank'intl olaj abk'i te tibajxi tej 
tcyimlen Joás aju tcy'ajal Joacaz, aju rey cye aj Israel. 

18Aju ch'intl tx'olbaben ti'j Amasías, atzun tz'iban tuj u'j jatum ta' tcyakil 
tx'olbaben cyi'j cyak'unben ke rey cye aj Judá. 

19Bant ti'j cyu'n xjal tu'n tjaw cyi'n cyib ti'j Amasías tuj Jerusalén, ex xi ok tuj 
tnam Laquis, pero e je'x lpe' xjal ti'j max tuj tnam lu, ex maxtzun cub cybyo'n. 

20Jaxtzun cyk'o'n t-ximlal tibaj jun chej cabay tu'n t-xi cyi'n tuj Jerusalén, ex cu'x 
cymaku'n cyxol ktzan t-xe'chel tuj tnam Ttanmi David tbi. 

21Cycyakiltzun tnam xjal aj Judá tzaj k'i'n Azarías cyu'n tej otok japun kaklaj abk'i 
tu'n, ex oc cyk'o'n te rey te t-xel Amasías aju ktzan tman. 

22Jaw tbincha'n Azarías juntl maj ju tnam Elat tcyimlenxi ktzan tman, ex oc juntl 
maj te cye aj Judá. 

Tej tcawin tcabin Jeroboam cyibaj aj Israel 

23Otok bant olaj abk'i ttzyetlen tcawin Amasías aju tcy'ajal Joás, aju rey te Judá, 
tej ttzyet tcawin Jeroboam aju tcy'ajal Joás cyibaj aj Israel, ex 41 abk'i o cawin tuj 
Samaria. 

24Pero aju tbinchben Jeroboam mya ba'n e ela tuj twitz Kman, porque minti' el 
tpa'n tib ti'j il tbincha Jeroboam aju tcy'ajal Nabat, aju e binchan ke aj Israel il 
tu'n. 

25Tzyet juntl maj cytx'otx' aj Israel tu'n Jeroboam, aju otok tz'el cyi'n aj k'oj nej. 
Tzajx ke' jatum ta' tnam Hamat ex pon baj max ttzi mar at tuj chk'ajlaj Arabá, ic 
tza'nx otok tma Kman aju Cydios aj Israel te Jonás aju tmajen, aju tcy'ajal Amitai, 
aju t-sanjel Dios lu aj Gat-hefer. 

26Porque o til Kman aju yajbil cyuwxix cye aj Israel, ex mi a'ltok jun in onin cyi'j 
aj Israel. 

27E clettzun ke tu'n Kman nok tu'n Jeroboam aju tcy'ajal Joás, porque na'nxtok 
tcub t-ximan Kman tu'n cybaj naj aj Israel twitz tx'otx'. 

28Aju ch'intl tx'olbaben ti'j Jeroboam ex ti'j tcyakilju o tbincha, ex cyi'j ke 
tbinchben ma'xix cyxilen, ex cyi'j ke k'oj e oc tu'n, ex ti'j tza'n tten tzyet tnam 
Damasco tu'n, tuc'ix tnam Hamat, tu'n toc te cye aj Israel, atzun tz'iban tuj u'j 
jatum ta' tcyakil tx'olbaben cyi'j cyak'unben ke rey cye aj Israel. Akeju tnam 
Damasco ex Hamat cyetok aj Judá nej. 

29Tejtzun tcyim Jeroboam, atzun cu'x cymaku'n jatum maku'n ke rey cye aj 
Israel. Te tibajxi aju o cawin te t-xel, atzun Zacarías aju tcy'ajal. 

2 Reyes 15 

Tej tcawin Azarías tuj Judá 

2 Crónicas 26.3-5,16-23 

1Otok bant 27 abk'i ttzyetlen tcawin Jeroboam aju rey cye aj Israel, tej ttzyet 
tcawin Azarías aju tcy'ajal Amasías, aju rey te Judá. 

2Toctok Azarías twi' kaklaj abk'i tej ttzyet tcawin, ex o cawin 52 abk'i tuj 
Jerusalén. Aju ttxu' Azarías Jecolías tbi ex aj Jerusalén. 

3Ba'n e ela ke tbinchben Azarías tuj twitz Kman, ic tza'nx ke tbinchben Amasías 
aju ktzan tman. 

4Masque icju, pero minti' e je'l ti'n ke ja te cyc'ulbil xjal cywi' ke witz, jatum cucx 
xi cyk'o'n xjal ke chojbil ex cucx cub cypatun storac. 

5Cub tk'o'n Kman jun tcastiw rey ex o yabt tu'n tx'a'c minti' k'anbil ti'j, cyja'tzun 
o ten rey tuj jun ja tjunalx, atzunte Jotam aju tcy'ajal cyaj ten te t-xel, ex o cawin 
cyibaj tnam xjal. Yabxtok Azarías tu'n tx'a'c lu tejxi tcyim. 

6Aju ch'intl tx'olbaben ti'j Azarías ex ti'j tcyakilju o tbincha, atzun tz'iban tuj u'j 
jatum ta' tcyakil tx'olbaben cyi'j cyak'unben ke rey cye aj Judá. 

7Tejtzun tcyim Azarías, atzun cu'x maku'n jatum maku'n ke ktzan t-xe'chel tuj 
tnam Ttanmi David tbi. Te tibajxi aju cawin te t-xel, atzun Jotam aju tcy'ajal. 

Tej tcawin Zacarías cyibaj aj Israel 

8Otok bant 38 abk'i ttzyetlen tcawin Azarías aju rey te Judá, tej ttzyet tcawin 
Zacarías aju tcy'ajal Jeroboam cyibaj aj Israel, ex o cawin kak xjaw tuj Samaria. 

9Mya ba'n e ela ke tbinchben tuj twitz Kman ic tza'nx cybinchben ke t-xe'chel, 
porque minti'x el tpa'n tib cyi'j ke il tbincha Jeroboam aju tcy'ajal Nabat, aju e 
binchan aj Israel il tu'n. 

10Atzunte Salum aju tcy'ajal Jabes jaw ti'n tib ti'j, ex oc tzokpaj ti'j tuj tnam 
Ibleam ex cub tbyo'n; te tibajxi ax o cawin te t-xel. 

11Aju ch'intl tx'olbaben ti'j Zacarías, atzun tz'iban tuj u'j jatum ta' tcyakil 
tx'olbaben cyi'j cyak'unben ke rey cye aj Israel. 

12Cyja'tzun o japun aju otok tma Kman te Jehú, ka o'cx tu'n toc jun tcy'ajal, jun 
tchman ex jun ttxca tchman te rey cye aj Israel. 

Tej tcawin Salum cyibaj aj Israel 

13Otok bant 39 abk'i ttzyetlen tcawin Uzías aju rey te Judá, tej ttzyet tcawin 
Salum aju tcy'ajal Jabes. Pero nok jun xjaw o cawin tuj Samaria, 

14porque ate Manahem aju tcy'ajal Gadi tzaj tuj Tirsa ex pon tuj Samaria, oc 
tzokpaj ti'j Salum, cub tbyo'n, ex te tibajxi axtzun o cawin te t-xel. 

15Aju ch'intl tx'olbaben ti'j Salum, tuc'ix ti'j tej tjaw ti'n tib ti'j Zacarías, atzun 
tz'iban tuj u'j jatum ta' tcyakil tx'olbaben cyi'j cyak'unben ke rey cye aj Israel. 

16Cubtzun t-xitun Manahem aju tnam Tifsa, ex e cub tbyo'n ke xjal ate' tuj tnam 
cyuc'ix keju ate' ti'jele xi'x ke' tuj tnam Tirsa. Ax icx cu'x tjako'n cyc'u'j cycyakil 
ke xu'j ch'ixtok tul itz'j cyal. Tbincha icju tu'nju cyc'i'tok xjal tu'n toc Manahem 
te cyrey. 

Tej tcawin Manahem cyibaj aj Israel 

17Otok bant 39 abk'i ttzyetlen tcawin Azarías aju rey te Judá, tej ttzyet tcawin 
Manahem aju tcy'ajal Gadi cyibaj aj Israel, ex o cawin laj abk'i tuj Samaria. 

18Pero akeju tbinchben mya ba'n e ela tuj twitz Kman, porque minti' el tpa'n tib 
cyi'j ke il tbincha Jeroboam aju tcy'ajal Nabat, aju e binchan ke aj Israel il tu'n. 

19Oc tzokpaj Pul aju rey te Asiria cyi'j aj Israel, ex atzunte Manahem xi tk'o'n wuk 
syent tuc'il 26 quintal sak pwak te, tu'ntzun tonin ti'j tu'n toc tipumal tcawbil. 

20Xi tk'o'n Manahem jun orden cye cycyakil aj Israel akeju k'inun, tu'n tchjet jun 
chojenj cyu'n, mas te jun libr sak pwak tu'n junjun tu'ntzun tchjet aju tajlal lu te 
rey te Asiria. Cyja'tzun aj meltz'aj rey te Asiria tuj ttx'otx', ex minti' ten mastl tuj 
cytx'otx' aj Israel. 

21Aju ch'intl tx'olbaben ti'j Manahem ex ti'j tcyakilju o tbincha, atzun tz'iban tuj 
u'j jatum ta' tcyakil tx'olbaben cyi'j cyak'unben ke rey cye aj Israel. 

22Cyimtzun Manahem ex aju o cawin te t-xel, atzun Pekaía aju tcy'ajal. 

Tej tcawin Pekaía cyibaj aj Israel 

23Otok bant 50 abk'i ttzyetlen tcawin Azarías aju rey te Judá, tej ttzyet tcawin 
Pekaía aju tcy'ajal Manahem cyibaj aj Israel, ex o cawin cabe abk'i tuj Samaria. 

24Pero mya ba'n e ela ke tbinchben tuj twitz Kman, porque minti' el tpa'n tib cyi'j 
ke il tbincha Jeroboam aju tcy'ajal Nabat, aju e binchan ke aj Israel il tu'n. 

25Pero ax jun xjal at toclen ttxlaj, Peka tbi, aju tcy'ajal Remalías, jaw ti'n tib ti'j, 
ex e onin 50 xinak aj Galaad tuc'il, oc tzokpaj ti'j tuj Samaria tuj ja ma' twa'l jatum 
cyocx ke soldad xk'ukil tja rey, ex cub byo'n rey tu'n, tuc'ix Argob ex Arie. Te 
tibajxi ax o cawin te t-xel. 

26Aju ch'intl tx'olbaben ti'j Pekaía ex ti'j tcyakilju o tbincha, atzun tz'iban tuj u'j 
jatum ta' tcyakil tx'olbaben cyi'j cyak'unben ke rey cye aj Israel. 

Tej tcawin Peka cyibaj aj Israel 

27Otok bant 52 abk'i ttzyetlen tcawin Azarías aju rey te Judá, tej ttzyet tcawin 
Peka aju tcy'ajal Remalías cyibaj aj Israel, ex o cawin winkin abk'i tuj Samaria. 

28Pero mya ba'n e ela ke tbinchben tuj twitz Kman, porque minti' el tpa'n tib cyi'j 
ke il tbincha Jeroboam aju tcy'ajal Nabat, aju e binchan ke aj Israel il tu'n. 

29Tuj tk'ijlalil tej toctok Peka te rey cyibaj aj Israel, pon Tiglat-pileser aju rey te 
Asiria ex e tzyet ke tnam lu tu'n: Ijón, Abel-bet-maaca, Janoa, Cedes, Hazor, ex ju 
tx'otx' cye aj Galaad ex cye aj Galiley, tuc'ix tcyakil tx'otx' cye tiyjil Neftalí, ex 
akeju xjal najl cyuj e je'x ti'n pres tuj Asiria. 

30Jawtzun ti'n tib Oseas aju tcy'ajal Ela ti'j Peka aju tcy'ajal Remalías, oc tzokpaj 
ti'j ex cub tbyo'n. Cyja'tzun tten o cyaj ten te cawil te t-xel, tej otok bant winkin 
abk'i ttzyetlen tcawin Jotam aju tcy'ajal Uzías. 

31Aju ch'intl tx'olbaben ti'j Peka ex ti'j tcyakilju o tbincha, atzun tz'iban tuj u'j 
jatum ta' tcyakil tx'olbaben cyi'j cyak'unben ke rey cye aj Israel. 

Tej tcawin Jotam tuj Judá 
2 Crónicas 27.1-9 

32Otok bant cabe abk'i ttzyetlen tcawin Peka aju tcy'ajal Remalías, tej ttzyet 
tcawin Jotam aju tcy'ajal Uzías tuj Judá. 

33Toctok Jotam twi' 25 abk'i tej ttzyet tcawin, ex kaklaj abk'i o cawin tuj 
Jerusalén. Aju ttxu' Jotam Jerusa tbi ex tme'jel Sadoc. 

34Ba'n e ela ke tbinchben Jotam tuj twitz Kman, ic tza'nx ke tbinchben Uzías aju 
ktzan tman. 

35Baj tbincha'n aju pwert te ttxa'n tpe'n tja Kman, aju tjawsa'n te jawni. Masque 
icju, pero minti' e je'l ti'n ke ja in che ajben te cyc'ulbil xjal cywi' ke witz, jatum 
cucx xi cyk'o'n tnam xjal ke chojbil, ex cucx cub cypatun storac. 

36Aju ch'intl tx'olbaben ti'j Jotam ex ti'j tcyakilju o tbincha, atzun tz'iban tuj u'j 
jatum ta' tcyakil tx'olbaben cyi'j cyak'unben ke rey cye aj Judá. 

37Tuj tk'ijlalil lu tzaj t-sama'n Kman Rezín aju rey te Siria, tuc'ix Peka aju tcy'ajal 
Remalías, k'ojlel ti'j Judá, ex cucx e ul k'ojlel te tibajxi. 

38Tejtzun tcyim Jotam, cu'x maku'n cyxol ktzan t-xe'chel tuj tnam Ttanmi David 
tbi, aju ktzan t-xe'chel. Te tibajxi aju o cawin te t-xel, atzun Acaz aju tcy'ajal. 

2 Reyes 16 

Tej tcawin Acaz tuj Judá 

2 Crónicas 28.1-27 

1Otok bant wuklaj abk'i ttzyetlen tcawin Peka aju tcy'ajal Remalías, tej ttzyet 
tcawin Acaz aju tcy'ajal Jotam, aju rey te Judá. 

2Toctok Acaz twi' winkin abk'i tej ttzyet tcawin, ex o cawin kaklaj abk'i tuj 
Jerusalén, pero mya ba'n e ela ke tbinchben tuj twitz Kman aju Tdios; minti' o 
tbincha ic tza'nx te David aju ktzan t-xe'chel, 

3nok o'cx xi lpe' ti'j cybinchben ke rey cye aj Israel, asta cub tpatun tcy'ajal te 
chojbil ic tza'nx costumr ic'bilxix in cybincha'n ke nasyon, akeju otok che ex 
tlajo'n Kman cywitz aj Israel. 

4Ax icx xi tk'o'n ke chojbil ex cub tpatun storac cyuj ke ja in che ajben te cyc'ulbil 
xjal cywi' ke witz, icx cywi' ke tal witz ex cyjak' cycyakil tze' pin cyxak. 

5Tuj tk'ijlalil lu, ate Rezín aju rey te Siria, tuc'ix Peka aju tcy'ajal Remalías, aju 
rey cye aj Israel, e je'x tuj Jerusalén tu'n cyoc tzokpaj ti'j rey Acaz, ex baj 
cytxolban cyib ti'jele tnam, pero minti' cub ti'j cyu'n. 

6Tzyet tnam Elat tu'n rey te Siria tu'n toc te cye aj Siria, e ex cylajo'n aj Siria ke 
aj Judá tuj tnam Elat. Atzun e ul aj Edom ex axtzun e cyaj ten najal tuj, ex ax ate' 
ja'lo. 

7Atzunte Acaz xi t-sama'n junjun sanjel tuc'il Tiglat-pileser aju rey te Asiria, 
tu'ntzun t-xi cyma'n te cyja': Akine ajbel teya mer ic tza'n jun tcy'ajala kine. 
Cyja'tzun tzaja ex chin tcloma twitz rey te Siria ex te rey cye aj Israel, akeju niban 
cyoc tzokpaj wi'je. 

8Ax icx tzaj ti'n Acaz sak pwak tuc'ix k'an pwak at tuj tja Kman, ex cyuc'ix ke 
k'inumabl ate' tuj tja rey, ex xi t-sama'n te jun oyaj te rey te Asiria. 

9Tzajtzun tbi'n rey aju tkanbetz, oc tzokpaj ti'j tnam Damasco ex tzyet tu'n; te 
tibajxi e je'x tpresin ke xjal najl tuj, atzun e pon ti'n tuj tnam Kir, ex cub byo'n 
Rezín tu'n. 

10Tejtzun t-xi' rey Acaz tuj tnam Damasco tu'n tc'ulbante tib tuc'il Tiglat-pileser 
aju rey te Asiria, o til aju altar at ma chixin. Cubtzun tbincha'n jun tilbilal altar 
twitz jun u'j, ex xi t-sama'n tu'n tpon tuc'il pal Urías tu'ntzun tcub tbincha'n jun 
altar ic tza'nx jlu. 

11Cubtzun tbincha'n Urías jun altar ic tza'nx tilbilal otok tzaj t-sama'n rey Acaz 
max tuj Damasco. Tej tul meltz'aj rey Acaz, otok baj bant altar tu'n Urías. 

12Tejtzun tul meltz'aj rey tajtzlenxi tuj Damasco, o til ju altar otok baj bant, 
xitzun lak'e' ti'j ex cub tk'o'n oyaj tibaj. 

13Ex cub tpatun jun chojbil tibaj, tuc'ix toyaj ti'j twitz awal, cub tko'n toyaj ta'l 
twitz uva tibaj altar, ex xi ttx'itpu'n cychc'el ke alumaj tibaj, akeju e je'x tk'o'n te 
chojbil te mojbabl tibil. 

14Atzunju altar k'an c'uxbil, aju tcub twitz tja Kman, aju cyaj ten t-xol ac'aj altar 
tuc'il tja Kman, el ti'n Acaz tuj tlugar ex cub tk'o'n tumlal tbank'ab k'ij te ac'aj 
altar. 

15Te tibajxi xi tma'n te Urías cyja': Ja'lo, tibaj ac'aj ma tij altar cbel tpatuna oyaj 
aju patun in cub te prim, tuc'ix oyaj ti'j twitz awal in xi k'ot te kale, tuc'ix toyaj 
rey patun in cub, ex toyaj ti'j twitz awal, tuc'ix cyoyaj tnam xjal patun in cub, ax 
icx cyoyaj ti'j twitz awal ex ti'j ta'l twitz uva; ax icx cxel ttx'itpu'na tibaj altar 
tcyakil cychc'el ke oyaj patun in che cub, ex keju in che'x k'o'n te chojbil. Atzunju 
altar k'an c'uxbil, o'cx tu'n tajben te weye tu'n nk'ijine, chi Acaz. 

16Tbinchatzun pal Urías tcyakil aju tma rey Acaz te. 

17Eltzun ti'n rey Acaz ke tcyajil pac' cytxlaj cycyakil cyk'ukbil tcubil a', ex el ti'n 
aju nintz pil tcub cyibaj ke tilbilal wacẍ k'an c'uxbil ke, akeju tzyulte nintz pil, ex 
cub tk'o'n tibaj txkan abj bincha'maj. 

18Ex tu'n ttzalaj rey te Asiria ti'j, el ti'n twitz tja Kman aju wa'lbil tuc'ix ju xmuj 
tjawtok tibaj, aju otok jaw bincha'n tu'n tajben tuj k'ij te ojlabl, ex cyaj tlamo'n 
ttzi ja tetz ti'jtzi, aju in ajben te rey tu'n tocx tuj tja Dios. 

19Aju ch'intl tx'olbaben ti'j Acaz ex ti'j tcyakilju o tbincha, atzun tz'iban tuj u'j 
jatum ta' tcyakil tx'olbaben cyi'j cyak'unben ke rey te Judá. 

20Tejtzun tcyim, cu'x maku'n cyxol ktzan t-xe'chel tuj tnam Ttanmi David tbi. Te 
tibajxi aju o cawin te t-xel, atzun Ezequías aju tcy'ajal. 

2 Reyes 17 

Tej tcub ti'j tnam Samaria ex tej cyxi k'i'n aj Israel pres 

1Otok bant cablaj abk'i ttzyetlen tcawin Acaz aju rey te Judá, tej ttzyet tcawin 
Oseas aju tcy'ajal Ela cyibaj aj Israel, ex o cawin belaj abk'i tuj Samaria. 

2Pero mya ba'n e ela ke tbinchben tuj twitz Kman, masque mya icx ic tza'n 
cybinchben ke rey cye aj Israel, akeju otok che ten nej. 

3Ate Salmanasar aju rey te Asiria oc tzokpaj ti'j Oseas, cyajtzun ten Oseas tjak' 
tcawbil ex chjet chojenj tu'n. 

4Pero o tbi Salmanasar ka ate Oseas otok cub t-ximan tu'n tjaw ti'n tib ti'j, ex 
otok che'x t-sama'n junjun xjal at cyoclen ttxlaj tuc'il So aju rey te Ejipt, ex 
minti'tl in chjet chojenj tu'n aju in chjet tuj abk'i. Xitzun tk'o'n Salmanasar orden 
tu'n ttzaj tzyu'n Oseas ex tu'n tocx k'o'n pres. 

5Ocxtzun Salmanasar tuj cytx'otx' aj Israel ex oc tzokpaj ti'j tnam Samaria, ex ox 
abk'i o k'ojin ti'j. 

6Tuj tbelajin abk'i ttzyetlen tcawin Oseas, tzyet tnam Samaria tu'n rey te Asiria, 
ex e je'x ti'n ke aj Israel pres tu'n cypon tuj Asiria. Atzun e cub tk'o'n tuj tnam 
Halah ttzi nima Habor aju at tuj tcwent Gozán, ex cyuj ke tnam cye aj Media. 

7Bant jlu icju, tu'nju otok che binchan aj Israel il twitz Kman aju Cydios, aju otok 
tz'etz k'inte cye tuj Ejipt ex otok clonte cye tjak' tcawbil Faraón aju rey te Ejipt, 
ex tu'nju e c'ulun cywitz ke tilbilal cydios xjal, 

8ex e je'x lpe' ti'j cybinchben ke nasyon, akeju otok che ex lajo'n cywitz tu'n 
Kman, ex o cybincha mya ba'n ic tza'n otok cybincha ke rey cye aj Israel. 

9Ax icx tuj ewaj o cybincha aj Israel mya ba'n twitz Kman aju Cydios, ex jaw 
cybincha'n ke ja te c'ulbil cye ke tilbilal cyuj cycyakil cytanmi ex cyuj ke ja ma' 
cywa'l in che ajben te xk'ukbil, ax icx cyuj ke tnam toc muro cyi'j. 

10Ax icx cub cywaban ke tilbilal cydios, akeju tilbilal cydios abj ke ex ke tilbilal 
xu'j dios Asera, cywi' junjun tal witz ex cyjak' cycyakil tze' pin cyxak, 

11cub cypatun storac cywi witz cyuj ke ja te c'ulbil cye tilbilal, ex cybincha mya 
ba'n ic tza'nx in cybincha'n ke nasyon akeju otok che ex lajo'n cywitz tu'n Kman. 
Tu'ntzun jlu tzaj tk'oj Kman cyi'j. 

12E c'ulun cywitz ke tilbilal akeju otok tma Kman cye tu'n mi'n cyc'ulun twitz. 

13Cycyakil t-sanjel Dios ex ke xjal ba'n che nabin tu'n Dios otok che ajben tu'n 
Kman tu'n t-xi cyma'n cye aj Israel tu'n tajtz ti'j cyanmi, tu'n tch'expet cymod, ex 
tu'n cyjapun ke tmandamyent Kman cyu'n, cyuc'ix ke tley ex ke t-xnak'tzbil, 
akeju otok tzaj tma'n Kman cye cyxe'chel cyu'n ke tmajen ex ke t-sanjel. 

14Atzun cye minti' xi cybi'n, nok o'cx e oc puro cyuw cywi', ic tza'nx ke cyxe'chel 
akeju minti' oc ke' cyc'u'j ti'j Kman aju Cydios. 

15El cyic'un ke tley Dios, tuc'ix ju yol otok cyaj bant ti'j tu'n cyuc'il cyxe'chel, ex 
cyuc'ix ke mandamyent otok tzaj k'o'n cye. Ax icx e oc lpe' cyi'j cydios xjal minti' 
cyajben, ex tu'n jlu e oc te minti' cyajben, ex e oc lpe' ti'j cybinchben ke nasyon 
ate' cyi'jele, aju otok tma Kman tu'n mi'n cybinchante. 

16Cyaj cyk'o'n cycyakil ke tmandamyent Kman aju Cydios, ex cub cybincha'n 
cabe tilbilal tal tor k'an pwak cytx'otx'il nno'cx cyk'o'n tuj k'ak' tu'n tcub ulj, ex 
tuc'ix tilbilal xu'j dios Asera; ax icx e c'ulun cywitz cycyakil che'w ate' twitz cya'j, 
ex twitz tilbilal Baal. 

17Ax icx cub cypatun ke cycy'ajal ex ke cyme'jel cywitz ke tilbilal cydios, baj 
cyxnak'tzan cyib tu'n tbant cyk'ijin ex tu'n tbant mañ cyu'n, ex xi cyk'on cyib tu'n 
cybinchante aju mya ba'n tuj twitz Kman; ex tu'n jlu tzaj tk'oj Kman cyi'j. 

18Cyja'tzun tzaj ttx'u'jil Kman cyi'j aj Israel, ex e ex tlajo'n tu'n mi'n cytentl twitz, 
o'cxtzun ke tiyjil Judá e cyaj ten, 

19pero ax icx ke aj Judá minti' e japun ke tmandamyent Kman cyu'n, aju Cydios, 
nok o'cx e oc lpe' ti'j aju otok cybincha ke aj Israel. 

20E eltzun tic'un Kman cycyakil cyiyjil aj Israel ex cub tk'o'n cycastiw, e je'x tk'o'n 
tuj cyk'ab keju e oc tzokpaj cyi'j tejxi cyex tlajo'n tu'n mi'n cytentl twitz. 

21E el tpa'n Kman ke aj Israel cyi'j ke tiyjil David, atzun cye aj Israel oc cyk'o'n 
Jeroboam te cyrey, aju tcy'ajal Nabat, aju el pa'nte cye aj Israel ti'j Kman ex 
ma'xix il cybincha. 

22Cyja'tzun, ax il cybincha aj Israel ic tza'nx otok tbincha Jeroboam, ex minti' xi 
cycolin tu'n cybinchan il. 

23E ex tlajo'n Kman ke aj Israel tu'n mi'n cucx cytentl twitz, ic tza'nx otok tma 
Kman cye cycyakil t-sanjel akeju tmajen, ex cyja'tzun e je'x k'i'n ke aj Israel pres 
tuj Asiria, ex axtzun ate' ja'lo. 

E pon k'i'n junxitl c'loj xjal tu'n cynajan tuj Samaria 

24Tzaj ti'n rey te Asiria ke xjal aj Babilonia, aj Cuta, aj Ava, aj Hamat ex aj 
Sefarvaim, ex e ocx tk'o'n tu'n cynajan cyuj ke tnam ate' tuj tx'otx' Samaria, te 
cyxel ke aj Israel. Cyja'tzun tten e oc te tajwil tnam Samaria cyuc'ix mastl tnam 
ate' ti'jele. 

25Pero akeju xjal lu minti' in che c'ulun twitz Kman; cyja'tzun, tej ttzyet cynajan 
cyuj tnam, e tzaj t-sama'n Kman ke balun cyxol, ex at junjun cye e cub byo'n 
cyu'n. 

26Cyja'tzun e je'x k'malte te rey te Asiria: Akeju xjal ma che pon tk'o'na tuj 
Samaria tu'n cynajan ma chixin, minti' ba'n cyu'n alcye tumel tu'n cyc'ulun twitz 
cydios ke xjal te tx'otx' lu, ex tu'nju minti' ba'n cyu'n, ma che tzaj t-sama'n Dios 
ke balun, ex niban cycub byo'n ke xjal cyu'n. 

27Cyja'tzun xi tk'o'n rey te Asiria ju orden lu: Cysamanxe jun pal cyxol keju e tzaj 
cypresine, tu'ntzun tnajan ma chixin ex tu'n t-xi t-xnak'tza'n cye xjal alcye tumel 
tu'n cyc'ulun twitz cydios xjal, akeju e ten tuj tx'otx' nej. 

28Xi'tzun jun cye ke pal, akeju otok che tzaj k'i'n pres tuj Samaria, ex atzun o 
najan tuj Betel, ex xi t-xnak'tza'n cye xjal tza'n tten tu'n cyc'ulun te Kman. 

29Pero teyle junjun c'loj xjal cub tbincha'n tex tdios tuj tnam jatum e najan, ex 
ocx cyk'o'n cyuj ke ja in che ajbentok te cyc'ulbil xjal cywi' ke witz, akeju otok 
jaw cybincha'n ke aj Samaria nej. 

30Ke xjal aj Babilonia cub cybincha'n jun tilbilal cydios Sucot-benot tbi, ke aj Cuta 
cub cybincha'n jun tilbilal cydios Nergal tbi, ex ke aj Hamat cub cybincha'n jun 
tilbilal cydios Asima tbi, 

31ke aj Ava cub cybincha'n jun tilbilal cydios Nibhas tbi ex jun tilbilal cydios 
Tartac tbi, ex ke aj Sefarvaim ocx cypatun ke cyc'wa'l tuj k'ak' te jun chojbil twitz 
tilbilal cydios Adramelec tbi, ex twitz juntl cydios Anamelec tbi. 

32Ax icx e c'ulun twitz Kman, pero ax cyxolx oc cyk'o'n cyoclen ke pal tu'n 
cyajben cyuj ke ja te cyc'ulbil xjal cywi' ke witz. 

33Cyja'tzun, masque o che c'ulun twitz Kman, pero cucx e c'ulun cywitz keju cyex 
cydios, ic tza'nx in cybincha'n ke nasyon jatum ate'tok nej. 

34Icx ja'lo cucx in cybincha'n ic tza'nx nej, porque mya tu'n tcyakil cyanmi in che 
c'ulun twitz Kman, ex minti' in cybincha'n ic tza'nx in cyma'n ke tley ex ke orden 
tu'n, ex minti' in cybincha'n ic tza'nx ke xnak'tzbil ex ke mandamyent aju tzaj 
tma'n Kman tu'n tjapun cyu'n ke tiyjil Jacob, aju oc tk'o'n tbi Israel. 

35Tej tbant ti'j jun yol tu'n Kman cyuc'il, xi tma'n cye cyja': Mi'n che c'ulune 
cywitz junxitl dios, mi'n che cub ẍmejeye cywitz, mi'n che ajbene cye ex mi'n cub 
cypatune ke chojbil cywitz. 

36Che c'ulune nwitze, akine Cymane ex Cydiose, akine in etz k'inte cyeye tuj Ejipt 
tuc'il nimxix wipumale. O'cx nwitze ba'n tu'n cyc'ulune, o'cx nwitze ba'n tu'n 
cycub ẍmeje'ye ex o'cx nwitze ba'n tu'n tcub cypatune ke chojbil. 

37Ax icx che japunx ke ley cyu'ne, cyuc'ix ke orden, ke xnak'tzbil ex ke 
mandamyent akeju e je'x ntz'ibane cyeye, ex mi'n che c'ulune cywitz junxitl dios. 

38Mi'n tzic' tna'l cyu'ne aju yol cyaj bant ti'j wu'ne cyuc'ile, ex mi'n che c'ulune 
cywitz junxitl dios. 

39Nwitze ba'n tu'n cyc'ulune, akine Cymane ex Cydiose, ex akine chin colil cyi'je 
tu'n cyetze tjak' cycawbil ke aj k'oj cyi'je, chi Dios otok tma. 

40Masque icju, pero akeju xjal lu minti' xi cybi'n, nok o'cx e oc lpe' ti'j cybinchben 
in cybincha'n nej. 

41E c'ulun twitz Kman, pero ax icx e c'ulun cywitz ke tilbilal. Ex ke cyiyjil e ul itz'j 
te tibajxi ax o cybincha ic tza'nx cybincha ke cyxe'chel, ax icx ja'lo cucx in bant 
cyu'n icju. 

2 Reyes 18 

Tej tcawin Ezequías tuj Judá 

2 Crónicas 29.1-2 

1Otok bant ox abk'i ttzyetlen tcawin Oseas aju tcy'ajal Ela, aju rey cye aj Israel, 
tej ttzyet tcawin Ezequías aju tcy'ajal Acaz, aju rey te Judá. 

2Toctok Ezequías twi' 25 abk'i tej ttzyet tcawin ex o cawin 29 abk'i tuj Jerusalén. 
Aju ttxu' Ezequías Abi tbi ex tme'jel Zacarías. 

3Ba'n e ela ke tbinchben Ezequías tuj twitz Kman, ic tza'nx tcyakil tbinchben 
David aju ktzan t-xe'chel. 

4E baj tk'uchin Ezequías ke ja in che ajben te cyc'ulbil xjal cywi' ke witz, e baj 
tbuchin ke abj nno'c cydiosin xjal, e baj tpa'n ke tilbilal xu'j dios Asera, ex baj 
tpiẍun aju tilbilal lobaj k'an c'uxbil, aju otok cub tbincha'n Moisés, porque 
cucxtok tcub cypatun aj Israel storac twitz, ex otok tz'oc cyk'o'n tbi Nehustán. 

5Oc ke'xix tc'u'j Ezequías ti'j Kman aju Cydios aj Israel. Cyxol cycyakil ke rey te 
Judá, minti' jun o pon ic tza'n te Ezequías, mi tej na'nxtok toc te rey ex mi te 
tibajxi. 

6Oc lpe'xix ti'j Kman ex minti' el tpa'n tib ti'j, nok o'cx e japun ke tmandamyent 
tu'n, akeju e tzaj tk'o'n Kman te Moisés. 

7Cyja'tzun o ten Kman tuc'il, ex tcyakil aju in tbincha'ntok puro ba'n e'la te te. 
Jaw ti'n tib Ezequías ti'j rey te Asiria ex minti' ocx tk'on tib tjak' tcawbil. 

8Ax icx cub cyi'j aj Filistey tu'n; pon tuj tnam Gaza ex pon baj max tuj tcyakil 
tmojonil, tzajx jatum ate' ke ja ma' cywa'l, jatum in che ocx ten ke soldad xk'ukil 
tnam, ex pon baj max jatum ate' ke tnam toc muro cyi'j. 

Tej tcub ti'j tnam Samaria 

9Tej otok bant cyaje abk'i ttzyetlen tcawin Ezequías tuj Judá, ex tuj twukin abk'i 
ttzyetlen tcawin Oseas aju tcy'ajal Ela cyibaj aj Israel, ul Salmanasar aju rey te 
Asiria, baj cytxolban cyib ke t-soldad ti'jele tnam Samaria ex e oc tzokpaj ti'j. 

10Tuj toxin abk'i cub ti'j tu'n. Atzun tkakin abk'i toclen Ezequías te rey tuj Judá, 
ex ya otok bant belaj abk'i toclen Oseas te rey cye aj Israel, tej tcub ti'j tnam 
Samaria cyu'n aj Asiria. 

11Aju rey cye aj Asiria e je'x ti'n ke aj Israel tu'n cypon tuj tnam Asiria, ex e cub 
tk'o'n jun c'loj tuj tnam Halah, ex juntl c'loj nikayin ttzi nima Habor tuj tx'otx' 
Gozán, atzun juntl c'loj e cub tk'o'n cyuj ke tnam cye aj Media. 

12O baj jlu icju, tu'nju minti' e niman te Kman aju Cydios, nok o'cx e ic' tibaj ju yol 
cyaj bant ti'j tu'n cyuc'il, ex minti' xi cybi'n tcyakilju o tma Moisés cye aju tmajen 
Kman, ex minti' e ximan ti'j tu'n tjapun cyu'n. 

Pon Senaquerib k'ojlel cyi'j aj Judá 
2 Crónicas 32.1-19; Isaías 36.1-22 

13Tuj tcyajlajin abk'i toclen Ezequías te rey tuj Judá, oc tzokpaj Senaquerib aju 
rey te Asiria cyi'j cycyakil tnam toc muro cyi'j tuj Judá, ex cub cyi'j tu'n. 

14Xitzun t-sama'n Ezequías jun t-sanjel tuc'il rey cye aj Asiria, porque atzun 
ta'tok tuj tnam Laquis, ex atzun yol lu tu'n t-xi tma'n t-sanjel: Ma bant jun mya 
ba'n wu'ne. Texa tuj ntanmiye ex jacu txi nchjo'ne tcyakil aju ctzajel tkanina 
weye, chi t-sanjel. Atzunte rey te Asiria xi tkanin te Ezequías aju rey te Judá, tu'n 
ttzaj tk'o'n cab syent quintal sak pwak te ex winkin quintal k'an pwak. 

15Tu'ntzun jlu xi tk'o'n Ezequías tcyakil sak pwak te, aju tocx tuj tja Kman, tuc'ix 
k'inumabl tocx tuj tja rey. 

16Tujx tk'ijlalil lu el ti'n Ezequías k'an pwak ti'j tlamel tja Kman ex cyi'j ke 
tmarquil, aju tu'nx otok tz'oc tlo'tzin, ex xi tk'o'n te rey cye aj Asiria. 

17Te tibajxi jlu, e je'x t-sama'n rey cye aj Asiria ox xjal ma' cyoclen ex nejenel ke 
cye soldad, cyuc'ix nimcu soldad, tu'n cypon tuc'il rey Ezequías. Cubtzun be 
cyu'n tuj tnam Laquis tu'n cypon tuj Jerusalén, ex tu'n cyoc tzokpaj ti'j. Tejtzun 
cypon tuj Jerusalén e cub ten ttxlaj tbeyil a' in pon tuj chembil te, tjax te jawni, 
ttzi be nne'x tuj tcojbil Tx'jol ti'j Xbalun. 

18Txquettzun rey cyu'n, ex atzun ke jlu e etz tu'n cyyolin cyuc'il ke aj Asiria: 
Eliaquim, aju mayordom tuj tja rey, aju tcy'ajal Hilcías, tuc'ix Sebna, aju aj tz'ibal 
te rey, ex tuc'ix Joa, aju tcy'ajal Asaf, aju mas ma' toclen toc ttxlaj rey. 

19Aju xjal ma' toclen ttxlaj rey te Asiria tzaj tma'n cye: —Cyk'manxe te Ezequías 
aju tkanil lu, aju ma tzaj tma'n nintz rey, aju rey cye aj Asiria: ¿Al i'j nno'c ke' 
tc'u'ja? 

20Chitzuna in tma'na: At nnable ex at wipune tu'n nk'ojine, chiya, pero nok tu'n 
ttzi'ya in tma'na jlu. ¿Al i'j ma tz'oc ke' tc'u'ja tu'nju ma jaw ti'n tiba tu'n tk'ojina 
wi'je? 

21Tuj nwitze a nno'c ke' tc'u'ja ti'j onbil tu'n Ejipt. Pero aju tnam Ejipt ic tten ic 
tza'n jun ajlaj toknaj, ex oc ttzaj ktzyu'n tu'n tajben te kcy'ako'ch, ka ma txi kk'o'n 
kalil tibaj in cub tokj, ex in xi tz'upl tuj kk'ab. Ictzun tten Faraón aju rey te Ejipt 
cye cycyakil xjal nno'c ke' cyc'u'j ti'j. 

22Ex ka ma cymaye weye: Keye, atzun k'ukl kc'u'je ti'j Kmane aju Kdiose, ka che 
chiye, pero, ¿myapetzun o che baj tk'uchin Ezequías ke lugar te c'ulbil cyuc'ix ke 
altar teju Dios lu, ex o tma cye aj Judá ex cye aj Jerusalén tu'n cyc'ulun o'cx twitz 
altar tuj Jerusalén? 

23Cybinchame ti'j jun cyyole tuc'il npatrone aju rey te Asiria: Jacu txi nk'o'ne 
cabe mil chej teya, ka jacu che cnet xjal tu'na tu'n cychejin cyibaj. 

24Balpelo mlay tz'el ok jun nejenel cye soldad cye aj Asiria tu'na, aju mas ch'in 
toclen, ¿ex che cnetelpetzun ke chej tuj Ejipt tu'na, cyuc'ix ke xjal ba'n che chejin? 

25¿Ex chipetzuna ka nok tu'n wexe wajbile ma chin tzaje tzalu tu'n woc tzokpaje 
ti'j tnam lu tu'n tcub nxitune, ex ka minti' ma txi nkanine te Kman? Ate Kman ma 
tzaj k'mante weye tu'n woc tzokpaje ti'j tnam lu ex tu'n tcub nxitune tnam, 
chitzun nintz rey, chi xjal. 

26Xitzun cytzak'we'n Eliaquim, Sebna ex Joa te xjal ma' toclen ttxlaj rey te Asiria: 
—Binchama xtalbil, yolina kuc'ile tuj yol Aramey, porque atzunju nne'l knic'e ti'j. 
Mi'n tzaj yolina kuc'ile tuj yol Hebrey, porque cycyakil xjal cyjax twi muro in che 
bin ti'j. 

27Atzunte xjal ma' toclen ttxlaj rey te Asiria xi tma'n: —Baka tuc'il cypatrone, ex 
baka cyuc'ile ẍin tzaj sama'ne k'malte jlu tu'n rey cye aj Asiria; cyelpe cye xjal, 
akeju ate'jx twi muro, porque ake jlu icx che telba ic tza'nx che telba cyeye, cxel 
cywa'n cytxa' ex cxel cyc'a'n cytz'a'l. 

28Cubtzun we' ju xjal ma' toclen, ex jaw tk'ajk'ajel twi' cyuw wen tuj yol Hebrey 
ex tma: —Cybintze aju in tma'n nintz rey, aju rey te Asiria: 

29Mi'n txi cyk'on cyibe tu'n cycub sbu'ne tu'n Ezequías; mlay che clete tu'n tuj 
nk'abe. 

30Ka taj Ezequías tu'n tcub ti'j cynable tu'n, ex ka ma tma cyeye tu'n toc ke' 
cyc'u'je ti'j Cydiose, ex ka chi: Ax toc ate Kman Dios ccolol ki'j ex mlay tak' ambil 
tu'n tcub ti'j tnam lu tu'n tipumal rey te Asiria, ka chi, 

31mi'n txi cybi'ne tyol. Ma chin tzaj lajo'ne tu'n rey te Asiria k'malte cyeye tu'n 
mi'n ttentl k'oj kxol, ex tu'n taj cyk'on cyibe tuc'il, ex teyle junjun cyeye jacu 
nic'ben ti'j twitz t-uva ex ti'j twitz t-higo, ex jacu c'an a' tujx tex t-xoch. 

32Te tibajxitzun che xel k'i'ne tu'n tuj jun tnam ic tza'nx ju cytanmiye, aju tnam 
lu at triw tuj ex at tkan uva, jacu cnet pan te cywaye ex ta'l twitz uva te cyc'aye, 
ex tuj tnam lu at aseyt nne'l ti'j twitz tze' olivo, ex at ta'l cab. Jacu che ank'ine 
ba'n, ex mlay che cyime, pero mi'n txi cybi'ne tyol Ezequías, porque in che cub 
sbu'ne tu'n oc in tma'n cyeye ka che cletele tu'n Cydiose. 

33Baka o che clet txkantl tnam cyu'n ke cydios tuj tk'ab rey te Asiria. 

34¿Jatum ate' ke dios te tnam Hamat ja'lo, ex ke dios te tnam Arfad? ex ¿jatum 
ate' ke dios te tnam Sefarvaim, ke dios te tnam Hena, ex ke dios te tnam Iva? 
¿Opetzun clet tnam Samaria cyu'n tuj tk'ab rey te Asiria? 

35¿Alcyetzun cyxol cycyakil ke dios cye tnam lu ma che clet ke tnam cyu'n tuj 
tk'ab rey te Asiria? ¿Tza'ntzun tten in cub cyximane ka jacu clet tnam Jerusalén 
tu'n Cydiose? Chi xjal ma' toclen, baj tma'n. 

36Ke xjal minti' e k'ajt, ex mi jun yol xi cytzak'we'n, tu'nju otok txi k'ma'n cye tu'n 
rey Ezequías tu'n mi'n t-xi cytzak'we'n jun yol. 

37Tzajtzun tbis Eliaquim aju mayordom tuj tja rey, tuc'ix Sebna aju aj tz'ibal te 
rey, ex tuc'ix Joa aju xjal ma' toclen toc ttxlaj rey, el cysbit'un cyxbalun cyi'j ex e 
je'x k'malte te Ezequías tcyakil yol otok tma xjal ma' toclen ttxlaj rey te Asiria. 

2 Reyes 19 

Tej cyclet aj Judá tuj tk'ab rey Senaquerib 

2 Crónicas 32.20-23; Isaías 37.1-38 

1Tejtzun tbinte rey Ezequías jlu, el t-sbit'un t-xbalun ti'j te jun techal ti'j tbis, oc 
tk'o'n t-xbalun ch'i'x twitz ex xi' tuj tja Dios. 

2Xi t-sama'n Ezequías Eliaquim, aju mayordom tuj tja, tuc'ix Sebna aju aj tz'ibal, 
ex cyuc'ix ke pal mas tij xjal ke; cycyakil ke jlu toc cyxbalun ch'i'x twitz te jun 
techal ti'j cybis, e je'x sama'n tuc'il Isaías aju t-sanjel Dios, aju tcy'ajal Amoz, 

3tu'ntzun t-xi cyma'n te aju yol otok txi tma'n Ezequías cye, ex cyma: Ato' tuj jun 
tk'ijlalil xobajil, te castiw, ex ma cub kch'ixwi; ic kten ic tza'n jun xu'j minti' tipun 
tu'n tul itz'j tal. 

4Cuchiwt ma tbi Kman Dios tyol ju xjal ma' toclen saj sama'n tu'n tpatrón aju rey 
te Asiria, tu'n tyolin mya ba'n ti'j ju Dios itz', ex cuchiwt cub k'o'n tcastiw tu'n 
tlaj tcyakil yol mya ba'n ma tma, aju ax Kman Dios ma binte te. Chux na'na Dios 
cyi'j keju ate'x tuj Jerusalén, chi rey Ezequías, che chicuye te Isaías. 

5Ke xjal ma' cyoclen ate' ttxlaj rey Ezequías e je'xtzun tuc'il Isaías; 

6atzunte Isaías tzaj tma'n cye tu'n t-xi cyma'n te cypatrón cyja': Chitzun Kman in 
tma'n: Mi'n xoba cyu'n ke yol mya ba'n ma k'manjtz wi'je cyu'n ke tmajen rey te 
Asiria. 

7Bintza, oc nbincha'ye tu'n tbinte jun tkanil mya ba'n ex tu'n jlu ctzajel t-xobil ex 
c'ajel meltz'aj tuj ttanmi, ex oc nbincha'ye tu'n tcub byo'n tu'n spad ma chixin, 
chi Kman, chi Isaías. 

8O tbi ju xjal ma' toclen ttxlaj rey te Asiria, ka otok tzic' rey te Asiria tuj tnam 
Laquis, ajtzun meltz'aj tu'n tpon tuc'il rey, ex o cnet rey tu'n in k'ojintok ti'j tnam 
Libna. 

9Atzun o tbi rey te Asiria ka otok tz'etz rey Tirhaca, aju rey te Etiopía, cyuc'il 
txkan soldad nim cybet tu'n tk'ojin ti'j. Xitzun t-sama'n juntl maj rey te Asiria ke 
t-sanjel tu'n cyxi' max tuc'il rey Ezequías tuj Judá, 

10tu'n t-xi cyma'n te cyja': Mi'n tz'oc ke' tc'u'ja ti'j Tdiosa, aju in tcyuwsa'n teya 
ka mlay cub ti'j Jerusalén wu'ne; ex mi'n txi tk'on tiba tu'n t-sbunjtza tu'n. 

11O tbiya aju cybincha ke rey te Asiria cyi'j cycyakil tnam o che baj naj cyu'n. 
¿Yajtzun teya, maj octzun cletela? 

12¿Opetzun che clet mastl tnam cyu'n ke cydios, akeju tnam e baj naj cyu'n ke 
nxe'chele, ic tza'n keju tnam Gozán, Harán, Resef, ex ke xjal aj Bet-edén akeju 
najl tuj lugar Telasar? 

13¿Jatum ate' ke rey te tnam Hamat, Arfad, Sefarvaim, Hena ex Iva? Chi rey te 
Asiria. 

14Xitzun tc'mo'n Ezequías aju u'j xi k'o'n te cyu'n ke sanjel ex jaw t-sch'i'n. 
Tbajlenxi t-sch'i'n, xi' tuj tja Dios, cub tlic'ba'n ju u'j twitz Kman, 

15ex oc ten na'l Dios cyja': Aya Kman aju Cydios aj Israel tcubsa'n tk'ukbila cyibaj 
ke querubín; o'cx aya Dios in cawina cyibaj cycyakil cawbil at twitz tx'otx'; aya o 
binchante cya'j ex tx'otx'. 

16Aya Kman, k'onca cwent ti'j ex bintza; que'yintza ex bintza tcyakil tyol 
Senaquerib ma tzul t-sama'n wuc'ile in yolin mya ba'n ti'ja, aya Dios itz'. 

17Ax toc Kman, e baj naj ke nasyon tuc'ix cytx'otx' cyu'n ke rey te Asiria, 

18ex ocx cypatun ke cydios xjal tuj k'ak', porque axix toc mya dios ke jlu, tze' ke, 
ex abj ke, binchamaj cyu'n xjal. Cyja'tzun e baj naj cyu'n. 

19Ja'lotzun Kman, aya Kdiose, ko tcloma tuj tk'ab, tu'ntzun tel cynic' cycyakil ke 
nasyon twitz tx'otx' ti'ja, ka aya Kmane, ex o'cxcu aya jun Dios, chi Ezequías tma 
tuj tna'j Dios. 

20Xitzun t-sama'n Isaías tkanil te Ezequías cyja': Atzun yol jlu ma tma Kman aju 
Cydios aj Israel: Ma nbiye aju tna'j Diosa ti'j Senaquerib aju rey te Asiria. 

21Atzun yol jlu ma tma Kman ti'j rey te Asiria: Aju tnam Sión ic tten ic tza'n jun 
tal k'apoj in tze'n ti'ja, aya Senaquerib. Ke aj Jerusalén cxel cyyucun cywi' te 
xmaybil oc tel oka. 

22¿Alcye ma tz'oc tic'le'na ex ma yolina mya ba'n ti'j? ¿Al i'j xjaw tk'ajk'ajel twi'ya 
cyuw? ex ¿al i'j ma jaw tque'yin twitza te nimbil tiba? Ti'j Dios xjan cye aj Israel 
ma tbinchaya jlu. 

23Tzaj t-sama'na ke t-sanjela tu'n cyyolin mya ba'n ti'j Dios. Chiya ma tmaya: 
Cyuc'il nim cyajlal ncarwaje in che ajben tuj k'oj in jaxe tuj tiwitz tx'otx' cywi' ke 
witz, ex in exe cyjak' ke tze' cwest tu'n kex cyxol twi witz Líbano. E jaw ntx'emine 
ke tze' wi'ten mas matij cywa'l, cyuc'ix ke tzaj tbanilxix. In japune max cywi' ke 
nmak witz tuj tiwitz tx'otx', ex in pone tjak' txkan tze' pin t-xak. 

24Cyuj ke tx'otx' mi'n ojtzki'n wu'ne cu'x nlacu'ne jul tu'n tcnet a' ex in c'ane cyi'j 
ke a' lu. Cycyakil ke nima tuj Ejipt e baj tzkij tjak' nkane, chitzuna. 

25¿Na'nxpetzun tel tnic'a ti'j ka akine Dios, ex akine in binchante tcyakil jlu? Atxix 
tuj tk'ijlalil ojtxi o baj nnac'u'ne ti'j, ex matzun in binchet wu'ne ja'lo; cyja'tzun 
in che cub t-xituna ke tnam toc muro cyi'j ex nok ttx'akan in che cyaj ten tuj 
byujin tu'na. 

26Ke xjal najlke cyuj minti' cyipun, tzaj nim cyxobil ex cych'ixwi, ic e oc ic tza'n 
c'ul tuj cojbil, ex ic tza'n cha'x c'ul, ex e oc ic tza'n c'ul in tzaj ch'iy tibaj xc'o'n twi 
ja, in naj tu'n ta'w cyak na'nxtok tch'iy. 

27Ba'n wu'ne tcyakilju in bant tu'na ex tcyakilju taja tu'n tbant, ex ba'ntl wu'ne 
ma tzaj tk'oja wi'je. 

28Tu'nju ma wile aju tk'oja ma tzaj ex ju tnimbil tiba, ja'lo c'oquel nk'o'ne jun 
argoy twi ttxa'na, tuc'ix jun pren c'oquex nk'o'ne tuj ttzi'ya, ex tu'ntzun jlu c'ajel 
meltz'aja wu'ne tuj tbeya jatum otok tzaja, chi Dios. 

29Ax icx xi tma'n Isaías te Ezequías: Atzun jun techal jlu ti'j ju cbajel: Tuj abk'i lu 
ex tuj juntl, che wa'le ti'j triw aju tu'nx cjawil pok'l, tujtzun toxin abk'i che awale 
ex cjawil cychmo'ne twitz, che awale uva ex che lo'le ti'j twitz. 

30Ke xjal aj Judá, akeju che cyjel ank'in, ic che oquel ic tza'n awal: cxe'l cyloc' ex 
c'oquel cywitz. 

31Porque il ti'j che cyjel ten junjun xjal tuj Jerusalén; ax icx twi witz Sión che cyjel 
ank'in junjuntl. A jlu oc tbincha' Kman aju Tajaw Tcyakil tu'nju at nimxix tc'ujlalil 
cyi'j. 

32Atzun ti'j rey te Asiria ma tma Kman cyja': Mlay tz'ocx tuj Jerusalén, mlay txi t-
xo'n jun plech tu'n xobl, mlay tz'oc tzokpaj tu'n tk'ojin tuc'il makbil in ajben tu'n 
tuj k'oj, ex mlay jaw tch'ukin tx'otx' ti'jele muro tu'n tocx tuj tnam. 

33Tujx be jatum otok tzaj, ax c'ajel meltz'aj juntl maj; mlay tz'octz tuj tnam lu. 
Akine Dios in chin k'mante jlu. 

34Akine chin colol ti'j tnam lu ex ccletel wu'ne nok tu'n tlaj ju yol xi ntziyane te 
nmajene David, ex tu'n tjaw nimsa'n nbiye, chi Dios. 

35Tujx konic'an lu, pon jun t-anjel Kman tuj cycampament ke t-soldad rey te 
Asiria, ex e cub tbyo'n jun syent tuc'il 85 mil xjal, ex cycyakil ke jlu cyimnike tej 
tjawil k'ij. 

36Atzunte Senaquerib aju rey te Asiria cub be tu'n, ex aj meltz'aj tu'n tpon tuj 
tnam Nínive. 

37At jun k'ij tej matok in c'ulun Senaquerib tuj tja tdios Nisroc tbi, pon Adramelec 
tuc'ix Sarezer akeju tcy'ajal, ex cub cybyo'n tu'n spad, ex atzun e pon ok t-xe witz 
Ararat. Te tibajxi jlu aju cyaj ten te rey te t-xel Senaquerib, atzun Esarhadón aju 
tcy'ajalx. 

2 Reyes 20 

Tej tyabt Ezequías ex tej tbanix 

2 Crónicas 32.24-26; Isaías 38.1-8 

1Tuj tk'ijlalil lu, tzyet Ezequías tu'n jun yabil cyuwxix wen; atzunte Isaías aju t-
sanjel Dios, aju tcy'ajal Amoz, xi' que'yilte ex xi tma'n te cyja': —Chi Kman in 
tma'n: K'manxa cye keju ate' tuj tjaya alcye tu'n tbant cyu'n, porque cymela ex 
mlay banixa tu'nju yabil toc ti'ja. 

2Atzunte Ezequías aj tk'o'n twitz twitz ja ex oc ten na'l Dios cyja': 

3In chin cubsane twitza Nman, tu'n ttzaj tna'na tza'n tten ma chin ajbene teya tuj 
tumelxix ex tz'aklxix, ex ma nbinchaye aju in tzalaja ti'j, chi Ezequías. Ex oc ten 
ok'el cyuwxix wen. 

4Ex tej na'nxtok te'lel Isaías ttxa'n pe'n twitz tja rey, tzaj yolin Kman te ex tma 
cyja': 

5Taj meltz'aja ex k'manxa te Ezequías aju nejenel cye tnam xjal etzan wu'ne cyja': 
Ate Kman, aju Tdios David aju ktzan t-xe'chela in tma'n cyja': Ma nbiye aju tna'j 
Diosa ex ma wile ta'l twitza ma tz'etz. Cbantela wu'ne teju yabil toc ti'ja, ex tuj 
toxin k'ij ja'lo jacu txi'ya tuj njaye. 

6C'ank'ila olaj abk'itl wu'ne. Aya tuc'ix tnam Jerusalén che cletele wu'ne tuj tk'ab 
rey te Asiria. C'oquel ncwentine tnam lu nok tu'nju at nc'ujlalile ti'j David aju 
nmajene, ex tu'n tjaw nimsa'n nbiye, chi Dios. 

7Xitzun tma'n Isaías tu'n tbaj che't txkan twitz higo; banttzun icju ex oc cyk'o'n 
ti'j rey jatum toc cyakc'u, ex banttzun rey. 

8Atzunte Ezequías xi tkanin te Isaías: —¿Alcyetzun jun techal ctzajel yec'un 
weye tu'n tel nnic'e ti'j ka chin banixele tu'n Kman, ex ka tuj ox k'ij ja'lo chin xe'le 
tuj tja? 

9Xi ttzak'we'n Isaías: —Atzun jun techal lu ctzajel tyec'un Kman teya, tu'ntzun 
tel tnic'a ti'j ka cjapunel aju ma tzaj ttziyan: ¿Tajpeya tu'n t-xi lak'e' laj grad 
xlecun te reloj, ex ka tu'n taj lak'e' laj grad? 

10Xi ttzak'we'n Ezequías: —Ka ma txi lak'e' laj grad xlecun te reloj, mya cwest te 
jlu. Aju mas cwest, aju tu'n taj lak'e' laj grad. 

11Octzun ten Isaías aju t-sanjel Dios cubsal twitz Kman tu'n tbant jlu, ex 
tbinchatzun Kman tu'n taj lak'e' laj grad xlecun, aju otok marcarinjtz tu'n reloj 
tcub ti'j tkan k'ij, aju otok bant tu'n rey Acaz. 

E tc'am Ezequías ke xjal e tzaj sama'n tuj Babilonia 
2 Crónicas 32.27-31; Isaías 39.1-8 

12Tuj tk'ijlalil lu, o tbi Merodac-baladán aju tcy'ajal Baladán ex rey te Babilonia 
ka otok yabt Ezequías, ex e tzaj t-sama'n junjun sanjel k'olte u'j ex oyaj te. 

13E tc'amtzun Ezequías ke sanjel ex xi tyec'un ke tk'inumabl cye; aju sak pwak 
ex ju k'an pwak, cyuc'ix ke perjum, tuc'ix aseyt tbanilxix, tuc'ix jatum c'u'n ke 
macbil in che ajben tuj k'oj, ex tuc'ix tcyakilju at tuj c'ubl tk'inumabl. Minti' jun 
ti'xti at tuj tja rey ex tuj enter tcawbil minti'wt xi tyec'un. 

14Xi'tzun Isaías aju t-sanjel Dios tuc'il rey Ezequías, ex xi tkanin te: —¿Jatum ma 
che tzaj ke xinak lu, ex ti ma cyma teya? Xi ttzak'we'n Ezequías: —Ma che tzaj tuj 
jun tx'otx' najchak wen; max ẍe tzaj tuj Babilonia. 

15Xi tkanintl Isaías te: —Ex ¿ti ma cyil tuj tjaya? Xi ttzak'we'n Ezequías: —Ma 
cyil tcyakil aju at tuj njaye. Minti' jun ti'xti cyxol ke nk'inumable minti'wt ma txi 
nyec'une cye. 

16Xitzun tma'n Isaías te Ezequías: —Bintza aju ma tma Kman: 

17Cpol tk'ijlalil che elex k'i'n cycyakil ke ti'xti ate' tuj tjaya, tuc'ix tcyakilju o baj 
cychmo'n ktzan t-xe'chela ojtxi, che xe'l k'i'n tu'n cypon tuj Babilonia. Misicyer 
jun ti'xti cyjel ten tzalu. 

18Cyuc'ixpe junjun tiyjila che ul itz'j te tibajxi che xel k'i'n tuj Babilonia, ex che 
oquel k'o'n te majen tuj tja rey, chi Isaías. 

19Xi tma'n Ezequías te Isaías: —Aju tkanil ma tzul ti'na aju ma tzaj tma'n Kman, 
ba'n te jlu, chi, porque cub t-ximan ka minti' jun ti'xti tu'n ttzaj ti'j, ex ka cucx 
tu'n tten tzalajbil acux itz'xtok. 

Aju tcyimlen Ezequías 
2 Crónicas 32.32-33 

20Aju ch'intl tx'olbaben ti'j Ezequías ex cyi'j ke tbinchben ma'xix cyxilen, ex ti'j 
tza'n tten bant tanque te a' tu'n, ex ti'j tbe a' ocx tlacu'n tjak' tx'otx' tu'n tpon a' 
tuj tnam, atzun tz'iban tuj u'j jatum ta' tcyakil tx'olbaben cyi'j cyak'unben ke rey 
te Judá. 

21Tejtzun tcyim Ezequías aju o cawin te t-xel, atzun Manasés aju tcy'ajal. 

2 Reyes 21 

Tej tcawin Manasés tuj Judá 

2 Crónicas 33.1-20 

1Toctok Manasés twi' cablaj abk'i tej toc te rey ex o cawin 55 abk'i tuj Jerusalén. 
Aju ttxu' Manasés Hepsiba tbi. 

2Pero mya ba'n e ela ke tbinchben tuj twitz Kman, porque o tbincha axju mya 
ba'n in cybincha'ntok ke nasyon otok che ex tlajo'n Kman cywitz aj Israel. 

3E jaw tbincha'n juntl maj ke ja te cyc'ulbil xjal cywi' ke witz, akeju otok che cub 
t-xitun Ezequías aju ktzan tman; e jaw tbincha'n ke altar twitz tilbilal Baal, ex 
cub tbincha'n jun tilbilal xu'j dios Asera, ic tza'n o tbincha Acab aju rey cye aj 
Israel; ax icx o c'ulun twitz k'ij, twitz xjaw ex cywitz cycyakil che'w. 

4Ex e jaw tbincha'n ke altar tuj tja Kman, jatum otok tma Kman ka atzun tu'n 
ttzaj na'n tbi te jumajx tuj Jerusalén. 

5Jaw tbincha'n txkantl altar tuj tnejel ex tuj tcabin ttxa'n tpe'n tja Kman, ex e 
ajben tu'n tu'n cyc'ulun xjal twitz k'ij, twitz xjaw ex cywitz cycyakil che'w. 

6Ax icx cub tpatun tc'wa'l te chojbil, o xnak'tzan ti'j tu'n tbant tk'ijin ex tu'n 
cytxquet cyanmi cyimni tu'n, ex e oc tk'o'n ke xjal spiritist ex ke xjal ba'n che 
cy'a'n tu'n cyten cyxol xjal. Jumajx mya ba'n e ela ke tbinchben tuj twitz Kman, 
ex tu'n jlu tzaj tk'oj Kman ti'j. 

7Ax icx ocx tk'o'n tuj tja Dios jun tilbilal xu'j dios Asera, aju baj tbincha'n. Ex otok 
tma Dios te David ex te Salomón aju tcy'ajal cyja': Aju tja Dios at tuj Jerusalén, 
aju tnam o jaw nsc'o'ne cyxol cycyakil c'loj cyiyjil aj Israel, atzun ctzajel na'n 
nbiye tuj te jumajx. 

8Mlay che ex nlajo'ntle ke aj Israel tuj tx'otx' xi nk'o'ne cye ke cyxe'chel ka ma 
che japun nleye cyu'n, ex ka ma cybincha tcyakil aju o txi nma'ne cye, ex ka ma 
japun cycyakil nxnak'tzbile cyu'n, aju xi tma'n nmajene Moisés cye, chi Dios. 

9Atzun cye minti' xi cybi'n. A Manasés xi k'inte cye tuj be mya ba'n, ex mas nim 
mya ba'n o cybincha ic tza'n in cybincha'ntok ke nasyon otok che naj tu'n Kman 
cywitz. 

10Cyja'tzun tzaj yolin Kman cyuc'il ke t-sanjel, akeju tmajen, chi cyja': 

11Ma tbincha Manasés nimcu mya ba'n, mas nimxix mya ba'n ma tbincha ic tza'n 
in cybincha'n aj Amorrey, akeju ate'tok tuj tx'otx' nej. Ex tu'n Manasés ma che 
binchan aj Judá il, tu'nju ma che oc ten c'ulul cywitz tilbilal cydios xjal. 

12Tu'ntzun jlu, akine Cymane, aju Cydios aj Israel, in chin k'mante jlu: Ctzajel 
wi'ne mya ba'n cyibaj aj Jerusalén ex cyibaj aj Judá, ocxi tel twinkil cyẍcyin keju 
che bil ti'j. 

13Cbel nxitune tnam Jerusalén ic tza'n o tenba tnam Samaria wu'ne, ex bi'x che 
najel ke aj Jerusalén wu'ne, ic tza'n o tenba Acab wu'ne cyuc'ix ke tiyjil. Cyjel ten 
tnam Jerusalén misicyer jun xjal tuj, ic tza'n in baj tx'jet jun plat, nne'l su't a' ti'j 
ex in cub mutzbat. 

14Atzun ch'intl tnam xjal etzan wu'ne, che cyjel ncoline ex che xel nk'o'ne tuj 
cyk'ab ke aj k'oj cyi'j, tu'ntzun tel k'i'n tcyakilju at cye ex tu'n tcub cyi'j cyu'n. 

15Porque aju cybinchben puro mya ba'n ma tz'el tuj nwitze, ex cucx in tzaj nk'oje 
cyu'n, atxix tuj k'ij tej cyetz wi'ne ke cyxe'chel tuj Ejipt ex cucx ja'lo, chi Dios. 

16Tu'n cylaj ke il tbincha Manasés, cyja'tzun e binchan ke aj Judá il tu'n. Tu'ntzun 
jlu, jumajx mya ba'n e ela ke cybinchben tuj twitz Kman. Mya o'cx jlu, ax icx e cub 
tbyo'n Manasés nimcu xjal minti' cyil tuj Jerusalén, ex o noj enter tnam Jerusalén 
tu'n cychc'el xjal. 

17Aju ch'intl tx'olbaben ti'j Manasés ex ti'j tcyakilju o tbincha, cyuc'ix ke il e bant 
tu'n, atzun tz'iban tuj u'j jatum ta' tcyakil tx'olbaben cyi'j cyak'unben ke rey cye 
aj Judá. 

18Tejtzun tcyim, cu'x maku'n t-xol tkan awal te tja rey, aju tkan tawal Uza. Te 
tibajxi aju o cawin te t-xel, atzun Amón aju tcy'ajal. 

Tej tcawin Amón tuj Judá 
2 Crónicas 33.21-25 

19Toctok Amón twi' 22 abk'i tej toc te rey, ex o cawin cabe abk'i tuj Jerusalén. Aju 
ttxu' Amón Mesulemet tbi, aju aj Jotba, ex tme'jel Haruz. 

20Pero jumajx mya ba'n e ela ke tbinchben tuj twitz Kman, ic tza'nx ke tbinchben 
Manasés aju ktzan tman, 

21porque xi lpe' ti'j mya ba'n tbincha ktzan tman, ex o c'ulun cywitz ke tilbilal 
akeju otok c'ulun ktzan tman cywitz. 

22Cyja'tzun cyaj tcolin Amón Kman, aju Cydios ktzan t-xe'chel, ex minti' xi 
tniman tyol. 

23Ke xjal at cyoclen ttxlaj jaw cyi'n cyib ti'j ex cub cybyo'n tuj tja, aju tja rey. 

24Pero ke tnam xjal e cub cybyo'n keju otok che cub byonte te rey Amón, ex oc 
cyk'o'n Josías aju tcy'ajal, te rey. 

25Aju ch'intl tx'olbaben ti'j Amón ex ti'j tcyakilju o tbincha, atzun tz'iban tuj u'j 
jatum ta' tcyakil tx'olbaben cyi'j cyak'unben ke rey cye aj Judá. 

26Cu'x maku'n Amón tuj tpantyón tcub tuj tkan tawal Uza. Te tibajxi aju o cawin 
te t-xel, atzun Josías aju tcy'ajal. 

2 Reyes 22 

Tej tcawin Josías tuj Judá 

2 Crónicas 34.1-2 

1Toctok Josías twi' wajxak abk'i tej toc te rey, ex o cawin 31 abk'i tuj Jerusalén. 
Aju ttxu' Josías Jedida tbi, aju aj Boscat ex tme'jel Adaía. 

2Ba'n e ela ke tbinchben Josías tuj twitz Kman, porque oc lpe' ti'j tcyakil tmod 
David aju ktzan t-xe'chel, ex minti' el tpa'n tib ti'j. 

Tej tcnet libro te ley 
2 Crónicas 34.8-33 

3Tuj twajxaklajin abk'i ttzyetlen tcawin rey Josías, xi sama'n Safán tu'n tuj tja 
Kman. Ate Safán tcy'ajal Azalías ex tal tchman Mesulam, ex toc te aj tz'ibal. Ex xi 
tma'n Josías te: 

4—Txi'ya tuc'il Hilcías aju tnejel pal, ex k'manxa te tu'n tbaj tchmon pwak in pon 
k'i'n tuj tja Dios, aju nne'l cyi'n ke chmol pwak in che cub ten ttzi tja Dios, 

5ex e t-xi tk'o'n tuj cyk'ab ke nejenel te ak'untl ti'j tja Dios, tu'ntzun t-xi cychjo'n 
twi cyc'u'j keju in che ak'nan tu'n t-xi binchet tja Dios, 

6ex ka twi cyc'u'j ke calpinter, ke albañil ex cye mastl ak'nal; ax icx ba'n tu'n 
tlak'et tze' cyu'n, ex ke xak xpe'limaj cyi'j, tu'n tajben tu'n t-xi binchet tja Dios, 
chi Josías. 

7Ex k'manxa te tu'n mi'n tkaninjtz tajlal pwak cxel k'o'n cye, porque cycyakil in 
che ak'nan tuj tumelxix. 

8Xi tma'n Hilcías aju tnejel pal, te Safán aju aj tz'ibal, ka otok cnet ju libro te ley 
tu'n tuj tja Dios; ex xi tk'o'n libro tuj tk'ab; atzunte Safán jaw t-sch'i'n. 

9Te tibajxitzun jlu xi' Safán tx'olbalte te rey ti'j libro, ex xi tma'n te: —Tat Rey, ke 
tmajena o baj cychmo'n pwak at tuj tja Dios, ex o txi cyk'o'n cye ke nejenel ti'j 
ak'untl tu'n t-xi binchet tja Dios. 

10Ax icx xi tma'ntl Safán te rey ka otok tzaj tk'o'n pal Hilcías jun libro te, ex jaw 
t-sch'i'n Safán twitz rey. 

11Tejtzun tbinte rey aju in tma'n tuj libro te ley, el t-sbit'un t-xbalun toc ti'j, tu'n 
tbis, 

12ex xi tma'n te Hilcías, te Ahicam aju tcy'ajal Safán, te Acbor aju tcy'ajal Micaías, 
te Safán aju aj tz'ibal, ex te Asaías aju ma' toclen ttxlaj rey, chi cyja': 

13—Cyxi'ye te nxele ex te cyxel cycyakil tnam xjal aj Judá, tu'n t-xi cykanine te 
Kman ti'j tnabl yol tz'iban tuj libro ma cnet; porque nimxixlo tk'oj Kman ma tzaj 
ki'j, tu'nju minti' xi cyniman ke kxe'chel aju yol in tma'n tuj libro, ex minti' o 
japun cyu'n tcyakilju yol tz'iban tuj. 

14E je'xtzun Hilcías, tuc'ix Ahicam, Acbor, Safán, ex Asaías, tu'n cypon tuc'il xu'j 
Hulda aju t-sanjel Dios. Ate Hulda t-xu'jil Salum aju tal Ticva, ex tal tchman 
Harhas, ex ate Salum cwentil te c'ubl xbalun tuj tja Dios. Atzun najl Hulda tuj 
tcabin piẍ tnam Jerusalén. Ex tej cyxi' yolin te, 

15tzaj ttzak'we'n cyja': —Atzun tzak'webl jlu tu'n Kman aju Cydios aj Israel: 
Cymanxe te xjal saj samante cyeye kanilte wuc'ile, 

16chi Kman in tma'n: Ctzajel nsama'ne jun mya ba'n tibaj lugar lu ex cyibaj ke 
xjal najl tuj, ic tza'nx tcyakilju k'ma'maj tuj libro aju ma jaw t-sch'i'n rey te Judá, 

17porque ma tz'el cypa'n cyib wi'je, ex ma cub cypatun storac cywitz junxitl dios; 
ex tu'n tcyakilju cybinchben mya ba'n ma cybincha ma tzaj nk'oje cyu'n; 
cyja'tzun ma tzaj nimxix ntx'u'jile ti'j tnam lu, ex mlayx tzic'x ti'j wu'ne, chi Kman. 

18Cymanxe te rey te Judá, aju ma tzaj samante cyeye kanilte te Kman: Ate Kman 
aju Cydios aj Israel in tma'n cyja': Tu'nju ma txi tk'o'n twi'ya ti'j ju ma tbiya, 

19ex tu'nju ma tz'ajtz ti'j tanmiya, ex ma cub tmansin tiba tej xtbiya tkanil wu'ne 
tu'n cynaj ke xjal tuj tnam lu ex tu'n tcub cycastiw wu'ne, ex tu'nju ma tz'el t-
sbit'un t-xbaluna ex ma tz'oc tena ok'el nwitze, cyja'tzun icx weye ma tzaj nbi'ne 
tyola. Akine Tmana in xi nma'ne jlu teya: 

20Tu'n tlaj tcyakil jlu, tuj txubtxaj cymela ex cpola cyuc'il ktzan tchmana, ex mlay 
tila aju mya ba'n ctzajel nk'o'ne tibaj lugar lu, chi Dios, chi xu'j Hulda. E ajtz 
meltz'aj ke t-sanjel rey, ex xi cytx'olba'n tkanil te rey, aju otok tma xu'j Hulda. 

2 Reyes 23 

1Xitzun tma'n rey tu'n cytzaj txquet cycyakil ke cytijil xjal tuj Judá cyuc'ix ke 
cytijil xjal tuj tnam Jerusalén, tu'n toc cychmon cyib tuc'il. 

2Xi'tzun rey tuj tja Dios, cyuc'ix cycyakil ke xinak aj Judá ex ke xjal najl tuj 
Jerusalén, ke pal, ke t-sanjel Dios, cyuc'ix tnam xjal, tza'nx keju ch'in cyoclen ax 
icx keju ma' cyoclen. Atzun jaw t-sch'i'n rey tcyakilju in tma'n tuj libro aju otok 
cnet tuj tja Dios, jatum tz'iban ju yol cyaj bant ti'j tu'n Dios cyuc'il aj Israel. 

3Cubtzun we' rey ttxlaj tkan ja ex xi ttziyan jun tyol te Kman, tu'n t-xi tniman ex 
tu'n cyjapun ke tmandamyent Kman tu'n tu'n tcyakil tanmi, cyuc'ix ke t-
xnak'tzbil ex ke tley, ex tu'n tjapun tu'n aju yol cyaj bant ti'j tu'n Dios cyuc'il, aju 
tz'iban tuj libro. Ax icx cye tnam xjal xi cytziyan jun cyyol tu'n tjapun cyu'n. 

E baj tpatun Josías ke tilbilal nno'c cydiosin xjal 
2 Crónicas 34.3-7 

4Xitzun tk'o'n rey orden te Hilcías aju tnejel pal, tuc'ix cye txkantl pal ex cye ke 
xk'ukil ttzi tja Dios, tu'n tetz cyi'n tuj tja Dios cycyakil ke macbil in che ajbentok 
te c'ulbil twitz Baal, twitz xu'j dios Asera, twitz k'ij, twitz xjaw ex cywitz cycyakil 
ke che'w. E cub tpatun cycyakil jlu ti'jxi tnam Jerusalén tuj cojbil, tuj lugar 
Cedrón, ex xi ti'n cytza'jel max tuj Betel. 

5Te tibajxi el ti'n rey cyoclen ke pal, akeju otok che oc k'o'n cyu'n ke rey te Judá, 
tu'n tcub cypatun storac cyuj lugar jatum in che c'ulun xjal cywi' ke witz, cyuj ke 
tnam ate' tuj tcwent Judá, cyuc'ix keju ate' ti'jele tnam Jerusalén, ex el ti'n 
cyoclen ke pal in cub cypatun storac twitz tilbilal Baal, twitz k'ij, twitz xjaw, ex 
cywitz cycyakil ke che'w. 

6Etz ti'n tilbilal xu'j dios Asera tuj tja Kman, ex xi ti'n ti'jxi tnam Jerusalén, cub 
tpatun tuj tk'ab xak Cedrón, tejxi tcub tza'jix tu'n, ex xi tchitun ttza'jil tibaj 
camposant te tnam. 

7Ax icx e baj t-xitun ke ja jatum najlke xinak in che oc ten ti'j juntl xinak, ex in 
cybincha'n jlu te jun c'ulbil te cydios ti'jele tja Kman, jatum in che chmon xu'j ti'j 
xbalun tu'n tajben te tilbilal xu'j dios Asera. 

8Te tibajxi xi tma'n tu'n cytzaj cycyakil ke pal cyuj ke tnam at tuj Judá, ex e oc 
tk'o'n te minti' tajben tcyakil lugar cywi' ke witz jatum in che c'ulun xjal, tzajx 
ke' tu'n tuj tnam Geba ex pon baj max tuj Beerseba; cyujtzun ke lugar lu otok cub 
cypatun ke pal storac. Ax icx e baj tk'uchin ke altar jatum in che c'ulun ke xjal 
cywitz tilbilal, akeju cycubsa'n ttzi tpwertil tnam aju otok baj tbincha'n Josué aju 
gobernador te tnam, akeju cycubsa'n ttzi tpwertil tnam te cubni. 

9Pero ke pal in che ajbentok cyuj lugar jatum in che c'ulun ke xjal cywi' ke witz, 
minti' xi k'o'n ambil cye tu'n cypon lak'e' jatum ta' altar te Kman tuj Jerusalén, 
nok o'cx xi k'o'n ambil cye tu'n cywa'n pan cyuc'il mastl pal, aju pan minti' t-
samel tuj tu'n tjaw mal tc'u'j. 

10Ax icx oc tk'o'n Josías te minti' tajben aju lugar Tofet tbi, aju in ajben te patbil 
xjal, aju tcubsa'n tuj chk'ajlaj Ben-Hinom tbi, tu'ntzun mi jun tu'n tcub tpatun 
tcy'ajal ex ka tme'jel te chojbil te dios Moloc. 

11Ex e jel ti'n ke chej pa'maj cyu'n ke rey te Judá tu'n cyajben te c'ulbil te k'ij, ex 
atzun cycubsa'ntok ke chej lu nikayin ttzi tpwertil tja Kman, ttxlaj tnajbil xjal 
Natán-melec tbi, aju cwentil cye cwart ate' ti'jele tja Kman; ex cub tpatun carwaj 
jatum tocx tilbilal k'ij tuj. 

12Ax icx e cub t-xitun ke altar otok che jaw cybincha'n ke rey te Judá twi tja rey 
Acaz, ex ke altar otok che jaw tbincha'n Manasés ttxa'n tpe'n tja Kman; e baj 
tbuchin ex xi t-xo'cj ke ttx'akan tuj tk'ab xak Cedrón. 

13Ax icx oc tk'o'n rey te minti' tajben ke lugar jatum in che c'ulun ke xjal cywi' ke 
witz; akeju cycubsa'n ttxlaj Jerusalén tuj tjawitz k'ij, xi'yni te cubni tjak'xi ju witz 
te xitbil, akeju otok che baj tbincha'n Salomón aju rey cye aj Israel, te c'ulbil te 
tilbilal Astoret aju cydios aj Sidón; ex te c'ulbil te Quemos aju cydios aj Moab; ex 
te c'ulbil te Milcom aju cydios aj Amón; akeju tilbilal lu ic'un ke tu'n Dios. 

14Ax icx e baj tbuchin ke tilbilal abj cytx'otx'il, ex ke tilbilal xu'j dios Asera tze' 
ke, ex baj tnojsa'n ke lugar lu tu'n cybakil cyimni, jatum cycubsa'ntok ke tilbilal 
lu. 

15Atzunju altar tuj Betel, tuc'ix ju lugar jatum in che c'ulun ke xjal twi witz, e baj 
t-xitun Josías tejxi cyoc tu'n ic tza'n kuk ex e cub tpatun. Ake jlu otok che cub 
tbincha'n Jeroboam aju tcy'ajal Nabat, aju e binchan aj Israel il tu'n. Ax icx cub 
tpatun tilbilal xu'j dios Asera. 

16Aj tque'yin Josías ti'jxi, ex tej ttil ke pantyón cycubsa'n tc'u'j witz, xi tma'n tu'n 
cyetz k'i'n ke cybakil cyimni cyuj, ex e cub tpatun tibaj altar tu'n toc tk'o'n te 
minti' tajben. Cyja'tzun tten o japun tyol Kman aju o k'manjtz tu'n t-sanjel ojtxi, 
ka tu'n tjapun jlu. 

17Xitzun tkanin Josías: —¿Al e pantyón ma wile ma chixin? Atzun cye xinak te 
tnam xi cytzak'we'n: —Tat Rey, atzun tpantyón t-sanjel Dios jlu, aju tzaj tuj Judá 
ex tzaj tx'olbante ojtxi ti'j ju ma bant tu'na ja'lo ti'j altar tuj Betel. 

18Xitzun tma'n Josías cye: —E tten ic tza'nx tten. Mi a'l jun tz'oc tk'o'n tk'ab ti'j 
tbakil. Cyja'tzun tten cyaj clet tbakil, tuc'ix tbakil t-sanjel Dios tzaj tuj Samaria. 

19Atzun ke ja ate' tuj Samaria, jatum in che c'ulun ke xjal cywi' ke witz, akeju otok 
che jaw bincha'n cyu'n ke rey cye aj Israel, bi'x e baj t-xitun Josías, ic e tenba tu'n 
ic tza'nx otok che tenba ke altar tuj Betel, porque nok tu'n cylaj ke jlu o tzaj nim 
tk'oj Kman cyi'j. 

20Te tibajxitzun jlu, e cub tbyo'n cycyakil ke pal cyibaj altar, akeju in che ajben 
cyuj ke lugar jatum in che c'ulun ke xjal cywi' ke witz, ex cyibaj ke altar lu e cub 
tpatun cybakil ke cyimni. Ajtztzun tu'n tul tuj Jerusalén. 

Cub tic'sa'n Josías Xjan K'ij 
2 Crónicas 35.1-19 

21Xi tk'o'n rey orden cye cycyakil aj Israel tu'n tcub cyic'sa'n Xjan K'ij te nimbilte 
Kman aju Cydios, ic tza'nx tz'ibamaj tuj libro ti'j ju yol cyaj bant ti'j tu'n Dios 
cyuc'il. 

22Bajxtok cub ic'sa'n jun Xjan K'ij ic tza'n jlu, atxix tuj tk'ijlalil tej cyten ke nejenel 
e cawin cyibaj aj Israel, mi tuj tcyakil tk'ijlalil tej cyten ke rey te cawil cyibaj aj 
Israel ex cyibaj aj Judá. 

23Tuj twajxaklajin abk'i toclen Josías te rey tej tcub ic'sa'n Xjan K'ij te nimbil te 
Kman tuj Jerusalén. 

Oc tilil tu'n Josías tu'n tjapun tley Dios tu'n 

24Ax icx e baj naj ke xjal tu'n Josías akeju ba'n mañ cyu'n, cyuc'ix ke aj k'ij, cyuc'ix 
ke cysant xjal tocx t-xe cyja, ex ke mastl tilbilal in che c'ulun cywitz, cyuc'ix 
cycyakil ke macbil puro ic'bil in che ajben tuj cyc'ulbil xjal tuj Judá ex tuj 
Jerusalén. O tbincha icju, tu'ntzun tjapun aju ley tz'iban tuj libro aju cnet tuj tja 
Kman tu'n pal Hilcías. 

25Mi a'l juntl rey o pon ic tza'n te Josías, mi tej na'nxtok toc te rey, mi te tibajxi, 
porque ate rey lu oc lpe' ti'j Kman tu'n tcyakil tanmi, ex tu'n tcyakil tc'u'j, ex tu'n 
tcyakil tipumal, ic tza'nx tz'ibamaj tuj tley Moisés. 

26Pero mi tu'n icju, cucx o ten tk'oj Kman cyi'j, porque nimxix tk'oj otok tzaj cyi'j 
aj Judá, tu'n tlaj tcyakilju mya ba'n tbincha Manasés, tu'nju otok tz'ocx cyic'le'n 
Dios. 

27Cyja'tzun o tma Kman: Che elex nlajone ke aj Judá tu'n mi'n cytentl nwitze, ic 
tza'n o nbinchaye cyi'j aj Israel, ex c'elel wic'une tnam Jerusalén aju sc'o'majtok 
wu'ne, ex c'elel wic'une aju ja jatum otok nmaye cucx tu'n ttzaj na'n nbiye tuj. 

Aju tcyimlen Josías 
2 Crónicas 35.20-27 

28Aju ch'intl tx'olbaben ti'j Josías, tuc'ix tcyakilju o tbincha, atzun tz'iban tuj u'j 
jatum ta' tx'olbaben ti'j cybinchben ke rey te Judá. 

29Tuj tk'ijlalil tej tten Josías te rey, at jun rey te Ejipt, Faraón Necao tbi, tzaj tu'n 
tpon ttzi nima Éufrates tu'n tonin ti'j rey te Asiria. Etztzun rey Josías tu'n tk'ojin 
ti'j Necao; pero tej tque'yinjtz tu'n Necao tuj tnam Meguido, cub byo'n Josías tu'n. 

30Ocxtzun k'o'n t-ximlal tuj jun carwaj cyu'n ke xjal ma' cyoclen ttxlaj, ex ajtz 
cyi'n tuj tnam Meguido tu'n tul tuj Jerusalén tu'n tocx cyk'o'n tuj tpantyón. Atzun 
cye xjal tzaj cyi'n Joacaz aju tcy'ajal Josías, ex oc cyk'o'n toclen tu'n toc te rey te 
t-xel ktzan tman. 

Tej tcawin Joacaz tuj Judá 
2 Crónicas 36.1-4 

31Toctok Joacaz twi' 23 abk'i tej toc te rey, ex o cawin ox xjaw tuj Jerusalén. Aju 
ttxu' Joacaz Hamutal tbi, aju aj Libna ex tme'jel Jeremías. 

32Pero mya ba'n e ela ke tbinchben tuj twitz Kman, ic tza'nx cybinchben ktzan t-
xe'chel. 

33Ocx presin Joacaz tu'n Faraón Necao tuj tnam Ribla tuj tx'otx' Hamat, tu'ntzun 
mi'n tcawin tuj Jerusalén, ex cub tk'o'n Necao jun chojenj cyibaj xjal te 75 quintal 
sak pwak ex 75 libr k'an pwak. 

34Oc tk'o'n Faraón Necao juntl tcy'ajal Josías, aju Eliaquim tbi, te rey te t-xel 
ktzan tman, ex baj tch'expun tbi, Joacim juntl tbi oc tk'o'n. Atzunte Joacaz xi k'i'n 
tuj Ejipt ex atzun cyim. 

35Xi tk'o'n Joacim sak pwak te Necao tuc'ix k'an pwak in tkanintok. Tu'ntzun jlu 
cub tk'o'n jun chojenj cyibaj ke xjal najl tuj tx'otx', ex teyle junjun xi tk'o'n sak 
pwak ex k'an pwak ic tza'nxju at te, tu'ntzun t-xi k'ot te Faraón Necao. 

Tej tcawin Joacim tuj Judá 
2 Crónicas 36.5-8 

36Toctok Joacim twi' 25 abk'i tej toc te rey, ex o cawin junlaj abk'i tuj Jerusalén. 
Aju ttxu' Joacim Zebuda tbi, aju aj Ruma, ex tme'jel Pedaías. 

37Pero mya ba'n e ela ke tbinchben tuj twitz Kman, ic tza'nx cybinchben ktzan t-
xe'chel. 

2 Reyes 24 

1Tuj tk'ijlalil tej in cawintok Joacim, ul Nabucodonosor aju rey te Babilonia ex 
ocx tzokpaj k'ojlel tuj tx'otx', atzunte Joacim cyaj ten ox abk'i tjak' tcawbil. 
Ch'expettzun tnabl Joacim ex jaw ti'n tib ti'j. 

2Pero e tzaj t-sama'n Kman txkan elek' ti'j Joacim; at aj Caldey, at aj Siria, at aj 
Moab ex at aj Amón. E tzaj t-sama'n ke jlu cyi'j aj Judá tu'ntzun cynaj cyu'n, ic 
tza'n otok tma Kman cye ke tmajen akeju t-sanjel. 

3Tzaj jlu cyi'j aj Judá porque otok cub t-ximan Kman tu'n tbant icju, tu'ntzun mi'n 
cytentl twitz, tu'n cylaj cycyakil ke il otok tbincha Manasés, 

4ax icx tu'n tlaj cychc'el ke xjal minti' cyil e cub tbyo'n ex o noj tuj tcyakil tnam 
Jerusalén tu'n chic'. Cyja'tzun minti'x cub tnajsa'n Kman til. 

5Aju ch'intl tx'olbaben ti'j Joacim ex tuc'ix tcyakilju o tbincha, atzun tz'iban tuj 
u'j jatum ta' tcyakil tx'olbaben cyi'j cyak'unben ke rey te Judá. 

6Tejtzun tcyim aju o cawin te t-xel, atzun Joaquín aju tcy'ajal. 

7Aju rey te Ejipt ya minti'tl etz tuj ttanmi, porque otok tz'el k'i'n tcyakil tetzbil 
tu'n rey te Babilonia, tzajx ke' ttzi tk'ab xak te Ejipt ex pon baj max ttzi nima 
Éufrates. 

Xi k'i'n Joaquín pres tuj Babilonia, cyuc'ix ke xjal at cyoclen ttxlaj 
2 Crónicas 36.9-10 

8Toctok Joaquín twi' wajxaklaj abk'i tej toc te rey, ex nok ox xjaw o cawin tuj 
Jerusalén. Aju ttxu' Joaquín Nehusta tbi, aju tme'jel Elnatán aju aj Jerusalén. 

9Pero mya ba'n e e'la ke tbinchben Joaquín tuj twitz Kman, ic tza'nx cybinchben 
ktzan t-xe'chel. 

10Tuj tk'ijlalil lu cub be cyu'n ke t-soldad Nabucodonosor aju rey te Babilonia 
tu'n cypon tuj Jerusalén, ex baj cytxolban cyib ti'jele tnam tu'n cyoc tzokpaj ti'j. 

11Tej lu ke cytxolbantok cyib ti'jele tnam, pon Nabucodonosor cyuc'il. 

12Xitzun tk'on tib Joaquín aju rey te Judá tuj tcwent rey te Babilonia, tuc'ix ttxu', 
cyuc'ix keju at cyoclen ttxlaj, ex ke nejenel ex ke xinak k'ukli tc'u'j cyi'j, e je'xtzun 
ti'n Nabucodonosor tu'n cyxi' k'i'n tuj juntl tx'otx' najchak. O baj jlu tuj twajxakin 
abk'i toclen Nabucodonosor te rey. 

13Te tibajxitzun jlu, etz ti'n Nabucodonosor tcyakil k'inumabl tocx tuj tja Kman, 
tuc'ix aju tocx tuj tja rey. O bant jlu ic tza'nxju otok tma Kman. E baj tpa'n cycyakil 
ke macbil ttx'otx'il k'an pwak, akeju otok che baj bant tu'n Salomón aju rey cye 
aj Israel tu'n cyajben tuj tja Kman. 

14E je'xtzun ti'n cycyakil ke xjal aj Jerusalén tu'n cyxi' pres, cyuc'ix cycyakil ke 
nejenel, ex ke soldad cyuw cyc'u'j tuj k'oj, ex cycyakil ke xjal ba'n che binchante 
tcyakil txcaj ak'untl tbanilxix, ex ke tx'inol c'uxbil; laj mil japun cybet ke xjal e 
je'x ti'n. Misicyer xjal cyaj ten tuj Judá, o'cx ke xjal mas meba e cyaj ten. 

15Tuc'ix Joaquín xi ti'n Nabucodonosor pres, tuc'ix ttxu', ex ke t-xu'jil, cyuc'ix ke 
xjal at cyoclen ttxlaj, ex ke xjal mas ma' cyoclen tuj Judá. E ex k'i'n tuj Jerusalén 
tu'n cyxi' najal max tuj Babilonia. 

16Wuk mil japun cyajlal xjal ma' cyoclen e je'x k'i'n tu'n rey te Babilonia; ex jun 
mil japun cyajlal xjal ba'n che binchan tcyakil txcaj ak'untl tbanilxix ex ke tx'inol 
c'uxbil, ex parttzun ke xinak at nim cyipun ex at nim cynabl tuj k'oj. 

17Octzun tk'o'n rey te Babilonia Matanías te rey te t-xel Joaquín. Ate Matanías 
terman tman Joaquín. Baj tch'expu'n rey tbi Matanías ex Sedequías juntl tbi oc 
tk'o'n. 

Tej tcawin Sedequías tuj Judá 
2 Crónicas 36.11-16; Jeremías 52.1-3 

18Toctok Sedequías twi' 21 abk'i tej toc te rey, ex junlaj abk'i o cawin tuj 
Jerusalén. Aju ttxu' Sedequías Hamutal tbi, ex tme'jel Jeremías aju aj Libna. 

19Pero mya ba'n e e'la ke tbinchben tuj twitz Kman, ic tza'nx otok tbincha rey 
Joacim. 

20Cyja'tzun tzaj tk'oj Kman ti'j tnam Jerusalén ex cyi'j aj Judá, ex e ex tlajo'n tu'n 
mi'n cytentl twitz. 

Tej tcub ti'j tnam Jerusalén 
Jeremías 39.1-7; 52.3-11 

Te tibajxi jaw ti'n tib Sedequías ti'j rey te Babilonia. 

2 Reyes 25 

1Tuj laj tajlal tlajin xjaw te tbelajin abk'i toclen Sedequías te rey, cub be tu'n rey 
Nabucodonosor, cyuc'ix cycyakil t-soldad, tu'n cyk'ojin ti'j tnam Jerusalén, ex baj 
cytxolban cyib ti'jele. Oc cyjocan tx'otx' ti'j muro tu'n cyoc tzokpaj ti'j tnam. 

2Cucxtok txolin ti'j tnam tujxi tjunlajin abk'i toclen Sedequías te rey. 

3Tuj belaj tajlal tcyajin xjaw te abk'i lu, tzaj nim we'yaj tuj tnam, ex ya minti'tl 
cywa xjal at. 

4Extzun cyxoptz'i'n jun toy' muro toc ti'jele tnam, ex masque txolin ti'j tnam 
cyu'n aj Babilonia, pero te konic'an ex ok rey tuj tnam cyuc'ix cycyakil ke soldad. 
Ex atzun e ex ttzi pwert tcub cyxol cabe muro, tuj be nne'x cyxol tkan tawal rey, 
ex atzun be xi cyi'n aju in cu'x tuj chk'ajlaj te nima Jordán. 

5Pero e je'x lpe' ke soldad aj Babilonia ti'j rey Sedequías tu'n tcub ti'j cyu'n, ex 
atzun cub ti'j cyu'n tuj chk'ajlaj te tnam Jericó. Cycyakil ke t-soldad otok che el 
sputj ex otok cyaj colin cyu'n. 

6Tzyettzun rey cyu'n aj Caldey ex xi cyi'n twitz rey te Babilonia tuj tnam Ribla. 
Atzun cub k'o'n t-sentens Sedequías tu'n Nabucodonosor, 

7Xi tma'n Nabucodonosor tu'n cycub byet ke tcy'ajal Sedequías twitzx; atzunte 
Sedequías e jatz k'i'n ke tbak' twitz, ex baj c'alo'n tu'n caden tu'n t-xi k'i'n pres 
tuj Babilonia. 

Tej tcub xitj tja Dios 
2 Crónicas 36.17-21; Jeremías 39.8-10; 52.12-30 

8Tuj twukin k'ij te jwe'yin xjaw te tbelajlajin abk'i toclen Nabucodonosor te rey 
tuj Babilonia, pon Nabuzaradán tuj Jerusalén. Aju xjal lu ma' toclen ex nejenel 
cye soldad cwentil tja rey Nabucodonosor. 

9Oc tkoptz'i'n k'ak' ti'j tja Kman ex ti'j tja rey, ex cyi'j ke mastl ja ate' tuj tnam, ax 
icx cyi'j cyja cycyakil xjal ma' cyoclen. 

10Atzun cycyakil ke soldad aj Caldey akeju e je'x tuc'il, baj cyxitun ke muro toc 
ti'jele tnam Jerusalén. 

11E je'xtzun ti'n Nabuzaradán ke xjal e cnet tu'n tuj tnam, cyuc'ix keju otok txi 
cyk'on cyib tuj tcwent rey te Babilonia, ex cyuc'ix junjuntl xjal, tu'n cypon ti'n tuj 
Babilonia. 

12O'cx ke xjal mas tal meba e cyaj tk'o'n tu'n cyak'nan tjak' tkan uva ex tuj cojbil. 

13Atzun cye aj Caldey baj cybuchin cycyakil ke ti'xti k'an c'uxbil ttx'otx'il akeju 
ate' tuj tja Kman: ke tkan ja, ke tk'ukbil tcubil a' ex ju nintz pil, ex xi cyi'n tcyakil 
k'an c'uxbil lu tuj Babilonia. 

14Ax icx xi cyi'n ke c'il, ke palet, ke matzbil tu'n cyel c'put cywi mech cye candil, 
ke pac', cyuc'ix mastl macbil k'an c'uxbil ttx'otx'il in che ajben tuj c'ulbil. 

15Ax icx xi ti'n nejenel cye soldad cwentil tja rey cycyakil ti'xti k'an pwak ex sak 
pwak cytx'otx'il, ke ẍla'c ex ke lak. 

16Tu'nju nimxix, cyja'tzun minti' baj cymlo'n talil k'an c'uxbil cyi'j cabe tkan ja, 
tuc'ix nintz pil tcubil a', ex ke cyk'ukbil tcubil a', akeju tu'n Salomón xi tma'n tu'n 
cybaj bant tu'n cyajben tuj tja Dios. 

17Cycabil tkan ja belaj var twa'l junjun, ex tcub jun adorn k'an c'uxbil tuj twi' 
junjun te cabe var tuc' mey twa'l, ex tocsa'n k'an c'uxbil cyi'jele xawc'in tten, ex 
cyocsa'n tilbilal carnad ẍok' ti'j. Cycabil tkan ja lu junx ta' binchben cye. 

Tej cyxi k'i'n aj Judá tuj Babilonia 

18Ax icx aju tnejel pal Seraías tuc'ix tcabin pal Sofonías, ex cyuc'ix ox cwentil ttzi 
tpwertil tja Dios e je'x k'i'n pres tu'nju nejenel cye soldad. 

19Ex cyxol ke xjal ax najlketok tuj tnam, xi ti'n Nabuzaradán aju xjal toc te nejenel 
cye soldad aj Judá, cyuc'ix jwe' xinak in che ajben tecu rey, tuc'ix ju nejenel cyi'j 
ke xjal in che pon k'i'n tu'n cyoc te soldad, ex cyuc'ix 60 xinak ma' cyoclen ate' 
tuj tnam. 

20Cycyakil ke jlu e je'x ti'n Nabuzaradán twitz rey te Babilonia tuj tnam Ribla tuj 
tx'otx' Hamat, porque atzun ta'tok. 

21Ex atzun xi tma'n rey tu'n cycub byo'n. Cyja'tzun tten, e ex k'i'n ke xjal aj Judá 
tuj cytanmi tu'n cypon k'i'n tuj juntl tnam najchak. 

Ke ch'intl xjal e cyaj ten e je'x ok tuj Ejipt. 
Jeremías 40.7-10; 41.1-3,16-18 

22Ate Nabucodonosor aju rey te Babilonia oc k'onte Gedalías te gobernador, aju 
tcy'ajal Ahicam ex tal tchman Safán, tu'ntzun tten te nejenel cyxol ke xjal otok 
che cyaj ten tuj Judá. 

23Pero tej cybinte ke nejenel cye soldad tuj Judá ex ke mastl xjal ka otok tz'oc 
k'o'n Gedalías te gobernador tu'n rey te Babilonia, e je'xtzun que'yilte tuj tnam 
Mizpa, cyuc'ix mastl xjal cyuc'il. Atzun ke jlu e je'x: Ismael aju tcy'ajal Netanías, 

Johanán aju tcy'ajal Carea, Seraías, aju tcy'ajal Tanhumet aju aj Netofa, ex tuc'ix 
Jaazanías tcy'ajal jun xinak aj Maaca. 

24Xi ttziyan Gedalías jun yol axix toc cye ex cye ke mastl xinak uc'in cyu'n, ex tma: 
—Mi'n che xobe cywitz ke nejenel cye aj Caldey, ax che tencje tzalu tuj tx'otx' 
Judá ex che ajbene te rey te Babilonia; ka ma bant cyu'ne icju, ba'n c'elel te cyeye. 

25Pero tuj twukin xjaw pon Ismael aju tcy'ajal Netanías ex tal tchman Elisama, 
aju at t-xilen tuc'il rey te Judá, pon tuj Mizpa cyuc'ix laj xinak tuc'il. Atzun ke e 
cub byonte Gedalías cyuc'ix ke xjal aj Judá ex ke aj Caldey, akeju ate'tok tuc'il. 

26Atzun ke mastl xjal e je'x ok tuj Ejipt, tza'nx ke xjal ma' cyoclen ax icx ke xjal 
ch'in cyoclen, cyuc'ix ke nejenel cye soldad e je'x ok, tu'nju tzaj cyxobil cywitz ke 
aj Caldey. 

O tzokpet Joaquín tuj pres ex o tc'am nimbil te tuj Babilonia 
Jeremías 52.31-34 

27Tuj 27 tajlal tcablajin xjaw tej otok bant 37 abk'i tocxlen presin Joaquín aju rey 
te Judá, tzaj k'ak'an tc'u'j Evil-merodac ti'j ex etz ti'n tuj pres. A jlu o bant tuj 
tnejel abk'i ttzyetlen tcawin Evil-merodac aju rey te Babilonia. 

28Puro ba'n o tbincha rey ti'j Joaquín, ex mas ma' chintl toclen oc tk'o'n cywitz 
ke mastl rey ate' tuc'il tuj Babilonia. 

29Cyja'tzun tten el tch'expu'n Joaquín aju t-xbalun tocsa'n ti'j tuj pres, ex junx o 
wa'n junx tuc'il rey tcyakil k'ij tejxi tcyim. 

30Tcyakil k'ij o tc'am Joaquín jun onbil te tu'n rey te Babilonia tuj tcyakil tank'ibl. 

  



734 

 

 
Mam del Norte 

© 1993 Sociedades Bíblicas Unidas. 
  

 

 

1 Crónicas 

1 Crónicas 1 

Ke tiyjil Adán 

Génesis 5.1-32 

1Ate Adán tman Set, atzunte Set tman Enós. 

2Atzunte Enós tman Cainán, atzunte Cainán tman Mahalaleel, atzunte Mahalaleel 
tman Jared, 

3atzunte Jared tman Enoc, atzunte Enoc tman Matusalén, atzunte Matusalén 
tman Lamec, atzunte Lamec tman Noé. 

Ke tiyjil Noé 
Génesis 10.1-32 

4Atzunte Noé cyman Sem, Cam ex Jafet. 

5Ke tcy'ajal Jafet, atzun ke jlu: Gomer, Magog, Madai, Javán, Tubal, Mesec ex 
Tiras. 

6Ke tcy'ajal Gomer, atzun ke jlu: Askenaz, Rifat ex Togarma. 

7Ke tcy'ajal Javán, atzun ke jlu: Elisa, Tarsis, Quitim ex Rodanim. 

8Ke tcy'ajal Cam, atzun ke jlu: Cus, Mizraim, Fut ex Canaán. 

9Ke tcy'ajal Cus, atzun ke jlu: Seba, Havila, Sabta, Raama ex Sabteca. Ke tcy'ajal 
Raama, atzun ke jlu: Seba ex Dedán. 

10Ate Cus tman Nimrod, aju tnejel xinak o ten nimxix tipumal twitz tx'otx'. 

11Ti'j Mizraim elni cyiyjil ke aj Ludey, ke aj Anamey, ke aj Lehabit, ke aj Naftuhit, 

12ke aj Patrusey, ke aj Casluhit ex ke aj Caftorit, ex atzun elni cyiyjil ke aj Filistey. 

13Aju tnejel tcy'ajal Canaán, Sidón tbi, atzun juntl, Het tbi. 

14Ti'j Canaán elni cyiyjil ke aj Jebusey, ke aj Amorrey, ke aj Gergesey, 

15ke aj Hevey, ke aj Arasey, ke aj Siney, 

16ke aj Arvadey, ke aj Zemarey ex ke aj Hamatey. 

17Ke tcy'ajal Sem, atzun ke jlu: Elam, Asur, Arfaxad, Lud ex Aram. Ke tcy'ajal 
Aram, atzun ke jlu: Uz, Hul, Geter ex Mesec. 

18Ate Arfaxad tman Sala, ex ate Sala tman Heber. 

19Ate Heber tzaj cabe tcy'ajal: Aju tnejel Peleg tbi, porque tuj tk'ijlalil Peleg baj 
cysputun cyib xjal twitz tx'otx'. Aju terman Peleg Joctán tbi. 

20Ate Joctán cyman Almodad, Selef, Hazar-mavet, Jera, 

21Adoram, Uzal, Dicla, 

22Obal, Abimael, Seba, 

23Ofir, Havila ex Jobab. Cycyakil ke jlu tcy'ajal Joctán ke. 

Ke tiyjil Sem 
Génesis 11.10-26 

24Ate Sem tman Arfaxad, atzunte Arfaxad tman Sela, 

25atzunte Sela tman Heber, atzunte Heber tman Peleg, atzunte Peleg tman Reu, 

26-27atzunte Reu tman Serug, atzunte Serug tman Nacor, atzunte Nacor tman 
Taré, atzunte Taré tman Abram aju ax juntl tbi Abraham. 

Ke tiyjil Ismael ex ke tiyjil Cetura 
Génesis 25.1-6,12-18 

28Ke tcy'ajal Abraham, atzun ke jlu: Isaac ex Ismael. 

29Ke tcy'ajal Ismael, atzun ke jlu: Nebaiot aju nej tcy'ajal, cyuc'ix Cedar, Abdeel, 
Mibsam, 

30Misma, Duma, Massa, Hadad, Tema, 

31Jetur, Nafis ex Cedema. Atzun ke jlu tcy'ajal Ismael ke. 

32Ke tal Cetura, aju juntl t-xu'jil Abraham, atzun ke jlu: Zimram, Jocsán, Medán, 
Madián, Isbac ex Súa. Ke tcy'ajal Jocsán, atzun ke jlu: Seba ex Dedán. 

33Ke tcy'ajal Madián, atzun ke jlu: Efa, Efer, Hanoc, Abida ex Elda. Cycyakil ke jlu 
tiyjil Cetura ke. 

Ke tiyjil Esaú 
Génesis 36.1-43 

34Ate Abraham tman Isaac. Ke tcy'ajal Isaac, atzun ke jlu: Esaú ex Israel. 

35Ke tcy'ajal Esaú, atzun ke jlu: Elifaz, Reuel, Jeús, Jaalam ex Coré. 

36Ke tcy'ajal Elifaz, atzun ke jlu: Temán, Omar, Zefo, Gatam ex Cenaz, tuc'ix 
Amalec aju tcy'ajal tzaj ti'j ju xu'j Timna tbi. 

37Ke tcy'ajal Reuel, atzun ke jlu: Nahat, Zera, Sama ex Miza. 

38Ke tcy'ajal Seir, atzun ke jlu: Lotán, Sobal, Zibeón, Aná, Disón, Ezer ex Disán. 

39Ke tcy'ajal Lotán, atzun ke jlu: Hori ex Hemam. Ate Timna tanb Lotán. 

40Ke tcy'ajal Sobal, atzun ke jlu: Alván, Manahat, Ebal, Sefo ex Onam. Ke tcy'ajal 
Zibeón, atzun ke jlu: Aja ex Aná. 

41Ate Aná tman Disón. Ke tcy'ajal Disón, atzun ke jlu: Hemdán, Esbán, Itrán ex 
Querán. 

42Ke tcy'ajal Ezer, atzun ke jlu: Bilhán, Zaaván ex Jaacán. Ke tcy'ajal Disán, atzun 
ke jlu, Uz ex Arán. 

43Atzun ke rey lu e cawin cyibaj aj Edom tej na'nxtok toc cye aj Israel cyrey: Bela 
aju tcy'ajal Beor; aju ttanmi Bela, Dinaba tbi. 

44Tej tcyim Bela o cawin Jobab te t-xel, aju tcy'ajal Zera, ex aju ttanmi Zera, Bosra 
tbi. 

45Tej tcyim Jobab o cawin Husam te t-xel, ex aju ttanmi Husam, Temán tbi. 

46Tej tcyim Husam o cawin Hadad te t-xel, aju tcy'ajal Bedad, ex cub cyi'j aj 
Madián tu'n tuj tx'otx' Moab; ex aju ttanmi Hadad, Avit tbi. 

47Tej tcyim Hadad o cawin Samla te t-xel, ex aju ttanmi Samla, Masreca tbi. 

48Tej tcyim Samla o cawin Saúl te t-xel, ex aju ttanmi Saúl Rehobot tbi, aju tcub 
ttzi nima. 

49Tej tcyim Saúl o cawin Baal-hanán te t-xel, aju tcy'ajal Acbor. 

50Ex tej tcyim Baal-hanán o cawin Hadad te t-xel; ex aju ttanmi Hadad, Pau tbi. 
Aju t-xu'jil Hadad, Mehetabel tbi, aju tal Matred ex tal tchman Mezaab. 

51Tcyimlenxi Hadad, atzun ke nejenel e octl jlu: Timna, Alva, Jetet, 

52Aholibama, Ela, Pinón, 

53Cenaz, Temán, Mibzar, 

54Magdiel ex Iram. Atzun ke jlu e ten te nejenel tuj Edom. 

1 Crónicas 2 

Ke tcy'ajal Israel 

Génesis 35.22-26 

1Ke tcy'ajal Israel, atzun ke jlu: Rubén, Simeón, Leví, Judá, Isacar, Zabulón, 

2Dan, José, Benjamín, Neftalí, Gad ex Aser. 

Ke tiyjil Judá 

3Ke tcy'ajal Judá, atzun ke jlu: Er, Onán ex Sela. Ex aju cytxu' keju oxe lu, atzun ju 
tme'jel Súa, aju aj Canaán. Pero ate Er aju nej tcy'ajal Judá, mya ba'n e ela ke 
tbinchben tuj twitz Dios, cyja'tzun o cyim tu'n Kman. 

4Atzunte Tamar aju tlib Judá, o tzaj cabe tal tcy'ajal Judá ke, ex atzun ke jlu: Fares 
ex Zera. Jwe' tcy'ajal Judá tzaj tu'n tcyakilx. 

5Ke tcy'ajal Fares, atzun ke jlu: Hezrón ex Hamul. 

6Ke tcy'ajal Zera, atzun ke jlu: Zimri, Etán, Hemán, Calcol ex Darda, jwe' tu'n 
tcyakilx. 

7Aju tcy'ajal Carmi, atzun Acán aju tzaj k'inte mya ba'n cyibaj aj Israel tu'nju tzaj 
ti'n aju otok tma Dios bi'x tu'n tnaj te jumajx. 

8Aju tcy'ajal Etán, atzun Azarías. 

9Ke tcy'ajal Hezrón, atzun ke jlu: Jerameel, Ram ex Quelubai. 

10Ate Ram tman Aminadab, ex atzunte Aminadab tman Naasón aju nejenel cye 
tiyjil Judá. 

11Ate Naasón tman Salma, atzunte Salma tman Booz, 

12atzunte Booz tman Obed, atzunte Obed tman Isaí. 

13Aju nej tcy'ajal Isaí Eliab tbi, aju tcabin Abinadab tbi, aju toxin Simea tbi, 

14aju tcyajin Natanael tbi, aju tjwe'yin Radai tbi, 

15aju tkakin Ozem tbi, aju twukin David tbi. 

16Akeju cyanb, atzun ke jlu: Sarvia ex Abigail. Ke tal Sarvia ox cybaj ex atzun ke 
jlu: Abisai, Joab, ex Asael. 

17Tzaj jun tal Abigail, Amasa tbi oc, ex aju tman, Jeter tbi aju aj Ismael. 

18Ate Caleb tcy'ajal Hezrón, ex tzaj jun tcy'ajal ti'j Azuba aju t-xu'jil, Jeriot oc tbi. 
Ke mastl tcy'ajal, atzun ke jlu: Jezer, Sobab ex Ardón. 

19Tej tcyim Azuba, o moje' Caleb tuc'il juntl xu'j, Efrata tbi, ex tzaj jun tcy'ajal ti'j 
xu'j lu, Hur oc tbi. 

20Ate Hur tman Uri, ex atzunte Uri tman Bezaleel. 

21Tej otok japun Hezrón twi' 59 abk'i o moje' tuc'il tme'jel Maquir aju tman 
Galaad, ex tzaj jun tcy'ajal ti'j, Segub oc tbi. 

22Ate Segub tman Jair aju o cawin cyibaj 23 tnam tuj tx'otx' Galaad. 

23Pero ke aj Gesur ex ke aj Aram e tzyet ke tnam te Jair cyu'n, tuc'ix Kenat ex ke 
t-aldey; japun 60 tnam tu'n tcyakilx. Cycyakil ke jlu tiyjil Maquir ke, aju tman 
Galaad. 

24Tcyimlenxi Hezrón, o moje' Caleb tuc'il Efrata aju t-xu'jilben ktzan tman, ex 
tzaj jun tcy'ajal ti'j, Asur tbi oc, ex atzunte Asur tman Tecoa. 

25Ke tcy'ajal Jerameel aju nej tcy'ajal Hezrón, atzun ke jlu: Ram aju nej c'wa'lbaj, 
cyuc'ix Buna, Orén, Ozem ex Ahías. 

26Ate Jerameel o ten juntl t-xu'jil, Atara tbi, ex atzun ttxu' Onam. 

27Ke tcy'ajal Ram aju nej tcy'ajal Jerameel, atzun ke jlu: Maaz, Jamín ex Equer. 

28Ke tcy'ajal Onam, atzun ke jlu: Samai ex Jada. Ke tcy'ajal Samai, atzun ke jlu: 
Nadab ex Abisur. 

29Aju t-xu'jil Abisur, Abihail tbi, ex atzun cytxu' Ahbán ex Molid. 

30Ke tcy'ajal Nadab, atzun ke jlu: Seled ex Apaim. Ate Seled o cyim minti' tc'wa'l 
o tzaj. 

31Ate Apaim tman Isi, atzunte Isi tman Sesán, atzunte Sesán tman Ahlai. 

32Ke tcy'ajal Jada aju terman Samai, atzun ke jlu: Jeter ex Jonatán. Ate Jeter o 
cyim minti' tc'wa'l o tzaj. 

33Ke tcy'ajal Jonatán, atzun ke jlu: Pelet ex Zaza. Cycyakil ke jlu tiyjil Jerameel ke. 

34Ate Sesán minti' tcy'ajal o tzaj, nok o'cx ke tme'jel e tzaj. Pero ate Sesán attok 
jun tmajen xinak aj Ejipt, Jarha tbi, 

35ex tetzun ju majen lu xi tk'o'n Sesán jun tme'jel tu'n toc te t-xu'jil, ex ti'jtzun ju 
xu'j lu o tzaj jun tcy'ajal Jarha, Atai oc tbi. 

36Ate Atai tman Natán, atzunte Natán tman Zabad, 

37atzunte Zabad tman Eflal, atzunte Eflal tman Obed, 

38atzunte Obed tman Jehú, atzunte Jehú tman Azarías, 

39atzunte Azarías tman Heles, atzunte Heles tman Elasa, 

40atzunte Elasa tman Sismai, atzunte Sismai tman Salum, 

41atzunte Salum tman Jecamías, ex atzunte Jecamías tman Elisama. 

42Ke tcy'ajal Caleb aju terman Jerameel, atzun ke jlu: Mesa, aju nej c'wa'lbaj, ex 
atzun tman Zif, ex Maresa tbi tcab c'wa'lbaj, ex atzun tman Hebrón. 

43Ke tcy'ajal Hebrón, atzun ke jlu: Coré, Tapúa, Requem ex Sema. 

44Ate Sema tman Raham, atzunte Raham tman Jorcoam; ex atzunte Requem 
tman Samai. 

45Ate Samai tman Maón, atzunte Maón tman Bet-sur. 

46Ate Efa atzun juntl t-xu'jil Caleb, ex atzun cytxu' Harán, tuc'ix Mosa ex Gazez. 
Atzunte Harán tman Gazez. 

47Ke tcy'ajal Jahdai, atzun ke jlu: Regem, Jotam, Gesán, Pelet, Efa ex Saaf. 

48Ate Maaca atzun juntl t-xu'jil Caleb, ex atzun cytxu' Seber ex Tirhana. 

49Ex ax ttxu' Saaf aju tman Madmana, ex ax ttxu' Seva aju tman Macbena ex 
Gibea. Ax icx tzaj jun tme'jel Caleb, Acsa tbi oc. 

50Ax icx ke jlu tiyjil Caleb ke: Ke tcy'ajal Hur aju nej tal Efrata, atzun ke jlu: Sobal 
aju tman Quiriat-jearim; 

51tuc'ix Salma aju tman Belén, ex tuc'ix Haref aju tman Bet-gader. 

52Ke tiyjil Sobal aju tman Quiriat-jearim, atzun ke jlu: Aroe, aju cyiyjil mijcu aj 
Manahetit, 

53ex ke tiyjil Quiriat-jearim, ke aj Itrit, ke aj Futit, ke aj Sumatit ex ke aj Misraít, 
ex cyi'jtzun ke jlu elni ke aj Zoratit ex ke aj Estaolit. 

54Ke tiyjil Salma, atzun ke jlu: Ke aj Belén, ke aj Netofatit, ke aj Atrot-bet-joab, 
cyuc'ix mijtl aj Manahetit, ke aj Zoraít 

55ex ke cyiyjil aj Soferit, akeju najltok tuj Jabes, ex ka akeju aj Tiratey, ke aj 
Simeatey ex ke aj Sucatey. Atzun ke aj Quenit jlu, elni ti'j Hamat aju tman Bet-
recab. 

1 Crónicas 3 

Ke tcy'ajal David 

2 Samuel 3.2-5; 5.13-16; 1 Crónicas 14.3-7 

1Ke tcy'ajal David e itz'j tuj tnam Hebrón, atzun ke jlu: Aju nej c'wa'lbaj Amnón 
tbi, tal ju xu'j Ahinoam aju aj Jezreel; aju tcabin Daniel tbi, tal ju xu'j Abigail aju 
aj Carmel; 

2aju toxin Absalón tbi, tal ju xu'j Maaca aju tme'jel Talmai aju rey te Gesur; aju 
tcyajin Adonías tbi, tal ju xu'j Haguit; 

3aju tjwe'yin Sefatías tbi, tal ju xu'j Abital, ex aju tkakin Itream tbi, tal ju xu'j Egla, 
aju juntl t-xu'jil David. 

4Akeju kak tcy'ajal David lu, atzun e ul itz'j tuj tnam Hebrón jatum o cawin wuk 
abk'i tuc' kak xjaw. Ex o cawintl 33 abk'i tuj Jerusalén, 

5jatum e itz'j cyajetl tcy'ajal, ex atzun ke jlu: Simea, Sobab, Natán ex Salomón; 
cycyakil ke jlu tal ju xu'j Betsabé aju tme'jel Amiel. 

6Ex o tzaj belajtl tcy'ajal David, ex atzun ke jlu: Ibhar, Elisama, Elifelet, 

7Noga, Nefeg, Jafía, 

8Elisama, Eliada, ex Elifelet. 

9Cycyakil ke jlu tcy'ajal David ke, ex minti' e oc tajlal akeju tcy'ajal e tzaj cyi'j 
mastl t-xu'jil. Ate Tamar cyanb ke jlu. 

Ke tiyjil Salomón 

10Ke tiyjil Salomón, atzun ke jlu: Ate Roboam tman Abías, atzunte Abías tman 
Asa, atzunte Asa tman Josafat, 

11atzunte Josafat tman Joram, atzunte Joram tman Ocozías, atzunte Ocozías tman 
Joás, 

12atzunte Joás tman Amasías, atzunte Amasías tman Azarías, atzunte Azarías 
tman Jotam, 

13atzunte Jotam tman Acaz, atzunte Acaz tman Ezequías, atzunte Ezequías tman 
Manasés, 

14atzunte Manasés tman Amón, ex atzunte Amón tman Josías. 

15Ke tcy'ajal Josías atzun ke jlu: Aju nej c'wa'lbaj Johanán tbi, aju tcabin Joacim 
tbi, aju toxin Sedequías tbi, ex aju tcyajin Salum tbi. 

16Ke tcy'ajal Joacim atzun ke jlu: Jeconías ex Sedequías. 

17Ke tcy'ajal Jeconías aju xi k'i'n pres tuj Babilonia, atzun ke jlu: Aju nej tcy'ajal 
Salatiel tbi, 

18cyuc'ix Malquiram, Pedaías, Senazar, Jecamías, Hosama ex Nedabías. 

19Ke tcy'ajal Pedaías, atzun ke jlu: Zorobabel ex Simei. Ke tcy'ajal Zorobabel, 
atzun ke jlu: Mesulam ex Hananías, ex jun cyanb, Selomit tbi, 

20ex at jwe'tl tcy'ajal, ex atzun ke jlu: Hasuba, Ohel, Berequías, Hasadías ex Jusab-
hesed. 

21Ke tcy'ajal Hananías, atzun ke jlu: Pelatías ex Jesaías. Ate Jesaías tman Refaías, 
atzunte Refaías tman Arnán, atzunte Arnán tman Abdías, atzunte Abdías tman 
Secanías. 

22Aju tcy'ajal Secanías, atzun Semaías, atzun ke tcy'ajal Semaías, atzun ke jlu: 
Hatús, Igal, Barías, Nearías ex Safat; kak tu'n tcyakilx. 

23Ke tcy'ajal Nearías, ox cybet ex atzun ke jlu: Elioenai, Ezequías ex Azricam. 

24Ke tcy'ajal Elioenai wuk cybet ex atzun ke jlu: Hodavías, Eliasib, Pelaías, Acub, 
Johanán, Dalaías ex Anani. 

1 Crónicas 4 

Ke tiyjil Judá 

1Ke tcy'ajal Judá, atzun ke jlu: Fares, Hezrón, Carmi, Hur ex Sobal. 

2Ate Sobal tman Reaía, atzunte Reaía tman Jahat ex atzunte Jahat tman Ahumai 
tuc'ix Lahad. Atzun ke jlu cyiyjil ke aj Zoratit. 

3Ke tcy'ajal Etam, atzun ke jlu: Jezreel, Isma, ex Idbas, ex attok jun cyanb ke jlu, 
Haze-lelponi tbi. 

4Ate Penuel cyxe'chel aj Gedor, ex atzunte Ezer cyxe'chel aj Husa. Atzun ke jlu 
tiyjil Hur aju nej tal Efrata, aju cyxe'chel ke aj Belén. 

5Ate Asur aju tman Tecoa o ten cabe t-xu'jil, Hela tbi jun, ex Naara tbi juntl. 

6Ate Naara cytxu' Ahuzam, Hefer, Temeni ex Ahastari. Atzun ke jlu tal Naara. 

7Ke tal Hela, atzun ke jlu: Zeret, Jezoar ex Etnán. 

8Ate Cos tman Anub ex Zobeba ex ax cyxe'chel ke tiyjil Aharhel, aju tcy'ajal 
Harum. 

9Ate Jabes mas ma' toclen cywitz ke mastl terman. Jabes tbi oc tk'o'n ttxu' porque 
tma: Ax toc tuc'il nim c'ixc'oj ma tzul itz'j. 

10Oc ten Jabes na'l Dios, aju Cydios aj Israel, ex tma: In chin cubsane twitza, 
Nman, tu'n ttzaj tk'o'na tcy'iwbila wibaje ex jun ntx'otx'e ma'xix; chin tonintza 
ex chin tcloma teju mya ba'n, tu'ntzun mi'n nc'isbisanjtze, chi Jabes. Ex tzaj tk'o'n 
Dios tcyakil aju otok txi tkanin. 

11Ate Quelub aju terman Súa tman Mehir; atzunte Mehir tman Estón; 

12atzunte Estón cyman Bet-rafa, Paseah ex Tehina, aju cub k'onte ju tnam Nahas. 
Atzun ke jlu najlke tuj tnam Reca. 

13Ke tcy'ajal Cenaz, atzun ke jlu: Otoniel ex Seraías. Ke tcy'ajal Otoniel, atzun ke 
jlu: Hatat 

14ex Meonotai aju tman Ofra. Ate Seraías tman Joab aju cyxe'chel ke xjal najlke 
tuj chk'ajlaj Carisim; atzun tbi chk'ajlaj oc cyk'o'n tu'nju at cynabl tu'n 
cybinchante tcyakil txcaj ak'untl tbanilxix. 

15Ke tcy'ajal Caleb aju tcy'ajal Jefone, atzun ke jlu: Iru, Ela ex Naam. Ate Ela tman 
Cenaz. 

16Ke tcy'ajal Jahalel, atzun ke jlu: Zif, Zifa, Tirías ex Asareel. 

17-18Ke tcy'ajal Esdras, atzun ke jlu: Jeter, Mered, Efer ex Jalón. Ate Mered o moje' 
tuc'il Bitia aju tme'jel Rey Faraón, ex atzun ke cyc'wa'l jlu: María, Samai ex Isba. 
Ate Isba tman Estemoa. Ax icx cnet juntl t-xu'jil Mered cyxol ke tiyjil Judá, ex 
atzun ttxu' Jared aju tman Gedor, ex ax ttxu' Heber aju tman Soco ex ax ttxu' 
Jecutiel aju tman Zanoa. 

19Ke tal t-xu'jil Hodías aju tanb Naham, aju tman Keila, atzun ke jlu: Dalia aju aj 
Garmit, ex Estemoa aju aj Maacatey. 

20Ke tcy'ajal Simón, atzun ke jlu: Amnón, Rina, Ben-hanán ex Tilón. Ke tcy'ajal 
Isi, atzun ke jlu: Zohet ex Benzohet. 

21Ke tiyjil Sela aju tcy'ajal Judá, atzun ke jlu: Er tbi jun, aju tman Leca, ex Laada 
tbi juntl, aju tman Maresa, cyuc'ix junjuntl c'loj tiyjil in che ak'nan ti'j xbalun lino 
tuj Bet-asbea, 

22Joacim tbi juntl ex akeju najlketok tuj Cozeba; Joás tbi juntl ex Saraf tbi juntl, 
akeju e jaw moje' cyuc'il ke xu'j aj Moab ex e pon meltz'aj juntl maj tuj Belén, ic 
tza'n in tma'n tuj ojtxi tx'olbaben ti'j. 

23Atzun ke jlu binchal xar ke; najlketok tuj Netaim ex tuj Gedera, ex in che 
ajbentok te rey. 

Ke tiyjil Simeón 

24Ke tcy'ajal Simeón atzun ke jlu: Nemuel, Jamín, Jarib, Zera ex Saúl. 

25Ate Saúl tman Salum; atzunte Salum tman Mibsam, ex atzunte Mibsam tman 
Misma. 

26Ate Misma tman Hamuel, atzunte Hamuel tman Zacur, ex atzunte Zacur tman 
Simei. 

27Ate Simei o tzaj kaklaj tcy'ajal ex kak tme'jel, atzun ke mastl terman mya nim 
cyc'wa'l o tzaj, cyja'tzun ke tiyjil Simeón minti' e chmet-xix ic tza'n ke tiyjil Judá. 

28Atzun najlketok cyuj ke tnam Beerseba, Molada, Hazar-sual, 

29Bilha, Ezem, Tolad, 

30Betuel, Horma, Siclag, 

31Bet-marcabot, Hazar-susim, Bet-birai ex Saaraim. Atzun ke tnam lu etzanx 
cyu'n tej ttzyet tcawin David. 

32Ex attok jwe'tl tnam tzyu'n cyu'n, atzun ke jlu: Etam, Aín, Rimón, Toquén ex 
Asán, 

33cyuc'ix ke aldey ate' cyi'jele, ex ponin baj max tuj tnam Baalat. Atzun ke lugar 
lu jatum e najan ex atzun cybi ke cyxe'chel. 

34Atzun cybi junjun nejenel jlu: Mesobab, Jamlec, Josías aju tcy'ajal Amasías, 

35tuc'ix Joel ex Jehú aju tcy'ajal Josibías, (ate Josibías tcy'ajal Seraías, ex atzunte 
Seraías tcy'ajal Asiel;) 

36tuc'ix Elioenai, Jaacoba, Jesohaía, Asaías, Adiel, Jesimiel, Benaía, 

37ex Ziza. (Ate Ziza tcy'ajal Sifi, atzunte Sifi tcy'ajal Alón, atzunte Alón tcy'ajal 
Jedaías, atzunte Jedaías, tcy'ajal Simri, atzunte Simri tcy'ajal Semaías.) 

38Akeju ma jaw cybi lu, atzun ke nejenel cye junjun c'loj cyiyjil. Como o chmet 
nimxix cyiyjil, 

39cyja'tzun e pon jyolte cywa cyẍne'l max ttxa'n tnam Gedor, tuj tumlal tjawitz 
k'ij te chk'ajlaj, 

40ex atzun cnet tbanil c'ul cyu'n ma chixin, puro cha'x ex at nim, ex matij twitz 
tx'otx', segur ta', ex puro ba'n tten. Ex atzun e najan ke tiyjil Cam ojtxi ma chixin. 

41Pero tuj tk'ijlalil tej tten Ezequías te rey tuj Judá, e ul keju ma jaw cybi ex cub 
cybyo'n ke tiyjil Cam ex cub cyxitun ke cyja, ex atzun ke e cyaj ten najal tuj 
cylugar, porque attok cywa ke cyẍne'l tuj. 

42Ax icx attok jwe' syentl xinak ax tiyjil Simeón ke, e je'x tuj tiwitz tx'otx' Seir, ex 
atzun ke nejenel cye jlu: Pelatías, Nearías, Refaías ex Uziel, tcy'ajal Isi ke, 

43ex cub cybyo'n ke tiyjil Amalec, akeju otok che cyaj ank'in. Atxixtzun cyponlen 
najal ma chixin ex ax ate'x ja'lo. 

1 Crónicas 5 

Ke tiyjil Rubén 

1-3Ke tcy'ajal Rubén aju nej tcy'ajal Israel, atzun ke jlu: Hanoc, Falú, Hezrón ex 
Carmi. Axix toc ate Rubén nej c'wa'lbaj, pero naj toclen te nej c'wa'lbaj tu'nju cub 
tan tuc'il t-xu'jil tman, ex aju oclenj te nej c'wa'lbaj xi k'o'n cye ke tcy'ajal José, 
aju juntl tcy'ajal Israel. Masque icju, pero te tibajxi, ate Judá oc masxix tipun 
cywitz ke terman, ex ti'j tiyjil Judá etz jun nejenel; pero aju oclenj te nej c'wa'lbaj 
te José xi k'o'n. 

4Ke tiyjil Joel, atzun ke jlu: Ate Joel tman Semaías, atzunte Semaías tman Gog, 
atzunte Gog tman Simei, 

5atzunte Simei tman Micaía, atzunte Micaía tman Reaía, atzunte Reaía tman Baal, 

6ex atzunte Baal tman Beera. Ate Beera aju nejenel cye aj Rubén xi k'i'n pres tu'n 
Tiglat-pileser aju rey cye aj Asiria. 

7Ke terman Beera e oc te nejenel cye junjun c'loj cyiyjil ex cu'x tz'iban cybi tuj 
libro, ex atzun ke jlu: Jeiel, Zacarías, 

8tuc'ix Bela aju tcy'ajal Azaz ex tal tchman Sema aju tcy'ajal Joel. Ate Bela o najan 
tuj tnam Aroer ex aju ttx'otx' pon baj max tuj tnam Nebo ex tuj tnam Baal-meón. 

9Ex o najan tuj tumlal tjawitz k'ij ex pon baj ttx'otx' max ttxa'npun tzkij tx'otx', 
aju tzkij tx'otx' in tzaj ke' max ttzi nima Éufrates, porque otok chmet nimxix 
twacẍ tuj tx'otx' Galaad. 

10Tuj tk'ijlalil tej tcawin Saúl oc k'oj cyu'n ke tiyjil Rubén cyuc'il aj Agaren, cub 
cyi'j aj Agaren cyu'n, ex atzun e cub ten ke tiyjil Rubén tuj tumlal tjawitz k'ij tuj 
tx'otx' Galaad. 

Ke tiyjil Gad 



744 

 

 
Mam del Norte 

© 1993 Sociedades Bíblicas Unidas. 
  

 

 

11Ke tiyjil Gad, atzun e najan tuj tx'otx' Basán, tibaj cytx'otx' ke aj Rubén, ex pon 
baj cytx'otx' max tuj tnam Salca. 

12At cyaje nejenel cyxol ex atzun ke jlu: Aju tnejel Joel tbi, ex atzunju mas ma' 
toclen, atzunju tcabin Safán tbi, atzunju toxin Jaanai tbi, ex atzunju tcyajin Safat 
tbi. 

13Ex atzun ke cyerman jlu: Micael, Mesulam, Seba, Jorai, Jacán, Zía ex Heber. Wuk 
cybaj tu'n tcyakilx ex nejenel ke cye junjun c'loj cyiyjil. 

14Atzun ke jlu tcy'ajal Abihail, ate Abihail tcy'ajal Huri, atzunte Huri tcy'ajal 
Jaroa, atzunte Jaroa tcy'ajal Galaad, atzunte Galaad tcy'ajal Micael, atzunte 
Micael tcy'ajal Jesisai, atzunte Jesisai tcy'ajal Jahdo, ex atzunte Jahdo tcy'ajal Buz. 

15Ate Ahí aju tcy'ajal Abdiel ex tal tchman Guni oc te nejenel cye ke tiyjil. 

16Cycyakil ke jlu atzun e najan tuj tx'otx' Galaad, ex tuj tx'otx' Basán, ex cyuj ke 
aldey ate' tuj, ex cyuj ke cywabl alumaj tuj lugar Sarón tbi, max jatum ponin baj. 

17Cycyakil ke jlu cu'x tz'iban cybi tuj libro jatum cu'x tz'ibet cybi cycyakil c'loj 
cyiyjil tuj tk'ijlalil tej tten Jotam te rey tuj Judá, ex tej tten Jeroboam te rey cyxol 
aj Israel. 

Aju tx'olbaben cyi'j cabe c'loj tuc'il mij cyiyjil aj Israel 

18Ke xinak tiyjil Rubén ex tiyjil Gad cyuc'ix mij tiyjil Manasés cyuw cyc'u'j tuj k'oj, 
k'i'mlex ke macbil in che ajben tuj k'oj cyu'n tuc'ix spad ex xobl plech, ex 
xnak'tzamnixix ke wen tu'n cyk'ojin. Attok 44 mil tuc'il wuk syent tuc'il 60 xinak 
otok bant tu'n cyxi' tuj k'oj. 

19Ex e k'ojin cyi'j aj Agaren, cyi'j tiyjil Jetur, cyi'j tiyjil Nafis ex cyi'j tiyjil Nodab, 

20ex o tz'onin Dios cyi'j; cub cyi'j aj Agaren cyu'n, cyuc'ix keju mojl cyyol cyuc'il 
e cub tz'ak ke tuj cyk'ab, porque tej ate'tok tuj k'oj xi cykanin te Dios tu'n cytzaj 
onin ke tu'n. O onin Dios cyi'j porque oc ke' cyc'u'j ti'j. 

21Ex tzaj cyi'n cywacẍ ke aj k'oj cyi'j, tzaj cyi'n 50 mil chej camey tuc'ix cab syent 
50 mil ẍne'l ex cab mil chej bur, ex jun syent mil xjal tzaj cyi'n pres. 

22Nimcu aj k'oj e cyim, porque ate Dios o onin cyi'j tu'n toc k'oj. Ex axtzun e cyaj 
ten ke aj Rubén najal cyuj ke lugar lu tejxi tpon tk'ijlalil tej cyxi k'i'n tuj juntl 
tx'otx' najchak. 

23Ke mij tiyjil Manasés e najan tuj tx'otx' tzajni tuj Basán ex ponin baj max tuj 
Baal-hermón, Senir, ex twi witz Hermón, porque nimcu cybaj. 

24Akeju nejenel cye junjun c'loj cyiyjil, atzun ke jlu: Efer, Isi, Eliel, Azriel, 
Jeremías, Hodavías ex Jahdiel. Cycyakil ke xinak lu cyuwxix cyc'u'j tuj k'oj, 
najchak pon baj tkanil cyi'j, ex nejenel ke cye junjun c'loj cyiyjil. 

25Pero el cypa'n cyib ti'j Tdios cyxe'chel, cyaj cycolin Kman, ex e oc ten c'ulul 
cywitz ke cydios tnam xjal otok che naj tu'n Dios ex otok che ex tlajo'n cywitz. 

26Tu'ntzun jlu oc ten Cydios aj Israel to'yil teju xjal Pul tbi, aju rey te Asiria, ex ax 
juntl tbi Tiglat-pileser, tu'n cyxi tpresin ke aj Rubén ex ke aj Gad, cyuc'ix mij tiyjil 
Manasés, ex tu'n cyxi ti'n tu'n cypon cyuj ke lugar Halah, Habor, Hara ex ttzi nima 
Gozán, ex axtzun ate'x ja'lo. 

1 Crónicas 6 

Jun tajlal cybi ke pal, akeju tcy'ajal Leví 

1Ke tcy'ajal Leví, atzun ke jlu: Gersón, Coat ex Merari. 

2Ke tcy'ajal Coat, atzun ke jlu: Amram, Izhar, Hebrón ex Uziel. 

3Ke tc'wa'l Amram, atzun ke jlu: Aarón, Moisés ex María. Ke tcy'ajal Aarón, atzun 
ke jlu: Nadab, Abiú, Eleazar ex Itamar. 

4Ate Eleazar tman Finees, atzunte Finees tman Abisúa, 

5atzunte Abisúa tman Buqui, atzunte Buqui tman Uzi, 

6atzunte Uzi tman Zeraías, atzunte Zeraías tman Meraiot, 

7atzunte Meraiot tman Amarías, atzunte Amarías tman Ahitob, 

8atzunte Ahitob tman Sadoc, atzunte Sadoc tman Ahimaas, 

9atzunte Ahimaas tman Azarías, atzunte Azarías tman Johanán, 

10atzunte Johanán tman Azarías, aju oc te pal tuj tja Dios o bant tu'n Salomón tuj 
Jerusalén. 

11Atzunte Azarías tman Amarías, atzunte Amarías tman Ahitob, 

12atzunte Ahitob tman Sadoc, atzunte Sadoc tman Salum, 

13atzunte Salum tman Hilcías, atzunte Hilcías tman Azarías, 

14atzunte Azarías tman Seraías, ex atzunte Seraías tman Josadac. 

15Tuc'ix te Josadac xi k'i'n tej cyxi tk'o'n Kman ke aj Judá ex ke aj Jerusalén tuj 
tk'ab Nabucodonosor, tu'n cyxi k'i'n tuj juntl tx'otx' najchak. 

Ke tiyjil Leví 

16Ke tcy'ajal Leví, atzun ke jlu: Gersón, Coat ex Merari. 

17Ke tcy'ajal Gersón atzun ke jlu: Libni ex Simei. 

18Ke tcy'ajal Coat atzun ke jlu: Amram, Ishar, Hebrón ex Uziel. 

19Ke tcy'ajal Merari atzun ke jlu: Mahli ex Musi. Atzun ke jlu tiyjil Leví ic tza'nx 
junjun c'loj tiyjil: 

20Ke tiyjil Gersón atzun ke jlu: Ate Gersón tman Libni, atzunte Libni tman Jahat, 
atzunte Jahat tman Zima, 

21atzunte Zima tman Joa, atzunte Joa tman Iddo, atzunte Iddo tman Zera, ex 
atzunte Zera tman Jeatrai. 

22Ke tiyjil Coat atzun ke jlu: Ate Coat tman Aminadab, atzunte Aminadab tman 
Coré, atzunte Coré tman Asir, 

23atzunte Asir tman Elcana, atzunte Elcana tman Ebiasaf, atzunte Ebiasaf tman 
Asir, 

24atzunte Asir tman Tahat, atzunte Tahat tman Uriel, atzunte Uriel tman Uzías 
ex atzunte Uzías tman Saúl. 

25Ke tcy'ajal Elcana atzun ke jlu: Amasai ex Ahimot, 

26ex ke tiyjil Ahimot atzun ke jlu: Ate Ahimot tman Elcana, atzunte Elcana tman 
Zofai, atzunte Zofai tman Nahat, 

27atzunte Nahat tman Eliab, atzunte Eliab tman Jeroham, atzunte Jeroham tman 
Elcana. 

28Ke tcy'ajal Samuel atzun ke jlu: Joel aju nej tcy'ajal, ex Abías. 

29Ke tiyjil Merari, atzun ke jlu: Ate Merari tman Mahli, atzunte Mahli tman Libni, 
atzunte Libni tman Simei, atzunte Simei tman Uza, 

30atzunte Uza tman Simea, atzunte Simea tman Haguía, atzunte Haguía tman 
Asaías. 

Oc tk'o'n David junjun xjal ba'n che bitzan tu'n cyten tuj tja Dios. 

31Atzun ke bitzal jlu e oc tk'o'n David tu'n cybitzan, atxix tej tocx tk'o'n ju cax 
c'ubl tley Dios tuj tja Dios. 

32Atzun ke jlu e bitzan twitz ja xbalun te mojbabl tibil tuc'il Dios nej, ax icx tej 
tbant tja Dios tu'n Salomón tuj Jerusalén, ax ke e ajben ma chixin ic tza'nx otok 
tzaj k'ma'n cye. 

33Akeju ate'tok ma chixin ex ax e bitzan cyuc'ix ke cycy'ajal, atzun ke jlu: Hemán, 
aju tzajni ti'j tiyjil Coat, ex atzun nejenel te tnejel c'loj bitzal. Ate Hemán tcy'ajal 
Joel, atzunte Joel tcy'ajal Samuel, 

34atzunte Samuel tcy'ajal Elcana, atzunte Elcana tcy'ajal Jeroham, atzunte 
Jeroham tcy'ajal Eliel, atzunte Eliel tcy'ajal Toa, 

35atzunte Toa tcy'ajal Zuf, atzunte Zuf tcy'ajal Elcana, atzunte Elcana tcy'ajal 
Mahat, atzunte Mahat tcy'ajal Amasai, 

36atzunte Amasai tcy'ajal Elcana, atzunte Elcana tcy'ajal Joel, atzunte Joel tcy'ajal 
Azarías, atzunte Azarías tcy'ajal Sofonías, 

37atzunte Sofonías tcy'ajal Tahat, atzunte Tahat tcy'ajal Asir, atzunte Asir tcy'ajal 
Ebiasaf, atzunte Ebiasaf tcy'ajal Coré, 

38atzunte Coré tcy'ajal Izhar, atzunte Izhar tcy'ajal Coat, atzunte Coat tcy'ajal 
Leví, atzunte Leví tcy'ajal Israel. 

39Tuj tbank'ab Hemán, atzun in cub ten Asaf aju at t-xilen tuc'il. Ate Asaf tcy'ajal 
Berequías, atzunte Berequías tcy'ajal Simea, 

40atzunte Simea tcy'ajal Micael, atzunte Micael tcy'ajal Baasías, atzunte Baasías 
tcy'ajal Malquías, 

41atzunte Malquías tcy'ajal Etni, atzunte Etni tcy'ajal Zera, atzunte Zera tcy'ajal 
Adaía, 

42atzunte Adaía tcy'ajal Etán, atzunte Etán tcy'ajal Zima, atzunte Zima tcy'ajal 
Simei, 

43atzunte Simei tcy'ajal Jahat, atzunte Jahat tcy'ajal Gersón, atzunte Gersón 
tcy'ajal Leví. 

44Tuj tnayaj Hemán, atzun in cub ten Etán aju at t-xilen tuc'il, aju tiyjil Merari. 
Ate Etán tcy'ajal Quisi, atzunte Quisi tcy'ajal Abdi, atzunte Abdi tcy'ajal Maluc, 

45atzunte Maluc tcy'ajal Hasabías, atzunte Hasabías tcy'ajal Amasías, atzunte 
Amasías tcy'ajal Hilcías, 

46atzunte Hilcías tcy'ajal Amsi, atzunte Amsi tcy'ajal Bani, atzunte Bani tcy'ajal 
Semer, 

47atzunte Semer tcy'ajal Mahli, atzunte Mahli tcy'ajal Musi, atzunte Musi tcy'ajal 
Merari, ex atzunte Merari tcy'ajal Leví. 

48Ke mastl xjal at cyxilen cyuc'il, akeju tiyjil Leví, tuj cycwent cyaj tcyakil ak'untl 
at tuj tja Dios. 

49Atzunte Aarón cyuc'ix ke tiyjil in che cub patunte oyaj tibaj altar te patbil 
chojbil ex tibaj altar te patbil storac. Ax icx in che ajbentok tuj tcyakil ak'untl tuj 
Lugar Mas Xjanxix ex tu'n cykanin tu'n tnajset cyil aj Israel, ic tza'nx tcyakilju 
otok tma Moisés aju tmajen Dios. 

Ke tiyjil Aarón 

50Ke tiyjil Aarón atzun ke jlu: Ate Aarón tman Eleazar, atzunte Eleazar tman 
Finees, atzunte Finees tman Abisúa, 

51atzunte Abisúa tman Buqui, atzunte Buqui tman Uzi, atzunte Uzi tman Zeraías, 

52atzunte Zeraías tman Meraiot, atzunte Meraiot tman Amarías, atzunte Amarías 
tman Ahitob, 

53atzunte Ahitob tman Sadoc, ex atzunte Sadoc tman Ahimaas. 

Ke tnam cye aj Leví 
Josué 21.1-42 

54-55Atzun ke lugar lu jatum e najan ke tiyjil Aarón ex ke tmojonil cytx'otx'. 
Atzunju tnam Hebrón aju at tuj tx'otx' te Judá, cyuc'ix ke cywabl alumaj at cyuj, 
oc te cye ke tiyjil Coat, ic tza'nx ju swert jaw. 

56Atzunte Caleb aju tcy'ajal Jefone, xi k'o'n te aju cojbil at ti'jele tnam lu cyuc'ix 
ke t-aldey. 

57Atzun cybi ke tnam jlu, aju xi k'o'n cye tiyjil Aarón: Hebrón aju tnam te cycolbil 
cyib ke xjal, tuc'ix tnam Libna, Jatir, Estemoa, 

58Hilén, Debir, 

59Asán, ex Bet-semes, cyuc'ix ke cojbil te cywabl alumaj ate' cyi'jele. 

60Ax icx xi k'o'ntl cye tiyjil Aarón ke tnam Geba, Alemet ex Anatot, cyuc'ix ke 
cojbil te cywabl alumaj ate' cyi'jele; akeju tnam lu ate' tuj cytx'otx' aj Benjamín. 
Cyja'tzun, akeju tnam e oc te cye tiyjil Aarón, oxlaj tu'n tcyakilx. 

61Atzun ke mastl c'loj tiyjil Coat, xi k'o'n laj tnam cye, akeju ate' tuj cytx'otx' mij 
tiyjil Manasés, ic tza'nx swert jaw. 

62Atzun cye tiyjil Gersón xi k'o'n oxlaj tnam cye, ic tza'nx tajlal junjun c'loj cyiyjil. 
Akeju tnam lu ate' tuj cytx'otx' tiyjil Isacar, Aser, Neftalí ex tuj cytx'otx' mijtl tiyjil 
Manasés, akeju otok che ten tuj tx'otx' Basán. 

63Atzun cye tiyjil Merari xi k'o'n cablaj tnam cye, ic tza'nx cyajlal junjun c'loj 
cyiyjil ex ic tza'nx swert jaw. Akeju tnam lu ate' tuj cytx'otx' tiyjil Rubén, Gad ex 
Zabulón. 

64Atzun ke tnam jlu cyuc'ix ke cywabl alumaj ate' cyi'jele, xi cyk'o'n aj Israel te 
cye tiyjil Leví. 

65Xi cyk'o'n aj Israel ke tnam lu cye, akeju ate' tuj cytx'otx' tiyjil Judá, tiyjil 
Simeón ex tiyjil Benjamín, ic tza'n cybi ma jaw ex ic tza'n swert jaw. 

66At junjun c'loj tiyjil Coat xi k'o'n junjun tnam cye tuj cytx'otx' tiyjil Efraín, ic 
tza'nx swert jaw. 

67Ax icx xi k'o'n cye aju tnam Siquem, aju tnam te cycolbil cyib xjal tcubsa'n tuj 
tiwitz tx'otx' cye tiyjil Efraín, cyuc'ix ke cojbil te cywabl alumaj ate' ti'jele; ax icx 
xi k'o'n cye ke tnam lu: Gezer, 

68Jocmeam, Bet-horón, 

69Ajalón ex Gat-rimón, cyuc'ix ke cojbil te cywabl alumaj ate' cyi'jele. 

70Atzun cye mastl c'loj tiyjil Coat xi k'o'n ke tnam lu cye: Aner tuc'ix Bileam, 
cyuc'ix ke cojbil te cywabl alumaj ate' cyi'jele. Akeju tnam lu ate' tuj cytx'otx' mij 
tiyjil Manasés. 

71Atzun cye tiyjil Gersón, ic tza'nx tajlal junjun c'loj cyiyjil, xi k'o'n cye aju tnam 
Golán tbi, aju at tuj Basán, tuc'ix tnam Astarot, cyuc'ix ke cojbil te cywabl alumaj 
ate' cyi'jele. Akeju tnam lu ate' tuj cytx'otx' mij tiyjil Manasés. 

72-73Ax icx xi k'o'n ke tnam lu cye: Cedes, Daberat, Ramot ex Anem, teylex te 
junjun cyuc'ix ke cojbil te cywabl alumaj ate' cyi'jele. Ke tnam lu atzun ate' tuj 
cytx'otx' tiyjil Isacar. 

74-75Ax icx xi k'o'n ke tnam lu cye: Masal, Abdón, Hucoc ex Rehob, cyuc'ix ke 
cojbil te cywabl alumaj ate' cyi'jele. Akeju tnam lu ate' tuj cytx'otx' tiyjil Aser. 

76Ax icx xi k'o'n ke tnam lu cye: Cedes aju at tuj Galiley, tuc'ix Amón ex 
Quiriataim, cyuc'ix ke cojbil te cywabl alumaj ate' cyi'jele. Akeju tnam lu atzun 
ate' tuj cytx'otx' tiyjil Neftalí. 

77Atzun cye mastl c'loj tiyjil Merari xi k'o'n ke tnam lu cye: Rimón ex Tabor, 
cyuc'ix ke cojbil te cywabl alumaj ate' cyi'jele. Akeju tnam lu atzun ate' tuj 
cytx'otx' tiyjil Zabulón. 

78-79Ax icx xi k'o'n ke tnam lu cye: Beser aju tcub tuj tzkij tx'otx', tuc'ix Jaza, 
Cademot ex Mefaat, cyuc'ix ke cojbil te cywabl alumaj ate' cyi'jele. Akeju tnam lu 
atzun ate' tuj cytx'otx' tiyjil Rubén, tuj tumlal tjawitz k'ij te nima Jordán ex ax tuj 
tumlal tjawitz k'ij te tnam Jericó. 

80-81Ax icx xi k'o'n ke tnam lu cye: Ramot aju at tuj Galaad, tuc'ix Mahanaim, 
Hesbón ex Hazer, cyuc'ix ke cojbil te cywabl alumaj ate' cyi'jele. Akeju tnam lu 
atzun ate' tuj cytx'otx' tiyjil Gad. 

1 Crónicas 7 

Ke tiyjil Isacar 

1Ke tcy'ajal Isacar cyaje cybaj ex atzun ke jlu: Tola, Fúa, Jasub ex Simrón. 

2Ke tcy'ajal Tola, atzun ke jlu: Uzi, Rafaías, Jeriel, Jahmai, Jibsam ex Semuel; 
teylex te junjun nejenel ke te junjun c'loj tiyjil Tola. Tuj tk'ijlalil tej tten David 
japun tajlal tiyjil Tola 22 mil tuc'il kak syent xinak cyuw cyc'u'j tuj k'oj. 

3Aju tcy'ajal Uzi, atzun Israhías. Ke tcy'ajal Israhías, atzun ke jlu: Micael, Obadías, 
Joel ex Isías. Akeju jwe' lu nejenel ke. 

4Tu'nju o ten ela' cyxu'jil ex ela' cycy'ajal, cyja'tzun chmet nim cyajlal. Cyu'n ke 
cyiyjil e ul itz'j te tibajxi, japun 36 mil cyajlal xinak otok bant tu'n cyxi' tuj k'oj. 

5Ke tiyjil Isacar tu'n tcyakilx, ic tza'n tajlal cybi tz'iban, japun 87 mil xinak. 
Cycyakil ke jlu cyuw cyc'u'j tuj k'oj. 

Ke tiyjil Benjamín 

6Ox cybaj ke tcy'ajal Benjamín ex atzun ke jlu: Bela, Bequer ex Jediael. 

7Ke tcy'ajal Bela jwe' cybaj ex atzun ke jlu: Ezbón, Uzi, Uziel, Jeremot ex Iri. 
Cycyakil ke jlu nejenel ke cye junjun c'loj cyiyjil ex cyuw cyc'u'j tuj k'oj. Ic tza'nx 
tajlal cybi tz'iban, japun 22 mil 34 xinak. 

8Ke tcy'ajal Bequer, atzun ke jlu: Zemira, Joás, Eliezer, Elioenai, Omri, Jerimot, 
Abías, Anatot ex Alamet. Cycyakil ke jlu tcy'ajal Bequer ke, 

9ex ic tza'nx cyajlal junjun c'loj cyiyjil tz'iban ex ke nejenel cye, japun 20 mil tuc'il 
cab syent xinak cyuw cyc'u'j tuj k'oj. 

10Aju tcy'ajal Jediael, atzun Bilhán. Ke tcy'ajal Bilhán, atzun ke jlu: Jeús, 
Benjamín, Aod, Quenaana, Zetán, Tarsis ex Ahisahar. 

11Cycyakil ke jlu tiyjil Jediael ke, nejenel ke te junjun c'loj cyiyjil, cyuw cyc'u'j tuj 
k'oj ex otok bant tu'n cyxi' tuj k'oj. Japun jun cyajlal te wuklaj mil tuc'il cab syent 
xinak. 

12Ke tcy'ajal Hir, atzun ke jlu: Supim ex Hupim. Aju tcy'ajal Aher, atzun Husim. 

Ke tiyjil Neftalí 

13Ke tcy'ajal Neftalí, atzun ke jlu: Jahzeel, Guni, Jezer ex Salum. Atzun ke jlu tal 
tchman Bilha. 

Ke tiyjil Manasés 

14Ke tcy'ajal Manasés e tzaj ti'j juntl t-xu'jil aju aj Siria, atzun ke jlu: Asriel ex 
Maquir, ate Maquir tman Galaad. 

15Ate Maquir o moje' tuc'il jun xu'j cyxol cyiyjil Hupim ex Supim. Ex aju tanb 
Maquir Maaca tbi. Aju tcab tcy'ajal Maquir, Zelofehad tbi; a jlu nok o'cx ke tme'jel 
e tzaj. 

16Ate Maaca aju t-xu'jil Maquir tzaj jun tal k'a, ex oc tk'o'n tbi Peres. Aju titz'in 
Peres, Seres tbi, ex ke tcy'ajal Seres, atzun cybi jlu: Ulam ex Requem. 

17Ate Ulam tman Bedán. Atzun ke jlu tiyjil Galaad ke, aju tcy'ajal Maquir, ex ate 
Maquir tcy'ajal Manasés. 

18Aju tanb Maquir Hamolequet tbi, atzun ttxu' Isod, Abiezer ex Mahala. 

19Ke tcy'ajal Semida, atzun ke jlu: Ahián, Siquem, Likhi ex Aniam. 

Ke tiyjil Efraín 

20Ke tiyjil Efraín, atzun ke jlu: Ate Efraín tman Sutela, atzunte Sutela tman Bered, 
atzunte Bered tman Tahat, atzunte Tahat tman Elada, atzunte Elada tman Tahat, 

21atzunte Tahat tman Zabad, atzunte Zabad tman Sutela. Ex at cabetl tcy'ajal 
Efraín, Ezer ex Elad cybi, pero e cub byo'n cyu'n keju najl tuj tx'otx' Gat, porque 
e je'x elk'alte cywacẍ ke xjal lu. 

22Ate Efraín aju cyman nim k'ij o bisun cyi'j, ex e ul ke terman k'ukbalte tc'u'j. 

23Te tibajxi cub tmojban tib tuc'il t-xu'jil, atzunte t-xu'jil oc ten tal ex ul itz'j jun 
tal k'a, ex Bería tbi oc tk'o'n porque otok tzaj bis tuj tja. 

24Ate Seera aju tme'jel Bería jaw binchante ke tnam lu: Bet-horón te cubni ex 
Bet-horón te jawni, ax icx ju tnam Uzen-seera. 

25Ke tiyjil Bería, atzun ke jlu: Ate Bería tman Refa, atzunte Refa tman Resef, 
atzunte Resef tman Telah, atzunte Telah tman Tahán, 

26atzunte Tahán tman Laadán, atzunte Laadán tman Amiud, atzunte Amiud 
tman Elisama, 

27atzunte Elisama tman Nun, ex atzunte Nun tman Josué. 

28Ke cytx'otx' ex ke tnam jatum e najan cyuc'ix ke aldey ate' cyi'jele, atzun ke jlu: 
Betel, Naarán aju tcubsa'n tuj tumlal tjawitz k'ij, Gezer aju tcubsa'n tuj tumlal 
telex k'ij, tuc'ix tnam Siquem, ex pon baj max tuj tnam Ayah. 

29Tuj cycwent tiyjil Manasés attok ke tnam lu: Bet-seán, Taanac, Meguido ex Dor 
cyuc'ix ke aldey ate' cyi'jele. Cyujtzun ke lugar lu e najan ke tiyjil José aju tcy'ajal 
Israel. 

Ke tiyjil Aser 

30Ke tcy'ajal Aser, atzun ke jlu: Imna, Isúa, Isúi, Bería, ex Sera tbi cyanb. 

31Ke tcy'ajal Bería, atzun ke jlu: Heber ex Malquiel; ate Malquiel tman Birzavit. 

32Ate Heber tman Jaflet, Semer, ex Hotam, ex Súa tbi cyanb. 

33Ke tcy'ajal Jaflet, atzun ke jlu: Pasac, Bimhal ex Asvat. Atzun ke jlu tcy'ajal Jaflet. 

34Ke tcy'ajal Semer, atzun ke jlu: Ahí, Rohga, Jehúba ex Aram. 

35Ke tcy'ajal Hotam aju terman Semer, atzun ke jlu: Zofa, Imna, Seles ex Amal. 

36Ke tcy'ajal Zofa, atzun ke jlu: Súa, Harnefer, Súal, Beri, Imra, 

37Beser, Hod, Sama, Silsa, Itrán ex Beera. 

38Ke tcy'ajal Jeter, atzun ke jlu: Jefone, Pispa ex Ara. 

39Ke tcy'ajal Ula, atzun ke jlu: Ara, Haniel ex Rezia. 

40Cycyakil ke jlu tiyjil Aser ke. Nejenel ke cye junjun c'loj tiyjil Aser, sc'o'maj ke 
ex cyuw cyc'u'j tuj k'oj, ex nejenel ke cye ke xinak ma' cyoclen. Ic tza'nx tajlal 
cybi tz'iban, japun 26 mil xinak otok bant tu'n cyxi' tuj k'oj. 

1 Crónicas 8 

Ke tiyjil Benjamín 

1Ke tcy'ajal Benjamín, atzun ke jlu: Bela tbi tnejel, Asbel tbi tcabin, Ahara tbi 
toxin, 

2Noha tbi tcyajin, ex Rafa tbi tjwe'yin. 

3Ke tcy'ajal Bela, atzun ke jlu: Adar, Gera, Abiud, 

4Abisúa, Naamán, Ahoa, 

5Gera, Sefufán ex Hiram. 

6Ke tcy'ajal Aod, akeju nejenel cye junjun c'loj cyiyjil najlketok tuj tnam Geba e 
je'x k'i'n tu'n cypon tuj tnam Manahat, atzun ke jlu: 

7Naamán, Ahías ex Gera. Ate Gera xi k'inte cye, ex ax Gera tman Uza ex Ahiud. 

8Ate Saharaim o tzaj mastl tcy'ajal tuj tx'otx' cye aj Moab, tcublenxi tpa'n tib 
cyuc'il ke te t-xu'jil Husim ex Baara cybi. 

9Ke tcy'ajal e tzaj ti'j Hodes, aju juntl t-xu'jil o cnet, atzun ke jlu: Jobab, Sibia, 
Mesa, Malcam, 

10Jeúz, Saquías ex Mirma. Atzun ke tcy'ajal jlu, nejenel ke cye junjun c'loj cyiyjil. 

11Ex ke tcy'ajal otok che tzaj ti'j t-xu'jilben Husim tbi, atzun ke jlu: Abitob ex 
Elpaal. 

12Ke tcy'ajal Elpaal, atzun ke jlu: Heber, Misam, ex Semed. Ate Semed jaw 
binchante ke tnam Ono ex Lod cyuc'ix ke cy-aldey. 

13Ax icx Bería ex Sema tcy'ajal Elpaal ke, nejenel ke cye ke cyiyjil najlke tuj tnam 
Ajalón. Atzun ke e bje'x lajonte cye ke xjal najlketok tuj tnam Gat. 

14Ke tcy'ajal Bería, atzun ke jlu: Ahío, Sasac, Jeremot, 

15Zebadías, Arad, Ader, 

16Micael, Ispa ex Joha. 

17Ke tcy'ajal Elpaal, atzun ke jlu: Zebadías, Mesulam, Hizqui, Heber, 

18Ismerai, Jezlías ex Jobab. 

19Ke tcy'ajal Simei, atzun ke jlu: Jaquim, Zicri, Zabdi, 

20Elienai, Ziletai, Eliel, 

21Adaías, Beraías ex Simrat. 

22Ke tcy'ajal Sasac, atzun ke jlu: Ispán, Heber, Eliel, 

23Abdón, Zicri, Hanán, 

24Hananías, Elam, Anatotías, 

25Ifdaías ex Peniel. 

26Ke tcy'ajal Jeroham, atzun ke jlu: Samserai, Seharías, Atalías, 

27Jaresías, Elías, ex Zicri. 

28Atzun ke jlu nejenel ke, mas ma' cyoclen cyxol junjun c'loj cyiyjil ic tza'nx cybi 
tz'iban, ex atzun ke jlu e najan tuj Jerusalén. 

Ke tiyjil Saúl 
1 Crónicas 9.35-44 

29Tuj tnam Gabaón najltok Jehiel, aju nejenel tuj Gabaón. Aju t-xu'jil Jehiel, Maaca 
tbi. 

30Ex atzun cybi ke tcy'ajal jlu: Abdón tbi tnejel, tuc'ix Zur, Cis, Baal, Ner, Nadab, 

31Gedor, Ahío, Zequer 

32ex Miclot aju tman Simea. Ax icx ke jlu e najan nikayin cytxlaj cyerman tuj 
Jerusalén. 

33Ate Ner tman Cis, atzunte Cis tman Saúl, ex ate Saúl cyman Jonatán, Malquisúa, 
Abinadab ex Es-baal. 

34Ate Jonatán tman Merib-baal, atzunte Merib-baal tman Micaía. 

35Ke tcy'ajal Micaía, atzun ke jlu: Pitón, Melec, Tarea, ex Acaz. 

36Ate Acaz tman Joada, ex atzunte Joada cyman Alemet, Azmavet ex Zimri; ate 
Zimri tman Mosa, 

37atzunte Mosa tman Bina, atzunte Bina tman Rafa, atzunte Rafa tman Elasa, 
atzunte Elasa tman Azel. 

38Ke tcy'ajal Azel kak cybaj, ex atzun ke jlu: Azricam, Bocru, Ismael, Searías, 
Obadías ex Hanán. Atzun ke jlu tcy'ajal Azel. 

39Ke tcy'ajal Esec aju terman Azel, atzun ke jlu: Ulam tbi tnejel, Jeús tbi tcabin ex 
Elifelet tbi toxin. 

40Ke tcy'ajal Ulam, atzun ke soldad cyuw cyc'u'j tuj k'oj, mejor che xo'n tu'n xobl 
plech. Nimxix cycy'ajal e ten ax icx ke tal cychman, jun syent tuc'il 50 cybet tu'n 
tcyakilx. Cycyakil ke jlu tiyjil Benjamín ke. 

1 Crónicas 9 

1Cycyakil aj Israel cu'x tz'iban cybi tuj u'j cye ke rey cye aj Israel. 

Ke xjal e ajtz meltz'aj tuj Babilonia tu'n cyul tuj Jerusalén. 
Nehemías 11.1-24 

Ke xjal aj Judá e je'x k'i'n tuj Babilonia tu'n tlaj cybinchben mya ba'n. 

2Ke xjal e ajtz meltz'aj tnejel tu'n cyul cyuj cyetzbil ex cyuj cytanmi; at ke aj Israel, 
at ke pal, at ke aj Leví ex at keju in che ajbentok tuj tja Dios. 

3At junjun tiyjil Judá, Benjamín, Efraín ex Manasés e ul najal tuj Jerusalén. 

4Cyxol tiyjil Judá ul Utai; ate Utai tcy'ajal Amiud, atzunte Amiud tcy'ajal Omri, 
atzunte Omri tcy'ajal Imri, atzunte Imri tcy'ajal Bani; tiyjil Fares ke jlu aju tcy'ajal 
Judá. 

5Cyxol tiyjil Silón ul Asaías aju nej tcy'ajal, cyuc'ix ke tcy'ajal. 

6Cyxol tiyjil Zera ul Jeuel cyuc'ix ke terman; kak syent tuc'il 90 xjal ul. 

7Cyxol tiyjil Benjamín ul Salú aju tcy'ajal Mesulam, ate Mesulam tcy'ajal 
Hodavías, atzunte Hodavías tcy'ajal Asenúa. 

8Ax icx ul Ibneías aju tcy'ajal Jeroham, tuc'ix Ela aju tcy'ajal Uzi, atzunte Uzi 
tcy'ajal Micri; ax icx ul Mesulam aju tcy'ajal Sefatías, atzunte Sefatías tcy'ajal 
Reuel, atzunte Reuel tcy'ajal Ibnías. 

9Ke cyerman ke tiyjil Benjamín ic tza'nx ke cyiyjil tz'iban, japun jun tajlal te belaj 
syent tuc'il 56 cybet, ex cycyakil ke jlu nejenel cye junjun c'loj cyiyjil. 

10Ke pal e ul meltz'aj, atzun ke jlu: Jedaías, Joiarib, Jaquín 

11ex Azarías. Ate Azarías tcy'ajal Hilcías, atzunte Hilcías tcy'ajal Mesulam, 
atzunte Mesulam tcy'ajal Sadoc, atzunte Sadoc tcy'ajal Meraiot, atzunte Meraiot 
tcy'ajal Ahitob. Ate Ahitob aju nejenel ma' toclen tuj tja Dios. 

12Ax icx ul Adaía aju tcy'ajal Jeroham; atzunte Jeroham tcy'ajal Pasur, atzunte 
Pasur tcy'ajal Malquías; tuc'ix Masai ul, aju tcy'ajal Adiel; ate Adiel tcy'ajal Jazera, 
atzunte Jazera tcy'ajal Mesulam, atzunte Mesulam tcy'ajal Mesilemit, atzunte 
Mesilemit tcy'ajal Imer. 

13Aju cyajlal ke pal tu'n tcyakilx, japun jun te jun mil tuc'il wuk syent tuc'il 60 
cybet, nejenel ke cye junjun c'loj cyiyjil. Akeju pal lu nim cynabl tu'n cyajben tuj 
tja Dios. 

14Ke aj Leví e ul meltz'aj, atzun ke jlu: Semaías aju tcy'ajal Hasub, ate Hasub 
tcy'ajal Azricam, atzunte Azricam tcy'ajal Hasabías; tiyjil Merari ke. 

15Tuc'ix Bacbacar ul, tuc'ix Heres, Galal ex Matanías. Ate Matanías tcy'ajal Micaía, 
atzunte Micaía tcy'ajal Zicri, atzunte Zicri tcy'ajal Asaf. 

16Ex tuc'ix Obadías ul. Ate Obadías tcy'ajal Semaías, atzunte Semaías tcy'ajal 
Galal, atzunte Galal tcy'ajal Jedutún. Ex tuc'ix Berequías ul. Ate Berequías tcy'ajal 
Asa, atzunte Asa tcy'ajal Elcana aju najan cyuj ke aldey cye aj Netofatit. 

17Ke xk'ukil ttzi ja, atzun ke jlu: Salum, Acub, Talmón, Ahimán. Ate Salum aju 
cyerman, atzun nejenel cye. 

18Ax icx ja'lo, ax ke cyiyjil cyoc te xk'ukil ttzi tja rey, aju tcubsa'n tuj tumlal 
tjawitz k'ij. Atzun ke jlu xk'ukil tuj lugar jatum cycubsa'n ke aj Leví. 

19Ex ke mastl cyerman ax tiyjil Coré, atzun ke at cyoclen tu'n cyxk'ukin ttzi tja 
Dios ic tza'nx ke cyxe'chel oc cycwentin tja Dios ojtxi jatum in che ocx ke xjal tuj, 
ex atzun ke jlu: Salum cyuc'ix ke mastl terman ax tiyjil Coré. Ate Salum tcy'ajal 
Coré, atzunte Coré tcy'ajal Ebiasaf, atzunte Ebiasaf tcy'ajal juntl Coré. 

20Nej ate Finees aju tcy'ajal Eleazar oc te nejenel cye. Ex o ten Kman tuc'il. 

21Ate Zacarías tcy'ajal Meselemías toctok te xk'ukil ttzi ja xbalun te mojbabl tibil 
tuc'il Dios. 

22Ke xjal e jaw sc'o'n te xk'ukil ttzi ja, o japun cyajlal te cab syent tuc'il cablaj tu'n 
tcyakil, ic tza'nx cybi tz'iban cyuj ke tnam jatum najlke. Tu'n David tuc'ix Samuel 
aju ba'n nabin tu'n Dios, oc k'o'n cyoclen ti'j ak'untl lu, tu'nju ba'n cymod. 

23Tza'nxix ake, ax icx ke cycy'ajal, e cub ten xk'ukil ttzi tja Kman aju ja te c'ulbil. 

24Ate'tok ke xk'ukil tuj tcyajil pac' tja Dios, te ocni ex te elni, te jawni ex te cubni. 

25Ke cyerman, akeju najlketok cyuj ke aldey, in che ultok junjun maj tu'n cyten 
wuk k'ij te onil cye. 

26Pero akeju cyaje xk'ukil ma'xix cyoclen aj Leví ke, ax ate' ke tcyakil k'ij, in che 
xk'ukin ke cwart ex ke k'inumabl ate' tuj tja Dios. 

27Ax nne'x ak'bil cye ti'jele tja Dios, porque tuj cycwent ta' tu'n toc cycwentin ex 
tu'n cyjaket tpwertil ja tcyakil prim. 

28At junjun cye tuj cycwent ate' ke macbil in che ajben tuj c'ulbil; oc in che etz 
k'i'n, bi'x in jaw jun tajlal cyi'j, ax icx oc in che ocx k'o'n juntl maj. 

29Ex at junjuntl tuj cycwent ate' mastl macbil cyuc'ix ke macbil xjansa'maj ke, 
tuc'ix arin, ta'l twitz uva, aseyt, storac ex perjum. 

30At junjun pal tuj cycwent ta' tu'n tbinchet perjum; 

31ex at jun aj Leví Matatías tbi, aju nej tcy'ajal Salum tiyjil Coré, atzun at toclen 
ti'j tu'n cybinchet ke tal wabj te oyaj. 

32At junjun cyerman tiyjil Coat tuj cycwent ta' tu'n cybaj cybincha'n ke pan 
xjansa'maj, akeju in che cub k'o'n tuj txolin cyten twi mes tuj tcyakil k'ij te ojlabl. 

33Ax icx ate' keju ba'n che bitzan, aj Leví ke, nejenel ke te junjun c'loj cyiyjil, 
najlke cyuj ke cwart ti'jele tja Dios; minti' cyoclen ti'j txkantl ak'untl, porque k'ijl 
ex konic'an in che ajben tuj cyak'un. 

34Atzun ke jlu aj Leví ke ex nejenel ke cye ke cyiyjil; tuj c'lojin cyten ic tza'nx cybi 
tz'iban, ex ax najlke tuj Jerusalén. 

Ke t-xe'chel Saúl ex ke tiyjil 
1 Crónicas 8.29-40 

35Tuj tnam Gabaón najltok Jehiel, aju nejenel tuj Gabaón. Aju t-xu'jil Jehiel, Maaca 
tbi. 

36Ex atzun ke cyc'wa'l jlu: Abdón tbi tnejel, tuc'ix Zur, Cis, Baal, Ner, Nadab, 

37Gedor, Ahío, Zacarías ex Miclot. 

38Ate Miclot tman Simeam. Ax icx ke jlu ax e najan tuj Jerusalén, nikayin cytxlaj 
ke cyerman. 

39Ate Ner tman Cis, atzunte Cis tman Saúl, ex ate Saúl tman Jonatán, Malquisúa, 
Abinadab ex Es-baal. 

40Aju tcy'ajal Jonatán Merib-baal tbi, aju tman Micaía. 

41Ke tcy'ajal Micaía atzun ke jlu: Pitón, Melec, Tarea ex Acaz. 

42Ate Acaz tman Jara, ex atzunte Jara tman Alemet, Azmavet ex Zimri; ate Zimri 
tman Mosa, 

43atzunte Mosa tman Bina, atzunte Bina tman Refaías, atzunte Refaías tman 
Elasa, ex atzunte Elasa tman Azel. 

44Ke tcy'ajal Azel kak cybaj, ex atzun ke jlu: Azricam, Bocru, Ismael, Searías, 
Obadías ex Hanán. Ake jlu tcy'ajal Azel ke. 

1 Crónicas 10 

Cyim Saúl cyuc'ix ke tcy'ajal tuj k'oj 

1 Samuel 31.1-13 

1E oc tzokpaj aj Filistey k'ojlel cyi'j aj Israel, ex atzun cye aj Israel e el ok cywitz, 
ex nimcu e cyim twi witz Gilboa. 

2Atzun cye aj Filistey e oc lpe' k'ojlel ti'j Saúl ex cyi'j ke tcy'ajal. Cub byo'n Jonatán 
cyu'n, tuc'ix Abinadab ex Malquisúa. 

3Te tibajxi e oc tzokpaj ti'j Saúl, ex ch'ixtok cypon canun ti'j oc cyc'ixbisa'n tu'n 
cyplech. 

4Cyja'tzun xi tma'n Saúl teju onil te: K'in jatz t-spadiya ex chin t-xayuncuya tu'n, 
tu'ntzun mi'n cyul ke xjal mya nimal Dios wi'je ex tu'n mi'n cyxmayin wi'je. Pero 
aju onilte minti' cub tuj twitz tu'n tbinchante icju, tu'nju tzaj nim t-xobil ti'j. 
Jatztzun ti'n Saúl t-spad ex xi tmutzk'in tib tibaj twi t-spad. 

5Tejtzun tque'yinte ju onilte ka otok cyim Saúl, ax icx te xi tmutzk'in tib tibaj twi 
t-spad ex cyim. 

6Cyja'tzun, tuj k'ij lu cyim Saúl cyuc'ix ke oxe tcy'ajal ex cycyakil keju at cyoclen 
ttxlaj. 

7Ex tej cylonte cycyakil aj Israel akeju najlke tuj chk'ajlaj, ka otok che el ok ke 
cysoldad ex otok cyim Saúl cyuc'ix ke tcy'ajal, cyajtzun cycolin ke cytanmi, ax icx 
cye e je'l ok. E pon aj Filistey cyuj ke cytanmi ex axtzun e cyaj ten najal cyuj. 

8Tuj juntl k'ij, tej cyxi' aj Filistey tu'n tel cyi'n tcyakil ti'xti k'i'n cyu'n ke cyimni, 
cnet Saúl cyu'n, cyuc'ix ke tcy'ajal, cyimni ke twi witz Gilboa. 

9Eltzun cyi'n t-xbalun Saúl ex el cytamtz'u'n twi', ex xi cyi'n cyuc'ix ke tmacbil in 
che ajben tuj k'oj, ex xi cysama'n ke sanjel cyuj cycyakil cytanmi tu'ntzun t-xi k'ot 
tkanil cye xjal, ax icx cye cydios. 

10Ex oc cyyoban ke tmacbil Saúl in che ajben tuj k'oj tuj tja cydios, ex atzunju twi' 
jaw cyyoban tuj tja juntl cydios Dagón tbi. 

11Ex tej cybinte ke aj Jabes, aju tnam at tuj tx'otx' Galaad, ti'j ju otok cybincha aj 
Filistey ti'j Saúl, 

12bant ti'j cyu'n cycyakil xinak cyuw cyc'u'j, tu'n cyxi' k'ilte t-ximlal Saúl ex 
cyximlal ke tcy'ajal, ex pon cyi'n max tuj tnam Jabes. Atzun cu'x cymaku'n 
cyximlal t-xe' jun wi' tze' c'ol. Te tibajxi cub cyyo'n wuk k'ij we'yaj. 

13Cyja'tzun tten cyim Saúl tu'n tlaj ju mya ba'n otok bant tu'n, o binchan il tu'nju 
minti' xi tniman tcawbil Kman ex tu'nju xi tkanin t-xjel te jun xu'j ba'n k'ijin, 

14ex minti' xi tkanin te Kman. Cyja'tzun cyim Saúl tu'n Kman, ex aju cawbil xi 
tk'o'n Kman te David aju tcy'ajal Isaí. 

1 Crónicas 11 

Oc David te rey cye aj Israel ex cye aj Judá 

2 Samuel 5.1-5 

1Oc cychmon cyib cycyakil aj Israel tu'n cyxi' yolil tuc'il David tuj tnam Hebrón, 
ex atzun xi cyma'n te cyja': Ax termaniya ko'ye, 

2axix toc, masque atok te Saúl toc te rey, pero aya in xi ẍaklunte cye aj Israel tuj 
k'oj. Ax icx o tzaj tma'n Kman aju Tdiosa teya cyja': Aya c'oquel cwentin cye xjal 
etzan wu'ne, ex aya c'oquel te nejenel cye, che chi aj Israel. 

3Cyja'tzun tten e je'x cycyakil ke cytijil xjal aj Israel yolil tuc'il David max tuj tnam 
Hebrón; atzunte David bant ti'j jun tyol cyuc'il, ex oc tk'o'n Kman te testiw ti'j. 
Atzun cye oc cyk'o'n toclen David tu'n toc te rey cyibaj aj Israel, ic tza'n otok tzaj 
ttziyan Dios te Samuel. 

Cub ti'j cwartel tuj Sión tu'n David 
2 Samuel 5.6-10 

4E je'x David cyuc'ix cycyakil aj Israel tuj Jerusalén aju toc juntl tbi Jebús. Atzun 
najl ke aj Jebusey tuj tx'otx' lu, 

5ex xi cyma'n te David: Teya mlayx tz'octza tzalu, che chi. Masque icju, pero cub 
ti'j cwartel tuj Sión tu'n David, aju toc tbi ja'lo Ttanmi David. 

6Atzunte David otok tma cyja': Alcye ma tz'oc tzokpaj k'ojlel tnejel cyi'j aj 
Jebusey, c'oquel nk'o'ne toclen te nejenel cye soldad, chi David. Ex aju oc tzokpaj 
tnejel tu'n tk'ojin, atzun Joab aju tal Sarvia, ex octzun k'o'n toclen xjal lu te 
nejenel cye soldad. 

7Atzunte David ax cyaj ten najal tuj cwartel; tu'ntzunju oc cyk'o'n tbi lugar lu 
Ttanmi David. 

8Ex jaw tbincha'n David tnam ti'jele, xi ke' ti'j lugar otok baj nojsa'n tuj tu'n toc 
te chk'ajlaj, ex jaw tbincha'n muro tcyakil ti'jele. Atzunte Joab xi tbincha'n mijtl 
tnam. 

9Aju tipumal David cyja' t-xi' jawni ex attok Kman tuc'il, aju Tajaw Tcyakil. 

Ke t-soldad David cyuw cyc'u'j tuj k'oj 
2 Samuel 23.8-39 

10Atzun ke soldad lu ate' tuc'il David mas cyuw cyc'u'j tuj k'oj, ax icx e onin ti'j 
tu'n tcawin, cyuc'ix cycyakil aj Israel, ex oc cyk'o'n David te rey, ic tza'nx otok 
cyaj tma'n Kman cye. 

11Atzun jun tajlal lu cyi'j ke soldad cyuw cyc'u'j tuj k'oj ate' tuc'il David: Ox cybaj 
soldad cyuwxix cyc'u'j tuj k'oj, ex ate Jasobeam aju tcy'ajal Hacmoni toc te 
nejenel cye. At jun maj cub tbyo'n ox syent xinak tu'n tlans. 

12Atzun tcabin Eleazar tbi, aju tcy'ajal Dodo aju aj Ahohit, atzun jun cyxol keju 
oxe cyuwxix cyc'u'j tuj k'oj. 

13Ate Eleazar o ten tuc'il David tuj Pas-damim tej toc cychmon cyib aj Filistey tuj 
lugar lu tu'n cyk'ojin cyi'j aj Israel. Tuj lugar lu attok jun cojbil awa'n tkan sebad 
tuj, ex tej cyel ok ke soldad aj Israel cywitz aj Filistey, 

14atzunte Eleazar minti' el ok, ax cyaj we' cywitz aj Filistey tuj tmij cojbil cyuc'ix 
ke tuc'il, e oc ten k'ojlel ex cub cyi'j cyu'n. Cyja'tzun tten, ate Kman tzaj oninte 
cye tu'n cycamban. 

15At jun maj at ox cyxol ke 30 soldad cyuw cyc'u'j tuj k'oj e je'x canul ti'j David t-
xe pic Adulam. Atzun ke soldad aj Filistey atzun cycubsa'n tuj chk'ajlaj Refaim. 

16Atzun ta'tok David tuj cwartel tej cypon txkan soldad aj Filistey tuj Belén. 

17Tzajtzun txketle'n ti'j David ex tma cyja': Nokwit at jun saj k'inte ch'in nc'aye 
a', aju tcu'x tuj xoch tcub ttzi tpwertil tnam Belén, chi David. 

18Akeju ox xinak cyuwxix cyc'u'j tuj k'oj e ocx tuj campament cye aj Filistey, jatz 
cyi'n a' tuj xoch tcub ttzi tpwertil tnam Belén, ex xi cyi'n tuc'il David. Pero minti' 
tcuya David tu'n t-xi tc'a'n, nok o'cx cub tko'n twitz tx'otx' te jun oyaj te Kman, 

19ex tma: Awt Dios onin weye tu'n mi'n t-xi nc'a'ne a' lu, porque ka ma txi nc'a'ne, 
junx ta' jlu mer ic tza'n a cychc'el ke xinak cxel nc'a'ne, akeju xi cyoyin cyib tu'n 
cycyim tej ẍe'x aj k'ilte a', chi David, ex minti' xi tc'an. Atzun jlu o bant cyu'n keju 
ox soldad cyuwxix cyc'u'j tuj k'oj. 

20Ate Abisai aju terman Joab toctok toclen te nejenel cyi'j keju 30 soldad cyuw 
cyc'u'j tuj k'oj. At jun maj oc tzokpaj k'ojlel cyi'j ox syent xinak tu'n tlans ex e cub 
tbyo'n. Cyja'tzun e yolin xjal ti'j ka mas at tnabl tu'n tk'ojin cywitz keju 30 xinak, 

21ex o tc'am mas nimbilte cywitz ke mastl tuc'il, porque oc k'o'n toclen te nejenel 
cye. Pero minti' o pon ic tza'n keju oxe te tnejel. 

22Ax icx ate Benaía aju tcy'ajal Joiada, aju najl tuj tnam Cabseel. Aju xinak lu 
cyuwxix tc'u'j tuj k'oj, o tbincha nimcu binchben ex cub tbyo'n cabe xjal aj Moab 
nim cyipun. At jun k'ij tej tcub nim ttxa che'w, cu'x tuj jun toy' jul ex tujx jul lu 
cub tbyo'n jun balun. 

23Ax icx cub tbyo'n Benaía jun aj Ejipt ma'xix twa'l, aju twa'l balo te ox var, ex 
k'i'ntok jun tlans ma' tc'itz ex ma' tkan. Oc tzokpaj Benaía ti'j xjal lu tuc'il jun tze', 
el ti'n tlans tuj tk'ab, ex cub tbyo'n tu'nx tlans. 

24Tu'nju tbinchben Benaía lu, aju tcy'ajal Joiada, e yolin xjal ti'j ka mas at tnabl 
tu'n tk'ojin cywitz keju 30 xinak cyuw cyc'u'j tuj k'oj, 

25ex o tc'am mas nimbilte cywitz ke mastl tuc'il, pero minti' pon ic tza'n keju oxe 
tnejel. Ex oc tk'o'n David toclen Benaía te nejenel cye keju xk'ukil te. 

26Akeju cyuw cyc'u'j tuj k'oj, atzun ke jlu: Asael aju terman Joab, Elhanán aju 
tcy'ajal Dodo, aju aj Belén, 

27Samot aju aj Harod, Heles aju aj Pelón, 

28Ira aju tcy'ajal Iques, aju aj Tecoa, Abiezer aju aj Anatot, 

29Sibecai aju aj Husa, Ilai aju aj Ahoh, 

30Maharai aju aj Netofa, Heled aju tcy'ajal Baana, ex ax aj Netofa, 

31Itai aju tcy'ajal Ribai, ex aj Gabaa aju ta' tuj tx'otx' cye aj Benjamín, Benaía aju 
aj Piratón, 

32Hurai aju najl ttzi tk'ab xak Gaas, Abiel aju aj Arba, 

33Azmavet aju aj Bahurim, Eliaba aju aj Saalbón, 

34ke tcy'ajal Jasem aju aj Gizón, Jonatán aju tcy'ajal Sage ex aj Harar, 

35Ahíam aju tcy'ajal Sacar, aju ax aj Harar, Elifal aju tcy'ajal Ur, 

36Hefer aju aj Mequera, Ahías aju aj Pelón, 

37Hezro aju aj Carmel, Naarai aju tcy'ajal Ezbai, 

38Joel aju terman Natán, Mibhar aju tcy'ajal Hagrai, 

39Selec aju aj Amón, Naharai aju aj Beerot, a jlu ikal ke macbil in che ajben tuj 
k'oj tu'n Joab aju tal Sarvia, 

40Ira aju aj Jatir, Gareb aju ax aj Jatir, 

41Urías aju aj Hetey, Zabad aju tcy'ajal Ahlai, 

42Adina aju tcy'ajal Siza aju aj Rubén, ex aju xjal lu nejenel cye ke tiyjil Rubén ex 
uc'in 30 xinak tu'n, 

43Hanán aju tcy'ajal Maaca, Josafat aju aj Mitán, 

44Uzías aju aj Astarot, Sama tuc'ix Jehiel, ake jlu tcy'ajal Hotam ke ex aj Aroer ke, 

45Jediael aju tcy'ajal Simri, tuc'ix Joha aju ax terman, ake jlu aj Tiza, 

46Eliel aju aj Mahavi, Jerebai tuc'ix Josabía, ake jlu tcy'ajal Elnaam ke, Itma aju aj 
Moab, 

47Eliel, Obed ex Jaasiel, ake jlu aj Soba ke. 

1 Crónicas 12 

Ke xjal mojl cyyol tuc'il David 

1Tej otok tz'el ok David twitz Saúl aju tcy'ajal Cis, at jun c'loj xjal cyuw cyc'u'j tuj 
k'oj e je'x onil te David tuj tnam Siclag. 

2Akeju k'ojlel lu, k'i'ntok ke xobl plech cyu'n, ba'n che xo'n abj tu'n xobl abj, ex 
ba'n che xo'n plech tu'n xobl plech; ba'n che xo'n tu'n cybank'ab ex tu'n cynayaj. 
Tiyjil Benjamín ke, at cyxilen tuc'il Saúl, ex atzun ke jlu: 

3Ahiezer aju nejenel, tuc'ix Joás; ake jlu tcy'ajal Semaa ke, ex atzun najlke tuj 
tnam Gabaa; Jeziel ex Pelet, ake jlu tcy'ajal Azmavet ke; Beraca ex Jehú aju aj 
Anatot, 

4Ismaías aju aj Gabaón, a jlu jun cyxol ke 30 xinak cyuw cyc'u'j tuj k'oj, ax nejenel 
cye; Jeremías, Jahaziel, Johanán, Jozabad aju aj Gedera, 

5Eluzai, Jerimot, Bealías, Semarías, Sefatías aju aj Haruf, 

6Elcana, Isías, Azareel, Joezer, tuc'ix Jasobeam, tiyjil Coré ke, 

7Joela ex Zebadías, ake jlu tcy'ajal Jeroham ke, aju aj Gedor. 

8Ax icx aj cyk'on cyib junjun tiyjil Gad tuj tcwent David tej tten tuj lugar te tcolbil 
tib tuj tzkij tx'otx'. K'ojlel ke, cyuw cyc'u'j tuj k'oj ex xnak'tzamni ke tu'n cyk'ojin, 
ex k'i'mlex cymakbil tuc'ix cylans; jawni ke, minti' in che xob; ic cyten ic tza'n 
balun, ex cyuw che kelan cywi' ke witz ic tza'n masat. 

9Ex atzun ke jlu: Ezer tbi tnejel, Obadías tbi tcabin, Eliab tbi toxin, 

10Mismana tbi tcyajin, Jeremías tbi tjwe'yin, 

11Atai tbi tkakin, Eliel tbi twukin, 

12Johanán tbi twajxakin, Elzabad tbi tbelajin, 

13Jeremías tbi tlajin, ex Macbanai tbi tjunlajin. 

14Ake jlu tiyjil Gad ke toctok cyoclen te nejenel cye soldad; aju ch'in toclen toc, 
jun syent soldad at tuj tcwent, atzunju ma' toclen toc, jun mil soldad at tuj 
tcwent. 

15Atzun ke jlu e ic'x tuj nima Jordán ttzi jbalil tej otok ch'iy nima ex otok baj noj 
tuj tbe, ex cycyakil keju ate' tuj chk'ajlaj ttzi nima Jordán tuj tjawitz k'ij ex tuj 
telex k'ij e je'l ok cyu'n. 

16Ax icx at junjun xinak cyxol tiyjil Benjamín ex cyxol tiyjil Judá e je'x tu'n taj 
cyk'on cyib tuc'il David tuj lugar te tcolbil tib. 

17Atzunte David ex canul cyi'j ex xi tma'n cye cyja': Ka ma che ule wuc'ile tu'n 
tten kmojbabl kib ex tu'n cyonine wuc'ile, jacu che c'mete wu'ne tu'n tcyakil 
wanmiye; katzun ma che ule nok tu'n cyoc meltz'aje wi'je ex tu'n nxi cyk'o'ne tuj 
cyk'ab aj k'oj wi'je, ex minti' jun wile ma nbinchaye, entons jacu til Cydios ktzan 
kxe'chel ti c'oquel cyi'je tu'n, chi David. 

18Atzunte Amasai aju nejenel cye ke 30 xinak, ul T-xew Dios tuc'il, jaw tk'ajk'ajel 
twi' cyuwxix ex tma: Teya ko'ye, tat David, ex tuc'ila ato'ye, aya tcy'ajal Isaí. 
Cuchiwt tu'n ttena tuj txubtxaj, cuchiwt tu'n ttena tuj txubtxaj cyuc'ix keju onil 
teya, porque aju Tdiosa ma onin teya, chi Amasai. 

19Ax icx aj cyk'on cyib junjun tiyjil Manasés tuj tcwent David tej t-xi' cyuc'il aj 
Filistey tu'n tk'ojin ti'j Saúl. Pero minti' xi' David onil cyuc'il aj Filistey, porque e 
yolin ke nejenel cye aj Filistey ti'j, ex bant ti'j cyu'n tu'n mi'n t-xi' cyuc'il ex cyma 
cyja': Jacu bant tz'oc meltz'aj David ki'j, mya yajcu tz'aj tk'on tib tuc'il Saúl aju 
tpatrón; ex jacu ko naj. 

20Akeju xinak tiyjil Manasés aj cyk'on cyib tuj tcwent David tej t-xi' tuj Siclag, 
atzun ke jlu: Adnas, Jozabad, Jediaiel, Micael, Jozabad, Eliú ex Ziletai; ake jlu 
nejenel ke cye soldad tiyjil Manasés ex at jun milchak soldad tuj tcwent junjun. 

21Atzun ke jlu e onin tuc'il David tej tk'ojin cyi'j txkan elek', porque cycyakil ke 
jlu cyuw cyc'u'j tuj k'oj ex oc tk'o'n David cyoclen te nejenel cye soldad. 

22Ex tcyakil k'ij in che ulxe mastl xinak onil tuc'il David, tejxi tchmet nimxix 
cyajlal soldad. 

Ke t-soldad David 

23Atzun jun cyajlal soldad jlu k'i'mlex cymacbil in che ajben tuj k'oj, banin cyten 
tu'n cyk'ojin, ex oc cymojban cyib tuc'il David tuj tnam Hebrón, tu'n toc cyk'o'n 
David te rey te t-xel Saúl, ic tza'nx otok tma Kman. 

24Cyxol tiyjil Judá at kak mil tuc'il wajxak syent xinak k'i'mlex makbil cyu'n, 
tuc'ix cylans, ex banin cyten tu'n cyk'ojin. 

25Cyxol tiyjil Simeón at wuk mil tuc'il jun syent xinak cyuw cyc'u'j tuj k'oj ex 
banin cyten tu'n cyk'ojin. 

26Cyxol tiyjil Leví at cyaje mil tuc'il kak syent cybet. 

27Ax icx at ox mil tuc'il wuk syent tiyjil Aarón, ex aju nejenel cye, Joiada tbi, 

28tuc'ix Sadoc aju cu'xun cyuw tc'u'j tuj k'oj, tuc'ix 22 nejenel tuc'il, ax terman ke. 

29Cyxol tiyjil Benjamín at ox mil aj cyk'on cyib tuj tcwent David, atzun tnimal 
cybet ax e cyaj ten cytxlaj tiyjil Saúl, porque ax tiyjil Benjamín te Saúl. 

30Cyxol tiyjil Efraín at winkin mil tuc'il wajxak syent xinak cyuw cyc'u'j tuj k'oj, 
ex in che yolin cyxjalil cyi'j ka at-xix cynabl tu'n cyk'ojin. 

31Cyxol mij tiyjil Manasés at wajxak laj mil xinak otok che jaw sc'o'n tu'n cyxi' 
k'olte toclen David tu'n toc te rey. 

32Cyxol tiyjil Isacar at cab syent xinak nejenel ke cyi'j cyxjalil, atzun ke xjal lu at 
cynabl tu'n tel cynic' ti'j tk'ijlalil ex tu'n tel cynic' ti'j alcye tu'n cybinchante aj 
Israel. 

33Cyxol tiyjil Zabulón at 50 mil soldad banin cyten tu'n cyxi' tuj k'oj, ex k'i'mlex 
tcyakil txcaj macbil cyu'n, akeju in che ajben tuj k'oj, ex cyk'on cyib tu'n cyonin 
ti'j David. 

34Atzun cyxol tiyjil Neftalí at jun mil nejenel cyuc'ix 37 mil xinak k'i'mlex cylans 
tuc'ix cymakbil in che ajben tuj k'oj. 

35Cyxol tiyjil Dan at 28 mil tuc'il kak syent soldad banin cyten tu'n cyk'ojin. 

36Cyxol tiyjil Aser at 40 mil soldad at cynabl, banin cyten tu'n cyk'ojin. 

37Ax icx cyxol keju ate' jlajxi nima Jordán at jun syent tuc'il winkin mil xinak; at 
junjun tiyjil Rubén ke, ex junjuntl tiyjil Gad, tuc'ix mijtl tiyjil Manasés, k'i'n 
tcyakil txcaj macbil cyu'n, akeju in che ajben tuj k'oj. 

38Cycyakil soldad lu banin cyten tu'n cyxi' tuj k'oj. Tu'n tcyakil cyanmi e je'x tu'n 
cypon max tuj tnam Hebrón tu'n toc cyk'o'n toclen David te rey cyibaj cycyakil 
aj Israel, ax icx cye mastl aj Israel ax cyximbetz tu'n toc David te rey. 

39Ox k'ij e ten tuc'il David ma chixin. E wa'n ex e c'an porque ke cyxjalil otok baj 
cybincha'n tcyakilju at tajben tu'n cywa'n ti'j. 

40Ax icx ke cyvesin, cyuc'ix ke tiyjil Isacar, ke tiyjil Zabulón ex ke tiyjil Neftalí, 
pon cyi'n arin, tuc'ix twitz higo tzkijsa'maj, twitz uva tzkijsa'maj, ta'l twitz uva, 
ex chibj aseyt. Tcyakil jlu pon cyi'n cyibaj chej bur, camey, mul, ex cyibaj wacẍ. 
Ax icx pon cyi'n ke wacẍ ex ke ẍne'l te chibj. O chmet nimcu, tu'nju nimxix o che 
tzalaj ke aj Israel. 

1 Crónicas 13 

O yolin David ti'j tu'n ttzaj k'it cax c'ubl tley Dios tu'n tul tuj Jerusalén 

1Xi tkanin David tconsej cye ke nejenel cye soldad, akeju at jun milchak soldad 
tuj cycwent, ax icx cye keju at jun syentchak soldad tuj cycwent, 

2ex te tibajxi xi tkanin cye cycyakil tnam xjal aj Israel cyja': Ka ba'n tuj cywitze, 
ex ka ic tajbil Kman Dios, ¿ba'npe tu'n tex jun tkanil cye ke kerman ate' tuj tcyakil 
tx'otx' cye aj Israel, ex cye cycyakil pal ex aj Leví, akeju ate' cyuj cytanmi ex cyuj 
aldey, tu'n cytzaj ktxco'n, ex tu'n toc cychmon cyib junx kuc'il, 

3tu'ntzun ttzaj ki'n cax c'ubl tley Kdios? Porque atxix tuj tcwent Saúl cyaj kcolin 
ex minti' nnu'l ti'j kc'u'j, chi David. 

4Cycyakil tnam xjal ba'n e'la tuj cywitz tu'n tbinchet icju, porque tuj ttxolil e'la 
jlu tuj cywi'. 

Ic' ti'n David cax c'ubl tley Dios 
2 Samuel 6.1-11 

5Oc tchmo'n David cycyakil aj Israel, tzajx ke' jatum ta' tk'ab xak Sihor tbi, aju 
toc te mojón tuc'il Ejipt, ex pon baj max jatum nno'cx tbeyil tnam Hamat, 
tu'ntzun t-xi k'ibaj cax c'ubl tley Dios tuj tnam Quiriat-jearim. 



764 

 

 
Mam del Norte 

© 1993 Sociedades Bíblicas Unidas. 
  

 

 

6Xi'tzun David cyuc'ix cycyakil aj Israel tuj tnam Quiriat-jearim, aju ax juntl tbi 
Baala, aju ta' tuj cytx'otx' tiyjil Judá, tu'ntzun tic' lak'bat cax c'ubl tley Dios jatum 
in tzaj na't tbi Dios, aju najl cyxol ke tilbilal querubín. 

7Jaxtzun cyk'o'n cax tibaj jun carret ac'aj ex ic' cyi'n tuj tja Abinadab; ate Uza 
tuc'ix Ahío nejni ke twitz carret. 

8Atzunte David cyuc'ix cycyakil aj Israel in che bixan twitz Kman tu'n tcyakil 
cyipun, ex in che bitzan tuc'il tk'ajk'ajel cywi' chnab arpa, quitar, tal tampor, lak 
c'uxbil ex chun. 

9Tejtzun cypon tuj lugar Quidón tbi, jatum nne'l bujet triw, e cub mejtz'aj ke 
wacẍ, ex atzunte Uza xi tnukpi'n tk'ab tu'n ttzaj ttzyu'n cax. 

10Pero tzaj tk'oj Kman ti'j Uza tu'nju oc tmaco'n cax c'ubl tley Dios, ex ax tuj lugar 
lu bi'x cyim Uza tu'n Kman. 

11Atzunte David mya ba'n e'la tuj twitz tu'nju otok cyim Uza tu'n Kman, cyja'tzun 
oc tk'o'n tbi lugar lu Pérez-uza*fn*, ex axtzun tbi tocsa'n ja'lo. 

12Tujx k'ij lu tzaj nim t-xobil David twitz Dios ex tma: Ka ic ttenju ¿tza'n tten tu'n 
t-xi wi'ne cax c'ubl tley Dios tuj njaye? 

13Cyja'tzun minti' pon ti'n David cax c'ubl tley Dios tuj lugar toc tbi Ttanmi David, 
nok o'cx xi tma'n tu'n t-xi cyi'n tuj tja Obed-edom aju aj Gat. 

14Ox xjaw cyaj ten cax c'ubl tley Dios tuj tja Obed-edom, ex e cub tcy'iwla'n Kman 
cycyakil keju ate' tuj tja Obed-edom ex tcyakilju at te. 

1 Crónicas 14 

E pon t-sama'n Hiram ke t-sanjel tuc'il David 

2 Samuel 5.11-12 

1E pon t-sama'n Hiram aju rey cye aj Tiro ke t-sanjel tuc'il David, cyuc'ix ke 
albañil ex ke calpinter ex pon cyi'n tze' wi'ten tu'n tjaw cybincha'n tja rey. 

2El tnic' David ti'j ka ate Kman oc k'onte te te rey cyibaj aj Israel, porque puro 
ba'n e'la tcawbil tu'n Dios, nok tu'nju at tc'ujlalil Dios cyi'j aj Israel, akeju etzan 
tu'n. 

Ke mastl tc'wa'l David 
2 Samuel 5.13-16; 1 Crónicas 3.5-9 

3Cnet mastl t-xu'jil David tuj Jerusalén, ex tzajtzun mastl tcy'ajal ex tme'jel. 

4Atzun cybi ke tcy'ajal e itz'j tuj Jerusalén jlu: Samúa, Sobab, Natán, Salomón, 

5Ibhar, Elisúa, Elpelet, 

6Noga, Nefeg, Jafía, 

7Elisama, Beeliada, ex Elifelet. 

Cub cyi'j aj Filistey tu'n David 
2 Samuel 5.17-25 

8Tejtzun cybinte aj Filistey ka otok tz'oc k'o'n David te rey cyibaj cycyakil aj 
Israel, cycyakiltzun e je'x jyolte David tu'n ttzyet cyu'n, pero tej tbinte David jlu, 
etz k'ojlel cyi'j. 

9E pontzun ke aj Filistey ex xi cytxolban cyib tu'n cyk'ojin tuj chk'ajlaj Refaim. 

10Xitzun tkanin David te Kman: —¿Ba'npe tu'n woc tzokpaje cyi'j aj Filistey, ex 
jacupe onina wuc'ile tu'n tcub cyi'j? Atzunte Kman tzaj ttzak'we'n: —Toc 
tzokpaja cyi'j, porque chin onile tuc'ila tu'n tcub cyi'j tu'na. 

11Jaxtzun David tuj Baal-perazim, cyuc'ix ke t-soldad, ex atzun cub cyi'j tu'n. Ex 
tmatzun David cyja': Ic tza'n jun nima in ch'iy wen ex tcyakil in xi tikan, 
cyja'xtzun ma che tenba ke aj k'oj wi'je tu'n Kman tej ẍe naj, chi David. Ex 
cyja'tzun oc cyk'o'n tbi ju lugar lu Baal-perazim*fn*. 

12Ax icx cyaj cyxo'n aj Filistey ke tilbilal nno'c cydiosin, atzunte David xi tma'n 
tu'n cycub patit. 

13Atzun cye aj Filistey e oc tzokpaj juntl maj cyi'j ke xjal tuj chk'ajlaj Refaim. 

14Cyja'tzun xi tkanin David juntl maj te Dios. Atzunte Dios tzaj ttzak'we'n cyja': 
—Mi'n txi'ya k'ojlel cyi'j jatum cyja' cytzaj, mas ba'n t-xi'ya k'ol welt cyi'jxi ex toc 
tzokpaja cyi'j oc tpona cyjak' ke tze' bálsamo. 

15Oc t-xi tbi'na cywi' ke tze' mer ic tza'n tk'ajk'ajel kambaj in che bet, jurattzun 
txi' naja k'ojlel cyi'j, porque atzun jun techal ka akine chin bel nej twitza tu'n tcub 
cyi'j ke soldad aj Filistey wu'ne. 

16Banttzun tu'n David ic tza'nx otok tzaj tma'n Dios te, ex cub cyi'j ke soldad aj 
Filistey cyu'n, xi'x ke' tuj tnam Gabaón, ex pon baj tuj tnam Gezer, 

17ex aju tkanil ti'j ju tbincha David pon baj tuj tcyakil lugar, ex tu'n Kman tzaj 
cyxobil cycyakil nasyon twitz David. 

1 Crónicas 15 

Ic' ti'n David cax c'ubl tley Dios tu'n tpon tuj Jerusalén 

2 Samuel 6.12-23 

1Jaw tbincha'n David ke tja tuj tnam toc tbi Ttanmi David; ax icx baj tbincha'n 
jun lugar jatum tu'n tcub ten cax c'ubl tley Dios, ex jaw tbincha'n jun ja xbalun 
tu'n tocx ten cax tuj. 

2Atzunte David xi tma'n: O'cx ke aj Leví at cyoclen tu'n t-xi cyi'n cax c'ubl tley 
Dios, porque ate Kman jaw sc'onte cye tu'n t-xi cyi'n cax c'ubl tley ex tu'n cyajben 
te te jumajx. 

3Octzun tchmo'n David cycyakil aj Israel tuj Jerusalén tu'n tic' lak'bat cax c'ubl 
tley Dios, tu'n tpon tuj lugar otok baj tbincha'n. 

4Ax icx oc tchmo'n David cycyakil tiyjil Aarón ex ke aj Leví. 

5Ke tiyjil Coat japun jun syent tuc'il winkin cybaj, ex aju nejenel cye, atzun Uriel. 

6Ke tiyjil Merari japun cab syent tuc'il winkin cybaj, ex aju nejenel cye, atzun 
Asaías. 

7Atzun ke tiyjil Gersón japun jun syent tuc'il 30 cybaj, ex aju nejenel cye, atzun 
Joel. 

8Ke tiyjil Elizafán japun cab syent cybaj, ex aju nejenel cye, atzun Semaías. 

9Atzun ke tiyjil Hebrón japun 80 cybaj, ex aju nejenel cye, atzun Eliel. 

10Atzun ke tiyjil Uziel japun jun syent tuc'il cablaj cybaj, ex aju nejenel cye, atzun 
Aminadab. 

11E tzajtzun ttxco'n David ke pal Sadoc ex Abiatar, ax icx e tzaj ttxco'n junjun aj 
Leví, ex atzun ke jlu: Uriel, Asaías, Joel, Semaías, Eliel ex Aminadab, 

12ex xi tma'n cye: Como akeye nejenel cyxol junjun c'loj tiyjil Leví, cyxjansa'n baj 
cyibe, cyuc'ix ke cyermaniye, tu'ntzun tic' cylak'ba'ne cax c'ubl tley Kman, aju 
Kdios aj Israel ko', ex tu'n tul cyi'ne tuj lugar banimaj wu'ne; 

13porque tnejel maj mya a keye e tzaj k'inte cax c'ubl tley Dios, cyja'tzun cub 
kcastiw tu'n Kman, ex tu'nju minti' xi kkanin te alcye mer tumel. 

14Bajtzun cyxjansan cyib ke pal ex ke aj Leví tu'ntzun tic' lak'bat cax c'ubl tley 
Dios, aju Cydios aj Israel. 

15Ex atzun ke aj Leví e tzaj k'inte cax c'ubl tley Dios, ex cyk'o'n ke tze' cyuj ke 
argoy ate'c ttxlaj cax ex tzaj cyikan cax twi cysemil, ic tza'nx otok cyaj tma'n 
Moisés, aju k'mamaj te tu'n Kman. 

16Ax icx xi tma'n David cye nejenel cye aj Leví tu'n tjaw cysc'o'n junjun cyerman 
ex tu'n t-xi k'ot cyoclen tu'n cybitzan, ex tu'n cychimban cyi'j chnab, quitar, arpa 
ex ke tal lak c'uxbil, ex tu'n toc cyk'ajtza'n in che tzalaj wen. 

17Atzun cye aj Leví oc cyk'o'n toclen Hemán aju tcy'ajal Joel, tuc'ix Asaf aju 
tcy'ajal Berequías, aju at t-xilen tuc'il Hemán; ex cyxol ke tiyjil Merari oc cyk'o'n 
toclen Etán aju tcy'ajal Cusaías, ax at t-xilen tuc'il Hemán ex Asaf. 

18Ax icx oc k'o'n cyoclen juntl c'loj te onil, ax at cyxilen cyuc'il keju otok che oc 
k'o'n tnejel, ex atzun ke jlu: Zacarías, Jaaziel, Semiramot, Jehiel, Uni, Eliab, 

Benaía, Maasías, Matatías, Elifelehu, Micnías, tuc'ix Obed-edom ex Jehiel, akeju 
xk'ukil ttzi ja. 

19Akeju bitzal, Hemán, Asaf ex Etán, tuj cycwent ta' tu'n toc cyk'ajtza'n ke tal lak 
k'an c'uxbil, 

20atzun cye Zacarías, Aziel, Semiramot, Jehiel, Uni, Eliab, Maasías ex Benaía, 
k'i'mlex quitar cyu'n tu'n toc cyk'ajtza'n tk'ajk'ajel tzinin twi'. 

21Atzun cye Matatías, Elifelehu, Micnías, Obed-edom, Jeiel ex Azazías, k'i'ntok 
arpa cyu'n tu'n toc cyk'ajtza'n tk'ajk'ajel julin twi' te tmoj cybitz keju in che 
bitzan. 

22Atzunte Quenanías nejenel cye ke bitzal aj Leví, ex ax tcyajsa'n te nejenel tu'n 
tjaw juc'et bitz, porque attok nim tnabl ti'j. 

23Atzunte Berequías tuc'ix Elcana, cwentil te cax c'ubl tley Kman. 

24Atzun ke pal Sebanías, Josafat, Natanael, Amasai, Zacarías, Benaía ex Eliezer, 
atzun ke in che k'ajtzan chun twitz cax c'ubl tley Dios. Ax icx cye Obed-edom 
tuc'ix Jehías, cwentil cax ke. 

25Atzunte David cyuc'ix ke tij xjal cyxol aj Israel ex ke nejenel cye jun milchak 
soldad, e je'x tja Obed-edom tuc'il nim tzalajbil k'ilte cax c'ubl tley Dios. 

26Ex tu'nju ate Dios onin cyi'j aj Leví tej tic' lak'bat cax c'ubl tley Dios, cyja'tzun 
xi cyk'o'n wuk tal tor ex wuk tman ẍne'l te chojbil. 

27Ex toctok jun tcapiẍay David tbanilxix, ax icx cye cycyakil aj Leví, akeju k'i'n 
cax cyu'n, ex ke bitzal, ax icx te Quenanías aju nejenel ti'j bitz cyxol ke bitzal; 
cycyakil ke jlu toc cyxbalun ẍjo'w tbanilxix, ax icx toctok jun tcapiẍay David 
tbanilxix banin ti'j xbalun lino. 

28Cyja'tzun tten xi cyi'n aj Israel cax c'ubl tley Dios, in che sch'in tu'n tzalajbil, ex 
nno'c cyk'ajtza'n tcach ẍne'l ex chun ex ke tal lak c'uxbil, tuc'ix quitar ex arpa. 

29Tejtzun tpon cax c'ubl tley Dios tuj tnam toc tbi Ttanmi David, ate Mical aju 
tme'jel Saúl etz tque'yin ttzi ventan, ex o til lu rey David in bixantok tuc'il 
tzalajbil, ex tzajtzun jun ic'bil tuj tanmi ti'j David. 

1 Crónicas 16 

1Cyja'tzun tten tzaj cyi'n cax c'ubl tley Dios, ex ocx cyk'o'n tuj ja xbalun, aju otok 
jaw tbincha'n David. Te tibajxi jlu xi cyk'o'n oyaj patun in cub, ex xi cyk'o'n 
chojbil te mojbabl tibil tuc'il Kman. 

2Tejtzun tbaj tk'o'n David ke chojbil, e cub tcy'iwla'n ke tnam xjal tuj tbi Kman, 

3ex xi tk'o'n cye cycyakil aj Israel, teyle te junjun, tza'nx ke xinak, ax icx ke xu'j, 
jun pan, jun piẍ chibj ex jun piẍ cylo' twitz uva tzkijsa'maj. 

4Atzunte David oc tk'o'n cyoclen junjun aj Leví tu'n cyajben twitz cax c'ubl tley 
Dios, tu'n ttzaj cyna'n tbi Kman, tu'n t-xi cyk'o'n chjonte te ex tu'n tjaw cynimsa'n 
tbi Cydios aj Israel. 

5Aju nejenel, atzun Asaf, atzun tcabin nejenel, atzun Zacarías, ex lepchix Jeiel, 
Semiramot, Jehiel, Matatías, Eliab, Benaía, Obed-edom, ex Jeiel; atzun ke jlu at 
cychinb quitar ex arpa. Atzunte Asaf nno'c k'ajtzante ke tal lak c'uxbil, 

6ex atzun ke pal Benaía, ex Jahaziel, cucxtok toc cyk'ajtza'n chun twitz cax c'ubl 
tley Dios. 

Jun salmo te ak'bil chjonte tu'n David 
Salmos 105.1-15; 96.1-13; 106.47-48 

7Tujxtzun k'ij lu, xi tma'n David tnejel maj te Asaf ex cye mastl tuc'il tu'n t-xi 
cybitzan aju bitz lu te ak'bil chjonte te Kman. 

8Cyk'onxe chjonte te Kman ex che cubsane twitz. Cyk'manxe ke tbinchben cye 
tnam. 

9Che bitzane bitz te nimbil te ex che yoline cyi'j ke tbinchben ma' cyxilen. 

10Che tzalajxe ti'j tbi Dios Xjan, tzalajxwit cyanmi keju in che jyon ti'j Kman. 

11Ckaninxe onbil te Kman aju at tipumal; che lak'exe tuc'il, ex ax che tene. 

12Cyna'ntze ke tbinchben ma' cyxilen ex nim cyipumal, ex cyna'ntze ke tley tzaj 
tma'n. 

13Akeye tiyjil Israel aju tmajen Dios, ex akeye tc'wa'l Jacob, sc'o'maj keye tu'n, 

14atzun Kman jlu aju Kdios, ex a in cawin tibaj tcyakil twitz tx'otx'. 

15Masque ma tzic' jun mil c'loj cyiyjil xjal, pero mlay tzic' tna'l tu'n aju tyol cyaj 
bant ti'j cyuc'il. 

16Mlay tzic' tna'l tu'n aju tyol cyaj bant ti'j tuc'il Abraham, aju tyol axix toc xi 
ttziyan te Isaac, 

17ex cyaj tcyuwsa'n ju yol lu te Jacob, tu'n toc ic tza'n jun ley, ex cyaj tcyuwsa'n 
te jumajx te Israel. 

18Chi cyja': Teya cxel nk'o'ne aju tx'otx' Canaán tu'n toc te tetzbila. 

19Mya nim cybaj tej cyten tuj cytx'otx' aj Canaán, stranjer xjal ke, 

20nok in che betje' tuj cytx'otx' junjun nasyon ex tjak' cycawbil junjun rey, 

21pero minti' xi tk'o'n Dios ambil tu'n cyyajlanjtz cyu'n mastl xjal, nokpe xi tma'n 
cye rey cyja': 

22Mi'n tz'oc cyk'o'n cyk'abe cyi'j ke xjal sc'o'maj wu'ne, ex mi'n cybinchaye jun 
mya ba'n cyi'j ke nsanjele. 

23Che bitzane te Kman cycyakile akeye najl twitz tx'otx'; cyk'manxe tcyakil k'ij 
tkanil colbil tu'n, 

24che yoline ti'j tajwalil ex cyi'j ke tbinchben ma'xix cyxilen, cyk'manxe ke jlu cye 
cycyakil xjal ex cye cycyakil nasyon, 

25porque ate Kman ma' t-xilen ex ba'n tu'n tjaw nimset tbi. Mas tu'n kxob twitz 
cywitz ke mastl cydios xjal. 

26Ke tilbilal nno'c cydiosin xjal minti' cyajben, atzunte Kman, a o binchante cya'j, 

27txolin ti'j tu'n tajwalil ex tu'n t-spic'umal; at nim tipumal ex tzalajbil tuj tnajbil. 

28Cycyakile, akeye xjal najl twitz tx'otx', cynimsa'nctze tbi Kman, cynimsa'nctze 
tbi tu'nju at tipumal ex tajwalil. 

29Cyk'onxe nimbil te Kman tu'nju ma' t-xilen; cyi'ntz cyoyaje ex che lak'etze 
twitz; che c'ulune twitz Kman tu'nju tbanilxix te ex xjan te. 

30Cycyakile, akeye xjal najl twitz tx'otx', che lu'lune tu'n cyxobile twitz. Tu'n cub 
tk'o'n t-simyentil tx'otx' tu'n mi'n tyucch. 

31Ba'n tu'n ttzalaj cya'j ex tx'otx'; ba'n tu'n t-xi k'ma'n cyuj ke nasyon: Ate Kman 
Rey. 

32E tjulin mar tuc'ix tcyakilju at tuj. Ba'n tu'n cytzalaj ke cojbil tuc'ix tcyakilju at 
cyuj. 

33E cyjaw sch'in ke tze' tuj chc'ul tu'n tzalajbil twitz Kman, aju tzul tu'n tcawin 
twitz tx'otx'. 

34Cyk'onxe chjonte te Kman, porque puro ba'n te, ex aju tc'ujlalil cucx at te 
jumajx. 

35Ex cymanxe: Ko tcloma, aya Dios Clol keye. Ko tchmon oca ex k'in ajtza ko'ye 
cyuj ke nasyon, tu'ntzun tjaw knimsa'ne tbiya xjan ex tu'n tjaw knimsa'na tuc'il 
tzalajbil. 

36Nimanxwit tbi Kman aju Kdios ako' aj Israel, tuj tcyakil tabk'iyil. Che chi, baj 
cybitzan. Ex cycyakiltzun tnam xjal xi cytzak'we'n: Icxwitju, ex e octzun ten 
nimsal tbi Kman. 

37Cyja'tzun cyaj k'o'n Asaf tu'n David cyuc'ix mastl tuc'il, tu'n cyajben tcyakil k'ij 
twitz cax c'ubl tley Dios, nok alcyex jun ti'xti il ti'j tu'n tbant junjun k'ij, 

38ex cyaj k'o'n Obed-edom tu'n David cyuc'ix mastl tuc'il, 68 cybaj, tu'n cyajben 
junx cycyakil, tuc'ix juntl Obed-edom aju tcy'ajal Jedutún, ex tuc'ix Hosa. Atzun 
ke cabe lu e cyaj tk'o'n te cwentil ttzi tja Dios. 

39Ax icx aju pal Sadoc cyuc'ix ke mastl pal in che ajben tuc'il, e cyaj tk'o'n David 
twitz ja xbalun te Kman, tuj lugar te c'ulbil at tuj Gabaón, 

40tu'ntzun t-xi cyk'o'n te Kman aju oyaj patun in cub tibaj altar tcyakil k'ij, prim 
ex kale, ic tza'nx tz'ibamaj tuj tley Kman, aju cyaj tma'n tu'n tbant cyu'n aj Israel. 

41Ax icx cyaj tk'o'n David Hemán ex Jedutún cyuc'il, cyuc'ix ke mastl xjal otok che 
jaw sc'o'n, ex otok jaw t-sch'in cybi, tu'n cybitzan cyja': Cyk'onxe chjonte te 
Kman, tu'nju at tc'ujlalil te jumajx. 

42Atzun ke jlu in che k'ajtzantok chun ex ke tal lak c'uxbil, cyuc'ix mastl chnab te 
tmoj cybitz keju in che bitzan tbi Kman. Atzun ke tcy'ajal Jedutún cycyajsa'n ke 
te cwentil ttzi ja. 

43Te tibajxi jlu cycyakil aj Israel e aj cyja; ax icx te David aj tja tu'n cycub 
tcy'iwla'n keju ate' tuj tja. 

1 Crónicas 17 

Aju yol cyaj bant ti'j tu'n Dios tuc'il David. 

2 Samuel 7.1-29 

1Tej otok pon bant rey David tuj tja, xi tma'n te Natán aju t-sanjel Dios: —Bintza, 
akine najl kine tuj jun ja puro tbanil tze' wi'ten, atzunju cax c'ubl tley Dios 
tocxsa'n tuj jun ja xbalun. 

2Atzunte Natán xi ttzak'we'n: —Binchama tcyakil ic tza'nx ma cub t-ximana, 
porque a Dios tuc'ila. 

3Pero tujx konic'an lu, tzaj tma'n Dios te Natán cyja': 

4Txi'ya tuc'il nmajene David ex k'manxa te: Chitzun Kman in tma'n teya: Mya aya 
cjawil binchante jun njaye tu'n ntene tuj. 

5Atxix tuj k'ij tej cyetz wi'ne aj Israel tuj Ejipt, ex cucx ja'lo, mi jun maj ma chin 
tene tuj jun ja tbanil; nok o'cx ma chin tene tuj ja xbalun ex nok ma chin betje'ye. 

6Atxix ojtxi o chin bete cyuc'il aj Israel, oc nk'o'ne ke nejenel cyxol tu'n cycawin 
cyibaj, pero mi jun maj o txi nma'ne cye tu'n tjaw cybincha'n jun ja te c'ulbil 
weye, aju puro tbanil tze' wi'ten. 

7Cyja'tzun, k'manxa te nmajene David: Akine Dios aju Tajaw Tcyakil in xi nma'ne 
jlu te: Ma tz'el wi'ne tu'n mi'n tpastorintla cyi'j ẍne'l tuj cojbil, tu'n toca te nejenel 
cye aj Israel, akeju etzan wu'ne, 

8ma chin bete junx tuc'ila nok alcyex lugar jatum ma tzic'a tuj; ax icx o che cub 
baj nbyo'ne ke aj k'oj, akeju e oc tzokpaj ti'ja, ex c'elel tkanila wu'ne tu'n cybinte 
xjal ka ma' toclena, ic tza'n ke xjal ma' cyoclen ate' tuj tcyakil twitz tx'otx'. 

9Ax icx o baj nbincha'ne jun lugar jatum tu'n cynajan aj Israel tuj, akeju etzan 
wu'ne, ex ax ma che cub nk'o'ne tu'n cynajan tuj cyex cytx'otx', tu'ntzun mi jun 

tu'n tlabt cyi'j, ex mlay che yajlanjtz juntl maj cyu'n ke xjal binchal mya ba'n, ic 
tza'n nej, 

10tej cyoc nk'o'ne ke nejenel tu'n cycawin cyibaj ke xjal etzan wu'ne, akeju aj 
Israel. Wu'ne cbel cyi'j cycyakil aj k'oj ti'ja ex che cyjel ten tjak' tcawbila. Ax icx 
cxel nma'ne teya, cchmetel cybaj ke tiyjila wu'ne. 

11Octzun ttijina ex oc tcyima, akine chin oquel k'onte jun tcy'ajala te rey, ex 
ccyuwsetel tcawbil wu'ne, 

12ex atzunte cjawil binchante jun ja te c'ulbil weye, ex akine chin cyuwsalte 
tcawbil te jumajx. 

13Akine chin oquel te tman ex atzunte c'oquel te nc'wa'le. Ex mlay tz'el npa'ne 
nc'ujlalile ti'j ic tza'n o bant wu'ne ti'j rey ten nej twitza; 

14nok o'cx ccyuwsetel wu'ne tuj njaye te jumajx ex tuj ncawbile, ex cyxol ke tiyjil 
cucx cjawil nsc'o'ne jun tu'n toc te rey te jumajx, chi Kman, tzaj tma'n te Natán. 

15Xi ttx'olba'n Natán tcyakil jlu te David cabalxix ic tza'nx otok til ex otok tbi. 

16Atzunte rey David ocx yolil tuc'il Kman ex tma cyja': Nman Dios, ¿alcyetzun 
kine ex ti cyoclen ke wiyjile, tu'nju ma tzaj tk'o'na woclene te rey? 

17Ex mya ma' ma tz'ela jlu tuj twitza, Nman Dios; ax icx ma tzaj tma'na aju cbajel 
cyi'j ke wiyjile tuj tk'ijlalil tzul, ka che oquel te rey. Ma chin oc tk'o'na ic tza'n jun 
xjal ma' toclen. 

18¿Alcye mas yol ba'n txi nma'ne teya tu'nju ma chin oc tk'o'na te jun xjal ma' 
toclen? Porque ba'n tu'na alcye kine, akine tmajena. 

19Aya Nman, nok tu'nju at tc'ujlalila wi'je, ex ic tza'nx tajbila, ma tbinchaya 
tcyakil tbinchbena ma'xix cyxilen tu'n tel nic'baj cyi'j. 

20Aya Nman Dios, mi a'l juntl ic tza'n teya, ex mi a'l juntl Dios at, nok o'cx aya, ic 
tza'n tcyakilju o kbiye ti'ja, 

21ex minti' juntl nasyon ic tza'n cye aj Israel, akeju etzan tu'na, porque o'cxcu 
junx nasyon lu sc'o'maj tu'na tuj tcyakil twitz tx'otx'. Tu'na ma che tzokpet tu'n 
cyoc te jun tnam etzan tu'na, ex ma tz'el tkanil cyi'j ke tbinchbena nim cyipumal 
ex ma'xix cyxilen. Tej cyetz tcolpi'na tuj Ejipt e ic' tlajo'na ke mastl nasyon 
cywitz, 

22porque tu'na ma che oc ke aj Israel te jun tnam etzan tu'na te jumajx; atzun 
teya, Nman, ma tz'oca te Cydios. 

23Cyja'tzun Nman Dios, cyuwsama ju yol ma tzaj ttziyana weye ex cye ke wiyjile 
che ul itz'j te tibajxi, ex japunx tu'na aju ma tmaya. 

24Ex aju yol tzaj ttziyana, cuchiwt tu'n tjapun tu'na, ex aju tbiya cuchiwt cucx tu'n 
tjaw nimset te jumajx ex tu'n tk'manjtz cyja': Ate Kman aju Tajaw Tcyakil, atzun 

Cydios aj Israel, ex atzunju axix toc Cydios aj Israel. Ex cuchiwt tu'n mi'n cycub 
yupj ke wiyjile che ul itz'j te tibajxi. 

25Aya Nman Dios, ma tzaj tma'na weye ka che cyuwsetel ke wiyjile tu'na tu'n 
cyoc te rey; tu'ntzun jlu, masque tmajena kine, ma nnimarin wibe tu'n ncubsane 
twitza. 

26Ja'lo Nman, aya Dios ma tzaj ttziyana tu'n ttzaj tk'o'na nimxix t-xtalbila weye, 

27cuchiwt ba'n ma tz'ela tuj twitza tu'n tcub tcy'iwla'na ke wiyjile che oquel te 
rey te tibajxi, ex cucx tu'n cyten twitza. Aya Nman, ma che cub tcy'iwla'na, ex 
cucx che cbel cy'iwla'n te jumajx. 

1 Crónicas 18 

Ke k'oj e oc tu'n David 

2 Samuel 8.1-14 

1Te tibajxi jlu cub cyi'j aj Filistey tu'n David ex e cyaj ten tjak' tcawbil; el ti'n ju 
tnam Gat tuj cycwent, cyuc'ix ke aldey ate' ti'jele. 

2Ax icx cub cyi'j aj Moab tu'n, e cyaj ten tjak' tcawbil ex o chjet chojenj cyu'n. 

3Ax icx cub ti'j Hadad-ezer tu'n David tej cyja'tok t-xi Hadad-ezer tu'n tcawin 
tibaj tx'otx' at ttzi nima Éufrates. Ate Hadad-ezer rey tuj tnam Soba aju ta' tumlal 
tnam Hamat. 

4El ti'n David jun mil carwaj in che ajben tuj k'oj, ax icx xi ti'n wuk mil soldad 
pres, akeju cyjax cyibaj chej, cyuc'ix winkin mil soldad in che bet tu'n cykan, ex 
baj tkesin tbotx'il cykan cycyakil chej cabay, akeju jawolte carwaj, nok o'cx cyaj 
tclo'n txkan chej tu'n cyajben te jawol jun syent carwaj. 

5E pon naj aj Siria, akeju ate' tuj tnam Damasco, tu'n cyoc ten onil te Hadad-ezer 
aju rey cye aj Soba, pero cub cyi'j aj Siria tu'n David, ex e cub tbyo'n 22 mil xinak 
aj Siria. 

6E cubtzun tk'o'n David junjun c'loj soldad te xk'ukil tuj Siria aju at tuj tcwent 
Damasco, atzun cye aj Siria e cyaj ten tjak' tcawbil ex chjet chojenj cyu'n. Ex a 
Kman o onin te David tu'n tcub cyi'j mastl tnam tu'n, nok jax jatum oc t-xi'. 

7E tzaj ti'n David ke makbil k'an pwak, akeju in che ajben cyu'n ke xjal ma' 
cyoclen ate' ttxlaj Hadad-ezer, ex e ul ti'n tuj Jerusalén. 

8Ax icx tzaj ti'n David txkan k'an c'uxbil tuj tnam Tibhat ex tuj tnam Cun, akeju 
tnam lu ate'tok tuj tcwent Hadad-ezer. Ti'jtzun ju k'an c'uxbil lu baj tbincha'n 
Salomón ju pil matij, ax icx ke tkan ja, ex ke mastl macbil ax k'an c'uxbil tu'n 
cyajben tuj tja Dios. 

9Tejtzun tbinte Toi aju rey tuj tnam Hamat, ka otok cub cyi'j tu'n David cycyakil 
ke t-soldad Hadad-ezer aju rey tuj tnam Soba, 

10xi t-sama'n Toi jun tcy'ajal, Adoram tbi, tu'n tpon tuc'il David, tu'n t-xi tk'olbe'n 
ex tu'n t-xi tk'o'n chjonte te tu'nju otok tz'oc ten k'ojlel tuc'il Hadad-ezer ex otok 
cub ti'j tu'n, porque ax icx te Toi attok k'oj cyxol tuc'il Hadad-ezer. Ax icx xi t-
sama'n tcyakil txcaj macbil k'an pwak, sak pwak ex k'an c'uxbil cytx'otx'il te jun 
oyaj te David. 

11Atzunte David xi tk'o'n cycyakil ke macbil lu te Kman, junx tuc'il ju k'an pwak 
ex sak pwak otok tz'el ti'n cye cycyakil nasyon lu: Cye aj Edom, cye aj Moab, cye 
aj Amón, cye aj Filistey ex cye aj Amalec. 

12Ax icx te Abisai aju tal Sarvia, e cub tbyo'n wajxak laj mil xinak aj Edom tuj 
lugar toc tbi Chk'ajlaj te Atz'an. 

13Ex e cub tk'o'n David junjun c'loj soldad tu'n cyxk'ukin tuj tx'otx' Edom, ex 
cycyakil aj Edom e cyaj ten tjak' tcawbil. Ate Kman tzaj onin te David tu'n tcub 
cyi'j mastl tnam tu'n, nok jax jatum oc t-xi'. 

Ke xjal ma' cyoclen ate' ttxlaj David 
2 Samuel 8.15-18; 20.23-26 

14O cawin David cyibaj cycyakil aj Israel ex o tbincha tcyakil tuj tumelxix ex tuj 
ttxolil cye cycyakil tnam xjal. 

15Aju nejenel cye soldad, atzun Joab aju tal Sarvia; atzunte Josafat aju tcy'ajal 
Ahilud, atzun aj tz'ibal te rey. 

16Atzunte Sadoc aju tcy'ajal Ahitob, ex Abimelec aju tcy'ajal Abiatar, pal ke'; 
atzunte Savsa, atzun tz'ibal tcyakilju in baj. 

17Atzunte Benaía aju tcy'ajal Joiada, toctok te nejenel cyxol aj Ceretey ex aj 
Peletey, akeju cwentil te rey. Atzun ke tcy'ajal David atzun ke ma' cyoclen ate' 
ttxlaj. 

1 Crónicas 19 

Cub cyi'j aj Siria ex aj Amón tu'n David 

2 Samuel 10.1-19 

1Te tibajxi jlu cyim Nahas aju rey cye aj Amón, ex aju cyaj ten te cawil te t-xel, ax 
tcy'ajal. 

2Ex tma David cyja': Cxel nyec'une nc'ujlalile te Hanún aju tcy'ajal ktzan Nahas, 
porque aju ktzan tman o ten ba'n wuc'ile, chi David. Xitzun t-sama'n junjun xjal 
at cyoclen ttxlaj tu'n cyxi' k'ukbalte tc'u'j Hanún tu'nju otok cyim tman, pero tej 
cypon ke xjal at cyoclen ttxlaj David tuj cytx'otx' aj Amón, 

3xi cyma'n ke nejenel cye aj Amón te Hanún cyja': ¿Chipetzuna tat rey ka k'ukbal 
tc'u'ja ma che tzaj t-sama'n David ke xinak lu ex ka tu'n ttzaj na't ktzan tmana? 
¿Myapetzun ma che ul ke xjal lu tuc'ila nok que'yilte alcye tumel tu'n cyoctz tuj 
tnam ex tu'n tcub cyxitun? Che chi nejenel. 

4Atzunte Hanún xi tma'n tu'n cytzaj tzyu'n ke xjal at cyoclen ttxlaj David ex tu'n 
tel matzo'n cyxmaltzi', ax icx tu'n tel kesit mij cyxbalun tu'n tjapun max twi cyxix. 
Te tibajxi jlu e ajtz t-sama'n. 

5Tejtzun tpon tkanil tuc'il David ti'j ju otok baj cyi'j ke xinak lu, xi tma'n tu'n cyxi 
canábaj, porque otok tzaj nim cych'ixwi, ex tu'n t-xi k'ma'n cye tu'n cycyaj ten 
max tuj Jericó, maxi tu'n cyajtz ocxi tch'iy cyxmaltzi'. 

6Eltzun cynic' aj Amón ti'j ka otok tzaj tk'oj David cyi'j, cyja'tzun ate Hanún ex ke 
aj Amón xi cysama'n wuk syent tuc'il 40 quintal sak pwak cye aj Mesopotamia, 
cye aj Siria, cye aj Maaca ex cye aj Soba, te twi cyc'u'j carwaj tu'n cyajben tuj k'oj, 
ex te twi cyc'u'j soldad in che bet cyibaj chej, tu'ntzun cytzaj onil cye aj Amón. 

7Banttzun ti'j tu'n cytzaj 32 mil carwaj in che ajben tuj k'oj, ax icx aju rey tuj 
Maaca cyuc'ix ke t-soldad. Ake jlu cub cychmon cyib twitz tnam Medeba. Ax icx 
ke aj Amón e je'tz tuj cytanmi ex oc cychmon cyib tu'ntzun ttzyet k'oj cyu'n. 

8Pero o tbi David jlu, cyja'tzun xi t-sama'n David Joab cyuc'ix cycyakil soldad. 

9E je'tztzun ke aj Amón, ex baj cytxolban cyib tu'n tbant cyten tuj k'oj nikayin ttzi 
tpwertil tnam, atzun ke rey otok che tzaj tuj mastl tnam max e cyaj ten tuj cojbil. 

10Tejtzun tque'yinte Joab cyja'tok cyoc tzokpaj ke aj k'oj cyi'j, at cyja' cytzaj 
cywitz, ex at cyja' cytzaj cyi'jxi, e jawtzun t-sc'o'n ke soldad mas at cynabl tu'n 
cyk'ojin cyxol aj Israel, bajtzun cybinchan cyib tu'n cyoc tzokpaj cyi'j aj Siria. 

11Atzun ke mastl soldad e je'x tk'o'n tuj tcwent Abisai aju terman, tu'n cyoc 
tzokpaj cyi'j aj Amón. 

12Xitzun tma'n Joab te Abisai: Ka ma cub wi'je cyu'n aj Siria, bix txi'ya onil 
wuc'ile, ex katzun ma cub ti'ja cyu'n aj Amón, jacu chinxe onil tuc'ila. 

13Cyuwx tc'u'ja ex kk'onc kipun tu'n tclet ktanmi ex tu'n cyclet tnam xjal etzan 
tu'n Dios. Ex bant-xwit tu'n Kman aju ba'n tuj twitz. 

14Xi'tzun Joab cyuc'ix ke t-soldad tu'n cyoc tzokpaj cyi'j aj Siria, atzun cye aj Siria 
e je'l ok cywitz. 

15Tejtzun cylonte aj Amón ka otok che el ok ke aj Siria, ax icx cye e el ok twitz 
Abisai aju terman Joab, ex axtzun e ocx ok tuj tnam. Atzunte Joab aj meltz'aj tu'n 
tpon tuj Jerusalén. 

16Tejtzun cylonte aj Siria ka otok cub cyi'j cyu'n aj Israel, xitzun cysama'n ke 
sanjel tu'n cyxi k'ibaj ke aj Siria, akeju ate' jlajxi nima Éufrates, ex aju nejenel cye, 
atzun Sofac aju nejenel cye t-soldad Hadad-ezer. 

17Pon tkanil jlu tuc'il David; cyja'tzun e oc tchmo'n cycyakil aj Israel, e jic'xtzun 
tuj nima Jordán ex e pon jatum ate' ke aj Siria, bajtzun ttxolba'n David ke t-soldad 
tu'n toc k'oj cyu'n, ex tzyettzun k'oj cyu'n aj Siria cyi'j aj Israel. 

18Pero e el ok aj Siria cywitz aj Israel, ex cub tbyo'n David wuk mil xinak aj Siria 
ate'jx cyuj carwaj in che ajben tuj k'oj, ex 40 mil soldad in che bet tu'n cykan; ax 
icx cub tbyo'n David Sofac aju nejenel cye soldad aj Siria. 

19Tej cylonte ke xjal uc'in tu'n Hadad-ezer ka otok cub cyi'j cyu'n aj Israel, bant 
ti'j jun cyyol tuc'il David ex e cyaj ten tjak' tcawbil. Atxixtzun tuj k'ij lu, minti'tl o 
cyajbe aj Siria tu'n cyonin cyuc'il aj Amón. 

1 Crónicas 20 

Cub ti'j tnam Rabá tu'n David 

2 Samuel 12.26-31 

1Tejtzun tel jun abk'i, tuj tk'ijlalil oc in che etz ke rey k'ojlel ic tza'nx cycostumr, 
xi' Joab cyuc'ix nimcu soldad tuc'il, ex cub cyxitun ke cytanmi aj Amón, ex baj 
cytxolban cyib ke t-soldad ti'j tnam Rabá, oc tzokpaj ti'j ex bi'x baj t-xitun tcyakil. 
Atzunte David ax otok cyaj ten tuj Jerusalén. 

2Tejtzun tpon David, el ti'n aju coron tjax tuj twi' ju rey cye aj Rabá. Aju coron lu 
k'an pwak ex toctok ke tal abj tbanil ti'j; aju talil 75 libr, ex jaxtzun cyk'o'n tuj twi' 
David. Ax icx etz ti'n David nimcu macbil tbanilxix ex wi'yilxix tuj tnam lu, 

3cyuc'ix ke xjal otok che cyaj ank'in tuj tnam, ex e oc tk'o'n ak'nal cyi'j sier, cyi'j 
c'uxbil tu'n tel ttxc'omil triw, ex cyi'j ke si'wbil c'uxbil. Iclex o tbincha David cyi'j 
cycyakil tnam cye aj Amón. Te tibajxi ajtz meltz'aj tu'n tul tuj Jerusalén cyuc'ix 
cycyakil ke t-soldad. 

E cub byo'n ke xjal ma' cywa'l cyu'n t-soldad David 
2 Samuel 21.18-20 

4Te tibajxi jlu oc juntl k'oj cyuc'il aj Filistey tuj tnam Gezer. Atzun cub byo'n Sipai 
tu'n Sibecai aju aj Husa. Atzun elni tiyjil Sipai ti'j cyiyjil ke xjal ma' cywa'l; 
cyja'tzun tten cub cyi'j aj Filistey. 

5Ex tuj juntl k'oj oc cyuc'il aj Filistey, cub byo'n ju xjal Lahmi tu'n Elhanán aju 
tcy'ajal Jair; ate Lahmi terman Goliat aju aj Gat, ex aju tlans k'i'n, matij tkan ex 
ma' tc'itz. 

6Oc juntl k'oj tuj tnam Gat. Attok jun xinak ma' twa'l, kakchak tal tk'ab ti'j junjun 
tk'ab, ex kakchak tal tkan ti'j junjun tkan, 24 tu'n tcyakil. Ax elni tiyjil ti'j cyiyjil 
ke xjal ma' cywa'l. 

7Ate xinak lu oc ten ic'lelte cye aj Israel, pero cub byo'n tu'n Jonatán aju tcy'ajal 
Simea, aju terman David. 

8Akeju xjal ma' cywa'l lu, tiyjil Refa ke, aju aj Gat, pero e cub byo'n tu'n David ex 
cyu'n ke t-soldad. 

1 Crónicas 21 

Jaw jun cyajlal aj Israel tu'n David 

2 Samuel 24.1-17 

1Oc ten Satanás k'ojlel cyi'j aj Israel ex oc ten to'yil te David tu'n tjaw ti'n jun 
cyajlal aj Israel. 

2Xitzun tma'n David te Joab ex cye ke nejenel cye soldad: —Cyxi'ye ex cyi'n jawe 
cyajlal aj Israel, tzajx ke' cyu'ne tuj Beerseba ex tu'n tpon baj max tuj Dan, ex 
cyi'ntztzune tajlal wuc'ile tu'ntzun nbinteye jte' xjal at. 

3Atzunte Joab xi ttzak'we'n: —Tu'nwt Kman chmet cyajlal ke xjal etzan tu'n, 
chmet-xwit jun syent maj ic tza'n at ja'lo. ¿Myapetzun cycyakil xjal lu tmajena, 
Tat Rey? ¿Titzun tajben jlu teya, Tat Rey? ¿Ex tiku'n in tzaj ti'na jun mya ba'n 
cyibaj aj Israel? Chi Joab. 

4Masque icju, pero ate rey oc tk'o'n il ti'j tu'n tbinchet jlu, cyja'tzun xi' Joab, baj 
tbetin tuj tcyakil cytx'otx' aj Israel ex ultzun meltz'aj tuj Jerusalén. 

5Xi tk'o'n Joab tajlal tuc'il David, ex japun jun cyajlal aj Israel te jun miyón ex jun 
syent mil xinak at cynabl tuj k'oj, ex cyaje syent tuc'il 70 mil xjal tuj Judá at cynabl 
tu'n cyk'ojin. 

6Ex cyxol ke jlu minti' jaw cyajlal ke tiyjil Leví, ax icx ke tiyjil Benjamín, porque 
mya ba'n e'la tuj twitz Joab aju yol tzaj tma'n rey. 

7Ax icx te Dios mya ba'n e'la tcyakil jlu tuj twitz, cyja'tzun tzaj tk'o'n jun castiw 
cyibaj aj Israel. 

8Xitzun tma'n David te Dios: —Ma nbinchaye jun il ma'xix tu'nju ma nbinchaye 
jlu. Pero ja'lo in chin cubsane twitza Nman, tu'n tcub tnajsana wile akine 
tmajena, porque ma nbinchaye jlu ic tza'n jun xjal minti' tnabl, chi David. 

9Tzajtzun tma'n Kman te Gad aju t-sanjel in ajben ttxlaj David: 

10Txi'ya tuc'il David ex k'manxa te: Ox castiw cbel nk'o'ne twitza, sc'o'n jawa jun 
cyxol alcye tu'n nbinchanteye ti'ja, chi Kman, ma tzaj tma'n weye, chicuya te 
David. 

11Xi'tzun Gad tuc'il David ex xi tma'n te: —Chitzun Kman ma tma cyja': 

12Sc'o'n jawa jun cyxol oxe jlu: Ox abk'i we'yaj, ex ka ox xjaw tu'n tcub cyi'je cyu'n 
aj k'oj cyi'je ex tu'n cycub byo'ne tu'n cyspad, ex ka ox k'ij tu'n ttzaj tx'u'j yabil 
tu'n t-spad Kman tuj cytanmiye oc ttzaj t-anjel byol cye xjal tuj tcyakil cytx'otx' 
aj Israel. Ximana ti'j alcye ctzajel ttzak'we'na, tu'ntzun t-xi nma'ne teju ma tzaj 
samante weye, chi Gad. 

13Xi ttzak'we'n David te Gad: —Atine tuj jun nintz bis, pero ja'lo maslo ba'n tu'n 
tcub ncastiwoye tu'n Kman, porque aju t-xtalbil Kman nimxix, ex mya tu'n ncub 
tz'ake tuj cyk'ab xjal. 

14Tzajtzun t-sama'n Kman tx'u'j yabil cyibaj aj Israel ex bi'x e cyim 70 mil xjal. 

15Ex tzaj t-sama'n Dios jun anjel tu'n cycyim ke xjal ate' tuj tnam Jerusalén. Pero 
tej otok tzyet tu'n cycyim, tzaj tque'yin Kman ex tzaj nim tbis ti'j ju mya ba'n otok 
bant, xitzun tmayo'n Kman aju anjel in byontok cye xjal, chi cyja': Acux jlu, mi'n 
cub tbyo'na mastl xjal, chi Dios te anjel. Tujxtzun or lu, tcubsa'ntok t-anjel Kman 
ttxlaj lugar jatum nne'l bujet ttxc'omil triw tu'n Ornán aju aj Jebusey. 

16Jawtzun tque'yin David twitz cya'j ex o til jun t-anjel Kman wa'l twitz cya'j, 
tuc'ix jun spad tocx tuj tk'ab, otok jatz ti'n tuj tjayil ex xi tyec'un tibaj tnam 
Jerusalén. Atzunte David cyuc'ix ke tij xjal ate' ttxlaj toctok cyxbalun ch'i'x twitz, 
e cub ẍmeje' tejxi tpon tacl tibaj cywitz twitz tx'otx', 

17ex xitzun tma'n David te Dios: —Wu'ne xi nma'ne tu'n tjaw cyajlal xjal. Akine 
ma chin binchan il ex ma nbinchaye mya ba'n, pero ke xjal lu minti' jun mya ba'n 
ma cybincha. Aya Nman Dios, in chin cubsane twitza, k'oncuya castiw lu wibaje 
ex cyibaj keju ate' tuj njaye, ex mi'n tzaj tk'o'na tx'u'j yabil cyibaj ke xjal etzan 
tu'na. 

Jaw tbincha'n David jun altar 
2 Samuel 24.18-25 

18Xitzun tma'n t-anjel Kman te Gad cyja': K'manxa te David tu'n tjaw tbincha'n 
jun altar te Kman tuj lugar jatum nne'l ttxc'omil triw tu'n Ornán aju aj Jebusey. 

19Xi'tzun David binchalte aju otok tzaj tma'n Gad te, ic tza'nx otok tzaj tma'n 
Kman. 

20Nne'ltok ttxc'omil triw tu'n Ornán, ex tej tajtz tque'yin, o til aju anjel; atzun 
keju cyaje tcy'ajal ate'tok tuc'il xi cyewan cyib. 

21Tejtzun tpon lak'e' David jatum ta' Ornán, o ilwaj David tu'n, etztzun tuj lugar 
jatum nne'l ttxc'omil triw tu'n, cub ẍmeje' twitz David ex pon tacl tibaj twitz max 
twitz tx'otx'. 

22Xitzun tma'n David te Ornán: —K'ontza te weye aju lugar jatum nne'l ttxc'omil 
triw tu'na, tu'n tjaw nbincha'ne jun altar te Kman tuj, tu'ntzun tmayet tx'u'j yabil 
cyi'j tnam xjal, ex c'ayintza te weye ic tza'nx twi' cabal. 

23Xi ttzak'we'n Ornán te David: —K'inxa, aya Tat Rey, ex binchama alcye ba'n tuj 
twitza, jacu che'x nk'o'ne ke tor tu'n tcub tpatuna te oyaj, ex atzun ke tze' in che 
ajben tu'n tel ttxc'omil triw jacu che ajben te si', ex atzun twitz triw jacu tz'ajben 
te oyaj. Tcyakil jlu jacu txi nk'o'ne teya, chi Ornán. 

24Atzunte rey David xi ttzak'we'n te Ornán: —Chjonteya tu'n jlu, pero il ti'j tu'n 
ttzaj nlak'o'ne teya ic tza'nx twi' cabalxix, porque mlay tz'el wi'ne nok cucx aju 
at teya, tu'n t-xi nk'o'ne te Kman, ex mlay txi nk'o'ne jun chojbil te Kman aju mya 
ncwesteye. 

25Cyja'tzun tten, xi tchjo'n David te Ornán kak syent k'an pwak, twi' ju lugar lu. 

26Ex atzun jaw tbincha'n David jun altar te Kman, e cubtzun tpatun ke oyaj patun 
in che cub, ex xi tk'o'n ke chojbil te mojbabl tibil. Octzun ten cubsal twitz Kman, 
ex tzaj ttzak'we'n Kman tu'n tkan k'ak' tzaj twitz cya'j, ex cubil jucpaj tibaj oyaj 
tcub tibaj altar. 

27Atzunte Kman tzaj tma'n te anjel tu'n tcu'x tc'u'n t-spad tuj tjayil. 

Aju lugar jatum tu'n tjaw bincha'n tja Dios 

28Tejtzun tque'yinte David ka otok tzaj tzak'we'n tu'n Kman tuj lugar jatum nne'l 
ttxc'omil triw tu'n Ornán aju aj Jebusey, atzun xi tk'o'n ke chojbil. 

29Aju ja xbalun te mojbabl tibil tuc'il Dios, aju otok jaw tbincha'n Moisés tuj tzkij 
tx'otx', tuc'ix ju altar jatum in che cub patit ke oyaj, max ate'tok tuj lugar te c'ulbil 
tuj tnam Gabaón, 

30pero minti' xi' David tuj Gabaón tu'n t-xi tkanin te Dios, porque otok tzaj nim 
t-xobil tu'nju otok til ju spad k'i'n tu'n t-anjel Kman. 

1 Crónicas 22 

1Cyja'tzun tma David: Atzun cbantel tja Dios tzalu, tuc'ix ju altar jatum tu'n tcub 
cypatun aj Israel cyoyaj. 

Bant cyten ke ti'xti tu'n tjaw binchet tja Dios 

2Te tibajxi jlu xi tma'n David tu'n toc cychmon cyib ke stranjer xjal, akeju najlke 
cyxol aj Israel, ex e oc tk'o'n te xpe'lil abj, tu'n tajben tu'n tjaw binchet tja Dios. 

3Ax icx baj tchmo'n David txkan c'uxbil nimxix tu'n cybaj clawsyit ke tlamel, ex 
tu'n cybaj mojbet tz'lom, ax icx baj tchmo'n nim k'an c'uxbil minti' bant 
tmalonjtz, 

4tuc'ix nimxix tze' wi'ten, porque ke xjal najlke tuj Sidón ex tuj Tiro otok tzul 
cyi'n nimcu tze' wi'ten tuc'il David. 

5Ex tma David: Aju tja Kman cjawil binchet, il ti'j tu'n toc tbanilxix que'yin ex 
minti' juntl cpol ic tza'n te, ex aju ncy'ajale Salomón ma cu'xunx ta', na'nx toc 
tnabl. Tu'ntzun jlu, bi'x cyjel nchmo'ne tcyakil aju c'ajbel tu'n tbant tja Dios, chi 
David. Cyja'tzun, tej na'nxtok tcyim David, cyaj tchmo'n tcyakil aju at tu'n tajben. 

6Tzajtzun ttxco'n David aju tcy'ajal, Salomón tbi, ex xi tcyuwsa'n te tu'n tjaw 
tbincha'n tja Kman aju Cydios aj Israel. 

7Xitzun tma'n te cyja': Ncy'ajal, ximantok wu'ne tu'n tjaw nbincha'ne jun ja te 
nimbil te Kman aju Ndiose. 

8Pero tzaj tma'n Kman weye: Ma wile nimcu xjal o tz'el cychc'el tu'na, ex nimcu 
k'oj o tz'oc tu'na; tu'ntzun jlu mya aya cjawil binchante jun ja tu'n tjaw nimsa'n 
nbiye tuj. 

9Pero tzul itz'j jun tcy'ajala, ex oc tcawin tcy'ajala lu, minti' k'oj c'oquel, porque 
wu'ne ctel tuj txubtxaj ex mlay che tzaj ke aj k'oj k'ojlel ti'j; cyja'tzun 
Salomón*fn* c'oquel tbi k'a lu, ex tuj tk'ijlalil oc tcawin che tel aj Israel tuj 
txubtxaj ex tuj tzalajbil. 

10Ate Salomón cjawil binchante jun ja te nimbil weye. Ate c'oquel te nc'wa'le, ex 
atzun weye chin oquele te tman, ex cyxol ke tiyjil cucx che jawil nsc'o'ne ke rey 
tu'n cycawin cyibaj aj Israel, chi Kman. 

11Ja'lotzun ncy'ajal, awt Kman Dios ten tuc'ila ex onin teya tu'n tjaw binchet tja 
Dios aju Tdiosa, ic tza'nx o tzaj ttziyan tu'n tbinchanteya. 

12Ex awt Kman tzaj k'onte tojtzkibla ex tnabla oc tcawina cyibaj aj Israel, 
tu'ntzun tjapun tu'na aju tley Kman aju Tdiosa. 

13Tcyakil ba'n c'elel te teya ka ma tz'oc tilil tu'na tu'n cyjapun ke tley ex ke t-
xnak'tzbil, akeju e tzaj tma'n Kman te Moisés tu'n tajben cye aj Israel. Tenx 
tipuna ex cyuwx tc'u'ja, mi'n xoba ex mi'n tzaj baj tc'u'ja. 

14Bintza, ma tz'oc tilil wu'ne tu'n tbaj nchmo'ne aju c'ajbel ti'j tja Kman; ma 
chmet 75 mil quintal k'an pwak wu'ne, wuk syent tuc'il 50 mil quintal sak pwak, 
ex nimxix k'an c'uxbil, ex c'uxbil mlay bant tmalonjtz. Ax icx ma baj nchmo'ne 
tze' ex abj, ex ba'n tu'n toc ttz'aksa'na mastl. 

15Ex nimcu ak'nal at tuc'ila, ke xjal xpe'lil abj, ke albañil, ke calpinter, ex nimcu 
xinak at cynabl tu'n cybinchante tcyakil txcaj ak'untl 

16ti'j k'an pwak, ti'j sak pwak, ti'j k'an c'uxbil, ex ti'j c'uxbil. Cyja'tzun, tzyuma 
ak'untl ex awt Kman onil teya, chi David te Salomón. 

17Ax icx xi tma'n David cye cycyakil nejenel cye aj Israel tu'n cyonin tuc'il 
Salomón aju tcy'ajal, ex xi tma'n cye: 

18A Kman at cyuc'ile, ya minti'tl in che k'ojin ke mastl nasyon cyi'je, porque a 
Kman o onin weye tu'n tcub cyi'j wu'ne ex cycyakil keju najlke cyuj o che cyaj 
tk'o'n Kman tjak' ncawbile, ex akeju tnam lu ma che cyaj ten tjak' tcawbil Kman 
ex tjak' cycawbil xjal etzan tu'n. 

19Cyja'tzun, ja'lo cynimanxe Kman aju Cydiose tu'n tcyakil cyc'u'je; cybincham 
cytene tu'n tjaw cybincha'ne tja Kman tu'ntzun ttzaj k'it ju cax c'ubl tley ex ke 
macbil xjansa'maj, tu'n cyul k'it tuj ja aju cjawil binchet te nimbil te Kman. 

1 Crónicas 23 

Ke aj Leví ex aju cyak'un tu'n tbinchet 

1Tej otok ten David nim abk'i ex otok tijin wen, octzun tk'o'n toclen Salomón aju 
tcy'ajal tu'n toc te rey cye aj Israel. 

2Ex e oc tchmo'n cycyakil ke nejenel cye aj Israel, ax icx ke pal ex ke aj Leví, 

3ex e baj ajla'n ke aj Leví, akeju otok japun 30 abk'i cyu'n ex ka mastl, ex japun 
jun cyajlal tu'n tcyakil te 38 mil xinak. 

4Cyxol ke jlu e el pa'n 24 mil tu'n cyajben tuj ak'untl tuj tja Kman, kak mil tu'n 
cyoc te ma' cyoclen ex te jwes, 

5cyaje mil tu'n cyoc ten cwentil ttzi tja Dios, ex juntl cyaje mil tu'n tjaw cynimsa'n 
tbi Kman ex tu'n cyajben ke chnab cyu'n, akeju otok che baj chmet tu'n David 
tu'n cyajben te nimbil tbi Kman. 

6E bajtzun pa'n ke tu'n David tuj ox c'loj, ic tza'n cyiyjil ox tcy'ajal Leví, ex atzun 
ke jlu: Gersón, Coat ex Merari. 

7Ke tcy'ajal Gersón, atzun ke jlu: Laadán ex Simei. 

8Ke tcy'ajal Laadán ox cybet ex atzun ke jlu: Jehiel tbi tnejel, Zetam tbi tcabin ex 
Joel tbi toxin. 

9Ex ke tcy'ajal Simei ax icx ox cybet ex atzun ke jlu: Selomit, Haziel ex Harán. 
Atzun ke jlu e oc te nejenel cyxol ke tiyjil Laadán. 

10Ke tcy'ajal Simei cyaje cybet ex atzun ke jlu: Jahat, Ziza, Jeús ex Bería. 

11Aju tnejel, atzun Jahat, ex atzun tcabin, atzun Ziza, pero ate Jeús ex Bería, mya 
nim cyc'wa'l tzaj, cyja'tzun e je'x ajla'n mer ic tza'n jun ja xjal ke. 

12Ke tcy'ajal Coat cyaje cybet ex atzun ke jlu: Amram, Izhar, Hebrón ex Uziel. 

13Ke tcy'ajal Amram, atzun ke jlu: Aarón ex Moisés. Ate Aarón jaw sc'o'n tu'n 
Dios tu'n t-xi tk'o'n ke oyaj xjansa'maj, tu'n tcub tpatun storac twitz Kman, tu'n 

tajben te, ex cucx tu'n tkanin cy'iwbil cyibaj xjal. Aju ak'untl lu, tu'n Aarón tu'n 
tbant ex cyu'n tiyjil te jumajx. 

14Atzunte Moisés aju xinak sc'o'maj tu'n Dios, cyuc'ix ke tcy'ajal, ax xi k'i'n cyajlal 
cyuc'il ke tiyjil Leví. 

15Ke tcy'ajal Moisés atzun ke jlu: Gersón ex Eliezer. 

16Ate Sebuel tcy'ajal Gersón ex nejenel cyxol terman. 

17Ate Eliezer junx tcy'ajal tzaj, atzun Rehabías, ex minti' mastl tc'wa'l tzaj, 
atzunte Rehabías nim tcy'ajal tzaj. 

18Ate Selomit tcy'ajal Izhar ex nejenel cyxol terman. 

19Ke tcy'ajal Hebrón atzun ke jlu: Jeraías tbi tnejel, Amarías tbi tcabin, Jahaziel 
tbi toxin, ex Jecamán tbi tcyajin. 

20Ke tcy'ajal Uziel atzun ke jlu: Micaías tbi tnejel, ex Isías tbi tcabin. 

21Ke tcy'ajal Merari atzun ke jlu: Mahli ex Musi. Ke tcy'ajal Mahli atzun ke jlu: 
Eleazar ex Cis. 

22Ate Eleazar cyim minti' jun tcy'ajal tzaj, nok o'cx ke tme'jel e tzaj, ex e baj najan 
cyuc'il ke tcy'ajal Cis aju terman cyman. 

23Ke tcy'ajal Musi ox cybet ex atzun ke jlu: Mahli, Edar ex Jeremot. 

24Cycyakil ke jlu tiyjil Leví ke. Tej tjaw cyajlal, cu'x tz'iban cybi keju otok japun 
winkin ex ka mastl abk'i cyu'n. Nejenel ke te junjun c'loj cyiyjil, ex in che 
ak'nantok tuj tja Kman. 

25Otok tma David: Tu'n Kman aju Cydios aj Israel ma cub cyi'j aj k'oj, tu'ntzun 
cyten ke xjal etzan tu'n tuj txubtxaj, ex axtzun tu'n tnajan te jumajx tuj Jerusalén. 

26Cyja'tzun ya mlay tzic' cylak'ba'n aj Leví aju ja xbalun te mojbabl tibil tuc'il 
Dios, ax icx ke macbil in che ajben tuj c'ulbil, chi David. 

27Cyja'tzun, ic tza'nx ju yol cyaj tma'n David tej na'nxtok tcyim, jaw jun cyajlal aj 
Leví, akeju otok japun winkin ex ka mastl abk'i cyu'n, 

28ex e cyaj ten tjak' cycawbil pal akeju tiyjil Aarón, tu'n tbant ak'untl cyu'n tuj tja 
Kman, cyuj ke ttxa'n pe'n ex cyuj ke tal cwart, ex tu'n tbaj cytx'jo'n cyi'j ke macbil 
xjansa'maj ke, ax icx ti'j mastl ak'untl tuj tja Kman. 

29Tuj cycwent ta' ke pan xjansa'maj, akeju in che cub k'o'n tuj txolin, ax icx aju 
arin tu'n tajben te oyaj, ex ke tal pan xaxj minti' t-samel cyuj tu'n tjaw mal cyc'u'j, 
ex ke oyaj tzk'ajsa'maj tuj sartén ex tuj xc'o'n. Ax icx cycyakil txcaj malbil ex 
echbil tuj cycwent ta' cycyakil. 



782 

 

 
Mam del Norte 

© 1993 Sociedades Bíblicas Unidas. 
  

 

 

30Ax icx il ti'j tu'n cyten tuj tja Kman cycyakil k'ij te prim ex te kale, tu'n t-xi 
cyk'o'n chjonte te Kman ex tu'n tjaw cynimsa'n tbi, 

31ex tu'n t-xi cyk'o'n te Kman ke oyaj patun in che cub cyuj ke k'ij te ojlabl, cyuj 
ke nink'ij, oc ttzaj que'yin juntl ac'aj xjaw, ex cyuj ke nink'ij nim cyoclen; cucx 
tu'n cyajben te Kman ic tza'n cyajlal ex tumel cyajni bant ti'j. 

32Ex tuj cycwent ta' tu'n toc cycwentin ja xbalun te mojbabl tibil tuc'il Dios, ax 
icx ju Lugar Xjan ex tu'n cyonin cye ke cyerman akeju tcy'ajal Aarón ti'j ak'untl 
tuj tja Kman. 

1 Crónicas 24 

1Ax icx ke tiyjil Aarón e baj pa'n tuj c'lojin. Ke tcy'ajal Aarón atzun ke jlu: Nadab, 
Abiú, Eleazar ex Itamar. 

2Pero nej e cyim Nadab ex Abiú twitz cyman, ex minti' jun cycy'ajal tzaj; tu'ntzun 
jlu ate Eleazar ex Itamar e cyaj ten te pal. 

3E cub tpa'n David ke tiyjil Aarón tuj c'lojin tu'ntzun cyak'nan ti'j ak'untl at tuj 
cycwent; tuc'ix Sadoc aju tiyjil Eleazar ex Ahimelec aju tiyjil Itamar e onin tuc'il 
tu'n tbant jlu. 

4El cynic' ti'j, akeju xinak tiyjil Eleazar mas nim cyajlal cywitz ke tiyjil Itamar, 
cyja'tzun e bje'l cypa'n ex e cyaj ten kaklaj nejenel cyxol tiyjil Eleazar, ex wajxak 
nejenel cyxol tiyjil Itamar. 

5Jaw swert cyi'j tu'n cybaj pa'n tuj c'lojin, tza'nx cyxol ke tiyjil Eleazar ax icx cyxol 
ke tiyjil Itamar, porque at ke at cyoclen tuj tja Dios, ex at ke at cyoclen tu'n 
cyajben te Dios. 

6Ate Semaías aju aj tz'ibal ex tcy'ajal Natanael, aju tiyjil Leví, cub tz'ibante cybi 
twitz rey, cywitz ke nejenel, twitz pal Sadoc, twitz Ahimelec aju tcy'ajal Abiatar, 
cywitz ke nejenel te junjun c'loj pal, ex cywitz aj Leví. Jaw swert cyi'j jtoj tu'n 
tajben junjun c'loj. Nej jaw swert ti'j jun c'loj tiyjil Eleazar ex te tibajxi jaw swert 
ti'j jun c'loj tiyjil Itamar, ex iclex e tenba tejxi cyex baj cycyakil c'loj. 

7-18Tej tjaw cyi'n swert cyi'j, e cyajtzun ten ke c'loj tuj ttxolil, xi ke' tuj tnejel ex 
pon baj tuj 24 c'loj, ex akeju nejenel cye, atzun ke jlu: Joiarib, Jedaías, Harim, 
Seorim, Malquías, Mijamín, Cos, Abías, Jesúa, Secanías, Eliasib, Jaquim, Hupa, 
Jesebeab, Bilga, Imer, Hezir, Afses, Petaías, Hezequiel, Jaquín, Gamul, Delaía, ex 
Maazías. 

19Cyja'tzun tten e baj pa'n ke tuj c'lojin tu'n cyajben tuj tja Kman, ic tza'nx otok 
cyaj tma'n Kman aju Cydios aj Israel te Aarón aju ktzan cyxe'chel. 

20Ke mastl c'loj tiyjil Leví ex ke nejenel cye atzun ke jlu: Subael aju tiyjil Amram, 
ex Jehedías aju tiyjil Subael; 

21Isías aju nejenel cyi'j tiyjil Rehabías; 

22Selomot aju tiyjil Izhar; Jahat aju tiyjil Selomot. 

23Ke tcy'ajal Hebrón atzun ke jlu: Jerías tbi tnejel, Amarías tbi tcabin, Jahziel tbi 
toxin, Jecamán tbi tcyajin. 

24Ax icx Micaía aju tcy'ajal Uziel; Samir aju tcy'ajal Micaía; 

25Isías aju terman Micaía ex Zacarías aju tcy'ajal Isías. 

26-27Akeju tiyjil Merari atzun ke jlu: Jaazías tbi tcy'ajal; atzun ke tcy'ajal Jaazías 
atzun ke jlu: Mahli, Musi, Soahm, Zacur ex Ibri. 

28-29Ke tcy'ajal Mahli atzun ke jlu: Eleazar ex Cis. Ate Eleazar minti' tcy'ajal tzaj; 
aju tcy'ajal Cis atzun Jerameel. 

30Ke tcy'ajal Musi atzun ke jlu: Mahli, Edar ex Jerimot. Atzun ke tiyjil Leví jlu, ic 
tza'nx junjun c'loj cyiyjil. 

31Ax icx cye e baj pa'n ke tuj swert, ic tza'nx otok che tenba ke cyerman akeju 
tiyjil Aarón. A jlu o bant twitz rey David, twitz Sadoc, twitz Ahimelec, cywitz ke 
nejenel te junjun c'loj pal, ex cywitz ke nejenel te junjun c'loj aj Leví. Cycyakil xi 
k'o'n cyoclen, tza'nx ke tzicbaj ax icx ke tz'inbaj. 

1 Crónicas 25 

Ke chimbal ex ke bitzal 

1Ate David cyuc'ix ke nejenel cye soldad jaw cysc'o'n ke tcy'ajal Asaf, ke tcy'ajal 
Hemán ex ke tcy'ajal Jedutún, tu'n cyajben tuj c'ulbil, tu'n ttzaj cyma'n tkanil aju 
in tzaj tma'n Dios cye tuc'il tk'ajk'ajel cywi chnab arpa, quitar ex ke tal lak c'uxbil. 
Atzun cybi ke xinak jlu, akeju in che ajben tuj ak'untl: 

2Cyxol ke tcy'ajal Asaf, atzun ke jlu: Zacur, José, Netanías ex Asarela. Aju nejenel 
cye, atzun Asaf aju cyman, aju oc k'o'n toclen tu'n rey tu'n ttzaj tma'n tkanil aju 
in tzaj tma'n Dios te. 

3Ke tcy'ajal Jedutún kak cybet ex atzun ke jlu: Gedalías, Zeri, Jesaías, Simei, 
Hasabías ex Matatías. Aju nejenel cye, atzun Jedutún aju cyman, aju in tzaj tma'n 
tkanil aju in tzaj tma'n Dios te, tuc'il tk'ajk'ajel twi arpa te ak'bil chjonte te Dios 
ex tu'n tjaw nimset tbi. 

4Ke tcy'ajal Hemán atzun ke jlu: Buquías, Matanías, Uziel, Sebuel, Jeremot, 
Hananías, Hanani, Eliata, Gidalti, Romanti-ezer, Josbecasa, Maloti, Hotir ex 
Mahaziot, 

5cycyakil ke jlu tcy'ajal Hemán ke. Ate Hemán ba'n nabin tu'n Dios ex in ajben 
ttxlaj rey, tzaj tk'o'n Dios cyajlaj tcy'ajal ex oxe tme'jel, ic tza'n otok tzaj ttziyan 
te tu'ntzun tten mas nim tipun. 

6Oc cybitzan tuj c'ulbil tuj tja Kman tuc'ix ju tmoj cybitz ke tal lak c'uxbil, ke 
chnab arpa ex quitar. Aju nejenel cye, atzun Hemán, aju cyman. Ate Asaf, Jedutún 
ex Hemán in cybincha'n aju in tma'n rey cye. 

7Aju cyajlal keju at cynabl tu'n cychimban, cyuc'ix ke cyerman xnak'tzamnike 
tu'n cybitzan tbi Kman, attok cab syent tuc'il 88 cybet. 

8Ex jaw cyi'n swert cyi'j cycyakil tu'n cyak'nan tuj c'lojin, tza'nx ke tij xjal ax icx 
ke cu'xun, tza'nx ke xnak'tzal, icx keju ma in baj cyxnak'tzan cyib. 

9-31Tej tjaw cyi'n swert cyi'j e cyajtzun ten ke c'loj tuj ttxolil, xi ke' tuj tnejel ex 
pon baj tuj 24 c'loj, ex akeju nejenel cye, atzun ke jlu: José, Gedalías, Zacur, Izri, 
Netanías, Buquías, Jesarela, Jesahías, Matanías, Simei, Azareel, Hasabías, Subael, 
Matatías, Jeremot, Hananías, Josbecasa, Hanani, Maloti, Eleata, Hotir, Gidalti, 
Mahaziot, ex Romanti-ezer. Ex teylex te junjun cye cyuc'ix ke cyerman ex ke 
cyc'wa'l, cablaj cybet tuj junjun c'loj. 

1 Crónicas 26 

Ke xk'ukil ttzi ja ex ke xjal ma' cyoclen ttxlaj rey 

1Ax icx e baj pa'n tuj c'lojin ke xk'ukil ttzi ja, ex atzun ke jlu: Cyxol ke tiyjil Coré 
jaw sc'o'n Meselemías aju tcy'ajal Coré, atzunte Coré tcy'ajal Asaf. 

2Ke tcy'ajal Meselemías atzun ke jlu: Zacarías aju tnejel c'wa'l, Jediael aju tcabin, 
Zebadías aju toxin, Jatniel aju tcyajin, 

3Elam aju tjwe'yin, Johanán aju tkakin ex Elioenai aju twukin. 

4Ke tcy'ajal Obed-edom atzun ke jlu: Semaías aju nej c'wa'l, Jozabad aju tcabin, 
Joa aju toxin, Sacar aju tcyajin, Natanael aju tjwe'yin, 

5Amiel aju tkakin, Isacar aju twukin, Peultai aju twajxakin; porque cub cy'iwla'n 
Obed-edom tu'n Dios, cyja'tzun tzaj nim tc'wa'l. 

6Ate Semaías aju tcy'ajal Obed-edom tzaj cabe tcy'ajal, ex e oc te nejenel cye ke 
cyerman, porque ke xinak lu attok nimxix cyipun ex cynabl. 

7Ex ke tcy'ajal Semaías atzun ke jlu: Otni, Rafael, Obed, Elzabad, Eliú ex 
Samaquías; ke xinak lu at nimxix cyipun. 

8Cycyakil ke jlu tiyjil Obed-edom ke; ake cyuc'ix ke cycy'ajal ex ke cyerman at 
nimxix cyipun ex cynabl tu'n cyajben tuj ak'untl. 62 cybaj tiyjil Obed-edom tu'n 
cycyakilx. 

9Ke tcy'ajal Meselemías cyuc'ix ke terman, wajxaklaj cybaj tu'n tcyakil ex at nim 
cynabl ti'j ak'untl. 

10Ke tcy'ajal Hosa aju tiyjil Merari, atzun ke jlu: Simri aju nejenel, masque mya 
nej c'wa'ltok, pero oc k'o'n toclen te tnejel tu'n tman, 

11Hilcías tbi tcabin, Tebalías tbi toxin, Zacarías tbi tcyajin. Ke tc'wa'l Hosa cyuc'ix 
ke terman oxlaj cybet tu'n tcyakil. 

12Atzun ke jlu e baj pa'n tuj c'lojin tu'n cyxk'ukin ttzi tja Kman. Tza'nx ke nejenel, 
ax icx ke cyerman, tuj cycwent cyaj tu'n cyajben tuj tja Kman. 

13Jawtzun cyi'n swert cyxolx, tza'nx ke cu'xun icx ke tij xjal, tu'ntzun cylonte 
alcye c'loj cyiyjil tu'n tten ttzi' junjun pwert. 

14Oc tz'ak swert ti'j Selemías tu'n t-xk'ukin ttzi ja tcub tuj tumlal tjawitz k'ij, 
atzunte Zacarías aju ba'n k'onte cynabl xjal ex aju ba'n tmod, ex ax tcy'ajal 
Selemías, oc tz'ak swert ti'j tu'n t-xk'ukin ttzi ja te jawni. 

15Atzunte Obed-edom oc tz'ak swert ti'j tu'n t-xk'ukin ttzi ja tcub cubni; atzun ke 
tcy'ajal tuj cycwent cyaj ten tu'n cyxk'ukin ke ja c'ubl ti'xti tuj tja Dios. 

16Atzunte Supim ex Hosa oc tz'ak swert cyi'j tu'n cyxk'ukin ttzi ja tcub tumlal 
telex k'ij, jatum ta' ttzi ja Salequet tbi, jatum in jax be twitz jawl. Ke ak'untl lu 
cyja'tzun e tenba: 

17Tcyakil k'ij in che cub ten kak xk'ukil ttzi ja aju tcub tumlal tjawitz k'ij, ex cyaje 
in che cub ten ttzi ja tcub jawni, ex cyaje ttzi ja tcub cubni, ex cabe in che xk'ukin 
ti'j ju c'ubl twitz awal. 

18Tuj ttxa'n pe'n aju tcub tumlal telex k'ij, attok cyaje in che cwentin tuj be ex 
cabe ax in che xk'ukin tuj ja. 

19Cyja'tzun tten baj sipan ak'untl cye ke xk'ukil ttzi ja, akeju tiyjil Coré ex Merari. 

20Ex cyxol tiyjil Leví ate Ahías toctok te cwentil cye k'inumabl ate' tuj tja Kman 
ex ke c'ubl te oyaj xjansamaj. 

21Atzun cyxol ke tcy'ajal Laadán, akeju elni cyiyjil ti'j Gersón, ate Jehiel nejenel 
cye, 

22ex ke tcy'ajal Jehiel cyuc'ix ke tcy'ajal Zetam ex ke tcy'ajal Joel aju cyerman, tuj 
cycwent tcyajsa'ntok ke k'inumabl tuj tja Kman. 

23Atzun cyxol ke tiyjil Amram, Izhar, Hebrón ex Uziel, 

24oc k'o'n Sebuel tu'n tcwentin cyi'j ke k'inumabl. Ate Sebuel tiyjil Gersón aju 
tcy'ajal Moisés. 

25Atzun ke terman Sebuel, akeju tiyjil Eliezer, atzun ke jlu: Rehabías aju tcy'ajal 
Eliezer, Jesaías aju tcy'ajal Rehabías, Joram aju tcy'ajal Jesaías, Zicri aju tcy'ajal 
Joram, ex Selomit aju tcy'ajal Zicri. 

26Ate Selomit cyuc'ix ke terman, tuj cycwent tcyajsa'ntok cycyakil ke c'ubl 
macbil xjansa'maj, akeju otok tz'el tpa'n David ex otok txi tk'o'n te Kman, ex aju 
otok xi cyk'o'n ke nejenel cye junjun c'loj cyiyjil, cyuc'ix ke nejenel cye soldad, 
akeju at jun milchak soldad tuj cycwent ex keju at jun syentchak soldad tuj 
cycwent, ax icx ke mastl nejenel cye soldad. 

27Akeju ti'xti lu otok tz'el cyi'n cye ke aj k'oj cyi'j oc nno'c k'oj, ex otok txi cyk'o'n 
tu'n tajben ti'j tja Kman. 

28Ax icx axtok ta' tcyakil ti'xti aju otok tz'el tpa'n Samuel aju ba'n nabin tu'n Dios 
ex otok txi tk'o'n te Kman, tuc'ix aju otok txi cyk'o'n Saúl aju tcy'ajal Cis, Abner 
aju tcy'ajal Ner, ex Joab aju tal Sarvia. Cycyakil ke ti'xti xjansa'maj tcyajsa'ntok 
tuj tcwent Selomit ex tuj cycwent ke terman. 

29Ex atzun cyxol ke tiyjil Izhar jaw sc'o'n Quenanías ex ke tcy'ajal tu'n cyoc te 
ajcal ex te jwes cyxol aj Israel. 

30Atzun cyxol tiyjil Hebrón jaw sc'o'n Hasabías cyuc'ix ke terman; tu'n cycyakil 
japun jun mil tuc'il wuk syent cybaj at cyipun ex at cynabl, e oc k'o'n tu'n cycawin 
cyibaj aj Israel, akeju ate' tuj tumlal telex k'ij te nima Jordán. Tuj cycwent ta' tu'n 
tbant tcyakil tak'un Kman, ax icx tak'un rey. 

31Tej otok bant 40 abk'i ttzyetlen tcawin David, baj jyet alcyechak ke tiyjil 
Hebrón, ex cyxol cycyakil e cnet ke xinak at cyipun ex at cynabl najlke tuj Jazer, 
aju at tuj tx'otx' Galaad. Aju nejenel cye tiyjil Hebrón, atzun Jerías, 

32atzun ke terman at nim cyipun ex at cynabl, japun jun cyajlal tu'n cycyakil te 
cab mil tuc'il wuk syent cybaj, nejenel ke cye junjun c'loj cyiyjil. Atzunte rey 
David e oc tk'o'n tu'n cycawin cyibaj ke tiyjil Rubén, ax icx cyibaj tiyjil Gad, 
cyuc'ix mij tiyjil Manasés. Tuj cycwent ta' tu'n tbant tcyakil tak'un Kman, ax icx 
tak'un rey. 

1 Crónicas 27 

Ke nejenel cye junjun c'loj soldad 

1Lu jun tajlal cyi'j ke aj Israel ajla'maj ke ic tza'nx ke nejenel cye junjun c'loj 
cyiyjil, cyuc'ix ke nejenel cye soldad, akeju at jun milchak soldad tuj cycwent, ax 
icx keju at jun syentchak soldad tuj cycwent, ax icx ke mastl nejenel ma' cyoclen, 
akeju in che ajben ttxlaj rey tuj tcyakil ak'untl. In che cub pa'n ke soldad tuj 
c'lojin; jun xjaw in che ajben jun c'loj tuj abk'i. Teyle junjun c'loj attok 24 mil 
cybaj. 

2Aju tnejel c'loj, atzun ke tu'n cyxk'ukin tuj tnejel xjaw cycyakil abk'i. Aju nejenel 
cye, atzun Jasobeam aju tcy'ajal Zabdiel, 

3a jlu tiyjil Fares ex nejenel cye cycyakil nejenel cye soldad akeju in che ajben tuj 
tnejel xjaw. 

4Juntl c'loj xk'ukil tu'n cyajben tuj tcabin xjaw: Aju nejenel cye, atzun Dodai aju 
aj Ahohit, ex aju tcabin nejenel Miclot tbi. 

5Juntl c'loj xk'ukil tu'n cyajben tuj toxin xjaw: Aju nejenel cye, atzun Benaía aju 
tcy'ajal tnejel pal Joiada. 

6Ate Benaía ajun cyxol ke 30 soldad cyuw cyc'u'j tuj k'oj, ex ax toc te nejenel cye. 
Ex ate Amisabad aju tcy'ajal toc te tcabin nejenel cye keju toxin c'loj soldad. 

7Juntl c'loj xk'ukil tu'n cyajben tuj tcyajin xjaw: Aju nejenel cye, atzun Asael aju 
terman Joab. Ex aju t-xel cyaj ten te tibajxi, atzun Zebadías aju tcy'ajalx. 

8Juntl c'loj xk'ukil tu'n cyajben tuj tjwe'yin xjaw: Aju nejenel cye, atzun Samhut 
aju aj Izrai. 

9Juntl c'loj xk'ukil tu'n cyajben tuj tkakin xjaw: Aju nejenel cye, atzun Ira aju 
tcy'ajal Iques, aju aj Tecoa. 

10Juntl c'loj xk'ukil tu'n cyajben tuj twukin xjaw: Aju nejenel cye, atzun Heles aju 
aj Pelonit ex tiyjil Efraín. 

11Juntl c'loj xk'ukil tu'n cyajben tuj twajxakin xjaw: Aju nejenel cye, atzun Sibecai 
aju aj Husa ex tiyjil Zera. 

12Juntl c'loj xk'ukil tu'n cyajben tuj tbelajin xjaw: Aju nejenel cye, atzun Ebiezer 
aju aj Anatot ex tiyjil Benjamín. 

13Juntl c'loj xk'ukil tu'n cyajben tuj tlajin xjaw: Aju nejenel cye, atzun Maharai 
aju aj Netofa ex tiyjil Zera. 

14Juntl c'loj xk'ukil tu'n cyajben tuj tjunlajin xjaw: Aju nejenel cye, atzun Benaía 
aju aj Piratón ex tiyjil Efraín. 

15Juntl c'loj xk'ukil tu'n cyajben tuj tcablajin xjaw: Aju nejenel cye, atzun Heldai 
aju aj Netofa ex tiyjil Otoniel. 

Ke nejenel cye cablaj c'loj cyiyjil aj Israel 

16Ke nejenel cye junjun c'loj cyiyjil aj Israel, atzun ke jlu: Aju nejenel cye tiyjil 
Rubén, atzun Eliezer aju tcy'ajal Zicri; aju nejenel cye tiyjil Simeón, atzun 
Sefatías aju tcy'ajal Maaca; 

17aju nejenel cye tiyjil Leví, atzun Hasabías aju tcy'ajal Kemuel; aju nejenel cye 
tiyjil Aarón, atzun Sadoc, 

18aju nejenel cye tiyjil Judá, atzun Eliú, a jlu jun terman David; aju nejenel cye 
tiyjil Isacar, atzun Omri aju tcy'ajal Micael; 

19aju nejenel cye tiyjil Zabulón, atzun Ismaías aju tcy'ajal Abdías; aju nejenel cye 
tiyjil Neftalí, atzun Jerimot aju tcy'ajal Azriel; 

20aju nejenel cye tiyjil Efraín, atzun Oseas aju tcy'ajal Azazías; aju nejenel cye mij 
c'loj tiyjil Manasés, atzun Joel aju tcy'ajal Pedaías; 

21aju nejenel cye juntl mij c'loj tiyjil Manasés akeju ate' tuj Galaad, atzun Iddo aju 
tcy'ajal Zacarías; aju nejenel cye tiyjil Benjamín, atzun Jaasiel aju tcy'ajal Abner; 

22ex aju nejenel cye tiyjil Dan, atzun Azareel aju tcy'ajal Jeroham. Atzun ke 
nejenel jlu cye junjun c'loj cyiyjil aj Israel. 

23Minti' jaw ti'n David cyajlal keju na'nxtok tjapun winkin abk'i cyu'n, porque 
otok tzaj ttziyan Kman tu'n tchmet nimxix cybaj aj Israel, ic tza'n cyajlal ke che'w 
ate' twitz cya'j. 

24Ate Joab aju tal Sarvia oc ten k'ilte cyajlal, pero minti' jaw baj tu'n, porque tu'n 
tlaj jlu tzaj jun c'ixbisabl cyibaj aj Israel. Cyja'tzun cyuj ke u'j tz'iban tu'n rey 
David minti' jun tajlal jte' cybet aj Israel. 

Ke mastl xjal at cyoclen ttxlaj David 

25Aju c'ul pwak tuj tja rey atzun Azmavet aju tcy'ajal Adiel, atzun ke tx'utx', akeju 
ate' tuj cojbil, ax icx keju ate' cyuj tnam ex cyuj ke aldey ex cyuj ke ja ma' cywa'l, 
tcyajsa'ntok tuj tcwent Jonatán aju tcy'ajal Uzías. 

26Ex aju nejenel cye xjal in che ak'nan tuj cojbil, atok Ezri aju tcy'ajal Quelub. 

27Ex aju nejenel cye ak'nal ti'j tkan uva, atok Simei aju aj Ramat. Aju nejenel 
tcyajsa'ntok ti'j tu'n toc chmet ta'l twitz uva tuj c'ubl te, atok Zabdi aju aj Sefam. 

28Ex aju nejenel ti'j tkan olivo ex ti'j tkan higo te tjak' c'ul aju at tuj chk'ajlaj t-xe 
witz, atok Baal-hanán aju aj Gedera; aju nejenel cye keju in che ak'nan jatum in 
baj chmo'n aseyt, atzun Joás. 

29Aju nejenel cye pastoril wacẍ in che wa'n tuj chk'ajlaj Sarón, atzun Sitrai, ex ax 
aj Sarón te xjal lu. Aju nejenel cye pastoril wacẍ in che wa'n cyuj ke chk'ajlaj 
ttzi'yile a', atzun Safat aju tcy'ajal Adlai. 

30Aju nejenel cye pastoril chej camey, atzun Obil aju tiyjil Ismael. Aju nejenel cye 
pastoril bur, atzun Jehedías aju aj Meronot. 

31Ex aju nejenel cye pastoril ẍne'l, atzun Jaziz aju tiyjil Agar. Cycyakil ke jlu 
mayordom ke ti'j tk'inumabl rey David. 

32Atzunte Jonatán aju terman tman David at tnabl ex xnak'tzamaj, atzun k'ol 
consej te rey; atzunte Jehiel aju tcy'ajal Hacmoni, atzun cwentil cye ke tcy'ajal 
rey. 

33Ax icx te Ahitofel k'ol consej te rey. Atzunte Husai aju aj Arquit, atzunju mas 
k'ukl tc'u'j rey David ti'j. 

34Tcyimlenxi Ahitofel, cyaj ten Benaía aju tcy'ajal Joiada te t-xel, tuc'ix Abiatar. 
Ex aju nejenel mas ma' toclen cyxol cycyakil t-soldad rey, atzun Joab. 

1 Crónicas 28 

Oc Salomón te rey te t-xel David 

1Octzun tchmo'n David tuj Jerusalén cycyakil ke aj sanjelal cyxol aj Israel ex 
atzun ke jlu: Ke nejenel cye cycyakil c'loj cyiyjil aj Israel, ke nejenel cye junjun 
c'loj soldad akeju in che ajben te rey, ke nejenel at jun milchak soldad tuj cycwent 
ex ke nejenel at jun syentchak soldad tuj cycwent, ke mayordom cwentil tcyakil 
ttx'otx' rey cyuc'ix ke twacẍ ex cytx'otx' ke tcy'ajal, ke xjal mas ma' cyoclen ttxlaj 
rey ex cycyakil ke soldad at nim cyipun ex cyuw cyc'u'j tuj k'oj. 

2Atzunte David cub we' ex tma cyja': Chin cybintze akeye wermaniye ex nxjalile: 
Ximantok wu'ne tu'n tjaw nbincha'ne jun ja jatum tu'n tcub ten aju cax c'ubl tley 
Dios tu'ntzun mi'n tyucch, ex atzunju lugar lu jatum tu'n tcub ten tk'ukbil Kdios. 
Otok bant tten tcyakil wu'ne tu'n tjaw nbincha'ne ja lu, 

3pero tzaj tma'n Dios weye cyja': Mya aya cjawil binchante jun ja te weye, porque 
nim k'oj o tz'oc tu'na ex nim xjal o che cub tbyo'na tuj k'oj. 

4Masque icju, ate Kman aju Cydios aj Israel ma jaw sc'onte weye cyxol cycyakil 
tc'wa'l nmane tu'n woque te cyrey aj Israel te jumajx. Ate Kman ma jaw sc'onte 
cye tiyjil Judá tu'n cycawin, ex cyxol tiyjil Judá ma jaw t-sc'o'n Kman ke tcy'ajal 
nmane, ex cyxol tcy'ajal nmane, ma chin jaw t-sc'o'n Kman tu'n woque te rey 
cyibaj cycyakil aj Israel. 

5O tzaj tk'o'n Kman ela' ncy'ajale, ex cyxol ke jlu ma jaw t-sc'o'n ncy'ajale 
Salomón tu'n tcub ke' tuj tk'ukbil Kman tu'n tcawin cyibaj aj Israel. 

6Ax icx o tma Kman weye: Aju tcy'ajala Salomón, atzunju cjawil binchante jun 
njaye cyuc'ix ke ttxa'n tpe'n, porque ma jaw nsc'o'ne tu'n toc te ncy'ajale ex 
atzun weye chin oquele te tman, 

7ex te jumajx ccyuwsetel tcawbil wu'ne, ka cucx ma tz'oc tilil tu'n tu'n cyjapun 
ke nmandamyente ex ke nleye tu'n, ic tza'n in bant tu'n tuj tk'ijlalil ja'lo. 

8Ja'lotzun twitz Kdios aju in binte ke, ex cywitze cycyakile akeye aj Israel akeju 
etzan tu'n, cxel ncyuwsa'ne cyeye: Tz'oc tililx cyu'ne tu'n cyjapun cycyakil 

tmandamyent Kman cyu'ne, aju Cydiose, tu'ntzun cucx tu'n toc te cyeye aju 
tbanil tx'otx' lu, ex tu'ntzun tcyaj cyk'o'ne te cyetzbil cyc'wa'le te jumajx. 

9Ex atzun teya ncy'ajal Salomón, tz'elx tnic'a ti'j Ndiose, akine tmana, ex 
tz'ajbena te tu'n tcyakil tanmiya ex tu'n tcyakil tc'u'ja, porque ate Kman in baj 
tque'yin tuj cyanmi xjal ex nne'l tnic' ti'j nok alcyex cyximbetz. Cyja'tzun, ka ma 
jyona ti'j, cnetel tu'na, pero ka ma tz'el tpa'n tiba ti'j, bi'x c'elel ic'una tu'n te 
jumajx. 

10K'onc tcwenta ti'j, ate Kman ma jaw sc'onte teya tu'n tjaw tbincha'na jun nintz 
ja tu'n tajben te tja. Cyja'tzun k'onc tipuna ex tzyuma ak'untl, chi David te 
Salomón. 

11Xitzun tk'o'n David te Salomón aju tcy'ajal ke yec'bil tza'n tten tu'n ttenba twitz 
tja Dios, ex tza'n tu'n ttenba ke mastl ja, ex ke ja te c'ubl ke ti'xti, ex tza'n tu'n 
ttenba ke tal cwart te tcabin col, ex ke tal cwart te tujxi ex ju Lugar Mas Xjanxix 
jatum tu'n tnajset cyil xjal. 

12Ax icx xi tk'o'n David jun yec'bil ti'j tcyakilju otok cub t-ximan tu'n tbant cyi'j 
ke ttxa'n tpe'n tja Dios, ex cyi'j ke tal cwart ti'jele tja Dios, ex cyi'j ke tal cwart 
tu'n cyajben te c'ubl oyaj ti'j tja Dios ex cyi'j ke tal cwart tu'n cyajben te c'ubl 
tcyakil oyaj xjansa'maj. 

13Ax icx xi tma'n David tza'n tten tu'n cybaj pa't ke pal ex ke aj Leví tuj c'lojin, 
tu'n cyak'nan ti'j tcyakil ak'untl in bant tuj tja Dios, ex cyi'j cycyakil ke macbil in 
che ajben tuj c'ulbil tuj tja Kman. 

14Ax icx xi tk'o'n nimxix tajlal k'an pwak ex sak pwak tu'n cybant cycyakil ke 
macbil k'an pwak ex sak pwak cytx'otx'il, akeju at tu'n cyajben tuj c'ulbil, 

15ex tu'n tajben tu'n cybant ke tcubil candil ex ke candil, tza'nx keju k'an pwak 
ttx'otx'il ax icx keju sak pwak ttx'otx'il, xi tk'o'n cabalxix ic tza'nx talil junjun cye 
tu'n tbant. 

16Ax icx xi tk'o'n k'an pwak ex sak pwak tu'n cybant ke mes jatum tu'n cycub 
txolbet ke pan twitz Kman, at k'an pwak cytx'otx'il ex at sak pwak cytx'otx'il. 

17Ax icx xi tk'o'n k'an pwak tu'n cybant ke jacbil twitz chibj ti'j, cyuc'ix ke lak 
matij ex ke xar, ax icx xi tk'o'n k'an pwak ex sak pwak tu'n cybant ke vas ti'j; xi 
tk'o'n ic tza'nx cyalil teyle junjun tu'n tbant. 

18Ax icx xi tk'o'n k'an pwak tbanilxix tu'n tbant altar jatum tu'n tcub patit storac, 
ax icx xi tk'o'n k'an pwak tu'n tbaj binchet jun carwaj cye ke tilbilal querubín, 
akeju lic'un tten cyxic' tibaj cax jatum c'u'n tley Dios. 

19Tcyakil jlu tu'n Kman cub ttz'iban ex ma tzaj tk'o'n nnable tu'n tel nnic'e ti'j 
tza'n tten tu'n tbant tcyakil ak'untl, ic tza'nxju yec'bil o tzaj k'o'n weye, chi David. 

20Ax icx xi tma'n David te Salomón aju tcy'ajal: Tenx tipuna ex cyuwx tc'u'ja, ex 
tzyuma ak'untl. Mi'n tzaj baj tc'u'ja ex mi'n xoba, porque ctel Kman Dios tuc'ila. 
Mlay cyaj k'o'na ex mlay cyaj colina tu'n, ocxi tbaj bant tcyakil ak'untl ti'j tja 
Kman. 

21Ex lutzun ke c'loj pal lu ex ke aj Leví cyk'on cyib tu'n cyak'nan ti'j tja Kman; tuj 
tcyakil ak'untl ate' ke onil teya ex jacu che ak'nan tuc'ila nok tu'n cyex cygan, ex 
atlex cynabl ti'j tcyakil txcaj ak'untl; ex ke nejenel ex cycyakil xjal cbantel cyu'n 
aju cxel tma'na cye, chi David. 

1 Crónicas 29 

Ke oyaj e tzaj k'o'n tu'n tbant tja Dios 

1Te tibajxi jlu xi tma'n rey David cye tcyakil tnam xjal: Aju ncy'ajale Salomón, 
o'cxcu a ma jaw t-sc'o'n Dios, ma cu'xunx ta' ex na'nx toc tnabl, ex aju ak'untl lu 
matijxix, porque aju ja cbantel mya tja jun xjal, sino atzunju tja Dios aju Kman. 

2Tu'n tcyakil wipune ma baj nchmo'ne aju c'ajbel ti'j tja Kman Dios, ex atzun ke 
jlu: K'an pwak, sak pwak, k'an c'uxbil, c'uxbil ex ke tze'. Ax icx o baj nchmo'ne tal 
abj tbanilxix cornalina tbi, ex ke tal abj tu'n cyocx lo'tzit ti'j jun ti'xti, ex ke tal abj 
in che koptz'aj, ex cycyakil tal abj ela' txcajin che que'yin, ex nimcu tajlal abj 
alabastro tbi. 

3Pero te tibajxi tcyakilju ma baj nchmo'ne tu'n tajben ti'j tja Dios, ex tu'nju at 
nc'ujlalile ti'j tja Kman Dios, cxel nk'o'ne aju wexe nk'inumable tu'n tajben ti'j tja 
Dios, cxel nk'o'ne k'an pwak ex sak pwak; 

4cab mil tuc'il cab syent quintal k'an pwak aju mas tbanil, ex jwe' mil tuc'il cab 
syent quintal sak pwak mas tbanilxix tu'n toc lo'tzit cywitz ke tcajonil ja te tujxi, 

5aju k'an pwak tu'n cybant ke macbil k'an pwak cytx'otx'il, ex aju sak pwak tu'n 
cybant ke macbil sak pwak cytx'otx'il ex tu'n cyajben ti'j tcyakil ak'untl cbantel 
cyu'n keju at cynabl ti'j ak'untl. Ex atzun ja'lo, ¿alcye tajbil tu'n tonin tu'n tex tgan 
tu'n t-xi tk'o'n jun toyaj te Kman? 

6Cyja'tzun, akeju nejenel cye junjun c'loj at cyxilen cyxolx, cyuc'ix ke nejenel cye 
cablaj c'loj cyiyjil aj Israel, ke nejenel cye soldad akeju at jun milchak soldad tuj 
cycwent, ex keju at jun syentchak soldad tuj cycwent, ex ke mayordom cwentil 
tak'un rey, xi cyk'o'n cyoyaj tu'n cyex cygan; 

7xi cyk'o'n ox mil tuc'il wajxak syent quintal k'an pwak tu'n tajben ti'j tja Kman, 
ex laj mil pwak k'an pwak, ex wuk mil tuc'il jwe' syent quintal sak pwak, ex oxlaj 
mil tuc'il jwe' syent quintal k'an c'uxbil, ex 75 mil quintal c'uxbil. 

8Ax icx keju at ke tal abj tbanilxix cyuc'il, xi cyk'o'n tuj c'ubl k'inumabl ti'j tja 
Kman aju tcyajsa'n tuj tcwent Jehiel, aju tiyjil Gersón. 

9E jaw tzalaj tnam xjal ti'j ju otok tz'oc cychmo'n, porque otok txi cyk'o'n tcyakil 
jlu te Kman tu'n tcyakil cyanmi ex tu'n cyex cygan. Ax icx te rey David nimxix o 
tzalaj wen. 

10Jawtzun tnimsa'n David tbi Kman cywitz cycyakil tnam xjal ex tma cyja': 
Nimanxwit tbiya te jumajx, aya Dios aju Tdios ktzan kxe'chele Israel. 

11Nman, nimxix toclena, nim tipumala, nim tajwalila, teya ju cawbil ex aya rey. 
Porque tcyakilju at twitz cya'j ex twitz tx'otx' teya tcyakil, ex aya in cawin tibaj 
tcyakil, ex mas ma' toclena cywitz cycyakil. 

12Ex tuc'ila in tzaj k'inumabl ex nimbil. Aya in cawin tibaj tcyakil. Tuc'ila in tzaj 
ipumalj, ex tu'na in tzaj tk'o'na cyoclen ex cyipumal xjal. 

13Cyja'tzun Kman Dios, in xi kk'o'ne chjonte teya ja'lo ex in jaw knimsa'ne tbiya 
ma' toclen. 

14Akine ex ke xjal ate' tjak' ncawbile minti' koclene tu'n t-xi kk'o'ne ke oyaj lu 
teya. Ax toc tuc'ila in tzaj tcyakil, ex tcyakilju ma txi kk'o'ne teya tuc'ila in tzaj. 

15Porque tuj twitza ic ktene ic tza'n stranjer xjal ex betin xjal, ic tza'n o baj cyi'j 
cycyakil ktzan kxe'chele, ex aju kchwinklale twitz tx'otx' ic tten ic tza'n jun 
xlecun mya nim tuj in ten. 

16Aya Kman Dios, tcyakilju k'inumabl lu aju ma bant tten ku'ne tu'n tjaw binchet 
jun ja jatum tu'n ttzaj na't ju tbiya xjan tuj, teya tcyakil ex tu'na ma tzaj tk'o'na. 

17Aya Nman Dios, ba'n wu'ne in baj tque'yina aju at tuj cyanmi xjal, ex in jaw 
tzalaja cyi'j keju tuj tumel in che bet twitza. Cyja'tzun tu'n tcyakil wanmiye ma 
txi nk'o'ne tcyakil jlu teya. Ex atzun ja'lo ma wile aju tnam etzan tu'na, akeju 
cychmon cyib tzalu, tuc'il tzalajbil ma txi cyk'o'n cyoyaj teya tu'n tcyakil cyanmi. 

18Nman, aya Tdios Abraham, Isaac ex Israel, akeju ktzan kxe'chele, yolina tuj 
cyanmi tnam xjal etzan tu'na tu'n cucx tu'n tten cygan ti'ja ex cucx tu'n cyniman 
teya. 

19Ax icx onintza ncy'ajale Salomón tu'n tten tanmi tuj tumelxix, tu'n cyjapun ke 
tmandamyenta tu'n, cyuc'ix ke tcawbila ex ke t-xnak'tzbila, ex tu'n tjaw 
tbincha'n tjaya, aju ma baj nchmo'ne tcyakilju c'ajbel ti'j tu'n tbant. 

20Ax icx xi tma'n David cye tnam xjal: Cynimsa'nctze tbi Kman aju Cydiose. Ex 
cycyakiltzun tnam xjal jaw cynimsa'n tbi Kman aju Cydios ktzan cyxe'chel, e cub 
ẍmeje' ex cub moc'e cywi' twitz Kman ex twitz rey. 

21Tuj juntl k'ij xi cyk'o'n chojbil te Kman ex ke oyaj patun in che cub. Xi cyk'o'n 
jun mil tal tor, jun mil tman ẍne'l, jun mil tal tman ẍne'l, tuc'ix ta'l twitz uva in xi 
k'ot te tmoj oyaj ex nimxix chojbil xi cyk'o'n cycyakil aj Israel. 

22Tuj k'ij lu e wa'n ex e c'an tuc'il nim tzalajbil twitz Kman. Te tibajxi oc cyk'o'n 
toclen Salomón aju tcy'ajal David te rey, tcabinmaji'n twitz Kman; jax cyko'n 

aseyt tuj twi' tu'n toc te cawil, ax icxte Sadoc, jax cyko'n aseyt tuj twi' tu'n toc 
toclen te pal. 

23Cyja'tzun tten oc Salomón te rey, ex cubtzun ke' tuj tk'ukbil Kman te t-xel David 
aju tman, ex ba'n e'la tcyakil te. Ex cycyakil aj Israel e niman te. 

24Ex cycyakil ke nejenel cye tnam xjal ex ke nejenel cye soldad, ex cycyakil ke 
tc'wa'l rey David, ba'n e'la tuj cywitz tu'n toc Salomón te rey. 

25Ex jaw nimsa'n Salomón tu'n Kman cywitz cycyakil xjal aj Israel, ex xi tk'o'n 
nim tajwalil tej tcawin. Ke rey cye aj Israel e ten nej twitz, minti' jun o pon 
tajwalil ic tza'n te. 

Tej tcyim David 
1 Reyes 2.10-12 

26Ate David aju tcy'ajal Isaí o cawin cyibaj cycyakil aj Israel. 

27O cawin 40 abk'i cyibaj aj Israel; wuk abk'i o cawin tuj Hebrón ex 33 abk'i tuj 
Jerusalén. 

28Tuj txubtxaj o cyim David tej otok tijin wen. Nim abk'i o ten twitz tx'otx'; attok 
nimxix tk'inumabl ex otok tc'am nimxix nimbil te. Ex aju cyaj ten cawil te t-xel, 
atzun Salomón aju tcy'ajal. 

29-30Aju tx'olbaben ti'j tbinchben rey David, atxix tej ttzaj ke' ex tejxi tpon baj, 
tuc'ix tcyakilju o tbincha tuj tcawbil ex tcyakil tipumal, ax icx ti'j tcyakilju o baj 
ti'j ex cyi'j aj Israel ex cyi'j ke mastl nasyon, atzun tz'iban cyuj ke u'j e cyaj tz'iban 
tu'n Samuel ex Natán akeju t-sanjel Dios, ex cyuj ke u'j e cyaj tz'iban tu'n Gad aju 
ba'n nabin tu'n Dios. 

2 Crónicas 

2 Crónicas 1 

Xi tkanin Salomón tu'n ttzaj tk'o'n Dios tnabl 

1 Reyes 3.3-15 

1O cyuwsanjtz Salomón aju tcy'ajal David tuj tcawbil, porque ate Kman aju Tdios 
o ten tuc'il, cyja'tzun o ch'iyxix toclen. 

2E tzajtzun ttxco'n Salomón cycyakil aj Israel: Ke nejenel cye soldad, akeju at jun 
milchak soldad tuj cycwent ex keju at jun syentchak soldad tuj cycwent, ke jwes, 
ex cycyakil ke nejenel te junjun c'loj aj Israel at cyxilen cyxolx. 

3Cycyakil xjal otok che chmet tuc'il Salomón e je'x tuj lugar te c'ulbil tuj Gabaón, 
porque atzun ta'tok ja xbalun te mojbabl tibil tuc'il Dios, aju otok bant tu'n 
tmajen Dios Moisés tuj lugar tzkij tx'otx'. 

4Pero otok tzaj ti'n David ju cax c'ubl tley Dios tuj tnam Quiriat-jearim, ex ul ti'n 
tuj Jerusalén tuj lugar jatum otok bant tten tu'n, porque otok jaw tbincha'n jun 
ja xbalun tu'n tocx ten cax tuj. 

5Aju altar k'an c'uxbil, aju otok baj tbincha'n Bezaleel aju tcy'ajal Uri ex tal 
tchman Hur, ax icx axtok ta' tuj Gabaón, tcub twitz ja xbalun te Kman. Tujtzun 
lugar lu xi' Salomón ex cycyakil xjal c'ulul te Kman. 

6Jaxtzun Salomón jatum ta' altar k'an c'uxbil, aju tcub twitz Kman twitz ja xbalun 
te mojbabl tibil tuc'il Dios; tibajtzun altar lu cub tpatun Salomón jun mil alumaj 
te jun oyaj te Kman. 

7Tujx ju konic'an lu, cub tyec'un tib Dios twitz Salomón ex tma: Kanintza weye 
alcye tajbila ex jacu txi nk'o'ne. 

8Atzunte Salomón xi ttzak'we'n te Dios cyja': Nimxix o tc'ujlaya David aju ktzan 
nmane, ex a kine ma chin oc tk'o'na cawil te t-xel. 

9Atzun ja'lo Nman Dios, japunx tu'na aju tzaj tma'na te David aju ktzan nmane, 
tu'nju ma chin oc tk'o'na te rey cyibaj tnam xjal nimxix cyajlal ex mlay bant 
cyajlanjtz. 

10Cyja'tzun k'ontza nnable ex wojtzkible tu'ntzun cyxi nẍaklune ke tnam xjal lu; 
porque ¿alcye jun jacu bant tcawin cyibaj ke xjal etzan tu'na nim cyajlal? Chi 
Salomón. 

11Tzajtzun tzak'we'n Salomón tu'n Dios cyja': Tu'nju ma tzaj tkanina jlu weye, ex 
minti' ma tzaj tkanina tu'n tten tk'inumabla, mi tu'n tjaw nimsa'na, mi tu'n 
cycyim ke aj k'oj ti'ja, ex mi tu'n t-xi lak'e' tuj tank'ibla, nok o'cx ma tzaj tkanina 
tnabla ex tojtzkibla tu'n tbant tcawina cyibaj ke xjal etzan wu'ne, ex wu'ne ma 
tz'oc nk'o'na te rey tu'n tcawina cyibaj, 

12cyja'tzun cxel nk'o'ne tnabla ex tojtzkibla, ax icx cxel nk'o'ne tk'inumabla, ex 
cjawil nimsa'na; ctel mas tnabla ex tk'inumabla cywitz ke rey akeju e ten nej 
na'nxtok toc teya te rey, ex cywitz keju che oquel te rey te tibajxiya. 

13Te tibajxi ajtztzun Salomón tuj lugar te c'ulbil tuj Gabaón, aju tcub twitz ja 
xbalun te mojbabl tibil tuc'il Dios, pon tuj Jerusalén ex o cawin cyibaj aj Israel. 

Oc ten Salomón xc'a'mil cyi'j carwaj ex chej cabay 
1 Reyes 10.26-29; 2 Crónicas 9.25-28 

14Bajtzun tchmo'n Salomón ke carwaj ex ke chej cabay. Attok jun mil tuc'il cyaje 
syent tcarwaj ex cablaj mil tchej cabay. Ake jlu e ocx tk'o'n Salomón cyuj ke tnam 
jatum ate' ke cwartel cye carwaj te k'ojbil, ex at carwaj ex cabay ax e ocx tk'o'n 
tuj lugar nikayin ttxlaj tuj Jerusalén. 

15O chmet nimxix sak pwak ex k'an pwak tuc'il rey Salomón tuj Jerusalén, mer ic 
tza'n abj; ex nim tze' wi'ten o chmet, mer ic tza'n tkan higo in tzaj ch'iy tuj c'ul 
tuj chk'ajlaj t-xe witz. 

16Ke chej cabay te Salomón atzun in che tzaj k'i'n tuj Ejipt ex tuj Cilicia, porque 
ke comersyant te Salomón in tzaj cylak'o'n ma chixin. 

17Oc in tzaj cylak'o'n jun carwaj tuj Ejipt, kak syent sak pwak twi', ex atzun twi' 
jun chej, jun syent tuc'il 50. Ex cycyakil ke rey cye aj Hetey ex cye aj Siria in xi 
cylak'o'n ke jlu cyuc'il ke tmajen Salomón. 

2 Crónicas 2 

Bant ti'j jun tyol Salomón tuc'il Hiram aju rey tuj tnam Tiro 

1 Reyes 5.1-18; 7.13-14 

1Cub t-ximan Salomón tu'n tjaw tbincha'n jun ja te c'ulbil te Kman ex jun ja jatum 
tu'n tcawin. 

2Tu'n tbant jlu oc tk'o'n Salomón 70 mil xinak te ikal iktz, 80 mil xinak tu'n cyxi' 
xpe'lil abj cywi' ke witz ex ox mil tuc'il kak syent caporal cyi'j ke xjal in che 
ak'nan. 

3Ax icx xi t-sama'n Salomón ke sanjel tuc'il Hiram aju rey tuj tnam Tiro ex xi 
tma'n cyja': Binchama wuc'ile ic tza'n o bant tu'na tuc'il ktzan nmane David tej 
ttzaj t-sama'na tze' wi'ten tu'n tjaw tbincha'n jun tja jatum tu'n tten tuj. 

4Bintza, cjawil nbincha'ne jun ja te c'ulbil te Kman aju Ndiose, tu'n tajben o'cx te 
ex jatum tu'n tcub patit oyaj at tc'oc'jal te nimbil te, ex jatum cucx tu'n cycub 
txolbat ke pan twitz, ex jatum tu'n cycub patit ke alumaj te oyaj aju in xi k'ot prim 
ex kale, icx aju in xi k'ot cyuj ke k'ij te ojlabl ex cyuj ke nink'ij oc ttzaj que'yin 
juntl ac'aj xjaw, ex cyuj ke mastl nink'ij akeju cucx in che cub ic'set cyxol aj Israel 
te nimbil tbi Kman aju Kdiose. 

5Ex aju tja Dios cjawil nbincha'ne matijxix c'oquel, porque aju Kdiose mas nim 
tipumal cywitz cycyakil txkantl dios nno'c cydiosin xjal. 

6Cyja'tzun, ¿alcye jun at tnabl tu'n tjaw tbincha'n jun tja Dios, minti'lpe in canun 
cya'j ma'xix wen tu'n tten Dios tuj? ex ¿alcyetzun kine tu'n tjaw nbincha'ne jun 
tja Dios, nok o'cx tu'n tajben tu'n tcub patit storac te nimbil te? 

7Cyja'tzun samantza wuc'ile jun xjal at tnabl tu'n tak'nan ti'j k'an pwak, ti'j sak 
pwak, ti'j k'an c'uxbil, ti'j c'uxbil, ti'j xbalun tbanilxix, ti'j xbalun cyak que'yin ex 
ti'j xbalun ẍjulun que'yin, ex ba'n binchan tcyakil txcaj tilbilal tu'n tzkab, tu'ntzun 
tten cyuc'il ke xjal at cynabl tu'n cybinchante cycyakil txcaj ak'untl, akeju ate' 
wuc'ile tuj Judá ex tuj Jerusalén, akeju e cyaj k'o'n tu'n ktzan nmane David. 

8Ax icx samantza ke tze' wi'ten, tz'lom tzaj, ex ke tze' tbanilxix sándalo tbi, akeju 
ate' twi witz Líbano, porque ba'n wu'ne ke tmajena ba'n che tx'emin tze' ma 
chixin. Ex jacu che onin ke nmajene cyuc'il ke tmajena, 

9tu'ntzun tbaj bant nimxix tajlal tze' cyu'n, porque aju tja Dios cjawil nbincha'ne, 
matijxix c'oquel ex tbanilxix binchben te. 

10Cxel nk'o'ne 80 mil quintal triw ex 80 mil quintal sebad, jun syent tuc'il olaj mil 
galón ta'l twitz uva ex ax tajlal galón chibj aseyt. Cxel nk'o'ne jlu cye ke tmajena 
ex cye keju in che ic' tx'eminte tze', chi rey Salomón. 

11Atzunte Hiram aju rey tuj tnam Tiro, ajtz t-sama'n jun u'j tuc'il Salomón chi 
cyja': Tu'n Kman ma tz'oc k'o'na te rey cyibaj aj Israel, tu'nju nimxix in tc'ujla'n 
Kman ke xjal etzan tu'n. 

12Ex in tma'ntl tuj u'j cyja': Nimanxwit tbi Kman aju Cydios aj Israel, aju 
binchante cya'j ex tx'otx', porque ma tzaj tk'o'n jun tcy'ajal rey David nimxix 
tnabl, xnak'tzamaj ex ba'n ximan ti'j alcye tu'n tbant tu'n; atzunte cjawil binchan 
jun tja Kman ex jun ja jatum tu'n tcawin. 

13Cyja'tzun ma txi nsama'ne jun xinak tuc'ila, Hiram tbi; ate xjal lu tz'akl tnabl ex 
at-xix t-sec'al. 

14Aju xinak lu, tal jun xu'j tiyjil Dan ex tcy'ajal jun xjal aj Tiro; nim tnabl tu'n 
tak'nan ti'j k'an pwak, ti'j sak pwak, ti'j k'an c'uxbil, ti'j c'uxbil, ti'j abj, ti'j tze', ti'j 
xbalun tbanilxix, ti'j xbalun ẍjulun que'yin, ti'j xbalun lino tbi ex ti'j xbalun cyak 
que'yin; ex at tnabl tu'n cybant tcyakil txcaj tilbilal tu'n tu'n tzkab, ex ba'n 
binchan ti'j tcyakil txcaj tilbilal, nok alcye oc txi k'ma'n te; ex ba'n tu'n tak'nan 
cyuc'il ke tmajena, akeju ba'n che binchan tcyakil txcaj ak'untl, ex cyuc'il ke 
majen ate'tok tuc'il Tat Rey David aju ktzan tmana. 

15Cyja'tzun Tat Rey, samantza triw, sebad, chibj aseyt ex ta'l twitz uva, aju ma 
tzaj tma'na tu'n tajben keye. 

16Atzun keye che jawil ktx'emine ke tze' twi witz Líbano, aju c'ajbel teya; cbajel 
kc'alo'ne ex cxel ki'ne tibaj mar tu'n tpon max ttzi mar tuj tnam Jope; atzun teya 
jacu txi ti'na tu'n tpon tuj tnam Jerusalén, chi rey Hiram. 

17Ex jaw ti'n Salomón juntl maj cyajlal ke stranjer xjal, akeju najlke tuj cytx'otx' 
aj Israel. Otokxi jaw jun maj cyajlal tu'n David aju ktzan tman, ex tejtzun tjaw 
cyajlal tu'n Salomón, japun jun syent tuc'il 53 mil tuc'il kak syent cybet. 

18Cyxoltzun ke jlu e oc tk'o'n 70 mil xinak ikal iktz, 80 mil xinak tu'n cyten xpe'lil 
abj cywi' ke witz ex ox mil tuc'il kak syent caporal cyi'j tu'n cyak'nan. 

2 Crónicas 3 

Jaw tbincha'n Salomón tja Dios 

1 Reyes 6.1-38 

1Tzyettzun ak'untl tu'n Salomón tuj tnam Jerusalén tu'n tjaw binchet tja Kman 
twi witz Moriah, jatum otok cub tyec'un tib Kman twitz David aju ktzan tman 
Salomón, jatum nne'ltok ttxc'omil triw tu'n Ornán aju aj Jebusey. Atzun lugar lu 
otok baj tbincha'n David tu'n tjaw binchet tja Dios tuj. 

2Aju ak'untl ti'j tja Dios tzyet tuj cabe tajlal tcabin xjaw, tej otok bant cyaje abk'i 
ttzyetlen tcawin rey Salomón. 

3Akeju t-simyentil tja Dios cub tk'o'n Salomón, atzun echbin cye jlu: 30 var 
tnukbil, ex laj var tuj t-ẍcyin. 

4Aju tnukbil tal cwart tcub ttzi tja Dios laj var, ic tza'n tuj t-ẍcyin tja Dios, ex aju 
twa'l ax laj var. Ex baj tlo'tzin Salomón tujile tal cwart tu'n k'an pwak tbanilxix, 

5ex tujile ja matij oc tk'o'n tz'lom wi'ten, ex cyi'j ke tz'lom lu oc tlo'tzin k'an pwak 
tbanilxix ex oc tk'o'n tilbilal tkan xa'j ex tilbilal caden cyi'j, 

6ex oc tlo'tzin ke tal abj tbanilxix tujile tja Dios. Ex aju k'an pwak ajben tu'n, 
tbanilxix wen, tzajni tuj lugar Parvaim. 

7Ex baj tlo'tzin tcyakil tujile tja Dios tu'n k'an pwak, baj tlo'tzin cyi'j ke viga, cyi'j 
ke tkul tlamel, cywitz tcajonil ja te tujxi ex cyi'j ke pwert, ex c'ochimaj ke cyilbilal 
querubín cywitz tcajonil te tujxi. 

8Ax icx jaw tbincha'n Salomón aju Lugar Mas Xjanxix. Aju tnukbil laj var, ic tza'nx 
tuj t-ẍcyin tja Dios, ex laj var tuj t-ẍcyin. Ex oc tlo'tzin k'an pwak tbanilxix twitz 
tcajonil te tujxi, ex ch'ixmi xi ti'n cyaje syent tuc'il 60 quintal k'an pwak. 

9Aju cyalil ke clav k'an pwak ttx'otx'il, balo jun libr tuc'il cyaje ons cyalil. Ax icx 
oc tlo'tzin k'an pwak cyujile ke tal cwart te tcabin col. 

10Ex xi tma'n Salomón tu'n cybaj bincha'n cabe tilbilal querubín tuj Lugar Mas 
Xjanxix, ex oc lo'tzin k'an pwak cyi'jele. 

11Aju tkan cyxic' cycabil tilbilal querubín laj var, porque junjun cyxic' cab var 
tuc'il mey tkan. Jun t-xic' jun in pon tacl twitz ja, atzun juntl t-xic' in pon moje' 
tuc'il t-xic' juntl. 

12Ax icx te juntl querubín, jun t-xic' te cab var tuc'il mey tkan in pon tacl twitz ja 
ti'j juntl pac', ex atzun juntl t-xic' in pon moje' tuc'il t-xic' juntl querubín. 

13Akeju tilbilal querubín lu lic'un tten cyxic', laj var tkan cyxic' tu'n cycabil. Ake 
jlu wa'l cyten, ex aju cywitz cyja' ntzaj cyque'yin tuj Lugar Xjan. 

14Ax icx baj tbincha'n jun xbalun te makbil cyxol Lugar Mas Xjanxix ex Lugar 
Xjan. Aju xbalun lu binchamaj ti'j nok' ẍjulun que'yin, ẍk'ilin que'yin, cyakyin 
que'yin ex ti'j lino, ex twitz xbalun lu banimaj ke cyilbilal querubín. 

Ke cabe tkan adorn 
1 Reyes 7.15-22 

15Baj tbincha'n Salomón cabe tkan adorn te wuklaj var tuc'il mey twa'l junjun, 
ex e cub tk'o'n twitz tja Dios. Ke adorn e cub tk'o'n tuj cywi' ke tkan, cab var tuc'il 
mey cywa'l. 

16Ax icx baj tbincha'n ke caden ic tza'n uwj, ex e oc tk'o'n cyi'jele ke adorn; ax icx 
baj tbincha'n jun syent tilbilal carnad ẍok', ex e oc tk'o'n cyi'j ke caden. 

17E cub tk'o'n ke tkan adorn lu twitz tja Dios, jun cub tk'o'n tuj tbank'ab ex jun 
cub tk'o'n tuj tnayaj. Aju tkan adorn cub tk'o'n tuj tbank'ab, oc tk'o'n tbi Jaquín, 
ex atzunju cub ten tuj tnayaj, oc tk'o'n tbi Boaz. 

2 Crónicas 4 

Ke macbil tu'n cyajben twitz tja Dios ex tujxi 

1 Reyes 7.23-51 

1Ax icx baj tbincha'n Salomón jun altar k'an c'uxbil ttx'otx'il te laj var tnukbil, laj 
var twitz ex jwe' var twa'l. 

2Ax icx cub tbincha'n jun nintz pil k'an c'uxbil ttx'otx'il te tcubil a', tolin tten ti'j 
ex jwe' var tuj. Aju twa'l cab var tuc'il mey, ex te olaj var tc'itz. 

3Tjak' ttxa'nile ttzi pil toc cabe txol tilbilal wacẍ ti'jele, lajchak tilbilal wacẍ tuj 
mey var ex ax elni ke ti'j pil. 

4Aju pil lu tcubtok cyibaj cablaj cyilbilal wacẍ k'an c'uxbil cytx'otx'il: Ox cyilbilal 
wacẍ cyja' in xi cyque'yin jawni, ox cyja' in xi cyque'yin cubni, ox cyja' in xi 
cyque'yin ocni ex ox cyja' in xi cyque'yin elni. Akeju cyẍo'p tocxtok tjak' pil, ex 
aju pil tcubsa'n cyibaj. 

5Aju tcajonil pil lu te cyaje k'ab tpimil, aju ttzi' ic tten ic tza'n ttzi' jun copa ex ic 
tza'n twi' t-xmacal bech lirio, ex in xi baj wuklaj mil tuc'il jwe syent galón a' tuj. 

6Ax icx baj tbincha'n laj pil k'an c'uxbil cytx'otx'il tu'n cyajben te tx'ajbil; cub 
tk'o'n jwe' te jawni ex jwe' te cubni. Cyujtzun ke pil lu in baj tx'jo'n cyi'j cycyakil 
alumaj, akeju in che'x k'o'n te oyaj patun in che cub, atzunju pil matij atzun in 
ajben tu'n tbaj cytx'jon cyib ke pal. 

7Ax icx baj tbincha'n laj tcubil candil k'an pwak cytx'otx'il, ic tza'nx k'ma'maj tu'n 
Dios, ex e ocxtzun tk'o'n tuj tja Dios tuj Lugar Xjan. Cub tk'o'n jwe' te jawni ex 
jwe' te cubni. 

8Ax icx baj tbincha'n laj mes ex e ocx tk'o'n tuj tja Dios; cub tk'o'n jwe' te jawni 
ex jwe' te cubni. Ax icx baj tbincha'n jun syent lak nmak ke, k'an pwak cytx'otx'il. 

9Ax icx baj tbincha'n jun ttxa'n pe'n tu'n tajben cye pal, ex ju ttxa'n pe'n matij 
tu'n tajben cye xjal; e oc tk'o'n ke tlamel ex oc tlo'tzin k'an c'uxbil cyi'j. 

10Aju pil matij cub tk'o'n te cubni twitz tja Dios tuj tumlal tjawitz k'ij. 

11Ax icx baj tbincha'n Hiram ke c'il, ke pala ex ke lak matij, ex cyja'tzun tten baj 
bant tcyakil ak'untl tu'n ti'j tja Dios, aju xi tma'n Rey Salomón te. 

12Ex atzun ke jlu e bant tu'n: Cabe tkan adorn, cabe adorn tolin cyi'j tu'n cyjax 
ten cywi' ke tkan, cyuc'ix cabe c'uxbil xawc'in cyoy' tu'n cyoc ten cyi'jele ke 
adorn, 

13cyuc'ix cyaje syent cyilbilal carnad ẍok' tu'n cyoc ten cyi'j ke c'uxbil xawc'in 
cyoy', cabe txol ti'j junjun c'uxbil xawc'in toy', akeju cyoc cyi'j ke adorn tolin cyi'j 
cycub cywi' ke tkan, 

14cyuc'ix laj cyk'ukbil tcubil a', cyuc'ix laj tcubil a' tu'n cycub ten cyibaj ke k'ukbil 
lu, 

15tuc'ix pil matij te tcubil a', cyuc'ix cablaj cyilbilal wacẍ cyocxsa'n tjak', 

16cyuc'ix ke c'il, ke pala ex ke c'uxbil te jacbil twitz chibj. Cycyakil ke macbil 
tbincha Hiram te rey Salomón tu'n cyajben tuj tja Kman, k'an c'uxbil tbanilxix 
cytx'otx'il. 

17Atzun e cu'x tlacu'n ke molt tuj xcab tx'otx' tuj chk'ajlaj ttzi nima Jordán, aju 
tcub t-xol tnam Sucot ex Saretán. 

18Baj tbincha'n Salomón nimxix macbil k'an c'uxbil, ex tu'nju nimxix, minti' 
tumel tu'n tbaj malet. 

19Ax icx xi tma'n Salomón tu'n cybant cycyakil ke macbil tu'n cyajben tuj tja Dios, 
ex atzun ke jlu: Aju altar k'an pwak ttx'otx'il, ke mes jatum in che cub k'o'n ke 
pan xjansa'maj, 

20cyuc'ix ke cycubil candil k'an pwak tbanilxix cytx'otx'il, ex ke candil cyjax 
cywi', akeju cycub twitz Lugar Mas Xjanxix, banin cyten tu'n cyoc txaket ic tza'nx 
k'ma'maj; 

21cyuc'ix tilbilal bech, cyuc'ix ke candil ex ke tenás, ax icx k'an pwak tbanilxix 
cytx'otx'il; 

22cyuc'ix ke matzbil cywi mech, ke lak matij, ke pac' ex ke xawc' patbil storac, ax 
k'an pwak tbanilxix cytx'otx'il. Ax icx ke tpwertil tja Dios k'an pwak cytx'otx'il, 
tza'nx ke tpwertil ate' tujxi, akeju tpwertil Lugar Mas Xjanxix, ax icx ke tpwertil 
tja Dios. 

2 Crónicas 5 

1Ex tejtzun tbaj bant tcyakil ak'untl aju xi tma'n Salomón tu'n tbant tu'n tajben 
tuj tja Kman, xitzun ti'n Salomón ke macbil k'an pwak ex sak pwak cytx'otx'il, aju 
xi k'o'n te Kman tu'n David aju ktzan tman, ex e ocx tk'o'n tuj c'ubl k'inumabl at 
tuj tja Dios. 

Pon k'i'n cax c'ubl tley Dios tuj tja Dios 
1 Reyes 8.1-11 

2E octzun tchmo'n Salomón ke cytijil xjal aj Israel tu'n cyul tuj tnam Jerusalén, 
cyuc'ix cycyakil ke nejenel cyxol cycyakil c'loj cyiyjil, cyuc'ix ke mastl nejenel cye 
junjun c'loj aj Israel at cyxilen cyxolx, tu'ntzun t-xi k'ibaj cax c'ubl tley Dios tuj 
lugar Sión, aju toc tbi Ttanmi David. 

3Oc cychmon cyib cycyakil aj Israel tuc'il rey Salomón tuj nink'ij ma' t-xilen tuj 
twukin xjaw te abk'i. 

4E je'xtzun baj cycyakil ke cytijil xjal aj Israel, ex jaw cyi'n aj Leví aju cax c'ubl 
tley Dios, 

5ex tzaj cyi'n tuc'ix ja xbalun te mojbabl tibil tuc'il Dios, cyuc'ix cycyakil ke macbil 
xjansa'maj ate' tuj, tu'n tpon cyi'n twitz tja Dios, ex ake pal cyuc'ix ke aj Leví e 
tzaj k'inte te. 

6Ate rey Salomón cyuc'ix cycyakil tnam xjal aj Israel otok tz'oc cychmon cyib 
tuc'il, wa'l cycub ke twitz cax, ex in cubtok cybyo'n ke ẍne'l ex ke tor tu'n t-xi 
cyk'o'n te oyaj te Dios, ex minti' bant cyajlanjtz oyaj lu tu'nju nimxix. 

7Te tibajxi jlu ocx cyk'o'n ke pal aju cax c'ubl tley Dios tuj lugar banimaj te te tuj 
tja Dios, tuj Lugar Mas Xjanxix; ocx cyk'o'n tjak' cyxic' ke tilbilal querubín. 

8Ke cyilbilal querubín lic'un cyxic' tibaj lugar jatum tcub cax, tza'nx te cax ax icx 
ke tze' tcub te tal, xmu'jin cyibaj tu'n cyxic' querubín. 

9Pero akeju tze' tcub te tal, matijxix cywa'l, cyja'tzun k'ancha'l ke ttxa'n tze' max 
tuj Lugar Xjan, aju tcub twitz Lugar Mas Xjanxix, masque minti' k'ancha'l ke max 
ttxa'n pe'n, ex cyja'xtzun cyten ja'lo. 

10Tuj cax lu o'cx ke cabe tz'lom abj at, akeju e cu'x tk'o'n Moisés tuj lugar Horeb. 
Akeju cabe tz'lom abj lu, atzun tz'iban yol cywitz, aju cyaj bant ti'j tu'n Kman 
cyuc'il aj Israel tej cyetz tuj tx'otx' Ejipt. 

11E bje'tztzun ke pal tuj Lugar Xjan. Cycyakil ke pal ate'tok, otok baj cyxjansan 
cyib, ex mya o'cx keju ate' tuj cyturn. 

12Ex cycyakil aj Leví akeju bitzal e pon, atzun ke jlu: Asaf, Hemán ex Jedutún, 
cyuc'ix ke cycy'ajal ex ke mastl xjal at cyxilen cyuc'il, wa'lke'tok ttxlaj altar tumlal 
tjawitz k'ij, toclex cyxbalun sak ex tz'umin twitz, ex k'i'ntok ke tal lak c'uxbil 
cyu'n, ke quitar ex ke arpa, ex cyuc'iltzun ke jlu attok jun syent tuc' winkin pal in 
che k'ajtza'ntok chun. 

13Cycyakiltzun junx e oc ten bitzal te k'obl chjonte te Kman, ex tu'n tjaw 
cynimsa'n tbi tuc'il tk'ajk'ajel cywi' ke chun ex ke lak c'uxbil, tuc'ix cyk'ajk'ajel 
mastl chnab. In che bitzantok ex in cyma'n: Cynimsa'nctze tbi Kman, porque 
ba'nxix te, ex aju tc'ujlalil cucx in ten te jumajx, che chi. Tujxtzun or lu, cub ten 
txkan muj tuj tja Dios, 

14ex tu'ntzun tlaj muj lu, minti' bant tu'n cycyaj ten ke pal tu'n cybinchante 
cyak'un, porque aju tja Kman otok noj tu'n t-spic'umal Dios. 

2 Crónicas 6 

Cub tic'sa'n Salomón tk'ijlalil tja Kman tu'n tajben 

1 Reyes 8.12-66 

1Tmatzun Salomón cyja': Aya Nman Dios, o tmaya ka atzun tu'n ttena tuj txkan 
k'ek muj. 

2Pero ma jaw nbincha'ne jun tjaya tu'n ttena tuj, jun lugar jatum tu'n ttena tuj te 
jumajx. 

3Ajtztzun meltz'aj twitz rey cyuc'il cycyakil xjal aj Israel, akeju wa'lke'tok, e cub 
tcy'iwla'n, 

4ex tma: Nimanxwit tbi Kman aju Cydios aj Israel, porque ma japun aju tyol tzaj 
ttziyan te David aju ktzan nmane, tej tzaj tma'n te cyja': 

5Atxix tuj k'ij tej cyetz wi'ne ke aj Israel tuj Ejipt, akeju etzan wu'ne, misicyer jun 
tnam otok jaw nsc'o'ne cyxol cycyakil c'loj cyiyjil aj Israel tu'n tjaw binchet jun 
njaye jatum tu'n ttzaj na'n nbiye tuj, ex mi jun xinak na'nxtok tjaw nsc'o'ne tu'n 
toc te nejenel cye tnam xjal aj Israel aju tnam etzan wu'ne; 

6atzun ja'lo ma jaw nsc'o'ne tnam Jerusalén tu'n ttzaj na'n nbiye tuj, ex ma jaw 
nsc'o'ne David tu'n tcawin cyibaj aj Israel akeju etzan wu'ne, chi Kman. 

7O tajbe David aju ktzan nmane tu'n tjaw tbincha'n jun ja te nimbil tbi Kman aju 
Cydios aj Israel, 

8pero tzaj tma'n Kman te cyja': Aju t-ximbetza tu'n tjaw tbincha'na jun njaye ba'n 
jlu, 

9pero mya aya cjawil binchante; aju tcy'ajala tzul itz'j, atzunju cjawil binchante 
jun njaye, chi Kman. 

10Ex matzun japun tyol Kman aju tzaj ttziyan. Ma chin oque te rey te t-xel David 
aju ktzan nmane, tu'n ncawine cyibaj aj Israel ic tza'nx o tma, ex ma jaw 
nbincha'ne jun ja te nimbil tbi Kman aju Cydios aj Israel. 

11Ax icx ma tz'ocx nk'o'ne tuj ja lu aju cax jatum c'u'n tyol Kman cyaj bant ti'j tu'n 
cyuc'il aj Israel. 

12Ex cub ten Salomón twitz altar te Kman, cywitz cycyakil xjal aj Israel, ex xi 
tnukpi'n tk'ab. 

13Tjaxtok tibaj jun wa'lbil binchamaj tu'n ti'j k'an c'uxbil, cab var tuc' mey 
tnukbil, ex cab var tuc' mey twitz, ex jun var tuc' mey twa'l, ex otok cub tk'o'n tuj 
tmij ttxa'n pe'n twitz tja Dios. Cubtzun ẍmeje' cywitz cycyakil xjal aj Israel, ex 
jaw tyec'un tk'ab twitz cya'j 

14ex tma: Aya Kman aju Cydios aj Israel: Misicyer juntl Dios tuj cya'j ex mi twitz 
tx'otx' jacu pon ic tza'n teya; in japun tyola aju in tzaj ttziyana ex in tzaj tk'o'na 
t-xtalbila cye ke xjal in che ajben teya tu'n tcyakil cyc'u'j; 

15porque ma japun tu'na aju yol tzaj ttziyana te David aju ktzan nmane, tu'na tzaj 
tma'na jlu, ex tu'nxa ma binchet, ic tza'n ma bant tuj k'ij ja'lo. 

16Cyja'tzun aya Nman aju Cydios aj Israel, ax icx ba'n tu'n tjapun tu'na aju tzaj 
ttziyana te tmajena David aju ktzan nmane. Chitzuna te: Ax cyxol tiyjila cucx che 
jawil nsc'o'ne ke xjal tu'n cyoc te rey cyibaj aj Israel, ka ma che bet tuj tumelxix 
nwitze ex ka ma japun nleye cyu'n, ic tza'n teya ma japun tu'na, chitzuna te 
David. 

17Cyja'tzun, aya Cydios aj Israel, japunx tu'na aju tyola tzaj ttziyana te ktzan 
nmane David aju ajbel teya. 

18Nman Dios, ¿axpelo toc jacu najana twitz tx'otx' cyuc'il xjal? Minti'lpe in canun 
cya'j ma'xix wen tu'n ttena tuj, pyortzunlo te ja lu, aju ma jaw nbincha'ne. 

19Cyja'tzun aya Nman Dios, tzak'wentza ncubsbile ex nkanbetze; bintza 
tk'ajk'ajel nwi'ye ex nna'j Diose teya ja'lo, akine tmajena. 

20Cucx que'yintza ja lu k'ijl ex konic'an, atzunju lugar o tmaya tu'n ttena tuj. 
Bintza nna'j Diose tuj lugar lu, akine tmajena. 

21Bintza nkanbetze ex cykanbetz xjal aj Israel oc ttzaj kna'ne tbiya tuj lugar lu. 
Bintza max tuj cya'j tuj lugar jatum najliya, ex najsama kile. 

22Ka at jun xjal ma tbincha jun mya ba'n ti'j tuc'il, ex ka ma tz'oc k'o'n il ti'j tu'n 
t-xi tma'n jun yol axix toc, oc tul twitz t-altara tuj tjaya 

23bintza max tuj cya'j ex binchanxa cyi'j ke tmajena, k'oncuya t-sentens xjal at 
til, tu'nju otok tbincha mya ba'n, ex atzunju xjal minti' til, binchanxa ti'j tu'n tclet, 
porque minti' otok tbincha mya ba'n. 

24Ka ma cub cyi'j aj Israel, akeju etzan tu'na, cyu'n aj k'oj cyi'j, tu'nju otok che 
binchan il twitza, ex ka ma tz'ajtz ti'j cyanmi, ka ma jaw cynimsa'n tbiya ex ka 
ma che cubsan twitza tuj ja lu, 

25che tbintza max tuj cya'j, najsancuya cyil ex binchama tu'n cyul meltz'aj juntl 
maj tuj tx'otx' xi tk'o'na cye ex cye cyxe'chel. 

26Ka ma tzaj jun nintz coresma ex minti' ma tzaj jbal tu'n tlaj otok che binchan 
ke xjal il twitza, ex ka ma che oc ten cubsal twitza tuj lugar lu, ex ka ma jaw 
cynimsa'n tbiya, ex ka ma tz'el cypa'n cyib ti'j cyil tu'n tlaj cycastiw otok tzaj 
tu'na, 

27che tbintza max tuj cya'j ex najsama cyil ke tmajena, akeju xjal aj Israel etzan 
tu'na, ex yec'unxa aju be ba'n cye tu'ntzun cybet tuj. Samantztzuna jbal tibaj 
tx'otx' aju xi tk'o'na te cyetzbil ke xjal etzan tu'na. 

28Oc ttzaj we'yaj tuj tnam, ex ka tx'u'j yabil, ex ka ma che tzkij ke awal tu'n ta'w 
cyak, ex ka ma naj awal tu'n soj ex ka cyu'n ẍplon; ex ka ma baj cytxolban cyib 
ke aj k'oj ti'j ktanmiye tu'n cyoc tzokpaj ti'j, ex ka ma tzaj nok alcyex juntl ti'xti 
mya ba'n, ex ka yabil, 

29-30bix tzaj tbi'na tcyakil cycubsbil ex cykanbetz teya, nok tu'n alcyex jun cye ex 
ka cyu'n cycyakil aj Israel, akeju etzan tu'na. Oc cyque'yinte aju mya ba'n ex 
c'ixc'oj otok tzaj cyi'j, ex oc tjaw cyi'n cyk'ab twitz cya'j tu'n cycubsan twitza, oc 
ttzaj cyque'yin tumlal ja lu, bix che tzaj tbi'na max tuj cya'j tuj lugar jatum najliya, 
ex najsama cyil ex binchama cyi'j nok alcye ba'n tuj twitza, ic tza'n tbinchben 
teyle junjun, porque o'cx aya ojtzkilte cyximbetz xjal ex cyanmi. 

31Cyja'tzun cjawil nimsa'n tbiya cyu'n ex cxel nimana cyu'n, acux itz'x ke twitz 
tx'otx' aju tzaj tk'o'na cye kxe'chele. 

32Ax icx ke stranjer xjal, akeju mya ax e itz'j cyxol xjal etzan tu'na, ka ma che tzaj 
tuj juntl tnam najchak tu'n cyul na'l tbiya tuj ja lu, tu'nju otok cybi ju tbiya ma'xix 
t-xilen ex tipumala nimxix, 

33bix che tzaj tbi'na max tuj cya'j, max tuj lugar jatum najliya, ex bix tzaj tk'o'na 
tcyakilju cxel cykanin teya, tu'ntzun tel cynic' cycyakil nasyon twitz tx'otx' ti'ja, 

ex tu'ntzun tnimanjtza cyu'n, ic tza'n in nimanjtza cyu'n aj Israel, akeju etzan 
tu'na, ex tu'n tel cynic' ti'j ka a in tzaj na'n tbiya tuj ja lu, aju ma jaw nbincha'ne. 

34Oc cyex ke xjal etzan tu'na k'ojlel, tu'n cyk'ojin cyi'j ke aj k'oj cyi'j, nok jax jatum 
che xel t-sama'na, ex ka ma tzaj na'n tbiya cyu'n oc ttzaj cyque'yin tumlal tnam 
aju ma jaw t-sc'o'na, ex oc ttzaj cyque'yin tumlal ja ma jaw nbincha'ne, 

35bix tzaj tbi'na max tuj cya'j aju cycubsbil ex cykanbetz, ex bix colina cyi'j cywitz 
aj k'oj. 

36Ex ka ma che binchan il twitza, porque mi a'l jun xjal minti'wt in binchan il, ex 
ka ma tzaj tk'oja cyi'j, ex ka ma che'x tk'o'na tuj cyk'ab aj k'oj cyi'j tu'n cyxi k'i'n 
tuj juntl nasyon, ka najchak ex ka nikayin tu'n cypon k'i'n, 

37pero ka ma tz'ajtz ti'j cyanmi jatum otok che pon k'i'n, ex ka ma che oc ten 
cubsal twitza, ex ka ma tz'el cynic' ti'j ka otok che binchan il ex otok cybincha 
mya ba'n, 

38ex ka ma tz'ajtz ti'j cyanmi tu'n tcyakil cyc'u'j tuj nasyon jatum otok che pon 
k'i'n, ex ka ma che oc ten cubsal twitza in tzaj cyque'yin tumlal tx'otx' lu aju xi 
tk'o'na cye cyxe'chel, ex tumlal tnam aju ma jaw t-sc'ona, ex tumlal ja ma jaw 
nbincha'ne teya, 

39max tuj cya'j tuj lugar jatum najliya, bix tzaj tbi'na aju cycubsbil ex cykanbetz 
teya, ex bix colina cyi'j cywitz aj k'oj, ex najsancuya cyil xjal etzan tu'na, akeju 
otok che binchan il twitza. 

40Ja'lo Nman Dios ko tque'yintza ex bintza kcubsbile, aju cxel kma'ne teya tuj 
lugar lu. 

41Nman Dios, we'ctza ex tzaja tu'n tula tuc'ix ju cax jatum tzaj tyec'una tipumala 
tuj lugar jatum tu'n tcub tena tuj te jumajx. Ke pal in che ajben teya cuchiwt che 
bet tuj tumel, ex ke ocslal ti'ja che tzalajxwit ti'j t-xtalbila. 

42Nman Dios, mi'n chin el tic'una, akine rey sc'o'maj tu'na, na'ntza aju tc'ujlalila 
o ten ti'j David aju tmajena, chi Salomón. 

2 Crónicas 7 

1Tejtzun tbaj na'n Salomón Dios, cu'tz jucpaj txkan k'ak' tuj cya'j ex e cub tz'e'y 
ke chojbil tu'n, cyuc'ix ke oyaj patun in che cub, ex bi'x noj tuj tja Kman tu'n t-
spic'umal, 

2cyja'tzun tten minti' e ocx ke pal tuj. 

3Tej tcyil cycyakil aj Israel aju k'ak' ex t-spic'umal Kman cubil tibaj tja, e cubtzun 
ẍmeje' tuj ttxa'n tpe'n tja Dios tejxi tpon tacl tibaj cywitz twitz tx'otx', e octzun 
ten c'ulul, xi cyk'o'n chjonte te Kman ex cyma: Ba'n te Kman, ex aju tc'ujlalil cucx 
in ten te jumajx. 

4Te tibajxi jlu, ate rey cyuc'ix cycyakil aj Israel xi cyk'o'n chojbil te Kman. 

5Xi tk'o'n rey Salomón 22 mil wacẍ tuc'ix jun syent tuc'il winkin mil ẍne'l te 
chojbil. Atzun jlu o bant tu'n rey cyuc'ix cycyakil aj Israel tej tic'set tk'ijlalil tja 
Kman. 

6Ke pal ax e cub ten tujx cylugar jatum in che ajben, ax icx ke aj Leví k'i'n ke 
chnab cyu'n, aju otok cyaj tbincha'n rey David tu'n tajben tmoj bitz tej in 
bitzantok David cyuc'il, ex aju bitz in tma'n: Aju tc'ujlalil Kman cucx tten te 
jumajx. Atzun ke pal in che k'ajtza'ntok chun tajsa'n cywitz cywitz aj Leví, ex 
cycyakil aj Israel wa'lke'tok. 

7Ax icx baj t-xjansa'n Salomón tmij ttxa'n pe'n tcub twitz tja Kman, ex atzun e 
cub tpatun ke alumaj tuc'ix cysebyil ke alumaj otok che cub byo'n te chojbil te 
mojbabl tibil, porque aju altar k'an c'uxbil ttx'otx'il aju otok baj tbincha'n 
Salomón, minti' canun tu'n cycub patit ke alumaj tibaj ex ke oyaj twitz awal ex 
ju cysebyil ke alumaj. 

8Tuj tk'ijlalil lu, ate Salomón cyuc'ix cycyakil aj Israel cub cyic'sa'n wuk k'ij 
nink'ij, ex cycyakil xjal e ul baj, tzajx ke' jatum ta' tmojonil tnam Hamat ex pon 
baj max ttzi tk'ab xak tmojonil tnam Ejipt. 

9Tujtzun twajxakin k'ij cub cyic'sa'n ju nink'ij ma'xix t-xilen, porque tuj enter 
wuk k'ij nink'ij otok baj cyic'sa'n tk'ijlalil altar, ex tuj juntl wuk k'ij cub cyic'sa'n 
tk'ijlalil ke tal ja t-xak tze'yin cywi'. 

10Tuj 23 tajlal twukin xjaw xi tma'n rey Salomón cye xjal tu'n cyaj cyja, ex 
cycyakil xjal e aj cyja in che tzalaj wen tu'n tcyakilju ba'n otok tbincha Kman te 
David, te Salomón ex cye cycyakil aj Israel akeju etzan tu'n. 

Bant ti'j jun yol tu'n Dios tuc'il Salomón 
1 Reyes 9.1-9 

11Tej tbaj bant tcyakil ak'untl tu'n Salomón ti'j tja Kman, ti'j tex tja ex ti'j tcyakilju 
otok cub t-ximan tu'n tbinchet, 

12cub tyec'un tib Kman twitz Salomón te konic'an ex tzaj tma'n te cyja': Ma nbiye 
aju ma tzaj tkanina weye, ex ma jaw nsc'o'ne lugar lu tu'n tajben te njaye jatum 
tu'n cyxi k'ot ke chojbil. 

13Cyja'tzun, ka ma tzaj nsama'ne coresma, ka ma tzaj nma'ne tu'n mi'n ttzaj jbal, 
ka ma txi nma'ne cye ẍplon tu'n tbaj naj cyawale tuj cojbil cyu'n, ex ka ma tzaj 
nsama'ne tx'u'j yabil cyibaj xjal etzan wu'ne; 

14pero ka ma cub cymansin cyib ke xjal etzan wu'ne, akeju toc nbiye cyi'j, ka ma 
che cubsan cywitz weye, ka ma che oc ten jyol weye ex ka ma cyaj cycolin 
cybinchben mya ba'n, che tzajeltzun nbi'ne max tuj cya'j, cbel nnajsa'ne cyil ex 
cpol cytx'otx' wu'ne ic tza'n tten nej puro tbanilxix. 

15Textzun ja'lo cucx c'oquel ncwentine ja lu, ex ctzajel nbi'ne aju cycubsbile 
ctzajel cykanine weye tuj lugar lu, 

16porque o jaw nsc'o'ne ex o baj nxjansa'ne ja lu, jatum tu'n ttzaj na'n nbiye tuj 
te jumajx. Cucx c'oquel ncwentine ja lu, ex cucx tzul nna'ne. 

17Atzun ja'lo, ka ma beta ba'n nwitze ic tza'n o tbincha David aju ktzan tmana, ex 
ka ma japun tu'na tcyakilju o txi nma'ne teya, ex ka ma che japun ke nleye ex ke 
nxnak'tzbile tu'na, 

18akine chin cyuwsalte tcawbila ic tza'n cyaj bant ti'j wu'ne tuc'il David aju ktzan 
tmana, tej t-xi nma'ne te ka ax cyxol ke tiyjil cucx tu'n cyjaw nsc'o'ne ke cawil 
tu'n cycawin cyibaj aj Israel. 

19Katzun ma tz'el cypa'n cyibe wi'je, ex ka mi'n ma che japun ke nleye ex ke 
nmandamyente cyu'ne, akeju o che'x nma'ne cyeye, ex ka ma che ajbene cye 
junxitl dios ex ka ma che c'ulune cywitz, 

20che elex nlajo'ne tuj tx'otx' lu aju o txi nk'o'ne cyeye, ex aju ja ma baj nxjansa'ne 
cyjel ncoline, ex c'oquel te cyxmaybil ex te cytzebl cycyakil nasyon. 

21Masque tbanilxix que'yin ja lu ja'lo, pero te tibajxi oc cyic' bet cycyakil xjal 
ttxlaj che jawil labin ti'j ex oc cyma: ¿Tiku'n ma tbincha Kman icju ti'j tnam lu ex 
ti'j ja lu? 

22Ex ctzajel tzak'we'n cye cyja': Tu'nju ma tz'el cypa'n cyib ti'j Kman aju Cydios 
ktzan cyxe'chel, aju etz k'inte cye tuj Ejipt, ex tu'nju ma che oc lpe' cyi'j junxitl 
dios tu'n cyc'ulun cywitz ex tu'n cyajben cye, tu'ntzun tlaj tcyakil jlu ma tzaj 
tk'o'n Dios jun nintz mya ba'n cyibaj, che chilo xjal. 

2 Crónicas 8 

Txkantl ak'untl e bant tu'n Salomón 

1 Reyes 9.10-28 

1Winkin abk'i xi ti'n tu'n tbant tja Kman tu'n Salomón, tuc'ix ju tex tja, 

2ex te tibajxi jaw tbincha'n juntl maj ke tnam akeju otok txi tk'o'n rey Hiram te, 
ex e pon ti'n ke aj Israel tu'n cynajan cyuj. 

3Te tibajxi jlu cub be tu'n Salomón tu'n toc tzokpaj ti'j tnam Hamat, aju at tuj 
tx'otx' Soba, cub ti'j tu'n ex oc te tajwil tx'otx'. 

4Ax icx jaw tbincha'n juntl maj tnam Tadmor tuj lugar tzkij tx'otx', cyuc'ix 
cycyakil tnam ate' ti'jele tnam Hamat, jatum in che'x c'u't ke twitz awal. 

5Ax icx jaw tbincha'n juntl maj tnam Bet-horón te jawni ex ju tnam Bet-horón te 
cubni, akeju tnam lu oc tk'o'n muro cyi'j, ax icx e oc tk'o'n ke cypwertil cyuc'ix 
ke tranc cyi'j. 

6Ax icx jaw tbincha'n juntl maj tnam Baalat ex ke mastl tnam jatum in che'x c'u't 
ke twitz awal, ex e baj tbincha'n cycyakil ke cwartel jatum in che ocx ten ke 
carwaj in che ajben tuj k'oj, cyuc'ix ke cwartel cye ke soldad in che bet cyibaj 
chej, ex baj tbincha'n tcyakilju tajbiltok tu'n tbant tuj Jerusalén, tuj tiwitz tx'otx' 
Líbano ex tuj tcyakil tx'otx' attok tjak' tcawbil. 

7Atzun ke aj Hetey, aj Amorrey, aj Peresey, aj Hevey ex aj Jebusey, akeju mya aj 
Israel ke, 

8ake jlu cyiyjil keju e cyaj ank'in ex minti' e cub byo'n cyu'n aj Israel nok o'cx ax 
e cyaj ten cyxol, atzun ke jlu oc tk'o'n Salomón il cyi'j tu'n cyak'nan ti'j tak'un, ax 
icx in bant cyi'j ja'lo. 

9Pero mi jun aj Israel oc tk'o'n Salomón tu'n toc te tmajen, nok o'cx e oc tk'o'n te 
soldad, te nejenel cye soldad, ex te nejenel cye soldad cyocx cyuj carwaj in che 
ajben tuj k'oj ex te nejenel cye soldad cyjax cyibaj chej. 

10Atzun ke caporal, akeju cyaj k'o'n ak'untl tuj cycwent tu'n rey Salomón, attok 
cab syent tuc' 50 cybaj. 

11Tzaj ti'n Salomón tme'jel Faraón tuj tnam toc tbi Ttanmi David, ex pon ti'n tuj 
ja otok jaw tbincha'n tu'n tajben te, porque tma: Aju nxu'jile mlay najan tuj tja 
David aju ktzan rey cye aj Israel, porque aju lugar jatum o tz'ocx ten ju cax c'ubl 
tley Dios, xjansa'maj. 

12Ex cucx in xi tk'o'ntok Salomón ke oyaj patun in che cub tibaj altar te Kman, 
aju altar tu'nx Salomón otok baj tbincha'n twitz tja Dios, 

13in xi tk'o'n cyuj ke k'ij banin ti'j ic tza'nx tz'iban tuj tley Moisés, ex atzun ke k'ij 
lu: Ke k'ij te ojlabl, ke nink'ij oc ttzaj que'yin juntl ac'aj xjaw ex ke ox k'ij nink'ij 
in che cub ic'set tuj junjun abk'i: Aju nink'ij oc cywa'n xjal pan minti' t-samel tuj 
tu'n tjaw mal tc'u'j, ju nink'ij oc tjapun wuk seman tbajlenxi xjan k'ij, ex ju nink'ij 
oc cybant ke tal ja t-xak tze'yin cywi'. 

14Ex baj tpa'n Salomón ke pal tuj c'lojin tu'n cyajben tuj tak'un Dios ic tza'n 
banimaj ti'j tu'n David aju ktzan tman, ax icx ke aj Leví xi k'o'n cyoclen tu'n 
cybitzan ex tu'n cyonin cyuc'il ke pal ti'j nok alcye tu'n tbant junjun k'ij. Ax icx e 
baj pa'n tuj c'lojin ke cwentil ttzi ja, tu'n cycub ten ttzi junjun pwert, porque 
cyja'tzun tten k'ma'maj tu'n David aju tmajen Dios. 

15Cyja'tzun, minti' el cypa'n cyib ke pal ex ke aj Leví ti'j ju cyaj tma'n rey David, 
ax icx ke cwentil jatum c'u'n ju k'inumabl. 

16Cyja'tzun, tcyakilju cub t-ximan Salomón tu'n tbant o japun tu'n, tzyet tak'nan 
ti'j atxix tuj k'ij tej cycub ke' t-simyentil tja Dios, ex tejxi tbaj bant tcyakil. 

17Xi'tzun Salomón tuj tnam Ezión-geber ex tuj Elat, akeju tnam ate' ttzi'yile mar 
tuj cytx'otx' aj Edom. 

18Atzunte rey Hiram tzaj t-sama'n txkan barc cyuc'ix ke xjal ma' cyoclen ttxlaj, 
cyuc'ix ke xinak yucul barc in che ajben te ex at cynabl tu'n cyyucun barc. Atzun 
ke jlu e je'x junx cyuc'il ke xjal ma' cyoclen ttxlaj rey Salomón, ex e pon tuj tnam 
Ofir, atzun tzaj cyi'n ox syent tuc'il 40 quintal k'an pwak ex ul cyi'n tuc'il rey 
Salomón. 

2 Crónicas 9 

Aju xu'j toc te rey tuj tx'otx' Sabá pon visitaril rey Salomón 

1 Reyes 10.1-13 

1Aju xu'j toc te rey tuj tx'otx' Sabá o tbi tkanil ti'j rey Salomón ka at nim tnabl. 
Tzajtzun tu'n tul tuj Jerusalén tu'n cyxi tkanin ke xjel cyuwxix te Salomón, ex 
nimxix txkan xjal uc'in tu'n, cyuc'ix ke chej camey ikan perjum cyu'n, tuc'ix nim 
tajlal k'an pwak ex ke tal abj puro tbanilxix. Tejtzun tul twitz rey Salomón xi 
tkanin tcyakilju ximamaj tu'n. 

2Xi ttzak'we'n Salomón cycyakil ke t-xjel, mi jun xjel minti'wt tzak'wet tu'n 
Salomón. 

3Atzunte xu'j aju toc te rey tuj tx'otx' Sabá, tej tque'yinte tnabl Salomón ex ju tex 
tja otok jaw tbincha'n, 

4ju tbanil tchi' tcub twi' tmes, ke lugar jatum in che ocx ten ke xjal ma' cyoclen 
ate'c ttxlaj, ex aju tmodiyil tza'n tten in che ajben tmajen ex ju cyxbalun tbanilxix 
toc, ex ke k'ol tc'a ex ju cyxbalun tbanilxix toc, ex ke grad tu'n tjapun twitz tja 
Dios; tu'n tcyakil jlu bi'x o naj tnabl xu'j, 

5ex xi tma'n te rey cyja': Aju tkanil o nbiye max tuj ntanmiye ti'j tcyakilju in 
tbincha'na ex ti'j tnabla, ax toc ke jlu; 

6minti' xi nnimane nej, maxitzun ma txi nnimane ja'lo tejxi ma chin ule tzalu ex 
ma wile tu'n nwitze. Ax toc nok ch'in tzaj k'ma'n weye ti'j tnabla, porque mas 
nim tnabla at twitzju o nbiye. 

7Nimlo tzalajbil cye ke xjal ate' tuc'ila, ex nimlo tzalajbil cye ke ajbel teya, akeju 
ax ate' ttxlaja ex in che bin ti'j tyola nimxix tnabl. 

8Nimanxwit tbi Kman aju Tdiosa tu'nju in tzalaj ti'ja, ex ma tz'oc k'o'na tu'n te 
cawil cyibaj aj Israel. Ex tu'nju tc'ujlalil Kman cyi'j aj Israel tajbil cucx tu'n cyten 
ke te jumajx, cyja'tzun ma tz'oc k'o'na te rey cyibaj, tu'ntzun tcawina tuj tumelxix 
ex tz'aklxix, chi xu'j rey. 

9Xitzun tk'o'n xu'j k'an pwak te rey Salomón, balo 90 quintal, tuc'ix nim perjum 
ex cyuc'ix ke tal abj tbanilxix. Bajxtok pon txkan perjum cyuc'il aj Israel ic tza'nju 
xi k'o'n te rey Salomón tu'nju xu'j toc te rey tuj tx'otx' Sabá. 

10Ke tmajen rey Hiram cyuc'ix ke tmajen rey Salomón otok tzul cyi'n k'an pwak 
tzaj cyi'n tuj tx'otx' Ofir, ax icx tzaj cyi'n ma chixin txkan tze' sándalo tbi, at 
tc'oc'jal, cyuc'ix ke tal abj tbanilxix. 

11Ti'j tze' sándalo o tbincha Salomón ke grad jatum tu'n cyjapun xjal twitz tja 
Dios, tuc'ix ti'j tja rey, ax icx e bant ke chnab arpa ex ke quitar ti'j tze' sándalo, 
tu'n cyajben cyu'n keju ba'n che chimban. Bajxtok pon k'i'n txkan tze' sándalo ic 
tza'n jlu tuj tx'otx' Judá. 

12Xi tk'o'n rey Salomón te xu'j rey tuj tx'otx' Sabá tcyakilju o pon tc'u'j xu'j ti'j ex 
tcyakilju xi tkanin, ex mas nim oyaj xi tk'o'n Salomón te xu'j rey ic tza'nju otok 
tzul ti'n. Te tibajxi jlu ajtzun meltz'aj xu'j rey tuj ttanmi cyuc'ix ke xjal ajbel te. 

El tkanil ti'j tnabl Salomón ex ti'j tk'inumabl 
1 Reyes 10.14-29; 2 Crónicas 1.14-17 

13Tcyakil tajlal k'an pwak o tc'am Salomón tuj junjun abk'i balo jwe' syent 
quintal, 

14ex minti' oc tajlal aju in tzaj cychjo'n ke comersyant, ex aju in tzaj cychjo'n ke 
xc'a'mil c'axjel. Ax icx cycyakil ke rey tuj tx'otx' Arabia ex ke gobernador te 
junjun tnam, nnu'l cyi'n k'an pwak ex sak pwak tuc'il rey Salomón. 

15Xi tma'n rey Salomón tu'n cybaj binchet cab syent makbil k'an pwak cytx'otx'il 
ex nmak ke, teyle junjun ch'ixmi xi ti'n wajxak libr k'an pwak, ex tu'n martiy e 
baj tx'ino'n. 

16Ax icx xi tma'n tu'n cybaj binchet ox syent makbil tal ch'in ke, ex teyle junjun 
ch'ixmi xi ti'n cyaje libr k'an pwak; ax tu'n martiy e baj tx'ino'n, ex e ocx tk'o'n 
cycyakil ke makbil lu tuj tja rey, aju toc tbi Tjak' Tkan Tze' Líbano. 

17Ax icx xi tma'n tu'n tbaj binchet jun nintz k'ukbil jatum tu'n tcub ke' cawil, 
marfil ttx'otx'il, ex xi tma'n tu'n tbaj lo'tzin ti'j tu'n k'an pwak tbanilxix. 

18Aju k'ukbil at kak grad te ex jun wa'lbil jatum tu'n cycub ten tkan, k'an pwak 
ttx'otx'il, ex at cytembil k'abaj cycabil pac' te k'ukbil, ex ttxlajtzun ke cabe ttembil 
k'abaj lu at jun tilbilal balun junjun pac', wa'l cycub ke ttxlaj. 

19Ax icx wa'l cub cablaj tilbilal balun, junjun te junjun pac' cytxlajile ke grad. 
Bajxtok binchet jlu icju tu'n juntl rey cyuj ke mastl nasyon. 

20Ax icx tcyakil tc'abl rey k'an pwak cytx'otx'il ex cycyakil mastl macbil in che 
ajben tuj tja rey, aju toc tbi Tjak' Tkan Tze' Líbano. Mi jun cyxol ke jlu sak pwak 
ttx'otx'il, porque aju sak pwak tuj tk'ijlalil Salomón myaxix wi'yil. 

21Ex attok txkan tbarc rey in che'x aj tuj tnam Tarsis cyuc'ix ke tmajen rey Hiram; 
in che ul aj jun maj tuj ox abk'i, ex in tzaj cyi'n k'an pwak, sak pwak, marfil, xmaẍ 
ex ke chyu'j pavo real cybi. 

22Mas nim tk'inumabl rey Salomón ex mas nim tnabl o ten cywitz cycyakil mastl 
rey e ten twitz tx'otx'. 

23Cycyakil ke rey twitz tx'otx' o cyajbe tu'n cyque'yinte twitz Salomón ex tu'n 
cybinte ti'j tnabl otok tzaj tk'o'n Dios, 

24ex cycyakil abk'i in pon cyi'n oyaj te Salomón: At macbil sak pwak ttx'otx'il, at 
k'an pwak ttx'otx'il, at xbalun, at macbil in che ajben tuj k'oj, at t-samel chibj at 
tc'oc'jal, at chej cabay ex at chej mul. 

Oc ten Salomón xc'a'mil cyi'j carwaj ex cyi'j chej cabay 
1 Reyes 10.26-29; 2 Crónicas 1.14-17 

25O bant cyaje mil ja tu'n Salomón jatum tu'n cyten ke tchej cabay ex ke tcarwaj 
in che ajben tuj k'oj, ex attok cablaj mil xjal ba'n che chejin. Ake jlu e ocx tk'o'n 
tu'n cyten cyuj ke cwartel jatum ate' ke carwaj in che ajben tuj k'oj ex tuj lugar 
nikayin ttxlaj tuj Jerusalén. 

26O cawin rey Salomón cyibaj cycyakil ke rey tzajx ke' ttzi nima Éufrates ex pon 
baj ti'j cytx'otx' aj Filistey, ex max jatum ulni baj ttxa'n cytx'otx' aj Ejipt. 

27Ex o chmet nimxix sak pwak tuc'il rey Salomón tuj Jerusalén mer ic tza'n abj, 
ex o chmet nim tze' wi'ten ic tza'n tkan higo in tzaj ch'iy tjak' c'ul tuj chk'ajlaj t-
xe witz. 

28Ke tchej Salomón, atzun in che tzaj k'i'n tuj Ejipt ex cyuj cycyakil mastl nasyon. 

Tej tcyim Salomón 
1 Reyes 11.41-43 

29Aju mastl tx'olbaben ti'j Salomón, atxix tej ttzyet tcawin ex tejxi tcyim, atzun 
tz'iban cyuj ke u'j cub ttz'iban Natán aju t-sanjel Dios, ex tuj u'j jatum tz'iban 
tkanil k'manjtz tu'n Ahías aju aj Silo, ax icx tuj u'j jatum tz'iban ke yol tzaj tyec'un 
Dios te Iddo ti'j Jeroboam aju tcy'ajal Nabat. 

30O cawin Salomón 40 abk'i cyibaj cycyakil aj Israel tuj Jerusalén, 

31ex tejtzun tcyim, cu'x maku'n tuj lugar toc tbi Ttanmi David aju ktzan tman, ex 
a Roboam aju tcy'ajal cyaj ten te rey te t-xel. 

2 Crónicas 10 

Tej tcub tmij cawbil 

1 Reyes 12.1-24 

1Xi'tzun Roboam tuj Siquem, porque cycyakil aj Israel otok che pon ma chixin 
tu'n toc cyk'o'n te rey. 

2Pero o tbi Jeroboam aju tcy'ajal Nabat, tej maxtok ta' tuj Ejipt jatum otok pon 
tej tel ok twitz rey Salomón, ex ajtz meltz'aj tuj Ejipt tu'n tul tuj ttanmi. 

3Xitzun txocbaj Jeroboam cyu'n aj Israel. Tejtzun tul, xi' cyuc'ix cycyakil aj Israel 
yolil tuc'il Roboam ex xi cyma'n te cyja': 

4—Puro cyuwxix tley ktzan tmana cub tk'o'n kibaje, atzun teya ja'lo mi'n cub 
tk'o'na jun ak'untl cyuwxix kibaje, k'i'n ela aju ley ponin ta'w wen cub tk'o'n 
ktzan tmana kibaje. Katzun ma txi tnimana kyole octzun ko ajbele teya. 

5Atzunte Roboam xi ttzak'we'n: —Bix che ule juntl maj wuc'ile tuj ox k'ij ja'lo. E 
ajtzun cycyakil xjal cyja. 

6Atzunte rey Roboam oc ten kanil jun tumel cye ke tij xjal, akeju otok che ajben 
te rey Salomón aju ktzan tman tej itz'xtok, ex xi tkanin cye: —¿Alcye jun nconseje 
ctzajel cyk'o'ne tu'n t-xi nma'ne cye xjal lu? 

7Atzun cye tij xjal xi cytzak'we'n: —Ka ma tbinchaya ba'n cye xjal lu, ex ka ma txi 
tnimana alcye cyajbil, ex ka ma che'x ttzak'we'na tuc'il jun yol puro ba'n, 
cucxtzun che ajbel ke xjal lu teya. 

8Pero minti' xi tniman Roboam cyconsej ke tij xjal, nok o'cx xi' kanil tconsej 
cyuc'il ke cu'xun, akeju junx e tzaj ch'iy tuc'il ex in che ajben te, 

9ex xi tkanin cye: —¿Alcye jun nconseje ctzajel cyk'o'ne tu'n t-xi nma'ne cye xjal 
lu, porque ma tzaj cykanin weye tu'n mi'n tcub nk'o'ntle ak'untl cyuwxix cyibaj, 
ic tza'nju cub tk'o'n ktzan nmane? 

10Atzun cye cu'xun, akeju junx e tzaj ch'iy tuc'il, xi cytzak'we'n cyja': —Ke xjal 
ma tzaj cykanin teya tu'n mi'n tcub tk'o'na ak'untl cyuwxix cyibaj ic tza'n cub 
tk'o'n ktzan tmana, atzun teya k'manxa cye cyja': Ka puro cyuwxix o cawin ktzan 
nmane cyibaje, atzun weye c'ic'el mastl wu'ne ic tza'n te; 

11ka cyuw tcawbil ktzan nmane cub tk'o'n cyibaje, atzun weye c'ic'el mastl 
wu'ne, ex ka xi jato'n ti'j cyc'u'je tu'n asyal tu'n, atzun weye cxel njato'ne ti'j 
cyc'u'je tu'n tz'u'm xpotx'imaj tocx c'uxbil ttxa'n; chicuya cye, che chi ke cu'xun. 

12Tujtzun toxin k'ij xi' Jeroboam juntl maj cyuc'ix cycyakil tnam xjal aj Israel tu'n 
cyyolin juntl maj tuc'il Roboam, ic tza'nx otok tma cye. 

13Atzunte rey Roboam cyuwxix o yolin wen cye tnam xjal; minti' xi tniman aju 
consej otok tzaj cyk'o'n tij xjal te. 

14Ex ax yol xi tma'n cye xjal ic tza'nju yol otok tzaj cyma'n ke cu'xun te, xi tma'n: 
Ka cub k'o'n jun ak'untl cyuwxix cyibaje tu'n ktzan nmane, atzun weye c'ic'el 
mastl wu'ne ic tza'n te, ex ka xi jato'n ti'j cyc'u'je tu'n asyal tu'n ktzan nmane, 
atzun weye cxel njato'ne cyasyale tu'n tz'u'm xpotx'imaj tocx c'uxbil ttxa'n, chi 
Roboam. 

15Minti' xi tniman rey cyyol tnam xjal porque tu'n Kman bant jlu, tu'ntzun tjapun 
aju yol otok txi ttziyan Kman te Jeroboam aju tcy'ajal Nabat. Aju yol lu tu'n Ahías 
aju aj Silo otok tzaj tma'n. 

16Tejtzun cyque'yinte cycyakil tnam xjal aj Israel minti' xi niman cyyol tu'n rey, 
xitzun cytzak'we'n cyja': Minti' ke koclen ti'j tiyjil David, minti' ke kxilen tuc'il 
tcy'ajal Isaí. Akeye aj Israel, teylex te junjun cu taj tja, atzun cye tiyjil David e toc 
cycwentin keju ate' tuj tja, che chi. Textzunju or lu cycyakil aj Israel e aj cyja. 

17Atzun ke aj Israel, akeju najlke cyuj ke tnam ate' tuj Judá, cucx e cyaj ten tjak' 
tcawbil rey Roboam. 

18Xi t-sama'n Roboam aju xjal Adoram tbi, aju toc te nejenel ti'j ak'untl lajwers 
in bant, atzun cye aj Israel oc cyxo'n tu'n abj ex bi'x cyim cyu'n. Atzunte rey 
Roboam jax naj tuj tcarwaj ex xi ok tuj tnam Jerusalén. 

19Cyja'tzun tten e etz aj Israel tjak' cycawbil ke tiyjil David, ex cucx cyten ja'lo. 

2 Crónicas 11 

1Tejtzun tpon Roboam tuj Jerusalén e baj tchmo'n jun syent tuc'il 80 mil soldad, 
e jaw t-sc'o'n cyxol tiyjil Judá ex cyxol tiyjil Benjamín, tu'ntzun cyk'ojin cyi'j aj 
Israel ex tu'n tcawin juntl maj cyibaj. 

2Pero tzaj yolin Kman tuc'il Semaías aju t-sanjel, ex tzaj tma'n te cyja': 

3K'manxa te Roboam aju tcy'ajal Salomón ex rey tuj Judá, ex k'manxa cye 
cycyakil tiyjil Judá ex cye tiyjil Benjamín: 

4Chitzun Kman cyja': Mi'n che'xe k'ojlel cyi'j ke cyermaniye. Ba'n tu'n cyaj 
meltz'aje cycyakile cyjaye, porque wu'ne ma che el npa'ne ke aj Israel cyi'je. 
Tejtzun cybinte aju tzaj tma'n Kman e ajtzun meltz'aj cycyakil cyja, ex ya minti' 
e je'x k'ojlel ti'j Jeroboam. 

Ba'n e'la tcawbil Roboam 

5Axtzun cyaj ten Roboam najal tuj Jerusalén, ex oc tk'o'n muro cyi'j junjun tnam 
tuj Judá, 

6ex atzun ke jlu: Belén, Etam, Tecoa, 

7Bet-sur, Soco, Adulam, 

8Gat, Maresa, Zif, 

9Adoraim, Laquis, Azeca, 

10Zora, Ajalón ex Hebrón. Atzun ke tnam lu te Judá ex te Benjamín oc tk'o'n muro 
cyi'jele. 

11Baj tcyuwsa'n ke muro cyi'j ke tnam, e cub tk'o'n ke nejenel cye soldad cyuj, ex 
ocx tc'u'n twitz awal cyuj, tuc'ix ta'l twitz uva ex aseyt. 

12Ex xi t-sama'n ke makbil ex ke lans cyuj cycyakil ke tnam lu ex e baj 
tcyuwsa'nxix wen, ex cyja'tzun tten e cyaj ten aj Judá ex aj Benjamín tjak' tcawbil. 

13Cycyakil ke pal ex ke aj Leví najlke tuj tcyakil tx'otx' cye aj Israel e tzaj tu'n taj 
cyk'on cyib tuc'il Roboam. 

14Cyaj cycolin aj Leví cytx'otx' ex tcyakil cyetzbil, tu'n cyul tuj Jerusalén ex cyuj 
mastl lugar tuj tx'otx' Judá, porque otok tz'el k'i'n cyoclen te pal tu'n Jeroboam, 
ex cyu'n ke tc'wa'l, tu'n mi'n cucx cyajben te Kman. 

15Tu'nx te Jeroboam oc tk'o'n cyoclen junjun xjal te pal tu'n cyajben cyuj ke ja te 
cyc'ulbil xjal cywi' ke witz, ex tu'n cyajben cyuj ke c'ulbil cye ke ju'ẍ, ex cye tilbilal 
wacẍ, akeju tu'nx Jeroboam otok che cub tbincha'n. 

16Ax icx keju axix toc cyajbil tu'n cyoc lpe' ti'j Kman aju Cydios aj Israel, e oc lpe' 
cyi'j ke pal ex cyi'j ke aj Leví, e ul tuj Jerusalén tu'n t-xi cyk'o'n chojbil te Kman 
aju Cydios ktzan cyxe'chel. 

17Cyja'tzun tten cyuwset ju cawbil tuj Judá, ex tuj ox abk'i oc tipun tcawbil 
Roboam cyu'n, aju tcy'ajal Salomón, porque o'cx tuj ox abk'i e nimante Kman, ic 
tza'n o tbincha David ex Salomón. 

18O moje' Roboam tuc'il jun xu'j Mahalat tbi, aju tme'jel Jerimot ex tal Abihail; 
ate Jerimot tcy'ajal David, atzunte Abihail tme'jel Eliab ex tal tchman Isaí. 

19Akeju tc'wa'l Roboam e tzaj ti'j Mahalat atzun ke jlu: Jehús, Semarías ex Zaham. 

20Te tibajxi o moje' Roboam tuc'il juntl xu'j Maaca tbi, aju tme'jel Absalón, ex ke 
tc'wa'l e tzaj ti'j Maaca atzun ke jlu: Abías, Atai, Ziza, ex Selomit. 

21Attok wajxaklaj t-xu'jil Roboam ex 60 tcab t-xu'jil, pero mas at nim tgan ti'j 
Maaca cywitz mastl t-xu'jil. Tzaj 28 tcy'ajal ex 60 tme'jel. 

22At jun tal Maaca, Abías tbi, ex ate jlu oc tk'o'n Roboam toclen te nejenel cye 
terman, porque tajbiltok Roboam tu'n toc tk'o'n te rey. 

23Ten nim tnabl Roboam, porque e je'x baj t-sama'n ke mastl tcy'ajal tuj tcyakil 
tx'otx' Judá ex Benjamín, ex cyuj cycyakil tnam toc muro cyi'j, ex xi tk'o'n 
tcyakilju at tajben cye, ex tzaj tjyo'n nim cyxu'jil. 

2 Crónicas 12 

Pon Sisac k'ojlel ti'j tx'otx' Judá 

1 Reyes 14.21-31 

1Tej tcyuwset tcawbil Roboam ex tej tna'nte attok nim tipun tuj tcawbil, cyaj 
tcolin tu'n tjapun tley Kman tu'n, ax icx o cybincha cycyakil aj Israel. 

2Ex tu'nju el cypa'n cyib ti'j Kman, cyja'tzun tuj tjwe'yin abk'i ttzyetlen tcawin 
rey Roboam oc tzokpaj Sisac aju rey te Ejipt ti'j Jerusalén, 

3pon tuc'il jun mil tuc'il cab syent carwaj in che ajben tuj k'oj, tuc'ix 60 mil soldad 
cyjax cyibaj chej ex cyuc'ix mastl soldad nimxix cyajlal tzaj cyuc'in cyib tuj Ejipt; 
ake jlu aj Libia, aj Suquín ex aj Etiopía ke. 

4Ke tnam toc muro cyi'j tuj Judá cub cyi'j tu'n ex pon max nikayin ttxlaj Jerusalén. 

5Pontzun Semaías aju t-sanjel Dios tuc'il Roboam ex cyuc'il ke nejenel cye aj 
Judá, akeju otok pon cychmon cyib tuj tnam Jerusalén tu'nju in che xobtok twitz 
Sisac, ex xi tma'n cye: —Chi Kman cyja': Tu'nju ma chin cyaj cycoline, cyja'tzun 
ma che cyaj nk'o'ne tu'n tcub cyi'je tu'n Sisac. 

6Atzun cye nejenel cye aj Israel tuc'ix rey el cynic' ti'j, cyja'tzun cub cymansin 
cyib ex cyma: —Tuj tumelxix ma tbincha Kman jlu ki'j. 

7Tejtzun tque'yinte Kman otok cub cymansin cyib, tzaj yolin juntl maj tuc'il 
Semaías ex tzaj tma'n cyja': Tu'nju ma cub cymansin cyib nwitze, mlay che naj 
wu'ne, che cletel naj wu'ne ex mlay txi nk'o'ne ambil te Sisac tu'n tcub tk'o'n 
cycastiw aj Jerusalén; 

8pero che cyjel ten tjak' tcawbil Sisac, ex c'elel cynic' ti'j alcye mas ba'n, ka tu'n 
cyajben weye, ex ka tu'n cyajben cye ke rey cye mastl nasyon, chi Dios te 
Semaías. 

9Oc tzokpaj Sisac aju rey tuj Ejipt ti'j Jerusalén ex xi ti'n ke k'inumabl ate' tuj tja 
Kman ex tuj tja rey. Tcyakil xi ti'n, ax icx e je'x ti'n tcyakil makbil k'an pwak 
cytx'otx'il, akeju tu'n Salomón e cub tbincha'n. 

10Te cyxel ke makbil lu e cub tbincha'n rey Roboam ke makbil k'an c'uxbil, ex e 
cyaj tk'o'n tuj cycwent ke nejenel cye xk'ukil ttzi tja rey. 

11Teyle junjun maj oc t-xi' rey tuj tja Dios, ke xk'ukil in xi cyi'n ke makbil, ex 
nna'jtz cyi'n juntl maj tu'n cyten tuj ja jatum ate' ke xk'ukil. 

12Cyja'tzun nok tu'nju cub tmansin tib Roboam o chewix tk'oj Kman ti'j, ex minti' 
e naj aj Judá tu'n te jumajx. Ax icx ba'n e ten xjal tuj Judá. 

13Oc tipun tcawbil rey Roboam tuj Jerusalén ex cucx o cawin. Toctok twi' 41 abk'i 
tej ttzyet tcawin, ex o cawin wuklaj abk'i tuj Jerusalén aju tnam jaw t-sc'o'n 
Kman cyxol cycyakil c'loj cyiyjil aj Israel tu'n ttzaj na'n tbi tuj. Aju ttxu' Roboam, 
Naama tbi ex aj Amón. 

14Ke tbinchben Roboam mya ba'n e e'la tuj twitz Kman, porque minti' o tz'ajben 
te Dios tu'n tcyakil tc'u'j. 

15Aju tx'olbaben ti'j tbinchben Roboam atxix tej tke' tcawin ex tejxi tpon baj, 
atzun tz'iban cyuj ke u'j jatum tz'iban cybi ktzan t-xe'chel. A jlu tu'n Semaías cyaj 
cytz'iban, aju t-sanjel Dios, tuc'ix Iddo aju ba'n nabin tu'n Dios. Cucx o ten k'oj 
cyxol Roboam tuc'il Jeroboam. 

16Ex tejtzun tcyim Roboam cu'x maku'n cyxol ktzan t-xe'chel tuj tnam toc tbi 
Ttanmi David. Te tibajxi, aju o cawin te t-xel, atzun Abías aju tcy'ajal. 

2 Crónicas 13 

Tej tcawin Abías tuj Judá 

1 Reyes 15.1-8 

1Tzyettzun tcawin Abías tuj Judá tej otok bant wajxak laj abk'i ttzyetlen tcawin 
Jeroboam cyibaj aj Israel, 

2ex o cawin Abías ox abk'i tuj Jerusalén. Aju ttxu', Micaías tbi, ex tme'jel Uriel aju 
aj Gabaa. Oc k'oj cyxol Abías tuc'il Jeroboam. 

3Tzyettzun k'oj tu'n Abías cyuc'ix cyaje syent mil soldad otok che jaw t-sc'o'n. Ax 
icx te Jeroboam bant tten tu'n tk'ojin ti'j Abías, cyuc'ix wajxak syent mil soldad 
sc'o'maj tu'n. 

4Tejtzun cypon ke soldad aj Judá twi witz Zemaraim aju tcub tuj tiwitz tx'otx' cye 
aj Efraín, xi sch'in rey Abías ti'j rey Jeroboam ex cyi'j aj Israel ex xi tma'n cyja': 
Chin cybintze: 

5¿Minti'pe ba'n cyu'ne, ate Kman aju Cydios aj Israel o txi tk'o'n ju cawbil te 
jumajx te David ex cye ke tiyjil, ex aju yol o tzaj ttziyan Dios te David mlay 
ch'expet? 

6Pero ate Jeroboam aju tcy'ajal Nabat ex tmajen Salomón, jaw ti'n tib ti'j Salomón 
aju tcy'ajal David, 

7ex oc cychmon cyib junjun xinak tuc'il, cy'aj ke ex mya ba'n cymod, ex mas ic' 
nej cyyol twitz tyol Roboam aju tcy'ajal Salomón, porque ate Roboam matok 
cu'xunx ex na'nxtok tbant t-ximan ti'j alcye tu'n tbant tu'n. Cyja'tzun minti' ten 
tipun tu'n twe' cywitz. 

8Atzun ja'lo cyaje tu'n tcub ti'j tcawbil Kman cyu'ne, aju at tuj cyk'ab ke tiyjil 
David, nok tu'nju nimxix cyeye cybet ex tu'nju at ke cyilbilal tal wacẍ k'an pwak 
cyuc'ile, akeju e cub tbincha'n Jeroboam tu'n cyoc te cydiose. 

9Ax icx o tz'ex cylajo'ne ke pal te Kman, akeju tiyjil Aarón, cyuc'ix ke aj Leví, ex o 
tz'oc cyk'o'ne cyoclen junjun xjal te pal tu'n cyajben cyxole ic tza'n in cybincha'n 
ke nasyon mya nimal Dios. Nok alcye jun xjal ma tzul xjansal tib k'i'n jun tal wacẍ 
tu'n tuc'ix wuk ẍne'l, jacu tz'oc te pal tu'n tajben cye ke tilbilal nno'c cydiosine. 

10Atzun keye, aju Kdiose a Kman, ex minti' ma cyaj kcoline. Akeju keye kpal in 
che ajben te Kman, tiyjil Aarón ke ex atzun ke aj Leví in che onin cye; 

11tcyakil prim ex tcyakil kale in xi cyk'o'n ke oyaj patun in che cub te Kman, tuc'ix 
storac, ex in che cub cyk'o'n ke pan twi mes xjansamaj, ex tcyakil kale nno'c 

cytxako'n ke candil tu'n cyc'ant twi cycubil k'an pwak cytx'otx'il. Porque keye in 
japun ku'ne aju in tzaj tma'n Kman aju Kdiose, atzun cyeye ma cyaj cycoline. 

12Tz'elx cynic'e ti'j, ate Dios at kuc'ile tu'n tcub nej kwitze, ex ke pal in che ajben 
te banin cyten tu'n toc cyk'ajtza'n ke chun tu'n toc k'oj ku'ne cyuc'ile. Cyja'tzun, 
akeye aj Israel, mi'n che k'ojine ti'j Kman aju Cydios ktzan kxe'chel, porque mlay 
cub ti'j cyu'ne, chi Abías. 

13Pero e je'x t-sama'n Jeroboam txkan soldad cyi'jxi aj Judá tu'ntzun cytzaj k'ojlel 
cyi'j, atzun txkantl t-soldad Jeroboam e cyaj ten cywitz aj Judá tu'ntzun cyoc 
tzokpaj k'ojlel cyi'j. 

14Tejtzun cylonte aj Judá cyja'tok cyoc tzokpaj t-soldad Jeroboam k'ojlel cyi'jxi 
ax icx cywitz, e cubsan twitz Kman ex e octzun ten ke pal k'ajtzalte chun. 

15Tejtzun cyjaw sch'in aj Judá tu'n toc k'oj, cub ti'j Jeroboam cyuc'ix cycyakil aj 
Israel tu'n Abías ex cyu'n aj Judá, nok tu'n tipumal Dios. 

16E eltzun ok aj Israel cywitz aj Judá, porque ax te Dios otok txi k'onte cye tuj 
cyk'ab aj Judá. 

17Nimxix xjal cyim tu'n Abías ex cyuc'ix ke t-soldad, cub cybyo'n jwe' syent mil 
soldad, akeju mejor che k'ojin ate' cyxol aj Israel. 

18Cyja'tzun tten cub cyi'j aj Israel tuj tk'ijlalil lu, ex ake aj Judá e camban porque 
oc ke' cyc'u'j ti'j Kman aju Cydios ktzan cyxe'chel. 

19Cucx oc ten Abías k'ojlel ti'j Jeroboam ex el ti'n ke tnam lu tuj tcwent: Betel, 
Josana ex Efraín, cyuc'ix ke cy-aldey. 

20Minti'tl oc tipun tcawbil Jeroboam tej itz'xtok Abías. Te tibajxi oc c'ixbisa'n 
Jeroboam tu'n Kman ex bi'x cyim, 

21atzunte Abías oc mastl tipun tcawbil. O ten cyajlaj t-xu'jil ex tzaj 22 tcy'ajal ex 
kaklaj tme'jel. 

22Aju ch'intl tx'olbaben ti'j Abías ex ti'j tcyakilju o tbincha tuj tank'ibl, atzun 
tz'iban tuj u'j cyaj ttz'iban Iddo aju t-sanjel Dios. 

2 Crónicas 14 

Tej tcawin Asa tuj Judá 

1 Reyes 15.9-12 

1Tejtzun tcyim Abías, cu'x maku'n tuj tnam toc tbi Ttanmi David. Te tibajxi aju o 
cawin te t-xel, atzun Asa aju tcy'ajal. Tuj tk'ijlalil tej tcawin Asa puro tuj txubtxaj 
e ten aj Judá tuj laj abk'i. 

2Akeju tbinchben Asa puro ba'n ex tz'aklxix e e'la tuj twitz Kman aju Tdios. 

3E el ti'n ke altar cye ke tilbilal nno'c cydiosin xjal, akeju in che tzaj k'i'n tuj junxitl 
nasyon, ax icx ke lugar jatum in che c'ulun ke xjal cywi' ke witz; e baj tbuchin ke 
abj xjansamaj ex e cub t-xitun ke tilbilal xu'j dios Asera. 

4Ax icx xi tma'n cye aj Judá tu'n cyoc lpe' ti'j Kman aju Cydios ktzan cyxe'chel, ex 
tu'n cyjapun ke tley ex ke tmandamyent cyu'n. 

5Cyuj cycyakil tnam ate' tuj Judá e baj t-xitun ke lugar ex ke altar jatum in che 
c'ulun ke xjal cywi' ke witz, ex puro tuj txubtxaj o che ten xjal tjak' tcawbil. 

6Tuj tk'ijlalil lu e jaw tbincha'n Asa ke tnam toc muro cyi'j ate' tuj Judá, porque 
tuj txubtxaj ta'tok tnam, ex minti' jun o k'ojl ti'j, ex tu'n Kman e ten tuj txubtxaj. 

7Ex xi tma'n cye aj Judá: Kbinchan jaw ke tnam lu, ex kbinchan jaw muro cyi'jele, 
kbinchan jaw ke ja ma' cywa'l jatum tu'n cyocx ten ke xk'ukil tnam, kk'o'n oc ke 
cypwertil cyuc'ix ke tranc cyi'j acux at tx'otx' tuj kcwent, porque ma ko niman te 
Kman aju Kdios ex ba'n kten cyuc'il mastl nasyon, chi Asa cye aj Judá. Cyja'tzun 
jaw cybincha'n ke tnam ex ba'n ela cyak'un. 

8Cyxol aj Judá attok ox syent mil t-soldad Asa banin cyten tuc'il cymakbil ex 
cylans, ex attok cab syent tuc'il 80 mil aj Benjamín ax icx banin cyten tuc'il 
cymakbil ex xobl cyplech. Cycyakil ke soldad lu cyuwxix cyc'u'j tuj k'oj. 

9At jun xjal aj Etiopía Zera tbi tzaj k'ojlel cyi'j, ul tuc'il txkan soldad nimxix cyajlal 
wen, cyuc'ix ox syent carwaj in che ajben tuj k'oj ex pon max tuj tnam Maresa. 

10Etztzun Asa cyuc'ix ke t-soldad tu'n cyoc tzokpaj cyi'j, ex bant cyten tu'n ttzyet 
k'oj cyu'n tuj chk'ajlaj Sefata, aju tcub ttxlaj tnam Maresa. 

11Octzun ten Asa na'l Dios ex xi tma'n cyja': Aya Nman, junx ta' te teya tu'n tonina 
ti'j ju xjal minti' tipun ex ka ti'j ju xjal at nim tipun. Cyja'tzun ko tonintza, porque 
ti'ja ma tz'oc ke' kc'u'je, ex tu'n tipumala ma ko tzaje k'ojlel cyi'j ke soldad lu. 
Nman, aya Kdiose, mi'n tak'a ambil tu'n tcub ti'ja cyu'n xjal, chi Asa. 

12Entons nok tu'n tipumal Dios cub cyi'j aj Etiopía tu'n Asa ex cyu'n aj Judá, ex e 
je'l ok. 

13Pero ate Asa cyuc'ix ke t-soldad e oc lpe' cyi'j tu'n cycub cyu'n tejxi cypon tuj 
tnam Gerar, atzun e cub byo'n ke aj Etiopía cyu'n ke soldad ex mi jun cyaj ank'in 
cyu'n; cycyakil e baj cyim nok tu'n tipumal Kman, ex tzaj cyi'n nimcu ti'xti otok 
cyaj ten cyu'n aj k'oj. 

14Te tibajxi e oc tzokpaj cyi'j ke tnam ate' ti'jele Gerar, porque cycyakil xjal otok 
tzaj cyxobil twitz Kman. Etz cyi'n aj Judá nimcu k'inumabl cyuj ke tnam lu. 

15Ax icx e oc tzokpaj cyi'j cycampament ke cwentil alumaj ex tzaj cyi'n nimcu 
ẍne'l ex camey. Te tibajxi e ajtz meltz'aj tu'n cyul tuj Jerusalén. 

2 Crónicas 15 

E baj t-xitun Asa ke tilbilal nno'c cydiosin xjal 

1 Reyes 15.13-15 

1Ul T-xew Dios tuc'il Azarías aju tcy'ajal Obed, 

2ex etz canul ti'j Asa xi tma'n te cyja': Chin tbintza, Asa, cyuc'ix cycyakil aj Judá 
ex aj Benjamín. Ate Kman at cyuc'ile ka cucx ma che nimane te. Ka ma che kanine 
onbil te, che tzajel onine tu'n, pero ka ma cyaj cycoline, ax icx te, che cyjel coline 
tu'n. 

3Nim tyemp ma che ten aj Israel minti' jun Cydios axix toc, mi jun pal at tu'n t-xi 
tk'o'n xnak'tzbil cye, ex minti' bi'n ch'in tley Dios cyu'n. 

4Pero tej ttzaj yajbil cyi'j e ajtz meltz'aj juntl maj tuc'il Kman aju Cydios aj Israel, 
e kanin onbil te ex e tzaj onin tu'n. 

5Tuj tk'ijlalil lu minti' e ten xjal tuj txubtxaj, nok o'cx tzaj nim xobajil cyibaj oc 
cyex betel, tu'nju at nim mya ba'n in binchanjtz cyuj cycyakil tnam. 

6Ke nasyon in che k'ojltok cyuc'il mastl nasyon, ax icx ke tnam cyuc'il mastl tnam, 
porque tu'n Kman tzaj tk'o'n tcyakil txcaj c'ixbisabl cyibaj. 

7Atzun cyeye, tenx cyipune ex mi'n che cub numje, porque oc cyc'ma'ye chojbil 
ti'j cyak'unbene, chi Azarías. 

8Tejtzun tbinte Asa ke yol lu tu'n t-sanjel Dios Azarías aju tcy'ajal Obed, oc mas 
tipun ex e eltzun ti'n ke tilbilal ic'bilxix tuj tcyakil tx'otx' Judá ex Benjamín, ex tuj 
tcyakil tnam otok cub cyi'j tu'n tuj tiwitz tx'otx' cye aj Efraín, ax icx jaw tbincha'n 
ju altar te Kman, aju tcubtok ttxa'n pe'n twitz tja Dios. 

9Te tibajxi e oc tchmo'n cycyakil aj Judá ex aj Benjamín, cyuc'ix junjun tiyjil 
Efraín, Manasés ex Simeón, akeju otok che etz tuj cytanmi ex otok tz'ajtz cyk'on 
cyib tuc'il Asa, tej tcyil ate Kman aju Tdios Asa attok tuc'il. 

10Oc cychmon cyib tuj Jerusalén tuj toxin xjaw te abk'i tej otok bant olaj abk'i 
ttzyetlen tcawin Asa. 

11Tuj k'ij lu xi cyk'o'n wuk syent wacẍ ex wuk mil ẍne'l te jun chojbil te Kman; 
ake jlu etz cyi'n cyxol ke alumaj otok tz'el cyi'n cye aj k'oj cyi'j. 

12Xi cytziyan tu'n cyc'ulun tu'n tcyakil cyanmi ex tu'n tcyakil cyc'u'j o'cx te Kman 
aju Cydios ktzan cyxe'chel. 

13Xi cytziyan tu'n tcub t-sentens jun xjal tu'n tcyim, ka tij xjal ex ka c'wa'l, ka 
xinak ex ka xu'j, nok alcye minti' ma txi tniman tyol Kman aju Cydios aj Israel. 

14Xi cytziyan aju yol lu te Kman tuc'il tk'ajk'ajel cywi' cyuw, in che sch'in tu'n 
tzalajbil, ex nno'c cyk'ajtza'n chun ex tcach ẍne'l. 

15Cycyakil aj Judá e jaw tzalaj ti'j ju yol xi cytziyan, porque xi cytziyan tu'n tcyakil 
cyanmi. Otok che oc ten kanil onbil te Kman tu'n tcyakil cyc'u'j, ex otok che tzaj 
onin tu'n Kman, ex tu'n Kman e ten tuj txubtxaj tuj tcyakil part te cytanmi. 

16Ax icx el ti'n Asa toclen tya' te xu'j rey, aju Maaca tbi, porque otok txi tma'n 
Maaca tu'n tbant jun tilbilal xu'j dios Asera. Cub t-xitun Asa aju tilbilal lu, cub 
tpaẍu'n ex cub tpatun tuj tk'ab xak Cedrón. 

17Ex masque minti' e je'l k'i'n ke lugar jatum in che c'ulun xjal cywi' ke witz cyxol 
aj Israel, pero ate Asa cucx o japun tyol Kman tu'n tuj tcyakil tank'ibl, 

18ex ocx tk'o'n tuj tja Dios tcyakil k'an pwak ex sak pwak, aju te otok tz'el tpa'n 
tu'n t-xi tk'o'n te Dios, tuc'ixju te ktzan tman otok tz'el tpa'n. 

19Minti'tl k'oj oc tuj tcwent rey Asa, maxitzun oc k'oj tej tjapun 35 abk'i ttzyetlen 
tcawin. 

2 Crónicas 16 

Bant ti'j jun cyyol Asa tuc'il Ben-adad 

1 Reyes 15.16-22 

1Pero tej otok bant 36 abk'i ttzyetlen tcawin rey Asa, xi' Baasa aju rey cye aj Israel 
ex oc tzokpaj ti'j tnam Judá, oc tk'o'n muro ti'j tnam Ramá tu'ntzun mi jun tu'n 
tetz ex mi tu'n tocx tuj tx'otx' Judá jatum in cawin rey Asa. 

2Etztzun ti'n Asa k'an pwak ex sak pwak, aju tocx tuj tja Dios ex tuj tex tja, xi t-
sama'n tuc'il Ben-adad aju rey te Siria, aju najltok tuj tnam Damasco. Ax icx xi t-
sama'n jun tkanil te cyja': 

3E tbant ti'j jun kyol kcabil ic tza'n cybincha ktzan kman ojtxi. Lu ma pon 
nsama'ne k'an pwak ex sak pwak te oyaj teya. K'uchan cuba aju yol o cyaj bant 
ti'j tu'na tuc'il Baasa aju rey cye aj Israel, tu'ntzun mi'n tk'ojin wi'je. 

4Atzunte rey Ben-adad cub tuj twitz aju tkanbetz rey Asa, xitzun t-sama'n ke 
nejenel cye soldad tu'n cyoc tzokpaj cyi'j ke tnam cye aj Israel. Cyja'tzun e tzyet 
ke tnam lu tu'n: Ijón, Dan, Abel-maim ex cycyakil ke tnam in che ajben te c'ubl 
twitz awal tuj cytx'otx' aj Neftalí. 

5Tejtzun tbinte Baasa jlu xi tcolin tu'n toc tk'o'n muro ti'j tnam Ramá, ex bi'x xi 
tcolin ak'untl. 

6E tzajtzun ti'n rey Asa cycyakil aj Judá ex xi cyi'n ke abj ex ke tze' ate' tuj tnam 
Ramá, akeju otok che ajben tu'n Baasa tu'n toc tk'o'n muro ti'j, ex cyu'ntzun ke 
abj ex ke tze' lu oc tk'o'n rey Asa muro ti'j tnam Geba ex Mizpa. 

7Tuj tk'ijlalil lu pon Hanani, aju ba'n nabin tu'n Dios, tuc'il Asa aju rey tuj Judá ex 
xi tma'n te: Tu'nju ma tz'oc ke' tc'u'ja ti'j rey cye aj Siria ex mya ti'j Kman aju 

Tdiosa ma tzoc ke' tc'u'ja, cyja'tzun ma che tzokpaj ke t-soldad rey te Siria tuj 
tk'aba. 

8Ke aj Etiopía ex ke aj Libia, ¿myapetzun nimxix cyajlal soldad lu tuc'ix nim 
cyajlal xjal cyjax cyibaj chej cyuc'ix ke carwaj in che ajben tuj k'oj? Masque icju 
axte Kman xi k'onte cye tuj tk'aba porque oc ke' tc'u'ja ti'j. 

9Porque ate Kman in que'yin ti'j tcyakilju in baj twitz tx'otx' ex in xi tk'o'n cyipun 
keju axix toc nno'c ke' cyc'u'j ti'j. Atzun teya minti' tnabla tu'nju ma tbinchaya 
jlu. Cyja'tzun texju ja'lo cucx c'oquel mastl k'oj tuc'ila, chi Hanani. 

10Atzunte Asa tzaj tk'oj ti'j Hanani, aju ba'n nabin tu'n Dios, ex ocx tpresin. Ax icx 
tuj tk'ijlalil lu e baj tyajla'n junjun xjal ate' tuj tnam. 

Tej tcyim Asa 
1 Reyes 15.23-24 

11Aju tx'olbaben ti'j tbinchben Asa atxix tej tke' tcawbil ex tejxi tpon baj, atzun 
tz'iban tuj u'j jatum ta' tx'olbaben cyi'j ke rey cye aj Judá ex cye aj Israel. 

12Tej otok bant 39 abk'i ttzyetlen tcawin Asa oc jun yabil cyuwxix cyi'j ke tkan, 
pero tej tyabt minti' oc ten kanil onbil te Kman, nok o'cx xi' cyuc'il ke k'anal. 

13Cyimtzun Asa tej otok bant 41 abk'i ttzyetlen tcawin, 

14ex ocx maku'n tuj ju mukbil aju otok txi tma'n tu'n tbaj bincha'n tuj ju tnam toc 
tbi Ttanmi David. Cub k'o'n twitz jun tal watbil nojni tu'n perjum ex tu'n tcyakil 
txcaj tc'oc'jal tbanilxix wen, ex cub cyk'o'n jun nintz k'ak' te nimbilte. 

2 Crónicas 17 

Tej tcawin Josafat tuj Judá 

1Oc Josafat te rey te t-xel Asa aju ktzan tman, ex oc tipun Josafat tu'n tk'ojin cyi'j 
aj Israel. 

2Ex e cub tk'o'n ke soldad cyuj cycyakil tnam toc muro cyi'j tuj Judá, ex tuj tcyakil 
tx'otx' Judá, ex cyuj ke tnam cye aj Efraín, akeju otok cub cyi'j tu'n Asa aju ktzan 
tman. 

3O onin Kman ti'j Josafat porque o tbincha ic tza'n o tbincha David t-xe tnejel, aju 
ktzan t-xe'chel, ex minti' oc ten c'ulul cywitz ke tilbilal Baal, 

4nok o'cx ajben te Dios aju Tdios ktzan tman, ex e japun ke tmandamyent tu'n, 
ex minti' oc lpe' ti'j cybinchben aj Israel. 

5Cyja'tzun tzaj tk'o'n Kman tipun tcawbil, ex cycyakil aj Judá pon cyi'n oyaj te. 
Ten nim tk'inumabl ex nimbilte. 

6Nim tgan tu'n tbet tuj tbe Kman, ex e el ti'n ke lugar tuj Judá jatum in che c'ulun 
ke xjal cywi' ke witz, cyuc'ix ke tilbilal xu'j dios Asera. 

7Tej otok bant ox abk'i ttzyetlen tcawin Josafat, e je'x t-sama'n ke xjal ma' cyoclen 
ttxlaj, ex atzun ke jlu: Ben-hail, Abdías, Zacarías, Natanael, ex Micaías, tu'n t-xi 
cyk'o'n xnak'tzbil cye ke xjal cyuj ke tnam at tuj Judá, 

8ex cyuc'il ke jlu e je'x ke aj Leví lu: Semaías, Netanías, Zebadías, Asael, 
Semiramot, Jonatán, Adonías, Tobías ex Tobadonías, ex cyuc'ix ke pal Elisama ex 
Joram e je'x cyuc'il. 

9E je'x t-sama'n ex k'i'ntok aju libro cyu'n jatum tz'iban tley Kman tuj, tu'ntzun 
t-xi cyk'o'n xnak'tzbil cye aj Judá, ex baj cybetin cyuj cycyakil tnam at tuj Judá, in 
cyk'o'ntok xnak'tzbil cye tnam xjal. 

10Cycyakil keju in che cawin cyuj ke nasyon ate' ti'jele Judá tzaj nim cyxobil twitz 
Kman ex minti' e oc ten k'ojlel ti'j Josafat. 

11Nokpe at junjun cyxol aj Filistey pon cyi'n oyaj te Josafat ex pon cyi'n sak pwak 
te chojenj, ax icx ke aj Arabia pon cyi'n wuk mil tuc'il wuk syent tman ẍne'l, ex 
wuk mil tuc' wuk syent tman chip. 

12Nok cyja' o ch'iy tipumal tcawbil Josafat. E jaw tbincha'n ke ja ma' cywa'l te 
xk'ukbil cye tnam at tuj Judá, ax icx e jaw tbincha'n ke tnam jatum tu'n t-xi c'u't 
twitz awal cyuj. 

13Ex o ten nim tk'inumabl cyuj ke tnam at tuj Judá, ax icx tuj Jerusalén e ten nim 
t-soldad cyuw cyc'u'j tuj k'oj, 

14ex atzun cyajlal jlu ic tza'nx junjun c'loj cyiyjil: Cyxol tiyjil Judá, aju comandant 
cye ke nejenel at jun milchak soldad tuj cycwent, atzun Adnas, ex attok ox syent 
mil soldad tuj tcwent, cyuw cyc'u'j tuj k'oj. 

15Aju tcabin comandant, atzun Johanán; ate Johanán at cab syent tuc'il 80 mil 
soldad tuj tcwent, 

16aju toxin comandant, atzun Amasías aju tcy'ajal Zicri; ate xjal lu tu'n tex tgan 
otok txi tk'on tib tu'n tajben te Kman, ex at cab syent mil soldad tuj tcwent, 
cyuwxix cyc'u'j tuj k'oj. 

17Cyxol ke tiyjil Benjamín, aju comandant atzun Eliada; aju xjal lu cyuw tc'u'j tuj 
k'oj ex attok cab syent mil soldad tuj tcwent, banin cyten tuc'il xobl cyplech ex 
cymakbil, 

18atzun juntl comandant, atzun Jozabad, ex attok jun syent tuc'il 80 mil soldad 
tuj tcwent, banin cyten tu'n cyxi' tuj k'oj. 

19Atzun ke jlu in che ajben te rey ex minti' e oc te tajlal akeju otok che cub tk'o'n 
rey cyuj cycyakil tnam toc muro cyi'j at tuj Judá. 

2 Crónicas 18 

Tzaj tma'n Micaías te Acab ka attok tcubil ti'j cyu'n aj k'oj 

1 Reyes 22.1-40 

1Cnet nimxix tk'inumabl Josafat, ax icx jaw nimsa'n cyu'n xjal ex oc te at t-xilen 
tuc'il Acab, porque moje' jun tcy'ajal tuc'il jun tme'jel Acab. 

2Tbajlenxi junjun abk'i, xi' Josafat tuj Samaria visitaril te Acab; atzunte Acab cub 
tbyo'n nim ẍne'l ex nim wacẍ te tchi' Josafat ex te cychi' ke tuc'il, ex xi tma'n Acab 
te Josafat ka jacu txi' tuc'il tu'n cyoc tzokpaj ti'j tnam Ramot aju at tuj tx'otx' 
Galaad. 

3Xitzun tkanin Acab aju rey cye aj Israel te Josafat aju rey cye aj Judá cyja': —
¿Jacupe txi'ya wuc'ile tu'n koc tzokpaj ti'j tnam Ramot aju at tuj Galaad? Atzunte 
Josafat xi ttzak'we'n: —Akine ex ke nsoldadiye lu ko'ye lu te onil teya ex te onil 
cye ke t-xjalila, jacu ko'xe tuc'ila tuj k'oj. 

4Ax icx xi tma'n: Pero na'nxtok tbant jlu ku'n, kaninxa te Kman ka ba'n tu'n kxi'. 

5Atzunte rey cye aj Israel e oc tchmo'n ke xjal otok tz'oc tk'o'n cyoclen ic tza'n t-
sanjel Dios, attok cyaje syent cybaj, xitzun tkanin cye cyja': —¿Ba'npe tu'n koc 
tzokpaje ti'j tnam Ramot aju at tuj Galaad, ex ka mya ba'n? Atzun cye tzaj 
cytzak'we'n: —Toc tzokpaja ti'j porque cbel ti'j tu'na tu'n tipumal Dios. 

6Atzunte Josafat xi tkanintl te Acab: —¿Minti'pe juntl mer t-sanjel Dios at tzalu 
tu'n t-xi kkanin te? 

7Atzunte rey cye aj Israel xi ttzak'we'n te Josafat: —Atx juntl ba'n tu'n t-xi kkanin 
te alcye tajbil Kman. Atzun Micaías aju tcy'ajal Imla, pero aju xjal lu ic'un wu'ne, 
porque minti' in tzaj tma'n jun yol ba'n weye, nok o'cx yol mya ba'n in tzaj tma'n 
weye tcyakil maj. Atzunte Josafat xi tma'n te: —Mi'n tmaya icju, tat Rey. 

8Tzajtzun ttxco'n rey cye aj Israel jun xjal at toclen ttxlaj ex xi tma'n te cyja': —
Txca'tza Micaías aju tcy'ajal Imla tu'n tul naj tzalu. 

9Tza'nx te rey cye aj Israel, ax icx te Josafat aju rey cye aj Judá, tocsa'n t-xbalun 
rey cyi'j, ex k'uklke tuj cyk'ukbil te cawbil ttxa'n pe'n ttzi tpwertil tnam Samaria, 
ex cycyakil keju otok tz'oc k'o'n cyoclen mer ic tza'n t-sanjel Dios in cychic'ba'n 
aju nnu'l tuj cynabl cywitz ke cabe rey lu. 

10Atzunte Sedequías aju tcy'ajal Quenaana otok baj tbincha'n jun c'uxbil mer ic 
tza'n tcach wacẍ tten, ex in jawtok tk'ajk'ajel twi' cyja': Chitzun Kman ma tma: 
Atzun ke cach lu che ajbel tu'na tu'n toc tzokpaja cyi'j aj Siria ocxi cycub baj tu'na. 

11Cycyakil keju otok tz'oc k'o'n cyoclen mer ic tza'n t-sanjel Dios ax yol in 
cyma'n; che chi in cyma'n te rey cyja': Toc tzokpaja ti'j tnam Ramot aju at tuj 
Galaad, ex cbel ti'j tu'na, porque ate Kman ctzajel k'onte tnam lu tuj tk'aba tu'n 
tcub ti'j tu'na. 

12Atzunju sanjel otok txi sama'n txcolte Micaías xi tma'n te: —Cycyakil t-sanjel 
Dios ma txi cyma'n jun yol puro ba'n te rey. Cyja'tzun in chin cubsane twitza tu'n 
t-xi tma'na ax yol ic tza'nx ma cyma cycyakil, tu'n t-xi tma'na jun yol puro ba'n 
te. 

13Atzunte Micaías xi ttzak'we'n: —Cxel nma'ne jun yol axix toc twitz Kman; o'cx 
cxel nma'ne aju yol ctzajel tma'n Kman weye. 

14Pontzun Micaías twitz rey ex xi tkanin rey te: —Micaías, ¿ba'npe tu'n koc 
tzokpaje ti'j tnam Ramot aju at tuj Galaad ex ka mi'n? Atzunte Micaías xi 
ttzak'we'n: —Cyoc tzokpaje ti'j ex cbel ti'j cyu'ne, porque axte Kman c'onil cyeye 
tu'n tcub ti'j cyu'ne. 

15Atzunte rey xi tma'n: —¿Jte' maj cxel nma'ne teya tu'n ttzaj tma'na weye jun 
yol axix toc twitz Kman? 

16Atzunte Micaías xi tma'n: Ma che wile cycyakil aj Israel cysputun cyib cyxol ke 
witz, mer ic tza'n ke ẍne'l minti' pastor cyi'j. Ex chi Kman, ma tma: Minti' cye jlu 
cyajwil; teyle junjun ba'n tu'n taj tja tuj tzalajbil. 

17Xitzun tma'n rey cye aj Israel te Josafat: —¿Baka minti' ma txi nma'ne teya ti'j 
xinak lu minti' in tzaj tma'n jun yol ba'n weye, o'cx ju yol mya ba'n in tzaj tman? 

18Ex tmatl Micaías: —Cyja'tzun cybintze aju tyol Kman: Ma wile Kman k'ukl tuj 
tk'ukbil cyuc'ix cycyakil keju ate' tuj cya'j nim cyajlal, wa'l ke junx tuc'il tuj 
tbank'ab ex tuj tnayaj. 

19Ex chi Kman xi tkanin cye: ¿Alcye cxel to'yil te Acab aju rey cye aj Israel tu'n 
toc tzokpaj ti'j tnam Ramot aju at tuj Galaad, ex atzun tu'n tcyim ma chixin? Chi 
Kman. At junjun tzaj cyma'n junjun tumlal ex junjuntl tzaj cyma'n juntl tumlal. 

20Pero minaben pon jun xewbaj twitz Kman ex tma: Jacu chinxe to'yil te Acab. 
Atzunte Kman xi tkanin te tza'n tten tu'n ttenba tu'n. 

21Atzunte xewbaj xi ttzak'we'n: Chin xe'le ex wu'ne che yolil nic'aj yol cycyakil 
ke xjal o tz'oc tk'o'n Acab cyoclen mer ic tza'n t-sanjela. Xitzun tma'n Kman te: 
Cbel ti'j tnabl tu'na, txi'ya ex binchama icju, chi Kman te xewbaj. 

22Atzun ja'lo ma tzaj tk'o'n Kman jun xewbaj nic'al yol tu'n tyolin tuj cytzi' ke xjal 
o tz'oc tk'o'na cyoclen ic tza'n t-sanjel Dios ex ma tma Kman tu'n tnaja, chi 
Micaías. 

23Atzunte Sedequías aju tcy'ajal Quenaana pon ttxlaj Micaías, oc ttz'ajan jun 
twitz Micaías ex tma: —¿Baka ma tz'el tpa'n tib T-xew Kman wi'je tu'n tyolin 
tuc'ila? 

24Atzunte Micaías xi ttzak'we'n: —C'elel tnic'a ti'j tuj k'ij oc t-xi'ya ewal tiba tujile 
cyja xjal. 

25Xitzun tma'n rey Acab cye aj sanjelal: —Cytzyuntze Micaías ex cyi'nxe twitz 
Amón aju cawil tuj tnam, ex twitz Joás aju ncy'ajale, tu'n tocx tuj pres. 

26Cymanxe cye ka akine ma chin k'mante tu'n tocx tuj pres, ex cymanxe tu'n t-xi 
k'ot nok ch'in twa ex nok ch'in tc'a a' ocxi wul meltz'aje tuj txubtxaj otok chin 
cambane tuj k'oj. 

27Atzunte Micaías xi tma'ntl: Katzun ba'n ma tzul meltz'aja tuj k'oj, myatzun a 
Kman otok yolin wuc'ile ti'j ju yol ma txi nma'ne teya. Ax icx xi tma'ntl: Cybinxe 
aju yol ma txi nma'ne cyeye, akeye tnam xjal, chi Micaías. 

28Cyja'tzun ate Acab aju rey cye aj Israel, tuc'ix Josafat aju rey cye aj Judá, e je'x 
k'ojlel ti'j tnam Ramot aju at tuj Galaad. 

29Aju rey cye aj Israel xi tma'n te Josafat cyja': —C'elel nch'expu'ne nxbalune 
tu'ntzun mi'n tel nic'baj wi'je oc nk'ojine, atzun teya ba'n tu'n toc tk'o'na t-
xbalun rey ti'ja. Eltzun tch'expu'n Acab t-xbalun tu'n mi'n tel nic'baj ti'j, ex 
tzyettzun k'oj cyu'n. 

30Pero ate rey cye aj Siria otok txi tma'n cye ke capitán cye ke tcarwaj in che 
ajben tuj k'oj, o'cx tu'n cyoc tzokpaj ti'j rey cye aj Israel, ex mya ti'j junxitl. 

31Tejtzun tilwaj Josafat cyu'n ke capitán, akeju ate'cx tuj carwaj in che ajben tuj 
k'oj, cub cyximan ka atzun rey cye aj Israel jlu, ex baj cytxolban cyib tu'n cyoc 
tzokpaj ti'j, atzunte Josafat jaw sch'in, ex ate Dios o onin te, e el tlak'ba'n Dios ke 
aj k'oj ti'j. 

32Tejtzun tel cynic' ke capitán ti'j ka mya a rey cye aj Israel jlu, ya minti'tl e oc 
lpe' ti'j tu'n tcub cyu'n. 

33Pero at jun soldad aj Siria nok elaj xi t-xo'n jun plech, ex tc'ulbacu a Acab aju 
rey cye aj Israel a'w tu'n, ex atzun xi' ju plech jatum ocni moje' chicyet c'uxbil toc 
ti'j. Xitzun tma'n rey Acab teju yucul tcarwaj: —Chux k'on welt carwaj tu'na, ex 
chin ti'n exa tzalu tuj k'oj, porque nim weye ma tza'w, chi Acab. 

34Cyuwxix k'oj oc tuj k'ij lu, atzunte rey cye aj Israel ax cub wa'lba'n tuj tcarwaj 
cywitz aj Siria tejxi toc kax. Tej ch'ixtok tex k'ij cyimtzun. 

2 Crónicas 19 

Oc mayo'n Josafat tu'n Jehú aju t-sanjel Dios 

1Tuj txubtxaj ajtz meltz'aj Josafat aju rey cye aj Judá, ex ul tja tuj Jerusalén. 

2Pero ate Jehú aju ba'n nabin tu'n Dios, aju tcy'ajal Hanani, xi' canul ti'j rey 
Josafat ex xi tkanin te cyja': ¿Tiku'n ma onina ti'j ju xjal mya ba'n ex ma tz'oc 
tmojban tiba cyuc'il ke xjal in che ic'un ti'j Kman? Cyja'tzun tu'n tlaj jlu, ma tzaj 
tk'oj Kman ti'ja. 

3Masque icju pero at junjun ba'n ma tbinchaya, porque ma che cub t-xituna ke 
tilbilal xu'j dios Asera, akeju ate'tok tuj tx'otx' Judá, ex ma tz'oc tilil tu'na tu'n 
tbant tajbil Dios, chi Jehú. 

E oc tk'o'n Josafat jwes cyxol aj Judá 

4Atzun najltok Josafat tuj Jerusalén, pero in xi ajtok visitaril cye t-xjalil, xi'ynix 
tuj Beerseba ex ponin baj max tuj tiwitz tx'otx' cye aj Efraín, tu'n tajtz ti'j cyanmi 
xjal tu'n tuc'il Kman aju Cydios ktzan cyxe'chel. 

5Ax icx e oc tk'o'n ke jwes cyuj cycyakil tnam toc muro cyi'j at tuj Judá. 

6Ex xi tma'n cye ke jwes cyja': Cyk'o'nque cwent ti'j ju cbantel cyu'ne, porque 
mya cyu'n xjal ma tz'oc k'o'n cyoclene, nok o'cx tu'n Kman aju ctel cyuc'ile oc 
tbant ti'j xtis cyu'ne. 

7Cyja'tzun, tenx tchiylal Kman cyeye ex ten cycwente ti'j ju cbantel cyu'ne, 
porque minti' in tzalaj aju Kdios ka mya tuj tumel cxel cybincha'ne cyi'j xjal, ka 
ma tz'oc cyk'o'ne cywitze ti'j t-xilen xjal ex ka in xi cyc'mone pwak tu'n mi'n tcub 
cysentens xjal cyu'ne. 

8Ex e oc tk'o'n Josafat junjun aj Leví, junjun pal ex junjun nejenel cyxol aj Israel 
tuj Jerusalén, tu'n cyajben tuj tak'un Kman ex tu'n t-xi cybincha'n ti'j k'oj cyxol 
xjal tuj Jerusalén. Cycyakil ke jlu ax najlke tuj Jerusalén. 

9Ex xi tma'n cye alcye tu'n tbant cyu'n, chi cyja': Che nimane te Kman tuj tcyakilju 
oc cybincha'ye, japunx tyol cyu'ne ex che oque tz'aklxix. 

10Ka ma che tzaj ke cyxjalile cyuj nok alcyex cytanmi tu'n cyul xtisil cywitze tu'n 
tlaj otok cub cybyo'n jun xjal, ex ka ma che ul xjelil ti'j tley Dios, ex ka ti'j 
xnak'tzbil, ex ka cyi'j mandamyent, ex ka ti'j cawbil, cychic'banxe cye alcye tu'n 
tbant cyu'n, tu'n mi'n cybinchan il twitz Kman Dios, tu'ntzun mi'n ttzaj tk'oj cyi'je 
ex cyi'j xjal. Cybinchame jlu tu'ntzun minti' cyile twitz Kman. 

11Aju tnejel pal Amarías, atzunju mas ma' toclen ctel cyxole tu'n tbaj nuc'et ti'j 
tu'n tjapun tajbil Dios cyu'n xjal, atzunte Sebadías aju tcy'ajal Ismael, aju nejenel 
cyxol ke tiyjil Judá, atzunju mas ma' toclen ctel cyxole tu'n t-xi binchet tu'n 
tjapun tley rey cyu'n xjal, ex atzun ke aj Leví che onil cyi'je. Tenx cyipune ex 
cytzyume ak'untl lu ex awt Kman ten cyuc'ile ka ma che ak'nane tuj tumel. 

2 Crónicas 20 

Cub cyi'j tnam Moab ex Amón tu'n Josafat 

1Tbajlenxi jlu e oc tzokpaj aj Moab ex ke aj Amón ti'j Josafat, cyuc'ix junjun aj 
Meunit; 

2e je'xtzun junjun k'ol tkanil tuc'il Josafat ex xi cyma'n te cyja': Lu che ul txkan 
soldad aj Edom ma che tzaj jlajxi mar at nim atz'an tuj, nimxix cyajlal wen. Lu ke 
ma che ul tuj Hazezón-tamar (aju ax juntl tbi En-gadi). 

3Tzajtzun t-xobil Josafat, oc ten kanil onbil te Kman ex xi tma'n cye cycyakil xjal 
aj Judá tu'n tcub cyyo'n we'yaj, 

4atzun ke xjal najlke cyuj cycyakil tnam at tuj Judá e tzaj ex oc cychmon cyib tu'n 
t-xi cykanin onbil te Kman. 

5Cubtzun we' Josafat cywitz cycyakil tnam xjal aj Judá, akeju otok tz'oc cychmon 
cyib tuj Jerusalén tuj ac'aj ttxa'n pe'n twitz tja Kman, 

6ex tmatzun Josafat cyja': Aya Kman aju Cydios ktzan kxe'chele, aya Dios tuj cya'j, 
aya in cawin cyibaj cycyakil nasyon; ma' toclena ex nim tipumala, mi a'l jun xjal 
jacu xcye' ti'ja. 

7Kman Dios, aya ex lajonte cye xjal akeju najlketok tuj tx'otx' lu cywitz aj Israel 
akeju etzan tu'na, ex xi tk'o'na tx'otx' te jumajx cye tiyjil Abraham aju tamiwoya. 

8Tejtzun cynajan tuj tx'otx' lu jaw cybincha'n jun ja te nabl tbiya ex cyma: 

9Ka ma tzaj mya ba'n kibaje te kcastiwoye, ka k'oj, ka tx'u'j yabil ex ka we'yaj, ko 
ule twitz ja lu, porque atzun ta'ya tuj, ex tuj ju yajbil keye cxel kkanine onbil teya, 
atzun teya ko tzajel tbi'na ex ko cletele tu'na. 

10Tej cyetz aj Israel tuj Ejipt minti' tak'a ambil cye tu'n cyic'tz tuj cytx'otx' aj 
Amón, tuj cytx'otx' aj Moab ex tuj cytx'otx' keju najlke tuj tiwitz tx'otx' Seir, nok 
o'cx el cypa'n cyib aj Israel cyi'j ex minti' e naj cyu'n. 

11Atzun ja'lo te t-xel ju ba'n o cybincha aj Israel cyi'j, ma che ul tu'n cyoc tzokpaj 
ki'je, tu'n kex lajo'ne cyu'n tuj ju tx'otx' tzaj tk'o'na te ketzbile. 

12Kman Dios, ¿maj mi'n cub tk'o'na cycastiw? Porque keye minti' kipune tu'n 
kk'ojine cyuc'il ke soldad lu nimxix cybaj wen, akeju ma che ul k'ojlel ki'je. Minti' 
ba'n ku'ne alcye cbantel ku'ne, pero ma tz'oc ke' kc'u'je ti'ja, chi Josafat. 

13Cycyakil aj Judá wa'l cycubtok twitz Kman, cyuc'ix ke cyxu'jil, ke cyc'wa'l, ex 
cyuc'ix ke tal c'wa'l mas tal ch'in ke. 

14Tujtzun ju buyj tibil lu, ul T-xew Kman tuc'il jun xjal aj Leví, Jahaziel tbi, aju 
tcy'ajal Zacarías; ate Zacarías tcy'ajal Benaía, atzunte Benaía tcy'ajal Jeiel, ex 
atzunte Jeiel tcy'ajal Matanías aju tiyjil Asaf, 

15ex tma Jahaziel: Cybintze, akeye xjal aj Judá ex aj Jerusalén, ex tuc'ixa aya rey 
Josafat; chi Kman in tma'n cyeye cyja': Mi'n che xobe ex mi'n che jaw sec'paje 
cywitz ke soldad lu nimxix cyajlal, porque tuj k'oj lu mya akeye che k'ojel, ate 
Dios ck'ojel. 



827 

 

 
Mam del Norte 

© 1993 Sociedades Bíblicas Unidas. 
  

 

 

16Nchi'j bix che cu'xe tu'n cyoc tzokpaje cyi'j. Oc cyjatz twitz jawl tuj lugar Sis, 
atzun c'oquel cyc'ulban cyibe cyuc'il tuj tk'ab xak aju tcub twitz lugar tzkij tx'otx' 
Jeruel. 

17Mya akeye che k'ojel tuj k'oj lu, nok o'cx bix txi cytxolban cyibe, ex bix che cub 
txule'ye, ex oc cyila'ye tza'n tten che cletele tu'n Kman. Akeye aj Jerusalén ex aj 
Judá, mi'n tzaj cyxobile ex mi'n che jaw sec'paje. Cyk'oncuye be nchi'j tu'n cyoc 
tzokpaje cyi'j, porque ate Kman ctel cyuc'ile, chi Jahaziel. 

18Atzunte Josafat cub ẍmeje' ex cub moc'e' tejxi tpon tacl tibaj twitz max twitz 
tx'otx', ax icx o cybincha cycyakil xjal aj Judá ex aj Jerusalén, e cub ẍmeje' twitz 
Kman tu'n cyc'ulun te. 

19Ex ke aj Leví, akeju tiyjil Coat, cyuc'ix ke tiyjil Coré, e cub we' ex jaw tk'ajk'ajel 
cywi' cyuwxix wen in cynimsa'n tbi Kman aju Cydios aj Israel. 

20Tujtzun juntl k'ij e jaw we' primxix wen tu'n tcub be cyu'n tu'n cypon tuj lugar 
tzkij tx'otx' Tecoa. Ex na'nxtok cyex, cub we' Josafat cywitz ex xi tma'n ke yol lu 
cye: Chin cybintze akeye xjal aj Jerusalén ex aj Judá: Ke'c cyc'u'je ti'j Kman aju 
Cydiose, octzun che tele tuj segur; ke'c cyc'u'je cyi'j ke t-sanjel Dios, ex tcyakil 
c'elel ba'n cyeye. 

21Tbajlenxitzun yolin Josafat cyuc'il xjal, e jaw t-sc'o'n junjun xjal tu'n cybitzan, 
toc cyxbalun xjansa'maj, ex tu'n cycub nej cywitz ke soldad in cynimsa'n tbi 
Kman tuc'il bitz cyja': Cyk'onxe chjonte te Kman porque aju tc'ujlalil cucx in ten 
te jumajx. 

22Ex tejtzun ttzyet cybitzan ke bitz te nimbil tbi Kman, baj ttzpet-sa'n Kman 
cynabl aj Amón ex aj Moab, ex keju najlke tuj tiwitz tx'otx' Seir, akeju cyja' cytzaj 
tu'n cyoc tzokpaj cyi'j aj Judá, ax baj cybyon cyib cyxolx. 

23Porque ke aj Amón ex ke aj Moab e oc tzokpaj cyi'j ke xjal najlke tuj tiwitz 
tx'otx' Seir ex e cub baj cybyo'n cycyakil, ex tbajlenxi cybyo'n ke, ax icx cye cub 
cybyon cyib cyxolx. 

24Tejtzun cypon aj Judá twi witz, cu'x cyque'yin tuj tzkij tx'otx' ex o cyil nimxix 
cyximlal aj k'oj cyi'j tx'ilch ke twitz tx'otx', cyimni ke, ex mi jun otok tzokpaj. 

25Xi'tzun Josafat cyuc'ix ke t-soldad k'ilte ju k'i'ntok cyu'n aj k'oj ex cnet nimcu 
k'inumabl cyu'n, ic tza'n ke chej, ke macbil in che ajben tuj k'oj, ke xbalun ex 
nimcu mastl ti'xti wi'yilxix, ex e oc te tajwil tcyakil. Tu'nju nimcu ti'xti at, minti' 
bant tk'injtz cyu'n. Ox k'ij e ten in che k'in cyi'j ke ti'xti, porque attok nim. 

26Tujtzun tcyajin k'ij oc cychmon cyib tuj chk'ajlaj Beraca, ex atzun jaw 
cynimsa'n tbi Kman. Cyja'tzun oc cyk'o'n tbi lugar lu chk'ajlaj Beraca*fn*, ex 
axtzun tbi toc ja'lo. 

27Te tibajxitzun jlu, cub nej Josafat cywitz cycyakil aj Judá ex aj Jerusalén, ex e 
ajtztzun meltz'aj tu'n cyul tuj Jerusalén in che tzalaj wen, porque ate Kman otok 
tzaj k'onte tzalajbil cye, tu'nju otok che clet tu'n tuj cyk'ab aj k'oj cyi'j. 

28Tejtzun cyul tuj Jerusalén e pon twitz tja Kman tuc'il tk'ajk'ajel twi chnab arpa, 
quitar ex chun. 

29Ex cycyakil ke nasyon ate' cyi'jele aj Israel tzaj nim cyxobil twitz Kman Dios, 
tej cybinte ka otok k'ojin cyuc'il aj k'oj cyi'j aj Israel. 

30Cyja'tzun tej tcawin rey Josafat, ke xjal o che ten tuj txubtxaj, porque ate Dios 
tzaj k'onte xtalbil cyibaj ex minti'tl e k'ojin ke mastl nasyon cyi'j. 

Tej tjapun baj tcawbil Josafat 
1 Reyes 22.41-50 

31Cyja'tzun tten o cawin Josafat cyibaj tiyjil Judá. Toctok twi' 35 abk'i tej ttzyet 
tcawin ex o cawin 25 abk'i tuj Jerusalén. Aju ttxu' Josafat Azuba tbi ex tme'jel 
Silhi. 

32Tuj tumelxix o bet Josafat ic tza'n te Asa aju ktzan tman, minti' el tpa'n tib ti'j 
be xi ti'n ktzan tman. Akeju tbinchben puro ba'n e ela tuj twitz Kman. 

33Masque icju, pero minti' cyaj cycolin xjal ke lugar jatum in che c'ulun cywi' ke 
witz, porque na'nxtok tcub cyximan xjal tu'n cynimante Cydios ktzan cyxe'chel 
tu'n tcyakil cyanmi. 

34Aju ch'intl tx'olbaben ti'j tbinchben Josafat, atxix tej tke' tcawin ex tejxi tpon 
baj, atzun tz'iban tuj u'j cub ttz'iban Jehú aju tcy'ajal Hanani, ex atzun tz'iban tuj 
libro cye ke rey cye aj Israel. 

35Tbajlenxi jlu, o moje' tyol Josafat aju rey cye aj Judá tuc'il Ocozías aju rey cye 
aj Israel, ex ate Ocozías mya ba'n tbinchben. 

36Oc tmojban tib tuc'il tu'n tcub cybincha'n ke barc tu'n cyxi' tuj tnam Tarsis, ex 
atzun cub cybincha'n tuj tnam Ezión-geber. 

37Atzunte Eliezer aju aj Maresa, aju tcy'ajal Dodava, xi tma'n te Josafat alcye tu'n 
tbaj ti'j te tibajxi: Cbajel tpaẍu'n Kman aju ma baj tbincha'na tu'n tlaj ma moje' 
tyola tuc'il Ocozías, chi Eliezer. Atzun ke barc e cub k'uchj ex ya minti' e je'x tuj 
tnam Tarsis. 

2 Crónicas 21 

Tej tcawin Joram tuj Judá 

2 Reyes 8.16-24 

1Cyimtzun Josafat ex cu'x maku'n tuj tnam toc tbi Ttanmi David aju ktzan t-
xe'chel, ex aju cyaj ten te rey te t-xel, atzun Joram aju tcy'ajal. 

2Ke terman Joram, akeju ax tcy'ajal Josafat ke, atzun ke jlu: Azarías, Jehiel, 
Zacarías, Azarías, Micael ex Sefatías. Cycyakil ke jlu tcy'ajal Josafat ke, aju rey cye 
aj Judá. 

3Otok txi tk'o'n cyman nimcu oyaj cye; xi tk'o'n k'an pwak, sak pwak ex mastl 
ti'xti wi'yilxix, ax icx xi tk'o'n junjun tnam cye, akeju toc muro cyi'j ate' tuj Judá, 
pero aju cawbil xi tk'o'n te Joram porque atzun nej tcy'ajal. 

4Tejtzun tcyuwset Joram tuj tcawbil e cub tbyo'n cycyakil ke terman tu'n spad, 
cyuc'ix junjun nejenel cye aj Israel. 

5Toctok twi' 32 abk'i tej ttzyet tcawin ex o cawin wajxak abk'i tuj Jerusalén. 

6Oc lpe' ti'j cybinchben ke rey cye aj Israel ex ti'j tbinchben rey Acab ex ke tiyjil, 
porque o moje' tuc'il jun tme'jel Acab, cyja'tzun mya ba'n e ela ke tbinchben 
Joram tuj twitz Kman. 

7Pero minti' o tajbe Kman tu'n cynaj ke tiyjil David, tu'n tlaj ju yol otok tzaj 
ttziyan te David tu'n cucx tu'n cyjaw sc'et ke tiyjil tu'n cyoc te rey. 

8Tuj tk'ijlalil tej tcawin Joram jaw cyi'n cyib aj Edom cyi'j aj Judá, el cypa'n cyib 
ex oc cyk'o'n jun cyex cyrey. 

9Atzunte Joram xi' cyuc'il tcapitán ex cyuc'ix cycyakil ke tcarwaj in che ajben tuj 
k'oj, pero baj cytxolban cyib aj Edom cyi'jele ex tujxtzunju konic'an lu jaw we' 
Joram cyuc'ix ke capitán cye tcarwaj, e octzun tzokpaj cyi'j aj Edom ex cub cyi'j 
cyu'n. 

10Masque icju, pero e etz aj Edom tjak' tcawbil Judá, ex cytenx ja'lo. Ex tujx 
tk'ijlalil lu etz tnam Libna tjak' tcawbil Judá, porque otok cyaj tcolin Joram Kman 
aju Cydios ktzan t-xe'chel. 

11Ax icx e jaw tbincha'n Joram ke lugar cywi' ke witz tuj Judá jatum tu'n cyc'ulun 
ke xjal cywitz ke tilbilal, ex tu'ntzun jlu el cypa'n cyib aj Jerusalén ex aj Judá ti'j 
Kman. 

12Tc'amtzun Joram jun u'j tu'n Elías aju t-sanjel Dios, ex chi u'j in tma'n: Ate 
Kman aju Tdios David aju ktzan t-xe'chela in tma'n teya cyja': Minti' ma tz'oc 
lpe'ya ti'j tbinchben Josafat aju ktzan tmana ex ti'j tbinchben rey Asa aju ktzan 
tchmana, 

13nok o'cx ma tz'el tcano'na ti'j cybinchben ke rey cye aj Israel, ex tu'n tlaja ma 
tz'el cypa'n cyib ke xjal aj Judá ex aj Jerusalén ti'j Kman, ic tza'n o tbincha Acab 
ex ke tiyjil. Ax icx o che cub tbyo'na ke termaniya, akeju mas ba'n cymod twitza. 

14Cyja'tzun cbel tk'o'n Kman jun nintz c'ixbisabl cyibaj ke t-xjalila, cyibaj ke 
tc'wa'la, cyibaj ke t-xu'jila ex tibaj tcyakilju at teya. 

15Ex atzun teya ctzajel jun yabil ti'ja minti' k'anbil ti'j. C-yabtela tu'n tc'u'ja ex oc 
che bajel k'ay ke t-xk'iltxa'ya, chi Elías tuj tu'j. 

16Tu'n Kman tzaj cyk'oj aj Filistey ex aj Arabia ti'j Joram, ake jlu cyvesin cyib 
cyuc'il aj Etiopía; 

17cubtzun be cyu'n ex e oc tzokpaj cyi'j aj Judá, xi cyi'n tcyakil k'inumabl cnet 
cyu'n tuj tja rey, xi cyi'n ke tc'wa'l ex ke t-xu'jil. O'cxcu jun tc'wa'l cyaj clet, 
Ocozías tbi, aju ch'i'p. 

18Te tibajxi tcyakil jlu cub tk'o'n Kman tcastiw Joram, o yabt tu'n tc'u'j, minti' 
k'anbil ti'j. 

19Eltzun k'ij ex tej tbant cab abk'i ttzyetlen tu'n yabil, e baj k'ay ke t-xk'iltxa' tu'n 
yabil ex cyimtzun tuc'il nimxix ta'w. Ke t-xjalil minti' cub cyk'o'n jun nintz k'ak' 
te nimbilte ic tza'n otok cybincha cyi'j ktzan t-xe'chel. 

20Toctok twi' 32 abk'i tej ttzyet tcawin ex o cawin wajxak abk'i tuj Jerusalén. Tej 
tcyim mi jun o bisun ti'j. Cu'xtzun maku'n tuj tnam toc tbi Ttanmi David, pero 
minti' ocx k'o'n tuj cypantyón ke rey. 

2 Crónicas 22 

Tej tcawin Ocozías tuj Judá 

2 Reyes 8.25-29 

1Oc cyk'o'n aj Jerusalén Ocozías aju tch'i'p Joram te rey te t-xel, porque at jun 
c'loj elek' otok che ul aj junx cyuc'il aj Arabia, e ocx tuj cycampament soldad, ex 
e cub cybyo'n cycyakil ke tcy'ajal Joram aju rey cye aj Judá. Cyja'tzun oc Ocozías 
te rey te t-xel Joram aju ktzan tman. 

2Otok japun Ocozías twi' 22 abk'i tej ttzyet tcawin ex o cawin jun abk'i tuj 
Jerusalén. Aju ttxu' Ocozías Atalía tbi, aju tal tchman Omri. 

3Oc lpe' Ocozías ti'j tbinchben Acab ex ti'j cybinchben ke tiyjil, porque xi tk'o'n 
ttxu' consej mya ba'n te. 

4Tbincha Ocozías aju mya ba'n tuj twitz Kman ic tza'n otok tbincha Acab ex ke 
tiyjil, porque tcyimlenxi ktzan tman, ax ke tiyjil Acab e oc ten consejaril te, ex 
tu'n jlu tzaj mya ba'n tibaj. 

5Ex tu'ntzun cye cyconsej, moje' tyol Ocozías tuc'il Joram aju tcy'ajal Acab aju 
rey cye aj Israel, tu'n cyoc tzokpaj ti'j Hazael aju rey cye aj Siria, tuj Ramot aju at 
tuj Galaad. Pero oc c'ixbisa'n Joram cyu'n aj Siria. 

6Ajtzun meltz'aj Joram tuj Jezreel tu'n tk'anit aju ẍil otok tika tuj Ramot tej toc 
k'oj cyu'n tuc'il Hazael aju rey cye aj Siria. Tu'nju otok c'ixbi Joram, cyja'tzun xi' 
Ocozías visitaril tuj Jezreel. 

Cub byo'n Ocozías tu'n Jehú 
2 Reyes 9.27-29 

7Banimaj ti'j tu'n Dios tu'n tcyim Ocozías oc t-xi' visitaril Joram. Tejtzun tpon, e 
je'tz tuc'ix Joram canul ti'j Jehú aju tcy'ajal Nimsi, pero axte Dios otok jaw sc'onte 
Jehú tu'n cycub baj tbyo'n ke tiyjil Acab. 

8Tej in jyontok Jehú cyi'j ke tiyjil Acab tu'n cycub tbyo'n, e cnet ke nejenel tuj 
Judá tu'n, ex ke xjal at cyxilen tuc'il Ocozías, akeju in che ajbentok ttxlaj, ex e cub 
byo'n ke jlu tu'n Jehú. 

9Ax icx xi tma'n tu'n t-xi joybaj Ocozías, atzun otok txi tewan tib tuj Samaria, 
tzyettzun cyu'n ex xi cyi'n twitz Jehú ex cub cybyo'n. Cu'xtzun cymaku'n porque 
cyma cyja': A jlu tal tchman Josafat aju o jyon ti'j Dios tu'n tcyakil tanmi. 
Cyja'tzun cyxol ke tiyjil Ocozías minti' jun cyaj ten otok tz'oc tipun tu'n tcawin te 
t-xel. 

Oc tk'on tib Atalía te cawil cyibaj aj Judá 
2 Reyes 11.1-21 

10Tejtzun tbinte Atalía aju ttxu' Ocozías ka otok cyim tal, xi tma'n tu'n cycub 
byo'n cycyakil ke cyiyjil rey tuj Judá. 

11Pero ate Josaba aju tme'jel ktzan rey Joram etz k'i'n Joás tu'n cyxol mastl 
tcy'ajal rey Ocozías, akeju nibantok cycub byo'n, el tewan twitz Atalía ex atzun 
ocx tk'o'n tuj jun tal cwart junx tuc'il ju xu'j cwentil te. Cyja'tzun minti' cub byo'n. 
Atzun jlu o bant tu'n Josaba aju tme'jel ktzan rey Joram. Ate Josaba tanb ktzan 
Ocozías ex t-xu'jil pal Joiada. 

12Atzun ocx ewan Joás kak abk'i tuj tja Dios junx cyuc'il cabe xu'j lu. Tujtzunju 
kak abk'i lu o cawin Atalía cyibaj aj Judá. 

2 Crónicas 23 

1Tujtzun twukin abk'i xi tma'n Joiada tu'n cyxi txocbaj ke capitán, akeju at jun 
syentchak soldad tuj cycwent ex atzun ke jlu: Azarías aju tcy'ajal Jeroham, 
Ismael aju tcy'ajal Johanán, Azarías aju tcy'ajal Obed, Maasías aju tcy'ajal Adaía 
ex Elisafat aju tcy'ajal Zicri. Octzun cychmon cyib ex bant ti'j jun cyyol tuc'il 
Joiada. 

2Atzun ke jlu baj cybetin tuj tcyakil tx'otx' Judá ex e oc chmo'n ke aj Leví cyu'n; e 
tzaj cyuj cycyakil tnam ate' tuj Judá, cyuc'ix ke nejenel cye junjun c'loj cyiyjil aj 
Israel. Cycyakil ke jlu e tzaj tu'n cyul tuj Jerusalén. 

3Cycyakiltzun tnam xjal otok tz'oc cychmon cyib twitz tja Dios, bant ti'j jun cyyol 
tuc'il rey. Ex tmatzun Joiada cye: Lu tcy'ajal rey at tzalu cyxole; atzunju ba'n tu'n 
toc te rey ic tza'n o tzaj ttziyan Kman cye tiyjil David. 

4Atzun jlu cbantel cyu'ne akeye pal ex aj Leví, akeye in che ajbene tuj k'ij te ojlabl: 
Ox c'loj c'elel cybaje; jun c'loj cbel ten cwentil ttzi tja Dios, 

5ex juntl c'loj che tel tuj tja rey, atzun juntl c'loj che bel ten ttzi pwert toc tbi 
Simyent. Ex cycyakiltzun tnam xjal che bel ten cyuj ke ttxa'n pe'n twitz tja Dios. 

6Pero mi jun tu'n tocx tuj tja Dios, nok o'cx ke pal ex ke aj Leví, akeju ate' tuj 
cyturn, o'cx ake ba'n tu'n cyocx porque cyxjansan cyib, atzun mastl tnam xjal, ax 
tu'n cycyaj ten ttxa'n pe'n ic tza'n in tma'n tley Kman. 

7Ex atzun ke aj Leví cbel cytxolban cyib ti'jele rey, ex teylex te junjun k'i'mlex 
tmacbil in ajben tuj k'oj, ex ka at jun xjal taj tz'ocx tuj tja Kman, cymel. Ex che 
xe'le tuc'il rey nok jatum oc t-xi', chi Joiada. 

8Ke aj Leví ex ke xjal aj Judá o cybincha tcyakilju xi k'ma'n cye tu'n pal Joiada. Ex 
teylex te junjun nejenel e oc tchmo'n ke xinak ate' tuj tcwent, tza'nx keju in che 
ocx tuj cyturn tuj k'ij te ojlabl, ax icx keju in che etz, porque ate pal Joiada minti' 
xi tk'o'n ambil cye tu'n cyaj cyja. 

9Xitzun tk'o'n pal Joiada ke lans ex ke makbil ma tij cyuc'ix ke tal ch'in cye ke 
capitán akeju at jun syentchak soldad tuj cycwent. Ake jlu tetok David tnejel ex 
atzun ate'tok tuj tja Dios. 

10Ex e cub ttxolba'n cycyakil tnam xjal tuj tcyakil ttxa'n pe'n twitz tja Dios ti'jele 
altar, ex teylex te junjun k'i'mlex t-spad tu'n cycwentin ti'j rey. 

11Atzunte Joiada cyuc'ix ke tcy'ajal etz cyi'n tcy'ajal rey, jax cyk'o'n jun coron tuj 
twi', xi cyk'o'n jun tu'jil tley Dios tuj tk'ab, jax cyko'n aseyt tuj twi' ex oc cyk'o'n 
toclen te rey. Cycyakiltzun e jaw sch'in in cyma'n: Ba'nwit tz'el tk'ija, aya Rey. 

12Tejtzun tbinte Atalía tk'ajk'ajel cywi xjal in che t'icpaj tu'n tzalajbil ex in che 
sch'intok twitz rey, xi'tzun jatum ate'tok cycyakil xjal twitz tja Dios. 

13O til, lu rey wa'l tcub t-xe tkan adorn ttxlaj ttzi tja Dios, ex lu ke nejenel ex ke 
k'ajtzal chnab ate' ttxlaj. Ke xjal in che tzalaj wen, in che k'ajtzantok chun, ex ke 
bitzal k'i'mlex chnab cyu'n in jaw nej cywi' cyi'j ke bitz te nimbil. Eltzun t-sbit'un 
Atalía t-xbalun ex jaw sch'in cyja': —Ma che oc meltz'aje wi'je, ma che oc 
meltz'aje wi'je. 

14Pero xi tma'n pal Joiada cye ke capitán cye soldad: —Cyi'mexe cyxol xjal, ex ka 
at jun ma tz'oc ten colol ti'j, cybyoncuye tu'n spad, chi Joiada. Porque otok txi 
tma'n pal cye tu'n mi'n tcub cybyo'n ax tuj tja Dios. 

15Tzajtzun cytzyu'n ex tejtzun cypon jatum nno'cx be ttzi cyja chej ttxlaj tja rey, 
axtzun cub cybyo'n. 

16Te tibajxi jlu, bant ti'j jun tyol Joiada cyuc'il cycyakil tnam xjal, ax icx tuc'il rey, 
tu'n cyoc te jun tnam etzan tu'n Dios. 

17E je'xtzun cycyakil tuj tja tilbilal cydios xjal Baal tbi ex bi'x cub cyxitun ja, ax 
icx baj cyk'uchin ke altar ex baj cypaẍu'n ke tilbilal, atzunte Matán aju pal te Baal, 
cub cybyo'n cywitz ke altar. 

18Te tibajxi jlu e cub tk'o'n Joiada ke xk'ukil tuj tja Kman, cycyajsa'n ke tjak' 
cycawbil ke pal ex ke aj Leví, akeju otok che baj pa'n tuj cyturn tu'n David tu'n 
cyajben tuj tja Kman, tu'n t-xi cyk'o'n ke chojbil patun in che cub te Kman, ic tza'n 
tz'ibamaj tuj tley Moisés ex ic tza'n cyaj tma'n David, tu'n t-xi cyk'o'n tuc'il 
tzalajbil ex bitz. 

19Ax icx e cub tk'o'n ke xjal xk'ukil ttzi tja Kman, tu'ntzun mi jun xjal tu'n tocx ka 
otok tzic' tibaj tley Moisés. 

20Te tibajxitzun jlu e tzaj ttxco'n ke capitán, akeju at jun syentchak soldad tuj 
cycwent, ke xjal ma' cyoclen, ke gobernador te tnam ex cycyakil xjal, tu'n tex 
cyi'n rey tuj tja Kman, tu'ntzun tpon cyi'n tuj tja rey. Atzun e ocx tuj pwert tcub 
te jawni ex ocxtzun cyk'o'n tuj k'ukbil te cawbil. 

21Ex cycyakil tnam xjal e jaw tzalaj, ex tu'nju otok cyim Atalía tu'n spad, cyja'tzun 
cycyakil tnam xjal e cyaj ten tuj txubtxaj. 

2 Crónicas 24 

Tej tcawin Joás tuj Judá 

2 Reyes 12.1-21 

1Toctok Joás twi' wuk abk'i tej ttzyet tcawin ex o cawin 40 abk'i tuj Jerusalén. 
Aju ttxu', Sibia tbi ex aj Beerseba. 

2Ba'n e ela ke tbinchben Joás tuj twitz Kman, acux itz'xtok pal Joiada. 

3Tzaj tjyo'n Joiada cabe t-xu'jil Joás, ex cyi'jtzun ke xu'j lu e tzaj ke tcy'ajal ex ke 
tme'jel. 

4Te tibajxi cub t-ximan Joás tu'n t-xi tbincha'n tja Kman. 

5E oc tchmo'n ke pal ex ke aj Leví ex xi tma'n cye cyja': Cyxi'ye cyuj ke tnam ate' 
tuj Judá, ex cychmon jawe pwak cyxol cycyakil aj Israel, aju at tu'n tchjet cyu'n 
tcyakil abk'i, tu'ntzun t-xi binchet tja Dios. Cyk'o'nque tilil ti'j jlu, chi Joás; atzun 
cye aj Leví minti' oc cyk'o'n tilil. 

6Tzajtzun txco'n Joiada aju tnejel pal tu'n rey, ex xi tma'n te cyja': —¿Tiku'n 
minti' nno'c il ti'j tu'na tu'n ttzaj cyi'n ke aj Leví cyoyaj xjal ate' tuj Judá ex tuj 
Jerusalén, aju cyaj bant ti'j tu'n Moisés aju tmajen Dios, cyuc'il aj Israel, tu'n 
tajben ti'j ja jatum c'u'n ju yol cyaj bant ti'j tu'n Dios cyuc'il? Chi rey. 

7Porque ate Atalía, aju jumajx mya ba'n tmod, cyuc'ix ke tal, otok che ocx tuj tja 
Dios ex otok tz'etz cyelk'a'n tcyakil ti'xti in che ajben tuj c'ulbil, akeju ate'cx tuj 
tja Dios, ex atzun ajben cyu'n cye ke tilbilal Baal, aju nno'c cydiosin. 

8Xitzun tma'n rey tu'n tbant jun cax, ex cub cyk'o'n tetz ti'jtzi tpwertil tja Kman. 

9Extzun tkanil cyu'n tuj tcyakil tx'otx' Judá ex tuj tnam Jerusalén, tu'n ttzaj cyi'n 
xjal chojenj te Kman, aju otok txi tma'n Moisés aju tmajen Dios cye aj Israel tuj 
lugar tzkij tx'otx'. 

10Cycyakiltzun ke nejenel ex cycyakil tnam xjal e pon k'olte cyoyaj tuc'il tzalajbil 
tuj cax, tejxi tnoj cyu'n. 

11Tcyakil maj oc t-xi cyi'n aj Leví aju cax cyuc'il ke xjal at cyoclen ttxlaj rey tu'n 
tic' cywitz ti'j, ex octzun cyque'yinte ka ya attok nim pwak tuj, in pontzun aju aj 
tz'ibal te rey tuc'ix ju xjal at toclen tu'n tnejel pal, c'molte pwak, in jatz cyi'n ex 
in xi cyi'n aju cax tu'n tcub cyk'o'n juntl maj jatum tcub. Cyja'tzun in bant cyu'n 
tcyakil maj ex nimxix pwak chmet cyu'n. 

12Atzunte rey tuc'ix pal Joiada xi cyk'o'n pwak lu cye keju cycyajsa'n te nejenel 
ti'j ak'untl ti'j tja Kman, tu'n t-xi cychjo'n twi cyc'u'j ke albañil ex ke calpinter, 
tu'n t-xi cybincha'n tja Kman, ex tu'n cychjet ke majen ba'n che ak'nan ti'j c'uxbil 
ex ti'j k'an c'uxbil, tu'ntzun t-xi cybincha'n tja Kman. 

13Ke nejenel ti'j ak'untl e oc ten ak'nal cyuwxix ex baj cybincha'n tja Kman ic 
tza'nx tten tnejel, ex aju tja Kman cyaj ten tuj segurxix. 

14Tejtzun tbaj bant ak'untl cyu'n, xi cyi'n aju pwak cyaj sobryin tuc'il rey ex tuc'il 
Joiada, ex atzun cye xi cyma'n tu'n cybaj binchet ke macbil tu'n cyajben tuj tja 
Kman, tza'nx ke macbil in che ajben oc cyoc ke c'ulbil, ax icx keju in che ajben 
tu'n cyxi k'ot ke chojbil patun in che cub, ex ke pac' ex ke mastl macbil puro k'an 
pwak ex sak pwak cytx'otx'il. Acux itz'xtok pal Joiada, cucx xi cyk'o'n ju chojbil 
patun in cub twitz tja Kman. 

15Otok tijin Joiada wen ex otok tz'el nim abk'i tu'n. Otok japun jun syent tuc'il 30 
abk'i tu'n tej tcyim. 

16Cu'xtzun cymaku'n tuj tnam toc tbi Ttanmi David, junx cyxol ke rey otok che 
cyim, porque ba'n otok tbincha cyuc'il aj Israel ex otok tz'ajben tuj tak'un Dios 
ax icx ti'j tja Dios. 

17Tcyimlenxitzun Joiada e pon ke nejenel cye aj Judá tuc'il rey ex xi cyma'n tu'n 
cyniman te, atzunte rey xi tbi'n aju o cyma, 

18cyajtzun cycolin aju tja Kman aju Cydios ktzan cyxe'chel, ex e oc ten c'ulul 
cywitz ke tilbilal xu'j dios Asera ex cywitz txkantl tilbilal. Tu'ntzun jlu tzaj tk'oj 
Kman cyi'j aj Judá ex cyi'j aj Jerusalén. 



835 

 

 
Mam del Norte 

© 1993 Sociedades Bíblicas Unidas. 
  

 

 

19Cyja'tzun tzaj t-sama'n Kman ke t-sanjel cyuc'il, tu'n cyaj meltz'aj juntl maj 
tuc'il, pero ke xjal minti' xi cybi'n aju yol xi k'ma'n cye cyu'n t-sanjel Dios. 

20Ultzun T-xew Dios tuc'il Zacarías aju tcy'ajal ktzan pal Joiada, cub we' cywitz 
tnam xjal ex tma cyja': Chitzun Dios ma tma: ¿Tiku'n minti' in xi cynimane ke 
nmandamyente? ¿Tiku'n cyu'nxe in tzaj cyi'ne mya ba'n cyibaje? Tu'nju ma chin 
cyaj cycoline, ax icx weye che cyjel ncoline chi Dios, chi Zacarías. 

21Atzun cye xjal moje' cyyol tu'n cyoc tzokpaj ti'j Zacarías, ex xi tma'n rey tu'n 
toc cyxo'n tu'n abj ttxa'n tpe'n tja Kman. 

22Ic' tna'l tu'n rey Joás aju xtalbil binchanjtz te tu'n Joiada aju ktzan tman 
Zacarías, ex cub byo'n Zacarías aju tcy'ajal Joiada tu'n Joás. Tej ch'ixtok tcyim 
jaw tk'ajk'ajel twi' ex tma cyja': Awt Kman tzaj que'yinte jlu ex tu'n t-xelin cyi'je 
ic tza'nx ma cybinchaye. 

23Tbajlenxi jun abk'i e oc tzokpaj ke soldad aj Siria ti'j Joás, e ocx tuj Judá ex tuj 
Jerusalén, cub cybyo'n cycyakil ke nejenel cye tnam xjal ex tcyakil ti'xti ex cyi'n, 
xi cysama'n tuc'il rey cye aj Damasco. 

24Ke aj Siria nic'xi cybaj e pon, pero tu'n Kman cub cyi'j txkan soldad nimxix 
cybaj cyu'n, tu'nju otok tz'el cypa'n cyib aj Judá ti'j Kman aju Cydios ktzan 
cyxe'chel. Cyja'tzun tten cub tcastiw Joás. 

25Tejtzun cyaj meltz'aj aj Siria, ate Joás nim te otok tza'w tuj k'oj, ex atzun ke xjal 
at cyoclen ttxlaj jaw cyi'n cyib ti'j, tu'n t-xelin cyu'n tu'nju tcublen tbyo'n tcy'ajal 
pal Joiada; cyja'tzun cub cybyo'n ax twi twatbil. Cu'xtzun maku'n Joás cyu'n tuj 
tnam toc tbi Ttanmi David, pero minti' ocx k'o'n tuj cypantyón ke rey. 

26Akeju jaw cyi'n cyib ti'j Joás, atzun ke jlu: Zabad aju tal Simeat, aju aj Amón, ex 
Jozabad aju tal Simrit, aju aj Moab. 

27Aju yol tz'iban cyi'j ke tcy'ajal Joás ex ti'j nimcu yol o cyma ke t-sanjel Dios ti'j, 
ex ti'j tjawlen tbincha'n tja Dios; tcyakil jlu atzun tz'iban cyuj ke u'j jatum ta' 
tcyakil tx'olbaben cyi'j cyak'unben ke rey. Te tibajxi, aju o cawin te t-xel, atzun 
Amasías aju tcy'ajal. 

2 Crónicas 25 

Tej tcawin Amasías tuj Judá 

2 Reyes 14.1-22 

1Toctok Amasías twi' 25 abk'i tej ttzyet tcawin ex o cawin 29 abk'i tuj Jerusalén. 
Aju ttxu', Joadán tbi ex ax aj Jerusalén. 

2Ba'n e ela ke tbinchben Amasías tuj twitz Kman, pero minti' o tbincha tu'n 
tcyakil tanmi. 



836 

 

 
Mam del Norte 

© 1993 Sociedades Bíblicas Unidas. 
  

 

 

3Tejtzun tocxix tipun Amasías tuj tcawbil e cub tbyo'n ke xjal ma' cyoclen, akeju 
e cub byonte ktzan tman. 

4Pero minti' e cub tbyo'n ke cyc'wa'l, ic tza'nx tz'ibamaj tuj tley Moisés tej ttzaj 
tma'n Kman cyja': Ke mambaj mlay cub cysentens tu'n cycyim tu'n tlaj 
cybinchben ke cyc'wa'l, ex mi ke c'wa'lbaj tu'n tlaj cybinchben cyman, nok o'cx 
teylex te junjun cymel tu'n tlaj tex til. 

5E oc tchmo'n Amasías cycyakil xinak aj Judá ex aj Benjamín ex e baj tpa'n ic 
tza'nx junjun c'loj cyiyjil, ex e oc tk'o'n ke nejenel te jun milchak soldad ex te jun 
syentchak soldad. Jawtzun ti'n jun tajlal, tzaj ke' cyi'j cycyakil keju otok che japun 
twi' winkin abk'i. Tu'n tcyakil japun ox syent mil soldad sc'o'maj ke, banin cyten 
tu'n cyxi' tuj k'oj ex at cynabl tu'n cyajben ke lans ex ke makbil cyu'n. 

6Ax icx e tzaj ti'n jun syent mil soldad aj Israel tu'n 75 quintal sak pwak. 

7Pero ul jun t-sanjel Dios tuc'il Amasías ex xi tma'n te cyja': —Tat rey, mi'n che'x 
ti'na ke soldad aj Israel tuc'ila, porque mi a'l Kman at cyuc'il aj Israel ex mi cyuc'il 
aj Efraín. 

8Ex ka ma txi'ya ic tza'n jlu cyuc'ix ke soldad aj Israel tuc'ila, masque ma tz'oc 
tlajwersin tiba tu'n tk'ojina, pero tu'n Dios cbel ti'ja cyu'n aj k'oj, porque ate Dios 
at tipumal tu'n tcamban jun xjal ex ka tu'n tcub ti'j, chi t-sanjel Dios. 

9Xitzun tkanin Amasías te t-sanjel Dios: —¿Titzun cbantel ti'j 75 quintal sak 
pwak ma txi nk'o'ne cye soldad aj Israel? Xi ttzak'we'n t-sanjel Dios: —Jacu tzaj 
tk'o'n Kman mas nim teya twitz jlu. 

10E eltzun tpa'n Amasías ke soldad, akeju otok che tzaj cyxol aj Efraín ex otok 
che ul tuc'il, ex xi tma'n cye tu'n cyaj cyja. Atzun cye soldad lu tzaj cyk'oj cyi'j aj 
Judá, e ajtzun cyja in che k'ojl wen. 

11Octzun tipuman tib Amasías ex e je'x ti'n ke t-soldad max tuj chk'ajlaj Atz'an 
tbi, ex cub tbyo'n laj mil xinak aj Seir. 

12Ax icx tzaj cytzyu'n aj Judá juntl laj mil xinak itz'xke, ex xi cyi'n twi' jun pic, 
atzun e ex cyxo'n ttxa'n xak ex cycyakil ke jlu bachu'n e oca. 

13Atzun ke soldad aj Israel, akeju otok che el tpa'n Amasías tu'n mi'n cyxi' tuc'il 
tuj k'oj ex otok txi tma'n cye tu'n cyaj cyja, e oc tzokpaj cyi'j ke tnam ate' tuj Judá, 
tzajx ke' cyu'n tuj tnam Samaria ex e pon max tuj tnam Bet-horón, cub cybyo'n 
ox mil xjal ex xi cyi'n nimcu ti'xti at cye xjal. 

14Tejtzun tajtz meltz'aj Amasías, otokxi txi aj byolte cye aj Edom, e tzaj ti'n ke 
tilbilal cydios aj Seir, oc tk'o'n te tdios, oc ten c'ulul cye ex cub tpatun storac 
cywitz. 

15Tzajtzun tk'oj Kman ti'j Amasías ex tzaj t-sama'n jun t-sanjel tuc'il k'malte te 
cyja': —¿Tiku'n ma tz'oc tena kanil onbil cye ke dios te juntl nasyon, akeju minti' 
ma che clet xjal cyu'n tuj tk'aba? 

16Pero tej t-xi tma'n t-sanjel Dios icju, tzaj ttzak'we'n rey: —¿Mapetzun tz'oc 
kk'o'ne toclena te k'olte consej weye? Mi'n k'ajta, ¿ex katzun taja tu'n tcub 
byo'na? Atzunte t-sanjel Dios minti' xi tma'n mastl yol, nok o'cx tma cyja': —Ba'n 
wu'ne ma cub t-ximan Dios tu'n tnaja tu'n, tu'n tlaj ma tbinchaya jlu ex tu'nju 
minti' ma txi tnimana nyole. 

17Te tibajxi oc ten Amasías aju rey cye aj Judá kanil tconsej cye keju k'ol consej 
ate' ttxlaj, ex bant ti'j cyu'n tu'n t-xi cysama'n ke xjal tuc'il Joás aju tcy'ajal Joacaz 
ex tal tchman Jehú, aju rey cye aj Israel, tu'n t-xi cyma'n te cyja': Tzaja, chitzun 
rey Amasías, ex e toc k'oj ku'n. 

18Atzunte Joás tzaj ttzak'we'n cyja': Aju tal ch'i'x c'ul at twi witz Líbano xi tma'n 
teju tze' wi'ten aju at twi witz Líbano: K'ontza tme'jela tu'n toc te t-xu'jil 
ncy'ajale, chi ch'i'x c'ul. Pero ic' bet jun txcup te tjak' c'ul tibaj tal ch'i'x c'ul ex 
bi'x baj naj tjak' tkan. 

19In tma'na ka o cub cyi'j aj Edom tu'na ex tu'ntzun jlu in jaw tniman tiba. Mas 
ba'n ax tencja tjaya. ¿Tiku'n taja tu'n ttzaj ti'na mya ba'n tibaja ex cyibaj aj Judá? 
Chi Joás. 

20Atzunte Amasías minti' xi tbi'n porque tu'n Dios bant icju, tu'ntzun tcub cyi'j 
tu'n Joás, tu'nju otok che oc ten kanil onbil cye ke cydios aj Edom. 

21Tzajtzun Joás tu'n toc tzokpaj k'ojlel ti'j Amasías, ex tzyet k'oj cyu'n tuj tnam 
Bet-semes aju tcubsa'n tuj cytx'otx' aj Judá. 

22Ex ake aj Judá cub cyi'j cyu'n aj Israel ex teyle junjun xi ok tja. 

23Ate Amasías aju rey cye aj Judá ocx presin tuj Bet-semes tu'n Joás aju rey cye 
aj Israel, ex te tibajxi xi ti'n tuj Jerusalén ex baj t-xitun Joás jun piẍ muro toc ti'jele 
tnam Jerusalén te cab syent var tkan, tzajx ke' jatum ta' Pwert Efraín tbi ex pon 
baj max jatum ta' Pwert Escyin tbi. 

24Ax icx xi ti'n tcyakil k'an pwak tuc'ix sak pwak, cyuc'ix cycyakil ke macbil ate' 
tuj tja Dios, akeju ate'tok tuj tcwent Obed-edom, cyuc'ix ke k'inumabl ate' tuj tja 
rey. Ax icx e tzyet junjun xjal ma' cyoclen tu'n, tu'n cyxi ti'n tuc'il, ex ajtzun 
meltz'aj tuj tnam Samaria. 

25O ank'intl Amasías aju tcy'ajal Joás, aju rey cye aj Judá, olaj abk'itl tcyimlenxi 
Joás aju tcy'ajal Joacaz aju rey cye aj Israel. 

26Aju ch'intl tx'olbaben ti'j Amasías, tej ttzaj tke' tcawin ex tejxi tpon baj, atzun 
tz'iban tuj u'j jatum tz'iban tcyakil tx'olbaben cyi'j ke rey cye aj Judá ex cye aj 
Israel. 

27Atxix tej tel tpa'n tib Amasías ti'j Kman, jaw cyi'n cyib xjal ti'j tuj Jerusalén, ex 
atzunte xi ok tuj tnam Laquis, pero e je'x lpe' xjal ti'j max tuj tnam lu, ex matzun 
cub cybyo'n. 

28Tzajtzun cyi'n t-ximlal tibaj jun chej cabay ex cu'x cymaku'n cyxol ktzan t-
xe'chel tuj tnam toc tbi Ttanmi David. 

2 Crónicas 26 

Tej tcawin Uzías tuj Judá 

2 Reyes 14.21-22; 15.1-7 

1Tej otok japun Uzías twi' kaklaj abk'i tzajtzun k'i'n cyu'n cycyakil tnam xjal aj 
Judá ex oc cyk'o'n te rey, te t-xel Amasías aju ktzan tman. 

2Jaw tbincha'n Uzías juntl maj tnam Elat ex oc te cye aj Judá tcyimlenxi ktzan 
tman. 

3Toctok Uzías twi' kaklaj abk'i tej ttzyet tcawin ex o cawin 52 abk'i tuj Jerusalén. 
Aju ttxu', Jecolías tbi ex ax aj Jerusalén. 

4Ke tbinchben Uzías ba'n e e'la tuj twitz Kman, ic tza'nx ke tbinchben Amasías 
aju ktzan tman. 

5Oc tilil tu'n tu'n tajben te Dios tej itz'tok Zacarías aju xnak'tzante te tu'n tniman 
te Dios. Ex tej cucxtok tajben te Dios, o onin Dios ti'j tuj tcyakil. 

6Xi' Uzías tu'n tk'ojin cyi'j aj Filistey ex cub t-xitun aju muro toc ti'j tnam Gat, aju 
muro toc ti'j tnam Jabnia ex aju muro toc ti'j tnam Asdod, ex e jaw tbincha'n ke 
tnam tuj tx'otx' at tuj tcwent tnam Asdod ex cyuj mastl lugar cyxol aj Filistey. 

7O onin Dios tuc'il tu'n tcub cyi'j aj Filistey ex aj Arabia tu'n, akeju najlke tuj tnam 
Gur-baal tbi, ex tu'n tcub cyi'j aj Meunit. 

8O chjet chojenj cyu'n aj Amón tuc'il Uzías, ex aju tkanil ti'j Uzías o pon max tuj 
tmojonil Ejipt, porque aju tipumal o ch'iyxix wen. 

9Ax icx e jaw tbincha'n ke ja ma' cywa'l twi muro tuj Jerusalén: Jun tibaj Pwert 
Escyin tbi, juntl tibaj Pwert Chk'ajlaj tbi ex juntl tibaj t-scyinil muro, ex e baj 
tcyuwsa'n wen. 

10Ax icx e jaw tbincha'n ke ja ma' cywa'l tuj lugar tzkij tx'otx', ex e cu'x tjako'n 
nimcu xoch, porque attok nim twacẍ, tza'nx tuj chk'ajlaj t-xe witz, ax icx cyuj ke 
chk'ajlaj ttzi nima. Ax icx ate'tok ke tmajen in che ak'nan cyuj ke cojbil ex cyjak' 
ke tkan uva aju tzyu'ntok tu'n tuj tiwitz tx'otx', ex cyjak' ke tkan tawal, porque 
nim tgan ti'j tu'n tak'net tx'otx'. 

11Ax icx ke t-soldad Uzías xnak'tzamnike tu'n cyk'ojin, ex tuj c'lojin in che ex tuj 
k'oj ic tza'nx ju list bant tu'n Jehiel aju aj tz'ibal te rey, ex tu'n Maasías aju at 

toclen ttxlaj rey, ic tza'nx ju orden tu'n Hananías, jun cyxol ke nejenel at ttxlaj 
rey. 

12Aju cyajlal ke nejenel cye junjun c'loj cyiyjil akeju cyuw cyc'u'j tuj k'oj, japun 
cab mil tuc' kak syent cybet. 

13Aju cyajlal soldad ate'tok tuj cycwent tu'n tcyakilx, attok ox syent mil tuc'il 
wuktl mil tuc' jwe' syent soldad xnak'tzamnike tu'n cyk'ojin ex at nimxix cyipun 
tu'n cyonin ti'j rey cyuj ke k'oj in che oc tu'n. 

14Xi tk'o'n Uzías ke makbil in che ajben tuj k'oj cye cycyakil t-soldad, cyuc'ix ke 
lans, ke pasbil c'uxbil, ke chicyet c'uxbil, ke xobl plech ex ke xobl abj tu'n cyajben 
cyu'n. 

15Ax icx e cub tbincha'n ke máquina tuj Jerusalén tu'n cyajben tuj k'oj ex tu'n cyxi 
xo't ke plech ex ke nmak abj; ake jlu e bant cyu'n ke injenyer tu'n cyocx ten cyuj 
ke ja ma' cywa'l ex cyibaj ke muro mas ma' cyjawsa'n. Aju tkanil ti'j Uzías el lak'e' 
najchak wen, porque nim o onin Dios ti'j tu'n tten nimxix tipumal. 

16Tejtzun tten nim tipumal jaw tniman tib, ex tu'ntzun jlu o naj. Minti' xi tniman 
tyol Kman aju Tdios, porque ocx tuj tja Dios tu'n tcub tpatun storac tibaj altar te 
patbil storac. 

17Xi lpe' ju pal Azarías ti'j cyuc'ix 80 pal uc'in tu'n, in che ajben te Kman ex miban 
che xob, 

18oc cymayo'n ex xi cyma'n te: Aya rey Uzías, minti' toclena tu'n tcub tpatuna 
storac twitz Kman, nok o'cx ke pal at cyoclen tu'n tcub cypatun storac, akeju tiyjil 
Aarón, ex akeju xjansa'maj tu'n cybinchante jlu. Texa tuj tja Dios porque ma 
tzic'a tibaj tley Kman, ex mlay jaw nimsa'na tu'n Dios ti'j jlu. 

19K'i'ntok jun xawc' tu'n Uzías tu'n tcub tpatun storac, ex tej tbinte jlu tzaj nim 
tk'oj cyi'j pal. Textzunju or lu tujx tja Dios, twitz altar te patbil storac ex cywitzx 
ke pal, jaw jlet tx'a'c tibaj twitz, aju tx'a'c minti' k'anbil ti'j. 

20Atzunte tnejel pal Azarías cyuc'ix mastl ke pal, tej t-xi cyque'yin ti'j, o cyil otok 
jaw jlet tx'a'c tibaj twitz, aju tx'a'c minti' k'anbil ti'j, jurattzun etz cyi'n naj tuj tja 
Dios, ex tu'nx tib etz naj, porque tu'n Kman otok cub tcastiw. 

21Yabxtok ta' rey Uzías tu'n tx'a'c minti' k'anbil ti'j tejxi tcyim. Cyja'tzun o ten 
rey tuj jun ja tjunalx te, tu'nju yabtok tu'n tx'a'c minti' k'anbil ti'j ex oc mayo'n 
tu'n mi'n tocx tuj tja Dios. Ate Jotam aju tcy'ajal cyaj ten te t-xel tuj tja rey, ex o 
cawin cyibaj xjal. 

22Aju ch'intl tx'olbaben ti'j Uzías, atxix tej tke' tcawin ex tejxi tpon baj, o cub 
tz'iban tu'n Isaías aju t-sanjel Dios ex tcy'ajal Amoz. 

23Tejtzun tcyim Uzías, atzun cu'x maku'n tuj jun camposant cye rey, pero mya ax 
cyxol ke mastl rey akeju ktzan t-xe'chel, tu'nju yabtok tu'n tx'a'c minti' k'anbil 
ti'j. Te tibajxi, aju o cawin te t-xel, atzun Jotam aju tcy'ajal. 

2 Crónicas 27 

Tej tcawin Jotam tuj Judá 

2 Reyes 15.32-38 

1Otok japun Jotam twi' 25 abk'i tej ttzyet tcawin ex o cawin kaklaj abk'i tuj 
Jerusalén. Aju ttxu', Jerusa tbi ex tme'jel Sadoc. 

2Ke tbinchben Jotam ba'n e e'la tuj twitz Kman ic tza'nx ke tbinchben Uzías aju 
ktzan tman, ex minti' ocx patul storac tuj tja Dios ic tza'n tbincha ktzan tman. 
Atzun ke tnam xjal cucx o cybincha mya ba'n. 

3Baj tbincha'n Jotam aju pwert tcub te jawni te tja Dios, ax icx baj tbincha'n aju 
muro toc ti'j tnam tumlal lugar Ofel tbi. 

4Ax icx e jaw tbincha'n ke tnam tuj tiwitz tx'otx' Judá ex e jaw tbincha'n ke ja te 
cycolbil cyib xjal ex ke ja ma' cywa'l cyuj chc'ul. 

5O k'ojin tuc'il rey cye aj Amón ex o cub cyi'j tu'n. Tuj abk'i lu aju chojenj chjet 
cyu'n aj Amón, 75 quintal sak pwak tuc'ix 37 mil quintal triw ex 37 mil quintal 
sebad. Ax tajlal jlu xi cyk'o'n tej tel tcabin ex toxin abk'i. 

6O ten nim tipumal Jotam porque o bet tuj tumelxix twitz Kman. 

7Aju ch'intl tx'olbaben ti'j Jotam ex cyi'j cycyakil ke k'oj e oc tuj tcwent ex cyi'j ke 
ak'untl e bant tu'n, atzun tz'iban tuj u'j cye rey cye aj Israel ex cye aj Judá. 

8Otok japun Jotam twi' 25 abk'i tej ttzyet tcawin ex o cawin kaklaj abk'i tuj 
Jerusalén. 

9Tejtzun tcyim, cu'x maku'n cyxol ktzan t-xe'chel tuj tnam toc tbi Ttanmi David. 
Te tibajxi, aju o cawin te t-xel, atzun Acaz aju tcy'ajal. 

2 Crónicas 28 

Tej tcawin Acaz tuj Judá 

2 Reyes 16.1-20 

1Otok japun Acaz twi' winkin abk'i tej ttzyet tcawin ex o cawin kaklaj abk'i tuj 
Jerusalén, pero mya ba'n e ela ke tbinchben tuj twitz Kman, ex minti' o tbincha 
ic tza'n te David aju ktzan t-xe'chel, 

2nok o'cx oc lpe' cyi'j cybinchben ke rey cye aj Israel; ax icx e cub tbincha'n ke 
tilbilal Baal ti'j c'uxbil in cub ulj tu'n k'ak', 

3ex cub tpatun storac tuj tal chk'ajlaj Ben-hinom ex e cub tpatun ke tcy'ajal te 
chojbil, ic tza'n ju ic'bilxix in cybincha'n ke xjal cyuj mastl nasyon, akeju otok che 
ex tlajo'n Kman cywitz aj Israel. 

4Ax icx xi tk'o'n chojbil ex cub tpatun storac cyuj ke ja te cyc'ulbil xjal cywi' ke 
witz, ex cywi' ke tal witz, ex cyjak' cycyakil tze' nim cyxak. 

5Tu'ntzun jlu xi k'o'n tuj tk'ab rey cye aj Siria tu'n Kman aju Tdios, o cub ti'j cyu'n 
aj Siria, nimcu xjal e je'x k'i'n pres ex e pon k'i'n tuj tnam Damasco. Ax icx xi k'o'n 
tu'n Kman tuj tk'ab rey cye aj Israel ex nimxix xjal o naj tu'n. 

6Porque ate Peka aju tcy'ajal Remalías tuj junx k'ij e cub tbyo'n jun syent tuc' 
winkin mil xinak tuj Judá, akeju cyuwxix cyc'u'j tuj k'oj. O bant jlu tu'nju cyaj 
cycolin Kman aju Cydios ktzan cyxe'chel. 

7Ax icx te Zicri aju aj Efraín ex cyuw tc'u'j tuj k'oj, cub byo'n Maasías tu'n, aju 
tcy'ajal rey, tuc'ix Azricam aju nejenel tuj tja rey, tuc'ix Elcana aju nejenel cye 
keju at cyoclen ttxlaj rey. 

8Ax icx ke soldad aj Israel xi cypresin cab syent mil xjal aj Judá; at xu'j, at tal k'a 
ex at tal txin. Ax icx xi cyi'n nimcu ti'xti ex pon cyi'n tuj Samaria. 

9Attok jun t-sanjel Dios ma chixin, Oded tbi, etz canul cyi'j ke soldad tej cyja'tok 
cyocx tuj Samaria ex xi tma'n cye: —Ma tzaj tk'oj Kman aju Cydios ktzan kxe'chel 
cyi'j aj Judá ex cyja'tzun ma cub cyi'j cyu'ne. Atzun cyeye ma che cub cybyo'ne 
tuc'il nimxix cytx'u'jile, ex aju cybinchbene mya ba'n lu ma japun tuc'il Dios tuj 
cya'j. 

10Ax icx ma cub cyximane tu'n toc cyk'o'ne te cymajene ke xinak ex ke xu'j aj 
Judá ex aj Jerusalén. Pero ¿myapetzun icx cyeye in che binchane il twitz Kman 
aju Cydiose? 

11Cyja'tzun chin cybintze ex cyk'o'n aje ke xjal ma che tzaj cypresine, akeju ax 
cyermaniye, porque nimxix tk'oj Kman ma tzaj cyi'je. 

12Atzunte Azarías aju tcy'ajal Johanán, tuc'ix Berequías aju tcy'ajal Mesilemot, 
tuc'ix Ezequías aju tcy'ajal Salum, ex tuc'ix Amasa aju tcy'ajal Hadlai, akeju 
nejenel cye aj Efraín, e oc cymayo'n keju otok che'x aj tuj k'oj, 

13ex xi cyma'n cye: —Mi'n che tzaj cyi'ne tzalu ke xjal ma che tzaj cypresine, 
porque tu'n jlu jacu tzaj kil ti'j tu'n Kman. Ya ma chmet kil, ex atzun cyeye 
cyajbile tu'n tchmet mastl, ex tu'n jlu ctzajel nimxix tk'oj Kman ki'j. 

14Atzun cye soldad xi cyk'o'n ke pres tuj cycwent nejenel ex tnam xjal, tuc'ix 
tcyakil ti'xti otok tz'el cyi'n cye tuj k'oj, 

15atzun cye nejenel jaw cysc'o'n junjun xinak tu'n cycyaj ten ke pres tuj cycwent, 
cyuc'ix ke ti'xti otok tz'el k'i'n cye. Cyxol ke ti'xti lu tzaj cyi'n ke xbalun tu'n toc 
cyk'o'n cyi'j ke xjal ski't cyi'j, oc cyk'o'n cyxajab, xi cyk'o'n cywa ex cyc'a, oc 

cyk'anan ke ẍil cyi'j, cycyakil keju minti' cyipun tu'n cybet e jax cyk'o'n cyibaj ke 
bur, xi cyi'n tu'n cypon tuj Jericó aju tnam at nim tkan xa'j tuj, ex e cyaj cyk'o'n 
cyuc'il ke cyxjalil. Te tibajxi jlu e ajtz meltz'aj tu'n cyul tuj Samaria. 

16Tuj tk'ijlalil lu xi t-sama'n rey Acaz junjun xjal kanil onbil tuc'il rey cye aj Asiria, 

17porque otok che oc tzokpaj juntl maj aj Edom cyi'j aj Judá, otok cub cyi'j cyu'n, 
ex otok che'x cyi'n junjun aj Judá pres. 

18Ax icx ke aj Filistey otok cub cyi'j ke tnam cyu'n, akeju ate' tuj chk'ajlaj t-xe 
witz ex tuj tx'otx' Néguev, aju cyetok aj Judá, ex otok tz'el cyetzan ke tnam lu: 
Bet-semes, Ajalón, Gederot, Soco, Timna ex Gimzo, cyuc'ix ke aldey ate' cyi'jele, 
ex otok che cub ten najal cyuj. 

19Porque tu'n Kman cub cycastiw aj Judá, nok tu'n tlaj Acaz aju cyrey, porque xi 
tk'o'n Acaz ambil cye aj Judá tu'n cybinchante nimcu mya ba'n, ex jumajx otok 
tz'el tpa'n tib Acaz ti'j Kman. 

20Pero minti' o onin Tiglat-pileser aju rey cye aj Asiria ti'j rey Acaz, nokpe o tzaj 
tu'n toc tzokpaj k'ojlel ti'j ex oc ten yajlal te. 

21Masque etz ti'n rey Acaz ke ti'xti wi'yilxix ate' tuj tja Kman, cyuc'ix keju ate' tuj 
tja rey ex keju ate' tuj cyja ke nejenel, tu'n t-xi tk'o'n te chojenj te rey te Asiria, 
pero mi tu'n jlu minti' o cnet onbil tu'n. 

22Ex masque o tzaj nim mya ba'n tibaj rey Acaz, pero cucx o binchan il twitz 
Kman. 

23Xi tk'o'n chojbil cye ke cydios aj Damasco, como cyu'ntzun ke jlu otok cub ti'j. 
Cub t-ximan cyja': Ka o che onin ke cydios aj Siria cyi'j ke cyrey, ax icxtzun weye, 
jaculo che onin wi'je ka ma txi nk'o'ne chojbil cye, chi Acaz. Tu'ntzun jlu o tzaj 
nimcu mya ba'n tibaj ex cyibaj cycyakil aj Israel. 

24E oc tchmo'n Acaz ke macbil ate' tuj tja Dios ex bi'x e baj tbuchin, cyaj tlamo'n 
ke tpwertil tja Dios ex xi tma'n tu'n cyjaw binchet altar cyuj cycyakil t-scyin cay 
te tnam Jerusalén, tu'n cyajben cye cydios xjal mya nimal Dios ke. 

25E jaw tbincha'n ke altar cyuj cycyakil tnam ate' tuj Judá, tu'ntzun tcub patit 
storac cywitz junxitl dios, ex tu'n jlu tzaj tk'oj Kman ti'j, aju Cydios ktzan t-
xe'chel. 

26Aju ch'intl tx'olbaben ti'j ex ti'j tcyakilju o bant tu'n, atxix tej ttzaj ke' ex tejxi 
tpon baj, atzun tz'iban tuj ju u'j jatum ta' tcyakil tx'olbaben cyi'j ke rey cye aj Judá 
ex cye aj Israel. 

27Tejtzun tcyim, cu'x maku'n cyuc'il ktzan t-xe'chel tuj tnam Jerusalén, pero 
minti' ocx maku'n tuj cypantyón ke rey. Te tibajxi, aju o cawin te t-xel, atzun 
Ezequías aju tcy'ajalx. 

2 Crónicas 29 

Tej tcawin Ezequías tuj Judá 

2 Reyes 18.1-3 

1Otok japun Ezequías twi' 25 abk'i tej ttzyet tcawin ex o cawin 29 abk'i tuj 
Jerusalén. Aju ttxu', Abías tbi aju tme'jel Zacarías. 

2Ke tbinchben Ezequías ba'n e e'la tuj twitz Kman, ic tza'nx otok tbincha David 
aju ktzan t-xe'chel. 

3Tuj tnejel xjaw te tnejel abk'i ttzyetlen tcawin Ezequías o jaket tja Dios tu'n ex 
e baj t-saksa'n ke tlamel. 

4E tzaj ttxco'n ke pal cyuc'ix ke aj Leví, ex atzun e oc tchmo'n tuj ttxa'n pe'n twitz 
tja Dios tuj tjawitz k'ij, 

5ex xi tma'n cye: Akeye aj Leví chin cybintze: Cyxjansan baj cyibe ja'lo, ax icx 
cyxjansame tja Kman aju Cydios kxe'chel. Cyi'n etze tcyakilju mya ba'n at tuj tja 
Kman. 

6Porque o che binchan ktzan kxe'chel il; aju cybinchben mya ba'n e e'la tuj twitz 
Kman, o cyaj cycolin aju Kdios, ya minti'tl cyaj ti'j tja Kman ex o tz'el cypa'n cyib 
ti'j Dios. 

7Cyaj cylamo'n ke tlamel tja Dios, cu'x cyyupun ke candil, xi cycolin tu'n tcub 
cypatun storac ex tu'n t-xi cyk'o'n ke chojbil patun in che cub twitz tja Dios aju 
Cydios aj Israel. 

8Cyja'tzun tzaj tk'oj Kman cyi'j aj Judá ex cyi'j aj Jerusalén, ex tu'n Kman in che 
labin xjal cyi'j, in che xmayin cyi'j ex ma che jaw sec'paj cyi'j, ic tza'nx ma cyile 
tu'n cywitze. 

9Cyja'tzun ma che cyim ke ktzan kman tuj k'oj, atzun ke kcy'ajal ex ke kme'jel 
cyuc'ix ke kxu'jil ma che'x k'i'n pres. 

10Cyja'tzun ma cub nximane tu'n tbant ti'j jun yol wu'ne tuc'il Kman aju Cydios 
aj Israel, tu'ntzun mi'n cucx tk'ojintl Kman ki'j. 

11Atzun ja'lo akeye nc'wa'l, japunx cyu'ne, porque ma che jaw sc'o'ne tu'n Kman 
tu'n cytene twitz, tu'n cyajbene te, ex tu'n tcub cypatune storac twitz, chi 
Ezequías. 

12Ke aj Leví, akeju bi'x tzyet cyak'nan, atzun ke jlu: Cyxol tiyjil Coat, atzun Mahat 
aju tcy'ajal Amasai tuc'ix Joel aju tcy'ajal Azarías; cyxol tiyjil Merari, atzun Cis 
aju tcy'ajal Abdi tuc'ix Azarías aju tcy'ajal Jehalelel; cyxol tiyjil Gersón, atzun Joa 
aju tcy'ajal Zima ex tuc'ix Edén aju tcy'ajal Joa; 

13cyxol tiyjil Elizafán, atzun Simri tuc'ix Jeiel; cyxol tiyjil Asaf, atzun Zacarías 
tuc'ix Matanías; 

14cyxol tiyjil Hemán, atzun Jehiel tuc'ix Simei, ex cyxol tiyjil Jedutún, atzun 
Semaías tuc'ix Uziel. 

15Ake jlu nej e oc cychmo'n ke cyerman ex baj cyxjansan cyib cycyakil; ex e 
ocxtzun tuj tja Dios tu'n tbaj cysaksa'n, ic tza'nx ju orden otok txi tk'o'n rey ex ic 
tza'nx otok tma Kman. 

16Te tibajxi e ocx ke pal tuj tja Dios tu'n tbaj cysaksa'n. Etz cyi'n tcyakil ttz'ilil 
tocx tuj, ex cub cyk'o'n ttxa'n pe'n, ex atzun cye aj Leví xi cyi'n tu'n tpon tuj tk'ab 
xak Cedrón. 

17Tzyet cysaksante ttxa'n tpe'n tja Dios tuj tnejel k'ij te tnejel xjaw, ex tuj 
twajxakin k'ij e pon canun ttzi tja Dios. Tuj wajxak k'ijtl baj cysaksa'n tuj tja Dios 
ex tuj tkaklajin k'ij baj bant tcyakil cyu'n. 

18Te tibajxi jlu e je'x k'malte te rey Ezequías cyja': Ma baj ksaksa'ne tcyakil tja 
Dios tuc'ix altar te patbil chojbil, cyuc'ix cycyakil ke macbil in che ajben ti'j, tuc'ix 
ju mes jatum in che cub txolbet ke pan cy'iwla'maj tibaj ex cyuc'ix cycyakil ke 
macbil in che ajben ti'j. 

19Ax icx ma baj kbincha'ne cyten ex ma che baj ksaksa'ne cycyakil ke macbil otok 
che ex ti'n rey Acaz tej tel tpa'n tib ti'j Kman. Lu ma che cub ten juntl maj junx 
tuc'il altar te Kman, che chi pal. 

20Primxix jaw we' rey Ezequías, e oc tchmo'n ke aj sanjelal te tnam ex xi' tuj tja 
Kman. 

21Xi cyi'n wuk tor, wuk tman ẍne'l, wuk tal tman ẍne'l ex wuk tman chip te jun 
chojbil tu'n tnajset til rey cyuc'ix keju ate' tuj tja, ex cyil aj Judá, ex tu'n t-xjanset 
tja Dios. Xi tma'n rey cye ke pal akeju tiyjil Aarón tu'n t-xi cyk'o'n jlu te chojbil 
tibaj altar te Kman. 

22Cubtzun cybyo'n pal ke tor, tzaj cyi'n cychc'el ex xi cytx'itpu'n tibaj altar. Ax icx 
cybincha cyi'j ke tman ẍne'l ex cyi'j ke tal tman ẍne'l. 

23Te tibajxi e pon k'i'n ke tman chip twitz rey ex cywitz cycyakil tnam xjal te jun 
chojbil tu'n tnajset cyil, ex atzun cye cub cyk'o'n cyk'ab cyibaj. 

24Cubtzun cybyo'n pal ke tman chip ex cub cyko'n cychc'el tibaj altar tu'n tnajset 
cyil aj Israel, porque xi tma'n rey tu'n t-xi k'ot chojbil patun in cub tu'n tnajset 
cyil cycyakil aj Israel. 

25Ax icx e cub tk'o'n Ezequías ke aj Leví tuj tja Kman, k'i'n ke lak c'uxbil cyu'n, 
cyuc'ix ke chnab arpa ex quitar. O bant jlu ic tza'n otok cyaj cyma'n David tuc'ix 
Gad aju ba'n nabin tu'n Dios, aju ajben ttxlaj David, ex tuc'ix Natán aju t-sanjel 
Dios, porque aju orden lu tu'n Kman otok tzaj tma'n cye ke t-sanjel. 

26Wa'ltok ke aj Leví, k'i'ntok ke chnab cyu'n, akeju otok che cyaj tk'o'n David, ex 
atzun cye pal k'i'ntok ke chun cyu'n. 

27Xitzun tma'n Ezequías tu'n t-xi k'ot aju oyaj patun in cub tibaj altar. Ex tejtzun 
t-xi k'ot oyaj, ax icx tzyet cybitzan te nimbil te Kman, cyuc'ix ke chun e oc 
k'ajtza'n, junx cyuc'il ke chnab otok che cyaj tk'o'n David. 

28Atzun ke tnam xjal e cub moc'e' te jun nimbil te Kman tej in che bitzantok ke 
bitzal, ex atzun ke pal in che k'ajtza'ntok chun. Tcyakil jlu cucx o ten tejxi tcub 
baj tz'e'y oyaj patun in cub. 

29Tejtzun tbaj jlu, ate rey cyuc'ix cycyakil keju ate'tok tuc'il e cub ẍmeje' ex e 
c'ulun te Kman. 

30Te tibajxi, ate rey Ezequías cyuc'ix ke xjal at cyoclen ttxlaj, xi cyma'n cye aj Leví 
tu'n tjaw cynimsa'n tbi Kman cyu'n ke salmo e cyaj ttz'iban David, ex keju e cyaj 
ttz'iban Asaf aju ba'n nabin tu'n Dios. E octzun ten bitzal tuc'il nim tzalajbil, ax 
icx e cub ẍmeje' ex e c'ulun te Kman. 

31Xitzun tma'n Ezequías cye xjal: Tu'nju ma baj cyxjansan cyibe ja'lo twitz Kman, 
che lak'etztzune ex cyi'ntze ke chojbil ex ke oyaj te ak'bil chjonte tuj tja Kman. 
Xitzun cyi'n tnam xjal ke chojbil ex ke oyaj te ak'bil chjonte, ex akeju o cyajbe 
tu'n t-xi cyk'o'n ke oyaj patun in che cub, xi cyk'o'n tu'n cyex cygan. 

32Ke alumaj pon cyi'n tnam xjal te chojbil patun in cub, 70 tor, jun syent tman 
ẍne'l ex cab syent tal tman ẍne'l. Tcyakil jlu ajben tu'n t-xi k'ot te jun chojbil 
patun in cub twitz Kman. 

33Ex aju cyajlal alumaj xi cyk'o'n te oyaj, japun kak syent wacẍ ex ox mil ẍne'l. 

34Ex tu'nju mya nim pal ate', minti' e canun tu'n tel cyi'n cytz'umal cycyakil 
alumaj te chojbil, cyja'tzun e onin ke aj Leví cyi'j, akeju at cyxilen cyuc'il, tu'n tbaj 
bant naj ak'untl, acux in baj cyxjansan cyib txkantl pal, porque ke aj Leví masxix 
cygan tu'n tbaj cyxjansan naj cyib cywitz ke pal. 

35Xitzun cyk'o'n nim chojbil patun in cub, tuc'ix cysebyil ke chojbil te mojbabl 
tibil ex ju oyaj ta'l twitz uva te cymoj oyaj patun in che cub. Ictzun tenba tej tcub 
xe't juntl maj c'ulbil tuj tja Dios. 

36Tza'nx te Ezequías, ax icx cycyakil tnam xjal, e jaw tzalaj ti'j ju otok tbincha 
Dios cyi'j, porque tcyakil otok bant te jurat naj. 

2 Crónicas 30 

Cub tic'sa'n Ezequías Xjan K'ij 

1Xi t-sama'n Ezequías tkanil cyxol cycyakil aj Israel ex cyxol aj Judá, ax icx xi t-
sama'n u'j cye aj Efraín ex cye aj Manasés tu'n cyul tuj tja Dios tuj Jerusalén, tu'n 
tcub ic'set Xjan K'ij te Kman aju Cydios aj Israel. 

2Bant ti'j tu'n rey cyuc'il ke xjal at cyoclen ttxlaj ex cyuc'il cycyakil tnam xjal aj 
Jerusalén tu'n tcub cyic'sa'n Xjan K'ij tuj tcabin xjaw, 

3tu'nju minti' otok cub ic'set tujxix tk'ijlalil banimaj ti'j, porque mya nimtok pal 
otok baj cyxjansan cyib, ax icx ke tnam xjal na'nxtok toc cychmon cyib tuj 
Jerusalén. 

4Tza'nx te rey, ax icx cycyakil tnam xjal, ba'n e'la tuj cywitz aju ximbetz lu. 

5Bant ti'j cyu'n tu'n t-xi' jun txocbil cyi'j cycyakil aj Israel, tzajx ke' tuj tnam 
Beerseba ex pon baj max tuj tnam Dan, tu'n cyul tuj Jerusalén ic'salte Xjan K'ij te 
Kman aju Cydios aj Israel, porque otok tz'el nim tyemp minti' in che ul baj 
cycyakil xjal tu'n tcub cyic'sa'n ic tza'n tz'ibamaj tuj ley. 

6Cyja'tzun e je'x ke sanjel cyxol cycyakil aj Israel ex aj Judá, k'i'n ke u'j cyu'n, 
akeju otok cub ttz'iban rey cyuc'ix ke xjal ma' cyoclen ate' ttxlaj, tu'n t-xi cyma'n 
aju otok tzaj tma'n rey cyja': Akeye aj Israel, cyajtz meltz'aje tuc'il Kman aju 
Tdios Abraham, Tdios Isaac ex Tdios Israel, ex atzun te c'ajetz meltz'aj cyuc'ile, 
akeye ma che cyaj clet tuj cyk'ab cyrey aj Asiria. 

7Mi'n che oque ic tza'n ktzan cyxe'chele ex ic tza'n ke cyermaniye, el cypa'n cyib 
ti'j Kman aju Cydios ktzan cyxe'chel, ex tu'ntzun jlu ate Dios xi k'onte cye tu'n 
cynaj, ic tza'n ma cyile. 

8Mi'n cycyuwsaye cyanmiye ic tza'n cybincha ktzan cyxe'chele, cyk'o'ncx cyibe 
tjak' tcawbil Kman ex cytzaje tuj tja, aju o baj t-xjansa'n te jumajx. Che ajbene te 
Kman aju Cydiose, ex atzun te cxel tcolin tu'n tk'ojin cyi'je. 

9Ka ma che ajtz meltz'aje tuc'il Kman, ke aj k'oj cyi'je ctzajel k'ak'an cyc'u'j cyi'j 
ke cyermaniye ex cyi'j ke cycy'ajale, akeju presin cyu'n ja'lo, ex che tzajel 
cytzokpi'n tu'n cyul juntl maj tuj tx'otx' lu, porque ate Kman aju Cydiose ba'n 
tz'e'y tc'u'j ex ba'n k'ak'an tc'u'j ex mlay che el ic'une tu'n ka ma che ajtz meltz'aje 
tuc'il, chi rey tuj u'j. 

10Atzun cye aj sanjelal baj cybetin tuj tcyakil cytx'otx' aj Efraín ex aj Manasés, e 
je'x tuj teyle junjun tnam tejxi cypon tuj cytx'otx' aj Zabulón. Atzun cye xjal nok 
e jaw tze'n ex e xmayin cyi'j. 

11Pero at junjun xinak cyxol aj Aser, aj Manasés ex aj Zabulón cub cymansin cyib 
twitz Dios ex e ul tuj Jerusalén. 

12Ax icx o yolin Dios tuj cyanmi aj Judá tu'n tmoje' cyyol tu'n tjapun cyu'n aju yol 
otok tzaj tma'n rey ex ke xjal ma' cyoclen ate' ttxlaj, ic tza'nx otok tzaj tma'n 
Kman. 

13Cyja'tzun nimxix xjal oc cychmon cyib tuj Jerusalén tuj tcabin xjaw, tu'n tcub 
ic'set nink'ij cyi'j ke pan minti' t-samel cyuj tu'n tjaw mal cyc'u'j. 

14Eltzun cyi'n cycyakil ke altar ex ke lugar jatum in cub patit storac tuj Jerusalén 
ex xi cyxo'n tuj tk'ab xak Cedrón. 

15Tuj tcyajlajin tajlal tcabin xjaw cub cybyo'n aju tal tman ẍne'l in xi k'ot tuj Xjan 
K'ij. Atzun ke pal ex ke aj Leví tzaj cych'ixwi, baj cyxjansan cyib ex xi cyi'n ke 
alumaj tuj tja Kman tu'n t-xi k'ot aju oyaj patun in cub. 

16Tzyet juntl maj cyak'nan ic tza'nx nac'umaj ti'j tuj tley Moisés aju tmajen Dios. 
Ake pal in che cub chitunte chic' aju in xi k'o'n cye cyu'n aj Leví. 

17Ex tu'nju at nimcu xjal na'nxtok tbaj cyxjansan cyib, cyja'tzun xi k'o'n tuj 
cycwent ke aj Leví tu'n tcub cybyo'n ke alumaj in che'x k'ot tuj Xjan K'ij, aju otok 
tzul cyi'n ke xjal na'nxtok tbaj cyxjansan cyib, tu'ntzun cyxjanset ke alumaj. 

18Nimxix xjal cyxol aj Efraín, aj Manasés, aj Isacar ex aj Zabulón e wa'n ti'j wabj 
te Xjan K'ij, pero minti' japun cyu'n ic tza'nx tz'iban tuj ley, tu'nju minti' otok baj 
cyxjansan cyib. Atzunte Ezequías oc ten na'l Dios cyi'j cyja': Aya Nman aju Cydios 
ktzan kxe'chele nimxix t-xtalbila, 

19najsancuya cyil cycyakil keju in che jyon ti'ja tu'n tcyakil cyanmi, masque na'nx 
tbaj cyxjansan cyib ic tza'n in tma'n ley ti'j tjaya, chi Ezequías. 

20Atzunte Kman tzaj tbi'n aju tkanbetz Ezequías ex cub tnajsa'n cyil tnam xjal. 

21Cyja'tzun ke aj Israel, akeju ate'tok tuj Jerusalén, cub cyic'sa'n tuc'il nim 
tzalajbil wuk k'ij nink'ij ti'j pan minti' t-samel tuj tu'n tjaw mal tc'u'j, ex atzun ke 
pal ex ke aj Leví jaw cynimsa'n tbi Kman, in che bitzan tcyakil k'ij tuc'il tk'ajk'ajel 
cywi chnab cyuwxix wen. 

22Atzunte Ezequías xi tk'o'n chjonte cye cycyakil aj Leví, tu'nju at-xix cynabl tu'n 
cyajben te Kman. Ex tuj wuk k'ij e wa'n ti'j wabj bant tuj nink'ij, ex xi cyk'o'n ke 
chojbil te mojbabl tibil, ex jaw cynimsa'n tbi Kman aju Cydios ktzan cyxe'chel. 

23Cycyakil tnam xjal bant ti'j cyu'n tu'n toc juntl wuk k'ij nink'ij, ex cub cyic'sa'n 
tuc'il nim tzalajbil; 

24xi tk'o'n Ezequías aju rey cye aj Judá mil tor cye tnam xjal tuc'ix wuk mil ẍne'l; 
ax icx ke nejenel cye xjal xi cyk'o'n mil tor cye tnam xjal tuc'ix laj mil ẍne'l. Ex 
nimcu pal baj cyxjansan cyib. 

25Cycyakil xjal aj Judá o che tzalaj, ax icx ke pal ex ke aj Leví, cyuc'ix cycyakil xjal 
otok che tzaj tuj Israel, cyuc'ix ke stranjer xjal otok che tzaj tuj Israel ex keju ax 
najlke tuj Judá. 

26Nimxix e tzalaj ke xjal tuj Jerusalén, porque atxix tuj tk'ijlalil Salomón aju 
tcy'ajal David ex rey cye aj Israel, na'nxtok tbant juntl maj icju tuj Jerusalén. 

27Te tibajxi e jaw we' ke pal ex ke aj Leví, e oc ten cy'iwlalte cye tnam xjal, e tzaj 
bi'n tu'n Kman, ex aju cyna'j Dios japun max tuj cya'j tuc'il Dios tuj tnajbil xjan. 

2 Crónicas 31 

1Tejtzun tbaj tcyakil jlu, cycyakil aj Israel otok che ten e je'x cyuj ke tnam ate' tuj 
Judá, ex baj cybuchin ke abj otok tz'oc cyk'o'n xjal te xjan, cub cypa'n ke tilbilal 
xu'j dios Asera ex cub cyxitun ke ja te cyc'ulbil xjal cywi' ke witz, tejxi tnaj tcyakil 
jlu cyu'n cyxol aj Judá ex aj Benjamín, ax icx cyxol aj Efraín ex aj Manasés. Ex te 
tibajxi jlu cycyakil e aj meltz'aj cyuj cytanmi, teyle junjun tuj tex tetzbil. 

2Te tibajxi jlu, oc ten Ezequías nac'ulte ti'j cyak'un pal ex aj Leví, tu'n cyak'nan 
tuj c'lojin, teylex te junjun ti'j tak'un, tu'ntzun cyxi k'ot ke oyaj patun in che cub 
ex cyuc'ix ke chojbil te mojbabl tibil, tu'n t-xi cyk'o'n chjonte te Kman ex tu'n 
tjaw cynimsa'n tbi ex tu'n cyajben tuj ttxa'n tpe'n tja Dios. 

3Ax icx xi tk'o'n rey ti'j tex tk'inumabl, ke chojbil in che'x k'ot prim ex kale, ex ke 
oyaj patun in che cub cyuj ke k'ij te ojlabl, ex keju in che'x k'ot tuj nink'ij oc ttzaj 
que'yin juntl ac'aj xjaw, ex cyuj ke nink'ij ma' cyoclen, ic tza'nx tz'iban tuj tley 
Kman. 

4Ax icx xi tma'n cye xjal najlke tuj Jerusalén tu'n t-xi cyk'o'n cye pal ex cye aj Leví 
aju onbil banin ti'j, tu'ntzun cyajben o'cx tuj tak'un Dios ic tza'n in tma'n tley 
Kman. 

5Ex tej cybinte aj Israel aju tkanil lu, tu'n tcyakil cyanmi tzaj cyi'n tnejel twitz 
triw, ta'l twitz uva, chibj aseyt, ta'l cab tbanil ex tnejel twitz tcyakil txcaj awal in 
tzaj tuj cojbil. Ax icx pon cyi'n nimxix tlaji'n ti'j tcyakil twitz cyawal. 

6Ax icx ke aj Israel ex ke aj Judá, akeju najlke cyuj ke tnam ate' tuj Judá, tzaj cyi'n 
aju tlaji'n cyi'j ke wacẍ ex cyi'j ke ẍne'l ex tlaji'n cyi'j ke ti'xti nne'l cypa'n tu'n 
tajben te Kman aju Cydios. Tcyakil jlu ocx cyk'o'n tuj byujin. 

7Tzyet cyi'n ti'j tuj toxin xjaw ex we' tu'n cypon cyi'n tuj twukin xjaw. 

8Ex tej t-xi' Ezequías cyuc'ix ke xjal at cyoclen ttxlaj que'yilte aju otok chmet, xi 
cyk'o'n chjonte te Kman ex cye aj Israel aju tnam etzan tu'n. 

9Xitzun tkanin Ezequías cye pal ex cye aj Leví ti'j tcyakilju otok chmet. 

10Xi ttzak'we'n Azarías aju tnejel pal ex tiyjil Sadoc cyja': Atxix tej ttzyet tu'n tul 
cyi'n xjal cyoyaj tuj tja Kman, at nim kwaye ex malpe sobryin nim; tcyakil jlu ma 
sobryin, tu'nju ma cub tcy'iwla'n Kman aju tnam etzan tu'n. 

11Cyja'tzun tten xi tma'n Ezequías tu'n cybaj binchet ke tal ja ttxlaj tja Kman, 
tu'ntzun tocx k'ot cywitz awal cyuj. Ex tejtzun cybaj bant 

12bi'x e ocx k'o'n ke oyaj cyuj, cyuc'ix ke tlaji'n otok che pon k'o'n ex ke oyaj otok 
che el pa'n te Kman. Aju oc cyk'o'n te nejenel ti'j tcyakil jlu, atzun Conanías aju 
aj Leví, ex atzunte Simei aju terman oc te tcabin nejenel. 

13Ke xk'ukil e ten tjak' tcawbil Conanías ex Simei aju terman, atzun ke jlu: Jehiel, 
Azazías, Nahat, Asael, Jerimot, Jozabad, Eliel, Ismaquías, Mahat ex Benaía. Tu'n 
rey Ezequías oc tk'o'n cyoclen ex tu'n Azarías aju nejenel ma'xix toclen tuj tja 
Dios. 

14Ate Coré aju tcy'ajal Imna, aju aj Leví, atzun tocsa'n te xk'ukil ttzi ja tcub tumlal 
tjawitz k'ij, ex tuj tcwent ta' tu'n cyc'met ke oyaj in xi cyk'o'n xjal te Dios tu'n 
cyex cygan, ex tuj tcwent tu'n cycub sipet ke oyaj nne'l cypa'n xjal te Kman. 

15Ke onil te Coré ate' cyuj cytanmi pal, atzun ke jlu: Edén, Miniamín, Jesúa, 
Semaías, Amarías ex Secanías. Atzun ke e cub sipante oyaj tujxix tumel cyxol ke 
cyuc'il ex xi cyk'o'n cye tij xjal ax icx cye cu'xun, ic tza'nx tak'un junjun c'loj 
banimaj ti'j. 

16Ax icx xi cyk'o'n cye ke xinak tz'iban cybi tuj list ex otok japun ox abk'i cyu'n 
ex ka mas, ex cye keju in che ajben tuj tja Dios tcyakil k'ij, ic tza'nx cyak'un junjun 
c'loj banimaj ti'j. 

17Ax icx xi cyk'o'n cye ke pal tz'iban cybi tuj list ic tza'nx junjun c'loj cyiyjil, ex 
cye aj Leví, akeju otok japun winkin abk'i cyu'n ex ka mas, ic tza'n cyak'un junjun 
c'loj banimaj ti'j. 

18Cyaj tz'ibet cybi cycyakil cyuc'ix ke tal cyc'wa'l, ke cyxu'jil, ke cycy'ajal ex ke 
cyme'jel, tu'nju xi cyk'on cyib te jumajx tu'n cyajben tuj tja Dios. 

19Cyuj cycyakil cytanmi pal ate'tok ke xinak otok tz'oc k'o'n cyoclen tu'n t-xi 
cysipan cywa pal tiyjil Aarón, ex cywa cycyakil aj Leví tz'ibamaj cybi, akeju najlke 
cyuj ke aldey cyi'jele cytanmi pal. 

20Atzun jlu o tbincha Ezequías cyuj cycyakil tnam ate' tuj Judá. Ba'nxix e e'la ke 
tbinchben twitz Kman aju Tdios ex tz'aklxix ex axix toc ke. 

21Tcyakil ak'untl o tbincha ti'j tja Dios, ax icx tu'n cyjapun ke tley Kman cyu'n 
xjal ex ke tmandamyent; tuj tcyakil jlu oc tilil tu'n tu'n tniman te Dios tu'n tcyakil 
tanmi, ex tu'ntzun jlu ba'n e'la tcyakil aju tbincha. 

2 Crónicas 32 

Pon Senaquerib k'ojlel cyi'j aj Judá 

2 Reyes 18.13—19.37; Isaías 36—37 

1Tbantlenxi tcyakilju ba'n lu tu'n Ezequías, pon Senaquerib aju rey cye aj Asiria 
k'ojlel cyi'j aj Judá, ex baj cytxolban cyib aj Asiria cyi'jele ke tnam toc muro cyi'j 
tu'ntzun tcub cyi'j cyu'n. 

2Tej ttil Ezequías otok pon Senaquerib tu'n toc tzokpaj ti'j tnam Jerusalén, 

3xi tkanin cye aj sanjelal ex cye nejenel cye soldad ka ba'n tuj cywitz tu'n tcub 
makset cyibaj ke twi a' ate' ti'jxi tnam, ex atzun cye ba'n e'la tuj cywitz. 

4E chmettzun nimxix xjal ex cub cymaksi'n cyibaj cycyakil ke twi a', tuc'ix twi a' 
nne'x ttxlaj tnam, tu'ntzun mi'n tcnet a' tu'n rey cye aj Asiria oc tpon. 

5O tcyuwsa tc'u'j Ezequías ex jaw tbincha'n muro toc ti'jele tnam, ax icx e jaw 
tbincha'n ke ja ma' cywa'l tibaj muro ex jaw tbincha'n juntl muro ti'jxi ju tnejel. 
Ax icx oc tk'o'n muro ti'j lugar Milo tuj tnam toc tbi Ttanmi David, ex e baj 
tbincha'n nimxix lans ex makbil in che ajben tuj k'oj. 

6E oc tk'o'n ke nejenel cye soldad tu'n cycawin cyibaj xjal, e oc tchmo'n tuj 
chk'ajlaj tcub ttzi tpwertil tnam ex xi tcyuwsa'n cyc'u'j, xi tma'n cye cyja': 

7Cyk'o'nc cyipune ex cyuwx cyc'u'je. Mi'n che xobe ex mi'n baj cyc'u'je twitz rey 
te Asiria ex mi cywitz cycyakil soldad nimxix cyajlal uc'in tu'n, porque aju ke at 
kuc'il mas nim tipumal twitzju cye at cyuc'il. 

8Ate jlu k'ukl tc'u'j ti'j cyipun ke xinak, atzun ke, at Kman Dios kuc'il tu'n tonin 
ki'j oc toc k'oj ku'n, chi Ezequías. Tejtzun cybinte tnam xjal aju tyol rey Ezequías, 
o ke' cyc'u'j. 

9Te tibajxi jlu, tej matok in k'ojin Senaquerib aju rey cye aj Asiria ti'j tnam Laquis, 
cyuc'ix cycyakil ke t-soldad, e je'x t-sama'n tuj Jerusalén junjun xjal at cyoclen 
ttxlaj, tu'n t-xi cyma'n te Ezequías aju rey cye aj Judá, ex cye cycyakil xjal najlke 
tuj Jerusalén aju tkanil lu: 

10Atzun jlu in tma'n Senaquerib cyeye, aju rey te Asiria: ¿Al i'j nno'c ke' cyc'u'je 
tu'nju cucx in che cyaj tene tuj Jerusalén, ex txolin cyi'je cyu'n ke soldad? 

11Ka in tma'n Ezequías cyeye cyja': Ate Kman Dios ccolol ki'j tu'n mi'n tcub ki'j 
tu'n rey te Asiria, ka chi, nok in che cub sbu'ne tu'n, ex tu'n jlu jacu che naje tu'n 
we'yaj ex tu'n txketle'n. 

12¿Myapetzun o che baj tk'uchin Ezequías ke lugar te c'ulbil cywi' ke witz, cyuc'ix 
ke altar teju Dios lu, ex o tma cye aj Judá ex cye aj Jerusalén tu'n cyc'ulun twitz 
junx altar, ex o'cx tibaj tu'n tcub cypatun storac? 

13¿Minti'petzun ba'n cyu'ne aju o nbinchaye ex o cybincha ktzan nxe'chele cyi'j 
cycyakil tnam cyuj txkantl nasyon? ¿Baka e clet ke nasyon lu cyu'n ke cydios tu'n 
mi'n tcub cyi'j wu'ne? 

14Cyxol cycyakil cydios ke nasyon e cub cyxitun ktzan nxe'chele ¿atpe jun o 
clonte cye tnam tu'n mi'n tcub cyi'j wu'ne? ¿Tza'ntzun tten tu'n cyclet cyeye tu'n 
Cydiose tu'n mi'n tcub cyi'je wu'ne? 

15Cyja'tzun mi'n cyak'e ambil tu'n cycub sbu'ne tu'n Ezequías ex mi'n cub ti'j 
cynable tu'n, ex mi'n txi cynimane, porque ka mi jun dios cye ke nasyon lu o xcye' 

tu'n cyclet ke xjal tu'n tuj nk'abe, ex tuj cyk'ab ktzan nxe'chele, pyortzunlo aju 
cyeye Cydios, mlay che clete tu'n tuj nk'abe, chi Senaquerib, che chi xjal. 

16Ke xjal at cyoclen ttxlaj rey te Asiria xi cyma'n nimcutl yol mya ba'n ti'j Kman 
Dios ex ti'j Ezequías aju tmajen. 

17Ax icx e cub ttz'iban Senaquerib ke u'j in yolin mya ba'n ti'j Kman aju Cydios aj 
Israel, in cyma'n cyja': Ic tza'n ke cydios txkantl nasyon minti' ma che xcye' tu'n 
cyclet ke xjal cyu'n tuj nk'abe, ax icxtzun aju Tdios Ezequías, mlay clet tu'n tuj 
nk'abe aju tnam jatum in cawin. 

18Atzun cye xjal at cyoclen ttxlaj Senaquerib e yolin cyuwxix tuj yol Hebrey cye 
ke xjal ate'jx twi muro te Jerusalén, tu'ntzun cyjaw sec'paj xjal ex tu'n ttzaj 
cyxobil, tu'ntzun tcub ti'j tnam cyu'n. 

19E yolin mya ba'n ti'j Cydios aj Jerusalén, ic tza'nx otok che yolin cyi'j cydios 
txkantl nasyon, akeju bincha'n in che cub cyu'n xjal. 

20Atzunte rey Ezequías, tuc'ix Isaías aju t-sanjel Dios ex tcy'ajal Amoz, e oc ten 
na'l Dios, ex xi cykanin onbil te Dios aju at tuj cya'j. 

21Tzajtzun t-sama'n Kman jun anjel tuj cycampament ke t-soldad rey Senaquerib 
ex e naj cycyakil tu'n, cyuc'ix ke capitán ex ke nejenel; atzunte rey aj meltz'aj tuj 
ttanmi otok tzaj tch'ixwi, ex tej tocx tuj tja tdios, axtzun cub byo'n tu'n spad 
cyu'nx ke tcy'ajal. 

22Cyja'tzun tten clet Ezequías tu'n Dios, cyuc'ix ke xjal najlke tuj Jerusalén; minti' 
cub cyi'j tu'n Senaquerib aju rey te Asiria, ex minti' cub cyi'j cyu'n txkantl aj k'oj 
cyi'j, ex minti' e k'ojl txkantl nasyon cyi'j, akeju cyvesin cyib cyuc'il. 

23Nimcu xjal xi cyi'n cyoyaj te Kman tuj Jerusalén ex xi cyi'n ke oyaj wi'yilxix te 
Ezequías aju rey cye aj Judá. Ex tbajlenxi jlu, oc k'o'n Ezequías te ma'xix toclen 
cyu'n cycyakil nasyon. 

Tej tyabt Ezequías ex tej tbanix 
2 Reyes 20.1-11; Isaías 38.1-22 

24Tuj tk'ijlalil lu tzaj jun tyabil Ezequías cyuwxix wen, oc ten na'l Dios ex tzaj 
tzak'we'n tu'n Dios tuc'il jun techal ma'xix t-xilen, 

25pero ate Ezequías nok o'cx jaw tniman tib, minti' xi tk'o'n chjonte ti'j ju ba'n 
otok tc'am, ex tu'ntzun jlu tzaj tk'oj Kman ti'j, ax icx cyi'j aj Judá ex cyi'j aj 
Jerusalén. 

26Masque jaw tniman tib Ezequías, pero te tibajxi cub tmansin tib, ax icx 
cybincha ke xjal najlke tuj Jerusalén, ex tu'ntzun jlu minti' tzaj tk'oj Kman cyi'j 
tej itz'xtok Ezequías. 

Chmet nim tk'inumabl Ezequías 

27O ten nimxix tk'inumabl Ezequías ex nimxix nimbilte. O chmet nim sak pwak 
tuc'il, tuc'ix k'an pwak, cyuc'ix ke tal abj tbanilxix, tuc'ix perjum, cyuc'ix ke 
makbil in che ajben tuj k'oj ex tcyakil txcaj ti'xti wi'yilxix. 

28Ax icx e jaw tbincha'n ke ja tu'n cyocx c'u't twitz awal cyuj, tuc'ix ta'l twitz uva 
ex chibj aseyt, ex e jaw tbincha'n ke ja tu'n cyajben cye cycyakil txcaj wacẍ ex ke 
cype'n ẍne'l. 

29Ax icx e jaw tbincha'n ke tnam, ex o ten nimxix twacẍ ex nimxix t-ẍne'l, porque 
tzaj tk'o'n Dios nimxix tk'inumabl. 

30Ex ax Ezequías o k'mante tu'n tcub makset tibaj twi a' Gihón, ex tk'o'n tbeyil 
tjak' tx'otx' tu'n tpon tuj tumlal telex k'ij tuj tnam toc tbi Ttanmi David. Cyja'tzun 
tcyakil aju tbincha Ezequías ba'n e'la. 

E tc'am Ezequías ke xjal e tzaj sama'n tuj Babilonia 
2 Reyes 20.12-19; Isaías 39.1-8 

31Tej ttzaj cysama'n ke xjal ma' cyoclen tuj Babilonia junjun sanjel visitaril 
Ezequías, ex kanilte ti'j ju binchben nim tipumal otok bant tuj tx'otx' jatum in 
cawin, cyaj k'o'n Ezequías tjunal tu'n Dios, tu'ntzun tic' twitz ti'j ex tu'n tel tnic' 
ti'j tcyakil aju at tuj tanmi. 

Tej tcyim Ezequías 
2 Reyes 20.20-21 

32Aju ch'intl tx'olbaben ti'j Ezequías ex cyi'j ke tbinchben tz'aklxix, atzun tz'iban 
tuj u'j cub ttz'iban Isaías aju t-sanjel Dios ex tcy'ajal Amoz, ex tuj u'j jatum ta' 
tcyakil tx'olbaben cyi'j ke rey cye aj Judá ex aj Israel. 

33Tej tcyim Ezequías ocx maku'n tuj jun pantyón tjax tibajxi cypantyón ke tiyjil 
David. Cycyakil aj Judá cyuc'ix ke xjal najlke tuj Jerusalén xi cyk'o'n nimbil te tej 
tcyim, ex aju o cawin te t-xel, atzun Manasés aju tcy'ajal. 

2 Crónicas 33 

Tej tcawin Manasés tuj Judá 

2 Reyes 21.1-18 

1Toctok Manasés twi' cablaj abk'i tej ttzyet tcawin ex o cawin 55 abk'i tuj 
Jerusalén, 

2pero mya ba'n e ela ke tbinchben tuj twitz Kman, tu'nju o tbincha axju mya ba'n 
cybincha ke nasyon otok che ex tlajo'n Kman cywitz aj Israel. 

3E jaw tbincha'n juntl maj ke ja cywi' ke witz jatum in che c'ulun xjal mya nimal 
Dios ke, akeju otok che cub t-xitun Ezequías aju ktzan tman; e jaw tbincha'n ke 
altar jatum tu'n cyc'ulun xjal twitz tilbilal Baal, ex e cub tbincha'n ke tilbilal xu'j 

dios Asera, ax icx o c'ulun twitz k'ij, twitz xjaw ex cywitz cycyakil che'w ate' twitz 
cya'j, 

4ex e jaw tbincha'n ke altar tuj tja Kman jatum otok tma Kman cyja': Atzun ctel 
nbiye tuj te jumajx tuj Jerusalén. 

5Jaw tbincha'n txkantl altar tuj cycabil ttxa'n tpe'n tja Dios jatum tu'n cyc'ulun 
xjal cywitz che'w, twitz k'ij ex twitz xjaw. 

6Ax icx e cub tpatun ke tc'wa'l te chojbil tuj chk'ajlaj Ben-hinom, o bant ttxocon 
cyi'j cyanmi cyimni, o bant tk'ijin, o bant mañ tu'n ex oc ten kanil t-xjel cye ke 
spiritist ex cye ke xjal ba'n che cy'a'n. Jumajx mya ba'n e'la ke tbinchben tuj twitz 
Kman, cyja'tzun tzaj nim tk'oj Kman ti'j tu'n jlu. 

7Ax icx ocx tk'o'n tuj tja Dios aju tilbilal otok bant tu'n; aju ja lu otok yolin Dios 
ti'j tuc'il David ex Salomón aju tcy'ajal cyja': Ctel nbiye te jumajx tuj ja lu tuj 
Jerusalén, aju tnam o jaw nsc'o'ne cyxol cycyakil cyiyjil aj Israel. 

8Ex mlay che'x nlajo'ntle ke aj Israel tuj tx'otx' o txi nk'o'ne cye ktzan cyxe'chel, 
ka ma txi cyniman tcyakilju o txi nma'ne cye ex ka ma che japun ke nxnak'tzbile, 
ke nleye ex ke nmandamyente cyu'n, aju xi nma'ne te Moisés, chi Dios. 

9Baj tzpet cynabl aj Judá ex aj Jerusalén tu'n Manasés, ex mas nimxix mya ba'n o 
cybincha ic tza'n otok cybincha ke nasyon otok che naj tu'n Kman cywitz aj 
Israel. 

10O yolin Kman tuc'il Manasés ex cyuc'il t-xjalil, pero minti' xi cybi'n. 

11Tu'ntzun jlu e tzaj ti'n Kman ke nejenel cye t-soldad rey te Asiria, tzyet 
Manasés cyu'n, oc cyk'o'n c'uxbil tkul tk'ab, baj cyc'alo'n tu'n caden k'an c'uxbil 
ex xi cyi'n tuj Babilonia. 

12Tejtzun tten tuj yajbil oc ten na'l Dios, cub tmansinxix tib twitz Dios aju Cydios 
ktzan t-xe'chel, 

13ex tej toc ten na'l Dios o tzaj tbi'n Dios aju tkanbetz, xi tk'o'n Kman ambil te 
tu'n taj meltz'aj tuj Jerusalén ex tu'n tc'monte toclen juntl maj te cawil. Eltzun 
tnic' Manasés ti'j, ate Kman aju Dios axix toc. 

14Tbajlenxi jlu jaw tbincha'n Manasés juntl maj aju muro toc ti'jxi tnejel, aju toc 
ti'jele tnam toc tbi Ttanmi David, aju muro xi'ynix tumlal telex k'ij teju chk'ajlaj 
Gihón tu'n tpon tuj tk'ab xak, tejxi tpon max ttzi pwert Tpwertil Cyiẍ tbi, ex cyaj 
ten ju tal witz Ofel tujxi muro, ex ma'xix oc twa'l muro tu'n. Ax icx e cub tk'o'n ke 
nejenel cye soldad cyuj cycyakil ke tnam toc muro cyi'j ate' tuj Judá. 

15Ax icx e je'tz ti'n tuj tja Kman ke cydios txkantl nasyon, tuc'ixju tilbilal otok cub 
tbincha'n, ex cyuc'ix cycyakil ke altar otok che jaw tbincha'n te cyc'ulbil xjal twi 
witz, jatum tcubsa'n tja Dios ex tuj tnam Jerusalén, ex e je'x t-xo'n ti'jxi tnam. 

16Te tibajxi xi tbincha'n aju altar te Kman ex e je'x tk'o'n ke chojbil te mojbabl 
tibil tibaj, ex ke chojbil te ak'bil chjonte, ex xi tma'n cye aj Judá tu'n cyc'ulun twitz 
Kman aju Cydios aj Israel. 

17Masque icju, atzun cye xjal cucx xi cyk'o'n ke chojbil cywi' ke witz jatum in che 
c'uluntok nej cywitz ke tilbilal, pero akeju oyaj lu, te Kman xi cyk'o'n. 

18Aju ch'intl tx'olbaben ti'j Manasés ex ti'j tna'j Dios ex cyi'j ke yol cyma ke t-
sanjel Dios te, aju tzaj k'ma'n cye tu'n Dios aju Cydios aj Israel, atzun tz'iban tuj 
u'j jatum ta' tcyakil tx'olbaben cyi'j cyak'unben ke rey cye aj Israel. 

19Aju tna'j Dios ex aju tzak'webl o tc'am, cyuc'ix cycyakil ke il o tbincha ex ju tten 
mya tz'aklxix, cyuc'ix ke lugar cywi' ke witz jatum e jaw tbincha'n ke ja te 
cyc'ulbil xjal mya nimal Dios ke, ex jatum e cub tk'o'n ke tilbilal xu'j dios Asera 
ex ke mastl tilbilal tej na'nxtok tcub tmansin tib twitz Dios, atzun tz'iban tcyakil 
jlu tuj u'j ti'j tx'olbaben cyaj cytz'iban ke t-sanjel Dios. 

20Tejtzun tcyim Manasés, cu'x maku'n tuj tx'otx' twitz tja. Te tibajxi aju o cawin 
te t-xel, atzun Amón aju tcy'ajal. 

Tej tcawin Amón tuj Judá 
2 Reyes 21.19-26 

21Toctok Amón twi' 22 abk'i tej ttzyet tcawin ex o cawin cab abk'i tuj Jerusalén. 

22Ke tbinchben mya ba'n e e'la tuj twitz Kman ic tza'nx ke tbinchben Manasés 
aju ktzan tman. Cub tk'o'n chojbil cywitz cycyakil ke tilbilal otok baj tbincha'n 
Manasés aju ktzan tman, ex o c'ulun cywitz. 

23Atzun te minti' cub tmansin tib twitz Dios ic tza'n tbincha Manasés aju ktzan 
tman, nok o'cx oc ten binchal nimxix mya ba'n. 

24O moje' cyyol ke xjal at cyoclen ttxlaj tu'n cybinchante mya ba'n ti'j ex cub 
cybyo'n ax tuj tja. 

25Atzun cye tnam xjal e cub cybyo'n keju otok che cub byonte ktzan rey Amón, 
ex oc cyk'o'n Josías aju tcy'ajal tu'n tcawin te t-xel. 

2 Crónicas 34 

Tej tcawin Josías tuj Judá 

2 Reyes 22.1-2 

1Toctok Josías twi' wajxak abk'i tej ttzyet tcawin ex o cawin 31 abk'i tuj Jerusalén. 

2Ke tbinchben Josías ba'n e e'la tuj twitz Kman, oc lpe' ti'j tmod David aju ktzan 
t-xe'chel, ex minti' el tpa'n tib ti'j. 

Baj tbuchin Josías cycyakil tilbilal nno'c cydiosin xjal 

3Tuj twajxakin abk'i ttzyetlen tcawin Josías, matok cu'xunxtok, tzyet tu'n tniman 
te Dios aju Tdios David aju ktzan t-xe'chel. Ex tuj tcablajin abk'i ttzyetlen tcawin, 
el ti'n tuj tx'otx' Judá ex tuj Jerusalén ke tja cydios xjal mya nimal Dios ke, cyuc'ix 
ke tilbilal xu'j dios Asera, cyuc'ix txkantl tilbilal bincha'maj ti'j c'uxbil nno'cx 
k'o'n tuj k'ak' tu'n tcub ulj, 

4ex twitzx e cub xitun ke altar in che ajben cywitz ke tilbilal Baal. Xi tma'n Josías 
tu'n cycub buchit ke ẍla'c cycub cyibaj altar te patbil storac. Ax icx xi tma'n tu'n 
cybaj buchin ke tilbilal xu'j dios Asera, cyuc'ix txkantl tilbilal tze' ex c'uxbil; bi'x 
e oc tu'n te kuk, ex aju tkukil xi tchitun tibaj cypantyón keju otok che'x k'onte 
chojbil cye. 

5Ax icx cub tpatun cybakil ke pal cyibaj altar jatum otok cub cyk'o'n chojbil cye 
ke tilbilal, ex cyja'tzun tten e el baj ti'n cycyakil ke tilbilal tuj tx'otx' Judá ex tuj 
Jerusalén. 

6Ax icx tbincha cyuj cytanmi aj Manasés, aj Efraín, aj Simeón ex pon baj cyuj 
cytanmi aj Neftalí, ax icx cyuj ke lugar otok che baj xitj ate' cyi'jele. 

7E cub t-xitun ke altar cyuc'ix ke tilbilal xu'j dios Asera ex cyuc'ix txkantl tilbilal; 
bi'x e oc tu'n te kuk ex e cub t-xitun cycyakil ke altar te patbil storac tuj tcyakil 
cytx'otx' aj Israel. Te tibajxi ajtz meltz'aj tu'n tul tuj Jerusalén. 

Cnet aju libro tz'iban ley tuj 
2 Reyes 22.3—23.3 

8Tuj twajxaklajin abk'i ttzyetlen tcawin rey Josías, tel-lenxi ti'n ke tilbilal tuj 
tx'otx' Judá tuc'ix tuj tja Dios, xi t-sama'n ke xjal lu: Safán aju tcy'ajal Azalía, 
Maasías aju gobernador te tnam, ex Joa aju aj tz'ibal ex tcy'ajal Joacaz, e je'x t-
sama'n tu'n t-xi cybincha'n tja Kman aju Tdios. 

9E je'xtzun ke jlu tuc'il tnejel pal Hilcías ex xi cyk'o'n pwak te, aju otok pon k'i'n 
tuj tja Dios, aju otok jaw cychmo'n ke aj Leví akeju in che xk'ukin ttzi tja Dios, ex 
aju pwak otok pon cyi'n aj Manasés, aj Efraín ex txkantl aj Israel, ax icx aju pon 
cyi'n cycyakil aj Judá, aj Benjamín ex ke xjal najlke tuj Jerusalén. 

10Ex xi cyk'o'n cye ke nejenel ti'j ak'untl ti'j tja Dios, tu'ntzun t-xi cychjo'n twi 
cyc'u'j ke ak'nal in che ak'nan tu'n t-xi cybincha'n tja Dios. 

11Ax icx xi cyk'o'n pwak cye ke calpinter ex cye ke albañil, tu'ntzun ttzaj cylak'o'n 
ke abj xpe'limaj cywitz ex tu'n cylak'et ke tze', tu'n cyjax cywi' ke ja otok che naj 
tuj cycwent ke rey te Judá. 

12-13Ke xinak lu in che ak'nantok tuj tumelxix, ex akeju nejenel cye aj Leví, atzun 
ke jlu: Jahat ex Abdías, tiyjil Merari ke, tuc'ix Zacarías ex Mesulam, tiyjil Coat ke. 
Ax icx ax ke aj Leví cyocsa'n te nejenel cyxol ke ikal iktz, ex nejenel ke cyxol 
cycyakil keju in che ak'nan ti'j ak'untl. Cycyakiltok ke aj Leví lu, ba'n che k'ajtzan 

tcyakil txcaj chnab, ex at junjun toc te aj tz'ibal, junjun toc te caporal ex junjun 
toc te xk'ukil ttzi tja Dios. 

14Tej tetz cyi'n pwak, aju otok pon k'i'n tuj tja Dios, oc noj pal Hilcías ti'j ju libro 
jatum tz'iban tley Dios, aju otok cyaj ttz'iban Moisés, 

15ex xi tma'n te Safán aju aj tz'ibal: Ma cnet ju libro wu'ne tuj tja Kman, jatum 
tz'iban ley tuj, chi Hilcías, ex xi tk'o'n ju libro lu te Safán. 

16Xitzun ti'n Safán aju libro lu tuc'il rey, ex xi tma'n te cyja': —Tat Rey, ma bant 
cyu'n ke ajbel teya tcyakil aju ma txi tk'o'na tuj cycwent. 

17Ma jatz cyi'n aju pwak at tuj tja Dios ex ma txi cyk'o'n cye ke nejenel ti'j ak'untl 
ex cye ke ak'nal. 

18Ax icx xi tma'ntl Safán te rey: Ma tzaj k'o'n jun libro weye tu'n pal Hilcías; ex 
jaw t-sch'i'n Safán twitz rey aju tz'iban tuj libro. 

19Tej tbinte rey aju in tma'n tuj libro te ley, el t-sbit'un t-xbalun tu'n tbis. 

20Txquettzun Hilcías tu'n rey, tuc'ix Ahicam aju tcy'ajal Safán, tuc'ix Abdón aju 
tcy'ajal Micaía, tuc'ix Safán aju aj tz'ibal, ex tuc'ix Asaías aju ma' toclen ttxlaj rey, 
ex xi tma'n cye cyja': 

21—Cyxi'ye ex cykaninxe te Kman alcye tnabl ju libro ma cnet, ex alcye tu'n tbant 
wu'ne ex cyu'n aj Israel ex aj Judá, akeju e cyaj ten ex minti' e je'x k'i'n tuj juntl 
nasyon. Nimxixlo tk'oj Kman ma tzaj ki'j tu'nju minti' xi cyk'o'n cywi' ktzan 
kxe'chel ti'j ju yol in tma'n tuj libro lu, ex minti' o japun cyu'n tcyakil yol tz'iban 
tuj, chi Josías. 

22Xi'tzun Hilcías cyuc'ix keju e je'x sama'n tu'n rey te tuc'il, tu'n cypon tuc'il ju 
xu'j Hulda aju t-sanjel Dios. Ate Hulda t-xu'jil Salum aju tcy'ajal Ticva ex tal 
tchman Harhas, ex ate Salum cwentilte c'ubl xbalun tuj tja Dios. Atzun najl Hulda 
tuj tcabin pac' tnam Jerusalén, ex tej cyxi' yolin te, 

23tzaj ttzak'we'n cyja': Chi Kman aju Cydios aj Israel in tma'n: Cymanxe teju xjal 
saj samante cyeye wuc'ile: 

24Akine Dios in chin k'mante jlu: Ctzajel nsama'ne mya ba'n tibaj tnam lu ex 
cyibaj ke xjal najlke tuj, ic tza'nx tcyakilju tz'iban tuj libro aju ma jaw sch'in twitz 
rey cye aj Judá. 

25Ma tzaj nk'oje cyi'j tu'nju ma tz'el cypa'n cyib wi'je, tu'nju ma cub cypatun 
storac cywitz junxitl dios, ex tu'n tlaj tcyakilju mya ba'n in cybincha'n; cyja'tzun 
ma tzaj nimxix ntx'u'jile ti'j tnam lu ex mlayx yupj nk'oje, chi Kman. 

26Cymanxe te rey cye aj Judá, aju ma tzaj samante cyeye kanilte te Kman: Chi 
Kman aju Cydios aj Israel ma tma cyja': Tu'nju ma txi tk'o'n twi'ya ti'j ju ma tbiya 
tuj libro, 

27ex tu'nju ma tz'ajtz ti'j tanmiya ex ma cub tmansin tiba tej tbinteya tkanil 
wu'ne tu'n cynaj ke xjal tuj tnam lu, ex tu'nju ma tz'el t-sbit'un t-xbaluna ex ma 
jaw ok'a nwitze, cyja'tzun ax icx weye ma tzaj nbi'ne tyola. Akine Dios in xi 
nma'ne jlu teya. 

28Tu'n tlaj tcyakil jlu, tuj txubtxaj cymela ex cpola cyuc'il ktzan t-xe'chela, ex mi'n 
tila aju mya ba'n ctzajel nk'o'ne tibaj tnam lu, chi Dios. E ajtztzun meltz'aj ke 
sanjel ex xi cytx'olban aju tkanil lu te rey. 

29Xitzun tma'n rey tu'n cytzaj txquet cycyakil ke cytijil xjal aj Judá ex aj Jerusalén 
tu'n toc cychmon cyib. 

30Atzunte rey cyuc'ix cycyakil xjal aj Judá, cyuc'ix ke xjal najlke tuj Jerusalén, 
cyuc'ix ke pal ex ke aj Leví, cyuc'ix cycyakil tnam xjal, tza'nx keju ch'in cyoclen, 
ax icx keju ma' cyoclen, cycyakil e je'x tuj tja Dios, ex atzun jaw t-sch'i'n rey 
tcyakilju in tma'n tuj libro, aju otok cnet tuj tja Dios, jatum tz'iban ju yol otok 
cyaj bant ti'j tu'n Dios cyuc'il aj Israel. 

31Cubtzun we' rey tuj lugar banimaj jatum in che cub we' rey, ex xi ttziyan te 
Kman tu'n tcyakil tanmi tu'n t-xi tniman ex tu'n cyjapun ke tmandamyent tu'n, 
cyuc'ix ke t-xnak'tzbil ex ke tley, ex tu'n tjapun tu'n aju yol cyaj bant ti'j tu'n Dios 
cyuc'il aj Israel, aju tz'iban tuj libro. 

32Ax icx xi tma'n cye cycyakil xjal aj Jerusalén ex aj Benjamín, akeju ate'tok tuc'il, 
tu'n t-xi cytziyan tu'n tjapun cyu'n. Ex ke xjal aj Jerusalén xi cytziyan tu'n tjapun 
cyu'n aju yol cyaj bant ti'j tu'n Dios cyuc'il, aju Cydios ktzan cyxe'chel. 

33El ti'n Josías cycyakil tilbilal in che c'uluntok xjal cywitz cyuj cycyakil tnam 
cyxol aj Israel, ex xi tma'n cye cycyakil aj Israel tu'n cyc'ulun twitz Kman aju 
Cydios. Ex tej itz'xtok Josías, minti' el cypa'n cyib xjal ti'j Kman aju Cydios ktzan 
cyxe'chel. 

2 Crónicas 35 

Cub tic'sa'n Josías Xjan K'ij 

2 Reyes 23.21-33 

1Cub tic'sa'n Josías Xjan K'ij tuj Jerusalén te nimbil te Kman. Cub cybyo'n ju tal 
ẍne'l tuj tcyajlajin k'ij tuj tnejel xjaw te abk'i tu'n tic'set nink'ij. 

2Ax icx e oc tk'o'n ke pal ti'j cyak'un ex xi tcyuwsa'n cye tu'n cyak'nan ti'j cyak'un 
tuj tja Dios. 

3Ax icx xi tma'n cye aj Leví, akeju xnak'tzaltok cye cycyakil aj Israel ex 
xjansa'majtok ke tu'n cyajben te Kman, chi cyja': Cyk'o'ncxe aju cax c'ubl tley 
Dios tuj tja Dios, aju jaw tbincha'n Salomón aju tcy'ajal David ex rey cye aj Israel, 

ex mi'n tzic' cylak'ba'ntle. Ja'lo cyk'onx cyibe tu'n cyajbene te Kman aju Cydiose, 
ex Cydios aj Israel aju tnam etzan tu'n. 

4Cybinchan baj cytene tuj c'lojin, teylex te junjun tiyjil, ic tza'nx cyaj ttz'iban 
David aju rey cye aj Israel, tuc'ix Salomón aju tcy'ajal. 

5Che tencje tuj tja Dios tuj c'lojin cytene, akeye aj Leví, teylex te junjun c'loj tiyjil, 
ex che oque te nejenel cyxol junjun c'loj aj Israel akeju cyermaniye. 

6Cybyoncuye tal ẍne'l aju in cub byet tuj Xjan K'ij, cyxjansam cyibe ex 
cybinchame tten tal ẍne'l, tu'ntzun tjapun cyu'n ke cyermaniye aju tzaj tma'n 
Kman te Moisés. 

7Atzunte Josías, cyxol tex talun, e je'x tk'o'n ke tal tman ẍne'l ex ke tal tman chip, 
30 mil tu'n tcyakil, ex tuc'ix ox mil wacẍ. Xi tk'o'n jlu cye cycyakil tnam xjal, akeju 
ate'tok tuc'il, tu'n tcub ic'set Xjan K'ij. 

8Ax icx ke xjal ma' cyoclen ttxlaj rey xi cyk'o'n ke oyaj tu'n cyex cygan cye tnam 
xjal, cye pal ex cye aj Leví. Atzunte Hilcías tuc'ix Zacarías ex Jehiel, akeju nejenel 
tuj tja Dios, xi cyk'o'n cab mil tuc'il kak syent ẍne'l cye ke pal, tuc'ix ox syent 
wacẍ, tu'n tcub cyic'sa'n Xjan K'ij. 

9Ax icx tbincha Conanías tuc'ix Semaías ex Natanael, akeju terman, ax icx 
cybincha Hasabías, Jehiel ex Josabad, akeju nejenel cye aj Leví. Ake jlu xi cyk'o'n 
jwe' mil ẍne'l ex jwe' syent wacẍ cye aj Leví tu'n tcub cyic'sa'n Xjan K'ij. 

10Tej tbant tten tcyakil tu'n tic'set nink'ij, e cubtzun ten ke pal tuj cylugar ex baj 
cypa'n cyib ke aj Leví tuj c'lojin ic tza'nx otok tma rey. 

11Cubtzun cybyo'n aj Leví ke alumaj tuj Xjan K'ij ex el cyi'n cytz'umal, atzun cye 
pal xi cytx'itpu'n chic' tibaj altar, aju chic' xi k'o'n cye cyu'n aj Leví. 

12Te tibajxi el cypa'n tcyakil aju at tu'n tcub patit tu'n tajben cye junjun c'loj 
cyiyjil tnam xjal, tu'n t-xi cyk'o'n te Kman, ic tza'nx tz'ibamaj tuj libro cyaj 
ttz'iban Moisés; ax icx cybincha cyi'j ke wacẍ. 

13Ex e oc ten txo'lte cychibjal tal ẍne'l twitz k'ak', tu'n tic'set Xjan K'ij ic tza'nx in 
tma'n ley, ex atzun ke txkantl oyaj xjan jax cytxco'n cyuj ke c'il matij, ex cyuj ke 
c'il ch'in ex cyuj ke sartén, ex jurattzun baj cysipan cyxol cycyakil tnam xjal. 

14E octzun ten aj Leví binchalte aju cyex cychi' tuc'ix cychi' pal tu'nju cucxtok 
cyak'nan ke pal akeju tiyjil Aarón, tej ttzaj konic'an in che k'o'ntok ke oyaj patun 
in che cub tuc'ix cysebyil alumaj. Cyja'tzun baj cybincha'n aj Leví aju cyex cychi' 
tuc'ix cye ke pal, akeju tiyjil Aarón. 

15Ax icx ke bitzal akeju tiyjil Asaf ate'tok tuj cyak'un ic tza'nx banimaj tu'n David, 
tu'n Asaf, tu'n Hemán ex tu'n Jedutún aju ba'n nabin tu'n Dios, aju o ten tuc'il 
David. Ke xk'ukil cytzi ja minti' cyaj cycolin cyak'un; ax ke aj Leví akeju cyuc'il, e 
baj binchante cychi'. 

16Cyja'tzun tten baj nuc'et ti'j tcyakil tak'un Kman tuj k'ij tu'n tic'set Xjan K'ij ex 
tu'n cyxi k'ot ke oyaj patun in che cub tibaj altar te Kman, ic tza'nx otok tma rey 
Josías. 

17Ke aj Israel ate'tok ma chixin cub cyic'sa'n Xjan K'ij tuj tk'ijlalil lu, tuc'ix wuk 
k'ij nink'ij tu'n cywa'n ti'j pan minti' t-samel tuj tu'n tjaw mal tc'u'j. 

18Bajxtok cub ic'sa'n jun maj Xjan K'ij ic tza'n jlu cyxol aj Israel atxix tuj tk'ijlalil 
Samuel aju t-sanjel Dios; mi jun cye ke rey e ten cyxol aj Israel cub tic'sa'n Xjan 
K'ij ic tza'nju cub tic'sa'n Josías, cyuc'il ke pal, ke aj Leví, ke xjal aj Judá ex aj Israel 
ate'tok ma chixin, cyuc'ix keju najlke tuj Jerusalén. 

19Otok bant wajxaklaj abk'i toclen Josías te rey tej tcub tic'sa'n Xjan K'ij lu. 

Aju tcyimlen Josías 
2 Reyes 23.28-30 

20Otok tz'el nim k'ij tbajlen tbincha'n Josías tja Dios, cyja' t-xi'tok Necao aju rey 
cye aj Ejipt ttzi nima Éufrates, tu'ntzun toc k'oj tu'n tuj tnam Carquemis. Etztzun 
Josías tu'n tk'ojin ti'j. 

21Atzunte Necao e je'x t-sama'n ke t-sanjel k'malte te Josías cyja': Aya rey cye aj 
Judá mi'n labta wi'je. Mya ti'ja ma chin tzaje k'ojlel, nok o'cx ti'j juntl nasyon aju 
in chin k'ojine tuc'il. Ate Dios ma k'mante weye tu'n nxi' naje; cyja'tzun mi'n tzic' 
nej t-rasona twitz Dios aju at wuc'ile, tu'ntzun mi'n tnaja tu'n, chi Necao. 

22Atzunte Josías minti' xi tniman, nok o'cx el tch'expu'n t-xbalun tu'n mi'n tel 
nic'baj ti'j, ex oc tilil tu'n tu'n tk'ojin ti'j Necao; minti' xi tbi'n aju otok tma Necao 
te, ex a jlu tu'n Dios bant icju. Cyja'tzun tzyet k'oj tu'n tuj chk'ajlaj Meguido. 

23Ke xjal xo'l plech xi cyxo'n plech ti'j rey Josías ex bi'x a'w cyu'n. Xitzun tma'n 
rey cye ke xjal ma' cyoclen ttxlaj: Chin cyi'mexe tzalu, porque nim weye ma 
tza'w. 

24Ke xjal ma' cyoclen ttxlaj etz cyi'n tuj carwaj jatum tocxtok, ocx cyk'o'n tuj 
tcabin tcarwaj, xi cyi'n tuj Jerusalén, ex atzun cyim. Ocx cymaku'n tuj tpantyón 
cyxol ktzan t-xe'chel, ex cycyakil aj Judá ex aj Jerusalén e ok' ti'j tcyimlen Josías. 

25O bant jun bitz te bis tu'n Jeremías te nimbil te Josías. Cucx ja'lo cycyakil ke 
xinak ex ke xu'j ba'n che bitzan in tzaj cyna'n Josías tuj cybitz te bis. Ke bitz lu 
cucx ttzaj cyna'n aj Israel ex tz'iban ke tuj libro te ok'elbil. 

26Aju ch'intl tx'olbaben ti'j Josías ex cyi'j ke tbinchben tz'aklxix ic tza'nx in tma'n 
tley Kman, 

27cyuc'ix txkantl tbinchben, atxix tej tke' tcawin ex tejxi tpon baj, atzun tz'iban 
tuj u'j jatum ta' tcyakil tx'olbaben cyi'j cyak'unben ke rey cye aj Israel ex cye aj 
Judá. 

2 Crónicas 36 

Tej tcawin Joacaz tuj Judá 

2 Reyes 23.31-35 

1Atzun cye aj Judá tzaj cyi'n Joacaz aju tcy'ajal Josías ex oc cyk'o'n te rey tuj 
Jerusalén te t-xel ktzan tman. 

2Toctok Joacaz twi' 22 abk'i tej toc te rey ex o cawin ox xjaw tuj Jerusalén. 

3Atzunte Necao aju rey te Ejipt el ti'n toclen Joacaz tu'n mi'n tcawintl tuj 
Jerusalén, el tkanin jun chojenj cye xjal, te 75 quintal sak pwak tuc'ix 75 libr k'an 
pwak. 

4Ax icx oc tk'o'n rey toclen Eliaquim aju terman Joacaz, tu'n toc te rey tuj Judá ex 
tuj Jerusalén, ex baj tch'expu'n tbi Eliaquim; Joacim juntl tbi oc tk'o'n, ex atzunte 
Joacaz xi ti'n tuj Ejipt. 

Tej tcawin Joacim tuj Judá 
2 Reyes 23.36—24.7 

5Toctok Joacim twi' 25 abk'i tej toc te rey ex o cawin junlaj abk'i tuj Jerusalén, 
pero mya ba'n e ela ke tbinchben tuj twitz Kman aju Tdios. 

6Atzunte Nabucodonosor aju rey te Babilonia tzaj k'ojlel ti'j, ex baj tc'alo'n tu'n 
caden k'an c'uxbil ex xi ti'n tuj Babilonia. 

7Ax icx xi ti'n Nabucodonosor txkan macbil ate' tuj tja Kman, pon ti'n tuj 
Babilonia ex e ocx tk'o'n tuj tja tdios at tuj Babilonia. 

8Aju ch'intl tx'olbaben ti'j Joacim ex ke tbinchben mya ba'n ex aju baj ti'j, atzun 
tz'iban tuj u'j jatum ta' tcyakil tx'olbaben cyi'j ke rey cye aj Israel ex ke rey cye aj 
Judá. Ex aju o cawin te t-xel, atzun Joaquín aju tcy'ajal. 

Xi k'i'n Joaquín pres tuj Babilonia 
2 Reyes 24.8-17 

9Toctok Joaquín twi' wajxaklaj abk'i tej ttzyet tcawin ex o cawin ox xjaw tuc'il laj 
k'ij tuj Jerusalén. Mya ba'n e ela ke tbinchben tuj twitz Kman. 

10Ch'ixtok tcubil jbal, xi tma'n Nabucodonosor tu'n t-xi k'i'n Joaquín tuj 
Babilonia junx cyuc'il ke macbil wi'yilxix at tuj tja Dios, ex oc tk'o'n 
Nabucodonosor Sedequías aju terman tman Joaquín tu'n toc te rey tuj Judá ex 
tuj Jerusalén. 

Tej tcawin Sedequías tuj Judá 
2 Reyes 24.18-20; Jeremías 52.1-3 

11Toctok Sedequías twi' 21 abk'i tej ttzyet tcawin ex o cawin junlaj abk'i tuj 
Jerusalén. 

12Ke tbinchben mya ba'n e ela' tuj twitz Kman aju Tdios. Minti' xi tniman aju yol 
tzaj k'ma'n te tu'n Jeremías aju t-sanjel Dios. 

13Ax icx jaw ti'n tib ti'j rey Nabucodonosor masque otok txi ttziyan jun yol axix 
toc tu'n mi'n tk'ojin ti'j, ex cub tcyuwsa'n tanmi tu'n mi'n tajtz meltz'aj tuc'il 
Kman aju Cydios aj Israel. 

14Ax icx nimxix il cybincha cycyakil nejenel cyxol pal cyuc'ix ke tnam xjal; e je'x 
lpe' ti'j tcyakil mya ba'n in cybincha'n ke nasyon mya nimal Dios, ex baj 
cytz'ilsa'n tja Dios, aju otok jaw t-sc'o'n Dios ex otok baj t-xjansa'n tuj Jerusalén. 

15Ate Kman aju Cydios ktzan cyxe'chel coc'x e tzaj t-sama'n ke t-sanjel k'malte 
tyol cye, tu'nju in tz'e'ytok tc'u'j cyi'j xjal etzan tu'n ex ti'j tja. 

16Atzun cye nok e jaw tze'n cyi'j ke t-sanjel Dios, e oc ten xmayil cyi'j ex el cyic'un 
aju cyyol; tu'ntzun jlu tzaj tk'oj Dios cyi'j xjal etzan tu'n, cyja'tzun minti' ic'x ti'j 
tu'n tcub cycastiw. 

Tej tcub xitun tja Dios ex tej cyxi k'i'n aj Judá tuj juntl nasyon 
2 Reyes 25.8-21; Jeremías 39.8-10; 52.12-30 

17Tzajtzun ti'n Kman aju rey te Babilonia k'ojlel cyi'j, ex cycyakil ke cu'xun e cub 
tbyo'n tu'n spad ax tuj tja Dios; minti' tzaj tz'e'y tc'u'j cyi'j cu'xun mi cyi'j k'apoj, 
mi cyi'j tij xjal ex mi cyi'j keju otok che tijin wen. Cycyakil ke jlu e je'x tk'o'n Kman 
tuj tk'ab Nabucodonosor. 

18Cycyakil ke macbil ate' tuj tja Dios, ke nmak ex ke ch'in, ex ke k'inumabl ate' 
tuj tja Dios tuc'ix tk'inumabl rey ex cyk'inumabl ke xjal ma' cyoclen ttxlaj, tcyakil 
jlu xi ti'n rey tuj Babilonia. 

19Ax icx cub cypatun tja Dios, cub cyxitun muro toc ti'j tnam Jerusalén, oc cyk'o'n 
cyk'ak'al ke tbanil tja rey ex baj cyxitun tcyakil ti'xti wi'yilxix. 

20Akeju minti' e cub byo'n tu'n spad, e je'x k'i'n tuj Babilonia, ex e oc te tmajen 
rey ex te cymajen ke tcy'ajal, tejxi tcub ti'j Babilonia tu'n rey cye aj Persia. 

21Baj icju tu'ntzun tjapun aju tyol Dios otok tma Jeremías aju t-sanjel Dios. 
Cyja'tzun o tz'ojlan tx'otx' atxix tej tbaj xitj tnam cyu'n aj k'oj ex tejxi tjapun 70 
abk'i. 

Aju orden tu'n Ciro 
Esdras 1.1-4 

22Tuj tnejel abk'i ttzyetlen tcawin Ciro aju rey cye aj Persia, ate Kman o c'asunte 
tnabl tu'n tbant jun orden tu'n; cub ttz'iban aju orden cyuj u'j ex xi tma'n tu'n 
cyjaw sch'it cywitz xjal, ex e je'x t-sama'n cyuj cycyakil tnam jatum in cawin. O 
bant orden lu tu'ntzun tjapun tyol Kman aju o k'manjtz tu'n Jeremías. 

23Aju yol in tma'n tuj u'j, atzun jlu: Chitzun Ciro aju rey cye aj Persia: Ate Kman 
Dios at tuj cya'j ma tzaj tk'o'n woclene ti'j tcyakil cawbil twitz tx'otx', ex ma tzaj 
tma'n weye tu'n tjaw nbincha'ne jun nintz ja te c'ulbil te tuj Jerusalén, aju tnam 

ta' tuj tx'otx' Judá. Cyja'tzun, nok alcyex cyeye toc te tajlal cyxol ke xjal etzan tu'n 
Dios, awt Dios onil te ex ba'n tu'n t-xi' tuj Jerusalén, chi tuj u'j. 

Esdras 

Esdras 1 

Aju orden tu'n Ciro 

2 Crónicas 36.22-23 

1Tuj tnejel abk'i ttzyetlen tcawin Ciro aju rey cye aj Persia, ate Kman o c'asunte 
tnabl tu'n tbant jun orden tu'n; cub ttz'iban aju orden lu cyuj u'j ex e je'x t-sama'n 
cyuj cycyakil tnam jatum in cawin. O bant orden lu tu'ntzun tjapun tyol Kman 
aju o k'manjtz tu'n Jeremías. 

2Aju yol in tma'n tuj u'j atzun jlu: Chitzun Ciro aju rey cye aj Persia: Ate Kman 
Dios at tuj cya'j ma tzaj tk'o'n woclene ti'j tcyakil cawbil twitz tx'otx', ex ma tzaj 
tma'n weye tu'n tcub nbincha'ne jun nintz ja te c'ulbil te tuj Jerusalén, aju tnam 
ta' tuj tx'otx' Judá. 

3Cyja'tzun nok alcyex cyeye toc te tajlal cyxol ke xjal etzan tu'n Kman, awt Dios 
onil te, ex ba'n tu'n t-xi' tuj Jerusalén aju at tuj Judá, tu'n tjaw binchet jun nintz 
ja te Kman aju Cydios aj Israel, aju ax najl tuj Jerusalén. 

4Ax icx cycyakil keju itz'x cyxol keju e tzaj tuj Jerusalén ex nok alcyex lugar ate', 
e cyonin ke cyvesin cyi'j tu'n t-xi cyk'o'n sak pwak ex k'an pwak cyuc'ix ke alumaj 
ex mastl ti'xti, ex part oyaj tu'n ttzaj cyk'o'n tu'n cyex cygan tu'n tajben tu'n tjaw 
binchet tja Dios tuj Jerusalén, chi yol tuj u'j. 

Tej cyajtz junjun aj Israel tu'n cyul tuj Jerusalén 

5Ke nejenel cyxol junjun c'loj tiyjil Judá ex Benjamín, ke pal ex ke aj Leví ex 
cycyakil keju otok tzaj tma'n Dios tuj cyanmi, bant cyten tu'n cyxi' tuj Jerusalén 
ex tu'n tjaw cybincha'n juntl maj tja Dios. 

6Cycyakil ke cyvesin e onin cyi'j xi cyk'o'n sak pwak ex k'an pwak cye, cyuc'ix ke 
alumaj ex ke ti'xti at cyuc'il, ex junjun ti'xti wi'yilxix, ex part tcyakil txcaj oyaj xi 
cyk'o'n tu'n cyex cygan. 

7Atzunte rey Ciro e je'tz ti'n cycyakil ke macbil in che ajben tuj tja Dios, akeju 
otok che tzaj ti'n Nabucodonosor tuj Jerusalén ex otok che ocx tk'o'n tuj tja ke 
tdios. 

8Xi tma'n Ciro te Mitrídates aju c'u'lte tk'inumabl, tu'n cyetz ti'n ex tu'n cycub 
tajla'n; cybajlenxitzun tajla'n, e je'x tk'o'n te Sesbasar aju nejenel cye aj Judá. 

9Atzun cyajlal ke macbil japun jlu: 30 lak ma tij k'an pwak cytx'otx'il, jun mil lak 
ma tij sak pwak cytx'otx'il, 29 cchil, 

10ax icx 30 lak k'an pwak cytx'otx'il, 410 lak sak pwak cytx'otx'il ex juntl mil 
macbil. 

11Aju tajlal macbil k'an pwak ex sak pwak cytx'otx'il, japun jwe' mil tuc' cyaje 
syent. Cycyakil ke jlu xi ti'n Sesbasar juntl maj tuj Jerusalén tej tajtz tuj Babilonia 
cyuc'ix ke xjal. 

Esdras 2 

Ke xjal e ajtz meltz'aj tuj Babilonia tu'n cypon tuj Jerusalén 

Nehemías 7.5-73 

1Atzun ke aj Israel, akeju ax otok che itz'j tuj Judá ex otok che pon k'i'n tu'n rey 
Nabucodonosor tuj Babilonia. E je'tz tuj Babilonia tu'n cyul tuj Jerusalén ex tuj 
Judá, ex teyle junjun o pon tuj tnam jatum otok che najan ke cyman tnejel. 

2E ul uc'in cyu'n Zorobabel, Jesúa, Nehemías, Seraías, Reelaías, Mardoqueo, 
Bilsán, Mispar, Bigvai, Rehum ex Baana, ex atzun cyajlal ke xinak aj Israel jlu: 

3Cyxol tiyjil Paros, cab mil tuc' jun syent tuc' 72 cybet; 

4Cyxol tiyjil Sefatías, ox syent tuc' 72 cybet; 

5Cyxol tiyjil Ara, wuk syent tuc' 75 cybet; 

6Cyxol tiyjil Pahat-moab, ex ka te Jesúa ex Joab, cab mil tuc' wajxak syent tuc' 
cablaj cybet; 

7Cyxol tiyjil Elam, jun mil tuc' cabe syent tuc' 54 cybet; 

8Cyxol tiyjil Zatu, belaj syent tuc' 45 cybet; 

9Cyxol tiyjil Zacai, wuk syent tuc' 60 cybet; 

10Cyxol tiyjil Bani, kak syent tuc' 42 cybet; 

11Cyxol tiyjil Bebai, kak syent tuc' 23 cybet; 

12Cyxol tiyjil Azgad, jun mil tuc' cabe syent tuc' 22 cybet; 

13Cyxol tiyjil Adonicam, kak syent tuc' 66 cybet; 

14Cyxol tiyjil Bigvai, cab mil tuc' 56 cybet; 

15Cyxol tiyjil Adín, cyaje syent tuc' 54 cybet; 

16Cyxol tiyjil Ater, ex ka te Ezequías, 98 cybet; 

17Cyxol tiyjil Bezai, ox syent tuc' 23 cybet; 

18Cyxol tiyjil Jora, jun syent tuc' cablaj cybet; 

19Cyxol tiyjil Hasum, cab syent tuc' 23 cybet; 

20Cyxol tiyjil Gibar, 95 cybet; 

21Cyxol ke xinak aj Belén, jun syent tuc' 23 cybet; 

22Cyxol ke xinak aj Netofa, 56 cybet; 

23Cyxol ke xinak aj Anatot, jun syent tuc' 28 cybet; 

24Cyxol ke xinak aj Azmavet, 42 cybet; 

25Cyxol ke xinak aj Quiriat-jearim, aj Cafira ex aj Beerot, wuk syent tuc' 43 cybet; 

26Cyxol ke xinak aj Ramá ex aj Geba, kak syent tuc' 21 cybet; 

27Cyxol ke xinak aj Micmas, jun syent tuc' 22 cybet; 

28Cyxol ke xinak aj Bet-el ex aj Hai, cab syent tuc' 23 cybet; 

29Cyxol ke xinak aj Nebo, 52 cybet; 

30Cyxol ke xinak aj Magbis, jun syent tuc' 56 cybet; 

31Cyxol ke xinak aj Elam, aju juntl Elam, jun mil tuc' cab syent tuc' 54 cybet; 

32Cyxol ke xinak aj Harim, ox syent tuc' winkin cybet; 

33Cyxol ke xinak aj Lod, aj Hadid ex aj Ono, wuk syent tuc' 25 cybet; 

34Cyxol ke xinak aj Jericó, ox syent tuc' 45 cybet; 

35Cyxol ke xinak aj Senaa, ox mil tuc' kak syent tuc' 30 cybet. 

36Cyxol tiyjil pal Gedaías, akeju tiyjil Jesúa, belaj syent tuc' 73 cybet; 

37Cyxol tiyjil pal Imer, jun mil tuc' 52 cybet; 

38Cyxol tiyjil pal Pasur, jun mil tuc' cab syent tuc' 47 cybet; 

39Cyxol tiyjil pal Harim, jun mil tuc' wuklaj cybet. 

40Cyxol aj Leví, akeju tiyjil Jesúa ex Cadmiel, ax tiyjil Hodavías, 74 cybet. 

41Cyxol ke xjal ba'n che bitzan, akeju tiyjil Asaf, jun syent tuc' 28 cybet; 

42Cyxol ke xjal in che xk'ukin ttzi tja Dios, akeju tiyjil Salum, Ater, Talmón, Acub, 
Hatita, ex Sobai, japun jun syent tuc' 39 cybet tu'n tcyakil. 

43Cyxol keju in che ajben tuj tja Dios, akeju tzajni cyiyjil cyi'j ke xjal lu: Ziha, 
Hasufa, Tabaot, 

44Queros, Siaha, Padón, 

45Lebana, Hagaba, Acub 

46Hagab, Salmai, Hanán, 

47Gidel, Gahar, Reaía, 

48Rezín, Necoda, Gazam, 

49Uza, Paseah, Besai, 

50Asena, Meunim, Nefusim, 

51Bacbuc, Hacufa, Harhur, 

52Bazlut, Mehída, Harsa, 

53Barcos, Sísara, Tema, 

54Nezía, ex ke te Hatifa. 

55Cyxol tiyjil ke tmajen Salomón, akeju tzajni cyiyjil cyi'j ke xjal lu: Sotai, Soferet, 
Peruda, 

56Jaala, Darcón, Gidel, 

57Sefatías, Hatil, Poqueret-hazebaim ex Ami. 

58Atzun cyajlal cycyakil ke ajbel jlu tuj tja Dios, cyuc'ix cyajlal cyiyjil tmajen 
Salomón, ox syent tuc' 92 cybet. 

59Atzun keju e tzaj cyuj ke tnam Tel-mela, Tel-harsa, Querub, Addán ex Imer, 
pero minti'tok ba'n cyu'n alcye cyxe'chel ex ka ax cyiyjil aj Israel ke, atzun ke jlu: 

60Cyxol cyiyjil Delaía, Tobías ex Necoda, kak syent tuc' 52 cybet. 

61Atzun cyxol cyiyjil ke pal, atzun ke jlu: Ke tiyjil Habaía ex Cos ex Barzilai aju 
moje' tuc'il tme'jel jun xjal Barzilai tbi aju aj Galaad, ex tu'ntzunju oc tbi Barzilai. 

62Ake jlu cu'x cyjyo'n cybi jatum tz'iban cybi cycyakil cyiyjil, pero minti' cnet 
cybi; tu'ntzun jlu minti' xi k'o'n cyoclen tu'n cyoc te pal. 

63Atzunte gobernador xi tk'o'n orden tu'n mi'n t-xi cywa'n wabj xjansa'maj max 
ocxi tajben Urim ex Tumim tu'n jun pal, tu'ntzun tel nic'baj cyi'j, ka ax toc cyiyjil 
pal ke. 

64Tu'n cycyakil xjal lu japun jun cyajlal te 42 mil tuc' ox syent tuc' 60 cybaj. 

65Ex part cyajlal ke cymajen xinak ex cymajen xu'j; attok wuk mil tuc' ox syent 
tuc' 37 cybet. Ax icx attok cab syent bitzal, xinak ex xu'j. 

66Ax icx attok wuk syent tuc' 36 cychej cabay, cab syent tuc' 45 cychej mul, 

67ex cyaje syent tuc' 35 cychej camey ex kak mil tuc' wuk syent tuc' winkin cychej 
bur. 

68Attok junjun nejenel cye junjun c'loj aj Israel at cyxilen cyxolx, tej cypon tuj tja 
Dios tuj Jerusalén, xi cyk'o'n cyoyaj tu'n cyex cygan tu'n tjaw binchet juntl maj 
tja Dios. 

69Ex xi cyk'o'n cyoyaj tu'n tajben ti'j tja Dios, nok nic'pun jacu cnet tu'n junjun. 
Chmet junlaj quintal k'an pwak, 60 quintal sak pwak, ex jun syent ẍjo'w in che 
ajben cyu'n pal. 

70Ke pal, ke aj Leví ex junjuntl xjal, ke bitzal, ke xk'ukil ttzi tja Dios ex ke ajbel tuj 
tja Dios, e je'x najal cyuj cytanmi, ex ke mastl aj Israel ax icx e je'x cye najal cyuj 
cytanmi. 

Esdras 3 

Jaw cybincha'n juntl maj aju altar ex cub cypatun chojbil tibaj 

1Tejtzun toc twukin xjaw tej otok bant cyten aj Israel tujile cytanmi, cycyakil xjal 
oc cychmon cyib tuj Jerusalén. 

2Ate Jesúa aju tcy'ajal Josadac, cyuc'ix ke mastl pal akeju tuc'il, tuc'ix Zorobabel 
aju tcy'ajal Salatiel ex ke xjal at cyxilen tuc'il, e oc ten binchalte altar te Cydios aj 
Israel, tu'ntzun cycub patit ke alumaj te chojbil, ic tza'nx in tma'n tley Moisés aju 
tmajen Dios. 

3Jaw cybincha'n aju altar ax jatum cub ten nej tibaj tk'ukbil, masque in che 
xobtok cywitz ke xjal najlke nikayin; tcyakil prim ex tcyakil kale in cub cypatun 
ke chojbil tibaj altar te nimbil te Kman. 

4Ax icx cub cyic'sa'n nink'ij, tk'ijlalil tu'n cyjaw binchet ke tal ja t-xak tze'yin 
cywi', ic tza'n tz'iban tuj ley, ex tcyakil k'ij xi cyk'o'n chojbil ic tza'nx otok 
k'manjtz cye tu'n tbant cyu'n, ex ic tza'nx tajlal banimaj ti'j tu'n t-xi cyk'o'n tuj 
junjun k'ij, 

5ax icx xi cyk'o'n ke chojbil in che cub patit tcyakil k'ij, ex ke oyaj in xi cyk'o'n oc 
in tzaj que'yin juntl ac'aj xjaw, cyuc'ix ke mastl chojbil in xi cyk'o'n tuj junjun 
nink'ij banimaj ti'j, ex ke oyaj tu'n cyex cygan in xi cyk'o'n te Kman. 

6Atxix tuj tnejel k'ij te twukin xjaw tzaj xe't tu'n t-xi cyk'o'n chojbil in cub patit 
te Kman, masque na'nxtok tcub ke' t-simyentil tja Dios. 

7Xitzun k'o'n pwak cye albañil ex cye calpinter, ax icx xi k'o'n wabj, c'abj ex chibj 
aseyt cye aj Tiro ex cye aj Sidón, tu'ntzun ttzaj cyi'n ke tze' wi'ten max twi witz 
Líbano, ex tu'n ttzaj cyi'n tibaj mar, tu'n tpon max tuj tnam Jope, ic tza'nx permis 
otok k'onjtz cye tu'n Ciro aju rey cye aj Persia. 

Tzyet tu'n tjaw binchet juntl maj tja Dios 

8Tuj tcabin xjaw te tcabin abk'i tponlen Zorobabel aju tcy'ajal Salatiel tuj 
Jerusalén, tuc'ix Jesúa aju tcy'ajal Josadac ex ke terman akeju pal ex ke aj Leví, 
cyuc'ix cycyakil keju otok che etz tuj Babilonia ex otok che ul tuj Jerusalén, tzyet 
ak'untl cyu'n tu'n tjaw binchet juntl maj tja Dios, ex cyaj ten ak'untl tuj cycwent 
ke aj Leví, akeju otok japun winkin abk'i cyu'n ex ka mas. 

9Ate Jesúa cyuc'ix ke tc'wa'l ex ke terman, tuc'ix Cadmiel ex ke tc'wa'l, akeju tiyjil 
Judá, ex ke tiyjil Henadad cyuc'ix ke tc'wa'l ex ke terman akeju aj Leví, jun c'lojx 
bant cybaj ex e oc k'o'n te nejenel cyxol ke ak'nal ti'j tja Dios. 

10Tejtzun tcub ke' t-simyentil tja Dios cyu'n ke albañil, e cub we' ke pal tuj 
cylugar, toc cyxbalun tbanilxix ex k'i'n chun cyu'n, ax icx ke aj Leví akeju tiyjil 
Asaf, e cub we' tuj cylugar, k'i'n lak c'uxbil cyu'n, tu'n tajben tu'n tjaw nimset tbi 
Kman, ic tza'n k'ma'maj tu'n David aju rey cye aj Israel. 

11E octzun ten bitzal te nimsabl tbi Kman ex xi cyk'o'n chjonte te in cyma'n cyja': 
Cyk'onxe chjonte te Kman, porque ba'nte ex aju tc'ujlalil cyi'j aj Israel cucx in ten 
te jumajx. Ex cycyakil xjal e jaw sch'in tu'n tzalajbil ex jaw cynimsa'n tbi Kman, 
tu'nju tzyet tu'n tcub ke' t-simyentil tja Dios tu'n tjaw binchet juntl maj. 

12Pero cyxol ke pal ex ke aj Leví ex ke nejenel cyxol junjun c'loj xjal, akeju otok 
che tijin ex otok tzic' cywitz ti'j tnejel tja Dios, at nim e oc ten ok'el cyuwxix wen 
porque o cyil tej ttzyet ak'untl ti'j tja Dios. Atzun txkantl e jaw sch'in tu'n 
tzalajbil. 

13Mi jun el tnic' ti'j tk'ajk'ajel cywi xjal alcye te tzalajbil ex alcye te ok'el, porque 
najchak k'ajk'aj cywi' wen. 

Esdras 4 

Cyajbiltok aj k'oj tu'n tmayet ak'untl 

1Tejtzun cybinte ke aj k'oj cyi'j aj Judá ex cyi'j aj Benjamín, ka otok che etz tuj 
Babilonia ex in che ak'nantok tu'n tjaw binchet juntl maj tja Dios, aju Cydios aj 
Israel, 

2e je'x que'yil cye Zorobabel ex Jesúa ex ke nejenel cye junjun c'loj cyiyjil aj Israel 
ex cyma: —K'ontza ambil keye tu'n konine cyuc'ile tu'n tjaw binchet tja Dios, 
porque ako'ye ex akeye in ko c'ulun twitz Dios aju Cydiose, ex in xi kk'o'ne 
chojbil te atxix tuj tk'ijlalil Esar-hadón, aju rey cye aj Asiria, aju ul k'inte keye 
tzalu. 

3Atzun cye Zorobabel, Jesúa ex ke nejenel cye junjun c'loj cyiyjil aj Israel xi 
cytzak'we'n: —Minti' cyoclene tu'n cyak'nane junx kuc'ile tu'n tjaw binchet tja 
Kdiose. O'cx keye ko jawil binchante te juntl maj, porque o'cx keye ma tzaj k'o'n 
orden tu'n rey Ciro tu'n tjaw kbincha'ne. 

4Atzun cye xjal najlke tuj lugar lu e oc ten xobtzal cye aj Judá tu'n t-xi cycolin 
ak'untl ti'j tja Dios. 

5Ax icx e oc ten ke xjal lu k'ol pwak cye junjun xjal ma' cyoclen ttxlaj rey, tu'ntzun 
t-xi cycolin aj Judá ak'untl ti'j tja Dios. O cybincha jlu tuj tcyakil tk'ijlalil Ciro aju 
rey cye aj Persia, ex max tuj tk'ijlalil tej tcawin rey Darío aju rey cye aj Persia. 

6Matok in tzyet tcawin rey Asuero, e pon ke xjal tuc'il k'malte yol mya ba'n cyi'j 
aj Judá ex cyi'j aj Jerusalén. 

7Ex tuj tk'ijlalil Artajerjes aju rey cye aj Persia, ate Bislam tuc'ix Mitrídates, 
Tabeel ex mastl cyuc'il, cub cytz'iban jun u'j ex xi cysama'n te rey Artajerjes. Aju 
u'j lu tz'ibantok tuj yol aramey. 

8Ate Rehum aju gobernador toc tu'n rey, tuc'ix Simsai aju aj tz'ibal, xi cytz'iban 
jun u'j te rey Artajerjes, jatum in yolin mya ba'n cyi'j cycyakil xjal najlke tuj 
Jerusalén. 

9-11Atzunju u'j lu xi cysama'n Rehum aju gobernador, tuc'ix Simsai aju aj tz'ibal 
ex ke mastl cyuc'il akeju jwes ke, cyuc'ix mastl gobernador, ex ke xjal ma' cyoclen 
otok che tzaj tuj Persia, tuj Erec, tuj Babilonia ex tuj Susa ex ka tuj Elam, ex ke 
mastl xjal te junjun tnam e ul k'i'n tu'n rey Asnapar aju ma' toclen, tu'n cynajan 
tuj tx'otx' Samaria ex cyuj mastl tx'otx' tcubsa'n tuj telex k'ij te nima Éufrates. 
Atzun tyol u'j lu, aju xi cysama'n: Aya Tat Rey Artajerjes, ako'ye tmajena 
najlko'ye jlajtzi nima Éufrates in xi kk'olbe'ne: 

12Kajbile tu'n tbinteya Tat Rey: Ke xjal judiy ẍe tzaj tuc'ila tu'n cyul kuc'ile ma 
che ul tuj Jerusalén, jumajx tx'u'j cywi' ex miban che bin. Ma tzyet tu'n tjaw 
cybincha'n juntl maj tnam tuc'ix muro toc ti'jele, ex niban t-xi cybincha'n ke t-
simyentil muro. 

13Ax icx kaje tu'n tbinteya Tat Rey, ka ma jaw bincha'n juntl maj tnam lu, ex ka 
ma jaw bincha'ntl muro ti'jele, entons ke xjal lu mlay chjet chojenj cyu'n, ax icx 
mastl chojbil aju il ti'j tu'n tchjet, ex tu'n jlu cbel lak'e' tk'inumabla. 

14Ex tu'nju in ko ajbene teya Tat Rey, mi'n kaje tu'n ttzaj jun mya ba'n ti'ja ic 
tza'n jlu. Tu'ntzunju in xi ksama'ne tkanil lu teya. 

15Ba'n tu'n tcu'x jyet cyuj ke libro jatum tz'iban tcyakil tx'olbaben cyu'n ktzan t-
xe'chela, ex octzun tcnet tu'na aju tz'iban tuj libro, c'eleltzun tnic'a ti'j, akeju 
tnam xjal lu miban che bin ex jawni ke cyi'j ke rey ex cyi'j ke xjal ate' cyuj mastl 
tnam. Tuj tyemp ojtxi jaw cyi'n cyib tu'n cyk'ojin cyi'j ke rey, ex tu'ntzun jlu cub 
xitun cytanmi. 

16Cyja'tzun in xi kk'one tkanil lu teya Tat Rey; ka ma jaw bincha'n juntl maj tnam 
lu ex ka ma jaw bincha'n juntl maj muro ti'jele, c'elel k'i'n toclena tu'n tcawina 
tuj tx'otx' tuj telex k'ij te nima Éufrates, chi tuj u'j. 

17Atzunte rey Artajerjes aj tk'o'n tzak'webl cyja': Aya Rehum aju gobernador, 
tuc'ix Simsai aju aj tz'ibal, ex ke mastl cyuc'ile najlke tuj Samaria ex tuj tx'otx' tuj 
telex k'ij te nima Éufrates: In che'x nk'olbe'ne. 

18Aju u'j tzaj cysama'ne weye ma baj pju'n ti'j ex ma jaw sch'i'n nwitze, 

19ex ma txi nk'o'ne orden tu'n tcu'x jyet ka ax toc jlu. Ax toc ma cnet cypaltil tnam 
xjal lu. Ela' maj jaw cyi'n cyib cyi'j ke rey ojtxi, ex bant ti'j cyu'n tu'n cyk'ojin cyi'j 
ke rey cye junjun nasyon, 

20ex e ten junjun rey nimxix cyipumal tuj Jerusalén, cub cyi'j ke tnam cyu'n, 
cycubsa'n tuj tumlal telex k'ij te nima Éufrates ex akeju tnam lu o chjet tcyakil 
txcaj chojenj cyu'n cye ke rey te Jerusalén. 

21Ja'lotzun cyk'onxe orden cye ke xinak lu tu'n twe' ak'untl cyu'n, tu'n mi'n tjaw 
binchet tnam juntl maj; maxi cjawil binchet ocxi t-xi nk'o'ne juntl ac'aj orden. 

22Mi'n tzic' tna'l jlu cyu'ne, tu'ntzun mi'n ttzaj jun mya ba'n ti'j ncawbile, chi tuj 
u'j. 

23Tejtzun tpon u'j lu tu'n Artajerjes, jaw sch'i'n cywitz Rehum, Simsai aju aj 
tz'ibal, ex ke mastl cyuc'il; cycyakiltzun ke e je'x naj tuj Jerusalén ex lajwers e oc 
ke xjal judiy cyu'n tu'n t-xi cycolin ak'untl. 

24Tu'ntzun jlu cyaj colin ak'untl ti'j tja Dios tu'n mi'n tjaw binchet tuj Jerusalén; 
maxi tuj tcabin abk'i ttzyetlen tcawin Darío aju rey cye aj Persia, tzaj cyna'ntl 
juntl maj tu'n tjaw binchet tja Dios. 

Esdras 5 

Jaw bincha'n juntl maj tja Dios 

1Ate Hageo aju t-sanjel Dios, tuc'ix Zacarías aju tcy'ajal Iddo, xi cyma'n cye xjal 
judiy akeju najl tuj Judá ex tuj Jerusalén, akeju tkanil in tzaj tma'n Kman cye, aju 
Cydios aj Israel. 

2Atzunte Zorobabel aju tcy'ajal Salatiel, tuc'ix Jesúa aju tcy'ajal Josadac, tzyet 
juntl maj ak'untl cyu'n tu'n tjaw binchet tja Dios tuj Jerusalén, ex e ten t-sanjel 
Dios cyuc'il tu'n cyonin cyi'j. 

3Tzajtzun Tatnai aju gobernador tuj tx'otx' ta' tuj tumlal telex k'ij te nima 
Éufrates, tuc'ix Setar-boznai ex cyuc'ix mastl cyuc'il, e je'x k'malte cye cyja': 
¿Alcye ma txi k'onte orden cyeye tu'n tjaw cybincha'ne tja Dios lu ex tu'n tbaj 
cybincha'ne tcyakil tuj? 

4Ax icx tzaj cykanin: ¿Ti cybi ke xjal in che ak'nan ti'j ja lu? 

5Masque icju, pero axte Dios o cwentin cye ke nejenel cye xjal Judiy, cyja'tzun 
minti' o we' ak'untl cyu'n. Xi t-sama'n Tatnai tkanil lu tuc'il Darío aju rey cye aj 
Persia, ex e ayon tu'n cyc'monte alcye tzak'webl tu'n rey. 

6Atzun jun copya lu te u'j tu'n Tatnai aju gobernador te tx'otx' tcubsa'n tuj tumlal 
telex k'ij te nima Éufrates, ex tu'n Setar-boznai ex ke mastl cyuc'il ex ke xjal ma' 

cyoclen tu'n rey, akeju ate'tok tuj tumlal telex k'ij te nima Éufrates, aju xi 
cysama'n te rey Darío. 

7Chitzun in tma'n cyja': Tat Rey, cuchiwt ba'n ta'ya. 

8Kaje tu'n tbinteya jlu: O kox aje tuj tx'otx' Judá, ex aju tja Dios aju Dios ma'xix 
toclen, niban tjaw cybincha'n xjal cyu'n ke nmak abj xpelimaj ex niban cyjax naj 
ke tkul; cyuwxix in che ak'nan ti'j ak'untl lu ex aju ak'untl in bet-xix wen. 

9Xi kkanine cye nejenel cye xjal judiy al u'n otok txi k'o'n orden cye tu'n tjaw 
binchet juntl maj tja Dios ex tu'n tjax cyk'o'n tkul, 

10xi kkanine ti cybi ke xjal nejenel ti'j ak'untl, tu'ntzun t-xi ksama'ne cybi tuc'ila. 

11Atzun cye tzaj cytzak'we'n: Keye in ko ajbene te Dios, aju Dios tajaw cya'j ex 
tajaw tx'otx', ex in ko ak'nane tu'n tjaw binchet juntl maj tja, aju jaw bincha'n 
tu'n jun nintz rey cye aj Israel ojtxi. 

12Pero ke ktzan kxe'chele cybincha mya ba'n, ex tu'ntzunju tzaj nimxix tk'oj Dios 
cyi'j, aju tajaw cya'j; e je'x k'o'n tu'n tuj tk'ab rey Nabucodonosor aju rey cye aj 
Babilonia aju aj Caldey, ex aju rey lu cub t-xitun tja Dios ex e je'x ti'n nimcu xjal 
aj Israel tuj Babilonia. 

13Te tibajxi tzaj tk'o'n Ciro orden tu'n tjaw binchet juntl maj tja Dios tuj tnejel 
abk'i ttzyetlen tcawin tuj Babilonia. 

14Ax icx etz ti'n Ciro tuj tja cydios xjal aj Babilonia ke macbil k'an pwak ex sak 
pwak in che ajbentok nej tuj tja Dios tuj Jerusalén, akeju otok che pon ti'n rey 
Nabucodonosor tuj Babilonia, ex e je'x tk'o'n tuj tcwent jun xjal Sesbasar tbi, aju 
otok tz'oc tk'o'n te gobernador. 

15Ex xi k'o'n orden te tu'n cyajtz ti'n ke macbil, tu'ntzun cyul meltz'aj juntl maj 
tuj Jerusalén, ex tu'n tjaw bincha'n juntl maj tja Dios tujx tlugaril jatum tcubsa'n 
nej. 

16Tejtzun tul Sesbasar tuj Jerusalén cub ke' t-simyentil tja Dios tu'n; atxixtzun 
ttzyetlen tu'n tjaw binchet juntl maj tja Dios, pero na'nx tbant, che chi xjal judiy 
keye. 

17Ja'lo ka ba'n tuj twitza, Tat Rey, kajbile tu'n tcu'x jyet cyuj ke libro cye ke rey 
cye aj Babilonia, tu'ntzun kbinteye ka ax toc o tma Ciro tu'n tjaw binchet juntl 
maj tja Dios tuj Jerusalén, ex kajbile tu'n kbinteye alcye teya t-ximbetz ti'j jlu, Tat 
Rey, chi tuj u'j. 

Esdras 6 

Etz jun orden tu'n Darío tu'n cucx cyak'nan ti'j tja Dios 

1Atzunte rey Darío xi tma'n tu'n tbaj jyet cyxol ke u'j c'u'n tuj Babilonia. 

2Ex tuj tja rey at tuj Ecbatana tuj tx'otx' Media, cnet jun u'j cyu'n jatum tz'iban 
jun acta in tma'n cyja': 

3Tuj tnejel abk'i ttzyetlen tcawin rey Ciro, ex jun orden tu'n in tma'n cyja': E tjaw 
binchet juntl maj tja Dios tuj Jerusalén, tu'ntzun t-xi k'ot chojbil te Dios. E tcub 
ke' t-simyentil ex e t-xi' 30 var twa'l ex 30 var tuj t-ẍcyin; 

4ex oc tex ox txol abj nmak, e t-xi' jun txol tze', ax icx oc tex juntl ox txol abj. Aju 
cchjolte tcyakil jlu, atzunju c'u'l tpwak rey. 

5Atzun ke macbil k'an pwak ex sak pwak cytx'otx'il, akeju e je'tz ti'n 
Nabucodonosor tuj tja Dios tuj Jerusalén ex e ul ti'n tuj Babilonia, e cyaj juntl maj 
tu'n cypon tuj Jerusalén ex tu'n cyocx k'ot tuj tja Dios tujx cylugar, chi orden tu'n 
Ciro. 

6Cyja'tzun, aya Tatnai gobernador tuj partament tcub ti'jxi nima Éufrates tuj 
telex k'ij, ex aya Setar-boznai ex ke mastl cyuc'ile, akeju at cyoclen tujx 
partament: Mi'n che'xe tuj Jerusalén labtel cyi'j xjal judiy; 

7cyk'onxe ambil te gobernador cye xjal Judiy cyuc'ix ke nejenel cye, tu'n tjaw 
cybincha'n juntl maj tja Dios tujx tlugar. 

8Atzun orden jlu wu'ne, alcye tumel tu'n cyonine cyi'j ke nejenel cye xjal Judiy 
tu'n tjaw cybincha'n tja Dios: Tu'n tcyakilju chojenj in tc'mon chmol pwak te rey 
tuj partament ti'jxi nima Éufrates tuj telex k'ij, e tchjet gast ti'j tja Dios tujxix k'ij 
banimaj ti'j, tu'ntzun mi'n twe' ak'untl. 

9Ex tcyakil k'ij tu'n t-xi k'ot cye ke pal tuj Jerusalén aju in cykanin tu'n tajben 
cyu'n te oyaj patun in cub te Dios at tuj cya'j: ka tal tor, ka ẍne'l, ka tal tman ẍne'l, 
ka twitz triw, ka atz'an, ka ta'l twitz uva ex ka chibj aseyt, 

10tu'ntzun t-xi cyk'o'n ke chojbil in tzalaj Dios cyi'j, aju Dios at tuj cya'j, ex tu'n 
cyna'n Dios wi'je ex cyi'j ke nc'wa'le, tu'ntzun ktene tuj txubtxaj. 

11Ax icx cxel nk'o'ne jun orden cyeye: Ka at jun mi ma txi tniman ley lu, cbeletz 
k'it jun viga twi tja, cbelex awet, ex atzun cbel xo't xjal tibaj twi tze' lu tu'ntzun 
tcyim, ex atzunju tja bi'x cbel xitun. 

12Ate Dios jaw sc'onte tnam Jerusalén tu'n ttzaj na'n tbi tuj, cyja'tzun ka at jun 
rey ex ka jun tnam ma cub t-ximan tu'n tch'expet orden lu, ex ka tu'n tcub t-xitun 
tja Dios tuj Jerusalén, najxwit xjal tu'n Dios. Akine Darío, wu'ne ma txi nk'o'ne 
orden lu. Japunx orden lu cyu'ne ic tza'nx tz'iban, chi orden in tma'n tuj u'j. 

Tzyet juntl maj ak'untl ti'j tja Dios tejxi tbaj bant 

13Ate Tatnai aju gobernador tuj partament ti'jxi nima Éufrates tuj telex k'ij, tuc'ix 
Setar-boznai ex cyuc'ix ke cyuc'il, o japun orden cyu'n, aju otok tz'etz tu'n rey 
Darío. 

14Cyja'tzun tzyet juntl maj ak'untl ti'j tja Dios cyu'n ke nejenel cye xjal Judiy, ic 
tza'nx xi k'ma'n cye cyu'n Hageo ex Zacarías aju tcy'ajal Iddo akeju t-sanjel Dios, 
ex ba'n e'la ak'untl. Pon baj twi ak'untl ic tza'n k'ma'maj tu'n Cydios aj Israel ex 
ic tza'nx orden otok tz'etz tu'n Ciro, tu'n Darío ex tu'n Artajerjes, akeju rey cye 
aj Persia. 

15Bant tja Dios tuj ox tajlal xjaw Adar ex tuj tkakin abk'i ttzyetlen tcawin rey 
Darío. 

16Cubtzun cyic'sa'n ke pal, ke aj Leví ex ke mastl xjal aj Israel akeju otok che etz 
tuj Babilonia, jun nink'ij tuc'il tzalajbil, tej tic'set tk'ijlalil tja Dios tu'n tajben te 
c'ulbil te. 

17Tuj ic'sbil k'ij lu xi cyk'o'n jun syent tal tor te chojbil, cab syent tman ẍne'l ex 
cyaje syent tal tman ẍne'l, ax icx xi cyk'o'n cablaj tman chip, jun ti'j junjun c'loj 
cyiyjil aj Israel, te jun oyaj te Dios te chojbil cyil cycyakil aj Israel. 

18Ax icx e oc k'o'n ke pal ti'j cyak'un ic tza'nx cyturn, ax icx ke aj Leví, tu'n cyajben 
tuj c'ulbil tuj tja Dios tuj Jerusalén, ic tza'nx tz'ibamaj tuj tley Moisés. 

19Ax icx keju otok che ajtz tuj Babilonia ex otok che ul meltz'aj tuj Jerusalén cub 
cyic'sa'n Xjan K'ij tuj cyajlaj tajlal tnejel xjaw. 

20Otok baj cyxjansan cyib ke pal ex ke aj Leví, cyja'tzun sak ke ic tza'nx in tma'n 
tley Moisés, ex cyja'tzun cub cybyo'n ke tal tman ẍne'l in che cub byet tuj Xjan 
K'ij, te cye keju otok che etz tuj Babilonia, te cye mastl cyerman pal ex te cyex aj 
Leví. 

21Cycyakil aj Israel, akeju otok che etz tuj Babilonia, e wa'n ti'j wabj in bant tuj 
Xjan K'ij, junx cyuc'il cycyakil keju otok tz'el cypa'n cyib ti'j mya ba'n in bant 
cyu'n mastl tnam, ex otok tz'oc cymojban cyib cyuc'il aj Israel tu'n cyc'ulun te 
Kman aju Cydios aj Israel. 

22Cub cyic'sa'n xjal wuk k'ij nink'ij tuc'il tzalajbil, tu'n cywa'n pan minti' t-samel 
tuj tu'n tjaw mal tc'u'j, porque otok noj tuj cyanmi tu'n tzalajbil tu'n Kman, tu'nju 
xtalbil otok binchanjtz cye tu'n rey cye aj Asiria ex tu'nju otok onin cyi'j tu'n tjaw 
binchet juntl maj tja Dios, aju Cydios aj Israel. 

Esdras 7 

Tej tpon Esdras cyuc'ix ke tuc'il tuj Jerusalén 

1Te tibajxi jlu, tej toctok Artajerjes te rey cye aj Persia, at jun xinak Esdras tbi, 
tcy'ajal Seraías, atzunte Seraías tcy'ajal Azarías, atzunte Azarías tcy'ajal Hilcías, 

2atzunte Hilcías tcy'ajal Salum, atzunte Salum tcy'ajal Sadoc, atzunte Sadoc 
tcy'ajal Ahitob, 



874 

 

 
Mam del Norte 

© 1993 Sociedades Bíblicas Unidas. 
  

 

 

3atzunte Ahitob tcy'ajal Amarías, atzunte Amarías tcy'ajal Azarías, atzunte 
Azarías tcy'ajal Meraiot, 

4atzunte Meraiot tcy'ajal Zeraías, atzunte Zeraías tcy'ajal Uzi, atzunte Uzi tcy'ajal 
Buqui, 

5atzunte Buqui tcy'ajal Abisúa, atzunte Abisúa tcy'ajal Finees, atzunte Finees 
tcy'ajal Eleazar, atzunte Eleazar tcy'ajal Aarón aju tnejel pal. 

6Xnak'tzamaj Esdras ti'j ley aju otok tzaj tk'o'n Kman aju Cydios aj Israel te 
Moisés. O oninjtz Esdras tu'n Kman, cyja'tzun xi tk'o'n rey Artajerjes tcyakil aju 
xi tkanin Esdras te. 

7Cyja'tzun tten, tuj twukin abk'i toclen Artajerjes te rey, ajtz Esdras tuj Babilonia 
tu'n tul tuj Jerusalén cyuc'ix jun c'loj aj Israel; cyxol ke jlu at ke pal, at aj Leví, at 
ke ba'n che bitzan, at ke cwentil ttzi tja Dios ex at ke xinak ajbel tuj tja Dios. 

8-9Cub be tu'n Esdras tu'n tajtz tuj Babilonia tuj tnejel k'ij te tnejel xjaw tuj 
twukin abk'i toclen Artajerjes te rey, ex tu'nju onbil tc'am tu'n t-xtalbil Dios, pon 
tuj Jerusalén tuj tnejel k'ij te tjwe'yin xjaw tex abk'i. 

10Nim tgan Esdras tu'n t-xnak'tzan tib ti'j tley Kman, ex tu'n tjapun tu'n, ex tu'n 
t-xi t-xnak'tza'n tley Kman ex ke tmandamyent cye aj Israel. 

11Atzun copya jlu ti'j u'j xi tk'o'n rey Artajerjes te Esdras aju pal ex xnak'tzal ti'j 
ley, ex xnak'tzamaj ti'j tcyakil tmandamyent Kman ex ke tley aju tzaj tk'o'n cye 
aj Israel: 

12Akine Artajerjes aju cawil cyibaj mastl rey, in xi nk'olbene aya Esdras, aya pal 
ex xnak'tzal xnak'tzamaj ti'j tley Dios aju at tuj cya'j. 

13Ma txi nma'ne cye cycyakil aj Israel ate' tjak' ncawbile, tuc'ix cye pal ex cye aj 
Leví, ka cyaj tu'n cyxi' tuc'ila tuj Jerusalén, ba'n tu'n cyxi'. 

14Porque wu'ne ma txi nsama'na, ex cyu'n keju wuk onil weye, tu'n t-xi'ya 
que'yilte ka in japun cyu'n ke xjal ate' tuj Judá ex tuj Jerusalén aju in tma'n tley 
Tdiosa, aju at tuj tk'aba. 

15K'inxa k'an pwak ex sak pwak aju ma txi kk'o'ne, akine cyuc'ix ke onil weye, ic 
tza'nx tbis kc'u'je, tu'n t-xi kk'o'ne te Cydios aj Israel aju najl tuj Jerusalén, 

16ex k'inxa tcyakil sak pwak ex k'an pwak jacu cnet tu'na tuj tcyakil tx'otx' 
Babilonia, tuc'ixju ctzajel cyk'o'n ke xjal ex ke pal tu'n cyex cygan, tu'n tajben tuj 
tja Dios tuj Jerusalén. 

17Tu'n tcyakil pwak lu jacu che lak'et tal tor, tman ẍne'l ex ke tal tman ẍne'l, tu'n 
toc junx tuc'il oyaj twitz triw, sebad ex ta'l twitz uva, tu'ntzun t-xi k'ot te Dios 
tibaj altar tuj tja Cydiose tuj Jerusalén. 

18Atzunju k'an pwak ex sak pwak cyjel sobryin, aya cyuc'ix ke tuc'ila, 
cybinchame alcye ba'n tuj cywitze, ic tza'nx tajbil Dios. 

19Atzun ke macbil ma txi k'o'n tuj tcwenta tu'n cyajben tuj c'ulbil tuj tja Dios, axa 
cxel k'onte cye te Dios tuj Jerusalén. 

20Nok alcyex juntl atx taj tu'n tajben tuj tja Tdiosa, ba'n tu'n t-xi tkanina cye ke 
xjal c'u'lte nk'inumable. 

21Akine rey Artajerjes in xi nk'o'ne orden lu cye cycyakil c'u'l pwak ate' ti'jxi 
nima Éufrates tuj telex k'ij, tu'n t-xi cyk'o'n tcyakilju ctzajel tkanin Esdras, aju 
pal ex xnak'tzal xnak'tzamaj ti'j tley Dios aju at tuj cya'j. 

22Ba'n tu'n t-xi cyk'o'ne 75 quintal sak pwak te, tuc'ix cyaje syent quintal triw, 
kak syent galón ta'l twitz uva, ex kak syent galón chibj aseyt; tcyakil jlu mlay tzic' 
mastl tibaj, atzun atz'an, ba'n t-xi k'ot nok nic'pun ctzajel tkanin. 

23Tcyakilju ctzajel tkanin Dios aju at tuj cya'j tu'n tajben tuj tja, il ti'j tu'n t-xi k'ot 
naj, tu'ntzun mi'n ttzaj jun castiw cyibaj ke nc'wa'le ex cyibaj ke tnam jatum in 
chin cawine. 

24Ax icx ba'n tu'n cybinteye tu'n mi'n tel kanit mi jun txcaj chojenj cyi'j ke pal, ke 
aj Leví, ke bitzal, ke cwentil ttzi tja Dios, keju in che ajben tuj tja Dios ex nok 
alcyex juntl xjal in ajben tuj tja Dios. 

25Atzun teya Esdras, ic tza'nx tnabla ma tzaj tk'o'n Tdiosa, che tk'o'n oca ke jwes 
ex ke cawil akeju ba'n tley Tdiosa cyu'n, tu'n t-xi cybincha'n ti'j cyxtis cycyakil 
xjal ate' tuj partament ti'jxi nima Éufrates tuj telex k'ij, atzun cye keju minti' ba'n 
tley Dios cyu'n, che t-xnak'tzanxa ke. 

26Ka at jun minti' ma japun tley Tdiosa ex nleye tu'n, akine rey, il ti'j tu'n tcub t-
sentens; ka tu'n tcyim, ka tu'n tex lajet tuj ttanmi, ka tu'n tchjet tmult, ex ka tu'n 
tocx pres, chi tyol u'j. 

Aju tna'j Dios Esdras 

27Octzun ten Esdras na'l Dios ex tma: Chjonte te Kman aju Cydios kxe'chel, tu'nju 
ma yolin tuj tanmi rey tu'n tbaj tbincha'n juntl maj tuj tja Dios tbanilxix que'yin 
tuj Jerusalén; 

28ex nok tu'n t-xtalbil Dios ma chin jaw sc'o'ne tu'n rey, ex cyu'n keju onilte ex 
cyu'n ke xinak ma' cyoclen ttxlaj, tu'n woque te nejenel. Ma tzaj tk'o'n Kman 
wipumale, porque tu'nju onbil tu'n ma che oc nchmo'ne keju mas ma' cyoclen 
cyxol aj Israel, tu'n cyex tuj Babilonia junx wuc'ile, chi Esdras. 

Esdras 8 

Aju cybi ke xjal e je'tz tuj Babilonia 

1Atzun cybi ke nejenel cye junjun c'loj xjal at cyxilen cyxolx, ic tza'nx in cnet tuj 
libro jatum tz'iban cybi cyxe'chel, akeju e je'tz tuj Babilonia junx wuc'ile, tu'n 
cyul tuj Jerusalén tuj tk'ijlalil tej in cawintok rey Artajerjes: 

2-3Gersón aju nejenel cye tiyjil Finees; Daniel aju nejenel cye tiyjil Itamar; Hatús 
aju tcy'ajal Secanías, nejenel cye tiyjil David; Zacarías aju nejenel cye tiyjil Paros, 
ex uc'in jun syent tuc' 50 xinak tu'n, tz'ibantok cybi tuj list; 

4Elioenai aju tcy'ajal Seraías, nejenel cye tiyjil Pahat-moab, uc'in cab syent xinak 
tu'n; 

5Secanías aju tcy'ajal Jahaziel, nejenel cye tiyjil Zatu, uc'in ox syent xinak tu'n; 

6Ebed aju tcy'ajal Jonatán, nejenel cye tiyjil Adín, uc'in 50 xinak tu'n; 

7Jesaías aju tcy'ajal Atalías, nejenel cye tiyjil Elam, uc'in 70 xinak tu'n; 

8Zebadías aju tcy'ajal Micael, nejenel cye tiyjil Sefatías, uc'in 80 xinak tu'n; 

9Obadías aju tcy'ajal Jehiel, nejenel cye tiyjil Joab, uc'in cabe syent tuc' wajxaklaj 
xinak tu'n; 

10Selomit aju tcy'ajal Josifías, nejenel cye tiyjil Bani, uc'in jun syent tuc' 60 xinak 
tu'n; 

11Zacarías aju tcy'ajal Bebai, nejenel cye tiyjil Bebai, uc'in 28 xinak tu'n; 

12Johanán aju tcy'ajal Hacatán, nejenel cye tiyjil Azgad, uc'in jun syent tuc' laj 
xinak tu'n; 

13Elifelet, Jeiel ex Semaías, nejenel cye tiyjil Adonicam, uc'in 60 xinak cyu'n, ake 
jlu yajxi e je'tz tuj Babilonia. 

14Utai ex Zabud, nejenel cye tiyjil Bigvai, ex uc'in 70 xinak cyu'n. 

Ke ajbel tuj tja Dios 

15Akine Esdras e oc nchmo'ne cycyakil xjal lu ttzi' tbe a' in pon tuj nima Ahava, 
ex ox k'ij o tene ma chixin. Tejtzun tjaw list wu'ne cyi'j ke xjal ex cyi'j ke pal, 
minti' jun aj Leví cnet wu'ne cyxol. 

16Tu'ntzun jlu e je'x nsama'ne junjun xjal ma' cyoclen ex atzun ke jlu: Eliezer, 
Ariel, Semaías, Elnatán, Jarib, Elnatán, Natán, Zacarías ex Mesulam, tuc'ix Joiarib 
ex Elnatán, akeju k'ol xnak'tzbil, 

17e je'x nsama'ne tu'n cyxi' yolil tuc'il Iddo aju nejenel te lugar Casifia, ex xi 
nma'ne cye alcye yol tu'n t-xi cyma'n te Iddo ex cye ke tuc'il, akeju ajbel tuj tja 
Dios otok che pon tuj Casifia, tu'n ttzaj cyi'n junjun xjal tu'n cyajben junx kuc'ile 
tuj tja Dios. 

18Ex chjonte Dios ul cyi'n jun xinak at nimxix tnabl, Serebías tbi, cyuc'ix ke tc'wa'l 
ex ke terman, wajxaklaj cybet tu'n cycyakil; a jlu tiyjil jun aj Leví Mahli tbi. 

19Ax icx ul cyi'n Hasabías ex Jesaías cyuc'ix ke cyc'wa'l ex ke cyerman, tu'n 
cycyakil japun winkin cybaj, ex ake jlu tiyjil Merari ke. 

20Cyxol cyiyjil ke xjal e ajben tuj tja Dios, akeju e oc tk'o'n David ex cyu'n ke 
nejenel tu'n cyonin cyi'j ke aj Leví, attok cabe syent tuc' winkin cybet, ex 
cycyakiltzun ke jlu cu'x tz'ibet cybi. 

21Te tibajxi xi nma'ne tu'n tcub kyo'ne we'yaj ttzi nima Ahava, tu'ntzun ttzaj 
kna'ne aju kpaltile twitz Dios ex tu'n t-xi kkanine te tu'n koc cwentine tu'n tuj 
be, cyuc'ix ke kc'wa'le ex tcyakilju at keye. 

22Tzaj nch'ixwiye tu'n t-xi nkanine te rey tu'n cytzaj tk'o'n ke soldad cyjax cyibaj 
chej te cwentil keye cywitz ke aj k'oj tuj be, porque otok txi nma'ne te rey ka ate 
Dios cwentil cye keju k'ukl cyc'u'j ti'j, pero ax icx in tzaj nim tk'oj ex ttx'u'jil cyi'j 
ke xjal nne'l cypa'n cyib ti'j. 

23Cyja'tzun, cub kyo'ne we'yaj ex o cubsane twitz Dios ti'j tcyakil jlu, ex tzaj tbi'n 
Dios kkanbetze. 

24Ex jaw nsc'o'ne cablaj nejenel cye pal, cyuc'ix Serebías, Hasabías ex lajtl cyuc'il, 

25baj nmalo'ne sak pwak, k'an pwak ex ke macbil otok che tzaj k'o'n tu'n rey ex 
cyu'n ke xjal onil te rey tuj tcawbil, ex cyu'n ke xjal ma' cyoclen ttxlaj, ex cyu'n 
cycyakil aj Israel akeju otok tz'oc cychmon cyib. Cycyakil ke oyaj lu tuj tja Dios 
tu'n cyajben. 

26E cub nmalo'ne ke oyaj lu ex xi nk'o'ne jwe' syent quintal sak pwak cye, cyuc'ix 
jun syent macbil sak pwak cytx'otx'il, 75 quintal cyalil, 75 quintal k'an pwak; 

27tuc'ix winkin lak k'an pwak cytx'otx'il te belajlaj libr cyalil, ex cabe macbil k'an 
c'uxbil cytx'otx'il in che koptz'aj wen, mas tbanil che que'yin cywitz ke mastl ex 
wi'yilxix ke, mer ic tza'n k'an pwak. 

28Ex xitzun nma'ne cye: Akeye ma che el pa'ne tu'n cyajbene o'cx te Kman, ax icx 
ke macbil. Aju sak pwak ex k'an pwak jun oyaj te Kman ke, aju Cydios ktzan 
kxe'chel. 

29Cycwentin oque ex cyc'u'nxe maxi ocxi tbaj cymalo'ne cywitz ke nejenel cye 
pal, cywitz aj Leví ex cywitz ke nejenel cye xjal aj Israel, cyuj ke cwart ate' tuj tja 
Kman tuj Jerusalén, nchiye cye. 

30Atzun cye pal cyuc'ix aj Leví xi cyc'mo'n aju sak pwak, k'an pwak ex ke macbil, 
akeju otok che baj malo'n tu'n t-xi cyi'n tuj Jerusalén, tu'n cyocx k'ot tuj tja Kman. 

31Tuj tcablajin k'ij te tnejel xjaw tzyet be ku'ne ttzi nima Ahava tu'n kpone tuj 
Jerusalén; a Dios onin keye, o ko clete tu'n tuj kbeye tuj cyk'ab ke aj k'oj ki'je ex 
tuj cyk'ab xjal elek'. 

32Tejtzun kpone tuj Jerusalén, o ojlane ox k'ij. 

33Tuj tcyajin k'ij kponlene, baj kmalo'ne sak pwak twitz tja Dios, tuc'ix k'an pwak 
ex ke macbil, ex xitzun kk'o'ne tcyakil te pal Meremot aju tcy'ajal Urías. Atok 
Eleazar tuc'il, aju tcy'ajal Finees, cyuc'ix ke aj Leví, ex atzun ke jlu: Jozabad aju 
tcy'ajal Jesúa ex Noadías aju tcy'ajal Binúi. 

34Ax k'ij lu baj malet ex baj ajlet tcyakil ex cyaj tz'ibet tcyakil tajlal iktz. 

35Te tibajxi, akeju e etz tuj Babilonia ex otok che ul tuj Jerusalén xi cyk'o'n ke 
oyaj patun in che cub te Dios aju Cydios aj Israel, ex xi cyk'o'n cablaj tal tor te jun 
oyaj te ak'bil chjonte cyu'n cycyakil aj Israel; ax icx xi cyk'o'n 96 tman ẍne'l, 77 
tal tman ẍne'l ex cablaj chip te chojbil il. Tcyakil jlu patun cub te nimbil te Kman. 

36Ex xitzun cyk'o'n aju u'j jatum tz'iban orden tu'n rey cye ke cawil ex 
gobernador tuj tx'otx' tcubsa'n tuj tumlal telex k'ij te nima Éufrates; ex atzun ke 
jlu e onin cyuc'il tnam xjal tu'n tjaw binchet tja Dios. 

Esdras 9 

Aju il cybincha tnam xjal ex aju tna'j Dios Esdras 

1Tejtzun tbaj tcyakil jlu, e ul lak'e' ke nejenel cye xjal judiy ntxlaje, ex tzaj cyma'n 
weye cyja': Ke aj Israel, cyuc'ix ke pal ex ke aj Leví, minti' pabl tib cyxol cyuc'il 
ke xjal ax najlke tuj tx'otx' lu, akeju aj Canaán, aj Hetey, aj Peresey, aj Jebusey, aj 
Amón, aj Moab, aj Ejipt ex aj Amorrey, nok o'cx ma che'x lpe' ti'j cycostumr ke 
xjal lu puro ic'bilxix. 

2Acu ke ex ke cyc'wa'l ma che jaw moje' cyuc'il cyme'jel ke xinak te lugar lu; 
cyja'tzun tten ma baj cysmon cyib ke xjal etzan tu'n Dios cyuc'il ke xjal mya Judiy 
ke. Ex akeju ma che binchante il lu tnejel, ake nejenel ex ke gobernador, che chi 
weye. 

3Tejtzun nbinteye tkanil lu, el nsbit'une nxbalune wi'je, jatz nbako'ne ttzmal 
nwi'ye ex nxmatze te jun yec'bil te ta'w nbise tuj wanmiye, in cub ke'ye ex tzaj 
nimxix nbise. 

4Cycyakil keju in che xobtok twitz Dios, aju Cydios aj Israel, ul baj cychmon cyib 
wuc'ile tu'n tlaj il cybincha keju otok che'x k'i'n pres ex otok che ul meltz'aj; 
atzun weye cucx k'ukl kine tu'n nim nbise tejxi tpon or tu'n tcub patit chojbil te 
kale. 

5Tujtzun or lu in jaw we'ye jatum k'ukl kintoke tu'n bis, ex tocxtok nxbalune 
sbit'umaj, in cubtzun ẍmeje'ye twitz Kman aju Ndiose, 

6ex xi nma'ne te cyja': Aya Nman Dios, in chin ch'ixwiye ex tzpetni ta' nnable, 
minti' in cnet ttxolil nyole tu'n nyoline tuc'ila; ma chmet nimxix kpaltile twitza, 
aju kile nimxix ma japun tuc'ila tuj cya'j. 

7Atxix tuj tk'ijlalil tej cyten ktzan kxe'chele ax icx ja'lo cucx in ko binchane nimxix 
il. Tu'n tlaj kbinchbene mya ba'n o ko'x k'o'ne tuj cyk'ab ke rey cye mastl nasyon, 
tza'nx keye, cyuc'ix kreye ex ke pal. At o che cub byo'n tu'n spad ex o ex k'i'ne tuj 
ktanmiye tu'n kxi'ye tuj juntl tnam, el k'i'n aju at keye ex o el ic'une, ax icx in baj 
ki'je ja'lo. 

8Pero ax icx ja'lo, aya Kman ex Kdiose, tu'nju tc'ujlalila ma tzaj tk'o'na ambil keye 
tu'n kcyaj tene jun byuj kbete tu'n kule najal tuj tx'otx' xjan; tu'na ma spic'e' tuj 
kwitze juntl maj, ex masque majentok ko'ye, ma tzaj tk'o'na tzalajbil tuj kanmiye. 

9Masque majen ko'ye, pero minti' ma ko cyaj tcolina; ma tzaj tyec'una tc'ujlalila 
keye cywitz ke rey cye aj Persia, ma tzaj tk'o'na ac'aj kchwinklale tu'n tjaw 
kbincha'ne juntl maj tjaya aju o cub xitj, ma tzaj tk'o'na colbil keye tuj Judá ex tuj 
Jerusalén. 

10Atzun ja'lo Kman Dios ¿ti cxel kma'ne tibaj tcyakil jlu? Minti' ma che japun ke 
tmandamyenta ku'ne, 

11aju tzaj tma'na cye t-sanjela akeju tmajena. Bi'x tzaj tma'na keye ka nimxix mya 
ba'n at tuj tx'otx' jatum tu'n kocxe tuj, aju tu'n toc te ketzbile. Tu'n tlaj 
cybinchben xjal najlke tuj lugar lu ex tu'nju cycostumr puro ic'bilxix, nojni twitz 
tx'otx' tu'n mya ba'n. 

12Ax icx tzaj tma'na keye tu'n mi'n t-xi kk'o'ne kme'jele tu'n cymoje' cyuc'il 
cycy'ajal ke xjal lu, ex tu'n mi'n t-xi kk'o'ne ambil tu'n cymoje' ke cyme'jel cyuc'il 
kcy'ajale, ex tu'n mi'n k-onine cyi'j ke xjal lu tu'n cyank'in tuj txubtxaj; tu'ntzun 
tocxix kipune ex tu'n kwa'ne ti'j cywitz awal in tzaj tk'o'n tx'otx', ex te tibajxi tu'n 
tcyaj ten tx'otx' lu te cyetzbil ke kiyjile te jumajx. 

13Te tibajxi tcyakilju ma tzaj ki'je tu'n tlaj kbinchbene mya ba'n ex kile nimxix, 
minti' ma cub tk'o'na kcastiwoye ic tza'nx kile, nok o'cx ma tzaj tk'o'na ambil 
keye, jun byuj kbete, tu'n kule tzalu. 

14¿Ba'npetzun tuj twitza tu'n mi'n t-xi knimane tmandamyenta ex tu'n kmoje'ye 
cyuc'il ke xjal ic'unxix cycostumr tu'na? ¿Mlaypetzun tzaj tk'oja ki'je ex 
mlaypetzun ko cub baj tbyo'na tu'n mi'n tcyaj ank'in jun keye? 

15Aya Nman aju Cydios aj Israel tz'aklxixa kuc'ile; nok tu'n t-xtalbila ma cyaj 
ank'in jun byuj kbete ic tza'n in kile ja'lo. Keye ax toc aj il ko'ye twitza; tu'ntzunju 
minti' koclene tu'n ktene twitza, nchiye tuj nna'j Diose. 

Esdras 10 

Ke xu'j mya judiy e je'l k'i'n ke twitz cychmil 

1Tej toc ten Esdras na'l Dios ex k'malte cyil xjal te Dios, in ok' wen ex cub mutze' 
twitz tja Dios, baj cytxolban cyib nimcu xjal aj Israel ti'jele, tza'nx ke xinak icx ke 
xu'j ex ke c'wa'l ax icx in che ok'tok cyuwxix. 

2Xitzun tma'n Secanías aju tcy'ajal Jehiel ex tiyjil Elam te Esdras cyja': Ma ko 
binchane il twitz Dios tu'nju ma ko moje'ye cyuc'il ke xu'j mya judiy ke, te junxitl 
nasyon ke, pero masque icju, atx oybil cye aj Israel. 

3Cxel ktziyane tu'n cyex klajo'ne kxu'jile, akeju mya judiy ke, cyuc'ix ke cyal, 
tu'ntzun tjapun aju ley, ic tza'nx o tmaya ex o cyma keju in che nimante 
tmandamyent Kman. 

4We'ctza, porque aya at toclen tu'n tbinchante jlu; atzun keye jacu ko onine ti'ja. 
Cyuwx tc'u'ja ex binchama jlu. 

5Jawtzun we' Esdras cyxol, ex xi tma'n cye nejenel cye pal, cye aj Leví ex cye 
cycyakil xjal aj Israel, tu'n t-xi cytziyan jun yol axix toc twitz Kman, tu'n tjapun 
cyu'n ic tza'nx otok tma Secanías; cycyakil xjal ba'n e'la tuj cywitz ex xi cytziyan 
tu'n tbant cyu'n. 

6Ic'tzun Esdras twitz tja Dios ex xi' tuj tcwart Johanán aju tcy'ajal Eliasib; minti' 
o wa'n ex minti' o c'an tu'n tbis, tu'n tlaj mya ba'n otok cybincha ke xjal otok che 
etz tuj Babilonia ex otok che ul meltz'aj tuj Jerusalén. 

7Te tibajxi ex jun txocbil cye cycyakil xjal tuj Judá ex tuj Jerusalén, akeju otok che 
etz tuj Babilonia, tu'n toc cychmon cyib tuj Jerusalén; 

8katzun at jun minti' ma txi tniman tu'n tpon tuj toxin k'ij, ic tza'nx otok cyaj bant 
ti'j cyu'n ke nejenel ex ke tij xjal, c'elel k'it ttx'otx' aju ma cub tetzan, ex bi'x c'elex 
lajet cyxol ke xjal ma che ul tuj Jerusalén. 

9Cyja'tzun, tuj toxin k'ij tuj winkin tajlal tbelajin xjaw, cycyakil ke xinak tiyjil Judá 
ex tiyjil Benjamín oc cychmon cyib tuj Jerusalén. Cycyakiltzun pon baj cychmon 
cyib tuj lugar jatum in pon cychmon cyib xjal twitz tja Dios, in che lu'lun tu'n tchi 
aju at tu'n tbant ti'j ex tu'n tlaj jbal in cubtok cyibaj. 

10Jawtzun we' Esdras aju pal, ex xi tma'n cye cyja': —Akeye ma che binchane il 
tu'nju ma che moje'ye cyuc'il ke xu'j mya judiy ke, ex tu'n jlu ma ch'iy mastl cyil 
aj Israel cyu'ne. 

11Ja'lotzun cypa'n jatz cyile twitz Dios, aju Cydios ktzan cyxe'chele, ex japunx 
cyu'ne aju tajbil Kman. Cypa'mil cyibe cyi'j ke xjal mya nimal Dios, ex cylajo'n ele 
ke cyxu'jile mya judiy, chi Esdras. 

12Cycyakiltzun xjal xi cytzak'we'n tuc'il tk'ajk'ajel cywi' cyuwxix: —Cbantel 
ku'ne nok alcyex ctzajel tma'na keye. 

13Pero nimxix kbete ato'ye tzalu, minti' tu'n tic' jbal ex mlay bant ax tu'n kcyaj 
tene tuj cay. Aju yol lu mlay bant ti'j tuj jun ex mi tuj cab k'ij, tu'nju nimxix kbete 
o ko binchane il lu. 

14Mas ba'n tu'n cycyaj ten ke nejenel keye te kxele, ex cycyakil keju najlke tuj 
ktanmiye, akeju o che moje' cyuc'il ke xu'j mya judiy, ba'n tu'n cyul tuj jun k'ij 
cyjel bant ti'j ex ctzajel cyuc'in cyib cyuc'il ke nejenel ex ke jwes ate' tuj cytanmi, 
ocxi tel tpa'n tib tk'oj Kman ki'je tu'n tlaj kbinchbene mya ba'n, che chi xjal. 

15-16Cycyakiltzun keju otok che ul tuj Jerusalén ba'n ela tuj cywitz tu'n tbant icju, 
nok o'cx Jonatán aju tcy'ajal Asael, tuc'ix Jahazías aju tcy'ajal Ticva, minti' cub tuj 
cywitz tu'n tbant icju, ex o cyuwsanjtz cyyol tu'n Mesulam ex Sabetai, akeju aj 
Leví. Entons acu pal Esdras jaw sc'onte junjun xinak nejenel ke cye junjun c'loj 
xjal at cyxilen cyxolx ex oc tk'o'n cyoclen, ex tuj tnejel k'ij te tlajin xjaw, 
cycyakiltzun keju otok tz'oc k'o'n cyoclen oc cychmon cyib tu'n tbant ti'j jlu 
cyu'n. 

17Ex tuj tnejel k'ij te tnejel xjaw, pon baj twi' cyu'n tu'n t-xi cybincha'n cyi'j ke 
xinak otok che moje' cyuc'il ke xu'j mya judiy ke. 

18Ke pal e moje' cyuc'il ke xu'j mya judiy ke, atzun ke jlu: Cyxol tiyjil Jesúa aju 
tcy'ajal Josadac, ex cyxol keju at cyxilen tuc'il, atzun cybi jlu: Maasías, Eliezer, 
Jarib ex Gedalías, 

19atzun ke jlu xi cytziyan jun yol axix toc tu'n tex cylajo'n ke cyxu'jil mya judiy 
ke, ex teyle junjun xi tk'o'n jun tman ẍne'l te jun oyaj te chojbil til. 

20Cyxol tiyjil Imer, atzun ke jlu: Hanani ex Zebadías. 

21Cyxol tiyjil Harim, atzun ke jlu: Maasías, Elías, Semaías, Jehiel ex Uzías. 

22Cyxol tiyjil Pasur, atzun ke jlu: Elioenai, Maasías, Ismael, Natanael, Jozabad ex 
Elasa. 

23Cyxol cyiyjil aj Leví, atzun ke jlu: Jozabad, Simei, Kelaía (ex ka Kelita), Petaías, 
Judá ex Eliezer. 

24Cyxol cyiyjil ke bitzal, atzun Eliasib. Cyxol cyiyjil ke xk'ukil ttzi tja Dios, atzun 
ke jlu: Salum, Telem ex Uri. 

25Akeju mastl xjal aj Israel e binchante ax il lu, atzun ke jlu: Cyxol tiyjil Paros, 
atzun: Ramía, Jezías, Malquías, Mijamín, Eleazar, Malquías ex Benaía. 

26Cyxol tiyjil Elam, atzun ke jlu: Matanías, Zacarías, Jehiel, Abdi, Jeremot ex Elías. 

27Cyxol tiyjil Zatu, atzun ke jlu: Elioenai, Eliasib, Matanías, Jeremot, Zabad ex 
Aziza. 

28Cyxol tiyjil Bebai, atzun ke jlu: Johanán, Hananías, Zabai ex Atlai. 

29Cyxol tiyjil Bani, atzun ke jlu: Mesulam, Maluc, Adaía, Jasub, Seal ex Ramot. 

30Cyxol tiyjil Pahat-moab, atzun ke jlu: Adna, Quelal, Benaía, Maasías, Matanías, 
Bezaleel, Binúi ex Manasés. 

31Cyxol tiyjil Harim, atzun ke jlu: Eliezer, Isías, Malquías, Semaías, Simeón, 

32Benjamín, Maluc ex Semarías. 

33Cyxol tiyjil Hasum, atzun ke jlu: Matenai, Matata, Zabad, Elifelet, Jeremai, 
Manasés ex Simei. 

34Cyxol tiyjil Bani, atzun ke jlu: Madai, Amram, Uel, 

35Benaía, Bedías, Quelúhi, 

36Vanías, Meremot, Eliasib, 

37Matanías, Matenai ex Jaasai. 

38Cyxol tiyjil Binúi, atzun ke jlu: Simei, 

39Selemías, Natán, Adaía, 

40Macnadebai, Sasai, Sarai, 

41Azareel, Selemías, Semarías, 

42Salum, Amarías ex José. 

43Cyxol tiyjil Nebo, atzun ke jlu: Jeiel, Matatías, Zabad, Zebina, Jadau, Joel ex 
Benaía. 

44Cycyakil ke xjal lu otok che jaw moje' cyuc'il ke xu'j mya judiy ke, ex cyxol ke 
xu'j lu at junjun otok tzul itz'j cyal. 

Nehemías 

Nehemías 1 

In cubsan Nehemías twitz Dios ti'j ttanmi 

1Atzun ke tyol Nehemías jlu, aju tcy'ajal Hacalías. Tej otok bant winkin abk'i 
ttzyetlen tcawin Artajerjes, tuj xjaw Quisleu tbi, akine Nehemías atintoke tuj 
nintz tnam Susa, 

2tej tpon wermaniye Hanani cyuc'ix junjun xinak tzajni ke tuj Judá. Xitzun 
nkanine cye ti'j tnam Jerusalén ex cyi'j ke xjal Judiy, akeju otok che aj tuj 
Babilonia ex otok che pon tuj Jerusalén. 

3Atzun cye tzaj cyma'n weye: Akeju o che aj tuj Babilonia ex o che pon tuj Judá 
ate' tuj nim bis ex in che ch'ixwi; atzunju muro toc ti'jele tnam Jerusalén jumajx 
o baj xitj, ex ke tlamel tnam o che baj tz'e'y tu'n k'ak', che chi. 

4Tejtzun nbinteye tkanil lu, in cub ke'ye ok'el ex in bisune cab ox k'ij; cub nyo'ne 
we'yaj ex in oc tene na'l Dios aju at tuj cya'j. 

5Ex xi nma'ne te tuj nna'j Diose cyja': Nman Dios ata tuj cya'j, aya Dios ma' toclen 
ex xobajilxix, minti' in baj tch'expu'n tyola aju in cyaj bant ti'j, ex at tk'ak'bil 
tc'u'ja cyi'j keju in che c'ujlan teya ex in che japun ke tmandamyenta cyu'n. 

6Ja'lo in chin cubsane twitza tu'n ttzaj tbi'na nna'j Diose k'ijl ex konic'an cyi'j ke 
tmajena ake aj Israel. Ako'ye aj Israel ma ko binchane il twitza; akine cyuc'ix keju 
at nxilene cyuc'il ma ko binchane il. 

7Nim mya ba'n ma kbinchaye twitza; minti' ma che japun ke tmandamyenta 
ku'ne, cyuc'ix ke tleya ex ke tcawbila, akeju e tzaj tma'na te tmajena Moisés. 

8Na'ntza aju yol tzaj tma'na te tmajena Moisés, chiya cyja': Ka ma che binchane 
il, che bajel l cyuj mastl nasyon; 

9katzun ma che ajtz meltz'aje juntl maj wuc'ile ex ka ma txi cynimane ke 
nmandamyente ex ka ma che japun cyu'ne, masque cyetbzbil cyibe max 
ttxa'npun tx'otx', che tzajel wi'ne ma chixin tu'n cyule juntl maj tuj lugar sc'o'maj 
wu'ne, jatum tu'n ttzaj na'n nbiye tuj, chitzuna, tmaya te Moisés. 

10Tmajena ko'ye ex etzan ko'ye tu'na, ex o ko colpete tu'na tu'n nimxix tipumala. 

11In chin cubsane twitza Nman, tu'n ttzaj tbi'na nkanbetze ex cykanbetz ke 
tmajena, akeju at cygan tu'n tjaw nimsa'n tbiya cyu'n. O'cx in chin kanine teya 
tu'n ba'n tel nbeye ex tu'n ntzaj xtaline tu'n rey, nchiye tuj nna'j Diose. Porque 
akine toctok te k'ol tc'a rey Artajerjes. 

Nehemías 2 

Xi tk'o'n Artajerjes ambil te Nehemías tu'n t-xi' tuj Jerusalén. 

1At jun k'ij tuj xjaw Nisán tbi, tej otok bant winkin abk'i ttzyetlen tcawin rey 
Artajerjes, matok in chin k'o'ne tc'a rey vin, tej tel tnic' wi'je ka bistok ta' nwitze, 

2ex tzaj tkanin weye: —Ma tz'el nnic'e ti'ja puro bis ta' twitza. ¿Ti nbaj ti'ja? 
Porque mya yab ta'ya atlo jun bis tuj tanmiya. Bi'x tzaj nim nxobile tu'n jlu, 

3ex xi nma'ne te: —Ba'nwt tz'el tk'ija Tat Rey. ¿Tza'n tten tu'n mi'n nbisune? 
Porque aju tnam jatum maku'n ke ktzan nxe'chele o baj xitj ex o che baj tz'e'y ke 
tlamel tu'n k'ak'. 

4—¿Ti cbantel wu'ne ti'ja? Chi rey tzaj tkanin weye. Atzun weye in oc tene na'l 
Dios aju at tuj cya'j, 

5ex xi nma'ne te: —Tat Rey, ka ba'n jacu tz'ela tuj twitza, ex ka ma ncambaye 
xtalbil teya, chin t-samanxa tuj Judá, tuj tnam jatum maku'n ke ktzan nxe'chele, 
tu'n tjaw nbincha'ne juntl maj tnam. 

6Tzajtzun tkanin rey weye, tuc'ix t-xu'jil k'ukltok ttxlaj: —¿Jte'tzun k'ij ctela tuj 
tbeya? ¿Ex jtoj ba'n tul meltz'aja? Atzun weye xi nma'ne tajlal xjaw te, ex cub tuj 
twitz tu'n nxi tzokpi'ne tu'n. 

7Ax icx xi nma'ne te: Ka ba'n tuj twitza, k'ontza jun u'j tu'n t-xi nyec'une cye ke 
gobernador ate' ti'jxi nima Éufrates tuj telex k'ij, tu'ntzun wex tzokpi'ne cyu'n 
tu'n npone max tuj Judá; 

8ax icx tu'n ttzaj tk'o'na juntl u'j weye tu'n t-xi nyec'une te Asaf aju toc tu'na te 
cwentil tkan ttze'ya, tu'ntzun cytzaj tk'o'n ke tze' weye, tu'n cybant ke tlamel 
cwartel ttxlaj tja Dios, ax icx ke tlamel muro toc ti'jele tnam, ex tu'n tajben ti'j 
njaye jatum tu'n ntene, nchiye te. Ex tzaj tk'o'n rey tcyakil jlu weye, nok tu'nju 
onbil tu'n Dios. 

9Ax icx tzaj t-sama'n rey jun c'loj soldad cyjax cyibaj chej, wabalte weye, cyuc'ix 
ke nejenel cye. Tejtzun npone cywitz ke gobernador ate' ti'jxi nima Éufrates tuj 
telex k'ij, xi nk'o'ne ke u'j cye, akeju otok tzaj tk'o'n rey weye. 

10Pero tej cybinte Sanbalat aju aj Horón, ex Tobías aju aj sanjelal ex aj Amón, 
minti' e tzalaj, tu'nju otok pon jun xjal nim tbis tc'u'j tu'n tonin cyi'j aj Israel. 

Bant ti'j tu'n tjaw binchet juntl maj muro ti'jele tnam 

11In pontzune tuj Jerusalén, ex tuj toxin k'ij nponlene ma chixin, 

12in jaw we'ye te konic'an cyuc'ix junjun xinak wuc'ile, ex minti' xi nma'ne te jun 
xjal aju otok tzaj tyec'un Dios weye tu'n nbinchanteye ti'j tnam Jerusalén. Minti' 
mastl chej k'i'n wu'ne, o'cxju atinjxi tibaj. 

13Tujx konic'an lu in exe ttzi tpwertil tnam, Chk'ajlaj tbi, tlugaril jun xoch Dragón 
tbi, in pone ttzi tpwertil tnam jatum nne'x chitet tz'is, ex baj nque'yine muro toc 

ti'jele tnam Jerusalén otok cub xitj, ex ke tpwertil tnam otok che baj tz'e'y tu'n 
k'ak'. 

14Inx bet ch'intle tu'n npone ttzi tpwertil tnam jatum ta' jun twi a', ex in pontle 
jatum ta' nintz pil te Rey; pero minti' bant tu'n tic'x ncheje tuj lugar lu. 

15Atxtok taj tu'n tcub k'ij, tkanx in jaxe ttzi'yile tk'ab xak; tejtzun tbaj nque'yine 
muro ti'jele tnam in ajtztzune, ax in octze ttzi tpwertil tnam, Chk'ajlaj tbi. 

16Minti'tok bi'n cyu'n ke cawil jatum otok chinx aje ex ti nbaj weye. Ex na'nxtok 
txi nma'ne cye xjal Judiy, mi cye ke pal, mi cye ke xjal ma' cyoclen, mi cye ke cawil 
ex mi cye mastl xjal at cyoclen tu'n tbinchet ak'untl. 

17Cyja'tzun xi nma'ne cye: —Ba'n cyu'ne puro bis ato', porque aju ktanmi 
Jerusalén o baj xitj ex ke tpwertil o che baj tz'e'y. E tmoje' kyol ex kbinchan jaw 
juntl maj aju muro toc ti'jele Jerusalén, tu'ntzun mi'n cucx cyxmayin xjal ki'j. 

18Tejtzun t-xi ntx'olba'ne cye ti'j t-xtalbil Dios otok nc'ame ex ti'j ju yol otok tzaj 
tma'n rey weye, atzun cye tzaj cytzak'we'n: —E ttzyet ak'untl ku'n tu'n tjaw 
binchet juntl maj muro. Ex tzyettzun ak'untl cyu'n. 

19Pero tej tbinte Sanbalat aju aj Horón, tuc'ix Tobías aju aj sanjelal ex aj Amón, 
ex Gesem aju aj Arabia, e oc ten xmayil ki'je ex tzaj cyma'n keye tuc'il ic'bil cyja': 
—¿Ti nbaj cyeye? ¿Maj cyaje tu'n cyoc tzokpaje k'ojlel ti'j rey? 

20Atzun weye xi nma'ne cye: —Ate Dios aju at tuj cya'j tzul onil keye tu'n tel 
kak'unbene ba'n. Keye tmajen Dios ko'ye, ctzyetel ak'untl ku'ne tu'n tjaw binchet 
juntl maj tnam, atzun cyeye minti' cyoclene ti'j tnam Jerusalén tu'nju mya Judiy 
keye. 

Nehemías 3 

Xi k'ma'n alcye ak'untl tu'n tbant cyu'n junjun c'loj xjal 

1Atzunte Eliasib aju tnejel pal, cyuc'ix mastl pal, jaw cybincha'ntl tpwertil tnam 
toc tbi Pwert cye Ẍne'l. Cub cyic'sa'n tk'ijlalil tu'n tajben, oc cyk'o'n tpwertil ex 
jaw cybincha'n juntl maj jun piẍ muro, xi'x ke' cyu'n jatum ta' ja ma' twa'l Hamea 
tbi ex pon baj jatum ta' juntl ja ma' twa'l Hananeel tbi. 

2Atzun juntl piẍ muro jaw cybincha'n ke xinak aj Jericó, ex atzun juntl piẍ jaw 
tbincha'n Zacur aju tcy'ajal Imri. 

3Ke tiyjil Senaa jaw cybincha'n Pwert cye Cyiẍ tbi; jax cyk'o'n tmarquil ex oc 
cyk'o'n tpwertil cyuc'ix ke matij pasador ti'j, tuc'il cabe t-ẍcyin tu'n cycu'x ten ke 
pasador cyuj. 

4Atzun juntl piẍ muro jaw tbincha'n Meremot aju tcy'ajal Urías ex tal tchman 
Cos; atzun juntl piẍ jaw tbincha'n Mesulam aju tcy'ajal Berequías ex tal tchman 
Mesezabeel; atzun juntl piẍ jaw tbincha'n Sadoc aju tcy'ajal Baana. 

5Atzun juntl piẍ muro jaw cybincha'n ke xjal aj Tecoa, masque minti' o cyajbe ke 
xinak ma' cyoclen tu'n cyonin cyi'j ke nejenel ti'j ak'untl. 

6Atzunte Joiada aju tcy'ajal Paseah, tuc'ix Mesulam aju tcy'ajal Besodías, jaw 
cybincha'n aju pwert toc tbi Jesana. Jax cyk'o'n tmarquil ex oc cyk'o'n tpwertil 
cyuc'ix ke pasador ti'j, tuc'il cabe t-ẍcyin tu'n cycu'x ten ke pasador cyuj. 

7Atzun juntl piẍ muro jaw tbincha'n Melatías aju aj Gabaón tuc'ix Jadón aju aj 
Merenot ex ke xjal aj Gabaón ex aj Mizpa. Ke lugar lu ate'tok tjak' tcawbil 
gobernador tuj tumlal tjawitz k'ij te nima Éufrates. 

8Atzun juntl piẍ muro jaw tbincha'n Uziel aju tcy'ajal Harhaía aju tx'inol sak 
pwak, atzun juntl piẍ jaw tbincha'n Hananías aju binchal perjum; tu'n cycabil 
jaw cybincha'n jun piẍ muro ti'j Jerusalén max pon baj jatum ta' ju muro ma' 
twitz. 

9Atzun juntl piẍ muro jaw tbincha'n Refaías aju tcy'ajal Hur, aju toc te ajcal tuj 
mij tx'otx' Jerusalén. 

10Atzun juntl piẍ jaw tbincha'n Jedaías aju tcy'ajal Harumaf, aju muro lu tcubsa'n 
tumlal twitz tja Jedaías, atzun juntl piẍ jaw tbincha'n Hatús aju tcy'ajal 
Hasabnías. 

11Ate Malquías aju tcy'ajal Harim, tuc'ix Hasub aju tcy'ajal Pahat-moab, jaw 
cybincha'n juntl piẍ muro tuc'ix ju ja ma' twa'l, Ja cye Jorni tbi. 

12Atzun juntl piẍ muro jaw tbincha'n Salum cyuc'ix ke tme'jel; ate Salum tcy'ajal 
Halohes, aju toc te ajcal te mijtl tx'otx' Jerusalén. 

13Ate Hanún ex ke xjal najlke tuj Zanoa jaw cybincha'n aju pwert toc tbi Chk'ajlaj; 
ex oc cyk'o'n tpwertil cyuc'ix ke pasador matij, cyuc'ix cabe t-ẍcyin tu'n cycu'x 
ten ke pasador cyuj; winkin ech tnukbil muro jaw cybincha'n, ex pon baj cyu'n 
max ttzi tpwertil tnam jatum nne'x chitet tz'is. 

14Ate Malquías aju tcy'ajal Recab, aju toctok te gobernador tuj tx'otx' Bet-
haquerem, jaw tbincha'n ju pwert jatum nne'x chitet tz'is, oc tk'o'n tpwertil 
cyuc'ix ke pasador matij, tuc'il cabe t-ẍcyin tu'n cycu'x ten pasador cyuj. 

15Ate Salum aju tcy'ajal Colhoze, aju toctok te gobernador tuj tx'otx' Mizpa, jaw 
tbincha'n aju pwert toc tbi Pwert Twi A', jax tk'o'n twi' ex oc tk'o'n tpwertil 
cyuc'ix ke pasador ti'j, tuc'il cabe t-ẍcyin tu'n cycu'x ten ke pasador cyuj, ex jaw 
tbincha'n jun piẍ muro, tzaj ke' tu'n jatum tcubsa'n nintz pil Siloé tbi, aju tcub 
junx tuc'il tkan tawal rey, ex pon baj jatum in che cubil ke grad te tnam toc tbi 
Ttanmi David. 

16Ate Nehemías aju tcy'ajal Azbuc, aju toctok te gobernador te mij tx'otx' Bet-
sur, jaw tbincha'n juntl piẍ muro, pon baj tu'n tumlal twitz tpantyón rey David 
jatum tcubsa'n pil te chembil a' ex max jatum tcubsa'n cyja soldad. 

17Atzun juntl piẍ muro jaw cybincha'n aj Leví; ate Rehum aju tcy'ajal Bani 
nejenel cyxol; atzun juntl piẍ muro jaw tbincha'n Hasabías aju toctok te 
gobernador tuj mij tx'otx' Keila, cyuc'ix ke xjal ate'tok tjak' tcawbil. 

18Atzun juntl piẍ muro jaw cybincha'n ke tuc'il: Ate Bavai tcy'ajal Henadad 
nejenel cyxol, ex toctok te gobernador tuj mijtl tx'otx' Keila. 

19Ate Ezer aju tcy'ajal Jesúa aju toctok te gobernador tuj Mizpa, jaw tbincha'n 
juntl piẍ muro tumlal twitz ja te c'ubl ke ubl, ex pon baj jatum in pon baj arba 
muro. 

20Atzun juntl piẍ muro jaw tbincha'n Baruc aju tcy'ajal Zabai tuc'il tcyakil tanmi, 
xi ke' tu'n t-squinil muro ex pon baj tumlal twitz tja Eliasib aju tnejel pal. 

21Ex ate Meremot aju tcy'ajal Urías ex tal tchman Cos, jaw tbincha'n juntl piẍ 
muro, xi'x ke' tu'n tumlal ttzi tja Eliasib ex pon baj jatum ponin baj tja Eliasib. 

22Atzun juntl piẍ muro jaw cybincha'n ke pal najlke tuj chk'ajlaj. 

23Atzunte Benjamín tuc'ix Hasub jaw cybincha'n juntl piẍ muro tcubsa'n tumlal 
twitz cyja. Ax icx te Azarías aju tcy'ajal Maasías ex tal tchman Ananías, jaw 
tbincha'n ju muro tcubsa'n tumlal twitz tja. 

24Atzun juntl piẍ muro jaw tbincha'n Binúi aju tcy'ajal Henadad, xi'x ke' tu'n 
jatum ta' tja Azarías ex pon baj max tuj t-squinil muro. 

25Atzun juntl piẍ muro jaw tbincha'n Palal aju tcy'ajal Uzai, xi'x ke' tu'n max tuj 
t-scyinil muro jatum tcubsa'n ja ma' twa'l, aju tcubsa'n mas nikayin ttxlaj tja rey 
ttxa'n pe'n te pres. Atzun juntl piẍ muro jaw tbincha'n Pedaías aju tcy'ajal Faros. 

26Atzun ke ajbel tuj tja Dios, akeju najlke tuj Ofel, jaw cybincha'n juntl piẍ muro 
tumlal Pwert te A' tuj tjawitz k'ij, ex pon baj twitz ja ma' twa'l ex ma' twitz. 

27Ke aj Tecoa jaw cybincha'n juntl piẍ muro, xi'x ke' cyu'n tumlal ja ma' twa'l ex 
ma' twitz ex pon baj cyu'n max jatum ta' muro Ofel tbi. 

28Teyle junjun pal jaw tbincha'n muro tcubsa'n tumlal twitz tja, xi'x ke' cyu'n ttzi 
pwert toc tbi Pwert cye Cabay. 

29Ate Sadoc aju tcy'ajal Imer jaw tbincha'n juntl piẍ muro tcubsa'n tumlal twitz 
tja; atzun juntl piẍ jaw tbincha'n Semaías aju tcyajal Secanías, aju xk'ukil ttzi 
pwert tcubsa'n tuj tumlal tjawitz k'ij. 

30Atzun juntl piẍ muro jaw tbincha'n Hananías aju tcy'ajal Selamías tuc'ix Hanún 
aju tkakin tcy'ajal Salaf. Atzunte Mesulam aju tcy'ajal Berequías jaw tbincha'n 
juntl piẍ muro tcubsa'n tumlal twitz tja. 

31Ate Malquías aju tx'inol sak pwak jaw tbincha'n juntl piẍ muro jatum ta' cyja 
ke ajbel tuj tja Dios ex jatum najl ke comersyant, aju tcubsa'n tumlal pwert jatum 

in pon cychmon cyib xjal tu'n cyex tuj k'oj, ex pon baj tu'n max jatum tcubsa'n ja 
te xk'ukbil tuj t-scyinil muro. 

32Ke tx'inol sak pwak ex ke comersyant jaw cybincha'n juntl piẍ muro, xi'x ke' 
cyu'n max jatum tcubsa'n ja ma' twa'l tuj t-scyinil muro ex pon baj cyu'n max 
jatum ta' pwert aju toc tbi Pwert cye Ẍne'l. 

Nehemías 4 

Xmaybil cyu'n aj k'oj 

1Tej tbinte Sanbalat in ko binchantoke juntl maj muro ti'jele tnam, tzaj nim tk'oj 
ex ttx'u'jil ex oc ten xmayil cyi'j ke xjal Judiy, 

2ex xi tma'n cye ke tuc'il ex cye ke soldad te Samaria cyja': ¿Ti nbaj cye ke 
txunyab Judiy? ¿Che chipetzun ka cxel k'ot ambil cye tu'n t-xi cyk'o'n chojbil te 
Cydios juntl maj? ¿Ex baka tuj junx k'ij cbantel ak'untl cyu'n? ¿Baka ti'j cytza'jil 
abj o che baj tz'e'y che bantel juntl maj ke abj cyu'n? Chi Sanbalat. 

3Wa'ltok Tobías aju aj Amón ttxlaj Sanbalat ex xi tma'n ju yol lu: Aju muro niban 
tjaw cybincha'n juntl maj, ka ma jax jun wech twi', bi'xlo jacu cub xitj tjak'. 

Aju tna'j Dios Nehemías 

4In octzun tene na'l Dios ex xi nma'ne cyja': Kman Dios: Bintza aju cyxmaybil xjal 
ki'je. Binchama ax tu'n tcub tz'ak cyxmaybil cyibaj; cuchiwt che cub tz'ak tuj 
cyk'ab aj k'oj cyi'j, ex ba'nwt cyxi k'i'n pres tuj juntl tnam. 

5Mi'n cub tnajsa'na cybinchben mya ba'n ex mi'n cub tnajsa'na cyil; tu'nju ma 
che oc ten ic'lelte cye keju in che ak'nan tu'n tjaw binchet juntl maj muro ti'jele 
tnam. 

Aju xobtzabl cyu'n aj k'oj 

6Lajo'nxtok ak'untl ku'ne tu'n tjaw binchet juntl maj muro ti'jele tnam, ex otok 
mijin muro tu'n tbinchet, porque ake xjal nim cygan tu'n cyak'nan. 

7Pero tej cybinte Sanbalat, Tobías, ke aj Arabia, ke aj Amón ex ke aj Asdod, ka 
cucxtok toc ak'untl ti'j muro ti'jele tnam, ex ch'ixtok cybaj maket ke toy' muro 
jatum ba'n tu'n cyocx xjal tujxi tnam Jerusalén, tzaj nimxix cyk'oj, 

8ex cycyakil ke jlu moje' cyyol tu'n cyoc tzokpaj k'ojlel ti'j tnam Jerusalén ex tu'n 
ttzpet knable cyu'n. 

9Atzun keye o oc tene na'l Dios ex e cub kk'o'ne ke xk'ukil tu'n cycwentin k'ijl ex 
konic'an, tu'ntzun kclete tuj cyk'ab aj k'oj. 

10Atzun cye aj Judá o cyma': Ch'ix tbaj cyipun keju in che ikan tu'nju nimxix 
ttx'akan abj; ax icx keye mlay ko xcye'ye ti'j tu'n tjaw kbincha'ne juntl maj muro 
ti'jele tnam. 

11Ex in cyma'ntok aj k'oj ki'je cyja': Nok minaben e koc tzokpaj cyi'j tu'n cycub 
ku'n, tu'ntzun twe' ak'untl. 

12Pero ke xjal Judiy, akeju najlke nikayin cytxlaj aj k'oj ki'je, ela' maj e ul k'malte 
keye ka at cyoquel tzokpaj aj k'oj ki'je tuj tcyakil pac'. 

13Xitzun nma'ne cye cycyakil c'loj xjal judiy at cyxilen cyxolx, tu'n cycub ten ti'jxi 
muro te tnam, t-xe'yile muro ex cyuj ke lugar na'nxtok cybaj maket, ex tu'n t-xi 
cyi'n cyspad, cylans, ex cyxobl plech. 

14Tej tel nnic'e ti'j ka in che xobtok, in cub we'ye ex xi nma'ne cye ke xjal ma' 
cyoclen, cye ke cawil ex cye mastl xjal: Mi'n che xobe cywitz aj k'oj. Cyna'ntze, 
ate Kman at nimxix tipumal ex xobajilxix. Cyk'onc cyipune tu'n cycolpet ke 
cyxjalile, ke cycy'ajale, ke cyme'jele, ke cyxu'jile ex ke cyjaye, nchiye cye. 

15Tejtzun cybinte ke aj k'oj ki'je ka otok tz'el knic'e ti'j cyximbetz ex otok baj 
tzpet cyximbetz tu'n Dios, kcyakiltzune o ak'nane juntl maj tu'n tjaw binchet 
muro, ex teylex te junjun oc ten ak'nal ti'j ttarey. 

16Tujxtzun k'ij lu, mijcu xinak akeju ate' wuc'ile e ak'nan ti'j ak'untl, atzun mijtl 
list e cub ten tuc'il cylans, cymakbil in che ajben tuj k'oj, cyxobl plech ex 
cychicyet c'uxbil. Ke nejenel xi cycyuwsa'n cye ke xjal aj Judá tu'n tten cyipun. 

17Ke xjal in che ak'nan ti'j muro ex ke ikal iktz cucx e ikan, pero tu'n junx cyk'ab 
e ak'nan, atzun juntl cyk'ab k'i'n spad tu'n. 

18Cycyakil keju in che ak'nan, toclex cyspad cyc'u'j, atzunju k'ajtzal chun ax wa'l 
cub ntxlaje. 

19Otok txi nma'ne cye keju ma' cyoclen ex cye ke cawil ex cye mastl xjal cyja': Aju 
ak'untl lu ma'xix ex najchak poninbaj, atzun ke kpa'n kib tuj c'lojin najchak kxol, 

20cyja'tzun, oc cybinteye jatum oc tk'ajt chun, jurat che tzaje kuc'ile tu'n kten 
junx, ex ate Kdios c'onil ki'j tu'n tcub cyi'j aj k'oj ku'n, nchiye cye. 

21Atzun jlu bant ku'ne tej kak'nane, in tzyet ku'ne oc ttzaj t-xe cya'j ex in we' ocxi 
ttzaj klolj, ex mij xjal k'i'n lans cyu'n tuj cyk'ab. 

22Ax icx xi nma'ne cye xjal cyja': Teyle junjun xinak tu'n tcyaj ten te konic'an tuj 
Jerusalén junx tuc'il ju onil te, tu'ntzun cyxk'ukin te konic'an, ex tu'n cyak'nan 
k'ijl. 

23Akine ex ke xjal at nxilene cyuc'il, ke onil, ex ke soldad uc'in wu'ne, minti' el 
ki'ne kxbalune, nok o'cx oc kxi'ye chil, ex teylex te junjun k'i'n tlans tuj tk'ab. 

Nehemías 5 

Tzaj mya ba'n cyxol xjal Judiy 

1Tuj tk'ijlalil lu tzaj jun yol cyu'n ke xinak ex cyu'n ke cyxu'jil cyi'jx cyxjalil ax 
Judiy ke. 

2At junjun in cyma'n cyja': At nimcu kcy'ajale ex kme'jele ex kaje tu'n ttzaj k'o'n 
ch'in triw te kwaye tu'ntzun mi'n kcyime tu'n we'yaj; 

3atzun txkantl in cyma'n: Ma txi kk'o'ne ktx'otx'e, tkan k-uvaye ex kjaye te prent 
nok tu'n tlak'et kwaye tu'n tlaj we'yaj, 

4ex at junjuntl in cyma'n: Ma tz'el kch'exo'ne pwak tu'n tchjet chojenj ku'ne, aju 
nne'l tkanin rey ti'j ktx'otx'e ex ti'j tkan k-uvaye. 

5Tza'nx ke kxjalile ax icx keye junx kiyjile; ke kc'wa'le junx ta' cyoclen cyuc'il ke 
cye cyc'wa'l. Pero masque icju, il ti'j tu'n t-xi kk'o'ne kcy'ajale ex kme'jele tu'n 
cyoc te majen. Ex at junjun kme'jele ate' naj te majen, ex mlayx bant tu'n tmayet 
jlu ku'ne, porque ma cyaj ten ktx'otx'e ex tkan k-uvaye tuj tcwent juntl, che chi. 

6Tejtzun nbinteye aju in baj cyi'j, tzaj nimxix nk'oje. 

7Te tibajxi, tej tbaj nximane ti'j, e je'x ncawine ke xjal Judiy, akeju k'inun ex aj 
sanjelal at cyoclen tu'n gobierni, ex xi nma'ne cye: ¿Tiku'n nne'l cykanine ta'l 
ch'ex pwak cye cyxjalile? Extzun jun tkanil wu'ne tu'n cytzaj baj cycyakil xjal tu'n 
tbant ti'j jlu, 

8ex xi nma'ne cye: Keye nic'punlo ma bant ku'ne tu'n cyclet ke kxjalil, akeju otok 
che'x c'ayin cyuj ke nasyon jatum ate' ke xjal mya nimal Dios ke, atzun cyeye ja'lo 
minti' in xi cyk'o'ne triw te cywa cyxjalile ka minti' ma tzaj cyc'ayin cyc'wa'l te 
cymajene. Entons il ti'j tu'n kxi'ye juntl maj colpil cye. Atzun cye minti' e k'ajt, 
tu'nju minti' tumel tu'n tmojtzet yol cyu'n. 

9Ex xi nma'ntle cye: Mya ba'n aju in cybincha'ne. ¿Myapelo mas ba'n tu'n cyxobe 
twitz Kman, tu'ntzun mi'n cyxmayin xjal ki'j, akeju mya nimal Dios ke, akeju aj 
k'oj ki'j? 

10Ax icx weye cyuc'ix keju at nxilene cyuc'il ex keju onil weye o txi kk'o'ne pwak 
ex triw te cych'ex, pero ba'n tu'n tcub knajsa'n cyc'as. 

11Ax icx ba'n tu'n taj cyk'o'ne cytx'otx' bi'x ja'lo, tuc'ix tkan cy-uva, tkan cy-olivo 
ex cyja, ex ba'n tu'n tcub cynajsa'ne cyc'as, ka pwak, ka twitz awal, ka vin ex ka 
chibj aseyt, nchiye, xi nma'ne cye. 

12Atzun cye tzaj cytzak'we'n: Jacu tz'aj kk'o'ne tcyakil jlu ex mlay txi kkanintle 
cyc'as at kuc'ile. Cbantel ku'ne tcyakil ic tza'nx ma tzaj tma'na keye, che chi. E 
tzaj ntxco'ne ke pal, ex cywitztzun xi nma'ne tu'n t-xi cytziyan jun yol axix toc 
tu'n tbant cyu'n aju otok cyma. 

13Ax icx el nchito'ne ti'j nxbalune ex xi nma'ne cyja': Ictzun c'elex tchito'n Dios 
ke xjal tuj cyja ex tuj cytx'otx', akeju minti' ma japun yol lu cyu'n aju ma txi 
cytziyan, ex cyja'tzun c'elel ti'n Dios tcyakilju at cye, nchiye, xi nma'ne. Cycyakil 

xjal tzaj cytzak'we'n: Bant-xwit icju; jawtzun cynimsa'n tbi Kman ex o japun 
cyu'n tcyakilju yol otok txi cytziyan. 

Aju xtalbil tbincha Nehemías 

14Ax icx tej woc k'o'ne te gobernador tuj Judá tu'n rey Artajerjes, tzyet wu'ne tej 
otok bant winkin abk'i ttzyetlen tcawin rey ex pon baj tuj 32 abk'i te tcawbil, ex 
tuj cablaj abk'i lu, mi akine mi keju onil ate' wuc'ile, minti' tzaj kc'mo'ne twi 
kc'u'je ex mi jun onbil cyu'n xjal aj Judá. 

15Atzun ke gobernador e ten tej na'nxtok wule, e oc te iktz cye tnam xjal, porque 
nne'l cype'yin xjal 40 sak pwak tu'n tajben te twi cywa ex te twi cyc'a vin, ex ax 
ke cymajen gobernador e oc ten yajlal cye tnam xjal. Atzun weye minti' bant 
wu'ne icju, tu'nju in chin xobe twitz Dios. 

16Ax icx weye ma jaw nbincha'ne jun piẍ muro ti'j tnam, ax icx cycyakil aj sanjelal 
ate' ntxlaje ma che ak'nan ti'j ak'untl lu ex minti' ma cub ketzane jun piẍ tx'otx'. 

17In che cub ke' 150 xjal wa'l ti'j nmese; at Judiy ex at ma' cyoclen tuj tcawbil 
gobierni, ex minti' in che oc te tajlal akeju in che tzaj tuj juntl nasyon visitarilte 
keye. 

18Ex aju in bant wu'ne tcyakil k'ij tuj wexe ncwent, atzun jlu: Ncub byet jun wacẍ, 
kak ẍne'l tbanilxix ex nim ec'; ex tuj lajchak k'ij in xi nma'ne tu'n tul k'i'n nim ta'l 
twitz uva te kc'aye. Masque icju, minti' xi nkanine twi nc'u'je, aju at woclene ti'j 
tu'nju gobernador kine, porque nimxix talil iktz tcubtok cyibaj tnam xjal lu. 

19Nman Dios, na'ntza tcyakil aju ba'n ma nbinchaye ti'j tnam lu, ex k'ontza 
tcy'iwbila wibaje. 

Nehemías 6 

Cub cyximan jun c'loj xjal tu'n cyoc tzokpaj ti'j Nehemías 

1Tejtzun cybinte Sanbalat, Tobías, Gesem aju aj Arabia, ex mastl aj k'oj ki'je, ka 
otok jaw nbincha'ntle muro ex otok makset tcyakil jatum ba'n tu'n cyoctz aj k'oj, 
(o'cxcu ke pwert na'nxtok cyoc baj nk'o'ne), 

2ul cysama'n Sanbalat ex Gesem jun tkanil wuc'ile tu'n tpon kchmon kibe cyuc'il 
tuj jun aldey tuj chk'ajlaj Ono tbi. Pero aju mer cyximbetz tu'n cybinchante mya 
ba'n wi'je. 

3E je'xtzun nsama'ne ke sanjel k'malte cye cyja': Minti' ambil wi'je ex at nim 
wak'une ilxix ti'j tu'n tbant, cyja'tzun mlay chinxe; jacu we' ak'untl ka ma chinxe 
jatum in cyma'ne tu'n npone, nchiye cye. 

4Cyaje maj ul cysama'n ax tkanil lu wuc'ile, pero ax tzak'webl aj nk'o'ne ic tza'nx 
otok txi nma'ne nej. 

5Ul t-sama'n Sanbalat tjwe'yin maj jun tmajen k'olte ax tkanil lu tz'iban tuj jun 
u'j jako'maj. 

6Chi in tma'n tuj u'j cyja': In bet tkanil cyxol mastl nasyon, ax icx in tma'n Gesem 
ka ax toc, ka aya ex ke xjal Judiy in che ximane ti'j tu'n tjaw cyi'n cyibe ti'j rey ex 
tu'ntzunju ma jaw cybincha'ne muro ti'jele tnam, ax icx in cyma'n ka aya taja tu'n 
toca te rey, 

7ex ma tz'oc tk'o'na cyoclen ke t-sanjel Dios tu'n t-xi cyma'n cye xjal aj Jerusalén 
ka at rey tuj Judá. Mya yajcu binjtz tkanil lu tu'n rey Artajerjes, cyja'tzun ba'n 
tu'n ttzaja tu'n kyolin o'cx ke, chi Sanbalat tuj u'j. 

8Atzun weye aj nsama'ne tzak'webl ex xi nma'ne te ka mya ax toc aju in tma'n, 
ex ka nok tu'nx otok jaw jlet jlu tuj tnabl. 

9Atzun cye o che jyon tumel tu'n koc sec'pu'ne cyu'n; tuj cyximbetz ka tu'n ttzaj 
baj kc'u'je, tu'ntzun mi'n tpon baj ak'untl ku'ne, atzun weye xi nma'ne te Dios 
cyja': Nman Dios, chin tonintza tu'n tpon baj ak'untl wu'ne. 

10Te tibajxi inxe tja Semaías aju tcy'ajal Delaía ex tal tchman Mehetabel; otok 
tz'ocx tlamon tib tuj tja ex tzaj tma'n weye: Ko ocx tuj tja Dios ex che eletz 
klamo'n ke pwert, porque tuj ak'bil lu che ul xjal byolte teya. 

11Atzun weye xi ntzak'we'ne: ¿Ba'npe tu'n tel ok jun xinak ic tza'n kine tu'n tocx 
tclon tib tuj tja Dios tu'n mi'n tcub byo'n? Mlay chinx oke tuj tja Dios, nchiye te. 

12Ax icx el nnic'e ti'j, mya tu'n Dios otok tzaj k'ma'n ju yol lu te; tzaj tma'n icju 
porque otok tc'am pwak tu'n Sanbalat ex Tobías; 

13xi cyk'o'n xjal pwak lu te, tu'ntzun woc xobtzane cyu'n ex tu'n nbinchane il 
twitz Dios. Nokwit o nbinchaye icju, owtlo che yolin mya ba'n wi'je ex owtlo chin 
ele tuj nch'ixwiye cyu'n. 

14Nman Dios: Na'ntza aju ma cybincha Sanbalat ex Tobías. Ax icx mi'n tzic' tna'l 
tu'na aju ma tbincha Noadías wi'je, aju xu'j oc tk'on tib te t-sanjela, ex ke mastl 
xjal oc cyk'on cyib te t-sanjela, akeju o cyajbe tu'n ttzaj baj nc'u'je cyu'n. 

15Baj bant muro tuj 25 tajlal xjaw Elul tbi, ex 52 k'ij xi ti'n tu'n tbaj bant. 

16Tej cybinte aj k'oj ki'je, ex ke xjal ate' cyuj ke nasyon ate' ki'jele ka otok baj 
bant muro ku'ne, tzaj nim cyxobil ex bi'x naj cynimbil cyib, porque el cynic' ti'j 
ka aju ak'untl lu otok bant nok tu'nju onbil tu'n Dios. 

17Tuj enter 52 k'ij lu, nim u'j ul t-sama'n Tobías cyuc'il xjal Judiy ma' cyoclen, ax 
icx ke xjal Judiy xi cysama'n ela' u'j tuc'il Tobías, 

18porque nim xjal Judiy otok moje' cyyol tuc'il Tobías, porque ate Tobías otok 
tz'oc te tji' Secanías aju tcy'ajal Ara, ex aju tcy'ajal Tobías, aju Johanán tbi, otok 
moje' tuc'il tme'jel Mesulam aju tcy'ajal Berequías. 

19Cucx in che pon aj xjal k'malte weye ka ba'n tmod Tobías, ax icx in che'x aj 
k'malte tuc'il Tobías aju in chin yoline ti'j. Atzunte Tobías nim u'j ul t-sama'n 
wuc'ile tu'n ttzaj baj nc'u'je tu'n. 

Nehemías 7 

Oc tk'o'n Nehemías ke nejenel 

1Tejtzun tpon baj ak'untl ti'j muro ex tej cyoc baj ke pwert ti'j, e octzun nk'o'ne 
ke xk'ukil ttzi tpwertil tnam, ke bitzal ex ke aj Leví. 

2Akeju nejenel e oc nk'o'ne tu'n cycawin cyibaj xjal tuj Jerusalén, atzun Hanani 
aju wermaniye, tuc'ix Hananías aju comandant tuj cwartel, aju xjal lu axix toc 
yolin ex masxix in xob twitz Dios cywitz mastl xjal. 

3Xi nma'ne cye tu'n mi'n cyjaket ke tpwertil tnam Jerusalén ka na'nxtok tmek't 
k'ij, ex max che lametel pwert segurxix ch'ixtok tex k'ij ex na'nxtok cyaj ke xk'ukil 
tnam. Ax icx e oc nk'o'ne ke xk'ukil cyxol ke xjal najlke tuj tnam Jerusalén, 
tu'ntzun cyxk'ukin jatum banimaj ti'j tu'n cyxk'ukin, ex junjuntl ax tu'n cyxk'ukin 
twitz cyex cyja. 

4Aju tnam matijxix wen ex ma'xix twitz, pero mya nim xjal at tuj, porque 
na'nxtok cyjaw bincha'n juntl maj ke ja tuj. 

Ke aj Israel e etz tuj Babilonia junx tuc'il Zorobabel 
Esdras 2.1-70 

5Tzajtzun tcyuwsa'n Dios weye tu'n cyoc nchmo'ne ke xjal ma' cyoclen, cyuc'ix 
ke xjal at cyoclen tuj cawbil ex cycyakil tnam xjal, tu'n ttz'ibet cybi cycyakil tuj 
jun libro te k'ibl cyajlal cycyakil xjal, ex cnet libro wu'ne jatum tz'ibamaj cybi 
cycyakil keju otok che ul nej. Tujtzun libro lu tz'iban ke yol lu: 

6-7Atzun ke aj Israel jlu, akeju ax otok che itz'j tuj Judá ex otok che pon k'i'n tu'n 
rey Nabucodonosor tuj Babilonia. E je'tz tuj Babilonia tu'n cyul tuj Jerusalén ex 
tuj Judá, ex teyle junjun o pon tuj tnam jatum otok che najan ke cyman tnejel. E 
ul uc'in cyu'n Zorobabel, Jesúa, Nehemías, Azarías, Raamías, Nahamani, 
Mardoqueo, Bilsán, Misperet, Bigvai, Nehum ex Baana: 

8Cyxol tiyjil Paros, cab mil tuc' jun syent tuc' 72 cybet; 

9Cyxol tiyjil Sefatías, ox syent tuc' 72 cybet; 

10Cyxol tiyjil Ara, kak syent tuc' 52 cybet; 

11Cyxol tiyjil Pahat-moab, akeju tiyjil Jesúa ex Joab, cab mil tuc' wajxak syent tuc' 
18 cybet; 

12Cyxol tiyjil Elam, jun mil tuc' cab syent tuc' 54 cybet; 

13Cyxol tiyjil Zatu, 45 cybet; 

14Cyxol tiyjil Zacai, wuk syent tuc' 60 cybet; 

15Cyxol tiyjil Binúi, kak syent tuc' 48 cybet; 

16Cyxol tiyjil Bebai, kak syent tuc' 28 cybet; 

17Cyxol tiyjil Azgad, cab mil tuc' ox syent tuc' 22 cybet; 

18Cyxol tiyjil Adonicam, kak syent tuc' 67 cybet; 

19Cyxol tiyjil Bigvai, cab mil tuc' 67 cybet; 

20Cyxol tiyjil Adín, kak syent tuc' 55 cybet; 

21Cyxol tiyjil Ater, akeju tiyjil Ezequías, 98 cybet; 

22Cyxol tiyjil Hasum, ox syent tuc' 28 cybet; 

23Cyxol tiyjil Bezai, ox syent tuc' 24 cybet; 

24Cyxol tiyjil Harif, jun syent tuc' 12 cybet; 

25Cyxol tiyjil Gabaón, 95 cybet; 

26Cyxol ke xinak aj Belén ex aj Netofa, jun syent tuc' 88 cybet; 

27Cyxol ke xinak aj Anatot, jun syent tuc' 28 cybet; 

28Cyxol ke xinak aj Bet-azmavet, 42 cybet; 

29Cyxol ke xinak aj Quiriat-jearim aj Cafira ex aj Beerot, wuk syent tuc' 43 cybet; 

30Cyxol ke xinak aj Ramá ex aj Geba, kak syent tuc' 21 cybet; 

31Cyxol ke xinak aj Micmas, jun syent tuc' 22 cybet; 

32Cyxol ke xinak aj Bet-el ex aj Hai, jun syent tuc' 23 cybet; 

33Cyxol ke xinak aj Nebo, aju juntl tnam Nebo, 52 cybet. 

34Cyxol ke xinak aj Elam, aju juntl Elam, jun mil tuc' cab syent tuc' 54 cybet; 

35Cyxol ke xinak aj Harim, ox syent tuc' winkin cybet; 

36Cyxol ke xinak aj Jericó, ox syent tuc' 45 cybet; 

37Cyxol ke xinak aj Lod aj Hadid ex aj Ono, wuk syent tuc' 21 cybet; 

38Cyxol ke xinak aj Senaa, ox mil tuc' belaj syent tuc' 30 cybet; 

39Cyxol tiyjil pal Jedaías, akeju tiyjil Jesúa, belaj syent tuc' 73 cybet; 

40Cyxol tiyjil pal Imer, jun mil tuc' 52 cybet; 

41Cyxol tiyjil pal Pasur, jun mil tuc' cab syent tuc' 47 cybet; 

42Cyxol tiyjil pal Harim, jun mil tuc' wuklaj cybet; 

43Cyxol aj Leví, akeju tiyjil Jesúa ex Cadmiel ax tiyjil Hodavías ke; 74 cybet; 

44Cyxol ke xjal ba'n che bitzan, akeju tiyjil Asaf, jun syent tuc' 48 cybet; 

45Ke xjal xk'ukil ttzi tja Dios, akeju cyiyjil Salum, Ater, Talmón, Acub, Hatita ex 
Sobai; japun jun syent tuc' 38 cybet tu'n cycyakil. 

46Cyxol keju in che ajben tuj tja Dios, akeju tzajni cyiyjil cyi'j ke xjal lu: Ziha, 
Hasufa, Tabaot, 

47Queros, Siaha, Padón, 

48Lebana, Hagaba, Salmai, 

49Hanán, Gidel, Gahar, 

50Reaía, Rezín, Necoda, 

51Gazam, Uza, Paseah, 

52Besai, Mehunim, Nefisesim, 

53Bacbuc, Hacufa, Harhur, 

54Bazlut, Mehida, Harsa, 

55Barcos, Sísara, Tema, 

56Nezía, ex keju te Hatifa. 

57Ex ke cyiyjil ke tmajen Salomón, akeju tzajni cyiyjil cyi'j ke xjal lu: Sotai, 
Soferet, Perida, 

58Jaala, Darcón, Gidel, 

59Sefatías, Hatil, Poqueret-hazebaim ex keju tiyjil Amón. 

60Aju cyajlal cycyakil ke ajbel tuj tja Dios, cyuc'ix cyajlal ke cyiyjil tmajen 
Salomón, japun ox syent tuc' 92 cybet tu'n cycyakil. 

61Atzun keju e tzaj cyuj ke tnam Tel-mela, Tel-harsa, Querub, Adón ex tuj Imer, 
pero minti'tok ba'n cyu'n alcye cyxe'chel, ex ka ax cyiyjil aj Israel ke, atzun ke jlu: 

62Ke cyiyjil Delaía, Tobías ex Necoda, japun kak syent tuc' 42 cybet tu'n cycyakil. 

63Cyxol cyiyjil ke pal, atzun ke jlu: Ke cyiyjil Habaía, Cos ex Barzilai aju moje' 
tuc'il tme'jel jun xjal Barzilai tbi aju aj Galaad, tu'ntzunju oc tbi Barzilai. 

64Cu'x cyjyo'n cybi tuj libro jatum tz'iban cybi cycyakil keju at cyxilen cyuc'il, 
pero minti' cnet cybi tuj libro, tu'ntzun jlu minti' xi k'o'n cyoclen tu'n cyoc te pal. 

65Xi tk'o'n gobernador orden tu'n mi'n t-xi cywa'n wabj xjansamaj, max cxel 
cywa'n ocxi tajben Urim ex Ttxan tu'n jun pal, tu'ntzun tel nic'baj cyi'j, ka ax toc 
cyiyjil pal ke. 

66Tu'n cycyakil xjal lu, japun jun cyajlal te 42 mil tuc' ox syent tuc' 60 cybet, 

67ex part cyajlal cymajen xinak ex cymajen xu'j. Attok wuk mil tuc' ox xyent tuc' 
37 cybet. Ax icx attok cab syent tuc' 45 bitzal, xinak ex xu'j. 

68Ax icx attok wuk syent tuc' 36 cychej cabay ex cab syent tuc' 45 cychej mul, 

69ex cyaje syent tuc' 35 cychej camey ex kak mil tuc' wuk syent tuc' 20 cychej bur. 

70Attok junjun nejenel cye junjun c'loj aj Israel at cyxilen cyxolx, xi cyk'o'n cyoyaj 
tu'n tbant ak'untl; ax icx te gobernador xi tk'o'n belajlaj libr k'an pwak tuj c'ubl 
pwak, tuc'ix 50 lak matij ex jwe' syent tuc' 30 ẍjo'w in ajben cyu'n pal. 

71Ke nejenel cye junjun c'loj aj Israel at cyxilen cyxolx xi cyk'a'c cyoyaj tuj c'ubl 
pwak tu'n tbant ak'untl, xi cyk'o'n ox quintal tuc' 75 libr k'an pwak ex 26 quintal 
tuc' 66 libr sak pwak; 

72Atzun ke txkantl xjal xi cyk'o'n ox quintal tuc' 75 libr k'an pwak ex 25 quintal 
sak pwak ex 67 ẍjo'w in ajben cyu'n pal. 

73Ke pal, ke aj Leví, ke xk'ukil ttzi tja Dios, ke bitzal, ke xjal aj tnam, ke ajbel tuj 
tja Dios ex cycyakil aj Israel e cub ten najal tuj cyex cytanmi. 

Jaw sch'et ley cywitz cycyakil xjal 

Tejtzun toc twukin xjaw, ex ya otok bant cyten aj Israel tujile cytanmi, 

Nehemías 8 

1octzun cychmon cyib cycyakil xjal tuj plas tcub nikayin twitz tpwertil tnam, 
Tpwertil A' tbi, ex xi cyma'n te Esdras aju xnak'tzal ti'j ley, tu'n ttzaj ti'n libro te 
ley aju cyaj ttz'iban Moisés, aju otok tzaj tk'o'n Kman cye aj Israel. 

2Tuj tnejel k'ij te twukin xjaw, ate Esdras aju toc te pal, ul ti'n libro te ley tuj buyj 
tibil jatum baj cychmon cyib ke xinak ex ke xu'j, cyuc'ix cycyakil keju otok tz'oc 
cynabl; 

3jaw t-sch'i'n Esdras libro te ley cywitz cycyakil xjal, tzyet-x te prim ex cucx t-
sch'in tejxi tpon chilcuk'ij, ex atzun cub we' twitz plas tcub nikayin ttxlaj tpwertil 
tnam Tpwertil A' tbi. Cycyakil xjal in che bin ti'j ley tej tjaw t-sch'i'n. 

4Ate Esdras aju xnak'tzal ti'j ley, wa'ltok tibaj jun wa'lbil tz'lom aju otok cub 
bincha'n tu'n tajben tuj k'ij lu, ex tuj tbank'ab wa'lketok Matatías, Sema, Anías, 
Urías, Hilcías ex Maasías ttxlaj. Atzun tuj tnayaj e cub ten Pedaías, Misael, 
Malquías, Hasum, Hasbadana, Zacarías ex Mesulam. 

5Cubtzun tjako'n Esdras libro te ley cywitz cycyakil xjal, ex tu'nju ma' tjaw aju 
wa'lbil twitz cya'j, cyja'tzun k'ancha'l cye cycyakil xjal. Tejtzun tjaket libro, 
cycyakil xjal e cub we'. 

6Octzun ten Esdras nimsal tbi Kman aju Dios ma'xix toclen, ex cycyakil xjal jaw 
cyi'n cyk'ab twitz cya'j ex cyma: Icxwitju, icxwitju; e cub ẍmeje' tejxi tpon tacl 
tibaj cywitz max twitz tx'otx' ex e oc ten c'ulul te Kman. 

7Atzun ke aj Leví: Jesúa, Bani, Serebías, Jamín, Acub, Sabetai, Hodías, Maasías, 
Kelita, Azarías, Jozabed, Hanán ex Pelaía, atzun ke jlu e je'x chic'bante tley Dios 
cye xjal, atzun cye xjal ax wa'lketok tujx cylugar. 

8Jaw cysch'i'n aj Leví aju in tma'n tuj libro te tley Dios tuc'il tk'ajk'ajel cywi' 
cyuw, ex xi cychic'ba'n aju in tma'n tuj libro tu'n tel cynic' xjal cabalxix ti'j. 

9Cycyakil xjal e oc ten ok'el tej cybinte aju in tma'n ley, atzunte Nehemías aju 
gobernador, tuc'ix Esdras aju xnak'tzal ti'j ley ex pal, cyuc'ix aj Leví, akeju e je'x 
chic'bante ley cye xjal, xi cyma'n cye cycyakil tu'n mi'n cybisun ex tu'n mi'n cyok', 
porque aju k'ij lu pa'maj tu'n tajben te c'ulbil te Dios, aju Cydios. 

10Ax icx xi tma'n Nehemías cye: Cyaje ex che chyo'ne ti'j tbanil chibj, che c'ane 
ta'l twitz uva chi' ex cyk'onxe ch'in cye keju minti' banimaj cye, porque aju k'ij 
lu, jun k'ij pa'maj tu'n Kman tu'n tajben te c'ulbil te. Mi'n che bisune, porque aju 
tzalajbil tu'n Kman in tk'o'n cyipumale. 

11Ax icx ke aj Leví xi cyk'ukba'n cyc'u'j xjal, xi cyma'n cye tu'n mi'n cyk'ajt ex tu'n 
mi'n cyok', porque aju k'ij lu pa'maj tu'n Kman tu'n tajben te c'ulbil te. 

12Cycyakiltzun xjal e je'x wa'l ex c'al, ex xi cyk'o'n cywa keju minti' cywa banimaj 
ex cub cyic'san jun nintz nink'ij tu'nju cabalxix el cynic' ti'j ju otok tzaj xnak'tza'n 
cye. 

Cub cyic'sa'n nink'ij tu'n cyten cyuj tal ja t-xak tze'yin cywi' 

13Tuj juntl k'ij cycyakil ke nejenel cye junjun c'loj xjal at cyxilen cyxolx, cyuc'ix 
ke pal ex ke aj Leví, oc cychmon cyib tuc'il Esdras aju xnak'tzal ti'j ley, tu'n 
cyxnak'tzan ti'j ju in tma'n ley, 

14ex e oc noj ti'j jun yol tz'iban tuj ley jatum in tma'n aju otok tma Kman te 
Moisés, ka tuj twukin xjaw il ti'j tu'n tcub cyic'sa'n aj Israel nink'ij, cyk'ijlalil ke 
tal ja t-xak tze'yin cywi' ex il ti'j tu'n cyten cyuj. 

15Extzun tkanil cyuj cycyakil tnam ex tuj Jerusalén, tu'n cyxi' xjal tuj c'ul jyolte t-
xak olivo, t-xak k'atxab, t-xak xa'j ex mastl tze' polin cyxak, tu'n tbaj cybincha'n 
ke tal ja t-xak tze'yin cywi', ic tza'n tz'ibamaj tuj ley. 

16E extzun ke xjal ex e ul meltz'aj k'i'n t-xak tze' cyu'n, tu'n cybant tal ja t-xak 
tze'yin cywi', twi cyja ex ka ttxa'n cype'n teyle junjun, ax icx ttxa'n tpe'n tja Dios 
ex tuj plas tcub ttxlaj tpwertil tnam aju toc tbi Tpwertil A', ax icx tuj juntl plas 
tcub ttxlaj tpwertil tnam, aju toc tbi Pwert te Efraín. 

17Cycyakil aj Israel, akeju otok che etz tuj Babilonia ex otok che ul tuj Jerusalén, 
jaw cybincha'n ke tal ja t-xak tze'yin cywi', ex axtzun e ten cyuj. Atxix tuj tk'ijlalil 

Josué aju tcy'ajal Nun, bajxtok bant jun maj ic tza'nju o bant tuj k'ij lu, ex nimxix 
e tzalaj ke xjal. 

18Tuj enter wuk k'ij cub cyic'sa'n nink'ij ex tcyakil k'ij jaw t-sch'i'n Esdras junjun 
tnej yol in tma'n tuj libro te tley Dios; tzyet tu'n tuj tnejel k'ij ex pon baj tuj 
mancbil k'ij, ex tuj tumin k'ij oc jun buyj tibil cyu'n ma' t-xilen, ic tza'n tz'iban tuj 
ley. 

Nehemías 9 

Jatz tpa'n Esdras cyil aj Israel twitz Dios 

1Tuj 24 tajlal ax xjaw oc cychmon cyib aj Israel tu'n tcub cyyo'n we'yaj, oc cyk'o'n 
cyxbalun ch'i'x twitz ex jax cyjato'n tx'otx' tuj cywi', 

2otok tz'el cypa'n cyib aj Israel cyi'j cycyakil stranjer xjal. E cub we' ex jatz cypa'n 
cyil tuc'ix cyil ke cyxe'chel. 

3Tej ate'tok tuj cylugar, tuj ox or jaw sch'i'n cywitz aju yol in tma'n tuj tley Kman 
aju Cydios, ex tujtl ox or jatz cypa'n cyil ex e c'ulun te Kman. 

4Te tibajxi jlu e jax aj Leví twi wa'lbil ex atzun ke jlu: Jesúa, Bani, Cadmiel, 
Sebanías, Buni, Serebías, Bani ex Quenani; cycyakil ke jlu e cubsan twitz Kman 
aju Cydios, tuc'il tk'ajk'ajel cywi' cyuwxix; 

5atzun ke aj Leví, Jesúa, Cadmiel, Bani, Hasabnías, Serebías, Hodías, Sebanías ex 
Petaías xi cyma'n cye aj Israel: Che we'ctze, cynimsa'nctze tbi Kman aju Cydiose 
tuj tcyakil tabk'iyil te jumajx, ex nimanxwit tbi tu'nju ma' t-xilen, ex cyk'onxe 
chjonte te tuc'il nimbil. 

6E octzun ten aj Israel na'l Dios cyja': Aya Kmane ex minti' juntl, aya binchante 
cya'j ex aju at max tibajxi cya'j, cyuc'ix cycyakil ke che'w ate'c twitz; aya 
binchante tx'otx' tuc'ix tcyakilju at twitz; aya binchante cye mar tuc'ix tcyakilju 
at cyuj. Aya in tk'o'na cychwinklal cycyakil; cyja'tzun, cycyakil keju ate' tuj cya'j 
nim cyajlal in che c'ulun twitza. 

7Aya Nman Dios jaw t-sc'ona Abram, aya etz k'inte te tuj Ur aju cytanmi aj 
Caldey, ex aya oc k'onte juntl tbi Abraham. 

8El tnic'a ti'j ka aju xinak lu k'ukl tc'u'j ti'ja, ex cyaj bant ti'j jun tyola tuc'il tu'n t-
xi tk'o'na cytx'otx' aj Canaán cye tiyjil, tuc'ix cytx'otx' aj Hetey, aj Amorrey, aj 
Ferezey aj Jebusey ex aj Gergesey, ex ma japun tyola porque tz'aklxixa. 

9O tila aju c'ixbisabl ic'x cyu'n ke kxe'chele tuj Ejipt ex o tbiya tej cyjaw ayayan 
ttzi Mar Cyak Que'yin. 

10O tbinchaya ke binchben nim cyipumal ti'j rey Faraón, cyi'j cycyakil ke tmajen 
ex cyi'j cycyakil ke xjal ate'tok tuj ttanmi, porque o tila tej cyoc puro jawni cyi'j 
aj Israel. Cyja'tzun cyaj xe't tkanil ti'ja ka nim tipumala, ex cucx tten ja'lo. 

11Cub tpa'na mar cywitz, ex atzun e ic'x aj Israel tuj tmij mar tuj tzkij, atzun ke aj 
k'oj cyi'j, e cyaj tmulk'i'na max t-xe'pun mar, mer ic tza'n jun abj in cu'x tz'ak max 
t-xe'pun nim a'. 

12Te k'ijl cub neja cywitz tuj muj, ex te konic'an cub neja cywitz tuj tkan k'ak' 
tu'n t-spic'banteya tuj cybe jatum tu'n cybet. 

13O cubila twi witz Sinaí ex max twitz cya'j tzaj yolina cyuc'il; tzaj tma'na cye ke 
yol tz'aklxix te cawbil, ke xnak'tzbil axix toc, ke ley ex ke mandamyent ba'nxix. 

14Ax icx xi t-xnak'tza'na cye tu'n cyajben ke k'ij te ojlabl cyu'n te c'ulbil teya, ex 
tzaj tk'o'na ke mandamyent cye, cyuc'ix ke ley ex ke xnak'tzbil, aju tzaj tma'na te 
tmajena Moisés. 

15Ax icx xi tk'o'na cywa, aju wabj tzaj tuj cya'j, tu'n tel we'yaj cyi'j ex tzaj tk'o'na 
cyc'a a' etz tuj pic, tu'n tel txketle'n cyi'j. Ex xi tma'na cye tu'n cyoc te tajwil tx'otx' 
aju otok txi ttziyana cye. 

16Atzun ke kxe'chele jaw cyniman cyib, e oc miban che bin ex minti' xi cyniman 
ke tmandamyenta. 

17Minti' xi cyniman tyola ex minti' tzaj cyna'n aju binchben nim tipumal otok 
bant tu'na te colbil cye. E oc miban che bin ex jaw cysc'o'n jun nejenel cyxol tu'n 
cyaj k'i'n juntl maj tu'n tuj yajbil cye tuj Ejipt. Pero aya jun Dios in cub tnajsa'na 
cyil xjal, at xtalbil tuc'ila, in k'ak'an tc'u'ja cyi'j xjal, yaj in tzaj tk'oja ex nim 
tc'ujlalila; cyja'tzun minti' e cyaj tcolina. 

18Masque cub cybincha'n jun tilbilal tal wacẍ bincha'maj ti'j c'uxbil in cub ulj oc 
tocx k'o'n tuj k'ak', ex cyma ka atzun dios jlu otok tz'etz k'inte cye tuj Ejipt, ex 
cybincha mastl nintz il twitza; 

19pero minti' e cyaj tcolina tuj lugar tzkij tx'otx', porque tzaj k'ak'an tc'u'ja cyi'j. 
Aju muj cub ten cyibaj k'ijl te yec'ul cybe minti' el tpa'n tib cyi'j, ax icx tkan k'ak' 
cub ten cyibaj te konic'an tu'n t-spic'bante tuj cybe minti' el tpa'n tib cyi'j. 

20Ax icx xi tk'o'na T-xewa ba'n te xnak'tzalte cye. Cabal o canun wabj maná tzaj 
tk'o'na cye, ex xi tk'o'na a' te cyc'a tu'n tel txketle'n cyi'j. 

21Tuj 40 abk'i e oc tc'a'chana tuj lugar tzkij tx'otx' ex cabal o canun tcyakil cye; 
minti' o baj cyxbalun ex minti' xi mal cykan. 

22Xi tk'o'na ke cawbil ex ke mastl nasyon cye; xi t-sipana te cyetzbil, e oc te tajwil 
tx'otx' Hesbón jatum in cawintok rey Sehón, ex e oc te tajwil tx'otx' Basán jatum 
in cawintok rey Og. 

23Tu'na chmet nim cybaj ke cyc'wa'l, ic tza'n cyajlal ke che'w ate' twitz cya'j, ex 
e pon ti'na tu'n cyc'monte ju tx'otx' te cyetzbil, aju otok txi ttziyana tu'n t-xi 
tk'o'na te cyetzbil ktzan cyman. 

24E ocxtzun ke cyc'wa'l ex cub cyi'j ke xjal aj Canaán cyu'n, ex cycyakil ke xjal 
najlke tuj tx'otx' lu e cyaj tk'o'na tjak' cycawbil; atzun ke cyrey cyuc'ix ke mastl 
xjal ax najlke, e je'x tk'o'na tuj cyk'ab tu'n cybinchante cyi'j nok alcye cyajbil. 

25E oc te cyajwil ke tnam toc muro cyi'j ex tbanil tx'otx', cyuc'ix ke ja nojni cyuj 
cyu'n ke ti'xti tbanilxix, ex ke xoch, ke tkan uva, ke tkan olivo ex mastl txcaj tze' 
ba'n tlo'njtz cywitz, e wa'n tejxi tnoj cyc'u'j wen, e gordyix ex e achin ti'j t-xtalbila 
nimxix. 

26Pero e oc miban che bin, el cypa'n cyib ti'ja ex el cyic'un tleya. E cub cybyo'n 
ke t-sanjela tu'nju xi cychic'ba'n cyil ke xjal, ex tu'nju xi cyma'n cye tu'n cyajtz 
meltz'aj juntl maj tuc'ila, ex nimxix mya ba'n cybincha twitza. 

27Cyja'tzun e je'x tk'o'na tu'n cycub tz'ak tuj cyk'ab aj k'oj cyi'j, ex e baj yajla'n 
cyu'n. Te tibajxi, tej cyna'nte ta'w yajbil cye, e octzun ten kanil onbil teya, atzun 
teya, tu'nju at nim tk'ak'bil tc'u'ja, e tzaj tbi'na max tuj cya'j ex e jaw buyj ke xinak 
te colol cyi'j tuj cyk'ab ke aj k'oj. 

28Pero tej cyna'nte ate'tok ch'in tuj txubtxaj, in che oc ten juntl maj binchal mya 
ba'n twitza; cyja'tzun e cyaj tk'o'na tu'n cycub tz'ak tuj cyk'ab aj k'oj cyi'j ex e 
yajlanjtz cyu'n. Tu'n jlu e oc ten juntl maj kanil onbil teya, ex atzun teya, tu'nju 
at nimxix tk'ak'bil tc'u'ja, e tzaj tbi'ntla max tuj cya'j, ex nimcu maj e clet tu'na 
tuj yajbil cye. 

29Xi tma'na cye tu'n tjapun juntl maj tleya cyu'n, atzun cye jaw cyniman cyib 
twitza ex minti' xi cyniman tmandamyenta, e ic' tibaj tcawbila aju in tk'o'n 
chwinklal teju xjal in japun tu'n, e oc miban che bin ex tx'u'j cywi', ex minti' xi 
cyniman tyola. 

30Nim abk'i o ten tpasensa cyi'j ex xi tchic'ba'na cye tu'n tten cycwent cyi'j, xi 
tma'na cye tu'n T-xewa Xjan ex tu'n cyyol ke t-sanjela, pero minti' xi cybi'n, 
cyja'tzun e cyaj tk'o'na tjak' cycawbil mastl nasyon twitz tx'otx'. 

31Masque icju, pero tu'nju at nim tk'ak'bil tc'u'ja, minti' e naj tu'na te jumajx ex 
minti' e cyaj tcolina; porque aya jun Dios at xtalbil tuc'ila ex at nim tk'ak'bil 
tc'u'ja. 

32Cyja'tzun Kman Dios, aya Dios ma'xix toclena, at nim tipumala ex xobajilxixa, 
in japun tyola aju in cyaj bant ti'j tu'na ex aju tc'ujlalila nimxix cucx in ten, mi'n 
tz'oc tk'o'na te ch'in tcyakilju nintz castiw ma tzaj cyibaj kreye, cyibaj ke nejenel 
kxole, cyibaj ke pal ate' kxole, cyibaj ke t-sanjela ate' kxole, cyibaj ke kxe'chele 
ex cyibaj cycyakil xjal aj Israel; max tzaj xe't jlu tuj tk'ijlalil tej cyten ke rey te 
Asiria ex cucx tten ja'lo. 

33Pero mya aya at til ti'j tcyakilju mya ba'n ma tzaj ki'je; porque tuj tumelxix aju 
ma tbinchaya, atzun keye ma kbinchaye mya ba'n. 

34Tza'nx ke kreye, ax icx ke nejenel ate' kxole, ke pal ate' kxole, ex ke kxe'chele, 
minti' o japun tleya cyu'n; minti' xi cyniman ke tmandamyenta ex minti' xi 
cyniman aju xi tma'na cye. 

35Tej cyten tuj cyex cycawbil ex tej ttzaj tk'o'na nim ti'xti cye tuj tx'otx' lu, aju 
nim ex tbanilxix, minti' e c'ulun teya ex minti' cyaj cycolin cybinchben mya ba'n. 

36Ko tque'yintza ja'lo, ma ko oque te majen tujx tx'otx' tzaj tk'o'na cye kxe'chele 
tu'n cywa'n ti'j tcyakil twitz awal in tzaj tk'o'n ex ti'j k'inumabl at tuj. 

37Aju twitz awal nimxix in tzaj tk'o'n tx'otx', atzun in xi k'o'n cye ke rey, akeju 
ma che oc tk'o'na te cawil kibaje tu'n tlaj kile, ex in cybincha'n ki'je nok alcye 
cyajbil ex cyi'j ke kalune. Cyja'tzun puro bis ato'ye, che chi aj Israel tuj cyna'j 
Dios. 

Aju yol xi cytziyan aj Israel tu'n tjapun ley cyu'n 

38Tu'n tcyakil jlu a ko'ye ma txi ktziyane jun yol axix toc ex ma cub ktz'ibane 
twitz jun u'j, ex aju u'j ma tz'oc cyseyarin ke nejenel keye, cyuc'ix ke aj Leví ex ke 
pal, ex ma che pirmarin ti'j. 

Nehemías 10 

1Ke xjal e pirmarin ti'j u'j lu, atzun ke jlu: Akine Nehemías gobernador, aju 
tcy'ajal Hacalías, tuc'ix Sedequías, 

2Seraías, Azarías, Jeremías, 

3Pasur, Amarías, Malquías, 

4Hatús, Sebanías, Maluc, 

5Harim, Meremot, Obadías, 

6Daniel, Ginetón, Baruc, 

7Mesulam, Abías, Mijamín, 

8Maazías, Bilgai ex Semaías. Ake jlu pal ke. 

9Ex ke aj Leví, atzun ke jlu: Jesúa aju tcy'ajal Azanías, Binúi aju tiyjil Henadad ex 
Cadmiel; 

10cyuc'ix ke terman, ex atzun ke jlu: Sebanías, Hodías, Kelita, Pelaías, Hanán, 

11Micaía, Rehob, Hasabías, 

12Zacur, Serebías, Sebanías, 

13Hodías, Bani ex Beninu. 

14Ke nejenel cye tnam xjal, atzun ke jlu: Paros, Pahat-moab, Elam, Zatu, Bani, 

15Buni, Azgad, Bebai, 

16Adonías, Bigvai, Adín, 

17Ater, Ezequías, Azur, 

18Hodías, Hasum, Bezai, 

19Harif, Anatot, Nebai, 

20Magpías, Mesulam, Hezir, 

21Mesezabeel, Sadoc, Jadúa;, 

22Pelatías, Hanán, Anaías, 

23Oseas, Hananías, Hasub, 

24Jalohes, Pilha, Sobec, 

25Rehum, Hasabna, Maasías, 

26Ahías, Hanán, Anán, 

27Maluc, Harim ex Baana. 

Xi cytziyan tnam xjal txkantl yol te Dios 

28Atzun ke mastl xjal, ke pal, ke aj Leví, ke xk'ukil cytzi tpwertil tnam, ke bitzal, 
ke ajbel tuj tja Dios ex cycyakil keju otok tz'el cypa'n cyib cyi'j ke xjal tuj lugar lu 
tu'n tjapun tley Dios cyu'n, cyuc'ix ke cyxu'jil, ke cycy'ajal ex ke cyme'jel, akeju 
otok tz'oc cyximbetz, 

29oc cymojban cyib cyuc'il keju at cyxilen cyuc'il ex cyuc'il ke nejenel cye, tu'n t-
xi cytziyan jun yol axix toc twitz Dios, tu'n cybet ic tza'nx in tma'n ley aju tzaj 
tk'o'n Dios te Moisés aju tmajen, ex tu'n cyjapunxix cycyakil tmandamyent Kman 
cyu'n, ke orden tu'n ex ke tley. 

30Cyja'tzun xi cyma'n cyja': Mlay che'x kk'o'ne ke kme'jele tu'n cymoje' cyuc'il ke 
xjal najl tuj tx'otx' lu ex mlay txi kk'o'ne ambil tu'n cymoje' ke cyme'jel cyuc'il ke 
kcy'ajale. 

31Ex oc cyul ke xjal te tx'otx' lu, akeju mya Judiy ke, c'ayil cyc'a'ẍ ex c'ayil tcyakil 
txcaj twitz cyawal cyuj k'ij te ojlabl, mi jun cyc'a'ẍ c'elel klak'o'ne, mi tuj k'ij te 
ojlabl ex mi tuj alcyex juntl nink'ij; ax icx tuj twukin abk'i c'ojlal tx'otx' ku'ne ex 
cbel knajsa'ne cyc'as keju at cyc'as kuc'ile. 

32Ax icx bant ti'j ku'ne tu'n t-xi kk'o'ne jun tal sak pwak tuj junjun abk'i tu'n 
tajben tuj tja Dios, 

33tu'n tajben tu'n cybant ke pan in che cub ten twitz Dios, cyuc'ix ke oyaj twitz 
awal tu'n tcub ten tcyakil k'ij, cyuc'ix ke oyaj patun in che cub tcyakil k'ij, cyuc'ix 
ke chojbil in che'x k'ot cyuj k'ij te ojlabl ex cyuj nink'ij oc ttzaj que'yin juntl ac'aj 

xjaw, ex cyuj junjuntl nink'ij ma' cyoclen, ex cyi'j oyaj xjansa'maj, cyuc'ix ke 
chojbil te najsbil cyil aj Israel, ex ti'j tcyakilju in ajben tuj c'ulbil tuj tja Dios. 

34Ax icx ke pal, ke aj Leví ex cycyakil tnam xjal, ic tza'nx cyajlal ke junjun c'loj at 
cyxilen cyxolx, jaw ki'ne swert cyi'j alcye c'loj cyiyjil tu'n cytzaj k'inte si' tuj 
junjun abk'i tuj tja Dios tuj k'ij banin ti'j, tu'n tajben te patbil chojbil twi altar te 
Kman aju Kdiose, ic tza'nx tz'ibamaj tuj ley. 

35Ax icx bant ti'j ku'ne tu'n t-xi ki'ne tcyakil abk'i tuj tja Kman, ke tnejel cywitz 
awal nne'l tuj kcojbile, tuc'ix cywitz cycyakil awal ba'n tlo'njtz twitz, 

36ax icx tu'n cyxi ki'ne tuj tja Kman Dios, cywitz ke pal in che ajben tuj tja, ke nej 
kcy'ajale ex ke tnejel cyal ke kwacẍe ex ke tnejel cyal ke kẍne'le, ic tza'nx tz'iban 
tuj ley. 

37Ax icx bant ti'j ku'ne tu'n t-xi ki'ne tuj c'ubl twitz awal tuj tja Dios, aju tnejel 
arin in bant ku'ne ex tnejel cywitz cycyakil tze' ba'n tlo'njtz cywitz, ex tnejel ta'l 
twitz uva ex tnejel chibj aseyt in bant ku'ne, tu'ntzun tajben cye ke pal. Ax icx 
tu'n t-xi ki'ne tlaji'n ti'j twitz awal in jaw tuj kcojbile, tu'n tajben cye aj Leví, 
tu'nju ake at cyoclen tu'n cyc'monte tlaji'n twitz kawale. 

38Ex octzun cyxi' aj Leví k'ilte tlaji'n ti'j twitz awal, aju banin te cye, cxel cyuc'in 
jun pal tiyjil Aarón cyuc'il. Atzun cye aj Leví c'elel cypa'n tlaji'n ti'j tlaji'n otok 
cyc'am, ex cxel cyi'n tuj c'ubl twitz awal tuj tja Dios. 

39Porque ke aj Israel ex ke aj Leví in xi cyi'n oyaj ti'j twitz triw, ta'l twitz uva ex 
chibj aseyt tuj lugar jatum c'u'n ke macbil xjan ex jatum ate' ke pal in che ajben 
tuj tja Dios ex jatum ate' ke xk'ukil ttzi tja Dios ex ke bitzal. Ex xi ktziyane tu'n 
mi'n tcyaj kcoline tja Dios. 

Nehemías 11 

Ke xjal najl tuj Jerusalén 

1 Crónicas 9.1-34 

1Ke nejenel cye tnam xjal e najan tuj Jerusalén, atzun txkantl xjal jaw cyi'n swert 
cyxolx, tu'n tcyaj ten jun ja xjal cyxol lajchak najal tuj Jerusalén aju tnam xjan, ex 
atzun belajtl ja xjal ax tu'n cycyaj ten najal cyuj cytanmi. 

2E tzalaj tnam xjal cyi'j keju cyu'nx xi cyk'on cyib tu'n cyxi' najal tuj Jerusalén. 

3Atzun cyuj ke tnam ate' tuj Judá e najan ke aj Israel, ke pal, ke aj Leví, ke ajbel 
tuj tja Dios ex ke cyiyjil tmajen Salomón; teyle junjun najan tuj tex ttanmi ex tuj 
tex ttx'otx', aju etzan tu'n. Atzun ke nejenel jlu te junjun tnam ate' tuj tcwent 
Judá, e pon najal tuj Jerusalén. 

4At junjun aj Judá ex aj Benjamín e najan tuj Jerusalén, ex ke tiyjil Judá e najan 
tuj Jerusalén atzun ke jlu: Ataías aju tcy'ajal Uzías, atzunte Uzías tcy'ajal Zacarías, 

atzunte Zacarías tcy'ajal Amarías, atzunte Amarías tcy'ajal Sefatías, atzunte 
Sefatías tcy'ajal Mahalaleel aju tiyjil Fares; 

5ex Maasías aju tcy'ajal Baruc, atzunte Baruc tcy'ajal Colhoze, atzunte Colhoze 
tcy'ajal Hazaías, atzunte Hazaías tcy'ajal Adaías, atzunte Adaías tcy'ajal Joiarib, 
atzunte Joiarib tcy'ajal Zacarías, atzunte Zacarías tcy'ajal Siloni. 

6Aju cyajlal tiyjil Fares e cyaj ten najal tuj Jerusalén, cyaje syent tuc' 68 cybet, ex 
cycyakil ke xinak lu cyuw cyc'u'j tuj k'oj. 

7Atzun ke tiyjil Benjamín atzun ke jlu: Salú aju tcy'ajal Mesulam, atzunte 
Mesulam tcy'ajal Joed, atzunte Joed tcy'ajal Pedaías, atzunte Pedaías tcy'ajal 
Colaías, atzunte Colaías tcy'ajal Maasías, atzunte Maasías tcy'ajal Itiel, atzunte 
Itiel tcy'ajal Jesaías; 

8ex cyuc'ix Gabai ex Salai. Aju cyajlal tu'n cycyakil, japun belaj syent tuc' 28 cybet. 

9Aju nejenel cye, atzun Joel aju tcy'ajal Zicri, tuc'ix Judá aju tcy'ajal Senúa, aju 
tcabin nejenel tuj tnam. 

10Cyxol cyiyjil ke pal, atzun ke jlu: Gedaías aju tcy'ajal Joiarib, tuc'ix Jaquín 

11ex Seraías aju tcy'ajal Hilcías; atzunte Hilcías tcy'ajal Mesulam, atzunte 
Mesulam tcy'ajal Sadoc, atzunte Sadoc tcy'ajal Meraiot, atzunte Meraiot tcy'ajal 
Ahitob, ex ate Ahitob nejenel ma'xix toclen tuj tja Dios. 

12Ax icx ke tuc'il, akeju in che ak'nan tuj ak'untl tuj tja Dios, 822 cybet. Tuc'ix 
Adaías aju tcy'ajal Jeroham, ate Jeroham tcy'ajal Pelalías, atzunte Pelalías tcy'ajal 
Amsi, atzunte Amsi tcy'ajal Zacarías, atzunte Zacarías tcy'ajal Pasur, atzunte 
Pasur tcy'ajal Malquías. 

13Cyuc'ix keju at cyxilen cyuc'il, akeju nejenel cye junjun c'loj xjal at cyxilen 
cyxolx, japun jun cyajlal te cab syent tuc' 42 cybet tuc'ix Amasai, aju tcy'ajal 
Azareel; ate Azareel tcy'ajal Azai, atzunte Azai tcy'ajal Mesilemot, atzunte 
Mesilemot tcy'ajal Imer. 

14Cyuc'ix keju at cyxilen cyuc'il, akeju xinak cyuw cyc'u'j tuj k'oj, japun jun cyajlal 
te 128 cybet, ex aju nejenel cye, atzun Zabdiel aju tcy'ajal Gedolim. 

15Atzun cyxol cyiyjil aj Leví, atzun ke jlu: Semaías aju tcy'ajal Hasub, ate Hasub 
tcy'ajal Azricam, atzunte Azricam tcy'ajal Hasabías, atzunte Hasabías tcy'ajal 
Buni; 

16ate Sabetai tuc'ix Jozabad, nejenel ke cye aj Leví ex tuj cycwent ta' ak'untl in 
bant ti'jxi tja Dios. 

17Ate Matanías tcy'ajal Micaía, atzunte Micaía tcy'ajal Zabdi, atzunte Zabdi 
tcy'ajal Asaf aju nejenel cye ke bitzal, akeju in che nimsante tbi Dios ex in cyk'o'n 

chjonte te Dios oc nno'c na'j Dios; ate Bacbuquías nejenel cye tcabin c'loj, tuc'ix 
Abda aju tcy'ajal Samúa, ate Samúa tcy'ajal Galal, atzunte Galal tcy'ajal Jedutún. 

18Aju cyajlal aj Leví e cyaj ten najal tuj tnam xjan, japun cab syent tuc' 84 cybet. 

19Cyxol cyiyjil ke xk'ukil ttzi tja Dios, atzun ke jlu: Acub ex Talmón cyuc'ix keju 
at cyxilen cyuc'il, xk'ukil cytzi pwert ke; japun jun cyajlal te jun syent tuc' 72 
cybet. 

20Atzun txkantl xjal aj Israel ex ke pal ex ke aj Leví, e je'x najal cyuj txkantl tnam 
ate' tuj Judá, teyle junjun tuj tex ttx'otx'; 

21atzun ke ajbel tuj tja Dios e najan tuj Ofel, ex akeju nejenel cye atzun Ziha ex 
Gispa. 

22Atzunju nejenel cye aj Leví, akeju najlke tuj Jerusalén, atzun Uzi aju tcy'ajal 
Bani, ate Bani tcy'ajal Hasabías, atzunte Hasabías tcy'ajal Matanías, atzunte 
Matanías tcy'ajal Micaía; ake jlu tiyjil Asaf ke, ex atzun ke cyoc te nejenel cye ke 
bitzal, akeju in che ajben tuj tja Dios, 

23ex atzunte rey otok txi tk'o'n orden cye ke bitzal alcye tu'n tbant cyu'n tcyakil 
k'ij. 

24Aju xjal yolil tu'n tbant ti'j nok alcyex jun ti'xti cye tnam xjal twitz rey, atzun 
Petaías aju tcy'ajal Mesezabeel aju tiyjil Zera, aju tcy'ajal Judá. 

Txkantl lugar jatum e najan aj Israel 

25At junjun tiyjil Judá e najan cyuj ke tnam lu: Nsputine, Dibón, Jecabseel, 

26Jesúa, Molada, Bet-pelet, 

27Hazar-sual, Beerseba, 

28Siclag, Mecona, 

29En-rimón, Zora, Jarmut, 

30Zanoa, Adulam, Laquis ex Azeca, cyuc'ix ke aldey ex ke cojbil ate' cyi'jele. Aju 
cylugar jatum e cub ten tu'n cynajan, xi'x ke' tuj Beerseba ex pon baj tuj chk'ajlaj 
Hinom. 

31Atzun ke tiyjil Benjamín e najan cyuj ke tnam lu: Geba, Micmas, Aía ex Bet-el, 
cyuc'ix ke aldey ate' cyi'jele; 

32ax icx at e najan cyuj ke tnam lu: Anatot, Nob, Ananías, 

33Hazor, Ramá, Gitaim, 

34Hadid, Seboim, Nebalat, 

35Lod, Ono, ex tuj chk'ajlaj cye keju ba'n che binchan tcyakil txcaj ak'untl 
tbanilxix. 

36Ax icx at junjun aj Leví najl ke tuj cytx'otx' tiyjil Judá, e je'x najal tuj cytx'otx' 
tiyjil Benjamín. 

Nehemías 12 

Ke pal ex ke aj Leví 

1Atzun ke pal jlu ex ke aj Leví, akeju e etz tuj Babilonia junx tuc'il Zorobabel aju 
tcy'ajal Salatiel, ex tuc'il Jesúa. Atzun cybi ke pal jlu: Seraías, Jeremías, Esdras, 

2Amarías, Maluc, Hatús, 

3Secanías, Rehum, Meremot, 

4Iddo, Gineto, Abías 

5Mijamín, Maadías, Bilga, 

6Semaías, Joiarib, Jedaías, 

7Salú, Amoc, Hilcías ex Jedaías. Atzun ke nejenel cye ke pal jlu ex nejenel ke cye 
keju at cyxilen cyuc'il tuj tk'ijlalil Jesúa. 

8Ke aj Leví atzun ke jlu: Jesúa, Binúi, Cadmiel, Serebías, Judá ex Matanías, cyuc'ix 
ke cyuc'il; atzun ke at cyoclen tu'n cybitzan bitz te nimbil te Dios; 

9tuc'ix Bacbuquías ex Uni, ax cabetl cyuc'il jlu, ex atzun ke in che cub ten cywitz 
tuj juntl pac' oc in che bitzan. 

10Ate Jesúa tman Joiacim, atzunte Joiacim tman Eliasib, atzunte Eliasib tman 
Joiada, 

11atzunte Joiada tman Jonatán, ex atzunte Jonatán tman Jadúa. 

12Ke pal nejenel ke cye junjun c'loj pal at cyxilen cyuc'il tuj tk'ijlalil Joiacim, atzun 
ke jlu: Aju nejenel cye tiyjil Seraías, atzun Meraías; aju nejenel cye tiyjil Jeremías, 
atzun Hananías; 

13aju nejenel cye tiyjil Esdras, atzun Mesulam; aju nejenel cye tiyjil Amarías, 
atzun Johanán; 

14aju nejenel cye tiyjil Melicú, atzun Jonatán; aju nejenel cye tiyjil Sebanías, atzun 
José; 

15aju nejenel cye tiyjil Harim, atzun Adna; aju nejenel cye tiyjil Meraiot, atzun 
Helcai; 

16aju nejenel cye tiyjil Iddo, atzun Zacarías, aju nejenel cye tiyjil Ginetón, atzun 
Mesulam; 

17aju nejenel cye tiyjil Abías, atzun Zicri; aju nejenel cye tiyjil Miniamín ex te 
Moadías, atzun Piltai; 

18aju nejenel cye tiyjil Bilga, atzun Samúa; aju nejenel cye tiyjil Semaías, atzun 
Jonatán; 

19aju nejenel cye tiyjil Joiarib, atzun Matenai; aju nejenel cye tiyjil Jedaías, atzun 
Uzi; 

20aju nejenel cye tiyjil Salai, atzun Calai, aju nejenel cye tiyjil Amoc, atzun Eber; 

21aju nejenel cye tiyjil Hilcías, atzun Hasabías; aju nejenel cye tiyjil Jedaías, atzun 
Natanael. 

22Tz'ibamaj cybi ke nejenel cye junjun c'loj aj Leví at cyxilen cyxolx, ax icx cye 
pal, atxix tuj tk'ijlalil Eliasib, Joiada, Johanán ex Jadúa, tejxi tcawin Darío aju aj 
Persia. 

23Ke nejenel cye junjun c'loj aj Leví at cyxilen cyxolx, atzun tz'iban cybi tuj u'j 
jatum ta' tcyakilju tx'olbaben ti'j cyak'unben, ex ul baj tuj tk'ijlalil Johanán aju 
tcy'ajal Eliasib. 

24Ke nejenel cye aj Leví, atzun ke jlu: Hasabías, Serebías, Jesúa aju tcy'ajal 
Cadmiel, cyuc'ix ke cyuc'il in che cub ten cywitz tuj juntl pac', in jaw cynimsa'n 
tbi Kman ex in xi cyk'o'n chjonte te oc in tzaj cytzak'we'n tuj cybitz, ic tza'n 
k'ma'maj tu'n David aju tmajen Dios. 

25Ex akeju in che xk'ukin cytzi tlamel ja c'ubl twitz awal, atzun ke jlu: Matanías, 
Bacbuquías, Obadías, Mesulam, Talmón ex Acub. 

26Ake jlu e ten tuj tk'ijlalil Joiacim aju tcy'ajal Jesúa ex tal tchman Josadac, ex tuj 
tk'ijlalil gobernador Nehemías ex tuj tk'ijlalil Esdras aju pal ex xnak'tzal ti'j ley. 

Tej tic'set tk'ijlalil muro 

27Tejtzun tpon k'ij tu'n tic'set tk'ijlalil muro toc ti'j Jerusalén, e jyonjtz ke aj Leví 
tuj tcyakil lugar jatum najlke, e je'xtzun k'i'n tuj Jerusalén tu'n tic'set tk'ijlalil 
muro tuc'il tzalajbil, tu'n tjaw nimset tbi Dios tuc'il bitz ex cyuc'il chnab, lak 
c'uxbil, quitar ex arpa. 

28Ex oc cychmon cyib ke bitzal, akeju najlke ti'jele Jerusalén cyuc'ix keju ate' cyuj 
ke aldey te Netofa, 

29cyuc'ix keju ate' tuj Bet-gilgal, cyuc'ix keju ate' tuj cojbil at tuj Geba ex tuj 
Azmavet; porque akeju bitzal otok che cub ten najal cyuj ke aldey ate' ti'jele 
Jerusalén. 

30Tejtzun tbaj cyxjansan cyib ke pal ex ke aj Leví, e oc ten xjansal cye tnam xjal, 
cyuc'ix ke tpwertil tnam ex ju muro. 

31Te tibajxi xi nma'ne tu'n cyjax ke nejenel cye aj Judá twi muro, ex e oc nk'o'ne 
cabe c'loj bitzal nim cyajlal. Aju tnejel c'loj cyja' e je'x bet tibaj muro tuj bank'abaj 
tumlal pwert jatum nne'x chitet tz'is. 

32Cyi'jxi ke bitzal, lepchix t-xi' Osaías, cyuc'il mij nejenel cye aj Judá, 

33tuc'ix Azarías, Esdras, Mesulam, 

34Judá, Benjamín, Semaías ex Jeremías. 

35Ke pal ate' cyuc'il, akeju in che k'ajtzan chun, atzun ke jlu: Zacarías aju tcy'ajal 
Jonatán, ate Jonatán tcy'ajal Semaías, atzunte Semaías tcy'ajal Matanías, atzunte 
Matanías tcy'ajal Micaías, atzunte Micaías tcy'ajal Zacur, ex atzunte Zacur 
tcy'ajal Asaf. 

36Ke mastl cyerman atzun ke jlu: Semaías, Azarael, Milalai, Gilalai, Maai, 
Natanael, Judá ex Hanani, ex atzun ke jlu in che k'ajtzan ke chnab, ic tza'n ke 
chnab e ajben tu'n David aju tmajen Dios, ex atzunte Esdras aju xnak'tzal ti'j ley, 
nejnitok cywitz. 

37Tej cypon jatum ta' Pwert Twi A' tbi, e je'x bettl ex e jax cywi' ke grad aju in 
japun jatum ta' tnam toc tbi Ttanmi David, ex cucx e jax tu'n cyjapun jatum cub 
ten tja rey David, tejxi cyjapun jatum ta' Pwert Cye A' tbi, aju tcub tumlal tjawitz 
k'ij. 

38Atzun tcabin c'loj bitzal cyja' e je'x bet tuj nayaj, lepch nxi'ye cyi'j tcabin c'loj 
bitzal tibaj muro cyuc'il mijtl xjal, xi'x ke' ku'ne jatum tcubsa'n ja ma' twa'l, Ja te 
Jorni tbi, ex o pone jatum ta' Muro Ma' Twitz; 

39ex o ic'e jatum cycubsa'n ke pwert lu: Aju Pwert Efraín tbi, Pwert Jesana tbi, 
Pwert cye Cyiẍ tbi, ex jatum ta' ja ma' twa'l Hananeel tbi, tuc'ix ju ja ma' twa'l 
Hamea tbi, max o pon baje jatum tcubsa'n Pwert cye Ẍne'l tbi, ex o cub we'ye 
jatum tcubsa'n Pwert te Xk'ukbil. 

40Atzun ke cabe c'loj bitzal e pon tuj tja Dios, teyle junjun c'loj tuj cyex cylugar; 
ax icx weye cyuc'ix mij cawil, akeju in che bet junx wuc'ile. 

41Ke pal in che k'ajtzan chun, atzun ke jlu: Eliacim, Maaseías, Miniamín, Micaías, 
Elioenai, Zacarías ex Hananías, 

42Maasías, Semaías, Eleazar, Uzi, Johanán, Malquías, Elam ex Ezer. Ke bitzal in 
che bitzantok junx, ex aju nejenel cye, atzun Israhías. 

43Tuj k'ij lu xi cyk'o'n nimcu chojbil, atzun cye xjal nimxix e tzalaj porque a Dios 
tzaj k'onte nimxix tzalajbil tuj chjk'ajlaj. Ax icx ke xu'j ex ke c'wa'l nimxix e tzalaj, 
ex aju tzalajbil baj tuj Jerusalén o binjtz cyuj ke lugar mas najchak. 

Aju cywa ke pal ex ke aj Leví 

44Tuj tk'ijlalil lu oc k'o'n cyoclen junjun xinak tu'n cycwentin ke ja te c'ubl oyaj 
aju in pon cyi'n xjal, ex tu'n tjaw cychmo'n tnejel cywitz awal ex ke tlaji'n nne'l 
cypa'n xjal ti'j ju at cye, tu'ntzun tajben cye pal ex cye aj Leví ic tza'n in tma'n ley, 
ex tu'ntzun tocx cyc'u'n cyuj ke c'ubl, porque ke xjal aj Judá in che tzalajtok cyi'j 
ke pal ex cyi'j aj Leví, tu'nju in che ajben tuj cyajbebl. 

45Tza'nx cye, ax icx ke bitzal ex ke xk'ukil ttzi tja Dios, o japun cyu'n aju ajbebl 
tuj tak'un Dios, ex tuj cycwent tu'n tbaj cysaksa'n tcyakil, ic tza'nx banimaj ti'j 
tu'n David ex tu'n Salomón aju tcy'ajal. 

46Atxix ojtxi tej tten Asaf tuj tk'ijlalil rey David, ate'tok ke nejenel cye ke bitzal, 
akeju in che bitzan bitz te nimbil te Dios ex te k'obl chjonte te. 

47Cyja'tzun tuj tk'ijlalil tej tten Zorobabel, ax icx tej tten Nehemías, cycyakil aj 
Israel xi cyk'o'n twitz cyawal teyle junjun k'ij, tu'n tajben te cye ke bitzal ex cye 
ke xk'ukil ttzi tja Dios; ax icx xi cyk'o'n cye aj Leví aju at cyoclen ti'j, ax icx cye aj 
Leví nne'l cypa'n ch'in ti'j ju otok cyc'am, tu'n t-xi cyk'o'n cye ke pal, akeju tiyjil 
Aarón. 

Nehemías 13 

E oc mayo'n ke xjal tu'n Nehemías ti'j ju mya ba'n in cybincha'n 

1Tuj tk'ijlalil lu jaw sch'i'n tu'jil tley Moisés cywitz cycyakil xjal, ex tujtzun tu'jil 
tley Moisés cnet jatum tz'ibamaj cyi'j aj Amón ex aj Moab, ka jumajx minti' 
cyoclen tu'n cyten cyxol ke xjal etzan tu'n Dios, 

2porque minti' e etz canul cyi'j aj Israel tuc'il wabj ex c'abj, nok o'cx xi cyk'o'n 
pwak te Balaam tu'n t-xi tkanin mya ba'n cyibaj. Masque icju, pero tzaj tk'o'n 
Kman Dios cy'iwbil cyibaj te t-xel mya ba'n. 

3Tejtzun cybinte aju ley lu, e ex cylajo'n aj Israel ke stranjer xjal najlketok cyxol. 

4Otok tz'el k'ij tuj tcwenttok pal Eliasib ta' ke ja tuj tja Dios jatum c'u'n ke oyaj, 
ex tu'nju otok tz'oc tamiwin tib Eliasib tuc'il Tobías, 

5cyja'tzun otok txi tk'o'n jun cwart matij te, jatum nno'cx c'u't tcyakil oyaj nej, ex 
atzun ke jlu: Storac, ke macbil, aju tlaji'n nne'l k'i'n ti'j twitz triw, ti'j ta'l twitz 
uva ex ti'j aseyt, aju k'ma'maj tu'n t-xi k'ot cye aj Leví, cye bitzal ex cye ke xk'ukil 
ttzi tja Dios, ax icx jatum in xi c'u't aju onbil in xi k'ot cye ke pal. 

6Mi a'ltok kine tuj Jerusalén tej tbaj jlu, porque tej otok bant 32 abk'i ttzyetlen 
tcawin Artajerjes aju rey te Babilonia, in aj meltz'aje tuc'il tuj Babilonia ex 
tbajlenxi ela' k'ij, xi nkanine permis te, 

7ex in ajtztzune juntl maj tu'n wule tuj Jerusalén. Atzun el nnic'e ti'j aju mya ba'n 
otok tbincha Eliasib, tu'nju otok txi tk'o'n jun cwart matij te Tobías, aju cwart 
tcub twitz tja Dios. 

8A jlu mya ba'n e'la tuj nwitze, cyja'tzun e je'tz wi'ne tcyakil ti'xti te Tobías 
tocxsa'n tuj cwart lu, 

9ex xi nk'o'ne orden tu'n t-sakset cwart, ex tu'n tocx cyk'o'n juntl maj tuj cwart 
lu, ke macbil in che ajben tuj tja Dios, ke oyaj ex storac. 

10Ax icx o nbiye ka minti' otok txi cyk'o'n xjal cyoyaj, aju banimaj ti'j tu'n t-xi k'ot 
cye aj Leví; ex tu'n jlu, ke aj Leví ex ke bitzal, akeju at cyoclen tu'n cyk'o'n c'ulbil, 
teyle junjun otok tz'aj ok tuj tex ttx'otx'. 

11E octzun wic'le'ne ke cawil, tu'nju otok cyaj cycolin tja Dios. Te tibajxi e oc 
nchmo'ne ke pal ex ke aj Leví, ex cyaj bant cyten wu'ne juntl maj tuj cyak'un. 

12Ex cycyakil xjal aj Judá ul cyi'n juntl maj tlaji'n ti'j twitz triw, ti'j ta'l twitz uva 
ex ti'j aseyt, tuj ja te c'ubl oyaj. 

13E cyajtzun nk'o'ne ke ja c'ubl twitz awal tuj tcwent pal Selemías, tuc'ix Sadoc 
aju aj tz'ibal, ex tuc'ix jun aj Leví Pedaías tbi, ex oc nk'o'ne Hanán te onil cye, aju 
tcy'ajal Zacur ex tal tchman Matanías, porque cycyakil jlu k'uklxix nc'u'je cyi'j. 
Atzun ke at cyoclen tu'n tcub cysipan ke oyaj cyxol ke cyuc'il. 

14Nman Dios: Chin tna'ntza ti'j ju ma bant wu'ne ex mi'n tzic' tna'l tu'na ju ba'n 
ma nbinchaye ti'j tjaya ex cyi'j ke c'ulbil. 

15Tuj tk'ijlalil lu, o wile tuj Judá at junjun xjal in che wabin twitz uva tuj jun choc 
tu'n tbant vin tuj k'ij te ojlabl, ex at in che ikan triw tuj che'lin tten, ax icx at nno'c 
cyk'o'n ke bur ikal ta'l twitz uva, ex ke rasim twitz uva tuc'ix twitz higo ex tcyakil 
txcaj iktz tu'n t-xi cyc'ayin tuj Jerusalén, ax tuj k'ij te ojlabl. E octzun wic'le'ne 
tu'nju in che c'ayin tuj k'ij lu. 

16Ax icx at junjun xjal aj Tiro, akeju ax najlke tuj Jerusalén, in pon cyi'n cyiẍ ex 
tcyakil txcaj c'aẍjel, in che c'ayin ti'j cye xjal Judiy tuj Jerusalén tuj k'ij te ojlabl. 

17E octzun wic'le'ne ke nejenel cye xjal aj Judá ex xi nma'ne cye cyja': —¿Tiku'n 
ma cybinchaye mya ba'n, tu'nju ma tz'oc cyk'o'ne k'ij te ojlabl te minti' tajben? 

18Atzun jlu cybincha ke cyxe'chele, ex tu'ntzun jlu ma tzaj ti'n Kman nimcu mya 
ba'n kibaj ex tibaj tnam lu. ¿Myapetzun tu'n ttzaj mas tk'oj Dios cyi'j aj Israel 
tu'nju ma tz'oc cyk'o'ne k'ij te ojlabl te minti' tajben? 

19Xi nma'ne cye tu'n cylamet naj ke tpwertil tnam Jerusalén, o'cx oc toc kax tuj 
viernes*fn* ex max tu'n cyjaket ocxi tex k'ij sábado. E cub nk'o'ne junjun xjal 
ajbel weye ttzi tpwertil tnam, tu'n mi'n toctz mi jun iktz tuj k'ij te ojlabl. 

20Ke comersyant ex ke c'ayil, ex jun konic'an cyu'n jun maj, ex ka cab maj, ti'jxi 
tnam Jerusalén. 

21Pero in yoline cyuc'il ti'j jlu, ex e oc wic'le'ne tu'nju e cyaj tan twitz muro te 
tnam, ax icx xi ma'ne cye: Ka ma cybinchaye juntl maj icju, che oquex nk'o'ne 
pres, nchiye. Atxixtzun ya minti'tl e ul tuj k'ij te ojlabl. 

22Te tibajxi xi nk'o'ne orden cye aj Leví tu'n tbaj cyxjansan cyib ex tu'n cyxi' 
xk'ukil cye tpwertil tnam, tu'ntzun mi'n tbant jun mya ba'n tuj k'ij te ojlabl. Nman 
Dios: Chin tna'ntza ti'j jlu ex k'ak'antz tc'u'ja wi'je, ic tza'n tc'ujlalila nimxix. 

23Ax icx tuj tk'ijlalil lu o wile attok junjun xjal Judiy otok che moje' cyuc'il ke xu'j 
aj Asdod, aj Amón ex aj Moab; 

24ex mij cyc'wa'l in che yolin tuj cyyol aj Asdod ex ka tuj cyyol mastl nasyon, pero 
minti' ba'n cyyol xjal Judiy cyu'n. 

25In yoline cyuc'il ti'j jlu ex tzaj nkanine mya ba'n cyibaj; at junjun e baj 
nc'ixbisa'ne ex jatz nbako'ne ttzmal cywi', ex e oc nlajwersine tu'n t-xi cytziyan 
jun yol axix toc twitz Dios, tu'n mi'n txi cyk'o'n ambil cye cyme'jel tu'n cymoje' 
cyuc'il cycy'ajal stranjer xjal, ex tu'n mi'n ttzaj cyi'n cyme'jel stranjer xjal te t-
xu'jil cycy'ajal, ex tu'n mi'n cyoc ke xu'j stranjer xjal te cyex cyxu'jil. Ax icx xi 
nma'ne cye: 

26Atzun il jlu tbincha Salomón aju rey cye aj Israel. Mi jun rey cyuj mastl nasyon 
pon ic tza'n te, o c'ujlanjtz tu'n Dios ex oc k'o'n te rey cyibaj cycyakil aj Israel. 
Masque icju, pero nok tu'n cylaj ke xu'j stranjer xjal, binchan rey Salomón il. 

27Cyja'tzun mi'n wajtle tu'n nbinteye ti'j matij il in cybincha'ne twitz Kman Dios, 
tu'nju in che moje'ye cyuc'il ke xu'j stranjer xjal, nchiye cye. 

28At jun tcy'ajal Joiada ex tal tchman tnejel pal Eliasib, otok tz'oc te tji' Sanbalat 
aju aj Bet-horón; bi'x ex nlajo'ne k'a lu tu'n mi'n ttentl nwitze. 

29Nman Dios, na'ntza cyil ke pal ma baj cytz'ilsa'n cyoclen ex ma che ic' tibaj yol 
cyaj bant ti'j tu'na cyuc'il ke pal ex ke aj Leví. 

30Cyja'tzun, xi nk'o'ne orden cye tu'n tel cypa'n cyib ti'j tcyakil mya ba'n in 
cybincha'n stranjer xjal, ex banttzun cyu'n icju. Banttzun cyten ke pal ex ke aj 
Leví wu'ne tuj cyturn, teyle junjun alcye tu'n tbant tu'n. 

31Ax icx cyaj bant ti'j wu'ne alcye tu'n ttzaj k'inte si' tuj k'ij banin ti'j ex tu'n ttzaj 
cyi'n xjal tnejel twitz cyawal. Nman Dios: Chin tna'ntza ex k'ontza t-xtalbila 
wibaje. 

Ester 

Ester 1 

Tej tbant jun nintz wa'n tu'n rey Asuero 

1A jlu o baj tuj tk'ijlalil rey Asuero, aju in cawintok cyibaj 127 partament, tzajni 
ke' max jatum ta' tx'otx' India ex ponin baj jatum ta' tx'otx' Etiopía, 

2ex atzun najltok tuj nintz tnam Susa jatum in cawintok. 

3Tuj toxin abk'i ttzyetlen tcawin rey Asuero, oc jun nintz wa'n tu'n cye cycyakil 
keju at cyoclen ttxlaj, cye keju in che onin ti'j tuj tcawbil, cye ke nejenel cye 
soldad aj Persia ex aj Media, ex cye ke gobernador ex ke nejenel cyuj ke 
partament, 

4tu'ntzun t-xi tyec'un aju tk'inumabl ex aju toclen tcawbil, ex tu'n t-xi tyec'un 
tipumal ma'xix toclen. Ex aju nink'ij lu kak xjaw o ten. 

5Tejtzun tbaj nink'ij lu, o tbincha rey juntl wuk k'ij nink'ij tuj ttxa'n pe'n jatum 
tcub tkan bech twitz tja. Cycyakil keju najlke tuj tnam Susa, tza'nx keju ma' 
cyoclen ax icx keju ch'in cyoclen, e je'x txco'n wa'l tuj nintz wa'n lu. 

6Aju ttxa'n pe'n otok baj adornarin cyu'n ke xbalun tbanilxix sak ex cha'x che 
que'yin, c'alo'n ke cyu'n ke tak'al binchamaj ti'j nok' lino ex juntl wik nok' ẍjulin 
que'yin, cyexsa'n ke cyuj ke argoy sak pwak, ex c'alo'n ke cyi'j ke tkan ja abj 
mármol cytx'otx'il. Ax icx otok cub cyk'o'n ke k'ukbil k'an pwak ex sak pwak 
cytx'otx'il, ex te piso cycubtok ke tal abj tbanilxix, junxilchak che que'yin. 

7Xi k'o'n cyc'a xjal cyuj ke copa k'an pwak cytx'otx'il; teyle junjun copa partchak 
binchben cye, ex nimtok ta'l twitz uva at aju otok tzaj tk'o'n rey, tu'nju at nim 
tgan tu'n t-xi tk'o'n cye xjal. 

8Masque icju, pero otok txi tk'o'n rey orden cye keju in che ajben tuj tja tu'n mi'n 
toc cyk'o'n il cyi'j xjal tu'n cyc'an vin, nok o'cx teyle junjun tu'n tc'an nok nic'pun 
taj. 

9Ax icx te Vasti aju t-xu'jil rey Asuero, bant jun nintz wa'n tu'n, te cye cycyakil ke 
xu'j ate' tuj tja rey. 

10Tujtzun twukin k'ij nink'ij, tej in tzalajtok rey wen tu'nju vin otok baj tc'a'n, e 
je'x t-sama'n wuk xinak in che ajben te ex k'ukl tc'u'j cyi'j, ex atzun ke jlu: 
Mehumán, Bizta, Harbona, Bigta, Abagta, Zetar ex Carcas. 

11Xi tma'n cye tu'n tpon cyi'n Vasti aju t-xu'jil max twitz, tbinchan tib wen ex 
tjaxsa'n tcoron tuj twi', tu'ntzun cyjaw labin tnam xjal ti'j, ax icx ke xjal ma' 
cyoclen, oc cylonte ka mejorxix que'yin; ex ax toc tbanilxix que'yin t-xu'jil rey. 

12Atzunte Vasti aju t-xu'jil rey minti' xi tniman aju orden otok txi tk'o'n rey cye 
ke xinak k'uklxix tc'u'j cyi'j. Tzajtzun nimxix tk'oj rey, ex tzaj nim ttx'u'jil, 

13ex xi tkanin cye ke xjal at cynabl ti'j ley, como jun costumr jlu, ka at jun ti'xti in 
baj ti'j rey, in xi' naj kanil te cye ke xjal at cynabl ti'j ley ex ti'j alcye tu'n tbant. 

14E tzajtzun ttxco'n rey ke xinak lu: Carsena, Setar, Admata, Tarsis, Meres, 
Marsena ex Memucán; atzun ke wuk xinak lu ma'xix cyoclen tuj Persia ex tuj 
Media, ex attok cyoclen tuj tcawbil rey ex attok cyoclen tu'n cyocx yolil tuc'il rey 
nok alcyex or. 

15Xitzun tkanin rey cye: —¿Ti in tma'n ley, ti cbantel wu'ne ti'j nxu'jile Vasti, 
tu'nju minti' ma txi tniman aju orden xi k'ma'n te cyu'n ke nsanjele? 

16Ex cywitztzun keju at cyoclen tuj tcawbil rey, xi ttzak'we'n Memucán te rey 
cyja': —Tat rey, aju t-xu'jila Vasti mya o'cx ti'ja ma tbincha mya ba'n, ax icx cyi'j 
cycyakil keju at cyoclen tuj cawbil ex cyi'j cycyakil xjal ate' cyuj ke partament 
ate' tjak' tcawbila. 

17Cbinjtzel cyu'n cycyakil xu'j aju ma tbincha t-xu'jila, ex tu'n jlu mlay txi 
cyniman xu'j cychmil, ex oclo cyma' cyja': Ate rey Asuero xi txocbaj Vasti tu'n, 
aju t-xu'jil, ex atzunte t-xu'jil minti' xi tniman. 

18Oc cybinte cyxu'jil keju at cyoclen tuj Persia ex tuj Media aju ma tbincha t-
xu'jila, oclo che oquel ten yolil ti'j bi'x ja'lo tuc'il cychmil, ex tu'ntzun jlu ctzajel 
ic'bil ex k'oj cyxol. 

19Cyja'tzun, ka ba'n tuj twitza Tat Rey, k'o'n exa jun ley aju mlay cub k'uchj, tu'n 
tcyaj tz'ibet tuj cyley aj Persia ex aj Media, ex atzun ley jlu: Ya minti'tl toclen Vasti 
aju t-xu'jil rey tu'n tpon juntl maj yec'ul tib twitz rey. Ex aju toclen te t-xu'jil rey 
c'elel k'it ex cxel k'ot te juntl xu'j mas ba'n ic tza'n te. 

20Aju ley cbantel tu'na il ti'j tu'n tbinjtz cyu'n cycyakil xjal ate' tjak' tcawbila, 
cyja'tzun cycyakil xu'j cbantel cyniman cychmil, ka ma' toclen cychmil ex ka ch'in 
toclen, chi Memucán. 

21Aju nabl xi tk'o'n Memucán ba'n e'la tuj twitz rey, ax icx ba'n e'la tuj cywitz 
keju at cyoclen tuj tcawbil, ex banttzun jlu tu'n rey. 

22E je'xtzun t-sama'n rey ke u'j cyuj cycyakil partament jatum ponin baj tcawbil, 
tz'ibamaj tuj cyyol xjal te teyle junjun partament ic tza'nx tz'ibbil te cyyol xjal 
cyuj cycyakil tnam ate' tjak' tcawbil, ex aju u'j lu il ti'j tu'n tjaw sch'it cywitz 
cycyakil xjal tuj cyex cyyol. Xi tma'n tuj u'j: Teyle junjun chmilbaj, a tu'n tcawin 
tuj tja. 

Ester 2 

Jaw sc'o'n Ester tu'n toc te t-xu'jil rey 

1Tbajlenxi jlu, chewix tk'oj rey Asuero ex ul Vasti ti'j tc'u'j, ax icx ul ti'j tc'u'j aju 
otok tbincha Vasti ex ti'j ley in yolin ti'j, aju otok tz'ex tkanil cyxol xjal. 

2Entons ke xjal ma' cyoclen tuj tcawbil rey xi cyma'n cyja': E cyxi joybaj ke k'apoj 
na'nx cylonte xinak ex tbanilxix che que'yin tu'n cyul twitza. 

3K'o'n oca junjun nejenel cyuj cycyakil partament ate' tjak' tcawbila, ex atzun ke 
che tzajel k'inte cye txin tuj ja banimaj tu'na cye xu'j tuj tnam Susa, tu'n cycyaj 
ten tuj tcwent Hegai aju xinak k'ukl tc'u'ja ti'j ex cwentil cye xu'j, ex ax cxel k'onte 
tcyakilju c'ajbel cye tu'n tbaj cybinchan cyib. 

4Alcyetzun jun k'apoj mas nimxix tganiya ti'j, atzunju c'oquel te t-xu'jila tu'n 
tcyaj ten te t-xel Vasti aju t-xu'jilbena, che chi. Aju nabl lu ba'n ela tuj twitz rey 
ex banttzun jlu tu'n. 

5Tuj tnam Susa najltok jun xjal Judiy Mardoqueo tbi, tcy'ajal Jair, atzunte Jair 
tcy'ajal Simei, atzunte Simei tcy'ajal Cis, aju tzajni tiyjil ti'j Benjamín. 

6Otok txi k'i'n Cis tuj Babilonia tu'n rey Nabucodonosor, tej cyex k'i'n xjal Judiy 
tuj Jerusalén junx tuc'il Jeconías aju rey te Judá. 

7Attok jun tme'jel terman tman Mardoqueo, otok cyim tman ex ttxu', ex tej 
cycyim tman txin oc tk'o'n Mardoqueo txin lu ic tza'n tme'jel. Hadasa tbi txin lu 
ex ax juntl tbi Ester; ex tbanilxix que'yin. 

8Tej tex chic'ba'n aju ley otok bant tu'n rey, nimcu k'apoj e oc chmo'n tuj tja rey 
aju at tuj tnam Susa, ex e cyaj ten tuj tcwent Hegai aju cwentil cye xu'j; cyxoltzun 
ke jlu ajuntok te Ester. 

9Nimxix o tzalaj Hegai ti'j txin lu, ex tu'ntzunju, o xtalinjtz Ester tu'n. Xi tk'o'n 
Hegai tcyakilju at tu'n tajben tu'n tbaj tbinchan tib Ester ex xi tk'o'n tbanil chibj 
te. Ax icx e oc tk'o'n wuk txin te ajbel te, sc'o'maj ke cyxol ke mastl txin ate' tuj 
tja rey; ex cyxol ke ja banimaj cye xu'j tu'n rey, xi tk'o'n Hegai aju ja mas tbanilxix 
te Ester, tu'n tten tuj, junx cyuc'il ke txin. 

10Minti' xi tma'n Ester alcye ke t-xjalil ex alcye tiyjil, porque otok txi k'ma'n te 
tu'n Mardoqueo tu'n mi'n t-xi tma'n. 

11Nok in betje'tok Mardoqueo tcyakil k'ij ttxa'n pe'n te ja banimaj cye xu'j tu'n 
rey, tu'ntzun tbinte ka ba'n ta' Ester ex alcyetok in binchanjtz ti'j. 

12Ex cycyakil k'apoj il ti'j tu'n tbaj cybinchan cyib tuj cablaj xjaw. Tuj kak xjaw oc 
cysu'n aseyt ti'j cyximlal, aju aseyt nne'l ti'j tze' mirra tbi, ex tuj kaktl xjaw oc 
cyk'o'n perjum cyi'j tuc'ix crem, aju in ajben cyu'n xu'j. Tejtzun tjapun baj twi' 
jlu, teylex te junjun k'apoj xi' yec'ul tib twitz rey Asuero, tuj turn cyten. 

13Oc t-xi' junjun k'apoj yec'ul tib twitz rey, in xi k'o'n ambil te tu'n t-xi ti'n nok 
alcye tajbil tu'n toc tk'o'n ti'j oc tex tuj cyja xu'j tu'n tpon tuj tja rey. 

14Teyle junjun txin in xi' tuj tja rey te konic'an; octzun kskix te juntl k'ij in xi'tzun 
txin tuj juntl ja banimaj tu'n rey cye tcab t-xu'jil, ex atzun Saasgaz cwentil cye, 
aju xjal lu k'ukl tc'u'j rey ti'j. Te tibajxi jlu minti'tl in xi' txin yec'ul tib twitz rey, 
o'cx jacu txi' ka ma tzalaj rey ti'j ex ka ma txocli tu'n. 

15Tejtzun tpon k'ij tu'n t-xi' Ester yec'ul tib twitz rey, minti' jun ti'xti xi ti'n, nok 
o'cx aju xi tma'n Hegai te tu'n toc tk'o'n ti'j. Cycyakil xjal in che oc que'yinte Ester 
in che tzalaj ti'j, porque tbanilxix que'yin ex ba'n tmod. Ate Ester tme'jel Abihail 
aju terman tman Mardoqueo. 

16Tuj tlajin xjaw, ex ka aju xjaw Tebet tbi, tej otok bant wuk abk'i ttzyetlen 
tcawin rey Asuero, xi k'i'n Ester tuj tja rey tu'n t-xi tyec'un tib twitz. 

17Masxix o t-xo' tgan rey Asuero ti'j Ester cywitz mastl k'apoj; cyja'tzun tten 
c'ujlanjtz Ester tu'n rey Asuero ex nimxix cub xtalin Ester tu'n cywitz mastl 
k'apoj otok che pon aj tuc'il; jax tk'o'n rey Asuero coron tuj twi' Ester ex oc tk'o'n 
te t-xu'jil te t-xel Vasti aju t-xu'jilben. 

18Banttzun jun nintz wa'n tu'n rey Asuero te nimbil te Ester, ex e tzaj ttxco'n 
cycyakil keju at cyoclen ttxlaj ex cycyakil ke onilte tuj tcawbil, ex ajtz lak'e' 
chojenj tu'n, aju in chjet cyu'n xjal cyuj ke partament, ex xi t-sipan nimcu oyaj, ic 
tza'n in bant cyu'n rey at nim cyk'inumabl. 

El tnic' Mardoqueo cyi'j jun c'loj xjal cyajbiltok tu'n tcub byo'n rey cyu'n. 

19Tej cyoc chmo'n ke txin tcabin maj, k'ukltok Mardoqueo ttzi tpwertil tja rey. 

20Na'nxtok t-xi tma'n Ester alcye ke t-xjalil ex alcye tiyjil, ic tza'nx otok txi tma'n 
Mardoqueo te; nok o'cx cucxtok tbinchante aju in xi k'ma'ntok te tu'n 
Mardoqueo, ic tza'nx tej axtok ta' tuc'il. 

21Tej k'ukltok Mardoqueo ttzi tpwertil tja rey, o tbi tej cyoc ten Bigtán ex Teres 
yolil ti'j rey tu'n tcub cybyo'n, tu'nju otok tzaj nimxix cyk'oj ti'j. Akeju cabe xjal 
lu cyoc te xk'ukil ttzi tja rey. 

22Tejtzun tbinte Mardoqueo aju in banttok ti'j cyu'n cabe xjal lu, xi tma'n te Ester 
aju t-xu'jil rey, ex atzunte Ester xi tma'n te rey Asuero aju otok tma Mardoqueo. 

23Eltzun jlu tuj k'ancha'l, ex tej tel tnic' rey ti'j ka ax toc, entons akeju cabe 
nejenel lu cub cysentens, ex e jaw yobin tu'n cycyim. Aju binchben lu, twitz rey 
cu'x tz'iban tuj libro jatum tz'iban aju tx'olbaben ti'j nasyon. 

Ester 3 

Cub t-ximan Amán tu'n cynaj xjal Judiy 

1Te tibajxi jlu oc k'o'n Amán tu'n rey Asuero te nejenel cyxol cycyakil keju ate' 
ttxlaj. Ate Amán tcy'ajal Hamedata ex tiyjil Agag. 

2Cycyakil keju in che ajbentok tuj tja rey in che cub ẍmeje' ex in cub moc'e' cywi' 
te nimbil te Amán oc ti'c bet, ex ka oc cypon twitz, porque ictzun tten k'ma'maj 
tu'n rey; atzunte Mardoqueo minti' xi tniman aju orden lu. 

3Atzun cye xjal ma' cyoclen ttxlaj rey xi cykanin te Mardoqueo tiku'n minti' in xi 
tniman aju orden tzaj tk'o'n rey. 

4Ex tcyakil k'ij in xi cykanin ax yol, atzunte minti' in xi tniman aju in tzaj cyma'n 
te. E je'xtzun k'malte jlu tuc'il Amán, tu'ntzun tcyil alcye tu'n tbinchanjtz ti'j 
porque otok txi tma'n cye ka Judiy xjalte. 

5Tejtzun tel tnic' Amán ti'j minti' in cub ẍmeje' ex minti' in cub moc'e' twi' 
Mardoqueo twitz, tzaj nimxix tk'oj, 

6ex tu'nju otok tbi Amán alcye ttanmi Mardoqueo, minti' cub tuj twitz tu'n tcub 
tbyo'n o'cx te Mardoqueo, ex cubtzun ten ximal ti'j tza'n tten tu'n cycub baj 
tbyo'n cycyakil xjal Judiy, akeju najlke tjak' tcawbil rey Asuero. 

Etz jun orden tu'n cycyim ke xjal judiy 

7Tuj tnejel xjaw te abk'i ex ka aju xjaw Nisán tbi, tej otok bant cablaj abk'i 
ttzyetlen tcawin rey Asuero, jaw cyi'n swert twitz Amán tu'ntzun tel cynic' ti'j 
alcye k'ij ex alcye xjaw tu'n tjapun aju otok cub t-ximan, ex tc'ulbacu tu'n swert 
ka tu'n tbant jlu tuj oxlaj tajlal tcablajin xjaw, ex ka aju xjaw Adar tbi. 

8Xitzun tma'n Amán te rey Asuero: —Tat Rey, at jun c'loj xjal cysputun cyib cyuj 
cycyakil partament ate' tjak' tcawbila cypa'n cyib cyi'j mastl; junxitl cyley cywitz 
mastl tnam, ex minti' in che japun ke tleya cyu'n. Cyja'tzun mya ba'n tu'n cucx 
cyank'in xjal lu, Tat Rey. 

9Cyja'tzun ka ba'n tuj twitza, k'o'n exa jun orden tu'n cycyim cycyakil xjal lu; 
atzun weye jacu txi nk'o'ne wuk mil tuc' jwe' syent quintal sak pwak cye ke c'u'l 
pwak, tu'n tocx cyk'o'n tuj c'ubl tk'inumabla. 

10Eltzun ti'n rey Asuero t-xmulk'ab ex xi tk'o'n te Amán aju tcy'ajal Hamedata ex 
tiyjil Agag, aju aj k'oj cyi'j xjal Judiy, 

11ex xi tma'n te: —E tcyaj ten pwak te teya, ex atzunju tnam lu, binchama ti'j nok 
alcye tajbila tu'n tbant. 

12Tuj oxlaj tajlal tnejel xjaw te abk'i e txquettzun ke aj tz'ibal te rey, ex atzun ke 
e cub tz'ibante ke orden e xi tma'n Amán, tu'ntzun t-xi k'o'n cye ke xjal at cyoclen 
ttxlaj rey ex cye ke gobernador ate' cyuj cycyakil partament ex cye ke nejenel 
ate' tuj junjun tnam. Akeju orden lu e cub tz'iban tuj tyol teyle junjun partament 
ex tuj tyol teyle junjun tnam, toc tpirm rey Asuero cyi'j ex seyarimaj ke tu'n t-sey 
rey. 

13E je'xtzun sama'n naj ke sanjel k'olte u'j cyuj cycyakil partament ate' tjak' 
tcawbil rey. Ex cyuj ke u'j lu in tma'n ka tuj junx k'ij tu'n cynaj cycyakil xjal Judiy; 

ke cu'xun, ke tij xjal, ke c'wa'l ex ke xu'j, ex tu'n tel cyi'n tcyakil cyk'inumabl. Ex 
atzun tu'n tbant jlu tuj oxlaj tajlal tcablajin xjaw, ex ka aju xjaw Adar tbi. 

14Xi sama'n jun copya ti'j ley lu cyuj cycyakil partament ex cyuj cycyakil tnam, 
tu'ntzun tjaw sch'i'n cywitz xjal ex tu'n cybinte, tu'ntzun tbant cyten tuj k'ij 
banimaj ti'j. 

15Tuj tnam Susa jaw sch'in naj aju ley lu, ex ke sanjel jurat naj e je'x sipal cye u'j 
ic tza'nx otok tma rey. Atzunte rey tuc'ix Amán e cub ke' c'al vin, pero ke xjal ate' 
tuj tnam Susa tzaj t-xobil cyi'j ex tzaj baj cyc'u'j. 

Ester 4 

Tzaj cybis xjal Judiy tu'n tlaj ju ley otok tz'etz tu'n rey 

1Tej tbinte Mardoqueo ti'j tcyakilju otok baj, el t-sbit'un t-xbalun ti'j te jun techal 
tbis, ex oc tk'o'n t-xbalun ch'i'x twitz, jax tchitun tza'j tuj twi' ex baj tbetin tuj 
tnam in sch'in wen tu'n ta'w tbis, 

2ex cyja'x tten tej tpon max ttzi tja rey. Axtzun cub we', porque minti'tok k'o'n 
ambil tu'n tocx jun xjal tuj tja rey toc t-xbalun ch'i'x twitz. 

3Ax icx cyuj cycyakil partament jatum pon tkanil ley otok txi tk'o'n rey, tzaj 
nimxix bis cyxol xjal Judiy; tu'ntzunju cub cyyo'n we'yaj, e oc ten ok'el ex e jaw 
ayayan, ex nimcu cye e cub tan tuj tza'j ex oc cyk'o'n cyxbalun ch'i'x twitz. 

Xi tk'on tib Ester tu'n tonin cyi'j ke xjal Judiy 

4Ke majen xu'j in che ajben te Ester aju t-xu'jil rey, cyuc'ix ke xinak ate' te xk'ukil 
te, xi cyma'n te Ester ti'j aju in tbincha'ntok Mardoqueo. Tzajtzun nimxix tbis 
Ester ex xi t-sama'n xbalun te, tu'ntzun tel tch'expu'n t-xbalun ch'i'x twitz toc ti'j, 
atzunte Mardoqueo minti' xi tniman. 

5Txquettzun Hatac tu'n Ester, ate Hatac jun cyxol ke xk'ukil tja rey otok tz'oc 
tk'o'n rey tu'n tajben te Ester, ex xi tma'n Ester te tu'n t-xi' que'yilte Mardoqueo 
ex tu'n t-xi tkanin te ti in bajtok ex tiku'n in tbincha'ntok jlu. 

6Xi'tzun Hatac yolil tuc'il Mardoqueo, aju ma ta'tok tuj ttxa'n pe'n tcubsa'n 
tumlal twitz tpwertil tja rey. 

7Xitzun tchic'ba'n Mardoqueo ti'j tcyakilju in baj, ax icx xi tma'n ti'j sak pwak 
otok txi ttziyan Amán tu'n tocx tk'o'n tuj c'ubl tk'inumabl rey ka ma che cub baj 
byo'n cycyakil xjal Judiy. 

8Ax icx xi tk'o'n Mardoqueo jun copya te ley te Hatac, aju otok tz'ex chic'ba'n tuj 
tnam Susa, jatum tz'iban ka tu'n cycub baj byo'n cycyakil xjal Judiy, tu'ntzun t-xi 
tk'o'n Hatac te Ester ex tu'n tbinte Ester ti'j tcyakil jlu. Ax icx xi tma'n te Hatac 
tu'n t-xi tma'n te Ester tu'n t-xi' yolil tuc'il rey, tu'n tcubsan twitz cyi'j ke t-xjalil, 
tu'n mi'n cynaj. 

9Ajtzun meltz'aj Hatac ex xi tchic'ba'n tcyakil te Ester, aju otok tma Mardoqueo. 

10Xitzun t-sama'n Ester juntl maj Hatac tuc'il Mardoqueo k'malte tzak'webl lu: 

11—Cycyakil xjal in che ajben te rey ex keju najlke cyuj ke partament ate' tjak' 
tcawbil, ba'n cyu'n at jun orden in tma'n cyja': Ka at jun xinak ex ka jun xu'j ma 
pon twitz rey max twitz ja te tujxi, ex ka mya txco'n otok txi' tu'n rey, cbel tcastiw 
tu'n tcyim; o'cx ju xjal mlay cub byo'n ka ma tzaj tnukpi'n rey tbastón k'an pwak 
ti'j. Ic tza'n weye ma bant-xi jun xjaw na'nx ntxquete tu'n rey, chi Ester. 

12Tejtzun tbinte Mardoqueo aju tzak'webl tu'n Ester, 

13atzunte aj t-sama'ntl ju yol lu: Mi'n ximana ti'j ka o'cxcu aya jun xjal Judiy 
ccletela nok tu'nju tocxa tuj tja rey. 

14Ka ma cub t-xc'ayin tiba tu'n tyolina twitz rey ki'je, jacu tzaj colbil cye xjal Judiy 
tuj juntl lugar, atzun teya ex ke terman ktzan tmana che cymele. Balo tu'n jlu ma 
tz'oca te t-xu'jil rey, tu'n tonina kuc'ile tuj ju mya ba'n ctzajel kibaje lu. 

15Xitzun t-sama'ntl Ester ju tzak'webl lu te Mardoqueo: 

16Chmo'n oca cycyakil xjal Judiy ate' tuj tnam Susa tu'ntzun tcub cyyo'n we'yaj 
tu'n nlaje, mi'n che wa'ne ex mi'n che c'ane tuj enter ox k'ij ex ox konic'an; ax icx 
weye tzalu cyuc'ix ke nmajene xu'j cbel kyo'ne we'yaj, ex te tibajxitzun chin xe'le 
yolil tuc'il rey, masque chin ic'ele tibaj ley. Katzun ma chin cub byo'ne, malo 
bant-x ncyime, chi Ester. 

17Xi'tzun Mardoqueo ex bant tu'n ic tza'nx otok tma Ester. 

Ester 5 

Pon Ester yolil tuc'il rey 

1Tujtzun toxin k'ij oc tk'o'n Ester t-xbalun aju in ajben cyu'n ke cyxu'jil rey, ex 
ocxtzun twitz tja rey aju tocx tujxi, ex axtzun cub ten twitz tja rey jatum k'ukl 
tocx rey tuj tk'ukbil te cawbil, aju tcubsa'n tumlal ttzi ja. 

2Tejtzun ttil rey lu Ester aju t-xu'jil wa'ltok ttzi ja, jawtzun tzalaj ti'j ex xi tnukpi'n 
tbastón k'an pwak aju tzyu'n tu'n. Atzunte Ester xi lak'e' ex oc tmaco'n twi 
bastón, 

3ex atzunte rey xi tkanin te: —¿Ti ma baj ti'ja nxu'jile Ester? ¿Titzun taja? Ka ma 
tzaj tkanina mij ncawbile jacu txi nk'o'ne teya. 

4Atzunte Ester xi ttzak'we'n: —In chin cubsane teya Tat Rey, ka ba'n tuj twitza, 
tu'n t-xi'ya wa'l wuc'ile ja'lo tuj jun nintz wa'n ma bant wu'ne te nimbil teya, ex 
tuc'ix Amán tu'n t-xi tuc'ina. 

5Xitzun tma'n rey cye ke ajbel te: —Jurat naj cytxcontze Amán, ic tza'nx tajbil 
Ester. Cyja'tzun tten xi' rey tuc'ix Amán tuj nintz wa'n otok baj tbincha'n Ester. 

6Tej matok in che wa'n ex in che c'an vin, xi tma'n rey te Ester: —¿Alcye 
tkanbetza? Jacu txi nk'o'ne teya. Ex ¿alcye taja? Kanintza ex jacu txi nk'o'ne. 
Masque tzaj tkanina mij ncawbile jacu txi nk'o'ne teya. 

7Atzunte Ester xi ttzak'we'n: —Cxel nkanine teya aju wajbile ex atzun jlu: 

8Ka ax toc at-xix tc'ujlalila wi'je, Tat Rey, ex ka ba'n tuj twitza tu'n ttzaj tk'o'na 
aju wajbile ex tu'n ttzaj tk'o'na aju cxel nkanine teya, bix tzula nchi'j tuj juntl 
nintz wa'n cbantel wu'ne te nimbil teya, ex tuc'ix Amán tu'n ttzaj tuc'ina. 
Jacutzun txi nma'ne teya alcye wajbile, Tat Rey, chi Ester. 

Baj tbincha'n Amán jun tze' tu'n tjaw yobit Mardoqueo ti'j 

9Nimxix in tzalaj Amán tej tetz tuj nintz wa'n, pero tzaj nim tk'oj tej tque'yinte lu 
Mardoqueo k'ukltok ttzi tja rey, minti' jaw we' ex minti' jaw yucch tej tic' Amán 
twitz, 

10pero minti' xi tyec'un tk'oj Amán. Tejtzun tpon tja, e tzajtzun ttxco'n ke tamiw; 
tuc'ix Zeres aju t-xu'jil tzaj ttxco'n, 

11ex oc ten yolil cyuc'il cyi'j ke tk'inumabl nimxix, cyi'j nimcu tc'wa'l at, ti'j tza'n 
tten otok jaw nimsa'n tu'n rey ex ti'j ju toclen oc k'o'n mas nim cywitz ke xjal ma' 
cyoclen ttxlaj rey ex ke ajbel te. 

12Ex xi tma'ntl: —Ax icx o'cxcu a kine ẍin txconjtze tu'n Ester aju t-xu'jil rey, tu'n 
nxi'ye tuj nintz wa'n aju ma txi tk'o'n te rey; ax icx ma chin txconjtze juntl maj 
tu'n, tu'n nxi'ye tuj juntl nintz wa'n aju cbel tk'o'n te rey nchi'j. 

13Pero tcyakil jlu minti' tajben weye, porque cucx toc nque'yine Mardoqueo aju 
xjal Judiy k'ukl ttzi tja rey. 

14Cycyakiltzun ke tamiw Amán tuc'ix t-xu'jil xi cyma'n te cyja': —Binchama jun 
tze' te 25 var twa'l ex awa'n cu'xa tu'n tjaw yobit Mardoqueo ti'j, ex prim nchi'j 
txi'ya kanil te rey tu'n tjaw yobit Mardoqueo ti'j, cyja'tzun jacu txi'ya tuc'il nim 
tzalajbil tuc'il rey tuj nintz wa'n, che chi. A jlu ba'n e'la tuj twitz Amán ex xi tma'n 
tu'n tbaj binchet ju tze'. 

Ester 6 

Xi tma'n rey te Amán tu'n tjaw nimsa'n Mardoqueo tu'n 

1Tujx konic'an lu minti' ocx watl tuj twitz rey, cyja'tzun xi tma'n tu'n ttzaj k'i'n 
aju libro jatum tz'iban tcyakil aju otok baj tuj tcawbil, tu'ntzun tjaw sch'i'n twitz. 

2Ex tujtzun libro lu cnet cyu'n jatum tz'iban tza'n tten otok tzul tkanil tu'n 
Mardoqueo ti'j ju mya ba'n otok cub cyximan Bigtán ex Teres, akeju xk'ukil ttzi 
tja rey, tu'n tcub byo'n rey Asuero cyu'n. 

3Xitzun tkanin rey cye: —¿Alcyetzun chojbil ex nimbil ma tc'am Mardoqueo ti'j 
jlu? —Minti' jun ti'xti ma tc'am, che chi ke xjal at cyoclen ttxlaj rey. 

4Tujx ju or lu ocx Amán ttxa'n pe'n twitz tja rey tu'n t-xi tkanin te tu'n tjaw yobit 
Mardoqueo ti'j tze' otok baj tbincha'n. —¿Alcye in bet ttxa'n pe'n? Chi rey. 

5—A Amán, che chi ke xjal at cyoclen ttxlaj. —Cymanxe te tu'n toctz tuja, chi rey. 

6Ocxtzun Amán ex xi tkanin rey te: —¿Ti cbantel ti'j jun xinak aju taj rey tu'n 
tjaw tnimsa'n? Atzunte Amán cub t-ximan tuj tanmi: ¿Myapetzun a kine taj rey 
tu'n tjaw tnimsa'n? 

7Cyja'tzun xi ttzak'we'n: —Tat Rey, aju tu'n tbinchanjtz ti'j ju xinak lu: 

8Ba'n tu'n ttzaj k'it jun t-ẍjo'wa ex tu'n ttzaj k'it chej cabay aju in ajben tu'na, aju 
toc jun adorn ti'j twi' ic tza'n ju coron in ajben tu'na. 

9Aju ẍjo'w cxel k'ot te jun xjal mas ma' toclen tuj tcawbila tu'n toc tk'o'n ti'j xinak 
aju taja tu'n tjaw tnimsa'na, tuc'ix ju chej cxel k'ot te, ex ax tu'n t-xi jawonte chej 
cyuj cay te tnam, tjax ju xinak tibaj aju taja tu'n tjaw tnimsana; ex tu'n t-xi tma'n 
tuc'il tk'ajk'ajel twi' cyuwxix: Cyja'tzun in bant ti'j xinak aju tajbil rey tu'n tjaw 
tnimsa'n, chi Amán. 

10Xitzun tma'n rey te Amán: —Chux t-xi' naja, k'inxa aju ẍjo'w tuc'ix chej cabay 
ic tza'nx ma tmaya, ex binchama jlu ti'j Mardoqueo aju xjal judiy, aju k'ukl ttzi 
njaye. Japunx tu'na tcyakil aju ma tmaya. 

11Tzaj ti'n Amán ẍjo'w tuc'ix chej, oc tk'o'n ju ẍjo'w ti'j Mardoqueo, ex xitzun 
tjawo'n chej tjak' Mardoqueo cyuj cay te tnam in tma'ntok ju yol lu tuc'il 
tk'ajk'ajel twi' cyuwxix: Cyja'tzun in bant ti'j xinak aju taj rey tu'n tjaw tnimsa'n. 

12Tbajlenxitzun cybetin tuj cay, xi' juntl maj Mardoqueo ttzi tja rey, atzunte 
Amán xi kelan tu'n tpon tja, in bisun wen ex oc tmaksi'n twitz tu'n tch'ixwi. 

13Octzun ten Amán k'malte te t-xu'jil ex cye ke tamiw ti'j tcyakil aju otok baj, ex 
atzun cye xi cyma'n te cyja': —Ka twitz Mardoqueo ma ke' tu'n tnaj toclena, ex 
ka ax toc cyiyjil xjal Judiy te Mardoqueo, mlayx cub ti'j tu'na, nok o'cx aya cbel 
ti'ja tu'n, che chi. 

14Na'nxtok tpon baj twi cyyol tej cypon ke majen akeju in che ajben te rey, tu'n 
t-xi cyuc'in Amán jurat naj tuj nintz wa'n otok bant tu'n Ester. 

Ester 7 

Cub t-sentens Amán tu'n tcyim 



921 

 

 
Mam del Norte 

© 1993 Sociedades Bíblicas Unidas. 
  

 

 

1E je'x rey tuc'ix Amán tuj nintz wa'n aju otok baj tbincha'n Ester. 

2Tuj tcabin nintz wa'n lu, tej matok in che c'an vin, xi tma'ntl rey te Ester: —
Kanintza weye nok alcye tajbila ex jacu txi nk'o'ne teya; masque ma tzaj tkanina 
mijcu ncawbile jacu txi nk'o'ne teya. 

3Atzunte Ester xi ttzak'we'n: —Tat Rey, ka axix toc at tc'ujlalila wi'je ex ka ba'n 
jacu tz'ela tuj twitza, o'cx wajbile tu'n t-xi nkanine teya tu'n tcolina wi'je ex cyi'j 
ke nxjalile tu'n mi'n kcyime; 

4porque tza'nx ke nxjalile, ax icx weye ma ko'x c'ayine tu'n kcub byo'ne tu'n 
knaje te jumajx. Nokwit ma ko'x c'ayine te majen, minti'wtlo ma nmaye jun yol 
teya, pero tu'nju ma cub t-ximan aj k'oj tu'n tbinchante mya ba'n ki'je, cnajel nim 
tk'inumabla ex mlay chjet jlu tu'n, cyja'tzun ma txi nma'ne jlu teya. 

5Atzunte rey Asuero xi tkanin te: —¿Alcyetzun, ex jatum ta' aju xjal ma cub 
ximante tu'n tbinchante jlu? 

6Xi ttzak'we'n Ester: —Aju yajlal keye ex aj k'oj ki'je, atzun Amán aju xjal jumajx 
mya ba'n. Tejtzun tbinte Amán jlu, tzaj nimxix t-xobil twitz rey ex twitz Ester. 

7Atzunte rey Asuero tzaj nimxix tk'oj, jaw we' jatum nno'ctok nintz wa'n ex xi' t-
xol tkan bech tcub twitz tja. El tnic' Amán ti'j ka tu'n tcub byo'n tu'n rey, cyja'tzun 
ax cyaj ten tuja tu'n tcubsan twitz Ester tu'n mi'n tcub byo'n. 

8Tejtzun tul meltz'aj rey tajtzlenxi t-xol tkan bech, ocxtzun juntl maj tuj ja jatum 
otok bant nintz wa'n, o til lu Amán ẍmejl tcub ttxlaj k'ukbil jatum kejltok Ester, 
ex xitzun tma'n rey te: —¿Maj icx tajbila tu'n tcub tana tuc'il Ester nwitzxe ex 
tujx njaye? Nokx nbajcu tma'n rey ke yol lu, ke xk'ukil te rey oc cymaksi'n twitz 
Amán. 

9Attok jun cyxol keju xk'ukil te rey, Harbona tbi, tma cyja': —Tat Rey, ma tja 
Amán ya banimaj jun tze' te 25 var twa'l, aju tu'nx Amán xi tma'n tu'n tjaw 
binchet tu'n tjaw yobit Mardoqueo ti'j, aju tzaj tk'o'n tkanil tu'n tcleta ex tu'n 
mi'n tcub byo'na. —Axni cyyobin jawe Amán ti'j, chi rey, xi tma'n. 

10Cyja'tzun tten jaw yobin Amán ti'jx tze' aju otok bant tten tu'n tu'n tjaw yobit 
Mardoqueo ti'j. Tu'ntzun jlu o chewix tk'oj rey. 

Ester 8 

Ex tk'o'n Rey Asuero orden tu'n cyxtalinjtz ke xjal Judiy 

1Tujx k'ij lu xi tk'o'n rey Asuero tja Amán te Ester. Ate Amán aj k'ojtok cyi'j ke 
xjal Judiy. Ex pontzun Mardoqueo tuc'il rey porque otok txi tma'n Ester te rey 
alcye t-xilen tuc'il Mardoqueo. 

2Eltzun ti'n rey t-xmulk'ab, aju otok tz'el ti'n te Amán, ex xi tk'o'n te Mardoqueo. 
Atzunte Ester oc tk'o'n toclen Mardoqueo te cwentil tcyakil k'inumabl aju tetok 
Amán tnejel. 

3Xi' juntl maj Ester yolil tuc'il rey, cub mutze' twitz tkan rey, in ok' wen, ex xi 
tma'n te tu'n tcub k'uchit aju orden mya ba'n otok bant tu'n Amán, ex tu'n mi'n 
tjapun aju banimaj ti'j tu'n tu'n tbinchante cyi'j ke xjal Judiy. 

4Atzunte rey xi tnukpi'n tbastón k'an pwak ti'j Ester. Jawtzun we' Ester, cub we' 
twitz rey, 

5ex tma: —Ka ba'n jacu tz'ela tuj twitza Tat Rey, ex ka tuj tumelxix jacu tz'ela 
nkanbetze tuj twitza, ka axix toc at tganiya ex tc'ujlalila wi'je, entons e tcub 
tz'ibet jun orden tu'n cycub k'uchit ke u'j xi t-sama'n Amán aju tcy'ajal 
Hamedata, jatum tz'iban ju orden tu'n cycub baj byet ke xjal Judiy cyuj cycyakil 
partament ate' tjak' tcawbila. 

6Porque ¿tza'n tten tu'n nlonteye aju mya ba'n ch'ix ttzaj cyibaj ke nxjalile, ex 
tu'n tcub wipa'ne oc cycub baj byo'n keju at nxilene cyuc'il? 

7Xitzun ttzak'we'n rey Asuero te Ester ex te Mardoqueo aju xjal Judiy: —O txi 
nk'o'ne tja Amán te Ester, ex o jaw yobit Amán ti'j jun tze' tu'nju xi tk'o'n orden 
tu'n cynaj ke xjal Judiy. 

8Atzun ja'lo cxel nma'ne cyeye tu'n tcub cytz'ibane nok alcye ba'n tuj cywitze, 
tu'n tajben tu'n cyclet ke xjal Judiy. Jacu tz'oc npirmaye ti'j, ex cyseyarin cube ke 
u'j tu'n weye nsey. (Jun u'j toc tpirma rey ti'j tuc'ix t-sey mlay cub k'uchin.) 

9Jurat naj e je'x txocbaj ke aj tz'ibal te rey tuj 23 tajlal toxin xjaw, ex ka aju xjaw 
Siván tbi. Tcyakilju xi tma'n Mardoqueo cye aj tz'ibal, xi cytz'iban cye xjal Judiy, 
cye ke xjal at cyoclen ttxlaj rey, cye ke gobernador cyuj partament ex cye mastl 
xjal at cyoclen cyuj 127 partament, xi'ynix ke' tuj tnam India ex ponin baj max tuj 
tnam Etiopía. Cub tz'iban ic tza'n che yolin ex ic tza'nx tz'ibbante cyyol junjun 
c'loj xjal tuj junjun partament. Ax icx cye xjal Judiy xi tz'iban tuj cyex cyyol ex ic 
tza'nx tz'ibbante cyyol. 

10Oc tpirma rey Asuero cyi'j ke u'j lu, ex cybajlenxitzun seyarin ke u'j tu'n t-sey 
rey, e je'xtzun sama'n ke sanjel sipal cye, cyjax ke cyibaj ke tchej rey cye che 
kelan. 

11Cyujtzun ke u'j lu xi tma'n rey cye xjal Judiy tu'n toc cychmon cyib cyuj nok 
alcyex tnam jatum najlke, tu'ntzun cyclonte cyib ex tu'n tcub cybyo'n cycyakil ke 
xjal banin cyten tuc'il cymacbil in che ajben tuj k'oj tu'n cyoc tzokpaj cyi'j, tuc'ix 
cyi'j cyxu'jil ex ke cyc'wa'l, akeju ate' tuj nok alcyex tnam ex ka partament. Ax icx 
tu'n cyoc xjal Judiy te tajwil cyk'inumabl aj k'oj cyi'j. 

12Tcyakil jlu il ti'j tu'n tbant tuj junx k'ij cyuj cycyakil partament ate' tjak' tcawbil 
rey Asuero, ex aju k'ij banimaj ti'j, atzun tuj oxlaj tajlal tcablajin xjaw, aju xjaw 
Adar tbi. 

13Il ti'j tu'n tex chic'bet jun copya te ley lu, ex tu'n t-xi k'ot cyuj cycyakil tnam ex 
ke partament, tu'ntzun tbant cyten ke xjal Judiy tuj k'ij lu tu'n cyclonte cyib 
cywitz ke aj k'oj cyi'j. 

14Tu'nju orden tu'n rey, akeju sipal u'j jurat naj baj cysipan ke u'j, cyjax ke cyibaj 
ke chej te rey. Ax icx ex chic'bet orden lu tuj tnam Susa. 

15Etztzun Mardoqueo tuj tja rey, toc t-xbalun t-xbalun rey, cha'x tuc' sak que'yin, 
ex tjax jun tbanil coron tuj twi', k'an pwak ttx'otx'il, ex toc juntl tbanil xbalun ti'j, 
lino tbi, ẍjulin que'yin. Ex cycyakil xjal najlke tuj tnam Susa nimxix e tzalaj. 

16Tcyakil jlu oc te nim tzalajbil ex te jun nimbil cye cycyakil xjal Judiy, ex e ten 
tuj txubtxaj. 

17Cyuj cycyakil partament, cyuj cycyakil tnam ex ke lugar jatum pon ju orden lu 
tu'n rey, nimxix e tzalaj ke xjal Judiy, oc nintz wa'n cyu'n ex cub cyic'sa'n nink'ij. 
Ax icx ke xjal ax najlke tuj tx'otx', at nimcu oc cyk'on cyib te Judiy, porque tzaj 
cyxobil cywitz ke xjal Judiy. 

Ester 9 

Tej cycamban xjal Judiy cyi'j aj k'oj cyi'j 

1Banimaj ti'j tu'n tjapun aju orden otok tz'ex tu'n rey tuj oxlaj tajlal tcablajin 
xjaw, aju xjaw Adar tbi, ex ax k'ij lu in che ayontok aj k'oj cyi'j ke xjal Judiy tu'n 
cycub ke xjal Judiy cyu'n; pero tcyakil jlu minti' o bant icju, porque ake xjal Judiy 
e camban cyi'j. 

2Oc cychmon cyib ke xjal Judiy cyuj ke tnam jatum najlke cyuj cycyakil 
partament ate' tjak' tcawbil rey Asuero, tu'n cyoc tzokpaj cyi'j ke xjal in che 
ximantok ti'j tu'n cybinchante mya ba'n cyi'j, pero mi jun cub twaban tib cywitz, 
porque otok tzaj nim t-xobil cyi'j xjal ate' cyuj cycyakil tnam. 

3Cycyakil xjal at cyoclen cyuj ke partament, ke xjal at cyoclen ttxlaj rey, ke 
gobernador ate' cyuj cycyakil partament ex ke xjal ma'xix cyoclen tuj tcawbil rey, 
e onin cyi'j ke xjal Judiy tu'nju otok tzaj tchi Mardoqueo cyi'j, 

4porque ate Mardoqueo otok tz'oc toclen ma'xix tuj tja rey, ex aju tkanil ti'j otok 
pon baj cyuj cycyakil partament, ex teyle junjun k'ij nno'c mas tipun. 

5Cub cybyo'n xjal Judiy tu'n spad ke aj k'oj cyi'j; e naj cyu'n te jumajx ex o 
cybincha nok alcye cyajbil cyi'j aj k'oj cyi'j. 

6O'cxpe tuj tnam Susa cub cybyo'n jwe' syent xinak; 

7ax icx e cub cybyo'n ke xjal lu: Parsandata, Dalfón, Aspata, 

8Porata, Adalía, Aridata, 

9Parmasta, Arisai, Aridai ex Vaizata, 

10atzun ke laj tcy'ajal Amán jlu, aju aj k'oj cyi'j xjal Judiy, pero minti' el cyi'n aju 
cyk'inumabl. 

11Tujx k'ij lu, tej tbinte rey aju cyajlal ke xjal otok che cub byo'n tuj tnam Susa, 

12xi tma'n te Ester cyja': —Tuj tnam Susa ma cub cybyo'n xjal Judiy jwe' syent 
xinak cyuc'ix ke laj tcy'ajal Amán. Pyortzunlo cyuj ke mastl partament ate' tjak' 
ncawbile. K'mantza weye alcye mastl taja ex jacu txi nk'o'ne teya, chi rey Asuero. 

13Atzunte Ester xi ttzak'we'n: —Ka ba'n tuj twitza Tat Rey, e t-xi k'ot ambil cye 
xjal Judiy, akeju najlke tuj tnam Susa, tu'n cybinchante nchi'j cyi'j aj k'oj cyi'j ic 
tza'nx ma cybincha ja'lo cyi'j aj k'oj cyi'j, ex ic tza'nx in tma'n ju orden; ax icx e 
tjaw yobit ti'j tze' cyximlal ke laj tcy'ajal Amán, chi Ester. 

14Xitzun tma'n rey tu'n tbant icju. Aju orden ex k'ma'n tuj tnam Susa, ex e 
jawtzun yobin cyximlal ke laj tcy'ajal Amán. 

15Ke xjal Judiy najlke tuj tnam Susa oc cychmon cyib juntl maj tuj tcyajlajin tajlal 
xjaw Adar ex ax tuj tnam Susa cub cybyo'n juntl ox syent xinak, pero minti' el 
cyi'n cyk'inumabl. 

16Ke xjal Judiy najlke cyuj txkantl partament oc cychmon cyib tu'n cyclonte cyib 
ex tu'n cyk'ojin cyi'j ke xjal aj k'oj cyi'j, ex cub cybyo'n 75 mil xjal aj k'oj cyi'j, pero 
minti' el cyi'n cyk'inumabl. 

17Atzun jlu o baj tuj oxlaj tajlal xjaw Adar, ex tuj tcyajlajin tajlal ax xjaw e ojlan, 
ex oc nintz wa'n cyu'n tuc'il tzalajbil. 

18Atzun ke xjal Judiy najl tuj tnam Susa, tu'nju otok tz'oc cychmon cyib tuj oxlaj 
ex cyajlaj tajlal xjaw, cyja'tzun maxi e ojlan tuj olaj tajlal xjaw, ex oc nintz wa'n 
cyu'n tuc'il tzalajbil. 

19Cyja'tzun, ke xjal Judiy najlke cyuj ke aldey ex cyuj ke tnam minti' muro toc 
cyi'j, in cub cyic'sa'n nink'ij tuc'il nim tzalajbil tuj tcyajlajin tajlal xjaw Adar, ex 
teyle junjun in xi tk'o'n oyaj te juntl. 

Aju nink'ij Purim tbi 

20Cub ttz'iban Mardoqueo tcyakilju otok baj ex e je'x t-sama'n ke u'j cye cycyakil 
xjal Judiy, akeju najlke cyuj ke partament ate' tjak' tcawbil rey Asuero, tza'nx ke 
partament nikayin ate' ax icx keju najchak ate'. 

21Xi tma'n tuj u'j: Tcyakil abk'i tu'n tcub ic'set nink'ij lu tuj cyajlaj ex olaj tajlal 
xjaw Adar, 

22tu'nju atzun k'ij lu e clet ke xjal Judiy tuj cyk'ab ke aj k'oj cyi'j, ex tu'nju atzun 
xjaw lu ch'expet cybis tu'n toc te tzalajbil ex aju cyok'el oc te nink'ij. Ax icx xi 
tma'n tu'n tcub cyic'sa'n nink'ij lu tuc'il nintz wa'n ex tzalajbil, tu'n t-xi cyk'o'n 
cyoyaj jun te juntl ex tu'n t-xi cyk'o'n cycotz ke meba. 

23A jlu oc cyk'o'n xjal Judiy te jun costumr ic tza'n otok tzaj tma'n Mardoqueo 
cye tuj u'j. 

24Porque ate Amán aju aj k'oj cyi'j cycyakil xjal Judiy, otok jaw ti'n swert tu'nju 
otok cub t-ximan tu'n cycub tbyo'n ex tu'n cynaj cycyakil xjal Judiy tu'n. Ate 
Amán tcy'ajal Hamedata ex tiyjil Agag. 

25Tejtzun tocx Ester yolil twitz rey, cub ttz'iban rey jun orden tu'n ax tu'n tcub 
tz'ak tcyakil mya ba'n tibajx Amán, aju otok cub t-ximan tu'n tbinchante cyi'j xjal 
Judiy. Cyja'tzun ate Amán cyuc'ix ke tcy'ajal e jaw yobin ti'j tze'. 

26Cyja'tzun, akeju k'ij lu oc cybi Purim, ex atzun t-xilen yol lu, swert. Ic tza'nx in 
tma'n tuj u'j otok txi t-sama'n Mardoqueo, ex ic tza'nxju otok cyil ex otok baj cyi'j, 

27oc cyk'o'n xjal Judiy jlu te jun cycostumr, ex tu'n tcyaj cyma'n cye ke cyiyjil che 
ul itz'j te tibajxi ex cye cycyakil xjal nno'c cyk'on cyib te Judiy; tcyakil abk'i tu'n 
tcub cyic'sa'n cab k'ij nink'ij lu aju banimaj ti'j, ic tza'nx otok txi k'ma'n cye, ex 
minti' tu'n tic'x ti'j. 

28Ke k'ij Purim cucx tu'n cytzaj na't ex tu'n tcub cyic'sa'n, ex wikinwik tu'n tcyaj 
cyma'n teyle junjun c'loj cyiyjil cye cyc'wa'l cyuj cycyakil partament ex tnam, 
tu'ntzun mi'n tcub naj jlu cyxol ke xjal Judiy ex cyxol ke cyiyjil che ul itz'j te 
tibajxi. 

29Oc k'o'n toclen Ester aju t-xu'jil rey ex tme'jel Abihail, tuc'ix Mardoqueo aju 
xjal Judiy, tu'n tcub cytz'iban tcabin u'j ti'j nink'ij Purim, tu'ntzun tcyuwset-xix 
tnejel u'j otok txi t-sama'n Mardoqueo. 

30Ex xi cysama'n cye cycyakil xjal Judiy ate' tuj 127 partament ate' tjak' tcawbil 
rey Asuero. Aju yol tz'iban cyuj u'j, axix toc ex te k'ukbabl cyc'u'j, 

31tu'n tcyuwset tu'n tcub ic'set nink'ij Purim tbi tuj tajlal xjaw banimaj ti'j, ic 
tza'nx ju orden otok txi tma'n Mardoqueo tuc'ix Ester aju t-xu'jil rey. Ax icx ke 
xjal Judiy otok bant ti'j cyu'n tu'n tcub cyic'sa'n ex tu'n tcyaj cyma'n cye ke cyiyjil 
che ul itz'j te tibajxi. Ex cub cyk'o'n juntl orden cyxolx tu'n tcub cyyo'n we'yaj ex 
tu'n cyoc ten ok'el, 

32ex tu'nju orden tu'n Ester o cyuwset tza'n tten tu'n tcub ic'set tk'ijlalil Purim. 
Tcyakil jlu cu'x tz'iban tuj jun libro. 

Ester 10 

Tej toc k'o'n Mardoqueo te ma' toclen 

1Cub tk'o'n rey Asuero jun chojenj tuj tcyakil tx'otx' at tjak' tcawbil, ax icx cyuj 
ke tx'otx' ate'cx tmij mar. 

2Tcyakil aju tbincha tuc'il toclen ex tipumal, ax icx ti'j toclen Mardoqueo ma'xix 
xi tk'o'n, atzun tz'iban tuj libro jatum in cu'x tz'ibet cycyakil keju in che baj tuj 
cycawbil ke rey cye aj Media ex aj Persia. 

3Ate Mardoqueo aju xjal Judiy, toc toclen te tnejel nejenel ttxlaj rey Asuero, ax 
icx oc te ma'xix toclen cyxol ke xjal Judiy, ex o c'ujlanjtz cyu'n cycyakil ke t-xjalil, 
porque oc tilil tu'n tu'n tbinchante ba'n cyi'j ke ttanamil, ax icx oc tilil tu'n tu'n 
cyten ke t-xjalil tuj txubtxaj. 

Job 

Job 1 

O tak' Dios ambil tu'n ttzaj yajbil ti'j Job 

1Tuj jun lugar Uz tbi attok jun xjal Job tbi, in ank'intok tuj tumelxix ex tz'aklxix, 
ex ba'n niman te Dios, ex tpa'n tib ti'j mya ba'n. 

2Attok wuk tcy'ajal ex ox tme'jel, 

3ex attok wuk mil t-ẍne'l, ox mil tchej camey, jwe' syent moj tboys ex jwe' syent 
tbur. Ax icx nimtok tmajen ate'. Aju xjal lu, atzunju mas nim tk'inumabl at cyxol 
ke xjal najl tuj lugar tuj tjawitz k'ij. 

4Ke tcy'ajal Job in cybincha'ntok tu'n toc jun nintz wa'n tuj cyja teyle junjun; jun 
maj tuc'il jun, juntl maj tuc'il juntl, ex iclex in bant cyu'n. Oc nno'c wa'n cyu'n, in 
tzaj cytxco'n keju ox cyanb tu'n cywa'n cyuc'il. 

5Octzun tjapun baj junjun maj twi' nintz wa'n, in tzaj ttxco'n Job ke tcy'ajal, ex oc 
tjaw we' te prim in cub tpatun ke alumaj te chojbil cyil ke tcy'ajal teylex junjun. 
In binchet jlu tu'n Job porque in cub t-ximan: Mya yajcu ma che ximan ke 
ncy'ajale mya ba'n ti'j Dios ex ma che binchan il, chi Job. 

6At jun k'ij tej cypon ke anjel twitz Dios, tuc'ix Satanás pon cyxol. 

7Xi tkanin Kman te Satanás: —¿Jatum saja? Xi ttzak'we'n Satanás: —Ma baj 
nbetine tcyakil twitz tx'otx'; tzyet-x wu'ne tuj jun pac' ttxa'n tx'otx' ex ma pon 
baj tuj juntl pac'. 

8Xitzun tma'n Kman te: —¿Mape tila nmajene Job? Mi a'l juntl xjal twitz tx'otx' 
in pon ic tza'n te, in ank'in tuj tumelxix ex tz'aklxix, ba'n niman weye, ex tpa'n 
tib ti'j mya ba'n. 

9Xi ttzak'we'n Satanás: —Baka nok cucx in ajben teya. 

10Baka mya tu'nju minti' in tak'a ambil tu'n ttzaj jun mya ba'n ti'j, mi cyi'j keju 
ate' tuj tja ex mi ti'j tcyakilju at te; cy'iwla'n tu'na tcyakilju in tbincha'n, ex tu'n 
jlu ma che chmet-xix ke talun tuj tx'otx' lu. 

11K'i'n elchaka tcyakilju at te, ex jacutzun tila ka mi xyolin mya ba'n ti'ja 
twitzcuya. 

12Xitzun ttzak'we'n Kman te Satanás: —Ax ba'n, binchama alcye taja tu'n tbant 
ti'j tcyakil ti'xti at te, atzun ti'jcu mi'n tbinchaya jun mya ba'n. Etztzun Satanás 
twitz Kman. 

13At jun k'ij matok in che ic'san ke tcy'ajal Job ex ke tme'jel jun nintz wa'n tuj tja 
cytzic, 

14pon jun majen ma tja Job ex xi tk'o'n tkanil lu te: —Matok in ko ch'oquine 
tx'otx' tuj cojbil cyuc'il ke wacẍ, ex atzun ke bur in che wa'ntok nikayin, 

15tej minaben ẍe pon ke xjal aj Sabey ex ma che'x cyelk'a'n ke wacẍ ex ke bur, ex 
ma che cub cybyo'n ke mastl wuc'ile tu'n spad. O'cxcu akine ẍin tzokpaj tu'n wule 
k'olte tkanil tuc'ila, chi majen. 

16Na'nxtok tbaj yolin majen lu tej tpon juntl majen ex tma: —Xcub jun k'ancyok 
ex bi'x ẍe cyim ke pastor tu'n, cyuc'ix ke ẍne'l. O'cxcu akine ma chin clet tu'n wule 
k'olte tkanil tuc'ila. 

17Na'nxtok tbaj yolin majen lu tej tpon juntl majen ex tma: —At ox c'loj aj Caldey 
ẍe oc tzokpaj k'ojlel ki'je ex ma che'x cyelk'a'n ke chej camey, atzun ke mastl 
wuc'ile ma che cub byo'n tu'n spad. O'cxcu akine ma chin tzokpaj tu'n wule k'olte 
tkanil tuc'ila. 

18Na'nxtok tbaj yolin majen lu tej tpon juntl ex tma: —Ke tcy'ajala ex ke tme'jela 
matok in che ic'san jun nintz wa'n ma tja ju nej tcy'ajala, 

19tej minaben saj jun nintz cyk'ik' tuj tzkij tx'otx', ex ma cub tilj ja cyibaj ke 
tc'wa'la, porque tuj tcyajil pac' ti'j ja saj cyk'ik'. Cycyakil ma che cyim; o'cxcu 
akine ma chin clet tu'n wule k'olte tkanil tuc'ila. 

20Jawtzun we' Job, ex tu'nju tzaj nim tbis el t-sbit'un t-xbalun ex el tmatzo'n 
ttzmal twi'; cub ẍmeje' ex pon tacl tibaj twitz max twitz tx'otx' tu'n tc'ulun te 
Dios. 

21Ex tma: —Mi jun ti'xti k'i'n wu'ne tej wul itz'je, ex mi jun ti'xti k'i'n wu'ne oc 
wic'e twitz tx'otx'. Ate Kman saj k'onte tcyakil weye, ex ax te Kman ma tz'el k'inte 
tcyakil. Nimanxwit tbi Kman. 

22Masque tzaj tcyakil jlu ti'j Job, pero minti' jun il o tbincha ex minti' o yolin mya 
ba'n ti'j Dios. 

Job 2 

1Tej cypon ke anjel juntl maj twitz Dios, tuc'ix Satanás pon cyxol. 

2Xi tkanin Kman te Satanás: —¿Jatum ma tzaja? Atzun te xi ttzak'we'n: —Ma baj 
nbetine tcyakil twitz tx'otx'; tzyet-x wu'ne tuj jun pac' ttxa'n tx'otx' ex ma pon 
baj tuj juntl pac'. 

3Xitzun tma'n Kman te: —¿Mape tila nmajene Job? Mi a'l juntl xjal twitz tx'otx' 
in pon ic tza'n te, in ank'in tuj tumel ex tz'aklxix, ba'n niman weye, ex tpa'n tib 
ti'j mya ba'n. Masque minti' til, in jyona tumlal tu'n tnaj tcyakilju at te wu'ne, 
pero cucx tbinchan ba'n ex minti' ch'in tpaltil. 

4Tmatzun Satanás: —Ka mya ti'jcu t-ximlal xjal ma tzaj yajbil, mlay bisun tu'n 
tlaj, porque jacu txi tk'o'n tcyakilju at te nok tu'n cucx tank'in. 

5Katzun ma tz'oc tc'ixbisa'na acu t-ximlal, jacutzun tila ka mi xyolin mya ba'n 
ti'ja twitzcuya, chi Satanás. 

6Xitzun ttzak'we'n Kman te: —Ax ba'n, binchama alcye tajbila tu'n tbinchanteya 
ti'j, o'cx mi'n cub tbyo'na. 

7Etztzun Satanás twitz Kman ex oc tk'o'n jun yabil tx'a'c plojxix wen ti'j Job, tzajx 
ma tuj tlakal tkan ex japun baj max tuj twi'. 

8Xi'tzun Job ex cub ke' tuj tza'j tu'n tlaj tbis, ex jaw ti'n jun piẍ ttx'akan c'il te 
scatbil ti'j. 

9Atzunte t-xu'jil xi tma'n te: —¿Maj cucxtzun ocsla'n Dios tu'na? Maslo ba'n tu'n 
tyolina mya ba'n ti'j Dios tu'ntzun tcyima. 

10Xitzun ttzak'we'n Job te t-xu'jil: —Ma yolina ic tza'n jun xu'j minti' tnabl. Ka in 
kc'mo'n ju ba'n in tzaj tk'o'n Dios ke, ¿tza'ntzun tten mi'n kc'am aju mya ba'n in 
tzaj ki'j? Cyja'tzun minti' il o tbincha Job ex mi jun yol mya ba'n tma, masque tzaj 
nimcu mya ba'n ti'j. 

E pon ke tamiw Job que'yilte te 

11Attok ox tamiw Job: Elifaz tbi jun, ate jlu aj Temán; juntl Bildad tbi, ate jlu aj 
Súa; atzun juntl Zofar tbi, ate jlu aj Naamat. Tej cybinte tkanil ti'j tcyakil yajbil 
otok tzaj ti'j Job, cubtzun be cyu'n tu'n cyxi' k'ukbalte tc'u'j ex tu'n cyten tuc'il tuj 
yajbilte. 

12Atxtok taj tu'n cycanun jatum ta' Job, o cyil naj ex pen el cynic' ti'j, jaw 
tk'ajk'ajel cywi' ex e oc ten ok'el; el cysbit'un cyxbalun tu'n cybis, e oc ten chitul 
tkukil tx'otx' twitz cya'j ex jax cychitun tuj cywi'; 

13e cubtzun ke' twitz tx'otx' ttxlaj Job, ex tuj enter wuk k'ij ex wuk konic'an e ten 
tuc'il pero mi jun yol o cyma te, porque o cyil nimxix c'ixc'oj nnic'x tu'n. 

Job 3 

O bisun Job tu'n tlaj yajbil tzaj ti'j 

1-2Tzyettzun tyolin Job ex xi' tyol ti'j ju k'ij tej tul itz'j ex tma: 

3—Cuchiwt tu'n tnaj ju konic'an tej woc tene tuj talbil ntxu'ye, ex cuchiwt tu'n 
tnaj ju k'ij tej witz'je. 

4Nokwit oc ju k'ij te konic'an tej witz'je ex nokwit ic' tna'l tu'n Dios tu'n mi'n 
tjawil k'ij. 

5Nokwit oc yupj tu'n txkan k'ek muj ex bi'xwit ocx naj tuj, ex nokwit yupj twitz 
k'ij tu'n ttzaj xobajil. 

6Nokwit bi'x xi naj ju konic'an lu tuj kxopin ex minti'wt oc tajlal cyxol ke mastl 
k'ij te xjaw ex te abk'i. 

7Nokwit minti' e itz'j c'wa'l tuj konic'an lu, ex nokwit minti' jaw tk'ajk'ajel cywi 
xjal tu'n tzalajbil tej tul itz'j jun ne'. 

8Nokwit otok txi' cyyol ke aj k'ij ti'j ju k'ij lu, akeju ba'n txi niman cyyol tu'nju 
nintz txcup at tuj mar, Leviatán*fn* tbi. 

9Nokwit minti' e c'ant ke che'w te prim lu, ex nokwit minti' jawil k'ij aju in che 
ayon xjal ti'j, ex minti'wt tzaj t-xe cya'j. 

10Cuchiwt tu'n tnaj ju konic'an lu, aju o tak' ambil tu'n witz'je, tu'nju minti' mayet 
tu'n aju c'ixc'oj ma tzaj wi'je. 

11¿Tiku'n mi in cyime tuj talbil ntxu'ye, ex tiku'n mya bi'x in cyime texju or tej 
witz'je? 

12¿Tiku'n in cub k'o'ne twi tkan ntxu'ye, ex tiku'n tzaj k'o'n nch'u'ye tu'n ntxu'ye? 

13Nokwit bi'x in cyime tej wul itz'je, luwtlo kine in chin tan tuj txubtxaj ex luwtlo 
kine in chin ojlan tuj txubtxaj, 

14cyuc'il ke rey ex cyuc'il ke mastl xjal at cyoclen ttxlaj rey, akeju in baj 
cybincha'n ke nmak cypantyón, 

15ex ka cyuc'il ke cawil, akeju in baj cychmo'n nim k'an pwak ex sak pwak tuj 
cyja. 

16¿Tiku'n minti' in cu'x maku'ne ic tza'n jun c'wa'l minti' in japun tk'ij tu'n tul 
itz'j, ex ka ic tza'n ke c'wa'l otok che cyim oc cyul itz'j? 

17Oc cycu'x makut ke xjal binchal mya ba'n, ya mlay che yajlantl cyi'j cyuc'il, ex 
ke xjal otok che sict wen, atzun in che ojlan. 

18Atzun in che ten ke pres tuj txubtxaj, ex ya mi a'l caporal tu'n tyolin cyuw cye; 

19atzun in che pon ke xjal ma' cyoclen ex ke ch'in cyoclen, ex ju majen tcyaj tjak' 
tcawbil patrón, atzun in tzokpet. 

20¿Tiku'n in tzaj tk'o'n Dios spic'un te xjal nim nnic'x tu'n? 

21In ayon tu'n tcyim, pero minti'x in cyim; mas in jyon ti'j camic twitzju 
k'inumabl tcu'x tjak' tx'otx'. 

22Maxitzun ctzalajel xjal lu oc tcu'x maku'n. 

23Nok in tacpaje' xjal tu'n Dios, porque mako'n tbe tu'n tuj tcyakil pac'. 

24Minti' ch'in in chin wa'ne, nok o'cx in chin ayayane; ex oc in chin ayayane, mer 
ic tza'n tk'ajk'ajel txkan a' minti' in we' tu'n tk'ajt. 

25Tcyakilju in chin xobtoke ti'j ex aju mas tzaj t-xobil wi'je, ma tzaj wi'je. 

26Minti' in chin ojlane ex minti' in chin tene tuj txubtxaj; minti' in chin tene tuj 
tzalajbil, nok o'cx in chin yajlanjtze. 

Job 4 

Tnejel maj yolin Elifaz tuc'il Job 

1Tzyettzun tyolin Elifaz aju aj Temán ex tma: 

2Ax toc Job, myalo ba'n tuj twitza ka at jun ma yolin tuc'ila, pero mlay bant tu'n 
mi nyoline tuc'ila. 

3Nimcu xjal ma txi tk'o'na xnak'tzbil cye ex oc cyipun nimcu tu'na, akeju otok che 
cub numj. 

4Nimcu xjal otok che jaw tolj xi tma'na cye tu'n mi tbaj cyc'u'j nok o'cx tu'n cyjaw 
we', ex e tzyet naj tu'na akeju cyja'tok cycub tz'ak. 

5Atzun ja'lo tej saj yajbil ti'ja, ma tzaj baj tc'u'ja ex minti'tl tipuna. 

6Ic tza'n teya, aya jun xjal ajbel te Dios tz'aklxixa ex mi jun tpaltila, ¿tiku'n minti' 
in ke' tc'u'ja ti'j Dios? 

7Ximanxa ti'j ka na'n tu'na: ¿Atpe jun xjal minti' til o tzaj yajbil ti'j? 

8O wile ex o tz'el nnic'e ti'j, ke xjal in cybincha'n mya ba'n ex in che yajlan cyi'j 
ke cyuc'il, axtzun jlu in tzaj cyi'j. 

9Oc in tzaj tk'oj Dios cyi'j ex oc in xi t-xupin cyi'j, bi'x in che naj te jumajx. 

10Masque in che tzanun ic tza'n ke balun, bi'x in che k'ajen oc tetz buchun twitz 
cye' tu'n Dios. 

11Che cymel ic tza'n ke balun minti' in cnet cycanb, ex ke cyal cytxu balun bi'x 
che bajel sputj. 

12At jun yol pon wuc'ile, pen o nbiye porque nok tuj jasan tzaj k'ma'n. 

13Te konic'an pon jlu wuc'ile, otok che tan xjal; at jun nwitzic'e oc, bi'x tzaj nbise 
tu'n. 

14Tzaj nim t-xobil wi'je, ex tcyakil nximlale tzaj lu'lun. 

15Ic' juban ch'in cyk'ik' nwitze, bi'x tzaj salin wi'je. 

16Lu jun o wile wa'l tcub, pero minti' el nnic'e ti'j tijil. Minti' jun in k'ajt, pero te 
tibajxi o nbiye jun tk'ajk'ajel chi cyja': 

17¿Jacupe tz'oc xjal tz'aklxix ic tza'n te Dios? ¿Maspelo sak tuj tanmi xjal ic tza'n 
te Dios aju binchante te? 

18Minti'lpe in ke' tc'u'j Dios cyi'j ke tmajen ate' tuj cya'j; in cnetpe cypaltil ke anjel 
tu'n Dios, 

19pyortzun te xjal, baka at tipun, ic tten ic tza'n jun ja tx'otx' binchamaj tibaj kuk, 
ex ic tten ic tza'n jun pu't in cub puch'l. 

20Ate xjal ba'n ta' te prim, ya te kale otok naj; bi'x cymel te jumajx ex mi a'l jun 
c'oquel tcwent ti'j. 

21Ic tten tank'ibl xjal ic tza'n jun nok' in cub lakj; in cyim xjal na'nxtok toc tnabl, 
chitzun ju yol nbiye. 

Job 5 

1Tjaw sch'ina Job. ¿Atpelo jun jacu tzaj onil teya? ¿Alcye jun anjel cxel tkanina 
onbil te? 

2Ploj nne'l tuj twitz xjal aju yajbil in tzaj ti'j, ex ka ma tz'oc ten k'ojlel tu'n tlaj jlu, 
tu'nx in tzaj ti'n camic ti'j, tu'nju minti' tnabl. 

3O wile jun xjal minti' tnabl, jurat naj chmet nimcu te, pero jurat naj o cub xitj tja. 

4Mi a'l jun onil cye ke tc'wa'l; oc cypon k'i'n twitz jwes minti' in xi bincha'n cyi'j 
tu'n, ex mi a'l jun colol cyi'j. 

5Aju twitz tawal xjal minti' tnabl, in xi cywa'n ke xjal at we'yaj cyi'j masque tuj 
ch'i'x in jaw cychmo'n; ex ke xjal at txketle'n cyi'j in pon cyc'u'j ti'j tk'inumabl. 

6Aju mya ba'n in tzaj ki'j, mya ax in jaw jlet twitz tx'otx', aju bis mya ax in tzaj 
pok'l tuj tx'otx'. 

7Ic tza'n ke c'ech in che etz tuj k'ak', icxtzun te xjal il ti'j tu'n tic'x c'ixc'oj tu'n. 

8Nokwit akine at bis wi'je ic tza'n teya, mawtlo chinxe kanil onbil te Dios ex 
mawtlo txi nk'on wibe te Dios tu'n t-xi tbincha'n wi'je. 

9Nimxix tbinchben Dios in bant ma'xix t-xilen, ex mi a'l jun jacu tz'el tnic' ti'j. 

10A Dios in tzaj k'onte jbal twitz tx'otx', ex tu'n in baj ta'lin ke cojbil. 

11Ke xjal ch'in cyoclen in che jaw nimsa'n tu'n Dios, ex keju in che bisun in che'x 
ti'n tuj jun lugar segur jatum tu'n cyclonte cyib. 

12Aju xjal elni twitz tu'n t-sbun, in baj ttzacsin Dios t-ximbetz tu'ntzun mi tbant 
aju otok cub t-ximan. 

13In che tzyet ke aj nabl tu'n Dios masque jawni cywitz, ex minti' in xi tk'o'n 
ambil cye tu'n tbant aju mya ba'n otok cub cyximan. 

14K'ijl in che tacpaje', ex in che bet tuj kxopin mer ic tza'n konic'an. 

15In che clet tu'n Dios ke meba xjal ex keju in che yajlanjtz cyu'n ke binchal mya 
ba'n. 

16Ke xjal minti' cyipun, o'cx ti'j Dios in ke' cyc'u'j tu'n cyclet. In maket cytzi' ke 
xjal mya ba'n tu'n Dios. 

17At tzalajbil te xjal nno'c mayo'n tu'n Dios ti'j ju mya ba'n in tbincha'n. Mi'n tz'el 
tic'una oc toc mayo'na tu'n Dios, aju at tipumal tu'n tbant tcyakil tu'n. 

18Ka ma tz'oc jun ẍil ti'ja tu'n, ax c'oquel potzin ti'j; ka ma tz'oc c'ixbisa'na tu'n, 
ax ck'anil teya. 

19A clolte teya tcyakil maj oc ttzaj xobajil ti'ja, ex mlay tak' ambil tu'n ttzaj mya 
ba'n ti'ja. 

20Tuj tk'ijlalil we'yaj cletela tu'n tu'n mi tcyima, ex oc ttzaj k'oj, cletela tu'n tu'n 
mi tcuba tu'n spad. 

21Cletela tu'n oc cysi'min xjal yol ti'ja, ex mlay xoba oc ttzaj xitbil ti'ja. 

22Ka ma tzaj we'yaj ex ka ma tzaj xitbil, mlay baj tc'u'ja ex mlay xoba cywitz ke 
txcup te tjak' c'ul. 

23Oc tak'nana mlay tz'oc we'ya cyi'j ke abj tuj tcojbila, ex ctel tmojbabl tiba cyuc'il 
ke txcup. 

24Txubtxaj ctela tuj tjaya, ex cabal ate' ke taluna oc cybaj tajla'na. 

25Nimcu tiyjila che ul itz'j, ic tza'n cha'x c'ul tuj cojbil. 

26Atxtok tipuna oc tcyima, ic tza'n jun che'l triw otok pon tk'ij. 

27Ma kile ex ma tz'el knic'e ti'j, ic ttenju. Binxa ex tz'ajbenxwit teya, chi Elifaz, baj 
tma'n. 

Job 6 

1Tzyettzun tyolin Job ex tma: 

2Nokwit tz'ocx malo'n tuj jun balans tcyakilju nbise ex ju mya ba'n ma tzaj wi'je, 

3maslo alxix twitz arena at ttzi mar. Cyja'tzun cyuw ma chin yoline. 

4Ate Kman aju at tipumal tu'n tbant tcyakil tu'n, ma che oc t-xo'n ke tplech wi'je, 
ex aju venen toc cywi' ma txi bet tuj nximlale. Ma tzaj nimxix nxobile toclen 
tzokpaj Dios wi'je. 

5¿Baka in k'ajt ttxa'n jun bur ka at cha'x c'ul te twa? ¿Ex baka in muyin jun wacẍ 
ka at twa? 

6¿Atpe jun xjal in xi tchyo'n jun ti'xti ka minti' atz'an ti'j? ¿Atpe tc'oc'jal t-sakal 
jos tjunal? 



934 

 

 
Mam del Norte 

© 1993 Sociedades Bíblicas Unidas. 
  

 

 

7Porque aju minti'tok waje tu'n t-xi nwa'ne nej, atzunju in xi' wu'ne ja'lo. 

8Cuchiwt tzaj tk'o'n Dios aju cxel nkanine te; cuchiwt tu'n tjapun tu'n aju wajbile. 

9Cuchiwt cub t-ximan Dios tu'n nnaje tu'n te jumajx. 

10Masque lu kine in chin c'ixbiye tu'n ta'w, in chin tzalaje, ex k'ukl nc'u'je tu'nju 
minti' ma cub wewane tley ju Dios Xjan. 

11Minti'tl wipune tu'n tic'x ta'w wu'ne, ¿ti gan cucx tu'n wank'ine? 

12Mya ic wipumale ic tza'n jun pic, ex mya ic tza'n k'an c'uxbil. 

13Mlay bant ncwentin wibe wu'nx wibe, ex mi a'l jun onil weye. 

14Jun xjal at tuj yajbil at tc'u'j tamiw ti'j, masque mya tz'aklxix twitz Kman aju at 
tipumal tu'n tbant tcyakil tu'n. 

15Atzun cyeye, akeye wamiwoye, minti' ma cybinchaye jlu weye, ic cytene ic 
tza'n a' in tzkij tuj tk'ab xak. 

16Ic cytene ic tza'n a' mya sak twitz, smo'n tuc'il ttxa che'w; 

17pero in cub naj ttxa che'w ex in tzkij a' tuj tk'ab xak, ex oc ttzaj ta'w cyak bi'x 
in cub naj a'. 

18Tu'n jlu ke xjal in che bet in che el tzpet ti'j cybe tu'n tlaj a', ex cyja' in che'x tuj 
be tuj tzkij tx'otx', ex atzun in che cyim. 

19Ke xjal aj Temán ex aj Sabá in ke' cyc'u'j cyi'j ke tk'ab xak lu oc in che'x tuj jun 
cybe, 

20pero oc in che pon ttzi tk'ab xak lu, minti' in cnet a' cyu'n, in tzajtzun cybis ex 
bi'x in naj cynabl. 

21Ictzun cytene wuc'ile: Nno'c cyque'yine nimxix mya ba'n ma tzaj wi'je ex in tzaj 
t-xobil cyi'je. 

22Pero minti' jun ti'xti in xi nkanine cyeye, ex minti' in chin kanine pwak cyeye 
tu'n nclete, 

23ex minti' in chin kanine tu'n nclete cyu'ne twitz jun aj k'oj, ex mi tu'n ncolpete 
cyu'ne tuj cyk'ab ke xjal mya ba'n. 

24Cyk'ontze jun xnak'tzbil weye, jacu chin cub txule'ye bilte; cyk'mantze alcye 
npaltile ma nbinchaye. 

25Mi a'l jun jacu tz'el ic'unte jun xnak'tzbil ka tuj tumelxix; ex atzun cyeye ma che 
yoline mya tuj tumel wi'je. 

26Cyeye nok in che xo'ne yol wi'je, ex aju nyole tzcaj nne'la te cyeye ex minti' 
tajben tuj cywitze. 

27Jacu bant cyu'ne tu'n tjaw cyi'ne swert ti'j jun c'wa'l minti' tman ex ttxu' tu'n 
toc te cymajene, ax icx jacu txi cyc'ayine jun cyamiwoye. 

28Cyque'yintze tuj nwitze ex cymantze weye ka in chin nic'ane yol. 

29Cycolinxe aju yol ma cymaye wi'je, mi'n che oque mya tz'aklxix; tz'elx cynic'e 
ti'j, in chin yoline tuj tumel. 

30¿Nic'al yolpetzun kine tuj cywitze? ¿Minti'petzun nne'l nnic'e ti'j aju in xi 
nma'ne? 

Job 7 

1Cyuwxix tank'ibl jun xjal tzalu twitz tx'otx', ic tten ic tza'n tajbebl jun soldad, 

2ex ic tza'n jun majen otok sict, tajbil tu'n tojlan ch'in t-xe xlecun, ex ic tza'n jun 
ak'nal in ayon jtoj tzul twi tc'u'j. 

3Ictzun weye, ela'xi xjaw minti' ch'in in chin tzalaje, tcyakil konic'an nnic'x yajbil 
wu'ne. 

4Oc in chinxe tal, matij nne'la konic'an tuj nwitze; ex in cub nximane ¿jnic' or tu'n 
njaw we'ye? Nim in chin sicte, tol wic'e tuj ncoẍbile ocxi ttzaj t-xe cya'j. 

5Nojni ti'j nximlale cyu'n ẍuk', ma tz'el pok'j ntz'umile ex ma tzaj poj tuj ẍil ti'j 
nximlale. 

6Ma tzul lak'e' tk'ijlalil tu'n ncyime, mas in ojkelan tu'n tel lak'e' ic tza'n nnic'x 
k'ot twabl telar, minti'x oybil weye. 

7Na'ntza aya Nman Dios, aju nchwinklale ic tten ic tza'n jun xjik'baj c'u'j ex mlayx 
chin tene tuj txubtxaj. 

8Mi a'l jun c'oquel que'yinte nwitze porque chin najele oc toc tk'o'na twitza wi'je; 
c'oquel tk'o'na twitza wi'je ex chin najeltzune. 

9Ic tza'n muj in bet ex in cub naj, icxtzun ju xjal in xi' tuj mukbil; mlayx tz'ajtz 
meltz'aj juntl maj, 

10mlay tzul juntl maj tuj tja jatum otok ten. 

11Cyja'tzun mlay txi ncoline tu'n nyoline. Tuc'il ta'w ex tuc'il nim nbise ctzyetel 
nyoline ti'j ju nnic'x wu'ne. 

12¿Baka ic kine ic tza'n jun nintz txcup at tuj mar, tu'nju nno'c tk'o'na jun xk'ukil 
weye? 

13Ka ma nmaye: Ckebel nc'u'je oc ncub coẍeye ex kape c'elel nbise oc nxi'ye tal, 
ka nchiye, 

14pero in chin oc t-xobtza'na cyu'n witzic', ex in chin oc t-sec'pu'na oc in chin cub 
t-xk'umsina. 

15Maslo ba'n tu'n tcub tjatz'o'na nkule, mas ba'n tuj nwitze tu'n ncyime twitzju 
tu'n wank'ine. 

16Mlay tzic'x mastl wu'ne. Mi wajtle tu'n wank'ine. Chin tk'oncja; aju nchwinklale 
ic tten ic tza'n jun xjik'baj c'u'j. 

17¿Ti t-xilen ju xjal tu'nju ma' t-xilen tuj twitza? ¿Tiku'n nimxix in ximana ti'j? 

18¿Tiku'n nno'c t-xk'ukina tcyakil k'ij ex coc'x nno'c tuj malbil tu'na? 

19¿Tiku'n minti' nne'l ti'n twitza wi'je, ex minti' in chin cyaj tk'o'na jun rat tuj 
txubtxaj? 

20Ka ma nbinchaye il, ¿titzun mya ba'n in nbincha'ne ti'ja tu'n jlu, aya xk'ukil cye 
xjal? ¿Tiku'n ma chin oc tk'o'na ic tza'n jun aj k'oj tu'n toc tzokpaja wi'je? Baka 
in chin labte ti'ja. 

21¿Tiku'n minti' in cub tnajsa'na wile? ¿Tiku'n minti' in cub tnajsa'na aju mya 
ba'n o nbinchaye? Porque ch'ix ncyime; oc cjyola wi'je, ex mi a'ltl kine. 

Job 8 

1Tzyettzun tyolin Bildad aju aj Súa, ex tma: 

2¿Jtoj txi tcolina tu'n tyolina icju, in yolina ic tza'n jun nintz cyk'ik'? 

3Ate Dios aju at tipumal tu'n tbant tcyakil tu'n mlay baj tmeltz'u'n aju tz'aklxix 
ex aju jikun ti'j. 

4Malo che binchan ke tc'wa'la il twitz Dios, tu'ntzun jlu ma tzaj cycastiw tu'n. 

5Ka ma txi tkanina onbil te Dios aju at tipumal tu'n tbant tcyakil tu'n, ex ka ma 
txi tkanina te tu'n ttzaj k'ak'an tc'u'j ti'ja, 

6ka minti' tila ex ka ma tbinchaya aju tz'aklxix, c'oquel cwentina tu'n ex ctzalajela 
juntl maj tuj tjaya ex ti'j tcyakilju at teya, ic tza'n nej. 

7Aju tk'inumabla at nej myaxix nim, atzunju tzul k'o'n te tibajxi, nimxix wen. 

8Kaninxa cye ke ojtxi xjal, xnak'tzam tiba ti'j cyojtzkibl cyman. 

9Atzun ke, ma c'itzke ko' ex minti' ch'in ba'n ku'n; aju kank'ibl tzalu twitz tx'otx' 
ic tten ic tza'n jun xlecun. 

10Pero ke ojtxi xjal jacu che yolin tuc'ila, ex jacu tzaj cyk'o'n nimcu xnak'tzbil 
teya. 

11Aju ajlaj ex aju tkan chum o'cx in che ch'iy jatum at nim a'; 

12masque icju, pero cha'xtok ex na'nxtok cyjaw tx'emit, nej in tzkij cywitz mastl 
c'ul. 

13Icxtzun in baj cyi'j ke xjal nnic' tna'l Dios cyu'n; minti' jatum tu'n toc ke' cyc'u'j; 

14jatum nno'c ke' cyc'u'j minti' tipun, ic tza'n jun twitz nok', ex ic tza'n jun 
tchemaj xin. 

15Ka ma che oc k'eje' ti'j tchemaj xin, mlayx tipa' tu'n mi'n tcub lakj; ka ma t-xi 
cyk'o'n cyalil tibaj tchemaj xin, mlayx xcye' tjak' cyalil. 

16Ke xjal mya ba'n, ic cyten ic tza'n cha'x c'ul tcub ti'j k'ij in tzaj ch'iy cyxol tcyakil 
tkan awal; 

17nim tloc' in xi bet cyxol abj ex in che baj tzyet ke abj tu'n tloc', 

18pero ka at jun ma jaw bakonte te jatum tcub, mi a'l jun jacu tz'el tnic' ti'j ka 
attok jun c'ul o cub ten tuj lugar lu. 

19Cyja'tzun tten in baj tzkij, ex jatum otok cub ten in tzaj pok'l mastl c'ul te t-xel. 

20Minti' in cyaj tcolin Dios aju xjal minti' tpaltil, ex minti' in onin cyi'j ke xjal mya 
ba'n. 

21Cjawil tze'na juntl maj tu'n Dios ex cjawil sch'ina tu'n tzalajbil. 

22Atzun ke aj k'oj ti'ja ctzajel cych'ixwi, ex cbel xitj cyja ke xjal mya ba'n. 

Job 9 

1Tzyettzun tyolin Job ex tma: 

2Ba'n wu'ne ax toc jlu, mlay txi tma'n jun xjal ka minti' til twitz Dios. 

3Ka at jun xjal taj tz'oc ten yolil tuc'il Dios tu'n tclonte tib, cyxol jun mil tyol Dios 
mi jun jacu tzak'wet tu'n. 

4Ate Dios ma'xix tipumal ex nimxix tnabl, ¿alcye jun jacu cub twaban tib twitz ex 
jacu tzokpaj? 

5Tu'n tk'oj Dios in che tzaj yucch ke witz; in che cub t-xitun ex minti' ba'n cyu'n 
alcye otok yucunte cye. 

6Tu'n Dios in tzaj lu'lun tx'otx' ex in che baj yucch ke tk'ukbil tu'n. 

7Ka ma tma Dios tu'n mi tjawil k'ij, ax mlay jawil, ex ka ma tma cye che'w tu'n mi 
tc'ant cyspic'umal, ax mlay che c'ant. 

8Mi jun onin ti'j tej t-xi tlic'pu'n cya'j ex in bet tibaj mar in pulin wen. 

9Ate baj binchante ke che'w tuj c'lojin: Jun c'loj Osa Mayor cybi, juntl c'loj Orión 
cybi ex juntl c'loj Pléyades cybi, ex jun c'loj che'w ate' tuj tnayaj k'ij. 

10Nimxix tbinchben Dios in bant ma'xix t-xilen, ex mi a'l jun jacu tz'el tnic' ti'j. 

11Ka ma tz'ex Dios nwitze mlay wile; c'ic'el tacl wi'je ex mlay nna'ye. 

12Ka at jun ti'xti nne'l tetzan, ¿alcye jun jacu tz'oc mayonte te ti'j? ¿Alcye jun jacu 
txi kanin te: ¿Ti in tbincha'na, chiwt? 

13Ka in tzaj tk'oj Dios mlayx chewix tc'u'j jurat naj; twitz cbel cymansin cyib keju 
mojl cyyol tuc'il Rahab*fn*, aju nintz txcup at tuj mar. 

14¿Tza'ntzun tten tu'n tcnet yol wu'ne tu'n taj nmojtza'ne Dios? 

15Masque minti' in bant il wu'ne twitz Dios, pero mlay bant ttzak'wet wu'ne; ate 
Dios jwes wi'je, o'cx jacu txi nkanine tu'n ttzaj k'ak'an tc'u'j wi'je. 

16Ka ma tzaj ntxco'ne ex ka ma tzaj ttziyan tu'n tul, pero mlay txi nnimane ka 
jacu che tzaj tbi'n ke nyole. 

17Jaculo tzaj t-sama'n cyk'ik' jbal tu'n nc'ixbisanjtze tu'n, ex jaculo tz'oc tk'o'n 
mas ẍil wi'je nokx gan. 

18Jaculo tzaj nimxix bis wi'je tu'n, ex mlaylo tzaj tk'o'n ambil tu'n tjatz nxewe. 

19Ka ma ko yolin ti'j alcye mas at tipumal, ax toc ate Dios at mas tipumal; ka kajbil 
tu'n toc tuj xjel, ¿alcye ctzajel txconte te tu'n tul? 

20Masque minti' wile, pero ax ntzi'ye ck'malte ka at wile ex mya ba'n kine. 

21Masque minti' wile, pero minti' tajben jlu weye; ma baj nganiye tu'n wank'ine. 

22Tcyakil junx ta'. Atzun jlu ximan wu'ne: In che naj tu'n Dios ke xjal at cyil, ax 
icx keju minti' cyil. 

23Ka minaben ma tzaj jun c'ixbisabl cyibaj xjal ex ka ma che cyim keju minti' cyil, 
nok in jaw tze'n Dios ti'j ju nnic'x cyu'n. 

24In cyaj tk'o'n ke nasyon tuj cyk'ab xjal mya nimal Dios ke, ex nno'c tmaksi'n 
cywitz ke jwes. Ka mya tu'n Dios in bant jlu, ¿al u'ntzun? 

25Aju nk'ijlalile ojkelxix tel, ex na'nx toc nque'yine aju ttxubtxajal. 

26In ojkelanxix tel, ic tza'n ke barc cyuw che bet, ic tza'n jun t'iw in xi lipan ti'j 
tcanb tu'n ttzyet tu'n. 

27Ka ma cub nximane tu'n tic' tna'l nbise ex tu'n t-xi nyec'une nwitze in tzalaj, 

28tcyakil c'ixc'oj nna'jtz meltz'aj sec'pul weye, porque ba'n wu'ne mlay txi 
tniman Dios ka minti' wile. 

29Katzun at wile tuj twitz Dios, nokxlo gan tu'n tjaw wipuman wibe. 

30Masque tz'el ntx'jo'ne nk'abe tu'n jabón, ex masque tz'el njaku'ne tu'n ta'l tza'j, 

31jaculo chinx t-xo'n Dios tuj soban, ex axpelo nxbalune jacu tz'el ic'unte weye. 

32Nokwit xjal te Dios ic tza'nx kine, jacwitlo tz'aj ntzak'wene, ex jacwitlo txi 
nma'ne te tu'n kxi'ye tuc'il twitz jun jwes tu'n t-xi bincha'n ki'je. 

33Nokwit at jun jwes kxole tu'n tcawin kibaje kcabile, 

34tu'n tmayet Dios tu'n, tu'n mi'n cucx tcub ncastiwoye tu'n, ex tu'n mi'n cucx 
ttzaj tk'o'n xobajil wi'je, 

35entons jaculo chin yoline tuc'il minti' nxobile, ex jaculo txi nma'ne te ka minti' 
wile. 

Job 10 

1Ma baj nganiye tu'n wank'ine. Cjawitz nma'ne tcyakil yajbil wi'je, ctzyetel 
nyoline tu'n tlaj ju ta'w in nna'ne tuj wanmiye. 

2Aya Nman Dios, mi'n cub tk'o'na nsentense, k'mantza alcyetzun mya ba'n ma 
nbinchaye. 

3Aya ch'isal weye, ¿ba'npetzun tu'n nyajlanjtze tu'na ex tu'n wel tic'una, ex atzun 
ti'j cyximbetz xjal mya ba'n tu'n tjaw tzalaja? 

4¿Baka junx que'ybil cye ke ti'xti tuj twitza ic tza'n tuj cywitz ke xjal? 

5¿Baka junx ta' tuj tk'ija ic tza'n tuj tk'ij jun xjal in cyim? 

6¿Tiku'ntzun in jyona ti'j npaltile ex wile; 

7masque ba'n tu'na minti' wile, ex mi a'l jun jacu clonte weye tuj tk'aba? 

8Aya o binchante weye tu'nx tk'aba, ex atzun ja'lo tajbila tu'n nnaje tu'na. 

9Na'ntza ti'j tx'otx' in cub tbincha'na: ¿Maj chin c'oqueltzun tk'o'na juntl maj te 
kuk? 

10Tbinchaya nximlale ic tza'n in bant cyes ti'j lech oc tbaj ttzyun tib; 

11tzaj tk'o'na nchibjale ex ntz'umile, baj tmojba'na ke nbakile ex ke nbotx'ile; 

12tzaj tk'o'na nchwinklale, in chin tc'ujla'na, ex nok tu'nju cwentin kine tu'na, 
cucx itz'x kine ja'lo. 

13Atzun ja'lo ma tz'el nnic'e ti'j, tuj tanmiya at jun t-ximbetza tuj ewaj ta': 

14toc tcwenta wi'je, mya yajcu nbinchaye il tu'ntzun tcub tk'o'na nsentense ti'j 
wile. 

15Ka at wile bec'bil nwitze; ex ka minti' wile ax icx mlay chin jaw tzalaje tu'n jlu; 
ma tzaj nch'ixwiye ex ma tzaj nim nbise tu'na. 

16Ka ma jaw wi'n wipune tu'n nyoline, ctzajela wi'je ic tza'n jun balun tu'n 
ntzyete, ex in tbincha'na tbinchbena nim tipumal tu'n nnaje tu'na. 

17Cucx in che pon ti'na ke testiw twitza k'malte mya ba'n wi'je; aju tk'oja wi'je 
cucx tch'iy; minti' in xi tcolina tu'n toc tzokpaja wi'je ic tza'n txkan soldad. 

18¿Tiku'n tzaj tk'o'na ambil tu'n wul itz'je? Bi'xwit in cyime ex mi junwtlo oc 
que'yinte weye. 

19In tzajxwitloye tuj talbil ntxu'ye ex bi'xwitlo in cu'x maku'ne, icwitlo tza'n 
minti' otok chin tene twitz tx'otx'. 

20Tu'nju ch'in tuj nk'ije pa'mil tiba wi'je. Chin tk'oncja tu'n ntene ch'in tuj 
tzalajbil, 

21na'nxtok tu'n nxi'ye tuj nbeye jatum mlay chin ajtz meltz'aje, tuj ju najbil jatum 
minti' spic'un, o'cx klolj at, 

22tuj najbil o'cx kxopin at tuj ex minti' ttxolil, jatum junx ta' spic'un tuc'il klolj, 
chi Job. 

Job 11 

1Tzyettzun tyolin Zofar aju aj Naamat ex tma: 

2Tcyakil yol ma tmaya at tzak'webl te, mya tu'nju nim ma yolina at ttxolil tyola. 

3¿Chipetzuna ka tu'nju nim tyola mi'n ko k'ajte ex ka mi a'l jun jacu pon t-xcye' 
tu'n ttzak'wente tyola te xmaybil? 

4In tma'na ka tuj tumelxix ta' t-xnak'tzbila, ex tu'nxa nno'c tk'on tiba minti' tila 
twitz Dios. 

5Nokwit a Dios yolin tu'n t-xi tzak'we'na tu'n, 

6jacwitlo txi xnak'tza'na tu'n jatum tzajni ju ojtzkibl aju cyuwxix tu'n tel knic' ti'j. 
Jacutzun tz'el tnic'a ti'j, minti' ma cub tk'o'n Dios tcastiwoya ic tza'nx ju tila. 

7¿Chipetzuna ka jacu tz'el tnic'a ti'j tcyakilju at tuj t-ximbetz Dios? ¿Ba'npe tu'na 
jatum in pon baj tipumal? 

8Mas ma' t-ximbetz Dios ic tza'n cya'j lek'ch tjaw, ex mas ma' t-xe' ic tza'n jul jalo 
ponin t-xe', ¿tza'ntzun tten jacu tz'el tnic'a ti'j? 

9Mas ma' twitz ic tza'n tx'otx' ex ic tza'n mar. 

10Ka nnu'lcu Dios ex ka in tzyetcuya tu'n tu'n toca tuj xjel, ¿alcye ba'n tmayonte 
te Dios ti'j? 

11Ba'n tu'n Dios alcye ke xjal nic'al yol; ex in tque'yin aju mya ba'n in cybincha'n, 
¿katzun tuj tnabla minti' toc tcwent Dios ti'j? 

12Mlay cub tmansin tib bur te tjak' c'ul. Icxtzunte xjal minti' tnabl, mlayx tz'oc 
tnabl. 

13Ximancuya tu'n tbeta tuj tumelxix, ex cubsantzuna twitz Dios. 

14Aju il in tbincha'na, colincja, mi'n txi tk'o'na ambil tu'n tten mya ba'n tuj tjaya. 

15Cyja'tzun jacu jaw tzalaja ex jacu cyaj tena minti'tl tila, ex cteltzuna tuj txubtxaj 
ex minti' t-xobila. 

16Jacu tzic' tna'l tu'na aju c'ixc'oj toc ti'ja; c'ic'el tna'l tu'na ic tza'n jun a' in bet. 

17Mas ckoptz'ajel tchwinklala ic tza'n t-spic'umal k'ij te chilcuk'ij, atzunju 
konic'an kloljxix ic c'oquel ic tza'n in jawil k'ij. 

18Oc ckebel tc'u'ja ex c'ank'ila minti' t-xobila; ctala tuj txubtxaj porque a Dios 
cwentil teya. 

19Mi a'l jun c'oquel sec'punte teya oc tojlana. Nimcu che ul kanil xtalbil teya. 

20Atzun ke xjal mya ba'n, che jyol ti'j jun onbil pero nokx gan; mlay cnet cyu'n 
jun lugar jatum tu'n tocx cyclon cyib, o'cx in che ayon ti'j tu'n cycyim, chi Zofar 
baj tma'n. 

Job 12 

1Xitzun ttzak'we'n Job ex tma: 

2Ax toc o'cx akeye at cynable cyxol cycyakil xjal, ex oc cycyime minti' juntl at 
tnabl ic tza'n cyeye. 

3Pero ax icx weye at nnable, ex mya mas ch'in nnable cywitze. ¿Alcye jun minti' 
ba'n tcyakil jlu tu'n? 

4Nej in chin cubsane twitz Dios ex in chin tzaj tbi'n, atzun ja'lo in che tze'n ke 
wamiwoye wi'je masque minti' wile ex minti' npaltile. 

5Aju xjal ba'n ta' nne'l tic'un aju myaxix ba'n ta'; minti' tbis ti'j tu'n t-xi tlamo'n 
aju cyja'tok tic' tz'ak. 

6Ke xjal elek' at tzalajbil tuj cyja, keju cyc'i' che niman Dios txubtxaj in che ank'in, 
aju cyipumal nno'c cyk'o'n te cydios. 

7Kaninxa cye txcup ex ka cye chyu'j; jacu tzaj xnak'tza'na cyu'n. 

8Ax icx te tx'otx' ex ke cyiẍ ate' tuj mar, ba'n t-xi tkanina cye tu'n ttzaj xnak'tza'na 
cyu'n. 

9¿Atpe jun na'nx tbinte ka tu'n tk'ab Dios o bant tcyakil? 

10Tuj tk'ab Dios ta' cychwinklal cycyakil keju itz' twitz tx'otx', ax icx cyanmi 
cycyakil xjal. 

11Aju ẍcyinbaj ba'n tu'n alcye t-xilen junjun yol, ic tza'n kc'o'n in tna'n ke tc'oc'jal. 

12Ke tij xjal at cynabl; ax ju cyabk'iyil ma tzaj k'onte cynabl. 

13Pero ate Dios at nim tnabl ex at nim tipumal, in cub t-ximan alcyechak taj, ex 
in japun tu'n. 

14Aju in cub t-xitun Dios, mi a'l jun jacu jaw binchante juntl maj, aju ma tz'ocx 
tjpu'n Dios, mi a'l jun jacu tzokpinte te. 

15Ka ma we' jbal tu'n, tcyakil ctzkijel; ka ma tzaj tzokpaj jbal tu'n, cnajel tx'otx'. 

16Tu'n tipumal cbel ti'j tcyakil. Tuj tcwent Dios ta' ju xjal in cub sbu'n tuc'ix ju in 
sbun. 

17Nne'l ti'n cynabl ke xjal k'ol nabl ex in tzpet cynabl ke cawil tu'n. 

18Nne'l ti'n cyoclen ke rey ex in che'x ti'n pres. 

19Nne'l ti'n cyoclen ke pal ex keju nim cyoclen. 

20Ke k'ol nabl, akeju k'uklxix cyc'u'j xjal cyi'j, in che cyaj ten minti' cyyol, ex nne'l 
ti'n cyojtzkibl ke tij xjal. 

21Nne'l tic'un ke xjal nim cyoclen, ex nne'l ti'n cyipun keju at cyipun. 

22In tzaj ttx'olba'n aju cyximbetz xjal at tuj ewaj ex in cub tk'o'n tuj spic'un aju 
attok tuj klolj. 

23In xi tk'o'n cyipun ke nasyon ex in che cub t-xitun, in che el t-sputun ex in che 
oc tchmo'n juntl maj. 

24Nne'l ti'n cynabl ke nejenel cyuj ke tnam ex in che'x naj tu'n tuj jun lugar minti' 
cynajbil xjal tuj, minti' be tu'n tcnet cyu'n jatum tu'n cyxi', 

25jatum nok xmacan in che bet tuj klolj, nok in tacpaje' cyic' ic tza'n c'al k'e'n. 

Job 13 

1Tcyakil jlu o wile cyu'n ke tbak' nwitze, o nbiye cyu'n ke nẍcyine, ex ma tz'el 
nnic'e ti'j. 

2Aju cyeye ba'n cyu'n, ax icx weye ba'n wu'ne; ex mya mas ch'in nnable cywitze. 

3Pero wajbile tu'n nyoline tuc'il Dios aju at tipumal tu'n tbant tcyakil tu'n, 
wajbile tu'n nyoline tuc'il tu'n nbinteye tiku'n ma tzaj jlu wi'je. 

4Cyeye nok in jaw cynic'ane yol; ic cytene ic tza'n jun doctor minti' jun xjal in 
banix tu'n. 

5Nokwit ba'n tu'n mi'n cyk'ajte, tu'n jlu jaculo che oc k'o'ne cyu'n xjal at cynable. 

6Cybinchame xtalbil, cybintze, cyk'o'nc cywi'ye ti'j yol cxel nmane te ncolbil 
wibe. 

7¿Che chipetzune ka in che coline ti'j Dios tu'nju nic'aj yol in cyma'ne, ex ka in 
che ajbene te Dios tu'n cyyole te sbubl? 

8¿Cyajpeye tu'n cyonine ti'j Dios ex tu'n cycoline ti'j? 

9¿Ti jacu baj ka tajbil Dios tzic' twitz tuj cyanmiye? ¿Jacupe cub cysbu'ne Dios ic 
tza'n jun xjal? 

10Ka nok tten cyu'ne cyajbile tu'n cyonine ti'j, c'oquel tma'n Dios tibaj cywitze. 

11Oc che sec'pajtele tu'n tajwalil Dios ma'xix ex ctzajel cyxobile tu'n. 

12Tcyakil cyyole in cyma'ne minti' tajben, junx ta' ic tza'n tza'j; ex aju cycolbil 
cyibe mer ic tza'n jun muro tx'otx' minti' tipun. 

13Ja'lo mi'n che k'ajte oc chin yolile ka ma tzaj nok alcyex wi'je. 

14Cxel woyin nchwinklale tu'n ncyime. 

15Masque chin cub byo'ne tu'n Dios, o'cx chin ayole ti'j, o'cx waje tu'n toc nma'ne 
ncolbil wibe tecu. 

16Mya yajcu atzun ta' ju colbil weye, porque jun xjal mya ba'n mlayx tz'ocx max 
twitz Dios. 

17Cybincuye, cyk'o'nc cywi'ye ti'j tcyakilju cxel nchic'ba'ne. 

18Cxel nma'ne ju colbil wibe, ex ba'n wu'ne ax toc jlu. 

19Ka at jun ma tz'el tnic' ti'j ka at wile, jacu mi'n chin k'ajte ex jacu chin cyime. 

20K'ontza o'cx cabe nkanbetze, aya Nman Dios, ex mlay cub wewan wibe twitza. 

21Mi'n cucx ncub tc'ixbisa'na, ex mi'n tzaj tk'o'na nimxix t-xobil wi'je. 

22Chin ttxconxa ex cxel ntzak'we'ne; ex ka akine tu'n nyoline nej, atzun teya tu'n 
ttzaj ttzak'we'na. 

23K'mantza alcyetzun ke wile ex npaltile. ¿Alcyetzun ke mya ba'n o che bant 
wu'ne? 

24¿Tiku'ntzun nne'l tewan tiba nwitze? ¿Tiku'n in tbincha'na wi'je ic tza'n ti'j jun 
aj k'oj? 

25Ic ntene ic tza'n jun t-xak tze' ikan tu'n cyk'ik', ¿tiku'n tajbila tu'n nnaje? Ic 
ntene ic tza'n tzkij ch'im, ¿tiku'n nno'c lpe'ya wi'je tu'n ntzyete tu'na? 

26In cub tk'o'na ncastiwoye nimxix ta'w, in tzaj tna'na aju mya ba'n o bant wu'ne 
tuj ncu'xumale. 

27Nno'c tc'alo'na nkane tu'n caden, toc twitza ti'j jatumchak in chin bete, ex toc 
twitza ti'j jatumchak tcublen nkane. 

28Niban tbaj k'ay nximlale ic tza'n jun tze' k'ayni, ex ic tza'n jun xbalun in baj tu'n 
poc', chi Job. 

Job 14 

Yolin Job ti'j tbis 

1Tmatl Job: Aju xjal itz'jni ti'j xu'j ch'in tuj tank'ibl ex nimcu yajbil in tzaj ti'j. 

2Ic tten ic tza'n bech oc in pok'chaj, jurat naj in tzkij ex minti' in cyaj ten, ic tten 
ic tza'n jun xlecun in cub naj. 

3¿Maj tibajtzun xjal lu tcub twitza, Nman Dios, ex maj tibajxtzun taja tu'n tcub 
tk'o'na jun castiw? 

4¿Baka at jun jacu bant tu'n tu'n toc te sak ka mya sak ta' tanmi? Mi jun. 

5Tu'na echamaj jte' k'ij tu'n tten jun xjal twitz tx'otx'. Bi'x banimaj tu'na tu'n mi 
tic' tibaj. 

6K'i'n el twitza ti'j ex k'on cyaja tuj tzalajbil, k'on cyaja tu'n tak'nan ic tza'n jun 
ak'nal xjal ex tu'n ttzalaj ti'j tak'unben. 

7Oc tjaw tx'emit jun tze', atx tumlal tu'n ttzaj t-xul ex cucx jacu tzaj t-xul. 

8Masque otok tijin tloc' ex otok k'u'chix ttronquil tuj tx'otx', 

9pero oc tna'nte tchewil a', ctzajel t-xul, ex che jletel tk'ab ic tza'n jun wi' tal awal 
ma in ch'iy; 

10atzunte xjal oc in cyim, bi'x in naj te jumajx, ex oc tcyim, ¿jatum cpol? 

11Ic tza'n a' tuj mar ex ke nima, jacu bi'x che aj tzkij, 

12cyja'xtzun tten xjal, ax cyjel ten te jumajx tuj mukbil ex mlay jaw we'tl; ic tza'nx 
cya'j cucx ctel te jumajx, ex mlayx tzul tnabl xjal. 

13Nokwit jacu chinx tewana tuj cynajbil cyimni, acux in baj tk'oja ex bi'x tu'n ttzaj 
tma'na alcye jun k'ij tu'n wule ti'j tc'u'ja. 

14Ka ma cyim jun xjal, ¿c'ank'ilpelo juntl maj? Jaculo chin ayone ti'j nok nic'punxi 
tyemp wajbeble tu'n tul canun ju tzokpibl weye. 

15Jaculo chin txquete tu'na ex jaculo txi ntzak'we'ne, ex jaculo chin tzaj t-xtalina, 
porque tak'unbenx tk'aba kine. 

16Ka toc tcwenta wi'je ja'lo tza'n in chin bete, te tibajxi mlay tz'oc tk'o'n tcwenta 
ti'j wile. 

17Bi'xlo jacu tzic' tna'l npaltile tu'na, ex jaculo cub tnajsa'na nbinchbene mya 
ba'n. 

18Icxpe ke witz cyja' cybaj xitj ex ke pic cyja' cyic' ch'expu'n tuj cylugar. 

19Ic tza'n a' in baj tjaku'n ti'j abj ex aju jbal in xi tikan tkukil tx'otx', cyja'xtzun in 
baj naj tu'na aju in ayon xjal ti'j tu'n tjaw ank'in juntl maj. 

20In cub ti'j tu'na te jumajx ex bi'x in naj, ex oc tcyim otok ch'expet tilbilal. 

21Ka ma tz'oc cyoclen ke tc'wa'l, mlay tbi; ex ka ma tzaj jun mya ba'n cyi'j, ax 
mlay tbi. 

22O'cx in tna'n c'ixc'oj ti'j tex t-ximlal ex aju yajbil in tzaj ti'jx. 

Job 15 

Yolin Elifaz tcabmaji'n tuc'il Job 

1Xitzun ttzak'we'n Elifaz aju aj Temán ex tma: 

2Aju xjal at tnabl minti' in tzaj ttzak'we'n tuc'il jun yol nokx gan, ex minti' in 
tma'n jun yol minti' ttxolil; 

3minti' in tclon tib tu'n yol nokx gan ex tu'n yol minti' tajben. 

4Tu'n tyola mya tuj tumel mlay che nimantl xjal twitz Dios; ex mlay che na'ntl 
Dios. 

5Tu'n t-ximbetza mya ba'n in yolina icju, ex in ajben ju yol te sbubl tu'na. 

6Mya il ti'j tu'n t-xi nma'ne at tila, porque tu'nx ju yol in tma'na in tchic'bana at 
tila. 

7¿Maj in ximana ti'j ka aya tnejel xjal bant tu'n Dios twitz tx'otx', ex ka minti'tok 
ke witz ate' tej tbanta tu'n Dios? 

8¿Ope tena cyxol ke k'ol nabl ttxlaj Dios, ex o'cxpe teya at tnabla twitz tx'otx'? 

9¿Alcye ba'n tu'na aju minti' ba'n ku'ne? ¿Alcye tzki'n tu'na aju minti' tzki'n 
ku'ne? 

10Kxole at ke tij xjal wen, mas tij xjal ke twitz tmana. 

11¿Maj ch'in nne'la tuj twitza tu'nju ax Dios in k'ukbante tc'u'ja ex cheba in ko 
yoline teya? 

12¿Tiku'n nok in tx'a'l ti'j tc'u'ja, ex tiku'n in che etz wacpaj ke tbak' twitza tu'n 
tk'oja? 

13¿Tiku'n in tzaj ttx'u'jila ti'j Dios ex nimxix tyola mya ba'n in tma'na ti'j? 

14Minti' jun xjal sak tuj tanmi ex minti'wt tpaltil. 

15Milpe cyi'j ke t-anjel minti' nno'c ke' tc'u'j, ex mya'lpe sak nne'l ju cya'j tuj twitz, 

16pyortzun te xjal jumajx tz'il ex ic'bil, in pon tc'u'j ti'j mya ba'n ic tza'n jun xjal 
in c'an a' oc ttzaj txketle'n ti'j. 

17Chin tbintza, cxel nma'ne teya aju ma tz'el nnic'e ti'j, 

18aju o tzaj cytx'olba'n keye ke xjal at cynabl. O tz'el cycano'n cyi'j ke cyxe'chel, 

19akeju o'cxcu cye xi k'o'n tx'otx', ex minti' baj cysmon cyib cyuc'il ke stranjer 
xjal. 

20Tuj tcyakil tank'ibl xjal mya ba'n, nim yajbil in tzaj ti'j. Aju xjal in yajlan cye 
mastl, mya ma' tuj tk'ij. 

21Bi'x in sec'paj tu'nju tk'ajk'ajel in tbi'n; aju k'ij mas ba'n ta' tna'n, atzun k'ij in 
che oc tzokpaj ke elek' ti'j. 

22Minti' tumel tu'n ttzokpaj tuj klolj; banin tten jun spad ti'j tu'n tcub byo'n. 

23C'ajbel t-ximlal te cychi' c'utz; bi'n tu'n mlay tzic'x ti'j tu'n tnaj. 

24Oc ttzaj klolj nim cjawil xob, ctzajel nim tbis ex ctzajel baj tc'u'j, ic cyten jlu ic 
tza'n jun rey banin tten tu'n toc tzokpaj k'ojlel. 

25Atzun jlu in baj ti'j ju xjal in jaw ti'n tib ti'j Dios, ex in jaw tniman tib twitz Dios 
aju at tipumal tu'n tbant tcyakil tu'n, 

26nno'c tzokpaj ti'j Dios, ex tocx jun makbil tuj tk'ab te tcolbil tib. 

27Puro gord ke tk'o'tx ax icx tc'u'j. 

28Ke tnam jatum najl che bel xitj; cyjel cycolin xjal cyja ex nok tuj byujin che cyjel 
ten ke ttx'akan. 

29Mlay tz'oc k'inun te ela' k'ij, ex mlay chmet tk'inumabl. 

30Mlay tzokpaj tuj klolj. Ic c'oquel ic tza'n jun awal in tz'e'y t-xul tu'n k'ak' ex in 
xi ikan t-xmacal tu'n cyk'ik'. 

31Mi'n tz'oc ke' tc'u'j ti'j ju nokx gan, katzun ma ke' tc'u'j ti'j, axte cbel sbu'n. 

32Ic c'oquel ic tza'n jun tze' na'nxtok tpon tk'ijlalil cbel tzkij tk'ab ex mlay tzaj t-
xul. 

33Ic tten ic tza'n jun tk'ab uva mlay k'anax twitz, ic tza'n tze' olivo nne'l tz'ak t-
xmacal. 

34Ke xjal mya ba'n mlay tzaj cyiyjil, ex cbel tz'e'y cyja tu'n k'ak' tu'nju otok che 
k'inumax tu'n pwak mya tuj tumel nne'l cykanin cye xjal. 

35Ke xjal lu in cub cyximan tu'n cybinchante mya ba'n, ex atzun in bant cyu'n. Ex 
nojni tuj cyanmi tu'n sbubl. 

Job 16 

1Xitzun ttzak'we'n Job ex tma: 

2Ma nbiye ela'xi maj ju yol ax ic tza'n jlu. Minti' in cyk'ukba'ne nc'u'je, nok o'cx 
in cyk'o'ne mas c'ixbisabl weye. 

3¿Minti'pe bajsbil teju tyola minti' tajben? ¿Ti ma tzaj ti'ja tu'nju in yolina icju? 

4Nokwit akeye in che yajlanjtz ic tza'n weye, icxwitlo weye jacu chin yoline ic 
tza'n cyeye, tzinwitlo in xi nyucun nwi'ye te xmaybil cyi'je ex tzinwitlo in nma'ne 
nok nic'punxi yol. 

5Jacwitlo txi nma'ne yol tuj cheba ex te k'ukbabl cyc'u'je tu'n tcyuwset cyc'u'je 
ex tu'n tten cyipune. 

6Ka ma chin yoline, minti' in chewix c'ixc'oj wi'je, ex ka minti' in chin yoline ax 
icx minti' in chewix c'ixc'oj wi'je. 

7Ma baj wipune tu'n Dios; cycyakil keju ate' tuj njaye ma che naj tu'n, 

8ex ma chin ocx tk'o'n tuj pres. Ma jaw yol mya ba'n wi'je tu'n; ma jaw sibj yol 
wi'je tu'n. 

9Cucx tk'ojin Dios wi'je ex ma chin baj ttzakin, in kitx'itx'in t-xe te' wi'je, nok ax 
nno'c baj tbak' twitz wi'je ic tza'n jun aj k'oj. 

10Nim xjal in jaw cychmon cyib wi'je, nok in xi cynach'in cytzi' tu'n cytze'n wi'je, 
nno'c cyjato'n nwitze ex in che ilin wi'je. 

11Ma chinx tk'o'n Dios tuj cyk'ab xjal mya ba'n ex jawni cywitz. 

12Atintoke tuj txubtxaj; tzaj ttzyu'n ti'j nkule; in tzyete tu'n ex in cub tpaẍu'n, oc 
t-xo'n tplech wi'je. 

13Tuj tcyakil pac' in tzaj t-xo'n tplech wi'je; in che ocx ke tplech tuj nchibjale ex 
minti' ch'in tk'ak'bil tc'u'j wi'je, ex nne'l chitj tuj nc'u'je twitz tx'otx'. 

14Nimcu ẍil nno'c wi'je tu'n, in tzaj tzokpaj wi'je ic tza'n jun k'ojlel. 

15Ma tz'oc nk'o'ne xbalun ch'i'x twitz wi'je tu'n nbise, ex k'ukl kine tuj kuk tu'nju 
ma tz'el ti'n woclene. 

16Ma txi mal nwitze tu'n ok'el; ma tz'oc muj ti'j tbak' nwitze, 

17masque minti' o nbinchaye jun mya ba'n cyi'j xjal, ex aju nna'j Diose ba'n ta'. 

18Aya tx'otx', mi'n cub tewana aju mya ba'n o binchanjtz wi'je; ex mi'n cub 
tewana ncubsbile tu'n t-xi binchet wi'je. 

19Atlo jun at tuj cya'j tu'n tyolin wi'je tu'n nclete, 



948 

 

 
Mam del Norte 

© 1993 Sociedades Bíblicas Unidas. 
  

 

 

20tu'n t-xi tchic'ba'n te Dios ke nximbetze, tu'ntzun ttzaj tque'yin Dios ta'l 
nwitze; 

21atlo jun in yolin twitz Dios wi'je, ic tza'n nno'c jun xjal yolil ti'j jun tuc'il tu'n 
tbant ti'j twitz juntl xjal. 

22Aju ch'intl wabk'iyile atx, jurat niban tbaj, ch'ix ttzyet nbeye ex mlay chin ajtz 
meltz'aje. 

Job 17 

1Ch'ix tjaw baj nxewe; ch'ix tpon bajsbil te nchwinklale; in ayon mukbil wi'je tu'n 
npone tuj. 

2Ntxlaje o'cx ke xjal xmayil ate'; in che oc tzokpaj wi'je tuc'il cytx'u'jil. 

3Pero aya Nman yolina wi'je; ¿alcyetzun juntl ka mya aya jacu binchante? 

4Aya o tz'el tzpet-sante cynabl, mi'n tak'a ambil tu'n tcub wi'je cyu'n. 

5Ke xjal nok tu'n pwak in xi cyc'ayin ke cyamiw, tzul yajbil cyi'j cyc'wa'l tu'n jlu. 

6Ma tbinchaya tu'n cyxmayin xjal wi'je, ex tu'n toc cytzuban tuj nwitze. 

7Niban toc muj cyi'j tbak' nwitze tu'n ta'w; jumajx ma tz'oc wi'je. 

8Ke xjal tz'aklxix in che jaw labin wi'je oc woc que'yine cyu'n; in tzaj cyk'oj ex in 
chin oc cyk'o'n te jun aj il. 

9In cyma'n ka tz'aklxix ke ex minti' cybinchben mya ba'n. 

10Pero cytzaje cycyakile ex mlay cnet jun xjal wu'ne cyxole atwit tnabl. 

11Ch'ix tjapun baj tuj nk'ije, aju in cub nximane ex aju wajbile tu'n tbant minti' in 
japun. 

12Atzun cye nno'c cyk'o'n konic'an ic tza'n k'ijl; masque at klolj pero in cyma'n 
ch'ix tul spic'un. 

13Aju weye in chin ayon ti'j, o'cx tu'n npone tuj cynajbil cyimni ex tu'n ncub 
pale'ye tuj kxopin. 

14Aju mukbil mer ic tza'n nmane c'oquel, atzun ke ẍuk' mer ic tza'n ntxu'ye ex 
wanbe. 

15¿Jatum ba'n toc ke' nc'u'je? ¿Jatum ba'n tcnet k'ukbabl nc'u'je? 

16¿Ocpe cbelex k'ukbabl nc'u'je junx wuc'ile tuj cynajbil cyimni, tu'ntzun wojlane 
junx tuc'il tuj kuk? 

Job 18 

1Xitzun ttzak'we'n Bildad aju aj Súa, ex tma: 

2¿Jtoj ba'n t-xi tcolin xjal lu tu'n tyolin? Nokwit at tumel tyol jaculo ko yolin tuc'il. 

3¿Tiku'n in ko oc tk'o'n ic tza'n jun txcup ex in ko oc tk'o'n minti' knabl? 

4¿Chipetzuna ka tu'nju in baj tc'ixbisan tiba tu'n ttx'u'jila, cyjel ten twitz tx'otx' 
minti' xjal tuj ex ka che ic'el ke pic tuj cylugar? 

5Cbel yupj spic'un at tuc'il xjal mya ba'n ex cbel yupj k'ak' at tuj tja, 

6aju tcandil cbel yupj; minti'tl spic'un ctel tuj tja. 

7Masque at tipun tu'n tbet pero cbel numj, ex aju mya ba'n in cub t-ximan ti'j 
juntl, te tex c'ajbel. 

8Cbel ten jun c'obil tuj tbe, ex cbel tz'ak tuj c'obil lu. 

9Cbel ten jun sakbak jatum cbel tkan, oc tic'x ax c'oquel tbalk'i'n tib sakbak ti'j 
tkul tkan. 

10Minti' k'ancha'l c'obil tcub tuj be tu'ntzun ttzyet tuj oc tic' bet. 

11Tuj tcyakil part in tzaj t-xobil ti'j; oc in bet mer ic tza'n at jun lajolte tna'n. 

12In baj tipun tu'n we'yaj; aju mya ba'n banin tten tu'n ttzaj ti'j. 

13In baj wa'n ttz'umal tu'n yabil, ex cheba in xi chyo'n t-ximlal tu'n yabil cyuwxix. 

14C'eletz k'i'n tuj tja jatum ta'tok tuj txubtxaj, ex cxel jawo'n tu'n tpon twitz tajwil 
camic. 

15C'oquel k'o'n tk'ak'al tja ex cxel chitun asufre tibaj tetzbil tu'n tnaj. 

16Ic tten ic tza'n jun tze' tzkij tloc' ex tzkij ke tk'ab. 

17C'ic'el tna'njtz cyu'n xjal, ex mlay tzaj na'n tbi juntl maj. 

18C'elex k'i'n tuj spic'un tu'n tpon tuj klolj; ex c'elex lajo'n tzalu twitz tx'otx'. 

19Minti' jun tc'wa'l ex mi tiyjil cyjel ten tuj ttanmi; minti' jun cye keju ate' tuj tja 
che cyjel ank'in. 

20Octzun tbinjtz tuj tcyakil lugar aju otok baj ti'j, oc che sec'pajtel xjal ex ctzajel 
t-xobil cyi'j. 

21Atzun cbajel ti'j xjal mya ba'n ex minti' ojtzki'n Dios tu'n, chi Bildad. 

Job 19 

Juntl tyol Job cye tamiw 

1-2Tmatzun Job: 

¿Jtojtzun txi cycoline tu'n cyyajlane wi'je ex tu'n nc'ixbisanjtze tu'n cyyole? 

3Ela' majxi chin oc cyic'le'ne; ¿minti'pe in tzaj cych'ixwiye tu'nju in cybincha'ne 
wi'je icju? 

4Ex masque at wile, pero o'cx weye cbel ncastiwoye tu'n tlaj. 

5Atzun cyeye nno'c cyk'on cyibe mas ba'n nwitze, ex nno'c cyma'ne tibaj nwitze 
aju yajbil weye. 

6Tz'elx cynic'e ti'j, ate Dios ma tzaj k'onte yajbil wi'je, ex tu'n Dios ma chin ocx 
k'o'ne tuj c'obil. 

7Masque in chin jaw sch'ine: At jun nno'c tzokpaj wi'je, nchiye, pero mi a'l in tzaj 
tzak'wente weye; in chin kanine onbil ex mi a'l in xi binchante wi'je. 

8Ma baj mako'n nbeye tu'n Dios tu'n mi'n wexe; ex cyuj ke tk'ab nbeye puro klolj 
ma tz'oc tu'n. 

9Ma tz'el ti'n tcyakil nk'inumable, ex ma tz'el ti'n woclene. 

10Bi'x ma chin naje tu'n, ic tza'n jun ja in cub xitj. Ic ma chin oque tu'n, ic tza'n 
jun tze' in jatz lacut tloc'; minti' jatum tu'n toc ke' nc'u'je. 

11Ma tzaj nim tk'oj wi'je ex ma chin oc k'o'ne tu'n ic tza'n jun aj k'oj. 

12Ma che tzaj tlajo'n cycyakil t-soldad wi'je; ma che cub ten ti'jele njaye ex ma 
bant cyten tu'n cyoc tzokpaj wi'je. 

13Tu'n Dios ma che el tlak'ba'n ke wermaniye ex ke wamiwoye wi'je, ex ma chin 
oc cyk'o'n ic tza'n minti' ojtzki'n kine cyu'n. 

14Ke xjal at nxilene cyuc'il ma chin cyaj coline cyu'n, ex ke wamiwoye ma tzic' 
nna'njtze cyu'n. 

15Keju najl tuj njaye cyuc'ix ke nmajene xu'j, mer ic tza'n minti' ojtzki'n nwitze 
cyu'n, mer minti'tl nne'l cynic' wi'je. 

16Ka ma tzaj ntxco'ne jun nmajene xinak, minti'tl in chin tzaj ttzak'we'n masque 
ma chin cubsane twitz. 

17In chin el ic'une tu'n nxu'jile tu'n tlaj nim t-xew nxewe tuj ntzi'ye; ex minti' in 
che ul lak'e' ke wermaniye ntxlaje tu'n tlaj nyabile. 

18Ax icx ke tal k'a in chin el ic'une cyu'n; ex matok in chin jaw we'ye, lu ke in che 
xmayin wi'je. 

19Ke xjal merxix wamiwoye ma chin el ic'une cyu'n; ex keju c'ujla'nxix wu'ne ma 
jaw cyi'n cyib wi'je. 

20Ma chin oc tzkije wen, minti' nchibjale, o'cx nbakile at ex pen ma chin cyaj 
ank'ine. 

21Tzaj tz'e'y cyc'u'je wi'je, akeye wamiw, porque tu'n Dios ma chin c'ixbisanjtze. 

22¿Tiku'n in che yajlane wi'je ic tza'n in tbincha'n Dios? ¿Bajxpetzun jatz cyganiye 
tu'n cyyajlane wi'je; baka nok jun majxi jlu? 

23Nokwit at jun cub tz'ibante nyole ex tu'n tcyaj tz'ibet tuj jun libro. 

24Nokwit at jun cub tz'ibante twitz plom ex ka twitz abj tu'n jun tal c'uxbil tz'u'p 
twi', tu'n tcyaj ten te jumajx. 

25Ba'n wu'ne aju colol wi'je itz'te, ex ccolil wi'je tzalu twitz tx'otx'. 

26Ex masque ma naj nchibjale, pero acuwe kin chin que'yil twitz Dios. 

27Acu kine chin que'yilte cyu'n ke tbak' nwitze, ex mya junxitl. Nimxix waje tu'n 
toc nque'yine. 

28Ex ka ma cymaye: ¿Alcye tumel tu'n tcub ti'j tnabl ku'n? Tu'nx til Job ma tzaj ju 
yajbil ti'j, ka che chiye. 

29Tu'ntzun jlu che xobe twitz spad, porque aju spad lu atzun in ajben tu'n Dios 
tu'n tcub tcastiw xjal mya ba'n. Tz'elx cynic'e ti'j ka at jun jwes tu'n t-xi binchante 
wi'je. 

Job 20 

1Xitzun ttzak'we'n Zofar aju aj Naamat, ex tma: 

2Nim in chin ximane ex ma baj npasense; cyja'tzun wajbile tu'n t-xi ntzak'we'ne. 

3Ma tz'el nch'ixwiye tu'n tyola, pero ba'n wu'ne alcye cxel ntzak'we'ne teya. 

4¿Minti'petzun ba'n tu'na icxix ttenju atxix tej tcub ten xjal twitz tx'otx': 

5Aju ttzalajbil xjal mya ba'n nok ch'in in ten; aju tachbil nok ch'in tuj in ten? 

6Masque japun baj tnimbil tib twitz cya'j, ex masque pon tacl twi' jatum ta' muj, 

7cnajel ic tza'n ttxa alumaj, ex mlay cybi ke tamiw jatum otok pon. 

8Cbel naj ic tza'n jun witzic', ex ic tza'n jun in tzaj yec'un te xjal konic'an mer ic 
tza'n tuj witzic', ex mi a'l jun jacu cnet xjal lu tu'n. 

9Keju e ten junx tuc'il ex oc cyque'yin twitz, mlay tz'oc cyque'yin twitz juntl maj. 

10C'ajel cyk'o'n tc'wa'l juntl maj aju otok tz'el telk'a'n cyman cye ke meba. 

11Atxtok tipun ex cu'xunxtok oc tcyim ex oc t-xi k'i'n tuj mukbil. 

12Aju mya ba'n puro chi' nne'la te te, ex in baj tlek'an tak' aju ttxubtxajal; 

13ax in cub tc'u'n ju ttxubtxajal tuj ttzi' ex cheba in txubt tc'o'n ti'j. 

14Octzun tcu'pun tuj tc'u'j nno'c ic tza'n tvenen lobaj. 

15In jatz t-xa'n aju k'inumabl otok txi tbalk'u'n; in jatz ti'n Dios tu'ntzun mi cucx 
tten tuj tc'u'j. 

16In tz'ubantok ti'j tvenen lobaj, ex atzun venen lu cbel byonte te. 

17Mlay achin ti'j lech ex ka ta'l cab aju nimxix ic tza'n nima. 

18Tcyakil aju otok tcamba c'ajel tk'o'n juntl maj; mlay tz'oc te tajwil ex mlay 
achin ti'j tk'inumabl. 

19Porque e cub tyajla'n ke meba ex e cyaj tcolin; oc tk'on tib te tajwil ke ja, akeju 
mya tu'n otok che jaw tbincha'n. 

20Minti' in cyaj conporm ti'j nimcu at te, ex tcyakilju in pon tc'u'j ti'j in cnet tu'n. 

21Minti' jun ti'xti in cyaj ten tu'n tu'n mi t-xi tchyo'n. Cyja'tzun mlay ten ba'n nim 
k'ij. 

22Ka mas nimxix at te, mas tbis in tzaj; ctzajel nimcu mya ba'n ti'j. 

23Oc toc ten nojsalte tc'u'j, ctzajel nim tk'oj Dios ti'j: ex ctzajel nim ttx'u'jil Dios 
ti'j. 

24Ka ma tz'el ok twitz byolte te tu'n spad, jacu tza'w tu'n jun plech k'an c'uxbil. 

25Aju plech c'oquex xuypaj tuj t-ximlal, atzun twi plech c'elex tuj ttx'otx'. Ctzajel 
nimxix xobajil ti'j. 

26Txolin ti'j tu'n nim klolj. Cbel tz'e'y tu'n k'ak' tuc'ix tcyakil tja. Aju k'ak' lu mya 
il ti'j jun xupilte tu'n tjaw c'ant. 

27Tuj cya'j c'elel til tuj k'ancha'l, ex aju tx'otx' ck'malte alcye til. 

28Oc ttzaj nim tk'oj Dios tibaj, cnajel tcyakil tk'inumabl tu'n. 

29Atzun jlu banimaj tu'n Dios teju xjal mya ba'n, atzun jlu ctzajel k'o'n te tu'n 
Dios. 

Job 21 

1Xitzun ttzak'we'n Job ex tma: 

2Aju tumel mas ba'n tu'n ttzaj cyk'ukba'ne nc'u'je, atzun tu'n tcub cybi'ne nyole. 

3Ten cypasense oc nyoline, ex nbajlenxi yoline, ba'n cyxmayine wi'je ka cyajbile. 

4Mya tuc'il xjal in chin k'ojine; cyja'tzun ma baj npasense. 

5Chin cyque'yintze ex che elel sec'paje wi'je, ex mi'n che k'ajte. 

6Ka ma chin ximane wi'jxe, in chin el sec'paje ex in tzaj lu'lun nximlale. 

7¿Tiku'n cucx cyten ke xjal mya ba'n, in che tijin ex in chmet cyk'inumabl? 

8Nno'c cyque'yin oc in che ch'iy ke cyc'wa'l ex ke tal cychman, ax cytxlaj in che 
ch'iy ex ba'n ate'. 

9Tuj txubtxaj ate' tuj cyja, mi a'l jun in xobtzan cye ex minti' in cub cycastiw tu'n 
Dios. 

10Ke cytor cucx in che c'wa'lin; nno'c ten cyal ke ttxu cywacẍ ex minti' in cub cyal 
na'nxtok tjapun tk'ijlalil. 

11In che schan ke cyc'wa'l ex in che lipan ic tza'n ke tal ẍne'l. 

12In che bitzan tuc'il tzalajbil ex in che t'icpaj ti'j t-sonil chnab arpa, tuc'ix tampor 
ex xux. 

13Tuj tzalajbil in pon baj cychwinklal ex tuj cheba in che cyim. 

14Che chi te Dios: Pa'mil tiba ki'je, mi'n kajbile tu'n kbinteye aju in tma'na tu'n 
tbant ku'ne. 

15¿Ti toclen Dios aju at tipumal tu'n tbant tcyakil tu'n? ¿Ilpetzun ti'j tu'n kajben 
te? ¿Ti kganar ti'j tu'n kcubsan twitz? Che chi. 

16Tcyakilju at cye ke xjal mya ba'n, mya cyu'nx in cnet. Mi'n waje tu'n nximane 
ic tza'n cye. 

17Mi jun maj in cub yupj cyspic'un ke xjal mya ba'n. Mi jun maj in tzaj mya ba'n 
cyibaj. Mi jun maj in jaw k'ojl Dios cyuc'il ex mi jun maj in che c'ixbisanjtz tu'n. 

18Mi jun maj in che el sputj ic tza'n in xi ikan ttxa triw tu'n xcyakinpaẍ. 

19Ma cymaye, cbel tk'o'n Dios cycastiw ke c'wa'l tu'n tlaj ju mya ba'n o cybincha 
cyman, che chiye. Pero ax te xjal mya ba'n cxel chjonte ju mya ba'n o tbincha, 
tu'ntzun tel tnic' ti'j. 

20Oc ttzaj tk'oj Kman aju at tipumal tu'n tbant tcyakil tu'n, axte xjal mya ba'n oc 
c'molte castiw tu'n. 

21Oc tcyim, ¿ti toclen ti'j aju cbajel cyxol keju ate' tuj tja? 

22(Pero, ¿alcye jun jacu txi tk'o'n xnak'tzbil te Dios, aju Dios in che oc tk'o'n tuj 
xjel keju ma' cyoclen?) 

23At junjun xjal in che cyim atx nim cyipun, in che tzalaj ex txubtxaj ate', 

24nimcu at cye ex ba'n ta' cyximlal. 

25Ex at junjuntl, puro tuj c'ixc'oj in che cyim ex minti' otok che ten ch'in tuj 
txubtxaj. 

26Masque icju, pero cycyakil che pol tuj mukbil; cycyakil che bajel chyo'n cyu'n 
ẍuk'. 

27Ba'n wu'ne alcye in cub cyximane wi'je ex alcye nabl mya ba'n k'i'n cyu'ne. 

28In baj cykanine cyxolxe: ¿Jatum ta' ja'lo tja ju xjal mya ba'n ex puro cyuw tmod? 
Che chiye. 

29¿Na'nxpetzun cyyoline cyuc'il ke xjal in che bet cyuj nimcu lugar? ¿Na'nxpetzun 
cybinteye ke yol in cyma'n? 

30Oc in tzaj tk'oj Dios in tzaj t-sama'n jun mya ba'n cyi'j xjal, atzunte xjal mya 
ba'n minti' in baj ti'j, che chi. 

31Mi a'l jun nno'c k'mante te tibaj twitz alcyeju tbinchben, ex mi a'l jun in cub 
k'onte tcastiw ti'j tbinchben. 

32-33Octzun t-xi k'i'n tuj mukbil, cycyakil xjal lepch ke ti'j, at ke nejni ex at ke 
lepchix nno'c cyxk'ukin tuj mukbil, ax icx ju tx'otx' puro bunin twitz tna'n. 

34Nok gan cyajbile tu'n toc cyk'ukba'ne nc'u'je. Puro nic'aj yol tcyakilju in 
cyma'ne, chi Job. 

Job 22 

1Xitzun ttzak'we'n Elifaz aju aj Temán ex tma: 

2¿Chipetzuna ka tu'nju at nimxix tnabl xjal at tajben te Dios? 

3¿Ti tajben te Dios aju at tipumal tu'n tbant tcyakil tu'n ka aya puro tz'aklxix ex 
minti' tpaltila? 

4Ka ma cub cawina tu'n Dios ex ka ma cub tcastiwoya tu'n, a jlu mya tu'nju in 
ajbena te tuj tumelxix, 

5nok o'cx tu'nju at nimxix mya ba'n ma tbinchaya ex nimxix tila minti' bajsbil te. 

6El tkanina prent cye termaniya ex mya iltok ti'j; el ti'na cyxbalun toc cyi'j ex e 
cyaj tk'o'na sbikl cyi'j. 

7Tej in che txket minti' xi tk'o'na cyc'a a'; tej ttzaj we'yaj cyi'j minti' xi tk'o'na 
cywa. 

8Tu'nju at tipuna ex xo'na cyu'n xjal, oc tk'on tiba te tajaw cytx'otx'. 

9Minti' xi tk'o'na alcye at tajben cye meba xu'j, ex e baj tyajla'na ke c'wa'l minti' 
cyman ex cytxu'. 

10Cyja'tzun txolin ti'ja ja'lo tu'n xobajil, ex minaben ma tzaj nim xobajil ti'ja. 

11Tcyakil klolj ta', mi jun ti'xti in tila; niban taj mulk'aja tjak' nintz a'. 

12Ate Dios tocx tibajxi cya'j ex in cu'tz tque'yin ke che'w mas najchak cyjax. 

13¿Tza'ntzun tten in tma'na minti' toc tcwent Dios ti'j aju in bant cyu'n xjal, ex 
minti' tumel tu'n tcawin cyi'j tu'n tlaj minti' in til tu'n tlaj k'ek muj? 

14Mako'n twitz tu'n muj ex minti' in til, o'cx in bet twitz cya'j, in tzaj tuj jun plaj 
ex in pon tuj juntl plaj, chiya. 

15¿Tajpeya tu'n tbeta tuj ojtxi be, aju o che bet ke xjal mya ba'n tuj? 

16Akeju jurat naj e cyim, e je'x ikan tu'n nima otok ch'iy. 

17Che chi te Dios: Pa'mil tiba ki'je. ¿Ti jacu tbincha Dios ki'j, aju Dios at tipumal 
tu'n tbant tcyakil tu'n? Che chi. 

18(Masque tu'n Dios otok noj cyja tu'nju nimcu at cye. Miwt pon nximbetze ic 
tza'n cye ke xjal mya ba'n.) 

19Tej cyque'yinte ke tz'aklxix jlu, e tzalaj ti'j; ex keju minti' cyil xi cytze'n, che chi 
cyja': 

20Ma baj tz'e'y tu'n k'ak' cyk'inumabl ke xjal mya ba'n. 

21Bincham ttena tuc'il Dios, tu'ntzun ttena juntl maj tuj txubtxaj. 

22K'onxa ambil tu'n ttzaj xnak'tza'na tu'n, awancu'xa tyol tuj tanmiya. 

23Ka ma tz'ajtz meltz'aja tuc'il Dios aju at tipumal tu'n tbant tcyakil tu'n, ctela 
ba'n ic tza'n nej; ka ma tz'ex ti'na ju mya ba'n at tuj tjaya, 

24ex ka ma tz'oc tk'o'na k'an pwak aju wi'yilxix mer ic tza'n kuk ex ic tza'n nok 
alcyexcu abj at tuj tk'ab xak, 

25cyja'tzun tten ate Dios c'oquel te teya ic tza'n k'an pwak ex ic tza'n sak pwak 
nimxix. 

26Ctzalajela tu'n ex jacu yolina tuc'il minti' t-xobila. 

27Ka ma cubsana twitz, jacu tzaj bi'na tu'n ex cjapunel tu'na aju otok txi ttziyana 
te. 

28Ba'n c'elel tcyakil aju tajbila tu'n tbant; ctel spic'un tuj tbeya. 

29Porque nno'c te ch'in toclen tu'n Dios aju xjal in jaw tniman tib, atzunte xjal 
mans in clet tu'n. 

30Oc cletela tu'n ka minti' tila, ka sak ta' tuj tanmiya. 

Job 23 

1Xitzun ttzak'we'n Job ex tma: 

2Juntl maj cxel nma'ne aju nbise nimxix, porque nimxix ma chin c'ixbisanjtze tu'n 
Dios. 

3Nokwit ba'n nbinteye jatum jacu cnet wu'ne ex tza'n tten tu'n npone jatum najl. 

4Jacwitlo tecu tz'oc nma'ne aju nyole, porque nimcu yol at wuc'ile te colbil wibe. 

5Jaculo tz'el nnic'e ti'j alcye yol ctzajel ttzak'we'n weye, ex jaculo tz'el nnic'e ti'j 
alcye ctzajel tma'n weye. 

6Pero mlaylo yolin cyuw wuc'ile tu'nju at tipumal, nok o'cx jaculo chin cub tbi'n, 

7ex jaculo tz'el tnic' ti'j ka at ttxolil nyole, jaculo tma weye ka minti' wile ex jaculo 
chin cyaj ttzokpi'n te jumajx. 

8In chin jyone ti'j Dios tuj tjawitz k'ij pero mi a'l at, in chin jyone ti'j tuj telex k'ij 
ex minti' in cnet wu'ne. 

9In chinxe jyolte tuj tbank'ab k'ij, pero minti' in wile; in chinxe tuj tnayaj k'ij, ax 
minti' in tzaj tyec'un tib weye. 

10Atzun te ba'n tu'n jatum in chin bete; oc woque tuj malbil tu'n, chin elele minti' 
wile. 

11Cucx lepch kine ti'j ex minti' in chin el tzpete ti'j be ma cyaj tyec'un weye. 

12Cucx in che japun ke tley wu'ne ax icx ke tmandamyent, ex mya aju wexe 
wajbil. 

13Oc in cub t-ximan tu'n tbant jun ti'xti tu'n, in bant tu'n ex mi a'l jun jacu 
mayonte te. 

14Aju ma cub t-ximan tu'n tbinchante wi'je, atzunju oc cbantel tu'n, ex at mastl 
ximamaj tu'n ic tza'nx jlu. 

15Cyja'tzun in chin xobe twitz, nok o'cx oc woc tene ximal ti'j in tzaj nim t-xobil 
wi'je. 

16Ate Dios aju at tipumal tu'n tbant tcyakil tu'n, ma tzaj baj nc'u'je tu'n, ex ma 
tzaj t-xobil wi'je. 

17Nokwit ba'n ncub naje tu'n klolj konic'an ex tu'n nxi ewane tu'n. 

Job 24 

1¿Tiku'n minti' in tzaj tma'n Dios aju at tipumal tu'n tbant tcyakil tu'n jtoj tu'n t-
xi tbincha'n cyi'j xjal, tu'ntzun toc cyque'yin keju in che niman te? 

2Ke xjal mya ba'n in baj cych'expu'n cymojonil tx'otx', in xi cyelk'a'n cyẍne'l xjal 
tu'ntzun tchmet cybaj ke cyẍne'l; 

3nne'l cyi'n cybur ke c'wa'l minti' cyman ex cytxu' ex nne'l cyi'n cywacẍ ke meba 
xu'j te prent. 

4Nne'l cylajo'n ke meba xjal tuj be, ex tu'n jlu in xi cyewan cyib ke meba xjal 
cywitz. 

5Ke meba ic cyten ic tza'n ke bur te tjak' c'ul ate' tuj tzkij tx'otx', nim in che ak'nan 
tu'n tcnet cywa, ex atzun tuj tzkij tx'otx' in cnet cywa cyc'wa'l. 

6In che'x sucwil triw tuj cycojbil xjal, ex sucwil twitz uva tuj cytx'otx' xjal mya 
ba'n. 

7Nne'x ak'bil cyu'n minti' jun cyxbalun toc te txaybil cyi'j; cucx in cub cyapa'n 
che'w. 

8In che ac' tu'n jbal in cub twi witz, ex in che'x xmujil t-xe pic. 

9Ke xjal mya ba'n in xi cyi'n ke tal ne' cucx cych'u'n, cyal ke meba xu'j, ex nne'l 
cyi'n cyc'wa'l ke xjal meba tu'n tlaj minti' in chjet cyc'as. 

10Ke xjal meba in che bet minti' cyxbalun toc. O'cx in che ikan cytriw xjal, atzun 
cye nim we'yaj nnic'x cyu'n. 

11In che che'n ti'j twitz olivo tu'n tbant aseyt cyu'n; in che waban ti'j twitz uva 
tu'n tbant cyc'a xjal vin, ex atzun cye nim txketle'n nnic'x cyu'n. 

12Tuj tnam in che ok' ex in che ayin cyuwxix wen akeju ch'ix cycyim, atzunte Dios 
minti' in tzaj tbi'n cyna'j Dios. 

13At junjun xjal nne'l cyic'un aju spic'un ex tuj tcyakil cybe nne'l cypa'n cyib ti'j. 

14Atx kwitz in jaw we' aju byol xjal tu'n tcub tbyo'n ju meba, ex oc ttzaj klolj nno'c 
ten elk'al. 

15Aju xjal aj pajil nok yo'n tu'n oc toc kax ex octzun nno'c tmaksi'n twitz, tuj t-
ximbetz ka mi a'l jun jacu tz'el tnic' ti'j. 

16Ke elek' nno'cx cylacu'n t-xe cyja xjal konic'an. Cycyakil jlu cyewan cyib k'ijl; 
cyc'i' tu'n cyten tuj spic'un. 

17Aju t-spic'umal k'ij ic tten te cye ic tza'n klolj nimxix; mas ba'n tuj cywitz tu'n 
cybet konic'an, porque minti' t-xobil cyi'j. 

18Aju xjal mya ba'n in xi ikan tu'n a' in bet cyuw wen. Aju ttx'otx' in tzaj kanin 
mya ba'n tibaj, ex mi a'l in ak'nan ti'j tkan t-uva. 

19Ic tza'n in cub ulj ttxa che'w tu'n ta'w cyak; cyja'xtzun in cub naj xjal aj il tuj 
mukbil. 

20C'ic'el tna'njtz tu'n ttxu'; ex cbajel wa'n cyu'n ẍuk', ex mi a'l jun ctzajel na'nte 
te. Aju xjal mya ba'n cnajel ic tza'n jun tze' oc nnic' tx'emin. 

21O c'ixbisan cyi'j ke xu'j miban che alin ex cyi'j ke meba xu'j; ex minti' onin cyi'j. 

22Atzunte Dios, tu'n tipumal in che cub t-xitun ke xjal at nimxix cyipun; oc tcawin 
Dios cyibaj mi a'l jun xjal segur ta' tchwinklal twitz. 

23In xi tk'o'n Dios ambil cye tu'n cyank'in tuj txubtxaj, pero toc tcwent ti'j tza'n 
in che bet twitz. 

24Aju xjal in jaw tniman tib nok ch'in tuj in ten, jurat in cub naj. Ic tten ic tza'n 
c'ul in tzkij oc in jatz bako'n, ex ic tza'n twi triw in cub paktz'u'n. 

25Ex katzun mya ic ttenju, ¿alcye jun jacu tma weye ka nok tten wu'ne, ex tu'n 
ttzaj tma'n ka ma chin tzpete ti'j? 

Job 25 

1Xitzun ttzak'we'n Bildad aju aj Súa ex tma: 

2Ate Dios at tipumal ex xobajilxix; tu'n in che ten tuj tzalajbil keju ate' tuj cya'j. 

3Mlay bant cyajlanjtz ke t-soldad, aju spic'un in tk'o'n in pon baj t-spic'umal tibaj 
tcyakil. 

4¿Tza'ntzun tten tu'n tten jun xjal sakxix ex minti' til twitz Dios? 

5Tuj twitz Dios nok ch'in t-spic'umal xjaw, ex tuj twitz mya sak ke che'w, 

6pyortzun te jun xjal; tuj twitz Dios ic tten ic tza'n jun ẍuk' minti' tajben. 

Job 26 

1Xitzun ttzak'we'n Job ex tma: 

2¿Apetzun tumlal in onina ex tu'n tclonteya aju xjal minti' tipun? 

3¿Tbanilpetzun ke tconseja ex ke t-xnak'tzbila in che'x tk'o'na teju xjal minti' 
ch'in ba'n tu'n? 

4¿Alcye ma onin teya tu'nju ma tzaj tmana ke yol lu? ¿Alcye ma tzaj k'mante ke 
yol lu teya tu'nju ma yolina icju? 

5Ke cyimni in che lu'lun tu'n cyxobil cyuc'ix keju najlke max t-xe'pun mar. 

6Aju cynajbil cyimni k'ancha'l twitz Dios ex minti' tmaksil tcub. 

7Tu'n Dios xi tlic'pu'n cya'j tibaj ju minti'tok at ex jaw tyoban tx'otx' tibaj ju minti' 
at. 

8Tu'n Dios chmo'n a' tuj muj ex minti' in tzaj tz'ak muj tjak' talil; 

9nno'c klolj twitz xjaw tu'n, oc nno'c tk'o'n muj twitz; 

10ttxa'npun mar cub tk'o'n jun tmojonil tu'n tten spic'un tuj jun plaj ex tu'n tten 
klolj tuj juntl plaj. 

11Oc in cawin Dios, in che tzaj lu'lun ke nmak witz tu'n cyxobil, jatum k'ejl cub ju 
cya'j. 

12Tu'n tipumal Dios mayet mar; ex tu'nju tnabl cub ti'j nintz txcup Rahab tbi. 

13Tu'nju t-xew xi t-xupin, el spic'e' twitz cya'j; ex tu'n tk'ab cub byo'n aju lobaj 
cyuwxix ojkelan. 

14Aju ma kbi ti'j tbinchben nok ch'in; aju ma kbi ti'j tipumal, nok ch'in. ¿Alcye jun 
jacu tz'el tnic' ti'j tk'ajk'ajel tipumal in julin wen ic tza'n k'ancyok? 

Job 27 

1Cucx yolin Job ex tma: 

2Cxel nma'ne jun yol axix toc twitz Dios aju at tipumal tu'n tbant tcyakil tu'n, aju 
tc'i' txi tbincha'n wi'je ex ma tzaj tk'o'n nimxix bis wi'je. 

3Acux in tzaj tk'o'n wipune tu'n wank'in ch'intle, 

4mlay chin nic'ane yol ex mlay che'x nma'ne ke yol mya ax toc. 

5Acux itz'x kine, cucx cxel nma'ne minti' wile; mlay txi nnimane ka at ttxolil 
cyyole. 

6Mlay txi ncoline tu'n t-xi nma'ne ka tz'aklxix kine, porque in tma'n wanmiye 
minti' wile. 

7Aju nno'c tk'on tib te aj k'oj wi'je, tzajxwit tcastiw ic tza'n cycastiw xjal mya ba'n 
ex mya tz'akl. 

8Aju xjal aj il minti' jatum tu'n toc ke' tc'u'j oc tel k'i'n tchwinklal tu'n Dios. 

9Oc ttzaj xitbil ti'j, mlay che'x tbi'n Dios ke tcubsbil. 

10Porque mya ta' ttzalajbil ti'j Dios aju at tipumal tu'n tbant tcyakil tu'n, ex mi 
jun maj in cubsan twitz. 

11Cxel nyec'une cyeye aju nimxix tipumal Dios ex alcye ke t-ximbetz Dios, aju at 
tipumal tu'n tbant tcyakil tu'n. 

12Ex katzun cycyakile o cyile, ¿tiku'ntzun in tzaj cyma'ne ke yol minti' cyajben? 

13Ke xjal jawni ex mya ba'n, banin cycastiw tu'n Dios aju at tipumal tu'n tbant 
tcyakil tu'n; 

14masque nimcu cybaj cyc'wa'l, che cymel tuj k'oj ex mi'n cnet cywa. 

15Keju che cyjel ank'in che cymel tu'n tx'u'j yabil ex mlay che ok' cyxu'jil cyi'j. 

16Aju xjal mya ba'n, masque baj tchmo'n nimxix sak pwak ic tza'n tx'otx', ex 
masque ten nimxix t-xbalun, 

17pero jun xjal ba'n tmod c'oquel xbaluminte cye ke xbalun lu, ex ju sak pwak lu 
c'ajbel tu'n jun xjal ba'n tmod. 

18Aju tja ju xjal mya ba'n jacu cub xitj, mer ic tza'n tk'u' jun chyu'j ex mer ic tza'n 
tpach jun xjal cwentil awal. 

19At tk'inumabl oc tcub coẍe' mancbil maj, pero oc tel twatl minti'tl at te. 

20Ctzajel nimxix t-xobil ti'j, ic tza'n t-xobil oc in ch'iy a', atzun te konic'an cxel 
k'i'n tu'n nintz cyk'ik'. 

21C'eletz jawo'n tuj tja tu'n nintz cyk'ik' in tzaj tuj tjawitz k'ij; 

22C'oquel juban tu'n nintz cyk'ik' ex mlay tzaj k'ak'an tc'u'j Dios ti'j, masque jyon 
tumel tu'n ttzokpaj. 

23Che tzalajel xjal tu'nju otok tzaj mya ba'n ti'j, che oquel ten xjal xmayil ti'j oc 
tetz ok tuj tja. 

Job 28 

Nimxix t-xilen aju nabl 

1At jul tjak' tx'otx' jatum in jatz sak pwak, ex at lugar jatum in baj sakset k'an 
pwak. 

2Aju ttx'otx'il c'uxbil, a in jatz tuj tx'otx' ex oc tocx k'o'n abj tuj k'ak' in cub ulj ex 
nno'c te k'an c'uxbil. 

3Cyu'n xjal cnet tumlal tza'n tten tu'n tten spic'un tuj klolj, in che cu'x max t-
xe'pun tx'otx' tuj klolj ex atzun ma chixin in che oc ten jyolte ke abj. 

4In che cu'x ti'j jun sakbak tuj jul ex in cu'x cylacu'n toy' jul cyuj ke lugar jatum 
minti' jun xjal najl, jatum minti' jun xjal nnic' bet ex puro najchak ti'j tnam. 

5Tibaj tx'otx' in tzaj ch'iy triw, atzun tujxi, mer ic tza'n nojni tu'n k'ak'. 

6Atzun in che cnet ke tal abj zafiro cybi, tuc'ix k'an pwak, t-smon tib tuc'il tx'otx'. 

7Mi ke k'anjan, mi ke c'utz, bajx cyil ka at jun be tjak' tx'otx'. 

8Ke txcup ate' tjak' c'ul minti' in che ic' bet tuj, ax icx ke balun. 

9Nne'tz cyi'n xjal ke abj cyuwxix tu'n cyk'ab, ex in baj cylacu'n tuj cyc'u'j witz. 

10In che jaket ke toy' pic cyu'n, ex tcyakil txcaj k'inumabl in cnet cyu'n. 

11In che maket ke nima cyu'n jatum in che tzaj jlet, ex nne'tz cyi'n tuj spic'un ke 
ti'xti ate' tuj ewaj. 

12Pero ¿Jatum in tzaj aju nabl? ¿Alcye lugar ta' aju ojtzkibl? 

13Minti' ba'n cyu'n xjal jte' twi' ju nabl, ex mlay cnet cyu'n tzalu twitz tx'otx'. 

14Aju nintz mar in tma'n: Minti' at tzalu, ax icx in tma'n mar: Minti' at wuc'ile. 

15Mlay chjet tu'n k'an pwak ex mlay lak'et tu'n sak pwak. 

16Mlay bant tchjet tu'n k'an pwak tbanilxix, ex mi cyu'n ke tal abj tbanilxix, ke 
cornalina ex ke zafiro cybi. 

17Mas wi'yilxix twitz k'an pwak ex twitz ju abj cristal tbi; mlay bant tch'expunjtz 
cyuc'il ke macbil k'an pwak cytx'otx'il. 

18Aju nabl mas tbanilxix twitz abj coral tbi, twitz abj cristal tbi ex cywitz ke tal 
abj perla cybi. 

19Aju abj at tuj Etiopía, topasio tbi, mlay pon ic tza'n nabl, ex mlay bant tchjet 
tu'n k'an pwak tbanilxix. 

20¿Jatumtzun in tzaj aju nabl? ¿Alcye lugar ta' ju ojtzkibl? 

21Ewan cywitz ke txcup ate' tjak' c'ul ex cywitz ke chyu'j in che lipan twitz cya'j. 

22Ax icx in cyma'n aju cynajbil cyimni ex ju camic: Nok ch'in tkanil o kbiye ti'j jlu. 

23Pero ate Dios tzkilte be jatum ta' nabl, o'cx te ba'n tu'n jatum in cnet, 

24porque in til Dios max jatum ponin baj ttxa'n tx'otx' ex in til tcyakilju at tjak'xi 
cya'j. 

25Tej t-xi tk'o'n Dios talil cyk'ik' ex tej tcub tk'o'n cymojonil ke nintz mar, 

26tej tcyaj bant tu'n tza'n tten tu'n ttzaj jbal, ex tej tcyaj tk'o'n tbe k'ancyok, 

27ax icx o til Dios tz'aklxix te nabl tu'n tajben, baj tque'yin ex tma: Ba'n aju nabl. 

28Xi tma'n Dios cye xjal: Aju tu'n cynimane weye, atzun nablju; aju tu'n tel cypa'n 
cyibe ti'j ju mya ba'n, atzun ojtzkiblju. 

Job 29 

Aju mancbil tcolbil tib Job 

1Oc ten Job yolil juntl maj ex tma: 

2Nokwit ba'n npone ic tza'n ntene ojtxi, tej cwentintok kine tu'n Dios, 

3tej in tzaj tk'o'ntok spic'un tuj nbeye, ex tu'n jlu in chin bettoke segurxix tuj 
klolj; 

4tej matok k'i'n wipune ex cwentin njaye tu'n Dios; 

5tej attok Dios wuc'ile, aju at tipumal tu'n tbant tcyakil tu'n, ex ate' ke nc'wa'le 
ntxlaje; 

6tej in cyk'o'ntok ke ttxu nwacẍe nim lech, ex tej attok nim chibj aseyt nne'l cyi'j 
tze' awa'n cyxol abj, 

7tej in cub ke'ye ttzi tpwertil tnam junx cyuc'il ke aj sanjelal. 

8Oc in chin ilwaje cyu'n ke cu'xun, in che el lak'e', atzun ke tij xjal in che jaw we' 
tu'n cyniman weye, 

9icxpe ke xjal at cyoclen, in che cubtok txule' ex nno'c cyyec'un tal cyk'ab cytzi' 
tu'n mi'n cyk'ajt; 

10xi cycolin ke cawil tu'n cyyolin ex mer bi'x nno'cx lac'e' cyak' tuj cyc'o'n. 

11Oc in chin ilwaje cyu'n xjal ex ka oc cybinte nyole, in chin tzaj k'olbe'ne cyu'n 
ex in che yolin ba'n wi'je, 

12porque in chin colintoke cyi'j xjal minti' cyman ex cytxu' ex cyi'j xjal meba, 
akeju mi a'ltok jun in onin cyi'j. 

13Oc in chin onine cyi'j keju ch'ixtok cynaj, in tzaj cyk'o'n chjonte weye ex oc in 
chin onine cyi'j ke meba xu'j, nimxix in che tzalaj. 

14Tcyakilju in bant wu'ne tz'aklxix ex tuj tumelxix ex ic tten jlu te weye ic tza'n 
nxbalune toc wi'je tcyakil k'ij. 

15Mer ic tza'n tbak' witzbaj kine cye ke moẍ ex mer ic tza'n kambaj kine cye ke 
cox, 

16mer ic tza'n mambaj kine cye keju minti' at cye, ex colol kine cyi'j ke xjal minti' 
ojtzki'n cywitz wu'ne. 

17E naj wu'ne ke xjal mya ba'n, ex el wi'ne cye aju otok tzyet cyu'n. 

18Tuj nximbetze ka nimtok tuj nk'ije tu'n tten ic tza'n tajlal ttxa tza'n, ex tu'n 
ncyime otok chin tijine ex ax tuj njaye. 

19Ictok ntene ic tza'n jun wi' tze' awa'n ttzi a', in che ac' tk'ab tu'n tk'ab che'w 
konic'an. 

20Cucxtok in chin jaw nimsa'ne cyu'n xjal ex minti'tok in baj wipune. 

21Cycyakil xjal xi cybi'n ke nyole ex e cub txule' tu'n t-xi cybi'n ke nconseje. 

22Nbajlenxi yoline mi a'l jun o k'ajt. Ba'nxix e ela ke nyole te cye, 

23in che ayontok ti'j nyole ic tza'n in che ayon xjal ti'j jbal tuj tk'ijlalil ta'w cyak. 

24Oc in chin jaw tze'ne cyuc'il, minti' in xi cyniman ex minti' nne'l cyi'n cywitz 
wi'je tu'nju in chin tzalaje. 

25In cawine cyibaj ex cub nximane alcye tu'n tbant cyu'n, ic tza'n jun rey in cub 
nej cywitz ke t-soldad. Tej in che bisuntok, xi nk'ukba'ne cyc'u'j. 

Job 30 

1Atzun ja'lo in che tze'n wi'je ke cu'xun mas c'wa'lxix ke nwitze ex minti'wt e 
c'met ke cyman wu'ne tu'n cyten cyuc'il ke tx'yan in che cwentintok ke nẍne'le. 

2¿Ti tajben weye aju cyak'unben xjal lu? Porque minti'tl cyipun 

3tu'nju we'yaj nim ex tu'nju minti' at cye. Te konic'an el cytx'a'n tloc' tze' tzkij tuj 
tzkij tx'otx' minti' cynajbil xjal tuj, 

4in jatz cybako'n ke itzaj puro c'a cyxol ke mastl c'ul, ex tuc'ix tloc' tal tze' retama 
tbi in xi cywa'n. 

5Ic'un cywitz cyu'n ke xjal ex in che sch'in ke xjal oc in che oc lpe' cyi'j, mer ic 
tza'n elek' ke; 

6in che najan cyuj ke tkan xak ex cyuj ke toy' pic ex cyuj jul. 

7In che tzanun tjak' c'ul ic tza'n ke txcup oc toc cychmon cyib tjak' c'ul. 

8Ke xjal lu minti'x cyajben, mya cyajlal ke tuj tnam, o che etz lajo'n cyu'n xjal. 

9Atzun ja'lo in che xmayin wi'je ex in chin oc cyk'o'n te cytzebl. 

10Ma chin el ic'une cyu'n ex in che el lak'e' wi'je ex nno'c cytzuban tuj nwitze. 

11Ja'lo, tu'nju ma tz'el ti'n Dios wipune ex ma chin baj tc'ixbisa'n, cyja'tzun minti' 
in che xob nwitze. 

12Nnu'l cychmon cyib ntxlaje ex in chin cub tz'ake cyu'n, in che oc tzokpaj wi'je 
ex nno'c tilil cyu'n tu'n ncub cybyo'n. 

13In cub cymako'n tuj nbeye tu'ntzun ncub cybyo'n ex mi a'l jun nno'c mayonte 
cye ti'j. 

14Mer ic tza'n oc in che ocx tzokpaj xjal tuj jun toy' muro catl, cyja'xtzun in che 
tzaj tzokpaj wi'je tuc'il nim cyipun. 

15Ma tzaj nimxix t-xobil wi'je, ma tz'el woclene ic tza'n cyk'ik' in bet; tcyakilju at 
weye ma cub naj ic tza'n muj. 

16Mi'n wajtle tu'n wank'ine; ma chin tzyete tu'n c'ixbisabl. 

17Ma pon ta'w max cyi'j ke nbakile; minti' jun ak'bil miwt in chin c'ixbisanjtze. 

18Ti'j nkule ma chin tzaj tzyu'ne tu'n Dios ex tu'n tipun ma baj tchito'n nxbalune. 

19Ma chinx t-xo'n tuj xok'l, mer ic kine ic tza'n kuk ex ic tza'n tza'j. 

20In chin kanine onbil teya Dios, ex minti' in chin tzaj ttzak'we'na, in chin 
cubsane twitza ex minti' in chin tzaj tbi'na. 

21Cyuwxix ma chin baj tc'ixbisa'na ex ma tz'oc tzokpaja wi'je tuc'il nim tipumala. 

22In tk'o'na ambil tu'n nxi ikane tu'n cyk'ik', ex tu'n nbaj chito'ne tu'n cyk'ik' jbal. 

23Ba'n wu'ne taja tu'n ncyime, tu'n npone tuj lugar banimaj cye cycyakil xjal. 

24¿Baka minti' o chin onine cyi'j ke meba ex o che clet wu'ne tuj cymebayil? 

25¿Baka minti' o chin ok'e ti'j xjal nnic'x c'ixc'oj tu'n, ex baka minti' o tzaj k'ak'an 
nc'u'je ti'j xjal minti' at te? 

26In chin ayontoke tu'n ntene tuj tzalajbil, ex te t-xel jlu, tzaj ju mya ba'n wi'je; in 
chin ayontoke ti'j spic'un, ex te t-xel jlu ul ju klolj. 

27Aju wanmiye in putin ex minti' ojlabl te, o'cx bis in ayon wi'je. 

28Bisbajil atine tuj nchwinklale, minti' in chin exe ti'j tkan k'ij; in chin kanine 
onbil cywitz cycyakil xjal. 

29Ma chin oque mer ic tza'n cyerman ke xo'j ex ic tza'n cyamiw ke chyu'j avestrúz 
cybi. 

30Aju ttz'umal nximlale ma tz'oc k'ek que'yin ex nim in julin wi'je tu'n ta'w cyak. 

31Aju cyk'ajk'ajel ke chnab arpa ex xux ma tz'oc te weye te c'ixc'oj ex ok'el. 

Job 31 

Yolin Job tu'n tclonte tib 

1O cub nk'o'ne jun nleye ax wi'je, tu'n mi'n tpon nc'u'je ti'j jun k'apoj. 

2¿Alcyetzun chojbil in tzaj tuj cya'j cye xjal, tu'n Dios aju at tipumal tu'n tbant 
tcyakil tu'n? 

3¿Mya'petzun tibajx ju xjal binchal mya ba'n ex ju xjal aj il in cub tz'ak ju mya 
ba'n? 

4¿Minti'petzun in que'yin Dios ti'j ju in nbincha'ne, ex minti'petzun nno'c tk'o'n 
cwent ti'j tza'n in chin bete? 

5In nma'ne axix toc, minti' ma bant nnic'ane yol, ex misicyer jun xjal ma tz'oc 
nnic'ane ti'j tu'n tcub nsbu'ne. 

6Ba'n tu'n woque tuj balans tz'aklxix tu'n Dios ex atzun c'elel tnic' wi'je ka minti' 
wile. 

7Ka ma tz'el npa'n wibe ti'j ju be axix toc, ka ma pon nc'u'je ti'j jun ti'xti ex ka ma 
tz'el cnet jun ti'xti tuj nk'abe mya weye, 

8e tnic'ben juntl ti'j ju awal o cu'x wawa'ne ex e tjatz baket aju awal o cu'x 
wawa'ne. 

9Ka o txi nnimane tyol jun xu'j tu'n ncub tane tuc'il, ex ka o chin cub tene xk'ukil 
ti'j t-xu'jil nvesine tu'n tetz wi'ne, 

10ba'n tu'n toc nxu'jile te tmajen juntl ex ba'n tu'n tcub tan juntl xinak tuc'il. 

11Nokwit icju, puro ch'ixbajilwitlo nbinchbene, ex tuj tumelxlo tu'n tcub 
ncastiwoye. 

12Iclo tten aju nbinchbene lu ic tza'n jun k'ak' in baj tz'e'y nimcu tu'n ex jaculo 
naj tcyakilju at weye tu'n. 

13Tej ttzaj cyma'n ke nmajene weye ti'j jun ti'xti minti' cub tuj cywitz, tcyakil maj 
xi nnimane aju cykanbetz. 

14¿Alcyetzun juntl tumlal tu'n nyec'unte wibe twitz Dios? ¿Alcyetzun 
ntzak'weble te oc ttzaj tkanin weye ti'j ju nbinchbene? 

15Axte Dios o binchante keye tuj talbil ktxu'ye; tza'nx o txi tk'o'n cychwinklal ke 
nmajene, icx weye o tzaj tk'o'n. 

16Minti' cub nxc'ayine tu'n t-xi nk'o'ne aju at tajben cye meba, ex minti' wak'e 
ambil tu'n tic'x we'yaj cyu'n ke meba xu'j. 

17Minti' in cub tene wa'l ti'j nwaye junx weye, ax icx xi nsipane cye meba c'wa'l. 

18Atxix tej c'wa'l kine o nbinchaye ba'n cye meba c'wa'l, ic tza'n akine cyman, ex 
cucx in coline cyi'j ke meba xu'j. 

19Tej toc nque'yine ka at jun cyja'tok tcyim tu'n tlaj minti' t-xbalun ex ka at jun 
meba minti' txaybil te, 

20ax cylan ke nẍne'le xi nk'o'ne te cyxbalun tu'n cymek't ex o tzaj cyk'o'n chjonte 
weye ti'j jlu. 

21Misicyer oc nk'o'ne nk'abe ti'j jun meba nok tu'nju wamiw wibe cyuc'il ke jwes. 

22Ex katzun mya ax toc jlu, entons ba'n tu'n cybaj tokj ke nk'abe ex e cyel tz'ak 
cyi'j ke nsemile. 

23Nokwit minti' in xobe twitz ju castiw tu'n Dios, minti'wtlo ẍin we'ye twitz, 
tu'nju ma' toclen. 

24Mya ti'j k'an pwak o ke' nc'u'je ex minti' cub nximane tu'n ntene segur tu'n. 

25Aju tzalajbil at weye, mya tu'nju at nim nk'inumable ex mya tu'nju at nim pwak 
wuc'ile. 

26Tej twile aju k'ij in c'ant ex aju xjaw in bet tbanilxix che que'yin, 

27minti' ma chin c'ulune cye tuj ewaj ex minti' ma tz'el ntz'ubane tuj nk'abe tu'n 
nk'olbene cye. 

28Nokwit ma bant jlu wu'ne, mas ba'nwitlo tu'n tcub ncastiwoye, porque ka in 
chin c'ulune cye, entons in cub wewane aju Dios at tuj cya'j. 

29Minti' o chin tzalaje ti'j mya ba'n o tzaj cyi'j ke aj k'oj wi'je ex minti' o chin 
tzalaje tej ttzaj jun bis cyi'j. 

30Misicyer o tzaj nkanine jun castiw cyibaj, ex minti' o wajbeye tu'n ttzaj camic 
cyi'j. 

31Ka at jun cyxol keju e ten wuc'ile o tajbe tu'n tbinchante jun mya ba'n ti'j jun 
stranjer xjal, 

32minti' jun stranjer xjal cyaj nk'o'ne tuj cay te konic'an. Xi nk'o'ne cyposad ke 
betin xjal. 

33Misicyer ma cub wewane npaltile, ic tza'n in cybincha'n junjun xjal, ex minti' 
ma nbinchaye tu'n tten jlu wu'ne tuj ewaj 

34nok tu'n tlaj nxobile cywitz xjal. Minti' ma tz'ocx nlamon wibe t-xe ja tu'n mi'n 
nk'ajte nok tu'n mi'n wel ic'une cyu'n keju at nxilene cyuc'il. 

35¿Minti'pe jun xjal in bin ti'j nyole? Aju in xi nma'ne, axix toc tcyakil jlu. Ja'lo ba'n 
tu'n ttzaj ttzak'we'n Dios ju nyole, aju Dios at tipumal tu'n tbant tcyakil tu'n. Aju 
aj k'oj wi'je ba'nwt tcub ttz'iban alcye wile tuj twitz, 

36ex jaculo txi wi'ne tu'n tcyakil nc'u'je ex jaculo tz'oc te weye ic tza'n jun coron 
in ajben te jun techal te nimbil oc cjawix tuj nwi'ye. 

37Jaculo txi nk'o'ne tajlal tcyakil nbinchbene twitz Dios ex jaculo chin pon 
lak'e'ye ttxlaj minti' nch'ixwiye. 

38Ka in tma'n ntx'otx'e ka at jun mya ba'n o nbinchaye ti'j, ex ka in che ok' ke surc 
tu'nju in che bisun; 

39ex ka atcu jun o tz'el welk'ane twitz tawal, ex ka o che cub nyajla'ne ke ak'nal 
twitz tx'otx', 

40entons ba'n tu'n ttzaj tpok'sa'n ntx'otx'e ch'i'x c'ul te t-xel triw ex ju c'ul mya 
ba'n te t-xel sebad, chi Job. Ex atzun pon baj tyol Job te tcolbil tib. 

Job 32 

Tzyet tyolin Eliú 

1Tej tcyil keju ox xinak cucx in tma'n Job ka minti' til, xi cycolin tu'n cyyolin tuc'il. 

2Attok jun xinak Eliú tbi, tcy'ajal Baraquel aju aj Buz ex tiyjil Ram, tzaj tk'oj ti'j 
Job tej tbinte cucx in tma'n Job ka tz'aklxixte, atzunte Dios mya tz'aklxix tuj twitz 
Job. 

3Ax icx tzaj tk'oj cyi'j keju ox tamiw Job, tu'nju minti' cnet tumel cyu'n tza'n tten 
tu'n cytzak'wet tyol Job cyu'n, o'cx otok cyma ka at til Job. 

4Tu'nju mas cu'xuntok Eliú cywitz keju ox tamiw Job, cub tyo'n tej cybaj yolin. 

5Pero tej tque'yinte ya minti'tl bant ttzak'wet tyol Job cyu'n, tzajtzun tk'oj, 

6ex tzyettzun tyolin cyja': 

Yolin Eliú tnejel maj 

Tu'nju cu'xunx kine ex atzun cyeye tij xjal keye, cyja'tzun in chin xobtoke tu'n t-
xi nma'ne alcye weye nximbetz. 

7Cub nximane cyja': E cyyolin keju at nim cyojtzkibl, e ttzaj cyyec'un tij xjal 
cynabl ma cyc'am tuj nimcu abk'i. 

8Pero ax icx cycyakil xjal at cynabl, porque ate Kman aju at tipumal tu'n tbant 
tcyakil tu'n o tzaj tk'o'n cychwinklal tu'n tten cynabl. 

9Mya tu'nju nim tabk'iyil jun xjal at tnabl, ex mya tu'nju tij xjal nne'l tnic' ti'j 
alcyeju tz'aklxix. 

10Cyja'tzun ma txi nma'ne: Chin cybintze, ax icx weye at cabe nyole tu'n t-xi 
nma'ne. 

11Ma chin cub txule'ye bilte ex ma nbiye cyyole xi cyma'ne. Ma nbiye tej in che 
jyontoke alcye yol tu'n t-xi cyma'ne, 

12ax icx ma wile mi a'l jun cyeye ma cnet tumel tu'n tza'n tten tu'n tbant ttzak'wet 
tyol Job. 

13Tu'ntzun mi t-xi cyma'ne ka at-xix cynable, ate Dios cxel tzak'wente tyol Job ex 
mya jun xjal. 

14Pero minti' jun yol ma tma Job wi'je, ex mya ax ke yol che xel ntzak'we'ne te ic 
tza'n cyeye ma txi cyma'ne. 

15Aya Job, akeju ox xinak lu ma naj cynabl ex minti' in cnet yol cyu'n tu'n 
ttzak'wet tyola cyu'n. 

16¿Ba'npe cucx tu'n wayontle, yaque ma txi cycolin tu'n cyyolin tu'nju minti' ma 
cnet tumel tu'n ttzak'weta cyu'n? 

17Ax icx weye chin yolile ti'j ju yol in che yolin ti'j ex cxel nma'ne aju ba'n wu'ne. 

18Nim yol at wuc'ile ex mlayx tzic'x wu'ne tu'n mi'n t-xi nma'ne. 

19Ic in tene ic tza'n jun bols tz'u'm ac'aj ex ch'ix tel tzakj tu'n ta'l twitz uva minti' 
jatum tu'n tetz. 

20Oc chin yolile tu'ntzun tjatz baj nyole ex cxel nk'o'ne jun yol te tzak'webl teya. 

21Mlay txi nma'ne jun yol mejorxix tponlen nok tu'n tcub nsbu'ne jun xjal, parej 
chin yolile cyi'je. 

22Ax toc, mya nak'l kine tu'n tcub nsbune jun xjal tu'n mejor yol, porque ka ma 
nbinchaye icju, jacu cub ncastiwoye tu'n Dios aju ch'isal weye. 

Job 33 

1Cyja'tzun bintza ke nyole Job; k'o'nc twi'ya ti'j yol cxel nma'ne teya. 

2Lu ma bant tten yol tu'n t-xi ntzak'we'ne teya: 

3Axix toc aju chin yolile ti'j, cxel nma'ne aju axix toc ba'n wu'ne. 

4Ate T-xew Dios aju at tipumal tu'n tbant tcyakil tu'n, cub binchante weye ex tzaj 
tk'o'n nchwinklale. 

5Chin ttzak'wentza, ka jacu chin tzak'wete tu'na; bincham ttena tu'n tyolina 
wuc'ile. 

6Aya ex akine junx elni ko' tuj twitz Dios; ax icx weye ti'j tx'otx' in bante. 

7Cyja'tzun mi'n jaw xoba nwitze, porque mlay chin cawine cyuw tibaja. 

8O nbiye tej tmanteya ke yol lu, chiya: 

9Sakxix kine ex minti' wile, minti' npaltile ex minti' il o nbinchaye. 

10Atzunte Dios in jyon tumel alcye tu'n toc t-si'man wi'je ex in chin oc tk'o'n ic 
tza'n aj k'oj ti'j; 

11ma che oc tc'alo'n ke nkane tu'n caden ex nno'c tk'o'n tcwent ti'j tza'n in chin 
bete, chitzuna. 

12Pero tcyakil aju in tcyuwsa'na mya tuj tumel, porque ate Dios mas ma' toclen 
cywitz xjal. 

13¿Tiku'n nno'c tma'na tibaj twitz tu'nju minti' in che tzaj tzak'we'n ke tyola tu'n? 

14Ate Dios in yolin tuj nimcu tumel, atzun ke minti' nne'l knic' ti'j. 

15At maj in yolin konic'an tuj jun witzic' ex ka in tzaj tyec'un mer ic tza'n tuj jun 
witzic' oc in che tan xjal ex oc in tzyet cyc'u'j tu'n watl. 

16Nno'cx tjasc'u'n Dios tuj cyẍcyin xjal, in che oc tmayo'n ex in tzaj cyxobil tu'n, 

17tu'ntzun cyel tpa'n cyi'j cybinchben mya ba'n ex tu'n mi'n tjaw cyniman cyib. 

18Cyja'tzun in che clet tu'n tu'n mi'n cynaj, in che clet tu'n tu'n mi'n cycyim. 

19At maj in cawin Dios cyi'j xjal, in tzaj tk'o'n yabil cyi'j tuc'il nim ta'w tuj tcyakil 
cyximlal. 

20Tcyakil cychi', icxpe aju mas c'oc'jxix, nne'l tic'un cyc'u'j. 

21Nno'c tzkij cychibjal cyi'j ex in cyaj k'anchalin ke cybakil. 

22Ya ch'ix cycyim ex ch'ix cyxi k'i'n tuj mukbil. 

23Pero cyxol jun mil anjel, ka at jun nikayin ta' ttxlaj tu'n tyolin ti'j ex ka ma txi 
tma'n te alcye tu'n tbinchante, 

24ka ma tzaj k'ak'an tc'u'j ti'j ex ka ma txi tma'n te Dios: Cloma ju xjal lu tu'n mi'n 
tcyim porque ma cnet chojbil til wu'ne, ka chi, 

25c'eleltzun yabil ti'j ex c'oquel juntl maj ic tza'n tej cu'xunxtok. 

26Oc cubsal twitz Dios ex ctzajel bi'n tu'n; ex tuc'il nim tzalajbil c'oquel cyque'yin 
cywitz tuc'il Dios ex cc'metel tu'n Dios juntl maj. 

27Cxeltzun tma'n cye xjal: O chin binchane il, o nbinchaye aju mya tz'aklxix, pero 
minti' cub tk'o'n Dios ncastiwoye; 

28nokpe ma chin clete tu'n te camic ex cucx toc nque'yine t-spic'umal k'ij. 

29Atzunju in tbincha'n Dios cyi'j xjal nimcu maj; 

30in che clet tu'n te camic ex in xi tk'o'n ambil tu'n cucx toc cyque'yin t-spic'umal 
k'ij. 

31Chin tbintza Job ex k'o'nc twi'ya ti'j nyole; txulecuya acux in chin yoline. 

32Ka at jun tyola tu'n ttzaj tma'na weye, chin ttzak'wentza; ka ax toc tyola, jacu 
txi nma'ne ka tuj tumel in yolina, 

33pero ka minti' tyola, txulecuya bilte nyole, ex akine chin xel xnak'tzante teya 
tu'n toc tnabla. 

Job 34 

Yolin Eliú tcabmaji'n 

1Cucx o yolin Eliú ex tma: 

2Akeye at cynable ex xnak'tzamni keye, cybintze ke nyole. 

3Aju ẍcyinbaj ba'n tu'n alcye t-xilen junjun yol, ic tza'n kc'o'n in tna'n ke tc'oc'jal. 

4Icxtzun tten jlu, ba'n tu'n kximan ti'j alcye yol tz'aklxix ex ba'n tu'n tcub kximan 
ti'j alcye ba'n tuj kwitz. 

5Chi Job in tcyuwsa'n cyja': Minti' wile, pero tc'i' Dios txi tbincha'n wi'je. 

6Ka ma txi nma'ne at wile, chin nic'ale yol; aju ẍil toc wi'je minti' in bant masque 
minti' o chin binchane il, chitzun. 

7Mi a'l juntl ic tza'n te Job. Nim in xmayin ti'j Dios; 

8at tgan tu'n toc tjunin tib cyuc'il ke xjal binchal mya ba'n ex tu'n tbet cyuc'il ke 
xjal mya ba'n ke. 

9In tma'n: Minti' ch'in in tcamba'n ju xjal nno'c tilil tu'n tu'n ttzalaj Dios ti'j. 

10Cyja'tzun, akeye xjal at cynable chin cybintze. Ate Dios aju at tipumal tu'n tbant 
tcyakil tu'n minti' in tbincha'n jun mya ba'n ex ka aju mya tz'aklxix. 

11In tk'o'n Dios chojbil te teyle junjun xjal ic tza'nx cybinchben; in cub tk'o'n 
cycastiw xjal ic tza'nx cybinchben. 

12Ax toc ate Dios aju at tipumal tu'n tbant tcyakil tu'n minti' in tbincha'n jun mya 
ba'n, ex minti' in tbincha'n aju mya tz'aklxix. 

13Mi a'l jun o tz'oc k'onte toclen tu'n tcawin tibaj tcyakil twitz tx'otx'. 

14Ka ma tz'el ti'n cyxew ke xjal, aju in k'onte cychwinklal, 

15cycyakil-lo che cymel ex che oquel juntl maj te kuk. 

16Ka at tnabla chin tbintza; k'o'nc twi'ya ti'j nyole. 

17Nokwit nne'l tic'un Dios aju tz'aklxix, mlaywitlo bant tcawin. ¿Tza'ntzun tten 
in tma'na ka mya ba'n aju in tbincha'n Dios? 

18¿Nno'cpe tma'n tibaj cywitz ke rey ex ke xjal ma'xix cyoclen: Ploj cymodiye, 
mya ba'n keye? 

19Minti' nno'c tque'yin aju cyxilen ke cawil, minti' in che tzaj t-xtalin mas ke 
k'inun cywitz ke meba, porque tu'n Dios e cub bincha'n cycyakil. 

20Jurat naj in che cyim xjal tuj tmij ak'bil, in che jaw tilj xjal ex in che cub naj; keju 
at nim cyipun in che naj, pero mya tu'n xjal in che cyim. 

21Toc twitz Dios ti'j tza'n in che bet xjal ex toc twitz ti'j jatum in che bet. 

22Minti' jun klolj kxopinxix jatum jacu txi tewan tib jun xjal binchal mya ba'n. 

23Mya il ti'j tu'n t-xi tma'n Dios cye xjal jtoj tu'n cypon xtisil twitz. 

24Oc nne'l ti'n Dios cyoclen ke xjal ma' cyoclen, mya il ti'j tu'n tbaj t-xjelin alcye 
cybinchben, ex in xi tk'o'n cyoclen ke jlu cye txkantl. 

25Porque ba'n tu'n Dios aju in cybincha'n; octzun toc konic'an in che naj tu'n. 

26Tuj lugar jatum ba'n tu'n cyque'yin cycyakil ti'j in che baj tasyalin, ic tza'n in 
che baj asyalin ke xjal mya ba'n ke, 

27porque el cypa'n cyib ti'j ex minti' o cyajbe tu'n t-xi cyniman ke yol tu'n cybet 
tuj tumel. 

28E baj cyyajla'n ke xjal meba, atzun ke meba e oc ten na'l Dios ex o che tzaj bi'n 
tu'n Dios. 

29Pero ka minti' in tzaj ttzak'we'n Dios, ¿alcyetzun jacu k'mante ka mya ba'n in 
tbincha'n, ka minti' ma tzaj tk'o'n twi' ti'j cyyol xjal? Toc twitz cyi'j ke tnam ex 
cyi'j ke xjal, 

30tu'ntzun mi'n tcawin tuj tnam jun xjal mya ba'n ex sbul. 

31¿Baka o txi tma'na te Dios: Ma chin tzpete ti'j ex mi'n chin binchane il juntl maj, 

32yec'untza weye alcye ke npaltile minti' nne'l nnic'e ti'j, ka at mya ba'n o bant 
wu'ne, mlay nbinchaye juntl maj? Chiwta. 

33¿Maj tajbila tu'n ttzaj tk'o'n Dios chojbil teya ic tza'n tajbila ex masque otok 
tz'el tic'una Dios? Axa cbel ximante ex mya a kine, k'mantza aju ba'n tu'na. 

34Ke xjal sec' cynabl, akeju in che bin ti'j nyole, cyuc'ix ke xjal at cynabl, oc cyma' 
weye cyja': 

35In yolin Job ti'j aju minti' nne'l tnic' tij; minti' cytxolil ke tyol. 

36Ba'n tu'n toc Job tuj malbil, porque ke tzak'webl in tzaj tma'n, mer ic tza'n 
ttzak'webl jun xjal mya ba'n. 

37Mya nok o'cx ma binchan Job il, ax icx miban bin; kwitzx nno'c ten xmayil ti'j 
Dios ex cucx tyolin ti'j Dios. 

Job 35 

Yolin Eliú toxinmaji'n 

1Tzyet tyolin Eliú juntl maj ex tma: 

2¿Maj ba'n tuj twitza Job, tu'nju in tma'na ka minti' tila twitz Dios? 

3Porque o txi tma'na te Dios cyja': ¿Ti tajben weye tu'nju minti' ma nbinchaye il? 
Chitzuna. 

4Akine chin xel tzak'wente teya ex cye ke tamiwoya. 

5Que'yinxa twitz cya'j ex que'yinxa, baka nika' tjax muj tibaja. 

6Ka ma binchana il, minti' jacu baj ti'j Dios tu'n; masque nimxix il ma bant tu'na, 
minti' jun mya ba'n jacu tbinchaya ti'j. 

7Ex ka ba'n in tbincha'na, minti' jun in xi tk'o'na te tu'n jlu, minti' jun ba'n in 
tbincha'na te. 

8Aju tila in tbincha'n mya ba'n ti'j jun xjal ic tza'nx aya, ex aju tbinchbena ba'n in 
tbincha'n ba'n ti'j jun xjal ic tza'nx aya. 

9Tu'n ta'w yajbil in che sch'in ke xjal, ex in che jyon ti'j alcye jun tu'n tclonte cye 
tuj cyk'ab keju at nimxix cyipun; 

10pero minti' in che jyon ti'j Dios aju binchante cye, aju in tzaj k'onte tzalajbil oc 
ttzaj xobajil, 

11aju in tzaj k'onte mas nim knabl twitz cye txcup ex ke chyu'j in che lipan twitz 
cya'j. 

12In che sch'in, pero minti' in che tzaj tzak'we'n tu'n Dios, porque mya ba'n ke ex 
in jaw cyniman cyib. 

13Ate Dios aju at tipumal tu'n tbant tcyakil tu'n minti' in tzaj tbi'n cyyol keju mya 
ax toc che yolin. 

14Masque in tma'na ka minti' in tila twitz Dios, pero ayona ti'j, porque in tque'yin 
Dios aju in baj ti'ja. 

15In tma'na ka minti' in tzaj tk'oj Dios ex mlay tzaj tk'o'n castiw ex minti'xix nno'c 
tk'o'n cwent ti'j il. 

16Cyja'tzun aya Job in tma'na ke yol minti' cytxolil, nimxix in yolina ex minti' 
ch'in tojtzkibla. 

Job 36 

Yolin Eliú tcyajin maj 

1Cucx oc ten Eliú yolil ex tma: 

2Ten ch'intl tpasensa ex cxel nxnak'tza'ne, porque atx mastl yol tu'n t-xi nma'ne 
tu'n ncoline ti'j Dios. 

3C'ajbel wu'ne aju wojtzkible nimxix, tu'ntzun t-xi nma'ne ka ax toc aju in tma'n 
aju Binchal weye. 

4Cxel ncyuwsa'ne teya; mlay txi nma'ne jun nic'aj yol; lu kine wa'l twitza, akine 
jun xjal at nimxix nnable. 

5Ate Dios at nimxix tipumal ex at nimxix tnabl, ex minti' nne'l tic'un aju xjal 
minti' til. 

6Mlay cyaj ank'in ju xjal mya ba'n tu'n, pero in xi tbincha'n cyi'j ke meba xjal; 

7cucx in colin cyi'j ke xjal tz'aklxix ex in che oc tk'o'n te cawil junx cyuc'il ke rey, 
ex nno'c tk'o'n ma'xix cyoclen. 

8Pero ka c'alo'n ke tu'n caden, ex ka in che c'ixbisanjtz tu'n ta'w, 

9in xi tma'n Dios cye alcye il otok cybincha ex tza'n tten otok jaw cyniman cyib. 

10In yolin Dios cyuc'il tu'n tjikumanjtz ti'j cynabl ex in xi tma'n cye tu'n tcyaj 
cyk'o'n ju mya ba'n. 

11Ka ma txi cyniman ex ka ma tz'ocx cyk'on cyib tjak' tcawbil, che tzalajel ex oc 
che tel tuj txubtxaj tuj ch'intl cyank'ibl atx. 

12Pero ka minti' ma txi cyniman, che cymel ex minti'x otok tz'el cynic' ti'j. 

13In tzaj nimxix cyk'oj aj il; masque presin ke, pero minti' in che kanin onbil. 

14Cu'xunx ke oc cycyim ex aju bajsbil te cychwinklal ch'ixbajilxix. 

15Aju xjal in c'ixbisanjtz, in clet tu'n Dios tuj c'ixbisabl; ex tu'nju ta'w in tzaj, nne'l 
tnic' ti'j Dios. 

16Ax icx teya oc cletela tu'n Dios cyuj ke xobajil, ctzajel tk'o'n nimxix teya, 
ctzokpetela tu'n, ex cbajel noj twi tmesa tu'n cyu'n ke chibj tbanilxix. 

17Atzun ja'lo tibaja ma japun baj t-sentens ju xjal mya ba'n, ex mlay mayet tu'na 
ka ma tz'oca tuj xjel ti'j ex ka ma cub t-sentensa. 

18Cwentim tiba tu'n mi'n ttzaj tc'mo'na cotzbaj mya tuj tumel ex tu'n mi'n t-xi 
tk'on tiba tu'n tbinchanteya jun mya ba'n nok tu'n tlaj nim pwak. 

19Oc ttzaj bis ti'ja, mlay tz'ajben tk'inumabla ex tipumala te onbil teya. 

20Mi'n txi tachina tu'n ttzaj konic'an oc in che cub naj ke xjal tuj tnam. 

21K'onca cwent ti'j tu'n mi'n taj meltz'aja binchal mya ba'n, porque tu'n jlu ma 
tzaj c'ixc'oj ti'ja. 

22K'onc tcwenta ti'j tipumal Dios. Mi jun xnak'tzal in pon ic tza'n te Dios; 

23mi a'l jun jacu k'mante te Dios alcye cbantel tu'n, ex mi a'l jun jacu tz'oc 
k'mante te ka mya tuj tumel aju otok tbincha. 

24Cycyakil xjal in jaw cynimsa'n aju tak'unben Dios; ax icx teya tzulx tc'u'ja ti'j 
tu'n tjaw tnimsa'na. 

25Cycyakil xjal jacu tz'oc cyque'yin, masque najchak tzaj cyque'yin. 

26Ma'xix toclen Dios ex mlay tz'el knic' ti'j; ax icx mlay bant kajlan ti'j tabk'iyil. 

27Tu'n Dios in tzaj tchmo'n junjun tz'uj a' tuj jun tcubil, ex jurat nno'c tu'n te jbal. 

28Nne'tz chitj jbal tuj muj ex in cub tilj twitz tx'otx'. 

29¿Alcye jun nne'l tnic' ti'j tza'n tten in bet muj ex tza'n tten in k'ajt k'ancyok twitz 
cya'j? 

30Tu'n Dios in tzaj koptz'aj xle'laj cya'j tibaj mar, atzun t-xe'pun mar bi'x in cyaj 
klolj tcyakil. 

31Ictzun tten in cawin Dios cyibaj cycyakil xjal ex in tk'o'n nimxix cywa. 

32Tuj tk'ab Dios ta' k'ancyok ex in pon ti'j jun ti'xti jatum taj Dios tu'n tpon. 

33Aju tk'ajk'ajel k'ancyok in tk'o'n tkanil ka at tulel cyk'ik' jbal, ex tu'nju tk'oj 
Dios in tzaj cyk'ik' jbal. 

Job 37 

1Oc t-xi nbi'ne cyk'ik' jbal in jaw putin wanmiye ex mer ic tza'n ch'ixmi in jatz ok. 

2Cybinxe tk'ajk'ajel twi Dios nne'tz tuj ttzi'; in jululun ic tza'n k'ancyok. 

3In xi tkoptz'i'n Dios xle'laj cya'j tuj tcyakil twitz cya'j, in tzaj tuj jun pac' ttxa'n 
tx'otx' tu'n tpon tuj juntl pac'. 

4Jurat in binjtz tk'ajk'ajel twi Dios, jun tk'ajk'ajel twi' ma'xix toclen; ex oc tbinjtz 
tk'ajk'ajel k'ancyok, cucx in che tzaj koptz'aj tkan k'ancyok. 

5Oc tk'ajt tk'ajk'ajel twi Dios, nimcu tbinchben ma'xix cyxilen in che bant tu'n, ex 
in tbincha'n tbinchben ma'xix t-xilen mlay tz'el knic' ti'j. 

6In tma'n Dios tu'n tcub ttxa che'w tibaj tx'otx' ex tu'nxte in tzaj nintz jbal. 

7Ex tu'n jbal in che cyaj ten xjal tuj cyja, tu'ntzun tel cynic' ti'j ka tu'n Dios jlu. 

8Ke txcup in che ocx tuj cyjul ex atzun in xi cyewan cyib. 

9Tuj tnayaj k'ij in tzaj cyk'ik' jbal ex tuj tbank'ab k'ij in tzaj ta'w che'w. 

10Tu'nju t-xew Dios in tzaj t-xupin, nno'c a' tu'n, te ttxa che'w ex ke a' ma'xix in 
che tuxix tu'n. 

11Tu'n Dios at a' tuj muj ex nne'tz tkan k'ancyok tuj muj tu'n. 

12Tuj tcyakil twitz tx'otx' in lemtz'aj tkan k'ancyok twitz cya'j, tu'n tjapun tu'n 
alcyeju in tma'n Dios. 

13Tcyakil jlu in ajben tu'n Dios tu'n ttzaj cycastiw xjal ex ka tu'n t-xi tyec'un t-
xtalbil cye. 

14Chin tbintza Job, ximana ti'j tcyakil aju ma' t-xilen in bant tu'n Dios. 

15¿Ba'npe tu'na tza'n tten in cawin Dios ti'j tcyakil jlu, ex tza'n tten in koptz'aj 
tkan k'ancyok tuj muj? 

16¿Ba'npe tu'na tza'n tten ikan muj tu'n cyk'ik'? A jlu jun techal ti'j tnabl Dios 
tz'aklxix. 

17¿Ba'npe tu'na tza'n tten in mek't t-ximlala tuj t-xbaluna oc in xupin cyk'ik' aju 
in tzaj tuj tnayaj k'ij? 

18¿Jacupe bant tu'n tonina ti'j Dios tu'n t-xi cylic'pu'na cya'j, ex tu'n tcyaj ten 
minti' in yucch ic tza'n jun espej c'uxbil? 

19Ko t-xnak'tzantza alcye ba'n t-xi kma'ne te Dios, porque tuj klolj ato'ye ex 
minti' ba'n ku'ne. 

20Weye mlay nnimari wibe tu'n nyoline tuc'il Dios, porque a jlu jacu tz'ajben te 
xitbil weye. 

21Mlay kil t-spic'umal k'ij oc nno'c klolj twitz tu'n muj, katzun ma tz'el xupin muj 
tu'n cyk'ik', atzunte cya'j in cyaj k'ancha'l. 

22Mer ic tza'n t-spic'umal k'an pwak in yec'unjtz tuj tbank'ab k'ij oc tbaj txolin 
ti'j Dios tu'nju nimxix tajwalil. 

23Mlay ko canun ti'j alcye t-ximbetz Dios aju at tipumal tu'n tbant tcyakil tu'n, 
porque ate cyuwxix ex tuj tjikumal ti'j in bant tu'n nok alcye taj. Tz'aklxix te Dios 
ex minti' in che baj tyajla'n ke xjal nok cucx. 

24Cyja'tzun in che xob xjal twitz Dios; misicyer cyxilen ke xjal at cynabl tuj twitz. 

Job 38 

Oc Job tuj xjel tu'n Dios 

1Tzajtzun yolin Dios tuj cyk'ik' jbal ex tma: 

2¿Alcyetzuna tu'nju in tma'na ka mya tuj tumel aju in cub nximane ex aju in bant 
wu'ne? Ma tmaya ke yol minti' cynabl. 

3Bincham ttena ka ax toc tu'na, ex tzak'wentza ke nxjele lu: 

4¿Jatum ta'toka tej tcub nk'o'ne t-simyentil tx'otx'? K'mantza weye ka ba'n tu'na. 

5¿Ba'npe tu'na alcye cub ximante nic'pun tu'n toc, ex alcyeju ak'nal at nim tnabl 
binchante te? 

6¿Titzun tcub tjak' tk'ukbil ex alcyetzun cub k'onte nintz abj te tzuybil te, 

7tej in che bitzantok cycyakil ke che'w t-xe cya'j junx cyuc'il cycyakil ke anjel in 
che tzalaj tuj cya'j? 

8Tej tjatz tilj mar tuj tx'otx', ¿alcye oc k'onte tlamel tu'n twe'? 

9Xi nk'o'ne muj te txaybil te mar ex k'ek muj tu'n tbaj bok'it tuj. 

10Cub nk'o'ne jun techal jatum tu'n twe' mar ex bi'x oc nk'o'ne tal tlamel. 

11Ex xi nma'ne te: Atzun tzul we'ya tzalu ex o'cxtzun tzul we'ya, mlay tzic'a tibaj 
ex atzun cpol baj pulin tipumala. 

12¿Tuj tank'ibla ope txi tma'na jun maj tu'n ttzaj spic'e' t-xe cya'j ex tu'n tjawil 
k'ij, 

13tu'ntzun tpon baj spic'un tuj tcyakil twitz tx'otx' ex tu'ntzun tbaj tchto'na ke 
binchal mya ba'n? 

14K'ancha'lintzun tilbilal twitz tx'otx' ic tza'n oc nno'c tc'a' jun xbalun. 

15In cub t-xc'ayin Dios spic'un cye ke binchal mya ba'n ex atzun in pon baj 
twi'ylal tu'n cybinchante mya ba'n. 

16¿Ope txi aja que'yilte max t-xe' nintz mar jatum in jatz jlet twi a'? 

17¿Ope tzaj yec'un teya aju tpwertil cynajbil cyimni kloljxix wen? 

18¿Ba'npe tu'na nic'pun twitz tx'otx'? K'mantza weye ka ax toc ba'n tcyakil jlu 
tu'na. 

19¿Jatum c'u'n spic'un ex klolj? 

20¿Tzinpe in bant tu'na tu'n cyxi t-sama'na max t-xe cya'j ex tu'n cyajtz meltz'aj 
tu'n cyul tuj cyja? 

21Ba'nlo tu'na porque baka ne'xi tabk'iyila; otoklo itz'ja tej cybant jlu. 

22¿Ope txi aja que'yilte jatum c'u'n ttxa che'w wu'ne ex sakbakun, 

23tu'ntzun cytzaj nsama'ne tuj tk'ijlalil yajbil ex tk'ijlalil oc toc k'oj? 

24¿Alcye be in xi ti'n tkan k'ancyok oc tcub koptz'aj? ¿Alcye tumlal in baj t-sipan 
tib cyk'ik' twitz tx'otx', aju in tzaj tuj tjawitz k'ij? 

25¿Alcye in jakonte tbe jbal tu'n ttzaj nim? ¿Alcye in yec'unte tbe tkan k'ancyok 
ex cyk'ik' jbal, 

26tu'ntzun ttzaj jbal tuj tzkij tx'otx' jatum minti' xjal najl tuj, 

27ex tu'n ta'lin ti'j tzkij tx'otx', tu'ntzun ttzaj tpok'sa'n cha'x c'ul? 

28¿Atpe tman jbal ex atpe tman tk'ab che'w? 

29¿Alcye ttxu' tk'ab che'w ex alcye ttxu' nintz yelo? 

30¿Al u'n nno'c a' cyuw wen ic tza'n abj, ex nno'c tibaj nintz mar cyuw wen tu'n? 

31¿Jacupe bant tu'na tu'n cyoc tc'alo'na jun c'loj che'w Pléyades cybi tu'n cyten 
junx? ¿Jacupe bant tu'na tu'n cyel tpju'na juntl c'loj che'w, Orión cybi, tu'n tel 
cypa'n cyib? 

32¿Apeya nne'tz k'inte ju che'w jakol t-xe cya'j oc tpon or tu'n tjawil? ¿Apeya 
ẍaklul cye jun c'loj che'w Osa Mayor cybi ex juntl c'loj Osa Menor cybi? 

33¿Lo'npe tu'na aju ley tcub cyibaj ke che'w twitz cya'j? ¿Apeya in k'onte ju ley lu 
twitz tx'otx'? 

34¿Jacupe txi tma'na te muj tu'n ttzaj nim jbal tibaja tu'n? 

35Ka ma txi tma'na te tkan k'ancyok tu'n t-xi' tuj juntl part, ¿jacupe tzaj 
ttzak'we'n teya cyja': Lu kine lu, alcye taja tu'n tbant wu'ne, chipe? 

36¿Alcye xi k'onte nabl tuj tanmi xjal? Alcye xi k'onte tojtzkibl? 

37¿Alcye jun at nimxix tnabl tu'n tel tnic' ti'j nic'pun muj at? ¿Alcye jun jacu tz'etz 
k'inte jbal tuj muj tu'ntzun ttzaj tk'o'n jbal, 

38tu'n toc tkukil tx'otx' te xok'l ex tu'n cyoc k'e't ke k'ubin jun ti'j juntl? 

39¿Apeya in tzaj jyonte cycanb ke ttxu balun tu'n cychyo'n ke tal ti'j ocxi cynoj, 

40oc in xi cyewan cyib tuj cyjul ex oc in che cub ten xk'ukil tjak' chc'ul? 

41¿Alcye in k'onte cywa joj oc in che jyon ke cyal ti'j cywa ex in che k'ajt wen oc 
in che kanin cywa weye? 

Job 39 

1¿Ba'npe tu'na alcye k'ij in che alin ke chip te tjak' c'ul? ¿Ope tila oc in cub cyal 
ke ttxu masat? 

2¿Ba'npe tu'na jte' xjaw in japun cyu'n tu'n tcub cyal? 

3In che cub bune' ex in cubtzun cyal. 

4Oc cych'iy ke cyal ex oc toc cyipun in cyaj cycolin cytxu' ex minti'tl in che ul 
meltz'aj. 

5¿Alcye el tzokpinte te bur te tjak' c'ul? ¿Alcye o tz'el kitpunte te? 

6Akine inx yec'unte tnajbil tuj tzkij tx'otx' ex tuj chk'ajlaj minti' awal in tzaj ch'iy 
tuj. 

7Tc'i' ti'j tk'ajk'ajel in jaw tuj tnam cyu'n xjal, ex mi tu'n t-xi tniman tk'ajk'ajel 
twi' lajol chej. 

8In bet tic' cywi' tal witz in jyon twa, in jyon ti'j nok alcye txcaj cha'x c'ul tu'n t-
xi twa'n. 

9¿Chipetzuna ka jacu tajbe tor te tjak' c'ul tu'n tajben teya ex tu'n tjawil tk'ij tuj 
tpe'na? 

10¿Jacupe c'alet yuw ti'j tkul tu'na ex tu'n toc tk'o'na jwers ti'j tu'n tch'oquin ex 
ka tu'n t-xi lpe' ti'ja tu'n tbaj parejit twitz tx'otx'? 

11¿Jacupe tz'oc ke' tc'u'ja ti'j tu'nju at nim tipun ex tu'n tcyaj tk'o'na tu'n 
tbinchante tak'una? 

12¿Chipetzuna ka jacu tz'ajben tu'na tu'n tjaw chmet twitz tawala ex tu'n toc 
tchmo'na twitz tawala jatum nne'l bajut? 

13Ex lu jun nintz chyu'j avestrúz tbi, in che yucch ke tk'ab tuc'il tzalajbil mer ic 
tza'n tk'ab garza, 

14in che cyaj tk'o'n ke tjos tjak' ttxa tz'a'n tu'ntzun cymek't tu'n tcyakal k'ij. 

15Misicyer in ximan ti'j ka tu'n cybaj pax ke tjos tjak' tkan jun xjal ex ka tjak' tkan 
jun jil. 

16Puro jawni cyi'j ke tal, mer ic tza'n mya tal ke in che el tuj twitz, ex minti' in 
tzaj tbis ti'j ka minti' ma tz'el wen tak'unben. 

17In bant jlu tu'n, tu'nju minti' xi nk'o'ne tojtzkibl ex tnabl. 

18Pero oc in jaw we' ex oc toc ten kelel, nno'c ten tz'e'l cyi'j ke chej ex cyi'j keju 
cyjax cyibaj, porque mas cyuw ojkelan cywitz. 

19Baka aya o k'onte tipumal chej, ex ¿tu'npetzuna oc tk'o'na ttzmal tkul puro 
mejor que'yin? 

20¿Baka tu'na in bant tt'icpaj ic tza'n ẍplon oc t-sjorin tuj ttxa'n puro xobajilxix? 

21In jaw t-scatin tx'otx' tu'n tipun tuj chk'ajlaj ex minti' t-xobil tu'n t-xi' ojkelan 
tuj k'oj. 

22In jaw tze'n ti'j ju xobtzal ex minti' in tzaj tchi ti'j; minti' in tzaj baj tc'u'j twitz 
spad, 

23masque in swoc'in aju tcubil tplech xjal tjax tibaj ex nne'l cy'ech ti'j lans ex cyi'j 
ke lans ch'in cykan. 

24Tu'nju in ojkelan wen, minti' tilwi tuj twitz tu'n tpon naj tuj juntl lugar ex oc 
tk'ajt chun ya mlay cub we' mastl. 

25Oc tbinte tk'ajk'ajel chun, in tzaj sjorin ttxa'n; in tna'n naj t-xewil oc toc k'oj 
najchak wen, ex in tbi'n tk'ajk'ajel twi nejenel cye soldad ex ju sich' in jaw. 

26¿Apetzuna at nim tnabla tu'n t-xi t-xnak'tza'na tu'n tbant tlipan ju k'anjan ex 
tu'n t-xi lipan tuj tnayaj k'ij? 

27¿Tu'npetzuna xi tma'na te t'iw tu'n tbinchante tk'u' cywi' nmak witz? 

28Aju t'iw najl tuj tc'u'j xak twitz pic ex in baj tbincha'n jun colbil tib twi' jun 
ttz'u'pil pic; 

29maxtzun ma jawni in tzaj tque'yin tcanb. 

30Ke tal puro chic' cywa in baj, ex jatum ta' jun cyimni, atzun ta' t'iw. 

Job 40 

1Xi tma'ntl Kman te Job cyja': 

2Atzun teya, taja tu'n woque tuj xjel tu'na, akine aju at wipumale tu'n tbant 
tcyakil wu'ne, ex ¿cucxpe c'oquel tzokpaja wi'je tu'n tyola? 

3-4Xitzun ttzak'we'n Job te Kman: 

¿Ti ba'n t-xi nma'ne? Ic tza'n weye, baka ma' nxilene. Mas ba'n tu'n mi nk'ajte. 

5O chin yolinxe ex minti' mastl yol tu'n t-xi nma'ne. 

Oc juntl maj Job tuj xjel tu'n Dios 

6Tzajtzun yolin Kman juntl maj tuc'il Job tuj txkan cyk'ik' jbal ex tma: 

7Yec'untz tipumala weye ja'lo ex tzak'wentza ke nxjele lu: 

8¿Tajpeya tu'n ttzaj tma'na ka mya tz'aklxix kine ex ka at wile, atzun teya tu'n toc 
tk'on tiba te tz'aklxix? 

9¿Maspetzun nim tipumala nwitze? ¿Jacupe k'ajt k'ancyok tu'na ic tza'n in k'ajt 
wu'ne? 

10Ka ax toc tu'na at tipumala ic tza'n weye, k'o'nc toclena te ma'xix, k'o'nc 
tajwalila ex k'o'nc t-spic'umala, tu'ntzun tjaw nimsa'na wen. 

11Que'yinxa keju in jaw cyniman cyib, tzajx nim ttx'u'jila cyi'j ex che tmansin 
cuba ke. 

12Ax toc ba'n tu'n cynaj tu'na oc t-xi tque'yina cyi'j, che betz'an baja ke binchal 
mya ba'n nok jatum ate'. 

13Che tmakun cu'xa cycyakil tuj tx'otx' ex lamo'n ocxa ke tuj presbil cye cyimni. 

14Katzun ma bant tcyakil jlu tu'na, atzun c'elel nnic'e ti'j ka tu'nx tipumala jacu 
bant tclonte tiba. 

15Ximana ti'j nintz txcup Behemot*fn* tbi, aju nch'isbene ic tza'n aya. Ba'n wa'n 
c'ul ic tza'n wacẍ. 

16Puro cyuw tchibjal toc ttzal ti'j ex ju tchibjal toc tjak' tc'u'j at nim tipun. 

17Puro cyuw tje', mer ic tza'n tze' wi'ten, ex ke tbotx'il tcux, mojmoj cyten. 

18Ke tbakil mer ic tza'n jun tubo k'an c'uxbil ttx'otx'il, ex mer ic tza'n barret. 

19Atzun wak'unbene jlu mas ma' toclen; o'cx wu'ne jacu cub ti'j, porque akine in 
binchante te. 

20Ke witz jatum in che sakchan ke txcup in tzaj cypok'sa'n c'ul te twa. 

21Nno'cx bune' tjak' t-xlecumal tze' ex nno'cx tewan tib tjak' tkan ajlaj tuj soban. 

22Ke tze' in cyk'o'n xlecun tibaj ex atzun nno'cx ten cyjak' ke chjaj ate' ttzi tk'ab 
xak. 

23Ka ma ch'iy nima minti' in xob, masque japun a' tjak' ttzi', pero minti' in tzaj 
baj tc'u'j. 

24¿Alcye jun jacu tzaj tzyunte te tu'n tjatz ti'n ke tbak' twitz ex ka tu'n tex tk'o'n 
jun sakbak tuj ttxa'n? 

Job 41 

 

1Yajtzunju nintz txcup Leviatán*fn* tbi, ¿jacupe jatz tu'na tu'n answel? ¿Jacupe 
c'alet tak' tu'na tu'n jun cy'jaj? 

2¿Jacupe tz'ex tk'o'na jun cy'jaj tuj ttxa'n ex ka tu'n tjaw tjac'u'na tjak' ttzi' tu'n 
jun answel? 

3¿Jacupetzun cubsan twitza tu'n ttzaj tz'e'y tc'u'ja ti'j ex cheba tu'n ttzaj tma'n 
teya? 

4¿Baka jacu bant tu'na tu'n ttzaj ttziyan teya tu'n toc te tmajena te jumajx? 

5¿Jacupe tz'oc tena sakchal tuc'il ic tza'n tuc'il jun chyu'j? ¿Jacupe c'alet tu'na tu'n 
toc te cychak ke tal tme'jela? 

6¿Jacupe che lijensin ke tzyul cyiẍ ti'j? ¿Jacupe cub cykesin tu'n t-xi cyc'ayin? 

7¿Jacupe txi' tz'upl tplecha tuj ttz'umal ex jacupe txi' tz'upl tlansa tuj twi'? 

8Nokpe ka ma pon tk'o'na tk'aba tibaj, jurat c'oquel tzokpaj ti'ja; mlay tzic' tna'l 
tu'na ex mlay tbinchaya juntl maj. 

9Nok o'cx ka ma tz'oc que'yin aju nintz txcup Leviatán tu'n jun xjal, jurat naj jacu 
cub numj xjal tu'n t-xobil. 

10Ka at jun ma tz'ocx ic'len te, in tzaj naj tk'oj ex mi a'l jun jacu tnimari tib tuc'il. 

11¿Alcye jun xjal jacu clet ex mi'n tza'w ka ma tz'oc tzokpaj ti'j? Mi jun tuj enter 
twitz tx'otx'. 

12Mlay tz'el ti'j tu'n nyoline ti'j t-ximlal tbanilxix que'yin ex ti'j tipumal nimxix. 

13¿Alcye jun jacu tz'el k'inte ttz'umal toc ti'j ex ka tu'n t-xoptz'aj ttz'umal aju in 
ajben te tcolbil tib? 

14¿Alcye jun jacu tz'el jachinte tuj ttzi' tu'n cylaj ke twitz te' txolin cyel ex 
xobajilxix che que'yin? 

15Aju ttzal ti'j mer ic tza'n makbil txolin cyel ti'j ex cyuw ke wen ic tza'n abj, 

16tlatz'in tib jun ti'j juntl; mi ju cyk'ik' mlay tz'ocx tuj; 

17cymojban cyib ex cyk'e'tin cyib wen, mi a'l jun jacu tz'el pa'nte cye. 

18Oc in tzaj k'ajt tuj ttxa'n, mer ic tza'n tkan k'ancyok, ex ke tbak' twitz in che 
koptz'aj wen ic tza'n k'ij oc tjawil te prim. 

19Mer ic tza'n tkan k'ak' nne'tz tuj ttzi', ex in che etz c'ech tuj. 

20Nne'tz sib tuj ttxa'n, mer ic tza'n jun c'il a' in lokin tibaj k'ak'. 

21Bi'x in c'ant xk'a'l tu'n t-xew ex nne'tz tkan k'ak' tuj ttzi'. 

22Aju tkul puro cyuw wen, ex cycyakil xjal in tzaj cyxobil twitz ju txcup lu. 

23Ax icxpe tchibjal cyuw wen, mer ic tza'n c'uxbil. 

24Puro cyuw tanmi, mer ic tza'n jun abj ex ic tza'n jun cya'. 

25Oc tjaw we' txcup lu, bi'x in che tzaj xob keju at nimxix cyipun ex in che el ok 
in che xob wen. 

26Oc tak'pon tzokpi'n spad ti'j, ex ka lans ex ka plech ex ka lans ch'in tkan, minti' 
ch'in cyilwi. 

27Mer ic tza'n ch'im nne'l c'uxbil tuj twitz, ex mer ic tza'n k'u'chin tze' nne'l k'an 
c'uxbil tuj twitz. 

28Oc t-xi xo't plech ti'j mlay tz'el ok; oc t-xi xo't abj ti'j, mer ic tza'n ch'im in xi 
xo'n ti'j nne'l tna'n. 

29Oc tak'pon tzokpi'n jun garrot ma' tc'itz ti'j, mer ic tza'n jun ajlaj nne'l tuj twitz 
ex in jaw tze'n ti'j tk'ajk'ajel lans ch'in tkan oc t-xi xo't ti'j. 

30Oc t-xi tjakun tib twitz tx'otx', bi'x in xi julix tuj tx'otx', mer ic tza'n texlen ttzi 
punt. 

31Bi'x in jaw pulin nintz mar ma' t-xe' tu'n, mer ic tza'n jun c'il in pulin a' tuj tibaj 
k'ak', ex cyja'tl nno'c tu'n ic tza'n jun c'il tcubil perjum in pulin tibaj k'ak'. 

32Oc in bet tuj a' bi'x in cyaj tic'len puro sak, in koptz'aj ic tza'n ttzmal wibaj puro 
sak wen. 

33Tuj enter twitz tx'otx' misicyer jun nch'isbene in pon ic tza'n te, minti' ch'in in 
xob. 

34Oc in che'x tque'yin cycyakil txkantl txcup jawni ke, minti' nne'l xob cyi'j, 
porque a rey cye, chi Dios baj tma'n te Job. 

Job 42 

1Xitzun ttzak'we'n Job te Kman: 

2Ba'n wu'ne tcyakil in bant tu'na, ex misicyer jun mlaywit bant tu'na. 

3¿Titzun we nxilen tu'nju o nmaye ka mya ba'n aju in cub t-ximana ex aju in bant 
tu'na? In chin yolintoke ti'j aju minti' nne'l nnic'e ti'j, ex aju ma' t-xilen, aju mlayx 
tz'el nnic'e ti'j. 

4Chitzuna tmaya weye: Bintza, porque waje tu'n nyoline tuc'ila ex tzak'wentza 
ke nxjele lu, chitzuna. 

5Nej nok jun tkanil o nbiye ti'ja, atzun ja'lo acu kine in chin que'yin teya. 

6Cyja'tzun ma tzaj nbise tu'nju yol xi nma'ne ex nnu'l tilil wu'ne, ex lu kine k'ukl 
tuj kuk ex tuj tza'j, chi Job. 

Tzaj tk'o'n Dios t-xel tcyakilju otok naj te Job. 

7Tbajlenxi tma'n Kman tcyakil jlu te Job, ax icx xi tma'n te Elifaz: Nimxix nk'oje 
ti'ja ex cyi'j ke cabe tamiwoya, porque mya tuj tumel o che yoline wi'je, ic tza'n 
te nmajene Job. 

8Cyi'ntze wuk tor ex wuk tman ẍne'l, cyxi'ye ma tuc'il nmajene Job ex cypatun 
cube ke alumaj lu te chojbil cyile, ex atzunte nmajene Job cna'l Dios cyi'je ex 
ctzajel nbi'ne tna'j Dios, tu'ntzun mi'n nbinchanteye jun mya ba'n cyi'je, masque 
iltok ti'j tu'n ttzaj nk'o'ne mya ba'n cyi'je tu'nju minti' e yoline tuj tumel wi'je, ic 
tza'n te nmajene Job o yolin tuj tumel, chi Dios. 

9E je'xtzun Elifaz tuc'ix Bildad ex Zofar ex cybincha aju tzaj tma'n Kman cye, ex 
tzaj tbi'n Kman aju tna'j Dios Job. 

10Tbajlenxi na'n Job Dios cyi'j ke tamiw, tzaj tk'o'n Dios cab maj t-xel aju attok te 
Job nej. 

11E pontzun ke terman Job visitaril te, cyuc'ix ke tanb ex ke tamiw ex cycyakil 
xjal ojtzki'maj twitz cyu'n, ex cub cyic'sa'n jun nintz wa'n cyuc'il cycyakil keju 
otok che pon tja. Cycyakil e bisun junx tuc'il Job ex e oc ten k'ukbal tc'u'j tu'n tlaj 
tcyakilju yajbil otok tzaj t-sama'n Kman ti'j, ex teyle junjun cye xi cyk'o'n ch'in 
pwak te Job ex jun xmulk'abaj k'an pwak ttx'otx'il. 

12Cubtzun cy'iwla'n Job tu'n Dios cyuj mancbil tabk'iyil mas nimxix ic tza'n nej. 
Cyajlaj mil japun cybaj ke t-ẍne'l ex kak mil tcamey ex jun mil moj tboys ex jun 
mil cytxu' tbur. 

13Ax icx tzaj wuktl tcy'ajal ex oxtl tme'jel. 

14Aju tnejel tme'jel, Jemima tbi oc tk'o'n, aju tcabin, Cesia oc tbi ex aju toxin, 
Keren-hapuc oc tbi. 

15Tuj tcyakil twitz tx'otx' minti' juntl xu'j o pon que'yin ic tza'n ke tme'jel Job. Xi 
k'o'n cyetzbil tu'n cyman ti'j ju tk'inumabl, junx cyuc'il ke cyxiban. 

16Te tibajxi jlu o ten Job 140 abk'i ex o til cywitz ke tc'wa'l ex ke tal tchman, 
cyuc'ix ke ttxca tchman ex ke cyc'wa'l ke ttxca tchman. 

17Ex cyim Job ya otok tijin wen. 

Salmos 

Salmos 1 

LIBRO I 

SALMOS 1—41 
Aju tzalajbil axix toc 

1At tzalajbil teju xjal minti' in xi tbi'n cyconsej ke binchal mya ba'n, minti' in bet 
tuj cybe aj il, ex minti' in cub ke' cyxol ke xjal in che xmayin ti'j Dios, 

2nok o'cx in tzalaj ti'j tley Kman Dios, ex cucx in ximan ti'j k'ijl ex konic'an. 

3Aju xjal lu ic tten ic tza'n jun wi' tze' awa'n ttzi nima, in tk'o'n twitz tujxix 
tk'ijlalil ex minti' in tzkij t-xak. Tcyakilju in tbincha'n ba'n nne'la. 

4Atzun ke binchal mya ba'n, mya ic cyten, cyja' in che oc ic tza'n mu'p in xi ikan 
tu'n cyk'ik'. 

5Cyja'tzun mlayx che clet ke binchal mya ba'n tuj tk'ijlalil jwisi; ex mlay che ten 
ke aj il cyxol ke xjal tz'aklxix. 

6Porque cwentin keju tz'aklxix tuj cybe tu'n Kman; atzun cye ke mya ba'n, atzun 
in xi' cybe tuj najen. 

Salmos 2 

Aya ncy'ajal 

1¿Tiku'n in che jaw tilj ke xjal cyuj mastl nasyon? ¿Tiku'n in cub cyximan ke xjal 
jun cyximbetz nokx gan? 

2Ke rey ex ke cawil twitz tx'otx' mi'n cyaj tu'n cyniman Dios, ex junx in che yolin 
tu'n cyk'ojin ti'j Kman ex ti'j ju rey sc'o'maj tu'n. 

3In cyma'n cyja': Kco'pin el kib tuj cycaden. Kco'pin el aju c'albil ke cyu'n, che chi. 

4Ate Kman aju in cawin tuj cya'j in jaw tze'n cyi'j; 

5in che oc t-xobtza'n oc in tzaj tk'oj, ex in tma'n cye tuc'il ttx'u'jil: 

6Atzunju rey lu sc'o'maj wu'ne. Ma tz'oc nk'o'ne toclen tuj Sión aju witz ma tz'el 
npa'ne tu'n tajben weye. 

7Cxel nma'ne aju o tma Kman tu'n tbant. O tma weye: Aya ncy'ajal, ma chin oque 
te tmana ja'lo. 

8Kanintza ke nasyon weye tu'n cyoc te tetzbila ex jacu txi nk'o'ne tcyakil twitz 
tx'otx' teya. 

9Ccawila cyibaj ke nasyon tuc'il var c'uxbil; che najel tu'na ic tza'n jun c'il in baj 
buchj. 

10Ja'lo, akeye rey ex akeye in che cawin cyi'j xjal twitz tx'otx', tenx cynable ex 
tz'elx cynic'e ti'j xnak'tzbil lu. 

11Che ajbene te Kman tuc'il tzalajbil ex nimbil, 

12che moc'ecuye twitz tuc'il tchiylal, porque mya yajcu tzaj tk'oj ex jacu che baj 
cyime tu'n ax tuj be, porque jurat naj in tzaj tk'oj. At tzalajbil cye keju nno'c ke' 
cyc'u'j ti'j tu'n cyclet. 

Salmos 3 

In xi tkanin David onbil te Kman tuj tna'j Dios 

Bitz tu'n David tej tel ok twitz Absalón aju tcy'ajal 

1Nman Dios, ma che chmet-xix ke aj k'oj wi'je, nimxix ke xjal in jaw cyi'n cyib 
wi'je, 

2nimcu xjal in che yolin wi'je ex in cyma'n: Mlay clet jlu tu'n Dios, che chi. 

3Atzun teya Nman, aya colol wi'je, aya in jaw nimsante weye ex aya in tzaj 
cyuwsante nc'u'je. 

4Tu'n tk'ajk'ajel nwi'ye cyuw in xi nkanine onbil te Kman, ex in chin tzaj 
tzak'we'ne tu'n max twi witz xjan aju etzan tu'n. 

5In chin cub coẍe'ye ex in tzaj nwatle ex nne'l nwatle, nok tu'nju ate Kman tzyulte 
weye. 

6Mlay chin xobe cywitz nok jte' mil xjal cytxolin cyib wi'jele banin cyten tu'n cyoc 
tzokpaj wi'je. 

7We'ctza Nman. Chin tcloma Nman Dios. Porque aya cbajel c'ixbisante cyk'o'tx 
cycyakil aj k'oj wi'je; cbajel tbuchina twitz cye' ke xjal mya ba'n. 

8Tu'na at colbil Nman, cy'iwlama aju tnam etzan tu'na. 

Salmos 4 

Oc ke'xix tc'u'j David ti'j Kman 

Bitz tu'n David 

1Chin ttzak'wentza Nman Dios oc ncubsane twitza porque aya colol weye. Tej 
nyajlanjtze in colpaje tu'na, k'ak'antz tc'u'ja wi'je ex bintza nna'j Diose. 

2Akeye xjal nno'c cyk'on cyibe te ma' cyoclene, ¿jtojtzun cyaj cycoline tu'n wel 
cyic'une? ¿Jtoj ban tcyaj cycoline tu'n cyc'ujlanteye aju minti' tajben ex aju nic'aj 
yol? 

3Tz'elx cynic'e ti'j, tu'nxte Dios ma che jaw t-sc'o'n keju in che niman te; chin 
tzajel tbi'n Kman oc ncubsane twitz. 

4Tzajx t-xobil cyi'je ex mi'n che binchane il. Che ximane ti'j jlu tuj cyanmiye oc 
cyxi'ye tal, ex mi'n che k'ajte; 

5cyk'onxe chojbil tuj tumelxix ex ke'c cyc'u'je ti'j Kman. 

6Nimcu in che k'mante: ¿Alcye ctzajel ye'cunte aju ba'n keye? Che chi. Nman 
Dios, ko tque'yintza tuc'il tzalajbil. 

7Ma tzaj tk'o'na mas tzalajbil tuj wanmiye cywitz keju in jaw cychmo'n nim triw 
ex ta'l twitz uva. 

8Txubtxaj in chin cub coẍe'ye ex in chin tane, tu'nju o'cx aya k'ukbalte nc'u'je, 
Nman. 

Salmos 5 

Na'j Dios oc kskix 

Bitz tu'n David 

1Bintza ke nyole Nman, k'ontz twi'ya ti'j oc njaw ayayane, 

2bintza aju ncubsbile aya Nreye ex Ndiose, porque twitza in chin cubsane. 

3Nman, primx in tzaj tbi'na tk'ajk'ajel nwi'ye; cxel nma'ne ke ncubsbile teya ex 
chin ayole ti'j tzak'webl tu'na. 

4Porque aya jun Dios minti' in tzalaja ti'j ju mya ba'n; ke xjal mya ba'n mlay che 
ank'in junx tuc'ila, 

5mlay che cub ten twitza ke xjal in jaw cyniman cyib. In che el tic'una ke xjal 
binchal mya ba'n, 

6in che naj ke xjal nic'al yol tu'na, ex in che el tic'una ke xjal sbul ex ke byol xjal. 

7Atzun weye, nok tu'nju tc'ujlalila ma'xix, jacu chin pon lak'eye twitz tjaya; jacu 
chin c'ulune twitza tu'n tcyakil nimbil, ex tu'n t-xi nque'yine tumlal tjaya xjan. 

8Nman Dios, nok tu'n cylaj ke aj k'oj wi'je chin t-ẍakluma, porque tz'aklxixa, ex 
chin ti'nxe tuj be ba'n. 

9Minti' in che yolin jun yol axix toc ex jumajx mya ba'n aju at tuj cyanmi. Aju tuj 
cykul mer ic tza'n jun pantyón catl, ex aju cytzi' puro nic'al yol. 

10Nman Dios, k'oncuya cycastiw ke xjal lu. Mi'n txi tk'o'na ambil tu'n tbant aju 
mya ba'n in cub cyximan. Ic'un ela ke tu'nju nim il in cybincha'n ex tu'nju ma jaw 
cyi'n cyib ti'ja. 

11Cuchiwt tu'n cytzalaj cycyakil keju nno'c ke' cyc'u'j ti'ja ex cucx tu'n cybitzan 
tuc'il tzalajbil, porque aya colol cyi'j. Ex keju toc cyc'u'j ti'ja cuchiwt che tzalajx 
ke tu'na. 

12Nman Dios, in cub tcy'iwla'na aju xjal tz'aklxix ex txolin ti'j tu'n t-xtalbila; ic 
tten t-xtalbila ti'j ic tza'n jun makbil in ajben tuj k'oj. 

Salmos 6 

Na'j Dios tuj tk'ijlalil c'ixbisabl 

Bitz tu'n David 

1Aya Nman, mi'n chin cub tcawina tuc'il tk'oja, mi'n cub tk'o'na ncastiwoye tuc'il 
ttx'u'jila. 

2Aya Nman, k'ak'antz tc'u'ja wi'je tu'nju nna'ne minti' wipune. Aya Nman, chin 
tk'anan oca porque in lu'lun nximlale. 

3In chin lu'lune tu'n nxobile. Yajtzun teya Nman, ¿jtojtzun chin tzaj tonina? 

4Ttzaja Nman, chin tcloma, chin tcloma tu'n tc'ujlalila. 

5Mi jun xjal otok cyim jacu tzaj na'nte teya; ¿alcye jun cyimni jacu jaw nimsante 
teya tuj mukbil? 

6Ma chin sicte tu'n ok'el. Tcyakil konic'an in chin ok'e nim, ma tz'ac' nk'axwi'ye 
tu'n ta'l nwitze. 

7Ma tz'oc muj ti'j tbak' nwitze tu'n c'ixc'oj; ma tz'oc muj ti'j nwitze nok tu'n cylaj 
ke aj k'oj wi'je. 

8Cypa'mil cyibe wi'je akeye binchal mya ba'n, porque ma tbi Kman tk'ajk'ajel 
nwi'ye in chin ok'e. 

9Ma txi tbi'n Kman aju ncubsbile, ma c'met nna'j Diose tu'n. 

10Ke aj k'oj wi'je ctzajel cych'ixwi ex ctzajel baj cyc'u'j, ex minaben che elel ok 
tu'n cych'ixwi. 

Salmos 7 

Ate Kman jwes tz'aklxix 

Aju bitz lu xi tbitzan David cyi'j ke tyol Cus aju tiyjil Benjamín 

1Nman Dios, ti'ja k'ukl nc'u'je; chin tcloma cywitz cycyakil keju in che yajlante 
weye. 

2Porque ic cyten ke jlu ic tza'n ke balun; mya yajcu chin baj paẍu'ne cyu'n ex mi 
a'l jun jacu tzaj colol wi'je. 

3Aya Nman Dios, ¿alcyetzun o nbinchaye cyxol ke jlu? ¿Atpetzun jun mya ba'n o 
nbinchaye? 

4¿Opetzun nbinchaye mya ba'n ti'j jun wamiwoye te t-xel ba'n otok tbincha 
weye? Nok o'cx o clet wu'ne aju xjal nokx gan oc tk'on tib te aj k'oj wi'je. 

5Nokwit o nbinchaye ke jlu, tuj tumelxwitlo ta' tu'n cyoc lpe' ke aj k'oj wi'je tu'n 
ntzyete cyu'n, ex tu'n ncub cyxo'n twitz tx'otx', ex tu'n nbaj wabane cyu'n tuj kuk. 

6We'ctza tuc'il tk'oja Nman. We'cuya cywitz ke aj k'oj wi'je in che k'ojl wen. 
Ttzaja Nman, binchantza wi'je ic tza'n banimaj tu'na. 

7E toc cychmon cyib cycyakil nasyon twitza, ex atzun k'on cuba tk'ukbila tu'n 
tcawina cyibaj. 

8Aya Nman, tu'na in che oc ke nasyon tuj xjel ti'j cybinchben; binchantza wi'je ic 
tza'nx ntene tz'aklxix kine ex minti' wile. 

9Aya Dios tz'aklxix, in baj tque'yina ke ximbetz ex aju in cyna'n xjal tuj cyanmi, 
k'manxa cye xjal mya ba'n tu'n mi'n cybinchantl il, atzunte xjal ba'n tmod cucx 
tenc tu'na wa'lxix. 

10Aju colol weye ate Dios aju ma'xix toclen, aju in che clet ke xjal ba'n cymod 
tu'n. 

11Ate Dios jwes tz'aklxix, tcyakil maj at tk'oj cyi'j ke xjal mya ba'n. 

12Katzun mi'n ma tz'ajtz ti'j tanmi xjal, cjawil tjaku'n Dios ttzi t-spad; ma tz'el t-
xkinin tak'al xobl tplech, 

13ma bant tten tu'n cyxi t-xo'n ke tplech in che c'ant tu'n k'ak', ex ma bant cyten 
ke tmacbil in che ajben tuj k'oj, akeju in che cyim xjal cyu'n. 

14Cyque'yinxe aju xjal mya ba'n; in cub ten ximal ti'j tuj tanmi tu'n tbinchante 
mya ba'n, ex tujx tanmi in jatz jlet nic'aj yol. 

15Ma baj tbincha'n jun jul matij t-xe' ex tujx jul lu cxel tz'ak. 

16Aju mya ba'n in tbincha'n xjal ex aju ttx'u'jil, tibajx che bel tz'ak ke jlu. 

17Cjawil nnimsa'ne Kman tu'nju tz'aklxixte; che xel nbitzane ke bitz ti'j tbi Kman 
aju ma'xix toclen. 

Salmos 8 

Aju tajwalil Dios ex aju nimbil te xjal 

Bitz tu'n David 

1Aya Kman Dios Tajaw Tcyakil, ma'xix t-xilen tbiya tuj tcyakil twitz tx'otx', in 
pon koptz'aj tajwalila max t-xe'pun cya'j. 

2Tu'nju in jaw nimsa'n tbiya cyu'n ke tal c'wa'l cyuc'ix keju na'nx cyel ti'j cych'u', 
ma jaw tbincha'na jun ja te colbil tu'n cylaj ke aj k'oj ti'ja, tu'ntzun cybaj naj keju 
miban che niman ex ke aj k'oj. 

3Oc in xi nque'yine aju twitz cya'j bant tu'na, aju xjaw ex ke che'w ate'c tu'na 
twitz, 

4in cub nximane: ¿Ti cyxilen ke xjal? ¿Tiku'n cucx in che tzaj tna'na ex cwentin 
ke tu'na? 

5O tbinchaya ke xjal ch'ixmi pon cyoclen ic tza'n ke anjel, ex oc tk'o'na cyajwalil 
ex nimbil cye ic tza'n jun rey. 

6Xi tk'o'na cyoclen tibaj tcyakil tak'unbena, ex cyaj tk'o'na tcyakil tjak' cycawbil. 

7Cyaj tk'o'na ke ẍne'l tjak' cycawbil, cyuc'ix ke wacẍ ex ke txcup te tjak' c'ul, 

8cyuc'ix ke chyu'j in che lipan twitz cya'j, ke cyiẍ tuj mar ex cycyakil keju ate' tuj 
mar. 

9Aya Kman Dios Tajaw Tcyakil, ma'xix t-xilen tbiya tuj tcyakil twitz tx'otx'. 

Salmos 9 

Ak'bil chjonte te Dios tu'nju tz'aklxixte 

Bitz tu'n David 

1Aya Nman, cjawil nnimsa'ne tu'n tcyakil wanmiye, ex cxel nma'ne cye cycyakil 
xjal ke tbinchbena in che bant ma'xix cyxilen. 

2Aya Nman ma'xix toclena, chin jawil sch'ine tu'n tzalajbil ti'ja; che xel nbitzane 
ke bitz ti'j tbiya. 

3Ke aj k'oj wi'je in che el ok twitza; in che cub tz'ak ex in che cyim. 

4Aya jwes tz'aklxix ma cub ke'ya tuj tk'ukbila tu'n ttzaj tbincha'na wi'je. 

5Ma che'x tcawina ke mastl nasyon, ma che naj tu'na ke xjal binchal mya ba'n. 
Ma naj cybi tu'na, tu'n mi'n cytzaj na'ntl. 

6Ma che cyim ke aj k'oj, ex cyuc'ix ke cytanmi ma che naj junx cyuc'il; tu'na ma 
cub t-xituna ke jlu, ex minti' jun ma cyaj ten tu'n ttzaj na'n ti'j. 

7Cucx ctel Kman te rey te jumajx; ma tcyuwsa tk'ukbil tu'n cyoc ke xjal tuj xjel 
tu'n. 

8Che oquel ke nasyon tuj xjel tu'n tuj tumelxix, ex cbel tk'o'n cysentens ke tnam 
tuj tumelxix. 

9In colin Kman cyi'j keju in che baj yajla'n; in colin cyi'j tuj tk'ijlalil yajbil cye. 

10Aya Nman, akeju ojtzki'na cyu'n, k'ukl cyc'u'j ti'ja ex minti' in che cyaj tcolina 
keju in che kanin onbil teya. 

11Che bitzane bitz te nimbil te Kman aju in cawin tuj tnam Sión; cyk'manxe cyuj 
ke tnam aju o tbincha. 

12Cucx in tzaj tna'n Dios keju in che bisun ex minti' nnic' tna'l cyok'el tu'n; ex in 
cub tk'o'n cycastiw keju in che yajlan cye. 

13Aya Nman, k'ak'antz tc'u'ja wi'je, que'yintza, lu kine in chin yajlanjtze cyu'n 
keju in che ic'un wi'je, chin tcloma te camic, 

14tu'ntzun t-xi nma'ne cye xjal ttzi tpwertil tnam Jerusalén ka aya at toclena tu'n 
tjaw nimsa'na, ex in chin tzalaje porque tu'na ma chin clete. 

15Ke txkantl nasyon tuj cyex cyc'obil in che cub tz'ak; ex in cyaj k'e't cykan tuj 
c'obil in cyaj cyk'o'n tuj ewaj. 

16Ate Kman ma txi tyec'un tib tej xcub tk'o'n cysentens ke xjal mya ba'n. Ma che 
cub tz'ak ke xjal mya ba'n tujx cybinchben. 

17Ke xjal mya ba'n, ex keju mya ocslal ti'j Dios, ex keju nnic' tna'l Dios cyu'n, che 
pol baj tuj cynajbil cyimni. 

18Mya te jumajx c'ic'el cyna'njtz ke xjal meba, ex mya te jumajx mi'n japun aju 
onbil in che ayon ti'j. 

19We'ctza Nman, mi'n txi tk'o'na ambil cye xjal tu'n tcub ti'ja cyu'n, k'on cuba 
cysentens ke txkantl nasyon. 

20Nman, tzajwit cyxobil tu'na. Tz'elwit cynic' tnam xjal ti'j ka nok elajx jun xjal 
ke. 

Salmos 10 

Na'j Dios tu'n tkaninjtz onbil te Dios 

1Nman ¿tiku'n najchak in cyaj tena? ¿Tiku'n in xi tewan tiba tuj tk'ijlalil 
c'ixbisabl? 

2Ke xjal mya ba'n in jaw cyniman cyib, in baj cyyajla'n ke meba xjal; pero ax che 
cyjel tzyu'n cyu'n ke c'obil cyu'nx otok cub cyk'o'n. 

3Ke xjal mya ba'n in jaw cyniman cyib ti'j cyex cyajbil; ex ke xjal in pon cyc'u'j ti'j 
nimcu, ic'un Kman cyu'n ex in che yolin mya ba'n ti'j. 

4Ke xjal mya ba'n in jaw cyniman cyib ex in cyma'n: Minti' Dios at. Mi a'l jun jacu 
tzaj kaninte tajlal kak'unben, che chi. Atzun jlu in cub cyximan. 

5Masque icju, cucx nne'l ba'n aju in cybincha'n. Minti' nne'l cynic' cyi'j ke tleya. 
In che oc ten xmayil cyi'j ke aj k'oj cyi'j, 

6ex in cub cyximan: Mi a'l jun jacu xcye' ki'j tu'n kcub tz'ak, ex mlayx tzaj jun ti'xti 
mya ba'n ki'j, che chi. 

7Nojni tuj cytzi' xjal lu tu'n yasbil, tu'n nic'aj yol, ex tu'n cyyol in cub cyyajla'n ke 
xjal. Nok tocx tuj cytzi' ke yol mya ba'n tu'n cyyajlan cyi'j xjal. 

8In che cub ten xk'ukil cyuj ke aldey, ex tuj ewaj in cub cybyo'n jun xjal minti' til. 
Minti' nne'l cyi'n cywitz cyi'j ke xjal mi a'l jun colol cyi'j; 

9ic cyten ic tza'n jun balun tocx tuj tjul, max tuj cyewbil in che cub ten xk'ukil 
cyi'j ke xjal meba, in che ayon tu'n cytzyet cyu'n ex oc in che tzyet cyu'n, in xi 
cyjawo'n. 

10In che cub joke', nno'c cyyut'in cyib, ex in che'x t'icpaj tzyulte cye xjal mi a'l jun 
colol cyi'j. 

11Tuj cywitz xjal mya ba'n, nnic' tna'njtz tu'n Dios ex txayin twitz Dios tu'n 
xbalun ex misicyer jun in til. 

12We'ctza Nman, nukpinx tk'aba. Mi'n tzic' tna'l tu'na ke xjal ate' tuj bis. 

13Nman Dios, ¿tiku'n c'oquel xmayina cyu'n ke xjal mya ba'n, akeju in che ximan 
ti'j ka mi'n tzaj tkanin Dios tajlal cyak'unben? 

14Nman, ma tila aju c'ixbisabl in cybincha'n ki'je, ojtzki'n tu'na tcyakil jlu ex cbel 
tk'o'na cycastiw ic tza'nx cybinchben. Aju xjal minti' tipun tu'n tclonte tib in xi 
tokxenan tib teya; aya in onin cyi'j ke c'wa'l minti' cyman ex cytxu'. 

15K'i'mela cyipumal ke xjal mya ba'n, k'o'nca ke tuj xjel ti'j tcyakil cybinchben 
mya ba'n. 

16Ate Kman rey te jumajx; ke txkantl nasyon mya nimal Dios oc che elex lajo'n 
ke tuj tx'otx' etzan tu'n. 

17Nman, in tzaj tbi'na cyna'j Dios ke xjal mans, in xi tcyuwsa'na cyc'u'j ex in che 
tzaj tbi'na ke. 

18Binchanxa cyi'j ke c'wa'l minti' cyman ex cytxu' ex ke xjal in che baj yajla'n, 
tu'ntzun mi'n cucx cyxobtzan xjal banin ke ti'j tx'otx'. 

Salmos 11 

Aju tu'n tke'xix kc'u'j ti'j Kman 

Bitz tu'n David 

1Ti'j Kman k'ukl we nc'u'j. ¿Tiku'ntzun in cyma'ne weye cyja': T-xi oka tjak' c'ul, 
ic tza'n ke chyu'j? 

2Que'yinxa ke xjal mya ba'n; nno'cx cyk'o'n ke plech tuj tak'al xobl te, ex nne'l 
cyxkinin, ex tuj jun lugar tuj ewaj in xi cyxo'n cyi'j ke xjal tz'aklxix. 

3Ka ma cub xitj ju ley ex cawbil tuj jun tnam, ¿titzun cbantel tu'nju xjal tz'aklxix? 
Che chi xjal weye. 

4Ate Kman atzun ta' tuj tja xjan. Tuj cya'j ta' tk'ukbil jatum in cawin, ex toc twitz 
cyi'j cycyakil xjal, alcye in cybincha'n. 

5Aju xjal tz'aklxix ex aju xjal mya ba'n in che oc tk'o'n Kman tuj malbil, in che el 
tic'un keju o'cx in che ximan ti'j tu'n tcub jun xjal cyu'n. 

6Ctzajel tchitun Kman k'ak' tuc'ix azufre cyibaj ke xjal binchal mya ba'n, ex 
ctzajel jun cyk'ik' tu'n, tu'n tbaj tz'e'y tcyakil. Cbel cycastiw tu'n Kman. 

7Ate Kman tz'aklxix ex in tzalaj ti'j tu'n tbinchet aju tz'aklxix; cyja'tzun aju xjal in 
bet tuj tumelxix c'oquel tque'yin twitz Dios. 

Salmos 12 

Na'j Dios tu'n tkaninjtz onbil te Dios 

Bitz tu'n David 

1Ko tcloma Nman porque minti'tl in che niman xjal teya; minti'tl in che bet xjal 
tuj tumelxix. 

2In che nic'an yol cyxolx jun tuc'il juntl; xmletz' che yolin ex in che yolin tu'n cab 
cyc'u'j. 

3Che najxwit tu'n Kman cycyakil xjal xmletz' ke, ex cyuc'ix keju in cyma'n nimcu 
yol te cynimbil cyib, 

4in cyma'n cyja': Jacu ko camban nok tu'n ktzi'; ex axte ktzi' jacu colin ki'j. ¿Alcye 
jun jacu cub k'onte jun ley kibaj? Che chi. 

5Ex atzun yol lu ma tma Kman: Akine chin jawil we' ex che cletel wu'ne ke xjal in 
che baj yajla'n ex ke xjal meba. Che cletel wu'ne ic tza'n cye cyajbil. 

6Ke yol in tzaj ttziyan Kman tbanilxix ke; ic cyten ic tza'n sak pwak tbanilxix ex 
ktz'uminxix twitz tetzlenxi wuk maj tuj jorni. 

7Tu'na Nman ko oquel tcwentina; cucx ko cletele tu'na cywitz ke xjal mya ba'n 
ke. 



993 

 

 
Mam del Norte 

© 1993 Sociedades Bíblicas Unidas. 
  

 

 

8Ke xjal mya ba'n in che bet tuj tcyakil lugar, ex cycyakil xjal in jaw cynimsa'n aju 
mya ba'n. 

Salmos 13 

Na'j Dios tu'n tkaninjtz onbil te Dios 

Bitz tu'n David 

1Nman ¿jtoj ban ntzaj tna'na? ¿Maj c'ic'el nna'njtze tu'na te jumajx? ¿Cucxpetzun 
cxel tewan tiba nwitze? 

2¿Cucxpetzun c'ic'ex yajbil wu'ne ex tu'n nbisune tcyakil k'ij? ¿Jtojtzun chin 
tzokpete tjak' cycawbil ke aj k'oj wi'je? 

3Nman Dios, chin tque'yintza, chin ttzak'wentza, k'ontza spic'un cyuj ke nwitze 
ex mi'n tak'a ambil tu'n ncyime. 

4Mi'n tak'a ambil tu'n cymante ke aj k'oj wi'je cyja': Ma cub ti'j ku'ne. Tu'n mi'n 
cytzalaj ka otok chin cub tz'ake. 

5K'ukl nc'u'je ti'j tc'ujlalila; in tzalaj wanmiye porque aya clol weye. 

6Oc chin bitzale te Kman tu'nju ba'n ma tbincha weye. 

Salmos 14 

Plojxix cybinchben xjal jumajx mya ba'n 

Bitz tu'n David 

1Ke xjal minti' cynabl in cyma'n: Minti' Dios at. Cycyakil ma che el tzpet; jumajx 
mya ba'n in cybincha'n; misicyer jun in binchan ba'n. 

2Max tuj cya'j in che tzaj tque'yin Kman ke xjal, ka at jun at tnabl ex ka at jun in 
ximan ti'j Dios. 

3Cycyakil ma che el tzpet ex in che bet tuj be mya ba'n; junx ma che el ex minti' 
cyajben. Mi a'l jun in binchan ba'n, misicyer jun. 

4Minti'x cynabl keju binchal mya ba'n, akeju in che yajlan cyi'j ke xjal etzan 
wu'ne; tuj cywitz ka mya il jlu, ex minti' in tzaj cyna'n nbiye, chi Dios. 

5Che tzajel lu'lun tu'n cyxobil, porque at Dios cyuc'il keju ba'n che niman te. 

6In che oc ten tzacsalte cyximbetz keju mans, pero ate Kman clolte cye. 

7Cuchiwt tzaj colbil cye aj Israel twi witz Sión. Oc cyajtz meltz'aj ke xjal etzan 
tu'n Kman, akeju otok che'x k'i'n pres najchak, oc che tzalajel tiyjil Jacob ex 
cycyakil aj Israel. 

Salmos 15 

Aju taj Dios tu'n tbant ku'n 

Bitz tu'n David 

1Nman Dios: ¿Alcye jacu najan tuj tjaya? ¿Alcye jacu najan twi witz xjan aju etzan 
tu'na? 

2O'cx aju xjal in bet tuj tumelxix ex in tbincha'n aju tz'aklxix, aju in tma'n jun yol 
axix toc tu'n tcyakil tanmi; 

3aju minti' in yolin mya ba'n ti'j juntl; aju minti' in tbincha'n mya ba'n ti'j tamiw, 
ex minti' in xo'n yol ti'j tvesin; 

4aju ic'un tu'n aju xjal ic'un tu'n Dios, ex in che jaw tnimsa'n keju in che niman te 
Kman, aju in japun tu'n aju trat otok txi ttziyan masque mya ba'n ma tz'ela; 

5aju in xi tk'o'n tpwak te cych'ex xjal ex minti' in tkanin ta'l, ex aju minti' in 
tc'mo'n pwak in tzaj oyin te tu'n tcub t-sentens jun xjal minti' til. Aju xjal in bant 
tcyakil jlu tu'n tuj tumel, mlayx cub tz'ak. 

Salmos 16 

At jun ketzbil tbanilxix 

Xnak'tzbil tu'n David 

1Nman Dios, chin tcwentin oca porque ti'ja ma tz'oc nclon wibe. 

2O txi nma'ne teya: Aya Nmane, nok tu'na in chin tene tuj txubtxaj, mi jun jacu 
pon ic tza'n aya. 

3Keju ba'n che niman Dios ex keju tz'aklxix ate' twitz tx'otx', nim in chin tzalaje 
cyi'j, 

4atzun keju in che ajben cye junxitl dios, tzul nimxix bis cyi'j. Mlay chin tene 
cyuc'il oc t-xi cyk'o'n chic' te jun chojbil te cydios, mlay txi nma'ne aju cybi ke 
cydios. 

5Nman, o'cxcu aya wetzbile; nim in tk'o'na weye, ex tuj tk'aba ta' nchwinklale. 

6Tbanilxix ju tx'otx' ma nc'ulbaye, mejorxix aju wetzbile ma tzaj k'o'n. 

7Cxel nk'o'ne chjonte te Kman porque a in tzaj k'onte nnable, ex a in tzaj k'onte 
xnak'tzbil tuj wanmiye te konic'an. 

8At Kman wuc'ile tcyakil maj, ex tu'nju at ntxlaje tuj nbank'abe, mlay chin 
yucche. 

9Cyja'tzun at nim tzalajbil tuj wanmiye; tcyakil nximlale c'oquel cwentin tu'n 
mi'n tnaj, 

10porque mlay cyaj tk'o'na wanmiye tuj cynajbil cyimni ex mlay chin cyaj tk'o'na 
tu'n ttzuwix nximlale, akine nimal teya. 

11Tzul tyec'una weye aju tbeyil chwinklal. At nim tzalajbil tu'n ntene tuc'ila, at 
nim achbil tuc'ila te jumajx. 

Salmos 17 

Tna'j Dios David tu'n ttzaj bincha'n ti'j 

1Nman, bintza tk'ajk'ajel nwi'ye, k'ontz twi'ya ti'j nna'j Diose, porque tz'aklxix 
kine twitza, porque minti' nne'tz jun nic'aj yol tuj ntzi'ye. 

2Tu'na ctzajel tbincha'na wi'je, porque ba'n tu'na alcye aju tz'aklxix. 

3Aya in baj que'yinte ke nximbetze; nnu'l aja que'yil weye te konic'an; o chin oc 
tk'o'na tuj malbil ex minti' ma cnet jun mya ba'n wi'je tu'na. Bajx txi nma'ne jun 
ti'xti mya tuj tumelxix, 

4ic tza'n in cybincha'n txkantl xjal; ma chin el lak'e'ye ti'j cybe keju o'cx in che 
ximan ti'j tu'n tcub jun xjal cyu'n, ma nbinchaye ic tza'nx in cyma'n ke 
tmandamyenta. 

5Cucx wa'lxix kine tuj tbeya; bajx tz'el npa'n wibe ti'j. 

6Aya Dios, ti'ja in jaw tk'ajk'ajel nwi'ye, porque in chin tzaj ttzak'we'na; k'ontz 
twi'ya ti'j, ex bintza ke nyole. 

7Yec'untza weye aju tc'ujlalila tbanilxix, porque tu'na in che clet ke xjal, akeju in 
pon cyclon cyib ti'ja tu'ntzun mi'n cynaj cyu'n ke aj k'oj cyi'j. 

8Chin tcwentin oca ic tza'n t-santil ke tbak' twitza; chin tcloma tjak' t-xlecumal 
t-xic'a 

9cywitz ke xjal mya ba'n in che oc tzokpaj wi'je, ex cywitz ke aj k'oj wi'je cytxolin 
cyib wi'je tu'n ncube cyu'n. 

10Akeju xjal lu cyuwxix cyanmi, in che yolin tuc'il cynimbil cyib; 

11nikayin lepch ke wi'je ex in che ayon ti'j nok jnic' or oc ncub tz'ake cyu'n twitz 
tx'otx'. 

12Ic cyten ic tza'n ke balun in che cub ten xk'ukil tu'n ttzyet jun cycanb, ex ic tza'n 
jun tal tman balun nno'cx yut'e' tuj tewbil. 

13We'ctza Nman, we'cuya cywitz ke jlu. Xon cuba ke twitz tx'otx'. Chin tcloma 
tu'n t-spadiya cywitz ke xjal mya ba'n; 



996 

 

 
Mam del Norte 

© 1993 Sociedades Bíblicas Unidas. 
  

 

 

14chin tcloma tu'nju tipumala cywitz ke xjal lu, Nman; lajo'n exa ke twitz tx'otx' 
lu, porque atzunju cyetzbil at tuj cychwinklal lu. Nok cucx que'yinxa ke, e tchmet 
nim cyk'inumabl tu'ntzun cywa'nxix ke cyc'wa'l ti'j, ex tu'n t-sobryintl cye ke tal 
cychman. 

15Atzun weye, c'oquel nque'yine twitza tu'nju tz'aklxix kine; oc chin jawil tzalaje 
oc toc nque'yine twitza, oc tel nwatle. 

Salmos 18 

Jun bitz te cambabl 

A jlu o tz'ibanjtz tu'n David ex xi tbitzan te Kman tuj ju k'ij tej tclet tu'n Kman tuj cyk'ab 
aj k'oj ti'j ex tuj tk'ab Saúl. 

1Nman, aya k'ol wipumale; at nc'u'je ti'ja. 

2Aya colol wi'je, aya jun lugar te colbil wibe ex tzokpilte weye. Aya Ndiose ic 
ttena te weye ic tza'n jun pic in chin clete tu'n, ex ic tza'n jun makbil in ajben tuj 
k'oj, ex tu'nju nim tipumala in chin clete, ic ttena ic tza'n jun ewbil wibe ma' tjax. 

3Aya Nman, ba'n tu'n tjaw nimset tbiya; oc in chin txocone ti'ja in chin clete tu'na 
cywitz aj k'oj wi'je. 

4Tuj nwitze mer ic tza'n otok baj nscun wibe tuj jun sakbak tu'n camic; o nna'ye 
t-xobil tej cyja'tok nnaje tu'n tipumal txkan a'. 

5Mer ic tza'n otok chin cub xwacune tu'n sakbak tu'n ncyime; ex mer ic tza'n otok 
chin tzyete tu'n tc'obil camic. 

6Tej in chin bisuntoke in oc tene txcolte Kman, xi nkanine onbil te Ndiose, ex in 
tzaj bi'ne tu'n max tuj tja; pon tk'ajk'ajel nwi'ye tuj t-ẍcyin. 

7Tzajtzun jun nintz cyaknajnab ex e tzaj yucch cyk'ukbil ke witz; bi'x e baj yucch 
tu'n ttx'u'jil Kman. 

8Etz sib tuj ttxa'n, atzun tuj ttzi' etz jun k'ak' in tz'e'y nimcu tu'n; ax icx nne'tz 
xk'a'l tuj ttzi' in c'ant wen. 

9Jaket twitz cya'j tu'n ex cu'tztzun. Attok txkan k'ek muj tjak' tkan. 

10Jax ten tibaj jun querubín ex tzaj lipan; tibaj cyk'ik' tzaj lipan. 

11Cub tk'o'n k'ek muj nojni tu'n a' ex kloljxix que'yin; ic tenba tu'n ic tza'n jun 
xbalun te makbil, ex atzun ocx tewan tib tuj. 

12Etz jun spic'un twitz in koptz'aj wen; tuj muj tzaj chitj sakbakun ex xk'a'l in 
c'ant. 

13Ate Kman aju ma'xix toclen, max tuj cya'j o binjtz tk'ajk'ajel twi' in julin wen 
tuc'il sakbakun ex xk'a'l in c'ant. 

14E tzaj t-xo'n ke tplech tuc'ix tkan k'ancyok, atzun ke aj k'oj ti'j bi'x e je'l ok ex 
bi'x baj cysputun cyib. 

15Bi'x k'ancha'lin aju t-xe'pun mar, icx ke tk'ukbil tx'otx' tu'nju tk'ajk'ajel twi' 
Kman puro cyuw wen, ex tu'nju cyuwxix tzaj t-xupin. 

16Max tuj cya'j tzaj tnukpi'n tk'ab Dios wi'je, ex tu'n tk'ab in jatze tuj nintz mar. 

17O chin clete tu'n tuj cyk'ab aj k'oj wi'je, akeju in el ic'une cyu'n ex at mas cyipun 
nwitze. 

18E oc tzokpaj wi'je tej otok tzaj jun yajbil wi'je, pero ate Kman tzaj oninte weye: 

19In tzokpete tu'n tu'n ntene tuj jun chk'ajlaj ma' twitz; in clete tu'n tu'nju at 
tc'ujlalil wi'je. 

20Ma tzaj k'o'n chojbil weye tu'n Kman, tu'nju ba'n nbinchbene twitz, 

21ex tu'nju cucx in bete tuj tbe ex mi jun maj ma tz'el npa'n wibe ti'j Dios. 

22Cucx in chin ximane cyi'j ke tmandamyent; mi jun maj ma tz'el wic'une ke tley. 

23Ma chin tene twitz minti' npaltile; ma tz'el npa'n wibe ti'j mya ba'n. 

24Ma tzaj tk'o'n Kman chojbil weye tu'nju minti' npaltile twitz. 

25Aya Nman, tz'aklxixa tuc'il ju xjal tz'aklxix, ex puro ba'na tuc'il ju xjal ba'n 
tmod, 

26puro ba'na tuc'il ju xjal sak tuj tanmi, pero ax cyuwa ti'j ju xjal elni twitz tu'n t-
sbun. 

27In che tclo'na ke xjal mans, atzun keju in jaw cyniman cyib, in che oc tk'o'na te 
minti' cyajben. 

28Aya Nman in tzaj k'onte spic'un weye, aya Ndiose, tu'na in tzaj tk'o'na spic'un 
tuj klolj jatum atine. 

29Tu'nju onin kine tu'na, chin oquel tzokpaje cyi'j ke aj k'oj wi'je, ex chin oquexe 
twi muro toc ti'jele cytanmi. 

30Aju tbe Dios puro tz'aklxix; aju yol in tzaj ttziyan ba'n tu'n tke' kc'u'j ti'j; ate 
Dios colol cye cycyakil keju in ke' cyc'u'j ti'j. 

31¿Atpe juntl Dios? Minti'. O'cx a Dios jacu ko clet tu'n. 

32Ate Dios in tzaj k'onte wipune, a onil weye tu'n ntene minti' npaltile, 

33a in tzaj k'onte tipumal nkane tu'n tbant nkelane ic tza'n jun masat, ex a in jax 
k'inte weye twi' jun lugar ma'xix tjaw, jatum tu'n ntene segurxix, 

34a in tzaj k'onte xnak'tzbil weye tza'n tten tu'n tbant nk'ojine, ex a in tzaj k'onte 
wipune tu'n tli'pj ti'j xobl plech wu'ne, aju k'an c'uxbil ttx'otx'il. 

35Aya colol wi'je ex in chin clete tu'na, tzyu'n kine tu'n tbank'aba; tu'nju t-xtalbila 
puro ba'n ma tz'el weye. 

36Mya cyuw ma tz'e'la nbeye tu'na, ex bajx che ex jilj ke nkane. 

37Inx lpe'ye cyi'j aj k'oj wi'je, ex e pon cnet ke wu'ne, maxi in ajtze tejxi cycub baj 
wu'ne. 

38Cub cyi'j wu'ne ex e cub tz'ak twitz tx'otx'. Minti'tl e jaw we'. E cub tz'ak ke t-
xe nkane. 

39Aya tzaj k'onte wipumale tuj k'oj; o tbinchaya tu'n cycub moc'e' ke xjal nwitze, 
akeju aj k'oj wi'je, 

40ex nwitze e je'l ok ke aj k'oj wi'je; cyja'tzun e naj wu'ne akeju in che el ic'un 
weye. 

41E kanin onbil, pero misicyer jun onin cyi'j; e cubsan twitz Kman, pero minti' e 
tzaj ttzak'we'n. 

42Bi'x e naj wu'ne mer ic tza'n kuk in xi ti'n cyk'ik'. E baj nwabane mer ic tza'n 
tx'otx' tuj cay. 

43Ma chin clete tu'na te jun tnam miban bin, ma chin oc tk'o'na te nejenel cyibaj 
ke nasyon, ke xjal minti' ojtzki'n wu'ne in che ajben weye. 

44Oc in chin yoline cye in chinx cyniman, ex in chin cub bi'ne cyu'n ke stranjer 
xjal. 

45Ke stranjer xjal in tzaj tchi cyi'j, ex in che lu'lun oc cyetz tuj lugar te cycolbil 
cyib. 

46Itz' te Kman. Nimanxwit aju colol wi'je. Jawxwit nimsa'n Dios aju clol weye. 

47Atzunju Dios ma k'onte t-xel cyi'j ke aj k'oj wi'je, ex ma che cyaj tk'o'n ke tnam 
tjak' ncawbile. 

48Ate Kman ma clon weye cye ke aj k'oj wi'je, akeju jaw cyi'n cyib tu'n cyk'ojin 
wi'je. Aya Nman, ma chin clete tu'na tuj cyk'ab ke xjal jawni cywitz tu'n cyk'ojin. 

49Cyja'tzun cjawil nnimsa'ne tbiya cyxol ke nasyon, ex chin bitzale tu'n tjaw 
nimset tbiya. 

50In tk'o'na tipumal ju rey sc'o'maj tu'na tu'n tcub cyi'j ke aj k'oj tu'n; cucx in 
tbincha'na xtalbil te David ex cye ke tiyjil. 

Salmos 19 

In tyec'un tib tajwalil Dios tu'nju tbinchben 

Bitz tu'n David 

1Ti'j cya'j in tyec'un tib tajwalil Dios, ex ti'j twitz cya'j in yec'unjtz tak'unben 
tk'ab. 

2Aju yol in tma'n jun k'ij, ax in yolin juntl k'ij ti'j; ex aju yol in tma'n jun konic'an, 
ax in yolin juntl konic'an ti'j, in che yolin ti'j tnabl Dios. 

3Masque minti' k'ajk'aj ke yol ex minti' in binjtz jun tk'ajk'ajel wibaj, 

4pero aju tkanil in xi' tuj tcyakil twitz tx'otx' ex max in pon baj cyyol ttxa'npun 
tx'otx', max jatum ta' tnajbil k'ij. 

5Ic tten k'ij ic tza'n jun cu'xun at tipun tu'n tkelan, ex ic tza'n jun chmilbaj nne'tz 
tuj tja c'itzke toclen moje'. 

6Nne'tz k'ij tuj jun pac' t-xe cya'j ex in pon baj tuj juntl pac', mi a'l jun jacu tz'el 
ok twitz tcyakal. 

7Aju tley Kman Dios tz'aklxixte porque in tk'o'n ac'aj kipumal; ke tmandamyent 
axix toc ke ex aju xjal minti' ch'in ba'n tu'n nno'c tnabl cyu'n. 

8Ke t-xnak'tzbil Kman Dios tz'aklxix ke ex in cytzalajsa'n kanmi. Ke 
tmandamyent mya smo'n cyten ex in cyspic'ba'n tuj kwitz. 

9Aju tu'n kxob twitz Kman Dios ex tu'n kniman te, minti' tpaltil ex cucx ctel te 
jumajx. Ke tmandamyent axix toc ke, ex cycyakil tz'aklxix. 

10Mas tbanilxix ke twitz k'an pwak ex mas chi' ke twitz ta'l cab. 

11In cyk'o'n nnable, akine tmajena; ka ma che japun wu'ne, nim ba'n in 
cybincha'n weye. 

12¿Alcye jun jacu tz'el tnic' ti'j tpaltil? Nman, najsama aju npaltile minti' nne'l 
nnic'e ti'j. 

13Chin tcwentin oca tu'n mi tjaw nniman wibe, mi'n tak'a ambil tu'n tcub wi'je 
tu'n nnimbil wibe. Cyja'tzun chin oquele te tz'aklxix ex mlay chin ic'e tibaj tleya. 

14Ba'nwt tz'ela nyole ex nximbetze tuj twitza, aya Nman clol weye ex tzokpil 
weye. 

Salmos 20 

Tna'j Dios David tu'n tcamban 

Bitz tu'n David 

1Awt Kman txi binte teya oc ttena tuj yajbil; awt Tdios Jacob colin ti'ja. 

2Maxwit tuj tja tuj tnam Sión tzaj t-sama'n onbil teya. 

3Ba'nwt ttzaj tna'n cycyakil ke toyaja ex tu'n t-xi tc'mo'n tuc'il tzalajbil ke oyaj in 
che cub tpatuna tibaj altar. 

4Ba'nwt tzaj tk'o'n tcyakilju tajbila ex bant-xwit tcyakilju cbel t-ximana. 

5Jacu ko tzalaje wen oc tcambana, ex cjawil kyobine bandera twitz cya'j tuj tbi 
Kdios. Tzajwit tk'o'n Kman tcyakilju tkanbetza. 

6Ma tz'el nnic'e ti'j, tu'nte Kman oc cambal aju rey o jaw t-sc'o'n; max tuj cya'j 
aju lugar xjan ctzajel ttzak'we'n, ctzajel tk'o'n tipun tu'n tcamban. 

7At junjun c'loj xjal atzun nno'c ke' cyc'u'j cyi'j ke cycarwaj in che ajben tuj k'oj, 
ex at junjuntl atzun nno'c ke' cyc'u'j cyi'j ke cychej; atzun ke, atzun nno'c ke' 
kc'u'j ti'j Kman aju Kdios. 

8Ke xjal lu c'elel bakj cykan ex che bel tz'ak. Atzun ke cucx ko tel wa'lxix. 

9Nman, k'onxa ambil tu'n tcamban ju rey. Ko ttzak'wentza oc ktxocone ti'ja. 

Salmos 21 

Jun bitz tu'nju otok camban rey 

Bitz tu'n David 

1Nman, in tzalaj rey tu'nju ma txi tk'o'na tipumal; nim in tzalaj porque tu'na ma 
camban. 

2Ma tzaj tk'o'na ke tajbil; minti' ma cub txc'a'yina ke tkanbetz. 

3Ma tc'ama tuc'il nimcu cy'iwbil, ex ma jax tk'o'na jun coron k'an pwak tuj twi'. 

4Xi tkanin tchwinklal teya, ex tzaj tk'o'na ma' tuj tchwinklal ex te jumajx. 

5Nok tu'nju onbil tu'na, ma'xix ma tz'oc tipumal, ma txi tk'o'na nimbil te ex toclen 
ma'xix. 

6Ma cub tcy'iwla'na te jumajx; ma noj tu'n tzalajbil tu'nju aya at tuc'il. 

7Aya rey, mlayx cub tz'aka tu'nju k'ukl tc'u'ja ti'j Kman; k'ukl tc'u'ja ti'j tc'ujlalil 
Dios aju ma'xix toclen. 

8Tu'n tipumala cbel cyi'j cycyakil aj k'oj ti'ja; ex tu'n tbank'aba cbel cyi'j keju in 
che ic'un teya; 

9bi'x che oquex tk'o'na ke tuj jun jorni in c'ant tu'n k'ak' oc tula tu'n tcub 
cysentens tu'na. Tu'n tk'oj Kman che bel tz'e'y tu'n k'ak'. 

10Che najel ke cyc'wa'l ex ke cyiyjil tu'na, mi a'l jun cyjel ank'in cyxol xjal. 

11Masque cyaj tu'n cybinchante jun mya ba'n ti'ja ex ka tu'n tbaj cyximan jun 
ti'xti ti'ja, pero mlay bant cyu'n. 

12Tu'na che c'elel ok oc t-xi tumla'na plech cyi'j. 

13Cjawil knimsane tbiya Kman, tu'nju nim tipumala. Ko bitzale ex cxel kk'o'ne 
chjonte teya tu'n tipumala ma'xix. 

Salmos 22 

Jun na'j Dios tu'n bis ex jun ak'bil chjonte 

Bitz tu'n David 

1Nman Dios, Nman Dios, ¿tiku'n ma chin cyaj tcolina? ¿Tiku'n mi'n saja colol 
wi'je? ¿Tiku'n minti' in tzaj tk'o'na twi'ya wi'je oc in chin ayayane? 

2Aya Nman Dios, in chin cubsane twitza k'ijl ex konic'an, ex minti' in tzaj 
ttzak'we'na, minti' ch'in ojlabl weye. 

3Pero aya xjan; k'ukliya tuj tk'ukbila tu'n tcawina ex tu'n tjaw nimsa'na cyu'n aj 
Israel. 

4Ke kxe'chele o ke' cyc'u'j ti'ja ex o che colpet tu'na; 

5xi cykanin onbil teya ex e tzokpet tu'na. O ke' cyc'u'j ti'ja ex tu'n jlu minti' cub 
cych'ixwi. 

6Ja'lo mer ic tza'n mya xjal kine, ma chin oque ic tza'n jun tal ẍuk', ma chin el 
ic'une cyu'n xjal. 

7Keju in che que'yin weye in che xmayin wi'je, in xi cyyucun cywi' te jun techal 
cyxmaybil, 

8ex in cyma'n: O ke' tc'u'j ti'j Kman, ¿tiku'ntzun minti' ma tzul colol ti'j ka ax toc 
at tgan ti'j? Che chi. 

9Pero tu'na in ul itz'je ti'j ntxu'ye, ex aya k'ukbante nc'u'je tej ntene ttzi t-xu'c 
ntxu'ye. 

10Tej na'nxtok wul itz'je cwentin kine tu'na, ex axa Ndiosa tej atinxtoke tuj talbil 
ntxu'ye. 

11Mi'n tz'el tpa'n tiba wi'je, porque ch'ix ttzaj jun bis wibaje ex mi a'l jun onil 
weye. 

12Ma baj cytxolban cyib ke aj k'oj wi'je, mer ic tza'n ke tor puro jawni ate' tuj 
tx'otx' Basán. 

13In che tzanun wi'je ic tza'n ke balun puro tx'u'j, ex in xi cyc'abin tuj cytzi' tu'n 
cytzaj lipan wi'je. 

14Ma chin oque ic tza'n a' nne'l kojl, ex ma che k'ulpaj ke nbakile. Aju wanmiye 
in cub ulj max wuje mer ic tza'n xcab. 

15Puro tzkij tuj ntzi'ye, mer ic tza'n xc'o'n, ex bi'x ma tz'oc tlac'on tib wak'e twitz 
nc'o'ne. Ma chin cu'x tk'o'na tuj cymukbil cyimni. 

16At jun c'loj xjal mya ba'n ma baj cytxolban cyib wi'je, ic tza'n tx'yan tu'n cyoc 
tzokpaj wi'je. Ma baj cyxyu'n ti'j nk'abe ex ti'j nkane. 

17K'ancha'lxix ke nbakile. Minti' nne'l cyi'n cywitz aj k'oj wi'je. 

18Ma jaw cyi'n swert ti'j nxbalune ex ma baj cysipan cyxolx. 

19Pero aya Nman k'ol wipumale, mi'n tz'el lak'e'ya wi'je, tzaj naja onil weye. 

20Chin tcloma tu'n mi'n ncyime tu'n spad, ex mi'n txi tk'o'na ambil tu'n ncube 
cyu'n ke xjal mer tx'yan ke. 

21Chin tcloma cye ke xjal mer balun ke, ex chin tcloma cye xjal mer at cycach ic 
tza'n ke tor. 

22Cxel nma'ne tkanil ti'ja cye wermaniye, ex cxel nk'o'ne chjonte teya cyxol keju 
in cub cybuyin cyib. 

23Akeye ba'n che niman te Kman, cyk'onxe chjonte te; cycyakil keye tiyjil Jacob 
cynimsa'n jawe tbi, che c'ulune cycyakile twitz, akeye tiyjil Israel. 

24Minti' in che el tic'un ke xjal meba, ex minti' nnic' tna'l tu'n aju yajbil cye, minti' 
nne'l tewan twitz cyi'j, ex in che tzaj tbi'n oc in cykanin onbil. 

25Oc tcub cybuyin cyib nim xjal etzan tu'na, cxel nk'o'ne chjonte teya cywitz, ti'j 
ju ma tbinchaya, ex cywitz keju in che niman teya cjapunel wu'ne aju o txi 
ntziyane teya. 

26Ke xjal meba oc che wa'l ocxi tnoj cyc'u'j, cxel cyk'o'n chjonte te Kman keju in 
che jyon onbil tuc'il, cucxwit che tzalaje. 

27Akeye xjal te tcyakil c'loj cyiyjile, ex te tcyakil tnam, ex cycyakil xjal ttxa'npun 
tx'otx', tzulx Kman ti'j cyc'u'je ex cytzaje tuc'il; che ẍmejecuye twitz. 

28Porque ate Kman aju rey ex a in cawin cyibaj ke nasyon. 

29Moc'ec cywi'ye ex che c'ulune o'cx te, cycyakile akeye at nim cyeye, ex cycyakil 
keju che cymel, porque mlay che ank'in cyu'nx cyib. 

30Ke wiyjile che ul itz'j te tibajxi che c'ulul te Kman ex mlay che k'ajen tu'n 
cyyolin ti'j; 

31cxel cyma'n cye keju che ul itz'j te tibajxi ti'j tak'unben Kman, ka ate Kman 
tz'aklxix. 

Salmos 23 

Ate Kman pastoril weye 

Bitz tu'n David 

1Ate Kman pastoril weye, tcyakil at weye tu'n. 

2In chin cub tk'o'n tuj cha'x c'ul tu'n wojlane, in chinx ti'n ttzi a' ẍtilun wen. 

3In ten juntl maj wipune tu'n, ex ẍaklu'n kine tu'n tuj be jikun ti'j, tu'nju ma' 
toclen tbi. 

4Masque ma chin bete cyxol ke witz kloljxix wen, mlay chin xobe teju mya ba'n, 
porque ata wuc'ile Nman, ex in ke' nc'u'je ti'ja tu'nju ttze'ya k'i'n ex ju 
tcy'ako'cha. 

5Ma tzaj tk'o'na nwaye tbanilxix cywitz ke aj k'oj wi'je; ex ma jax tk'o'na perjum 
tuj nwi'ye; nne'l kojl ttzi nvase tu'nju nimxix in tzaj tk'o'na weye. 

6Cucx ctzajel tk'o'na t-xtalbila ex tc'ujlalila weye tuj tcyakil k'ij te wank'ible; ex 
te jumajx chin najale tuj tjaya Nman. 

Salmos 24 

Aju Rey at tajwalil 

Bitz tu'n David 

1Te Kman Dios tcyakil twitz tx'otx', tuc'ix tcyakilju at twitz ex cycyakil keju najl 
twitz. 

2Porque tu'n Kman cub tk'o'n t-simyentil tx'otx' ex cub tk'o'n mar ex ke nima. 

3¿Alcye jacu jax twi witz etzan tu'n Kman? ¿Alcye jacu ten tuj tja xjan? 

4O'cx aju xjal minti' tpaltil ex sak tuj tanmi, minti' in c'ulun cywitz ke tilbilal ex 
in japun tu'n tcyakil yol in xi ttziyan. 

5Ate Kman cbel cy'iwlante xjal lu ex c'oquel tk'o'n te tz'aklxix, porque axte Dios 
clol te. 

6Atzun in bant cyu'n ke xjal in che niman te Kman ex cyajbil tu'n cyten ttxlaj 
Tdios Jacob. 

7Akeye tpwertil tnam ojtxi banin, cyjakom cyibe. Cyjakom cyibe wen tu'n tocx ju 
Rey nim tajwalil. 

8¿Alcyetzun ju Rey lu nim tajwalil? Ate Kman aju nim tipumal ex cyuw tc'u'j. Ate 
Kman aju in cub ti'j tcyakil tu'n tuj k'oj. 

9Akeye tpwertil tnam ojtxi banin, cyjakom cyibe. Cyjakom cyibe wen tu'n tocx ju 
Rey nim tajwalil. 

10¿Alcyetzun ju Rey lu nim tajwalil? Ate Kman aju Tajaw Tcyakil. Ate Kman aju 
Rey nim tajwalil. 

Salmos 25 

In kanin David onbil te Dios tuj na'j Dios 

Bitz tu'n David 

1Nman, in chin cubsane twitza; 

2aya Ndiose, ti'ja k'ukl nc'u'je: mi'n tak'a ambil tu'n tcub nch'ixwiye. Mi'nwt chin 
oque te cytzebl ke aj k'oj wi'je. 

3Mi'nxwit cub cych'ixwi keju k'ukl cyc'u'j ti'ja. Cubxwit cych'ixwi keju nok elajx 
in jaw cyi'n cyib ti'ja. 

4Nman, yec'untza ke tbeya weye; ex chin t-ẍaklunxa cyuj ke; 

5chin t-ẍaklunxa tu'n tyola axix toc, ex chin t-xnak'tzama, porque aya Ndiose ex 
clol weye. O'cx ti'ja k'ukl nc'u'je tcyakil k'ij. 

6Nman, na'ntza aju tc'ujlalila ex ju t-xtalbila, akeju e tzaj tyec'una keye atxix ojtxi, 

7mi'n tzaj tna'na ke wile ex mi ke mya ba'n o nbinchaye tuj ncu'xumale. Nman, 
chin tna'ntza tu'nju tc'ujlalila ex t-xtalbila ma'xix. 

8Ba'nte Kman ex tz'aklxix; cyja'tzun in xi tyec'un be ba'n cye xjal aj il, 

9in che'x t-ẍaklu'n ke mans tuj tbe; ex in che'x t-xnak'tza'n ti'j ju tz'aklxix. 

10Ate Dios axix toc tyol ex cucx at tc'ujlalil cyi'j keju in japun cyu'n aju yol cyaj 
bant ti'j tu'n cyuc'il, ex ke tmandamyent. 

11Tu'nju ma'xix toclen tbiya Nman, najsama aju wile ma'xix. 

12Aju xjal in niman te Kman, cxel yec'un te alcye be tu'n t-xi ti'n: 

13oc c'ank'il tuj tzalajbil tu'n, ex cxel tk'o'n cyoclen ke tiyjil tu'n cyetzante aju 
tx'otx'. 

14Nno'c Kman te cyamiw ke xjal in che niman te, ex in xi tma'n cye aju yol cyaj 
bant ti'j tu'n. 

15Cucx in xi nque'yine ti'j Kman, porque ate in clonte weye tuj tcyakil xobajil. 

16Chin tque'yintza Nman, ex k'ak'antz tc'u'ja wi'je, porque njunale atine ex in 
chin bisune. 

17Nim in bisun wanmiye; chin tcloma tuj yajbil weye. 

18Que'yintza aju nbise ex ju yajbil weye ex najsama ke wile. 

19Que'yintza, ma che chmet nim aj k'oj wi'je; nimxix ma chin el cyic'un. 

20Chin tcwentin oca ex chin tcloma. Mi'n tak'a ambil tu'n tcub nch'ixwiye, porque 
ti'ja ma tz'oc nclon wibe. 

21Tz'ajbenxwit te colbil weye aju nmodiye ba'n ex tu'nju minti' wile, porque ti'ja 
ma tz'oc ke' nc'u'je. 

22Nman Dios, cloma ke aj Israel tuj tcyakil yajbil cye. 

Salmos 26 

Aju tna'j Dios jun xjal tz'aklxix 

Bitz tu'n David 

1Nman, binchama wi'je porque ma chin bete tuj tumelxix. O'cx ti'ja ma tz'oc 
ke'xix nc'u'je Nman; 

2chin tque'yin baja, chin tk'onca tuj malbil, k'onca ke nximbetze tuj malbil 
cyuc'ix keju tbis nc'u'je. 

3Cucx in tzaj nna'ne tc'ujlalila ex cucx in tene tz'aklxix twitza; 

4mi jun maj o chin tene junx cyuc'il ke xjal nic'al yol ex minti' o tz'oc njunin wibe 
cyuc'il keju xmletz' ke. 

5Nne'l wic'une aju buyj tibil cyu'n ke xjal mya ba'n; mi jun maj o chin tene junx 
cyuc'il ke xjal jumajx mya ba'n ke. 

6Jacu tz'el ntx'jone nk'abe tu'n tel nic'baj ti'j minti' wile, waje tu'n nxi lak'e'ye 
twitz t-altara Nman, 

7ex tu'n cyxi nbitzane ke bitz te nimbil teya, ex tu'n cyxi nma'ne ke tbinchbena 
ma' cyxilen. 

8Nman, c'ujla'n tjaya wu'ne jatum najliya, aju lugar jatum tcubsa'n tajwalila. 

9Mi'n tak'a ambil tu'n ncyime ic tza'n in che cyim ke aj il; ex mi'n tbinchaya wi'je 
ic tza'n cbajel cyi'j ke byol xjal, 

10akeju cucx in cybincha'n mya ba'n ex in cyc'mo'n pwak nok tu'n mi tcub 
cysentens xjal cyu'n. 

11Atzun weye minti' wile; cyja'tzun chin tcloma, k'ak'antz tc'u'ja wi'je. 

12Atzun cycubsa'n nkane tibaj tx'otx' cyuw tten; ex cjawil nnimsa'ne Kman 
cywitz ke xjal etzan tu'n. 

Salmos 27 

A Kman Dios spic'un weye ex clol weye 

Bitz tu'n David 

1Ate Kman spic'un weye ex clol weye. ¿Al etzun chin xobile? Ate Kman clol weye 
tuj tcyakil xobajil, cyja'tzun mlay chin xobe. 

2Ke xjal binchal mya ba'n, akeju aj k'oj wi'je, baj cychmon cyib tu'n cyoc tzokpaj 
wi'je ex tu'n nnaje cyu'n, pero ax ke e jaw tolj ex e cub tz'ak. 

3Masque baj cytxolban cyib txkan soldad wi'je, mlay tzaj baj nc'u'je; masque che 
oc ten k'ojlel wi'je, pero cucx ckebil nc'u'je. 

4O'cx jun in xi nkanine te Kman, junx waje te; atzun tu'n ntene tuj tja Kman tuj 
tcyakil k'ij te wank'ible, tu'ntzun nc'ulune te ex tu'n ntzalaje ti'j tu'nju tbanilxix 
te. 

5Oc ttzaj mya ba'n wi'je, chin xel ewane tu'n Kman tuj t-xlecumal, chin oquex 
ewane tu'n tuj tja tu'n nclete; chin jawix k'o'ne tu'n twi' jun pic tu'n nclete. 

6Cyja'tzun cbel cyi'j aj k'oj wu'ne, akeju cytxolban cyib wi'je, ex cyja'tzun cxel 
nk'o'ne chojbil te Kman tuj tja; oc chin sch'ile tu'n tzalajbil; chin bitzale te Kman. 

7In chin k'ajte ti'ja Nman, chin tbintza. K'ak'antz tc'u'ja wi'je, chin ttzak'wentza. 

8Aju wanmiye in tma'n weye cyja': Tz'oc tililx tu'na tu'n ttena tuc'il Kman. 
Cyja'tzun nno'c tilil wu'ne tu'n ntene tuc'ila Kman. 

9Mi'n tz'el tewan tiba nwitze Nman, mi'n tzaj tk'oja wi'je ex mi'n chin el tic'una; 
o'cxcu aya onil weye. Mi'n chin cyaj tk'o'na njunalxe ex mi'n chin cyaj tcolina, 
porque o'cx aya Ndiose ex clol weye. 

10Masque ma chin cyaj coline tu'n nmane ex tu'n ntxu'ye, pero aya c'oquel 
cwentin weye Nman. 

11Nman, yec'untza aju tbeya weye, chin t-ẍaklunxa tuj be jikun ti'j, tu'n cylaj ke 
aj k'oj wi'je. 

12Mi'n chinx ttzokpi'na tuj cyk'ab aj k'oj, porque ma che oc ten xjal nic'al yol 
wi'je, ex o'cx in che ximan ti'j tu'n nc'ixbisanjtze cyu'n. 

13Pero ma ke' nc'u'je ti'j tu'n nc'monteye t-xtalbil Kman acux itz'x kine tzalu 
twitz tx'otx'. 

14Ke'c tc'u'ja ti'j Kman, tenx tipuna ex mi'n baj tc'u'ja. Ax toc ke'c tc'u'ja ti'j. 

Salmos 28 

In tzaj tbi'n Kman aju kcubsbil 

Bitz tu'n David 

1Nman, aya colol weye, in chin cubsane twitza mi'n nok chin tzaj tbi'na, chin 
ttzak'wentza. Porque ka mi'n ma chin tzaj ttzak'we'na, ajun kine chin oquel tajlal 
cyuc'il keju in che cyim. 

2Bintza tk'ajk'ajel nwi'ye oc t-xi nkanine onbil teya, oc cyjaw nk'o'ne nk'abe 
twitz cya'j tumlal tjaya xjan. 

3Mi'n cub tk'o'na ncastiwoye junx cyuc'il ke xjal mya ba'n ex ke xjal binchal mya 
ba'n, ex nok tu'n cytzi' in cyma'n ka at cyc'ujlalil, atzun tuj cyanmi nojni tu'n mya 
ba'n. 

4K'oncuya cycastiw ic tza'nx ju cybinchben mya ba'n, ex k'onxa chojbil cye ax ic 
tza'nx ju mya ba'n o cybincha. 

5Tu'nju minti' in xi cyniman tcyakilju o tbincha Kman, cyja'tzun che najel tu'n, 
ex mlay che jaw we'tl juntl maj. 

6Nimanxwit te Kman tu'nju ma che tzaj tbi'n ke ncubsbile. 

7Ate Kman colol weye ma'xix tipumal, o'cx ti'j k'ukl nc'u'je, ate oninte weye. In 
tzalaj wanmiye; chin bitzale ex cxel nk'o'ne chjonte te Kman. 

8Ate Kman k'olte tipumal tnam etzan tu'n, ex ate onil ex colol ti'j rey jaw t-sc'o'n. 

9Cloma aju tnam etzan tu'na Nman, ex cy'iwlama keju o che jaw t-sc'o'na. Tz'ocxa 
ic tza'n jun pastor, cwentin oca ke ex k'inxa ke tuj tk'aba te jumajx. 

Salmos 29 

Aju tk'ajk'ajel twi' Kman ma'xix tipumal 

Bitz tu'n David 

1Akeye anjel, cynimsan jawe Kman; cynimsan jawe tu'nju tipumal ex tu'nju 
tajwalil, 

2Cynimsan jawe aju tbi Kman tbanilxix, ex che c'ulune te tuj lugar xjan, aju 
tbanilxix. 

3Aju tk'ajk'ajel twi' Kman in k'ajt tibaj mar; aju Dios ma'xix tajwalil in tininin 
wen; ate Kman tcubsa'n tibaj nintz mar. 

4Aju tk'ajk'ajel twi' Kman cyuwte; aju tk'ajk'ajel twi' Kman nimxix tipumal; 

5tu'n tk'ajk'ajel twi' Kman in che baj jachj ke tze' wi'ten. Tu'n Kman in che baj 
tjachin ke tze' wi'ten twi witz Líbano. 

6In che tzaj lu'lun ke witz Líbano ex Sirión tu'n; ex in bant cyt'icpaj tu'n, ic tza'n 
ke tor ex ke tal tor. 

7Tuj tk'ajk'ajel twi' Kman nne'tz tkan k'ak'; 

8tu'nju tk'ajk'ajel twi' Kman in jaw lu'lun aju lugar minti' cynajbil xjal tuj; tu'n 
Kman in jaw lu'lun aju lugar minti' cynajbil xjal tuj, aju tcub tuj Cades. 

9Tu'n tk'ajk'ajel twi' Kman in che baj kutz'j ke tze' c'ol ex in che cyaj ten ke chc'ul 
minti' jun wi' tze' cyuj. Tuj tja Dios cycyakil in xi cyk'o'n nimbil te. 

10Ate jbal tcyaj tjak' tcawbil Kman, ex ate Kman toc te rey tu'n tcawin te jumajx. 

11In xi tk'o'n Kman cyipun ke xjal etzan tu'n, ex in che cub tcy'iwla'n tu'n cyten 
tuj tzalajbil. 

Salmos 30 

Bitz te ak'bil chjonte te Kman 

Bitz tu'n David 

1Nman, cjawil nnimsa'ne tu'nju ma chin clete tu'na, ex tu'nju minti' tak'a ambil 
tu'n cyxmayin ke aj k'oj wi'je. 

2Nman Dios, xi nkanine onbil teya ex o chin banixe tu'na; 

3Nman, ma chin clete tu'na tuj camic; ma tzul nnable tu'na, ma chin clete tu'na 
tu'n mi'n ncyime. 

4Akeye in che niman te Kman, che bitzane bitz te, cynimsan jawe tbi xjan. 

5Porque nok ch'in tuj in ten tk'oj, atzunju t-xtalbil cucx in ten tuj tcyakil kank'ibl. 
Ka ma ko ok' te konic'an, atzun oc kskix ko tzalajel. 

6Tuj nwitze ka segur atine, ex cub nximane cyja': Minti' jun jacu chin cub tz'ake 
tu'n. 

7Nman, tu'nju t-xtalbila ma chin cub twabana tuj jun lugar segurxix, ex te tibajxi 
ma tz'el tewan twitza wi'je. Ma naj nnable tu'n xobajil. 

8Ti'ja in jaw tk'ajk'ajel nwi'ye Nman, ex teya in chin cubsane. 

9¿Ti ctcamba'ya ti'j ka ma chin cyime ex ka ma chinx k'i'ne tuj mukbil? Oc toc 
nximlale te tx'otx' mlay jaw nnimsa'na, ex mlay chin yoline ti'j ju ttena tz'aklxix. 

10Nman, chin tbintza ex k'ak'antz tc'u'ja wi'je; chin tonintza Nman. 

11Ma tz'el ti'na bis wi'je ex ma tzaj tk'o'na tzalajbil te t-xel; aju nxbalune toc te 
techal bis, ma tz'el ti'na, ex ma tz'oc tk'o'na jun nxbalune te tzalajbil. 

12Cyja'tzun Nman Dios, mlay chin cub tene tu'n mi nk'ajte; che xel nbitzane ke 
bitz te nimbil teya ex cucx cxel nk'o'ne chjonte teya. 

Salmos 31 

Oc ke'xix tc'u'j David ti'j Kman 

Bitz tu'n David 

1Nman, ti'ja ma tz'oc nclon wibe, mi'n tak'a ambil tu'n tcub nch'ixwiye. Chin 
tcloma porque aya jun Dios tz'aklxix. 

2Chin tbintza, juratx chin tclom naja. Tz'ocxwita te weye ic tza'n jun pic tu'ntzun 
nclete tu'na, tz'ocxwita te jun matij ja cyuw tten te colbil wibe ex colol weye. 

3Ic ttena te weye ic tza'n jun pic ex ic tza'n jun matij ja cyuwxix tten. Chin t-
ẍakluma ex chin tcwentin oca tu'ntzun tjaw nimsa'n tbiya. 

4Chin ti'n etza tuj c'obil ma cub cyk'o'n aj k'oj wi'je, porque aya colol wi'je. 

5Tuj tk'aba in xi wokxenane wanmiye; tzaja colol wi'je Nman, aya Dios axix toc. 

6In che el wic'une ke xjal in che c'ulun cywitz ke tilbilal minti' cyajben. O'cx ma 
tz'oc ke' nc'u'je ti'ja Nman. 

7Chin tzalajele nim tu'nju at tc'ujlalila wi'je. Ma tila ke nbise, ojtzki'n tu'na aju 
c'ixc'oj in tzaj wi'je; 

8minti' ma chinx tk'o'na tuj cyk'ab ke aj k'oj wi'je; cub tk'o'na kine tuj jun lugar 
segurxix. 

9Nman, k'ak'antz tc'u'ja wi'je porque atine tuj xobajil. Ke tbak' nwitze tuc'ix 
nximlale ex tuc'ix wanmiye minti'tl cyipun tu'n bis. 

10Niban tbaj nchwinklale tu'n c'ixc'oj. Jurat niban cyel wabk'iyile; in baj wipune 
tu'n bis, niban tbaj tipun nximlale. 

11Ma chin oque te cyxmaybil ke aj k'oj wi'je, ax icx cyu'n ke nvesine; nok in che 
el sec'paj ke wamiwoye wi'je. Akeju in che oc que'yinte weye tuj cay, bi'x in che 
el ok wi'je. 

12Bi'x ma tzic' nna'njtze cyu'n mer ic tza'n ma chin cyime. Ic ma chin oque ic tza'n 
jun xar ma baj pax. 

13In nbi'ne ke xjal in che si'min yol wi'je. At xobajil tuj tcyakil part. Cycyakil in 
baj cyximan mya ba'n wi'je ex in baj cyximan tu'n ncyime cyu'n. 

14Atzun weye Nman, k'ukl nc'u'je ti'ja, in xi nma'ne: Aya Ndiose. 

15Cwentin kine tu'na tuj tcyakilju in baj wi'je; chin tcloma cywitz ke aj k'oj wi'je, 
akeju lepcho'c wi'je tu'n ncube cyu'n. 

16Chin tque'yintza tuc'il t-xtalbila, akine tmajena, ex chin tcloma tu'nju tc'ujlalila. 

17Ti'ja in jaw tk'ajk'ajel nwi'ye Nman, mi'n cub tk'o'na nch'ixwiye. K'oncuya 
cych'ixwi ke xjal binchal mya ba'n ex k'oncu'xa ke tuj cynajbil cyimni tu'n mi 
cyk'ajt. 

18Binchama tu'n mi cyk'ajtl ke xjal nic'al yol in che ic'un ex jawni ke, ex in che 
yolin mya ba'n ti'j ju xjal tz'aklxix. 

19Ma'xix t-xtalbila cyuc'il keju in che niman teya. In xi tc'u'na ic tza'n jun 
k'inumabl, ex cywitz ke xjal in xi t-sipana cye keju k'ukl cyc'u'j ti'ja. 

20Tu'nju ate' tuc'ila, che cletel tuj mya ba'n in baj cyximan xjal; in che ocx tclo'na 
ke tuj tjaya cywitz ke yol mya ba'n cyu'n ke aj k'oj cyi'j. 

21Nimanxwit Kman tu'nju tc'ujlalil, tbincha nimcu ba'n weye tej nclete tu'n tuj 
jun tnam toc muro ti'j. 

22Tzaj nxobile ex xi nma'ne jun yol cyja': Ma chin cyaj coline tu'n Kman, nchiye, 
pero tej t-xi nkanine onbil teya, tzaj tbi'na tk'ajk'ajel nwi'ye. 

23Cyc'ujlame Kman cycyakile akeye in che niman te. In che oc tcwentin Kman 
keju in che bet tuj tumelxix, pero keju in jaw cyniman cyib, in cub tk'o'n cycastiw 
tuj tumelxix. 

24Tenx cyipune ex cyuwx cyc'u'je cycyakile k'ukl cyc'u'je ti'j Kman. 

Salmos 32 

Aju tu'n tjatz tpa'n xjal til ex aju najsbil te 

Xnak'tzbil tu'n David 

1At tzalajbil cye xjal in cub najsa'n cyil ex in cub maksi'n cyil. 

2At tzalajbil te xjal aju mlay tzaj na'ntl til tu'n Kman ex minti'tl sbubl tuj tanmi. 

3Tej na'nxtok tjatz npa'ne wile, o nna'ye ka cyja'tok tnaj nximlale tu'nju in chin 
ayayane nne'x k'ij. 

4Porque k'ijl ex konic'an in c'ixbisanjtze tu'na. Cyja'tzun bi'x baj wipune ex ic in 
oque ic tza'n ke bech in che cub motx'j tu'n tcyakal k'ij tuj coresma. 

5Pero jatz npa'ne wile twitza ex aju nbinchbene mya ba'n; minti' cub wewane ex 
o nmaye cyja': Cjawitz npa'ne wile twitz Kman; cyja'tzun cub tnajsa'na wile. 

6Tu'ntzun jlu, keju nimal teya oc che cubsal twitza tuj tk'ijlalil yajbil cye, ex 
masque xobajilxix tque'yinc aju nima oc tjaw ch'iy, pero mlay canun cyi'j. 

7Aya colbil weye; in chin clete tu'na tuj xobajil, chin bitzale tu'nju at colbil weye 
tu'na ex txolin wi'je tu'na. 

8Chi Kman in tma'n cyja': C'oquel ncwentina, cxel nk'o'ne xnak'tzbil teya, cxel 
nk'o'ne consej ba'n teya, cxel nyec'une teya alcye be tu'n t-xi ti'na. 

9Mi'n tz'oca ic tza'n ke chej ex ka ic tza'n ke mul minti' cynabl ex il ti'j tu'n toc 
jun pren ti'j cytzi' tuc'ix tak'al tu'n cynimanjtz xjal cyu'n, porque ka mi xbant jlu, 
mlay che oc lak'e' ti'ja. 

10Nim c'ixc'oj tzul cyi'j ke xjal mya ba'n, atzun keju nno'c ke' cyc'u'j ti'j Kman, 
txolin cyi'j tu'n tc'ujlalil. 

11Akeye tz'aklxix ex ba'n ta' cyanmiye, che tzalajxe ti'j Kman; che tenxe alegr ex 
tjaw tk'ajk'ajel cywi'ye cyuw tu'n tzalajbil. 

Salmos 33 

Ak'bil chjonte te Kman Dios 

1Akeye xjal tz'aklxix che tzalajxe ti'j Kman; ke xjal in che bet tuj tumelxix ba'n 
tu'n t-xi cyk'o'n chjonte te Dios. 

2Cyk'onxe chjonte te Kman tu'n tk'ajk'ajel twi chnab arpa, che bitzane tuc'il 
tk'ajk'ajel quitar. 

3Cybitzanxe jun bitz ac'aj te Kman, cyk'ajtza'nque ke chnab mejorxix wen ex che 
sch'ine tu'n tzalajbil. 

4Aju tyol Kman axix toc te, ex tu'nju tbinchben nne'l knic' ti'j ka in japunxix tyol. 

5In tzalaj Kman ki'j ka in kbincha'n aju tz'aklxix ex ka in ko bet tuj tumelxix; 
tcyakil twitz tx'otx' nojni tu'n tc'ujlalil. 

6Tu'n tyol Kman ex tu'n T-xew bant cya'j tuc'ix tcyakilju at twitz. 

7Tu'n Kman tchmon tib a' tuj mar, ex junx in cub tc'u'n aju nintz mar tuj jun 
tcubil. 

8Akeye xjal tuj tcyakil twitz tx'otx', che xobe twitz Kman ex che nimane te. 

9Porque tej tyolin Kman bi'x bant tcyakil, ex tej t-xi tma'n tyol ax cyaj ten tcyakil. 

10In baj ttzacun Kman aju in cub cyximan ke mastl nasyon tu'n tbinchet cyu'n, 

11atzunju ximamaj tu'n Kman in cyaj ten te jumajx. 

12At tzalajbil teju nasyon a Kman ma tz'oc te Cydios, aju ma jaw t-sc'o'n Dios tu'n 
toc te tecuxix. 

13Max tuj cya'j in che tzaj tque'yin Kman cycyakil xjal; 

14max tuj tnajbil in che tzaj tque'yin ke xjal najl twitz tx'otx'; 

15a Kman o binchante cyanmi ex toc tcwent ti'j tcyakilju in cybincha'n. 

16Mi jun rey jacu clet nok tu'nju at nim t-soldad, ex masque at nim cyipun xjal, 
pero mya tu'nju at cyipun jacu che clet. 

17Tuj k'oj nokx gan nno'c ke' cyc'u'j xjal cyi'j chej; masque at nim cyipun pero 
mlay che clet xjal cyu'n. 

18Atzun keju in che niman te Kman ex in ke' cyc'u'j ti'j tc'ujlalil, cucx cwentin ke 
tu'n. 

19In che clet tu'n te camic, ex minti' in che cyim tuj tk'ijlalil we'yaj. 

20Ako' k'ukl kc'u'j ti'j Kman, a onil ke ex ti'j nno'c kclon kib. 

21In tzalaj kanmi ti'j Kman ex k'uklxix kc'u'j ti'j tu'nju xjan tbi. 

22Awt tc'ujlalila ten kuc'ile Kman, porque atzun k'ukl kc'u'je ti'ja. 

Salmos 34 

Ak'bil chjonte te Kman Dios tu'nju t-xtalbil at ki'j 

Bitz tu'n David tej toc tk'on tib te loc twitz Abimelec. Atzunte Abimelec ex tlajo'n 

1Cxel nk'o'ne chjonte te Kman tcyakil k'ij ex cucx cjawil nnimsa'ne tbi. 

2Nim in chin tzalaje ti'j Kman; cybintze ex che tzalaje akeye xjal mans. 

3Cynimsa'n jawe Kman junx wuc'ile ex knimsa'n jaw tbi. 

4In cubsane twitz Kman ex in tzaj tzak'we'ne tu'n; in clete tu'n te tcyakilju in chin 
xobtoke te. 

5Keju toc cywitz ti'j Kman in tzalajxix cywitz ex mlay cub cych'ixwi. 

6In jaw sch'ine tej atine tuj bis, ex in tzaj bi'ne tu'n Kman, in clete tu'n tuj tcyakilju 
yajbil weye. 

7Aju t-anjel Kman in xk'ukin cye keju in che niman te Kman, ex in che clet tu'n. 

8Che nic'benchake ti'j, tz'elx cynic'e ti'j, ate Kman puro ba'n. At tzalajbil teju xjal 
nno'c ke' tc'u'j ti'j Kman. 

9Che nimane te Kman akeye pa'maj keye tu'n cyajbene te, porque tzul tk'o'n 
tcyakilju at tajben cye keju in che niman te. 

10Ke tal balun minti' cychi' ex nnic'x we'yaj cyu'n, atzun keju in che cubsan twitz 
Kman, ctzajel k'o'n tcyakilju ba'n cye. 

11Cytzaje nc'wa'l ex chin cybintze: Che xel nxnak'tza'ne tu'n cynimane te Kman. 

12¿Cyajpeye tu'n cyank'ine nim k'ij? ¿Cyajpeye tu'n cytzalaje ti'j cychwinklale? 

13Cyjac'um cytzi'ye tu'n mi'n cyyoline yol mya ba'n, ex mi'n che nic'ane yol. 

14Cypa'mil cyibe ti'j mya ba'n ex cybinchame ba'n; tz'oc tililx cyu'ne tu'n cucx 
tu'n cytene ba'n cyuc'il xjal. 

15Cwentin ke xjal tz'aklxix tu'n Kman ex in tzaj tbi'n cyna'j Dios. 

16Atzun ke binchal mya ba'n at tk'oj Kman cyi'j, banin ti'j tu'n cynaj twitz tx'otx' 
ex tu'n mi'n ttzaj na'ntl cybi. 

17In che cubsan ke xjal tz'aklxix twitz Kman, ex in che tzaj tbi'n, in che clet tu'n 
tuj tcyakil yajbil cye. 

18Nikayin ta' Kman tu'n cyclet ke xjal ma tz'oc ta'w bis ti'j cyc'u'j ex minti'tl jatum 
tu'n toc ke' cyc'u'j. 

19Aju xjal tz'aklxix nim yajbil nnic'x tu'n, pero in colpet tu'n Kman tuj tcyakilju 
in tzaj ti'j. 

20Cwentin ke tbakil tu'n Kman; ex mi jun cbel tokj. 

21Ke binchal mya ba'n, tu'nxju mya ba'n che najel; cbel cycastiw keju in che ic'un 
cyi'j ke xjal tz'aklxix. 

22A Kman ccolpil cye keju in che ajben te, mlay cub cycastiw keju k'ukl cyc'u'j ti'j. 

Salmos 35 

In kanin David onbil te Kman tuj tna'j Dios 

Bitz tu'n David 

1Nman, k'ojina cyuc'il keju in che k'ojin wi'je; toc tzokpaja cyi'j keju in che oc 
tzokpaj wi'je. 

2Tzyuma aju tmakbila in ajben tuj k'oj ex ttzaja onil weye; 

3tzyuma tlansa ex we'cuya cywitz keju lepcho'c wi'je tu'n ncube cyu'n; k'mantza 
ka aya clol weye. 

4E cyel ok tu'n cych'ixwi keju cyaj tu'n ncub byo'ne cyu'n, ex cyuc'ix keju cyaj 
tu'n cybinchante jun mya ba'n wi'je. 

5Icwit che oc ic tza'n ttxa triw in xi tikan cyk'ik', oc cyex lajo'n tu'n t-anjel Kman. 

6Tz'ocwit cybe te klolj ex sjilin tuj, oc cyex lajo'n tu'n t-anjel Kman. 

7Minti' jun mya ba'n o nbinchaye cyi'j, pero cub cyk'o'n jun c'obil wi'je ex cu'x 
cylacu'n jun jul tu'ntzun nxi tz'ake tuj. 

8Nokwit minaben tzaj jun mya ba'n cyi'j. Axwit ke che'x tz'ak tuj c'obil in cub 
cyk'o'n. Ex ba'nwt cycub tz'ak tuj jun mya ba'n. 

9Oc chin tzalajele ti'j Kman porque tu'n oc chin cletele. 

10Tu'n tcyakil wanmiye cxel nma'ne: ¿Alcye juntl ic tza'n teya Nman? In che 
tclo'na ke meba ex keju minti' cyipun cywitz ke xjal mas nim cyipun cywitz, ex 
cywitz keju nne'l cyelk'a'n aju at cye. 

11In che jaw we' ke xjal mya ba'n te testiw wi'je, ex in chin oque tuj xjel cyu'n ti'j 
ju minti' ba'n wu'ne. 

12Tzaj cyk'o'n mya ba'n weye te t-xel ju ba'n o nbinchaye cye, ex tu'n tlaj jlu in 
tzaj nim nbise. 

13Tej cyyabt ke tzaj nbise cyi'j, oc nk'o'ne nxbalune ch'i'x twitz ex cub nyo'ne 
we'yaj, ex minti' xi ncoline tu'n nna'ne Dios cyi'j tuj wanmiye. 

14O chin bisune nim cyi'j, mer ic tza'n ti'j ntxu'ye, mer ic tza'n ti'j jun wamiwoye 
ex mer ic tza'n ti'j jun wermaniye. 

15Tejtzun ttzaj mya ba'n wi'je cycyakil e jaw tze'n; mer ic tza'n junxitl xjal ke ex 
minti' ojtzki'n ke wu'ne, minti' xi cycolin tu'n cyyasun wi'je. 

16In baj yajla'ne cyu'n ex e oc ten xmayil wi'je, tu'n cyk'oj jaw kitx'itx'in t-xe cye' 
wi'je. 

17Nman, ¿cucxpetzun cxe'l tu'na, nok in tzaj tque'yina jlu wi'je? Chin tcloma 
cywitz keju in che tzanun wi'je mer ic tza'n balun. 

18Jacu txi nk'o'ne chjonte teya cywitz nimcu xjal cychmon cyib; jacu jaw 
nnimsa'ne cywitz tnam xjal nimxix cyajlal. 

19Miwt che jaw tzalaj ke aj k'oj wi'je; mi'n tak'a ambil tu'n cyxmayin wi'je akeju 
in chin el ic'une cyu'n ex minti' jun mya ba'n o nbinchaye. 

20Akeju xjal lu minti' in che yolin ti'j tu'n cyten xjal tuj txubtxaj, nok o'cx in che 
si'min yol cyi'j ke xjal ba'n cymod, akeju najl cyxol; 

21in che jaw tze'n wi'je ex in cyma'n: Ma kil tu'n kwitz aju ma tzaj ti'j. 

22Nman, ma tila aju in cybincha'n ke xjal lu. Mi'n cyaj tena tu'n mi tk'ajta. Mi'n 
tz'el lak'e'ya wi'je. 

23We'ctza Nman Dios, k'i'mel twatla. Binchantza wi'je ex colina wi'je. 

24Nman Dios, binchantza wi'je porque aya tz'aklxix. Mi'n tak'a ambil tu'n cytze'n 
ke aj k'oj wi'je. 

25Mi'n tak'a ambil tu'n cymante ex tu'n tcub cyximan cyja': Atzun jlu kaj, bi'x ma 
naj ku'n. 

26E ttzaj cych'ixwi ex e ttzpet cynabl keju in che tzalaj ti'j ju mya ba'n ma tzaj 
wi'je; e ttzaj nimxix cych'ixwi ex e tnaj cynabl keju nno'c cyk'on cyib mas ma' 
cyxilen nwitze. 

27E cyjaw tzalaj ex e cyjaw sch'in tu'n tzalajbil keju cyaj tu'n cyque'yinte weye 
otok chin cambane; ex coc'x tu'n cymante cyja': Ma'xix toclen Kman ex in tzalaj 
tu'nju ba'n ta' tmajen. 

28Oc chin yolile ti'j ju in bant tu'na tuj tumelxix, ex tcyakil k'ij cjawil nnimsa'ne. 

Salmos 36 

Aju mya ba'n in tbincha'n xjal, ex aju t-xtalbil Dios 

Bitz tu'n David aju tmajen Kman 

1Aju mya ba'n in yolin te xjal mya ba'n max tuj tanmi. Minti'x in ximan xjal ti'j ka 
at tu'n t-xob twitz Dios. 

2Nno'c tk'on tib te ma' toclen, ex in baj tyolin tib, tuj twitz ka mlay tz'el nic'baj 
ti'j tbinchben mya ba'n. 

3Jumajx mya ba'n yolin ex nic'al yol, tzpetni tnabl ex ma cyaj tcolin tu'n 
tbinchante ba'n. 

4Oc in cub coẍe' twi twatbil, in baj t-ximan tu'n tbinchante mya ba'n; ax in cyaj 
ten tuj mya ba'n ex mi'n taj tu'n tcyaj tk'o'n ju mya ba'n. 

5Atzunju tc'ujlalila Nman, max japun pon twitz cya'j; ex aju tyola axix toc in japun 
canun twitz cya'j. 

6Aju ttena tz'aklxix ic tten ic tza'n ke nmak witz; ex ke tleya ic cyten ic tza'n mar 
ma tij ex ma' t-xe'. Nman, aya cwentil cye ke xjal ex ke jil. 

7Tbanilxix tc'ujlalila Nman Dios. Cyja'tzun nno'cx cyclon cyib ke xjal tjak' t-xic'a. 

8In nojxix cyc'u'j wen tu'nju nim wabj at tuj tjaya; tu'na in xi tk'o'na cyc'a ti'j jun 
nima tbanilxix wen, 

9porque tuc'ila ta' aju twi a' in tk'o'n chwinklal, ex tu'nju t-spic'umala in kile aju 
spic'un. 

10Cucx k'ontz tc'ujlalila cye keju ojtzki'na cyu'n, ex che tcloma xjal ba'n cymod. 

11Mi'n tak'a ambil tu'n nbaj wabane cyu'n ke xjal in jaw cyniman cyib, ex tu'n 
mi'n wex lajo'ne cyu'n ke xjal mya ba'n. 

12Cyque'yinxe tza'n tten ma che cub tz'ak ke xjal binchal mya ba'n. Ma che cub 
tz'ak ex mlay che jaw we' juntl maj. 

Salmos 37 

Ke'c tc'u'ja ti'j Kman Dios 

Bitz tu'n David 

1Mi'n jaw cyakpaja tu'n cylaj ke xjal mya ba'n, mi'n tzaj tx'a'l tc'u'ja cyi'j ke 
binchal mya ba'n, 

2porque jurat naj che najel ic tza'n ch'im in tzkij, ex che bel motx'j ic tza'n c'ul. 

3Ke'c tc'u'ja ti'j Kman ex binchama ju ba'n, tz'ank'ina twitz tx'otx' ex cucx 
nimanxa tyol. 

4Tzalajxa ti'j Kman, ex tzul tk'o'n teya aju in pon tc'u'ja ti'j. 

5Okxenanx tiba tuj tk'ab Kman, ke'c tc'u'ja ti'j ex tzul onil teya. 

6Cbel tyec'un Dios cywitz xjal aju tbinchbena ba'n ex ju ttena tz'aklxix, ic tza'n 
tkan k'ij oc nno'c chilcuk'ij. 

7Txulecuya twitz Kman ex nok ayona ti'j oc tul onil teya. Mi'n tzaj tx'a'l tc'u'ja ti'j 
ju xjal jurat in jaw ti'n naj tipun, ex mi ti'j ju xjal in cub t-ximan tu'n tbinchante 
mya ba'n. 

8Colinxa k'oj ex colinxa tu'n ttzaj tlo'ch tc'u'ja; mi'n jaw k'ojla, porque tu'ntzun 
jlu in xi' jun yol tuj tilil. 

9Ax toc che elex lajo'n ke xjal mya ba'n, atzun keju k'ukl cyc'u'j ti'j Kman che 
oquel etzal teju tx'otx'. 

10Nok ch'intl taj tu'n cycub naj keju mya ba'n, masque ma tz'oc tena jyolte cye 
pero mlay che cnet tu'na. 

11Atzun ke xjal mans che oquel etzal teju tx'otx', ex puro tuj txubtxaj che tel. 

12Aju xjal mya ba'n in cub ten ximal ti'j tza'n tten tu'n tnaj ju xjal ba'n, ex in xi 
tque'yin ti'j in k'ojl wen. 

13Atzunte Kman nok in jaw tze'n ti'j ju xjal mya ba'n, porque ba'n tu'n ka ch'ix 
tpon or tu'n tnaj. 

14Ke binchal mya ba'n in jatz cyi'n cyspad tuj tjayil, ex nne'l cyxkinin tak'al xobl 
cyplech, tu'n cycub ke xjal meba cyu'n ex ke mans ex keju in che bet tuj tumel. 

15Pero tu'nx cyspad cbajel xyu'n cyanmi, ex che bajel tokj ke xobl cyplech. 

16Aju ch'in at teju xjal ba'n, mas nim t-xilen twitz cyk'inumabl ke xjal mya ba'n. 

17Porque c'elel ti'n Kman cyipumal ke xjal mya ba'n, atzun ke xjal ba'n che bel 
ttzyu'n tu'n mi cycub tz'ak. 

18Keju minti' cypaltil, cwentin ke tu'n Kman, ex aju cyetzbil cucx ctel te jumajx. 

19Tuj tk'ijlalil mya ba'n oc ttzaj we'yaj, mlay cub cych'ixwi tu'nju at nim cywa. 

20Atzun ke xjal mya ba'n, che bajel tz'e'y ic tza'n tzkij ch'im, ex ke aj k'oj ti'j Kman 
che bel naj ic tza'n sib. 

21Aju xjal mya ba'n in tkanin tch'ex ex minti'tl nna'j tchjo'n, atzunte xjal ba'n in 
tz'e'y tc'u'j ti'j juntl ex in xi tk'o'n cotzbaj. 

22Keju cy'iwla'n tu'n Kman oc cyc'ma' tx'otx' te cyetzbil, atzun keju tcub 
cysentens tu'n, che najel. 

23In xi tyec'un Kman alcye be tu'n t-xi ti'n xjal, ex in cub tk'o'n tuj be ba'n nne'l 
tuj twitz; 

24masque ma tzic' tz'ak, pero in jaw twaban tib, porque tzyu'n tk'ab tu'n Kman. 

25Cu'xun kine nej, atzun ja'lo ma chin tijine; pero bajx wile jun xinak ba'n otok 
cyaj colin, ex bajx wile in che mo'n ke tc'wa'l. 

26Tcyakil k'ij in k'ak'an tc'u'j cyi'j xjal ex in xi tk'o'n pwak te cych'ex; ke tc'wa'l 
in che cub cy'iwla'n tu'n Kman. 

27Pa'mil tiba ti'j ju mya ba'n ex binchama ju ba'n, ex cucxtzun ctel tnajbila. 

28In tzalaj Kman ki'j ka in kbincha'n ju tz'aklxix, ex minti' in che cyaj tcolin keju 
wa'lxix tuj cyocslabl, atzun keju mya ba'n, in che naj tu'n ex minti' in cyaj tk'o'n 
cyiyjil. 

29Ke xjal ba'n oc che etzal ti'j ju tx'otx', ex ax che tel tuj te jumajx. 

30Aju xjal ba'n at tnabl tyol ex in yolin tuj tumel, 

31tcu'x tley Dios tuj tanmi, ex mlayx jaw jilj tkan. 

32Aju xjal mya ba'n in xk'ukin ti'j ju xjal ba'n, ex in ximan ti'j tu'n tcub tbyo'n; 

33pero mlay txi tk'o'n Kman ambil te tu'n tcub tz'ak xjal ba'n tuj tk'ab, ex oc toc 
xjal ba'n tuj xjel, mlay tak' Dios ambil tu'n tcub t-sentens. 

34Ke'c tc'u'ja ti'j Kman ex nimanxa, tu'ntzun jlu cjawil nimsa'na tu'n ex ctzajel 
tk'o'n aju tx'otx' te tetzbila, ex oc tila'ya oc cynaj ke xjal mya ba'n. 

35O wile ju xjal mya ba'n ex puro jawni, ic tten ic tza'n jun tze' cyja' tch'iy wen ex 
puro pim t-xak; 

36pero tej wic'e juntl maj ya mi a'l, in jyone ti'j pero minti' cnet wu'ne. 

37K'o'nca cwent ti'j ju xjal tz'aklxix ex minti' tpaltil; tuj tk'ijlalil tzul ctel xjal lu tuj 
txubtxaj. 

38Atzun keju miban che niman, che najel te jumajx; tuj tk'ijlalil tzul che najel ke 
mya ba'n. 

39In che clet ke xjal tz'aklxix tu'n Kman, a in colin cyi'j tuj tk'ijlalil yajbil. 

40A Kman onil cye ex in che colpet tu'n. In che clet tu'n tuj cyk'ab keju mya ba'n, 
tu'nju atzun k'ukl cyc'u'j ti'j tu'n cyclet. 

Salmos 38 

In kanin David onbil te Kman tuj tna'j Dios 

1Aya Nman, mi'n chin oc tcawina tuc'il tk'oja ex mi'n cub tk'o'na ncastiwoye 
tuc'il ttx'u'jila. 

2Porque wi'je ma che oc tz'upj ke tplecha; ex ma cub tk'o'na ncastiwoye. 

3Tu'n cylaj ke wile ma tzaj tk'oja wi'je, cyja'tzun tcyakil nximlale ma yabt; 
misicyer jun nbakile ba'n ta'. 

4Cyu'n keju mya ba'n o nbinchaye, in nna'ne mer ic tza'n ma chin cyaj mulk'aje 
tjak' jun a'; ex mer ic tza'n jun iktz ke jlu mlay c'isj wu'ne. 

5Tu'n tlaj miban txi nbi'ne, ke ẍil ate'c wi'je niban cyk'ay ex tzu'wtl ke. 

6Enter k'ij in chin bete tuj bis, nok moc'l kine ex minti'tl wipune. 

7In julin ttzal wi'je tu'n cyak; tcyakil nximlale yab ta'. 

8Nim ma chin baj c'ixbisa'ne ex jumajx minti' wipune; in chin ayayane tu'nju 
nimxix bis at tuj wanmiye. 

9Nman, ojtzki'n tu'na tcyakilju in pon nc'u'je ti'j, mya tuj ewaj in xjik'ban nc'u'je 
twitza. 

10In putin wanmiye, niban tbaj wipune, ex niban woque moẍ. 

11Ke mejor wamiwoye ex cyuc'ixpe ke xjal at nxilene cyuc'il, najchak ma che tzaj 
we' wi'je tu'n tlaj nyabile. 

12Keju cyaj tu'n ncub cybyo'n, in cub cyk'o'n c'obil wi'je; keju cyaj tu'n 
cybinchante mya ba'n wi'je, in che yolin tu'n nnaje cyu'n ex cucx in baj cyximan 
tu'n cysbun. 

13Atzun weye nno'c nk'on wibe te chcyin, mer ic tza'n minti' otok nbiye; ex nno'c 
nk'on wibe ic tza'n men kine, ex minti' in chin k'ajte. 

14Ic in tene ic tza'nju xjal minti' in tbi'n ex mlay bant tu'n t-xi tma'n jun yol te 
tcolbil tib. 

15Chin ayole ti'ja Nman Dios, ex chin tzajel ttzak'we'na. 

16O'cx in xi nkanine tu'n mi'n cytze'n xjal wi'je, ex tu'n mi'n cytzalaj oc ttzaj mya 
ba'n wi'je. 

17Ax toc, ch'ix nnaje; cucx tten c'ixc'oj wi'je. 

18Che jawitz nma'ne ke wile, ma tzaj nbise tu'n tlaj ju mya ba'n o nbinchaye. 

19Ke aj k'oj wi'je ma chmet-xix cybaj; nim cybaj keju nok elajx in chin el ic'une 
cyu'n. 

20Tzaj cyk'o'n mya ba'n weye te t-xel ju ba'n o nbinchaye cye; in che k'ojin wi'je 
tu'n tlaj in nbincha'ne aju ba'n. 

21Nman, mi'n chin cyaj tk'o'na njunale. Nman Dios, mi'n tz'el lak'e'ya wi'je. 

22Nman Dios ex clol weye, tzaj naja onil weye. 

Salmos 39 

Mya nim tuj tk'ij xjal 

Bitz tu'n David 

1Otok txi ntziyane tu'n tten ncwente ti'j nmodiye, ex tu'n mi'n nbinchane il cyu'n 
nyole, ex tu'n njac'unteye ntzi'ye, acux cycubsa'n ke xjal mya ba'n nwitze. 

2Ex oc nk'on wibe te men, misicyer jun yol xi nma'ne. Ex minti'lpe in yoline ti'j 
ju ba'n. Atzunju c'ixc'oj wi'je nok cyja' t-xi' tuj tilil; 

3o julin wanmiye ttzi nxu'que. Tu'nju nximbetze mer ic tza'n k'ak' jaw c'ant 
wujxiye, jawtzun tk'ajk'ajel nwi'ye cyuwxix ex xi nma'ne cyja': 

4Nman, yec'untza weye jtoj baj nchwinklale ex jte' k'ij chin ank'ile, tu'ntzun tel 
nnic'e ti'j, mya nim tuj nk'ije. 

5Ma tzaj tk'o'na nchwinklale nok te nic'xi k'ij; mya nim wank'ible tuj twitza. Aju 
cyank'ibl cycyakil xjal ic tten ic tza'n jun xjik'baj c'ujbaj. 

6Ic tten xjal ic tza'n xlecun in bet. Nok gan in baj t-sicsan tib tu'n tchmet 
tk'inumabl, ex minti' ba'n tu'n alcye c'oquel tajwil. 

7Cyja'tzun Nman, ¿alcye tu'n nyone ti'j? Porque atzun k'ukl nc'u'je ti'ja. 

8Chin tcloma cyuj ke wile; mi'n tak'a ambil cye ke xjal minti' cynabl tu'n 
cyxmayin wi'je. 

9Oc nk'on wibe te men ex minti' in k'ajte, porque tu'na ma chin c'ixbisete. 

10K'i'mela aju castiw tcub wibaje tu'na; ch'ix nnaje tu'nju yajbil tu'na. 

11In xi tcawina aju xjal in tbincha'n mya ba'n oc tcub tk'o'na tcastiw, ex in naj 
tu'na aju mas in tzalaj ti'j, mer ic tza'n tu'n poc' otok baj wa'n. 

12Nman, bintza aju nna'j Diose, k'ontz twi'ya ti'j ncubsbile, ttzaja onil weye oc 
njaw ok'e. Tuj twitza nok jun betin xjal kine, ex nok in chin betje'ye ic tza'nx ke 
nxe'chele. 

13K'i'mela twitza wi'je, chin tk'oncja tu'n ntzalaj ch'ine na'nxtok ncyime. 

Salmos 40 

In chin tzalaje tu'n tbant tajbila wu'ne, Nman Dios 

Bitz tu'n David 

1Oc ke' nc'u'je ti'j Kman, atzun te cub ten bilte nyole tej ncubsane te. 

2In jatz k'i'ne tu'n tuj jun jul xobajilxix ex in clete tu'n, in colpete tu'n tu'n mi'n 
nxi'ye tuj soban. Cub tk'o'n nkane twi pic ex e tcyuwsa tu'n nbete. 

3Tzaj t-xnak'tza'n jun ac'aj bitz weye, jun bitz te ak'bil chjonte te Kman Dios. Tej 
cyque'yinte nimcu xjal, tzaj tchi cyi'j ex oc ke' cyc'u'j ti'j Kman. 

4At nim tzalajbil teju xjal in ke' tc'u'j ti'j Kman ex minti' in jaw tuc'in tib cyuc'il 
keju jawni cywitz, ex mi cyuc'il keju in che c'ulun te jun dios mya ax toc. 

5Nman Dios, nimcu tbinchbena tbanilxix ma bant, aju t-ximbetza ki'je puro ba'n, 
mi a'l juntl jacu pon ic tza'n teya. Jacu wajbeye tu'n t-xi nchic'ba'ne tcyakil jlu ex 
tu'n nyoline cyi'j, pero nok ch'in jacu chic'bet wu'ne, porque nim jlu. 

6Minti' in tzalaja cyi'j ke alumaj in che'x k'o'n te chojbil, ex mi cyi'j ke oyaj ti'j 
twitz awal; minti' ma tkaniya tu'n cycub patit ke alumaj tibaj altar ex mi jun oyaj 
tu'n tchjet il. Atzun weye ma jaket nẍcyine tu'na tu'n nbinteye tyola. 

7Cyja'tzun ma txi nma'ne teya: Lu kine lu ic tza'n in tma'n wi'je tuj tu'jil. 

8Nman Dios, in chin tzalaje tu'n tbant tajbila; aju t-xnak'tzbila c'u'n wu'ne tuj 
wanmiye. 

9Ma txi nchic'ba'ne cye xjal cybuyin cyib nim cyajlal ka aya tz'aklxix. Tzki'n tu'na 
Nman, minti' ma chin k'ajene tu'n nyoline. 

10Minti' ma chin k'ajene tu'n t-xi nma'ne ka aya tz'aklxix, cucx in chin yoline ti'j 
ka in japun tyola tu'na ex ti'j ju colbil tu'na; minti' ma cub wewane tc'ujlalila ex 
ju tyola axix toc cywitz nimcu xjal etzan tu'na. 

11Atzun teya Nman, mi'n cub t-xc'ayina tk'ak'bil tc'u'ja. Cucxwit chin clete tu'na 
tu'nju tc'ujlalila ex tu'nju tyola axix toc. 

12Nim ma tzic'x wu'ne ex mlayx canun tu'n tbaj nma'ne tcyakil. Axju nbinchbene 
mya ba'n ma cub tz'ak wibaje; ex bi'x ma che naj tbak' nwitze. Mas nim tajlal 
nbinchbene mya ba'n ic tza'n ttzmal nwi'ye, ex bi'x ma tzaj baj nc'u'je. 

13Nman, binchama xtalbil, chin tcloma. Nman, tzaj naja onil weye. 

14Bi'xwit naj cynabl tu'n tel cych'ixwi keju in che ximan ti'j tu'n nnaje cyu'n. 
Bi'xwit che el ok, tu'n tel cych'ixwi keju cyaj tu'n ttzaj mya ba'n wi'je. 

15Bi'xwit che el ok tu'n tel cych'ixwi keju in che xmayin wi'je. 

16Atzun keju in che jyon ti'ja che tzalajxwit nim wen; keju in che tzalaj ti'j colbil 
tu'na cucxwit txi cyma'n: Nimanxwit tbi Kman. 

17Ic tza'n weye puro meba kine ex in chin bisune, mi'n tzic' nna'le tu'na Nman. 
Aya onil weye ex clol weye, mi'n cub tyo'na nim, Nman Dios. 

Salmos 41 

Tna'j Dios jun xjal yab 

Bitz tu'n David 

1At tzalajbil teju xjal in ximan cyi'j keju minti' cyipun ex cyi'j ke meba; porque oc 
cletel tu'n Kman tuj tk'ijlalil mya ba'n. 

2C'oquel cwentin tu'n Kman, cxel tk'o'n tchwinklal ex ctzalajel twitz tx'otx', ex 
mlay txi k'o'n tu'n Kman tuj cyk'ab ke aj k'oj ti'j. 

3Cxel tk'o'n Kman tipun oc ttzaj yabil ti'j ex cbanixel tyabil tu'n. 

4O txi nma'ne cyja': Nman, k'ak'antz tc'u'ja wi'je; chin tk'anan oca, masque o chin 
binchane il twitza. 

5Ke aj k'oj wi'je in cyma'n mya ba'n wi'je, ex in che kanin ti'j: ¿Jtoj ban tcyim ex 
tu'n mi'n ttzaj na'ntl tbi? Che chi. 

6Ka ma che ul que'yil weye, puro ba'n cyyol in cyma'n weye, pero mya ax toc 
cyu'n; in xi cyc'u'n tuj cyanmi tcyakilju mya ba'n in cyil wi'je, ex octzun cyex ti'jxi 
in baj cyma'n cye cycyakil xjal. 

7Akeju in che el ic'unte weye in baj cychmon cyib ex in che oc ten yolil wi'je; tuj 
cyximbetz ka tu'n wexwe nlaj in chin yajlanjtze, 

8ex in cyma'n: Aju tyabil toc puro plojxix ex minti' k'anbil ti'j; ma cub tz'ak tuj 
tcoẍbil ex mlay jaw we'tl. 

9Ajunlpe aju mejor wamiwoye, aju otok tz'oc ke' nc'u'je ti'j ex o wa'n junx 
wuc'ile, ma tz'oc aj k'oj wi'je. 

10Atzun teya Nman, k'ak'antz tc'u'ja wi'je; chin tonintza tu'n nbanixe, tu'ntzun t-
xi nk'o'ne jun chojbil cye ti'j ju in cybincha'n wi'je. 

11Atzun c'elel nnic'e ti'j ka in tzalaja wi'je; oc mi'n cycamban ke aj k'oj wi'je. 

12Atzun weye, cwentin kine tu'na tu'nju minti' npaltile, ex tu'na chin tele twitza 
te jumajx. 

13Nimanxwit tbi Kman aju Cydios aj Israel ja'lo ex te jumajx. Icxwitju. 

Salmos 42 

LIBRO II 

SALMOS 42—72 
O'cx k'ukl nc'u'je ti'j Dios 

Bitz cyu'n ke tiyjil Coré 

1Ic tza'n te masat oc in txket ti'j tc'u'j in xi' jyolte jun nima, icxtzun weye Nman 
Dios, in chin jyone ti'ja. 

2In txket wanmiye ti'j Dios, aju Dios itz'. ¿Jtoj ba'n npone tu'n toc nque'yine 
twitz? 

3In chin ok'e k'ijl ex konic'an ex minti' in chin wa'ne; atzun ke xjal in cyma'n 
weye tcyakil k'ij: ¿Jatum ta' Tdiosa? 

4Tcyakil jlu in tzaj nna'ne ex in chin bisune tuj wanmiye. In tzaj nna'ne tej nbete 
cyxol nim xjal cyja' cyxi' tu'n cypon tuj tja Dios ex nejni kine cywitz, in jaw 
tk'ajk'ajel cywi' tu'n tzalajbil ex in che bitzan in che ic'san nink'ij cycyakil. 

5¿Tiku'n in chin bisune? ¿Ex tiku'n in tzaj baj nc'u'je? O'cx ti'j Dios ma ke' nc'u'je, 
ex cucx cjawil nnimsa'ne tbi, porque a Ndiose ex a clol weye. 

6Mer ic tza'n minti'tl wipune. Cyja'tzun nim in chin ximane ti'ja max ttzi nima 
Jordán ex max twi witz Hermón ex twi witz Mizar. 

7Cyuj ke tkan xak ma' cyxe' in binjtz tk'ajk'ajel a' nne'x tilj twi xak in julun wen; 
aju nintz a' in tzaj tk'o'na, ma chin cyaje tjak' ex ma tz'ex wibaje. 

8In tzaj tk'o'n Kman t-xtalbil weye k'ijl, ex konic'an in tzaj tk'o'n jun bitz tu'n 
nbitzane, ex in chin cubsane twitz Dios aju k'ol nchwinklale. 

9In xi nma'ne te Dios aju clol weye: ¿Tiku'n ma chin ele ti'j tc'u'ja? ¿Tiku'n in chin 
bisune ex in chin yajlanjtze cyu'n ke aj k'oj wi'je? 

10Cyuc'ix ke nbakile in che chyo'n tu'n cyxmaybil ke aj k'oj wi'je, ex cucx in 
cyma'n weye: ¿Jatum ta' Tdiosa? 

11¿Tiku'n in chin bisune? ¿Tiku'n in tzaj baj nc'u'je? O'cx ti'j Dios ma ke' nc'u'je, 
ex cucx cjawil nnimsa'ne tbi, porque a Ndiose ex a clol weye. 

Salmos 43 

Binchanxa wi'je, Nman Dios 

1Nman Dios, binchanxa wi'je; colina wi'je cywitz ke xjal mya nimal teya. Chin 
tcloma cywitz ke xjal sbul ex mya ba'n, 

2aya Ndiose ex colol wi'je. ¿Tiku'n ma chin el tic'una? ¿Tiku'n cucx tu'n ntene tuj 
bis tu'nju yajbil wi'je cyu'n ke aj k'oj? 



1023 

 

 
Mam del Norte 

© 1993 Sociedades Bíblicas Unidas. 
  

 

 

3Samantza t-spic'umala weye ex tyola axix toc tu'ntzun nẍaklunjtze cyu'n tuj 
nbeye, ex tu'n nxi k'i'ne twi witz xjan aju etzan tu'na, tuj lugar jatum najliya. 

4Chin poltzune twitz t-altara Nman Dios, ex atzun cxel nk'o'ne chjonte teya tu'n 
tk'ajk'ajel twi chnab arpa, porque aya Ndiose ex tu'na nim in chin tzalaje. 

5¿Tiku'n in chin bisune? ¿Tiku'n in tzaj baj nc'u'je? O'cx ti'j Dios ma ke' nc'u'je, ex 
cucx cjawil nnimsa'ne tbi, porque a Ndiose ex clol weye. 

Salmos 44 

Na'j Dios tu'n tkaninjtz onbil te Dios 

Bitz cyu'n ke tiyjil Coré 

1Nman Dios, tu'n kẍcyine o kbiye, o tzaj cyma'n ke kmane keye ti'j ju tbinchaya 
tuj k'ij tej cyten ke kxe'chele, tuj tk'ijlalil ojtxi: 

2tu'nx tk'aba e ex tlajo'na ke xjal mya ocslal ti'ja, cub tk'o'na cycastiw ke nasyon, 
ex atzun e cub tk'o'na ke kxe'chele tuj cytx'otx'. 

3Mya tu'n cyex cyk'ab ex mya tu'n cyex cyspad e camban; mya cyu'nx o tzyet aju 
tx'otx'. O tzyet tu'n tipumala ex tu'n tk'aba ex tu'n t-xtalbila cyibaj, porque 
c'ujla'n ke tu'na. 

4Aya nreye. Aya Ndiose. Tu'na o camban aju tnam etzan tu'na. 

5Nok tu'na o cub cyi'j ke aj k'oj ku'ne, tu'n tipumala e cub tz'ak twitz tx'otx' keju 
e oc tzokpaj ki'je. 

6Porque mlay tz'oc ke' nc'u'je ti'j xobl plech k'i'n wu'ne, ex mlay chin cambane 
tu'nju nspadiye; 

7tu'na cub cyi'j ke aj k'oj ku'ne, ex tu'na cub cych'ixwi keju in che ic'un ki'je. 

8Nok ti'ja in ko tzalaje Kman Dios, ex cucx cjawil knimsa'ne tbiya. 

9Pero ma ko el tic'una; ex ma cub tk'o'na kch'ixwiye. Ex minti'tl in beta cyuc'il 
ksoldadiye oc cyex tuj k'oj. 

10Tu'nju minti' ma tz'onina kuc'ile ma ko el oke cywitz ke aj k'oj ki'je; ex keju in 
che ic'un ki'je in xi cyelk'a'n aju at keye, ex in xi cyi'n nok alcye cyaj. 

11Ma ko'x tk'o'na tuj cyk'ab ic tza'n jun ẍne'l in xi k'i'n tu'n tpon jatum tu'n tcub 
byo'n; ex ma ko baj t-sputuna cyxol ke xjal mya ocslal ke ti'ja; 

12puro barat ma txi tc'a'yina ju tnam etzan tu'na, ex minti' jun ma tcambaya ti'j 
tu'nju ma txi tc'a'yina. 

13Tu'na ma tzaj kch'ixwiye cywitz ke kvesine, ma ko oque te tzebl ex te xmaybil 
cyu'n keju txolin cyten ki'jele. 

14Tu'na in che xmayin ki'je ke xjal mya ocslal ti'ja; ex oc koc que'yine cyu'n, in xi 
cyyucun cywi' te xmaybil keye. 

15Tcyakil k'ij in tzaj nch'ixwiye; ex tu'n nch'ixwiye xi wewan nwitze, 

16tu'n cyyol keju in che yasun ex in che ilin wi'je, ex tu'n cylaj ke aj k'oj ex keju 
cyaj tu'n t-xelin wi'je cyu'n. 

17Ma tzaj jlu ki'je mya tu'nju mawt tzic' tna'njtza ku'ne. Bajx ko el jolpaje ti'j ju 
yol o cyaj bant ti'j tu'na. 

18Minti' in cub kximane tu'n tcyaj kcoline, ex minti' ma che cyaj kk'o'ne ke tbeya. 

19Atzun teya ma ko naje tu'na cyuj ke lugar tzkij tx'otx' minti' cynajbil xjal tuj. 
Ma ko cub tk'o'na tjak' jun klolj xobajilxix. 

20Nokwit ma tzic' tna'njtza ku'ne, Dios, ex nokwit ma ko c'ulune twitz junxitl 
dios, 

21mawtlo tila, porque nne'l tnic'a ti'j aju at tuj ewaj tuj tanmi xjal. 

22Pero nok tu'n tlaja cucx nne'lje' ki'je tu'n kcub byo'ne; in ko oc k'o'ne ic tza'n 
ke ẍne'l in che cub byet. 

23¿Tiku'n nnic' tana, Nman? K'i'mel twatla, k'i'mel twatla. Mi'n ko el tic'una te 
jumajx. 

24¿Tiku'n in xi tewan tiba? ¿Tiku'n ma tzic' kna'njtze tu'na? Nimxix in ko 
yajlanjtze ex ato'ye tuj bis. 

25Ma baj kipune ex ma tzaj kbise ex lu kximlale palch twitz tx'otx'. 

26We'ctza, tzaja onil keye ex ko tcloma tu'n tc'ujlalila ma'xix. 

Salmos 45 

Bitz ti'j mejeble'n te rey 

Bitz cyu'n ke tiyjil Coré 

1Tuj wanmiye in che jatz ke yol tbanilxix. Aju ntzi'ye ic tten ic tza'n jun lapis in 
ajben tu'n jun xjal ba'nxix tz'iban. Cxel nbitzane jun nbitze twitz ju rey. 

2O'cxcu aya tbanilxix cyxol cycyakil xinak. Tbanilxix cycyakil ke yol in tma'na. 
Cyja'tzun te jumajx ma cub cy'iwla'na tu'n Dios. 

3K'onca t-spadiya tc'u'ja, aya cyuw tc'u'j tuj k'oj. K'onc tajwalila in koptz'aj wen. 

4Tjaxa tuj carwaj te k'ojbil ex txi'ya tu'n tcambana, tz'oc tilil tu'na tu'n 
tcyuwsanjtz ju yol axix toc ex tu'n t-xi binchet cyi'j ke xjal mans ke. Tu'n 
tbank'aba che bantel ke binchben ma'xix cyxilen. 

5Oc che bel tz'ak ke tnam twitza oc tcub cyi'j tu'na, aya rey; ke tplecha puro tz'u'p 
cywi' ex in che'x xuyl tuj cyanmi ke aj k'oj ti'ja. 

6Aya Dios, aju tcawbila cucx cyjel ten te jumajx tuj tcyakil tabk'iyil ex tuj tumelxix 
in cawina. 

7In tzalaja ti'j ju tz'aklxix ex nne'l tic'una aju mya ba'n. Cyja'tzun ma jaw sc'o'na 
tu'n Dios aju Tdiosa, ex mas ma tzalaja tu'n cywitz ke mastl tuc'ila. 

8Tcyakil t-xbaluna c'oc'j ti'j tu'n perjum nne'l ti'j tze' mirra, ex ti'j tze' áloe ex ti'j 
tze' canela; ex in tzalaja tu'n tk'ajk'ajel cywi quitar cyuj tja rey lo'tzin marfil twitz 
cycajonil te tujxi. 

9Cyxol ke xu'j at cyoclen ate' ttxlaja, ate' ke cyme'jel rey; ex tuj tbank'aba, atzun 
tcubsa'n aju t-xu'jila tocsa'n k'an pwak mas tbanil ti'j. 

10Bintza nme'jel, k'onca cwent ti'j aju cxel nma'ne teya: K'i'mela ti'j tc'u'ja keju 
ate' tuj tja tmana ex ke t-xjalila. 

11Ma pon tc'u'j rey ti'ja tu'nju tbanilxix que'yina; nimana te, tu'nju atzun tajwila. 

12Ke xjal aj Tiro cyuc'ix ke xjal k'inun ate' tuj tnam, ctzajel cyk'o'n oyaj teya tu'n 
cycambante t-xtalbila. 

13Tbanilxix que'yin tme'jel rey tocx tuj tja. Aju t-xbalun toc puro k'an pwak twitz. 

14Tuc'il t-xbalun in koptz'aj wen cxel k'i'n twitz rey, ex cyuc'ix ke k'apoj akeju 
tuc'il, che oquex tuc'il. 

15In che ocx k'i'n tuc'il nim tzalajbil; ex tuc'il tzalajbil in che ocx tuj tja rey. 

16Ke tcy'ajala, Tat Rey, che oquel te cawil ic tza'n ke t-xe'chela, ex che oquel 
tk'o'na te cawil tuj tcyakil twitz tx'otx'. 

17Waje tu'n ttzaj na'na cyu'n cycyakil c'loj xjal che ul itz'j te tibajxi, cyja'tzun 
cjawil nimsa'na cyu'n ke tnam tuj tcyakil tabk'iyil te jumajx. 

Salmos 46 

At Kman Dios kuc'il 

Bitz cyu'n ke tiyjil Coré 

1A Dios colol ki'j ex k'ol kipumal; a onil ke tuj k'ij oc ttzaj yajbil ki'j. 

2Cyja'tzun mlay ko xob masque baj yucch tx'otx', ex masque cyja' cyxi' baj ke 
witz tuj mar tu'n cycu'pun max t-xe', 

3masque julin mar wen ex masque pulin wen, ex masque che lu'lun ke witz tu'n 
cytx'u'jil. 

4At jun nima in ttzalajsa'n ke xjal ate' tuj tnam cub tbincha'n Dios, aju tnam lu 
mas xjanxix ex toc te tnajbil Dios, aju Dios Tajaw Tcyakil. 

5Tuj tnam lu atzun ta' Dios, cyja'tzun mlay yucch; ex ax Dios onil te oc tcub 
spic'e'. 

6In che tzanun ke nasyon ex in che lu'lun ke cawbil, ex in cub ulj tx'otx' oc ttzaj 
k'ajt Dios. 

7Ate Kman aju Tajaw Tcyakil at kuc'il. Ate Dios colol ki'j, aju Tdios Jacob. 

8Cytzaje ex cyque'yinxe aju xobajilxix ma tbincha Kman twitz tx'otx'. 

9Ma we' tcyakil k'oj tu'n tuj tcyakil twitz tx'otx', ma che cub ttokan ke xobl plech 
cyuc'ix ke lans, ex ma tz'oc tk'o'n cyk'ak'al ke carwaj in che ajben tuj k'oj. 

10Chi Dios: Cycolinxe tu'n cyk'ojine, tz'elx cynic'e wi'je ka akine Dios. Akine 
nejenel cyibaj cycyakil nasyon. Ex akine nejenel cyibaj cycyakil xjal ate' twitz 
tx'otx'. 

11Ate Kman aju Tajaw Tcyakil at kuc'il. A Dios colol ki'j, aju Tdios Jacob. 

Salmos 47 

Binchanxa wi'je, Nman Dios 

Bitz cyu'n ke tiyjil Coré 

1Tjaw txak'an cyk'abe cycyakile akeye xjal ate'ye twitz tx'otx'. Che sch'ine tu'n 
tzalajbil twitz Dios. 

2Ate Kman at toclen tibaj tcyakil ex il ti'j tu'n cyxob cycyakil xjal twitz; ate Dios 
jun nintz rey tibaj tcyakil twitz tx'otx'. 

3Tu'n Dios cub cyi'j ke tnam ex ke nasyon, ex e cyaj tk'o'n tjak' kcawbil. 

4Jaw t-sc'o'n tx'otx' te ketzbil, ako' aj Israel, cyja'tzun in ko tzalaj ti'j jlu ex c'ujla'n 
ko' tu'n. 

5Ma jax Kman Dios tu'n tcub ke' tuj tk'ukbil, ex lu ke xjal in che sch'in tu'n 
tzalajbil ex nno'c cyk'ajtza'n chun. 

6Che bitzane, che bitzane bitz te nimbil te Dios. Che bitzane, che bitzane bitz te 
nimbil te Krey. 

7Che bitzane jun salmo te nimbil te Dios, porque ate Dios Rey tibaj tcyakil twitz 
tx'otx'. 

8Ate Dios Rey cyibaj cycyakil nasyon ex ma cub ke' tuj tk'ukbil xjan. 

9Ke nejenel cyuj mastl nasyon ma tz'oc cyjunin cyib cyuc'il ke xjal etzan tu'n 
Dios, aju Tdios Abraham. 

10Ke xjal ma' cyoclen twitz tx'otx', te Dios ke. Ate Dios mas ma' toclen tibaj 
tcyakil. 

Salmos 48 

Aju tajwalil tnam Sión aju etzan tu'n Dios 

Bitz cyu'n ke tiyjil Coré 

1Ate Kman Dios ma' t-xilen, ba'n tu'n tjaw nimset tbi tuj tnam etzan tu'n ex twi 
witz ma tz'el tpa'n tu'n tajben te. 

2Tbanilxix que'yin twa'l aju witz tcub tuj tbank'ab tnam Sión, atzun tzalajbil cye 
xjal tuj tcyakil twitz tx'otx'. Atzunju tnam teju nintz Rey. 

3Ma tzaj tyec'un tib Dios cyuj ke tbanil ja tuj Jerusalén; ate Dios jun colbil axix 
toc cye xjal. 

4Oc cychmon cyib ke rey ex junx e pon tu'n cyoc tzokpaj ti'j; 

5pero tej cyque'yinte aju tnam e jaw labin ti'j, tzaj baj cyc'u'j ex e je'l ok. 

6Tzajxix nim t-xobil cyi'j; baj cyxkutz'in cyi'j tu'n ta'w, ic tza'n jun xu'j oc nnu'l 
itz'j tal; 

7ic e baj naj tu'na ic tza'n in che baj naj cybarc aj Tarsis tu'n cyk'ik' in tzaj tuj 
tjawitz k'ij. 

8Ic tza'nxju o tzaj k'ma'n ke, ma kil cyu'n ke tbak' kwitz, aju tnam Jerusalén, aju 
tnam etzan tu'n Kman Dios aju Tajaw Tcyakil, ccyuwsetel te jumajx tu'n Dios. 

9Kman Dios, tuj tmijil tjaya in ko cub tene ximal ti'j tc'ujlalila ma'xix. 

10Kman Dios, tuj tcyakil twitz tx'otx' in jaw nimsa'na ic tza'nx toclen tbiya. Tu'n 
tipumala in tbincha'na aju tz'aklxix. 

11E tjaw tzalaj ju witz Sión. E cyjaw t'icpaj tu'n tzalajbil ke tnam te Judá, tu'nju 
tbinchbena tz'aklxix. 

12Che bete ti'jele tnam Sión ex cyajla'n baje ke ja ma' cywa'l ate' tuj; 

13cyk'onque cwent ti'j muro toc ti'jele ex cyi'j ke tbanil ja, tu'ntzun t-xi cyma'ne 
cye ke xjal che ul itz'j te tibajxi: 

14Ictzun tten Kman Dios tuj tcyakil tabk'iyil te jumajx. Ate ẍaklul ke te jumajx. 

Salmos 49 

Ke xjal in ke' cyc'u'j ti'j cyk'inumabl minti' cynabl 

Bitz cyu'n ke tiyjil Coré 

1Cyk'ontze cywi'ye ti'j jlu, akeye xjal najl tuj tcyakil twitz tx'otx', 

2tza'nx ke k'inun icx ke meba, ex tza'nx keju ma' cyoclen icx keju ch'in cyoclen. 

3Chin yolile ti'j jun yol at tnabl, cxel nchic'ba'ne aju ximbetz ma' t-xilen: 

4c'oquel nk'o'ne nwi'ye cyi'j ke yol in cyk'o'n xnak'tzbil, ex cxel nchic'ba'ne aju 
yol cwest tu'n tel cynic' xjal ti'j, oc toc nk'ajtza'ne chnab arpa. 

5¿Tiku'n chin xobile oc tul canun tk'ijlalil mya ba'n, oc tbaj txolin wi'je cyu'n aj 
k'oj wi'je?, 

6akeju nno'c ke' cyc'u'j ti'j cyk'inumabl ex in jaw cyniman cyib tu'nju nim at cye. 

7Pero mi jun xjal jacu bant tclonte jun tuc'il ex mlay bant t-xi tchjo'n te Dios tu'n 
tclet. 

8Masque at nim tpwak, pero mlay lak'et tchwinklal tuc'il tu'n, 

9tu'n tank'in te jumajx ex tu'n mi'n tcyim. 

10Porque ba'n ku'n cycyakil in che cyim, tza'nx keju at cynabl icx keju minti' 
cynabl, ex aju cyk'inumabl in cyaj ten te juntl. 

11Masque tz'oc cyk'o'n tbi cytx'otx' ic tza'n cye cybi, pero atzun che tel cyxol ke 
cyimni te jumajx. 

12Masque at nim tk'inumabl jun xjal, pero mya tu'n jlu mi'n cyim; icx cymel ic 
tza'n in che cyim ke txcup. 

13Cyja'tzun, che najel keju nno'c ke' cyc'u'j cyi'jx, cyuc'ix keju lepch ke cyi'j ex in 
che tzalaj ti'j cyyol. 

14A camic pastor cyi'j ke xjal lu, ex in che'x ẍaklu'n tu'n tuj cynajbil cyimni mer 
ic tza'n ẍne'l. Oc ttzaj t-xe cya'j cbel cyi'j cyu'n keju tz'aklxix, porque cyja' tbaj 
cyipun ex atzun che pol najal tuj cynajbil cyimni. 

15Pero ate Dios colol wi'je tuj tipumal camic, ex chin xel k'i'ne tu'n, tu'n ntene 
tuc'il. 

16Mi'n tzaj tbisa ka at jun xjal ma tz'oc te k'inun ex mas ba'n nno'c que'yin tja 
tu'n tk'inumabl, 

17porque oc tcyim mi jun ti'xti cxel ti'n, ex mlay txi lpe' tk'inumabl ti'j tuj cynajbil 
cyimni. 

18Masque nim in tzalaj acux itz'x tzalu twitz tx'otx', ex masque in che yolin xjal 
ba'n ti'j tu'nju at tk'inumabl, 

19pero cpol tk'ijlalil tu'n tcyim, ex mlay tz'oc tque'yin juntl maj t-spic'umal k'ij. 

20Masque at nim tk'inumabl jun xjal, pero mya tu'n jlu mi'n cyim; icx cymel ic 
tza'n in che cyim ke txcup. 

Salmos 50 

Ate Dios jwes tz'aklxix 

Bitz tu'n Asaf 

1In yolin Kman Dios aju ma' toclen cywitz keju nno'c cydiosin xjal, in txocon cyi'j 
ke xjal najl ke twitz tx'otx' tzajnix tuj tjawitz k'ij ex tu'n tpon baj tuj telex k'ij. 

2In koptz'aj Kman Dios max tuj tnam Sión, aju tnam tbanilxix. 

3Tzul Kman Dios, ex mya tuj ewaj tzul; tcubsa'n jun k'ak' twitz in tz'e'y nimcu 
tu'n; ex ti'jele in jumin jun nintz cyk'ik' cyuwxix wen. 

4In txocon Dios ti'j cya'j ex ti'j tx'otx' tu'ntzun tcub cycastiw ke xjal etzan tu'n, ex 
chi in tma'n cyja': 

5Cychmon oque ke xjal sc'o'maj ke wu'ne, akeju o bant ti'j jun cyyol wuc'ile tej 
ttzaj cyk'o'n jun chojbil weye, chi Dios. 

6Ate cya'j ck'malte tz'aklxixte Dios, porque axte cxel binchante cyi'j xjal. 

7Cybintze akeye aj Israel, akeye jun tnam etzan wu'ne; cxel nchic'ba'ne cyeye aju 
mya ba'n in cybincha'ne. Akine Dios, akine Cydiose. 

8Mlay che oc nmayo'ne cyi'j ke chojbil ex ke oyaj patun in che cub, akeju cucx 
ttzaj cyk'o'ne weye. 

9Minti' in xi nkanine cyeye jun tal tor cyi'j ke cywacẍe, ex mi jun tman chip cyxol 
keju ate' tuj cype'ne, 

10porque weye cycyakil ke txcup ate' tjak' c'ul, ax icx ke alumaj nim cyajlal ate' 
tuj tiwitz tx'otx'; 

11ax icx weye ke chyu'j ate' tjak' chc'ul, cyuc'ix cycyakil keju in che yucch tuj 
cojbil. 

12Nokwit in tzaj el nc'u'je, mlaywitlo txi nma'ne teya, porque weye tcyakil twitz 
tx'otx' tuc'ix tcyakilju at twitz. 

13¿Baka in chin wa'ne ti'j cychibjal ke tor, ex baka in xi nc'ane cychc'el tman chip? 

14Aju ak'bil chjonte tu'na awt tz'ajben te jun toyaja te Dios; japunx tu'na aju yol 
in xi ttziyana te Dios aju ma'xix toclen. 

15Bix chin ttxoca oc ttena tuj yajbil, jacu cleta wu'ne ex atzun teya oc chin cjawil 
tnimsa'na. 

16Atzun teju xjal mya ba'n in tma'n Dios cyja': ¿Ti toclena ti'j tu'n tyolina cyi'j ke 
nleye ex tu'n tyolina ti'j ju yol cyaj bant ti'j wu'ne, 

17ex minti' in tzalaja ti'j tu'n t-xi ncawina ex minti' in xi tbi'na nyole? 

18In tc'mo'na aju elek' tuc'il tzalajbil; nno'c tjunin tiba cyuc'il ke xjal aj pajil. 

19Minti' in tjac'un tiba tu'n tyolina yol mya ba'n ex in ximana ti'j tu'n t-sbuna. 

20In yolina mya ba'n ti'j termaniya; ti'j ju tecuya terman in jaw tnic'ana yol. 

21Tcyakil jlu o tbinchaya ex minti' o chin k'ajte ti'j; cub t-ximana ka icx kine ic 
tza'n teya. Pero twitzcuya cbel nchic'ba'ne ke tbinchbena mya ba'n, chi Dios. 

22Tz'elx cynic'e ti'j jlu akeye nnic' tna'njtz Dios cyu'n, mya yajcu che baj npaẍu'ne 
ex mi a'l jun jacu colin cyi'je: 

23Aju in tzaj k'onte jun ak'bil chjonte weye, in chin jaw tnimsa'n. In clet wu'ne 
aju xjal in bet tuj tumelxix, chi Dios. 

Salmos 51 

Nman Dios, tzaj tz'e'y tc'u'ja wi'je 

A jlu o tz'ibanjtz tu'n David tej tpon Natán aju t-sanjel Dios k'malte aju il otok tbincha 
David tuc'il Betsabé 

1Nman Dios, tzaj tz'e'y tc'u'ja wi'je tu'nju at tc'ujlalila; najsama wile tu'nju nim 
tk'ak'bil tc'u'ja. 

2Tx'jo'mela tcyakil nbinchbene mya ba'n. Chin t-saksama tuj wile. 

3Ba'n wu'ne ma chin binchane il ex cucx in tzaj nna'ne wile. 

4Ma nbinchaye il ti'ja, ex o'cx ti'ja ma nbinchaye; twitza ma nbinchaye mya ba'n. 
Aju nsentense cub tk'o'na tuj tumelxix, ex minti' tila ti'j. 

5Ax toc atxix tej wul itz'je mya ba'n kine: aj il kine tej atinxtoke tuj talbil ntxu'ye. 

6Ax toc in tzalaja ti'j jun xjal minti' sbubl tuj tanmi, ma noj tuj nnable tu'na tu'n 
ojtzkibl. 

7Chto'nca chic' wi'je tu'n t-xak tze' hisopo tbi, tu'ntzun ntx'jete tuj wile; chin 
ttx'joma ex cyjel sakix tuj wanmiye ic tza'n ttxa che'w puro sak. 

8Nojsama wanmiye tu'n tzalajbil; masque ma chin baj tc'ixbisa'na, pero k'ontza 
juntl maj tzalajbil weye. 

9Mi'n tz'oc tk'o'na twitza ti'j wile, najsama tcyakil mya ba'n ma nbinchaye. 

10Nman Dios, binchama wanmiye tu'n toc sakxix, binchama wanmiye tu'n toc 
ac'aj ex tu'n toc tz'aklxix. 

11Mi'n chin el tlak'ba'na twitza, ex mi'n tz'el ti'na T-xewa Xjan wi'je. 

12K'ontza juntl maj tzalajbil weye ti'j ju colbil tu'na; ex binchama wanmiye 
tu'ntzun nbinchanteya aju tajbila, 

13tu'ntzun t-xi nxnak'tza'ne cye keju miban che niman alcye taja tu'n 
cybinchante, ex tu'n cyajtz meltz'aj ke aj il tuc'ila. 

14Nman Dios, chin tcloma ti'j tcublen jun xjal wu'ne, porque aya Dios clol weye, 
ex cxel nma'ne tuj nbitze ka aya tz'aklxix. 

15Nman, onintza kine tu'ntzun nbitzane ke bitz te ak'bil chjonte teya. 

16Minti' taja ti'j oyaj ex ti'j chojbil in cub patit; jacu txi nk'o'ne teya, pero ake jlu 
minti' in tzalaja cyi'j. 

17Aju chojbil in tkanin Dios, atzun tu'n ttzaj tbis xjal tu'n tlaj il otok tbincha. 
Nman Dios, ka ma tz'ajtz ti'j tanmi jun xjal ex ka ma tzaj tbis ti'j, mlay tz'el tic'una. 

18Binchama ba'n te tnam Sión nok tu'nju t-xtalbila, ex tu'n tjaw tbincha'na juntl 
maj ke muro ti'j tnam Jerusalén. 

19Ictzun ctzalajela cyi'j ke chojbil in tma'n ley, akeju alumaj ex ke oyaj in che cub 
patit tibaj altar; ke tor che bel patun tibaj altar te jun chojbil teya. 

Salmos 52 

Aju tnimbil tib jun xjal mya ba'n, minti' tajben 

A jlu o tz'ibanjtz tu'n David tej tpon Doeg aju aj Edom k'malte tkanil te Saúl, ka otok 
tzul David tuj tja Ahimelec. 

1¿Tiku'n in jaw tniman tiba ti'j ju mya ba'n in tbincha'na, aya at tipumal? Cucx 
tten tc'ujlalil Dios. 

2O'cx in ximana ti'j tu'n tbinchanteya mya ba'n; ic tten ttzi'ya ic tza'n jun cchil 
banin ttzi' porque nim in nic'ana yol. 

3Mas in tzalaja ti'j ju mya ba'n twitz ju ba'n, ex mas in tzalaja ti'j ju nic'aj yol twitz 
ju yol ax toc. 

4Mas in tzalaja cyi'j yol in che naj xjal cyu'n; jawni sbuna tu'n ttzi'ya. 

5Tu'ntzun jlu cnajela te jumajx tu'n Dios: ctzajel tzyu'na tu'n ex c'elex k'i'na tu'n 
tuj tjaya; cnajela tu'n cyxol xjal. 

6Oc cyila' ke xjal tz'aklxix jlu ex ctzajel t-xobil cyi'j; che oquel ten xmayil ti'j ju 
xjal lu, ex oc cyma': 

7Lutzun xjal lu, minti' ke' tc'u'j ti'j Dios tu'n tclet; o'cx k'ukl tc'u'j ti'j tk'inumabl 
ma'xix, ex cucx o binchan mya ba'n, che chilo. 

8Atzun weye, ic ntene ic tza'n jun tze' olivo cha'x tuj tja Dios; te jumajx cucx k'ukl 
nc'u'je ti'j tc'ujlalil. 

9Nman Dios, cucx cxel nk'o'ne chjonte teya ti'j ju ma tbinchaya; cckebel nc'u'je 
ti'ja cywitz ke nimal teya, tu'nju puro ba'na. 

Salmos 53 

Plojxix tbinchben xjal 

Bitz tu'n David 

1Ke xjal minti' cynabl in cyma'n: Minti' Dios at. Cycyakil ma che el tzpet; jumajx 
mya ba'n in cybincha'n; misicyer jun in binchan ba'n. 

2Max tuj cya'j in che tzaj tque'yin Dios ke xjal tu'ntzun tque'yinte ka at jun at 
tnabl ex ka at jun in ximan ti'j Dios. 

3Cycyakil ma che el tzpet, junx ma che el cycyakil ex minti' cyajben. Mi a'l jun in 
binchan ba'n, misicyer jun. 

4Minti'x cynabl ke binchal mya ba'n. Akeju in che yajlan cyi'j ke xjal etzan wu'ne, 
tuj cywitz ka mya il jlu, ex minti' in tzaj cyna'n nbiye, chi Dios. 

5Masque mi a'l jun xobtzal cye, pero che jawil lu'lun tu'n cyxobil, porque cbajel 
t-sputun Dios cybakil ke aj k'oj. Oc che oquel tuj xmaybil porque ic'un ke tu'n 
Dios. 

6Cuchiwt tzaj colbil cye aj Israel twi witz Sión. Oc cyajtz meltz'aj ke xjal etzan 
tu'n Kman, akeju otok che'x k'i'n pres najchak, oc che tzalajel ke tiyjil Jacob, 
cycyakil ke aj Israel. 

Salmos 54 

Naj Dios te kanbil onbil te Dios 

A jlu o tz'ibanjtz tu'n David tej cypon aj Zif k'malte tkanil te Saúl cyja': Lu David in 
ewan tuj ktx'otx'e, che chi. 

1Nman Dios, chin tcloma tu'n tipumala. Colina wi'je tu'n tipumala. 

2Nman Dios, bintza aju nna'j Diose; k'ontz twi'ya cyi'j ke nyole. 

3Ke xjal in jaw cyniman cyib ex keju jawni cywitz tu'n cyk'ojin ma che jaw we' 
wi'je ex cyaj tu'n ncub cybyo'n. Minti' cyaj ti'ja Dios. 

4Masque icju pero aya in onin weye; tu'na cucx itz'x kine. 

5Ex tu'na nna'j tk'o'na t-xel mya ba'n in cybincha'n ke aj k'oj wi'je, xitun cuba ke 
Nman, porque tz'aklxixa. 



1033 

 

 
Mam del Norte 

© 1993 Sociedades Bíblicas Unidas. 
  

 

 

6Cxel nk'o'ne chojbil teya tu'n wexe ngan, cjawil nnimsa'ne tbiya tu'nju puro 
ba'na, 

7porque o chin clete tu'na tuj tcyakil yajbil weye, ex o wile o cub cyi'j ke aj k'oj 
wi'je. 

Salmos 55 

Tna'j Dios David tej cyk'ojin xjal ti'j 

1Nman Dios bintza aju nna'j Diose; mi'n nok tzaj tbi'na ncubsbile twitza. 

2Chin tbintza ex chin ttzak'wentza; ma baj nc'u'je tu'nju bis in tzaj wi'je. 

3In chin jaw lu'lune tu'n tk'ajk'ajel cywi' aj k'oj wi'je ex tu'nju yajbil weye cyu'n 
ke xjal mya ba'n. Cyu'n ma tzaj yajbil wi'je; in che oc tzokpaj wi'je tuc'il cytx'u'jil. 

4In putin wanmiye ttzi nxu'que; ma tzaj t-xobil camic wi'je. 

5Ma tzaj nimxix t-xobil wi'je; in chin lu'lune tu'n nxobile. 

6Ex in nma'ne cyja': Nokwit at nxic'e ic tza'n jun paloma, jaculo chin el putine ex 
jaculo chin ojlane. 

7Jaculo chinx oke najchak wen; jaculo chin cyaj tene najal tuj lugar minti' cynajbil 
xjal tuj. 

8Juratlo jacu chinxe clol wibe oc ttzaj xobajil tu'n cyk'ik' jbal. 

9Xitun cuba ke Nman, tzpet-san baja cyyol, porque o'cx in wile c'ixbisabl ex ic'bil 
tuj tnam, 

10k'ijtl ex konic'an txolin cyten ti'jele tnam. O'cx mya ba'n ex yajbil at tuj; 

11nojni ke cay cyu'n ke xjal c'ixbisal ex sbul. 

12Nokwit jun aj k'oj ma binchante mya ba'n wi'je, mawtlo tzic'x wu'ne; ex nokwit 
jaw ti'n tib wi'je aju nne'l ic'unte weye, mawtlo tz'el wewan wibe twitz. 

13Pero aju ma jaw ti'n tib wi'je, acuya aju wuc'ile ex mejorxix wamiwoye, 

14tuc'ila oc njunin wibe tuj tja Dios tu'ntzun kyolin kamiwxix kib, ex tuc'ila o chin 
bete cyxol nimcu xjal. 

15Cuchiwt minaben che cyim ke aj k'oj wi'je. Itz'xwit ke oc cycu'pun tuj cynajbil 
cyimni, porque o'cx mya ba'n at tuj cyanmi. 

16Atzun weye oc chin cubsale twitz Kman Dios; ate cclolte weye. 

17Te prim, te kale ex te konic'an, chin jawil ayayane ex chin jawil ok'e, ex ctzajel 
tbi'n tk'ajk'ajel nwi'ye, 

18chin cletele tu'n oc toc k'oj wi'je; masque at nim aj k'oj wi'je chin cletele tu'n. 

19Ate Dios aju in cawin te jumajx, chin tzajel bi'ne tu'n ex cbel cyi'j ke aj k'oj wi'je 
tu'n, porque minti' in baj cych'expu'n cymod, ex minti' in che xob twitz Dios. 

20In jaw cyi'n cyib cyi'j ke cyamiw; minti' in japun cyu'n aju yol in xi cytziyan te 
cymojbabl cyib. 

21Tbanilxix cybinx ke yol in che ajben cyu'n, atzunju cyximbetz o'cx cyaj tu'n 
cyk'ojin. Tbanilxix cybinx ke yol in che ajben cyu'n, pero ic cyten ic tza'n spad 
banin ttzi'. 

22K'oncja ke tbisa tuj tk'ab Kman, ate ctzajel k'onte tipuna tu'n tic'x tu'na, mlayx 
tak' ambil tu'n tcub tz'ak aju xjal ba'n niman te. 

23Nman Dios, tu'na che pol tz'ak ke byol xjal ex ke nic'al yol max t-xe'pun cynajbil 
cyimni, mlay tak'a ambil cye tu'n cyank'in nim k'ij. Atzun weye k'ukl nc'u'je ti'ja. 

Salmos 56 

K'ukl nc'u'je ti'j Dios ex in jaw nnimsa'ne tyol 

Bitz tu'n David tej ttzyet cyu'n aj Filistey tuj tnam Gat 

1K'ak'antz tc'u'ja wi'je Nman Dios porque lepcho'c ke xjal wi'je tu'n ncub 
cybyo'n. Ex tcyakil k'ij in che oc tzokpaj wi'je ex in chin baj yajla'ne cyu'n. 

2Tcyakil k'ij lepcho'c ke aj k'oj wi'je tu'n ncub cybyo'n; nimcu cybaj keju in che 
oc tzokpaj wi'je tuc'il cynimbil cyib. 

3Ka ma tzaj nxobile, nno'c ke' nc'u'je ti'ja. 

4K'ukl nc'u'je ti'j Dios ex in jaw nnimsa'ne tyol; k'ukl nc'u'je ti'j Dios ex minti' in 
chin xobe. ¿Ti jacu tbincha xjal wi'je? 

5Tcyakil k'ij in chin yajlanjtze cyu'n tu'n yol; o'cx in che ximan ti'j tu'n 
cybinchante mya ba'n wi'je. 

6Nok jachak in xi cyewan cyib tu'n ntzyete cyu'n, in che que'yin wi'je jatum in 
chin bete, in che ayon wi'je tu'n ncub cybyo'n. 

7K'on cuba cycastiw ti'j cybinchben mya ba'n. Nman Dios, xitun cuba ke tnam 
tu'n tk'oja. 

8K'i'n tajlal tu'na jte' majxi chin el oke; in jaw ti'na teyle junjun txut ta'l nwitze. 
¿Myapetzun tz'iban ke jlu tu'na tuj u'j at tuc'ila? 

9Che elel ok ke aj k'oj wi'je oc t-xi nkanine onbil te Dios. Ba'n wu'ne at Dios 
wuc'ile te onil weye. 

10K'ukl nc'u'je ti'j Dios ex in jaw nnimsa'ne tyol; k'ukl nc'u'je ti'j Kman ex in jaw 
nnimsa'ne tyol. 

11K'ukl nc'u'je ti'j Dios ex minti' in chin xobe. ¿Ti jacu tbincha xjal wi'je? 

12Aju yol xi ntziyane teya Nman Dios, cjapunel wu'ne tuc'il ak'bil chjonte teya, 

13tu'nju ma chin clete tu'na te camic, ma chin clete tu'na tu'n mi'n ncub tz'ake, 
tu'ntzun nbete twitza tuj spic'un cyxol ke xjal itz'. 

Salmos 57 

Tna'j Dios David te kanbil onbil te Dios. 

Bitz tu'n David tej t-xi ok tuj toy' pic tej tel ok twitz Saúl 

1Nman Dios, k'ak'antz tc'u'ja wi'je, k'ak'antz tc'u'ja wi'je, o'cx ti'ja k'ukl nc'u'je. 
Waje tu'n nclonte wibe cyjak' ke t-xic'a ocxi tbaj xobajil. 

2In chin cubsane twitz Dios aju Dios Ma'xix Toclen, aju in onin weye tuj tcyakil. 

3Max tuj cya'j ctzajel t-sama'n Dios tc'ujlalil ex aju tyol axix toc, ex oc chin cletele 
tu'n cye keju in che yajlante weye. 

4Palch cub kine twitz tx'otx' cyxol ke xjal ic cyten ic tza'n ke balun ba'n che 
chyo'n xjal; ic tten twitz cye' ic tza'n ke lans ex ke plech, ex ic tten cytzi' ic tza'n 
jun spad banin ttzi'. 

5Nman Dios tcuba tibaj cya'j. Nojni twitz tx'otx' tu'n tajwalila. 

6Ke aj k'oj wi'je ma cub cyk'o'n jun c'obil wi'je tu'ntzun ttzaj baj nc'u'je; cu'x 
cylacu'n jun jul tuj nbeye, pero ax ke e je'x tz'ak tuj. 

7Banin tten wanmiye Nman Dios, banin tten wanmiye tu'n cyxi tbitzan ke bitz te 
teya. 

8K'i'mel twatla wanmiye; cyi'mel cywatle chnab arpa ex quitar; oc chin jawil 
we'ye na'nxtok ttzaj t-xe cya'j. 

9Nman, cjawil nnimsa'na tuc'il bitz cyxol ke tnam ex ke nasyon. 

10Porque ma'xix tc'ujlalila ic tza'n cya'j; ex aju tyola axix toc max in japun canun 
twitz cya'j. 

11Nman Dios tcuba tibaj cya'j. Nojni twitz tx'otx' tu'n tajwalila. 

Salmos 58 

Jun na'j Dios tu'n tcub cycastiw ke xjal mya ba'n 

A jlu o tz'ibanjtz tu'n David 

1Akeye at cyoclene: ¿Tzinpe cub cyk'o'ne ke sentens tuj tumelxix ex tzinpe xi 
cybincha'ne cyi'j xjal tuj tumelxix? 

2Minti', o'cx in che ximane ti'j tu'n tbant mya ba'n cyu'ne; ex in cub cyk'o'ne 
cysentens xjal cyuwxix wen. 

3Ke xjal mya ba'n, atxix tuj talbil cytxu' bi'x in che el txalpuj; ax icx ke nic'al yol 
in che el tzpet bi'x oc cyul itz'j. 

4At cyvenen ic tza'n cyvenen lobaj; ic cyten ic tza'n k'anti' nno'c tk'on tib te 
chcyin, nno'c tmaksi'n tuj t-ẍcyin 

5tu'ntzun mi'n tbinte aju tk'ajk'ajel chnab tu'n aj nabl, aju at nim tnabl tu'n t-
xmoxin cyi'j lobaj. 

6Nman Dios, buchin etza ke twitz cye'. Nman, pa'n etza twitz cye' ke xjal lu; ic 
cyten ic tza'n ke balun. 

7E cycub naj ic tza'n in cub tzkij a' nne'l kojl; e cytzkij ic tza'n c'ul at ttzi be. 

8E cycub ulj ic tza'n ju sjok'txa'n nne'l ulj tujx ta'l ttzi', ex e cyoc ic tza'n jun c'wa'l 
nnu'l itz'j na'nx tpon tk'ij tu'n tul itz'j. 

9Na'nxtok cyna'nte, jurat naj che jawil tx'emin ic tza'n c'ul, ex che xel k'i'n tu'n 
ttx'u'jil Dios ic tza'n in xi k'i'n jun ti'xti tu'n xcyakinpaẍ. 

10Aju xjal tz'aklxix ctzalajel oc toc tque'yin otok xelin cyi'j; cnojel ti'j tkan tu'n 
cychc'el ke xjal mya ba'n otok che cyim tuj k'oj. 

11Octzun cyma' xjal: Ax toc at jun tbanil chojbil cye ke xjal tz'aklxix. Ax toc at jun 
Dios in cub k'onte cycastiw xjal. 

Salmos 59 

Ate Kman Dios colol ki'j 

A jlu o tz'ibanjtz tu'n David tej t-xi t-sama'n Saúl ke xjal tja David tu'n tcub byo'n cyu'n 

1Nman Dios, chin tcloma tuj cyk'ab aj k'oj wi'je; chin clet-xwita tu'na tuj cyk'ab 
keju in jaw cyi'n cyib wi'je. 

2Chin tcloma tuj cyk'ab xjal binchal mya ba'n, chin tcloma tuj cyk'ab ke byol xjal, 

3porque at ke xjal nimxix cyipumal nok in che ayon ti'j tu'n ncub cybyo'n. 

4Nman, bajx jaw wi'n wibe cyi'j ex bajx chin binchane il; minti' o bant jun mya 
ba'n wu'ne cyi'j, ex masque icju, pero nno'c tilil cyu'n tu'n cyoc tzokpaj wi'je. 
K'i'mel twatla. Tzaja onil weye ex que'yinxa aju in bant cyu'n. 

5Aya Nman Dios aju Dios Tajaw Tcyakil, aju Dios cye aj Israel, k'i'mel twatla, ex 
k'on cuba cycastiw ke xjal mya ocslal ke ti'ja; mi'n tzaj tz'e'y tc'u'ja cyi'j ke 
binchal mya ba'n, akeju in che oc meltz'aj wi'je. 

6Konic'an in che ajtz meltz'aj, in che kawin ic tza'n ke tx'yan, ex nok in che betje' 
tuj tnam. 

7Nim in che yasun ex in che xobtzan, aju cytzi' mer ic tza'n spad in che naj xjal 
tu'n, ex in cyma'n: Mi a'l jun in bin ki'j, che chi. 

8Atzun teya Nman in tze'na cyi'j; in xmayina cyi'j keju mya ocslal ke ti'ja. 

9Tuc'ila in nclon wibe Nman Dios, porque aya k'olte wipumale ex aya colol wi'je. 

10Aju Dios in c'ujlante weye tzul onil weye; cwila'ye oc tcub cyi'j ke aj k'oj wi'je 
tu'n. 

11Mi'n che cub tbyo'n naja ke, tu'ntzun mi'n tic' tna'njtz cyu'n ke ntanmile; 
sputun baja ke tu'n tipumala, ex che najxwit tu'na. Aya Nman colol ki'je. 

12In che binchan il ti'j tcyakilju in cyma'n; che tpresin ocxa ke tu'nju cynimbil 
cyib ex tu'nju yol in baj cyjuramentin mya ax toc. 

13Byo'n cuba ke tu'n tk'oja, byo'n cuba ke tu'n mi'n cucx cyank'in; tu'ntzun tel 
cynic' xjal ti'j ka ate Dios in cawin cyibaj aj Israel ex tuj tcyakil twitz tx'otx'. 

14Oc cyajtz meltz'aj te konic'an in che kawin ic tza'n ke tx'yan, ex in che betje' tuj 
tnam, 

15in che betje', in che jyon cywa, in che jaw xo'jin tu'nju minti'xix in noj cyc'u'j. 

16Atzun weye, chin bitzale teya te prim; chin bitzale ti'j tc'ujlalila ex tipumala, 
tu'nju aya jun colbil weye ex tuc'ila in pon nclon wibe oc ntene tuj yajbil weye. 

17Teya che xel nbitzane ke bitz, Nman Dios, porque aya k'ol wipumale ex aya 
colbil weye; aya Dios aju in c'ujlante weye. 

Salmos 60 

Tna'j Dios David te kanbil onbil te Dios 

Aju bitz lu cub ttz'iban David tej tk'ojin tuc'il Aram-Naharaim ex tuc'il Aram te tnam 
Soba, ex ajtz meltz'aj Joab ex e cub tbyo'n cablaj mil xjal te tnam Edom tuj chk'ajlaj 

Atz'an tbi. 

1Nman Dios, tu'n tk'oja ma ko cyaj tcolina, ma cub ki'je tu'na; k'ontza kipune 
juntl maj. 

2O tzaj lu'lun tx'otx' tu'na ex o tz'el c'abchaj; jpun oca juntl maj ke tpa'xil, porque 
niban tbaj xitj. 

3Aju tnam etzan tu'na ma tz'oc tk'o'na tuj malbil cyuwxix, mer ic tza'n vin ma 
tzaj tk'o'na keye ex ma ko pich'jeye tu'n; 

4ja'lo k'onxa jun techal cye keju in che niman teya, tu'ntzun cycolpaj cye ke plech 
in che tzaj xo'n. 

5Ko ttzak'wentza, ex ko tcloma tu'n tipumala. Colina cyi'j keju in che tc'ujla'na. 

6O tzaj tma'n Dios tuj tja xjan cyja': Tuc'il tzalajbil cbajel npa'ne tuj piẍun aju 
tx'otx' Siquem, ex cbajel npa'ne ju chk'ajlaj Sucot. 

7Aju tx'otx' Galaad ex ju tx'otx' Manasés weye ke; ate Efraín ic tten te weye ic 
tza'n jun pasbil c'uxbil tjax tuj nwi'ye; ate Judá ic tten te weye ic tza'n nvare tu'n 
ncawine; 

8ate Moab ic tten te weye ic tza'n jun palangán jatum tu'n tel ntx'jo'ne nk'abe; ex 
tibaj ju tx'otx' Edom cxel nxo'ne nxajbiye te jun techal ka otok tz'oc te weye; chin 
jawil sch'ine tu'nju otok chin cambane cyi'j aj Filistey. 

9¿Alcye cxel k'inte weye tuj tnam toc muro ti'j? ¿Alcye cxel ẍaklunte weye tu'n 
npone max tuj Edom? 

10Nman Dios, ma ko el tic'una; minti'tl nne'tza cyuc'il ke ksoldadiye. 

11Ko tonintza tu'n tcub cyi'j ke aj k'oj ki'je, porque minti'x tajben aju onbil cyu'n 
xjal. 

12Nok tu'nju onbil tu'n Dios oc ko cambal; ex tu'n cbel cyi'j ke aj k'oj ku'n. 

Salmos 61 

Oc ke' tc'u'j David ti'j colbil tu'n Dios 

Bitz tu'n David 

1Nman Dios, bintza tk'ajk'ajel nwi'ye tuj c'ixc'oj, bintza aju nna'j Diose. 

2Max jatum ponin baj ttxa'npun tx'otx' in jaw tk'ajk'ajel nwi'ye ti'ja, niban tbaj 
tipun wanmiye. Chin ti'nxa tibaj jun pic ma' twa'l, tu'ntzun nclete. 

3Aya in ajben te colbil wibe. Ic ttena ic tza'n jun ja ma' twa'l ex nim tipun jatum 
tu'n nclonte wibe cywitz aj k'oj wi'je. 

4Waje tu'n nnajane tuj tjaya te jumajx, tu'n nclonte wibe cyjak' ke t-xic'a. 

5Nman Dios, o tbiya ke yol e je'x ntziyane, ex ma tzaj tk'o'na wetzbile ic tza'nju 
in xi tk'o'na cye keju at tchiylal tbiya cye. 

6K'ontza ma'xix tank'ibl rey; e tank'in nimxix abk'i, 

7ex cucx tu'n tcawin tuc'il tcy'iwbila. Cwentin oca tu'n tc'ujlalila ex tu'nju tyola 
axix toc, 

8cyja'tzun cucx cjawil nnimsa'ne tbiya, ex tcyakil k'ij cjapunel wu'ne aju yol o txi 
ntziyane. 

Salmos 62 

O'cx te Dios colol ke 

Bitz tu'n David 

1O'cx tu'n Dios in cub txule' wanmiye, tuc'il in tzaj colbil weye. 

2O'cxcu tu'n in chin clete ex a in colin wi'je. Mlay chin cub tz'ake tu'nju ate colol 
weye. 

3¿Jtoj ban txi cycoline tu'n mi'n cyoc tzokpaje wi'je? Cyaje tu'n ncub cyxitune mer 
ic tza'n jun tcajonil ja in cub tilj, ex ka ic tza'n jun pe'n nokx tu'n tcubcu tz'ak 
twitz tx'otx'. 

4O'cx in che ximane ti'j tu'n ncub cyxitune; aju mas in che tzalaje ti'j, atzunju 
nic'aj yol. In chin jaw cynimsa'ne tu'n cyyole, pero in cyma'ne mya ba'n wi'je tuj 
cyanmiye. 

5O'cx tu'n Dios in cub txule' wanmiye, porque tuc'il in tzaj aju in chin ayone ti'j. 

6O'cx tu'n in chin clete ex a in colin wi'je. Mlay chin cub tz'ake, tu'nju ate colol 
weye. 

7Tuc'il Dios in tzaj colbil weye ex nimbil weye; ate in colin wi'je ex colol weye. 

8Akeye tnam xjal cucx ke'c cyc'u'je ti'j Kman. Che yoline tuc'il tuj na'j Dios tu'n 
tcyakil cyc'u'je. Ate Dios colol ke. 

9Ate xjal minti'x tajben, tza'nx ju meba ax icx ju k'inun; ka ma che ocx malet 
cycabil tuj jun balans, mas ch'in cyalil twitz ch'in cyk'ik'. 

10Mi'n tz'oc ke' cyc'u'je ti'j aju nne'l cyxc'a'yine cye xjal, mi'n jaw cyniman cyibe 
ti'j aju nne'l cyelk'a'ne. Ka ma che oque k'inun, mi'n tz'oc ke' cyc'u'je ti'j pwak. 

11Jun maj o yolin Dios; ex atzun cabe yol lu o nbiye: O'cxte Dios at tipumal. 

12O'cx teya at tc'ujlalila Nman, ex aya in tzaj k'onte chojbil te teyle junjun ic 
tza'nx ju tak'unben. 

Salmos 63 

Ti'j Dios oc ke' tc'u'j David 

A jlu o tz'ibanjtz tu'n David tej tten tuj tzkij tx'otx' tuj Judá 

1Nman Dios, aya Ndiose. Tu'n tcyakil wanmiye in chin jyone ti'ja; nimxix tajbil 
wanmiye ti'ja ex enter nximlale taj ti'ja, ic kine ic tza'n tzkij tx'otx' ma baj tipun 
ex minti' a' tuj. 

2Wajbile tu'n toc nque'yine tuj tjaya ex tu'n toc nque'yine tipumala ex tajwalila. 

3Aju tc'ujlalila te weye mas ma' t-xilen twitz ju ank'ibl. Cxel nk'o'ne chjonte teya; 

4tuj tcyakil wank'ible cxel nk'o'ne chjonte teya ex cjawil nyec'une nk'abe twitza 
tu'n nyoline tuc'ila. 

5Bi'x ckebel nc'u'je ic tza'n jun xjal in noj tc'u'j tuj jun nintz wa'n tbanilxix, ex cxel 
nk'o'ne chjonte teya tu'n tzalajbil. 

6Oc coẍl kine te konic'an, nnu'la ti'j nc'u'je ex in chin oc tene ximal ti'ja, 

7porque aya onil weye. In chin tzalaje tu'nju cwentin kine tu'na. 

8Tocxix wanmiye ti'ja ex tzyu'nxix kine tu'n tbank'aba. 

9Keju cyaj chin cub cybyo'n che belex max t-xe'pun tx'otx'; 

10che cymel tu'n spad, ex che bajel chyo'n cyu'n xo'j. 

11Pero akine rey oc chin tzalajele ti'j Dios; cycyakil keju in xi cyma'n jun yol axix 
toc twitz Dios che bitzal, atzun keju in che nic'an yol, clemetel cytzi'. 

Salmos 64 

Na'j Dios tu'n t-xi kanit colbil te Dios 

Bitz tu'n David 

1Nman Dios, bintza aju tk'ajk'ajel nwi'ye oc njaw ayayane; chin tcloma cywitz ke 
aj k'oj wi'je xobajilxix ke. 

2Chin tewanxa cywitz ke xjal in baj cyximan mya ba'n wi'je tuj ewaj; chin tcloma 
tuj cyximbetz ke xjal mya ba'n, 

3akeju ic tten cyak' ic tza'n spad banin ttzi' wen, ex ke cyyol in che c'ixbi xjal 
cyu'n mer ic tza'n plech in tzaj xo'n cyi'j xjal. 

4Max tuj cyewbil in tzaj cytzokpi'n ke cyplech cyi'j keju minti' cyil; nok minaben 
in tzaj cytzokpi'n ex minti' in tzaj t-xobil cyi'j. 

5In cynimarin cyib cyxolx tu'n cybinchante mya ba'n; in baj cyximan tu'n tcub 
cyk'o'n ke c'obil tuj ewaj, ex in cub cyximan ka mi a'l jun in que'yinte cye, 

6ex ka mi a'l jun jacu baj tque'yin ju cybinchben mya ba'n. Pero aju nne'l tnic' 
cyi'j ke t-ximbetz xjal tujxi tanmi, cbajel tque'yin tcyakil jlu. 

7Oc che c'ixbisetel tu'n Dios cyu'n ke plech, ex nok minaben che oquel c'ixbisa'n; 

8oc che bel tz'ak tuj cyex cyyol, ex keju che que'yilte cye che oquel ten xmayil 
cyi'j. 

9Cycyakiltzun xjal che xel k'onte nimbil te Dios ex che oquel ten yolil ti'j 
tak'unben; ex c'elel cynic' ti'j aju o tbincha. 



1041 

 

 
Mam del Norte 

© 1993 Sociedades Bíblicas Unidas. 
  

 

 

10Ke xjal tz'aklxix che tzalajel ti'j Kman ex ckebel cyc'u'j ti'j, ex cycyakil xjal 
tz'aklxix oc che tzalajel. 

Salmos 65 

Ba'n tu'n t-xi kk'o'n chjonte te Dios 

Bitz tu'n David 

1Kman Dios, ba'n tu'n t-xi kk'o'ne chjonte teya tuj tnam Sión ex tu'n tjapun ku'ne 
aju o txi ktziyane teya, 

2porque in tbi'na aju kna'j Diose. Cycyakil xjal in che ul tuc'ila. 

3In cub ki'je tu'nju kbinchbene mya ba'n, pero in cub tnajsa'na kile. 

4At nim tzalajbil teju xjal in jaw t-sc'o'na ex in pon ti'na tuc'ila tu'n tten nikayin 
ttxlaja, ex tu'n tten tuj tjaya. Ko tzalajele tu'n tcyakilju ba'n at tuj tjaya, aju tjaya 
xjan. 

5Kman Dios aju clol keye, in ko tzaj ttzak'we'na tu'nju tbinchbena ma'xix t-xilen 
ex tz'aklxix; cycyakil xjal twitz tx'otx' in ke' cyc'u'j ti'ja, ax icx keju najl jlajxi mar. 

6Tu'n tipumala tzyu'n ke nmak witz tu'n mi cyyucch. 

7Tu'na in k'ajen tk'ajk'ajel mar oc ttzaj pulin, ex tu'na in che mayet ke xjal oc 
cyjaw tilj ti'j jun yol; 

8ax icx ke xjal najl tuj tx'otx' najchak in tzaj tchi cyi'j tu'nju tbinchbena ma'xix t-
xilen; in che sch'in xjal tu'n tzalajbil ti'ja tuj jun pac' ttxa'n tx'otx' ax icx tuj juntl 
pac'. 

9Cwentin ju tx'otx' tu'na, ex in tzaj tk'o'na jbal tibaj tu'ntzun mejor ttzaj ch'iy 
awal tuj; tu'na in che ch'iy ke tk'ab xak tu'ntzun tch'iy twitz awal. Cyja'tzun tten 
in baj tbincha'na ju tx'otx'. 

10Tu'na in baj ta'lina aju tx'otx' ch'oquimaj, ex tu'na in noj cyxol ke surc tu'n a'; 
tu'n jbal in tzaj tk'o'na in k'uynix tx'otx' ex in cub tcy'iwla'na tu'ntzun ttzaj tk'o'n 
twitz awal. 

11In tzaj tk'o'na t-xtalbila tuj enter abk'i, ex nok jatum in beta, atzun in chmet 
nim twitz awal. 

12Ma ch'iy nim cha'x c'ul tuj tzkij tx'otx' ex puro mejor in che cyaj ke witz, mer ic 
tza'n otok tz'oc jun cyxbalun ac'aj. 

13In noj tuj chk'ajlaj cyu'n alumaj, ke tx'otx' ttzi a' nojni twitz tu'n triw; cycyakil 
in che bitzan ex in che sch'in tu'n tzalajbil. 

Salmos 66 

Ma'xix cyxilen ke tbinchbena 

Jun bitz 

1Che bitzane te Dios tuc'il tzalajbil akeye najl tuj tcyakil twitz tx'otx'; 

2che bitzane tu'n tjaw cynimsa'ne tbi tbanilxix; cyk'onxe chjonte te ex cynimsa'n 
jawe tbi. 

3Cymanxe te Dios cyja': Ma'xix cyxilen ke tbinchbena. Nok tu'n tipumala ma'xix 
che bel tz'ak twitza ke aj k'oj ti'ja. 

4Cycyakil xjal che bel ẍmeje' c'ulul twitza, ex che bitzal tu'n tjaw nimsa'n tbiya. 

5Cytzaje que'yilte aju tak'unben Dios, akeju binchben ma'xix cyxilen o tbincha 
cyi'j ke xjal: 

6Aj tzkij mar tu'n, ax icx e jic'x ke kxe'chel tuj nima Jordán tu'n cykan; ko tzalajxix 
ti'j Dios. 

7In cawin te jumajx tuc'il tipumal; toc tcwent cyi'j ke nasyon tu'ntzun mi'n tjaw 
cyi'n cyib cyi'j keju miban che bin. 

8Cycyakile akeye txkantl nasyon cyk'onxe chjonte te Kdiose, che bitzane tu'n 
tjaw nimset tbi. 

9Porque nok tu'n cucx itz'x ko'; ex tu'n minti' ma ko jaw tz'ak. 

10Kman Dios, ma ko oc tk'o'na tuj malbil, ma ko baj t-saksa'na ic tza'n sak pwak. 

11Ma ko tzyete tu'na tuj c'obil; ex ma cub tk'o'na jun iktz alxix kibaje. 

12Xi tk'o'na ambil tu'n tcub ki'je cyu'n aj k'oj; mer ic tza'n ma ko ic'e tuj a' ex tuj 
k'ak', pero te bajsbil ul ti'na ko'ye tuj jun lugar tbanilxix. 

13Oc chin oquexe tuj tjaya ex che bel npatune ke oyaj twitza; cyja'tzun cjapunel 
wu'ne aju yol o txi ntziyane, 

14aju yol xi ntziyane teya tej atintoke tuj xobajil. 

15Che bel npatune tibaj t-altara ke alumaj ulni cynabl; ex che xel nk'o'ne teya ke 
tor ex ke tman chip tuc'ix t-sibel ẍne'l. 

16Cytzaje cycyakile akeye in che xob twitz Dios. Cybintze, cxel nma'ne cyeye aju 
ma tbincha weye. 

17Jaw tk'ajk'ajel nwi'ye tu'n ncubsane twitz, ex jaw nnimsa'ne tbi. 

18Nokwit at nximbetze mya ba'n, minti'wtlo ma chin tzaj bi'ne tu'n Kman; 

19pero ma chinx bi'ne tu'n ex ma tzaj tbi'n nna'j Diose. 

20Nimanxwit te Dios, minti' ma tz'el tic'un nna'j Diose ex minti' ma cub t-xc'a'yin 
tc'ujlalil weye. 

Salmos 67 

Cycyakil xjal ba'n tu'n t-xi cyk'o'n chjonte te Dios 

Jun bitz 

1Nman Dios, k'ak'antz tc'u'ja ki'je, ex ko tcy'iwlama, ko tque'yintza tu'n tzalajbil, 

2tu'ntzun tel cynic' cycyakil xjal twitz tx'otx' ti'j ju tajbila ex ju colbil tu'na. 

3Nman Dios, e t-xi cyk'o'n xjal chjonte teya; cycyakil xjal ba'n tu'n t-xi cyk'o'n 
chjonte teya. 

4E cysch'in tu'n tzalajbil ke xjal cyuj ke nasyon, porque in cawina cyibaj ke tnam 
tuj tumelxix, ex aya ẍaklul cye ke nasyon tuj tcyakil twitz tx'otx'. 

5Nman Dios, e t-xi cyk'o'n ke xjal chjonte teya; cycyakil xjal ba'n tu'n t-xi cyk'o'n 
chjonte teya. 

6Ma tzaj tk'o'n tx'otx' twitz awal ex ma ko cy'iwlanjtz tu'n Kdios. 

7Awt Dios cy'iwlante ke. Cuchiwt cycyakil xjal twitz tx'otx' tu'n cyniman te ex 
tu'n cyxob twitz. 

Salmos 68 

Tej tbet Dios cyuc'il aj Israel 

Bitz tu'n David 

1Oc in jaw we' Dios cyi'j ke aj k'oj ti'j, bi'x in che el sputj tu'n; ex keju in che ic'un 
te bi'x in che el ok twitz; 

2in che cub naj ke ic tza'n sib tuj cyk'ik', in che el a'yix ke ic tza'n xcab nno'cx k'ot 
tuj k'ak'; cyja'tzun tten in che naj ke xjal mya ba'n twitz Dios. 

3Atzun cye keju tz'aklxix in che tzalaj ke; in che noj tu'n tzalajbil twitz Dios ex in 
che t'icpaj tu'n tzalajbil. 

4Che bitzane te Dios, che bitzane tu'n tjaw nimset tbi; cynimsa'n jawe aju in bet 
tibaj muj. Che tzalajxe ti'j Kman. Che tzalajxe twitz. 

5Ate Dios najl tuj tja xjan, ate mambaj cye ke c'wa'l minti' cyman ex cytxu' ex 
colol cyi'j ke meba xu'j; 

6In tzaj tk'o'n Dios jun lugar jatum tu'n cynajan keju cyjunalx ate'; in che etz 
ttzokpi'n keju cyocx pres ex in xi tk'o'n tzalajbil cye; atzun cye keju miban che 
bin oc che najal tuj tx'otx' miban tzaj awal tuj. 

7Nman Dios, tej tcub neja cywitz ke xjal etzan tu'na ex tej tbeta tuj lugar minti' 
cynajbil xjal tuj, 

8jaw lu'lun tx'otx', tzaj jbal twitz cya'j, aju witz Sinaí jaw lu'lun twitz Dios, aju 
Dios cye aj Israel. 

9Nman Dios, tu'na tzaj nimxix jbal tu'ntzun toc juntl maj tipun aju tzkij tx'otx' 
etzan tu'na. 

10Ke xjal etzan tu'na axtzun e cub ten tuj, atzun teya Nman Dios, nok tu'n t-
xtalbila xi tk'o'na cye ke meba aju at tajben cye. 

11Tzaj tk'o'n Kman jun tnej yol ex nimcu xu'j e oc ten k'malte tkanil: 

12E je'l ok ke rey cyuc'ix ke cysoldad. Ke xu'j otok che cyaj ten ja baj cysipan aju 
otok tz'el k'i'n cye aj k'oj, 

13atzun cyeye acux coẍl keye tuj cype'n ẍne'l, oc ttx'otx'il sak pwak cyi'j ke t-xic' 
paloma. Ex oc ttx'otx'il k'an pwak mas tbanil cyi'j ke ttzmal. 

14Tejtzun cyel ok ke rey tu'n Dios aju Tajaw Tcyakil, sak oc twi witz Salmón tu'n. 

15Ma' cywa'l ke witz tuj tx'otx', ex ma'xix cyjawsa'n. 

16Akeye witz ma' cywa'le, ¿tiku'n in tzaj tlo'ch cyc'u'je ti'j ju witz jaw t-sc'o'n Dios 
tu'n tnajan twi'? Atzun cnajal Kman te jumajx. 

17Tuj milin ate' ke tcarwaj Dios te k'ojbil; tzaj twi' witz Sinaí cyuc'ix ke tcarwaj 
ex ul tuj tja. 

18Nman Dios, ma jaxa twi' jun witz ma' twa'l, ma che jax ti'na ke pres; o tc'ama 
chojbil tzaj cyk'o'n xjal, ex cyuc'ixpe ke xjal miban che niman tzaj cyk'o'n chojbil 
teya Nman, tu'ntzun tnajana cyxol. 

19Nimanxwit Kman aju Kdios ex clol ke, tu'nju teyle junjun k'ij in xi ti'n aju kikatz. 

20Ate Kman Dios ba'n colin, ex jacu ko clet tu'n te camic, 

21cbel tpa'n Dios cywi' aj k'oj ti'j, tuc'ix cywi' keju cucx cybinchan il. 

22O tma Kman cyja': Oc c'ajetz wi'ne tuj tx'otx' Basán; oc c'ajetz wi'ne tuj mar 
ma' t-xe', 

23tu'ntzun tnoj cyi'j tkana tu'n cychc'el ke aj k'oj ti'ja ex tu'n t-xi cyc'a'n ke 
ttx'ya'na. 

24Nman Dios, aya Ndiose ex Nreye, tuj tjaya xjan k'ancha'l ke xjal txolin cyten in 
cub cyic'sa'n nink'ij te nimbil teya. 

25Nejni ke bitzal ex lepchix ke k'ajtzal chnab, ex tuj xolbaj cycu'x ke tal k'apoj 
nno'c cyk'ajtza'n ke tampor ch'in. 

26Cyk'onxe chjonte cycyakile te Kman Dios. Cyk'onxe chjonte te cycyakile akeye 
aj Israel. 

27Nejni Benjamín cywitz, aju mas ch'in, cyuc'ix nimcu nejenel cye tiyjil Judá, cye 
tiyjil Zabulón ex cye tiyjil Neftalí. 

28Nman Dios, yec'untza tipumala ic tza'n o tbinchaya ki'je ojtxi. 

29Max tuj tjaya ma' twa'l tuj Jerusalén, jatum in pon k'i'n oyaj teya cyu'n ke rey, 

30cawinxa tnam Ejipt, aju ic tten ic tza'n ke txcup ate' tjak' tkan ajlaj, ex ic tza'n 
ke tor ex ke tal tor tx'u'j ke, e tcub cymansin cyib twitza ex e ttzaj cyi'n sak pwak; 
sputun ela ke xjal o'cx cyaj ti'j k'oj. 

31Tuj Ejipt che tzajel ke nejenel; cjawil cyyec'un cyk'ab aj Etiopía twitz cya'j tu'n 
cyna'n Dios. 

32Che bitzane te Dios akeye tnam tuj tcyakil twitz tx'otx', cybitzanxe bitz te 
Kman, 

33aju in bet twitz cya'j, aju cya'j at te jumajx. Cybinxe tk'ajk'ajel twi', aju 
tk'ajk'ajel twi' nimxix tipumal. 

34Tz'elx cynic'e ti'j tipumal Dios; aju tajwalil tcub cyibaj aj Israel, aju tipumal in 
japun canun twitz cya'j. 

35Ma'xix t-xilen Dios tuj tja xjan; aju Cydios aj Israel in tzaj tk'o'n cyipumal ke 
xjal etzan tu'n. Nimanxwit tbi Dios. 

Salmos 69 

Jun xjal in kanin onbil te Dios tu'nju at nim tbis 

Bitz tu'n David 

1Chin tcloma Nman Dios porque ch'ix ncyaj mulk'aje tjak' a'; 

2ch'ix nxi'ye tuj soban ma' t-xe', ex minti' jatum tu'n tcub nk'o'ne nkane. Ma chin 
cu'pun tz'ake max t-xe' a', ex ma chinx ikane tu'n tipumal. 

3Ma tzkij tuj nkule tu'nju nim in chin sch'ine; ma tzaj chyo'n tuj nkule, ex ya ma 
che sict ke nwitze tu'nju nim in chin ayone ti'j Ndiose. 

4Keju nokx gan in che k'ojl wi'je mas nim cyajlal twitz tajlal ttzmal nwi'ye, ma 
chmet cybaj keju in che ic'un weye ex keju nokx gan cyaj tu'n nnaje, in cyma'n 
weye tu'n tchjet aju minti' ma tz'el welk'a'ne cye. 

5Nman Dios, tzki'n tu'na ka minti' nnable ex mlay bant tewanjtz wile twitza. 

6Nman Dios Tajaw Tcyakil, cuchiwt mi'n tzaj cych'ixwi keju k'ukl cyc'u'j ti'ja tu'n 
tlaj ju wile; aya Dios cye aj Israel, cuchiwt mi'n tzaj cybis tu'n nlaje keju toc tilil 
cyu'n tu'n cyjyon ti'ja. 

7Nok tu'n tlaja in chin oc yaso'ne cyu'n xjal ex ma cyakix nwitze tu'n nch'ixwiye; 

8mer ic tza'n stranjer xjal ma chin ele tuj cywitz wermaniye, ex mer minti' 
ojtzki'n nwitze cyu'n. 

9Ma tzaj ta'w tuj wanmiye tu'n tlaj at nc'u'je ti'j tjaya, aju yasbil cyu'n keju in che 
yasun ti'ja ma cub tz'ak wibaje. 

10Oc in chin jaw ok'e ex oc tcub nyo'ne we'yaj, in che oc ten xmayil wi'je; 

11ka ma tz'oc nk'o'ne xbalun ch'i'x twitz wi'je tu'nju in chin bisune, cycyakil in 
che oc ten tze'l wi'je. 

12O'cx wi'je in che yolin xjal tuj plas, ex ke c'al k'e'n in xi cybitzan bitz tu'n 
cyxmayin wi'je. 

13Atzun weye Nman, in chin cubsane twitza; Nman Dios chin tonintza ja'lo, chin 
ttzak'wentza nok tu'nju at tc'ujlalila, chin tcloma tu'nju cucx in onina wi'je. 

14Mi'n tak'a ambil tu'n ncyaje tuj soban. Chin tcloma tuj cyk'ab keju in che ic'un 
weye; chin tcloma tu'n mi'n nxi'ye tuj a' ma' t-xe'. 

15Mi'n tak'a ambil tu'n nxi ikane tu'n a' k'i'n tipun wen, ex mi'n tak'a ambil tu'n 
toc tjunin tib a' wibaje, aju in cu'x sutin. 

16Chin ttzak'wentza Nman, porque aya ba'n ex nim tc'ujlalila, que'yintza kine 
tu'nju nim tk'ak'bil tc'u'ja. 

17Mi'n chin el tic'una, akine tmajena, ex chin ttzak'wentz naja, porque atine tuj 
xobajil. 

18Lak'etza wuc'ile ex chin tcloma; chin tcloma tuj cyk'ab aj k'oj wi'je. 

19Ba'n tu'na ma chin oc xmayine, ma chin ch'ixwiye ex ma chin oc yaso'ne; 
ojtzki'n tu'na alcye ke aj k'oj wi'je. 

20Ma naj wanmiye woclen yaso'ne; ex bi'x ma baj wipune. Ma chin jyone ti'j jun 
k'ukbal nc'u'je tu'n ttzaj k'ak'an tc'u'j wi'je, ex minti' ma cnet wu'ne. 

21Ocx cyk'o'n jun c'ul nim tc'ayil tuj nwaye, ex tej ttzaj txket ti'j nc'u'je tzaj 
cyk'o'n vinagr te nc'aye. 

22Aju nintz wa'n nno'c cyu'n cyuc'il cyamiw, tz'ocwit te jun c'obil cye. 

23Tz'ocxwit sjumj ti'j cywitz tu'n mi'n tbant cyque'yin, ex cucxwit tzaj lu'lun 
cykan. 

24Tzajxwit nim tk'oja cyi'j, ex tzajxwit ttx'u'jila cyi'j. 

25Tz'ocwit cynajbil minti' xjal cyuj ex mi jun xjal ten cyuj cyja xbalun; 

26porque in che yajlan ti'j ju ma yajlanjtz tu'na, ex in che xmayin ti'j ju ma 
c'ixbisanjtz tu'na, tu'nju at nim ta'w in tzaj ti'j. 

27K'onxa mya ba'n cyibaj te t-xel ju mya ba'n ma cybincha, ex mi'n cub tnajsa'na 
cyil. 

28K'i'n jatza cybi tuj tu'jil chwinklal, ex mi'n cu'x tk'o'na cybi jatum tz'iban cybi 
ke tz'aklxix. 

29Atzun weye yab kine ex atine tuj yajbil, chin twaban jawe Nman Dios, ex chin 
tcloma. 

30Cxel nbitzane tbi Dios, cxel nk'o'ne chjonte te ex cjawil nnimsa'ne tu'n ak'bil 
chjonte, 

31porque mas jacu tzalaj Kman ti'j jlu twitzju tu'n t-xi k'ot jun tor te chojbil, ex 
ka jun tal wacẍ at tcach ex at t-xpac'il tkan. 

32Che jawil tzalaj ke xjal ate' tuj bis oc cyque'yinte oc tbant jlu. Ke' cyc'u'je ti'j 
Dios, akeye in che jyone onbil tuc'il, 

33porque in che tzaj tbi'n Kman ke xjal meba, ex minti' in che el tic'un ke xjal 
etzan tu'n ate'cx tuj pres. 

34Aju cya'j ex tx'otx' tuc'ix mar, ba'n tu'n t-xi cyk'o'n chjonte te Kman, cyuc'ix 
cycyakil keju najl cyuj, 

35porque ccletel ju tnam Sión tu'n Dios ex cjawil tbincha'n juntl maj ke tnam tuj 
tx'otx' Judá. 

36Atzun che najal xjal ex che oquel te tajwil. Ake cyc'wa'l ke tmajen Dios che 
oquel te tajwil ju tnam ex keju in che tzalaj ti'j tbi Dios ax che najal tuj. 

Salmos 70 

Nman, tzaj naja onil weye 

Bitz tu'n David 

1Nman Dios, tzaja clol weye. Nman, tzaj naja onil weye. 

2Bi'xwit tzpet cynabl ex tzajwit cych'ixwi keju in che ximan ti'j tu'n nnaje cyu'n. 
Bi'xwit che el ok otok tzaj cych'ixwi keju cyaj tu'n cybinchante mya ba'n wi'je. 

3Bi'xwit che el ok otok tzaj cych'ixwi keju in che xmayin wi'je. 

4Atzun keju in che jyon ti'ja, che tzalajxwit nim; akeju in che tzalaj ti'j colbil tu'na, 
cucxwit txi cyma'n cyja': Nimanxwit tbi Dios. 

5Atzun weye meba kine ex in chin bisune; Nman Dios, tzaj naja onil weye. Aya 
onil weye ex clol weye, mi'n cub tyo'na nim, Nman. 

Salmos 71 

Tna'j Dios jun tij xjal 

1Nman, ti'ja ma tz'oc nclon wibe; mi'n tak'a ambil tu'n tcub nch'ixwiye. 

2Chin tonintza ex chin tcloma porque aya tz'aklxix. Chin tbintza ex chin tcloma. 

3Tz'ocwita te weye ic tza'n jun pic tu'n toc nclon wibe ti'j; tz'ocxwita te jun lugar 
cyuw tten te colbil wibe ex colol weye. Aya ic ttena te weye ic tza'n jun pic ex jun 
lugar cyuw tten. 

4Nman Dios, chin tcloma tuj tk'ab ju xjal mya ba'n, tuj tk'ab ju byol xjal ex tuj 
tk'ab aju jawni twitz tu'n tk'ojin, 

5porque ti'ja Nman Dios in chin ayone, ex ti'ja k'ukl nc'u'je atxix tuj ncu'xumale. 

6Tej atinxtoke tuj talbil ntxu'ye otok tz'oc ke' nc'u'je ti'ja. Tu'na in ul itz'je. Cucx 
cjawil nnimsa'ne. 

7Ma che jaw labin nimcu xjal wi'je, pero aya colbil weye. 

8Tcyakil k'ij in chin yoline ti'j tajwalila ex in jaw nnimsa'ne tbiya; 

9mi'n chin el tic'una oc ntijine; mi'n chin cyaj tcolina oc minti'tl wipune. 

10Ke aj k'oj wi'je cyaj tu'n ncub cybyo'n, ma tz'oc cyjunin cyib ex in baj cyximan 
tu'n cybinchante mya ba'n wi'je. 

11In cyma'n cyja': Che lpexe ti'j ex cytzyuntze, ma cyaj colin tu'n Dios ex mi a'l 
jun jacu clonte te. 

12Mi'n tz'el lak'e'ya wi'je Nman Dios; tzaj naja onil weye. 

13Tzajxwit cych'ixwi ex che najxwit ke aj k'oj wi'je. Tzpet-xwit cynabl ex tz'elxwit 
cych'ixwi keju cyajbil tu'n ttzaj mya ba'n wi'je. 

14Atzun weye cucx chin ayole ti'ja, ex cucx cjawil nnimsa'na; 

15tcyakil k'ij cxel nchic'ba'ne aju ttena tz'aklxix ex aju colbil tu'na. Ma'xixte jlu, 
mlay tz'el nnic'e ti'j. 

16Chin oquel tene k'malte ke binchben nim cyipumal o che bant tu'na Nman; cxel 
nma'ne ka o'cxcu aya tz'aklxix. 

17Nman Dios, aya o tzaj xnak'tzante weye atxix tuj ncu'xumale, ex cucx in chin 
yoline cyi'j ke tbinchbena ma'xix. 

18Nman Dios, mi'n chin cyaj tcolina oc ntijine ex oc t-sakix nwi'ye, tu'ntzun 
nyoline ti'j ju tipumala ma'xix cye ke xjal ate' ja'lo ex cye keju che ul itz'j te tibajxi. 

19Nman Dios, aju ttena tz'aklxix japun pon max twitz cya'j; tu'na o che bant ke 
ti'xti ma'xix cyxilen; mi a'l juntl ic tza'n teya. 

20Masque ma tak'a ambil tu'n twile nimcu mya ba'n ex bis, pero chin ank'ile tu'na 
juntl maj; chin cjawitz ti'na max t-xe'pun tx'otx', 

21ctzajel tk'o'na mastl woclene ex ctzajel tk'ukba'na nc'u'je juntl maj. 

22Nman Dios, che xel nbitzane ke bitz ex cjawil nnimsa'ne tbiya tuc'il tk'ajk'ajel 
twi chnab arpa ex quitar, tu'nju in japun tu'na tcyakilju in tzaj ttziyana, aya Xjan 
cye aj Israel. 

23Chin tzalajele oc cyxi nbitzane ke bitz teya, ax icx ctzalajel wanmiye aju ma clet 
tu'na. 

24Ax icx cxel nma'ne tcyakil k'ij ka aya puro tz'aklxix, porque ma cub cych'ixwi 
keju cyaj tu'n ttzaj mya ba'n wi'je. 

Salmos 72 

Jun na'j Dios ti'j rey 

Bitz ti'j rey Salomón 

1Nman Dios, k'ontza tnabl rey tu'n tcawin tuj tumelxix, ex tz'ocwit te tz'aklxix 
tu'na. 

2Tuj tumelxix ccawil cyibaj ke xjal etzan tu'na ex tuj tumelxix cxel tbincha'n cyi'j 
ke xjal in che yajlanjtz. 

3Tuj tumelxix ccawil ju rey cyibaj xjal tu'ntzun cyten tuj txubtxaj ke xjal etzan 
tu'na. 

4Tuj tumelxix cxel tbincha'n rey cyi'j ke meba, ex che cletel tu'n ke xjal minti' at 
cye, ex bi'x che najel tu'n ke xjal in che yajlan. 

5Oc che nimal xjal teya te jumajx, acux atxcu k'ij ex xjaw. 

6Ic c'oquel ju rey ic tza'n jbal ex ic tza'n ttxa che'w in baj ta'lin ju tx'otx' ex ju 
lugar jatum in che wa'n alumaj. 

7Che tel xjal tuj txubtxaj ex che betel tuj tumelxix tuj tk'ijlalil tcawbil, ocxi tnaj 
xjaw. 

8Cbel ti'j tcyakil tu'n, ex ctzajel ke' tcawbil ttzi' jun mar tu'n tpon baj ttzi' juntl 
mar, ex ctzajel ke' ttzi nima Éufrates tu'n tpon baj max ttxa'npun tx'otx'. 

9Ke xjal najl tuj tzkij tx'otx' che bel ẍmeje' twitz, ex ke aj k'oj ti'j c'oquex cyk'on 
cyib tjak' tcawbil. 

10Tzul k'i'n oyaj te ex chojbil cyu'n ke rey te tnam Tarsis, ex cyu'n ke rey najl ttzi 
mar, ax icx cyu'n ke rey tuj tx'otx' Sabá ex tuj tx'otx' Seba. 

11Cycyakil rey che bel ẍmeje' twitz ex cycyakil xjal cyuj ke nasyon che ajbel te. 

12Porque a ccolol cyi'j ke meba in che cubsan twitz ex cyi'j keju in che yajlanjtz 
ex minti' jun onil cye. 

13Ctzajel tz'e'y tc'u'j cyi'j ke xjal mans, ex che cletel ke xjal meba tu'n. 

14Che cletel tu'n tuj cyk'ab keju in che yajlan cye ex tuj cyk'ab ke byol xjal, porque 
ma' t-xilen cychwinklal tuj twitz. 

15C'elel tk'ij rey ex ctzajel k'o'n te aju k'an pwak in tzaj tuj tx'otx' Sabá. Cucx che 
cubsal xjal twitz Dios ti'j rey ex cucx cxel cyk'o'n xjal chjonte te. 

16Cchmetel nim twitz triw tuj tx'otx' lu ex ctzajel ch'iy nimxix tuj tiwitz tx'otx'. Ic 
c'oquel twitz ic tza'n ke tze' twi witz Líbano, ex che chmetel nim xjal tuj tnam ic 
tza'n c'ul in pok'chaj tuj cojbil. 

17Cucx cyjel ten tbi rey te jumajx ex cucx che yolil xjal ba'n ti'j acux atx k'ij twitz 
cya'j. Cycyakil xjal cyuj ke nasyon twitz tx'otx' oc cyc'ma' cy'iwbil nok tu'n. 
Cycyakil xjal cyuj ke nasyon twitz tx'otx' oc cyma': At tzalajbil te. 

18Kk'onx chjonte te Kman Dios aju Cydios aj Israel, porque o'cx a binchalte ke 
binchben ma' cyxilen. 

19Nimanxwit te jumajx aju tbi ma' t-xilen, ex nojxwit tcyakil twitz tx'otx' tu'n 
tajwalil. Icxwitju. 

20Atzun in pon baj ke tna'j Dios David, aju tc'wa'l Isaí. 

Salmos 73 

LIBRO III 

SALMOS 73—89 
Ba'nte Dios 
Bitz tu'n Asaf 

1Ba'nte Dios cyuc'il aj Israel, cyuc'il keju sak tuj cyanmi. 

2Ch'ixmi ẍin jaw tolje, ex ch'ixmi ẍex jilj ke nkane, 

3porque ma tzaj tlo'ch nc'u'je tej ẍe oc nque'yine puro tuj txubtxaj ate' keju in 
jaw cyniman cyib ex keju mya nimal Dios. 

4Minti' in che c'ixbisanjtz, ba'n ta' cyximlal; 

5minti' in tzaj yajbil cyi'j, ex minti' in tzaj jun c'ixc'oj cyi'j, ic tza'n cye txkantl xjal. 

6Aju cynimbil cyib toc cyu'n ic tza'n jun cyu', ex aju c'ixbisabl cyu'n cyi'j xjal toc 
cyu'n ic tza'n cyxbalun; 

7nim mya ba'n in tzaj jlet tuj cyanmi ex nim cyximbetz mya ba'n. 

8In che xmayin ex in che yolin mya ba'n, in jaw cyniman cyib ex in baj cyyolin ti'j 
tu'n cyc'ixbiset xjal cyu'n; 

9in che yolin mya ba'n ti'j Dios at tuj cya'j, ex cyaj tu'n cymandarin cyi'j cycyakil 
xjal twitz tx'otx'. 

10Cyja'tzun in che oc lpe' xjal cyi'j ex jurat in xi cyniman xjal aju yol in tzaj cyma'n. 

11In cyma'n: ¿Baka jacu tbi Dios? ¿Baka jacu tz'el tnic' Dios ti'j, aju Dios at tuj 
cya'j? 

12Cyja'tzun cyten keju binchal mya ba'n. Minti' in cyc'ulba'n jun mya ba'n ex cucx 
in chmet cyk'inumbal. 

13Nokx gan nno'c tilil wu'ne tu'n tten wanmiye sak ex minti' in tzaj ntzyu'ne jun 
ti'xti mya ba'n. 

14Tuj enter k'ij in chin c'ixbisanjtze tu'na, ex tcyakil prim in cub tk'o'na 
ncastiwoye. 

15Nokwit ma cub nximane ic tza'n cye xjal lu, mawtlo che cub nsbu'ne ke tc'wa'la. 

16Oc tilil wu'ne tu'n tel nnic'e ti'j jlu, pero cyuw ela te weye. 

17Max el nnic'e ti'j alcye cbajel cyi'j tejxi wocxe tuj tja Dios. 

18Ma che cub tk'o'na tuj jun be puro jilin ex in che'x tlamo'na tu'n cynaj. 

19Jurat naj in che naj tu'na, ex tu'nx cyxobil in che cyim ex in che naj. 

20Ic cyten xjal lu ic tza'n jun witzic' oc tel kwatl, cyja'tzun Nman, oc tjaw we'ya, 
che elel tic'una porque mer ic tza'n nok jun tilbilal ke. 

21Tzaj nim tlo'ch nc'u'je ex tzaj jun ta'w tuj wanmiye 

22tu'nju minti' nnable ex minti' el nnic'e ti'j; mer ic kine twitza ic tza'n jun txcup. 

23Masque icju, pero cucx ma chin tene tuc'ila ex tzyu'n kine tu'n tbank'aba. 

24Ẍaklu'n kine tu'na ex tzaj tk'o'na nnable, te bajsbil oc chin c'metela tu'na tuj 
tajwalila. 

25¿Alcye ẍaklul weye at tuj cya'j? O'cx aya. Ex oc ntene tuc'ila minti'tl waje ti'j ju 
at twitz tx'otx'. 

26In baj tipun nximlale ex wanmiye, pero a Dios k'olte tipumal wanmiye ex ate 
wetzbile te jumajx. 

27Keju nne'l cypa'n cyib ti'ja che cymel; ex keju in cyaj cycolin cyocslabl ti'ja, che 
najel tu'na. 

28Atzun weye chin xel lak'e'ye ttxlaj Dios, porque atzun mas ba'n te weye. Nman 
Dios, aya colol weye ex cxel nchic'ba'ne tcyakil tbinchbena. 

Salmos 74 

Na'j Dios tu'n cytzokpet ke tnam xjal 

Bitz tu'n Asaf 

1Nman Dios, ¿tiku'n ma ko cyaj tcolina te jumajx? ¿Tiku'n ma tzaj ttx'u'jila ki'je 
ako'ye t-ẍne'la ato'ye tuj tpe'na? 

2Na'ntza ko'ye, ako'ye jun tnam etzan tu'na, aju cnet tu'na atxix ojtxi, aju o colpet 
tu'na tu'n toc te jun tnam etzan tu'na; na'ntza aju witz Sión jatum o najana. 

3Tzaja que'yilte cye ke ja te jumajx ma che cub xitj; ma baj cyxitun aj k'oj tcyakil 
aju at tuj lugar xjan teya. 

4Ke aj k'oj ti'ja in che sch'in tuj tjaya. Ma cub cyk'o'n ke cybander te jun techal 
tu'nju ma che camban. 

5Mer ic tza'n tx'emil si' ke tuj tmijil jun chc'ul pin tze' tuj, 

6tu'n si'wbil c'uxbil ex tu'n martiy el cypa'n ke tilbilal c'ochimaj twitz ja. 

7Oc cykoptz'in k'ak' ti'j tjaya jatum najliya, ex baj cytz'ilsa'n ex cub cyxitun. 

8Cub cyximan tu'n kcub baje cyu'n; baj cypatun cycyakil lugar jatum in cub 
kchmon kibe tu'n kc'ulune teya. 

9Minti'tl in kile ke techal xjan ke, minti'tl jun t-sanjela atx ex minti'lpe ba'n ku'ne 
jtoj baj jlu. 

10Nman Dios, ¿jtoj tu'n t-xi cycolin aj k'oj tu'n cyyolin mya ba'n ki'je? ¿Cucxpe 
che oquel ten aj k'oj xmayil ti'ja? 

11¿Tiku'n minti'tl in ko tzaj tonina? ¿Tiku'n in che cub ttz'ulina ke tk'aba? 

12Atxix tuj tk'ijlalil ojtxi aya nreye. Nman Dios, nimcu maj o ko clete tu'na; 

13tu'n tipumala cub tpa'n tib mar, cub tpa'na cywi' ke nintz txcup ate' tuj mar, 

14cub tpach'u'na ke twi' ju nintz txcup Leviatán tbi, ex xi tk'o'na te cychi' ke txcup 
ate' tuj lugar minti' cynajbil xjal tuj. 

15Tu'na jaket cywi a' ex ke nima, ex e aj tzkij ke nima akeju bajx che aj tzkij. 

16Teya ju k'ij ex konic'an; tu'na o bant xjaw ex k'ij; 

17tu'na cub tk'o'na techal jatum ponin baj tx'otx'; tu'na bant tk'ijlalil coresma ex 
tk'ijlalil jbalil. 

18K'o'nc tcwenta ti'j Nman, in ic'un aj k'oj ti'ja ex aju xjal minti' tnabl in yolin mya 
ba'n ti'ja. 

19Mi'n tzic' kna'njtze tu'na. Minti' kipune. Ic ktene ic tza'n ke ẍpo'k; mi'n ko'x 
tk'o'na cye ke txcup te tjak' c'ul. 

20Na'ntza aju yol o cyaj bant ti'j tu'na, porque nojni tuj tcyakil twitz tx'otx' tu'n 
c'ixbisabl. 

21Mi'n tak'a ambil tu'n tcub cych'ixwi ke xjal in che baj yajla'n; cjawil nimsa'na 
cyu'n ke xjal meba ex ke mans. 

22Nman Dios, we'ctza ex clom tiba. Na'ntza, minti' in xi cycolin xjal minti' cynabl 
tu'n toc ic'le'na cyu'n. 

23Mi'n tzic' tna'l tu'na aju tk'ajk'ajel cywi' aj k'oj ti'ja in che sch'in, tuc'ix 
tk'ajk'ajel nimxix cyu'n keju in jaw cyi'n cyib ti'ja. 

Salmos 75 

Ate Dios jwes 

Bitz tu'n Asaf 

1In xi kk'one chjonte teya Dios, in xi kk'one chjonte teya; in tzaj kna'ne tbiya ex 
in xi ktx'olba'ne ke tbinchbena ma'xix cyxilen. 

2In tma'n Kman cyja': Oc tpon tk'ijlalil banimaj wu'ne, cbel nk'o'ne cysentens xjal 
tuj tumelxix. 

3Masque tzaj lu'lun tx'otx' cyuc'ix cycyakil keju najl twitz, pero wu'ne 
cyuwsa'maj ke tk'ukbil tu'n mi'n cyyucch. 

4In xi nma'ne jlu cye ke xjal in jaw cyniman cyib ex ke xjal mya ba'n: Mi'n tz'oc 
cyk'on cyibe te ma' cyoclene ex mi'n jaw cyniman cyibe; 

5mi'n baj cyyoline ka at cyipumale, ex mi'n che oque jawni che yoline. 

6Porque aju tu'n tjaw nimsa'n jun xjal, myatzun a in tzaj tuj tjawitz k'ij ex mi tuj 
telex k'ij, mi tuj lugar minti' cynajbil xjal, 

7o'cx ate Dios jwes; at junjun nno'c tk'o'n te ch'in toclen ex atzun junjuntl nno'c 
tk'o'n te ma' toclen. 

8Tzyu'n vas tu'n tk'ab Kman, ex aju vas lu atzun in yolin ti'j tk'oj, tcu'x vin tuj, aju 
vin smo'maj twitz. Octzun t-xi tko'n aju vin lu, cycyakil xjal mya ba'n cybinchben 
ate' twitz tx'otx' cxel cyc'a'n tcyakil. 

9Atzun weye cucx cxel nk'o'ne tkanil ti'j Tdios Jacob ex cxel nbitzane ke bitz te 
nimbil te, 

10porque tu'n, cnajel cynimbil cyib ke xjal mya ba'n, atzun te xjal tz'aklxix cxel 
tk'o'n mastl tipumal. 

Salmos 76 

In cub ti'j tcyakil tu'n Dios 

Bitz tu'n Asaf 

1Ojtzki'maj Dios tuj Judá; ma'xix t-xilen tbi cyxol aj Israel. 

2Aju tja, atzun tcub twi witz Sión tuj Jerusalén; 

3atzun cub ttokin ke macbil in che ajben tuj k'oj: Ke makbil, ke spad, ke xobl plech 
ex cyuc'ix ke plech. 

4Nman Dios, nimxix tajwalila. Ma'xix t-xilena cywitz ke witz minti' bajsbil cye. 

5Keju mas cyuw cyc'u'j tuj k'oj, el k'i'n tcyakilju at cye. Keju mas nim cyipun, 
misicyer jun o bant cyu'n; nok o'cx e ic' tan ke ex bi'x e cyim. 

6Ex minti'lpe bant cyyucch ke carwaj ex ke chej tej cyoc t-xobtza'na, aya Tdios 
Jacob. 

7Puro xobajilxixa. ¿Alcye jun jacu cub we' twitza oc ttzaj ttx'u'jila? 

8Max tuj cya'j tzaj tyec'una aju sentens tzaj tk'o'na; tzaj t-xobil ti'j tx'otx' ex nok 
cub txule' 

9tej tjaw we'ya Nman Dios tu'n tcub tk'o'na cysentens ke xjal, ex tu'n cyclet 
cycyakil keju in che baj yajla'n tzalu twitz tx'otx'. 

10Aju cyk'oj xjal in tzaj, cch'expetel tu'na tu'n tajben te nimbil teya; ex atzun 
mastl cyk'oj xjal cmayetel tu'na. 

11Cytziyanxe jun yol te Kman aju Cydiose, ex japunx cyu'ne. Akeye xjal ate' cyuj 
ke nasyon ate' cyi'jele aj Israel, cyi'ntze ke oyaj twitz Dios aju ba'n tu'n kxob 
twitz. 

12Porque in naj cyipumal ke cawil tu'n ex in tzaj cyxobil ke rey tu'n, akeju ate' 
twitz tx'otx'. 

Salmos 77 

In che tzaj na'n ke tbinchben Dios 

Bitz tu'n Asaf 

1In jaw tk'ajk'ajel nwi'ye cyuwxix ti'j Dios tu'ntzun ntzaj bi'ne tu'n. 

2Tuj k'ij oc in tzaj bis wi'je in chin cubsane twitz Kman, ex konic'an minti' in xi 
ncoline tu'n cyjaw nyec'une ke nk'abe twitz cya'j tu'n nna'ne Dios. Ex minti' 
jatum in tzaj k'ukba'n nc'u'je. 

3Oc in tzaj nna'ne Dios, bi'x in chin jaw ok'e; oc in chin cub tene ximal ti'j, bi'x in 
tzaj baj nc'u'je. 

4Nman, tu'na minti' nno'cx watl tuj nwitze, nim in baj nc'u'je ex mlay bant 
nyoline. 

5In tzaj nna'ne ke tk'ijlalil ex ke abk'i te ojtxi; 

6in tzaj nna'ne tej in chin bitzane konic'an, in chin ximane tuj wanmiye ex in chin 
xjeline wujxi cyja': 

7¿Cucxpelo ctel tk'oj Kman ki'j te jumajx? ¿Mlaypelo ko cub t-xtalin juntl maj? 

8¿Mapetzun baj aju tc'ujlalil? ¿Mapetzun baj te jumajx aju yol tzaj ttziyan? 

9¿Mapetzun tzic' tna'l tu'n Dios aju t-xtalbil? ¿Masque at tk'oj, mlaypelo tzaj 
k'ak'an tc'u'j ki'j? 

10Aju mas in chin bisune ti'j atzun jlu: Aju Dios ma' toclen mya ax tmod wuc'ile 
ic tza'n nej. 

11Che tzajel nna'ne ke binchben ma'xix cyxilen o tbincha Kman ojtxi; 

12chin ximale ti'j tcyakilju o tbinchaya, chin yolile cyi'j ke tbinchbena. 

13Nman Dios, xjan teya tuj tcyakilju in tbincha'na; ¿alcye juntl nno'c cydiosin xjal 
ma'xix toclen ic tza'n teya? 

14Dios, aya in binchante ke binchben ma'xix cyxilen. Xi tyec'una tipumala cye ke 
nasyon. 

15Tu'n tipumala o clet aju tnam etzan tu'na, akeju tc'wa'l Jacob ex ke tc'wa'l José. 

16Nman Dios, tej tque'yinjtza tu'n mar, tzaj t-xobil twitza, ex e jaw lu'lun ke a' 
mas ma' cyxe' tuj mar; 

17tzaj ttzokpi'n muj nim jbal, o tininin k'ancyok twitz cya'j ex tuj tcyakil pac' o 
koptz'aje' xle'laj cya'j. 

18O binjtz tk'ajk'ajel k'ancyok in tininin wen tuj xcyakinpaẍ; tuj tcyakil twitz 
tx'otx' o spic'banjtz tu'n xle'laj cya'j ex baj yucch tx'otx' tu'n cyaknajnab. 

19Jaket jun tbeya tuj mar; ic'xa tuj nimcu a', pero mi jun oc noj ti'j tic'len tkana. 

20Xi t-ẍaklu'na ke xjal etzan tu'na ic tza'n txkan ẍne'l, ex toc Moisés tuc'ix Aarón 
te nejenel cye. 

Salmos 78 

Nimcu ba'n tbincha Dios cyi'j ke xjal etzan tu'n 

Bitz tu'n Asaf 

1Akeye nxjalil, cybintze aju nxnak'tzbile; k'ontzxix cywi'ye ti'j aju cxel nma'ne 
cyeye. 

2Oc chin yolile tuj techal; cxel nchic'ba'ne aju ewan atxix tuj tk'ijlalil ojtxi, 

3aju o kbi ex ba'n ku'n ex o tzaj k'ma'n ke cyu'n ke ktzan kman. 

4Mlay cub kewan jlu cywitz ke kc'wa'l. Cxel ktx'olba'n cye ke kiyjil che ul itz'j te 
tibajxi ke tbinchben Kman tbanilxix, ex aju tipumal nimxix ex ke tbinchben 
ma'xix cyxilen. 

5Tzaj tk'o'n Dios jun ley tu'n tajben cye tiyjil, ex xi tk'o'n xnak'tzbil tu'n cyoc lpe' 
aj Israel ti'j, ex xi tma'n cye ke kxe'chel tu'n t-xi cyxnak'tza'n cye ke cyiyjil, 

6tu'ntzun cyojtzkinte ke cyiyjil che ul itz'j te tibajxi, ex ke c'wa'l lu tu'n t-xi 
cyxnak'tzan cye ke cyc'wa'l che ul itz'j te tibajxi, 

7tu'ntzun toc ke' cyc'u'j ti'j Dios, ex tu'n mi'n tic' tna'l cyu'n aju tbincha Dios; nok 
o'cx tu'n t-xi cyniman ke tmandamyent, 

8ex tu'n mi'n cyoc ic tza'n ke cyxe'chel miban che niman, ex cyuw cywi', mya 
k'ukl cyc'u'j ti'j Dios, nok in jawje' cyc'u'j. 

9Ke tiyjil Efraín banin cyten tuc'il xobl plech e je'l ok tuj k'ij tej toc k'oj; 

10minti' xi cyniman aju yol otok bant ti'j cyu'n tuc'il Dios, ex minti'x xi cyniman 
ke t-xnak'tzbil. 

11Ic' tna'l cyu'n aju otok tbincha Dios, akeju tbinchben ma'xix cyxilen otok tzaj 
tyec'un cye. 

12Tbincha Dios ke binchben ma'xix cyxilen cywitz ke cyman tuj lugar Zoán, aju 
at tuj Ejipt: 

13Cabe ela mar tu'n, ex e ic'tz ti'n ke tuj, cub ttzyu'n a' ex ic oc ic tza'n jun muro. 

14K'ijtl e je'x t-ẍaklu'n ke tu'n jun muj, atzun te konic'an tu'n t-spic'umal tkan 
k'ak'. 

15Cub tpa'n ke pic tuj tzkij tx'otx', ex xi tk'o'n nimxix cyc'a a'. 

16Etz tilj nintz a' tuj pic tu'n Dios, ex oc ic tza'n jun nima matijxix. 



1057 

 

 
Mam del Norte 

© 1993 Sociedades Bíblicas Unidas. 
  

 

 

17Atzun cye cucx e binchan il twitz Dios aju Ma'xix Toclen, ex jaw cyi'n cyib ti'j 
tuj tzkij tx'otx'. 

18Oc cyk'o'n Dios tuj malbil, xi cykanin cywa ic tza'nx cyajbil. 

19E yolin mya ba'n ti'j ex in cyma'ntok: ¿Jacupe tzaj tk'o'n Dios kwa tzalu tuj tzkij 
tx'otx'? 

20Ax toc o pax pic tu'n Dios ex o tz'etz tilj a' tuj ic tza'n jun nima, pero, 
¿jacupetzun tzaj tk'o'n kwa? ¿Jacupetzun tzaj tk'o'n kchi', ako' tnam etzan tu'n? 
Che chi, cyma. 

21Tejtzun tbinte Kman jlu, tzaj tk'oj cyi'j ke tiyjil Jacob, akeju aj Israel cybi; jaw 
c'ant ttx'u'jil ic tza'n k'ak', 

22tu'nju minti' xi cyniman tyol Dios ex minti' oc ke' cyc'u'j ti'j ju colbil tu'n. 

23Masque icju, pero xi tk'o'n Dios jun orden te muj ex e jaket ke tpwertil cya'j 
tu'n; 

24max tuj cya'j tzaj tchitun wabj maná tbi, xi tk'o'n te cywa, mer ic tza'n triw. 

25Ke xjal lu xi cywa'n cywa anjel. Tu'n Dios xi k'o'n nimxix cywa. 

26Tu'n tipumal Dios tzaj xupin cyk'ik' tuj tjawitz k'ij, ax icx ju cyk'ik' tuj tnayaj 
k'ij, 

27tzaj t-sama'n Dios ke chyu'j te cychi' ke xjal etzan tu'n; akeju chyu'j tzaj t-
sama'n ic cyajlal ic tza'n ttxa tz'a'n ttzi mar. 

28E tzaj t-sama'n Dios jatum cycubsa'n ke xjal ex cyi'jele ke ja xbalun. 

29Ex e wa'n tejxi tnoj cyc'u'j, cyja'tzun xi tk'o'n Dios aju cyajbil. 

30Pero na'nxtok tnoj cyc'u'j ex atxtok cychi' tuj cytzi', 

31tej ttzaj ttx'u'jil Dios cyi'j, e cub tbyo'n ke xinak mas nim cyipun. E cub tbyo'n 
ke xinak mas tbanil cyxol aj Israel. 

32Masque bant tcyakil jlu, pero e oc ten binchal il juntl maj; minti' xi cyniman ke 
tbinchben Dios ma'xix cyxilen. 

33Cyja'tzun cub tk'o'n Dios cycastiw tu'n cycyim te jurat naj, ex tzaj tk'o'n nim 
xobajil cyibaj. 

34Oc in che cyim txkan tu'n Dios, atzun keju in che cyaj ank'in in che oc ten cubsal 
twitz Dios; in che aj meltz'aj tuc'il tu'n tcyakil cyc'u'j, 

35in pontzun Dios ti'j cyc'u'j, aju Dios Ma'xix Toclen, aju in colin cyi'j ex in che 
clet tu'n. 



1058 

 

 
Mam del Norte 

© 1993 Sociedades Bíblicas Unidas. 
  

 

 

36Pero nok tu'n cytzi' in xi cyma'n nimcu yol puro ba'n tbinx, pero puro nic'aj yol 
jlu, 

37minti'x e yolin axix toc, ex minti' japun cyu'n aju yol cyaj bant ti'j tu'n Dios 
cyuc'il. 

38Pero nimcu maj tzaj k'ak'an tc'u'j Dios cyi'j, cub tnajsa'n cybinchben mya ba'n 
ex minti' e naj tu'n, nimcu maj minti' tzaj tk'oj cyi'j, ex minti' xi tk'o'n ambil tu'n 
ttzaj ttx'u'jil. 

39Tzaj tna'n Dios ka nok elaj xjal ke, ex ic cyten ic tza'n cyk'ik' in xi' ex ya minti'tl 
in ajtz meltz'aj. 

40Nimcu maj minti' xi cyniman tyol Dios tuj tzkij tx'otx'; tu'n jlu tzaj tbis Dios 
cyi'j. 

41Pero cucx oc cyk'o'n Dios tuj malbil; tzaj tbis Dios cyu'n, aju Dios xjan cye aj 
Israel. 

42Minti' tzaj cyna'n aju tipumal Dios ex aju k'ij tej cyclet cywitz ke aj k'oj cyi'j. 

43Tej tbinchante ke binchben ma'xix ex xobajilxix tuj lugar Zoán at tuj Ejipt, 

44e oc ke nima te chic' tu'n, tu'ntzun mi'n cyc'an aj Ejipt ti'j. 

45Tzaj t-sama'n ke xcatx ex ẍal cyi'j, tcyakil baj naj cyu'n; 

46xi tk'o'n twitz cyawal cye ke ẍplon, aju twitz cyawal otok che ak'nan ti'j. 

47Tu'n sakbakun ex tk'ab che'w e baj naj ke tkan higo ex tkan uva cye aj Ejipt. 

48E cyim ke cywacẍ ex ke cyẍne'l tu'n sakbakun ex tu'n tkan k'ancyok. 

49Tzaj nimxix ttx'u'jil Dios cyi'j; tzajxix tk'oj ex tzaj t-sama'n yajbil cyi'j. Tzaj t-
sama'n jun c'loj anjel cyi'j tu'n cynaj. 

50Tzaj nimxix ttx'u'jil cyi'j, minti' xi tk'o'n ambil tu'n cyank'in, nok o'cx tzaj tk'o'n 
tx'u'j yabil cyi'j tu'n cycyim; 

51E cub tbyo'n cycyakil ke nej cyc'wa'l xjal aj Ejipt. 

52E je'tz ti'n ke aj Israel ic tza'n jun pe'n ẍne'l; e je'x tuc'in tuj tzkij tx'otx'. 

53Cheba e je'x tuc'in ke tu'ntzun mi'n cyxob, atzun ke aj k'oj cyi'j e cyaj mulk'aj 
tjak' mar. 

54E tzaj ti'n Dios ke xjal etzan tu'n e pon ti'n tuj jun tx'otx' xjan, tuj tiwitz tx'otx' 
aju tu'nx el ti'n. 

55Cywitzx aj Israel e ex tlajo'n Dios ke nasyon najl tuj tx'otx' lu; tuj piẍin xi t-
sipan tx'otx' cyxol cycyakil c'loj aj Israel, ex atzun xi tk'o'n cye tu'n cynajan tuj. 



1059 

 

 
Mam del Norte 

© 1993 Sociedades Bíblicas Unidas. 
  

 

 

56Atzun cye oc cyk'o'n Dios tuj malbil, aju Dios Ma'xix Toclen, jaw cyi'n cyib ti'j 
ex minti' xi cyniman ke tmandamyent. 

57Ax o cybincha ic tza'nx o cybincha ke ktzan cyman, el cypa'n cyib ti'j Dios ex 
minti' japun tyol cyu'n, e oc ic tza'n jun xobl plech ẍo'c ti'j. 

58Tzaj tk'oj Dios cyu'n, tu'n tlaj jaw cybincha'n ke altar cywi witz; ocx cyic'len 
tu'n tlaj e c'ulun cywitz ke tilbilal. 

59Tzaj tk'oj Dios cyi'j tej ttil jlu, ex bi'x e jel tic'un ke aj Israel, 

60ex cyaj tcolin aju ja xbalun te nabl te at tuj Silo, aju tja at cyxol xjal. 

61Xi tk'o'n ambil cye aj k'oj tu'n t-xi cyi'n aju cax c'ubl tley Dios, aju techal ti'j 
tajwalil ex ti'j tipumal. 

62Nimxix ttx'u'jil tzaj cyi'j ke xjal etzan tu'n, cyja'tzun e je'x tk'o'n tuj cyk'ab aj 
k'oj cyi'j tu'n cycub cyu'n. 

63Tu'n k'ak' e cyim ke cu'xun at cyxol. Tu'n jlu minti' e moje' ke k'apoj. 

64Tu'n spad e cyim ke pal, ex minti' xi k'o'n ambil tu'n cyjaw ok' ke cyxu'jil cyi'j. 

65Atzunte Kman tzaj tna'n tib ic tza'n jun xjal nne'l twatl, ex ic tza'n jun soldad 
otok tz'el k'e'n tuj twi', 

66ex cub cyi'j aj k'oj ti'j tu'n ex e je'l ok ke; tzaj cych'ixwi tu'n te jumajx. 

67El tic'un ke tc'wa'l José, ex minti' jaw t-sc'o'n aju tiyjil Efraín; 

68nok o'cx jaw t-sc'o'n aju tiyjil Judá ex tuc'ix aju witz Sión aju c'ujla'n tu'n. 

69Jaw tbincha'n jun lugar xjan ma'xix twa'l ic tza'n ke witz, ex cub tcyuwsa'n te 
jumajx ic tza'nx tten tx'otx'. 

70Jaw t-sc'o'n David tu'n toc te tmajen, aju toc te pastor ẍne'l nej; 

71el ti'n tu'n mi'n tpastorintl cyi'j ke ẍne'l, tu'ntzun toc ten cwentil cye ke xjal 
etzan tu'n, tu'ntzun toc te pastor cye aj Israel. 

72Ex atzunte David e oc tcwentin ke xjal etzan tu'n Dios; e oc tcwentin ex e je'x 
tuc'in ke tuc'il nabl ex tuc'il tanmi axix toc. 

Salmos 79 

Ok'el tu'n tlaj otok cub xitj tnam Jerusalén 

Bitz tu'n Asaf 

1Nman Dios, ke xjal mya ocslal ti'ja ma che octz tuj tx'otx' etzan tu'na. Ma baj 
cytz'ilsa'n tjaya xjan ex ma baj cyxitun aju tnam Jerusalén. 

2Aju cyximlal ke tmajena ex cyximlal keju o che niman teya, ma txi cyk'o'n tu'n 
tajben te cychi' c'utz ex ke jil te tjak' c'ul. 

3Ma baj chitj cychc'el mer ic tza'n a' tuj enter tnam Jerusalén, ex mi a'l ba'n tcu'x 
makunte cye. 

4Ma ko oc xmayine cyu'n ke kvesine; ex ma ko oc tze'ne cyu'n keju ate' ki'jele. 

5Nman Dios, ¿jtoj txi tcolina tu'n tk'ojina ki'je? ¿Cucxpe ctzajel tk'oja ki'je mer ic 
tza'n k'ak' in c'ant? 

6E ttzaj ttx'u'jila cyi'j ke nasyon mya ocslal ke ti'ja, akeju minti' ojtzki'na cyu'n ex 
minti' in tzaj na'n tbiya cyu'n. 

7Porque atzun ke jlu o che cub byonte ke tiyjil Jacob ex ma baj cyxitun cytanmi. 

8Mi'n cub tk'o'na kcastiwoye tu'n tlaj mya ba'n cybincha ke kxe'chele; k'ak'antz 
tc'u'ja ki'je porque ma baj kipune. 

9Nman Dios, aya clol keye, ko tonintza, ko tcloma ex najsama kile tu'ntzun tjaw 
nimsa'n tbiya. 

10¿Tza'n tten cxel cyma'n ke mastl nasyon cyja':? ¿Jatumtzun ta' Cydios? Cuchiwt 
tz'oc kque'yine oc t-xelin tu'na aju cycamic ke tmajena, tu'ntzun icx cye tu'n tel 
cynic' ti'j. 

11Bintza tk'ajk'ajel cywi' ke pres, akeju tcub cysentens tu'n cycyim, ex cloma ke 
tu'nju tipumala ma'xix. 

12Nman Dios, k'on aja wuk maj t-xel cye ke mastl nasyon cyvesin cyib kuc'ile, 
tu'n tlaj yol mya ba'n o cyma ti'ja. 

13Atzun keye, ako'ye etzan tu'na, ic ko'ye ic tza'n ẍne'l, porque cwentin ko'ye 
tu'na, cucx cxel kk'o'ne chjonte teya, che xel kbitzane ke bitz te nimbil teya tuj 
tcyakil tabk'iyil. 

Salmos 80 

Ko tque'yintza tu'n tzalajbil 

Bitz tu'n Asaf 

1Aya Pastor cye aj Israel ko tbintza, aya ẍaklul cye tiyjil José ic tza'n txkan ẍne'l, 
ex tcubsa'n tk'ukbila cyibaj ke querubín, que'yintza ke tiyjil Efraín tu'n tzalajbil, 

2ax icx ke tiyjil Benjamín ex ke tiyjil Manasés. We'ctza ex ko tcloma tu'n tipumala. 

3Nman Dios, k'i'n ajtza ti'j kanmiye tu'n kajbene juntl maj teya. Ko tque'yintza 
tu'n tzalajbil tu'ntzun kclete. 

4Nman Dios aya Tajaw Tcyakil, ¿jtoj txi tcolina tu'n tk'ojina ki'je? ¿Jtoj tzaj tbi'na 
kna'j Diose, ako'ye etzan tu'na? 

5Nok ok'el ma tzaj tk'o'na mer ic tza'n kwaye; ex mer ic tza'n kc'aye ma tzaj 
tk'o'na nim ok'el. 

6Ma txi tk'o'na ambil tu'n koc xmayine cyu'n ke nasyon kvesin kibe cyuc'il, ex in 
che tze'n ke aj k'oj ki'je. 

7Nman Dios Tajaw Tcyakil, k'i'n ajtza ti'j kanmiye tu'n kajbene juntl maj teya, ko 
tque'yintza tuc'il tzalajbil tu'ntzun kclete. 

8Tuj tx'otx' Ejipt e je'tz ti'na ke xjal etzan tu'na, mer ic tza'n jun wi' tkan uva, ex 
ma che ic' tlajo'na ke mastl nasyon tuj cytx'otx' ex ma cu'x tawa'na tkan uva lu. 

9Ma baj tak'nana tx'otx', ex aju tkan uva ma txi' tloc' ex ma noj tuj tx'otx' lu tu'n. 

10Ma che cyaj ten ke witz tjak' t-xlecumal, ex ke nmak tze' bi'x ma che cyaj baj 
tjak' t-xlecumal tk'ab. 

11Max ma pon ch'iy tk'ab ttzi nima Éufrates. 

12¿Tiku'n ma baj t-xituna tpe'n ex ma tak'a ambil cye xjal in che ic' tuj be tu'n tel 
cyxilin twitz? 

13Ma baj naj cyu'n boch te tjak' c'ul, ex ma baj cywa'n ke txcup tuj c'ul. 

14Nman Dios Tajaw Tcyakil, tajtza kuc'ile; ko tque'yintza max tuj cya'j ex ximana 
ti'j tkan uva lu, 

15aju axa cu'x awante te, ex tu'nxa ma ch'iy t-xul. 

16E cynaj tu'n tk'oja keju in che baj tx'eminte ex nno'cx cyk'o'n tuj k'ak'; 

17pero onintza aju xjal ma jaw t-sc'o'na ex aju tc'wa'l tu'nxa ma ch'iy. 

18Mlay tz'el kpa'n kibe ti'ja juntl maj; k'ontza kchwinklale ex o'cx teya ko cubsale. 

19Nman Dios aya Tajaw Tcyakil, k'i'n ajtza ti'j kanmiye tu'n kajbene juntl maj 
teya, ko tque'yintza tuc'il tzalajbil tu'ntzun kclete. 

Salmos 81 

Aju t-xtalbil Dios ex aju mya ba'n cybincha aj Israel 

Bitz tu'n Asaf 

1Che bitzane tuc'il tzalajbil te Dios aju k'ol kipumal. Cynimsa'n jawe aju Tdios 
Jacob, che sch'ine tuc'il tzalajbil. 

2Che bitzane tuc'il tk'ajk'ajel twi' tal tampor, tuc'ix chnab ex quitar. 

3Cyk'ajtzan oque chun oc ttzaj yec'un juntl ac'aj xjaw, ax icx oc ttijin xjaw, atzun 
k'ij lu tu'n tcub kic'sa'n aju nintz nink'ij. 

4Porque atzun mandamyent lu tzaj tk'o'n Tdios Jacob cye aj Israel; 

5atzun jun yol cyaj bant ti'j tu'n Dios cyuc'il tiyjil José tej tpon k'ojlel cyi'j aj Ejipt. 
O nbiye jun tk'ajk'ajel wibaj aju minti' ojtzki'n wu'ne, chi cyja': 

6Ma tz'el wi'ne iktz twi t-semila, ma cleta wu'ne tuj ak'untl cyuwxix. 

7Tuj yajbil teya in txquete tu'na, ex cleta wu'ne; tzaj ntzak'we'na max tuj muj in 
tininin wen; oc nk'o'ne tuj malbil cytzi' ke a' tuj Meriba. 

8Akeye xjal etzan keye wu'ne, cybintze aju yol cxel nma'ne cyeye; ba'nwt nxi 
cynimane, akeye aj Israel. 

9Mi'n tzaj cyi'ne jun cydiose tuj junxitl tnam; mi'n che c'ulune cywitz cydios ke 
xjal akeju minti' ojtzki'n cyu'ne. 

10Akine Cymane aju Cydiose, aju etz k'inte cyeye tuj Ejipt; cykanintze cywaye 
weye ex oc che nojele wu'ne. 

11Atzun ke xjal etzan wu'ne minti' inx bi'ne cyu'n; minti' inx nimane cyu'n aj 
Israel. 

12Cyja'tzun e cyaj nk'o'ne cucx tu'n cyten miban che bin, ex e ank'in ic tza'nx cyex 
cyajbil. 

13Nokwit inx bi'ne cyu'n aj Israel akeju etzan wu'ne, nokwit e bet cyuj ke nbeye, 

14juratwitlo cub cyi'j aj k'oj cyi'j wu'ne ex juratwitlo cub nk'o'ne cycastiw. 

15Keju in che ic'un ti'j Kman, juratwitlo cub cyi'j tu'n ex juratwitlo cub cycastiw 
te jumajx. 

16Mawtlo tz'oc tc'a'chan Dios ke xjal etzan tu'n tu'n tbanil triw, ex mawtlo tz'el 
txketle'n cyi'j tu'n ta'l cab te tjak' c'ul. 

Salmos 82 

Ate Dios jwes ma' toclen 

Bitz tu'n Asaf 

1K'ukl Dios tuj tk'ukbil cyxol ke dios cybuyin cyib twitz tu'n cyoc tuj xjel tu'n, chi 
cyja': 

2¿Jtoj ban t-xi cycoline tu'n mi'n cybinchanteye xtis mya tuj tumel, ex jtoj txi 
cycoline tu'n cycoline cyi'j ke xjal mya ba'n? 

3Cybinchanxe cyi'j ke xjal minti' cyipun ex cyi'j ke c'wa'l minti' cyman ex cytxu'. 
Cybinchanxe cyi'j ke meba ex cyi'j keju minti' at cye. 

4Cyclome keju minti' cyipun ex ke meba, ex cyclome ke cywitz ke xjal mya ba'n. 

5Atzun cyeye minti' ba'n cyu'ne ex minti' nno'cx tuj cywi'ye; in che bete tuj klolj. 
Tuj tcyakil twitz tx'otx' minti'tl in xi cybincha'ne cyi'j xjal tuj tumel. 

6Xi nma'ne cyja': Akeye dios keye ex cycyakile tc'wa'l Dios ma'xix toclen, nchiye. 

7Masque icju, pero che cymele ic tza'nx cycyakil xjal, che najele ic tza'n in che naj 
nok alcyexchak nejenel, chi Dios. 

8Nman Dios we'ctza ex k'onca cycastiw ke xjal tuj tcyakil twitz tx'otx', porque 
aya cyajwil cycyakil nasyon. 

Salmos 83 

Na'j Dios tu'n ttzaj Dios colol cyi'j aj Israel 

Bitz tu'n Asaf 

1Nman Dios, mi'n cyaj tena minti' in k'ajta. Mi'n nok cub txuleya ex minti' in 
yolina. 

2Que'yintza ke aj k'oj ti'ja ex keju in che ic'un teya; in che jaw tilj ex in jaw cyi'n 
cyib ti'ja. 

3Tu'nju jawni cywitz, ma bant ti'j cyu'n tu'n cybinchante mya ba'n cyi'j ke xjal 
etzan tu'na ex cyi'j keju clo'maj tu'na. 

4O cub cyximan tu'n cytzaj xitul keye, tu'n mi'n ktentle ic tza'n jun nasyon, ex 
tu'n mi'n ttzaj na'ntl kbiye, ako'ye aj Israel. 

5O bant ti'j jun cyyol mya ba'n ti'ja, o jaw cyi'n cyib ti'ja mojl cyyol cycyakil. 

6Atzun ke jlu: Ke aj Edom, ke aj Ismael cyuc'ix ke tiyjil Agar ex ke tiyjil Moab, 

7ke aj Geba, ke aj Amón ex ke aj Amalec, cyuc'ix ke aj Filistey, ex ke xjal najl tuj 
tnam Tiro, 

8ex cyuc'ixpe ke aj Asiria ma tz'oc cymojban cyib cyuc'il, tu'n cyonin cyuc'il ke 
cyiyjil tcy'ajal Lot. 

9Binchama cyi'j ic tza'nx o tbinchaya cyi'j aj Madián, ic tza'n o tbinchaya ti'j 
Sísara ex ic tza'n o tbinchaya ti'j Jabín tuj tk'ab xak Sisón, 

10akeju e naj tu'na tuj Endor e oc ic tza'n abono te tx'otx'. 

11Binchama cyi'j ke nejenel cye ic tza'nx o tbinchaya ti'j Oreb ex ti'j Zeeb; 
binchama cyi'j cycyakil keju at cyoclen tu'n cycawin cyxol ic tza'nx o tbinchaya 
ti'j Zeba ex ti'j Zalmuna, 

12akeju o cyajbe tu'n cyoc te tajwil tbanil tx'otx' etzan tu'n Dios. 

13Nman Dios, k'onca ke ic tza'n tzkij ch'i'x tol t-xi' tu'n cyk'ik', ex ic tza'n t-xak 
tze' tzkij in xi ikan tu'n cyk'ik'; 

14ex ic tza'n in tz'e'y chc'ul tu'n k'ak' ex in che baj tz'e'y ke witz tu'n tk'ak'al. 

15Icxtzun yajlan cuba ke tu'n nintz cyk'ik' ex sec'pun baja ke tu'n cyk'ik' jbal. 

16K'on cuba cych'ixwi ke jlu, Nman, tu'ntzun tel cynic' ti'j tipumala. 

17Cubxwit cych'ixwi te jumajx; e ttzaj cych'ixwi ex e cycyim. 

18E tel cynic' ti'j ka o'cx aya Mambaj, ex o'cx aya Dios Ma'xix Toclen tibaj tcyakil 
twitz tx'otx'. 

Salmos 84 

Nimxix waje tu'n ntene tuj tja Dios 

Aju bitz lu o tz'ibanjtz tu'n tajben te cye tiyjil Coré 

1Tbanilxix tjaya Nman Dios aya Tajaw Tcyakil. 

2Nimxix nganiye tu'n ntene twitz tjaya. Tu'n tcyakil wanmiye ex ntzalajbile in 
chin bitzane teju Dios itz'. 

3Ke tal chyu'j ex ke xtx'a'y in cnet cylugar tu'n toc cyk'o'n cyk'u' ti'j t-altara tu'n 
cyjaw pok'l cyal, Nman, aya Tajaw Tcyakil, aya Nreye ex aya Ndiose. 

4At tzalajbil cye keju najl tuj tjaya ex cucx in jaw nimsa'n tbiya cyu'n. 

5At tzalajbil cye keju in cnet cyipumal tuc'ila, ex at nim cygan tu'n cyxi' tuj tjaya. 

6Oc in che ic' tuj tzkij tx'otx', in ch'expet cyu'n ex nno'c ic tza'n jatum in che jaw 
jlet ke twi a', ex oc in tzaj jbal, nim a' in jaw chmet. 

7Keju xjal lu nno'cxi cyipumal junjun k'ij, ex c'oquel cyque'yin ju Dios Ma'xix T-
xilen tuj tnam Sión. 

8Nman Dios, aya Tajaw Tcyakil, aya Tdios Jacob, bintza nna'j Diose. 

9Nman Dios clol keye, que'yintza tuc'il tzalajbil aju xjal sc'o'maj tu'na tu'n toc te 
rey. 

10Mas ba'n tu'n ntene jun k'ij tuj tjaya, twitzju tu'n ntene jun mil k'ij mya tuj 
tjaya; mas ba'n tu'n ntene ttzi tja Ndiose, ex mya tu'n ntene jatum najl keju 
binchal mya ba'n. 

11Porque ate Kman Dios spic'un ex clol ke; tzul tk'o'n xtalbil ex nimbil ke, ex mlay 
cub t-xc'ayin tu'n ttzaj tk'o'n aju ba'n cye keju in che bet tuj tumelxix. 

12Aya Kman Dios Tajaw Tcyakil, at tzalajbil cye ke xjal in ke' cyc'u'j ti'ja. 

Salmos 85 

Ko tcloma juntl maj 

Aju bitz lu o tz'ibanjtz tu'n tajben te cye tiyjil Coré 

1Nman Dios, ba'n ma tbinchaya ti'j ju tx'otx' etzan tu'na. Ma tzaj tk'o'na juntl maj 
tzalajbil cye aj Israel. 

2Ma cub tnajsa'na aju mya ba'n o cybincha ke xjal etzan tu'na ex tcyakilju cyil; 

3te jumajx ma chewix tk'oja ex ttx'u'jila. 

4Dios aya clol keye, ax icx ko tcloma ja'lo ex mi'n cucx tk'ojina ki'je. 

5¿Cucxpetzun ctel tk'oja ki'je? ¿Te jumajxpetzun ctzajel ttx'u'jila ki'je? 

6¿Mi'npetzun tzaj tk'o'ntla kchwinklale tu'ntzun ktzalaje ti'ja, ako'ye etzan tu'na? 

7Nman Dios, yec'untza keye aju tc'ujlalila ex ko tcloma. 

8Cbel nbi'ne aju ctzajel tma'n Kman, porque ctzajel tma'n tu'n cyten tuj txubtxaj 
ke xjal etzan tu'n, cyuc'ix keju in che niman te, tu'ntzun mi'n cybinchante juntl 
maj aju mya tuj tumel. 

9Ax toc nika' ta' te Dios tu'n cyclet keju in che niman te; ctel tajwalil tuj ktanmi. 

10Aju tc'ujlalil Dios ex aju tyol axix toc ma cyc'ulba cyib, aju ttxubtxajal ex ju 
tz'aklxix ma baj cytz'uban cytzi', 

11aju yol axix toc cjawil pok'l twitz tx'otx' ex aju Dios tz'aklxix ctzajel tque'yin 
max tuj cya'j. 

12Tu'nx te Kman ctzajel tk'o'n jbal, ex ctzajel tk'o'n ktx'otx' twitz kawal. 

13Aju tz'aklxix cbel nej twitz Kman, ex tu'n cbajel tbincha'n ju tbe. 

Salmos 86 

O'cxcu aya Dios 

Tna'j Dios David 

1Nman Dios, chin tbintza ex chin ttzak'wentza porque bisxix atine ex meba kine; 

2chin tcloma porque in chin nimane teya. Aya Ndiose chin tcloma, akine tmajena 
k'ukl nc'u'je ti'ja. 

3Nman, k'ak'antz tc'u'ja wi'je, tcyakil or in jaw tk'ajk'ajel nwi'ye ti'ja. 

4Nman, tzalajsama nc'u'je akine tmajena, porque twitza in chin cubsane. 



1066 

 

 
Mam del Norte 

© 1993 Sociedades Bíblicas Unidas. 
  

 

 

5Porque ba'na Nman ex in cub tnajsa'na cyil xjal; nimxix tc'ujlalila cyi'j keju in 
che cubsan cywitz teya. 

6Nman, bintza nna'j Diose, k'ontz twi'ya ti'j ncubsbile twitza. 

7Oc in tzaj yajbil weye in xi nkanine onbil teya, porque in chin tzaj ttzak'we'na. 

8Minti' juntl aju nno'c cydiosin xjal jacu pon ic tza'n teya Nman. Mlay pon 
cyak'unben txkantl ic tza'n teya tak'unben. 

9Nman Dios, tu'na o che bant cycyakil nasyon, oc che tzajel c'ulul teya ex cjawil 
cynimsa'n tbiya. 

10Porque o'cxcu aya Dios nim toclena, ex in che bant ke binchben nim cyipumal 
tu'na. 

11Nman Dios, yec'untza tbeya weye tu'ntzun woc lpe'ye ti'j tyola axix toc, ex o'cx 
tu'n nnimane teya. 

12Nman Dios, cjawil nnimsa'ne tu'n tcyakil wanmiye ex cucx cjawil nnimsa'ne 
tbiya. 

13Ma'xix tc'ujlalila wi'je. Ma chin clete tu'na tu'n mi'n nxi tz'ake tuj cynajbil 
cyimni. 

14Nman Dios, at jun c'loj xjal in jaw cyniman cyib ex jawni cywitz tu'n cyk'ojin, 
minti' cyaj ti'ja, ma jaw cyi'n cyib wi'je ex cyaj tu'n ncub cybyo'n. 

15Atzun teya Nman Dios, at tc'ujlalila ex at tk'ak'bil tc'u'ja, at tpasensa, ma'xix ju 
tc'ujlalila ex axix toc tyola. 

16Chin tque'yintza, k'ak'antz tc'u'ja wi'je. Chin tcloma akine tmajena. K'ontza 
wipune. 

17K'ontza jun yec'bil ti'j t-xtalbila, tu'ntzun cyjaw ch'ixwi keju in che ic'unte wi'je 
oc cyque'yinte jlu. Nman Dios, tu'na in tzaj tk'o'na onbil weye ex k'ukbabl nc'u'je. 

Salmos 87 

Jun bitz te nimbil te tnam Sión 

Aju bitz lu o tz'ibanjtz tu'n tajben te cye tiyjil Coré 

1A Dios o binchante tnam Sión cyxol ke witz xjan. 

2Mas nim in tc'ujla'n Kman aju tnam Sión cywitz cycyakil cynajbil tiyjil Jacob. 

3Aya tnam jatum in cawin Dios, tbanilxix yol in cyma'n xjal ti'ja. 

4Cyxol ke tnam ojtzki'n kine cyu'n, ba'n tcu'x cybi ke jlu: Ejipt ex Babilonia, tuc'ix 
Filistea ex Tiro ex Etiopía; cycyakil jlu ti'ja e je'l pok'l. 

5Ti'j tnam Sión oc ck'manjtzel ju yol lu: Aju xjal lu tuc'ix juntl lu, ax e itz'j tuj tnam 
lu. Ex ax te Kman Ma'xix Toclen ma cyuwsante te. 

6In cu'x ttz'iban Kman tuj u'j jatum tz'iban cybi ke tnam: Aju tnam lu atzun se'l 
pok'l ti'j tnam Sión. 

7Keju in che bitzan ex keju in che bixan in cyma'n: Aju nchwinklale ex ntzalajbile 
ax in cnet tuc'ila. 

Salmos 88 

Nman, ¿tiku'n in chin el tic'una? 

Aju bitz lu o tz'ibanjtz tu'n Hemán aju tiyjil Ezra, tu'n tajben te cye tiyjil Coré 

1Nman, aya Ndiose ex Clol weye, k'ijl ex konic'an in xi nkanine onbil teya, 

2ponwit nyole twitza, k'ontz twi'ya ti'j ncubsbile. 

3Nimxix mya ba'n ma tzaj wi'je, cyja'tzun ch'ix ncyime; 

4jacu chin oc cyk'o'n te tajlal cyxol ke cyimni, porque ma chin cyaj tene minti' 
wipune. 

5Ma chin cyaj k'o'ne cyxol ke cyimni, ic ntene ic tza'n ke xjal otok che cyim tuj 
k'oj ex otok che cu'x maku'n; ex ic tza'n keju minti'tl colbil cye tuc'ila ex otok tzic' 
cyna'njtz tu'na. 

6Ma chin cu'x tk'o'na max t-xe'pun jul, cyuj ke lugar klolj cyuj ex ma' cyxe'. 

7Ma tzaj nim tk'oja wi'je, ma chin oque ic tza'n jun xjal in cyaj mulk'aj tjak' a' 
tu'nju bis in tzaj tk'o'na. 

8Tu'na ma chin cyaj coline cyu'n ke wamiwoye; tu'na ma chin el ic'une cyu'n. 
Presin kine ex minti' tumel tu'n ntzokpaje. 

9Tu'n tlaj nim in chin ok'e niban woque moẍ. Tcyakil k'ij in chin cubsane twitza 
Nman, ex in che jaw nyec'une ke nk'abe twitz cya'j tu'n nyoline tuc'ila. 

10¿Jacupe che bant ke binchben nim cyipumal tu'na cye ke cyimni? ¿Jacupe txi 
cyk'o'n ke cyimni chjonte teya? 

11¿Jacupe che yolin ti'j tyola axix toc ex ti'j tc'ujlalila tuj cynajbil cyimni jatum in 
baj naj tcyakil? 

12Tuj cynajbil cyimni puro kloljxix jatum nnic' tna'njtz tcyakil, ¿atpe jun jacu tz'el 
tnic' ti'j ttena tz'aklxix ex cyi'j ke tbinchbena nim cyipumal? 

13Atzun weye Nman, in chin kanine onbil teya; prim in chin cubsane twitza. 

14¿Tiku'n in chin el tic'una Nman? ¿Tiku'n nne'l tewan tiba nwitze? 

15Atxix tuj ncu'xumale in tene tuj bis ex ch'ixmi in cyime; o tzic'x wu'ne ke ti'xti 
xobajilxix tzaj tk'o'na wi'je, ex mlay tzic'x mastl wu'ne. 

16Ma tzaj ttx'u'jila xobajilxix wi'je ex ma chin naje tu'n, 

17tcyakil or txolin wi'je tu'n, mer ic tza'n tjak' a' ma chin aj mulk'aje. 

18O che el tlak'ba'na wi'je ke wamiwoye ex ke wuc'ile, atzun ja'lo o'cx klolj at 
wuc'ile. 

Salmos 89 

Aju yol cyaj bant ti'j tu'n Dios tuc'il David 

A jlu o tz'ibanjtz tu'n Etán aju tiyjil Ezra 

1Nman Dios, cucx chin bitzale ti'j tc'ujlalila ex cucx cxel ntx'olba'ne ka in japunxix 
ju tyola tu'na. 

2Cxel nk'o'ne tkanil ka te jumajx ju tc'ujlalila, in japunxix ju tyola ex minti' in 
ch'expet; ic tza'n te cya'j minti' in ch'expet, icxtzunju tyola minti' in ch'expet. 

3Cyaj bant ti'j jun tyola tuc'il David ex xi ttziyana te tmajena sc'o'maj tu'na, chiya 
cyja': 

4Ke tiyjila che ul te tibajxi che oquel nk'o'ne te cawil te jumajx te t-xela. 

5Nman Dios, cycyakil keju ate' tuj cya'j in cyk'o'n chjonte teya tu'nju in japunxix 
tyola, ex tu'nju tbinchbena ma'xix t-xilen. 

6Mi jun anjel mi ke txkantl ate' tuj cya'j in pon ic tza'n teya Nman. 

7Porque ma' t-xilena Dios, ex xobajilxixa, txolin ti'ja cyu'n keju ate' tuj cya'j. 

8Nman Dios aya Tajaw Tcyakil, at nim tipumala ex tzyu'n aju yol axix toc tu'na; 
minti' juntl jacu pon ic tza'n teya. 

9In cawina tibaj mar oc in tzaj pulin cyuw wen ex in k'ajen tu'na. 

10Bi'x cub tpach'u'na ju nintz jil tuj mar, ex bi'x cub tbyo'na; ex e baj t-sputuna 
ke aj k'oj ti'ja tu'n tipumal tk'aba. 

11Teya cya'j ex tx'otx'; tu'na o bant twitz tx'otx' ex cycyakil keju ate' twitz. 

12Tu'na o bant enter twitz tx'otx', tza'nx jun pac' icx juntl pac'; ke witz Tabor ex 
Hermón in che bitzan tu'n tzalajbil ti'j tbiya. 

13At nim tipumala ex in cub ti'j tcyakil tu'na tu'nju tipumala. 

14Cyuw tten tk'ukbila porque atzun in binchet ju tz'aklxix tu'na, ex in tbincha'na 
tcyakil tuj tumel; in tzaj tyec'una tc'ujlalila ex aju tyola axix toc tu'n tcyakilju in 
tbincha'na. 

15Nman Dios, at tzalajbil cye ke xjal ba'n che k'on chjonte teya ex in che bet tuj t-
spic'umala, 

16in che tzalaj ti'ja tcyakil k'ij ex in che tzalaj tu'nju tz'aklxixa. 

17Ax toc aya k'ol kipumale tbanilxix, ex tu'n t-xtalbila cyja' toc mastl kipune. 

18Ate Kman clol ke, aju Dios Xjan cye aj Israel, atzun kreyju. 

19Tuj tk'ijlalil ojtxi mer ic tza'n tuj witzic' o yolina cye ke tmajena in che nimanxix 
teya, ex tzaj tma'na cye cyja': Cyxol ke xjal etzan wu'ne ma jaw nsc'o'ne jun minti' 
in baj tc'u'j, ma tz'oc nk'o'ne toclen ma'xix ex ma txi nk'o'ne onbil te. 

20Ma cnet David wu'ne tu'n toc te nmajene. Ex ma jax nk'o'ne aseyt xjan tuj twi' 
tu'n tc'monte toclen te rey. 

21Cucx chin onile ti'j ex c'oquel tipun wu'ne tu'n wipumale; 

22mlay che oc tzokpaj ke aj k'oj ti'j ex mlay cub ti'j cyu'n ke binchal mya ba'n. 

23Twitz che bel npach'u'ne ke aj k'oj ti'j; ex che bel nc'ixbisa'ne keju in che ic'un 
te. 

24C'oquel nc'ujla'ne ex cjapunel nyole tuc'il; wu'ne c'oquel mas tipun. 

25Cxel nk'o'ne toclen ex ctzyetelx tcawbil max ttzi Nintz mar tu'n tpon baj ttzi 
nima Éufrates. 

26Ctzajel tma'n weye: Aya Nmane ex Ndiose, aya colol wi'je ex clol weye. 

27Cxel nk'o'ne toclen ic tza'n tnejel ncy'ajale, tu'ntzun mas ma' toclen cywitz 
mastl rey twitz tx'otx'. 

28Cucx ctel nc'ujlalile ti'j te jumajx, ex mlay ch'expet nyole cyjel bant ti'j tuc'il. 

29Ke tiyjil che ul itz'j te tibajxi che cawil te jumajx te t-xel, acux atxcu cya'j. 

30Katzun ma tz'el cypa'n cyib ti'j nxnak'tzbile ex ka minti' ma che bet ic tza'nx in 
xi nma'ne, 

31ka ma che ic' tibaj nleye ex ka mi'n ma che japun ke nmandamyente cyu'n, 

32cbel nk'o'ne cycastiw tu'n tlaj miban che bin ex tu'n tlaj ju mya ba'n in 
cybincha'n; ex che bajel npek'ane tu'n tze'; 

33pero mlay baj nc'ujlalile ti'j David, ex mlay bant tu'n mi'n tjapun aju xi ntziyane 
te. 

34Mlay cub nk'uchine aju yol cyaj bant ti'j wu'ne tuc'il, ex mlay baj nch'expu'ne 
aju yol o txi ntziyane te. 

35Te jumajx o txi ntziyane aju yol te David, tu'nju xjan kine, ex mlay chin nic'ane 
yol te. 

36Ke tiyjil che ul itz'j te tibajxi che oquel te cawil te jumajx te t-xel, acux cucx at 
k'ij. 

37Cucx ctel cycawbil te jumajx ic tza'n ju xjaw, ex cucx ctel cycawbil te jumajx 
acux atx cya'j, chitzuna tmaya. 

38Atzun ja'lo ma tz'el tic'una aju rey jaw t-sc'o'na ex ma tzaj tk'oja ti'j. 

39Ma cub tk'uchina aju yol cyaj bant ti'j tu'na tuc'il tmajena; ma tz'el tic'una ex 
ma tz'el ti'na toclen. 

40Ma cub t-xituna ju muro toc ti'j ttanmi, ex ma che cub t-xituna ke cwartel jatum 
in tclon tib. 

41Cycyakil xjal in che ic' tuj lugar lu in xi cyelk'a'n tcyakilju at te, ex ke tvesin rey 
in che xmayin ti'j. 

42Ma txi tk'o'na cyipumal aj k'oj tu'n tcub ti'j cyu'n, ex ma txi tk'o'na tzalajbil cye 
keju in che k'ojin ti'j. 

43Ma baj naj ttzi t-spad tu'na ex minti' ma tz'onina ti'j tuj k'oj. 

44Ma tz'el ti'na tajwalil; ma tz'el tic'una ex ma tz'el ti'na tipumal tcawbil; 

45ma tijin naj tu'na, ex ma cub tk'o'na nim tch'ixwi. 

46Nman Dios, ¿jtoj txi tcolina tu'n t-xi tewan tiba? ¿Cucxpe ctzajel tk'oja mer ic 
tza'n k'ak' in c'ant? 

47Nman, na'ntza ka nok ch'in tuj wabk'iyile; ex ke xjal e bant tu'na nok ch'in in 
che ten twitz tx'otx'. 

48Mi jun xjal cyjel ten te jumajx ex ka mi'n cyim; ex mi jun xjal jacu bant tclonte 
tib tu'n mi'n tcyim ex tu'n mi'n tpon tuj cynajbil cyimni. 

49Nman Dios, ¿jatum ta' tc'ujlalila aju attok nej, aju xi ttziyana te David axix toc 
tu'n tjapun tu'na? 

50Nman, na'ntza ma che el ic'un ke tmajena cyu'n nimcu xjal ex ma pon ta'w tuj 
wanmiye tu'nju in che oc ic'le'n. 

51Nman Dios, cyja'tzun tten ma ko el ic'une cyu'n ke aj k'oj ti'ja; ex cyja'tzun tten 
ma tz'el ic'un ju xjal sc'o'maj tu'na ex in che xmayin ti'j tcyakil maj. 

52Nimanxwit tbi Kman te jumajx. Icxwitju. 

Salmos 90 

LIBRO IV 

SALMOS 90—106 

Minti' bajsbil te Dios, atzunte xjal nok ch'in tuj tk'ij 

Tna'j Dios Moisés aju tmajen Dios 

1Nman Dios, ti'ja nno'c kclon kibe tuj tcyakil abk'i ojtxi ax icx ja'lo. 

2Tej na'nxtok tbinchet enter twitz tx'otx', atxix ojtxi ex tuj tcyakil tabk'iyil te 
jumajx, o'cx aya Dios. 

3Cycyakil xjal in che oc juntl maj te tkukil tx'otx' tu'na oc in tma'na cyja': Akeye 
xjal, che oque te tkukil tx'otx'. 

4Ax toc jun mil abk'i tuj twitza mer ic tza'n jun k'ij te ew aju o tz'ex, ex mer ic 
tza'n nok cab ox or te konic'an. 

5In che naj xjal tu'na ic tza'n in che'x ikan tu'n a', ex ic cyten ic tza'n jun witzic', 
ex ka ic tza'n cha'x c'ul in tzaj pok'l te prim, 

6te prim in tzaj t-xul ex in ch'iy, pero te kale in tzkij ex in naj. 

7Ax toc in ko naje tu'n tk'oja, ex bi'x in ko sec'paje tu'n. 

8Ke kile ex ke kbinchbene mya ba'n in bant tuj ewaj, k'ancha'lxix ke twitza. 

9Ax toc aju kk'ije cyja' tbaj tu'n tlaj tk'oja, ex aju kabk'iyile nne'x ic tza'n in tzaj 
xjik'ban kc'u'je. 

10Aju kabk'iyile tu'n ktene tzalu twitz tx'otx' nok 70 abk'i, ex katzun at jun nimxix 
in ten, in japun twi' 80. Masque ma ko tene nim k'ij twitz tx'otx', pero nok bis ex 
sictle'n nnic'x ku'ne. Jurat naj in che ex ke abk'i, ax icx keye jurat in ko ic'e twitz 
tx'otx'. 

11Mi a'l jun jacu tz'el tnic' ti'j ta'w tk'oja, ex mi jun jacu tz'el tnic' ti'j nic'pun 
ttx'u'jila at. 

12Ko t-xnak'tzantza tu'n tel knic'e ti'j ax toc nok ch'in tuj kk'ije, tu'ntzun tten 
knable. 

13Nman Dios, tajtza juntl maj kuc'ile, ex cuchiwt tzul naja. K'ak'antz tc'u'ja ki'je 
ako'ye tmajena. 

14Ko tnojsama tu'n tc'ujlalila oc tcub k'ij, ex ko bitzale tu'n tzalajbil tuj tcyakil k'ij 
te kank'ible. 

15K'ontza nim abk'i te tzalajbil te t-xel ju c'ixbisabl keye tu'na ex te t-xel ju bis. 

16Yec'untz tbinchbena ma' t-xilen keye ako'ye tmajena, ex yec'untz tipumala 
tbanilxix cye ke kc'wa'le. 

17Kman Dios, binchama xtalbil keye, cuchiwt ba'n tz'ela kak'unbene tu'na, ax toc 
ba'nwt tz'ela kak'unbene tu'na. 

Ate Dios kcolbil kib 

1Aju xjal nno'cx tewan tib tuc'il Dios tu'n tclet, c'ank'il tjak' t-xmu'jil Dios aju 
Tajaw Tcyakil ex at tipumal tu'n tbant tcyakil tu'n. 

2Cxel nma'ne te Kman cyja': Aya jun ja cyuw binchben te jatum tu'n tocx nclon 
wibe, aya Ndiose k'ukl nc'u'je ti'ja, nchiloye te. 

3O'cx a Dios jacu clonte teya te c'obil tcubsa'n tuj ewaj ex jacu cleta tu'n te tx'u'j 
yabil, 

4porque cyjel tena tjak' t-xic' tu'n tke' tc'u'ja. Aju tyol axix toc c'ajbel te colbil 
teya ic tza'n jun makbil. 

5Mlay xoba twitz ju xobtzal in bet konic'an, ex mlay xoba cywitz ke plech in che 
tzaj xo'n ti'ja k'ijl. 

6Mlay xoba te tx'u'j yabil in bet tuj klolj, ex mlay xoba te c'ixbisabl in che naj xjal 
tu'n te k'ijl. 

7Che bel byo'n jun mil xjal ate' tuj tnayaja ex laj mil tuj tbank'aba, atzun teya 
minti' cbajel ti'ja. 

8Oc tila'ya jlu tu'n twitza ex oc tila'ya oc tcub cycastiw ke binchal mya ba'n. 

9Tu'nju ma tz'oc Kman te tcolbil tiba ex ma tz'oc tclon tiba ti'j Dios aju ma'xix 
toclen, 

10mlay tc'ulbaya jun mya ba'n ex mlay canun tx'u'j yabil tuj tjaya. 

11Che tzajel t-sama'n ke anjel tu'n toc cwentina cyu'n nok jatum ma txi'ya. 

12Cxel k'i'na cyu'n tu'n cyk'ab tu'n mi'n toc tacpaj tkana ti'j abj. 

13Che bel twabana ke balun cyuc'ix ke k'anti', icx ke balun k'i'n cyipun ex ke 
lobaj. 

14Chi Dios in tma'n: Oc cletel ju ocslal wu'ne, ex cjawix nk'o'ne tuj lugar segurxix, 
tu'nju ma tz'el tnic' wi'je ex at tc'ujlalil wi'je. 

15Oc tcubsan nwitze ctzajel nk'o'ne te aju in tkanin; ex akine chin tel tuc'il. Oc 
cletel wu'ne oc ttzaj joybil ti'j ex cjawil nnimsa'ne. 

16Nim ctzalajel tu'nju nim tuj tank'ibl, ex ctzalajel ti'j ju colbilte wu'ne. 

Salmos 92 

Jun bitz te ak'bil chjonte 

A jlu tu'n t-xi bitzet tuj k'ij te ojlabl 

1Ma'xix toclena Nman, ba'n tu'n t-xi k'ot chjonte teya ex tu'n cyxi bitzet ke bitz 
te nimbil teya. 

2Tu'n t-xi k'met te prim ex te konic'an aju tc'ujlalila ma'xix ex aju ttena tz'aklxix, 

3tuc'il tk'ajk'ajel cywi chnab arpa ex quitar. 

4Nman Dios, in chin tzalaje cyu'n ke tbinchbena. Cyu'n ke tak'unbena ma chin 
noje tu'n tzalajbil. 

5Nman Dios, ma'xix ke tak'unbena, ex ke t-ximbetza jalo poninbaj. 

6O'cx keju minti' cynabl mlay tz'el cynic' ti'j. 

7Ke xjal mya ba'n, masque che ch'iy ic tza'n c'ul, ex masque che oc k'inun, pero a 
jlu o'cx c'ajbel tu'n cynaj te jumajx. 

8Atzun teya Nman, cucx ctela ma'xix toclena. 

9Ax toc Nman, oc che najel ke aj k'oj ti'ja; ex cycyakil ke binchal mya ba'n oc che 
bajel sputj. 

10Tu'na nno'c mastl wipune ic tza'n tipun jun tor, ex in jax tk'o'na perjum tuj 
nwi'ye. 

11Oc wila'ye oc cynaj ke aj k'oj wi'je; ex oc nbi'ye oc tcub cycastiw ke xjal mya 
ba'n, akeju ma jaw cyi'n cyib wi'je. 

12Ke xjal tz'aklxix che tel tuj txubtxaj, ic che oquel ic tza'n ke palma tbanilxix, ex 
che ch'iyil ic tza'n ke wi'ten twi witz Líbano. 

13Ic cyten ic tza'n ke tze' awa'n ke jatum ta' tja Kman. Nno'c cyxmacal ttxa'n pe'n 
twitz tja Dios. 

14Ex cucx nno'c cywitz masque otok che tijin; cucx ctel cyipun ex puro cha'x ke; 

15ex oc cxel cyma'n cyja': Tz'aklxixte Kman aju clol weye, ex minti' jun mya ba'n 
tuc'il. 

Salmos 93 

Ate Kman Reyte 

1Ate Kman Reyte, aju tajwalil mer ic tza'n jun xbalun toc ti'j, ex nojni ti'j tu'n 
tipumal. Cub tk'o'n t-simyentil tx'otx' tu'n mi'n tyucch. 

2Aju tk'ukbila Nman cyuwsa'n tten atxix t-xe tnejel, ex cucx ttena atxix ojtxi. 

3Nman Dios, ke nima in che julin ex in che jaw pulin nim wen; 

4atzun teya Nman ata tuj cya'j, mas ma' tipumala twitz a' in jaw pulin ex twitz 
mar in julin wen. 

5Nman Dios, ke tmandamyenta axix toc ke, ex ju tjaya axix toc xjan te jumajx. 

Salmos 94 

Ate Kman jwes tibaj tcyakil twitz tx'otx' 

1Yec'untz tiba Nman, aya Dios in cub tk'o'na cycastiw xjal. 

2Aya jwes tibaj tcyakil twitz tx'otx'; we'ctza cyi'j keju in jaw cyniman cyib ex k'on 
cuba cycastiw. 

3¿Jtojtzun Nman, jtoj txi cycolin tu'n cytzalaj ke binchal mya ba'n? 

4Cycyakil ke binchal mya ba'n nim in che xmayin, in jaw cyniman cyib ex in baj 
cyyolin cyib. 

5Nman Dios, cyu'ntzun ke jlu in che baj yajla'n ke xjal etzan tu'na. 

6In cub cybyo'n ke meba xu'j ex ke stranjer xjal ex cyuc'ix ke c'wa'l minti' cyman 
ex cytxu'. 

7In cyma'n: Minti' in til Dios, aju Tdios Jacob minti' toc tcwent ti'j, che chi. 

8Tz'exwit tuj cywi'ye, akeye xjal miban tz'ocx jun yol tuj cywi'ye ex minti' 
cynable. ¿Jtoj ban tel cynic'e ti'j? 

9¿Mlaypetzun tbi aju binchante t-ẍcyin xjal? ¿Ex mlaypetzun til aju binchante 
tbak' twitz xjal? 

10¿Mi'npetzun cub cycastiw tu'n Dios, aju in xi mayonte cye ke nasyon? ¿Ex 
mlaypetzun tz'el tnic' Dios ti'j, aju in k'onte xnak'tzbil cye xjal ti'j ojtzkibl? 

11Ba'n tu'n Kman, o'cx in che ximan xjal ti'j aju minti' tajben. 

12Nman Dios, at tzalajbil teju xjal aju in xi tcawina ex in xi tk'o'na xnak'tzbil te 
ti'j tleya, 

13tu'ntzun tten tuj txubtxaj oc tpon tk'ijlalil mya ba'n. Atzun cye xjal mya ba'n 
cbelex lacu'n jul tu'n cyxi tz'ak tuj. 

14Mlay cyaj tcolin Kman ke xjal etzan tu'n, ex mlay che cyaj tk'o'n cyjunalx. 

15Tzul tk'ijlalil juntl maj cxel binchet cyi'j xjal tuj tumelxix, ex cycyakil xjal 
tz'aklxix ba'n c'elel tuj cywitz. 

16¿Alcye jun jacu tzul colol wi'je cywitz ke xjal ploj cymod ex binchal mya ba'n? 

17Nokwit minti' onin Kman wi'je, luwtlo kine atine tuj cynajbil cyimni. 

18Tej t-xi nma'ne: In che'x jilj nkane, nchitzune, ula onil weye tuc'il tc'ujlalila, 
Nman. 

19Oc in tzaj nximbetze ex in baj nc'u'je, in tzaj tk'ukba'na nc'u'je ex in tzaj tk'o'na 
tzalajbil. 

20Mlay moje' tyola cyuc'il ke jwes mya tz'akl, akeju minti' in xi cybincha'n cyi'j 
xjal tuj tumel ic tza'n in tma'n ley, 

21in che yolin ti'j cyxolx tu'n tcub tcastiw xjal minti' til ex ba'n tmod, ex in cub 
cyk'o'n t-sentens tu'n tcyim. 

22Atzunte Kman colol wi'je; ic tten Dios te weye ic tza'n jun pic nno'c nclon wibe 
ti'j. 

23Oc che najel ke xjal mya ba'n tu'n Kman; tu'nx cybinchben mya ba'n che najel. 
Oc che najel tu'n Kman Dios. 

Salmos 95 

Ko bitzan te Kman Dios tu'n tzalajbil 

1Cytzaje, ko bitzan te Kman tu'n tzalajbil; ko bitzan te Dios aju ic tten ic tza'n jun 
pic in ko clet tu'n. 

2Ko lak'ex twitz tuc'il ak'bil chjonte, ex ko bitzan bitz te nimbil te. 

3Porque ate Kman Dios ma'xix toclen, ex a rey mas ma' toclen cywitz mastl 
cydios xjal. 

4Tuj tk'ab ate' ke lugar tjak'xi tx'otx', ex te keju witz ma' cywa'l. 

5Te Dios aju mar, porque tu'n o binchet; ex tu'n tk'ab binchet aju tx'otx'. 

6Cytzaje, ko ẍmejec tu'n kc'ulun te; ko ẍmejec twitz Kman, porque a binchante 
ke. 

7Ate Kdios, atzun ke etzan ko' tu'n; ic ko' ic tza'n t-ẍne'l, porque cwentin ko' tu'n. 

8Cybinxe ja'lo aju in tma'n cyeye: Mi'n cub cycyuwsa'ne cyanmiye ic tza'n o 
cybincha ke cyxe'chele tuj lugar Meriba, ex ka ic tza'n o cybincha tuj lugar Masah 
tuj tzkij tx'otx', 

9tej woque tuj joybil wi'je cyu'n ex tej nprobarinjtze cyu'n, masque otok cyil ke 
nbinchbene. 

10O tzaj nk'oje cyi'j ke cyxe'chele 40 abk'i ex o nmaye: Ke xjal lu cucx in txalpuje' 
cyanmi, ex mi cyaj tu'n t-xi cyniman nyole. 

11Cyja'tzun o tzaj nk'oje cyi'j ex xi nma'ne jun nyole axix toc cye, tu'n mi'n cyocx 
tuj tx'otx' jatum tu'n cyojlan wu'ne, chi Dios. 

Salmos 96 

Jun ac'aj bitz te Kman Dios 

1Cybitzanxe jun ac'aj bitz te Kman; che bitzane te Kman cycyakile najlkeye twitz 
tx'otx'; 

2che bitzane ex cynimsa'n jawe tbi; tcyakil k'ij cyk'onxe tkanil colbil tu'n. 

3Che yoline ti'j tajwalil ex ti'j tbinchben ma' t-xilen cye cycyakil xjal ex cye 
cycyakil nasyon, 

4porque ma' t-xilen Kman ex ba'n tu'n tjaw nimset tbi; mas tu'n kxob twitz 
cywitz ke mastl cydios xjal. 

5Ke cydios mastl tnam minti' cyajben, atzunte Kman o bant cya'j tu'n. 

6Txolin ti'j tu'n tajwalil ex tu'n t-spic'umal. At nim tipumal tuj tja ex puro tbanil. 

7Cycyakile akeye xjal najl twitz tx'otx' cynimsa'n jawe tbi Kman, cynimsa'n jawe 
tbi tu'nju at tipumal ex tajwalil. 

8Cyk'onxe nimbil te Kman tu'nju ma' t-xilen, cyi'ntze oyaj ex cyocxe tuj tja. 

9Che c'ulune twitz Kman tu'nju tbanilxix ex xjante. Cycyakile akeye xjal najl twitz 
tx'otx' che lu'lune tu'n cyxobile twitz. 

10Cymanxe cye mastl nasyon cyja': Ate Kman in cawin. Tu'n cub tk'o'n t-
simyentil tx'otx' tu'n mi tyucch; parej in cawin Dios cyibaj cycyakil tnam. 

11E ttzalaj cya'j tuc'ix tx'otx'; e tjulin mar tuc'ix tcyakilju at tuj. 

12Ba'n tu'n cytzalaj ke cojbil tuc'ix tcyakilju at cywitz, ex e cyjaw sch'in ke tze' tuj 
c'ul tu'n tzalajbil 

13twitz Kman aju tzul. Ax toc, tzul tu'n tcawin twitz tx'otx'; aju tcawbil cyibaj ke 
tnam twitz tx'otx' tz'aklxix te ex axix toc. 

Salmos 97 

Ate Kman Reyte 

1Tzalajxa aya tx'otx'. Che tzalajxe akeye tx'otx' cyocx tuj tmijil mar nimxix cybaje. 
Ate Kman reyte. 

2Txolin ti'jele tu'n k'ek muj; in cawin tuj tumel ex tz'aklxix tcyakilju in bant tu'n; 

3nejni k'ak' twitz ex tu'n in che tz'e'y ke aj k'oj ti'j, akeju txolin cyten ti'jele. 

4Aju xle'laj cya'j in tzaj t-sama'n in t-spic'ba'n twitz tx'otx', ex in jaw lu'lun tx'otx' 
oc tque'yinte jlu. 

5Twitz Kman aju tajwil tcyakil twitz tx'otx' in che cub ulj ke witz ic tza'n xcab. 

6Aju cya'j nno'c ten yolil ti'j, tz'aklxix te Dios; cycyakil tnam in cyil aju tajwalil. 

7E ttzaj cych'ixwi keju in che c'ulun cywitz ke tilbilal, akeju in che tzalaj cyi'j. 
Cycyakil keju nno'c cydiosin xjal oc che bel moc'e' twitz Kman. 

8Nman Dios, aju tnam Jerusalén cyuc'ix ke tnam ate' tuj tx'otx' Judá in che tzalaj 
tu'nju in cawina tuj tumelxix; 

9porque ma'xix toclena Nman, tcubsa'na tibaj tcyakil twitz tx'otx', ex ma'xix 
toclena cywitz cycyakil keju nno'c cydiosin xjal. 

10Akeye at cyc'ujlalile ti'j Kman, cyic'un ele aju mya ba'n. Tu'n Kman in che clet 
keju in che niman te; in che clet tu'n tu'n mi'n cycub tz'ak tuj cyk'ab ke xjal mya 
ba'n. 

11In koptz'aj spic'un cywitz keju tz'aklxix; at tzalajbil cye xjal ba'n cymod. 

12Che tzalajxe ti'j Kman akeye xjal tz'aklxix, ex cynimsa'n jawe aju tbi xjan. 

Salmos 98 

O camban Kman ti'j tcyakil 

Jun bitz 

1Cybitzanxe jun bitz ac'aj te Kman porque o tbincha ke binchben ma'xix cyxilen. 
O camban ti'j tcyakil tu'nju tipumal ma'xix ex tu'n tk'ab xjan. 

2O tzaj tma'n Kman tkanil aju tcambabl, o tzaj tyec'un aju tten tz'aklxix cywitzcu 
ke nasyon; 

3ma tzaj tna'n tc'ujlalil cyi'j aj Israel, ex cucx tjapun tu'n aju o txi ttziyan cye. Tuj 
tcyakil twitz tx'otx' o ilwaj aju cambabl tu'n Kman Dios. 

4Che bitzane te Dios tuc'il tzalajbil akeye najl tuj tcyakil twitz tx'otx'; che tzalajxe 
nim ex che bitzane ke bitz. 

5Che bitzane ke bitz te Kman tuc'il tk'ajk'ajel twi chnab arpa, ex tuc'il tk'ajk'ajel 
cywi quitar. 

6Che bitzane tuc'il tzalajbil twitz Kman aju rey; che bitzane tuc'il tk'ajk'ajel cywi' 
chun. 

7E tjululun mar tuc'ix tcyakilju at tuj, tuc'ix tx'otx' ex cycyakil keju najl twitz; 

8e cyjaw tzalaj ke nima; e cysch'in ke witz junx tuc'il tzalajbil, 

9twitz Kman aju tzul cawil twitz tx'otx'. Parej ccawil cyibaj ke tnam ate' twitz 
tx'otx', ex tuj tumelxix. 

Salmos 99 

Ate Kman ju rey ma'xix toclen 

1Ate Kman in cawin, tcubsa'n tk'ukbil cyibaj ke querubín. In che jaw lu'lun ke 
nasyon tuc'ix enter tx'otx'. 

2Ma'xix toclen Kman tuj tnam Sión; ma'xix toclen cyibaj cycyakil tnam. 

3Nimanxwit tbi, ma'xix toclen ex xobajilxix; Ate Dios xjante. 

4Aya jun rey ma'xix tipumal in tzalaja tu'n tbant aju tz'aklxix; tu'na cub tk'o'na 
jun ley tuj tumelxix, o tbinchaya aju tz'aklxix ex aju tjikumal ti'j cyi'j aj Israel. 

5Cynimsa'n jawe Kman aju Kdios, ex che ẍmeje'cuye twitz tk'ukbil. Ate Dios 
xjante. 

6Ate Moisés tuc'ix Aarón at cyoclen ic tza'nx ke pal; atzunte Samuel at cyxol keju 
in jaw cynimsa'n tbi Kman. Tej t-xi cykanin onbil te Kman, e tzaj tzak'we'n tu'n. 

7O yolin Dios cyuc'il max tuj jun muj otok cub ten cyibaj, ex o che japun ke 
tmandamyent cyu'n tuc'ix ju ley xi tk'o'n cye. 

8Aya Kman Dios e je'x ttzak'we'na ke. Cub tnajsa'na cyil, pero ax icx cub tk'o'na 
cycastiw ti'j cybinchben mya ba'n. 

9Cynimsan jawe Kman Dios, che ẍmeje'cuye twitz twi witz xjan aju etzan tu'n. 
Porque ate Kman Dios xjante. 

Salmos 100 

Ate Kman Dios binchante ke ex etzan ko' tu'n 

Jun bitz te nimsabl te Dios 

1Akeye xjal tuj tcyakil twitz tx'otx', che bitzane te Kman tuc'il nim tzalajbil. 

2Che ajbene te Kman tuc'il tzalajbil; che bitzane tuc'il tzalajbil oc cyocx lak'e'ye 
twitz. 

3Tz'elx cynic'e ti'j ate Kman atzun Kdiosju. Ax binchante ke ex etzan ko' tu'n; jun 
tnam xjal ko' etzan tu'n ex pastorin ko' tu'n. 

4Cyk'onxe chjonte te Kman oc cyocxe ttzi tja, che bitzane te oc cyocxe tuj pe'n 
twitz tja. Cyk'onxe chjonte te Kman ex cynimsa'nctze tbi. 

5Porque ba'nte Kman; cucx c'ujla'n ko' tu'n te jumajx, ex cucx in japun tyol tu'n 
tuj tcyakil tabk'iyil, aju tziyamaj ke tu'n. 

Salmos 101 

Aju yol xi ttziyan rey te Dios 

Bitz tu'n David 

1Waje tu'n tjaw nnimsa'na tu'nju tc'ujlalila ex tu'nju tz'aklxixa; waje tu'n cyxi 
nbitzane ke bitz teya Nman; 

2waje tu'n wank'ine tuj tumelxix. ¿Jtoj tzula onil weye? C'oquel tilil wu'ne tu'n 
ntene minti' npaltile tuj njaye; 

3mlay pon nc'u'je ti'j ju mya ba'n. Nne'l wic'une cybinchben ke xjal ma tz'el 
cypa'n cyib ti'j Dios; mlayx txi nk'o'ne ambil cye tu'n cyoc lak'e' wi'je. 

4Ke ximbetz jumajx mya ba'n che elel nlak'ba'ne wi'je: mi'n waje tu'n 
nbinchanteye jun mya ba'n. 

5Wu'ne cwebel cyyolin keju tuj ewaj in che yolin mya ba'n cyi'j cyvesin; mlay 
tzic'x wu'ne keju in jaw cyniman cyib ex jawni cywitz. 

6C'oquel nk'o'ne nwitze cyi'j ke xjal tz'aklxix tu'ntzun cyten wuc'ile; o'cx che 
ajbel weye keju in che ank'in tuj tumelxix. 

7Atzun ke xjal sbul mlay txi nk'o'ne ambil cye tu'n cyten tuj njaye; mi jun xjal 
nic'al yol jacu cub ten nwitze. 

8Teyle junjun k'ij che najel wu'ne cycyakil xjal mya ba'n; che elex nlajo'ne tuj 
tnam etzan tu'n Kman cycyakil xjal binchal mya ba'n. 

Salmos 102 

Tna'j Dios jun xjal nim in bisun tu'n tlaj yajbil tzaj ti'j 

1Nman Dios bintza nna'j Diose, in chin kanine onbil teya, chin tbintza. 

2Mi'n txi tewan tiba nwitze oc in tzaj yajbil wi'je; bix chin tzaj tbi'na, bix chin tzaj 
ttzak'we'n naja oc ntxocone ti'ja. 

3Porque jurat in baj nchwinklale ic tza'n sib, in che tzaj julin nbakile mer ic tza'n 
k'ak', 

4niban tbaj tipun wanmiye ic tza'n c'ul in tzkij; ex minti'tl nganiye tu'n nwa'ne, 

5niban toc lac'e' ntz'umile cyi'j nbakile tu'n tlaj nimxix in chin ayayane. 

6Ic ntene ic tza'n jun ẍin at tuj tzkij tx'otx', ex ic tza'n jun xitx' at cyxol ke ja o che 
baj xitj. 

7Minti' in chin tane. Ic ntene ic tza'n jun chyu'j tjunalx tjax twi ja. 

8Minti' in xi cycolin aj k'oj tu'n cyyasun wi'je, ex in ajben nbiye cyu'n tu'n t-xi 
cykanin mya ba'n ti'j juntl xjal. 

9Te t-xel pan in xi nwa'ne tza'j; ex in baj t-smon tib ta'l nwitze tuj nc'aye 

10tu'n tlaj tk'oja ex ttx'u'jila. Ma chin jaw ttzyu'na ex te tibajxi ma chin ex t-xo'na. 

11Aju nchwinklale ic tten ic tza'n xlecun in cub naj; in chin oc tzkije ic tza'n c'ul. 

12Atzun teya Nman, in cawina te jumajx; cucx ctzajel na'n tbiya. 

13We'ctza, k'ak'antz tc'u'ja ti'j tnam Sión porque ma japun baj tk'ijlalil; ma pon 
or tu'n tcub tnajsa'na til. 

14In che bisun ke tmajena cyi'j ke abj ate' tuj tnam, ex in tzaj ta'w tuj cyanmi cyi'j 
ke ttx'akan buy cub. 

15Cycyakil nasyon ex ke rey ate' twitz tx'otx' cjawil cynimsa'n tbi Kman tbanilxix 

16oc tjaw tbincha'n juntl maj aju tnam Sión ex oc tyec'unte tib tuj tajwalil. 

17Ctzajel tbi'n cyna'j Dios keju otok che cyaj colin nej ex ctzajel tbi'n aju 
cycubsbil. 

18E tcyaj tz'ibet jlu te cye ke xjal che ul itz'j te tibajxi, tu'ntzun tjaw cynimsa'n tbi 
Kman. 

19Max tuj cya'j tzaj tque'yin Kman; twitz tx'otx' tzaj tque'yin max tuj tja xjan, 

20tu'n cytzaj tbi'n keju ate'cx pres in che ok' ex tu'n cyclet keju tcub cysentens 
tu'n cycyim; 

21tu'ntzun tpacbanjtz tbi Kman tuj Sión ex tu'n tjaw nimset tbi tuj tnam 
Jerusalén, 

22oc toc cychmon cyib ke xjal najl cyuj cycyakil nasyon cyuc'ix ke rey, tu'n 
cyc'ulun te. 

23Tu'n ma tz'el ti'n wipune tuj be; ma tz'oc tlak'ba'n tuj nk'ije. 

24Xi nma'ne te cyja': Nman Dios, mi'n tak'a ambil tu'n ncyim naje na'nxtok tjapun 
wabk'iyile. Atzun teya minti' bajsbil te tabk'iyila. 

25Cub tk'ukba'na twitz tx'otx' atxix t-xe tnejel; tu'nxa o bant cya'j. 

26Tcyakil jlu cnajel, atzun teya cucx ctela te jumajx. Tcyakil jlu cbajel ic tza'n jun 
xbalun; tu'na cch'expetel, ex bi'x cch'expetelx ic tza'n jun xjal in baj tch'expu'n t-
xbalun. 

27Atzun teya cucx ttena te jumajx, ex minti' bajsbil te tabk'iyila. 

28Ke cyc'wa'l tmajena oc che ank'il tuj segurxix, ex ke cyiyjil che bel ten twitza te 
jumajx. 

Salmos 103 

Cxel nk'o'ne chjonte te Kman Dios 

Bitz tu'n David 

1Cxel nk'o'ne chjonte te Kman Dios tu'n tcyakil wanmiye; cxel nk'o'ne chjonte te 
tu'n tcyakil nc'u'je, tu'nju xjan tbi. 

2Cxel nk'o'ne chjonte te Kman tu'n tcyakil wanmiye; mlay tzic' tna'l wu'ne 
tcyakilju t-xtalbil in tzaj tk'o'n weye. 

3Ate Kman in cub najsante tcyakil wile, in chin banixe tu'n tuj tcyakil nyabile. 

4Ate Kman in clonte weye te camic ex txolin wi'je tu'n tc'ujlalil ex tu'n tk'ak'bil 
tc'u'j. 

5In tzaj tk'o'n nimcu ba'n weye tu'n toctl wipune, ic tza'n tipun jun cu'xun, ex ic 
tza'n tipun jun t'iw. 

6In tbincha'n Kman aju tz'aklxix, ex tuj tumelxix in xi tbincha'n cyi'j keju in che 
yajlanjtz. 

7Xi tchic'ba'n te Moisés alcye t-ximbetz tu'n tbant tu'n, ex xi tyec'un cye aj Israel 
ke tbinchben nim cyipumal. 

8In k'ak'an tc'u'j Kman ki'j ex in tz'e'y tc'u'j ki'j; nim tpasens ki'j ex nim tc'ujlalil. 

9Mya cucx in ko oc tic'le'n, ex minti' in ten tk'oj te jumajx. 

10Minti' in cub tk'o'n kcastiw ic tza'n cyajlal kil ex ke kbinchben mya ba'n. 

11Ic tza'n te cya'j lek'ch tjaw tibaj tx'otx', ax icx te Dios nim tc'ujlalil cyi'j keju in 
che niman te. 

12Ic tza'n tjawitz k'ij ex telex k'ij najchak cyxol, ax icxtzun ke kil najchak ma tz'el 
tlak'ba'n Dios ki'j. 

13Ic tza'n jun mambaj in tzaj tz'e'y tc'u'j cyi'j tc'wa'l, ax icx te Kman in tzaj tz'e'y 
tc'u'j cyi'j keju in che niman te. 

14Porque ojtzki'n tu'n alcye banin ko' ti'j: ba'n tu'n tkukil tx'otx' ko'. 

15Aju tank'ibl xjal ic tten ic tza'n c'ul nok ch'in in ten; ex ic tza'n jun bech tuj cojbil 
jurat in tzaj pok'l; 

16oc nnic' cyk'ik' tibaj, bi'x in naj tu'n ex mlay cyil xjal juntl maj. 

17Atzunte Kman tc'ujlalil cucx tten te jumajx cyi'j ke xjal in che niman te, ex cucx 
tbinchante aju tz'aklxix cye cycyakil c'loj xjal ojtxi ex keju che ul itz'j te tibajxi, 

18cye keju in japun tyol cyu'n, aju cyaj bant ti'j tu'n cyuc'il cyxe'chel, ex minti' 
nnic' tna'l cyu'n tu'n t-xi cyniman ke tmandamyent. 

19Ma cub tk'o'n Kman tk'ukbil te tcawbil tuj cya'j, ex in cawin tibaj tcyakil. 

20Cyk'onxe chjonte te Kman akeye anjel at nim cyipune ex in cybincha'ne aju in 
tzaj k'ma'n cyeye, ex tocxix cywi'ye ti'j tyol tu'n t-xi cynimane. 

21Cyk'onxe chjonte te Kman akeye ate'ye tuj cya'j nim cyajlale ex in che ajbene 
te, ex in bant aju tajbil cyu'ne. 

22Cyk'onxe chjonte te Kman cycyakile bincha'n keye tu'n, ate'ye tuj tcyakil lugar 
te tcawbil. Cxel nk'o'ne chjonte te Kman tu'n tcyakil wanmiye. 

Salmos 104 

Ak'bil chjonte te Dios aju binchante tcyakil 

1Cxel nk'o'ne chjonte te Kman tu'n tcyakil wanmiye. Aya Nman ex Ndiose ma'xix 
toclena. Aju tajwalila ex ju t-spic'umala toc ti'ja mer ic tza'n jun xbalun; 

2tcyakil ti'ja at t-spic'umala, tu'na xi tlic'una cya'j ic tza'n in xi lic'et jun xbalun. 

3Cub tk'ukba'na ke tkan tjaya cyibaj ke a' twitz cya'j. In che oc tk'o'na ke muj te 
tcarwaja, ex aju cyk'ik' in ajben te ikal teya. 

4Nno'c tk'o'na ke cyk'ik' te t-sanjela, ex nno'c tk'o'na tkan k'ancyok te tmajena. 

5Cub tk'o'na tx'otx' tibaj tk'ukbil tu'ntzun mi'n tyucch tuj tlugar. 

6Aju twitz tx'otx' bi'x cyaj tjak' nintz mar ma' t-xe', ic oc mar ic tza'n jun xbalun 
in xi lic'et, ex makset tcyakil twitz tx'otx' tu'n. Ke nmak witz bi'x e cyaj tjak' a'. 

7Pero tej t-xi tmayo'na a', jurat naj el ok tej tbinte tyola ic tza'n k'ancyok in julin. 

8Ic' a' cyibaj ke witz ex cu'pun cyibaj ke chk'ajlaj tu'n tpon tuj lugar jatum 
banimaj tu'n tcyaj ten, 

9ex ax pon tuj tmojonil xi tma'na te, tu'ntzun mi tnoj juntl maj tibaj tx'otx' tu'n. 

10Tu'na in che jatz jlet ke twi a' ex in che canun cyuj ke nima in che bet cyxol ke 
witz. 

11Ti'jtzun a' lu in che c'an ke jil te tjak' c'ul; ex tu'ntzun a' lu in we' txketle'n cyi'j 
ke chej te tjak' c'ul. 

12Cytzi' ke nima in bant cyk'u' ke chyu'j; ex atzun in che k'ajt ke cyxol tk'ab tze'. 

13Tu'na in tzaj jbal cyibaj ke witz ex max in tzaj tuj tjaya twitz cya'j; in tzaj tk'o'na 
nim a' twitz cya'j tu'n tcha'xix tx'otx'. 

14Tu'na in ch'iy c'ul te cywa alumaj, ex tu'na in ch'iy tawal xjal in cu'x tawa'n 
tu'ntzun twa'n ti'j ju in tzaj tk'o'n tx'otx'; 

15in cnet twa tu'n toc tipun, tuc'ix ta'l twitz uva te tc'a tu'n ttzalaj, tuc'ix aseyt 
tu'n tkoptz'aj twitz. 

16In che a'linjtz ke tze' wi'ten twi witz Líbano, akeju cu'x tawa'n Kman. 

17Cywi' ke tze' lu in bant cyk'u' ke chyu'j, atzun ke garza in che najan cywi' ke 
tzaj. 

18Cywi' ke nmak witz ate' ke chip te tjak' c'ul, ex cywitz ke pic in xi cyewan cyib 
ke cwatusa. 

19O tbinchaya xjaw te techal junjun tk'ijlalil, ex aju k'ij ba'n tu'n jnic' or tu'n tex. 

20Tu'na in tzaj tk'o'na klolj oc nno'c konic'an, ex atzun in che etz ke jil te tjak' c'ul 
betel. 

21In che tzanun ke balun ti'j cycanb; ex in che kanin te Dios tu'n ttzaj k'o'n cychi'. 

22Octzun tjawil k'ij in che aj meltz'aj ex in che cub bune' tuj cyjul. 

23Atzun cye xjal in che ex ak'nal ti'j cyak'un ex max in xi cycolin ocxi tex k'ij. 

24Nimcu tbinchbena o bant Nman. Tcyakil o bant tu'na tu'nju at nim tnabla; nojni 
twitz tx'otx' tu'n tch'isbena. 

25Lu mar at ma' twitz ex matij wen jatum in che chmet nimcu jil; at jil ch'in ex at 
nmak; 

26atzun in che bet ke barc tibaj, ex atzun ta' aju nintz txcup Leviatán tbi, aju 
tbinchaya tu'n t-schan tuj mar. 

27Cycyakil jlu in che ayon ti'ja tu'n cyxi tc'a'chana oc tpon tajben cye. 

28In xi tk'o'na cywa ex in xi' cyu'n; nim cywa in xi tk'o'na ex in noj cyc'u'j wen. 

29Oc in che cyaj tcolina, bi'x in che jaw xob, ex oc nne'l ti'na cyxew, bi'x in che 
cyim ex in che oc juntl maj te tkukil tx'otx'. 

30Pero oc ttzaj t-sama'na t-xewa in che pok'l, ex cyja'tzun ac'aj nno'c juntl maj 
twitz tx'otx' tu'na. 

31Cucxwit tten tajwalil Kman te jumajx, ex tzalajxwit ti'j tcyakil tbinchben. 

32Bi'x in tzaj lu'lun tx'otx' oc in xi tque'yin Kman ti'j; ex bi'x nne'l bukin sib cyi'j 
ke witz oc cyoc tmaco'n. 

33Oc chin bitzale te Kman aju Ndiose acux itz'x kine. 

34Cuchiwt tu'n ttzalaj Kman ti'j nximbetze, porque o'cx tuc'il in tzaj ntzalajbile. 

35Cuchiwt tu'n cynaj ke aj il twitz tx'otx', ex cuchiwt che naj keju binchal mya 
ba'n. Cxel nk'o'ne chjonte te Kman tu'n tcyakil wanmiye. Nimanxwit tbi Kman. 

Salmos 105 

Aju ba'n o tbincha Dios cyi'j aj Israel 

1Cyk'onxe chjonte te Kman ex che cubsane twitz, cymanxe cye xjal ate' cyuj mastl 
nasyon aju o tbincha. 

2Che bitzane bitz te nimbil te. Ex che yoline cyi'j ke tbinchben ma' cyxilen. 

3Che tzalajxe ti'j tbi xjan. Tzalajxwit cyanmi keju in che jyon ti'j Kman. 

4Che lak'exe tuc'il Kman tu'ntzun ttzaj tk'o'n cyipumale; che lak'exe tuc'il tcyakil 
maj. 

5Cyna'ntze ke tbinchben ma' cyoclen ex nim cyipumal, ex cyna'ntze ke tley tzaj 
tma'n; 

6akeye tiyjil Abraham aju tmajen Dios ex akeye tc'wa'l Jacob sc'o'maj ke'ye tu'n. 

7Atzun Kman jlu aju Kdios ex in cawin tibaj tcyakil twitz tx'otx'. 

8Masque ma tzic' jun mil c'loj cyiyjil xjal, pero mlay tzic' tna'l tu'n aju tyol cyaj 
bant ti'j cyuc'il, 

9ex mlay tzic' tna'l tu'n aju tyol cyaj bant ti'j tuc'il Abraham, ex aju tyol axix toc 
xi ttziyan te Isaac; 

10cyaj tcyuwsa'n ju yol lu te Jacob tu'n toc ic tza'n jun ley, ex cyaj tcyuwsa'n te 
jumajx te Israel, 

11tej tmante: Teya cxel nk'o'ne aju tx'otx' Canaán tu'n toc te tetzbila. 

12Mya nim cybaj tej cyten tuj cytx'otx' aj Canaán ex stranjer xjal ke, 

13nok e betje' tuj cytx'otx' ke nasyon ex e ten tjak' cycawbil ke rey, 

14pero minti' xi tk'o'n Dios ambil tu'n cyyajlanjtz cyu'n mastl xjal, nokpe xi tma'n 
cye rey: 

15Mi'n tz'oc cyk'o'ne cyk'abe cyi'j ke xjal sc'o'maj wu'ne ex mi'n che oc tene yajlal 
cye ke nsanjele. 

16Tzaj we'yaj tu'n Dios tuj tx'otx' Canaán, ex el ti'n tcyakilju in ajben te cywa. 

17Pero nej xi sama'n José tu'n Dios tuj tx'otx' Ejipt, aju otok txi cyc'ayin tu'n toc 
te cymajen xjal. 

18O c'ixbisanjtz tu'n caden oc k'o'n ti'j tkan, ex oc tc'alo'n tkul tu'n c'uxbil te 
presbil te. 

19Oc José tuj malbil tu'n tyol Kman maxi tej tjapun baj ju yol otok tma te tjak'xi. 

20Aju rey in cawin cyibaj nimcu xjal xi tma'n tu'n ttzokpet José; 

21ex oc tk'o'n te nejenel tuj tja tu'n toc tcwentin tcyakilju at te, 

22tu'ntzun t-xi tk'o'n xnak'tzbil cye ke nejenel ex cye ke tij xjal tu'n toc nim 
cynabl. 

23Te tibajxi pon Israel, aju ax Jacob tbi, ex o najan ic tza'n jun stranjer xjal tuj 
tx'otx' Ejipt, aju cytx'otx' tiyjil Cam. 

24E chmet-xix ke tiyjil Jacob tu'n Dios, ex oc mas cyipun cywitz aj Ejipt. 

25Pero te tibajxi ch'expet cyanmi aj Ejipt tu'n Dios, e oc ten yajlal cyi'j ke xjal 
etzan tu'n, ex e oc ten sbul cye ke tmajen. 

26Xitzun t-sama'n Dios Moisés aju tmajen, tuc'ix Aarón aju otok jaw t-sc'o'n, 

27ex tu'n Dios cybincha ke techal cyuc'ix ke binchben nim cyipumal tuj tx'otx' 
Ejipt. 

28Tzaj t-sama'n Dios klolj ex bi'x cub kloljix tuj tcyakil part, pero minti' xi 
cyniman aj Ejipt tyol Dios. 

29E oc ke nima tu'n te chic', ex bi'x e naj cycyakil cyiẍ; 

30baj noj tuj tx'otx' cyu'n ke ẍal, tuc'ix tuj tja rey. 

31Tzaj t-sama'n Dios txkan xmisak ex sak us, ex bi'x baj noj twitz cytx'otx' aj Ejipt 
cyu'n. 

32Te t-xel jbal tzaj t-sama'n sakbakun tuc'ix tkan k'ancyok tibaj tx'otx' Ejipt. 

33Bi'x e naj ke tkan uva ex ke tkan higo awa'n cyu'n; cyuc'ix ke tze' bi'x e naj tuj 
Ejipt. 

34Tzaj t-sama'n Dios txkan ẍplon nimxix wen ex miban cyajlanjtz. 

35Baj cywa'n tcyakil cha'x c'ul tuj cojbil, tuc'ix tcyakil awal. 

36E cyim ke nej cyc'wa'l aj Ejipt tu'n, tujile junjun ja xjal. 

37E je'tztzun ti'n Dios ke xjal etzan tu'n k'i'n k'an pwak tuc'ix sak pwak cyu'n, ex 
mi jun o baj tipun cyxol junjun c'loj cyiyjil. 

38Bi'x e jaw tzalaj ke aj Ejipt tej cyque'yinte cub be cyu'n, tu'nju otok tzaj nim t-
xobil cyi'j. 

39Cub tlic'un Dios jun muj cyibaj tu'n cybet tjak', ex tzaj t-sama'n jun tkan k'ak' 
tu'n t-spic'bante cyibaj te konic'an. 

40Xi cykanin cychi' te Dios, ex tzaj t-sama'n ke tz'uchin te cychi', ex noj cyc'u'j 
tu'n wabj tzaj t-sama'n Dios twitz cya'j. 

41O pax pic tu'n ex etz a' tuj ex o bet ic tza'n jun nima tuj tzkij tx'otx'. 

42Tzaj tna'n aju yol xjan otok txi ttziyan te Abraham aju tmajen. 

43Cyja'tzun tten e je'tz ti'n Dios ke xjal etzan tu'n, ex keju sc'o'maj tu'n in che 
bitzan ex in che sch'in tu'n tzalajbil. 

44Xi tk'o'n tx'otx' cye, aju cytx'otx' mastl nasyon, tuc'ix tcyakil cyawal ex tcyakilju 
cyak'unben, 

45tu'ntzun t-xi cyniman aju tley Kman ex tu'n cyjapun ke tmandamyent cyu'n. 
Nimanxwit tbi Kman. 

Salmos 106 

Minti' xi cyniman aj Israel tley Kman 

1Nimanxwit te Kman. Cyk'onxe chjonte te tu'nju ba'n te, ex cucx c'ujla'n ko' tu'n 
te jumajx. 

2¿Alcye jun jacu tzaj k'mante ke tak'unben Kman ma'xix cyipumal? ¿Alcye jun 
jacu jaw nimsante te tu'nju at nim t-xtalbil? 

3At tzalajbil cye keju in che bet tuj tumelxix ex cucx in cybincha'n aju tz'aklxix. 

4Bix chin tzaj tna'na Nman oc tbinchanteya ba'n cye ke xjal etzan tu'na; bix chin 
ule ti'j tc'u'ja oc ttzaja clol cye, 

5tu'ntzun twile aju cytzalajbil keju sc'o'maj tu'na, tu'ntzun ntzalaje ex tu'n tjaw 
nnimsa'ne tbiya junx cyuc'il ke xjal etzan tu'na. 

6Ma ko binchane il ic tza'nx ke kxe'chele; ma ko el tzpete; ma kbinchaye mya 
ba'n. 

7Tej cyten ke kxe'chele max tuj Ejipt, mya nim toclen ela tuj cywitz ke tbinchbena 
ma'xix e bant; ic' tna'l cyu'n aju tc'ujlalila ma'xix, ex jaw cyi'n cyib ti'ja ttzi Mar 
Cyak Que'yin. 

8Pero tu'n Dios e clet, ex xi tyec'un tipumal tu'n tjaw nimsa'n tbi. 

9Xi tmayo'n aju Mar Cyak Que'yin ex aj tzkij tu'n. Ex e ic'tz ti'n max t-xe'pun mar, 
mer ic tza'n tuj tzkij tx'otx'. 

10Cyja'tzun e clet tu'n cywitz aj k'oj cyi'j, ex tjak' cyipumal keju in che ic'un cyi'j. 

11Ke aj k'oj cyi'j e cyaj mulk'aj tjak' a' ex mi jun cye o cyaj ank'in. 

12Xitzun cyniman ke yol otok tzaj ttziyan Dios ex xi cybitzan ke bitz te nimbil te. 

13Pero jurat ic' cyna'l ke tbinchben Dios cyu'n, ex minti' cub cyyo'n tu'n tel cynic' 
ti'j alcye otok cub t-ximan tu'n tbant. 

14Nim pon cyc'u'j ti'j cychi' tuj tzkij tx'otx'; oc cyk'o'n Dios tuj malbil. 

15Tzaj tk'o'n Dios aju xi cykanin, pero ax icx tzaj t-sama'n jun yabil cyi'j, ex nim 
xjal e cyim tu'n. 

16Tuj lugar jatum e cub ten, tzaj tlo'ch cyc'u'j ti'j Moisés, ax icx ti'j Aarón, aju otok 
tz'el tpa'n Kman tu'n tajben te. 

17Eltzun c'abchaj tx'otx' ex xi tz'ak Datán tuj, tuc'ix Abiram, cyuc'ix ke xjal ate'tok 
junx tuc'il. 

18Jaw julin k'ak' cyi'j cycyakil keju otok che oc lpe' cyi'j; tu'n tkan k'ak' lu e baj 
tz'e'y ke xjal mya ba'n. 

19T-xe witz Horeb ocx cyk'o'n k'an pwak tuj k'ak' tu'n tcub ulj, ex ti'jtzun jlu cub 
cybincha'n tilbilal jun tal tor ex e c'ulun twitz. 

20Cyaj cycolin Dios aju ma' tajwalil; te t-xel cub cybincha'n jun tilbilal wacẍ ba'n 
wa'n c'ul. 

21Ic' tna'l Dios cyu'n, aju Clol cye, aju otok tbincha ke binchben ma'xix tuj Ejipt, 

22ex otok tbincha ke binchben ma'xix cyxilen tuj cytx'otx' tiyjil Cam, ax icx tuj 
Mar Cyak Que'yin. 

23O yolin Dios ti'j tu'n cynaj tu'n; pero ate Moisés aju sc'o'maj tu'n oc ten yolil 
cyi'j tu'n mi'n cynaj, ex o chewix ttx'u'jil Dios cyi'j, cyja'tzun ic'x ti'j tu'n cynaj. 

24Mas yajxi el cyic'un aju tx'otx' tbanilxix, ex minti' xi cyniman ke yol otok tzaj 
ttziyan Dios; 

25tuj cyja, xbalun ja, e yolin mya ba'n ti'j Kman, ex minti' xi cyniman aju otok tzaj 
tma'n. 

26Tu'n ttzi' xi tma'n jun yol axix toc cyi'j, tu'n cycyim tu'n ax tuj tzkij tx'otx', 

27ex tu'n cynaj ke cyiyjil che ul itz'j te tibajxi, ex tu'n cyxi t-sputun cyxol ke 
nasyon mya ocslal ke ti'j Dios. 

28Tuj lugar Peor oc cyjunin cyib cyuc'il keju in che c'ulun twitz tilbilal Baal, ex xi 
cychyo'n cychibjal ke alumaj in cub k'o'n cywitz ke tilbilal. 

29Tzaj tk'oj Dios cyi'j tu'n tlaj cybinchben mya ba'n, tzaj jun c'ixbisabl cyxol ex 
nim xjal e cyim. 

30Atzunte Finees jaw we' ex cub tbyo'n aju binchan il, cyja'tzun we' aju c'ixbisabl 
ex minti'tl e cyim. 

31Ba'n e'la tbinchben Finees tuj twitz Dios, ex cucx tu'n ttzaj na'n tu'n Dios te 
jumajx. 

32Ax icx tzaj tk'oj Dios cyi'j xjal tu'n tlaj cybinchben mya ba'n ttzi a' tuj Meriba, 
ex tu'n cye cylaj tzaj jun mya ba'n ti'j Moisés, 

33porque otok baj tpasens cyu'n ex o yolin mya tuj tumel. 

34Minti' cub cyxitun ke tnam otok tma Kman tu'n tcub cyxitun. 

35O'cx baj cysmon cyib cyuc'il ke xjal mya ocslal ti'j Dios ex o bant cye cyu'n aju 
in bant cyu'n xjal; 

36e c'ulun cywitz ke tilbilal nno'c cydiosin xjal, ex tu'n jlu e naj, 

37xi cyk'o'n ke cycy'ajal ex ke cyme'jel te jun chojbil cye ju'ẍ. 

38Cub cybyo'n ke c'wa'l minti' cyil, ax ke cycy'ajal ex ke cyme'jel, ex xi cyk'o'n te 
chojbil cye ke tilbilal nno'c cydiosin xjal tuj Canaán. Cyja'tzun o tz'ilix tx'otx' tu'n 
cychc'el, 

39e tz'ilix ke xjal lu tu'n tcyakilju cybinchben mya ba'n ex el cypa'n cyib ti'j Dios. 

40Tzajxix tk'oj Kman ti'j tnam etzan tu'n, ex e je'l tic'un; 

41e je'x tk'o'n tjak' cycawbil ke nasyon mya ocslal ke, ex cub cyi'j cyu'n ke aj k'oj 
cyi'j; 

42e baj yajla'n cyu'n ke aj k'oj cyi'j ex bi'x e cyaj ten tjak' cycawbil. 

43Nimcu maj e clet tu'n Dios, atzun cye minti' xi cyniman aju ximamajtl tu'n, ex e 
je'x tz'ak tujx cybinchben mya ba'n. 

44Masque icju, pero tej ttzaj tque'yin Dios aju yajbil cye ex tej tbinte tk'ajk'ajel 
cywi' in che ok', 

45tzaj tna'n aju yol cyaj bant ti'j tu'n cyuc'il ex ch'expettzun tnabl, porque ma'xix 
tc'ujlalil: 

46ex tma cye keju otok che camban cyi'j tu'n cycub xtalin cyu'n. 

47Ko tcloma Kman Dios. Ko ti'n exa cyuj ke nasyon tu'ntzun tjaw knimsa'ne tbiya 
xjan, ex tu'n ktzalaje nim oc tjaw knimsa'ne. 

48Tuj tcyakil tabk'iyil nimanxwit te Kman aju Cydios aj Israel. Ex tu'n cymante 
cycyakil: Bant-xwit icju. Nimanxwit tbi Kman. 

Salmos 107 

LIBRO V 

SALMOS 107—150 
Aju tc'ujlalil Kman Dios cucx tten 

1Cyk'onxe chjonte te Kman tu'nju ba'n te ex cucx c'ujla'n ko' tu'n te jumajx. 

2Cymanxe jlu akeye ma che clet tu'n Kman ex ma che clete tuj cyk'ab aj k'oj, 

3akeye ma che ajtz chmo'ne tu'n cyuj mastl tnam te jawni ex te cubni, te ocni ex 
te elni. 

4At junjun otok che'x tzpet tuj tzkij tx'otx' minti' cynajbil xjal tuj, ex minti' cnet 
jun be cyu'n tu'n cypon tuj jun tnam jatum tu'n cynajan; 

5tzaj we'yaj ex txketle'n cyi'j, ex ch'ixtok cynaj, 

6pero tu'nju nim cybis e oc ten cubsal twitz Kman ex e clet tuj bis tu'n; 

7e je'xtzun ẍaklu'n tu'n tuj jun be jikun ti'j tu'n cypon tuj jun tnam jatum tu'n 
cynajan. 

8Ba'n tu'n t-xi cyk'o'n chjonte te Kman tu'nju at tc'ujlalil, ex ti'j t-xtalbil in 
tbincha'n cyi'j xjal. 

9Porque nne'l txketle'n cyi'j xjal tu'n, ex in xi tk'o'n nim cywa keju nne'l cyc'u'j. 

10At junjun najltok ke tuj jun nintz klolj, presintok ke tu'n caden ex ate'tok tuj 
bis. 

11Tzaj jlu cyi'j tu'nju minti' xi cyniman tyol Kman aju Ma'xix Toclen, ex el cyic'un 
aju t-ximbetz ba'n cyi'j. 

12Cub tk'o'n Dios jun ak'untl cyuwxix cyibaj, e jaw tz'ak ex mi jun onin cyi'j. 

13Pero tu'nju nim cybis e oc ten cubsal twitz Kman ex e clet tuj bis tu'n; 

14e je'tz k'i'n tu'n tuj nintz klolj ex e je'l tco'pin tuj caden. 

15Ba'n tu'n t-xi cyk'o'n chjonte te Kman tu'nju at tc'ujlalil, ex ti'j t-xtalbil in 
tbincha'n cyi'j xjal. 

16Baj tpa'n ke tlamel ja k'an c'uxbil, ex e cub ttokin ke c'uxbil tocsa'n ttzi tventanil 
pres. 

17At junjun e yabt ex tzaj yajbil cyi'j tu'n tlaj cybinchben mya ba'n ex cyil, 

18tc'i'tok cyc'u'j ti'j wabj porque ch'ixtok cycyim. 

19Pero tu'nju nim cybis e oc ten cubsal twitz Kman ex e clet tuj bis tu'n; 

20tu'nju tyol tzaj tma'n, bi'x e banix ex e clet tu'n te camic. 

21Ba'n tu'n t-xi cyk'o'n chjonte te Kman tu'nju at tc'ujlalil, ex ti'j t-xtalbil in 
tbincha'n cyi'j xjal. 

22Ba'n tu'n t-xi cyk'o'n oyaj te, te ak'bil chjonte, ex tu'n cybitzan tu'n tzalajbil ti'j 
tbinchben. 

23At junjuntl e je'x aj jyol cyc'a'ẍ ttzi mar, ex in che bet tibaj mar tuj cybarc, 

24o cyil aju tbinchben Kman ma' t-xilen tibaj mar. 

25Tej ttzaj yolin Kman, tzaj jun nintz cyk'ik' ex jaw pulwin mar tu'n; 

26ke barc in che jaw ikan lek'ch wen tu'n a', ex in che cu'x aj max t-xe a' in jaw 
pulwin, bi'x tzaj baj cyc'u'j ke xjal k'il barc tu'n tlaj a' xobajilxix. 

27In che pich'je' ic tza'n c'al k'e'n; masque at nim cynabl tu'n cyyucun barc pero 
oc te nokx gan. 

28Pero tu'nju nim cybis tzaj e oc ten cubsal twitz Kman ex e clet tuj bis tu'n. 

29Bi'x taque' cyk'ik' tu'n Kman ex minti' jaw pulwintl mar. 

30Tej cyque'yinte cub nume' mar, e jaw tzalaj ex e pon k'i'n tu'n Dios max tuj 
tnam tcub ttzi mar, jatum ximan cyu'n tu'n cypon. 

31Ba'n tu'n t-xi cyk'o'n chjonte te Kman tu'nju at tc'ujlalil, ex ti'j t-xtalbil in 
tbincha'n cyi'j xjal. 

32Ba'n tu'n tjaw cynimsa'n tbi oc toc cychmon cyib xjal, ex tu'n t-xi cyk'o'n 
chjonte te oc toc cychmon cyib ke cytijil xjal. 

33In che aj tzkij ke nima ex ke twi a' tu'n Kman ex in che oc te tzkij tx'otx'. 

34In che oc ke tbanil tx'otx' tu'n te meba tx'otx' tu'n tlaj cybinchben xjal mya ba'n, 
akeju najl twitz; 

35aju tzkij tx'otx' nno'c te nintz najab tu'n, ex atzun in che jatz jlet ke twi a' tuj, 

36atzun in che cub tk'o'n keju minti' in canun cywa, ex in jaw cybincha'n cytanmi 
tuj. 

37In cu'x cyawa'n cyawal tuj cojbil, in cu'x cyawa'n tkan uva, ex nim twitz cyawal 
in jaw cychmo'n. 

38In che cub cy'iwla'n tu'n Kman, in chmet cybaj ex in che chmet ke cyalun. 

39Katzun ma che cyim ex ka nok nic'x cybaj in cyaj ten tu'n tlaj yajbil cye cyu'n 
mastl xjal, ex tu'n tlaj cybis ex tu'n tlaj c'ixc'oj in tzaj cyi'j, 

40nne'ltzun tic'un Dios keju in che yajlan cye, ex in che tacpaje' tu'n tuj lugar 
minti' cynajbil xjal tuj, jatum minti' be. 

41In che clet ke meba xjal tu'n, tu'n mi'n cyten tuj bis, ex in chmet mas cybaj tu'n, 
ic tza'n txkan ẍne'l. 

42Oc cyque'yinte ke xjal tz'aklxix tcyakil jlu in che jaw tzalaj, atzun keju binchal 
mya ba'n minti'tl in che k'ajt. 

43Aju xjal at tnabl, ba'n tu'n toc tcwent ti'j jlu, ex ba'n tu'n tel tnic' ti'j tc'ujlalil 
Kman. 

Salmos 108 

Banin tten wanmiye 

Bitz tu'n David 

1Banin tten wanmiye Nman Dios, banin tten tu'n t-xi tbitzan ke bitz te teya. 
K'i'mel twatla, wanmiye. 

2Cyi'mel cywatle akeye chnab arpa ex quitar; oc chin jawil we'ye na'nxtok ttzaj 
t-xe cya'j. 

3Nman, oc cjawil nnimsa'na tuc'il bitz, cyxol ke tnam ex ke nasyon. 

4Porque ma'xix tc'ujlalila ic tza'n ju cya'j. Ex aju tyola axix toc max in japun canun 
twitz cya'j. 

5Nman Dios tcuba tibaj cya'j; nojni twitz tx'otx' tu'n tajwalila. 

6Ko ttzak'wentza; ko tcloma tu'n tipumala, tu'ntzun cytzokpet keju c'ujla'n tu'na. 

7Max tzaj yolin Dios tuj tja xjan ex tma: Tuc'il tzalajbil cbajel npa'ne tuj piẍin aju 
tx'otx' Siquem ex cbajel npa'ne ju chk'ajlaj Sucot. 

8Aju tx'otx' Galaad ex tx'otx' Manasés weye ke; aju tx'otx' Efraín ic tten te weye 
ic tza'n jun pasbil c'uxbil tjax tuj nwi'ye te makbil; aju tx'otx' Judá ic tten te weye 
ic tza'n nvare tu'n ncawine; 

9aju tx'otx' Moab ic tten te weye ic tza'n jun palangán jatum tu'n tel ntx'jo'ne ke 
nkane; ex tibaj tx'otx' Edom cxel nxo'ne nxajbiye te jun techal ka otok tz'oc te 
weye; oc chin jawil sch'ine tu'nju otok chin cambane cyi'j aj Filistey. 

10¿Alcye cxel k'inte weye tuj tnam toc muro ti'j? ¿Alcye cxel ẍaklunte weye tu'n 
npone max tuj Edom? 

11Nman Dios, ma ko el tic'una, minti'tl nne'tza cyuc'il ke ksoldadiye. 

12Ko tonintza tu'n tcub cyi'j aj k'oj ki'je, porque minti'x tajben aju onbil cyu'n 
xjal. 

13Nok tu'nju onbil tu'n Dios oc ko cambale; ex tu'n cbel cyi'j aj k'oj ku'ne. 

Salmos 109 

Jun yol twitz Jwes ma'xix toclen 

Bitz tu'n David 

1Nman Dios, mi'n nok tzaj tbi'na nna'j Diose, 

2porque ke xjal nic'al yol ex ke xjal mya ba'n in che yolin mya ba'n wi'je, ex mya 
ax toc aju in cyma'n. 

3Txolin wi'je cyu'n ke xjal in che yolin yol te ic'bil; in che oc tzokpaj wi'je ex minti' 
wile. 

4At nc'ujlalile cyi'j, atzun cye in che oc tzokpaj wi'je; pero weye in chin na'ne 
Dios. 

5Mya ba'n chojbil weye tzaj cyk'o'n te t-xel aju ba'n nbinchaye cye, ex te t-xel 
nc'ujlalile ma chin el ic'une cyu'n. 

6K'on oca jun jwes mya ba'n tu'n toc xjal lu tuj xjel tu'n, ex tu'n tcub t-sentens ax 
tu'nju xjal toc te yolil ti'j. 

7Oc toc tuj xjel tz'ocwit at til; tu'nxwit tyol te colbil tib cub t-sentens. 

8Nic'xwit k'ij tz'ank'in ex juntlxwit txi c'monte toclen. 

9E cycyaj ten ke tc'wa'l minti' cyman ex aju t-xu'jil e toc te meba xu'j. 

10E cyoc tcy'ajal te mo'l ex tu'n cyel labt ke nok jachak. E cyex lajet tuj ttx'akan 
cyja. 

11Txi'wt ti'n k'ol ch'ex tcyakilju at te. Awt xjal mi ojtzki'n tu'n txi k'inte twitz 
tak'unben. 

12Minti'wt jun xjal tzaj tz'e'y tc'u'j ti'j ex mi cyi'j ke tc'wa'l oc cycyaj ten minti' 
cyman. 

13Bi'xwit che cub baj ke tiyjil, e tnaj cybi te jumajx. 

14Tzajxwit tna'n Kman aju mya ba'n tbincha tman xjal lu ex mi'nxwit cub najsa'n 
til ttxu'; 

15cucxwit tzaj tna'n Kman aju cyil ex mi'nwt tzaj na'ntl cybi xjal lu tzalu twitz 
tx'otx'. 

16Minti'x cub t-ximan tu'n ttzaj tz'e'y tc'u'j cyi'j xjal; nok o'cx e baj tyajla'n ke 
meba ex keju minti' cyipun ex keju in che bisun, ex e cub tbyo'n. 

17Tu'nju mas o tajbe tu'n t-xi tkanin jun mya ba'n tibaj juntl, icxwittzun te e ttzaj 
mya ba'n tibaj. Minti' o tajbe tu'n tcub tcy'iwla'n juntl, ex mi'nxwittzun cub 
cy'iwla'n te. 

18O'cx o kanin tu'n ttzaj mya ba'n cyibaj xjal; ic tten mya ba'n te te ic tza'n t-
xbalun toc, ocx tuj tc'u'j ic tza'n a' ex ocx tuj tbakil ic tza'n aseyt; 

19e toc txayin ti'j ic tza'n tu'n jun xbalun ex e toc jatz'o'n tc'u'j mer ic tza'n tu'n 
jun sinch. 

20Icwit tten cub cycastiw ke aj k'oj wi'je tu'n Kman ex keju in che yolin mya ba'n 
wi'je. 

21Atzun teya Nman, chin t-xtalin cuba tu'n tjaw nimsa'n tbiya. Chin tcloma tu'nju 
t-xtalbila ex tc'ujlalila. 

22Jumajx meba kine ex in chin bisune, ma tzaj ta'w tuj wanmiye. 

23Niban ncub naje ic tza'n jun xlecun, in chinx jawo'ne tu'n cyk'ik' mer ic tza'n 
jun ẍplon. 

24Tu'nju minti' in chin wa'ne, in che jaw lu'lun ke nkane ex ma tz'oc wi'je. 

25Ma chin oque te cytzebl xjal. Oc tcyil kine, in xi cyyucun cywi' tu'n cyxmayin 
wi'je. 

26Chin tonintza Nman Dios, chin tcloma tu'n tc'ujlalila, 

27tu'ntzun tel cynic' xjal ti'j ka tu'na o che bant ke jlu tu'n tk'aba. 

28Ma bant-x ka ma tzaj cykanin mya ba'n wibaje, atzun teya chin bel tcy'iwla'na. 
Tzajxwit cych'ixwi, atzun weye chin tzalajele, akine tmajena. 

29Tzajxwit cych'ixwi ke aj k'oj wi'je. Ex e toc txayin cyi'j tu'nju ch'ixbil ic tza'n 
tu'n jun xbalun. 

30Tu'n ntzi'ye cucx cxel nk'o'ne nim chjonte te Kman; cjawil nnimsa'ne cyxol 
nimcu xjal. 

31Porque ate in colin cyi'j ke meba ex in che clet tu'n tuj cyk'ab keju in che cub 
k'onte cysentens. 

Salmos 110 

In tk'o'n Dios tipumal rey 

Bitz tu'n David 

1Xi tma'n Kman te Wajawe: Kecuya tuj nbank'abe acutzun in cub cyi'j aj k'oj ti'ja 
wu'ne. 

2Max twi witz Sión tzul tk'o'n Kman aju tvara te jun techal tipumala, ex ba'n tu'n 
tcub cyi'j ke aj k'oj tu'na. 

3Oc tcub cyi'j ke aj k'oj tu'na, ke xjal etzan tu'na cyu'nx cxel cyk'on cyib tuj 
tcwenta. Tcyakil k'ij c'oquel tipuna ic tza'n jun cu'xun, ex ic tza'n ttxa che'w in 
cub twi witz xjan oc tcub spic'e'. 

4At jun yol axix toc tzaj ttziyan Kman ex mlay ch'expet tu'n: Aya c'oquel te pal te 
jumajx, ax toclena c'oquel ic tza'n te Melquisedec, chi tma. 

5Atzun tcub Kman tuj tbank'aba; ex oc ttzaj tk'oj, che najel ke rey tu'n. 

6Cbel cysentens ke nasyon tu'n; ex nim cyximlal cyimni cbel ten tu'n twitz tx'otx' 
oc cycub tbyo'n, ex cbel tpa'n cywi' ke nejenel tuj tcyakil twitz tx'otx'. 

7Cc'al a' tuj tk'ab xak tuj be, ex c'oquel mas tipun tu'n a' lu. 

Salmos 111 

Nimbil te Dios cyi'j ke tbinchben 

1Nimanxwit tbi Kman. Cjawil nnimsa'ne Kman tu'n tcyakil wanmiye junx cyuc'il 
ke xjal tz'aklxix, ex cyxol cycyakil keju cychmon cyib. 

2Ke tak'unben Kman ma'xix ke, keju in che tzalaj cyi'j in che xnak'tzan cyi'j. 

3Aju tak'unben tbanilxix ex in koptz'aj wen, ex aju tten tz'aklxix cucx ctel te 
jumajx. 

4Cyaj tk'o'n junjun tumel tu'n mi'n tic' cyna'njtz ke tbinchben ma'xix cyxilen. In 
tzaj tz'e'y tc'u'j Kman ki'j ex at tk'ak'bil tc'u'j; 

5in xi tk'o'n cywa keju in che niman te; ex cucx in tzaj tna'n aju yol o cyaj bant ti'j 
tu'n cyuc'il. 

6Cyu'n ke tak'unben xi tyec'un tipumal cye ke xjal etzan tu'n, ex xi tk'o'n cye aju 
cytx'otx' ke nasyon. 

7Aju in tbincha'n, tz'aklxixte ex axix toc; ex ba'n tu'n tke' kc'u'j cyi'j ke 
tmandamyent, 

8porque cucx che tel te jumajx tuj tcyakil tabk'iyil; axix toc ke ex tz'aklxix 
binchben cye. 

9Tu'n e colpet ke xjal etzan tu'n, ex xi tcyuwsa'n aju yol cyaj bant ti'j tu'n cyuc'il. 
Ate Dios xjante ex xobajilxix. 

10Aju tumel tu'n tten tnabl xjal atzun, tu'n t-xob twitz Kman ex tu'n tniman te; 
keju in che niman te in ten nim cynabl. Cucx cjawil nimsa'n tbi Dios te jumajx. 

Salmos 112 

Aju tzalajbil teju xjal tz'aklxix 

1Nimanxwit tbi Kman. At tzalajbil teju xjal in niman te Kman ex in tzalaj cyi'j ke 
tmandamyent. 

2Ke tiyjil ju xjal tz'aklxix che bel cy'iwla'n ex ctel cyipumal twitz tx'otx'. 

3Ctel nim tk'inumabl tuj tja, ex aju tten tz'aklxix cucx ctel te jumajx. 

4Ic tten ic tza'n jun spic'un tuj klolj in koptz'aj cye ke xjal tz'aklxix. At tk'ak'bil 
tc'u'j, at-xix tc'ujlalil ex tz'aklxix. 

5Ba'n nne'la teju xjal in binchan xtalbil ex in xi tk'o'n cych'ex xjal, ex tuj tumelxix 
in tbincha'n tcyakil; 

6cyja'tzun mlay cub tz'ak. Aju xjal tz'aklxix cucx ctzajel na'n. 

7Mlay xob oc tbinte tkanil mya ba'n, tu'nju k'ukl tc'u'j ti'j Kman, cyja'tzun cyuw 
tten. 

8K'ukl tc'u'j ti'j Dios, cyja'tzun minti' in xob, c'oquel tque'yin oc tcub cyi'j ke aj 
k'oj ti'j. 

9Xi t-sipan cycotz ke meba; aju tten tz'aklxix cucx ctel te jumajx, cycyakil xjal 
cjawil nimsante te. 

10Atzunte xjal mya ba'n ctzajel ttx'u'jil oc tque'yinte jlu; oc ckitx'itx'il t-xe te' xjal; 
cheba cbajel tipun ocxi tnaj. In pon cyc'u'j xjal mya ba'n ti'j nimcu, pero mlay 
cycamba. 

Salmos 113 

Aju nimsabl te Kman tu'nju t-xtalbil 

1Nimanxwit tbi Kman. Akeye tmajen Kman, cynimsa'n jawe tbi. 

2Nimanxwit tbi Kman ja'lo ex te jumajx. 

3Nimanxwit tbi Kman cyu'n keju najlke tuj tjawitz k'ij ex max tuj telex k'ij. 

4Ma'xix toclen Kman cyibaj ke nasyon; tcub tajwalil tibaj cya'j. 

5Mi a'l jun jacu pon ic tza'n te Kman Dios; in cawin max tibaj cya'j, 

6ex masque icju pero in tzaj moc'e' tu'n tcu'tz tque'yin cya'j ex tx'otx'. 

7In jaw twaban Kman aju meba tcub twitz tx'otx', ex aju xjal minti' at te nne'tz 
ti'n tuj yajbil te, 

8tu'ntzun tcub tk'ukba'n cyxol ke xjal ma' cyoclen, cyxol ke xjal ma' cyoclen tuj 
ttanmi. 

9Aju xu'j minti' tal, ctzalajel tu'n Kman tu'nju otok tz'oc te txuybaj, ex ctel tuj tex 
tja. Nimanxwit tbi Kman. 

Salmos 114 

Tzaj cyna'n aj Israel tej cyetz tuj Ejipt 

1Tej cyetz aj Israel tuj Ejipt, tej cyetz ke tiyjil Jacob tuj tnam myatok cytanmi, 

2jaw t-sc'o'n Kman aju tx'otx' Judá tu'n toc te tnajbil xjan; ex aju cytx'otx' aj Israel 
oc te tetzbil. 

3Tej ttil mar ke aj Israel el ok cywitz, ex aju nima Jordán bi'x we', minti'tl bet. 

4Ke nmak witz e jaw t'icpaj ic tza'n ke tman ẍne'l ex ke tal witz e jaw t'icpaj ic 
tza'n ke tal ẍne'l. 

5¿Ti baj ti'ja mar tu'nju el oka? ¿Ti baj ti'ja nima Jordán tu'nju bi'x we'ya ex 
minti'tl beta? 

6¿Ti baj cyi'je nmak witz tu'nju e jaw t'icpaje ic tza'n ke ẍne'l, ex ti baj cyi'je tal 
witz tu'nju e jaw t'icpaje ic tza'n ke tal ẍne'l? 

7Tjaw lu'luna tx'otx' twitz Kman aju Tdios Jacob. 

8Tu'n e oc ke pic te laguna. Tu'n e oc ke pic te cywi a'. 

Salmos 115 

Aju Kdios atzun ta' tuj cya'j 

1Kman Dios, ba'n tu'n tjaw nimset tbiya ex mya aju keye kbi tu'n tjaw nimset. 
Ba'n tu'n tjaw nimset tbiya tu'nju at tc'ujlalila ex tu'nju axix toc tyola. 

2¿Tiku'n in cyma'n xjal cyuj mastl nasyon: Jatum ta' Cydios ke jlu? Che chi. 

3Aju Kdios atzun ta' tuj cya'j ex in tbincha'n tcyakil alcye taj tu'n tbant tu'n. 

4Ke tilbilal in che bant cyu'n xjal cyuj mastl nasyon, sak pwak ex k'an pwak 
cytx'otx'il, ex cyu'nx ke xjal in cub cybincha'n. 

5At cytzi' pero miban che yolin; at tbak' cywitz pero miban che que'yin; 

6at cyẍcyin pero miban che bin; at cytxa'n pero miban che skon; 

7at cyk'ab pero mlay tzyet jun ti'xti cyu'n; at cykan pero miban che bet; mi jun 
tk'ajk'ajel in jatz tuj cykul. 

8Ke xjal in che binchan cye ke tilbilal lu ex nno'c ke' cyc'u'j cyi'j, icx cyten ic tza'n 
cye. 

9Akeye aj Israel, ke'c cyc'u'je ti'j Kman. A onil ke ex in colin ki'j. 

10Akeye pal, ke'c cyc'u'je ti'j Kman. A onil ke ex in colin ki'j. 

11Akeye in che niman te Kman, ke'c cyc'u'je ti'j. A onil ke ex in colin ki'j. 

12Minti' nnic' kna'l tu'n Kman ex ko bel cy'iwla'n tu'n. Che bel cy'iwla'n aj Israel 
tu'n. Che bel cy'iwla'n ke pal tu'n. 

13Che bel tcy'iwla'n keju in che niman te, tza'nx keju ma' cyoclen icx keju ch'in 
cyoclen. 

14Cuchiwt chmet cybaj ke cyiyjile tu'n Kman, ax icx ke cyiyjil ke cyc'wa'le. 

15Awt Kman cy'iwlan cyeye, aju binchante cya'j ex tx'otx'. 

16Te te Kman aju cya'j, atzunju tx'otx' xi k'o'n cye xjal tu'n Kman. 

17Keju o che cyim ex o che cu'pun tuj cynajbil cyimni, mlay bant tu'n t-xi cyk'o'n 
chjonte te Kman; 

18atzun ke cxel kk'o'n chjonte te Kman ja'lo ex te jumajx. Nimanxwit tbi Kman. 

Salmos 116 

Na'j Dios te ak'bil chjonte 

1At nc'ujlalile ti'j Kman tu'nju ma tzaj tbi'n nyole ex ncubsbile, 

2ex tu'nju ma chin tzaj bi'ne tu'n. Cyja'tzun chin cubsale twitz tuj tcyakil k'ij te 
wank'ible. 

3In tzyete tu'n tipumal camic mer ic tza'n tuj c'obil, tzaj nim xobajil wi'je tu'nju 
ch'ixtok npone tuj cynajbil cyimni; tzaj nxobile ex tzaj c'ixc'oj wi'je. 

4In cubsantzune twitz Kman ex nchiye: Nman, chin tcloma. 

5Tz'aklxix te Kman ex in tzaj tz'e'y tc'u'j ki'j, ex nim tk'ak'bil tc'u'j Kdios ki'j. 

6Ate Kman cwentil cye keju nok ch'in cynabl at. Tej minti'tok wipune in clete 
tu'n. 

7Ja'lo minti'tl in baj nc'u'je porque nim t-xtalbil Kman ma tbincha weye. 

8Tu'n ma chin clete tu'n mi'n ncyime, ex tu'n mi'n cucx tel ta'l nwitze, ex tu'n 
mi'n ncub tz'ake. 

9Chin betele ba'n twitz Kman cyxol ke xjal najl twitz tx'otx'. 

10Xi woncsla'ne, cyja'tzun in chin yoline, masque atine tuj nim bis. 

11Tej otok baj nc'u'je, o nmaye ka cycyakil xjal ba'n che nic'an yol. 

12¿Tza'n tten tu'n tchjet wu'ne te Kman tcyakilju ba'n o tbincha wi'je? 

13Ctzajel wi'ne jun vas ta'l twitz uva te jun oyaj te Kman tu'n t-xi nk'o'ne chjonte 
te, tu'nju ma chin clete tu'n. 

14Cjapunel wu'ne tcyakilju yol xi ntziyane te Kman cywitz cycyakil xjal etzan 
tu'n. 

15Ma' t-xilen tuj twitz Kman ka ma cyim jun xjal cyxol keju in che niman te. 

16Nman Dios, akine tmajena, tal aju tmajena xu'j; tej c'alo'ntok kine, in el 
tco'pina. 

17Cxel nk'o'ne jun oyaj teya te jun ak'bil chjonte, ex chin cubsale twitza Nman. 

18Aju yol xi ntziyane te Kman cjapunel wu'ne cywitz cycyakil xjal etzan tu'n, 

19cjapunel wu'ne ttxa'n pe'n twitz tja Kman, ax tuj tmija tnam Jerusalén. 
Nimanxwit tbi Kman. 

Salmos 117 

Ak'bil chjonte te Dios 

1Cynimsa'nctz tbi Kman cycyakile akeye nasyon ex cycyakile akeye tnam. 
Cynimsa'nctze tbi 

2porque ma'xix tc'ujlalil ki'j ex cucx in japun tyol te jumajx. Nimanxwit tbi Kman. 

Salmos 118 

Ma'xix tipumal Kman Dios 

1Cyk'onxe chjonte te Kman porque ba'nte ex minti' bajsbil te tc'ujlalil. 

2Ba'n tu'n cymante ke aj Israel cyja': Minti' bajsbil te tc'ujlalil Kman. 

3Ba'n tu'n cymante ke pal cyja': Minti' bajsbil te tc'ujlalil Kman. 

4Keju in che niman te Kman, ba'n tu'n cymante cyja': Minti' bajsbil te tc'ujlalil. 

5Tej atine tuj c'ixc'oj ex bis in cubsane twitz Kman, in tzaj bi'ne tu'n ex in clete 
tu'n. 

6Ate Kman at wuc'ile, mlay chin xobe. Minti' jun mya ba'n jacu cybincha xjal 
wi'je. 

7Ate Kman at wuc'ile ex a onil weye. Cyja'tzun cwila'ye oc tcub cyi'j keju in che 
ic'un weye. 

8Mas ba'n tu'n toc ke' kc'u'j ti'j Kman ex mya tu'n toc ke' kc'u'j cyi'j xjal. 

9Mas ba'n tu'n toc ke' kc'u'j ti'j Kman ex mya tu'n toc ke' kc'u'j cyi'j ke nejenel 
cyxol xjal. 

10Otok baj txolin wi'je cyu'n cycyakil nasyon tu'n cyk'ojin wi'je, pero nok tu'n 
tipumal Kman cub cyi'j wu'ne. 

11Otok baj cytxolban cyib wi'jele, pero nok tu'n tipumal Kman cub cyi'j wu'ne. 

12Otok baj cytxolban cyib wi'je ic tza'n ttxu cab, pero jurat o baj cytx'u'jil, mer ic 
tza'n txkan ch'i'x jurat in baj tz'e'y tu'n k'ak'; nok tu'n tipumal Kman cub cyi'j 
wu'ne. 

13Inx lamo'ne cyu'n tu'n tcyakil cyipun tu'n ncub tz'ake, pero ate Kman ul onil 
weye. 

14Oc chin bitzale te Kman aju k'ol wipumale, porque a clol weye. 

15Tuj cyja xjal tz'aklxix nno'c bitz te tzalajbil tu'nju otok cub cyi'j aj k'oj cyu'n. 
Tu'n tipumal Kman ma cub cyi'j aj k'oj. 

16Aju tipumal Kman nimxix toclen. Tu'n tipumal Kman ma cub cyi'j aj k'oj, che 
chi xjal tuj cybitz. 

17Mlay chin cyime, nok o'cx cucx chin ank'ile tu'n t-xi ntx'olba'ne tcyakilju o 
tbincha Kman. 

18Cyuwxix ncastiwoye cub tk'o'n Kman, pero minti' tak' ambil tu'n ncyime. 

19Cyjakome tlamel tja Dios nwitze, porque waje tu'n wocxe k'olte chjonte te 
Kman. 

20Atzun ttzi tja Kman jlu, ex atzun che oquex ke xjal tz'aklxix. 

21In xi nk'o'ne chjonte teya Nman tu'nju ma chin tzaj ttzak'we'na ex tu'nju aya 
clol weye. 

22Aju abj el cyic'un ke binchal ja ma tz'oc te scyini te simyent. 

23A jlu ma tbincha Kman ex in ko labin ti'j. 

24Atzun k'ij lu cyaj tma'n Kman tu'n tcub kic'sa'n. Ko tzalajxix ti'j. 

25Binchama xtalbil Nman, ko tcloma. Ex binchama xtalbil tu'n ktene ba'n. 

26Cy'iwla'nxwit aju tzul, tu'n Kman ma tzaj sama'n. Max tuj tja Dios in che cub 
kcy'iwla'ne. 

27Ate Kman ax Dioste, ex a k'ol spic'un kibaj. E t-xe't nink'ij ex cyi'nxe tk'ab tze' 
tu'n cypon max ttxlaj tcach altar. 

28In xi nk'o'ne chjonte teya tu'nju aya Ndiose, ex cxel nk'o'ne chjonte teya tu'nju 
ma' toclena. 

29Cyk'onxe chjonte te Kman porque ba'nte ex minti' bajsbil te tc'ujlalil. 

Salmos 119 

Aju tley Dios puro tbanil-*fn* 

-1- 

1At tzalajbil cye keju in che bet minti' cypaltil ex in japun tley Kman cyu'n. 

2At tzalajbil cye keju in cybincha'n aju in tma'n Dios tu'n tbant ex in che jyon ti'j 
Kman tu'n tcyakil cyanmi, 

3akeju minti' in cybincha'n jun mya ba'n, ex in che bet tuj tbe Kman. 

4Aya o k'mante tu'n cyjapun ke t-xnak'tzbila ic tza'nx cyten. 

5Cucxwit chin tene wa'lxix tu'ntzun t-xi nnimane ke tleya. 

6Mlay chin ch'ixwiye oc t-xi nnimane cycyakil tmandamyenta. 

7Axix toc cjawil nnimsa'ne tu'n wanmiye oc cybant wu'ne ke tleya tz'aklxix. 

8Waje tu'n cyjapun ke tleya wu'ne. Mi'n chin cyaj tcolina te jumajx. 

-2- 

9¿Ti jacu tenba tu'n jun cu'xun tu'n tten tchwinklal sak? O'cx tu'n tank'in ic tza'nx 
in tma'n tyola. 

10In chin jyone ti'ja tu'n tcyakil wanmiye; mi'n tak'a ambil tu'n tel npa'n wibe 
cyi'j ke tmandamyenta. 

11O txi nc'u'ne ke tyola tuj wanmiye tu'ntzun mi'n nbinchane il twitza. 

12Nimanxwit tbiya Nman. Chin t-xnak'tzantza cyi'j ke tleya. 

13O che'x nchic'ba'ne cycyakil ke tleya akeju o tmaya. 

14Mas in chin tzalaje tu'n woc lpe'ye cyi'j ke tmandamyenta twitz tcyakil 
k'inumabl. 

15Chin bel tene ximal cyi'j ke t-xnak'tzbila ex c'oquel nk'o'ne nwitze ti'j ju in bant 
tu'na. 

16Chin tzalajele cyi'j ke tleya ex mlay tzic' tna'l tyola wu'ne. 

-3- 

17Binchama ba'n weye akine tmajena, tu'ntzun wank'ine ex tu'n t-xi nnimane 
tyola. 

18Spic'bama tuj nnable tu'ntzun twile ke t-xnak'tzbila ma'xix cyxilen ex tbanilxix. 

19Betin xjal kine tzalu twitz tx'otx'. Mi'n tz'el tewana ke tmandamyenta nwitze. 

20Ma baj wipune tu'n tlaj waje tu'n wojtzkinteye ke tmandamyenta. 

21In xi tmayo'na keju in jaw cyniman cyib ex mya ba'n ke, akeju nne'l cypa'n cyib 
cyi'j ke tmandamyenta. 

22Lak'ba'n ela ke wi'je tu'n mi'n cyxmayin wi'je ex tu'n mi'n wel ic'une cyu'n, 
porque ma txi nbi'ne ke tmandamyenta. 

23Masque che yolin ke nejenel cyxol xjal tu'n cybinchante mya ba'n wi'je, pero 
akine tmajena cucx chin ximale cyi'j ke tleya. 

24In chin tzalaje cyi'j ke tmandamyenta; atzun ke jlu in che k'onte nnable. 

-4- 

25Ch'ix ncyime; k'ontza nchwinklale ic tza'nxju yol o tzaj ttziyana. 

26O txi nma'ne teya aju in baj wi'je, ex o chin tzaj ttzak'we'na. Chin t-xnak'tzantza 
cyi'j ke tleya. 

27K'ontza nnable tu'ntzun nxi lpe'ye cyi'j ke t-xnak'tzbila porque waje tu'n 
nximane cyi'j ke tbinchbena ma' cyxilen. 

28In chin ok'e tu'nju at nimxix bis tuj wanmiye; k'ukbantza nc'u'je ic tza'nx ju yol 
o tzaj ttziyana. 

29Mi'n tak'a ambil tu'n nnic'ane yol ex chin t-xtalintza cyu'n ke t-xnak'tzbila. 

30O jaw nsc'o'ne ju be axix toc ex at nganiye cyi'j ke tleya. 

31Nman, ma txi nk'on wibe tu'n nnimane ke tmandamyenta; mi'n cub tk'o'na 
nch'ixwiye. 

32Nno'c tilil wu'ne tu'n cyjapun ke tmandamyenta porque nojni wanmiye tu'n 
tzalajbil tu'na. 

-5- 

33Nman, chin t-xnak'tzantza cyi'j ke tleya ex cucx che xel nnimane te jumajx. 

34K'ontza nnable tu'ntzun tjapun t-xnak'tzbila wu'ne; waje tu'n t-xi nnimane tu'n 
tcyakil wanmiye. 

35Onintza kine tu'n nnimane tmandamyenta, porque atzun in cnet tzalajbil 
wu'ne. 

36K'ontza nganiye cyi'j ke tmandamyenta ex mya ti'j cambabl in cnet mya tuj 
tumel. 

37Mi'n tak'a ambil tu'n toc ten nwitze cyi'j keju mya ax toc dios ke; k'ontza 
nchwinklale tu'n nbete tuj tbeya. 

38Akine tmajena, japunx tu'na wuc'ile aju yol o tzaj ttziyana cye keju in che 
niman teya. 

39Lak'ba'n ela wi'je aju xmaybil in chin xobe ti'j, porque ba'n ke tleya. 

40At-xix nganiye cyi'j ke t-xnak'tzbila; k'ontza nchwinklale porque tz'aklxix teya. 

-6- 

41Nman, yec'untza weye aju tc'ujlalila ex ju colbil tu'na, ic tza'nx o tzaj ttziyana. 

42Cyja'tzun jacu tzak'wet wu'ne aju in xmayin wi'je porque k'ukl nc'u'je ti'j tyola. 

43Chin tonintza tu'n cucx nyoline ti'j ju yol ax toc porque ma ke' nc'u'je ti'j tleya. 

44Cucx che japunel ke tleya wu'ne tuj tcyakil wank'ible. 

45Cyja'tzun jacu chin ank'ine tzokpi'ntl kine, porque otok chinx lpe'ye cyi'j t-
xnak'tzbila. 

46Oc chin yolile cyi'j ke tmandamyenta cywitz ke rey ex mlay tzaj nch'ixwiye, 

47porque c'ujla'n ke tmandamyenta wu'ne ex in chin tzalaje cyi'j. 

48C'ujla'n ke tmandamyenta wu'ne ex at nganiye cyi'j, ex nimxix in chin ximane 
cyi'j ke tleya. 

-7- 

49Na'ntza aju yol tzaj tma'na weye, akine tmajena; aju tzaj tma'na tu'n tke' nc'u'je 
ti'j. 

50Atzun jlu ma tz'oc te k'ukbabl nc'u'je tuj bis: Tu'nju yol tzaj ttziyana ma tzaj 
tk'o'na nchwinklale. 

51Keju in jaw cyniman cyib minti' in xi cycolin tu'n cyxmayin wi'je, atzun weye 
mlay tz'el npa'n wibe ti'j tleya. 

52Na'n wu'ne aju tzaj tma'na ojtxi tu'n tbant ku'ne, ex cyi'jtzun jlu in cnet 
k'ukbabl nc'u'je, Nman. 

53Ma tzaj ntx'u'jile cyi'j ke xjal mya ba'n tu'nju in cyaj cycolin tleya. 

54In chin bitzane cyi'j ke tleya tuj tx'otx' jatum atine ic tza'n betin xjal. 

55Nman, konic'an in tzaj nna'ne tbiya; ex cjapunel tleya wu'ne. 

56Atzun jlu cbantel wu'ne: Cxel nnimane ke t-xnak'tzbila. 

-8- 

57Nman, o'cx aya wetzbile, o txi ntziyane tu'n t-xi nnimane tyola. 

58Tu'n tcyakil wanmiye ma chin cubsane twitza, chin t-xtalin cuba ic tza'nxju yol 
o tzaj ttziyana. 

59In cub tene ximal ti'j ju in bant wu'ne, ex in ajtz meltz'aje juntl maj tu'n t-xi 
nnimane ke tmandamyenta. 

60Oc tilil wu'ne, jurat naj xi nnimane tmandamyenta. 

61Ma baj cytxolin cyib ke binchal mya ba'n wi'je tu'n ntzyete cyu'n, pero minti' 
ma tzic' cyna'njtz ke tleya wu'ne. 

62Tmij ak'bil in chin jaw we'ye k'ol chjonte teya cyi'j ke tleya tz'aklxix. 

63Wamiw wibe cyuc'il keju in che niman teya ex cyuc'il keju in che japun ke tleya 
cyu'n. 

64Nman, nojni twitz tx'otx' tu'n tc'ujlalila; chin t-xnak'tzantza cyi'j ke tleya. 

-9- 

65Nman, ma tbinchaya ba'n weye, akine tmajena, ic tza'nx ju yol o tzaj ttziyana. 

66Chin t-xnak'tzantza tu'n tten nnable ex wojtzkible, porque k'ukl nc'u'je cyi'j ke 
tmandamyenta. 

67Tej na'nxtok nyajlanjtze, in el txalpuje ti'j tbeya, atzun ja'lo in xi nnimane tyola. 

68Ba'n teya ex in tbincha'na aju ba'n; chin t-xnak'tzantza cyi'j ke tleya. 

69Keju in jaw cyniman cyib in xi cynic'an yol wi'je, pero in che japun ke t-
xnak'tzbila wu'ne tu'n tcyakil wanmiye. 

70Tzpetni ta' cynabl, atzun weye in chin tzalaje ti'j tleya. 

71Ba'n oc te weye tej nyajlanjtze, cyja'tzun tten el nnic'e cyi'j ke tleya. 

72Te weye mas ma' toclen aju xnak'tzbil tzaj tk'o'na twitz nimcu k'an pwak ex 
sak pwak. 

-10- 

73Tu'na cub tbincha'na kine; k'ontza nnable tu'n tel nnic'e cyi'j ke 
tmandamyenta. 

74Keju in che niman teya che tzalajel oc woc cyque'yin, porque ma tz'oc ke' 
nc'u'je ti'j tyola. 

75Nman, ba'n wu'ne tz'aklxix ke tleya ex tuj tumel in yajlanjtze tu'na. 

76Tz'ajbenwt tc'ujlalila te k'ukbabl nc'u'je, ic tza'nx ju yol tzaj ttziyana weye. 

77Tzaj tz'e'y tc'u'ja wi'je tu'ntzun wank'ine, porque in chin tzalaje ti'j tleya. 

78Tzajxwit cych'ixwi keju in jaw cyniman cyib ex keju nok elajx in chin oc 
cyyaso'n; waje tu'n nximane cyi'j ke t-xnak'tzbila. 

79Tz'ocwit cychmon cyib wuc'ile keju in che niman teya, akeju ojtzki'n ke 
tmandamyenta cyu'n. 

80Cuchiwt tu'n woc lpe'ye cyi'j ke t-xnak'tzbila tu'n tcyakil wanmiye, tu'ntzun 
mi'n njaw ch'ixwiye. 

-11- 

81Niban tbaj wipune tu'n tlaj in chin ayone ti'j tu'n nclete tu'na; pero ma tz'oc ke' 
nc'u'je ti'j tyola. 

82Niban tbaj cyipun ke tbak' nwitze tu'nju in chin ayone ti'j tu'n tjapun ju yol o 
tzaj ttziyana, ex in nma'ne: ¿Jtoj ban ttzaja k'ukbalte nc'u'je? 

83Masque ma chin tijine ex minti'tl wajbene, pero minti' nnic' cyna'njtz ke tleya 
wu'ne. 

84¿Jte' k'ijtl tu'n nyone ti'j? ¿Jtoj ban tcub tk'o'na cysentens keju in che yajlante 
weye? 

85Ke xjal in jaw cyniman cyib ex minti' in xi cyniman tleya ma cu'x cylacu'n jun 
jul tu'n nxi tz'ake tuj. 

86Chin tonintza, porque nokx gan in chin baj yajla'ne. Cycyakil tmandamyenta 
axix toc ke. 

87Ch'ixmi in cub byo'ne cyu'n xjal, pero minti' cyaj ncoline ke t-xnak'tzbila. 

88K'ontza nchwinklale ic tza'nx tc'ujlalila tu'ntzun cyjapun ke tmandamyenta 
wu'ne. 

-12- 

89Nman, te jumajx ctel tyola cyuwsa'maj max tuj cya'j. 

90Aju yol in tzaj ttziyana cucx in japun tu'na; tu'na cub tbincha'na aju tx'otx' ex 
cucx tten. 

91Cycyakil ti'xti cucx wa'lx ke ic tza'n cyaj tma'na, porque cycyakil in che ajben 
teya. 

92Nokwit minti' in tzaj ti'n t-xnak'tzbila tzalajbil weye, mawtlo chin naje tu'n bis. 

93Mlayx tzic' cyna'njtz ke t-xnak'tzbila wu'ne, porque cyu'n ke jlu ma tzaj tk'o'na 
nchwinklale. 

94Chin tcloma porque teya kine ex ma chin oc lpe'ye cyi'j ke t-xnak'tzbila. 

95Ke xjal mya ba'n o'cx in che ayon ti'j tu'n nnaje cyu'n, atzun weye o'cx in chin 
ximane cyi'j ke tmandamyenta. 

96Ma wile, cycyakil ti'xti at jatum tu'n cypon baj, atzun ke tmandamyenta minti' 
bajsbil cye. 

-13- 

97C'ujla'nxix tleya wu'ne. Tcyakil k'ij in chin ximane ti'j. 

98Cyu'n ke tmandamyenta at mas nnable cywitz aj k'oj wi'je porque cucx ate' ke 
tmandamyenta wuc'ile. 

99Mas ma tzic' nnable cywitz ke xnak'tzal weye tu'nju cucx in chin ximane ti'j ju 
in tma'na weye tu'n nbinchanteye. 

100Mas ma tzic' nnable cywitz ke tij xjal tu'nju niman ke tmandamyenta wu'ne. 

101Ma tz'el npa'n wibe ti'j tcyakil be mya ba'n tu'ntzun tjapun tyola wu'ne. 

102Bajx tz'el npa'n wibe cyi'j ke tmandamyenta tu'nju aya xnak'tzal weye. 

103Aju yol tzaj ttziyana weye mas chi' nne'l tuj ntzi'ye twitz ta'l cab. 

104Cyu'n ke tmandamyenta ma tz'oc nnable, cyja'tzun nne'l wic'une tcyakil 
xnak'tzbil nic'aj yol. 

-14- 

105Ic tten tyola ic tza'n jun candil te ẍaklul weye, in tk'o'n spic'un tuj nbeye. 

106Xi ntziyane jun nyole axix toc ex cjapunel wu'ne; ke tmandamyenta tz'aklxix 
che japunel wu'ne. 

107Nman, nimxix yajbil ma tzaj wi'je, k'ontza wank'ible ic tza'n o tzaj ttziyana. 

108C'monxa nyole te ak'bil chjonte teya Nman, ex chin t-xnak'tzantza cyi'j ke 
tmandamyenta. 

109Cucx nne'lje' wi'je tu'n ncyime, pero mlay tzic' tna'l tleya wu'ne. 

110Ke xjal mya ba'n in cub cyk'o'n c'obil tuj nbeye, pero bajx tz'el npa'n wibe cyi'j 
ke t-xnak'tzbila. 

111Ma che oc ke tmandamyenta te jun wetzbile te jumajx porque in cyk'o'n 
tzalajbil te wanmiye. 

112Tu'n tcyakil wanmiye ma cub nximane tu'n cyjapun ke tleya wu'ne te jumajx. 

-15- 

113In che el wic'une ke xjal xmletz', atzunju tleya c'ujla'n wu'ne. 

114Aya clol weye ic tza'n jun makbil tu'n nclete; ma tz'oc ke' nc'u'je ti'j tyola. 

115Cylak'bamil cyibe wi'je akeye xjal mya ba'n, porque waje tu'n cyjapun wu'ne 
ke tmandamyent Ndiose. 

116K'ontza wipune ic tza'nxju yol o tzaj ttziyana, tu'ntzun wank'ine; japunx tu'na 
aju tzaj ttziyana, tu'ntzun mi'n wele tuj nch'ixwiye. 

117Chin tonintza ex jacu chin clete; cyja'tzun cucx che japunel ke tleya wu'ne. 

118In che el tic'una keju nne'l cypa'n cyib cyi'j ke tleya porque minti' tnabl 
cyximbetz. 

119Ke xjal mya ba'n ate' twitz tx'otx' in che el tic'una ic tza'n tz'is; cyja'tzun 
c'ujla'n ke tmandamyenta wu'ne. 

120In lu'lun nximlale tu'nju in chin xobe twitza; ma tzaj t-xobil wi'je cyu'n keju 
castiw tu'na. 

-16- 

121Bajx txi ncoline tu'n nbinchanteye aju tz'aklxix; mi'n chinx tk'o'na tuj cyk'ab 
keju yajlal weye. 

122Tcyaj we'ya wi'je tu'n tbinchanteya ba'n weye; tu'n mi'n nbaj cyyaso'n keju in 
jaw cyniman cyib. 

123Niban tbaj cyipun ke tbak' nwitze tu'n tlaj in chin ayone tu'n nclete tu'na, in 
chin ayone tu'n ntzokpete tu'na ic tza'nx o tzaj ttziyana. 

124Xtalin cuba kine tu'nju tc'ujlalila, akine tmajena; chin t-xnak'tzantza cyi'j ke 
tleya. 

125Akine tmajena. K'ontza nnable porque waje tu'n tel nnic'e cyi'j ke 
tmandamyenta. 

126Nman, ma pon tk'ijlalil tu'n tcub cycastiw tu'na porque minti' o txi cyniman 
tleya. 

127Cyja'tzun in nc'ujla'ne ke tmandamyenta mas twitz k'an pwak tbanilxix. 

128Cyja'tzun in chinx lpe'ye cyi'j ke t-xnak'tzbila ex nne'l wic'une cycyakil 
xnak'tzbil nic'aj yol. 

-17- 

129Ma' t-xilen tcyakilju t-xnak'tzbila, cyja'tzun niman wu'ne. 

130Aju chic'babl ti'j tyola in t-spic'ba'n tuj knable ex in tk'o'n cynabl ke xjal ch'in 
cynabl. 

131Nimxix waje cyi'j ke tmandamyenta. 

132Chin tque'yintza ex tzajx tz'e'y tc'u'ja wi'je ic tza'n in tbincha'na cyi'j keju in 
che c'ujlan teya. 

133Chin t-ẍakluma ic tza'nx in tma'n tyola, ex mi'n tak'a ambil tu'n tcub wi'je 
tu'nju mya ba'n. 

134Chin tcloma teju yajbil weye cyu'n xjal porque waje tu'n cyjapun ke 
tmandamyenta wu'ne. 

135Chin tque'yintza tu'n tzalajbil, akine tmajena, ex chin t-xnak'tzantza tu'n tel 
nnic'e cyi'j ke tleya. 

136Nimxix ta'l nwitze nne'l mer ic tza'n jun nima, porque minti' in xi niman t-
xnak'tzbila cyu'n xjal. 

-18- 

137Tz'aklxix teya Nman, ex tz'aklxix ke tmandamyenta. 

138Aju tmaya keye tu'n kbinchanteye, tz'aklxix ex ax toc. 

139Ma tzaj tlo'ch nc'u'je, porque ke aj k'oj wi'je minti' cyaj ti'j tyola. 

140Aju tyola minti' tpaltil, cyja'tzun c'ujla'n wu'ne, akine tmajena. 

141Nok ch'in woclene ex ic'un kine cyu'n xjal, pero minti' ma tzic' cyna'l ke 
tmandamyenta wu'ne. 

142Tz'aklxix teya te jumajx, ex aju xnak'tzbil tu'na axix toc. 

143O chin tene tuj c'ixc'oj ex tuj bis, pero ake tmandamyenta e tzalajsante weye. 

144Ke tmandamyenta tz'aklxix ke te jumajx; k'ontza nnable tu'n wank'ine. 

-19- 

145Nman, in chin cubsane twitza tu'n tcyakil wanmiye; chin ttzak'wentza, waje 
tu'n cyjapun ke tleya wu'ne. 

146Twitza in chin cubsane, chin tonintza tu'ntzun cyjapun ke tmandamyenta 
wu'ne. 

147Na'nxtok tcub k'ij, in chin jaw we'ye kanil onbil teya; ma tz'oc ke' nc'u'je ti'j 
tyola. 

148In chin itz'lene enter ak'bil tu'ntzun nximane ti'j ju yol o tzaj ttziyana. 

149Bintza tk'ajk'ajel nwi'ye Nman nok tu'nju tc'ujlalila; k'ontza nchwinklale ic 
tza'nx tajbila. 

150Nikayin ate' wi'je ke yajlal weye mya ba'n ke, ex najchak cyelsa'n ti'j tleya. 

151Nikayin ta'ya Nman, ex cycyakil ke tmandamyenta axix toc ke. 

152Atxix ojtxi wojtzkiye ke tmandamyenta, akeju e cyaj bant tu'na te jumajx. 

-20- 

153Que'yintza aju yajbil weye ex chin tcloma porque minti' nnic' tna'njtz tleya 
wu'ne. 

154Yolina wi'je tu'n nclete ex colpima kine, k'ontza nchwinklale ic tza'nx ju yol o 
tzaj ttziyana. 

155Mlayx che clet ke xjal mya ba'n porque minti' in che oc lpe' cyi'j ke tleya. 

156Nman, nim tk'ak'bil tc'u'ja; k'ontza nchwinklale ic tza'nx tajbila. 

157Nim cyajlal ke aj k'oj wi'je ex yajlal weye, pero minti' nne'l npa'n wibe cyi'j ke 
tmandamyenta. 

158Minti' in cub tuj nwitze ke xjal in che oc meltz'aj ti'ja tu'nju minti' in xi 
cyniman ke tmandamyenta. 

159Nman, que'yintza nim in nc'ujla'ne ke t-xnak'tzbila; k'ontza nchwinklale 
tu'nju tc'ujlalila. 

160Cycyakil ke tyola axix toc ke; cycyakil ke tleya tz'aklxix ke ex te jumajx ke. 

-21- 

161Ke nejenel cyxol xjal nokx gan in chin baj yajla'ne cyu'n, atzun weye in chin 
xobe tu'n tyola. 

162In chin tzalaje tu'nju yol o tzaj ttziyana, ic tza'n jun xjal otok tz'oc noj ti'j jun 
nintz k'inumabl. 

163Nne'l wic'une aju nic'aj yol ex minti' in cub tuj nwitze, pero in nc'ujla'ne aju 
tleya. 

164Tcyakil or in jaw nnimsa'ne tbiya nok tu'nju tz'aklxix ke tleya. 

165Keju in cyc'ujla'n ke tleya txubtxaj ate', ex nok alcyex ma tzaj cyi'j, mlay che 
cub tz'ak. 

166Nman, chin ayole ti'j tu'n nclete tu'na, porque ma che japun ke tmandamyenta 
wu'ne. 

167In che'x nnimane ke tmandamyenta ex in che nc'ujla'ne tu'n tcyakil wanmiye. 

168In che'x nnimane ke t-xnak'tzbila ex ke tmandamyenta; ojtzki'n tu'na cycyakil 
ke nbinchbene. 

-22- 

169Oc njaw sch'ine, ponxwit tk'ajk'ajel nwi'ye twitza Nman; k'ontza nnable ic 
tza'nx tyola. 

170Ponxwit aju nna'j Diose twitza; chin tcloma ic tza'nx o tzaj ttziyana. 

171Cuchiwt cucx jaw nnimsa'ne tbiya, porque o chin tzaj t-xnak'tza'na cyi'j ke 
tleya. 

172Cuchiwt cucx t-xi nbitzane jun bitz ti'j ju yol o tzaj ttziyana, porque cycyakil 
ke tmandamyenta tz'aklxix ke. 

173Nok tencuya tu'n ttzaj tk'o'na onbil weye, porque o jaw nsc'o'ne ke t-
xnak'tzbila. 

174Nman, waje tu'n nclete tu'na. In chin tzalaje ti'j tleya. 

175Waje chin ank'ine tu'n tjaw nnimsa'ne tbiya; awt ju tbinchbena tz'aklxix onin 
wi'je. 

176Ma chin el tzpete ic tza'n jun ẍne'l; tzaja jyolte weye porque minti' nnic' cyna'l 
ke tmandamyenta wu'ne. 

Salmos 120 

Na'j Dios tu'n tlaj xobajil 

Cybitz aj Israel oc in che jax tuj Jerusalén 

1Tej nyajlanjtze in cubsane twitz Kman ex in tzaj tzak'we'ne tu'n. 

2Nman, chin tcloma cywitz ke nic'al yol ex cywitz keju ba'n che sbun. 

3¿Alcye tzul tk'o'n Dios teya, aya nic'al yol? 

4O'cx tu'n tex plech tz'u'p twi' tuj tc'u'ja, ex tu'n ttz'e'ya tu'n xk'a'l in c'ant tu'n 
k'ak'. 

5Bec'bil nwitze, ma chin ank'ine ic tza'n jun stranjer xjal tuj tx'otx' Mesec, ex ma 
chin tene cyxol ke ja xbalun tuj tx'otx' Cedar. 

6Nim tyemp ma chin ank'ine cyxol keju cyc'i' tu'n cyten tuj tzalajbil cyxol mastl; 

7oc in chin yoline ti'j tu'n cyten xjal tuj tzalajbil, atzun cye o'cx cyaj tu'n cyk'ojin. 

Salmos 121 

A Kman Dios clol teya 

Cybitz aj Israel oc in che jax tuj Jerusalén 

1Oc in xi nque'yine ke witz in nma'ne: ¿Jatum ctzajel onbil weye? 

2Aju onbil weye ctzajel tuc'il Kman aju binchante cya'j ex tx'otx'. 

3Mlay txi tzokpi'na tu'n tu'n tjaw tolja. Mlay tzic' tan aju cwentil teya. 

4Mlay tzaj twatl ex mlay tzic' tan aju cwentil cye aj Israel. 

5Ate Kman cwentil teya, a clol teya ex tcub ttxlaja te onil teya. 

6Mlay c'ixbisanjtza tu'n ta'w k'ij, ex mlay c'ixbiya tu'n xjaw te konic'an. 

7Ate Kman clol teya tuj tcyakil mya ba'n, ex a clol teya tuj tcyakil tank'ibla. 

8A Kman cwentil teya oc t-xi'ya tuj tbeya ex oc tajtz meltz'aja ja'lo ex te jumajx. 

Salmos 122 

In che tzalaj xjal ti'j tnam Jerusalén 

Bitz tu'n David, tu'n cybitzan aj Israel oc in che jax tuj Jerusalén 

1Nim o chin tzalaje tej ttzaj cyma'n xjal weye: Ko' tuj tja Kman Dios. 

2Aya tnam Jerusalén, ma ko ule ttzi tpwertila. 

3Aju tnam Jerusalén mejor binchben te, cyjunin cyib ke ja wen. 

4Atzun in che ul cycyakil c'loj cyiyjil aj Israel akeju etzan tu'n Kman, ex in che ul 
k'ol chjonte te Kman ic tza'nx o tma cye. 

5Atzun ate' ke jusgad tu'n t-xi binchet cyi'j xjal, ex atzun ate' ke cyk'ukbil rey tu'n 
cycawin, akeju tiyjil David. 

6Cymanxe tu'n tcyakil cyanmiye aju yol lu: Akeye aj Jerusalén cuchiwt tu'n 
cytene tuj txubtxaj, ex cuchiwt tu'n cyten tuj txubtxaj keju at cyc'ujlalil ti'j tnam 
Jerusalén. 

7Cuchiwt tu'n cyten tuj txubtxaj ke xjal najl tuj Jerusalén, ex cuchiwt tu'n cyten 
segur cycyakil ke nmak ja tuj tnam. 

8Atzun ja'lo, tu'n cylaj ke wermaniye ex ke wuc'ile cxel nma'ne cyja': Cuchiwt 
tu'n cytene tuj txubtxaj akeye najl tuj tnam Jerusalén. 

9Tu'n tlaj tja Kman Dios c'oquel tilil wu'ne tu'n cytene ba'n. 

Salmos 123 

Na'j Dios tu'n tke' kc'u'j ti'j Dios 

Cybitz aj Israel oc in che jax tuj Jerusalén 

1Ti'ja in chin que'yine Nman, ex ti'ja in chin ayone, aya in cawina tuj cya'j. 

2Ic ktene ic tza'n ke majen xinak o'cx in xi cyque'yin ti'j cypatrón, ex ic tza'n ke 
majen xu'j o'cx in xi cyque'yin ti'j xu'j cypatrón, icxtzun ktene o'cx toc kwitze ti'j 
Kmane aju Kdiose ex in ko ayone ti'j tu'n ttzaj k'ak'an tc'u'j ki'je. 

3K'ak'antz tc'u'ja ki'je Nman; k'ak'antz tc'u'ja ki'je; porque miban tzic'xtl ku'ne 
aju ic'bil keye cyu'n xjal. 

4Nim ma ko sicte tu'n xmaybil keye cyu'n ke k'inun, ex ic'bil keye cyu'n ke xjal in 
jaw cyniman cyib. 

Salmos 124 

Ate Dios clol cye aj Israel 

Bitz tu'n David tu'n cybitzan aj Israel oc in che jax tuj Jerusalén 

1Ba'n tu'n cymante aj Israel cyja': Nokwit mya a o ten Kman kuc'il, 

2nokwit mya a o ten Kman kuc'il tej cyoc tzokpaj ke xjal ki'j, 

3itz'xwitlo ko' tej kxi cybalk'u'n tej ttzaj nim cytx'u'jil ki'j. 

4Mawtlo ko'x ikan tu'n a' ex mawtlo ko cyaj tjak'. 

5Mawtlo ko cyaj tjak' jun nintz a' in julin wen. 

6Nimanxwit tbi Kman tu'nju minti' ma tak' ambil tu'n kbaj luẍin tu'n twitz cye' 
ic tza'n tu'n jun txcup. 

7Ma ko colpaj te c'obil ic tza'n in colpaj jun chyu'j twitz jun byol chyu'j; xcub lakj 
c'obil ex cyja'tzun xko colpaj. 

8A Kman onil ke, aju binchal cya'j ex tx'otx'. 

Salmos 125 

In colin Dios cyi'j ke xjal etzan tu'n 

Cybitz aj Israel oc in che jax tuj Jerusalén 

1Akeju k'ukl cyc'u'j ti'j Kman ic cyten ic tza'n witz Sión minti' in yucch, ex cucx 
ctel te jumajx. 

2Ic tza'n ke witz ate' ti'jele tnam Jerusalén, icxtzun te Kman at cyi'jele ke xjal 
etzan tu'n, ja'lo ex te jumajx. 

3Mya te jumajx che cawil ke xjal mya ba'n tuj tx'otx' xi tk'o'n Dios cye xjal etzan 
tu'n, tu'ntzun mi'n cybinchan mya ba'n akeju xjal tz'aklxix. 

4Nman, binchama ba'n cye ke xjal ba'n ke, ex cye ke xjal tuj tumelxix ta' cyanmi; 

5atzun keju in che bet tuj be mya jikun ti'j, ljo'mexa ke junx cyuc'il ke xjal binchal 
mya ba'n. Che tenxwit aj Israel tuj txubtxaj. 

Salmos 126 

E tzalaj aj Israel tej cyul meltz'aj juntl maj tuj cytanmi 

Cybitz aj Israel oc in che jax tuj Jerusalén 

1Tej kul meltz'aj juntl maj tu'n Kman tuj Jerusalén, ic e'la jlu te ke mer ic tza'n tuj 
witzic'. 

2O ko jaw tze'n nimxix wen ex o ko jaw sch'in tu'n tzalajbil, atzun ke xjal cyuj 
mastl nasyon cyma cyja': Nimxix xtalbil ma tbincha Dios cyi'j, che chi. 

3Ax toc ma tbincha Kman nim xtalbil ki'j ex in ko tzalaj ti'j. 

4Kman, k'ontza juntl maj t-xtalbila kibaje ic tza'n in ch'expet tzkij tx'otx' oc in 
tzaj jbal. 

5Akeju nne'tz ta'l cywitz oc in cu'x cyawal in che sch'in tu'n tzalajbil oc tjaw 
cychmo'n twitz cyawal. 

6Masque in che ok' oc t-xi cyi'n cyiyaj tu'n tcu'x cyawa'n, pero oc cyajtz meltz'aj 
in che bitzan tuc'il tzalajbil, k'i'n ela' che'l triw cyu'n. 

Salmos 127 

Tuc'il Kman Dios in tzaj tcyakil 

Bitz tu'n Salomón tu'n cybitzan aj Israel oc in che jax tuj Jerusalén 

1Ka mya tu'n Kman ma jaw binchet jun ja, nokxlo gan che ak'nal ke binchal ja; ka 
mi ma tz'oc tcwentin Kman jun tnam, nokxlo gan che xk'ukil ke cwentil tnam. 

2Nokx gan ka ma che jaw we'ye atx kwitz tu'n cyexe ak'nal ex ka otok txi' ak'bil 
oc cyxi'ye tal, ex in cnet cywaye tuc'il nim sictle'n, porque a Dios k'olte aju at 
tajben cye keju c'ujla'n tu'n acux in che tan. 

3Ke kc'wa'l jun ketzbil in tzaj tk'o'n Kman. Ke kc'wa'l in che ul itz'j, jun oyaj jlu 
te ke tu'n Kman. 

4Ke kc'wa'l in che ul itz'j tej matok k'i'n kipun, ic cyten ic tza'n txkan plech k'i'n 
cyu'n soldad. 

5At tzalajbil teju xjal at nim tc'wa'l ic tza'n ke plech lu, mlay cub ti'j cyu'n ke aj 
k'oj oc tpon xtisil cywitz jwes. 

Salmos 128 

Ke cy'iwbil tu'n Kman 

Cybitz aj Israel oc che jax tuj Jerusalén 

1At tzalajbil cye ke xjal in che xob twitz Kman ex ba'n che niman te. 

2Oc cwa'la ti'j tak'unbena, ctzalajela, ex ba'n c'elel teya. 

3Ic c'oquel t-xu'jila tuj tjaya, ic tza'n tkan uva nim twitz toc, ex ke tc'wa'la che 
oquel txole' ti'j tmesa, ic cyten ic tza'n ke tal tze' olivo. 

4Cyja'tzun tten cbel tcy'iwla'n Kman aju xjal ba'n niman te. 

5Awt Kman tzaj cy'iwlante teya max twi witz Sión. Tuj tcyakil k'ij te tank'ibla 
cuchiwt tu'n ttila aju ba'n ctzajel tibaj Jerusalén. 

6Nimxwit tuj tk'ija tu'ntzun ttila ke tal tchmana. Che tenxwit aj Israel tuj txubtxaj. 

Salmos 129 

Tu'n Kman in tzaj tk'o'n tzokpibl 

Cybitz aj Israel oc in che jax tuj Jerusalén 

1Nimcu maj o chin baj yajla'ne cyu'n xjal ttzyetlenx atxix tuj ncu'xumale -icxtzun 
tu'n cymante ke aj Israel ja'lo-, 

2nimcu maj o chin baj yajla'ne cyu'n xjal ttzyetlenx atxix tuj ncu'xumale, pero 
minti' o cub wi'je cyu'n. 

3O baj cyc'ixbisa'n ttzal wi'je tu'n asyal, ex bi'x jaket ttzal wi'je cyu'n, 

4pero ate Kman tz'aklxix te, ma chin clete tu'n tjak' cycawbil ke xjal mya ba'n. 

5Cubxwit cych'ixwi ex che elxwit ok ke aj k'oj ti'j tnam Sión. 

6Che ocxwit ic tza'n c'ul in tzaj ch'iy twi ja ex in tzkij na'nxtok tu'n tjaw bako'n. 

7Aju c'ul lu mlay noj tuj tk'ab xjal tu'n, aju xjal in chmon triw ex in baj tc'alo'n tuj 
che'lin. 

8Keju in che bet mlay txi cyma'n cye ke aj k'oj: Awt Kman cub cy'iwlante cyeye. 
In che cub kcy'iwla'ne tuj tbi Kman, che chiwt. 

Salmos 130 

Ba'n tu'n tke' kc'u'j ti'j Kman Dios 

Cybitz aj Israel oc in the jax tuj Jerusalén 

1Tu'nju at nim nbise in chin cubsane twitza Nman. 

2Bintza nyole Nman ex k'ontz twi'ya ti'j oc in chin cubsane twitza. 

3Nman, nokwit cucx in tzaj tna'na aju kbinchbene mya ba'n, ax toc mi jun jacu 
cyaj ten minti' til. 

4Pero tuc'ila in cnet najsbil kile, tu'ntzun kxobe twitza ex tu'n knimane teya. 

5Tu'n tcyakil wanmiye in chin ayone ti'j Kman ex k'ukl nc'u'je ti'j tyol. 

6Mas in chin ayone ti'j Kman cywitz ke xk'ukil te konic'an in che ayon ti'j tu'n 
tjawil k'ij. Ic tza'n in che ayon ke xk'ukil ocxi tjawil k'ij, 

7icxtzun che ayone ti'j Kman, akeye aj Israel, porque cucx in tzaj k'ak'an tc'u'j ki'j 
ex at colbil tu'n. 

8A clol cye aj Israel tuj tcyakil cyil. 

Salmos 131 

Na'j Dios te k'ukbabl c'u'jbaj 

Bitz tu'n David tu'n cybitzan aj Israel oc che jax tuj Jerusalén 

1Nman, minti' in jaw nniman wibe ex mya jawni kine, minti' in chin jyone ti'j tu'n 
woque te ma' woclene ex mlay tz'oc nk'on wibe ti'j ju mlay bant wu'ne. 

2Nok o'cx ma chin cub txule'ye ex minti' in chin k'ajte, ic tza'n jun c'wa'l 
c'itzketok tz'el ti'j tch'u' atx tuj tk'ab ttxu'. Ic ntene ic tza'n jun c'wa'l c'itzketok 
tz'el ti'j tch'u'. 

3Akeye aj Israel, ke'c cyc'u'je ti'j Kman ja'lo ex te jumajx. 

Salmos 132 

Aju yol xi ttziyan Dios te David 

Cybitz aj Israel oc in che jax tuj Jerusalén 

1Nman Dios, na'ntza David ex na'ntza aju yajbil te; 

2na'ntza ju tyol axix toc xi ttziyan teya, aya Tdios Jacob nim tipumala. 

3Mlay chin ocxe tuj njaye ex mlay chin cub coẍe'ye ojlal; 

4mlayx cub nmaltz'u'ne nwitze ex mlay chin ic' tane jun rat, 

5ka na'nxtok tbant jun tnajbil Kman wu'ne, aju Tdios Jacob at nim tipumal, chi 
David tma. 

6Tuj Efrata o kbiye tkanil ti'j cax c'ubl tley Dios, ex o cnet ku'ne tuj cojbil te tnam 
Jaar. 

7Ko'ke tuj lugar jatum ta' tnajbil Dios ex ko ẍmeje'c twitz tk'ukbil. 

8We'ctza Nman tuc'ix tcaxa at nim tipumal ex tzaja tuj lugar jatum tu'n tcub tena 
te jumajx. 

9Ke pal in che ajben teya, cucxwit che bet tuj tumel, ex cucxwit che sch'in tu'n 
tzalajbil ke ocslal ti'ja. 

10Nok tu'n tlaj ju yol xi ttziyana te David aju tmajena, mi'n tz'el tic'una ju rey 
sc'o'maj tu'na. 

11Xi ttziyan Kman jun yol axix toc te David ex mlay ch'expet tu'n, porque tma 
cyja': Ax jun tc'wa'la c'oquel nk'o'ne te rey te t-xela. 

12Ka ma japun cyu'n ke tc'wa'la aju yol cyaj bant ti'j wu'ne tuc'ila, ex ka ma che 
japun ke nmandamyente cyu'n, akeju cxel nxnak'tza'ne cye, icx ke cyc'wa'l che 
oquel te rey te t-xela te jumajx. 

13Aju witz Sión ax Kman jaw sc'onte. Jaw t-sc'o'n tu'n tajben te tnajbil. 

14Chi Kman tma: Atzun witz lu jatum waje tu'n ntene te jumajx; chin tele tzalu 
porque ictzun wajbile. 

15Che bel ncy'iwla'ne ke xjal tu'n tchmet nim cywa ex cnojel cyc'u'j ke meba xjal 
wu'ne. 

16Che bel ncy'iwla'ne ke pal tuj tcyakilju cyajbebl, ex che bitzal ke ocslal tu'n 
tzalajbil. 

17Tzul itz'j jun colol wu'ne cyxol ke tiyjil David aju sc'o'maj wu'ne, ex cucx ctel 
jun tc'wa'l te rey ic tza'n jun candil minti' in yupj. 

18Ke aj k'oj ti'j David cbel nim cych'ixwi wu'ne, atzun te David cxel nk'o'ne 
tajwalil. 

Salmos 133 

Aju cyc'ujlalil ke xjal cyerman cyib 

Bitz tu'n David tu'n cybitzan aj Israel oc in che jax tuj Jerusalén 

1Puro ba'n ex tzalajbil cye ke xjal cyerman cyib in che ank'in junx ex junx cynabl. 

2Ic tten ic tza'n jun perjum ba'nxix in bet tel ti'j twi' Aarón ex in c'u'l tuj t-xmatz 
ex in c'u'l tkul t-ẍjo'w. 

3Ic tten ic tza'n tk'ab che'w in tzaj twi witz Hermón ex in cub tz'ak cyibaj ke witz 
tuj tnam Sión. Atzun in tzaj t-sama'n Kman cy'iwbil tu'n tten cychwinklal xjal te 
jumajx. 

Salmos 134 

Awt Kman cub cy'iwlante teya 

Cybitz aj Israel oc in che jax tuj Jerusalén 

1Ja'lo, akeye tmajen Kman cycyakile cynimsa'n jawe tbi, akeye in che ten tuj tja 
te konic'an. 

2Cynukpinx cyk'abe tumlal lugar xjan te Dios ex cynimsa'n jawe tbi. 

3Awt Kman aju binchal cya'j ex tx'otx' tzaj cy'iwlante cyeye max twi witz Sión. 

Salmos 135 

Ma'xix ke tbinchben Dios 

1Nimanxwit te Kman. Cynimsa'n jawe tbi Kman; cynimsa'n jawe, akeye tmajen, 

2akeye ate' tuj tja Kman ex ate'ye ttxa'n pe'n twitz tja Kman Dios. 

3Cynimsa'n jawe Kman porque ba'n te; cybitzanxe ke bitz te nimbil tbi porque 
at xtalbil tuc'il. 

4Porque tu'n e jaw t-sc'o'n ke tiyjil Jacob, akeju aj Israel ke, tu'n cyoc te tecuxix. 

5Ba'n wu'ne ma'xix toclen Kman Dios cywitz cycyakil ke tilbilal nno'c cydiosin 
xjal. 

6In tbincha'n Kman tcyakil nok alcye tajbil, tza'nx tuj cya'j ax icx twitz tx'otx', 
tza'nx tuj mar ax icx max t-xe'pun. 

7In jaw jlet muj tu'n max ttxa'npun tx'otx', in tzaj tk'o'n xle'laj cya'j junx tuc'il 
jbal, ex nne'tz ti'n cyk'ik' tuj tcubil. 

8Tu'n e cub tbyo'n cycyakil ke nej cyc'wa'l aj Ejipt ex ke nej cyal alumaj. 

9Tuj tnam Ejipt tbincha ke techal ex ke binchben ma'xix cyipumal ti'j rey Faraón 
ex cyi'j ke xjal at cyoclen ttxlaj. 

10E naj nimcu nasyon tu'n, e cub tbyo'n ke rey nimxix cyipumal: 

11O cub Sehón aju rey cye aj Amorrey, tuc'ix Og aju rey tuj tx'otx' Basán, ex 
cyuc'ix cycyakil ke rey tuj Canaán; 

12ex xi tk'o'n cytx'otx' ke rey lu te cyetzbil aj Israel, akeju etzan tu'n. 

13Nman, ctel tbiya te jumajx; cucx ctzajel na'n tbiya cyu'n cycyakil c'loj xjal. 

14In xi tbincha'n Kman cyi'j ke xjal etzan tu'n; at tk'ak'bil tc'u'j cyi'j ke tmajen. 

15Ke tilbilal nno'c cydiosin xjal mya ocslal ti'j Dios, k'an pwak ex sak pwak 
cytx'otx'il, ake jlu tbinchben cyk'ab xjal ke. 

16At cytzi', pero miban che yolin; at tbak' cywitz, pero miban che que'yin; 

17at cyẍcyin, pero miban che bin; ex minti' cyxew in jatz. 

18Akeju binchal cye icx cyten ic tza'n ke tilbilal lu, ax icx keju in ke' cyc'u'j cyi'j. 

19Akeye aj Israel, cynimsa'n jawe tbi Kman, akeye tiyjil Aarón, cynimsa'n jawe 
tbi Kman, 

20akeye aj Leví, cynimsa'n jawe tbi Kman; akeye in che niman te Kman, 
cynimsa'n jawe tbi. 

21Nimanxwit tbi Kman tuj tnam Sión, aju Kman najl tuj Jerusalén. Nimanxwit te 
Kman. 

Salmos 136 

At tc'ujlalil Dios te jumajx cyi'j aj Israel 

1Cyk'onxe chjonte te Kman tu'nju ba'nte, ex cucx c'ujla'n ko' tu'n te jumajx. 

2Cyk'onxe chjonte te Dios aju ma'xix toclen cywitz keju nno'c cydiosin xjal, tu'nju 
cucx c'ujla'n ko' tu'n te jumajx. 

3Cyk'onxe chjonte te Kman, aju cyajaw cycyakil keju at cyoclen, tu'nju cucx 
c'ujla'n ko' tu'n te jumajx. 

4Cyk'onxe chjonte teju in binchante ke binchben nim cyipumal, tu'nju cucx 
c'ujla'n ko' tu'n te jumajx. 

5Cyk'onxe chjonte teju binchante cya'j tuc'il nabl, tu'nju cucx c'ujla'n ko' tu'n te 
jumajx. 

6Cyk'onxe chjonte teju cub k'onte tx'otx' tibaj a', tu'nju cucx c'ujla'n ko' tu'n te 
jumajx. 

7Cyk'onxe chjonte teju cub binchante k'ij ex xjaw, tu'nju cucx c'ujla'n ko' tu'n te 
jumajx. 

8Tbincha k'ij tu'n tten t-spic'umal te k'ijtl, tu'nju cucx c'ujla'n ko' tu'n te jumajx; 

9tbincha xjaw ex ke che'w tu'n tten cyspic'umal te konic'an, tu'nju cucx c'ujla'n 
ko' tu'n te jumajx. 

10Cyk'onxe chjonte teju cub byonte cycyakil nej cyc'wa'l aj Ejipt, tu'nju cucx 
c'ujla'n ko' tu'n te jumajx. 

11Cyk'onxe chjonte teju etz k'inte cye aj Israel tuj Ejipt, tu'nju cucx c'ujla'n ko' 
tu'n te jumajx. 

12E je'tz ti'n tu'n nim tipumal, tu'nju cucx c'ujla'n ko' tu'n te jumajx. 

13Cyk'onxe chjonte teju cub pa'nte Mar Cyak Que'yin, tu'nju cucx c'ujla'n ko' tu'n 
te jumajx. 

14Cyk'onxe chjonte teju ic'x k'inte cye aj Israel tuj tmij mar, tu'nju cucx c'ujla'n 
ko' tu'n te jumajx. 

15Cyk'onxe chjonte teju aj mulk'inte Faraón tuj Mar Cyak Que'yin cyuc'ix ke t-
soldad, tu'nju cucx c'ujla'n ko' tu'n te jumajx. 

16Cyk'onxe chjonte teju xi ẍaklunte cye ke xjal etzan tu'n tu'n cybet tuj tzkij 
tx'otx', tu'nju cucx c'ujla'n ko' tu'n te jumajx. 

17Cyk'onxe chjonte teju cub byonte cye ke rey ma'xix cyoclen, tu'nju cucx c'ujla'n 
ko' tu'n te jumajx. 

18Cyk'onxe chjonte teju cub byonte cye ke rey nimxix cyipumal, tu'nju cucx 
c'ujla'n ko' tu'n te jumajx; 

19cub byo'n Sehón tu'n, aju rey cye aj Amorrey, tu'nju cucx c'ujla'n ko' tu'n te 
jumajx; 

20ex tuc'ix Og aju rey tuj tx'otx' Basán, tu'nju cucx c'ujla'n ko' tu'n te jumajx. 

21Cyk'onxe chjonte teju xi sipante cytx'otx' ke rey lu, tu'nju cucx c'ujla'n ko' tu'n 
te jumajx, 

22ex xi tk'o'n te cyetzbil aj Israel akeju tmajen, tu'nju cucx c'ujla'n ko' tu'n te 
jumajx. 

23Cyk'onxe chjonte teju in tzaj na'nte ke oc koc tuj yajbil ki'j, tu'nju cucx c'ujla'n 
ko' tu'n te jumajx. 

24Cyk'onxe chjonte teju in clon ke tuj cyk'ab aj k'oj ki'j, tu'nju cucx c'ujla'n ko' 
tu'n te jumajx. 

25Cyk'onxe chjonte teju in xi k'onte cywa xjal ex cywa cycyakil txcaj txcup, tu'nju 
cucx c'ujla'n ko' tu'n te jumajx. 

26Cyk'onxe chjonte te Dios at tuj cya'j, tu'nju cucx c'ujla'n ko' tu'n te jumajx. 

Salmos 137 

In che bisuntok keju otok che pon k'i'n tuj Babilonia 

1Tej kcub ke'ye ttzi nima tuj Babilonia, o oc tene ok'el tej ttzaj kna'ne aju 
ktanmiye Sión, 

2jaw kyobane ke quitar cywi' ke tze' chjaj ate' tuj tnam Babilonia. 

3Keju e je'x k'inte keye ex otok che yajlan keye, tzaj cyma'n tu'n koc tene bitzal 
ex tu'n t-xi kbitzane jun bitz te tzalajbil: cybitzanxe jun cybitz aj Sión, che chi 
keye. 

4¿Baka jacu bant tu'n kbitzane ti'j jun bitz te Kman tuj cytanmi txkantl xjal mya 
kxjalile? 

5Ka ma tzic' tna'la wu'ne aya tnam Jerusalén, ba'n tu'n toc tzkij nbank'abe. 

6Ka mi ma tzula ti'j nc'u'je ex ka mya mas nim ma chin tzalaje ti'ja cywitz mastl 
ti'xti in chin tzalaje ti'j, ba'n tu'n toc tlac'on tib wak'e twitz nc'o'ne. 

7Kman Dios, na'ntza aju o cybincha aj Edom tej tcub ti'j tnam Jerusalén cyu'n aj 
k'oj, cyma: E tcub xitj, e tcub xitj tcyakil tuc'ix t-simyentil, che chi aj Edom. 

8Aya tnam Babilonia jumajx cnajela. At tzalajbil teju xjal ck'olte t-xel teya ti'j ju 
mya ba'n ma tbinchaya ki'je. 

9At tzalajbil teju xjal ctzajel tzyunte ke tal c'wa'l ate' tuja tu'n cyoc t-xo'n ti'j abj 
ex tu'n cybaj puch'j. 

Salmos 138 

Na'j Dios te ak'bil chjonte te Kman 

Bitz tu'n David 

1Nman, cxel nk'o'ne chjonte teya tu'n tcyakil wanmiye; chin jawil bitzane cyi'j ke 
bitz teya, mlay chin xobe cywitz ke cydios xjal. 

2Chin bel ẍmeje'ye tumlal tjaya xjan tu'n t-xi nk'o'ne chjonte ti'j tc'ujlalila ex ti'j 
tyola axix toc, porque o tz'oc tk'o'na mas ma' toclen tbiya ex tyola twitz tcyakil 
ti'xti. 

3Tej ncubsane twitza in tzaj ttzak'we'na, ex oc mastl wipune tu'na. 

4Cycyakil ke rey te twitz tx'otx' che jawil nimsante teya oc cybinte aju yol tzaj 
ttziyana. 

5Cjawil cynimsa'n tbi Kman ti'j tcyakilju in bant tu'n, porque ma' tajwalil Kman. 

6Masque ma'xix toclen Kman, pero in che tzaj tque'yin ke xjal mans, atzun ke xjal 
in jaw cyniman cyib, najchak in che tzaj tque'yin. 

7Ka ma chin tene tuj xobajil in chin clete tu'na tu'n mi'n ncyime; in tzaj tyec'una 
tipumala ex in chin clete tu'na oc in tzaj cytx'u'jil aj k'oj wi'je. 

8Cjapunel tu'n Kman aju t-ximbetz wi'je. Nman, ctel tc'ujlalila te jumajx; mi'n 
cyaj tcolina aju ak'untl o tzyet tu'na. 

Salmos 139 

Tcyakil ba'n tu'n Dios 

Bitz tu'n David 

1Nman Dios, aya xpich'ul weye ex ojtzki'ntl kine tu'na; 

2ojtzki'n tu'na tcyakilju in bant wu'ne; masque najchak ta'ya, pero ba'ntl 
nximbetze tu'na. 

3Ojtzki'ntl tu'na ka in chin bete ex ka in chin ojlane, ba'ntl tu'na tcyakilju in bant 
wu'ne. 

4Oc na'nxtok tetz jun yol tuj ntzi'ye, lu ojtzki'ntl tcyakil tu'na, Nman. 

5Txolin wi'je tu'na; ex tzyu'n kine tu'n tk'aba. 

6Nimxix nne'la tnabla tuj nwitze, mlayx canun nnable ti'j ex ma' t-xilen, 
tu'ntzunju mlayx chin canune tu'n tel nnic'e ti'j. 

7¿Tza'n ban nxi'ye najchak twitz T-xewa? ¿Ex tza'n ban nxi oke twitza? 

8Ka ma chin jaxe max twitz cya'j, atzun ta'ya ma chixin, ex ka ma chin cu'xe t-
xe'pun tx'otx' jatum ta' cynajbil cyimni, ex axtzun ta'ya ma chixin; 

9ka ma chinx lipane jatum in tzaj spic'e' t-xe cya'j, ex ka ma chin najane jlajxi mar 
tuj telex k'ij, 

10ax icx ma chixin ẍaklu'n kine tu'n tk'aba, ex mlayx chinx ttzokpi'n tbank'aba. 

11Ka ma cub nximane tu'n tcub wewan wibe tuj klolj, ex ka ma cub nximane tu'n 
tch'expet spic'un at wi'jele tu'n toc te klolj, 

12mlayx bant tu'n ncub ewane tu'n klolj twitza; porque in koptz'aj konic'an 
twitza ic tza'n k'ijl. Junx nne'la klolj teya ic tza'n spic'un. 

13Aya binchante nximlale; tu'na in bante tuj talbil ntxu'ye. 

14Cxel nk'o'ne chjonte teya tu'nju ma'xix t-xilen tak'unbena; in chin labine ti'j ex 
ma tz'el nnic'e ti'j ax toc jlu. 

15Minti' ewat nximlale twitza tej twinikax ex tej nbante tuj ewaj tuj talbil ntxu'ye, 
ax icx tej nwinikaxe tuj ewaj, mer ic tza'ncu t-xe'pun tx'otx' tuj klolj. 

16O chin tila tej matok in chin winikaxe; tcyakil jlu tz'ibamaj tuj tu'ja. Ximamajtl 
tu'na jte' abk'i tu'n ntene tej na'nxtok wul itz'je. 

17Nman Dios, ma'xix t-xilen t-ximbetza tuj nwitze porque nimxix cyajlal. 

18Nokwit chin oc tene ajlal cye, maslo nim cyajlal twitz ttxa tz'a'n; ex oc tel 
nwatle ax atine tuc'ila. 

19Nman Dios, byoncuya keju binchal mya ba'n, ex lak'ba'mila wi'je ke byol xjal, 

20ex keju in che xmayin ti'ja, akeju in che k'ojin ti'ja nokx gan. 

21Nman, in che el wic'une keju in che ic'un teya. Nc'i'ye tu'n ntene cyxol aj k'oj 
ti'ja. 

22Te jumajx ma che el wic'une. Ma che oc nk'o'ne te aj k'oj wi'je. 

23Nman Dios, chin t-xpich'un baja ex ojtzkima wanmiye; e tic' twitza wi'je ex 
ojtzkima tuj nnable; 

24ex que'yintza ka in chin bete tuj be mya ba'n, ex chin t-ẍakluma tuj be te jumajx. 

Salmos 140 

Tna'j Dios David tu'n tcolin Dios ti'j 

1Nman, chin tcloma cywitz ke xjal mya ba'n; colina wi'je cywitz ke xjal jawni 
cywitz tu'n cyk'ojin, 

2ex cywitz keju o'cx in che ximan ti'j tu'n cybinchante mya ba'n ex tcyakil k'ij in 
tzaj k'oj cyu'n. 

3Puro tz'u'p twi' cyak' ic tza'n tak' jun lobaj; ic tten cyyol ic tza'n tvenen k'anti'. 

4Nman, colina wi'je tuj cyk'ab ke xjal mya ba'n, colina wi'je cywitz ke xjal jawni 
cywitz tu'n cyk'ojin ex cywitz keju in che ximan ti'j tu'n ncub tz'ake. 

5Akeju in jaw cyniman cyib ma cub cyk'o'n jun c'obil wi'je; ma cub cylic'un ke 
xyub ex ke sakbak tuj be te c'obil weye. 

6O txi nma'ne teya cyja' Nman Dios: Aya Ndiose, nchiye. Nman, bintza nkanbetze 
oc nkanine onbil teya. 

7Nman Dios, aya colol weye ma'xix tipumal, aya in colin ti'j nwi'ye tuj k'oj. 

8Nman, mi'n txi tk'o'na cye ke xjal mya ba'n aju in pon cyc'u'j ti'j; mi'n tak'a ambil 
tu'n tjapun aju in cub cyximan, tu'ntzun mi'n tjaw cyniman cyib. 

9Keju txolin cyten wi'jele e tcub tz'ak cyibajx aju mya ba'n in tzaj cykanin tibaj 
juntl. 

10E tcub tz'ak xk'a'l in c'ant tu'n k'ak' cyibaj; e cyxi xo'n tuj jul jalo ponin t-xe' 
jatum mlay che jatztl. 

11Mi'nwt cucx tten twitz tx'otx' aju xjal si'mil yol; bajwit yajla'n tu'n mya ba'n aju 
xjal jawni twitz tu'n tk'ojin, ex najxwit tu'n. 

12Ba'n wu'ne in xi tbincha'n Kman cyi'j ke meba ex in colin cyi'j ke xjal atx taj 
cye. 

13Ke xjal tz'aklxix cjawil cynimsa'n tbiya; ke xjal in che bet tuj tumel che najal 
twitza. 

Salmos 141 

Tna'j Dios David tu'n tclet tuj mya ba'n 

1Nman, ti'ja in chin txocone: jurat ttzaj naja, chin tbintza oc ncubsane twitza. 

2Icwit tz'e'la nna'j Diose ic tza'n storac in cub patit twitza, ex oc cyjaw nyec'une 
ke nk'abe twitz cya'j tu'n nna'ne Dios, icwit tz'e'la ic tza'n jun oyaj in xi k'o'n teya 
te kale. 

3Nman, k'onca jun xk'ukil te ntzi'ye tu'ntzun mi'n tetz jun yol mya ba'n tuj 
ntzi'ye. 

4Mi'n tak'a ambil tu'n nximane ti'j mya ba'n, mi tu'n nbinchanteye mya ba'n junx 
cyuc'il ke binchal mya ba'n, ex tu'n mi'n ntene tuj nin wa'n in bant cyu'n. 

5Ka ma cub tk'o'n xjal tz'aklxix ncastiwoye jun xtalbil oc tbincha' weye, ex mer 
ic tza'n perjum te weye ka ma chin oc tmayo'n. Mlay tz'el wic'une jlu; tu'n cylaj 
keju yajbil lu cucx oc chin na'le Dios. 

6Ke nejenel cye ke xjal mya ba'n che elex xo'n ttxa'n xak, ex c'elel cynic' ti'j axix 
toc nyole. 

7Cbajel sputj cybakil tuj cynajbil cyimni, ic tza'n in baj ch'oquit tx'otx'. 

8Nman Dios, o'cx ti'ja k'ukl nc'u'je. Ti'ja nno'c nclon wibe; mi'n chin cyaj tcolina. 

9Chin tcloma tuj c'obil ma cub cyk'o'n wi'je; chin tcloma tuj c'obil cyu'n ke xjal 
binchal mya ba'n. 

10E cycub tz'ak ke xjal mya ba'n tuj cyex cyc'obil, atzun weye tu'n nclete. 

Salmos 142 

Tuc'ila in pon nclon wibe 

Tna'j Dios David tej tten tuj toy' pic 

1Tuc'il tk'ajk'ajel nwi'ye cyuwxix in chin jaw sch'ine ti'j Kman, tuc'il tk'ajk'ajel 
nwi'ye cyuwxix in xi nkanine tu'n ttzaj k'ak'an tc'u'j wi'je. 

2In xi nma'ne nbise te, in xi nma'ne ju yajbil weye te, 

3oc in tzaj baj nc'u'je tuj bis. Nman, ojtzki'n tu'na aju in bant wu'ne. Ma cub 
cyk'on jun c'obil tuj be jatum in chin bete. 

4Que'yintza tuj nbank'abe, mi jun in tzaj onil weye. Mi a'l jun in colin wi'je. Mi a'l 
jun in ximan wi'je. 

5Nman, in chin cubsane twitza ex in xi nma'ne teya cyja': Tuc'ila in pon nclon 
wibe; ex ic ttena te weye tzalu twitz tx'otx' ic tza'n wetzbile. 

6Bintza oc njaw sch'ine porque minti' wipune. Chin tcloma cywitz keju in che 
yajlan weye, porque at mas cyipun nwitze. 

7Chin ti'mexa tuj presbil weye tu'ntzun tjaw nnimsa'ne. Keju tz'aklxix cbajel 
cytxolban cyib wi'jele oc tbinchanteya ba'n weye. 

Salmos 143 

Ti'ja ma tz'oc ke' nc'u'je 

Bitz tu'n David 

1Nman, bintza nna'j Diose; k'ontz twi'ya ti'j ncubsbile. Chin ttzak'wentza porque 
tz'aklxix teya ex tcyakilju in tzaj ttziyana in japun tu'na. 

2Mi'n chin oc tk'o'na tuj xjel cyi'j ke npaltile akine tmajena, porque mi a'l jun 
minti'wt til twitza. 

3In chin yajlanjtze cyu'n aj k'oj wi'je; mer ic tza'n in chin baj pach'u'ne cyu'n twitz 
tx'otx'; ma chin ocx cyk'o'n tuj klolj ic tza'n keju o che cyim. 

4Ma baj nc'u'je tuj bis; ma tzaj t-xobil wi'je. 

5In tzaj nna'ne ke tk'ijlalil ojtxi ex in chin ximane ti'j tcyakilju o tbinchaya. 

6In che jaw nyec'une ke nk'abe twitz cya'j tu'n ncubsane twitza, in txket 
wanmiye ti'ja ic tza'n tzkij tx'otx' tajbil a'. 

7Nman, chin ttzak'wentz naja, porque ch'ix tjatz baj nxewe. Mi'n tz'el tewan tiba 
nwitze tu'ntzun mi'n woque ic tza'n ke cyimni. 

8Te prim yec'untza tc'ujlalila weye, porque ti'ja ma tz'oc ke' nc'u'je. Yec'untza 
weye alcye tu'n nbinchanteye, porque teya in chin cubsane. 

9Chin tcloma cywitz aj k'oj wi'je Nman, porque tuc'ila in pon nclon wibe. 

10Chin t-xnak'tzantza tu'n tbant tajbila wu'ne, porque aya Ndiose. K'inxa kine tuj 
be jikun ti'j porque aya puro ba'na. 

11Nok tu'nju ma' toclen tbiya Nman, k'ontza ambil tu'n cucx wank'ine. Chin 
ti'mexa tuj yajbil weye porque tz'aklxix teya. 

12Che najxwit ke aj k'oj wi'je tu'na, tu'nju at tc'ujlalila wi'je. Che najxwit cycyakil 
aj k'oj wi'je tu'na, porque akine tmajena. 

Salmos 144 

Ak'bil chjonte te Dios tu'n jun rey 

Bitz tu'n David 

1Nimanxwit tbi Kman aju colol wi'je. Ate in k'onte xnak'tzbil weye ex in bant 
ntene tu'n tu'ntzun nk'ojine oc toc k'oj; 

2at tc'ujlalil wi'je ex ate colbil wibe, ate wewbil wibe mas ma' tjax ex tzokpilte 
weye; ic tten te weye ic tza'n jun makbil in ajben tuj k'oj ex tuc'il in pon nclon 
wibe; ate in cub k'onte cye ke tnam tjak' ncawbile. 

3Nman Dios, ¿ti cyxilen ke xjal tu'nju cucx in ximana cyi'j? ¿Ti cyxilen ke xjal 
tu'nju c'ujla'n ke tu'na? 

4Ic tten xjal ic tza'n ch'in cyk'ik' in tzaj ex jurat nne'x, ex ic tten tchwinklal ic tza'n 
jun xlecun in cub naj. 

5Nman, jako'n ela twitz cya'j ex tcu'tza; macon oca ke witz tu'ntzun tetz sib cyuj; 

6samantza tkan k'ancyok tu'n cybaj sputj ke aj k'oj ti'ja, xo'nxa ke tplecha cyi'j 
tu'n cyel ok. 

7Nukpintza tk'aba max jawni ex chin tcloma tuj nimxix xobajil; chin tcloma tuj 
cyk'ab xjal cyuj mastl nasyon, 

8ex cywitz keju in cyma'n nic'aj yol ex in jaw cyyec'un cybank'ab twitz cya'j te 
cyuwsabl te jun yol mya ax toc. 

9Nman Dios, cxel nbitzane jun ac'aj bitz te teya; che xel nbitzane ke bitz te teya 
tuc'il quitar. 

10Tu'na in xi tk'o'na cambabl cye ke rey; tu'na o chin clete akine David aju 
tmajena, minti' ma chin cube tu'n spad; 

11co'pin ela kine ex chin tcloma tuj cyk'ab xjal cyuj mastl nasyon, ex cywitz keju 
in cyma'n nic'aj yol ex in jaw cyyec'un cybank'ab twitz cya'j te cyuwsabl te jun 
yol mya ax toc. 

12Che ch'iyxwit ke kcy'ajal ic tza'n ke tze', ex ke kme'jel tbanilxixwit che que'yin 
ic tza'n ke tkan ja c'ochimaj cyi'j ate' tuj tja rey. 

13Che nojxwit ke ktx'utx' tu'n tcyakil twitz awal ba'n tnic'benjtz. Che chmet-xwit 
ke kẍne'l tuj milin cybet, ela'wt mil cybaj che ten cyuj kcojbil. 

14Atwit cyipun kwacẍ tu'n cyjawon iktz, mi'nwt che oc tzokpaj xjal ki'j, ex mi'nwt 
ko el ok cywitz. Ex mi'nwt ko jaw sch'in tu'n xobajil cyuj cay. 

15At tzalajbil cye xjal at tcyakil jlu cye. At tzalajbil cye xjal a Kman toc te Cydios. 

Salmos 145 

Kcyakil ba'n tu'n kk'onte chjonte te Kman Dios 

Bitz tu'n David te nimsabl tbi Dios 

1Nman Dios ex Nreye, cjawil nnimsa'ne tbiya tu'nju ma' toclena, ex cxel nk'o'ne 
chjonte teya te jumajx. 

2Tcyakil k'ij cxel nk'o'ne chjonte teya ex cjawil nnimsa'ne tbiya te jumajx. 

3Ba'n tu'n tjaw knimsa'n tbi Kman porque ma' toclen. Mlay tz'el baj knic' ti'j 
toclen ma'xix. 

4Cxel cytx'olba'n ke mambaj cye cyc'wa'l cyi'j ke tbinchbena nim cyipumal, ex 
cxel cyk'o'n chjonte teya ti'j tak'unbena. 

5Che yolil ti'j tajwalila ex ti'j toclena ma'xix, atzun weye chin yolile ti'j tbinchbena 
ma' t-xilen. 

6Che yolil ti'j tbinchbena ma' tipumal ex xobajilxix, atzun weye chin yolile ti'j 
toclena ma'xix. 

7Che yolil ti'j t-xtalbila ma'xix, ex che bitzal tu'n cymante ka aya tz'aklxix. 

8In k'ak'an tc'u'j Kman ki'j ex in tz'e'y tc'u'j ki'j; yaj in tzaj tk'oj ex nim tc'ujlalil 
ki'j. 

9Ba'nte Kman cyuc'il cycyakil, ex c'ujla'n cycyakil tch'isben tu'n. 

10Nman, cycyakil tch'isbena ba'n tu'n t-xi cyk'o'n chjonte teya, ex ke ocslal ti'ja 
ba'n tu'n t-xi cyk'o'n chjonte teya. 

11Ba'n tu'n cyyolin ti'j tajwalila tuj tcawbila, ex ba'n tu'n cyyolin cyi'j ke 
tbinchbena ma'xix cyipumal. 

12Ba'n tu'n cyyolin ke xjal ti'j tipumala ex ti'j tajwalila tuj tcawbila. 

13Minti' bajsbil te tcawbila, ex ccawila tuj tcyakil tabk'iyil te jumajx. 

14Ate Kman onil cye keju in che jaw tolj ex in che jaw twaban keju cyja' cyic' tz'ak. 

15Cycyakil in che que'yin ti'ja ex in che ayon tu'n cyxi tc'a'chana oc tpon tajben 
cye. 

16Tcyakil in xi tk'o'na cye ax tu'n t-xtalbila, ex in che noj cycyakil ke tch'isbena. 

17Tz'aklxix te Kman tuj tcyakilju in tbincha'n, ex at tc'ujlalil cyi'j cycyakil. 

18Nikayin ta' Kman cyi'j keju in che cubsan twitz, akeju axix toc cyu'n. 

19In xi tk'o'n aju in cykanin keju in che niman te, ex oc t-xi cykanin onbil te in che 
tzaj tbi'n ex in che clet tu'n. 

20Ate Kman clol cye keju in che c'ujlan te, atzun ke xjal mya ba'n in che naj tu'n. 

21Cjawil nnimsa'ne tbi Kman, ex ba'n tu'n tjaw nimsa'n tbi xjan cyu'n cycyakil 
xjal, te ja'lo ex te jumajx. 

Salmos 146 

Nimbil te Dios tu'nju tbinchben 

1Nimanxwit tbi Kman. Cjawil nnimsa'ne Kman tu'n tcyakil nc'u'je. 

2Cjawil nnimsa'ne Kman acux itz'x kine; cxel nbitzane bitz te Ndiose acux atinxe 
twitz tx'otx'. 

3Mi'n tz'oc ke' cyc'u'je cyi'j ke xjal ma' cyoclen, porque ax xjal ke, ex minti' colbil 
cyuc'il, 

4oc cycyim oc che oquel te kuk juntl maj, ex axtzun k'ij lu cbajel aju otok cub 
cyximan tu'n tbant. 

5At tzalajbil teju xjal in tc'mo'n onbil tu'n Tdios Jacob ex nno'c ke' tc'u'j ti'j Kman, 
aju Tdios. 

6Tu'n o bant cya'j tuc'ix tx'otx' ex mar ex tuc'ix tcyakilju at cyuj. Cucx in japun 
tu'n Dios aju yol in tzaj ttziyan. 

7In xi tbincha'n cyi'j keju in che baj yajla'n ex in xi tk'o'n cywa keju nne'l cyc'u'j. 
In che etz ttzokpi'n Kman ke pres; 

8In jaket cywitz ke moẍ tu'n, in che jaw twaban keju o che cub tz'ak; in tc'ujla'n 
ke xjal tz'aklxix; 

9in colin Kman cyi'j ke stranjer xjal ex in che oc tcwentin ke c'wa'l minti' cyman 
ex cytxu' ex cyuc'ix ke meba xu'j; atzun cye xjal mya ba'n in che el tzpet ti'j cybe 
tu'n. 

10Aya tnam Sión, cucx ccawil Kman; aju Tdiosa cucx ccawil tuj tcyakil tabk'iyil. 
Nimanxwit tbi Kman. 

Salmos 147 

Ak'bil chjonte te Dios tu'nju t-xtalbil tbincha cye aj Israel 

1Nimanxwit tbi Kman. Ba'n tu'n kbitzan bitz te nimbil te Kdios. Ba'n tu'n t-xi k'ot 
nimbil tbanilxix te. 

2In jaw tbincha'n Kman juntl maj aju tnam Jerusalén ex in che oc tchmo'n ke aj 
Israel ma che el sputj. 

3Nne'l ti'n bis tuj cyanmi keju nim in che bisun, ex nno'c tk'anan aju c'ixble'n 
cyi'j. 

4In baj tajla'n jte' cybaj ke che'w, ex toc tbi teyle junjun tu'n. 

5Ma'xix te Kman Dios, ex ma'xix tipumal ex minti' bajsbil te tojtzkibl. 

6In jaw tnimsa'n Kman ke xjal mans, atzun ke xjal mya ba'n bi'x nne'l ti'n cyoclen. 

7Che bitzane te Kman Dios tuc'il ak'bil chjonte; che bitzane bitz te nimbil te tuc'il 
tk'ajk'ajel twi chnab arpa. 

8Tu'n nno'c muj twitz cya'j, tu'n in tzaj jbal twitz tx'otx', tu'n in tzaj ch'iy ch'im 
cywi witz, 

9tu'n in xi tk'o'n cywa ke alumaj ex cywa cyal ke joj oc in che jaw ok'. 

10Minti' tajben te Kman ke chej nim cyipun ex minti' in tzalaj ti'j xjal cyuw kelan 
tuj k'oj; 

11o'cx in jaw tzalaj cyi'j keju in che niman te, ex cyi'j keju k'ukl cyc'u'j ti'j tc'ujlalil. 

12Akeye najl tuj tnam Jerusalén, cynimsa'n jawe tbi Kman; akeye najl tuj tnam 
Sión, cynimsa'n jawe tbi Cydiose. 

13Porque ma tz'oc tcyuwsa'n ke tranc cyocsa'n cywitz ke tlamel tnam, ex ma che 
cub tcy'iwla'n ke xjal ate' tuj tnam. 

14Tu'n ma we' k'oj tuj cytanmiye ex ma che ten xjal tuj tzalajbil ex ma che noje 
tu'nju tbanil triw tu'n. 

15Tu'n in tzaj tma'n alcye tu'n tbant tzalu twitz tx'otx', ex aju in tzaj tma'n jurat 
in bant. 

16In tzaj tk'o'n tk'ab che'w ex nno'c tu'n mer ic tza'n lan, ex tu'n in baj t-sputun 
ttxa che'w mer ic tza'n tza'j. 

17In tzaj t-sama'n sakbakun mer ic tza'n tal abj ke; tu'nju che'w in tzaj t-sama'n 
in jaw ttuxin tib a'. 

18Pero in tzaj jun tyol, ex tu'n in nne'l ulj a' otok cub ttuxin tib; in tzaj t-sama'n 
cyk'ik' tu'n tcub ulj, ex tu'n jlu nnic' bet a'. 

19Xi tchic'ba'n tyol cye tiyjil Jacob, akeju aj Israel, cyuc'ix ke tley ex ke t-
xnak'tzbil. 

20Minti' tbincha icju cyi'j mastl nasyon, minti' xi tchic'ba'n t-xnak'tzbil cye. 
Nimanxwit tbi Kman. 

Salmos 148 

In jaw nimsa'n tbi Kman Dios tu'n tcyakilju tbinchben 

1Nimanxwit tbi Kman. Nimanxwit tbi Kman max tuj cya'j. Akeye najl tuj cya'j, 
cynimsa'n jawe tbi Kman. 

2Akeye t-anjel Kman, cynimsa'n jawe tbi cycyakile. Akeye nimxix cyajlale ate'ye 
tuj cya'j, cynimsa'n jawe tbi cycyakile. 

3Aya k'ij ex aya xjaw, cynimsa'n jawe tbi. Akeye che'w in che koptz'aj, cynimsa'n 
jawe tbi. 

4Aya cya'j ma' tjaw, nimsa'n jawa tbi, aya a' at twitz cya'j, nimsa'n jawa tbi. 

5E tjaw nimset tbi Kman porque a o k'mante tu'n cybant cycyakil jlu; 

6e cub tk'o'n tu'n cyten tuj cylugar te jumajx, cub tk'o'n jun tley cyibaj ex mlay 
che ic' tibaj. 

7Ax icx cyeye akeye ate' tuj tcyakil twitz tx'otx', cynimsa'n jawe tbi Kman: Akeye 
nmak txcup ate' tuj mar ex aya mar ma' t-xe', 

8ax icx teya tkan k'ancyok ex sakbakun, aya ttxa che'w ex muj, ex aya cyk'ik' nim 
tipuna ex in japun tu'na aju in tzaj k'ma'n teya; 

9akeye nmak witz ex ke tal witz, akeye tze' wi'ten ex ke tze' ba'n tlo'njtz cywitz, 

10akeye alumaj ex ke txcup tuj c'ul, ke chyu'j, ex ke jil in xi cyjaku'n cyc'u'j twitz 
tx'otx'; 

11akeye rey twitz tx'otx' ex cycyakil tnam; cycyakil ke nejenel ex ke cawil twitz 
tx'otx', 

12ke cu'xun ex ke k'apoj; ke tij xjal ex ke c'wa'l. 

13Cycyakile cynimsa'n jawe tbi Kman, porque o'cx te ma' t-xilen. Mas ma' tajwalil 
twitz tajwalil cya'j ex tajwalil tx'otx'. 

14Ma txi tk'o'n cyipumal ke xjal etzan tu'n. E tjaw nimsa'n tbi cyu'n ke ocslal ti'j, 
akeju aj Israel nikayin ate' ttxlaj ex etzan ke tu'n. Nimanxwit tbi Kman. 

Salmos 149 

Ate Dios binchante tcyakil ex reyte 

1Nimanxwit tbi Kman. Che bitzane jun bitz ac'aj te Kman; cynimsa'n jawe cyxol 
ke xjal nimal Dios oc toc cychmon cyib. 

2Che tzalajxe akeye aj Israel najl keye tuj tnam Sión, porque ate Dios binchal 
cyeye ex cyreye. 

3Cynimsa'n jawe tbi in che bixane, cybitzanxe ke bitz te tuc'il tk'ajk'ajel twi 
chnab arpa ex tampor. 

4Porque in tzalaj Kman ti'j ju tnam etzan tu'n; in tzaj tk'o'n cambabl cye xjal 
mans, ex atzun jlu nimbil cye. 

5Che tzalajxe akeye nimal Dios tu'nju ma che cambane, ex che bitzane tuc'il 
tzalajbil oc in che ojlane twi cywatbile. 

6Cynimsa'n jawe tbi Dios tu'n tk'ajk'ajel cywi'ye, ex tuc'ix jun spad te cabe pac' 
ttzi' tuj cyk'abe, 

7tu'ntzun t-xelin cyu'ne cyi'j ke nasyon mya ocslal ke ti'j Dios, ex tu'n tcub 
cyk'o'ne cycastiw ke tnam, 

8tu'n tbaj cyc'alo'ne tu'n caden c'uxbil ke rey ex ke xjal ma' cyoclen, 

9tu'ntzun tjapun cyi'j aju sentens tz'ibamaj. A jlu jun nimbil cye cycyakil ke nimal 
Dios. Nimanxwit tbi Kman. 

Salmos 150 

Nimanxwit tbi Dios cyu'n cycyakil 

1Nimanxwit tbi Kman. Cynimsa'n jawe tbi Dios tuj tja. Cynimsa'n jawe tbi akeye 
ate' twitz cya'j tbanilxix. 

2Cynimsa'n jawe tu'nju o che bant ke tbinchben nim cyipumal. Cynimsa'n jawe 
tu'nju tajwalil ma'xix t-xilen. 

3Cynimsa'n jawe tbi tuc'il tk'ajk'ajel twi chun. Cynimsa'n jawe tbi tuc'il tk'ajk'ajel 
twi chnab arpa ex tuc'il tk'ajk'ajel twi quitar. 

4Cynimsa'n jawe tbi oc in che bixane tuc'il tk'ajk'ajel tal tampor. Cynimsa'n jawe 
tbi tuc'il tk'ajk'ajel twi xux ex tuc'il tk'ajk'ajel twi chnab at twitz. 

5Cynimsa'n jawe tuc'il tk'ajk'ajel twi lak c'uxbil in k'ajt oc toc k'ajtza'n jun ti'j 
juntl. Cynimsa'n jawe tbi tuc'il tk'ajk'ajel twi lak c'uxbil in k'ajt wen. 

6Cycyakil keju at xewbaj cyuj ba'n tu'n tjaw cynimsa'n tbi Kman. Nimanxwit tbi 
Kman. 

Proverbios 

Proverbios 1 

Aju cyoclen ke yol in cyk'o'n xnak'tzbil 

1Ke yol o k'manjtz tu'n Salomón aju tcy'ajal David ex rey cye aj Israel, 

2atzun cyxilen jlu: Tu'n t-xi k'ot cynabl xjal, tu'n t-xi k'ot xnak'tzbil cye ex tu'n 
tajben te onbil cye tu'n tel cynic' cyi'j ke yol nim cynabl; 

3tu'n tcnet jun xnak'tzbil cyu'n, tu'n tel cynic' ti'j jun ti'xti ka ba'n ta', tu'n tten 
cynabl tu'n cybinchante aju tz'aklxix, tu'n cybet tuj tumelxix ex tu'n cyten cabal; 

4tu'n toc cynabl ke cu'xun ch'in cynabl, ex tu'n t-xi k'ot cynabl tu'ntzun cyel twitz 
jun ti'xti tu'n tbinchet cyu'n, ex tu'n cyximan ti'j alcye ba'n tu'n tbant cyu'n. 

5Aju xjal at tnabl ex list in cub tk'o'n twi' cyi'j ke yol ba'n, tu'ntzun jlu nno'c mastl 
tnabl ex tojtzkibl 

6tu'n tel tnic' ti'j ju in cyma'n ke xjal aj nabl, ti'j cyyol ex cyi'j ke techal in 
cybincha'n, ex tu'n tel cynic' cyi'j ke yol in che na'n aj nabl cyi'j. 

7Aju tumel tu'n tten tojtzkibl xjal, atzun tu'n t-xob twitz Kman ex tu'n tniman te, 
pero ke xjal miban che bin nne'l cyic'un aju ojtzkibl ex xnak'tzbil. 

Ke consej cye cu'xun 

8Nc'wa'l, k'onx twi'ya ti'j xnak'tzbil in tk'o'n tmana, ex mi'n tzic' tna'l tu'na aju 
xnak'tzbil in tk'o'n ttxu'ya, 

9porque a jlu c'oquel te teya ic tza'n jun tbanil adorn ex ic tza'n jun uwj, ex ka ic 
tza'n jun coron tjax tuj twi'ya. 

10Nc'wa'l, ka cyaj ke xjal aj il tu'n tcub sbu'na cyu'n, mi'n txi tk'o'na ambil cye. 

11Balo oc cyma' teya: Ko' kuc'ile, ko xk'ukil ti'j jun xjal minti' til tu'n tcub ku'n oc 
tic' tuj be; 

12ke xjal ba'n cymod bi'x che najel ku'n te jumajx, ic tza'n in che naj xjal tu'n 
camic; enter ke in che cu'pun tuj cynajbil cyimni. 

13Cnetel tcyakil txcaj k'inumabl ku'n ex cbajel noj tuj kja tu'n tcyakilju c'elel 
kelk'a'n. 

14Tzaja kuc'ile, ko ten junx, ex junx e tajben kpwak, che chilo teya. 

15Nc'wa'l, mi'n txi'ya cyuc'il ke xjal lu, pa'n el tiba ti'j be mya ba'n k'i'n cyu'n, 

16porque toc tilil cyu'n tu'n cybinchante mya ba'n, ex toc tilil tu'n cycub ke xjal 
cyu'n. 

17Nok gan in cub k'ot c'obil ka in che que'yin chyu'j ti'j. 

18Ke xjal lu cyi'jx in cub cyk'o'n tramp ex in xi cyk'on cyib tuj xobajil. 

19Tu'nxju in pon cyc'u'j ti'j in che naj; atzun bajsbil cye xjal jlu, akeju in pon 
cyc'u'j ti'j tu'n cyelk'a'n. 

Jun txocbil tu'nju k'ol nabl 

20Cyuj ke cay ex cyuj plas in binjtz tk'ajk'ajel twi' ju k'ol nabl, 

21in xi tma'n tyol ttzi tpwertil tnam ex cyuj ke lugar jatum in che chmet xjal, chi 
in tma'n: 

22Akeye cu'xun minti' cynable, ba'n che xmayine ex miban che bine: ¿Jtoj ban 
tcyaj cycoline tu'n cytene minti' cynable? ¿Jtoj ban tcyaj cycoline aju tzalajbil tuj 
cywitze tu'n cyxmayine cyi'j cyuc'ile? ¿Maj cucx c'elel cyic'une aju ojtzkibl? 

23Cyk'ontz cywi'ye ti'j ju in che oc nmayo'ne ti'j ex jacu txi nk'o'ne cynable; cxel 
nma'ne cyeye alcye nximbetze. 

24O che tzaj ntxco'ne tu'n cytzaje wuc'ile, pero minti' ma chinx cynimane. 

25Nokpe ma tz'el cyic'une nconseje ex minti' cyaje tu'n cyoc nmayo'ne. 

26Cyja'tzun cpol tk'ijlalil tu'n woc tene tze'l cyi'je oc ttzaj mya ba'n cyibaje; oc 
chin xmayile cyi'je oc ttzaj nim xobajil cyi'je, 

27ex oc ttzaj xobajil cyibaje tuc'ix yajbil ex bis, a jlu mer ic tza'n jun xcyakinpaẍ 
in baj naj tcyakil tu'n. 

28Atzun k'ij lu oc che txoquele wi'je, pero mlay che tzaj ntzak'we'ne; oc che jyole 
wi'je, pero mlay chin cnete cyu'ne; 

29porque nne'l cyic'une aju ojtzkibl ex mi'n cyaje tu'n cynimane Kman. 

30Minti' cyaje tu'n t-xi cybi'ne nconseje ex minti' in cub tuj cywitze tu'n cyoc 
nmayo'ne. 

31C'ic'ex nim cyu'ne tu'n tlaj cymodiye mya ba'n. Bi'x cjawitz baj cyganiye ti'j 
cyximbetze mya ba'n. 

32Keju minti' cynabl in che naj tu'nju atx taj cynabl, ex keju miban che niman in 
che naj tu'nju minti' cyaj ti'j tu'n cybinchante jun ti'xti; 

33atzunju xjal ma tzaj tk'o'n twi' ti'j nyole, oc c'ank'il tuj tzalajbil ex mlayx tzaj t-
xobil twitz nok alcye tzul ti'j. 

Proverbios 2 

Aju ba'n in tzaj tk'o'n nabl 

1Nc'wa'l, ka ma che'x tnimana ke nyole ex ka ma che'x tc'u'na ke nmandamyente 
tuj tanmiya, 

2ex ka ma txi tk'o'n twi'ya ti'j ju nabl, ex ka taja tu'n tten mastl tojtzkibla; 

3ka ma cubsana tu'n ttzaj k'o'n tojtzkibla, ex ka ma txi tkanina tu'n ttzaj k'o'n 
tnabla; 

4ka ma txi tk'onxix tiba tu'n tjyona ti'j, ic tza'n in jyona ti'j sak pwak ex ka jun 
k'inumabl, 

5octzun c'elel tnic'a ti'j tza'n tten tu'n t-xoba twitz Kman ex tu'n tnimana te, ex 
c'elel tnic'a ti'j tza'n tten tu'n tojtzkinteya Dios. 

6Porque ate Kman in tzaj k'onte nabl; ex tuc'il in tzaj ojtzkibl ex nabl. 

7In onin Kman cyi'j xjal in che ank'in tuj tumelxix ex minti' cypaltil, ex in colin 
cyi'j; 

8cwentin tu'n akeju in che bet tuj tumelxix, ex in colin cyi'j keju in che niman te. 

9Ax icx c'elel tnic'a ti'j aju tjikumal ti'j ex aju tz'aklxix, ex ti'j tcyakil aju ba'n tu'n 
tbant tu'na; 

10c'oquel tnabla, ex tu'nju nabl lu ctzalajela. 

11Aju mejor tnabla ex tojtzkibla che oquel te colil ti'ja; 

12cyu'ntzun ke jlu oc cletela tuj be mya ba'n ex cywitz ke xjal mya ba'n ke, 

13ex cywitz keju in cyaj cycolin ju be ba'n ex in che'x cyuj ke be klolj cyuj, 

14ex cywitz keju in che tzalaj tu'n cybinchante mya ba'n ex nimxix in che tzalaj 
ti'j cybinchben plojxix, 

15ex in che bet cyuj ke be ẍo'c cyi'j ex ma cyaj cycolin ju be jikun ti'j. 

16Tu'n tnabla ex tojtzkibla oc cletela twitz ju xu'j aj pajil, aju mejor xmoxin tu'n 
tyol, 

17aju cyaj tcolin tchmil aju moje' tuc'il tej k'apojxtok, ex nnic' tna'l tu'n aju yol 
otok txi ttziyan te Dios. 

18Aju be in pon tja ju xu'j lu, atzun be te camic; 

19akeju in che ocx tuj tja xu'j lu minti' in che ajtz meltz'aj, ex mlay che bet juntl 
maj tuj be te chwinklal. 

20Cyja'tzun beta tuj be ba'n ex xnak'tzam tiba ti'j cymod ke xjal tz'aklxix. 

21Porque keju in che ank'in tuj tumelxix ex minti' cypaltil, cucx che ank'il twitz 
tx'otx'; 

22atzun keju binchal mya ba'n ex ke aj il, bi'x che elex lajo'n tuj ex minti' cyoclen 
ti'j. 

Proverbios 3 

Jun yol tza'n tten tu'n tten knabl 

1Nc'wa'l, mi'n tzic' cyna'l ke nxnak'tzbile tu'na ex c'u'nxa ke nmandamyente tuj 
tanmiya, 

2porque clek'ebil tuj tk'ija cyu'n ex c'ank'ila tuj txubtxaj. 

3Mi'n cyaj tcolina aju c'ujlalil ex ju yol axix toc; k'o'n cuba ke tkula ic tza'n jun 
uwj. Awa'n cu'xa ke tuj tanmiya; 

4ka ma tbinchaya icju, ctzalajel Dios ti'ja ax icx ke xjal. 

5Ke'c tc'u'ja ti'j Kman tu'n tcyakil tanmiya ex mya tu'n toc ke' tc'u'ja ti'j texa 
tnabla. 

6Na'ntza Kman ti'j tcyakilju cbantel tu'na, ex a Kman cxel ẍaklun teya tuj be jikun 
ti'j. 

7Mi'n jaw tniman tiba ka at nim tnabla; nimana te Kman ex pa'n el tiba ti'j mya 
ba'n: 

8porque atzun jlu ic tza'n jun k'anbil teya tu'n toc tipun t-ximlala. 

9K'onxa nimbil te Kman ex k'onxa jun oyaj te ti'j tk'inumabla ex ti'j tnejel twitz 
tawala; 

10ka ma tbinchaya icju, che nojel ke ttx'utx'a wen ex ke tcubil ta'l twitz t-uvaya. 

11Nc'wa'l, ka ma cub cawina tu'n Kman, mi'n tz'el tic'una, ex mi'n tzaj tk'oja oc 
toc ilina tu'n; 

12porque te Kman in che cub tcawin keju c'ujla'n ke tu'n, ic tza'n jun mambaj in 
che cub tcawin tc'wa'l c'ujla'nxix tu'n. 

13At tzalajbil teju xjal in cnet nabl tu'n ex nne'l tnic' ti'j alcye ba'n tu'n tbant tu'n; 

14porque mas ma' t-xilen jlu twitz sak pwak ex mas nim tajben twitz k'an pwak. 

15Aju nabl mas ma' t-xilen cywitz ke tbanil abj perla cybi; ex mi jun juntl ti'xti 
tbanil in pon cyc'u'j xjal ti'j, jacu pon ic tza'n jlu. 

16Aju nabl, nej in tzaj tk'o'n chwinklal, ex te tibajxi in tzaj tk'o'n k'inumabl ex 
nimbil. 

17Ka ma ko oc lpe' ti'j be k'i'n tu'n, puro ba'n jlu; ex ka ma ko bet tuj tbe, jacu ko 
ten tuj tzalajbil. 

18Tzul k'o'n tchwinklal xjal aju in cnet nabl tu'n; at tzalajbil te cye keju minti' in 
xi cytzokpi'n. 

19Tu'n tnabl Kman cub tbincha'n tx'otx', ex tu'n tojtzkibl cyuwset cya'j; 

20tu'n tnabl e jaket twi a', ex tzaj jbal tuj muj tu'n. 

21Nc'wa'l, cucx tu'n tten tnabla, ex mi'n cyaj tcolina aju tnabla ba'n, 

22porque cyu'n jlu ctzajel k'o'n tchwinklala ex che oquel ic tza'n jun adorn te 
teya. 

23Cyja'tzun oc tbeta tuj tbeya minti' t-xobil ti'ja, ex mlayx jaw tolja. 

24Oc tojlana minti' tu'n t-xoba, ex oc tcub coẍe'ya, txubtxaj ctala. 

25Mlay xoba cywitz ke xobajil minabencu che tzajel, ex mi twitz ju c'ixbisabl tzul 
cyibaj ke binchal mya ba'n, 

26porque ate Kman ck'ukbalte tc'u'ja, ex oc cletela tu'n tu'n mi'n tcub tz'aka tuj 
c'obil. 

27Mi'n cub t-xc'ayin tiba tu'n tbinchanteya jun xtalbil teju xjal in kanin teya; ka 
jacu bant tu'na, binchama. 

28Ka at tumel tu'n t-xi tk'o'na onbil k'onxa ja'lo, mi'n cyaj tk'o'na te nchi'j. 

29Mi'n cub t-ximana tu'n tbinchanteya mya ba'n ti'j tvesina aju najl ttxlaja ex 
k'ukl tc'u'j ti'ja. 

30Mi'n tz'oc tena k'ojlel ti'j juntl ka minti' jun mya ba'n otok tbincha ti'ja. 

31Mi'n tzaj lo'ch tc'u'ja ti'j jun xjal jurat in jaw k'ojl, ex mi'n tz'el tcano'na aju in 
tbincha'n; 

32porque ic'un tu'n Kman ke xjal binchal mya ba'n; atzun keju in cybincha'n 
tz'aklxix, at tmojbabl tib cyuc'il. 

33In tzaj tk'o'n Kman mya ba'n cyibaj keju ate' tuj tja ju xjal binchal mya ba'n, 
atzun keju ate' tuj tja ju xjal tz'aklxix, in che cub tcy'iwla'n. 

34In xmayin Kman cyi'j keju ba'n che xmayin, atzun keju mans in tzaj tk'o'n Dios 
t-xtalbil cye. 

35Akeju at cynabl, che jawil nimsa'n, atzun keju minti' cynabl, ctzajel cych'ixwi. 

Proverbios 4 

Ke xnak'tzbil cye cu'xun tu'n cybet tuj be ba'n 

1Akeye nc'wa'l, cybinxe ke xnak'tzbil in tk'o'n cymane; cyk'onx cywi'ye ti'j 
tu'ntzun toc cynable. 

2Ma txi nk'o'ne jun xnak'tzbil ba'n cyeye, cyja'tzun mi'n cyaj cycoline ke 
nxnak'tzbile. 

3Ax icx weye, c'wa'lbaj kine tej ntzaj ch'iye; nim in c'ujlanjtze tu'n ntxu'ye, 

4ex tzaj tk'o'n nmane xnak'tzbil weye, chi cyja': C'u'nxa nyole tuj tanmiya; 
binchama aju ma txi nma'ne teya, ex c'ank'iltzuna. 

5Jyoma aju nabl ex aju ojtzkibl; mi'n tzic' cyna'l ke nyole tu'na ex mi'n tz'el tpa'n 
tiba cyi'j. 

6C'ujlama aju nabl, mi'n cyaj tcolina, ex atzunju ccolil ti'ja. 

7Aju tu'n tbant tu'na tnejel twitz tcyakil, jyoma aju nabl ex aju ojtzkibl. 

8C'ujlama ex cjawil nimsa'na tu'n; tzyuma ex ck'onjtzel nimbil teya tu'n; 

9ctzajel tk'o'n jun c'albil twi'ya tbanilxix, ex c'oquel ic tza'n jun coron tjax tuj 
twi'ya te nimbil teya. 

10Nc'wa'l, ka ma che'x tbi'na ke nyole, ex ka ma che'x tnimana, ctela nim k'ij twitz 
tx'otx'. 

11Akine chin xel k'inte teya tuj be jatum tu'n tten tnabla; ex wu'ne cbetela tuj be 
jikun ti'j. 

12Oc texa betel mlay ten jun tolsabl tuj tbeya, ex ka ma jaw ojkelena mlay jaw 
tolja. 

13C'u'nxa xnak'tzbil tuj tanmiya ex mi'n cyaj tcolina; xnak'tzam tiba ti'j, porque 
chwinklal jlu te teya. 

14Mi'n tz'oc lpe'ya ti'j cybinchben xjal mya ba'n, ex mi'n tz'oc lpe'ya ti'j cymod 
mya ba'n. 

15Mi'n beta tuj cybe; pa'n el tiba cyi'j, ex lajonx teya tbe, 

16porque mya txubtxaj in che tan ka minti' ma cybincha mya ba'n; ex miban 
tz'ocx watl tuj cywitz ka na'nxtok tcub tz'ak jun xjal cyu'n. 

17Aju cyelk'aben ex ju mya ba'n in bant cyu'n, ic tten te cye ic tza'n cywa ex cyc'a. 

18Atzun cybe keju tz'aklxix ic tten ic tza'n spic'un oc ttzaj t-xe cya'j ex in spic'e' 
ttzaj ocxi t-spic'e' tcyakil tu'n t-spic'umal k'ij. 

19Atzun cybe keju binchal mya ba'n puro klolj tuj; ex minti' ba'n cyu'n al i'j in che 
jaw tolj. 

20Nc'wa'l, bintza nyole ex k'ontz twi'ya ti'j, 

21mi'n cyaj tcolina ex c'u'nxa tuj tanmiya. 

22Porque aju yol lu in tk'o'n chwinklal cye ke xjal in che jyon ti'j, ex in ten 
cyximlal tuj txubtxaj tu'n. 

23Aju mas ba'n tu'n tbinchanteya twitz tcyakil, k'onca cwent ti'j t-ximbetza, 
porque ti'j jlu in tzaj chwinklal. 

24Mi'n yolina ti'j yol mya ax toc, pa'mil tiba ti'j nic'aj yol. 

25Que'yinxa aju be tcub twitza ex mi'n tz'el ti'n twitza ti'j. 

26K'o'nc tcwenta ti'j jatum cbel tk'o'n tkana, ex atzun k'oncu tkana tibaj tx'otx' 
cyuw tten. 

27Mi'n tz'el tzpeta ti'j tbeya, ex pa'mil tiba ti'j be mya ba'n. 

Proverbios 5 

Tu'nju xu'j aj pajil in che naj xinak 

1Nc'wa'l, nimanxa aju nabl in xi nk'o'ne ex k'ontz twi'ya ti'j wojtzkible 

2tu'ntzun tel tnic'a ti'j alcye ba'n tu'n tbant tu'na, ex jacu yolina jun yol tuc'il 
ojtzkibl. 

3Aju tyol ju xu'j aj pajil ba'nxix tbinx, ax icx tk'ajk'ajel twi' puro txubtxaj tbinx 
wen; 

4pero te tibajxi mas c'a nno'c ic tza'n c'ul t-xc'a wacẍ, ex mas at ttzi' ic tza'n jun 
spad te cabe pac' ttzi'. 

5Aju in bet tuc'il xu'j lu atzun in xi' tuj camic; porque aju be k'i'n tu'n txuc in xi' 
tuj cynajbil cyimni. 

6Minti' taj xu'j lu ti'j be te chwinklal ex minti' nno'c tk'o'n tcwent ti'j tbe mya tuj 
tumel ta'. 

7Cyja'tzun nc'wa'l, binxa aju in xi nma'ne ex mi'n tz'el tpa'n tiba cyi'j ke 
nxnak'tzbile. 

8Tel lak'eya ti'j xu'j aj pajil; ex mi'nlpe txi lak'eya ttzi tja, 

9tu'ntzun mi'n t-xi tk'o'na tk'inumabla cye junxitl xjal ex tu'n mi'n toc lak'e' tuj 
tabk'iyila tu'nju xu'j jawni sbun, 

10ex tu'n mi'n tbaj cywa'n junxitl xjal aju in tk'o'n tak'unbena, aju ma cnet tu'na 
tu'n sictle'n; 

11ex tu'n mi'n tjaw ok'a oc tpon or tu'n tcyima, oc tnaj tcyakil t-ximlala tu'n yabil. 

12Ex c'oqueltzun tena k'malte: ¿Tza'n tten el wic'une aju o cawin wi'je? ¿Tza'n 
tten minti' xi nnimane aju oc mayonte weye ti'j mya ba'n? 

13Minti' xi nnimane ke xnak'tzal weye ex minti' xi nk'on nwi'ye ti'j cyyol keju e 
k'onte xnak'tzbil weye. 

14Ex nok tu'n ch'intl ch'ixmi in naje tuj mya ba'n cywitz cycyakil tnam xjal. 

15Ka in txket ti'j tc'u'ja, c'ana a' tuj xoch etzan tu'na. 

16Mi'n baj tko'na a' in jatz jlet tuj tjaya; mi'n baj tyajana tu'n tbaj tko'na tuj cay. 

17Aju xoch ex aju a' nok tecuya jlu, mya te juntl; mi'n txi tk'o'na cye junxitl xjal. 

18Cy'iwla'nxwit ju twi a' aju etzan tu'na. Tzalajxa tuc'il xu'j aju moje'ya tuc'il tuj 
tcu'xumala. 

19Icwit tz'e'la te teya ic tza'n jun ttxu masat tbanilxix que'yin. Tzalajxa ti'j t-xu'jila 
oc ttzaj chlena tu'n, ex tzalajxa ti'j tc'ujlalil at ti'ja. 

20Nc'wa'l, ¿tiku'n c'oquel t-xo'n tganiya ti'j jun xu'j aj pajil? ex ¿tiku'n ctzajel 
tchle'na junxitl xu'j? 

21In tque'yin Kman tcyakil aju in cybincha'n xjal, ex toc twitz cyi'j oc in che bet 
tuj cybe. 

22Aju xjal binchal mya ba'n cnajel tu'nx tbinchben mya ba'n; ex tu'nx til cbajel 
c'alo'n ic tza'n tu'n sakbak. 

23Cnajel tu'nju minti' in tjac'unte tib; cxe'l tuj najen tu'nju cyuw twi'. 

Proverbios 6 

Jun yol tu'n mi'n kcyaj we' ti'j tc'as jun xjal 

1Nc'wa'l, ka ma cyaj we'ya ti'j tc'as jun tuc'ila ex ka ma txi ttziyana tu'n tchjet 
tc'as jun xjal minti' ojtzki'n tu'na, 

2tu'nxa in baj tc'oban tiba, ex tu'nx ju tyola in tzyeta. 

3Nc'wa'l, clom tiba yaque ma cub tz'aka tuj tk'ab tuc'ila. Aju tu'n tbinchanteya 
ja'lo, atzun jlu: Mansin cub tiba ex cubsana twitz ju c'asbenal tu'n tel ti'n tbiya 
ti'j tc'as. 

4Mi'n tzic' tana ex mi'n ojlana ka na'nxtok tbant ti'j jlu tu'na, 

5tel oka ic tza'n nne'l ok jun masat twitz jun cambal, ex ic tza'n nne'l ok jun chyu'j 
ti'j jun c'obil. 

Jun consej cye ke xjal cy'aj 

6Aya xjal cy'aj, txi'ya que'yil cye ke snic; k'o'nca cwent cyi'j alcye in cybincha'n 
ex cano'mila cyi'j: 

7Masque minti' jun nejenel cyxol ex minti' jun caporal cyi'j ex minti' jun k'malte 
cye alcye tu'n tbant cyu'n, 

8in baj cyc'u'n cywa tuj coresma, ex in baj cychmo'n tuj tk'ijlalil oc in jaw twitz 
awal. 

9Aya xjal cy'aj, ¿jtoj ban tel ti'n twatla? ex ¿jtoj ban tjaw we'ya? 

10Tu'n tlaj cucx ttana ex cucx tpich'un twi'ya tu'n watl ex cucx tcub ttz'ulin tk'aba 
tu'n ttana, 

11tzul mebayil ti'ja ex c'oquel tzokpaj ti'ja ic tza'n jun betin xjal k'i'n ubl tu'n. 

Aju tmod xjal binchal mya ba'n 

12Aju xjal binchal mya ba'n ex ic'bil twitz, o'cx nic'aj yol in yolin ti'j; 

13in cub t-xmutz'in ttzi twitz tu'n tyec'unte ka mya ax toc aju in tma'n ex in 
tyec'un ke señ tu'n tkan, ex in xi tch'icun cyu'n ke tal tk'ab; 

14aju tnabl xjal lu jumajx tuj mya ba'n ta', o'cx in ximan tu'n tbinchante mya ba'n, 
ex nno'c tilil tu'n tu'n cyk'ojin xjal cyxolx. 

15Cyja'tzun nok minaben ctzajel jun xitbil ti'j; jurat cnajel, ex mlay bant tclon tib. 

Aju nne'l tic'un Kman Dios 

16At kak ti'xti ex ka wuk jumajx ic'un tu'n Kman, ex atzun ke jlu: 

17Aju xjal in jaw tniman tib, aju xjal nic'al yol, aju xjal in cub byonte cye ke xjal 
minti' cyil, 

18aju xjal in ximan ti'j alcye mya ba'n tu'n tbant tu'n, aju xjal in xi kelan tu'n 
tbinchante mya ba'n, 

19aju testiw sbul ex nic'al yol, ex aju in to'yin cye xjal cyerman cyib tu'n cyk'ojin 
cyxolx. 

Aju in tzaj tu'n tlaj in cybincha'n xjal aj pajil 

20Nc'wa'l, nimanxa ke tmandamyent tmana, ex mi'n tz'el tic'una aju xnak'tzbil in 
tk'o'n ttxu'ya. 

21Awa'n cu'xa ke tuj tanmiya, ex k'on cuba ke tkula; 

22atzun ke jlu che ẍaklul teya tuj tbeya ex c'oquel cwentina cyu'n oc tcub tana, 
ex oc che yolil tuc'ila oc tel twatla. 

23Porque ke mandamyent ic cyten ic tza'n ttxa'n tzaj, ex ke xnak'tzbil jun spic'un 
ke. Oc ttzaj k'o'n xnak'tzbil teya ex oc tcub cawina, atzun jlu be te chwinklal te 
teya. 

24Oc che colil ti'ja twitz ju xu'j aj pajil ex twitz junxitl xu'j aju jawni xmoxin tu'n 
tyol. 

25Ex mi'n tz'oc tachina tu'nju mejorxix que'yin; ex mi'n txi tk'on tiba tu'n ttzyeta 
tu'n, tu'nju in tzaj tque'yin ti'ja. 

26Aju xu'j jawni twitz cyuc'il xinak in ke' tc'u'j nok tu'n ch'in twa, atzun teju xu'j 
aj pajil, o'cx nno'c lpe' ti'j jun xjal k'inun ma' t-xilen. 

27Ka at jun ma tz'oc tk'o'n k'ak' ttzi t-xu'c, ctz'e'yil t-xbalun. 

28Ka at jun ma tzic'x bet tibaj ttxa'n xk'a'l in c'ant k'ak' ti'j, ctz'e'yil tkan. 

29Ax icxtzun ctembil aju xinak in cub tan tuc'il t-xu'jil tuc'il; mlay tzic'x ti'j tu'n 
mi'n tcub tcastiw. 

30Minti' nne'l cyic'un xjal aju elek' ka in elk'an nok tu'n tnoj tc'u'j; 

31pero ka ma cnet lu in elk'an, il ti'j tu'n taj tk'o'n wuk maj t-xel, ex tu'n t-xi tk'o'n 
tcyakil aju at te. 

32Minti' tnabl ju xinak in tbincha'n aj pajil. Aju xinak in tbincha'n icju, tu'nx tib 
in naj. 

33Cbajel baju'n, c'elel ic'un, ex aju tch'ixwi mlayx naj. 

34Aju xinak at twitz ti'j t-xu'jil, jurat in tzaj tk'oj ex mlay cub tnajsa'n til juntl; il 
ti'j cbel tcastiw tu'n; 

35mlay tc'am chojbil ti'j ju otok bant tu'n juntl ex mlay cub tc'u'j tu'n nimcu oyaj. 

Proverbios 7 

Aju xu'j jawni twitz cyuc'il xinak 

1Nc'wa'l, nimanxa nyole; c'u'nxa ke nmandamyente tuj tanmiya. 

2Nimanxa ke nmandamyente ex ke nxnak'tzbile; cwentinxa ke ic tza'n nno'c 
tcwentina ke t-santil tbak' twitza, tu'ntzun tank'ina. 

3C'alo'n oca ke cyi'j ke tal tk'aba, ex awa'n cu'xa ke tuj tanmiya. 

4K'o'nca ju nabl ic tza'n tanba, ex k'o'nca ju ojtzkibl ic tza'n tamiwoya. 

5Porque ake jlu che clol teya twitz ju xu'j aj pajil ex twitz juntl xu'j cye'yix tponlen 
tyol. 

6At jun k'ij in chin que'yintoke ttzi nventaniye, 

7o wile jun c'loj cu'xun minti' in che ximan ti'j alcye ba'n tu'n tbant cyu'n, ex oc 
nk'o'ne cwent ti'j jun jumajx minti' tnabl. 

8Tej tpon tuj scyin, ic'x tuj cay tu'n tpon tja ju xu'j aj pajil, 

9otok tz'oc kax ex cyja'tok toc yupj. 

10Etz naj ju xu'j canul ti'j cu'xun lu, tbinchanxix tib tuj t-xbalun, aju in ajbenxix 
tu'n tu'n tyaẍin, ex jawni xmoxin, 

11nokxix lonx jun xu'j jawni twitz tu'n tbinchante mya ba'n ex minti' in ten tja, 

12nok in bet tic' tuj cay, tuj plas ex tuj scyin ex in xk'ukin ti'j nok alcyexcu xinak 
ma tzic'x tuj cay. 

13Tzajtzun chle'n cu'xun tu'n xu'j ex el ttz'uban twitz minti' tch'ixwi ti'j, ex xi 
tma'n te: 

14O txi ntziyane tu'n t-xi nk'o'ne jun alumaj te oyaj te mojbabl tibil ex ma japun 
wu'ne ja'lo. 

15Cyja'tzun ma chin tzaje canul ti'ja, porque at nim nganiye tu'n toc nque'yine 
twitza ex lu ma cneta wu'ne. 

16Ma cub nlic'une ju xnok'al twi nwatbile ktz'umin twitz, tzajni tuj Ejipt, 

17ex ma baj nk'o'ne perjum ti'j; atzun ke jlu: Mirra, áloe, ex canela. 

18Ttzaja, ex jacu ko achin wen tuj enter konic'an, 

19porque mi a'l nchmile, ma txi' tuj jun tbe najchak; 

20ma txi ti'n jun ch'u'ẍ pwak ex maxi tzul meltz'aj ocxi ttijin xjaw, chi xu'j. 

21Cub ti'j tnabl cu'xun tu'n tyol xu'j cye'yix tponlen wen; 

22minabencu oc lpe' naj cu'xun ti'j ju xu'j, ic tza'n nno'c lpe' jun wacẍ ti'j jun xjal 
tu'n t-xi k'i'n tuj biybil te, ex ic tza'n jun masat oc in tzyet tu'n tramp; 

23in tzaj xo'n naj jun plech ti'j tanmi tu'ntzun tcyim. Ic tten ic tza'n jun chyu'j 
nno'cx tk'on tib tuj c'obil, minti' ba'n tu'n ka te tzuybil te tu'n tnaj. 

24Cyja'tzun nc'wa'l, chin tbincuya ex k'ontz twi'ya ti'j nyole. 

25Mi'n txi tk'o'na t-ximbetza ti'j ju xu'j lu, mi'n tz'oc lpe'ya ti'j, porque jacu naja, 

26pwes nimxi xjal o che cub tbyo'n ex nimxi jumajx o che naj tu'n. 

27Aju tu'n kxi' tuj be in pon ma tja, junx ta' ic tza'n tu'n kcu'pun max tuj cynajbil 
cyimni. 

Proverbios 8 

In yolin aju nabl 

1Aju ojtzkibl in jaw tk'ajk'ajel twi' cyuwxix wen, ex aju nabl in k'ajt twi'. 

2In cub we' cywi' ke witz, ex in cub ten jatum in baj cypa'n cyib ke be, 

3in k'ajt cytzi tpwertil tnam, ax icx jatum nno'cx be tuj tnam, ex in tma'n cyja': 

4Akeye xinak, te cyeye aju nyole lu: 

5Akeye cu'xun minti' ch'in ba'n cyu'ne ex minti' cynable, cyxnak'tzam cyibe tu'n 
tten cynable ex tu'n tel cynic'e ti'j alcye tu'n tbant cyu'ne. 

6Cyk'ontz cywi'ye ti'j ju yol cxel nma'ne ma' toclen ex tz'aklxix. 

7Ax toc aju yol cxel nma'ne, porque mi'n waje tu'n t-xi nma'ne nic'aj yol. 

8Tcyakil nyole cxel nma'ne puro tz'aklxix; mi jun mya ax toc ex mi jun ẍo'c ti'j. 

9Clarxix ke nyole ex tz'aklxix tuj twitz ju xjal at tnabl ex elni tnic' ti'j. 

10Te t-xel sak pwak ex k'an pwak, cyjyome aju xnak'tzbil ex aju ojtzkibl. 

11Aju nabl mas wi'yilxix cywitz ke tal abj tbanilxix, ex aju ti'xti nim in pon cyc'u'j 
xjal ti'j mlayx pon ic tza'n ju nabl. 

12Akine nabl, junx najl kine tuc'il ojtzkibl, at nnable ex mejorxix consej at wuc'ile. 

13Aju tu'n kniman te Kman, atzun tu'n tel kic'un ju mya ba'n. Aju xjal in jaw 
tniman tib, aju xjal jawni twitz, aju cybinchben xjal mya ba'n ex ju nic'aj yol, ic'un 
ke wu'ne. 

14Akine in chin cub ximante tu'n tbant jun ti'xti ex in japun wu'ne; ex wuc'ile ta' 
nabl ex ipumalj. 

15Wu'ne in bant cycawin ke rey ex wu'ne in che bant ke ley tuj tumelxix cyu'n 
cawil. 

16Wu'ne in bant cycawin ke nejenel cye nasyon, ex wu'ne in xi cybincha'n jwes 
ti'j cyxtis xjal. 

17C'ujla'n ke xjal wu'ne, akeju c'ujla'n kine cyu'n, ex keju in che jyo'n wi'je, in chin 
cnete cyu'n. 

18Wu'ne in xi nk'o'ne cyk'inumabl xjal ex nimbil cye, ex wu'ne nne'l ba'n tcyakilju 
in cybincha'n. 

19Aju in xi nk'o'ne cye mas ba'n twitz k'an pwak tbanilxix, ex aju in xi woyine cye 
mas ba'n twitz sak pwak tbanilxix. 

20In chin bete tuj be jikun ti'j, ex in chin bete tuj be tz'aklxix. 

21Cxel nk'o'ne cyetzbil keju in che c'ujla'n weye. 

22A kman o binchante weye t-xe tnejel, tej na'nxtok tbant jun ti'xti tu'n. 

23In binchanjtze tu'n atxix t-xe tnejel, tej na'nxtok tbant jun ti'xti tu'n. 

24In itz'je tu'n tej na'nxtok cybant ke nintz mar, ex tej na'nxtok cyjaw jlet ke nima 
ex ke twi a'. 

25Tej na'nxtok cybant ke nmak witz ex ke tal witz, otok chin itz'je tu'n Kman; 

26ex tej na'nxtok tbinchet tx'otx', mi ke cojbil mi ch'in tkukil tx'otx'. 

27Tej tbant twitz cya'j, aju tjaw tibaj nintz mar, lu kine atine. 

28Tej cybant ke muj twitz cya'j, ex tej cyjaket ke twi a' max t-xe mar, 

29ex tej tcub tk'o'n tmojonil ex tej t-xi tma'n te tu'n mi'n tex kojl tuj tlugar ex tej 
tcub tk'o'n tk'ukbil tx'otx', 

30lu kine atine ttxlaj tu'n tcub ximet alcye tu'n tbant. Tcyakil k'ij o tzalaj wi'je ex 
cucx in chin tzalaje twitz. 

31In chin tzalaje ti'j twitz tx'otx' otok bant tu'n, ex in chin tzalaje cyi'j ke xjal. 

32Atzun ja'lo, akeye ncy'ajal, chin cybintze; cybinchame aju in xi nma'ne cyeye, 
ex tu'n jlu che tele tuj tzalajbil. 

33Cyk'onx cywi'ye ti'j xnak'tzbil ex mi'n tz'el cyic'une ju nabl. 

34At tzalajbil teju xjal in tzaj tk'o'n twi' ti'j nyole, ex tcyakil k'ij in ayon ttzi njaye 
tu'n ncnete tu'n. 

35Porque ka ma chin cnete tu'n, cnetel tchwinklal ex cnetel t-xtalbil Kman tu'n; 

36pero ka ma tz'el tpa'n tib xjal wi'je, tu'nx cbajel tc'ixbisan tib, ex cycyakil keju 
in chin el ic'une cyu'n in che jyon ti'j camic. 

Proverbios 9 

Mya junx ta' xjal at tnabl tuc'il ju minti' tnabl 

1Aju xjal at tnabl jaw tbincha'n jun tja ex baj t-xpe'lin wuk tkan; 

2cub tbyo'n txkan alumaj tu'n tbant jun nintz wa'n tu'n, ex baj tbincha'n ta'l twitz 
uva te c'abj tbanil wen, ex cub tk'o'n tcyakil twi mes, 

3ex e je'xtzun t-sama'n ke tmajen xu'j k'malte tkanil cyuj ke lugar ma' cyjaw tibaj 
tnam, che chi cyja': 

4Cytzaje, akeye cu'xun na'nx toc cynable. Ax icx xi tma'n cye ke xjal minti' cynabl: 

5Cytzaje wa'l ti'j wabj ma bant wu'ne ex che c'ane ti'j ta'l twitz uva ma baj 
nbincha'ne. 

6Mi'n cucx che oque minti' cynable, ex che ank'iltzune; che bete ic tza'n jun xjal 
at tnabl, chi xjal at tnabl. 

7Ka ma txi tcawina ju xjal jawni twitz ex binchal mya ba'n, c'oquel tzokpaj ti'ja 
tuc'il tyol mya ba'n ex c'elel ic'una tu'n. 

8Mi'n tz'oc tmayo'na ju xjal jawni twitz, tu'ntzun mi'n tel ic'una tu'n; cawinxa ju 
xjal at tnabl ex mas ctel tc'ujlalil ti'ja. 

9K'onxa xnak'tzbil teju xjal at tnabl ex c'oquel mas tnabl; k'onxa xnak'tzbil teju 
xjal tz'aklxix ex ctel mastl tojtzkibl. 

10Ka ma ko niman te Kman, atzun in xe't tu'n tten knabl, ex ka ma tz'el knic' ti'j 
ju Dios Xjanxix, atzun in cnet ojtzkibl ku'n. 

11Tu'n nabl cxel lak'e' tuj tk'ija, ex nim k'ij c'ank'ila. 

12Ka at tnabla, texa c'ajbel jlu; ka jawni twitza, tu'nxa ctzajel ti'na mya ba'n tibaja. 

13Aju xu'j minti' tnabl in che jaw tilj xjal tu'n tyol, mya tuj ttxolil in yolin ex minti' 
ch'in ba'n tu'n. 

14In cub ke' tuj jun siy ttzi tja, tuj jun lugar mas ma' tjaw tibaj tnam, 

15ex in che tzaj ttxco'n ke xjal in che bet tuj cybe ex in xi tma'n cye: 

16Cytzaje akeye cu'xun na'nx toc cynable. Ax icx in xi tma'n cye xjal minti' cynabl: 

17Aju a' elk'a'n in tzaj mas chi' tc'anjtz; ex aju pan in xi wa't tuj ewaj c'oc'j wabl 
te, chi xu'j. 

18Ex minti' ba'n cyu'n xjal ka atzun ta' camic tuj tja xu'j lu, ex keju in che txconjtz 
tu'n, max cycu'x ke t-xe'pun cynajbil cyimni. 

Proverbios 10 

Ke tnejel yol o che k'manjtz tu'n Salomón. 

Proverbios 10.1—22.16 

1Atzun ke tyol Salomón jlu: Aju c'wa'lbaj at tnabl, jun tzalajbil jlu te tman; 
atzunju c'wa'lbaj minti' tnabl, jun bis jlu te ttxu'. 

2Aju k'inumabl mya tuj tumel in cnet, mlayx tz'ajben te xjal, atzunju xjal in bet 
tuj tumelxix, in clet twitz camic. 

3Aju xjal tz'aklxix, mlay cyaj tcolin Kman tu'n mi'n twa'n, atzunju xjal binchal 
mya ba'n, nno'c tmayo'n Kman ti'j ju in pon tc'u'j ti'j. 

4Aju xjal tc'i' tz'ak'nan, tal meba xjal c'oquel; atzunju in ak'nanxix wen, ctel 
tk'inumabl. 

5Aju xjal at tnabl, in jaw tchmo'n tawal oc tul tk'ij, pero aju nok in tan oc tul tk'ij 
twitz tawal, ctzajel tch'ixwi. 

6Aju xjal tz'aklxix, cy'iwla'n tu'n Kman Dios, atzunju xjal binchal mya ba'n, txolin 
ti'j tu'n mya ba'n. 

7Aju xjal tz'aklxix, cucx ctzajel na'n tbinchben ba'n; atzunju binchal mya ba'n, 
jurat c'ic'el tna'l cyu'n xjal. 

8Aju xjal at tnabl, in xi tniman aju xnak'tzbil in tzaj k'o'n te, pero aju in yolin ti'j 
yol minti' tnabl, cnajel. 

9Segurxix ta' aju in bet tuj tumelxix; atzunju xjal nne'l txalpuj ti'j be ba'n, che elel 
ke tbinchben mya ba'n tuj k'ancha'l. 

10Aju xjal in cub t-xmutz'i'n jun tbak' twitz tu'n tyec'unte ka mya ax toc aju in 
tma'n, in tzaj ti'n mya ba'n tibaj; ex aju xjal in yolin ti'j yol minti' ttxolil, cbel 
tcastiw. 

11Ke tyol ju xjal tz'aklxix in cyk'o'n chwinklal, atzunju xjal binchal mya ba'n, 
txolin ti'j tu'n mya ba'n. 

12Aju xjal nne'l tic'un tuc'il, nok k'oj in tzaj ti'n, atzunju xjal at tc'ujlalil, in cub 
tnajsa'n tcyakil mya ba'n in bant cyu'n xjal. 

13Aju tyol xjal at tnabl, ojtzkibl in tk'o'n, atzun teju minti' tnabl, cxel jato'n jun 
tze' ttzal ti'j. 

14Ke xjal at cynabl in xi cyc'u'n cyojtzkibl, atzunju cyyol ke xjal minti' cynabl in 
tzaj xitbil tu'n. 

15Aju tk'inumabl ju xjal k'inun, atzun colil ti'j, atzunju xjal meba, ax tmebyil in 
tzaj k'inte mya ba'n ti'j. 

16Aju tcambabl jun xjal tz'aklxix, atzun chwinklal, atzunju xjal mya ba'n, il in 
tcamba'n. 

17Aju xjal in tbi'n xnak'tzbil, in bet tuj be te chwinklal; atzunju xjal minti' in xi 
tbi'n, cyja' in xi' tuj be in pon tuj najen. 

18Aju xjal in k'ojl ti'j tuc'il ex in cub tewan, nic'al yol te; ex aju xjal si'mil yol minti' 
tnabl. 

19Aju xjal in yolin ti'j nim yol, jacu tzpet ti'j; atzunju xjal in jac'unte ttzi' at tnabl. 

20Aju tyol xjal tz'aklxix ic tten ic tza'n sak pwak tbanilxix; atzunju t-ximbetz xjal 
binchal mya ba'n minti'x tajben. 

21Ke tyol xjal tz'aklxix in ajben te jun xnak'tzbil cye nimcu, atzunte xjal minti' 
tnabl, in naj tu'nju minti' tojtzkibl. 

22Aju cy'iwbil tu'n Kman, atzun in k'onte k'inumabl ex minti' in tzaj ti'n jun bis 
junx tuc'il. 

23Aju xjal minti' tnabl in tzalaj ti'j oc tbinchante mya ba'n; atzunte xjal at tnabl in 
tzalaj ti'j ju tnabl at. 

24Aju mas in xob xjal binchal mya ba'n ti'j, axtzunju in tzaj ti'j, atzunte xjal 
tz'aklxix in tc'mo'n aju tajbil. 

25Ic tza'n xcyakinpaẍ in tzaj ex jurat nnic' naj, ictzun in cub naj aju binchal mya 
ba'n, atzunju xjal tz'aklxix cyjel ten te jumajx. 

26Ic tza'n vinagr nno'cx t-xe ke' bix in tzaj chyo'n tu'n, ex ic tza'n in xi' sib tuj 
kwitz, ictzun nne'la ju xjal cy'aj teju samalte te. 

27Aju xjal in niman te Kman cxel lak'e' tuj tk'ij, atzun cye ke binchal mya ba'n, 
c'oquel lak'e' tuj cyk'ij. 

28Aju in ayon ju xjal tz'aklxix ti'j, atzun tzul k'onte tzalajbil te, ex aju in ayon ju 
binchal mya ba'n ti'j, mlay tc'am. 

29In colin Kman cyi'j keju in cybincha'n ba'n, pero keju binchal mya ba'n in che 
naj tu'n. 

30Aju xjal tz'aklxix mlay tzic' yucun tuj tlugar, atzunju xjal binchal mya ba'n, 
mlayx ten twitz tx'otx'. 

31Aju xjal tz'aklxix in yolin ti'j yol at tnabl. Atzunju xjal jumajx tk'on tib tuj mya 
ba'n, bi'x cmayetel tu'n tyolin. 

32Aju xjal tz'aklxix in yolin ti'j yol txubtxaj tbinx; atzunte xjal binchal mya ba'n 
o'cx in yolin ti'j yol mya tuj tumel. 

Proverbios 11 

 

1Ic'un tu'n Kman aju balans mya cabal, pero in tzalaj ti'j ju marc cabalxix. 

2Aju xjal in jaw tniman tib cbel tch'ixwi; pero cyuc'il ke xjal mans, atzun ta' nabl. 

3Ke xjal in che ank'in tuj tumel in che ẍaklunjtz tu'n cybinchben tz'aklxix; atzun 
ke xjal sbul, tu'nxju cysbubl in che naj. 

4Tuj tk'ijlalil jwisi mlay che clet xjal tu'n cyk'inumabl, atzunte xjal tz'aklxix oc 
cletel tu'n mi'n tcyim. 

5Aju xjal in bet tuj tumelxix in xi jikuma'n ti'j tbe tu'nju tz'aklxix, atzunte xjal 
binchal mya ba'n, ax in cub tz'ak tuj tbinchben mya ba'n. 

6Aju xjal tz'aklxix in clet tu'nju minti' til, atzun ke xjal binchal mya ba'n in che 
tzyet tu'nju in pon cyc'u'j ti'j nimcu. 

7Oc tcyim xjal mya ba'n, ax icx cnajel aju in ayontok ti'j, tuc'ix aju toc tc'u'j ti'j. 

8Aju xjal tz'aklxix in clet tuj yajbil te, ex aju binchal mya ba'n in yajlanjtz te t-xel. 

9Aju xjal binchal mya ba'n in che naj ke tuc'il tu'n tyol, atzunju xjal tz'aklxix in 
clet tu'n tojtzkibl. 

10Ka ba'n ta' ju xjal tz'aklxix cycyakil xjal tuj tnam in che tzalaj; ex oc cycyim keju 
binchal mya ba'n che jawil tzalaj xjal. 

11Tu'nju cy'iwbil in cyc'mo'n ke xjal tz'aklxix in ch'iy tnam, pero in cub xitj tu'n 
cyyol ke binchal mya ba'n. 

12Aju xjal minti' tnabl in yolin mya ba'n ti'j tuc'il; atzunte xjal at tnabl minti' in 
k'ajt. 

13Aju xjal ẍtak'il yol, tcyakil in baj tyolin; atzunte xjal ba'n t-ximbetz, minti' in baj 
tyolin aju ba'n tu'n. 

14Ka mya tuj tumel in che cawin ke cawil tuj tnam, cbel xitj tnam; pero ka at 
nimcu xjal at cynabl, jacu clet tnam. 

15Mya ba'n nne'la te xjal in cyaj we' ti'j tc'as juntl xjal minti' ojtzki'n tu'n; atzunju 
xjal minti' in cyaj we' ti'j tc'as juntl, in ank'in tuj txubtxaj. 

16Aju xu'j ba'n tmod in tc'mo'n nimbil te, aju xinak at tipun tu'n tak'nan in cnet 
k'inumabl tu'n. 

17Aju xjal ba'n k'ak'an tc'u'j ti'j juntl in tzaj ti'n ba'n tibajx, atzunju xjal in tzalaj 
tu'n tyajlanjtz juntl tu'n, tibajx in tzaj ti'n mya ba'n. 

18Jurat cbel naj aju cambabl in tc'mo'n xjal binchal mya ba'n; atzunte xjal in 
tbincha'n aju tz'aklxix oc tcamba' twi tc'u'j mlay baj. 

19Aju xjal in tbincha'n aju tz'aklxix, tzul k'o'n tchwinklal, atzunte xjal in tbincha'n 
mya ba'n, cpol tuj camic. 

20Ic'un tu'n Kman ke xjal in che ximan ti'j tu'n cybinchante mya ba'n, pero in 
tzalaj cyi'j keju minti' cypaltil. 

21Axix toc mlayx tzic'x ti'j tu'n mi'n tcub tcastiw aju xjal binchal mya ba'n, atzun 
ke xjal tz'aklxix che cletel. 

22Aju xu'j mejor que'yin ex minti' tnabl, junx ta' ic tza'n jun xmulk'abaj k'an pwak 
ttx'otx'il tcub twi ttxa'n jun boch. 

23Aju cyajbil xjal tz'aklxix, tcyakil maj ba'n nne'la; atzunju cychquinibil keju 
binchal mya ba'n nok k'oj in tzaj tu'n. 

24At xjal ba'n k'on oyaj ex in tc'mo'n mas twitzju in xi tk'o'n, ex aju xjal xc'a cucx 
ctel tuj mebayil. 

25Aju xjal ba'n k'on oyaj, nok cyja' t-xi' jawni; ex aju in onin ti'j tuc'il, icx te oc 
ctzajel onin. 

26Aju xjal in cub t-xc'ayin triw, in tzaj cykanin xjal mya ba'n tibaj; atzunte xjal in 
xi tc'ayin triw cye, in tzaj cykanin xjal cy'iwbil tibaj. 

27Aju xjal nno'c tilil tu'n tu'n tbinchante ba'n, in cnet xtalbil tu'n; atzunte xjal in 
jyon ti'j mya ba'n, ax mya ba'n tzul tibaj. 

28Aju xjal nno'c ke' tc'u'j ti'j tk'inumabl, cbel tz'ak ic tza'n t-xak tze' tzkij, ex atzun 
ke xjal tz'aklxix, che oquel ic tza'n tk'ab tze' cha'x. 

29Aju xjal minti' in che oc tcwentin keju ate' tuj tja, minti' ch'intl cyjel ten te; aju 
xjal minti' tnabl, cucx ctel te tmajen ju xjal at tnabl. 

30Aju xjal tz'aklxix ic tten ic tza'n jun tze' in tk'o'n chwinklal, atzunte xjal at tnabl, 
in cub ti'j cynabl xjal tu'n, tu'n cybet tuj be ba'n. 

31Ka ma cub tcastiw ju xjal tz'aklxix tzalu twitz tx'otx', pyortzunlo te xjal binchal 
mya ba'n ex aj il, cbel tcastiw tu'nju otok tbincha mya ba'n. 

Proverbios 12 

1Aju xjal in tzalaj oc tcub cawin, nabl in tc'ujla'n, atzunju xjal tc'i' tu'n tcub cawin, 
minti' tnabl. 

2Aju xjal ba'n tmod in tc'mo'n t-xtalbil Kman, atzunju xjal mya ba'n t-ximbetz, 
tcub t-sentens tu'n. 

3Minti' cyuwsabl te xjal tu'nju mya ba'n in bant tu'n, atzun ke xjal tz'aklxix cyuw 
cyten ic tza'n jun tze' nim tloc'. 

4Aju xu'j ba'n tmod, jun tzalajbil jlu te tchmil, atzunju xu'j mya ba'n, bi'x in naj 
tchmil tu'n. 

5Ke xjal tz'aklxix o'cx toc cyximbetz ti'j ju tz'aklxix; atzun ke xjal binchal mya 
ba'n o'cx in che ximan tu'n cysbun. 

6Ke cyyol xjal binchal mya ba'n, jun c'obil jlu tu'n cynaj xjal tu'n; atzun cyyol ke 
xjal tz'aklxix, in che clet xjal tu'n. 

7Ke xjal binchal mya ba'n che bel tz'ak ex bi'x che najel, atzun ke cyiyjil xjal 
tz'aklxix cucx che cyjel ten te jumajx. 

8In jaw nimsa'n xjal ic tza'nxju tojtzkibl at, atzun teju minti' tnabl nok o'cx nne'l 
ic'un. 

9Mas ba'n tu'n koc k'o'n te ch'in koclen pero at jun ajbel ke, twitzju tu'n kjaw 
nimsa'n ex minti' kwa. 

10Aju xjal tz'aklxix in che oc tcwentin ke talun, atzunju xjal binchal mya ba'n 
minti' in tz'e'y tc'u'j cyi'j talun. 

11Aju xjal in ak'nan twitz tx'otx' at nim twa; atzunju minti' tnabl o'cx in xi tk'on 
tib tu'n tbinchante aju minti' tajben. 

12Aju xjal binchal mya ba'n in tzyet tu'nx ju mya ba'n in pon tc'u'j ti'j; ex atzun 
ke xjal tz'aklxix cyuw cyten ic tza'n jun tze' nim tloc'. 

13Aju xjal binchal mya ba'n in baj t-sacun tib tujx ju yol in xi tnic'an, atzunju xjal 
tz'aklxix ba'n nne'x tuj ju yajbil te. 

14Tu'nju yol ba'n in yolin xjal ti'j in tc'mo'n nim ba'n, ex in tc'mo'n chojbil ti'j 
tbinchben. 

15Aju xjal minti' tnabl, tuj twitz ka ba'n tcyakilju in tbincha'n, atzunju xjal at tnabl 
in xi tniman ke consej. 

16Aju xjal minti' tnabl jurat in tzaj tk'oj; atzunju xjal at tnabl minti' nno'c tk'o'n 
tcwent ti'j ju mya ba'n in binchanjtz ti'j. 

17Aju testiw axix toc tyol in tchic'ba'n ju ax toc; atzunju testiw nic'al yol in 
tcyuwsa'n aju mya ax toc. 

18At xjal in c'ixbisan ti'j juntl cyu'n ke tyol, atzun cyyol ke xjal at cynabl nno'c te 
k'anbil cye mastl. 

19Aju xjal in yolin ax toc cucx ctel te jumajx, atzunju xjal nic'al yol mya nim k'ij 
ctel. 

20At sbubl tuj tanmi xjal in ximan ti'j tu'n tbinchante mya ba'n ti'j juntl, ex at 
tzalajbil cye xjal nno'c tilil cyu'n tu'n cyten xjal tuj tzalajbil. 

21Aju xjal tz'aklxix mlay tzaj jun mya ba'n ti'j, atzunte xjal binchal mya ba'n 
ctzajel nim mya ba'n ti'j. 

22Ic'un tu'n Kman ke xjal nic'al yol, pero in tzalaj cyi'j keju in che yolin axix toc. 

23Aju xjal at tnabl minti' in baj tyolin ka at tojtzkibl, atzunju xjal minti' tnabl, 
tu'nx tyol in tyec'un ka minti' ba'n tu'n. 

24Aju xjal puro sec' ti'j tak'un c'oquel te nejenel cye mastl; atzunju xjal cy'aj cucx 
cyjel tjak' tcawbil juntl. 

25Tu'n tlaj bis, bi'x in tzaj baj tc'u'j xjal; pero tu'nju yol ba'nxix, in jaw tzalaj. 

26Aju xjal tz'aklxix in ajben tu'n t-xi t-ẍaklun tuc'il, atzun ke xjal binchal mya ba'n 
in che el tzpet ti'j be. 

27Aju xjal ba'n camban pero ka cy'aj, mlay tzyet tcanb, atzunju xjal sec' tnabl, 
cnetel nim tk'inumabl. 

28Aju cybe ke xjal tz'aklxix atzun in pon tuj chwinklal, ex minti' camic tuj cybe. 

Proverbios 13 

Tnejel u'j tu'n Salomón jatum tz'iban ke tyol 

1Aju c'wa'l at tnabl, ba'n nne'l tuj twitz tu'n toc mayo'n tu'n tman ti'j mya ba'n; 
atzunju xjal jawni twitz, minti' in xi tniman aju maybil te. 

2Ke xjal ba'n in cyc'mo'n jun oyaj ti'j ju yol ba'n in cyma'n, atzun keju in che oc 
meltz'aj cyi'j cyuc'il, mas cyaj tu'n cyyajlan cyi'j xjal. 

3Aju xjal toc tcwent ti'j tyol, nno'c tcwentin tib, atzunju xjal jawni yolin, tu'nx tib 
in naj. 

4Aju xjal cy'aj, nim tgan tu'n tten jun ti'xti te, pero minti' in cnet tu'n, atzunju xjal 
ak'nal in cnet nim tu'n. 

5Aju xjal tz'aklxix, ic'un nic'aj yol tu'n, atzunju xjal mya ba'n, tu'nx in tzaj ti'n 
tch'ixwi ex ic'bil te. 

6Aju xjal minti' til, cwentin tu'nju in bet tuj tumel, atzunju xjal aj il, tu'nx 
tbinchben mya ba'n in naj. 

7At junjun xjal misicyer ch'in at cye ex nno'c cyk'on cyib ic tza'n k'inun; ex at 
junjuntl tcyakil at cye, pero nno'c cyk'on cyib ic tza'n meba. 

8Aju xjal k'inun in clet tu'n tk'inumabl tu'n mi'n tcub byo'n, atzunju xjal meba 
mlay che pon ke elek' xobtzal te. 

9Ke xjal tz'aklxix ic cyten ic tza'n jun spic'un in koptz'aj, atzun ke xjal mya ba'n, 
ic cyten ic tza'n jun candil in cu'x yupj. 

10Aju xjal in jaw tniman tib, nok k'oj in jyon ti'j, atzun keju in xi cybi'n consej, at 
cynabl. 

11Aju k'inumabl jurat naj in cnet, nok ch'in in ten, atzunju cheba in cnet, in ch'iy. 

12Ka at jun ti'xti in ko ayon ti'j ex ka minti' ma tzul, tzul bis tuj kanmi tu'n, pero 
ka ma kc'am aju at kgan ti'j, ko tzalajel. 

13Aju xjal minti' in xi tniman aju xnak'tzbil, tzul tilil tu'n, atzunju xjal in xi tniman 
ju mandamyent, tzul k'o'n t-xel te. 

14Aju xnak'tzbil tu'n xjal at tnabl in tzaj tk'o'n kchwinklal ex in ko clet tu'n, tu'n 
mi'n ktzyet tu'n camic. 

15Aju xjal ba'n tnabl in che tzalaj xjal ti'j, atzun ke xjal in che oc meltz'aj cyi'j 
cyuc'il, cyja' cyxi' tuj najen. 

16Aju xjal at tnabl in tbincha'n jun ti'xti tu'n tojtzkibl, atzunju xjal minti' tnabl, 
tu'nx in tyec'un ka minti' ba'n tu'n. 

17Aju sanjel mya ba'n in tzaj ti'n xitbil cyibaj xjal, atzunju sanjel in japunxix tu'n, 
in onin tu'n cyten xjal tuj txubtxaj. 

18Mebayil ex ch'ixbajil tzul tibaj ju xjal nne'l tic'un consej ba'n, atzunju xjal in cub 
tuj twitz oc toc mayo'n ti'j mya ba'n, nimxix cjawil nimsa'n. 

19Aju in pon tc'u'j xjal ti'j ex in cnet tu'n, in tk'o'n tzalajbil te. Ke xjal minti' cynabl 
minti' nnic'x cyu'n tu'n tel cypa'n cyib ti'j mya ba'n. 

20Ka ma tz'oc tjunin tiba cyuc'il ke xjal at cynabl, ctel tnabla, katzun ma tz'oc 
tjunin tiba cyuc'il ke xjal minti' cynabl, cnajela. 

21Ke xjal aj il in che yajlanjtz tu'n mya ba'n; atzun ke xjal tz'aklxix in cyc'mo'n ju 
ba'n te chojbil cye. 

22Aju xjal ba'n tmod in cyaj tk'o'n cyetzbil ke tal tchman; atzun tk'inumabl ju xjal 
aj il, c'u'n te cye ke xjal tz'aklxix. 

23Tuj cycojbil ke xjal meba at nim twitz awal, pero jacu cub naj jlu tu'nju minti' 
in cybincha'n xjal aju tz'aklxix. 

24Aju xjal minti' in xi tcawin tc'wa'l, nne'l tic'un; atzunju c'ujla'n tc'wa'l tu'n, in 
xi tcawin. 

25Aju xjal tz'aklxix in wa'n ex in noj tc'u'j, atzunju xjal binchal mya ba'n in wa'n 
ex minti' in noj tc'u'j. 

Proverbios 14 

1Aju xu'j at tnabl in jaw tbincha'n tja; atzunju xu'j minti' tnabl tu'nx in cub t-xitun 
tja. 

2Ke xjal in che bet tuj tumel in che niman te Kman; atzun keju mya tuj tumel in 
che bet, ic'un Kman cyu'n. 

3Tuj ttzi xjal minti' tnabl nne'tz yol te tnimbil tib; atzunju xjal at tnabl at colbilte 
tuj tyol. 

4Ka minti' boys tu'n cych'oquin twitz tx'otx', ax icx minti' twitz awal tuj tx'utx'; 
tu'n cyipun boys in jaw nim twitz awal. 

5Aju testiw axix toc tyol minti' in nic'an yol; atzunju testiw mya ax toc tyol nimxix 
in nic'an yol. 

6Aju xjal ba'n xmayin in jyon ti'j nabl ex minti' in cnet tu'n; atzunju xjal at 
tojtzkibl jurat nne'l tnic' ti'j. 

7Pa'n el tiba ti'j ju xjal minti' tnabl, porque mlay tc'ama jun yol te ojtzkibl tu'n. 

8Aju xjal at tnabl, tu'nju ojtzkibl nne'l tnic' ti'j alcye tu'n tbant tu'n, atzunju xjal 
minti' tnabl, in cub t-sbun tib tu'nx t-ximbetz mya ba'n. 

9Ke xjal minti' cynabl minti' in che xob tu'n cybinchante mya ba'n, atzun ke xjal 
in che bet tuj tumelxix in che tzalaj cyuc'il mastl. 



1151 

 

 
Mam del Norte 

© 1993 Sociedades Bíblicas Unidas. 
  

 

 

10Ba'n tu'n tanmi xjal alcye ta'w toc ti'j, ex mi a'l juntl xjal jacu tz'el tnic' ti'j 
ttzalajbil. 

11Aju cyja xjal binchal mya ba'n cbajel xitj; atzun keju ate' tuj tja ke xjal tz'aklxix 
cucx che tel tuj tzalajbil. 

12At be jikun ti'j tuj twitz xjal, pero aju bajsbilte in pon tuj camic. 

13At xjal in che tze'n pero tuj cyanmi at ta'w, ex octzun tbaj tzalajbil in tzaj bis. 

14Aju xjal nne'l tpa'n tib ti'j Dios, ax ke tbinchben tzul k'inte bis ti'j, atzunju xjal 
ba'n, ax ke tbinchben tzul k'inte tzalajbil te. 

15Aju xjal minti' tnabl in xi tniman tcyakil aju in tzaj k'ma'n te; atzunju xjal at 
tnabl toc tcwent ti'j jatum in bet. 

16Aju xjal at tnabl in xob ti'j ju mya ba'n ex nne'l tpa'n tib ti'j, atzunju xjal minti' 
tnabl jurat in jaw cyakpaj ex tuj twitz ka ba'n ta'. 

17Aju xjal jurat in jaw k'ojl in bant jun ti'xti tu'n mya tuj ttxolil; atzunju xjal jawni 
twitz tu'n t-sbu'n c'elel ic'un. 

18Ke xjal minti' cynabl in che oc te tajwil ju minti' tajben; atzun ke xjal at cynabl 
nojni cywi' tu'n ojtzkibl. 

19Ke xjal mya ba'n che bel moc'e' cywitz ke xjal ba'n cymod; ex ke xjal binchal 
mya ba'n che cubsal ttzi cyja ke xjal tz'aklxix. 

20Aju xjal meba nne'l ic'un cyu'nx ke tamiw; atzunju xjal k'inun nim tamiw at. 

21Aju xjal nne'l ic'unte tuc'il, in binchan il tu'n jlu, atzunju xjal in tzaj tz'e'y tc'u'j 
cyi'j ke xjal meba, at tzalajbil te. 

22Ke xjal in che ximan tu'n cybinchante mya ba'n, in che el tzpet ti'j be; atzun 
keju in che ximan tu'n cybinchante ba'n, ctel cyc'ujlalil xjal cyi'j ex cjapunel yol 
tziyimaj cye. 

23Aju xjal in ak'nan, at tcambabl ti'j jlu, atzunju xjal nok la'jbil nno'c tilil tu'n, nok 
mebayil in tzaj ti'j. 

24Aju tk'inumabl ju xjal at tnabl ic tten ic tza'n jun coron tjax tuj twi'; atzun keju 
minti' cynabl, o'cx in cybincha'n aju mya tuj ttxolil. 

25Aju testiw axix toc tyol in che clet xjal tu'n; atzunju testiw mya ax toc tyol, in 
nic'an yol. 

26Ka in ko xob twitz Kman Dios ex ka in ko niman te, tu'n jlu in ke'xix kc'u'j, ex 
tu'nx jlu che tel ke kc'wa'l tuj segur. 

27Aju tu'n kniman te Kman Dios, chwinklal in tzaj tk'o'n, ex in ko clet tu'n tu'n 
mi'n ktzyet tu'n camic. 

28Ka in cawin rey cyibaj nimcu xjal, a jlu jun nimbil te, pero ka in cawin cyibaj 
nic'xi xjal, a jlu jun xitbil te. 

29Aju xjal mya jurat in tzaj tk'oj, at nim tnabl, atzunju xjal jurat in tzaj tk'oj, minti' 
tnabl. 

30Ka k'ukl tc'u'j jun xjal, chwinklal jlu te t-ximlal, atzunju xjal cye lo'ch tc'u'j, in 
che baj k'ay ke tbakil. 

31Aju xjal in baj yajlante cye xjal meba, ic'un Dios tu'n, aju Binchalte cye, atzunju 
xjal at tk'ak'bil tc'u'j cyi'j ke xjal meba, in niman te Dios. 

32Aju xjal binchal mya ba'n in naj tu'nxju mya ba'n in bant tu'n; atzunju xjal 
tz'aklxix at colbil te oc tcyim. 

33Atzun ta' nabl tuj tanmi xjal at tojtzkibl, atzun ke xjal minti' cynabl misicyer 
nne'l cynic' ti'j. 

34Ka tz'aklxix ke xjal tuj jun nasyon, tu'n jlu cjawil nimsa'n, katzun mya ba'n 
cybinchben xjal tuj jun nasyon, nok ch'ixbil in tzaj tu'n. 

35In tzalaj rey cyi'j ke xjal sec' cynabl, akeju in che ajben te, pero in tzaj tk'oj cyi'j 
keju mya sec' cynabl. 

Proverbios 15 

1Aju tzak'webl te yol tuc'il c'ujlalil, bi'x in we' k'oj tu'n, atzunju tzak'webl tuc'il 
ilbil, mas in tzaj k'oj tu'n. 

2Nim yol te k'obl nabl in che yolin ke xjal at cynabl ti'j, atzun ke xjal minti' cynabl 
o'cx in che yolin ti'j yol minti' tajben. 

3Tuj tcyakil lugar at Kman Dios, ex in k'on cwent cyi'j ke xjal ba'n ex cyi'j ke mya 
ba'n. 

4Aju yol at tchya'l in tzaj tk'o'n kchwinklal, atzunju yol puro ploj in ko c'ixbi tu'n. 

5Aju xjal minti' tnabl minti' in cub tuj twitz oc toc mayo'n tu'n tman; atzunju xjal 
niman tman tu'n in tzaj tyec'un ka at tnabl. 

6Nim ti'xti at tuj tja ju xjal tz'aklxix, atzunju xjal mya ba'n minti' in xi tnic'ben aju 
in tcamba'n. 

7Ke xjal at cynabl in cyk'o'n ojtzkibl cye mastl, atzun ke xjal minti' cynabl minti' 
in cybincha'n icju. 

8Aju oyaj in cyk'o'n ke xjal mya ba'n, minti' in xi tc'mo'n Kman, atzunju cyna'j 
Dios ke xjal tz'aklxix, in xi tc'mo'n Kman tuc'il tzalajbil. 

9Ic'un tu'n Kman aju cybinchben ke xjal mya ba'n, atzunju xjal in bet tuj tumel 
c'ujla'n tu'n Kman. 



1153 

 

 
Mam del Norte 

© 1993 Sociedades Bíblicas Unidas. 
  

 

 

10Aju xjal in cyaj tcolin ju be ba'n, ba'n tu'n t-xi cawit cyuw; atzunju nne'l tic'un 
cawbil te, cymel. 

11Twitz Kman tcubsa'n ju camic tuc'ix ju cynajbil cyimni, ax icx tcubsa'n twitz 
aju cyximbetz xjal. 

12Aju xjal jawni twitz minti' in tc'ujla'n aju nno'c mayonte te ti'j mya ba'n, ex 
minti' nno'c tmojban tib cyuc'il keju at cynabl. 

13Aju xjal in tzalaj tanmi, ax icx in tzalaj twitz, ex aju xjal bis ta', bi'x in tzaj ta'w 
tuj tanmi. 

14Aju xjal at tnabl in jyon ti'j ojtzkibl, atzunju xjal minti' tnabl o'cx toc tc'u'j ti'j ju 
minti' tajben. 

15Cycyakil k'ij mya ba'n in che ela teju xjal in bisun, atzunju xjal in tzalaj, cycyakil 
k'ij in che oc puro ba'n te te. 

16Mas ba'n tu'n kniman te Kman Dios masque meba xjal ko', twitzju tu'n koc 
k'inun ex tuj bis in ko ank'in. 

17Mas ba'n ka at kc'ujlalil masque nok itzaj kchi', twitzju chibj kchi' ex at ic'bil 
kxol. 

18Aju xjal jurat in jaw k'ojl, nok k'oj in jyo'n ti'j; atzunju xjal minti' in tzaj naj tk'oj, 
in cub yupj k'oj tu'n. 

19Tuj twitz ju xjal cy'aj mer ic tza'n ch'i'x tcub tuj tbe; atzunju xjal tz'aklxix, aju 
tbe puro ktz'umin tuj. 

20Aju c'wa'lbaj at tnabl, jun tzalajbil jlu te tman; atzunju c'wa'lbaj minti' tnabl, 
jun bis jlu te ttxu'. 

21Aju xjal minti' tnabl in tzalaj tu'nju minti' tnabl; atzunju xjal at tnabl tuj tumel 
in bet tuj tbe. 

22Minti' in japun aju in cub cyximan xjal ka mi a'l jun k'ol cyconsej; pero ka at 
nim k'ol consej ba'n nne'la jlu. 

23At tzalajbil teju xjal in tzak'wet ju yol tu'n, ex mas at tzalajbil te ka ma tzak'wet 
tu'n oc tajben. 

24Aju be tbeyil chwinklal cyja' in xi' jawni, ex in clet ju xjal at tnabl tu'n tu'n mi'n 
tcu'x tuj cynajbil cyimni. 

25In cub t-xitun Kman tja ju xjal in jaw tniman tib, ex in tcyuwsa'n aju tetzbil 
meba xu'j. 

26Ic'un tu'n Kman aju cyximbetz ke xjal binchal mya ba'n, atzun ke yol minti' 
cypaltil in tzalaj cyi'j. 

27Aju xjal in pon tc'u'j ti'j nimcu, tu'nx in che naj keju ate' tuj tja; atzunju xjal 
minti' in tc'mo'n pwak tu'n mi'n tcub cysentens xjal tu'n, oc c'ank'il. 

28Aju xjal tz'aklxix, nej in cub ten ximal ti'j alcye yol tu'n t-xi' ttzak'we'n, atzunju 
xjal binchal mya ba'n, nok nne'tz chitj yol mya ba'n tuj ttzi'. 

29Nne'l tpa'n tib Kman cyi'j xjal binchal mya ba'n, atzun ke xjal tz'aklxix in tzaj 
tbi'n cyna'j Dios. 

30Aju xjal in ko tzaj tque'yin tuc'il tzalajbil in ko tzalaj tu'n; ex aju tkanil ba'n in 
tk'o'n ac'aj kipumal. 

31Aju xjal in xi tniman aju cawbil tuj tumelxix ctel cyxol ke xjal at cynabl. 

32Aju xjal minti' in xi tniman cawbil te, tu'nx tib nne'l tic'un tib; atzunju xjal in xi 
tniman cawbil te, nno'c mastl tnabl. 

33Ka in ko xob twitz Dios, tu'n jlu in tzaj k'o'n xnak'tzbil ke tu'n tten knabl; ka 
kajbil tu'n kc'monte nimbil ke, tnejel il ti'j tu'n tcub kmansin kib. 

Proverbios 16 

1In baj t-ximan xjal alcye tu'n tbant tu'n, pero a Dios in k'mante alcye tu'n tbant. 

2Tuj twitz xjal ka ba'n tcyakilju in tbincha'n, pero ate Kman in baj malonte t-
ximbetz xjal ka ba'n ex ka mi'n. 

3K'onxa tuj tk'ab Kman tcyakil aju in bant tu'na, ex ba'ntzun c'elel aju ma cub t-
ximana tu'n tbant. 

4Tcyakil o tbincha Kman tu'n tjapun baj, aju ximamajtl tu'n; ax icxpe ke xjal 
binchal mya ba'n tu'n cyten tuj k'ij te c'ixbisabl. 

5Ic'un tu'n Kman ke xjal in jaw cyniman cyib; ax toc mlay tzic'x ti'j tu'n mi'n tcub 
cycastiw. 

6Ka at tc'ujlalil xjal ex ka in yolin axix toc, jacu najset til; ka in niman xjal te Kman, 
nne'l tpa'n tib ti'j ju mya ba'n. 

7Ka in tzalaj Kman ti'j tbinchben jun xjal, cyuc'ixpe ke aj k'oj ti'j in bant cyten 
tuc'il. 

8Mas ba'n nok ch'in at ke, pero tuj tumelxix otok cnet ku'n, twitzju nimcu at ke, 
pero mya tuj tumel otok cnet. 

9In baj t-ximan xjal alcye tu'n tbant tu'n, atzunte Kman ẍaklul te. 

10Mlay cub tk'o'n rey cysentens xjal mya tuj tumel, porque a Dios in k'onte tnabl. 

11Atzun taj Dios tu'n tbaj malet tcyakil tuj balans cabalxix, ex tu'n o che binchet 
ke marc in che ajben te malbil. 

12Ic'un cyu'n rey ke xjal binchal mya ba'n, porque aju cycawbil rey in cyuwsanjtz 
tu'nju cybinchben tuj tumelxix in bant. 

13Ke xjal in che yolin tuj tumelxix, c'ujla'n ke tu'n rey, ax icx in tzalaj cyi'j keju 
axix toc cyyol. 

14Ka ma tzaj tk'oj rey, tkanil camic jlu, atzunju xjal at tnabl, nno'c tilil tu'n tu'n 
tchewix tk'oj rey. 

15Ka in tzalaj twitz rey ti'j ju xjal in pon twitz, at tchwinklal xjal tu'n jlu, ex aju 
xtalbil in tk'o'n ic tten ic tza'n muj in tzaj jbal tu'n. 

16Aju tu'n toc knabl, mas ma' t-xilen jlu twitz k'an pwak; ex aju tu'n tten kojtzkibl, 
mas ma' t-xilen jlu twitz sak pwak. 

17Aju cybe ke xjal tz'aklxix tpa'n tib ti'j ju mya ba'n; ex ka toc tcwent xjal ti'j 
tbinchben, in cub tcwentin tib. 

18Tu'nju in jaw tniman tib xjal in tzaj xitbil ti'j; ex tu'nju jawni twitz in cub tz'ak. 

19Mas ba'n tu'n tcub kmansin kib cyxol ke xjal meba twitzju tu'n koc te k'inun 
cyuc'il ke xjal in jaw cyniman cyib. 

20Ka ma txi tniman xjal aju xnak'tzbil in xi k'o'n te, ba'n nne'la te te; ex aju xjal 
k'ukl tc'u'j ti'j Kman, at tzalajbil te. 

21Aju xjal at tnabl nne'l tkanil ti'j ka at tnabl; cyu'n ke yol ba'n tbinx in cub ti'j 
cynabl xjal tu'n. 

22Aju xjal at tnabl, jun chwinklal jlu te te; atzunju xjal minti' tnabl, in tzaj tcastiw 
tu'n jlu. 

23Aju xjal at tnabl, toc tcwent ti'j tyol, ex in cub ti'j cynabl xjal tu'n tyol. 

24Aju yol ba'n tbinx ic tten ic tza'n ta'l cab puro chi' wen: chi'xix in pon ti'j tc'u'j 
xjal tu'n, ex in tk'o'n ac'aj tipumal. 

25At be jikun ti'j tuj twitz xjal, pero aju bajsbil te in pon tuj camic. 

26Tu'nju in tzaj el tc'u'j xjal, cyja'tzun in ak'nan; porque oc tna'nte xjal we'yaj in 
jaw we' tu'n tak'nan; 

27Aju binchal mya ba'n, o'cx in ximan ti'j tu'n tbinchante mya ba'n ti'j juntl, ex ke 
tyol ic cyten ic tza'n tkan k'ak'. 

28Aju xjal tk'on tib jumajx tuj mya ba'n, nok k'oj in jyon ti'j; ex aju xjal si'mil yol, 
nok ic'bil in tk'o'n cyxol xjal cyamiwxix cyib. 

29Aju xjal mya ba'n in cub t-sbu'n tuc'il ex in xi ti'n tuj be mya ba'n; 

30in cub t-xmutz'in ttzi twitz oc in cub ten ximal tu'n tbinchante mya ba'n; ex in 
che cub tbetz'an ke ttxo'w ttzi' cyu'n ke twitz te' oc tbinchante mya ba'n. 

31Oc t-sakix twi' jun xjal, nno'c ic tza'n jun coron te nimbil te, ma tcamba jlu 
tu'nju ba'n tbinchben. 

32Mas ba'n ka mya jurat in ko jaw k'ojl twitzju tu'n koc cyuw kc'u'j; mas ba'n ka 
ma kjac'unte kib ku'nx kib twitzju tu'n tcub ti'j jun tnam ku'n. 

33In jaw ti'n xjal swert ti'j tu'n tlonte alcye tu'n tbant tu'n; pero ate Kman in tzaj 
yec'unte te alcye tu'n tbant tu'n. 

Proverbios 17 

1Mas ba'n tu'n kwa'n tuj txubtxaj, masque minti' tbel kwa, twitzju tu'n tcub 
kk'o'n jun nintz wa'n ex at k'oj kxol. 

2Aju majen at tnabl ccawil tibaj tc'wa'l tpatrón, aju c'wa'l ch'ixbajilxix tbinchben, 
ex aju majen lu at toclen ti'j ju etzbil junx cyuc'il ke mastl tc'wa'l tpatrón. 

3Aju k'an pwak tuc'ix sak pwak, tu'n k'ak' in che baj saksa'n, ax icxtzun in baj 
tmalo'n Kman aju t-ximbetz xjal. 

4Ke xjal binchal mya ba'n ex nic'al yol in xi cyk'o'n cywi' cyi'j yol mya ba'n. 

5Aju xjal in xmayin ti'j meba, ax icx in xmayin ti'j Dios aju Binchalte te; ex aju xjal 
in jaw tzalaj ti'j ju mya ba'n in tzaj ti'j juntl, mlay tzic'x ti'j tu'n mi'n tcub tcastiw. 

6Ke tal cychman tij xjal in che oc te jun tzalajbil te cye; ex ke mambaj in che oc te 
jun tzalajbil cye cyc'wa'l. 

7Aju xjal minti' tnabl, mya tuj tumel tu'n tyolin cyi'j nmak yol, ex jun xjal ma' 
toclen, mya tuj tumel tu'n tyolin tuc'il sbubl. 

8Aju xjal in xi oyinte pwak te juntl, tuj twitz ka at tipumal pwak tu'n tcambante 
nok alcye tajbil, ex tcyakilju in bant tu'n ba'n nne'la te te. 

9Aju xjal nnic'x ti'j tu'n aju mya ba'n in binchanjtz ti'j, in ten tmojbabl tib cyuc'il 
mastl; atzunju xjal in baj tyolin ke cypaltil xjal, tu'nx in che el lak'e' ke tamiw ti'j. 

10Nim tajben te jun xjal at tnabl oc t-xi cawin tu'n juntl twitzju tu'n t-xi jato'n jun 
syent tasyal jun xjal minti' tnabl. 

11Aju xjal miban bin o'cx in jyon ti'j k'oj, pero tzul sama'n jun sanjel te c'ixbisalte. 

12Maslo ba'n tu'n koc noj twitz jun ttxu' oso otok tzaj tk'oj tu'n tlaj otok che el 
k'i'n ke tal, twitzju tu'n kc'ulbante kib tuc'il jun xjal minti' tnabl ex tk'on tib tuj 
tchcyinibil. 

13Mlayx tz'el tpa'n tib aju mya ba'n ti'j tja xjal aju in aj tk'o'n mya ba'n te t-xel ju 
ba'n. 

14Aju xjal in tzaj jyonte k'oj junx ta' jlu ic tza'n nne'tz pax jun a' ex nim in naj tu'n; 
mas ba'n tu'n tel oka na'nxtok t-xi' k'oj tuj tilil. 

15Aju tu'n mi'n tcub t-sentens jun xjal at til ex tu'n tcub t-sentens jun xjal minti' 
til, cycabil jlu minti' in tzalaj Kman ti'j. 

16¿Ti tajben te xjal minti' tnabl ka taj tu'n tlak'onte ju nabl tu'n tpwak ex minti' 
tojtzkibl? 

17Aju tamiw jun xjal cucx in ten tc'ujlalil ti'j, ex oc ttzaj jun mya ba'n ti'j, nno'c 
tamiw ic tza'n jun terman. 

18Aju xjal minti' tnabl in cyaj we' ti'j tc'as tamiw, ex in cyaj ten c'as tuj tcwent. 

19Aju xjal nim tgan tu'n tk'ojin, ax icx at tgan tu'n tbinchante il; ex aju xjal in baj 
tyolin tib, tu'nx in tzaj ti'n jun xitbil tibaj. 

20Aju xjal jumajx ta' tnabl tuj mya ba'n, mlayx cnet ju ba'n tu'n; ex aju xjal jawni 
yolin, ctzajel mya ba'n tibaj. 

21Aju c'wa'lbaj miban niman, bis in tzaj ti'j tman tu'n; ex aju c'wa'lbaj minti' 
tnabl, minti' in tzalaj tma'n tu'n. 

22Ka at tzalajbil tuj tanmi xjal, a jlu mer ic tza'n jun k'anbil te te, katzun in bisun, 
in baj tipun t-ximlal tu'n. 

23Aju xjal mya ba'n in xi tc'mo'n ke oyaj tuj ewaj, tu'ntzun mi'n tcub tk'o'n 
cycastiw ke xjal at cyil. 

24Aju xjal at tnabl, ax tcub ojtzkibl twitz, atzunju xjal minti' tnabl, nok in 
ch'expaje' t-ximbetz. 

25Aju c'wa'lbaj minti' tnabl in tzaj tbis tman tu'n, ex in tzaj ta'w tuj tanmi ttxu' 
tu'n. 

26Ax toc mya ba'n tu'n tcub t-sentens jun xjal minti' til, ax icx mya ba'n tu'n tbaj 
asyalit jun xjal ma' toclen in tbincha'n aju tz'aklxix. 

27Aju xjal at tnabl, mya nim yol in yolin ti'j, ex aju xjal at tojtzkibl, mya jurat in 
jaw cyakpaj. 

28Ka ma cub txule' ju xjal minti' tnabl ex ka minti' ma k'ajt, nno'c k'o'n cyu'n xjal 
mer ic tza'n at tnabl. 

Proverbios 18 

1Aju xjal o'cx in ximan ti'jx, o'cx in jyon ti'j tex tajbil ex in tzaj tk'oj ti'j tcyakil 
consej ba'n. 

2Aju xjal minti' tnabl, minti' tgan ti'j tu'n tbant jun ti'xti tu'n; o'cx taj tu'n tbaj 
tyolin aju t-ximbetz. 

3Tu'nju mya ba'n in tzaj tch'ixwi xjal; ax icx in tzaj tch'ixwi tu'nju in jaw tniman 
tib. 

4Ke tyol xjal ic cyten ic tza'n jun a' ma' t-xe', aju nabl ic tten ic tza'n jun twi a' in 
bet. 

5Mya tuj tumel in bant cyu'n jwes ka ma cub cyxtalin jun xjal at til, ex mya tuj 
tumel in cybincha'n ka minti' in xi cyniman aju tcolbil tib jun xjal minti' til. 

6Aju xjal minti' tnabl nok tu'n ttzi' nno'cx tk'on tib tuj k'oj, ex cyu'nx ke tyol jacu 
baj asyalin. 

7Ax ke tyol jun xjal minti' tnabl c'ajbel te jun xitbil te; ex aju ttzi' nno'c te jun 
c'obil te tchwinklal. 

8Aju cyyol ke xjal si'mil yol ic tten ic tza'n jun ti'xti nno'cx tuj cytzi' puro chi' wen, 
ex max in cu'pun tuj cyc'u'j. 

9Aju xjal cy'aj junx ta' tmod ic tza'n jun xjal in cub t-xitun jun ti'xti. 

10Ic tten Kman ic tza'n jun ja ma' twa'l ex cyuw tten, ex atzun in pon tclon tib ju 
xjal tz'aklxix ex minti' jun jacu baj ti'j. 

11Tuj cywitz ke xjal k'inun ka jacu che clet tu'n cyk'inumabl, ic tza'n in che clet 
xjal tuj jun tnam toc muro ma' twa'l ti'j. 

12Tu'nju in jaw tniman tib xjal in tzaj mya ba'n ti'j; ex tu'nju in cub tmansin tib 
in tc'mo'n nimbil te. 

13Aju xjal in xi ttzak'we'n naj jun yol na'nxtok tbinte, minti' tnabl ex in tzaj 
tch'ixwi tu'n. 

14Aju xjal cyuw tc'u'j nnic'x tu'n aju yabil in tzaj ti'j, atzunju xjal in tzaj baj tc'u'j 
mi jun jacu onin ti'j. 

15Ke xjal nne'l cynic' ti'j, in cnet ojtzkibl cyu'n, ex ke xjal at cynabl, in che jyon 
tumel tu'n toc mastl cyojtzkibl. 

16Nok tu'n jun oyaj in xi tk'o'n xjal jacu tzaj bi'n tyol, ex jacu pon max cywitz ke 
xjal ma' cyoclen. 

17Aju xjal in pon nej twitz jwes tu'n tclonte tib, mer ic tza'ncu minti' til, pero oc 
tpon tajk'oj nno'c tuj xjel tu'n jwes, atzun in jaw tz'ak twitz, tu'nju in nic'an yol. 

18Tu'nju in jaw cyi'n xjal swert in baj twi' jun k'oj, ex in che el tpa'n ke xjal ma' 
cyoclen tu'n mi'n cyk'ojintl. 

19Oc tetz tk'oj jun xjal tuc'il terman, mas cyuw tu'n tten cymojbabl cyib juntl maj 
twitzju tu'n tcub ti'j jun tnam toc muro ti'j. Ex aju k'oj tcub cyxol ic tten ic tza'n 
tpwertil tnam lamo'n wen, mi jun ba'n tocx tuj. 

20Jun xjal in k'on consej ba'n in tzalaj ti'j jlu, mer ic tza'n otok baj wa'n. 

21Aju xjal in yolin ti'j ju mya ba'n, in tzaj camic tu'n, ex ju xjal ba'n tyol, in tzaj 
chwinklal tu'n; ke xjal nim in che yolin che c'ixbisetel tu'n jlu. 

22Aju xjal in cnet t-xu'jil, in cnet ju ba'n tu'n ex in tc'mo'n t-xtalbil Dios. 

23Aju xjal meba in cubsan twitz oc tyolin; atzunju xjal k'inun in xi ttzak'we'n 
tuc'il tk'oj. 

24At junjun tamiw xjal in tzaj cyi'n xitbil ti'j, ex at junjun tamiw xjal mas mojl 
cyc'ujlalil tuc'il twitz tc'ujlalil jun terman. 

Proverbios 19 

1Masque meba te xjal pero ka in bet tuj tumel, atzun mas ba'n twitz jun xjal minti' 
tnabl ex si'mil yol. 

2Mya ba'n nne'l jun ak'untl ka mi xcub ten xjal ximal ti'j nej; aju xjal taj tu'n tbant 
jun ti'xti jurat naj in tzpet ti'j. 

3Tu'nju minti' tnabl xjal nne'l tzpet ti'j tbe, ex in tma'n ka tu'n Kman otok tz'el 
tzpet. 

4Aju xjal k'inun in cnet nim tamiw, atzunju xjal meba in cyaj colin cyu'n ke tamiw. 

5Aju testiw in tma'n yol mya ax toc, mlayx tzic'x ti'j tu'n mi'n tcub tcastiw; ex aju 
xjal nic'al yol mlayx clet. 

6Aju xjal ba'n k'on cotzbaj, cycyakil xjal in che jyon ti'j, ex aju xjal ba'n k'on oyaj, 
cycyakil xjal in che oc te tamiw. 

7Aju xjal meba nne'l ic'un cyu'nx ke terman, pyortzun ke tamiw in che el lak'e' 
ti'j. 

8Aju xjal taj tu'n toc tnabl in tc'ujlan tib, ex aju xjal in xi tc'ujla'n xnak'tzbil, ba'n 
c'elel te te. 

9Aju testiw in tma'n yol mya ax toc mlayx tzic'x ti'j tu'n mi'n tcub tcastiw; ex aju 
xjal nic'al yol nok camic in ayon ti'j. 

10Mya ba'n tu'n tank'in jun xjal tuj achbil ka minti' tnabl, ax icx mya ba'n tu'n 
tcawin jun majen cyibaj ke xjal ma' cyoclen. 

11Tu'nju at tnabl xjal mya jurat in jaw k'ojl, ex jun nimbil te ka ma cub tnajsa'n 
jun mya ba'n otok binchanjtz ti'j. 

12Aju tk'oj rey in tzaj ic tten ic tza'n tk'ajk'ajel twi' jun balun in tzanun, ex aju 
xtalbil in tk'o'n ic tten ic tza'n tk'ab che'w in cub tibaj c'ul. 

13Jun c'wa'lbaj minti' tnabl, jun bis jlu te tman. Aju xu'j jawni k'ojl ic tten ic tza'n 
jun tz'uj minti' in we'. 

14Jun ja ex ju k'inumabl, jun etzbil jlu cyu'n ke mambaj; atzun jun xu'j at tnabl, 
tu'n Kman in tzaj tk'o'n te t-xu'jil jun xjal. 

15Aju xjal cy'aj nok watl in tzaj ti'j, ex aju xjal lu oc c'ic'ex weyaj tu'n. 

16Aju xjal in japun tmandamyent Kman tu'n nno'c tcwentin tib; atzunju xjal 
minti' nno'c tk'o'n tcwent ti'j alcye in bant tu'n, ctzajel camic ti'j. 

17Aju xjal in xi tk'o'n tcotz jun xjal meba, mer ic tza'n tch'ex Kman in xi tk'o'n, ex 
tu'nx Kman c'ajel tk'o'n t-xel te. 

18Cawinx tc'wa'la acux atx ambil tu'n tcawinjtz, katzun mi ma txi tcawina, jacu 
naj c'wa'l. 

19Aju xjal nim in k'ojin cbel tcastiw; katzun mi xcub tcastiw, mas c'oquel ten 
binchal mya ba'n. 

20Binxa ke consej ex nimanxa aju cxel cawinte teya; cyja'tzun jacu tz'oc tnabla. 

21Nimcu in cub t-ximan xjal tu'n tbant tu'n, pero o'cx in bant aju te Dios t-
ximbetz. 

22Aju kajbil ti'j jun xjal, o'cx tu'n tten tc'ujlalil; mas ba'n jun xjal meba twitz jun 
xjal nic'al yol. 

23Aju xjal in xob twitz Kman, tzul k'o'n tchwinklal; oc c'ank'il tuj tzalajbil ex mlay 
tzaj mya ba'n ti'j. 

24Aju xjal cy'aj in xi tlamo'n tk'ab tuj lak tu'n twa'n, ex minti'tl nno'c tilil tu'n tu'n 
tpon canun tuj ttzi'. 

25Oc tcub tcastiw jun xjal ba'n xmayin, atzun c'oquel tnabl ju xjal minti' ch'in ba'n 
tu'n; atzunju xjal at tnabl, c'oquel mastl tojtzkibl oc tcub cawin. 

26Aju xjal nno'c ten elk'al ti'j tman ex nne'x tlajo'n ttxu' tuj tja, atzun jun c'wa'lbaj 
mya ba'n ex ch'ixbajilxix tbinchben. 

27Nc'wa'l, ka mi ma txi tnimana aju cawbil teya c'elel tpa'n tiba cyi'j ke yol te 
ojtzkibl. 

28Tu'nju testiw nic'al yol minti' in xi binchet cyi'j xjal tuj tumelxix; aju xjal 
binchal mya ba'n, o'cx in yolin ti'j yol mya ba'n. 

29Ma bant tten castiw cbel cyibaj ke xjal ba'n che xmayin; ax icx ma bant tten tu'n 
t-xi jato'n asyal ttzal cyi'j xjal minti' cynabl. 

Proverbios 20 

1Aju c'abj vin, tx'u'j nno'c cywi' xjal tu'n; ex aju k'e'n, bi'x nne'l cynabl xjal tu'n; 
tu'ntzun jlu minti' in cybincha'n jun ti'xti tuj tumel. 

2Oc in tzaj ttx'u'jil jun rey, junx ta' ic tza'n in tzanun jun balun; ex alcye jun ma 
tz'oc ic'lente te rey, mya yaj jacu cub byo'n tu'n. 

3At nimbil te jun xjal nne'l tpa'n tib ti'j k'oj, pero aju xjal minti' tnabl ex miban 
bin, mas in jyon k'oj. 

4Oc tpon tyemp te ch'ocbil tx'otx' aju xjal cy'aj minti' nno'c ten ch'oquil, octzun 
tpon tk'ijlalil tu'n tjaw chmet twitz awal c'oquel ten jyolte, pero mlay cnet twitz 
awal tu'n. 

5Aju t-ximbetz jun xjal tuj ewaj in bant, ic tten ic tza'n jun a' ma' t-xe', pero aju 
xjal at tnabl jurat nne'l tnic' ti'j. 

6At nimcu xjal in cyma'n ka puro ba'n ke, pero mlay cnet jun in japun tcyakil tu'n. 

7Aju xjal ma bet tuj tumelxix ex ba'n tmod, at tzalajbil cye ke tc'wa'l che cyjel ten 
tu'n. 

8Oc tocx ke' jun rey tuj tk'ukbil tu'n tcawin, jurat nne'l tnic' ti'j alcye ba'n ex alcye 
mya ba'n. 

9Mi jun xjal jacu k'mante: Ma baj nsaksa'ne tuj wanmiye, tx'jo'ntl kine ex minti'tl 
wile. 

10Aju marc mya cabal ex aju malbil mya cabal, ic'un ke tu'n Kman. 

11Cyu'n ke tbinchben jun cu'xun nne'l nic'baj ti'j ka ba'n tmod ex ka tuj tumel in 
bet. 

12Tu'n t-ẍcyin xjal in tbi'n ex tu'n tbak' twitz in til; tu'n Kman o che bant ke jlu. 

13Mi'n nok tana, tu'ntzun mi'n toca te meba. Que'yin jaw twitza ex cyja'tzun ctel 
nim twaya. 

14Aju xjal lak'ol in tma'n te c'ayil: Mya ba'n c'aẍjel lu, chi, pero t-xilenxi tlak'on, 
in jaw tzalaj ti'j. 

15Aju xjal in yolin tuc'il nabl, mas ma' toclen tyol twitz k'an pwak ex cywitz nimcu 
tal abj tbanilxix. 

16K'i'n ela t-xbalun xjal in cyaj we' ti'j tc'as juntl minti' ojtzki'n tu'n, ex axtzun 
tzyu'n cyaja te jun prent. 

17Ba'n nne'la tuj twitz xjal tu'n twa'n nok tu'n nic'aj yol, pero te tibajxi jlu, ic 
nno'c te te ic tza'n ttxa' abj tuj ttzi'. 

18Cyu'n ke consej ba'n, ba'n in che ela keju in cub kximan; ex na'nxtok cyxi' xjal 
tuj k'oj, ba'n tu'n cycub ten ximal ti'j nej alcye tu'n tbant cyu'n. 

19Aju xjal ẍtak'il yol mlay cub tewan jun ti'xti tuj ewaj, cyja'tzun mi'n tz'oc 
tmojban tiba tuc'ilju xjal tcyakil in baj tyolin. 

20Aju xjal nno'c yasonte tman ex ttxu', cnajel tuj klolj xobajilxix ic tza'n jun candil 
in cub yupj. 

21Aju k'inumabl mya cwest in cnet t-xe tnejel, te tibajxi mlay tz'el ba'n te xjal 
tu'n. 

22Mi'n txi tma'na: C'ajel nk'o'ne t-xel mya ba'n ma binchanjtz wi'je; o'cx ke'c 
tc'u'ja ti'j Kman ex oc cletela tu'n. 

23Ic'un tu'n Kman ke marc mya cabal ex ke malbil mya cabal; mya ba'n ke jlu. 

24Ate Kman ẍaklulte xjal tuj tbe; atzunte xjal mlay tz'el tnic' ti'j tbe. 

25At xobajil ti'j xjal ka jurat ma txi ttziyan jun tyol te Dios, ex te tibajxi mi'n japun 
tu'n aju otok txi ttziyan. 

26Aju rey at tnabl in che ex tlajo'n keju in che binchante mya ba'n, ex in cub tk'o'n 
cycastiw cyuwxix wen. 

27Aju xewbaj o txi tk'o'n Dios te xjal tu'n tten tchwinklal, a jlu jun spic'un in baj 
xpich'un tuj tanmi xjal tu'n. 

28Cyuw tten jun rey tuj tcawbil ka axix toc tyol ex ka at tc'ujlalil. 

29Aju mas in che tzalaj ke cu'xun ti'j, tu'nju at cyipun; atzun ke tij xjal at nimbil 
cye tu'nju ma sakix cywi'. 

30Ka ma baj bju'n ex ka ma baj c'ixbisa'n jun xjal mya ba'n, a jlu jun k'anbil nno'c 
te te; ex tu'nju tcastiw xjal in cub, in sakix tuj tanmi. 

Proverbios 21 

 

1Ic tten t-ximbetz rey tuj tk'ab Kman ic tza'n jun a' in bet, in xi ti'n Kman nok 
jatum taj tu'n t-xi ti'n. 

2Tuj twitz xjal ka ba'n tcyakilju in tbincha'n, pero ate Kman in baj que'yinte t-
ximbetz xjal, ka ba'n ex ka mi'n. 

3Aju xjal in tbincha'n ju tz'aklxix ex in bet tuj tumel, mas ma' t-xilen jlu tuj twitz 
Kman cywitz ke chojbil. 

4Aju xjal jawni twitz ex in jaw tniman tib, ex aju t-ximbetz xjal binchal mya ba'n, 
tcyakil jlu il tuj twitz Kman. 

5Aju xjal nej in cub ten ximal ti'j alcye tu'n tbant tu'n, ba'n nne'l te te, atzunju xjal 
nok t-xo'n tib ti'j jun ti'xti ex minti' in cub ten ximal ti'j ka ba'n, ctzajel mebayil 
ti'j. 

6Aju tk'inumabl xjal in cnet nok tu'n nic'aj yol, jurat in cub naj ex jun c'obil jlu te 
te tu'n tcyim. 

7Ke xjal binchal mya ba'n oc che najel tu'nx ju cytx'u'jil, tu'nju minti' cyajbil tu'n 
cybinchante aju tz'aklxix. 

8Aju be k'i'n tu'n xjal binchal mya ba'n puro ẍo'c ti'j ex minti' ttxolil; atzun ke xjal 
minti' cyil in che bet tuj tumelxix. 

9Mas ba'n tu'n tnajan jun xinak tjunalx tuj jun tal galer, twitzju tu'n tnajan tuj jun 
matij ja tuc'il jun xu'j jawni k'ojl. 

10Aju xjal binchal mya ba'n o'cx in ximan ti'j tu'n tbinchante mya ba'n, ex minti' 
in tbincha'n jun xtalbil ti'j jun tuc'il. 

11Oc tcub tcastiw jun xjal ba'n xmayin, atzun c'oquel tnabl ju xjal minti' ch'in ba'n 
tu'n; atzunju xjal at tnabl, c'oquel mastl tojtzkibl oc toc cawin. 

12Ate Dios tz'aklxix in baj tque'yin aju in binchanjtz tuj tja xjal mya ba'n; ex in 
che'x tk'o'n ke xjal mya ba'n tuj xitbil cye. 

13Aju xjal minti' in xi tbi'n tcubsbil jun xjal meba, ax icxtzun te mlay tzaj 
tzak'we'n oc toc ten kanil onbil. 

14Aju oyaj in xi k'o'n tuj ewaj, in chewix ju k'oj ma' t-xilen tu'n. 

15Aju xjal tz'aklxix in tzalaj ti'j ka in xi bincha'n cyi'j xjal tuj tumelxix, ex atzun 
cye xjal mya ba'n, in tzaj xitbil cyi'j. 

16Aju xjal minti' in bet tuj tumel, max cpol we' cyxol ke cyimni. 

17Aju xjal o'cx toc tc'u'j ti'j achbil ctel tuj mebayil, ex aju xjal o'cx toc tc'u'j ti'j vin 
ex ti'j perjum mlay tz'oc te k'inun. 

18Aju xjal binchal mya ba'n ex sbul cbajel c'ixbisa'n te t-xel ju xjal tz'aklxix ex 
ba'n tmod. 

19Mas ba'n tu'n knajan tuj lugar minti' cynajbil xjal tuj, twitzju tu'n kank'in tuc'il 
jun xu'j tx'u'j twi' ex jawni k'ojl. 

20Tuj tja ju xjal at tnabl at k'inumabl ex nimcu at te, atzunju xjal minti' tnabl in 
baj tnajsa'n tcyakilju at te. 

21Aju xjal nno'c tilil tu'n tu'n tbet tuj tumel ex tu'n tten tc'ujlalil in cnet chwinklal 
tu'n, nno'c k'o'n te tz'aklxix ex in tc'mo'n nimbilte. 

22Aju xjal at tnabl nno'c tzokpaj ti'j jun tnam at nim tipun, ex in che baj t-xitun 
ke ja te cycolbil cyib xjal aju k'ukl cyc'u'j ti'j. 

23Aju xjal toc tcwent ti'j tyol mlay tz'ocx tk'o'n tib tuj bis. 

24Xmayil tbi ju xjal jawni twitz ex in jaw tniman tib. 

25Aju xjal cy'aj in cyim tu'nju in pon tc'u'j ti'j nimcu ex tc'i' tz'ak'nan; 

26tcyakil k'ij in pon tc'u'j ti'j nimcu. Atzunju xjal tz'aklxix, in xi tk'o'n cotzbaj ex 
minti' in cub t-xc'ayin. 

27Ic'un tu'n Kman akeju chojbil in xi cyk'o'n ke xjal binchal mya ba'n, pyortzun 
ka in xi cyk'o'n tuc'il cyximbetz mya ba'n. 

28Aju testiw nic'al yol cnajel; atzunju xjal in cub tbi'n jun yol, ax icx in xi 
ttzak'we'n. 

29Aju xjal binchal mya ba'n in tyec'un mer ic tza'n ba'n ta'; atzunju xjal ba'n tmod, 
segur ta' ti'j ju in tbincha'n. 

30Masque nim cynabl xjal ex nim cyojtzkibl ex mejor che ximan, pero mlay che 
xcye' ti'j Dios. 

31Ate xjal in bant tten chej tu'n tu'n t-xi' tuj k'oj, pero tu'n Kman in che camban 
xjal tuj k'oj. 

Proverbios 22 

 

1Mas ba'n ka in yolinjtz ba'n ti'j jun xjal twitzju tu'n tten tk'inumabl, ex mas ba'n 
ka in che tzalaj xjal ti'j twitzju tu'n tten sak pwak ex k'an pwak tuc'il. 

2Aju xjal k'inun ex ju meba junx ate', tu'nju cycabil ma che bant tu'n Kman Dios. 

3Aju xjal at tnabl, oc t-xi tque'yin ka cyja' ttzaj xobajil tibaj, in jyon naj tumel tu'n 
tex twitz; atzunju xjal minti' tnabl, cucx in xi lak'e' tuj tbe ex in c'ixbi tu'nju mya 
ba'n. 

4Ka mans ko' ex ka in ko niman te Kman, ctzajel k'o'n kk'inumabl, nimbil ke ex 
kchwinklal. 

5Aju tbe xjal mya ba'n nojni tuj tu'n ch'i'x ex c'obil, pero aju xjal toc tcwent ti'j 
tchwinklal nne'l tpa'n tib ti'j be lu. 

6Cyk'onxe xnak'tzbil cye c'wa'l tu'n cybet tuj be ba'n, octzun cytijin mlay tz'el 
cypa'n cyib ti'j. 

7Aju xjal k'inun in cawin cyibaj ke xjal meba, ex ke xjal c'asbenal ke in che cyaj 
tjak' tcawbil aju in k'onte cych'ex. 

8Aju xjal in tbincha'n mya ba'n, ax icx tzul mya ba'n ti'j, ex aju tipun tu'n 
tbinchante mya ba'n cnajel. 

9Aju xjal in tbincha'n xtalbil te juntl cbel cy'iwla'n, tu'nju in xi t-sipan twa cye ke 
xjal meba. 

10Oc tex lajo'n ju xjal ba'n xmayin, in cub naj ju ic'j tibil, ax icx in baj twi k'oj ex 
yasbil. 

11Aju xjal in tzalaj tu'n tten tanmi sak ex mans yolin, nno'c te tamiw rey. 

12Ate Kman in cwentin ti'j ju xjal at tnabl, ex in baj ttzpet-sa'n tyol ju xjal nic'al 
yol. 

13Aju xjal tc'i' tz'ak'nan in tma'n cyja': At balun tuj cay, jacu bant ncub byo'ne 
tu'n, chi xjal. 

14Aju ttzi' ju xu'j jawni twitz cyuc'il xinak, ic tten ic tza'n jun jul ma' t-xe' jatum 
in che cupun tz'ak ke xjal at tk'oj Kman cyi'j. 

15Ke c'wa'l nok in che ẍtic'un, pero jacu tz'el jlu oc cyxi cawit tuc'il asyal. 

16Aju xjal in cub yajlante jun xjal meba nok tu'n toc te k'inun, ex aju xjal in xi 
k'onte oyaj te jun xjal k'inun, cycabil oc che tel tuj mebayil. 

Ke 30 yol te xnak'tzbil cyu'n ke xjal at cynabl. 

17K'onx twi'ya cyi'j cyyol ke xjal at cynabl, ex k'oncu'xa nxnak'tzbile tuj tanmiya. 

18Ctzalajela ti'j ka ma cyaj tc'u'na tuj tnabla, ex tu'n ttzaj tna'na tcyakil junx. 

19Cxel nma'ne teya ja'lo, tu'ntzun toc ke' tc'u'ja ti'j Kman. 

20Ma txi ntz'ibane 30 yol teya; akeju yol lu in cyk'o'n consej ba'n ex ojtzkibl, 

21tu'ntzun t-xnak'tzanjtza cyu'n tu'n tel tnic'a ti'j yol ax toc, ex tu'ntzun t-xi 
tk'o'na jun tajlal tz'aklxix teju otok tzaj samante teya. 

-1- 

22Mi'n tz'elk'ana ti'j jun xjal meba tu'nju meba, ex mi'n cub tyajla'na jun xjal 
minti' colil ti'j twitz jwes, 

23porque ate Kman ccolil ti'j, ex oc che bel tyajla'n keju otok che baj yajlante te. 

-2- 

24Mi'n tz'oc tamiwin tiba tuc'il ju xjal jawni k'ojl ex tx'u'j twi', ex mi'n tz'oc tuc'in 
tiba tuc'il, 

25mya yajcu tz'el tcano'na aju cycostumr mya ba'n, ex tu'n tocx tk'on tiba tuj jun 
c'obil. 

-3- 

26Mi'n tz'oc tk'on tiba tu'n tcyaj we'ya ti'j tc'as jun xjal, 

27porque ka minti' tumel tu'n tchjet tu'na, tuc'ixpe twatbila jacu tz'el k'i'n ti'j. 

-4- 

28Mi'n baj tch'expu'na tmojonil tx'otx' cub cyk'o'n ke t-xe'chela. 

-5- 

29Aju xjal ba'n tak'unben, ctel cytxlaj ke rey, ex mlay ten cytxlaj ke xjal minti' 
cyoclen. 

Proverbios 23 

-6- 

1Ka ma txconjtza tu'n jun xjal ma' toclen tu'n t-xi'ya wa'l tuc'il, ximana ti'j alcyeju 
xjal tcub twitza. 

2Masque nne'l tc'u'ja wen, pero mi'n txi' nim tu'na; 

3mi'n pon tc'u'ja cyi'j ke tchi' tbanilxix, porque jacu cub sbu'na tu'n. 

-7- 

4Mi'n baj t-sicsan tiba tu'n toca te k'inun; colinxa tu'n t-ximana ti'j jlu. 

5Ka ma tz'oc tk'o'n tcwenta ti'j k'inumabl, c'elel tnic'a ti'j ka mya nim in ten, 
porque jurat cbel naj ic tza'n jun t'iw jurat nnic' lipan ex najchak in pon, mer ic 
tza'n otok jlet t-xic' k'inumabl. 

-8- 

6Mi'n cub ke'ya wa'l ti'j tmes jun xjal xc'a, ex mi'n pon tc'u'ja ti'j tchi' puro tbanil, 

7porque toc tcwent ti'j nic'pun cbajel tu'na ex in tma'n: Wa'na ex c'ana chi, pero 
nok tten tu'n, 

8ex te tibajxi cjawitz t-xa'wina aju otok txi twa'na, ex nokx gan otok txi tk'o'na 
chjonte te. 

-9- 

9Mi'n txi tma'na jun ti'xti teju xjal minti' tnabl, porque nok c'oquel ten xmayil 
cyi'j ke tyola at tnabl. 

-10- 

10Mi'n baj tch'expu'na tmojonil tx'otx' cub k'o'n ojtxi, ex mi'n tz'el ti'na cytx'otx' 
ke c'wa'l o che cyim cyman, 

11porque at jun cye colil cyi'j nimxix tipumal, ex c'oquel tzokpaj ti'ja tu'n tcolin 
cyi'j. 

-11- 

12Xnak'tzam tiba cyi'j ke xnak'tzbil, ex k'onx twi'ya cyi'j ke yol at cynabl. 

-12- 

13Mi'n txi tcolina tu'n cyxi tcawina ke c'wa'l, porque mlay che naj oc t-xi tjato'na 
cyasyal; 

14ka ma che'x tcawina, che cletel tu'na te camic. 

-13- 

15Nc'wa'l, ka ma tz'oca at tnabla, chin tzalajele ti'ja; 

16ex nimxix chin tzalajele oc nbinteye ka in yolina tuj tumel ti'j jun ti'xti. 

-14- 

17Mi'n tzaj lo'ch tc'u'ja cyi'j ke xjal aj il; nok o'cx cucx nimana te Kman; 

18cyja'tzun ba'n c'elel te teya, ex aju in ayona ti'j mlayx cub xitun. 

-15- 

19Bintza aya nc'wa'l tu'ntzun toc tnabla, ex tz'oc tililx tu'na tu'n tbeta tuj be ba'n. 

20Mi'n tz'oc tuc'in tiba cyuc'il ke xjal c'al k'e'n ex mi cyuc'il ke xjal jawni che wa'n, 

21porque ke c'al k'e'n ex ke jawni che wa'n che oquel te meba, ex ke cy'aj puro 
ttx'akan xbalun c'oquel cyi'j. 

-16- 

22Bi'nxa tyol tmana aju o c'wa'lin teya, ex mi'n tz'el tic'una ttxu'ya oc ttijin. 

23Lak'oma yol axix toc, ju ojtzkibl ex ju xnak'tzbil, tuc'ix ju nabl, ex mi'n che'x 
tc'ayina. 

24Nim in tzalaj jun mambaj ti'j tc'wa'l ka ba'n ex ka at tnabl; 

25cuchiwt che tzalaj tmana ex ttxu'ya ti'ja, ex cuchiwt tzalaj aju alin teya. 

-17- 

26Nc'wa'l, bi'nxa ke nyole, ex cano'mila aju in bant wu'ne; 

27porque aju xu'j aj pajil ex ju xu'j jawni twitz cyuc'il xinak, ic cyten ic tza'n jun 
jul ma' t-xe' ex ch'in tuj; 

28ex ic cyten ic tza'n jun elek', in che cub ten xk'ukil cyi'j ke xinak, ex nimcu xinak 
in che naj cyu'n. 

-18- 

29¿Alcye in ayayan tu'n ta'w? ¿Alcye in jyon k'oj ex in ok'? ¿Alcye bi'x in tzaj sutin 
tuj twitz? 

30A aju xjal minti' in cyaj tcolin tu'n tc'an vin ex in xi tc'a'n nim txcaj vin smo'n 
tuc'il juntl. 

31Mi'n txi tque'yina c'abj vin puro cyak que'yin twitz ex in koptz'aj tuj tcubil, ex 
mya cwest in cu'x cyu'n xjal. 

32Pero te tibajxi, ic tten ic tza'n nno'c tx'a'n jun xjal tu'n lobaj, in tzaj nim ta'w. 

33Nok tichak c'oquel yec'un tuj twitza tu'n, ex minti' ttxolil t-ximbetza ex tyola; 

34oc tna'ya mer ic tza'n tjaxa twi' jun tze' tcu'x tuj tmij barc ex in yucch tu'n 
cyk'ik' tuj tmij mar, 

35ex oc tma'ya cyja': Ma chin oc bju'ne, pero minti' xnna'ye, ma chin baj asyaline, 
pero minti' xnna'ye ta'w; pero oc tul nnable, chin xe'le jyol mastl vin. 

Proverbios 24 

-19- 

1Mi'n tzaj tlo'ch tc'u'ja cyi'j ke xjal binchal mya ba'n, ex mi'n pon tc'u'ja ti'j tu'n 
toc tuc'in tiba cyuc'il, 

2porque ke xjal lu o'cx in che ximan ti'j tu'n cyelk'an ex o'cx in che yolin ti'j tu'n 
cybinchante mya ba'n. 

-20- 

3Tu'n nabl in jaw binchet jun ja, ex tu'n ximbetz in cub ke' t-simyentil, 

4tu'n ojtzkibl in baj noj cyuj ke cwart cyu'n ke ti'xti wi'yilxix ex tbanilxix che 
que'yin. 

-21- 

5Mas nim toclen jun xjal at tnabl twitz jun xjal at nim tipun, ex mas ba'n tu'n tten 
tojtzkibl jun xjal twitzju tu'n tten tipun; 

6porque ka ma tz'oc jun k'oj, cheba in cub ximet tza'n tten tu'n ttzyet, ex ka at 
nim xjal in cyk'o'n consej, jacu cub ti'j aj k'oj. 

-22- 

7Aju xjal minti' tnabl, minti' ba'n tu'n alcye yol tu'n t-xi tma'n cywitz aj sanjelal, 
tu'nju ma' t-xilen ju nabl ex mlay tz'el tnic' ti'j. 

-23- 

8Aju xjal o'cx in ximan ti'j tu'n tbinchante mya ba'n, c'oquel tbi cyu'n xjal jawni 
sbun. 

9Aju xjal minti' tnabl, o'cx in ximan ti'j tu'n tbant il tu'n; ex aju xjal ba'n xmayin, 
ic'un twitz cyu'n xjal. 

-24- 

10Ka ma tzaj baj tc'u'ja oc ttzaj yajbil ti'ja, myatzun nim tipuna at icju. 

-25- 

11Cloma ke xjal tcub cysentens tu'n cycyim; ex cloma ke xjal ch'ix cyxi k'i'n tu'n 
cycub byo'n. 

12Masque txi tma'na: Minti' we bi'n wu'n, ka chiya, baka mlay tz'el tnic' Dios ti'j 
jlu, aju in baj que'yinte cyanmi xjal; aju toc tcwent ti'j tchwinklala ya ba'ntl tu'n, 
ex tu'n in xi tk'o'n chojbil te xjal ic tza'n tbinchben. 

-26- 

13Nc'wa'l, lo'nxa aju ta'l cab puro chi', aju tjak' c'ul cab; nic'benxa ex puro chi' 
loblte wen. 

14Ax icxtzun puro chi' c'elel te teya aju nabl ex ju ojtzkibl; katzun ma che cnet 
tu'na, te tibajxi puro ba'n c'elel te teya, ex aju in ayona ti'j mlayx cub xitun. 

-27- 

15Mi'n cub t-ximana tu'n tbinchanteya mya ba'n ti'j jun xjal tz'aklxix, ex mi'n 
tz'etz telk'ana aju at tuj tja. 

16Masque cub tz'ak wuk maj ju xjal tz'aklxix, pero in jaw we' juntl maj; atzun ke 
xjal binchal mya ba'n, nok cyja' in che'x mastl tuj ju mya ba'n. 

-28- 

17Mi'n jaw tzalaja oc tcub tz'ak aju aj k'oj ti'ja ex oc ttzaj jun mya ba'n tibaj, 

18porque oc tlonte Kman jlu, mlay tzalaj ti'j, ex jacu cyaj tcolin tu'n mi tk'ojin ti'j. 

-29- 

19Mi'n jaw k'ojla tu'n cylaj ke xjal binchal mya ba'n, ex mi'n tzaj tx'a'l tc'u'ja ti'j 
xjal ploj tmod, 

20porque aju xjal binchal mya ba'n, misicyer jun oc tcamba'; ic c'oquel ic tza'n 
jun candil in cu'x yupj. 

-30- 

21Nc'wa'l, nimana te Dios ex te rey, mi'n tz'oc tmojban tiba cyuc'il xjal miban che 
niman, 

22porque minaben che najel ex mi jun ba'n tu'n aju cycastiw ctzajel tu'n Dios ex 
tu'n rey. 

Txkantl yol te xnak'tzbil cyu'n ke xjal at cynabl. 

23Ax icx ke jlu ax cyyol ke xjal at cynabl: Ka nno'c cyque'yin ke jwes aju t-xilen 
xjal, mya ba'n jlu. 

24Aju nno'c k'onte jun xjal te minti' til ex at til, cxel kanin mya ba'n tibaj cyu'n 
tnam xjal ex c'elel ic'un cyu'n ke nasyon; 

25atzun keju in che cub k'onte tcastiw, at tzalajbil cye ex ctzajel cykanin xjal 
cy'iwbil cyibaj. 

26Aju xjal in xi tk'o'n jun tzak'webl ba'nxix, nimxix in che tzalaj xjal ti'j. 

27Binchama cyi'j ke tak'una ex txi'ya binchalte tak'una tuj cojbil, ex te tibajxi 
ba'ntzun tu'n tjaw tbincha'na tjaya. 

28Mi'n tz'oca jun testiw nic'al yol ti'j tuc'ila, ex mi'n txi tcyuwsa'na jun ti'xti ka 
mya ax toc. 

29Mi'n cub t-ximana tu'n taj tk'o'na t-xel mya ba'n, mi tu'n tbinchanteya ti'j juntl 
ic tza'nx otok tbincha ti'ja. 

30In exe tuj tcojbil ju xjal cy'aj ex cyxol tkan t-uva ju xjal minti' tnabl: 

31aju o wile, jun tx'otx' nojni tu'n ch'i'x, ex ke abj toc te tpe'nil otok che el tilj. 

32Tej twile jlu, in oc tene ximal ti'j; o wile ex oc te jun xnak'tzbil weye. 

33Tu'n tlaj cucx ttana ex cucx tpich'je' twi'ya tu'n watl ex cucx tcub ttz'ulin tk'aba 
tu'n ttana, 

34tzul mebayil ti'ja ex c'oquel tzokpaj ti'ja ic tza'n jun xjal elek' k'i'n ubl tu'n. 

Proverbios 25 

Aju tcabin c'loj yol tu'n Salomón 

Proverbios 25.1—29.27 

1Ax icx ke jlu yol te xnak'tzbil ke tu'n Salomón, aju jatz cytz'iban xjal aj tz'ibal te 
Ezequías, aju rey te Judá: 

2Jun nimbil te Dios tu'n tcub tewan jun ti'xti, atzun cye rey, jun nimbil te cye ka 
ma baj cyxpich'un jun ti'xti tu'n tel tuj k'ancha'l. 

3Aju twa'l cya'j, aju t-xe'pun tx'otx' ex aju cyximbetz ke rey, ake jlu mlay tz'el 
nic'baj cyi'j. 

4K'i'n ela tz'il ti'j sak pwak, ex jacu bant jun vas ti'j tu'n binchalte; 

5ke xjal binchal mya ba'n che tpa'n ela ke twitz rey, ex aju tk'ukbil ccyuwsetel tuj 
tumelxix. 

6Mi'n tz'oc tk'on tiba te ma' toclena twitz rey, ex mi'n cub tena tuj tlugar jun xjal 
ma' toclen; 

7porque mas ba'n ka ma tzaj cyman teya: Ttzaja ex kecuya tzalu, twitzju tu'n ttzaj 
k'ma'n teya cywitz ke xjal ma' cyoclen: Tic' lak'e'ya tzalu. 

8Akeju in che tila cyu'n ke tbak' twitza, mi'n txi naja k'malte cye aj sanjelal, 
porque tu'n juntl testiw jacu tz'oc k'o'na nic'al yol, ex te bajsbil mlay tz'el tnic'a 
ti'j alcye tu'n tbant tu'na. 

9Binchanxa ti'j k'oj tuc'il tvesina cyjunalxe, ex mi'n baj tyolina te juntl aju ma 
bant ti'j cyu'ne cyxolxe; 

10mya yajcu at jun xjal jacu bin teya ex jacu cub k'o'n tch'ixwiya tu'n, ex aju yolbil 
teya mya ba'n, mlay tzic' tna'njtz cyu'n xjal. 

11Oc ttzaj k'ma'n jun yol at tajben, ic tten jlu ic tza'n jun tilbilal mansan k'an pwak 
ttx'otx'il ex cyoc junjun tilbilal ti'j sak pwak cytx'otx'il. 

12Ka ma ko mayonjtz ti'j jun mya ba'n tu'n jun xjal at tnabl ex ka ma txi kbi'n, ic 
tten jlu te ke ic tza'n jun xmulk'abaj ex jun uwj k'an pwak tbanilxix cytx'otx'il. 

13Aju sanjel in japunxix tu'n, ic nno'c teju samalte te ic tza'n t-schewil ttxa che'w 
tuj tk'ijlalil cyak, porque tu'n jlu in ke' tc'u'j tpatrón ti'j. 

14Ke xjal in cyma'n tu'n t-xi cyk'o'n jun oyaj te juntl ex minti' in xi cyk'o'n, ic cyten 
ic tza'n muj ex cyk'ik' minti' jbal cyuj. 

15Tu'n nim pasens in cub tc'u'j jun cawil; ex masque puro cyuw cyanmi xjal, pero 
in cub ti'j cyu'n ke yol ba'n cybinx. 

16Ka ma cnet ta'l cab tu'na, mi'n txi tlo'na nim, mya yajcu jatz t-xa'wina tu'nju 
nim otok txi tlo'na. 

17Ka ma txi'ya visitarilte jun tamiwoya, mi'n txi'ya coc'x wen, mya yajcu jacu sict 
tu'na ex jacu tz'el ic'una tu'n. 

18Aju xjal in tma'n jun nic'aj yol ti'j jun tuc'il, ic tten ic tza'n jun martiy, ex ka 
spad, ex ka plech tz'u'p twi'. 

19Oc ttzaj yajbil ki'j ex ka ma tz'oc ke' kc'u'j ti'j jun xjal mya ba'n, junx ta' jlu ic 
tza'n in ko bet tuc'il jun kkan otok tz'ex k'ulpaj, ex ic tza'n in ko wa'n tuc'il jun 
twitz ke' otok tz'etz tokj. 

20Ka ma txi bitzan jun bitz cywitz ke xjal in che bisun, junx ta' jlu ic tza'n in cu'x 
k'ot ta'l vinagr tuj jun tx'a'c, ex ic tza'n nne'l ti'n xjal t-xbalun tuj tk'ijlalil che'w. 

21Ka at we'yaj ti'j aj k'oj ti'ja, k'onxa twa, ex ka at txketle'n ti'j, k'onxa tc'a; 

22tu'ntzun jlu bi'x ctzajel tch'ixwi, ex ate Kman ck'olte t-xel teya. 

23Tu'n cyk'ik' in tzaj tuj tbank'ab k'ij in tzaj jbal, ex tu'nju mya ba'n yolin xjal in 
tzaj k'oj tu'n. 

24Mas ba'n tu'n tnajan jun xinak tjunalx tuj jun tal galer, twitzju tu'n tnajan tuj 
jun matij ja tuc'il jun xu'j jawni k'ojl. 

25Oc tul jun tkanil ba'n tzajni tuj jun tx'otx' najchak, junx ta' ic tza'n che'w a' in xi 
tc'a'n jun xjal at txketle'n ti'j. 

26Ka at jun xjal tz'aklxix in cub tcuyin aju in tzaj k'ma'n te tu'n jun xjal mya ba'n, 
ic tten xjal lu ic tza'n jun twi a' in baj xok'li'n tuj ex in tz'ilix twitz. 

27Mya ba'n ka ma txi klo'n nim ta'l cab, ax icx mya ba'n ka in ko jyon ti'j nimbil 
ke. 

28Aju xjal minti' in tjac'unte tib, ic tten ic tza'n jun tnam minti' muro toc ti'j ex at 
tuj xobajil. 

Proverbios 26 

1Mya tuj tumel ka ma tzaj tk'ab che'w tuj tk'ijlalil cyak, ex mya tuj tumel ka ma 
tzaj jbal oc tjaw chmet twitz awal, ax icxtzun mya tuj tumel tu'n t-xi k'ot nimbil 
te jun xjal minti' tnabl. 

2Ic tza'n jun tal tz'unin nne'l tzpet ex ic tza'n jun xtx'a'yil in lipan twitz cya'j, 
ictzun tten ju mya ba'n in xi cykanin xjal ti'j juntl; ka minti' til xjal mlay japun jlu. 

3Ba'n tu'n tcub mansit chej tu'n asyal, atzunte bur ba'n tu'n tocx pren tuj ttzi', 
atzunju xjal minti' tnabl, ba'n tu'n t-xi jatet tasyal. 

4Mi'n txi ttzak'we'na tyol xjal minti' tnabl tuc'il yol minti' tnabl, tu'ntzun mi'n 
tpona ic tza'n te. 

5Tzak'wenxa ju xjal minti' tnabl ic tza'nxju tyol, tu'ntzun mi'n toc tk'on tib at 
tnabl. 

6Ka ma txi ksama'n jun xjal minti' tnabl te ksanjel, a jlu mer ic tza'n nne'l tx'emin 
ke kkan ex in tzaj mya ba'n ki'j. 

7Ic tza'n jun xjal cox mya segur ate' ke tkan, icxtzun tten ju yol te xnak'tzbil tu'nju 
xjal minti' tnabl. 

8Ic tza'n jun xjal nno'cx tc'alo'n jun abj tuj jun xobl te, mya ba'n jlu, icxtzun tten 
ju xjal in xi k'onte nimbil teju xjal minti' tnabl. 

9Ic tza'n ch'i'x in xi' tuj tk'ab jun xjal c'al k'e'n, ictzun tten jun yol te xnak'tzbil 
tu'nju xjal minti' tnabl. 

10Ic tza'n ju xjal in xi t-xo'n plech ti'j nok alcyex jun xjal nnic' bet, icxtzun tten aju 
in xi k'onte tak'un jun xjal minti' tnabl ex nok in betje'. 

11Ic tza'n jun tx'yan nna'j meltz'aj lo'l t-xa'w juntl maj, ictzun tten ju xjal minti' 
tnabl nna'j meltz'aj juntl maj binchalte mya ba'n. 

12Mas ba'n ch'intl te xjal minti' tnabl, twitzju xjal nno'c tk'on tib te at tnabl. 

13Aju xjal tc'i' tz'ak'nan in tma'n cyja': Tuj cay at jun balun tcubsa'n ex tuj be 
tcubsa'n juntl. 

14Ic tza'n tlamel ja in yucch cyu'n ke visagr cyoc ti'j, icxtzun tten ju xjal cy'aj nok 
in tol tic' tuj tcoẍbil. 

15Aju xjal cy'aj in xi tlamo'n tk'ab tuj lak tu'n twa'n, pero minti' nno'c tilil tu'n 
tu'n tpon canun tuj ttzi'. 

16Aju xjal cy'aj nno'c tk'on tib mas at tnabl cywitz wuk xjal ba'n ttzak'wenjtz yol 
cyu'n tuj tumelxix. 

17Aju xjal nno'cx tk'on tib tuj jun k'oj minti' toclen ti'j, junx ta' ic tza'n jun xjal in 
tzaj ttzyu'n jun tx'yan cyi'j twi t-ẍcyin. 

18Ic tza'n jun xjal in tzaj tuj twitz in che'x t-xo'n ke plech in c'ant k'ak' cyi'j ex ke 
plech in che naj xjal tu'n, 

19ictzun tten ju xjal in cub t-sbu'n tamiw, ex te tibajxi in tma'n: Nok jun la'jbil jlu 
chi. 

20Ka minti' si' in cu'x yupj k'ak', ex ka mi a'l jun xjal in si'min yol in baj k'oj. 

21Aju xk'a'l at tajben tu'n tjaw c'ant k'ak' ti'j; aju si' at tajben tu'n tocx tuj k'ak'; 
ex tu'nju xjal jawni k'ojl in tzaj mastl k'oj. 

22Aju tyol xjal si'mil yol ic tten ic tza'n jun ti'xti nno'cx tuj ttzi' puro chi' wen, ex 
max in cu'pun tuj tc'u'j. 

23Ic tza'n jun c'il tx'otx' ttx'otx'il toc tc'a' sak pwak, ictzun tten tyol xjal cye'yix 
tbinx atzunju t-ximbetz mya ba'n. 

24Aju xjal in ic'un ti'j juntl minti' in xi tyec'un t-ximbetz oc tyolin, pero tuj tanmi 
in baj t-ximan mya ba'n; 

25ka ma yolin tuj mansbajil teya, mi'n txi tnimana porque aju t-ximbetz nojni tu'n 
mya ba'n; 

26masque cub tewan tk'oj, pero aju tbinchben mya ba'n c'elel tuj k'ancha'l cywitz 
cycyakil xjal. 

27Alcye jun xjal in cu'x lacunte jun jul tu'n t-xi tz'ak juntl xjal tuj, axte cbelex tz'ak 
tuj; ex alcye jun in xi tolinte jun abj tibaj juntl xjal, tibajx in tzaj tolj abj. 

28Aju xjal nic'al yol nne'l tic'un aju axix toc, ex aju xjal mejor xmoxin tu'n t-sbun, 
xitbil in tzaj tu'n. 

Proverbios 27 

1Mi'n jaw tniman tiba ti'j ju cbantel tu'na nchi'j, porque minti' ba'n tu'na alcye 
tzul. 

2Mas ba'n ka ma jaw nimsa'na cyu'n mastl xjal, porque mya ba'n tu'n tjaw 
tnimsan tiba tu'nxa. 

3Ke abj ex ju ttxa tz'a'n puro al ke, pero masxix al nne'l tk'oj ju xjal minti' tnabl. 

4Aju at tk'oj ti'j juntl mlay tzaj k'ak'an tc'u'j ti'j, ex ka ma tzaj ttx'u'jil ti'j juntl jacu 
naj xjal tu'n, atzunju xjal at tlo'ch tc'u'j ti'j juntl, minti' tumel tu'n tyupj naj. 

5Mas ba'n tu'n toc kma'n jun yol tibaj twitz jun xjal, twitzju tu'n kc'ujlante te ex 
minti' in xi kma'n. 

6Mas jacu ke' kc'u'j ti'j jun kamiw in ko c'ixbisanjtz tu'n, twitzju tu'n tke' kc'u'j 
ti'j aj k'oj ki'j ka ma ko tzaj tchle'n. 

7Aju xjal nojni tc'u'j nne'l tic'un ta'l cab, atzunju xjal nne'l tc'u'j, masque c'a aju 
in xi' tu'n, pero chi' nne'la tuj ttzi'. 

8Aju xjal in cyaj tcolin tja tman tu'n t-xi' tuj juntl lugar najchak, ic tten ic tza'n jun 
chyu'j in cyaj tcolin tk'u' ex in xi' najchak. 

9Cyu'n ke perjum mejorxix in tzalaj tanmi xjal; ex cyu'n ke consej ba'n in jaw 
tzalaj tanmi xjal. 

10Mi'n che cyaj tcolina ke tamiwoya, ex mi ke tamiw tmana; cyja'tzun mya il ti'j 
tu'n t-xi'ya tja termaniya ka at jun ti'xti mya ba'n ma tzaj ti'ja. Mas ba'n jun 
tvesina nikayin ta', twitz jun termaniya najchak ta'. 

11Nc'wa'l, toca at tnabla, tu'ntzun ntzalaje ti'ja; cyja'tzun jacu che tzak'wet wu'ne 
keju in che yolin mya ba'n wi'je tu'n tlaja. 

12Aju xjal at tnabl, oc ttil cyja' ttzaj mya ba'n, nne'l ok ti'j; atzunju xjal minti' tnabl, 
nok cyja' in xi' lak'e' tuj tbe ex in tzaj mya ba'n ti'j. 

13K'i'n ela t-xbalun aju xjal in cyaj we' ti'j tc'as juntl ka minti' ojtzki'n tu'n, ex 
axtzun tzyun cyaja te jun prent. 

14Aju xjal in pon k'olbelte tamiw tuc'il tk'ajk'ajel twi cyuw ex prim wen, a jlu mer 
ic tza'n jun mya ba'n in tzaj tkanin ti'j tamiw. 

15Aju xu'j jawni k'ojl ic tten ic tza'n tz'uj minti' in we' tuj tk'ijlalil jbal; 

16aju xjal taj tu'n tmayet xu'j lu tu'n, junx ta' ic tza'n jun xjal tajbil tu'n tmayet 
cyk'ik' tu'n, ex ka tu'n ttzyet aseyt tu'n tk'ab. 

17Aju c'uxbil, in japun ttzi' tu'n juntl c'uxbil, ex aju xjal nno'c tnabl tu'n t-
xnak'tzbil juntl xjal. 

18Aju xjal cwentin tkan higo tu'n, clo'l ti'j twitz; ex aju xjal cwentin tpatrón tu'n, 
oc tc'ma' nimbil te. 

19Ic tza'n a' malecj kwitz oc tcu'x kque'yin tuj, icxtzun cyten ke xjal, malecj ke tuj 
cyximbetz. 

20Aju cynajbil cyimni tuc'ix ju mukbil in che pon cyimni cyuj pero minti' in che 
noj, ictzun tten ju xjal in pon tc'u'j ti'j nimcu ex minti' in ke' tc'u'j ti'j ju at te. 

21Aju k'an pwak ex ju sak pwak, tu'n k'ak' nne'l nic'baj cyi'j; atzunju xjal nne'l 
nic'baj ti'j tu'nju nimbil te. 

22Aju xjal minti' tnabl mlayx cyaj tcolin aju tchcyinibil masque baj tc'ixbisa'na 
wen. 

23Che tque'yin baja ke t-ẍne'la, ex cwentin oca ke taluna, 

24porque mi jun k'inumabl ex mi jun cyoclen xjal ctel te jumajx. 

25Oc tjaw jlet ch'im tuc'ix cha'x c'ul, ex oc tjaw chmet c'ul te tjak' c'ul te cywa 
alumaj, 

26cyi'j ke t-ẍne'la c'elel lan tu'n tbant t-xbaluna ti'j; ex cyi'j ke tchipa cnetel 
tpwaka tu'n tlak'et ttx'otx'a, 

27ex cyi'j ke ttxu tchipa c'elel nim lech tu'n tc'ana ti'j, cyuc'ix ke tc'wa'la ex 
cycyakil ke tmajena. 

Proverbios 28 

 

1Aju xjal binchal mya ba'n nne'l ok masque mi a'l jun lajolte, atzunju xjal tz'aklxix 
in ank'in minti' t-xobil, ic tza'n jun balun. 

2Tu'nju nim mya ba'n in bant tuj jun tnam in che oc k'o'n nim xjal te cawil, pero 
tu'n jun xjal at tnabl ex tojtzkibl jacu ten tcyakil tuj tumel. 

3Aju xjal meba ex in yajlan cyi'j ke mastl meba xjal, ic tten jlu ic tza'n nim jbal in 
tzaj, bi'x in baj naj awal tu'n. 

4Ke xjal minti' in japun ley cyu'n, in jaw cynimsa'n ke xjal binchal mya ba'n; atzun 
ke xjal in japun ley cyu'n, at cyk'oj cyi'j keju minti' in japun cyu'n. 

5Ke xjal binchal mya ba'n minti' nne'l cynic' ti'j ju tz'aklxix, atzun ke xjal in che 
niman te Kman, nne'l cynic' ti'j tcyakil. 

6Masque meba te xjal pero ka ba'n tmod, atzun jlu mas ba'n twitz ju xjal k'inun 
ex sbul. 

7Aju xjal in japun tley Dios tu'n, atzun jun c'wa'lbaj at tnabl, atzunju xjal nno'c 
tuc'in tib cyuc'il keju cyk'on cyib tuj achbil, tch'ixwi tman in cub tk'o'n. 

8Aju xjal in baj tchmo'n tk'inumabl nok tu'n ju ta'l pwak nne'l tkanin, in baj 
tchmo'n tu'n toc teju xjal ba'n tz'e'y tc'u'j cyi'j ke xjal meba. 

9Aju xjal tc'i' txi tbi'n tley Dios, ax icx te mlay tzaj tbi'n Dios aju tna'j Dios. 

10Aju xjal in che'x ti'n ke xjal tz'aklxix tuj be mya ba'n, ax te xjal lu cbel tz'ak tujx 
tc'obil, atzun ke xjal minti' cypaltil, ctzajel cyc'mo'n ju ba'n. 

11Aju xjal k'inun nno'c tk'on tib te at tnabl, pero aju xjal meba ex at tnabl, jacu 
tz'el tnic' ti'j ka minti' tnabl k'inun. 

12Oc cycamban ke xjal tz'aklxix, nno'c jun nintz nink'ij cyu'n xjal; pero oc 
cycamban ke xjal binchal mya ba'n, bi'x in xi cyewan cyib xjal. 

13Aju xjal in che cub tewan ke til, mlay tz'el ba'n te te; atzunju xjal in jatz tma'n 
til ex bi'x nne'l tpa'n tib ti'j, cbel najsa'n til. 

14At tzalajbil teju xjal cucx in niman te Dios; atzunju xjal in cub tcyuwsa'n tanmi, 
cbel tz'ak tuj mya ba'n. 

15Aju xjal binchal mya ba'n ex toc te cawil tibaj jun tnam meba, ic tten ic tza'n 
jun balun in tzanun wen ex ka ic tza'n jun txcup oso at we'yaj ti'j. 

16Aju cawil minti' tnabl nok nno'c ten yajlal cye xjal; atzunju cawil minti' in pon 
tcu'j ti'j jun ti'xti, nim k'ij ctel twitz tx'otx'. 

17Aju xjal otok cub byonte jun xjal, c'okjebil, max cwebil tu'n tel ok ocxi tcyim ex 
mi a'l jun jacu onin te. 

18Aju xjal ba'n tmod oc cletel, atzunju xjal tk'on tib jumajx tuj mya ba'n, ctzajel 
mya ba'n tibaj. 

19Aju xjal in ak'nan twitz ttx'otx', ctel nim twa; atzunju xjal nno'c lpe' cyi'j keju 
minti' in che ak'nan, ctel tuj mebayil. 

20Aju xjal axix toc yolin, cbel cy'iwla'n nimxix; atzunju xjal taj tu'n toc naj te 
k'inun, mlayx tz'icx ti'j tu'n mi'n tcub tcastiw. 

21Mya ba'n tu'n toc kk'o'n kwitz ti'j t-xilen xjal; nokpe tu'n ch'in cotzbaj in xi k'o'n 
te jwes in binchan il. 

22Aju xjal o'cx toc tc'u'j ti'j k'inumabl ex taj tu'n tcnet jurat naj, minti' ba'n tu'n 
ka tzul mebayil tibaj. 

23Aju xjal in xi cawin te juntl, te tibajxi mas che tzalajel xjal ti'j twitz jun xjal mejor 
xmoxin tu'n t-sbun. 

24Aju xjal nne'l elk'ante aju at te tman ex te ttxu', ex in tma'n ka mya il aju otok 
tbincha, junx ta' til tuc'il til jun xjal byol xjal. 

25Aju xjal in pon tc'u'j ti'j nimcu, nok k'oj in tzaj tu'n; atzunju xjal k'ukl tc'u'j ti'j 
Kman, ba'n nne'la tcyakil te. 

26Aju xjal nno'c ke' tc'u'j ti'j tex t-ximbetz minti' tnabl; aju xjal in tbincha'n jun 
ti'xti tuc'il nabl oc cletel. 

27Aju xjal in onin ti'j jun xjal meba, minti' jun atx taj ctel te; atzunju xjal minti' in 
xi tk'o'n jun onbil te jun xjal meba, cxel cykanin xjal nimcu mya ba'n tibaj. 

28Oc cycamban ke xjal binchal mya ba'n, bi'x in xi cyewan cyib xjal; ex octzun 
cynaj ke jlu, cchmetel cybaj ke xjal tz'aklxix. 

Proverbios 29 

 

1Aju xjal minti' in xi tniman cawbil te, minaben cnajel ex mlayx clet. 

2Oc cycawin ke xjal tz'aklxix, in che jaw tzalaj ke xjal; octzun cycawin ke xjal mya 
ba'n, bi'x in che jaw ayayan xjal tu'n cybis. 

3Aju c'wa'lbaj at tnabl in jaw tzalaj tman tu'n; atzunju c'wa'lbaj in xi' cyuc'il ke 
xu'j jawni cywitz cyuc'il xinak, cbel naj tk'inumabl. 

4Aju rey in xi tbincha'n ti'j tcyakil tuj tumelxix in tcyuwsa'n ttanmi; atzunju rey 
o'cx in kanin chojenj cyibaj xjal in naj ttanmi tu'n. 

5Aju xjal nno'c ten k'malte yol ba'n nok tu'n tcub t-sbu'n jun tuc'il, in cub tk'o'n 
jun c'obil tuj tex tbe. 

6Ax ke til xjal binchal mya ba'n in che oc te jun c'obil te; atzunju xjal tz'aklxix in 
bitzan ex in tzalaj. 

7Aju xjal tz'aklxix in colin cyi'j ke xjal meba ex in onin cyi'j, atzunju xjal binchal 
mya ba'n minti' taj cyi'j. 

8Ke xjal jyol k'oj, in che jaw tilj tnam xjal cyu'n; atzun ke xjal at cynabl, in chewix 
k'oj cyu'n. 

9Ka ma tz'etz tk'oj jun xjal at tnabl tuc'il jun xjal minti' tnabl, ate xjal minti' tnabl 
nok in jaw k'ojl, nno'c ten xmayil ex mlayx bant ti'j k'oj cyu'n. 

10Ke xjal byol xjal ke, ic'un ju xjal ba'n tmod cyu'n, atzun ke xjal ba'n cymod in 
che jyon tza'n tten tu'n cytzalaj. 

11Aju xjal minti' tnabl in xi ttzokpin tib tu'n tk'ojin, atzunju xjal at tnabl in 
tjac'unte tib tu'n mi'n tk'ojin. 

12Ka at jun cawil in xi tk'o'n twi' cyi'j ke nic'aj yol, cycyakil xjal at cyoclen ttxlaj 
che oquel te mya ba'n. 

13Aju xjal meba ex ju xjal in yajlante te, at jun in cyc'mo'n cycabil; tu'n Kman xi 
tk'o'n ke tbak' cywitz cycabil. 

14Aju rey in cawin tuj tumelxix cyibaj ke xjal meba cucx ccawil te jumajx. 

15Ka ma txi cawin jun c'wa'l ex ma txi' tasyal, tu'n jlu nno'c tnabl, atzunju 
c'wa'lbaj in xi k'o'n ambil te tu'n tbinchante nok alcye tajbil, jun ch'ixbil jlu te 
ttxu'. 

16Ka ma chmet nim xjal binchal mya ba'n, ax icx in chmet nim il; pero ke xjal 
tz'aklxix oc cyila' oc cycub tz'ak ke jlu. 

17Cawinx tc'wa'la ex c'ank'iltzuna tu'n tuj txubtxaj, ex nim jacu tzalaja ti'j. 

18Jatum minti' jun t-sanjel Dios tuj jun tnam, mya tuj ttxolil in che ank'in xjal, 
pero at tzalajbil teju xjal in japun tley Dios tu'n. 

19Nok tu'n yol mlay txi cawit aju majen, masque tz'ex tuj twi' pero mlay txi 
tniman. 

20Mas ba'n ch'intl te xjal minti' tnabl twitzju xjal jurat in yolin naj ex minti' in 
ximan ti'j tyol. 

21Aju xjal mi tel-len jun tmajen tu'n atxix tuj tne'yilx majen, te bajsbil mya ba'n 
c'elel te patrón lu. 

22Aju xjal jawni k'ojl, nok k'oj in tzaj ti'n, ex aju xjal tx'u'j twi', nok cyja' tchmet 
til. 

23Aju xjal in jaw tniman tib, c'oquel k'o'n te ch'in toclen, atzunju xjal mans, cjawil 
nimsa'n. 

24Aju xjal nno'c tuc'in tib tuc'il jun elek', tu'nx nne'l tic'un tib, ex masque tbi ke 
mya ba'n che tzajel ti'j, pero minti' in jatz tma'n til. 

25Aju xjal in tzaj t-xobil twitz juntl xjal, jun c'obil jlu te te, atzunju xjal k'ukl tc'u'j 
ti'j Kman, ctel tuj segur. 

26Nimcu xjal in che jyon ti'j jun xtalbil tu'n jun cawil, pero o'cxte Kman in xi 
binchante ti'j tcyakil tuj tumelxix. 

27Ke xjal tz'aklxix, in che ic'un cyi'j ke xjal mya ba'n, ex ke xjal binchal mya ba'n, 
in che ic'un cyi'j ke xjal tz'aklxix. 

Proverbios 30 

Ke tyol Agur 

1Ke tyol Agur, aju tcy'ajal Jaqué aju aj Masa. Xi tma'n Agur ke yol te Itiel ex te 
Ucal, aju yol otok tzaj tma'n Dios te cyja': 

2Akine minti' nnable ic tza'n ke mastl xinak, ex minti' wojtzkible ic tza'n cye 
mastl xjal. 

3Minti' o chin xnak'tzane ti'j tu'n toc nnable, ex minti' ba'n wu'ne ti'j ju Dios xjan. 

4¿Alcye o txi' aj ex o cu'tz tuj cya'j? ¿Alcye jun o cub tzyunte cyk'ik' tuj tk'ab? 
¿Alcye jun o baj balk'inte mar tuj t-xbalun te txaybil ti'j? ¿Alcye jun o cub k'onte 
ke tmojonil tx'otx'? Ka ba'n tu'na, k'mantza weye ti tbi ex ti tbi tc'wa'l. 

5Tcyakil tyol Dios puro tz'aklxix ex minti' tpaltil; ex ate Kman cwentil cye keju 
k'ukl cyc'u'j ti'j. 

6Mi'n tz'oc ttz'aksa'na juntl yol ti'j ju in tzaj tma'n, tu'ntzun mi'n toc mayo'na tu'n 
ex tu'n mi'n toc k'o'na te nic'al yol tu'n. 

7Nok cabe nkanbetze ma txi nkanine teya Nman Dios; k'ontza ke jlu weye 
na'nxtok ncyime: 

8K'i'n ela ju minti' tajben ex ju nic'aj yol wi'je, ex mi'n chin oc tk'o'na te k'inun ex 
mi te meba; o'cx k'ontza aju nwaye at tajben; 

9porque ka ma sobryin nwaye, jacu bant tcub wewane ex jacu bant t-xi nma'ne 
ka minti' ojtzki'na wu'ne; ex ka minti' ma canun nwaye, jacu bant nxi'ye elk'al, 
ex tu'n jlu jacu chin yoline mya ba'n ti'ja. 

10Mi'n jaw tnic'ana yol ti'j jun majen twitz tpatrón; mya yajcu tzaj tkanin jun mya 
ba'n tibaja ex jacu tzaj tcastiwoya. 

11At junjun xjal in xi cykanin mya ba'n tibaj cyman, ex minti' in xi cykanin tu'n 
tcub cy'iwla'n cytxu'. 

12At junjun in cyma'n ka minti' cypaltil, pero na'nx t-sakix tuj cyanmi tu'n 
cytz'ilil. 

13At junjun nno'c cyk'on cyib te ma' cyoclen, ex tuc'il cynimbil cyib in xi 
cyque'yin cyi'j mastl. 

14At junjun xjal ic tten twitz cye' ic tza'n spad, ex ke cycya' ic cyten ic tza'n puñal, 
tu'ntzun tel cyelk'a'n tcyakilju at cye xjal meba ate' tuj cytanmi. 

15At jun tal ẍuk' sanguijwela tbi, ba'n c'an chic', at cabe tal ex o'cx in che kanin 
ti'j: K'ontza mastl chic' te kchiye, che chi. At ox ti'xti akeju mlayx bant tu'n cynoj, 
icxpe aju tcyajin mlayx tma acuxtzun jlu, chiwt, 

16ex atzun ke jlu: Aju cynajbil cyimni, aju xu'j miban alin, aju tx'otx' minti' in baj 
tgan ti'j a', ex aju k'ak' mlayx tma: O'cx jlu cbajel tz'ey wu'ne, chiwt. 

17Aju xjal nne'l ic'unte tman ex tc'i' txi tniman ttxu', ba'n tu'n cyjatz ke tbak' twitz 
cyu'n joj, ex ba'n tu'n t-xi chyo'n cyu'n ke c'utz. 

18At ox ti'xti ex ka cyaje in chin jaw labine cyu'n ex minti' nne'l nnic'e cyi'j, 

19ex atzun ke jlu: Tza'n tten in lipan t'iw twitz cya'j, tza'n tten in bet lobaj twi pic, 
tza'n tten in bet barc tibaj mar, ex tza'n tten in xi lpe' jun xinak ti'j jun k'apoj oc 
toc k'ajt ti'j. 

20Aju in tbincha'n jun xu'j aj pajil, atzun jlu: In wa'n, nne'l t-su'n ttzi' ex in tma'n 
cyja': Minti' ma nbinchaye mya ba'n. 

21At ox ti'xti in cybincha'n xjal bi'x in che jaw tilj xjal cyu'n, ex aju tcyajin mlayx 
tzic'x cyu'n xjal, ex atzun ke jlu: 

22Aju xjal majen nno'c te rey, aju xjal minti' tnabl sobr twa at, 

23aju xu'j ic'unxix in cnet tchmil, ex aju xu'j majen nne'l ti'n toclen xu'j aju 
tpatrón. 

24At cyaje c'loj tal jil ate' twitz tx'otx' mas at cynabl cywitz ke xjal at cynabl, ex 
atzun ke jlu: 

25Ke snic minti' cyipun, pero tuj coresma in baj cychmo'n cywa; 

26ke cwatusa minti' cyipun, pero atzun in che najan cyuj ke toy' pic; 

27ke ẍplon, masque minti' cyrey, pero cycyakil in che bet tuj c'lojin ex tuj 
tumelxix; 

28ke ẍule, jacu che tzyet tu'n kk'ab, pero in che ocx max tuj tja rey. 

29At ox mejorxix che que'yin oc in che bet, ax icx aju tcyajin mejorxix que'yin oc 
in bet, ex atzun ke jlu: 

30Aju balun mas at tipun cywitz ke mastl txcup, minti' nne'l ok cywitz mastl 
txcup ex mi cywitz xjal; 

31aju tzec' in jaw tniman tib cyxol ke ttxu ec'; aju tman chip in cub nej cywitz 
mastl chip, ex aju rey in cub nej cywitz ke t-soldad. 

32Ka tu'nju minti' tnabla in jaw tniman tiba, ex ka o cub t-ximana tu'n 
tbinchanteya mya ba'n, tencuya ximal ti'j. 

33Ka ma tz'oc tena chculte lech, cbantel mantequiy ti'j, ka ma tzaj t-sakma'na 
ttxa'na cyuw, c'eletz chic' tuj, ex ka ma tz'oc tic'le'na jun xjal tu'n ttzaj tk'oj, 
ctzajel k'oj cyxole tuc'il. 

Proverbios 31 

Ke tyol Lemuel 

1Ke tyol Lemuel aju rey te tnam Masa, akeju yol tzaj xnak'tza'n te tu'n ttxu', chi 
cyja': 

2Wal, wu'ne ul wa'line ex xi ntziyane te Dios tu'n tajbena te, ¿ti mastl cxel nma'ne 
teya? 

3Mi'n baj tyajana tipuna cyuc'il ke xu'j, porque tu'n cylaj ke xu'j in che el tzpet ke 
rey. 

4Lemuel, mya ba'n tu'n t-xi cyc'a'n ke rey ex ke cawil aju vin ex k'e'n, 

5porque mya yajcu tzic' tna'l ley cyu'n ex mlay txi cybincha'n cyi'j ke xjal meba 
ex ate' tuj bis. 

6K'onxa k'e'n cye ke xjal ch'ix cycyim ex k'onxa vin cye keju in che bisun; 

7e t-xi cyc'a'n tu'ntzun mi'n ttzaj cyna'n aju cymebyil ex aju c'ixc'oj nnic'x cyu'n. 

8Yolina ti'j ju xjal miban yolin tu'ntzun tclet; ex colina ti'j ju xjal mi a'l jun colil 
ti'j. 

9Yolina, binchanxa cyi'j tuj tumelxix; binchanxa cyi'j ke xjal meba ex keju minti' 
ch'in at cye. 

At nimbil teju xu'j ba'n tmod 

10Aju xu'j puro ba'n tmod cwest tu'n tcnet, ex mas ma' t-xilen cywitz ke tal abj 
tbanilxix. 

11Aju tchmil nno'c ke'xix tc'u'j ti'j, ex minti' jun ti'xti atx taj te. 

12In tbincha'n ba'n te tchmil tcyakil k'ij tuj tank'ibl ex minti' in tbincha'n mya 
ba'n ti'j. 

13In xi' jyol lan ex nok' lino, ex tuc'il tzalajbil nno'c ten chmol ti'j. 

14Aju xu'j lu najchak in tzaj ti'n twa, ic tten ic tza'n ke comersyant in che'x k'il 
cyc'a'ẍ tuj barc najchak. 

15Na'nxtok tcub k'ij, in jaw we' ex in oc ten c'a'chal cye tal ex ke tmajen xu'j. 

16Ka ma tz'oc tque'yin jun piẍ tx'otx', in cyaj tlak'o'n; ex tu'nju tpwak in tcamba'n 
ti'j tak'unben, in cu'x tawa'n tkan uva. 

17Nno'c mastl tipun, ex tu'n tcyakil tc'u'j in oc ten ak'nal. 

18Toc tcwent ti'j tza'n tten tu'n tch'iy tc'a'ẍ, ex te konic'an yaj in xi tcolin tak'un. 

19Tu'nx in baj tchko'n nok' ex in cu'tz tchmo'n. 

20In onin cyi'j ke meba ex cyi'j keju atx taj cye. 

21Minti' in bisun cyi'j keju ate' tuj tja tu'n tlaj ttxa che'w, porque cycyakil ke toc 
cyxbalun pim wen. 

22Tu'nx ju xu'j in che bant ke ttxo'w, ex puro tbanil t-xbalun toc. 

23Aju tchmil ojtzki'nxix cyu'n xjal oc tcub ke' ttzi tpwertil tnam cyxol ke xjal ma' 
cyoclen. 

24In bant xbalun ex c'itzbaj tu'n, ex in xi tc'ayin cye ke comersyant. 

25At tipun ex niman cyu'n xjal, ex minti' in baj tc'u'j ti'j ju tzul tuj k'ij nchi'j. 

26At tnabl tu'n tyolin, ex in tk'o'n xnak'tzbil tuc'il tc'ujlalil. 

27Toc tcwent ti'j tza'n tten tu'n cyten ba'n keju ate' tuj tja, ex in ak'nan wen tu'n 
twa'n. 

28Ke tal in che yolin ti'j: Puro ba'n ktxu'ye, che chi. Ax icx tchmil in tzalaj ti'j ex in 
xi tma'n te: 

29At nimcu xu'j puro ba'n, pero aya mas ba'n cywitz cycyakil, chi tchmil te. 

30Mlay ke' kc'u'j ti'j ka ba'n jun xu'j nok tu'nju tbanil que'yin, porque a jlu nok te 
cab k'ij in ten; atzunju xu'j ba'n niman te Kman, atzunju ba'n tu'n kyolin ba'n ti'j. 

31Che yoline ba'n ti'j cywitz cycyakil tnam xjal; ex che yoline ti'j tcyakil tbinchben 
ba'n. 

Eclesiastés 

Eclesiastés 1 

Tcyakilju in baj twitz tx'otx' nokx gan 

1Atzun ke yol lu tu'n ju xjal pacbal, aju tcy'ajal David aju o cawin tuj Jerusalén. 

2Tcyakilju in bant cyu'n xjal nokx gan, chi pacbal, tcyakilju in bant cyu'n xjal nokx 
gan. Nokx gan tcyakil. 

3¿Ti tajben te xjal tu'nju in baj tbyon tib ti'j ak'untl tzalu twitz tx'otx'? 

4Cycyakil xjal in che cyim, ex in che ul itz'j mastl te cyxel, atzun te tx'otx' minti' 
in ch'expaj. 

5In jawil k'ij, ex nne'x k'ij, ex ax nna'j meltz'aj juntl maj tuj tlugar tu'ntzun tjawil 
juntl maj. 

6Ate cyk'ik' in xumin cyja' t-xi' tuj tnayaj k'ij ex in k'on welt tu'n t-xi' tuj tbank'ab 
k'ij. Ate cyk'ik' in xi' ex nna'jtz meltz'aj juntl maj tuj tlugar. 

7Ke nima max in che pon baj cycyakil tuj mar, atzunte mar minti' in noj; ex ake 
cye nima in che ajtz meltz'aj juntl maj tuj cylugar tu'ntzun cybet juntl maj tuj 
cybe. 

8Cycyakil ti'xti at twitz tx'otx' in ko sict cyu'n, ex mlay bant tchic'bet ku'n tza'n 
tten jlu; ke tbak' witzbaj mlay baj cygan tu'n cyque'yin ex ke ẍcyinbaj mlay baj 
cygan tu'n cybin. 

9Aju o baj ojtxi, axtzunju cbajel juntl maj. Aju o binchanjtz ojtxi, axtzunju cbantel 
juntl maj. Minti' jun ac'aj in bant tzalu twitz tx'otx'. 

10Ex ka at xjal ma tma cyja': Que'yintza, ate jlu ac'aj, ka chi, ax icx te jlu o bant 
atxix ojtxi. 

11Akeju o che bant ojtxi, ya minti' in che tzaj na'ntl, ax icxtzun aju cbantel tuj 
tk'ijlalil tzul, mlay tzaj na'ntl cyu'n ke xjal che ul itz'j te tibajxi. 

Aju o tzic' twitz pacbal ti'j. 

12Akine pacbal o chin oque te rey cye aj Israel tuj Jerusalén, 

13xi nk'on wibe tu'n tel nnic'e ti'j ex tu'n nxnak'tzane tuc'il nabl ti'j tcyakilju in 
binchanjtz tzalu twitz tx'otx'. Cyuwxix ak'untl o cub tk'o'n Dios cyibaj xjal 
tu'ntzun cyak'nanxix ti'j. 

14Ex eltzun nnic'e ti'j ka tcyakilju in binchanjtz tzalu twitz tx'otx' nokx gan, junx 
ta' ic tza'n jun xjal taj tzaj ttzyu'n cyk'ik' tu'n tk'ab. 

15Aju ẍo'c ti'j, mlay bant tjikumanjtz ti'j, aju minti' at kuc'il mlay tz'oc kk'o'n te 
tajlal. 

16Entons, o nmaye tuj wanmiye cyja': Ma ch'iy woclene, ma chin oque mas at 
nnable cywitz cycyakil keju o che cawin tuj Jerusalén tej na'nxtok woque te rey; 
ma tz'oc nim nnable ex ma tz'el nnic'e ti'j nimcu; 

17ex xi nk'on wibe tu'n tel nnic'e ti'j nabl, ax icx tu'n tel nnic'e ti'j tza'n tten jun 
xjal minti' tnabl ex minti' ttxolil tyol, ex ma tz'el nnic'e ti'j, tcyakil jlu minti' 
tajben. 

18Ax toc, ka at nim tnabl jun xjal, mas in tzaj bis ti'j tu'n jlu; ex ka at nim ba'n tu'n, 
ax nim yajbil in tzaj ti'j. 

Eclesiastés 2 

1Ax icx o nmaye tuj wanmiye cyja': Ja'lo chin probarile ti'j tu'n ntzalaje ex tu'n 
wachine, nchiye. Pero ax icx jlu nokx gan. 

2Ax icx o nmaye: Aju tzebl minti' tnabl, ex ju achbil minti' tajben. 

3Cub nximane tu'n t-xi nc'ane nim vin tu'ntzun ntzalaje, pero mya tu'n tel tpa'n 
tib wanmiye ti'j ju nabl, ax icx o bant wu'ne aju achbil minti'x tajben, tu'ntzun tel 
nnic'e ti'j ka a jlu tu'n tbant tu'n jun xjal acux itz' tzalu twitz tx'otx' nok te cab 
k'ij. 

4Ax icx o nbinchaye ke nmak ak'untl; o che jaw nbincha'ne ke ja tu'n cyajben te 
weye; cu'x wawa'ne nim tkan uva te weye; 

5baj nbincha'ne ke tkambil wawale ex ke tkambil bech, ex cyujtzun ke jlu cu'x 
wawa'ne tcyakil txcaj tze' ba'n tlonjtz cywitz; 

6jaw nbincha'ne matij pil tu'n tchmet a' tuj, tu'ntzun tajben te a'lbil cye ke tze' 
otok che cu'x wawa'ne; 

7e tzaj nlako'ne ke nmajene xinak ex ke nmajene xu'j, ex at ke nmajene xinak e 
ten, akeju ax e itz'j tuj njaye; ax icx o ten mas nim nwacẍe ex nẍne'le cywitz 
cycyakil xjal e ten nej nwitze tuj Jerusalén. 

8Baj nchmo'ne nim k'an pwak ex sak pwak, akeju chojenj tzaj cyk'o'n ke rey ex 
ke xjal cyuj mastl nasyon. Ax icx e ten wuc'ile ke xinak ex ke xu'j ba'n che bitzan, 
ax icx e ten nim nxu'jile te jun tzalajbil te weye. 

9In oque te ma' woclene, ex mas nim nk'inumable o ten cywitz cycyakil xjal e ten 
nej nwitze tuj Jerusalén. Ex cucx o ten nnable. 

10Mi jun maj o cub nxc'ayin wibe ti'j ju at nganiye ti'j, ex mi cyi'j ke achbil. O tzalaj 
wanmiye ti'j tcyakil wak'unbene, ex atzun tzalajbil nc'ame ti'j wak'unbene. 

11In cub tene ximal ti'j tcyakilju wak'unbene otok bant ex nimxix otok chin sicte 
cyi'j, ex el nnic'e ti'j ka tcyakil jlu nokx gan ke, ic tten jlu ic tza'n jun xjal taj tu'n 
ttzaj ttzyu'n cyk'ik' tu'n tk'ab, ex minti' jun atwit tajben tzalu twitz tx'otx'. 

12Te tibajxi in cub tene ximal ti'j ju xjal at tnabl ex ti'j ju xjal minti' tnabl: ¿Alcye 
mastl cbantel tu'n ju xinak c'oquel te rey oc ncyime? Minti', porque tcyakil bi'x 
ma cyaj bant wu'ne. 

13Ex el nnic'e ti'j, mas nim tajben teju xjal tu'n tten tnabl twitzju tu'n tten minti' 
tnabl; ic tten jlu ic tza'n spic'un, mas at tajben twitz klolj. 

14Aju xjal at tnabl, in che ajben ke tbak' twitz tu'n tque'yinte jatum tu'n tbet, 
atzunju xjal minti' tnabl, in bet tuj klolj. Masque icju, pero el nnic'e ti'j, aju cbajel 
ti'j jun, axtzunju cbajel ti'j juntl. 

15Cubtzun nximane: Aju cbajel ti'j ju xjal minti' tnabl, axtzunju cbajel wi'je, 
cyja'tzun minti' tajben weye aju nim nabl, ax icx jlu nokx gan te. 

16Porque mi a'l jun ctzajel na'nte teju xjal at tnabl ex mi ju xjal minti' tnabl; tu'nju 
in bet tel k'ij tcyakil nnic' tna'njtz; aju xjal at tnabl ex aju xjal minti' tnabl che 
najel cycabil. 

17Cyja'tzun el wic'une nchwinklale, porque tcyakilju in binchanjtz tzalu twitz 
tx'otx' mya ba'n in che el te weye. Ax toc tcyakil jlu nokx gan, ic tten jlu ic tza'n 
jun xjal taj tu'n ttzaj ttzyu'n cyk'ik' tu'n tk'ab. 

18Ax icx el wic'une tcyakil ak'untl otok baj nbincha'ne tzalu twitz tx'otx', porque 
tcyakil jlu cyjel nk'o'ne teju xjal cyjel ten te nxele. 

19Minti' ttxolil ti'j ka at tnabl ex ka minti' tnabl, pero segur ta' jlu: Aju c'oquel te 
nxele, atzunju c'oquel te tajwil tcyakil aju ma cnet wu'ne tzalu twitz tx'otx' tuc'il 
nim ak'untl ex tuc'il nim nabl. Ax icx jlu nokx gan. 

20Tej twile tcyakil aju otok nbinchaye tzalu twitz tx'otx', tzaj ta'w tuj wanmiye 
tu'nju nimxix otok chin ak'nane. 

21At junjun xjal ma che ak'nan tuc'il nabl ex ojtzkibl ti'j cyak'un, pero te tibajxi il 
ti'j cyjel cyk'o'n tcyakil tu'n toc te juntl xjal minti' ma tz'ak'nan ti'j tu'n tcnet tu'n. 
Ax icx nokx gan te jlu ex jun mya ba'n ma'xix. 

22Cyja'tzun: ¿Ti in tcamba'n xjal tu'nju in ak'nan wen ex o'cx in ximan ti'j tak'un 
tzalu twitz tx'otx'? 

23Tuj tcyakil tank'ibl in tzaj yajbil ti'j, jun iktz al jlu, porque mi te konic'an minti' 
in ojlan t-ximbetz. Ax icx nokx gan te jlu. 

24Aju mas ba'n tu'n tbinchante xjal, o'cx tu'n twa'n, tu'n tc'an ex tu'n ttzalaj ti'j 
tak'unben. Porque ma tz'el nnic'e ti'j, ate jlu tu'n Dios in tzaj k'o'n. 

25Porque, ¿alcye jun jacu wa'n ex ka jacu tzalaj ka mya tu'n Dios? 

26Porque tu'n Dios in tzaj tk'o'n nabl, ojtzkibl ex tzalajbil teju xjal in tzalaj Dios 
ti'j; atzun teju xjal aj il, in cub tk'o'n Dios ak'untl tibaj tu'n tbaj tchmo'n 

k'inumabl, tu'ntzun t-xi k'o'n teju xjal in tzalaj Dios ti'j. Ax icx nokx gan jlu. Ic tten 
jlu ic tza'n jun xjal taj tu'n ttzaj ttzyu'n cyk'ik' tu'n tk'ab. 

Eclesiastés 3 

Tcyakil banimaj tk'ijlalil 

1Tcyakil banimaj tk'ijlalil tzalu twitz tx'otx', teyle junjun ti'xti at tk'ijlalil tu'n 
tbinchet: 

2At tk'ijlalil tu'n kul itz'j, ex at tk'ijlalil tu'n kcyim. At tk'ijlalil tu'n tcu'x awat awal, 
ex at tk'ijlalil tu'n tjaw baket aju otok cu'x awat. 

3At tk'ijlalil tu'n cycub byet xjal, ex at tk'ijlalil tu'n cyoc k'anit. At tk'ijlalil tu'n 
tbaj xitet jun ja, ex at tk'ijlalil tu'n tjaw binchet. 

4At tk'ijlalil tu'n kjaw ok', ex at tk'ijlalil tu'n ktze'n. At tk'ijlalil tu'n cybisun xjal 
ti'j jun cyimni, ex at tk'ijlalil tu'n cynink'ijin xjal. 

5At tk'ijlalil tu'n tbaj cysputun xjal abj, ex at tk'ijlalil tu'n toc cychmo'n. At tk'ijlalil 
tu'n ttzaj cychle'n cyib xjal, ex at tk'ijlalil tu'n mi'n ttzaj cychle'n cyib. 

6At tk'ijlalil tu'n tjyet jun ti'xti, ex at tk'ijlalil tu'n t-xi naj. At tk'ijlalil tu'n t-xi c'u't 
jun ti'xti, ex at tk'ijlalil tu'n tex xo't. 

7At tk'ijlalil tu'n tcub sbit'un jun xbalun, ex at tk'ijlalil tu'n tbaj xbukit. At tk'ijlalil 
tu'n mi cyyolin xjal, ex at tk'ijlalil tu'n cyyolin. 

8At tk'ijlalil tu'n cyc'ujlante cyib xjal, ex at tk'ijlalil tu'n tel cyic'un cyib. At tk'ijlalil 
tu'n toc k'oj, ex at tk'ijlalil tu'n twe' k'oj. 

9¿Ti in tcamba'n xjal tu'nju nimxix in ak'nan? 

10Ma wile ak'untl ma cub tk'o'n Dios cyibaj xjal tu'n cyak'nan ti'j. 

11Tcyakilju o tbincha Dios puro ba'n; ex o tbincha teylex te junjun tuj tk'ijlalil; ax 
icx xi tk'o'n Dios cynabl xjal tu'n tel cynic' ti'j ju at te jumajx; masque icju, pero 
mlay tz'el baj cynic' xjal ti'j tcyakilju o tbincha Dios ex ti'j ju cbantel tu'n te tibajxi. 

12Ma tz'el nnic'e ti'j aju mas ba'n tu'n tbant cyu'n xjal, atzun tu'n cytzalaj ex tu'n 
cybinchante ba'n tuj tcyakil cyank'ibl, 

13porque ka in ko wa'n, ex ka in ko c'an ex ka in ko tzalaj ti'j ju ma kc'am ti'j 
kak'unben, in kbincha'n jlu porque ax Dios ma tzaj k'onte ke. 

14Ax icx ma tz'el nnic'e ti'j, tcyakilju o tbincha Dios cyjel ten te jumajx. Minti' 
ch'in atx taj tu'n toc tz'akset ti'j ex minti' tu'n tel k'it ti'j. Ma tbincha Dios icju 
tu'ntzun kxob twitz. 

15Tcyakilju at ja'lo, attok t-xe tnejel, ex tcyakilju tzul, ya at ja'lo. Banin ti'j tu'n 
Dios tu'n tbant juntl maj aju o bant ojtxi. 

In cybincha'n xjal mya ba'n cyi'j cyuc'il. 

16Ax at juntl ma wile tzalu twitz tx'otx'; minti' ch'in ba'n in bant cyu'n xjal, nok 
o'cx ju mya ba'n in bant cyu'n te t-xelju tu'n tbant ju tz'aklxix cyu'n ex tu'n cyten 
tuj tumelxix. 

17Cyja'tzun o cub nximane: Ke xjal tz'aklxix ex keju binchal mya ba'n che oquel 
tuj xjel tu'n Dios ti'j cybinchben, porque teylex junjun ti'xti at tk'ijlalil tu'n 
tbinchet. 

18Ax icx o cub nximane ti'j cymod xjal; niban cyoc tk'o'n Dios ke xjal tuj malbil 
tu'ntzun tel cynic' ti'j ka ic cyten ic tza'n ke txcup. 

19Ax toc, ke xjal ex ke txcup junx ta' ju bajsbil te cyank'ibl: Ic tza'nx ke txcup in 
che cyim, ax icx ke xjal, ex cycyakil ke junx ta' cyxew. Mya mas nim t-xilen jun 
xjal twitz jun txcup; porque tcyakil jlu nokx gan. 

20Cycyakil in che pon baj tuj junx lugar; ti'j tkukil tx'otx' e jaw bincha'n cycyakil 
ex ax tkukil tx'otx' che oquel. 

21¿Alcye jun ba'n tu'n ka aju t-xew xjal in jax max tuj cya'j, atzun t-xew txcup in 
xi' max tjak' tx'otx'? 

22Ma tz'el nnic'e ti'j, minti' juntl mas ba'n twitzju tu'n ttzalaj xjal ti'j tak'unben, 
porque atzun ma tc'am tu'n Dios, ex mi jun jacu tzaj k'inte te tu'n tlonte ti cbajel 
te tibajxi otokxi cyim. 

Eclesiastés 4 

1Ax icx o wile ke xjal in che baj yajla'n tzalu twitz tx'otx', ex o wile ke xjal lu in 
che ok' tu'nju in che yajlanjtz ex mi a'l jun ba'n tk'ukbante cyc'u'j; in che baj 
c'ixbisa'n cyu'n ke yajlal cye ex mi a'l jun ba'n tk'ukbante cyc'u'j. 

2Cyja'tzun o nmaye: Mas at tzalajbil cye xjal o che cyim cywitz keju itz'x ke; 

3ex mas ba'n ate' keju na'nx cyitz'j cywitz keju o che cyim ex cywitz keju itz'x, 
porque akeju na'nx cyitz'j na'nx tcyil aju mya ba'n in binchanjtz tzalu twitz 
tx'otx'. 

4Ax icx o wile at junjun xjal in che ak'nan wen ex ba'n nne'la cyak'unben tu'n 
mi'n cyoc te ch'in cywitz ke cyuc'il. Ax icx nokx gan jlu, ic tten jlu ic tza'n jun xjal 
taj tu'n ttzaj ttzyu'n cyk'ik' tu'n tk'ab. 

5Aju xjal minti' tnabl, nok tz'ulin ke tk'ab ex tu'nx tib in naj. 

6Mas ba'n ka nok ch'in at ke ex in ko ank'in tuj txubtxaj, twitzju tu'n tten nim at 
ke ex minti' in ko ank'in tuj txubtxaj; ic tten jlu ic tza'n jun xjal taj tzaj ttzyu'n 
cyk'ik' tu'n tk'ab. 

7Ax icx o wile juntl cybinchben xjal nokx gan tzalu twitz tx'otx': 

8O wile jun xinak tjunal at, minti' jun tamiw, mi jun tc'wa'l ex mi jun terman; 
minti'xix ch'in in cub ten ojlal ex minti' in baj tgan tu'n tchmonte tk'inumabl, ex 
minti' in ximan ti'j jlu: ¿Al etzun c'ajbel ju k'inumabl in chin ak'nane ti'j ex minti' 
ch'in in chin ojlane? Chiwt. Ax icx nokx gan te jlu ex jun iktz alxix te te. 

Aju mojbabl tib in tk'o'n ipumalj 

9Mas ba'n cabe xjal twitzju nok junx xjal, porque cyja'tzun ba'n c'elel aju ak'untl 
in bant cyu'n. 

10Porque ka ma cub tz'ak jun, jacu jaw waban tu'n juntl. Pero bec'bil twitz ju xjal 
in cub tz'ak ex tjunalxte at, pwes mi a'l jun ba'n tjaw wabante te. 

11Ax icx ka ma che cub tan cabe xjal junx, in baj cymek'san cyib cycabil; katzun 
tjunalxte jun, ¿tza'n tten tu'n tmek't? 

12Jun xjal tjunalxte at, jacu cub ti'j, katzun at cabe cybet, jacu cyclonte cyib. Ax 
icx jun nok' te ox twitz, mlay cub tzakj naj. 

Aju tnabl xjal mya ti'j tabk'iyil ta'. 

13Mas ba'n jun cu'xun meba ex at tnabl, twitz jun rey tij xjal ex minti' tnabl, 
porque ate rey mlay tz'ocx jun consej tuj twi'. 

14-15Masque tuj pres tz'etz jun cu'xun tu'n tcawin, ex masque meba te tej titz'j, 
tuj ju tcawbil ma wile ke xjal ate' twitz tx'otx' in che oc ten cyuwsalte tej toc te 
rey. 

16Ex masque mlay bant cyajlanjtz ke tnam akeju in cawin cyibaj, pero ke xjal 
mlay che tzalaj ti'j, icx ke cyiyjil ke xjal lu, akeju che ul itz'j te tibajxi, mlay che 
tzalaj ti'j. Ax icx nokx gan jlu ex ic tten jlu ic tza'n jun xjal taj tu'n ttzaj ttzyu'n 
cyk'ik' tu'n tk'ab. 

Eclesiastés 5 

Japunx tu'na aju in xi ttziyana 

1Oc t-xi'ya tuj tja Dios, ten tcwenta ti'ja, tu'ntzun tbinteya tyol; a jlu mas ma' 
toclen twitzju chojbil in xi cyk'o'n xjal minti' cynabl, porque minti' nne'l cynic' 
ti'j ka in cybincha'n mya ba'n. 

2Mi'n jaw tlajon tiba, mi tu'n ttzi'ya ex mi cyu'n ke t-ximbetza, tu'n t-xi ttziyana 
jun yol te Dios; ate Dios at tuj cya'j ex atzun teya twitz tx'otx' ta'ya. Cyja'tzun 
mi'n yolina ti'j nim yol, 

3porque tu'nju nim in che ximan xjal in che cub xk'umsa'n, ex tu'nju nim yol in 
che yolin ti'j jacu cyma yol minti' tajben. 

4Oc t-xi ttziyana jun yol te Dios japunx naj tu'na, porque ate Dios minti' in tzalaj 
cyi'j ke xjal minti' cynabl. Japunx tu'na aju in xi ttziyana; 

5mas ba'n tu'n mi'n t-xi ttziyana twitzju tu'n t-xi ttziyana ex mi'n japun tu'na. 

6Mi'n tak'a ambil tu'n tbinchanteya il tu'n ttzi'ya, ex mi'n txi tma'na teju xjal 
sama'n tu'n Dios ka nok xtzpeta ti'j. ¿Tiku'n taja tu'n ttzaj tk'oj Dios ti'j ju in 
tma'na, ex te tibajxi tu'n tcub xitun tak'unbena tu'n? 

7Cyja'tzun, ka nim in witzcy'an xjal ex ka nim in yolin, minti' tajben jlu, atzun 
teya xoba twitz Dios. 

Nokx gan ju cyk'inumabl xjal 

8Mi'n jaw labina ti'j ka ma tila tuj jun tnam in che yajlanjtz ke xjal meba ex minti' 
in xi bincha'n cyi'j tuj tumelxix, porque jun xjal ma' toclen in cyaj tjak' tcawbil 
juntl xjal mas ma' toclen twitz, ex cycabil ke jlu in che cyaj tjak' tcawbil juntl mas 
ma' toclen cywitz. 

9Masque icju, aju in tzaj tuj cojbil jacu tz'ajben cye cycyakil ka ma tak' tib jun rey 
tu'n tonin. 

10Aju xjal toc tc'u'j ti'j pwak cucx taj mastl; aju xjal toc tc'u'j ti'j k'inumabl, tuj 
twitz ka nim at tuc'il. Ax icx nokx gan te jlu, 

11porque ka nim at tuc'il xjal, ax icx nim in baj tnajsa'n. ¿Ex ti tganar ti'j tu'n tten 
nim tk'inumabl? O'cx ch'in tganar ti'j tu'n toc tque'yin. 

12Aju xjal in ak'nan, ka nim twa in baj ex ka mi'n, pero txubtxaj in tan; atzunju 
xjal k'inun, tu'n tk'inumabl minti' nno'cx watl tuj twitz. 

13At jun mya ba'n bisbajilxix wen ma wile twitz tx'otx'; aju tk'inumabl xjal in baj 
tchmo'n nno'c te jun mya ba'n te te, 

14porque ka at jun trat mya ba'n ma tz'el, jacu bant txi baj tcyakil tk'inumabl ti'j; 
ex ka at jun tcy'ajal, ya te tibajxi misicyer ch'in cyjel tk'o'n te. 

15Ex ic tza'nx tej tul itz'j tzalu twitz tx'otx', ax icxtzun c'ajel juntl maj: ski't ti'j tej 
tul itz'j, ex oc tcyim misicyer ch'in cxel ti'n ti'j tak'unben. 

16Ax toc bisbajilxix te jlu: Ic tza'nx tej tul itz'j te xjal twitz tx'otx', ax icxtzun c'ajel 
juntl maj. ¿Titzun ma tcamba tu'nju ma tz'ak'nan wen ex nokx gan tak'unben? 

17Mya o'cx jlu, ax icx, nok jte' k'ij oc ctel tzalu twitz tx'otx' ctel tuj bis ex tuj yajbil, 
tuc'il c'ixc'oj ex k'oj. 

18Ma tz'el nnic'e ti'j: Aju mas ba'n tu'n tbinchante xjal, ba'n tu'n twa'n ex tu'n 
tc'an, ex tu'n tachin ti'j tak'unben, aju nim otok tzaj tk'o'n Dios, atzunte jlu aju at 
toclen xjal ti'j. 

19Ax icxtzun ke xjal in tzaj tk'o'n Dios cyk'inumabl, ax icx in xi tk'o'n cyoclen tu'n 
cywa'n ti'j, ex tu'n t-xi cyc'mo'n aju at cyoclen ti'j, porque aju tu'n cytzalaj ti'j 
cyak'unben, a jlu jun oyaj tu'n Dios. 

20Ate Dios cnojsalte tanmi xjal tu'n tzalajbil, cyja'tzun mlay tzaj baj tc'u'j ti'j 
tchwinklal oc tten tzalu twitz tx'otx'. 

Eclesiastés 6 

1At juntl mya ba'n ma wile twitz tx'otx' in baj cyi'j nimcu xjal: 

2At junjun xjal in tzaj tk'o'n Dios cyk'inumabl ex nimbil cye, ex minti' jun atx taj 
cye ti'j tcyakilju in pon cyc'u'j ti'j; pero minti' in xi tk'o'n Dios ambil cye tu'n 
tajben tcyakil jlu cye, o'cx in ajben cyu'n junxitl xjal. Axix toc, ax icx nokx gan te 
jlu ex bisbajilxix. 

3Jun xinak jacu ten jun syent tc'wa'l ex jacu tz'ank'in nim abk'i; masque nim abk'i 
tz'ank'in, pero ka minti' ma tz'ajbenxix tu'n tcyakilju at te, ex ka minti' ma cu'x 
maku'n tujxix tumel, tuj nwitze mas ba'n jun c'wa'l cyimni oc tul itz'j twitzju xjal 
lu. 

4Porque aju c'wa'l lu nokx gan ma tzul itz'j, minti' ma til spic'un ex mi jun xjal 
ctzajel na'nte te, 

5ex masque minti' ma til k'ij ex minti' ch'in ba'n tu'n, pero mas tuj ojlabl otok ten 
twitzju xjal lu, 

6ex masque ma tz'ank'in xjal lu cab mil abk'i, pero ka minti' ma tz'ajben tu'n 
tcyakilju at te, ¿ti tajben jlu te? Porque cycabil che xe'l tuj junx lugar. 

7Cucx in ak'nan xjal tu'ntzun twa'n, pero minti' in noj tc'u'j. 

8¿Alcye mas ba'n teju xjal at tnabl twitz ju xjal minti' tnabl? ¿Alcye mas at te jun 
xjal meba tu'nju ba'n tu'n tza'n tten tu'n tank'in cyxol xjal? 

9Mas ba'n aju nno'c kque'yin twitzju nok in pon kc'u'j ti'j. Pero ax icx nokx gan 
te jlu, ex ic tten jlu ic tza'n jun xjal taj tu'n ttzaj ttzyu'n cyk'ik' tu'n tk'ab. 

10Aju at ja'lo, ojtxi ocni k'o'n tbi, ex ba'n ku'n tza'n tten jun xjal. Ex mlay bant toc 
tzokpaj jun xjal ti'j ju mas nim tipumal twitz. 

11Lu jun yol axix toc, ka at jun xjal nim in yolin, jacu tma nim yol minti' tajben. 
¿Titzun tajben jlu te xjal? 

12Porque ¿alcye jun jacu tz'el tnic' ti'j alcye mas ba'n te xjal tuj cab ox k'ij te 
tank'ibl tuj ju nokx gan? Porque aju tank'ibl ic tten ic tza'n jun xlecun jurat in cub 
naj. ¿Ex alcye jun jacu txi k'mante te xjal aju cbajel tzalu twitz tx'otx' tcyimlenxi 
xjal? 

Eclesiastés 7 

Ba'n tu'n t-xi kk'o'n kwi' ti'j ju mas ba'n 

1Mas ba'n ka ma che yolin xjal ba'n ki'j twitz ju perjum tbanilxix. Mas ba'n ju k'ij 
oc kcyim twitz ju k'ij tej kul itz'j. 

2Mas ba'n tu'n kxi' jatum in che ok' xjal ti'j jun cyimni, twitzju tu'n kxi' tuj jun 
nink'ij tja jun xjal, porque aju camic atzun bajsbil cye cycyakil xjal, ex akeju 
itz'xke ba'n tu'n cyximan ti'j. 

3Mas ba'n tu'n kjaw ok' twitzju tu'n ktze'n, masque miyalnix nno'c kwitz tu'n 
ok'el, pero ba'n jlu te kanmi. 

4Aju xjal at tnabl in ximan ti'j ju camic, atzunju xjal minti' tnabl o'cx in ximan ti'j 
tu'n t-xi' achil. 

5Mas ba'n tu'n t-xi kbi'n cawbil ke cyu'n ke xjal at cynabl, twitzju tu'n t-xi kbi'n 
cybitz ke xjal minti' cynabl. 

6Oc cyjaw tze'n ke xjal minti' cynabl, ic che k'ajt ic tza'n ch'i'x tocx tuj k'ak' in 
pok'ok'on wen; ax icx nokx gan te jlu. 

7In tzpet tnabl xjal at tnabl tu'nju in che cub yajla'n ke xjal, ax icx in tzpet tnabl 
tu'nju nne'l ti'n pwak cye xjal tu'n mi'n tcub cysentens tu'n. 

8Mas ba'n ju bajsbil te jun ti'xti twitz ju ttzyetlen. Mas ba'n tu'n tten kpasens 
twitzju tu'n koc jawni kwitz. 

9Mi'n tak'a ambil tu'n ttzaj naj tk'oja, porque aju k'oj atzun in cybinchan xjal 
minti' cynabl. 

10Mi'n tmaya: ¿Tiku'n mas ba'n ke tyemp o che baj twitzju te ja'lo? Porque jun 
xjal at tnabl mlay tma icju. 

11Aju tu'n tten knabl, junx ta' ic tza'n jun ketzbil, ex at tajben cye ke xjal najlke 
twitz tx'otx'. 

12Porque aju nabl in colin ti'j xjal, ax icx ju pwak in colin ti'j; pero mas ba'n ka at 
tnabl xjal, porque aju nabl in tk'o'n chwinklal. 

13K'onc tcwenta ti'j aju o tbincha Dios: ¿Alcye jun jacu txi tjikuma'n ti'j aju jaw t-
ẍocpi'n Dios ti'j? 

14Ka ba'n ta'ya, tzalajxa tu'n jlu; katzun mya ba'n ta'ya, tencuya ximal ti'j, tza'nx 
ju tzalajbil icx ju bis tu'n Dios in che tzaj, ex mlayx tz'el tnic' xjal ti'j aju ctzajel ti'j 
te tibajxi. 

15Nimcu o wile tuj nchwinklale nokx gan: At xjal ba'n cymod pero in che cyim 
naj masque ba'n cymod, ex at xjal mya ba'n cymod in che ank'in nim abk'i 
masque mya ba'n cybinchben. 

16Mi'n tz'oc tk'on tiba te tz'aklxix wen ex mi'n tz'oc tk'on tiba at-xix tnabla. 
¿Tiku'n taja tu'n tcyim naja? 

17Mi'n tz'oc tk'on tiba te jumajx mya ba'n, ex mi'n tz'oca minti' tnabla. ¿Tiku'n 
taja tu'n tcyima na'nxtok tpon k'ij tu'n tnaja? 

18Aju mas ba'n, tzyumxixa ke jlu wen, ex mi'n che'x ttzokpi'na. Aju xjal in niman 
te Dios tcyakil ba'n c'elel te te. 

19Aju xjal at tnabl, nno'c mas tipumal cywitz laj xjal in che cawin tuj jun tnam. 

20Ax toc mi a'l jun xjal at twitz tx'otx' tz'aklxix wen in tbincha'n aju ba'n ex bajx 
binchan il. 

21Mi'n tz'oc tena bilte tcyakil yol in che yolin xjal ti'j, tu'ntzun mi'n tbinteya oc 
toc ten tmajena yolil mya ba'n ti'ja. 

22Porque ba'n jlu tu'na, ax icx teya nimcu maj ma yolina mya ba'n cyi'j mastl. 

O jyon Salomón ti'j tu'n toc tnabl 

23Tcyakil jlu o baj nximane ti'j tuc'il nabl, ex o wajbeye tu'n woque at nnable; 
pero minti'x in oque at nnable. 

24Cyuw tu'n tel nnic'e ti'j tcyakilju at. Puro cyuw wen ex mi jun jacu tz'el tnic' ti'j. 

25Xi nk'on wibe tu'n tcnet ojtzkibl wu'ne, tu'n nxnak'tzane ti'j ex tu'n njyone 
alcyexix t-xilen tcyakil. Ex el nnic'e ti'j ka mya ba'n tu'n koc minti' knabl. 

26At juntl ma tz'el nnic'e ti'j mas bis twitz camic: Aju xu'j aj pajil ic tten t-ximbetz 
ic tza'n jun c'obil ex ke tk'ab ic tza'n jun caden tu'n ttzyet xjal tu'n. Pero aju xjal 
in tzalaj Dios ti'j oc cletel tu'n twitz ju xu'j lu, atzunju xjal aj il cbel tz'ak tuj tc'obil 
xu'j lu. 

27Aju nximbetze tu'n tel nnic'e ti'j t-xilen junjun ti'xti, akine pacbal, ex atzun jlu 
o wile: 

28Na'nx tel nnic'e ti'j aju wajbile tu'n tel nnic'e ti'j. Cyxol jun mil xinak o'cx junx 
tz'aklxix cnet wu'ne, atzun cyxol jun mil xu'j mi jun tz'aklxix o cnet wu'ne. 

29O'cxtzun jlu ma tz'el nnic'e ti'j: Tz'aklxix te xjal baj tbincha'n Dios nej, pero 
tu'nxtzun te xjal xi tjyo'n nimcu mya ba'n. 

Eclesiastés 8 

1¿Alcye jun jacu pon ic tza'n jun xjal at tnabl? ¿Alcye jun jacu tz'el tnic' ti'j t-xilen 
jun ti'xti? Aju nabl, in tzalaj twitz xjal tu'n ex in ch'expaj que'yin tu'n. 

Tza'n tten tu'n tnimanjtz jun rey. 

2Japunx ke tley rey tu'na ic tza'nx o txi ttziyana twitz Dios. 

3Mi'n tz'etz ojkelina twitz. Mi'n tz'oc tk'on tiba ti'j jun ti'xti mya ba'n, porque jacu 
tbincha rey ti'ja nok alcye tajbil tu'n tbant. 

4Ma'xix toclen tyol rey ex alcye jun jacu k'mante te: ¿Ti in bant tu'na, chiwt? 

5Aju xjal in japun ley tu'n, mlay tzaj jun mya ba'n ti'j, ex aju xjal at tnabl, nne'l 
tnic' ti'j jtoj tu'n tbant aju in tma'n rey ex tza'n tten tu'n tjapun tu'n. 

6Ax toc at jun k'ij ex jun tmodiyil tu'n tbinchet tcyakil aju in binchanjtz, pero aju 
mas cyuw teju xjal atzun jlu: 

7Minti'x ba'n tu'n aju ctzajel te tibajxi, ex mi a'l jun jacu tzaj k'mante te jtoj tu'n 
ttzaj. 

Mi jun jacu ten tipumal ti'j chwinklal ex camic 

8Mi a'l jun jacu ten tipumal ti'j tchwinklal tu'n mi'n tcyim, ax icx mi a'l jun jacu 
k'mante alcye k'ij tu'n tcyim. Mi a'l jun jacu tzokpaj tu'n mi'n tten tuj k'oj lu. Aju 
xjal mya ba'n mlay colin tbinchben mya ba'n ti'j tu'n tclet. 

9Tcyakil jlu ma wile tej t-xi nk'onxix wibe tu'n tel nnic'e ti'j aju in bant tzalu twitz 
tx'otx', ex aju tipumal xjal at tu'n tbinchante mya ba'n ti'j juntl. 

At junjun ti'xti mya tuj ttxolil 

10Ax icx o wile ke xjal mya ba'n in che cu'x maku'n tuc'il nimbil cye. Atzun ke xjal 
nim cygan tu'n cyten tuj Lugar Xjan, jurat nnic' cyna'njtz cyu'n ke xjal tuj tnam 
jatum otok cybincha ju tz'aklxix. Ax icx nokx gan jlu, 

11porque tu'nju minti' in cub k'o'n naj tcastiw xjal ti'j tbinchben mya ba'n, 
tu'ntzun jlu o'cx in che ximan xjal ti'j tu'n cybinchante mya ba'n. 

12Masque binchan xjal il nimcu maj ex masque nim abk'i ten tzalu twitz tx'otx', 
pero aju weye ba'n wu'n akeju xjal in che niman te Dios ex in che xob twitz, ba'n 
c'elel tcyakil te cye; 

13atzun cye ke xjal binchal mya ba'n, mya ba'n c'elel te cye ex mya nim k'ij che 
tel twitz tx'otx'; ic che oquel ic tza'n jun xlecun jurat in cub naj, porque minti' in 
che xob twitz Dios. 

14Cyja'tzun, nimcu aju mya tuj ttxolil in binchanjtz tzalu twitz tx'otx': Ke xjal ba'n 
cymod, in tzaj mya ba'n cyibaj, mer ic tza'n mya ba'n ke, ex atzun ke xjal binchal 
mya ba'n in che tzalaj, mer ic tza'n puro ba'n ke. Tuj weye nwitz ax icx nokx gan 
te jlu. 

15Cyja'tzun in xi nma'ne, mas ba'n tu'n ktzalaj. Aju mas ba'n tu'n cybinchante xjal 
tzalu twitz tx'otx', ba'n tu'n cywa'n ex tu'n cyc'an ex ba'n tu'n cytzalaj, porque 
o'cxtzun jlu jacu bant cyu'n ti'j cyak'unben cyuj ke k'ij te cyank'ibl ctzajel tk'o'n 
Dios tzalu twitz tx'otx'. 

16Xi nk'on mastl wibe tu'n nxnak'tzane ex tu'n tel nnic'e ti'j ex tu'n tic' nwitze ti'j 
tcyakil aju in bant tzalu twitz tx'otx', (porque at junjun xjal mi konic'an ex mi 
k'ijtl minti' in che tan,) 

17ex ma tz'el nnic'e ti'j, ate xjal mlay tz'el tnic' ti'j ju in tbincha'n Dios ex mi aju 
in baj tzalu twitz tx'otx'. Masque tz'oc tk'o'n tilil tu'n tel tnic' ti'j aju in bant tu'n 
Dios, pero mlayx tz'el tnic' ti'j; ex masque tma jun xjal at tnabl ka ojtzki'n tu'n, 
pero minti' nne'l tnic' ti'j. 

Eclesiastés 9 

Aju ximbetz ti'j chwinklal ex camic. 

1In cub tenxixe ximal ti'j ex ma tz'el nnic'e ti'j, cyak'unben ke xjal tz'aklxix ex ke 
xjal at cynabl atzun ta' tuj tk'ab Dios. Ate xjal misicyer ba'n tu'n ka cc'ujlanjtzel 
ex ka c'elel ic'un. 

2Cyja'tzun, aju cbajel ti'j jun xjal, axju cbajel cyi'j cycyakil xjal; aju cbajel ti'j ju 
xjal tz'aklxix, axju cbajel ti'j ju xjal mya tz'aklxix; aju cbajel ti'j ju xjal ba'n tmod, 
axju cbajel ti'j ju xjal mya ba'n tmod; aju cbajel ti'j ju xjal ttx'jon tib, axju cbajel 
ti'j ju xjal mya ttx'jon tib; aju cbajel ti'j ju xjal in xi k'onte chojbil, axju cbajel ti'j 
ju minti' in xi tk'o'n chojbil; aju cbajel ti'j ju xjal ba'n, axju cbajel ti'j ju xjal aj il; 
aju cbajel ti'j ju xjal in xi ttziyan jun yol twitz Dios, axju cbajel ti'j ju xjal minti' in 
xi ttziyan jun yol twitz Dios. 

3Atzunju mya ba'n lu in tzaj cyibaj cycyakil xjal tzalu twitz tx'otx': Aju cbajel ti'j 
jun, axtzunju cbajel cyi'j cycyakil. Ax icx t-ximbetz xjal nojni tu'n mya ba'n acux 
itz'x mya tuj tumel ta' t-ximbetz; te tibajxi jlu in cyimtzun. 

4At mas oybil teju xjal acux itz'x; mas ba'n jun tx'yan itz', twitz jun balun cyimni. 

5Porque ke xjal itz'x ke, ba'n cyu'n ka oc che cymel, atzun ke xjal cyimni ke, minti' 
ba'n cyu'n ex minti'tl twi' cyc'u'j in cyc'mo'n, ex mi a'l jun in tzaj na'nte cye. 

6Atzun in cub naj cyc'ujlalil ex cyic'bil ex tlo'ch cyc'u'j, minti'tl cyoclen ti'j 
tcyakilju in bant tzalu twitz tx'otx'. 

7Txi'ya ex wa'nxa twaya tuc'il tzalajbil, tzalajxa ti'j tc'a'ya ta'l twitz uva, porque 
aju tak'unbena ba'n ma tz'el tuj twitz Dios. 

8Cucx k'on oca t-xbaluna puro sak que'yin ex cucx k'on jaxa perjum tuj twi'ya. 

9Tzalajxa tuj tank'ibla tuc'il t-xu'jila c'ujla'nxix tu'na, porque tcyakil k'ij tank'ibla 
ma tzaj tk'o'n Dios twitz tx'otx' nokx gan, ex o'cx jlu in tcamba'na tu'nju nimxix 
in ak'nana twitz tx'otx'. 

10Ex tcyakilju at tu'n tbant tu'na, tz'oc tililx tu'na tu'n tbant, porque oc tpona ma 
tuj cynajbil cyimni, mi jun ti'xti cbantel tu'na ex minti' jun tu'n t-ximana ti'j, 
porque ma chixin minti' nabl ex minti' ojtzkibl at. 

Mya tuj tumel aju in baj cyi'j xjal 

11At mastl ma wile tzalu twitz tx'otx': Mya tu'nju cyuw che kelan xjal jacu che 
camban ti'j ojkelbil, ex mya tu'nju cyuw cyc'u'j xjal tuj k'oj jacu che camban tuj 

k'oj; mya tu'nju at cynabl xjal jacu cnet cyu'n, ex mya tu'nju list ke xjal jacu che 
oc te k'inun; mya tu'nju xnak'tzamni ke xjal jacu cyc'am jun xtalbil; tcyakil jlu 
según t-swert xjal. 

12Porque mi jun xjal ba'n tu'n jtoj ba'n tpon or tu'n tcyim; ic tza'n ke cyiẍ in che 
tzyet tu'n xyub, ex ic tza'n ke chyu'j in che tzyet tu'n c'obil; icxtzun tten xjal, 
masque minti' ximan tu'n, pero nok minaben in tzaj mya ba'n tibaj. 

13At juntl ma wile tzalu twitz tx'otx' ex ma tz'oc te jun xnak'tzbil ma' t-xilen te 
weye: 

14At jun tal tnam ch'in ex mya nim xjal najl tuj, oc tzokpaj jun rey nim tipumal ti'j 
ex baj cytxolban cyib ke t-soldad rey ti'jele ex jaw cybincha'n cyxwe'tzbil ti'jele 
tu'ntzun cyocx tuj. 

15Ex tuj tnam lu najltok jun xinak meba pero at tnabl, ex tu'nju at tnabl o clet 
tnam tu'n, pero ya te tibajxi mi jun tzaj na'nte teju xinak lu. 

Mas at tajben nabl twitz tcyakil ti'xti 

16Entons o nmaye cyja': Masque minti' in xi niman tyol jun xjal at nabl ex mi a'l 
jun in xi tk'o'n twi' ti'j ju in tma'n, pero mas ba'n tu'n koc at knabl twitzju tu'n 
koc cyuw kc'u'j. 

17Aju yol in xi k'met tuj cheba tu'n jun xjal at tnabl, mas in xi bi'n twitz tyol jun 
xjal in sch'in wen toc te nejenel cye ke xjal minti' cynabl. 

18Mas ba'n ju nabl cywitz ke ubl in che ajben tuj k'oj. Nok tu'n jun xjal aj il jacu 
tzaj nimcu mya ba'n tu'n. 

Eclesiastés 10 

 

1Tu'n jun us cyimni in tzuwix tbanil perjum tu'n. Cyja'tzun, masque nok ch'in 
tchcyinil ju xjal at tnabl, pero tu'n jlu jacu tz'oc ic tza'n jun xjal minti' tnabl ex 
minti' nimbil te. 

2Aju t-ximbetz ju xjal at tnabl o'cx toc ti'j ju ba'n, atzunju xjal minti' tnabl o'cx toc 
t-ximbetz ti'j ju mya ba'n. 

3Aju xjal minti' tnabl, ti'j tcyakilju in tbincha'n in tyec'un tib ka minti' tnabl, ex in 
tma'n ka ake txkantl minti' cynabl. 

4Ka ma tzaj tk'oj cawil ti'ja, mi'n cyaj tcolina toclena; porque ka ma cub tmansin 
tiba, c'ic'ex ti'j nimcu mya ba'n. 

5At jun mya ba'n ma wile tzalu twitz tx'otx' ex a jlu in bant cyu'n ke cawil: 

6Aju xjal minti' tnabl nno'c k'o'n toclen mas ma', ex atzun teju xjal ma' t-xilen 
nno'c k'o'n toclen mas ch'in. 

7O wile ke majen in che bet cyjax ke cyibaj chej, ex atzun ke xjal ma' cyoclen in 
che bet tu'n cykan, mer ic tza'n majen ke. 

8Aju xjal in cu'x lacunte jun jul, tujx jul lu cxel tz'ak. Aju xjal in cub tilin te tapya, 
c'oquel tx'a'n tu'n lobaj. 

9Aju xjal in xpelin ti'j abj, jacu bant ttza'w tu'n abj. Aju xjal in tx'emin si', jacu 
bant tcub ttx'emin tib. 

10Ka ma baj ttzi' si'wbil c'uxbil ex ka minti' ma cub jakut ttzi' juntl maj, taj nim 
kipun tu'n ttx'emit si' tu'n. Mas ba'n tu'n tbant tcyakil tuj tumel ex tuc'il nabl. 

11Ka minti' ma cub mansin lobaj ex ka ma tz'oc tx'a'n jun xjal tu'n, minti' tajben 
jlu teju xjal ba'n cyoc lobaj mans tu'n. 

12Ke tyol ju xjal at tnabl mejorxix tbinx, atzun ke tyol ju xjal minti' tnabl in che 
ajben te xitbil te te, 

13nno'c ten k'malte ke yol minti' cynabl ex aju bajsbil te tyol, mas plojxix. 

14Aju xjal minti' tnabl, minti' in baj tgan tu'n tyolin. Mi jun xjal ba'n tu'n aju cbajel 
yajxi, porque ¿alcye jun jacu tz'el tnic' ti'j ju tzul te tibajxi? 

15Aju xjal minti' tnabl in baj tbyon tib ti'j ak'untl, ex minti'lpe ba'n tu'n aju be in 
pon tuj tnam. 

16Bec'bil twitz nasyon aju toc jun c'wa'l te rey tuj, ex ke xjal ma' cyoclen ate' tuj, 
primxix nno'c nintz wa'n cyu'n. 

17At tzalajbil teju nasyon aju toc jun xjal ba'n tnabl te rey tuj, ex ke mastl xjal in 
che cawin tuj in che wa'n ic tza'nx or te wabl, tu'n toc t-xel cyipun otok baj ex 
mya tu'n tchyo'n cywi'. 

18Aju xjal cy'aj in tzaj tilj twi tja; ka minti'x ma tbincha ti'j, cbel tilj tcyakil tja. 

19Aju pan, atzun tajben tu'n kwa'n ti'j; ex aju ta'l twitz uva, atzun tajben tu'n 
ktzalaj; ex aju pwak at tajben ti'j tcyakil. 

20Mi'n yolina mya ba'n ti'j rey ex mi'n cub t-ximana jun mya ba'n ti'j. Mi'n yolina 
mya ba'n ti'j xjal k'inun masque junx teya at, porque ke chyu'j ba'n che lipan 
twitz cya'j jacu che'x k'malte cye. 

Eclesiastés 11 

 

1K'oncuya tc'a'ẍa tuj ela' tnam; ex octzun tel k'ij at cambabl teya tu'n. 

2K'oncuya ela' txcaj tc'a'ẍa, porque minti' ba'n tu'na mya yaj tzaj jun mya ba'n 
twitz tx'otx'. 

3Ka nojni tuj muj tu'n a', in tzaj jbal tibaj tx'otx'. Ka ma cub tz'ak jun tze' te jawni 
ex ka cyja' ma txi tz'ak te cubni, ax in cyaj ten. 

4Ka at cyk'ik' in xi tque'yin jun xjal, minti' in xi' awal, ex ka at muj in xi tque'yin, 
minti' in xi' chmol twitz tawal. 

5Ic tza'n minti' ba'n tu'na tza'n in xi' cyk'ik' ex minti' ba'n tu'na tza'n tten in ch'iy 
jun tal ne' tuj talbil ttxu', icxtzun minti' ba'n tu'na alcye in tbincha'n Dios, aju 
binchalte tcyakil. 

6Awan cu'xa tiyaja te prim, ax icx te kale, porque minti' ba'n tu'na alcye jacu tz'el 
mas ba'n, ka aju in cu'x awet naj ex ka aju in cu'x awet yajxi, ex ka cycabil jacu 
che el ba'n. 

7Ba'nxix te spic'un, ex ba'n tu'n cyque'yin ke tbak' witzbaj aju k'ij; 

8masque nim abk'i tz'ank'in jun xjal ex otok tzalaj cyi'j ke jlu, pero ba'n tu'n ttzaj 
tna'n ka ake k'ij te klolj nimxix ke; ex tcyakilju tzul te tibajxi nokx gan ke jlu. 

Jun consej cye cu'xun 

9Aya cu'xun, tzalajxa tuj tcu'xumala; achina ja'lo ti'j ju ba'n tuj twitza. Binchama 
tcyakilju in pon tc'u'ja ti'j ex achina ti'j tcyakil, pero na'ntza, c'oquela tuj xjel tu'n 
Dios ti'j tcyakilju in tbincha'na. 

10K'in ela bis tuj tanmiya, ex k'in ela c'ixc'oj ti'ja, porque ke k'ij tuj tcu'xumala 
nic'xi in che ten. 

Eclesiastés 12 

1Cucx ximana ti'j Dios aju binchan teya, acux cu'xuna ex acux na'nx tul canun 
tk'ijlalil mya ba'n, porque tzul tk'ijlalil tu'n tmanteya: Ya minti'tl in chin tzalaje 
cucx tu'n ntene. 

2Na'ntza ja'lo na'nxtok toc yupj twitz k'ij ex twitz xjaw ex cywitz ke che'w, 
porque mlay che tila ke, ex atxcu muj tic'lenxi jbal tuj twitza tu'nju sjumin ti'j. 

3Tzul tk'ijlalil tu'n cytzaj lu'lun ke tk'aba o che ajben te clol teya, ex cbajel cyipun 
ke tkana, mya nim twitz teya che cyjel ten tu'n twa'na; c'oquel yupj ti'j tbak' 
twitza ex mlay tila wen. 

4Oc tul canun tk'ijlalil lu, mlay tbiya aju in k'ajt tuj cay, porque che lametel ke t-
ẍcyina, ex ya mlay tbiya tk'ajk'ajel cycya' xjal, mi cybitz ke chyu'j. 

5Tzul tchi ti'ja oc tjax beta jawl ex puro xobajil tu'n tbeta tuj be. C'oquel ttzmal 
twi'ya puro sak, ex pen cbetela, ex minti'tl taja ti'j jun ti'xti. Cyja' t-xi' xjal tuj 
tnajbil te jumajx, ex in binjtz ma tuj cay aju ok'el nno'c ti'j xjal oc tcyim. 

6Cucx ximana ti'j Dios bi'x ja'lo, aju binchan teya, na'nxtok tlakj tak'al sak pwak, 
ex na'nxtok tpax ju c'il k'an pwak ttx'otx'il, ex na'nxtok tpax ju ẍok' ttzi jul jatum 
in jatz a', ex na'nxtok tnaj garruch in ajben tu'n tjatz a'. 

7Porque te tibajxi jlu, aju kximlal c'oquel juntl maj te tx'otx' ic tza'n tten nej, ex 
aju kxew c'ajel juntl maj tuc'il Dios porque tuc'il Dios tzaj. 

8Akine pacbal in xi nma'ne juntl maj: Nokx gan jlu, nokx gan jlu; tcyakil jlu nokx 
gan. 

Ke mancbil yol 

9Ex tej toc ju pacbal mas at-xix tnabl, xi tk'o'n mastl xnak'tzbil cye xjal ti'j 
tcyakilju ba'n tu'n. Ax icx xi tk'on tib tu'n t-xnak'tzan ti'j nimcu yol te xnak'tzbil, 
ex tu'n tbaj tbincha'n tuj ttxolil. 

10Oc tilil tu'n pacbal tu'n cycnet ke yol tujxix tumel, ex tu'n cycub ttz'iban ke yol 
tuj ttxolil ex axix toc. 

11Aju cyyol ke xjal at cynabl ic cyten ic tza'n jun tze' tz'u'p twi' in ajben tu'n 
cwentil wacẍ, ex octzun cybaj chmet, ic cyten ic tza'n jun stac awa'nxix wen tu'n 
jun pastor. 

12Ja'lotzun nc'wa'l, tz'ocx tnabla ti'j tcyakil jlu. Tu'n cybinchet ke libro, a jlu 
minti' bajsbil te, ex tu'nju nim in xnak'tza'n xjal ti'j, nim in sict. 

13Aju yol cxel nma'ne te bajsbil atzun jlu: Nimana te Dios ex japunx ke 
tmandamyent tu'na, porque atzun ba'n tu'n tbant cyu'n xjal. 

14Porque ko oquel tuj xjel tu'n Dios ti'j tcyakilju in kbincha'n, ka ba'n ex ka mya 
ba'n, ex masque tuj ewaj otok bant ku'n. 

Cantares 

Cantares 1 

1Aju bitz mas tbanilxix o bant tu'n Salomón. 

Tnejel bitz 
Aju tyol xu'j 

2K'ontza ch'in ntz'ube ttzi'ya. Aju tc'ujlalila masxix chi' twitz ta'l twitz uva, 

3tbanilxix tc'oc'jal perjum toc ti'ja, aju tbiya ba'n ic tten ic tza'n perjum nne'l kojl. 
Cyja'tzun at nimxix cygan k'apoj ti'ja. 

4Jurat chin ti'nxa tuc'ila. Chin ti'nxa cyuj ke tjaya, aya rey. 

Coro 

Tuc'ila ko tele tuj tzalajbil; ctzajel kna'ne tc'ujlalila mas chi' twitz ta'l twitz uva. 
Cyja'tzun at nimxix cygan k'apoj ti'ja. 

Aju tyol xu'j 

5Akeye xu'j aj Jerusalén, k'ek xjal kine pero tbanilxix chin que'yine; k'ek kine ic 
tza'n ke xbalun ja ate' tuj tx'otx' Cedar, tbanilxix chin que'yine ic tza'n ke xbalun 
cycub ke te makbil tuj tja Salomón. 

6Mi'n tz'oc cyk'o'n cywitze wi'je tu'nju k'ek xjal kine, ex ka tu'nju ma tz'e'y 
ntz'umile tu'n k'ij. Ke nxibane tzaj cyk'oj wi'je, oc cyk'o'n kine te cwentil tkan cy-
uva, atzunju weye tkan n-uva minti' in canine cwentil te. 

7Aya at nimxix nc'u'je ti'ja, k'mantza jatum in pastorina cyi'j ke t-ẍne'la. ¿Jatum 
in che'x ti'na ke ojlal oc tpon chilcuk'ij? ¿Tiku'n at tu'n nbete ic tza'n jun xjal nok 
in betje' junx cyuc'il cyẍne'l ke tuc'ila? 

Coro 

8Ka minti' ba'n tu'na, aya tbanilxix que'yin cywitz mastl xu'j, lpe'ca ti'j jatum 
texlen cykan ẍne'l ex pastorina cyi'j ke tal tchipa junx cytxlaj cypach ke pastor. 

Aju tyol xinak 

9Aya at-xix nc'u'je ti'ja, ic ttena te weye ic tza'n jun yew tbanilxix jawol tcarwaj 
rey Faraón. 

10Tbanilxix che que'yin ke tk'o'txa cyu'n ke tuj t-ẍcyina. Tbanilxix que'yin tkula 
cyu'n ke uwj tbanil tal abj perla cybi. 

11Jacu kbinchaye tuj t-ẍcyina k'an pwak ttx'otx'il ex tu'n tbaj lo'tzit ti'j tu'n sak 
pwak. 

Aju tyol xu'j 

12Acux in cub ke' rey ti'j mes, el juptz'aj tc'oc'jal perjum nardo tbi, k'i'n wu'ne. 

13Aju xinak c'ujla'nxix wu'ne ic tten ic tza'n jun bols tk'olil tze' mirra at tc'oc'jal 
toc ttzi nxu'que. 

14Aju xinak c'ujla'nxix wu'ne ic tten ic tza'n bech alheña tbi c'oc'jxix wen, in tzaj 
ch'iy cyxol tkan uva tuj lugar En-gadi. 

Aju tyol xinak 

15Tbanilxix que'yina, aya at-xix nc'ujlalile ti'ja, tbanilxix que'yina. Ke tbak' twitza 
tbanilxix che que'yin ic tza'n che que'yin palom. 

Aju tyol xu'j 

16Tbanilxix que'yina, aya at-xix nc'ujlalile ti'ja, tbanilxix que'yina. 

Aju tyol xinak 

Aju cha'x ch'im, atzunju c'oquel te kcoẍbil. 

17Aju tze' wi'ten, atzunju c'ajbel te viga twi' kja, atzun tz'lom tzaj, atzunju cjawix 
te twi' kja. 

Cantares 2 

Aju tyol xu'j 

1Ic ntene ic tza'n jun bech tuj chk'ajlaj Sarón, ex ic tza'n jun bech lirio tbi in ch'iy 
tuj chk'ajlaj. 

Aju tyol xinak 

2Aju xu'j c'ujla'nxix wu'ne ic tten cyxol ke mastl k'apoj ic tza'n jun bech lirio tocx 
cyxol tkan ch'i'x. 

Aju tyol xu'j 

3Aju xinak c'ujla'nxix wu'ne ic tten cyxol ke mastl xinak ic tza'n jun wi' mansan 
awa'n cyxol mastl tze' ate' tuj c'ul. Ex puro txubtxaj tu'n ncub ke'ye tjak' t-
xlecumal. Chi'xix twitz oc t-xi nlo'ne. 

4Inx ti'n tuj ja jatum nno'c nintz wa'n ex el nnic'e ti'j in tzaj tque'yin tuc'il nim 
tc'ujlalil. 

5Cyk'ontze twitz uva tzkijsamaj tu'n toc wipune, chin cyc'a'chan oque tu'n lobj 
mansan, porque ma chin cub numje tu'nju at nimxix nc'ujlalile. 

6E tocx tk'o'n xinak tnayaj tjak' nwi'ye, ex e ntzaj chle'ne tu'n tu'n tbank'ab. 

Aju tyol xinak 

7Akeye xu'j aj Jerusalén, cytziyantze jun yol weye, nok tu'n cylaj ke masat ex ke 
tal masat te tjak' c'ul, mi'n tz'el cyi'ne twatl ju xu'j at nc'ujlalile ti'j, ba'n tu'n ttan 
nok nic'xi or taj tu'n tel twatl. 

Tcabin bitz 
Aju tyol xu'j 

8Lu tzul ju xinak at nimxix nc'ujlalile ti'j. Lu in nbi'ne tk'ajk'ajel twi'. Lu in t'icpaj 
ttzaj cywi' ke witz, lu in t'icpaj cywi' ke tal witz. 

9Aju xinak c'ujla'nxix wu'ne ic tten ic tza'n jun masat ex ic tza'n jun tal masat. Lu 
at ti'jxi tlamel ja, lu ma tzul ttzi ventan, ex lu nno'ctz tque'yin tuj toy' ventan. 

10Aju xinak c'ujla'nxix wu'ne tzaj tma'n weye cyja': We'ctza aya xu'j at nc'ujlalile 
ti'ja; chuxa xu'j tbanilxix que'yina, ko'tzun. 

11Bintza, aju tk'ijlalil jbalil ya ma baj ex ma we' jbal. 

12Ya ma che pok'l ke bech tuj cojbil, ya ma pon tk'ijlalil tu'n cybitzan xjal, ya in 
binjtz tk'ajk'ajel cywi' ke tal ẍpo'k tuj ktx'otx'. 

13Ya at cywitz tkan higo, ex ke cyxmacal tkan uva c'oc'j tic' wen. We'ctza aya xu'j 
at nc'ujlalile ti'ja, chuxa xu'j tbanilxix que'yina, ko'tzun. 

14Aya xu'j ic ttena te weye ic tza'n jun palom, nno'cx tewan tiba cyuj ke pic ma' 
cywa'l ex xobajilxix ke tewbila, k'ontza ambil weye tu'n toc nque'yine twitza, 
k'ontza ambil weye tu'n nbinteye tk'ajk'ajel twi'ya. Tbanilxix que'yina ex chi'xix 
cybinjtz ke tyola. 

Cycabil in che yolin 

15Cytzyuntze ke wech akeju tal ch'in ke, akeju in baj naj tkan k-uva cyu'n oc 
matok nno'c cyxmacal. 

Aju tyol xu'j 

16Weye aju xinak c'ujla'nxix wu'ne ex akine te te. Ate xinak in pastorin cyi'j ke t-
ẍne'l cyxol tkan bech. 

17Acux in jawil k'ij ex cyja' tcub naj klolj, tajtz meltz'aja aya xinak c'ujla'nxix 
wu'ne, toca ic tza'n jun masat ex ic tza'n jun tal masat at cywi witz tuj tx'otx' 
Beter. 

Cantares 3 

1Tuj ncoẍbile te konic'an in jyone ti'j ju xinak c'ujla'n wu'ne. In jyone ti'j ex minti' 
cnet wu'ne. 

2Entons in jaw we'ye ex baj nbetine enter tnam, in jyone cyuj cay ex cyuj plas ti'j 
ju xinak c'ujla'n wu'ne. In jyone ti'j ex minti' cnet wu'ne. 

3Xi nkanine cye xk'ukil in che bet tuj tnam: ¿Minti'pe ma cyile aju xinak c'ujla'n 
wu'ne? Nchiye. 

4Matok ch'in wel-len lak'e'ye cyi'j ke xk'ukil tej tcnet wu'ne aju xinak c'ujla'n 
wu'ne. Tzaj ntzyu'ne tk'ab ex minti' xi ntzokpi'ne ex xi wi'ne tuj tja ntxu'ye. 

Aju tyol xinak 

5Akeye xu'j aj Jerusalén, cytziyantze jun yol weye nok tu'n cylaj ke masat ex ke 
tal masat te tjak' c'ul, mi'n tz'el cyi'ne twatl ju xu'j at nc'ujlalile ti'j. Ba'n tu'n ttan 
nok nic'xi or taj tu'n tel twatl. 

Toxin bitz 
Coro 

6¿Alcye tzul aju cyja' tjatz tuj lugar minti' cynajbil xjal tuj, lu in lak'e' ttzaj tuj 
txkan sib, tuj t-sibel tk'olil tze' mirra tbi, tuj t-sibel storac ex tuj t-sibel tcyakil 
txcaj perjum? 

7Atzunju tcarwaj Salomón tocx cyxol 60 soldad akeju mas cyuwxix cyc'u'j ate' 
cyxol aj Israel; 

8cycyakil soldad lu k'i'mlex spad cyu'n ex nimxix cynabl tuj k'oj; teyle junjun 
tocsa'n t-spad tc'u'j te colbil cye ka at jun xobil konic'an. 

9Cub tbincha'n rey Salomón jun tcarwaj cyi'j tze' tbanilxix ate' twi witz Líbano. 

10Sak pwak ke tkan, atzun jatum nna'j keje' puro k'an pwak; aju tk'ukbil tocsa'n 
jun xbalun ti'j puro ẍjulin que'yin; te tujxi binchamaj tu'n cyc'ujlalil ke xu'j aj 
Jerusalén. 

11Akeye xu'j aj Sión, cyetze que'yilte rey Salomón. Tjax tcoron aju tbincha ttxu' 
tu'n tajben te tej tmoje' tuj ju k'ij tej ttzalaj nimxix. 

Cantares 4 

Aju tyol xinak 

1Tbanilxix que'yina aya xu'j at nc'ujlalile ti'ja. Tbanilxix que'yina. Ke tbak' twitza 
ic che que'yin ic tza'n ke palom cyewan cyib tujxi ju txaybil twitza; aju ttzmal 
twi'ya ic que'yin ic tza'n ke tal chip in che t'icpaj cywi witz tuj Galaad. 

2Tcyakil twitz te'ya tz'aklxix ate', mer ic tza'n txkan ẍne'l matok tbajlen tx'jo'n 
cyi'j, teyle junjun yo'ẍ tal, ex minti' jun miban alin. 

3Ke ttxo'w ttzi'ya cyak che que'yin, mer ic tza'n nok' cyak que'yin, ex cye'xix 
tbinx tyola. Ke tk'o'txa ic che que'yin ic tza'n cabe piẍ carnad ẍok' cyewan cyib 
tujxi ju txaybil twitza. 

4Aju tkula ic tten ic tza'n jun ja ma' twa'l te tcolbil tib rey David binchamaj te 
c'ubl cye macbil in che ajben tuj k'oj. Ti'jtzun in che oc yoban jun mil makbil, 
akeju cymakbil xjal cyuwxix cyc'u'j tuj k'oj. 

5Ke tima ic cyten ic tza'n cabe tal masat yo'ẍ in che wa'n cyxol tkan bech. 

6Acux in jawil k'ij ex cyja' tcub naj klolj, chin xe'le twi witz jatum ta' tk'olil tze' 
mirra tbi, max twi' tal witz jatum awa'n ke tal tze' nne'l storac cyi'j. 

7Tbanilxix que'yin tcyakil t-ximlala aya xu'j at-xix nc'ujlalile ti'ja; minti' ch'in 
tpaltila toc. 

8Tcu'tza wuc'ile twi witz Líbano aya xu'j in chin yoline tuc'ila tu'n kmoje'; tcu'tza 
wuc'ile twi witz Líbano. Que'yinxa aju chk'ajlaj max twi witz Amana, max twi 
witz Cenir ex twi witz Hermón; max twi witz jatum ta' cynajbil balun ex jatum 
ate' ke txcup tigre. 

9Ma tzyet wanmiye tu'na, wanbe, aya xu'j in chin yoline tuc'ila tu'n kmoje'; ma 
tzyet wanmiye tu'na nok o'cx tu'n jun maj saj tque'yina tuj nwitze, ex nok tu'n 
jun tz'um tu'ya. 

10Tbanilxix tc'ujlalila wanbe, aya xu'j in chin yoline tuc'ila tu'n kmoje'. Aju 
tc'ujlalila mas chi' twitz ta'l twitz uva, ex aju perjum toc ti'ja mas c'oc'j cywitz ke 
mastl perjum at cyc'oc'jal. 

11Aya xu'j in chin yoline tuc'ila tu'n kmoje', mer ic tza'n ta'l cab at tuj ttzi'ya. Mer 
ic tza'n ta'l cab ex lech at tjak' tak'a. Ex aju tc'oc'jal nne'l ti'j t-xbaluna, mer ic 
tza'n cyc'oc'jal ke tze' ate' twi witz Líbano. 

12Aya wanbe, aya xu'j in chin yoline tuc'ila tu'n kmoje', ic ttena ic tza'n tkan awal 
toc pe'n ti'j, ex ic tza'n jun twi a' jpu'n ex toc sey ti'j; 

13ic ttena ic tza'n tkan awal jatum in che jaw pok'l ke carnad ẍok' tbanilxix 
cywitz; ex ic tza'n tkan awal jatum ate' bech alheña c'oc'jxix, 

14ex jatum ate' ke bech nardo ex azafrán, tuc'ix tkan ajlaj at nimxix tc'oc'jal, tuc'ix 
tkan canela, tuc'ix tcyakil txcaj tze' nne'l storac cyi'j, tuc'ix tkan tze' nne'l tk'olil 
mirra ti'j ex áloe; ex tcyakil txcaj tkan tc'oc'jal. 

15Ic ttena ic tza'n jun twi a' at tuj tkan awal ex ic tza'n jun xoch jatum in jatz kojl 
a', aju in cu'tz twi witz Líbano. 

16Tzaja aya cyk'ik' in tzaj tuj tx'otx' tuj tbank'ab k'ij, tzaja aya cyk'ik' in tzaj tuj 
tx'otx' tuj tnayaj k'ij. Cyxupintze tuj tkan wawale tu'ntzun tel t-sipan tib aju 
tc'oc'jal bech at tuj. 

Aju tyol xu'j 

Aya xinak c'ujla'nxix wu'ne, tzaja tuj tkan tawala, ex lo'na cyi'j twitz awal 
tbanilxix. 

Cantares 5 

Aju tyol xinak 

1Ma chin ocxe tuj tkan wawale, aya wanbe, aya xu'j in chin yoline tuc'ila tu'n 
kmoje'. Ma tzaj wi'ne tk'olil tze' mirra ex ke perjum etzan wu'ne, ma txi 
nnic'be'ne aju ta'l cab at wuc'ile, ex ma txi nc'ane ta'l twitz uva ex aju lech at 
wuc'ile. 

Coro 

Akeye wamiwoye at nc'u'je cyi'je, che wa'ne ex che c'ane nok nic'pun cyajbile. 

Tcyajin bitz 
Aju tyol xu'j 

2In chin tantoke, pero itz'xtok wanmiye, ex o nbiye aju xinak c'ujla'nxix wu'ne in 
k'ajt ttzi tlamel ja, chi cyja': Jako'ncxa ja aya wanbe, aya xu'j at nc'ujlalile ti'ja, ic 
ttena ic tza'n jun tal palom minti' tpaltil. Aju nwi'ye ma tz'ac' tu'n tk'ab che'w. 
Aju tk'ab che'w in cub konic'an ma cub tibaj ttzmal nwi'ye, chi xinak. 

3Ma tz'el wi'ne nxbalune; ¿c'oquelpe nk'o'ne juntl maj? Ma che baj ntx'jo'ne cyi'j 
nkane. ¿Ocpe che tz'ilixtel juntl maj wu'ne? Nchiye. 

4Aju xinak c'ujla'nxix wu'ne, octz tk'o'n tk'ab tuj toy' tlamel ja. Tu'n jlu tzaj putin 
wanmiye tu'n bis. 

5In jawtzun we'ye jakol ja twitz ju xinak c'ujla'nxix wu'ne. Cyi'j ke nk'abe ex ke 
tal nk'abe e je'l txutin ta'l mirra ex e cub tz'ak tibaj pasador te tlamel ja. 

6Tej nbinteye lu in yolintok, o nna'ye mer ic tza'n ch'ixtok ncyime. Octztzun 
njako'ne ja twitz ju xinak c'ujla'nxix wu'ne, pero mi a'ltok at ttzi ja. In oc tene 
jyol ti'j pero minti' cnet wu'ne, tzaj ntxco'ne pero minti' in tzaj tzak'we'ne tu'n. 

7In cnete cyu'n ke xk'ukil in che bet tuj tnam; in baj c'ixbisa'ne ex nim ẍil oc wi'je 
cyu'n; keju in che xk'ukin ttzi tpwertil tnam el cyi'n tuc'il tx'u'jbil aju xbalun toc 
te txaybil nwitze. 

8Akeye xu'j aj Jerusalén, ka ma cyile aju xinak c'ujlanxix wu'ne, cytziyantze weye 
tu'n t-xi cyma'ne te, lu kine ch'ix ncyime tu'nju at-xix nc'ujlalile ti'j. 

Coro 

9¿Alcyetzun tbanilxix nno'c tque'yina ti'j ju xinak c'ujla'nxix tu'na, aya tbanilxix 
que'yin cywitz mastl xu'j? ¿Alcyetzun tbanilxix nno'c tque'yina ti'j ju xinak 
c'ujla'nxix tu'na, tu'nju in tzaj tma'na tu'n t-xi kma'ne ju yol lu te? 

Aju tyol xu'j 

10Aju xinak c'ujla'nxix wu'ne cyak xjal ex in koptz'aj twitz, mi a'l juntl in pon 
que'yin ic tza'n te cyxol laj mil xinak. 

11Aju twi' mer ic tza'n k'an pwak tbanilxix; aju ttzmal twi' coloch, k'ek que'yin ic 
tza'n ti'j jun joj. 

12Ke tbak' twitz ic che que'yin ic tza'n ke palom otok che baj chin tuj lech ex 
cyocxsa'n ke tujxix cylugaril; 

13ke tk'o'tx ic che que'yin ic tza'n tkan awal bálsamo nim tc'oc'jal. Ke ttxo'w ttzi' 
ic che que'yin ic tza'n bech ex cyuj nne'tz tz'ujin ta'l mirra; 

14ke tk'ab mer ic tza'n jun xmulk'abaj k'an pwak cyocsa'n ke tal abj ti'j topasio 
cybi; aju t-ximlal mer ic tza'n marfil tz'umin twitz ex cyocsa'n ke tal abj ti'j zafiro 
cybi; 

15ke tkan mer ic tza'n tkan ja binchamaj ti'j abj mármol, cycubsa'n cyibaj ke 
cyk'ukbil k'an pwak cytx'otx'il; k'ancha'lxix che que'yin ic tza'n che que'yin ke 
tze' wi'ten ate' twi witz Líbano; 

16aju yol nne'tz tuj ttzi' puro chi'. Tbanilxix ju xinak lu tuj tcyakil. Cyja'tzun tten 
aju xinak c'ujla'nxix wu'ne ex wamiwoye, akeye xu'j aj Jerusalén. 

Cantares 6 

Coro 

1¿Jatumtzun ma txi' aju xinak c'ujla'nxix tu'na, aya tbanilxix que'yin cywitz mastl 
xu'j? ¿Tza'n ma txi'? Ko xe'le tuc'ila jyolte te. 

Aju tyol xu'j 

2Aju xinak cujla'nxix wu'ne ma txi' tuj tkan tawal, tuj tkan bálsamo c'oc'jxix, ma 
txi' pastoril cye t-ẍne'l ex k'ilte bech. 

3Weye aju xinak c'ujla'nxix wu'ne ex akine te te. In pastorin cyi'j ke t-ẍne'l cyxol 
tkan bech. 

Tjwe'yin bitz 
Aju tyol xinak 

4Aya xu'j at-xix nc'ujlalile ti'ja, tbanilxix que'yina ex achbajilxixa ic tza'n ke nintz 
tnam Tirsa ex Jerusalén; xobajilxixa ic tza'n jun c'loj soldad cyja' cyxi' tuj k'oj. 

5Mi'n cucx tzaj tque'yina wi'je, porque ma cub wi'je cyu'n ke tbak' twitza. Aju 
ttzmal twi'ya ic que'yin ic tza'n ke tal chip in che t'icpaj cywi witz tuj Galaad. 

6Cycyakil twitz te'ya tz'aklxix ate', mer ic tza'n txkan ẍne'l matok tbajlen tx'jo'n 
cyi'j, teyle junjun yo'ẍ tal ex minti' jun miban alin. 

7Ke tk'o'txa ic che que'yin ic tza'n cabe piẍ carnad ẍok' cyewan cyib tujxi ju 
txaybil twitza. 

8Sesenta cybet ke xu'j rey, akeju t-xu'jil rey, 80 cybet keju toc cyoclen te tcabin 
t-xu'jil rey, ex nimcu cyajlal ke k'apoj, 

9pero aju weye nxu'jil ic tten ic tza'n jun tal palom minti' tpaltil; o'cxcu jun at, 
minti' juntl ic tza'n te, o'cxcu te c'ujla'n tu'nju xu'j tzaj alinte te. Oc toc que'yin 
cyu'n k'apoj, in cyma'n tuj tzalajbil ta'; ex in jaw nimsa'n cyu'n ke xu'j rey, akeju 
t-xu'jil rey, ex cyu'n keju toc cyoclen te tcabin t-xu'jil rey. 

Coro 

10¿Alcyeju xu'j in lak'e' ttzaj ic tza'n in tzaj spic'e' t-xe cya'j? Tbanilxix que'yin ic 
tza'n que'yin xjaw, in koptz'aj ic tza'n tkan k'ij, xobajilxix ic tza'n jun c'loj soldad 
cyja' cyxi' tuj k'oj. 

Aju tyol xu'j 

11In cu'xe jatum ta' tkan tze' nogal tu'n t-xi nque'yine cha'x c'ul ttzi tk'ab xak, 
tu'n toc nque'yine ka otok tzaj cyxul tkan uva, ex ka otok tz'oc cyxmacal carnad 
ẍok'. 

12Te tibajxi ya minti' o nbiye ti o baj, nok o'cx tej nna'nteye ya otok chin jaxe tuj 
tcarwaj aju nejenel at tuj ntanmiye. 

Coro 

13Tajtz meltz'aja aya xu'j aj Sulamita, tajtz meltz'aja. Tajtz meltz'aja, kajbile tu'n 
toc kque'yine twitza. 

Aju tyol xu'j 

¿Alcyetzun cyajbile tu'n toc cyque'yine ti'j ju xu'j aj Sulamita? 

Coro 

Jun bixbil, ic tza'n ju bixbil nno'c cyuj ke campament. 

Cantares 7 

Aju tyol xinak 

1Tbanilxix che que'yin ke tkana cyuj ke t-xajbiya, ic ttena ic tza'n tme'jel rey. Ke 
twi t-xixa ic cyten ic tza'n ke adorno k'an pwak tz'umin cywitz binchamaj cyu'n 
xjal at-xix cynabl ti'j. 

2Aju tmuxa mer ic tza'n jun copa se'w tten minti' in cub naj tbanil ta'l twitz uva 
tuj; aju tc'u'ja mer ic tza'n jun byuj triw ex txolsa'n ke bech ti'jele. 

3Ke tima mer ic tza'n cabe tal ttxu masat yo'ẍ. 

4Aju tkula mer ic tza'n jun ja ma' twa'l sakxix que'yin; ke tbak' twitza mer ic tza'n 
cabe pil a' ate' tuj tnam Hesbón, akeju cycub ttxlaj pwert Bat-rabim; aju ttxa'na 
ic tten ic tza'n ju ja ma' twa'l at twi witz Líbano, aju cyja' in xi tque'yin tumlal 
tnam Damasco. 

5Aju twi'ya ic tten ic tza'n ju witz Carmelo; aju ttzmal twi'ya mer ic tza'n nok' 
ẍjulin que'yin ex in koptz'aj; tzyu'n rey tu'n ttzmal twi'ya xpaltx'i'n tten. 

6Aya xu'j at nimxix nc'ujlalile ti'ja, achbajilxixa ex tbanilxix que'yina. 

7Aju twa'la mer ic tza'n twa'l jun palma; ex ke tima mer ic tza'n t-rasimil twitz 
palma. 

8In chin ximane ti'j tu'n njaxe twi tkan palma lu ex tu'n woque te tajwil ke twitz. 
Ke tima ic cyten ic tza'n ke t-rasimil twitz uva; aju t-xewa mer ic tza'n tc'oc'jal 
mansan; 

9aju tuj ttzi'ya puro chi' ic tza'n ta'l twitz uva tbanilxix, cheba in k'ilin tuj ttzi'ya 
ex cyxol ke twitz te'ya. 

Aju tyol xu'j 

10Akine te teju xinak c'ujla'nxix wu'ne; tu'nju at nimxix tgan wi'je nnu'l wuc'ile. 

11Chuxa xinak c'ujla'nxix wu'ne, ko' tuj cojbil. C'elex konic'an ku'n cyxol tkan 
bech nimxix cyc'oc'jal. 

12Te prim ko xe'l cyxol tkan uva que'yilte ka at cyxul, ka o pok'chaj cyxmacal, ex 
ka o che xmacalin ke carnad ẍok'. Atzun cxel nma'ne teya ka c'ujla'nxixa wu'ne. 

13Ke twitz mandrágora c'oc'j tic' cyc'oc'jal. Twitz tlamel kja at tcyakil txcaj twitz 
awal ba'n tlo'njtz; ke twitz awal tzkijsa'n ex twitz awal c'itzke che cub k'i'n, 
tcyakil jlu ma tz'el npa'ne te teya, aya xinak c'ujla'nxixa wu'ne. 

Cantares 8 

1Nokwit nxibane ex awt el ch'iya ti'j tim ntxu'ye. Cyja'tzun oc tcneta wu'ne tuj 
cay, jacwitlo tz'el ntz'ubane twitza ex mi a'l jun jacu xmayin wi'je. 

2Jacwitlo txi wi'ne tja ntxu'ye, ex jacwitlo tz'ocx wi'ne tuj tja, ex jacwitlo aya tz'oc 
te xnak'tzal weye. Jacwitlo txi nk'o'ne tc'a'ya ta'l twitz uva tbanilxix ex ta'l twitz 
carnad ẍok'. 

3E tocx tk'o'n xinak tnayaj tjak' nwi'ye, ex tu'n ntzaj tchle'n tu'n tbank'ab. 

Aju tyol xinak 

4Akeye xu'j aj Jerusalén, cytziyantze weye tu'n mi'n tel cyi'ne twatl ju xu'j at-xix 
nc'ujlalile ti'j. Cyk'onxe ambil te tu'n ttan nok nic'xi or taj tu'n tel twatl. 

Tkakin bitz 
Coro 

5¿Alcye ju xu'j cyja' ttzaj tuj lugar minti' cynajbil xjal tuj, pakl tjax twi t-semil ju 
xinak c'ujla'nxix tu'n? 

Aju tyol xinak 

Tjak' jun wi' mansan el twatla wu'ne jatum tzaj c'ixc'oj ti'j ttxu'ya, jatum ul itz'ja 
tu'n ttxu'ya. 

Aju tyol xu'j 

6Seyarin oca ti'j tanmiya tu'n nbiye, seyarin oca ti'j tk'aba tu'n nbiye. Aju c'ujlalil 
mlay tzic'x ti'j ic tza'n camic minti' nnic'x ti'j; mlay tz'el wi'ne nganiye ti'ja ic tza'n 
jun xjal mlay tz'el ti'j tu'n tcyim. Aju c'ujlalil ic tten ic tza'n tkan k'ak' nim tipun. 

7Aju c'ujlalil mlay yupj cyu'n mar mi cyu'n nima. Ka at jun ma tzaj tk'o'n tcyakil 
tk'inumabl tu'n tlak'et ju c'ujlalil tu'n, noklo xmaybil jacu tc'am. 

Coro 

8Aju txin tal kitz'in na'nx cych'iy ke tim. ¿Ti oc kbincha' ti'j ka at jun xjal ma tzul 
kanilte tu'n toc te t-xu'jil? 

9Nokwit ic tten ic tza'n jun muro, jacwitlo jaw kbincha'n jun ja ma' twa'l tibaj, 
sak pwak ttx'otx'il; nokwit ic tten ic tza'n jun tlamel ja, jacwitlo tz'oc kk'o'n 
tz'lom wi'ten ti'j. 

Aju tyol xu'j 

10Ic ntene ic tza'n jun muro, ke wime ic cyten ic tza'n ke ja ma' cywa'l. Cyja'tzun 
ic ntene tuj twitz ju xinak c'ujla'n wu'ne ic tza'n jun xjal in cnet xtalbil tu'n. 

11Attok tkan t-uva Salomón tuj lugar Baal-hamón. Cyaj tk'o'n tuj cycwent junjun 
ak'nal ti'j; octzun tpon tyemp tu'n tjaw chmet twitz, cjawil cychmo'n ex teyle 
junjun ctzajel tk'o'n jun mil sak pwak te. 

12Atzun jun mil sak pwak c'oquel te teya, Salomón, ex 200 cye ke ak'nal ti'j, atzun 
weye wawal ax kine cwentil te. 

Aju tyol xinak 

13K'ontza ambil tu'n t-xi nbi'ne tk'ajk'ajel twi'ya, aya najl cyxol tkan bech. Cyajbil 
kamiw tu'n cybinte tk'ajk'ajel twi'ya. 

Aju tyol xu'j 

14Chuxa, aya xinak c'ujla'nxix wu'ne, chux kelina ic tza'n jun masat, ic tza'n jun 
tal ttxu masat in kelan cywi witz jatum in che ch'iy ke bech at cyc'oc'jal. 

Isaías 

Isaías 1 

Ate Judá jun nasyon binchal il 

1Tzaj tma'n Dios tyol te Isaías aju tcy'ajal Amoz, cyi'j ke aj Judá ex ti'j tnam 
Jerusalén, tuj tk'ijlalil tej cyten Uzías, Jotam, Acaz ex Ezequías te rey tuj tx'otx' 
Judá. 

2Aya cya'j ex aya tx'otx', cybintze aju in tma'n Kman: Ma che baj nch'isane ke 
nc'wa'le, pero ma jaw cyi'n cyib wi'je. 

3Aju wacẍ nne'l tnic' ti'j tajwil ex ju bur nne'l tnic' ti'j jatum in cu'x k'o'n twa tu'n 
tajwil; atzun ke aj Israel akeju etzan wu'ne, minti' nne'l cynic' wi'je ex minti' 
cynabl, chi Dios. 

4Ay bec'bil cywitz ke xjal binchal il, aju cyil ic tten ic tza'n jun iktz alxix tcub 
cyibaj; ke xjal lu puro binchal mya ba'n ex jumajx ma che naj. Ma tz'el cypa'n cyib 
ti'j Kman, ma tz'el cyic'un aju Dios Xjan cye aj Israel ex ma cyaj cycolin. 

5¿Tiku'n cyaje cucx tu'n tcub cycastiwoye? ¿Cucxpe che oquele te miban che 
bine? Tcyakil ti'j cywi'ye at ẍil ex jumajx ma baj cyipune. 

6Tzajnix t-xe cykane ex max japun baj tuj cywi'ye, minti' ch'in ba'n at cyi'je, 
tcyakil cyi'je at ẍil ex c'ixble'n; ke tx'a'c ma jaket cytzi' ex mi a'l jun o tz'oc 
k'aninte, mi a'l jun o tz'oc potzin ch'in ti'j ẍil ex mi a'l jun o tz'oc k'onte ch'in aseyt 
ti'j tu'n tcub ta'w. 

7Aju cytanmiye bi'x ma baj xitj ex ma jaw cyk'ak'al ke tnam. Cywitzxe ma txi cyi'n 
ke aj k'oj cyi'je tcyakil twitz cyawale. Tcyakil ma tz'oc ic tza'n jun lugar minti' 
cynajbil xjal tuj, bi'x ma naj cyu'n xjal ẍe tzaj tuj juntl nasyon. 

8Ma cyaj ten tnam Sión ic tza'n jun tal pach tcub t-xol tkan uva, ic tza'n jun tal 
pach tuj tmij tkan melón ex ic tza'n jun tnam txolin cyten aj k'oj ti'jele. 

9Nokwit mi xcyaj clo'n cab ox kbet tu'n Kman aju Tajaw Tcyakil, icxwitlo kten ic 
tza'n ke tnam Sodoma ex Gomorra. 

Aju c'ulbil axix toc twitz Dios 

10Akeye nejenel tuj Jerusalén cyuc'ix ke xjal, ic ma che oque ic tza'n ke aj Sodoma 
ex ke aj Gomorra. Cybintze aju in tma'n Kman cyeye ex cyk'ontz cywi'ye ti'j 
xnak'tzbil tzul tma'n cyeye. 

11Chi Kman in tma'n: ¿Ti tajben weye tu'n tul cyi'ne nim chojbil? Ma baj nganiye 
cyi'j ke ẍne'l in cub cypatune ex ti'j t-sebyil tal wacẍ; minti' waje ti'j tchc'el tor ex 
tchc'el ẍne'l ex tchc'el tal chip. 

12In che ule yec'ul cyibe nwitze, pero ¿alcye xk'mante cyeye tu'n cyic' bete ttxa'n 
npe'ne? 

13Mi'n tzaj cyi'ne mastl cyoyaje weye, akeju minti' cyajben, mlayx tzic'x ta'w t-
sibel storac wu'ne. In tzaj cytxco'ne ke xjal tu'n tic'set ac'aj xjaw ex k'ij te ojlabl, 
pero mlay tzic'x cynink'ije wu'ne ex aju mya ba'n in cybincha'ne. 

14Ic'un ke cynink'ije wu'ne oc in cub cyic'sane ac'aj xjaw ex ju buybil tib nno'c 
cyu'ne; tcyakil jlu mya ba'n te weye ex mlay tzic'x wu'ne. 

15Oc tjaw cyk'o'n cyk'abe twitz cya'j tu'n cyna'ne Dios, mlay che tzaj nbi'ne, 
porque nojni cyi'j cyk'abe tu'n chic'. 

16Cytx'jom cyibe ex cyi'n ele aju tz'il cyi'je. Cyi'n ele cybinchbene mya ba'n 
nwitze ex cycolinxe tu'n cybinchanteye mya ba'n. 

17Cyxnak'tzam cyibe tu'n cybinchanteye ju ba'n ex cyk'onque tilil tu'n 
cybinchanteye aju tz'aklxix, che onine cyi'j keju in che yajlanjtz, cybinchanxe 
cyi'j ke meba c'wa'l ex che coline cyi'j ke meba xu'j. 

18Chi Kman in tma'n: Cytzaje, ko yolin tu'n tbant ti'j jlu ku'n. Masque cyakxix 
que'yin cyile wen, jacu tz'oc wu'ne te sak ic tza'n ttxa che'w, ex masque ic tza'n 
jun xbalun tocsa'n tc'a' cyak que'yin, pero jacu tz'oc wu'ne te sak ic tza'n sak lan 
tx'jo'maj wen. 

19Ka ma txi cycuyine tu'n tbant cybine, che wa'le ti'j tbanil twitz awal in tk'o'n 
tx'otx'; 

20katzun cucx ma che tene miban che bine, che cymele tuj k'oj. Akine Cymane in 
chin k'mante ju yol lu. 

C'elel ti'n Kman aju mya ba'n tuj Jerusalén 

21Akeye aj Jerusalén, nej ic cytene ic tza'n jun xu'j tcwentin tib, atzun ja'lo ma 
che oque ic tza'n jun xu'j jawni twitz cyuc'il xinak. Nej cycyakil keye tz'aklxix ex 
in che bete tuj tumelxix, atzun ja'lo ma che oque te byol xjal. 

22Nej ic cytene ic tza'n sak pwak, atzun ja'lo ma che oque ic tza'n tz'is, ic cytene 
nej ic tza'n ta'l twitz uva tbanilxix, atzun ja'lo ma che oque ic tza'n ta'l twitz uva 
smo'n tuc'il a'. 

23Ke nejenel ate' cyxole miban che niman ex cyamiw cyib cyuc'il elek'. Cycyakil 
in cyc'mo'n pwak tu'n mi'n tcub cysentens xjal cyu'n, ex o'cx cyaj tu'n t-xi k'o'n 
oyaj cye. Minti' in xi cybincha'n cyi'j ke meba c'wa'l ex cyi'j ke meba xu'j oc in che 
pon xtisil. 

24Cyja'tzun in tma'n Kman aju Tajaw Tcyakil, aju at tipumal ex Cydios aj Israel, 
chi cyja': O'cxtzun ja'lo, wu'ne cchjetel cyi'j ke aj k'oj wi'je ex c'oquel t-xel wu'ne. 

25Cbel nk'o'ne cycastiwoye tu'n tel wi'ne tcyakil mya ba'n cyi'je, ex c'oquex 
nk'o'ne cycyakil cybinchbene mya ba'n tuj k'ak' tu'ntzun cynaj te jumajx; ax icx 
c'elel wi'ne tcyakil ttz'ilil in bant cyu'ne. 

26Che oquel nk'o'ne juntl maj ke jwes cyxole ic tza'n nej, ex ke aj nabl ic tza'n 
keju e ten nej. Octzun tbant jlu wu'ne, c'oquel k'ma'n juntl maj cybiye: Aju tnam 
jatum ate' ke xjal tz'aklxix ex ocslalxix ke. 

27Tu'nju tz'aklxix kine ex tu'nju colbil at wuc'ile, che tzokpetel ke xjal najl tuj 
tnam Sión, akeju c'ajetz ti'j cyanmi; 

28atzun keju miban che niman ex ke aj il che najel, ex keju nne'l cypa'n cyib wi'je 
che cymel. 

29Ctzajel cych'ixwiye cyi'j tze' c'ol ex cyi'j tkan awal nim in che tzalaje cyi'j, akeju 
jaw cysc'o'ne tu'n cycub tene c'ulul cywitz ke tilbilal. 

30Ic che oquele ic tza'n jun tze' c'ol in tzaj tz'ak t-xak oc ttzkij, ex ic tza'n tkan 
awal minti' a' te a'lbil te. 

31Aju xjal at nim tipun c'oquel ic tza'n tzkij ch'im, ex aju tak'unben c'oquel ic tza'n 
c'ech; junx che c'antel cycabil ex mi a'l cbel yupinte cye. 

Isaías 2 

Cwebel k'oj tu'n Kman cyuj ke nasyon 

1Atzun yol lu tzaj tma'n Dios te Isaías aju tcy'ajal Amoz, in yolin cyi'j aj Judá ex 
ti'j tnam Jerusalén. 

2Tuj tk'ijlalil tzul, aju witz jatum tcub tja Kman ma'xix toclen c'oquel. Aju witz lu 
ma'xix twa'l cywitz ke mastl witz. Cycyakil nasyon che ul baj twi', 

3ex nimcu cyajlal tnam che ul ex oc cyma' cyja': Cytzaje ex ko jax twi' ju witz 
etzan tu'n Kman, tuj tja Tdios Jacob, tu'ntzun ttzaj t-xnak'tza'n ke aju tajbil tu'n 
tbant ku'n ex tu'ntzun kbet tuj be ma tzaj tma'n ke. Porque tuj tnam Sión ctzajel 
k'o'n xnak'tzbil ke, ex tuj Jerusalén ctzajel tma'n Kman tyol. 

4A c'oquel te jwes cyibaj nasyon ex cxel tbincha'n cyi'j nimcu tnam tu'n mi'n 
cyk'ojin. Cbajel cybincha'n cyspad tu'n cyoc te punt ex cylans cbajel cybincha'n 
tu'n cyoc te jobl tk'ab uva. Mlayx tzaj cytzyu'n ke tnam juntl maj cyspad tu'n 
cyk'ojin cyi'j mastl tnam, ex mlayx cyc'am juntl maj xnak'tzbil tu'n tbant cyk'ojin. 

5Akeye tiyjil Jacob, koke ja'lo tu'n kbet tuj t-spic'umal Kman. 

Aju cycastiw ke xjal in jaw cyniman cyib 

6Nman, ma che cyaj tcolina ke xjal etzan tu'na, akeju tiyjil Jacob; ma noj tuj 
cytanmi cyu'n ke xjal ba'n che k'ijin tzajni ke tuj tjawitz k'ij, ex cyu'n aj nabl ic 
tza'n keju ate' cyxol aj Filistey, ex in bant ti'j cyyol cyuc'il xjal cyuj mastl nasyon. 

7Nojni tuj cytanmi tu'n k'an pwak ex sak pwak ex at nimxix k'inumabl tuj; nojni 
tuj cytanmi cyu'n chej cabay ex at nimxix carwaj mlay bant cyajlanjtz. 

8Ax icx nojni tuj cytanmi cyu'n ke tilbilal nno'c cydiosin xjal ex in che c'ulun 
cywitz ke cydios cyu'nx in che bant. 

9Ma che oc te ch'in cyoclen, jumajx ma tz'el cyoclen. Mi'n cub tnajsa'na cyil. 

10Cylamon ocx cyibe cyuj toy' pic, ex cyewanx cyibe tjak' tx'otx'; cyewanx cyibe 
twitz Kman tu'nju xobajilxixte ex in koptz'aj tajwalil wen. 

11Ake xjal in jaw cyniman cyib cbel cych'ixwi; ex akeju nno'c cyk'on cyib te ma' 
cyoclen che oquel te ch'in cyoclen. O'cxte Kman cjawil nimsa'n tbi tuj tk'ijlalil 
tzul. 

12Tuj k'ij lu cjawil ti'n tib Kman tu'n tk'ojin cyi'j cycyakil xjal in jaw cyniman cyib, 
ex cyi'j cycyakil keju nno'c cyk'on cyib te ma' cyoclen, ex bi'x cbel cych'ixwi, 
porque ate Kman aju Tajaw Tcyakil cbinchalte jlu. 

13Ax icx cjawil ttx'emin cycyakil ke tze' wi'ten ma'xix cywa'l ate' twi witz Líbano, 
ex cycyakil ke tze' c'ol ate' tuj tx'otx' Basán; 

14ax icx cbel t-xitun ke nimak witz ex ke tal witz ma'xix cywa'l, 

15cyuc'ix ke ja ma' cywa'l ex ke muro cyuw cyten. 

16Ax icx cbel t-xitun cycyakil cybarc aj Tarsis cyuc'ix cycyakil ke barc tbanilxix 
che que'yin. 

17Ake xjal in jaw cyniman cyib ex nno'c cyk'on cyib te ma' cyoclen, bi'x cbel 
cych'ixwi. O'cx te Kman cjawil nimsa'n tbi tuj tk'ijlalil lu, 

18ex bi'x che najel cycyakil ke tilbilal tu'n, akeju nno'c cydiosin xjal. 

19Oc ttzaj Kman tu'n tcub cycastiw xjal tu'n, c'oquex cylamon cyib xjal cyuj toy' 
pic ex cbelex cylamon cyib cyuj ke tpa'xil tx'otx'; c'elel cyewan cyib twitz Kman 
tu'nju xobajilxixte ex in koptz'aj tajwalil wen. 

20Tuj tk'ijlalil tzul c'elex cyxo'n xjal ke tilbilal k'an pwak ex sak pwak cytx'otx'il, 
akeju cyu'nx cub cybincha'n tu'n cyc'ulun cywitz; c'elex cyxo'n jatum ate' ke ich' 
ex ke sotz', 

21ex c'oquex cylamon cyib cyuj ke toy' xak ex cyuj ke toy' pic tu'n tel cyewan cyib 
twitz Kman, tu'nju xobajilxixte, ex in koptz'aj tajwalil wen oc ttzaj Kman tu'n 
tcub cycastiw xjal tu'n. 

22Mi'n tz'oc ke' cyc'u'je ti'j jun xjal, porque nok ch'in toclen ex minaben jacu jatz 
baj t-xew. 

Isaías 3 

Aju castiw tzul cyibaj aj Judá ex aj Jerusalén 

1Tz'elx cynic'e ti'j. Ate Kman aju Tajaw Tcyakil, c'elel ti'n cye aj Jerusalén ex cye 
aj Judá tcyakilju in ke' cyc'u'j ti'j, tuc'ix tcyakil cywa ex tuc'ix a'. 

2Ax icx che najel xjal tu'n, akeju cyuw cyc'u'j tuj k'oj, cyuc'ix keju elni ke twitz 
k'oj, cyuc'ix ke jwes ex keju nno'c cyk'on cyib te t-sanjel Dios, cyuc'ix ke xjal ba'n 
che k'ijin, cyuc'ix ke cytijil xjal, 

3cyuc'ix ke capitán, akeju at 50 soldad tuj cycwent, cyuc'ix ke nejenel ma'xix 
cyoclen, cyuc'ix keju ba'n che k'on consej, cyuc'ix keju at cynabl tu'n tbant tcyakil 
txcaj ak'untl cyu'n, ex ke chman, 

4ex c'oquel tk'o'n Kman ke cu'xun te nejenel cyxol, ex ke c'wa'l che cawil cyibaj. 

5Aju cbajel tuj tnam atzun jlu: Che oquel ten xjal yajlal jun ti'j juntl, ax icx ke xjal 
cyvesin cyib che oquel tzokpaj jun ti'j juntl. Cjawil cyi'n cyib ke cu'xun cyi'j ke tij 
xjal, ex ke xjal minti' cyoclen cjawil cyi'n cyib cyi'j ke xjal ma' cyoclen. 

6Tuj ju k'ij lu cxel tma'n jun xjal te terman ax tuj tja cyman: Teya at t-xbaluna, 
cyja'tzun toca te nejenel kxole ex cawina kibaje cyxol ke ttx'akan ja lu, chilo. 

7Atzunte terman cxel ttz'ak'we'n cyja': Mlay bant tu'n wonine cyeye ti'j ju mya 
ba'n ma tzaj cyi'je, minti' nwaye at tuj njaye ex minti' nxbalune tu'n toc nk'o'ne. 
Mi'n chin oc cyk'o'ne te nejenel cye tnam xjal, chilo. 

8Ax toc ma naj tnam Jerusalén ex aju tnam Judá ma cub xitj, porque in che yolin 
mya ba'n ex in cybincha'n mya ba'n ti'j Kman ex minti' tchiylal tajwalil Kman tuj 
cywitz. 

9Ax cywitz in yec'unte ti'j cyil; minti' in cub cyewan cyil; ic cyten ke ic tza'n ke 
xjal aj Sodoma, in xi cyyec'un cyil cye cycyakil xjal. Bec'bil cywitz porque cyu'nx 
in tzaj cyi'n castiw cyibaj. 

10Cymanxe cye ke xjal tz'aklxix: Tcyakil c'elel ba'n te cye ex che tzalajel ti'j twitz 
cyak'unben. 

11Ay bec'bil cywitz ke xjal binchal mya ba'n, porque tcyakil c'elel mya ba'n te cye. 
Cxel k'o'n chojbil cye ic tza'n cyak'unben mya ba'n. 

12Cyuwxix in che cawin ke c'wa'l cyibaj ke ntanmile ex aju cawbil tuj cyk'ab xu'j 
ta'. Akeye ntanmile, cyu'nx ke nejenel ate' cyxole ma che cub sbu'ne ex ma che 
el tzpete ti'j cybeye cyu'n. 

13Ma bant tten Kman tu'n cyoc ke xjal tuj xjel tu'n, ma bant tten tu'n tcub tk'o'n 
cycastiw xjal ate' cyuj nimcu tnam. 

14Cbel tk'o'n Kman cysentens ke cytijil xjal ex ke nejenel cye xjal etzan tu'n, ex 
cxel tma'n cye cyja': Cyu'ne ma che baj naj ke tkan uva etzan wu'ne; ma tz'el 

cyelk'a'ne aju at cye ke meba ex aju ma tz'el cyelk'a'ne ma tz'ocx cyc'u'ne tuj 
cyjaye. 

15¿Ti cyoclene tu'nju in baj cyyajla'ne ke xjal etzan wu'ne ex in baj cywabane ke 
xjal meba? Chi Kman in tma'n, aju Tajaw Tcyakil. 

Aju cycastiw ke xu'j aj Jerusalén 

16Ax icx in tma'n Kman cyja': Ke xu'j aj Sión in jaw cyniman cyib ex tjaw cywitz 
twitz cya'j oc in che bet in che xmutxben tuj cywitz xinak, ch'in t-xol cykan oc in 
che bet ex in che chilin ke adorn cyoc ti'j cykan, 

17cyja'tzun cbeletz pulj ttzmal cywi' tu'n tx'a'c wu'ne ex bi'x ctzajel cych'ixwi oc 
cyoc que'yin minti' cyxbalun toc, chi Kman. 

18Tuj tk'ijlalil tzul, che najel cycyakil ke adorn lu tu'n Kman: Ke adorn nno'c 
cyk'o'n ti'j cykan, cyuc'ix keju in che oc ten ti'j cywi', cyuc'ix uwj, 

19ke tuj ẍcyinbaj, ke tkul k'abaj ex ke xbalun te txaybil cywitz, 

20ke c'albil cywi', ke tal caden toc te adorn ti'j cykan, ke c'albil cyc'u'j, ke tal botey 
tcu'x perjum cyuj, ke pwak toc cyi'j xjal tu'n mi'n cyoc cy'a'n, 

21ke xmulk'abaj, ke adorn nno'c ten ti'j cytxa'n, 

22ke cyxbalun tbanilxix, ke xbalun in ajben cyu'n te cyxmuj, ke xbalun in ajben te 
txaybil cyi'j ex ke pa, 

23ke respej, ke xbalun tbanilxix, ke si'pj ex ke xbalun xaxj. 

24Te t-xel perjum ctel ttzuwil; te t-xel c'albil cyc'u'j, c'ajbel jun sakbak; te t-xel 
puro xeban cywi', cbeletz pulj ttzmal cywi'; te cyxel ke xbalun tbanilxix, c'oquel 
cyk'o'n xbalun ch'i'x twitz cyi'j, te t-xel mejor che que'yin, c'oquel k'o'n marc cyi'j 
tu'n c'uxbil in sc'olin tu'n k'ak'. 

25Atzun ke xinak aj Jerusalén che bel byo'n tu'n spad, ke xinak elni twitz k'oj che 
najel tuj k'oj. 

26C'oquel ok'el ex bis tuj tnam ex te jumajx cyjel colin. 

Isaías 4 

1Tuj tk'ijlalil tzul, tu'nju nic'xi xinak che cyjel ten, c'oquel cyk'on cyib wuk xu'j te 
t-xu'jil jun xinak ex cxel cyma'n cyja': Bay keye, ku'nxe jacu tz'oc kcwentin kibe 
ex ku'nxe jacu tz'oc kxbalumin kibe, nok o'cx tu'n toca te kchmile, tu'ntzun mi'n 
kele tuj kch'ixwiye. 

Cyjel ten Jerusalén juntl maj tuj txubtxaj 

2Tuj tk'ijlalil tzul, aju t-xul ju tronc ctzajel tu'n Kman tbanilxix que'yin ex nimxix 
tajwalil, ex aju twitz awal ctzajel tk'o'n tx'otx' c'oquel te jun cyoclen ma'xix ex te 
nimbil cye aj Israel, akeju otok che cyaj ank'in. 

3Akeju che cyjel ank'in tuj tnam Sión ex ate'x tuj Jerusalén ex at cyoclen tu'n 
cynajan ma chixin, c'oquel cybi ke xjal xjansa'maj tu'n Kman. 

4Oc tcub cysentens aj Jerusalén tu'n Kman, cnajsetel cyil tu'nju nim xjal cub 
cybyo'n; ex oc tcub cycastiw ke xu'j najl tuj tnam Sión, che tx'jetel, tu'n tel 
cytz'ilil. 

5Tibaj tcyakil witz Sión ex cyibaj ke xjal cychmon cyib ma chixin, ctzajel tk'o'n 
Kman jun k'ek muj k'ijl, ex atzun konic'an ctzajel tk'o'n jun spic'un ex tkan k'ak'. 
Ex cbel ten tajwalil Kman tibaj tcyakil tnam, 

6tu'ntzun cycwentinjtz xjal ex tu'n tajben te colbil cyib; ex c'ajbel te cyxmuj oc 
ttzaj ta'w cyak k'ijl ex te colbil cyib oc ttzaj jbal ex cyk'ik' jbal. 

Isaías 5 

Aju tkan uva jun techal cyi'j aj Judá 

1Cxel nbitzane jun bitz te wamiwoye, in yolin ti'j tkan uva etzan tu'n. Awa'ntok 
tkan uva tu'n wamiwoye tuj jun tx'otx' tbanilxix toc tc'u'j witz. 

2Baj tk'u'n twitz tx'otx', baj tchmo'n ke abj ex cu'x tawa'n tk'ab awal tbanilxix te 
iyaj. T-xol tkan awal lu jaw tbincha'n jun ja ma' twa'l te cwentbil te, ex baj 
tbincha'n jun lugar jatum tu'n tel patz'ut ta'l twitz uva. Ximantok tu'n wamiwoye 
tu'n ttzaj tk'o'n tkan uva twitz chi'xix, pero aju twitz tzaj tk'o'n, puro tx'om. 

3Atzun ja'lo in tma'n wamiwoye: Akeye xjal najl tuj tnam Jerusalén cyuc'ix ke aj 
Judá, cymantze alcye at til. ¿Apeju tkan uva ex ka akine? 

4¿Atpe juntl ti'xti minti' ma bant wu'ne ti'j tkan uva etzan wu'ne? Ximantok 
wu'ne tu'n ttzaj tk'o'n twitz chi'xix. ¿Tiku'ntzun puro tx'om twitz tzaj tk'o'n? 

5Atzun ja'lo cxel nma'ne cyeye alcye cbantel wu'ne ti'j tkan uva etzan wu'ne: 
C'elel wi'ne aju pe'n toc ti'jele tu'n tbaj naj; cbel nxitune ju tapya toc ti'jele tu'n 
tbaj waban tkan uva; 

6ex c'oquel nk'o'ne te jun tx'otx' minti' in tzaj awal tuj. Mi'n tz'el k'it tk'ab ex mi'n 
tz'el ju'lit ti'j, ctzajel ch'iy nim ch'i'x c'ul tjak' ex mastl c'ul in naj awal tu'n. Cxel 
nma'ne te muj tu'n mi'n ttzaj tk'o'n jbal tibaj, chi wamiwoye. 

7Aju tkan uva te Kman aju Tajaw Tcyakil, ex aju tawal c'ujla'nxix tu'n, atzun ke 
aj Israel ex ke aj Judá. Ximantok tu'n Kman tu'n tjapun tley cyu'n, pero ma che 
oc te byol xjal, ximantok tu'n tu'n cybinchante aju tz'aklxix, pero nok in che 
sch'in xjal tu'nju yajbil cye. 

Aju xobtzabl ctzajel cyibaj ke binchal mya ba'n 

8Ay bec'bil cywitze, akeye xjal nok lak'oj ja nno'c tilil cyu'ne, in baj cylak'o'ne 
nim cojbil, minti' in cyk'o'ne ambil cye mastl xjal ex in che cub tene najal cyuj, 
mer ic tza'ncu o'cx cyeye tajaw tx'otx'. 

9Ma tzaj k'ma'n jun yol axix toc weye tu'n Kman aju Tajaw Tcyakil, chi cyja': 
Nimcu ja che bel xitj ex masque nmak ke ex tbanilxix che que'yin, mi jun cnajal 
cyuj. 

10Tuj 75 ech tkan uva, nok jun barril ta'l twitz uva ctzajel tk'o'n. Oc tcu'x awat laj 
sac triw, nok o'cx jun sac twitz ctzajel tk'o'n. 

11Ay bec'bil cywitze, akeye in che jaw we' primxix tu'n cyc'ane k'e'n, ex oc t-xi' 
ak'bil, cucx mek'maj keye tu'n vin. 

12Oc nno'c jun nintz wa'n cyu'ne in pon cyi'ne tcyakil txcaj chnab; at arpa, quitar, 
tampor ex at tulix ex nimcu vin; pero minti' in che ximane ti'j aju in tbincha'n 
Kman, minti' nno'c cycwente ti'j tbinchben. 

13Cyja'tzun, tu'nju miban che bin ke xjal etzan wu'ne, che xel k'i'n pres tuj juntl 
tnam najchak. Cycyakil xjal cyuc'ix ke nejenel cyxol che cymel tu'n we'yaj ex tu'n 
txketle'n. 

14Aju cynajbil cyimni in xi tc'abin tuj ttzi' mer ic tza'n jun txcup te tjak' c'ul, tu'n 
t-xi tbalk'u'n ke tnam xjal cyuc'ix ke nejenel cye, akeju in che sch'in tuj tzalajbil 
ex tuj achbil. 

15Ke xjal ch'in cyoclen ex keju ma' cyoclen, jumajx che cyjel ten minti' cyoclen, 
ex keju in jaw cyniman cyib, bi'x che cbel moc'e' tu'n cych'ixwi. 

16Ate Kman aju Tajaw Tcyakil cjawil nimsa'n oc tcub cycastiw xjal tu'n; aju Dios 
Xjan cxel tyec'un ka xjante oc tcub cysentens xjal tu'n tuj tumelxix. 

17Che bel xitj ke tnam ex che wa'l ke ẍne'l ex ke chip cyxol ke ja otok che cub tilj. 

18Ay bec'bil cywitze akeye xjal; tu'n nic'aj yol in tzaj cyi'ne mya ba'n cyibaje, 
c'alo'n keye tu'n il ic tza'n jun boys jawolte carret c'alo'n tu'n pyal. 

19In cyma'ne cyja': E tbant naj tu'n Dios aju taj tu'n tbant tu'n, tu'ntzun tkile; 
xjante Dios aju Cydios aj Israel, ba'n tu'n tjapun naj tu'n aju ma baj t-ximan, 
tu'ntzun tel knic'e ti'j, che chiye. 

20Ay bec'bil cywitze akeye xjal nno'c cyk'o'ne te ba'n aju mya ba'n, ex nno'c 
cyk'o'ne te mya ba'n aju ba'n, nno'c cyk'o'ne spic'un te klolj, ex nno'c cyk'o'ne 
klolj te spic'un; nno'c cyk'o'ne aju at tc'ayil te chi', ex aju chi' nno'c cyk'o'ne te 
c'a. 

21Ay bec'bil cywitze akeye xjal nno'c cyk'on cyibe at cynable ex nno'c cyk'on 
cyibe sec' cynable. 

22Ay bec'bil cywitze akeye xjal jawni che c'ane vin ex mi a'l jun jacu pon ic tza'n 
cyeye tu'n tbaj smet k'e'n tuc'il tc'oc'jal. 

23Nok tu'n pwak in tzaj k'o'n cyeye nno'c cyk'o'ne te minti' til aju xjal at til, ex 
minti' in xi cybincha'ne ti'j ju xjal minti' til. 

24Cyja'tzun, ic tza'n in baj tz'e'y ch'im tu'n k'ak' ex in tz'e'y t-xak tze' tzkij tu'n 
tk'ak'al, ax icxtzun cyeye che najele, ic tza'n in naj jun tze' in cu'x k'ay tloc' ex in 
che'x ikan t-xmacal tu'n cyk'ik' ic tza'n kuk. Porque ma tz'el cyic'une aju ley ex 
ju yol tzaj tk'o'n Kman aju Tajaw Tcyakil, aju Dios Xjan cye aj Israel. 

25Cyja'tzun ma tzaj tk'oj Kman cyi'j ke xjal etzan tu'n ex ma jaw ti'n tk'ab tu'n 
tcub tk'o'n cycastiw. Ma che tzaj lu'lun ke witz, ma che cyaj pale' cyximlal cyimni 
tuj cay ic tza'n tz'is. Masque icju, na'nx tchewix tk'oj Kman cyi'j ex cucx tjaw ti'n 
tk'ab tu'n tcub cycastiw. 

26Cjawil tk'o'n Kman jun bander te txocbil cyi'j ke nasyon ate' najchak, ex cxel 
ẍut'in tu'n ttzaj ttxco'n aju tnam najchak ta'. Lu ke che ul naj ex in che ojkelan 
wen. 

27Mi a'l jun cye jacu sict, mi a'l jun jacu jaw tolj, mi a'l jun ctal, mi a'l jun ctzajel 
twatl, mi a'l jun ctel mya kitz'un c'albil tc'u'j, mi a'l jun ctzakjel tak'al t-xajab. 

28Ke cyplech puro tz'u'p cywi' ex cycyakil ma tzaj cyjawo'n tak'al cyxobl plech. 
Cyuwxix ke t-xpac'al tkan cychej mer ic tza'n abj, ex ke tkan cycarwaj mer ic tza'n 
xcyakinpaẍ. 

29Aju tk'ajk'ajel cywi', mer ic tza'n tk'ajk'ajel twi' jun balun ex ic tza'n tk'ajk'ajel 
twi' jun tal tman balun oc tjaw tzanun; in che jaw tzanun oc ttzyet cycanb, in xi 
cyi'n ex mi a'l jun jacu tz'el k'inte cye. 

30Oc tpon aju k'ij banimaj ti'j, cjawil julun aju nasyon lu cyi'j ke aj Israel, ic tza'n 
in jululun mar; ex ka at jun ma txi tque'yin tx'otx', oc tila' puro kloljxix tcyakil ex 
bisbajilxix, ex c'oquel klolj twitz cya'j tu'n k'ek muj. 

Isaías 6 

Aju txocbil te Isaías 

1Tuj abk'i tej tcyim rey Uzías o wile Kman k'ukl tuj tk'ukbil ma' tjaw ex ma' 
toclen, nojni tuj tja tu'n ttxa'n t-xbalun. 

2Lu ke Serafín in che koptz'aj wen cycubsa'n tibajxi Kman. Teyle junjun at kak t-
xic'. Cabe cyxic' in ajben te makbil cywitz, cabetl in ajben te txaybil cykan ex 
atzun cabetl in ajben tu'n cylipan. 

3Ex che chi in cyma'n jun te juntl: Xjante, Xjante, Xjante Kman aju Tajaw Tcyakil; 
nojni tcyakil twitz tx'otx' tu'n tajwalil. 

4Tej tk'ajt tk'ajk'ajel cywi', bi'x e tzaj lu'lun tpwertil tja Dios ex bi'x baj noj tuj 
tu'n sib. 

5Atzun weye nmaye cyja': Ay bec'bil nwitze, chin cymele. Ma wile tu'n nwitze aju 
Rey, aju Kman Tajaw Tcyakil; atzun weye xjal kine ex mi jun yol tuj tumel nne'tz 
tuj ntzi'ye, ex najl kine tuj jun tnam jatum minti' jun xjal in yolin tuj tumel, 
nchiye. 

6Cyxol ke Serafín lu tzaj lipan jun ex ul wuc'ile, tzyu'n jun xk'a'l tu'n tu'n tenás, 
otok jaw ti'n tibaj altar. 

7Oc tt'ano'n ti'j ntzi'ye ex tma weye cyja': Bintza, aju xk'a'l lu ma tz'oc t'anet ti'j 
ttzi'ya, ma tz'el k'it tbinchbena mya ba'n ex ma cub najset tila, chi Serafín. 

8Nbiye tk'ajk'ajel twi Kman ex tma: ¿Alcye cxel nsama'ne? ¿Alcye c'oquel te 
ksanjele? Atzun weye xi ntzak'we'ne: Lu kine lu, chin t-samanxa. 

9Tzajtzun tma'n weye: Txi'ya ex k'manxa cye xjal cyja': Masque ma tzaj cyk'o'n 
cywi'ye ti'j, mlay tz'el cynic'e ti'j; ex masque ma cyile, mlayx tz'el cynic'e ti'j. 

10Najsa'n baja cynabl ke xjal lu tu'n mi'n tocx tuj cywi', maksima tuj cyẍcyin tu'n 
mi'n cybinte, ex maksima cywitz tu'n mi'n tcyil ex tu'n mi'n tel cynic' ti'j, tu'ntzun 
mi'n tajtz ti'j cyanmi ex tu'n mi'n cybanix wu'ne, chi Kman weye. 

11Xitzun nkanine te: ¿Nic'puntzun ctel jlu, Nman? Tzajtzun ttzak'we'n: Max ocxi 
cybaj naj ke tnam ex mi jun xjal tu'n tcyaj ten cyuj, ocxi cycyaj ten ke ja minti' 
cyajwil, ocxi cybaj naj ke cojbil ex mi jun xjal cyjel ten cyuj, 

12ex ocxi cyxi wi'ne ke xjal tuj jun tnam najchak, tu'ntzun mi jun xjal tu'n tcyaj 
ten tuj ttanmi. 

13Masque nic'xi xjal che cyaj ten tuj tnam, ax icx che najel, ic tza'n in jaw tx'emit 
jun tze' c'ol ex ka jun tze' sic'l ex o'cx ttronquil in cyaj ten, pero ti'j tronc lu ctzajel 
ch'iy t-xul xjanxix. 

Isaías 7 

Aju tnejel tkanil tu'n Isaías te rey Acaz 

1Aju rey te Siria Rezín tbi, ex aju rey cye aj Israel Peka tbi, aju tcy'ajal Remalías, 
e oc tzokpaj jlu k'ojlel cyi'j aj Jerusalén ex o cyajbe tu'n tcub cyi'j cyu'n, pero 
minti'x cub cyi'j. O baj jlu tuj tk'ijlalil tej toc Acaz aju tcy'ajal Jotam ex tal tchman 
Uzías te rey tuj Judá. 

2Tuj k'ij lu, pon tkanil lu tuc'il rey Acaz ex cyuc'il keju ate' tuj tja: Ma tz'oc cyjunin 
cyib aj Siria cyuc'il aj Efraín. Tej tbinte rey cyuc'ix ke xjal, e oc ten lu'lul ic tza'n 
in che yucch ke tze' tuj chc'ul oc in tzaj cyk'ik'. 

3Tzajtzun tma'n Kman te Isaías cyja': Uc'inx tcy'ajala Sear-jasub*fn*, ex txi'ya 
canil ti'j rey Acaz ma jatum ponin baj tbeyil a' tuj tcubil te jawni, tuj be in xi' tuj 
tcojbil ju xjal tx'jol ti'j xbalun, 

4ex k'manxa te cyja': Ten tcwenta, mi'n jaw sec'paja ex mi'n xoba, mi'n tzaj baj 
tc'u'ja cyu'n ke cabe xjal lu; ic ke ic tza'n cabe ttxa'n k'ak' in che kusin, ex atzun 
ke jlu: Rezín, cyuc'ix aj Siria, tuc'ix tcy'ajal Remalías; nimxix cyk'oj ma tzaj. 

5Ke aj Siria, cyuc'ix ke aj Efraín, tuc'ix tcy'ajal Remalías, ma bant ti'j cyu'n tu'n 
cybinchante mya ba'n ti'ja ex ma cyma cyja': 

6E koc tzokpaj k'ojlel cyi'j aj Judá ex e toc kxobtza'n ke; e koc te tajwil cytx'otx' 
ex e toc kk'o'n tcy'ajal Tabeel te rey cyibaj, che chi. 

7Pero chi Kman: Mlayx bant jlu icju. 

8-9Aju tnam Damasco, atzun jun nintz tnam tuj tx'otx' Siria, ex ate Rezín toc te 
rey tuj Damasco; atzunte Samaria, atzunju nintz tnam tuj tx'otx' Efraín, ex aju 
tcy'ajal Remalías toc te rey tuj Samaria, pero tujxi 75 abk'i ja'lo, cnajel cycawbil 
aj Efraín; ax icx cyeye ka minti' ma ten cyocslable axix toc, mlay che cyaj ank'ine, 
chi Kman. 

Tcabin tkanil in yolin ti'j titz'jlen Emanuel 

10Ax icx xi tma'n Isaías te Acaz aju yol tzaj tma'n Kman: 

11Kaninxa te Kman Dios tu'n tbinchante jun señ nim tipumal tu'n tajben te teya, 
ka max tjak'xi tx'otx' taja tu'n tque'yinjtz ex ka max tuj cya'j. 

12Xi ttzak'we'n Acaz: Mlay txi nkanine jun señ te Kman ex mlay tz'oc nk'o'ne tuj 
malbil. 

13Tma Isaías: Akeye tiyjil rey David, cybintze: ¿Minti' in ke' cyc'u'je tu'n tbaj 
cypasens xjal cyu'ne, ax icx cyaje tu'n tbaj tpasens Ndiose cyu'ne? 

14Atzun ja'lo, ax te Kman ctzajel yec'unte jun señ cyeye: Cybintze: C'oquel ten tal 
jun k'apoj ex k'a jun tal tzul itz'j, ex Emanuel*fn* tbi c'oquel. 

15Cyes cxe'l tu'n ex ta'l cab ocxi tel tnic' ti'j tu'n tel tic'un aju mya ba'n ex tu'n 
tjaw t-sc'o'n aju ba'n. 

16Pero atxtok taj tu'n tel tnic' tal ne' ti'j tu'n tel tic'un aju mya ba'n ex tu'n tjaw t-
sc'o'n aju ba'n, cyjel colin ju tx'otx' jatum ate' ke cabe rey in tzaj t-xobila cyu'n. 

17Tzul tk'ijlalil tu'n ttzaj ti'n Kman aju rey cye aj Asiria k'ojlel ti'ja, cyi'j ke t-xjalila 
ex cyi'j terman tmana, ex bajx tzaj jun maj icju atxix tej tel cypa'n cyib aj Efraín 
cyi'j aj Judá. 

18Tuj tk'ijlalil tzul, che tzajel ti'n Kman ke xjal ate' max cytzi' ke nima te Ejipt ic 
tza'n txkan us, ex che ul ti'n ke xjal ate' tuj Asiria ic tza'n txkan ttxu cab. 

19Cycyakil ke jlu che ul tu'n cycub ten cyuj ke tkan xak ma' cyxe' ex cyuj ke toy' 
pic, tuj tcyakil tkan ch'i'x ex cyuj ke lugar jatum in che c'an alumaj a'. 

20Oc tul tk'ijlalil lu, c'ajbel rey te Asiria tu'n Kman ic tza'n jun navaj in tzaj 
majanit, max jlajxi nima Éufrates, ex c'elel baj ti'n tcyakil ttxa'n cywi' aj Israel 
tuc'ix cyxmatz ex xya'n cyi'j. 

21Oc tul tk'ijlalil lu, ka ma ch'iy jun vac ex cabe chip tu'n jun xjal, 

22ctel nim lech tuc'il ex cchyo'l cyes. Ex cycyakil xjal che cyjel ten oc tnaj tnam, 
che chyo'l cyes ex che lo'l ta'l cab. 

23Tuj tk'ijlalil lu, aju lugar attok jun mil wi' tkan uva tuj, ex ax jun mil sak pwak 
twi', c'oquel te jun lugar at nim ch'i'x c'ul ex ch'i'x tze' tuj. 

24Nok o'cx tu'n arc xo'l plech in ajben tu'n cycub jil jacu che ocx xjal tuj lugar lu, 
porque enter tnam c'oquel te tkan ch'i'x c'ul ex ch'i'x tze'. 

25Ctzajel ch'iy nim tkan ch'i'x c'ul ex ch'i'x tze' cywi'yile tal witz jatum in ak'net 
tx'otx' tu'n ch'oc nej, ex mi a'l jun xjal cxel betel tuj. O'cx c'ajbel jlu te cywabl 
wacẍ ex cywabl ẍne'l. 

Isaías 8 

Ajben tbi tcy'ajal Isaías te jun techal 

1Tzaj tma'n Kman weye: K'intza jun tz'lom ma tij ex tz'iban cuba tu'n letr clarxix 
aju yol lu: Maher-salal-hasbaz*fn*. 

2Ex k'intza pal Urías, tuc'ix Zacarías aju tcy'ajal Jeberequías, tu'n cyoc te testiw, 
porque ax toc che yolin, chi Kman. 

3Yajxi ch'intl, oc nmojban wibe tuc'il ju xu'j pacbal tyol Dios, aju nxu'jile; oc ten 
jun tal ex ul itz'j jun tal xinak. Tzajtzun tma'n Kman weye: K'on oca tbi ne' Maher-
salal-hasbaz. 

4Porque na'nxtok tbant tmante tal ne': Tat ex ka Nan, c'eletz k'i'n k'inumabl tuj 
tnam Damasco ex tuj tnam Samaria ex cxel k'i'n tu'n tpon tuc'il rey te Asiria. 

5Ex tzaj tma'ntl Kman weye: 

6Tu'nju ma tz'el cyic'un ke xjal aju a' Siloé, aju cheba in bet, ex ma che tzalaj ti'j 
rey Rezín ex ti'j rey Peka aju tcy'ajal Remalías, 

7cyja'tzun ctzajel wi'ne aju rey cye aj Asiria, cyuc'ix cycyakil ke t-soldad, tu'n 
cyoc tzokpaj k'ojlel cyi'j aj Judá; che ul ic tza'n nima Éufrates in ch'iy nimxix wen 
ex in baj naj tcyakil aju at ttzi a' tu'n; 

8cbajel naj tcyakil cyu'n, mer ic tza'n otok noj tuj tx'otx' Judá tu'n nima ex mer ic 
tza'n otok japun a' twi cysemil xjal. Ic che oquel ke aj k'oj, ic tza'n jun chyu'j lic'un 
ke t-xic', ex in makset tcyakil ttx'otx'a cyu'n, aya Emanuel. 

9Akeye nasyon, cychmo'n oc cyibe ex che najele; cybintze jlu akeye tnam najchak 
ate'ye: Masque bant cytene tu'n cyk'ojine, che najele; ax toc, masque bant cytene 
tu'n cyk'ojine, che najele. 

10Che ximane ti'j aju cyaje tu'n tbant, pero cbajel naj cyximbetze; cyximan cube 
alcye cyaje, pero mlayx japun, porque at Dios kuc'ile. 

Twitz Kman, atzun tu'n kxob 

11In tzaj tzyu'ne tu'n Kman cyuwxix wen ex tzaj tma'n weye tu'n mi'n woc lpe'ye 
ti'j cymod xjal lu ex tma cyja': 

12Oc cymante xjal: At xobajil ki'j tu'nju in che ximan xjal tu'n cybinchante mya 
ba'n ki'j, ka che chi, mi'n tz'ocx cyk'on cyibe cyxol. Mi'n che sec'paje ex mi'n che 
xobe ti'j tcyakilju in che el xob ti'j. 

13Akine Cymane aju Tajaw Tcyakil, akine tu'n woc cyk'o'ne te xjan, ex ba'n tu'n 
tten nchiylale cyi'je ex tu'n cyxobe nwitze. 

14Chin oquele te jun lugar jatum tu'n cyclete; pero te cye ke cabe c'loj tiyjil Israel 
chin oquele te jun abj tu'n cyjaw tolj ti'j; chin oquele ic tza'n jun c'obil cye aj 
Jerusalén, tu'n cyjaw tz'ak tuj. 

15Nimcu che jawil tolj tu'n cycub tz'ak ex che cymel; nimcu che bel tz'ak tuj c'obil 
ex che tzyetel tu'n, chi Kman. 

Xi tcyuwsa'n Isaías jun yol cye ke t-xnak'tzben 

16Cyc'u'nxe aju yol lu ex bi'x cyk'on cyaje tal aju tcubil nxnak'tzbile. 

17Masque ma cub tewan tib Kman cywitz ke tiyjil Jacob, atzun weye chin ayole 
ti'j, porque o'cx ti'j ma ke' nc'u'je. 

18Akine ex ke nc'wa'le ma che tzaj tk'o'n Kman weye, ko ajbele te jun techal cyxol 
aj Israel. Tu'n Kman aju Tajaw Tcyakil ma ko oc k'o'ne icju, aju najl twi witz Sión. 

19Ex ka ma tzaj cyma'n xjal cyeye: Cykaninxe jun yol te cyanmi cyimni ex cye aj 
k'ij, ka che chi, akeju in baj cych'expu'n tk'ajk'ajel cywi' oc cyyolin ex oc cyjasun, 
atzun cyeye cxel cytzak'we'ne cyja': ¿Baka mya ba'n tu'n cykanin xjal jun yol te 
Cydios? ¿Ba'npe tu'n cykanin jun consej cye cyimni cyi'j ke itz'x? 

20Cybinxe aju xnak'tzbil ex aju tley Dios. Ka minti' in cyma'n xjal ic tza'nx ju yol 
lu, cucx ate' tuj klolj. 

21Nok che betjebel ke xjal, ctzajel yajbil cyi'j ex c'oquel ta'w we'yaj cyi'j, ex tu'n 
ta'w we'yaj ctzajel nim cyk'oj. Tu'ntzun jlu cxe'l cyyol ti'j cyrey ex ti'j Cydios. Ex 
cjawil cyi'n cywitz jawni, 

22ex te tibajxi cbel cyque'yin twitz tx'otx'; o'cx yajbil tzul cyibaj, tuc'ix klolj ex 
kxopin ex nim bis. Cycyakil che cyjel ten tuj klolj. 

Isaías 9 

Tzul itz'j jun c'wa'l ex c'oquel te rey tu'n cyten xjal tuj txubtxaj 

1Mya te jumajx cbel ten klolj tibaj tnam at tuj bis ja'lo. Tnejel cub tk'o'n Dios 
tcastiw tnam Galiley, aju cytx'otx' tiyjil Zabulón ex ke tiyjil Neftalí, aju lugar 
tvesin tib cyuc'il ke mastl tnam mya aj Israel, tzajnix ke' jlajxi nima Jordán tu'n 
tpon baj ttzi mar; pero te yajxi oc tc'ma' ju lugar lu jun nimbilte. 

2Aju tnam in bettok tuj klolj o til jun matij spic'un; jun spic'un ma koptz'aj te cye 
xjal najlke tuj kxopinxix. 

3Nman, tu'na ma che chmet nimxix xjal ex nim in che tzalaj. Cycyakil in che tzalaj 
twitza ic tza'n in che tzalaj xjal oc tpon tk'ijlalil tu'n tjaw chmet twitz awal, ex ic 
tza'n in che tzalaj ke xinak oc tcub cysipan jun k'inumabl cyxolx tcublenxi cyi'j aj 
k'oj cyu'n. 

4Porque ma cub ttokina aju yuw alxix tcub tibaj cykul xjal, ma cub ttokina tze' 
aju in ajben te jubil ttzal cyi'j, ex tu'na ma naj cyipun xjal akeju cyuwxix in che 
cawin cyibaj, ic tza'n tuj tk'ijlalil tej cynaj aj Madián tu'na. 

5Ke sapat in k'ajt t-xi' cykan soldad cyuj oc cyxi' tuj k'oj, ex cyuc'ix ke xbalun 
tocsa'n tchc'el xjal ti'j, che oquex patit tuj k'ak' tu'n cytz'e'y te jumajx. 

6Porque ma itz'j jun tal ne' kxol, ma tzaj tk'o'n Dios jun c'wa'lbaj ke ex ma tzaj 
k'o'n toclen tu'n tcawin, ex c'oquel k'o'n ke tbi cyja': K'ol Nabl ma'xix t-xilen, Dios 
ma'xix tipumal, Mambaj te jumajx, Nejenel tu'n cyten xjal tuj txubtxaj. 

7Cbel ke' tuj tk'ukbil David tu'n tcawin te t-xel; ex cucx cch'iyil tcawbil tuj tcyakil 
twitz tx'otx'; te jumajx cwebel k'oj tu'n, tu'n cyten xjal tuj txubtxaj, ex aju tcawbil 
cyjel ten te jumajx. Aju t-xilen tcawbil atzun, tu'n tbinchante aju tz'aklxix, ex tuj 
tumel cxel tbincha'n cyi'j xjal te ja'lo ex te jumajx. Cbantel jlu tu'n Kman aju 
Tajaw Tcyakil, tu'nju at-xix tc'ujlalil. 

Aju tk'oj Kman cyi'j aj Israel 

8Ma tzaj t-sama'n Kman jun tkanil cye aj Israel, akeju tiyjil Jacob; 

9cycyakil aj Efraín akeju najl tuj Samaria c'elel cynic' ti'j. Tu'nju jawni ke ex in 
jaw cyniman cyib, in cyma'n cyja': 

10Ma che cub tilj ke lok', pero cjawil kbincha'n ke ja tu'n abj. Ma cub cytx'emin 
ke viga elni cyi'j ke tze' sicómoro mya tbanilxix, pero che elel kch'expu'n ex che 
oquel kk'o'n ke tze' wi'ten te cyxel, che chi. 

11Pero che tzajel ti'n Kman ke aj k'oj ti'j Rezín ex cxel tma'n cye tu'n cyoc tzokpaj 
cyi'j aj Israel. 

12Tuj tjawitz k'ij che tzajel aj Siria ex tuj telex k'ij che tzajel aj Filistey. Jun tx'a'x 
che elel aj Israel cyu'n. Masque icju, pero na'nx tchewix tk'oj Kman cyi'j; cucx 
tjaw ti'n tk'ab tu'n tcub cycastiw. 

13Atzun ke xjal, minti' e ajtz meltz'aj tuc'il Dios aju cub k'onte cycastiw, ex minti' 
e cubsan twitz Kman aju Tajaw Tcyakil. 

14Ic che oquel aj Israel tu'n Kman ic tza'n nne'l ttx'emin xjal tje' jun alumaj tuc'ix 
twi' ex ic tza'n in jaw ttx'emin xjal tkan xa'j ex tkan ajlaj. 

15Aju twi', atzun in yolin cyi'j ke cytijil xjal ex ke nejenel cyxol, atzunju tje' in 
yolin cyi'j keju nno'c cyk'on cyib te t-sanjel Dios, in cyk'o'n xnak'tzbil ti'j nic'aj 
yol. 

16Cyu'n ke nejenel ma che el txalpuj ke xjal lu ti'j cybe ex keju ẍaklu'n cyu'n ma 
che el tzpet. 

17Cyja'tzun minti' tzaj tz'e'y tc'u'j Kman cyi'j ke cu'xun, ex minti' tzaj k'ak'an 
tc'u'j cyi'j ke meba c'wa'l ex cyi'j ke meba xu'j. Porque cycyakil tnam xjal minti' 
tchi Dios tuj cywitz, jumajx mya ba'n ke ex cycyakil in cyma'n yol mya ba'n. 
Masque icju, na'nx tchewix tk'oj Kman cyi'j, cucx tjaw ti'n tk'ab tu'n tcub 
cycastiw. 

18Aju mya ba'n in bant cyu'n xjal ic tten ic tza'n k'ak' in tz'e'y ch'i'x tze' tu'n, tuc'ix 
ch'i'x c'ul, ex in che baj tz'e'y tze' tu'n tuj chc'ul, ex tu'n tk'ak'al in jaw tololon 
nimxix sib. 

19Tu'n tk'oj Kman aju Tajaw Tcyakil ma baj tz'e'y tx'otx', ma baj naj tnam tu'n 
k'ak' ex minti' in tz'e'y cyc'u'j xjal cyi'j cyerman. 

20Jurat in baj cywa'n aju in cnet cyu'n tuj bank'abaj, pero cucx ctzajel el cyc'u'j, 
in xi cywa'n aju at tuj cynayaj, pero minti' in noj cyc'u'j, in xi cychyo'n xjal 
cychibjal ke cyc'wa'l. 

21Cyu'n aj Manasés in che naj ke aj Efraín, ex cyu'n aj Efraín in che naj ke aj 
Manasés, ex cycabil in che oc tzokpaj cyi'j aj Judá. Masque icju, na'nx tchewix 
tk'oj Kman cyi'j, cucx tjaw ti'n tk'ab tu'n tcub cycastiw. 

Isaías 10 

1Ay bec'bil cywitze tu'nju in cub cyk'o'ne ke ley mya tz'aklxix ex cyuwxix, aju 
mlay tzic'x cyu'n xjal, 

2minti' in xi cybincha'ne ti'j cyxtis ke xjal meba, ex nne'l cyi'ne aju at cyoclen ke 
meba ti'j, akeye nxjalile in baj cyyajla'ne ke meba xu'j, ex in che elk'ane cyi'j ke 
meba c'wa'l. 

3¿Ti cbantel cyu'ne oc t-xi cyk'o'ne tajlal ti'j cyak'unbene, oc t-xi cyque'yine 
najchak aju castiw cyja' ttzaj cyibaje? ¿Al uc'il che xe'le kanil onbil? ¿Jatum cyjel 
cyk'o'ne cyk'inumable? 

4Che bel yut'e'ye tu'n xobajil oc cyxi k'i'ne pres, ex ka mi'n, che bel tz'ake junx 
cyuc'il keju byo'n che bel. Masque icju, na'nx tchewix tk'oj Kman cyi'je; cucx tjaw 
ti'n tk'ab tu'n tcub cycastiwoye. 

Ajben rey te Asiria tu'n Dios tu'n ttzaj castiw 

5Ay bec'bil twitz rey cye aj Asiria. Ic tten ic tza'n jun tk'ab tze' in ajben wu'ne tu'n 
tcub castiw, ex in ajben wu'ne ic tza'n jun var oc ttzaj nk'oje. 

6In xi nsama'ne tu'n toc tzokpaj ti'j jun nasyon minti' tchi' Dios tuj twitz, ex in xi 
nsama'ne ti'j jun tnam at nk'oje ti'j, tu'n ttzaj telk'a'n, tu'n tel ti'n cyk'inumabl ex 
tu'n cybaj twaban ke xjal ic tza'n xok'l tuj cay. 

7Atzunte rey cye aj Asiria minti' ma cub t-ximan icju ex mya t-ximbetz jlu. Nok 
o'cx in ximan ti'j tu'n cycub t-xitun ex tu'n cynaj nimcu nasyon tu'n. 

8In tma'n: Ke nejenel ate' ntxlaje ax cyoclen ic tza'n ke rey. 

9Aju o baj ti'j tnam Calno wu'ne, axtzun o baj ti'j tnam Carquemis, aju o baj ti'j 
tnam Hamat, axtzun o baj ti'j tnam Arfad, aju o baj ti'j tnam Samaria, axtzun o 
baj ti'j tnam Damasco. 

10O cub cyi'j ke nasyon wu'ne, akeju at nimxix cydios, mas nim cyilbilal cydios at 
twitz cye aj Jerusalén ex cye aj Samaria. 

11Aju o nbinchaye cyi'j aj Samaria ex cyi'j cydios, ¿mlaypetzun bant jlu wu'ne 
cyi'j aj Jerusalén ex cyi'j cydios? Chi rey cye aj Asiria. 

12Oc tbaj bant tcyakil tu'n Kman aju at tu'n tbinchante twi witz Sión ex tuj 
Jerusalén, cbeltzun tk'o'n tcastiw rey cye aj Asiria tu'n tlaj tnimbil tib, ex tu'nju 
oc tk'on tib te ma'xix toclen ex o cawin cyuwxix wen. 

13Aju rey cye aj Asiria in tma'n cyja': Tu'n wexe wipumal ma nbinchaye jlu: Ma 
baj nch'expune cymojonil ke nasyon, ma che tzyet cyk'inumabl wu'ne ex ma che 
naj ke rey wu'ne tu'nju cyuw nc'u'je tuj k'oj. 

14Ma tz'el wi'ne cyk'inumabl ke tnam, ma tzyet tcyakil cytx'otx' wu'ne, mer ic 
tza'n jun xjal nne'tz ti'n jos tuj tk'u' jun chyu'j otok cyaj tcolin tk'u', mi a'l jun tzaj 
tyucun t-xic' ex mi a'l jun jaw tc'abin tuj ttzi' ex mi a'l jun jaw k'ajt. 

15¿Jacupe tz'oc tk'on tib si'wbil c'uxbil te mas ma' toclen twitz ju xjal in tx'emin? 
¿Jacupe tz'oc tk'on tib sier te mas ma' toclen twitz ju yuculte? Mya te cy'ako'ch 
in jaw yucun te xjal, ate xjal in jaw yucunte cy'ako'ch. 

16Cyja'tzun, ate Kman aju Tajaw Tcyakil che cyjel tk'o'n te minti' cyipun ke xjal 
at-xix cyipun; ctzajel tk'o'n k'ak' tu'n tbaj naj tcyakil cyipun. 

17Ate Dios Xjan, aju Spic'un cye aj Israel, c'oquel ic tza'n tkan k'ak' ex tuj junx k'ij 
che bel tpatun tcyakil tkan ch'i'x cyuc'ix ch'i'x c'ul at tuj tx'otx', ex che najel tu'n. 

18Te jumajx che najel ke tze' ex ke tkan cyawal tbanilxix. Che cyjel ten ke ic tza'n 
jun xjal yab minti' tipun. 

19Ex tu'nju nic'xi tze' che cyjel ten tuj chc'ul, jacu bant cyajlet tu'n jun c'wa'l. 

20Tuj tk'ijlalil tzul, aju ch'intl xjal aj Israel otok che cyaj ten, akeju tiyjil Jacob otok 
che cyaj clet, mlay tz'oc ke'tl cyc'u'j cyi'j keju otok che baj c'ixbisante cye, nok 
o'cx c'oquel ke' cyc'u'j ti'j Kman aju Dios Xjan cye aj Israel. 

21Nic'xi junjun xjal tiyjil Jacob che ajetz meltz'aj tuc'il Dios ma'xix tipumal. 

22Akeye aj Israel, masque nimxix cyajlale ic tza'n ttxa tz'a'n at ttzi mar, pero nok 
nic'xi junjun c'ajetz meltz'aj. 

23Porque ate Kman aju Tajaw Tcyakil, ma cub t-ximan tu'n cynaje, ex cbantel tu'n 
tuj tcyakil cytx'otx'e. 

24In tma'n Kman cyja', aju Tajaw Tcyakil: Akeye xjal etzan wu'ne ex najl keye tuj 
tnam Sión, mi'n che xobe cywitz aj Asiria, masque che baj pek'ane tu'n cyvar, ex 
ka ma che baj yajla'ne cyu'n, ic tza'n o cybincha aj Ejipt. 

25Porque ch'ix tpon tk'ijlalil tu'n tchewix nk'oje cyi'je, ex te tibajxi che najel aj 
Asiria wu'ne, chi Kman. 

26Ate Kman aju Tajaw Tcyakil che bajel tc'ixbisa'n, ic tza'n tej cynaj aj Madián 
tu'n max twi pic Oreb, ex cxel tnukpi'n tcy'ako'ch tibaj mar ic tza'n o tbincha tuj 
Ejipt. 

27Tuj k'ij lu c'elel k'i'n aju iktz o tz'oc cyk'o'n ttzal cyi'je, tuc'ix ju yuw cub cyk'o'n 
tibaj cykule. 

Che ul lak'e' aj k'oj 

Ke aj k'oj cyja' cytzaj tumlal tnam Rimón, 

28che ul tuj tnam Ajat, che ic'el aj tuj tnam Migrón ex cyjel cyc'u'n cyikatz tuj 
tnam Micmas, 

29che ic'etz tuj xajbil a', ax che bel ten jun konic'an tuj tnam Geba; ke xjal tuj tnam 
Ramá ctzajel t-xobil cyi'j; che elel ok aj Gabaa aju ttanmi Saúl. 

30Cyjaw sch'ine akeye aj Galim. Cybinxe akeye aj Laisa. Bec'bil cywitze akeye aj 
Anatot. 

31Ke aj Madmena che elel ok, ke xjal najl tuj tnam Gebim cxel cyewan cyib. 

32Bi'x ja'lo che webil jun rat ke aj k'oj tuj tnam Nob; cjawil cyyec'un cyk'ab te jun 
techal tu'n cyk'ojin ti'j tnam Jerusalén twi witz Sión. 

33Cyque'yinxe, ate Kman aju Tajaw tcyakil cbajel tjachin ke tk'ab tze' tu'n 
tipumal xobajilxix, cjawil ttx'emin ke tze' ma'xix cywa'l, ex che bel tz'ak twitz 
tx'otx'. 

34Tu'n si'wbil c'uxbil cbajel ttx'emin aju chc'ul pin tze' tuj, ex ke tze' tbanilxix ate' 
twi witz Líbano che bel tz'ak twitz tx'otx' tu'n tipumal. 

Isaías 11 

Aju tiyjil Isaí c'oquel te rey tu'n cyten xjal tuj txubtxaj ex tu'n t-xi binchet cyi'j 

1Cyxol tiyjil Isaí cjawil jlet jun rey tu'n toc te t-xel David. Ic tten jlu ic tza'n jun 
tze' in jaw tx'emit, o'cx ttronquil in cyaj ten ex ti'j tronc in tzaj jlet t-xul. 

2Cucx ctel T-xew Kman tuc'il tiyjil David ex cxel tk'o'n tojtzkibl tu'n tel tnic' ti'j 
tcyakil; cxel tk'o'n tnabl ex tipumal, c'elel tnic' ti'j tajbil Kman ex cnimal te. 

3Ctzalajel oc tniman te Kman; mlay che oc xjal tuj xjel tu'n nok tu'nju oc 
tque'yinte alcye cyten xjal, ex mlay bant cyi'j xjal nok tu'nju in tbi'n. 

4Tuj tumelxix cxel tbincha'n cyi'j ke xjal minti' cyipun ex cxel tbincha'n cyi'j ke 
meba xjal ate' tuj tcyakil twitz tx'otx'. Aju tyol ic c'oquel ic tza'n jun tze' tu'n tcub 
cycastiw xjal najl twitz tx'otx', ex tu'n t-xew nne'tz tuj ttzi' che cymel ke xjal 
binchal mya ba'n. 

5Tuj tumelxix ccawil cyibaj xjal ex axix toc tyol. 

6Ke xo'j ex ke tal ẍne'l che najal junx tuj tzalajbil, ke tigr ex ke tal chip junx che 
bel bune', ke tal tor ex ke balun junx che wa'l ex ke tal c'wa'l che pastoril cyi'j. 

7Ke vac ex ke ttxu' oso junx che wa'l, ex junx che bel bune' ke cyal. Aju balun c'ul 
cxel twa'n ic tza'n te wacẍ. 

8Jacu che schan tal ne' ttzi' tjul lobaj ba'n biyun, ex jacu cu'x cyk'o'n cyk'ab tuj 
tk'u' k'anti' ex minti' cbajel cyi'j. 

9Tuj tcyakil twi witz xjan aju etzan tu'n Kman, misicyer jun cbinchal jun mya ba'n 
ti'j juntl, porque ic tza'n a' in noj mar tu'n, ax icxtzun cycyakil xjal twitz tx'otx' 
c'elel cynic' ti'j Kman. 

10Tuj tk'ijlalil tzul ctzajel jun tiyjil Isaí ex c'oquel te jun techal cye cycyakil xjal; 
che jyol ke nasyon ti'j ex tbanilxix c'oquel tnajbil. 

Che ajetz meltz'aj juntl maj ke xjal otok che'x k'i'n najchak 

11Tuj tk'ijlalil tzul cxel tyec'un Kman juntl maj tipumal tu'n cycolpet ke xjal etzan 
tu'n, akeju otok che cyaj ten tuj Asiria, tuj Ejipt, tuj Patros, tuj Etiopía, tuj Elam, 
tuj Sinar, tuj Hamat ex cyuj ke tx'otx' ate' ttzi mar, ex tu'n cyajtz ti'n juntl maj. 

12Cjawil twaban jun techal cye ke nasyon ex che oquel tchmo'n ke aj Israel, akeju 
otok che'x k'i'n cyuj tnam najchak, ex che tzajel tchmo'n ke xjal aj Judá cysputin 
cyib tuj tcyakil pac' ttxa'npun tx'otx'. 

13Cbajel tlo'ch cyc'u'j aj Efraín ex che najel ke aj k'oj cyi'j aj Judá; mlay tzajtl tlo'ch 
cyc'u'j aj Efraín cyi'j aj Judá ex mlay che k'ojintl aj Judá cyi'j aj Efraín. 

14Cycabil che xe'l tuj telex k'ij tu'n cyoc tzokpaj cyi'j aj Filistey tuj mlaj tx'otx'; 
cycabil che elel k'inte cyk'inumabl ke xjal ate' tuj tjawitz k'ij. Cbel cyi'j aj Edom 
ex aj Moab cyu'n, ex ke aj Amón che cyjel ten tjak' cycawbil. 

15C'ajel tzkij tk'ab mar aju at tuj Ejipt, cxel tnukpi'n tk'ab tibaj nima Éufrates, 
ctzajel t-xupin jun cyk'ik' xobajilxix, ex te wuk pa'n c'elel nima tu'n, ex mi'n tz'el 
cyi'n cyxajab oc cyic'x tuj a'. 

16Octzun cyajtz meltz'aj ke xjal otok che cyaj ten tuj Asiria, akeju etzan tu'n 
Kman, cnetel jun be ma'xix twitz cyu'n, ic tza'nx tej cyetz ke aj Israel tuj Ejipt. 

Isaías 12 

Bitz te ak'bil chjonte 

1Tuj tk'ijlalil tzul cxe'l tma'na cyja': In xi nk'o'ne chjonte teya Nman; masque o 
tzaj tk'oja wi'je, pero ma baj tk'oja ex ma tzaj tk'ukba'na nc'u'je juntl maj. 

2Ate Dios in colin wi'je; k'ukl nc'u'je ti'j, mlay chin xobe. Ti'j Kman nno'c nclon 
wibe ex chin bitzale te; ma chin clete tu'n. 

3Ax icx cyeye, ba'n tu'n cyxi'ye c'al tuc'il tzalajbil ti'j twi a' te colbil. 

4Tuj tk'ijlalil tzul oc cyma'ye: Cyk'onxe chjonte te Kman ex che cubsane twitz, 
cytx'olbanxe cye ke nasyon aju ma tbincha, cymanxe cye ti'j nim toclen tbi. 

5Che bitzane te Kman porque ma'xix aju ma tbincha, a jlu ba'n tu'n tojtzkinjtz tuj 
tcyakil twitz tx'otx'. 

6Che sch'ine tu'n tzalajbil ex che bitzane, akeye najl tuj tnam Sión, porque ma'xix 
toclen aju Dios Xjan cye aj Israel, aju at cyxole. 

Isaías 13 

Aju tkanil k'manjtz ti'j ju attok ttzajel ti'j Babilonia 

1Aju yol lu tzaj tma'n Kman te Isaías aju tcy'ajal Amoz, in yolin ti'j ju at ttzajel ti'j 
Babilonia. 

2Cyk'on jawe jun bander twi' jun witz tz'la'j ti'j, te jun techal ti'j k'oj. Cyk'onxe 
orden cye soldad tu'n cyoc tzokpaj k'ojlel. Cyk'o'n jaw cyk'abe twitz cya'j tu'n 
cyocx ttzi cyja ke xjal ma' cyoclen. 

3Ma che tzaj ntxco'ne ke soldad sc'o'maj wu'ne, ma txi nk'o'ne orden cye ke xinak 
elni ke twitz k'oj, akeju in che tzalaj ti'j cambabl wu'ne, tu'ntzun tcub cyk'o'n 
cyibaj xjal aju castiw banimaj ti'j wu'ne, chi Dios. 

4In binjtz jun tk'ajk'ajel cywi'yile witz mer ic tza'n oc in che jaw sch'in nim xjal. 
In binjtz tk'ajk'ajel nimcu nasyon ex ke tnam, akeju otok tz'oc cychmon cyib. Ate 
Kman aju Tajaw Tcyakil nnic' twitz cyi'j ke t-soldad cyk'on cyib tu'n cyxi' tuj k'oj. 

5Che tzajel tuj tx'otx' najchak, max jatum ponin baj t-xe cya'j. Tzul Kman cyuc'ix 
ke soldad che ajbel tu'n, tu'n tcub cycastiw xjal, tzul tu'n tnaj tcyakil twitz tx'otx'. 

6Che wu'yine tuc'il bis, porque aju tk'ijlalil tu'n tul Kman nika ta', tzul tuc'il jun 
xitbil, tu'nju at tipumal tu'n tbant tcyakil tu'n. 

7C'elel bakchaj cyk'ab cycyakil xjal, cycyakil c'elel baj cyipun. 

8Ctzajel nim t-xobil cyi'j. Ctzajel jun bis cyibaj ex jun c'ixc'oj ma'xix, cjawil 
cyẍoquin cyi'j ic tza'n jun xu'j oc nnu'l itz'j tal. Teyle junjun cbajel cyque'yin tuj 
cywitz najni cynabl ex cjapunel tcyakal cywitz tu'n cych'ixwi. 

9Ma pon tk'ijlalil tu'n tul Kman, xobajilxix aju k'ij lu, tzul tk'oj Kman ex ma'xix 
ttx'u'jil, c'oquel ju tx'otx' tu'n te tzkij tx'otx' ex ke aj il ate' twitz tx'otx' che najel 
tu'n. 

10Ke che'w, cyuc'ix mastl c'loj che'w ate' twitz cya'j, mlay che c'anttl; oc tjawil 
yec'un, bi'x c'oquel klolj twitz ex mi'n c'anttl xjaw. 

11Chi Kman in tma'n cyja': Cbel nk'o'ne cycastiw xjal tu'n tlaj ju mya ba'n in 
cybincha'n, ax icx cye keju binchal mya ba'n tu'n tlaj cyil. Cycyakil keju in jaw 
cyniman cyib che najel wu'ne tu'nju nno'c cyk'on cyib te ma' cyoclen; te jumajx 
c'elel wi'ne cyoclen keju in jaw cyniman cyib ex jawni ke. 

12Nic'xi xinak che cyjel ank'in wu'ne; ic cybet cyjel ic tza'n k'an pwak tbanilxix at 
tuj tx'otx' Ofir, mya nim at. 

13Ctzajel lu'lun cya'j wu'ne ex c'ic'el lak'e' tx'otx' tuj tlugaril tu'n nk'oje ctzajel 
tuj k'ij tzul, tu'nju ntx'u'jile ma'xix wen. 

14Ic che oquel ke xjal ic tza'n jun masat lajo'n cyu'n xjal, ex ka ic tza'n txkan ẍne'l 
in che el sputj ex mi a'l jun c'oquel chmonte cye. Teyle junjun c'ajel meltz'aj cyxol 
t-xjalil, teyle junjun cxel ok tuj ttanmi. 

15Cycyakil keju che cnetel, xayu'n che oquel tu'n cchil, cycyakil keju che tzyetel, 
che bel byo'n. 

16Ax cywitz che bajel pach'u'n keju tal cyc'wa'l twitz tx'otx'; c'elex k'i'n tcyakil 
aju at tuj cyja, ex che bel xo'n ke cyxu'jil cyu'n xjal tu'n cyoc ten cyi'j. 

17Che tzajel wi'ne ke xjal aj Media tu'n cyoc tzokpaj cyi'j; ke xjal lu minti' cyajbil 
ti'j sak pwak ex minti' in pon cyc'u'j ti'j k'an pwak. 

18Ke cu'xun che najel tu'n cyplech. Mlay tzaj k'ak'an cyc'u'j cyi'j ke tal ne' ex mlay 
tzaj tz'e'y cyc'u'j cyi'j ke tal c'wa'l. 

19Atzunte Babilonia, aju tnam tbanilxix cyxol ke nasyon, mer ic tza'n jun adorn 
cye aj Caldey ex nim in che tzalaj ti'j, pero ic cyjel ic tza'n cyaj tnam Sodoma ex 
Gomorra tej cynaj wu'ne. 

20Te jumajx mlay che najantl xjal tuj. Mlay che pon aj Arabia najal tuj, mi ke 
pastor mlay txi cyi'n cyalun tu'n cycub ten wa'l ma chixin. 

21Atzun che najal ma chixin ke jil tzajni tuj tzkij tx'otx', cnojel cyuj ke ja cyu'n 
xitx' ex che najal ke chyu'j avestrús tuj ttx'akan tnam, ax icx ke chip te tjak' c'ul 
che t'icjebil tuj. 

22Che wujwu'yil ke xo'j ex ke wech cyuj ke ja ma' cywa'l te cycolbil cyib xjal ex 
cyuj ke ja tbanilxix binchben cye. Ch'ix tpon or tu'n tnaj Babilonia; nok nic'xi k'ij 
taj. 

Isaías 14 

Che ajetz meltz'aj aj Israel otok che'x k'i'n najchak 

1Ctzajel k'ak'an tc'u'j Kman cyi'j tiyjil Jacob. Che jawil t-sc'o'n ke aj Israel juntl 
maj, che tzajel ti'n ke aj Israel tu'n cycub ten juntl maj tuj cytx'otx'. C'oquel 
cyjunin cyib stranjer xjal cyuc'il ex che najal junx cyuc'il tiyjil Jacob. 

2Che tzajel xjal cyuj txkantl nasyon tu'n cyonin cyi'j aj Israel tu'n cyul meltz'aj tuj 
cytanmi, ex ke xjal lu che oquel te cymajen aj Israel tuj tx'otx' etzan tu'n Kman. 
Ke xjal otok che'x presinte cye aj Israel nej, ax icx cye che xel k'i'n pres cyu'n, ex 
che cawil aj Israel cyibaj keju otok che baj yajlante cye nej. 

Aju xmaybil ti'j cyrey aj Babilonia 

3Akeye aj Israel, tuj k'ij oc tel ti'n Kman aju c'ixbisabl cyeye tuc'ix cybise ex aju 
ak'untl cyuwxix cub k'o'n cyibaje jatum e tene te majen, 

4cxel cyma'ne jun tkic' yol lu te xmaybil ti'j cyrey aj Babilonia: Cyque'yinxe, 
matzun baj tipun aju cyuwxix cawin. Cyque'yinxe, bi'x ma naj toclen aju xjal puro 
jawni. 

5Tu'n Kman ma naj tipun aju binchal mya ba'n, ma baj ttokin tvar ju rey cyuwxix 
cawin, 

6aju cub k'onte cycastiw ke nasyon tuc'il tk'oj ex cucx in che baj tc'ixbisa'n. Cub 
cyi'j ke nasyon tu'n tuc'il ttx'u'jil, e baj tyajla'n ex minti' tzaj tz'e'y tc'u'j cyi'j. 

7Tcyakil twitz tx'otx' tuj txubtxaj ta', at tuj tzalajbil, ex in che sch'in xjal tu'n 
tzalajbil. 

8Cyuc'ixpe ke tzaj ex ke wi'ten ate' twi witz Líbano in che tzalaj ti'j ju ma tzaj ti'ja 
ex in cyma'n cyja': Atxix tej tnaja, mi a'l juntl nnu'l tx'emil keye, che chi. 

9Max cubni tuj cynajbil cyimni ma che jaw tilj ke cyimni ex in che etz c'molte 
teya. Ma tz'el cywatl cyxlen'tz cyimni; cycyakil nejenel ate' twitz tx'otx' nej, che 
eletz canul ti'ja; cycyakil cyrey ke nasyon che jawil we' tuj cyk'ukbil. 

10Cycyakil ke jlu che yolil ex cxel cyma'n teya cyja': Ax icx teya ma naj tipuna, ma 
tz'oca ic tza'n keye. 

11Max tzalu ma che naj ke tnimbil tiba ex tuc'ix cyk'ajk'ajel ke arpa at tuc'ila. 
Coẍliya cyibaj ẍuk', ex ẍuk' ma tz'ajben te txaybil tibaja. 

12Tza'n tten saj tz'aka twitz cya'j, aya che'w jakol t-xe cya'j. Nej in cub cyi'j ke 
nasyon tu'na, atzun ja'lo ma cu'tz xo'na twitz tx'otx'. 

13Cub t-ximana tuj tanmiya cyja': Chin jawixe max tuj cya'j; cbel nk'o'ne 
nk'ukbile te cawbil max cyibaj ke che'w etzan tu'n Dios; chin bel ke'ye max tuj 
tlugaril tbank'ab k'ij twi witz jatum nno'c cychmon cyib ke dios. 

14Chin jawixe max cyibaj ke muj najchak cyjaw; chin oquele ic tza'nx te Dios ma' 
toclen, chitzuna. 

15Atzun ja'lo ma cu'x xo'na tuj cynajbil cyimni max t-xe'pun jul jalo ponin t-xe'. 

16Keju che que'yil teya ax c'oquel baj tbak' cywitz ti'ja, ex axix c'oquel cyque'yin 
ti'ja ex oc cyma' cyja': ¿Apetzunju xinak lu in tzaj lu'lun twitz tx'otx' tu'n ex in 
che baj t-xitun ke nasyon, 

17aju oc k'onte tcyakil twitz tx'otx' te tzkij, aju o che baj xitj ke tnam tu'n ex minti' 
in che'x ttzokpin ke pres? 

18Cycyakil ke rey o che ten cyuj nasyon in che ojlan tuc'il nimbil cye, teylex te 
junjun tuj tex tpantyón, 

19atzun teya ma tz'ex xo'na ti'jxi tpantyona, ic tza'n nne'l ic'un tk'ab tze' tzkij, ic 
ma tz'oca ic tza'n jun t-ximlal cyimni otok baj waban cyxol ke xjal in che cub 
byo'n tu'n spad; ma txi xo'na junx cyuc'il tuj jul nojni tuj tu'n abj. 

20Mlay cu'x maku'na ic tza'n ke mastl rey, porque tu'nxa ma naj ju tx'otx' jatum 
in cawina ex e cub tbyo'na ke xjal ate' tuj ttanmiya. Te jumajx mlay che tzaj na'n 
cyiyjil ke xjal binchal mya ba'n. 

21Cybincham cytene tu'n tcub cybyo'ne ke tc'wa'l rey lu, tu'n tlaj nimxix mya 
ba'n o cybincha ke cyxe'chel; tu'ntzun mi'n cyximan ti'j tu'n cycawin twitz 
tx'otx', mi tu'n tnoj twitz tx'otx' cyu'n tnam cyu'n. 

22In tma'n Kman cyja', aju Tajaw Tcyakil: Chin jawil we'ye k'ojlel cyi'j, cnajel tbi 
Babilonia wu'ne ex cyuc'ix ke xjal ate'x tuj, cyuc'ix cyc'wa'l ex ke tal cychman. 

23Oc c'oquel wu'ne te soban ex te cyja xitx'. Cbajel ntz'iso'ne tu'n tz'isbil te xitbil. 
Atzun jlu in tma'n Kman aju Tajaw Tcyakil. 

Cnajel tnam Asiria 

24Ate Kman aju Tajaw Tcyakil ma tma jun yol axix toc, chi cyja': Ax toc cbantel 
aju ma cub nximane, cjapunel aju ma bant ti'j wu'ne. 

25Che najel aj Asiria wu'ne tuj tx'otx' etzan wu'ne, cbajel nwabane cyximlal cywi' 
ke witz etzan wu'ne, c'elel wi'ne ke cyyuw cycubsan cyibaj xjal etzan wu'ne, 
tuc'ix ju iktz toc ttzal cyi'j. 

26Atzun nximbetze jlu cbantel wu'ne tuj tcyakil twitz tx'otx'. Ma txi nnukpi'ne 
nk'abe tu'n cynaj cycyakil nasyon wu'ne, chi Kman. 

27Aju in cub t-ximan Kman aju Tajaw Tcyakil, mi jun xjal jacu tz'oc mayonte te 
ti'j. Ma txi tnukpi'n tk'ab tu'n tcub cycastiw xjal, mi jun jacu tz'oc mayonte te. 

Aju tkanil k'manjtz ti'j ju attok ttzajel cyi'j aj Filistey 

28Atzun yol jlu tzaj tma'n Kman te Isaías tuj abk'i tej tcyim rey Acaz. 

29Akeye aj Filistey, mi'n che jaw tzalaje tu'nju o cub tokj ju var cub k'onte 
cycastiwoye, porque jatum etz ju lobaj nej, axtzun c'eletz jun k'anti', ex axtzun 
c'eletz jun lobaj ba'n lipan twitz cya'j. 

30Che wa'l cyẍne'l ke xjal meba cyuj ke cojbil etzan wu'ne, ke xjal minti' at cye 
che ojlal tuj txubtxaj. Atzun cyiyjile che cymel tu'n we'yaj wu'ne ex keju otok che 
cyaj ten, che bel nbyo'ne. 

31Che ok'e akeye tnam cye aj Filistey, che sch'ine tu'n ta'w c'ixc'oj, che lu'lune 
tu'n xobajil. Porque tuj tx'otx' tuj tbank'ab k'ij che tzajel txkan soldad ic cyten ic 
tza'n txkan sib in bukin; txolin cyten cycyakil xinak ex mi jun in cyaj tjilin tib. 

32¿Alcye tzak'webl cxel k'ot cye ke sanjel che tzajel sama'n tuj tx'otx' lu? Atzun 
jlu cxel k'met cye: Tu'n Kman cub tbincha'n tnam Sión, ex tuj tnam Sión che pol 
ke xjal ate' tuj bis clolte cyib, akeju etzan tu'n. 

Isaías 15 

Aju tkanil k'manjtz ti'j ju attok ttzajel cyi'j aj Moab 

1Atzun yol jlu tzaj tma'n Kman cyi'j aj Moab: Tuj junx konic'an ma naj tnam Ar 
tuj cytx'otx' aj Moab, ex bi'x ma baj xitj; tuj junx konic'an ma naj tnam Kir tuj 
cytx'otx' aj Moab, ex bi'x ma baj xitj. 

2Ke xjal tuj tnam Dibón ma che jax ok'el tuj tja cydios, aju tcub twi' tal witz. Ma 
che jaw ok' aj Moab tu'nju ma naj tnam Nebo, tuc'ix tnam Medeba. Cycyakil ma 
tz'el c'o'ẍin ti'j cywi', ma tz'el matzo'n cyxmaltzi'. 

3In che bet xjal cyuj cay toc cyxbalun ch'i'x twitz; in che sch'in xjal cywi ja tu'n 
ta'w c'ixc'oj. Nimxix in che ok' cycyakil xjal cyuj plas. 

4Ke xjal tuj tnam Hesbón ex keju ate' tuj tnam Eleale in che sch'in wen; in binjtz 
tk'ajk'ajel cywi' max tuj tnam Jahasa. Cyja'tzun in tzaj baj cyc'u'j ke xinak aj 
Moab, akeju elni ke twitz k'oj, ex nimxix cyxobil in tzaj. 

5In bisun wanmiye ti'j Moab; ke xjal najl tuj in che etz ok, in che pon max tuj tnam 
Zoar ex max tuj tnam Eglat-selisiya. In che ok' oc cyjaw twitz jawl tuj Luhit; tuj 
be in pon tuj tnam Horonaim in che sch'in tu'n ta'w c'ixc'oj tu'nju xitbil otok tzaj 
cyibaj. 

6Ma che aj tzkij ke twi a' tuj lugar Nimrim, ma tzkij ch'im ex ma cub motx'j cha'x 
c'ul, minti' jun t-xak tze' cha'x ma cyaj ten. 

7Cyja'tzun in xi cyi'n xjal cyk'inumabl aju otok jaw cychmo'n, xi cyi'n ti'jxi tk'ab 
xak jatum ate' ke tze' chjaj. 

8Aju tk'ajk'ajel cywi xjal in che sch'in ma pon baj tuj tcyakil tx'otx' Moab; aju 
tk'ajk'ajel cywi' te ok'el ma pon baj max tuj tnam Eglaim ex max tuj tnam Beer-
elim. 

9Masque che noj ke nima tu'n chic', akeju ate' tuj tnam Dimón, pero ctzajel 
nsama'ne mastl mya ba'n cyibaj aj Dimón; cxel nsama'ne jun balun tu'n t-xi 
chyonte cye keju otok che clet tuj Moab, cyuc'ix keju otok che cyaj ank'in tuj 
cytx'otx' aj Moab. 

Isaías 16 

Ke aj Moab che pol clol cyib tuj Judá 

1Max tuj tnam Sela tuj lugar tzkij tx'otx', cysamanxe ke ẍne'l tuc'il ju cawil tuj 
tx'otx' Judá, tu'n cypon max twi witz Sión. 

2Oc cyic'x ke xu'j aj Moab tuj xajbil a' tuj nima Arnón, ic cyten ic tza'n ke chyu'j 
otok che etz sec'pu'n ex in che el ok ti'j cyk'u'. 

3In xi cyma'n cye aj Sión cyja': Cybinchame ki'je tu'n kclete, cyk'ontze 
cyxlecumale te chilcuk'ij tu'n toc ic tza'n konic'an, tu'ntzun mi'n kilwaje; 
cyk'ontze ambil tu'n tocx kclon kibe cyxole, mi'n ko'x cyk'o'ne tuj cyk'ab aj k'oj 
ki'je, tu'nju ma ko ul oke cyxole. 

4Ma ko etz oke tuj Moab, cyk'ontze ambil keye tu'n kclonte kibe cyxole. Cyoque 
te colol ki'je cywitz keju in che cub byonte keye, che chi. Cbajel aju yajbil tuc'ix 
ju xitbil, che ajel meltz'aj ke xjal otok che oc tzokpaj ti'j tx'otx' lu. 

5Jun tiyjil David c'oquel te cawil; ccyuwsetel tcawbil ex ccawil tuc'il xtalbil. 
C'oquel te jwes in japunxix tu'n, cbel tk'o'n jun ley tuj tumelxix ex jurat naj cxel 
tbincha'n cyi'j xjal. 

6Bi'n ku'ne aju cynimbil cyib aj Moab ma'xix wen, nno'c cyk'on cyib te ma'xix 
cyoclen ex jawni ke, pero nokx gan in baj cyyolin cyib. 

7Cyja'tzun, cycyakil xjal najl tuj Moab che jawil ok' ti'j cytanmi; nimxix che bisul, 
ctzajel ta'w tuj cyanmi cyi'j cylo' twitz uva tzkijsamaj at tuj tnam Kir-hareset. 

8Ma che tzkij ke cojbil tuj tnam Hesbón cyuc'ix ke tkan uva tuj tnam Sibma, ma 
che baj naj cyu'n ke nejenel cye mastl nasyon. Ke cyk'ab tkan uva, ponin ke nej 
max tuj tnam Jazer, xi'ynix tuj tzkij tx'otx' ex ponin baj ti'jxi mar. 

9Cyja'tzun, in chin ok'e cyi'j ke tkan uva tuj tnam Sibma, icx tza'n in che ok' aj 
Jazer, ex nne'tz ta'l nwitze cyi'je akeye aj Hesbón, ax icx cyi'je akeye aj Eleale, 
porque ke chmol twitz awal ya minti'tl in che tzalaj. Ma jaw sich' te k'oj ti'j twitz 
cyawale cyu'n aj k'oj. 

10Aju tzalajbil cbajel tuc'ix tk'ajk'ajel cywi xjal in jaw tuj cojbil; mlay che sch'intl 
xjal tu'n tzalajbil ex mlay che bitzantl cyxol ke tkan uva, mlay tz'el cyyatz'o'ntl 
ta'l twitz uva tu'n tbantl vin ti'j. Minti'tl in che sch'in ke xjal yatz'ol ta'l twitz uva. 

11Nim in bisun wanmiye, mer ic tza'n tk'ajk'ajel twi' jun chnab bisbajilxix, in 
bisun cyi'j aj Moab ex ti'j tnam Kir-hareset. 

12Masque che'x aj Moab cywi' ke tal witz ex masque che sict oc cyoc ten cubsal 
cywitz ma chixin, ex masque che'x tuj tja cydios tu'n cycubsan cywitz, pero nokx 
gan tcyakil jlu. 

13Atzun ke yol lu tma Kman cyi'j aj Moab atxix ojtxi. 

14Atzun ja'lo in tma'n Kman cyja': Tuj ox abk'i ja'lo, mlay tzic' tibaj, cnajel aju 
toclen Moab ma'xix, cyuc'ix cycyakil xjal ate' tuj nim cyajlal; nok nic'xi che cyjel 
ank'in ex minti' cyipun. 

Isaías 17 

Aju tkanil o k'manjtz ti'j ju attok ttzajel ti'j tnam Damasco 

1Aju yol o k'manjtz ti'j ju attok ttzajel ti'j tnam Damasco, atzun jlu: Cnajel tnam 
Damasco ex mya cucx ctel; nok ttx'akan cyjel ten oc tcub xitun. 

2Te jumajx che cyjel colin ke tnam Aroer, che oquel te cywabl alumaj; che bel 
bune' ke alumaj cyuj ex mi jun c'oquel ten xobtzalte cye. 

3Che najel ke tnam toc muro cyi'j cyxol aj Efraín, ax icx cnajel aju cawbil at tuj 
tnam Damasco, ex ke aj Siria che cyjel ank'in, icx cbajel cyi'j ic tza'n baj cyi'j aj 
Israel tej tnaj aju cyoclen ma'xix, chi Kman aju Tajaw Tcyakil. 

Aju cycastiw ke aj Israel 

4Tuj tk'ijlalil tzul, cbajel cyipun ke tiyjil Jacob ex cnajel tcyakilju at cye. 

5Ic ctembil jlu ic tza'n oc tjaw cychmo'n xjal twitz triw ex oc tjaw cyi'n junjun 
che'l triw tu'n cyk'ab, ex ka ic tza'n oc tjaw sucwit triw tuj chk'ajlaj Refaim; 

6ex nok nic'xi cyjel ten, ic tza'n oc tbaj chtet jun wi' olivo ex nok cab ox twitz in 
cyaj ten max ttxa'npun ke tk'ab, ex ka nok cyajex ex ka jwe' cyjel ten ti'j tk'ab 
tbanilxix. A jlu in tma'n Kman aju Cydios aj Israel. 

7Tuj tk'ijlalil tzul cxel cykanin xjal onbil teju Ch'isal cye, aju Dios Xjan cye aj 
Israel. 

8Mlay tz'oc ke'tl cyc'u'j cyi'j ke altar, mi cyi'j txkantl macbil cyu'nx in baj 
cybincha'n. Mlay tz'oc ke'tl cyc'u'j cyi'j ke tze' nno'c cyk'o'n te cydios, mi cyi'j ke 
altar jatum in cub patit storac cywitz cydios. 

9Tuj k'ij lu, ke tnam toc muro cyi'j che cyjel colin, ic tza'n tej tcyaj cycolin aj Hevey 
ex aj Amorrey ke cytanmi nok tu'n cylaj aj Israel, ex che oquel te tzkij tx'otx', 

10porque ic' tna'l Dios cyu'ne, aju Clol cyeye, minti' tzaj cyna'ne ka ic tten Dios ic 
tza'n jun lugar segurxix jatum tu'n tpon cyclon cyibe. In baj cyak'na'ne aju tkan 
awal tbanilxix, in cu'x cyawa'ne cyawale te nimbil te juntl dios minti' ojtzki'n 
cyu'ne. 

11Ax k'ij oc in cu'x cyawa'ne, nno'c cycwentine tu'n tch'iy naj ex in bant cyu'ne 
tu'n toc naj t-xmacal. Pero oc tul ju yajbil ex ju c'ixbisabl mlay bant tk'ananjtz, 
cnajel twitz awal tu'n. 

12Cybinxe tk'ajk'ajel cywi' ke xjal nimxix cyajlal cyuj nimcu nasyon, mer ic tza'n 
tk'ajk'ajel mar tbinx. Atzun cyk'ajk'ajel cywi' ke nasyon in che tzanun ic tza'n 
tk'ajk'ajel twi a' in xojin wen. 

13Pero oc cyxi mayo'n tu'n Dios, che xel ok najchak wen, ic tza'n ch'im in xi tikan 
cyk'ik' cywi witz, ex ka ic tza'n sak ch'i'x in xi tjawo'n cyk'ik' jbal. 

14Te kale in che oc xobajilxix, pero na'nxtok tjawil k'ij otok che cyim. Atzun jlu in 
baj cyi'j keju in che'x k'inte tcyakil aju at ke, cyja'tzun che najel keju in ko naj 
cyu'n. 

Isaías 18 

Aju tkanil o k'manjtz ti'j ju attok ttzajel ti'j tnam Etiopía 

1Bec'bil twitz ju tx'otx' jatum in che ranin ke tal jil tu'n cyxic', aju max ta' cyi'jxi 
ke nima tuj Etiopía, 

2aju in che'x t-sama'n ke t-sanjel tu'n cybet tuj barc tibaj nima Nilo, ke cybarc 
binchamaj ti'j sim. Cyxi'ye akeye sanjel cyuw che bete, cyxi'ye cyuc'il ke xjal ma' 

cywa'l ex in koptz'aj ti'j cyximlal, atzun jun nasyon xo'nxix wen tuj tcyakil part 
ex atzun tnam lu at-xix tipun ex in cub cyi'j mastl tnam tu'n ex tcubsa'n tuj jun 
tx'otx' cyxol ke nima. 

3Cycyakile akeye najl twitz tx'otx' oc cyila'ye oc tjaw jun techal cywi witz, ex oc 
cybi'ye tk'ajk'ajel twi chun oc toc k'ajtza'n. 

4Ma tma Kman weye: Max tuj lugar jatum atine ctzajel nque'yine tuj txubtxaj, ic 
tza'n tkan k'ij tuj jun k'ij te coresma, ex mer ic tza'n ch'in muj tu'n tk'ab che'w 
tuj tk'ijlalil ta'w cyak oc tjaw chmet twitz awal. 

5Oc tcub baj t-xmacal tkan uva ex matok in k'anax twitz, pero na'nxtok tu'n tpon 
tk'ijlalil tu'n tjaw chmet twitz, cbajel cypodarin ke tk'ab tu'n cchil, c'elel 
cytx'e'min ex c'elex cyxo'n. 

6Cycyakil cyximlal ke cyimni cyjel ten te cychi' ke c'utz ate' twi witz ex te cychi' 
txcup te tjak' c'ul. Ax che tel ke c'utz ma chixin tuj enter coresma ex cycyakil 
txcup te tjak' c'ul che tel ma chixin tuj jbalil. 

7Tuj tk'ijlalil tzul ctzajel cyi'n ke oyaj te Kman aju Tajaw Tcyakil; akeju che tzajel 
k'inte, atzun ke xjal ma' cywa'l ex in koptz'aj ti'j cyximlal, atzun jun nasyon xo'n 
wen tuj tcyakil part, ex atzun tnam lu nimxix tipun ex in cub cyi'j mastl tnam 
tu'n, tcubsa'n tuj tx'otx' cyxol ke nima. Ctzajel cyi'n ke oyaj tu'n cyul twi witz 
Sión, jatum in na'njtz tbi Kman aju Tajaw Tcyakil. 

Isaías 19 

Aju tkanil o k'manjtz ti'j ju attok ttzajel ti'j Ejipt 

1Aju tkanil o k'manjtz ti'j ju attok ttzajel ti'j Ejipt: Lu Kman tzul tu'n tpon tuj Ejipt 
tjaxsa'n tibaj jun muj in ojkelan wen. Ke tilbilal ate' tuj Ejipt in che oc ten lu'lul 
twitz ex ke aj Ejipt in putin cyanmi tu'n cyxobil. 

2Wu'ne che oquel ten aj Ejipt k'ojlel ax cyxolx, ex teyle junjun ck'ojel ti'j terman, 
teyle junjun ck'ojel ti'j jun tamiw; jun tnam ck'ojel ti'j juntl tnam ex jun cawbil 
ti'j juntl cawbil. 

3Cnajel cynabl wu'ne, cbajel tzpet cyximbetz wu'ne. Che xe'l kanil cynabl cye ke 
tilbilal nno'c cydiosin ex cye ke chman ex cye cyanmi cyimni ex cye keju ba'n che 
k'ijin. 

4Cxel nk'o'ne Ejipt tuj tk'ab jun patrón cyuwxix; jun rey cyuwxix tmod ccawil 
tibaj, chi Kman aju Tajaw Tcyakil. 

5Aju a' te nima Nilo c'ajel tzkij, te jumajx ctzkijel nima lu. 

6Che tzuwixtel tk'ab nima. Ke tbe a' tuj Ejipt che bel naj ocxi cyaj tzkij, che tzkijel 
ke tkan ajlaj ex ke tkan sim; 

7ctzkijel tcyakil c'ul in ch'iy ttzi nima, ex tcyakil awal awa'n ttzi'yile che tzkijel, 
che xel ikan tu'n cyk'ik' ex mlay che tentl. 

8Cycyakil xjal in che xacun cyiẍ tuj nima Nilo che oquel ten ayil ex che oquel ten 
ok'el. Ctzajel nimxix cybis keju in xi cyxo'n cyxuyb te tzuybil cyiẍ tuj a'. 

9Cnajel cynabl ke xjal in che ak'nan ti'j nok' lino; ctzajel baj cyc'u'j ke chubil twitz 
nok', cyuc'ix keju ba'n che chmon ti'j xbalun; 

10ke xjal chmol xbalun che cyjel ten tuj bis, ex cycyakil ak'nal xjal. 

11Ke nejenel tuj tnam Soán minti' cynabl, ke xjal k'ol consej, akeju mas at cynabl 
tuj Ejipt, jumajx minti' cyajben. ¿Tza'n tten in xi cyma'ne te Faraón cyja': Cyiyjil 
xjal at cynabl ko'ye ex cyiyjil rey ko'ye, akeju e ten ojtxi? Che chiye. 

12Aya Faraón, ¿jatum ate' ke xjal aj nabl ate' tuc'ila? ¿Jacupe tzaj xnak'tza'na 
cyu'n ex jacupe tzaj cyma'n teya aju ximamaj ti'j Ejipt tu'n Kman aju Tajaw 
Tcyakil? 

13Ke nejenel tuj tnam Zoán minti' cynabl, ke nejenel tuj tnam Menfis ma che cub 
sbu'n, ma che el txalpuj aj Ejipt ti'j cybe cyu'n ke nejenel cyuj ke tnam. 

14Ma tzpet cynabl ke nejenel tu'n Kman; ma che el tzpet ke aj Ejipt cyu'n, tu'n 
tcyakil aju in cybincha'n, ic cyten ic tza'n jun c'al k'e'n in jatz t-xa'w ex in ẍocpaje'. 

15Ex mi jun jacu tz'onin cyi'j aj Ejipt, mi jun xjal ma' toclen ex mi jun xjal ch'in 
toclen. 

16Tuj tk'ijlalil tzul, ic che oquel aj Ejipt ic tza'n ke xu'j jurat in tzaj cyxobil; che 
jawil lu'lun oc cyque'yinte oc tjaw ti'n Kman tk'ab, aju Tajaw Tcyakil, tu'n tcub 
cycastiw. 

17Ctzajel cyxobil aj Ejipt cywitz aj Judá; nok o'cx ka ma tzaj cyna'n cyi'j aj Judá, 
ctzajel t-xobil cyi'j tu'n tlaj aju ximamaj ti'j Ejipt tu'n Kman aju Tajaw Tcyakil. 

18Tuj tk'ijlalil tzul, ctel jwe' tnam tuj Ejipt ba'n che yolin tuj yol ebrey, ex cxel 
cytziyan tu'n tjapun cyu'n aju in tma'n Kman aju Tajaw Tcyakil. Jun cyxol tnam 
lu c'oquel tbi Tnam te K'ij. 

19Tuj tk'ijlalil tzul ctel jun altar tuj Ejipt tu'n tc'ulunjtz Kman, ex nikayin tuj 
tmojonil cjawil waban jun abj te nimbil te Kman. 

20C'ajbel te jun techal, tu'n ttzaj na'n Kman aju Tajaw Tcyakil tuj tx'otx' Ejipt. Oc 
cycubsan twitz Kman, tu'n cykanin onbil tu'n cylaj keju in che yajlan cyi'j, 
atzunte Kman ctzajel t-sama'n jun clol cye, tu'ntzun tcolin cyi'j ex tu'ntzun 
cytzokpet tu'n. 

21Cxel tyec'un tib Kman cye aj Ejipt, ex atzun cye c'elel cynic' ti'j Kman, che c'ulul 
twitz ex cxel cyk'o'n ke chojbil ex ke oyaj te. Cxel cytziyan jun yol axix toc te 
Kman ex cjapunel cyu'n. 

22Che c'ixbisetel aj Ejipt tu'n Kman, pero te tibajxi che banixel tu'n. Che ajetz 
meltz'aj tuc'il Kman, ctzajel k'ak'an tc'u'j cyi'j ex che banixel tu'n. 

23Tuj tk'ijlalil lu ctel jun nintz be, ctzajel ke' tuj Ejipt tu'n tpon max tuj Asiria. Ke 
aj Asiria che pol max tuj Ejipt, ex ke aj Ejipt che pol max tuj Asiria, junx che c'ulul 
ke aj Ejipt cyuc'ix aj Asiria twitz Kman. 

24Tuj tk'ijlalil tzul, junx ctel cyoclen aj Israel cyuc'il aj Ejipt ex ke aj Asiria, ex 
c'oquel te jun cy'iwbil tuj tcyakil twitz tx'otx'. 

25Che bel cy'iwla'n tu'n Kman aju Tajaw Tcyakil, ex oc tma' cyja': Che bel 
ncy'iwla'ne ke aj Ejipt aju tnam etzan wu'ne, cyuc'ix aj Asiria aju tak'unben 
nk'abe, ex aj Israel aju wetzbile. 

Isaías 20 

Cbel cyi'j aj Ejipt ex aj Etiopía tu'n rey te Asiria 

1At jun maj xi t-sama'n Sargón aju rey te Asiria, jun nejenel cye soldad cyuc'ix ke 
t-soldad, tu'n tpon tuj tnam Asdod; oc tzokpaj xjal lu ti'j tnam ex o cub ti'j tu'n. 

2Otok tzaj yolin Kman tuc'il Isaías aju tcy'ajal Amoz, ex otok tma te cyja': K'in ela 
xbalun ch'i'x twitz toc ti'ja ex tuc'ix xjab toc ti'j tkana. Tbinchatzun Isaías icju ex 
cyaj ten minti' t-xajab toc ex minti' t-xbalun, nok o'cx tmaẍtat cyaj ten. 

3Te tibajxi tma Kman: Aju nmajene Isaías ma cyaj ten ox abk'i minti' t-xajab toc 
ex o'cx tmaẍtat toc. A jlu te jun techal ex te jun tkanil ti'j Ejipt ex ti'j Etiopía. 

4Ax icxtzun ke aj Ejipt che xel k'i'n pres cyuc'ix aj Etiopía, tu'n cyrey aj Asiria; ke 
tij xjal ex ke c'wa'l che xel k'i'n minti' cyxajab toc, nok o'cx cymaẍtat toc ex cucx 
k'ancha'l cyẍo'p minti' txaybil te, tu'n tcub cych'ixwi aj Ejipt. 

5Ctzajel nim cyxobil xjal ex ctzajel cych'ixwi tu'nju otok tz'oc ke' cyc'u'j cyi'j aj 
Etiopía ex otok che tzalaj nimxix cyi'j aj Ejipt. 

6Tuj tk'ijlalil tzul, cycyakil xjal najl tuj mlaj tx'otx' lu cxel cyma'n cyja': 
Cyque'yinxe aju ma baj ti'j tnam jatum k'ukl kc'u'j, aju in ko'xtok kanil onbil te 
tu'n kclet tu'n tuj tk'ab cyrey aj Asiria. ¿Tza'ntzun tten ko cletel ja'lo? Che chilo. 

Isaías 21 

Aju yol o k'manjtz ti'j tnam Babilonia, tu'n tcub xitj 

1Aju yol o k'manjtz ti'j ju attok ttzajel tuj lugar tzkij tx'otx' ttzi mar: Ic tza'n cyk'ik' 
jbal in tzaj tuj tnayaj k'ij, ictzun che tzajel aj k'oj tuj tzkij tx'otx' tuj lugar 
xobajilxix. 

2Xobajilxix aju ma tzaj tyec'un Dios weye; aju xjal sbul cucx t-sbun, aju xjal xitul 
cucx t-xitun. Cyjaxe aj Elam, atzun cyeye aj Media, cyoc tzokpaje cyi'j aj k'oj. Mlay 
txi nk'o'ne ambil tu'n cucx cyyajlanjtz xjal cyu'n aj Babilonia. 

3In lu'lun nximlale tu'n ta'w c'ixc'oj, in baj nẍocpin wibe tu'n ta'w c'ixc'oj ic tza'n 
jun xu'j nnu'l itz'j tal, aju bis minti' in tk'o'n ambil tu'n t-xi nbi'ne, aju xobajil in 
chin tmayo'n tu'n mi'n t-xi nque'yine. 

4Tzpetni ta' nnable, in chin lu'lune tu'n xobajil. Aju wojlable te kale oc tchewix 
k'ij, aju in chin tzalajtoke ti'j, ma tz'oc te jun xobajil te weye. 

5Aju mes ma bant tten, ma cub lic'un ke xbalun te cyk'ukbil xjal, ma tzyet nintz 
wa'n. Akeye capitán che we'ctze, cyk'o'nque aseyt cyi'j ke makbil in che ajben tuj 
k'oj. 

6Porque ma tzaj tma'n Kman weye cyja': Txi'ya ex k'on cyaja jun xk'ukil tu'n ttzaj 
tma'n tcyakil aju ctila'. 

7Ka ma til ke carwaj jawo'n cyu'n cabchaj chej cabay ex ka ma til ke xjal cyjax 
cyibaj ke bur ex ka ke chej camey, ba'n tu'n t-xi tque'yinxix wen. 

8Ex aju xjal tcyajsa'n xk'ukil jaw sch'in: Nman, ax atine tuj nlugare tcyakil k'ij, ex 
tcyakil konic'an in chin xk'ukine. 

9Lu tzul jun carwaj jawo'n cyu'n cabe chej cabay ex ma nbiye jun tk'ajk'ajel wibaj 
cyja': Ma cub xitj, ma cub xitj Babilonia. Cycyakil cyilbilal cydios ma che cub tz'ak 
twitz tx'otx' ex bi'x ma che cub buchj, chi xjal. 

10Akeye nxjalile o che baj wabane ic tza'n triw, cxel nma'ne cyeye aju ma nbiye 
te Kman aju Tajaw Tcyakil, aju Cydios aj Israel. 

Aju tkanil o k'manjtz ti'j ju attok ttzajel ti'j Edom 

11Aju tkanil o k'manjtz ti'j ju attok ttzajel ti'j tnam Edom: At jun xjal ma tzaj k'ajt 
wi'je max tuj tnam Seir: Aya xk'ukil, ¿nic'pun atx taj tu'n tcub k'ij? Aya xk'ukil, 
¿nic'pun atx taj tu'n tcub k'ij? Chi xjal. 

12Ex atzunte xk'ukil ma tzaj ttzak'we'n: Ch'ix tcub k'ij, pero ax icx ch'ix ttzaj 
konic'an. Ka cyaje tu'n cykanine ti'j, ba'n tu'n t-xi cykanine ex tu'n cyajtz 
meltz'aje juntl maj. 

Aju yol o k'manjtz ti'j ju attok ttzajel ti'j Arabia 

13Aju yol o k'manjtz ti'j ju attok ttzajel ti'j Arabia: Akeye xjal aj Dedán in che bete 
tuj c'lojin, nne'x ak'bil cyeye tjak' chc'ul tuj tzkij tx'otx' tuj Arabia: 

14Cyexe canul cyi'j keju at txketle'n cyi'j ex cyk'onxe cyc'a a'. Akeye xjal najl tuj 
tx'otx' Tema, cyexe canul cyi'j keju in che el ok ex cyk'onxe cywa. 

15Porque in che el ok twitz spad, aju spad banin ttzi' wen, ex twitz ju xobl plech 
banin tten tu'n t-xi t-xo'n plech, ex twitz ju k'oj xobajilxix. 

16Tzaj tma'n Kman weye cyja': Tuj juntl abk'i ja'lo, mlay tzic' tibaj, tloktzun otok 
baj tcyakil aju toclen Cedar ma'xix wen. 

17Ex nic'xi cybet ke xjal che cyjel ten, akeju ba'n che xo'n plech tu'n xobl plech ex 
elni ke twitz k'oj, akeju najl tuj Cedar. Ate Kman aju Cydios aj Israel ma k'mante 
jlu. 

Isaías 22 

Aju yol o k'manjtz ti'j ju attok ttzajel ti'j Jerusalén 

1Aju yol o k'manjtz ti'j ju attok ttzajel ti'j chk'ajlaj tcub t-xe witz jatum in tzaj 
yolin Dios cyuc'il ke t-sanjel. 

¿Ti ma baj, tu'nju niban cyjax cycyakil xjal cywi' ke ja? 

2Aya tnam nok in che jaw tilj ke xjal tuja ex nim tk'ajk'ajel in k'ajt tuja, nim in 
tzalaja cyi'j achbil: Ke xjal e cyim tuja, mya tu'n spad e cub byo'n, mya tuj k'oj e 
cyim. 

3Cycyakil ke nejenel ate' tuja ma che el ok ex minti' jun plech ma txi xo'n cyi'j. 
Cycyakil xinak ate' tuja ma che'x ok najchak, pero cyuc'ix ke ma che tzyet. 

4Cyja'tzun ma txi nma'ne: Cypa'mil cyibe wi'je, waje tu'n njaw ok'e cyuwxix wen; 
mi'n che oc tene k'ukbalte nc'u'je, tu'n tlaj aju xitbil ma tzaj ti'j ntanmiye. 

5Porque ma tzaj tma'n Kman aju Tajaw tcyakil: Cpol jun k'ij tu'n cyjaw tilj ke xjal, 
tzul xitbil cyi'j ex bi'x cnajel cynabl tuj chk'ajlaj tcub t-xe witz jatum in tzaj yolin 
Kman cye t-sanjel. In che cub xitun ke muro toc ti'jele tnam; in pon tk'ajk'ajel 
cywi xjal max twi witz. 

6Ma bant cyten cyplech aj Elam, ex cyocxsa'n ke cyuj cycarwaj, ex cyjax ke cyibaj 
ke chej cabay; ke aj Kir ma bant cyten cymakbil aju in ajben cyu'n tuj k'oj. 

7Ke cytx'otx'e chk'ajlaj ex tbanilxix, nojni ke cyu'n ke carwaj, ex ke xjal cyjax 
cyibaj chej ma che oc tzokpaj cyi'j ke tpwertil tnam. 

8Minti'tl jatum tu'n cyclonte cyib aj Judá. Tuj k'ij lu nno'c cyque'yine jatum c'u'n 
ke ubl tuj ja binchamaj ti'j tze' te tjak' chc'ul, 

9ex ma cyile nimcu tpa'xil muro toc ti'j tnam Ttanmi David tbi, ex ma cu'x 
cynojsa'ne tu'n a' aju tanc tcu'tz cubni, 

10baj cyque'yine cyten ke ja ate' tuj Jerusalén ex baj cyxitune junjun tu'n 
tcyuwset ju muro. 

11Cyxol cycabil muro cub cybincha'ne jun tanc te tcubil a', aju a' in tzaj tuj 
ttx'akan tanc, pero minti' oc cyk'o'ne cywitze ti'j Dios aju binchante tcyakil jlu ex 
ximamaj tu'n atxix ojtxi. 

12Tuj k'ij lu ma che txconjtze tu'n Kman aju Tajaw Tcyakil, tu'n cyoc tene ok'el 
ex tu'n cybisune, tu'n tel cyc'o'ẍine ti'j cywi'ye ex tu'n toc cyk'o'ne cyxbalune 
ch'i'x cywitz te jun techal te c'ixc'oj. 

13Atzun cyeye ma tz'oc cyk'o'ne aju k'ij lu te achbil ex te tzalajbil, ma cub 
cybyo'ne ke wacẍ ex ke ẍne'l, ma che chyo'ne chibj ex ma che c'ane vin ex ma 
cymaye cyja': Ko wa'n ex ko c'an, porque nchi'j ko cyim, che chitzune. 

14Ex cub tyec'un tib Kman nwitze, aju Tajaw tcyakil, ex tzaj tcyuwsa'nxix weye 
cyja': Che cymele ex mlayx cub nnajsa'ne aju cyile lu, chi Kman aju Tajaw Tcyakil. 

Aju yol o k'manjtz ti'j ju mayordom tuj tja rey 

15Tzaj tma'n Kman weye, aju Tajaw Tcyakil, chi cyja': Txi'ya que'yilte Sebna aju 
mayordom tuj tja rey, ex k'manxa te cyja': 

16¿Ti nbaj teya tzalu, ex alcye ma tzaj k'onte ambil teya tu'n tjaw tbincha'na jun 
pantyón tzalu, ex tu'n tjaw tbincha'na jun tpantyona twi' jun pic ma' tjaw, ex tu'n 
tocx tlacu'na toy' tu'n tojlana tuj oc tcyima? 

17C'elex xo'na tu'n Kman tuj jun lugar najchak wen, ic tza'n in tbincha'n jun xinak 
nimxix tipun. Ctzyetela tu'n tuc'il tipun. 

18Cbajel to'lina tu'n ic tza'n jun pelot, ex cxel xo'na tu'n tuj jun tx'otx' ma'xix wen. 
Max cnajela ma chixin, maxtzun che pol we' ke tcarwaja ma chixin, akeju nim in 
tzalaja cyi'j, ex c'oquela te ch'ixbil tuj tja rey aju tpatrona. 

19Akine chin elel k'inte teya ti'j toclena, c'elel wi'ne aju tak'una. 

20Atzun k'ij lu ctzajel ntxco'ne nmajene Eliaquim aju tcy'ajal Hilcías; 

21c'oquel nk'o'ne t-ẍjo'wa ti'j, tuc'ix c'albil tc'u'ja, aju in ajben te nimbil teya, ex 
cxel nk'o'ne aju toclena te. C'oquel ic tza'n jun mambaj te cye keju najl tuj 
Jerusalén ex te cye aj Judá. 

22Cbel nk'o'ne tal tja David tibaj t-semil; aju ja cjaketel tu'n, mi a'l jun xjal jacu 
tz'ex lamonte, ex aju tlamel ja cyjel tlamo'n, mi a'l jun xjal jacu jaket tu'n. 

23Ic c'oquel ic tza'n jun k'ukbil te nimbil te cye keju ate' tuj tja tman. Ccyuwsetel 
wu'ne tuj tlugar, ic tza'n jun tze' otok tz'ocx pajo'n tuj lok'. 

24Ex ti'j che oquel yobit cycyakil keju ma'xix cyoclen ate' tuj tja tman, cyuc'ix ke 
mastl tiyjil ex tuc'ix tcyakil txcaj tcubil c'abj coc' ke, ic tza'n ke lak ex ke xar. 

25Tuj k'ij lu c'eletz tz'ak ju tze', aju otok tz'ocx pajo'n tuj jun lugar segurxix, 
c'eletz bako'n ex c'elel tz'ak, ex cycyakil ke ti'xti otok che oc yoban ti'j che bel 
pax. Atzun jlu in tma'n Kman aju Tajaw Tcyakil. 

Isaías 23 

Aju yol o k'manjtz ti'j ju attok ttzajel cyi'j tnam Tiro ex Sidón 

1Aju yol o k'manjtz ti'j ju attok ttzajel ti'j tnam Tiro: Che ok'e akeye xjal yucul 
barc in che tzaj tuj tnam Tarsis, porque aju tnam Tiro ma cub xitj, mi jun cyja xjal 
ma cyaj ten, ex aju lugar jatum in che ic'el ke barc ttzi mar ma baj naj. Max tuj 
tnam Chipre ma binjtz tkanil ti'j jlu. 

2Mi'n che k'ajte akeye xjal najl nikayin ttzi mar, cyuc'ix ke comersyant tuj tnam 
Sidón ex ke comersyant ate' cyxole in che ic'x tuj mar, 

3ex cyuj ke a' ma'xix ke. Atzun in cnet cycambabl ti'j twitz awal in tzaj tuj tnam 
Sihor, tuc'ix ti'j twitz awal in tzaj ttzi nima Nilo, ex in che negosyarin cyuc'il ke 
nasyon. 

4Tzajxwit tch'ixwiya tnam Sidón, aya nim tipuna tcuba ttzi mar, porque cxel 
tma'na cyja': Bajx tzaj ta'w wi'je tu'n tul itz'j wale ex bajx tzaj wale. Minti' wale 
k'a tu'n tcub nch'isane ex minti' wale txin at tu'n t-xi nk'o'ne xnak'tzbil cye. 

5Octzun tpon tkanil lu tuj Ejipt, ctzajel nimxix cybis ti'j aju otok baj ti'j tnam Tiro, 

6ex oc cyma' cyja': Cyxi'ye tuj tnam Tarsis, che ok'e, akeye xjal najl tuj mlaj tx'otx' 
ttzi mar. 

7¿Maj atzun tnam lu, aju ojtxi tnamxix ex nimxix tgan cyi'j ke achbil? ¿Maj atzun 
jlu aju in bettok tu'n tcub ten cyuj ke tx'otx' ate' najchak? 

8¿Alcye ma k'mante tu'n ttzaj jlu ti'j tnam Tiro, aju ma'xix toclen cyxol mastl 
tnam, ex ke comersyant ate' tuj, nejenel ke, ex ke xjal in che negosyarin tuj, atzun 
ke mas nimxix cyipun ate' twitz tx'otx'? 

9Ate Kman aju Tajaw Tcyakil o k'mante tu'n ttzaj jlu ti'j, tu'n tnaj tcyakil cynimbil 
cyib xjal, ex tu'n tel k'i'n cyoclen cycyakil xjal nimxix cyipun ate' twitz tx'otx'. 

10Akeye aj Tarsis, che ak'nane ja'lo twitz tx'otx', porque ma naj ju lugar jatum in 
che ic'el ke barc. 

11Ma txi tnukpi'n Kman tk'ab tibaj mar, ma che tzaj lu'lun ke nasyon tu'n, ex ma 
txi tma'n tu'n cycub xitun ke ja ma' cywa'l te cycolbil cyib xjal ate' tuj Canaán. 

12Ex xi tma'n cye aj Sidón cyja': Cycolinxe tu'n cyachine akeye nim ma che baj 
yajla'ne. Masque cnet tumlal cyu'ne tu'n cypon oke max tuj Chipre, ax icx mlay 
che ojlane ma chixin. 

13Cyque'yintze ju tx'otx' lu, aju tx'otx' jatum in che bant ke barc. Ke xjal aj Caldey 
jaw cybincha'n ke ja ma' cywa'l, ex baj cyxitun ke tja rey ate' tuj Sidón, nok 
ttx'akan ma cyaj buye'. Ax ke at cyil ti'j jlu, mya ate Asiria. 

14Che ok'e akeye xjal yucul barc in che tzaj tuj tnam Tarsis, porque ma che cub 
xitj ke ja ma' cywa'l te cycolbil cyibe. 

15Tuj tk'ijlalil lu c'ic'el tna'njtz tnam Tiro tuj 70 abk'i, ic tza'n tank'ibl jun rey. 
Tbajlenxi 70 abk'i, ic cbajel ti'j tnam Tiro ic tza'n in tma'n cybitz ke xu'j jawni 
cywitz cyuc'il xinak: 

16Aya xu'j jawni twitz cyuc'il xinak, aya o tzic' tna'njtza, k'intza tchinba arpa, 
txi'ya betel tuj enter tnam, k'ajtza'n oca ke t-sonil chnab mejorxix, bitzanxa 
nimcu bitz, tu'ntzun ttzaj na'na juntl maj. 

17Tbajlenxi 70 abk'i ctzajel Kman juntl maj onil ti'j tnam Tiro. Atzunte Tiro cjyol 
ti'j tcambabl juntl maj ex c'oquel ten negosyaril juntl maj cyuc'il cycyakil nasyon 
ate' twitz tx'otx'. 

18Atzunju tcambabl cjawil ti'j tc'a'ẍ, cxel tk'o'n te Kman, mlay txi c'u't, nok o'cx 
cxel k'ot cye keju in che ajben te Kman, tu'ntzun tlak'et nimxix wabj cyu'n ex ke 
xbalun tbanilxix. 

Isaías 24 

Aju jwisi ctzajel tibaj tcyakil twitz tx'otx' 

1Cybintze, cnajel tcyakil twitz tx'otx' tu'n Kman, cbajel tk'uchin, cbajel ttzpet-
sa'n ex che bajel t-sputun ke xjal najl twitz. 

2Aju cbajel cyi'j pal axju cbajel cyi'j xjal, aju cbajel cyi'j patrón xinak axju cbajel 
cyi'j majen xinak, aju cbajel cyi'j patrón xu'j axju cbajel cyi'j majen xu'j, aju cbajel 
cyi'j ke xjal in che lak'on axju cbajel cyi'j ke xjal in che c'ayin, aju cbajel cyi'j ke 
xjal ba'n che k'on ch'ex axju cbajel cyi'j ke xjal in che c'monte ch'ex, aju cbajel 
cyi'j ke xjal c'asbenal axju cbajel cyi'j ke xjal in che k'onte cych'ex. 

3Bi'x cnajel tcyakil twitz tx'otx', bi'x c'elex baj cyi'n tcyakil aju at tuj, porque 
atzun jlu ma tma Kman. 

4Ma tzkij tcyakil twitz tx'otx' ic tza'n ke awal in che cub motx'j, enter twitz tx'otx' 
tuj bis ta' ex jumajx ma baj motx'j; ke xjal ma'xix cyoclen twitz tx'otx' ate' tuj bis. 

5Aju tx'otx' ma tz'ilix cyu'n ke xjal najl twitz porque minti' ma che japun ke ley 
cyu'n, ma che ic' cyibaj ke mandamyent, ma che ic' tibaj ju yol cyaj bant ti'j cyuc'il 
te jumajx. 

6Tu'ntzun jlu ma cub tcastiw tx'otx' tu'n Dios ex ma naj. Ke xjal najl twitz ma cub 
cycastiw tu'n tlaj cyil. Cyja'tzun, ke xjal najl twitz tx'otx' ma cub naj cybet ex nok 
nic'xi xjal atx. 

7Minti'tl ta'l twitz uva, ma che cub motx'j ke tkan uva, ke xjal in che ank'intok tuj 
tzalajbil nej, ma tzaj nim cybis. 

8Ma baj twi' tzalajbil tu'n tk'ajk'ajel cywi' ke tampor ex ke chnab arpa, ex ma we' 
tk'ajk'ajel cywi' ke xjal nim in che achin. 

9Mi'ntl che c'an vin tuc'il cyk'ajk'ajel ke bitz; aju cyc'a xjal k'e'n c'oquel te c'a. 

10Aju tnam ma baj xitj, nok ttx'akan ma cyaj buye', cycyakil cylamel ja lamo'n 
tu'n mi'n cyocx xjal. 

11In che ok' xjal cyuj cay tu'n tlaj minti' cyc'a vin; tcyakil cytzalajbil xjal ma baj, 
ma cub naj ju tzalajbil at twitz tx'otx'. 

12Aju tnam ma cub xitj, nok ttx'akan ma cyaj buye', aju tlamel tnam bi'x ma baj 
buchj. 

13Ictzun cbajel cyuj cycyakil nasyon ate' twitz tx'otx', ic tza'n in cu'tz yucut twitz 
olivo ex ka ic tza'n oc in jaw sucwi'n ke twitz uva tcublenxi baj twitz. 

14Atzun ke ch'intl xjal che cyjel ank'in, che jawil sch'in tu'n tzalajbil, cjawil 
tk'ajk'ajel cywi' max tuj telex k'ij oc cylonte aju tajwalil Kman ma'xix. 

15Ax icx tuj tjawitz k'ij ex cyuj ke tnam ate' ttzi mar cxel cyk'o'n nimbil te Kman 
aju Cydios aj Israel. 

16Max ttxa'npun tx'otx' ma kbiye lu ke xjal in che bitzan: Nimanxwit tbi ju 
tz'aklxix, che chi. Atzun weye xi nma'ne cyja': Bec'bil nwitze, bec'bil nwitze. Ke 
xjal binchal mya ba'n in cybincha'n aju jumajx mya ba'n. 

17Ke xjal najl twitz tx'otx', ic che oquel ic tza'n ke jil lajo'n cyu'n xjal ba'n che 
camban, ex at xobajil cyi'j tu'n cyxi tz'ak tuj jun jul ex ka tuj jun c'obil. 

18Aju xjal nne'l ok twitz xobajil cyu'n cambal cxel tz'ak tuj jul, aju xjal cjawitz tuj 
jul cbel tz'ak tuj c'obil. Ctzajel jun k'ekab twitz cya'j ex che tzajel lu'lun ke tk'ukbil 
tx'otx'. 

19Ctzajel lu'lun tx'otx' cyuwxix wen, cbajel pax ex cbajel buchj. 

20Ctx'ayjebil ic tza'n jun xjal c'al k'e'n, cbajel yucun ic tza'n jun tal pach in yucch 
tu'n cyk'ik'. Nimxix cyil xjal ic tza'n jun iktz alxix, cyja'tzun cbel tz'ak enter twitz 
tx'otx' ex mlay jaw we'tl. 

21Tuj tk'ijlalil tzul cbel tk'o'n Kman cycastiw keju at cyipumal ate' twitz cya'j, 
cyuc'ix ke rey ate' twitz tx'otx'. 

22Che oquel tchmo'n ex che oquex tjapu'n tuj jun calabós, che oquex tpresin, ex 
tbajlenxi nim k'ij cbeltzun tk'o'n cycastiw. 

23Octzun ttzyet tcawin Kman aju Tajaw Tcyakil twi witz Sión tuj Jerusalén, 
c'oquel klolj twitz k'ij tuc'ix xjaw, ex ke cytijil xjal ate' tuj tnam c'oquel cyque'yin 
tajwalil Kman. 

Isaías 25 

Bitz te nimsabl tbi Dios 

1Nman, aya Ndiose; in jaw nnimsa'ne tbiya ex in chin yoline ba'n ti'ja porque ma 
che japun tu'na ke t-ximbetza ma'xix cyoclen, aju baj t-ximana ti'j ojtxi, axix 
toclen jlu ex segurxix. 

2Ma che oc ke tnam tu'na te txkan byuj abj, ke tnam toclex muro cyi'j ma che baj 
xitj; ma che baj t-xituna ke ja ma' cywa'l te cycolbil cyib aj k'oj, ex mlay che jaw 
bincha'ntl juntl maj. 

3Cyja'tzun, cjawil nimsa'na tu'n jun tnam nimxix tipun, ke tnam cye ke xjal jawni 
ke che xobel twitza. 

4Porque ma tz'oca ic tza'n jun lugar jatum tu'n cyclet ke xjal meba, aya colol cyi'j 
ke xjal in che yajlanjtz tuj c'ixbisabl cye, ic ttena ic tza'n jun lugar jatum tu'n 
cyclet xjal tuj cyk'ik' jbal, ic ttena ic tza'n jun xlecun tuj nim ta'w cyak. Porque 
aju cyk'oj xjal nimxix cyipun ic tten ic tza'n cyk'ik' jbal nno'c jubin ti'j tcajonil ja, 

5ex ka ic tza'n ta'w cyak tuj tzkij tx'otx'. In cub cyi'j aj k'oj tu'na oc in che jaw tilj, 
ic tza'n in chewix ta'w cyak tu'na tu'n t-xlecumal jun muj. Cbel naj tu'na aju 
cybitz aj k'oj te cambabl. 

6Cbantel tten jun nim wa'n tu'n Kman aju Tajaw Tcyakil max twi witz Sión, te 
cye cycyakil nasyon; cbantel cychi' c'oc'jxix wen ex tuc'ix cyc'a vin ojtxi tbajlen 
bincha'n, aju mas tbanilxix. 

7Twi witz lu c'elel ti'n Kman aju xbalun in maksinte cyi'j cycyakil tnam, tuc'ix ju 
xbalun lic'un cyibaj cycyakil nasyon. 

8Te jumajx cnajel camic tu'n Kman, c'elel t-su'n ta'l cywitz cycyakil, ex mlay cub 
juntl maj cych'ixwi ke xjal etzan tu'n tuj tcyakil twitz tx'otx'. Ate Kman ma 
k'mante jlu. 

9Tuj tk'ijlalil tzul ck'manjtzel cyja': Atzun Kman jlu, ti'j nno'c ke' kc'u'j ex tu'n ma 
ko clet. Atzun Kman jlu, ko tzalajxix tu'nju ma ko clet tu'n. 

10Aju tk'ab Kman ccwentil ti'j ju witz Sión, atzun tnam Moab cbajel waban ic 
tza'n in baj waban tz'is jatum nne'x xo'n. 

11Cxel cynukpi'n aj Moab cyk'ab ic tza'n in xi tnukpi'n jun xjal tk'ab oc in xnu'xin 
tuj a', pero c'elel ti'n Dios tipun cyk'ab tuc'ix ju cynimbil cyib. 

12Che bel t-xitun Kman ke muro cyoc cyi'jele cytanmi aj Moab, akeju ma'xix 
cywa'l ex cyuwxix cyten, ex jumajx che bel t-xitun twitz tx'otx'. 

Isaías 26 

Bitz te cambabl 

1Tuj tk'ijlalil tzul cxel bitzan ju bitz lu tuj cytx'otx' aj Judá: Ato'ye tuj jun tnam 
nimxix tipun; ma che jaw tbincha'n Kman ke muro ti'jele ex ke ja ma' cywa'l te 
kcolbil kibe. 

2Cyjakome ke tpwertil tnam tu'n tocx jun nasyon tz'aklxix ex in japunxix tyol 
Kman tu'n. 

3Nman, akeju wa'lxix tuj cyocslabl in che oc tcwentina tu'n cyten tuj txubtxaj 
porque nno'c ke' cyc'u'j ti'ja. 

4Toc ke'xix cyc'u'je ti'j Kman, porque ic tten Kman ic tza'n jun pic jatum tu'n 
kclonte kib te jumajx. 

5Akeju in jaw cyniman cyib in che cub tz'ak tu'n, ex aju tnam in jaw tniman tib in 
cub t-xitun, ex bi'x cbel tilj tu'n twitz tx'otx', 

6cbajel waban cyu'n ke xjal meba ex cyu'n ke xjal otok che baj yajla'n. 

7Aju cybe ke xjal tz'aklxix jikun ti'j, ex tu'na Nman in baj ttz'umsa'na cybe. 

8Ax icx keye Kman, in ko bete tuj ju be ic tza'nx in tma'n tleya ex k'ukl kc'u'je 
ti'ja. Aju tajbil kanmiye, o'cx tu'n kximane ti'ja. 

9Tu'n tcyakil wanmiye in chin ayone ti'ja konic'an, tu'n tcyakil nc'u'je in chin 
jyone ti'ja. Oc in cub tk'o'na cycastiw xjal najl twitz tx'otx', nne'l cynic' ti'j tu'n 
cybinchante aju tz'aklxix. 

10Masque tzaj k'ak'an tc'u'ja cyi'j ke xjal mya ba'n, atzun cye mlayx bant cyu'n 
tu'n cybet tuj tumelxix; masque najl ke cyxol ke xjal ba'n che niman, pero cucx 
in cybincha'n mya ba'n ex minti' nne'l cynic' ti'j ju ma'xix toclena, Kman. 

11Nman, banimaj tten aju castiw tu'na, atzun cye cyc'i' tz'oc cyk'o'n cycwent ti'j; 
oc cylonte tc'ujlalila nimxix cyi'j ke xjal etzan tu'na, ctzajel cych'ixwi ti'j, ex ke aj 
k'oj ti'ja che bajel tz'e'y tu'n k'ak'. 

12Nman, ato'ye tuj txubtxaj tu'na, axix toc tcyakil ak'untl in bant ku'ne, tu'na in 
bant. 

13Kman ex Kdiose, ma bant-xi nim abk'i junxitl ke cawil ma che cawin kibaje, 
atzun ja'lo o'cx aya cxel knimane. 

14Ake jlu o che cyim ex mlay che jaw ank'intl juntl maj, ex mlay che jaw we'tl ke 
cyxlen'tz, porque o cub tk'o'na cycastiw, o che naj tu'na ex tu'na ma tzic' cyna'l 
cyu'n xjal. 

15Nman, tu'na ma ch'iy ju nasyon; ma ch'iy tu'na tu'ntzun tjaw nimsa'n tbiya 
tu'n, ex tu'na ma tz'el lak'e' tcyakil tmojonil tx'otx'. 

16Nman, tuj c'isbisabl keye in ko jyone ti'ja ex oc tcub kcastiwoye tu'na, in ko 
yoline tuc'ila tuj na'j Dios. 

17Nman, ictok ktene twitza, ic tza'n jun xu'j ch'ixtok tul itz'j tal, in jaw t-xkutz'in 
tib ex in sch'in tu'n ta'w. 

18Ax icxtzun keye, mer ic tza'n oc ten kale, o kna'ye ta'w mer ic tza'n cyja'tok tul 
itz'j kale, pero minti'x jun ul itz'j ku'ne. Minti' ma tzul ki'ne colbil tuj ktanmiye, 
ex minti' ma che ul itz'j ke xjal tu'n cynajan twitz tx'otx'. 

19Pero ke xjal etzan tu'na, akeju o che cyim, che jawil ank'in juntl maj. Che jawil 
itz'j cyximlal ex tzul cynabl keju in che tan tjak' tx'otx' ex che jawil sch'in tu'n 
tzalajbil. Porque in tzaj t-sama'na t-spic'umala, mer ic tza'n tk'ab che'w, ex ke 
cyimni che jawil itz'j juntl maj twitz tx'otx'. 

20Akeye xjal etzan wu'ne, cyxi'ye, cyocxe tuj cyjaye ex cylamo'n etze ke tlamel ja 
cywitze. Cyewanx ch'in cyibe, acux nnic' ttx'u'jil Kman. 

21Porque c'eletz Kman tuj tja tu'n tcub cycastiw ke xjal najl twitz tx'otx' tu'n tlaj 
cyil; mlayx txi tewan tx'otx' aju cychc'el ke cyimni cub kojl twitz, ex mlayx txi 
tewan ke cyimni e cub byo'n twitz. 

Isaías 27 

Aju tzokpibl cye aj Israel 

1Tuj tk'ijlalil tzul ctzajel ti'n Kman t-spad xobajilxix, ma'xix ex cyuwxix, ex cbel 
tk'o'n tcastiw ju nintz lobaj Leviatán aju cyuwxix ok, ex ju nintz lobaj Leviatán 
aju ẍcuypi'n bet, ex cbel tbyo'n ju nintz txcup dragón aju najl tuj mar. 

2Tuj tk'ijlalil tzul cxel tma'n Kman cyja': Che bitzane ti'j tkan uva tbanilxix. 

3Akine Dios in chin cwentin ti'j ex coc'x nno'c wa'line. Nno'c ncwentine k'ijl ex 
konic'an tu'ntzun mi a'l jun tu'n toc binchante mya ba'n ti'j. 

4Minti'tl in chin k'ojine ti'j. Nokwit at tkan ch'i'x ti'j, jaculo chin exe k'ojlel ex 
jaculo che baj tz'e'y cycyakil wu'ne. 

5Katzun cyajbil aj k'oj tu'n cyoc ncwentine, e tcyaj cycolin tu'n cyk'ojin wi'je; axix 
toc, e tcyaj cycolin tu'n cyk'ojin wi'je. 

6Tuj tk'ijlalil tzul, che cwi'tel ke tiyjil Jacob ic tza'n jun tze', ctzajel cyxul aj Israel, 
c'oquel cyxmacal ex cnojel twitz tx'otx' tu'n cywitz. 

7Minti' cub tk'o'n Dios cycastiw aj Israel ic tza'n cub tk'o'n cycastiw keju e 
c'ixbisante cye, ex minti' e cub tbyo'n ke aj Israel ic tza'n e cub tbyo'n keju e cub 
byonte cye. 

8Cub tk'o'n Dios cycastiw ke xjal etzan tu'n tej cyxi t-sama'n tuj juntl tx'otx' 
najchak, e ex tlajo'n tu'n cyk'ik' xobajilxix, ic tza'n in tzaj xupin cyk'ik' tuj tumlal 
tjawitz k'ij. 

9Pero cbel tnajsa'n cyil ke tiyjil Jacob, ex atzun jlu cbantel cyu'n tu'n tnajset cyil; 
e tbaj tza'jix tcyakil cy-altar jatum in che c'ulun cywitz cydios, e toc ic tza'n in 
cub tza'jix ju abj in ajben te txun, ex tu'n mi'n cycyaj ten mastl tze' akeju nno'c 
cydiosin, mi ke altar akeju in cub patit storac cyibaj te nimbil cye ke tilbilal. 

10Aju tnam toc muro ti'j ma cub xitj, mer ic tza'n jun ja otok cyaj colin, mer ic 
tza'n jun lugar tzkij tx'otx' minti' xjal najl tuj, atzun lugar lu jatum in che wa'n ke 
alumaj, jatum in che wa'n cyi'j t-xak tze' ex axtzun in che cub bune'. 

11Oc in che tzkij ke tk'ab tze' in che tzaj tokj; in che pontzun ke xu'j chmol tk'ab 
tze' tu'n tc'ant k'ak' tu'n. Aju tnam lu minti' ch'in tnabl. Cyja'tzun, aju Ch'isal te 
ex aju Binchal te mlay tzaj tz'e'y tc'u'j ti'j. 

12Tuj tk'ijlalil tzul, ic cbantel tu'n Kman cyi'je ic tza'n in cub waban triw tu'n tel 
ttxc'omil; ctzajelx ke' tu'n ttzi nima Éufrates ex tu'n tpon baj ttzi nima tmojonil 
Ejipt, ex teyle junjun cyeye akeye aj Israel, che jawil chmo'ne tu'n Kman. 

13Tuj tk'ijlalil tzul c'oquel k'ajtza'n nintz chun, ex akeju otok che baj sputj tuj 
Asiria, ax icx keju otok che'x k'i'n tuj Ejipt, che tzajel c'ulul te Kman tuj Jerusalén, 
twi witz xjan. 

Isaías 28 

Xi k'ma'n cye aj Samaria tu'n tcub cycastiw 

1Ay bec'bil twitz tnam Samaria, aju toc te ma' toclen cyu'n aj Efraín, jatum puro 
c'al k'e'n ke xjal; ic tten tnam Samaria ic tza'n ke bech tbanilxix in che tzkij naj, 
tcubsa'n twi witz ex ate' ke tbanil tx'otx' t-xe'yile; ke xjal tuj tnam lu, nim in che 
c'an vin. 

2Pero tzul t-sama'n Kman jun xjal nimxix tipun, nim tipumal ic tza'n txkan 
sakbakun, ic tza'n jun nintz cyk'ik' in baj naj nimcu tu'n, ic tza'n txkan jbal nim 
tuj in ten ex in che naj tx'otx' tu'n a'. Tu'nju tipumal xjal lu, cbel t-xo'n aju tnam 
Samaria twitz tx'otx', 

3ex cbajel twaban aju nintz tnam toc te ma' toclen cyu'n aj Efraín, aju tnam cye 
c'al k'e'n. 

4Ic tten Samaria ic tza'n bech tbanilxix pero jurat naj in tzkij, aju tcubsa'n twi 
witz ex ate' ke chk'ajlaj tbanil tx'otx' t-xe'yile; ic c'oquel ic tza'n twitz higo in tzaj 
k'anax nej, ka ma tz'oc que'yin tu'n jun xjal ex ka ma canun tuj tk'ab, jurat in xi 
tlo'n. 

5Tuj tk'ijlalil tzul c'oquel Kman aju Tajaw Tcyakil te ma'xix toclen ex tbanilxix, 
ex c'oquel te jun mejor adorn te cye ke xjal che cyjel ten cyxol keju etzan tu'n, 

6ex a ck'malte tza'n cte'la xtis cyu'n ke jwes tuj jusgad, tu'n t-xi binchet cyi'j xjal 
tuj tumelxix, ex a cxel k'onte cyipumal ke soldad tu'n tbant cycolin ti'j tnam. 



1248 

 

 
Mam del Norte 

© 1993 Sociedades Bíblicas Unidas. 
  

 

 

Xi k'ma'n cye aj Jerusalén tu'n tcub cycastiw 

7Ax icx at junjuntl in che ẍocpaje' tu'n cyc'a vin ex in che jaw tolj tu'n k'e'n, ex 
atzun ke jlu: Ke pal ex ke t-sanjel Dios in che ẍocpaje' tu'n k'e'n, ex bi'x nne'l 
cynabl tu'n cyc'a vin, in che jaw tolj tu'n cyc'aben k'e'n, in che ẍocpaje' oc in tzaj 
yec'un jun ti'xti cye ic tza'n tuj witzic', ex chyomni cywi' oc tcub cyk'o'n 
cysentens xjal. 

8Tcyakil twi cymes nojni tu'n cyxa'w ex misicyer ch'in sak ta' cyu'n. 

9In che yolin wi'je ex in cyma'n: Baka a jlu cxnak'tzal ke, ex baka a jlu ck'malte 
tyol Dios ke. Baka tal c'wa'l ko' ex baka ma in ko el ti'j kch'u'. 

10Porque ela' maj in tma'n ke ax mandamyent, ax xnak'tzbil, ax junjun txol yol, 
ch'inak in tzaj t-xnak'tza'n ke junjun maj, che chi xjal wi'je. 

11Ax ba'n ka minti' ma txi cyniman xjal nyole, ate Dios c-yolil cyuc'il tuc'il yol t-
scun tib ex cyyol junxitl c'loj xjal. 

12Porque nej otok tma Dios cye: Lu jun ojlabl lu tu'n tojlan ju xjal otok sict, pero 
minti' ma txi cybi'n. 

13Tu'ntzun jlu ela' maj cxel tma'n Kman cye ax mandamyent, ax xnak'tzbil, ax 
junjun txol yol, ch'inak cxel t-xnak'tza'n cye junjun maj. Che jawil tolj octzun cyoc 
ten betel, ttzal cyi'j cxel cyk'a'cj twitz tx'otx', che c'ixbajel, che oquel tuj c'obil ex 
bi'x che tzyetel tu'n. 

14Cybintze tyol Kman akeye xjal xmayil in che cawine tuj tnam Jerusalén. 

15In cyma'ne cyja': O cyaj bant ti'j jun kyole tuc'il camic, ex ma bant jun ktrate 
tuc'il cynajbil cyimni, tu'ntzun mi'n tcanun aju c'ixbisabl xobajilxix ki'je oc tul, 
porque ma cnet jun kcolbil kibe tu'nju nic'aj yol ex sbubl. 

16Tu'ntzun jlu in tma'n Kman cyja': Cbel nk'o'ne jun abj tuj tnam Sión, jun abj 
sc'o'maj ex wi'yilxix, aju c'oquel te nimxix tajben ex te t-simyentil ja. Alcye ma 
tz'oc ke' tc'u'j ti'j, mlay tzaj baj tc'u'j. 

17Oc tjaw nbincha'ne tnam Sión, cxel nbinchane cyi'j xjal tuj tumelxix ex tz'aklxix, 
ic tza'n jun binchal ja in ajben plom tu'n, tuc'ix nivel. Atzunju cycolbil cyibe ma 
cnet cyu'ne tu'n nic'aj yol, bi'x cnajel tu'n sakbakun, ex aju lugar te cycolbil cyibe 
bi'x cxel ikan tu'n a'. 

18Cbel xitj cyyole aju otok cyaj bant ti'j cyu'ne tuc'il camic, ex aju cytrate o bant 
ti'j tuc'il cynajbil cyimni cyjel ten minti' tipun. Oc ttzaj c'ixbisabl xobajilxix cyi'je, 
bi'x che bajel wabane twitz tx'otx' tu'n. 

19Teyle junjun maj oc tul, che xel jawo'ne tu'n. Tzul cycyakil prim, tzul k'ijl ex 
konic'an. Nokpe o'cx oc cybinteye tkanil ti'j jlu che tzajel lu'lune tu'n. 

20Ic tten ic tza'n in cub tan jun xjal twi twatbil ch'in tkan, mlay bant tu'n t-xi 
tnukin tib, ex tuc'il jun ttxo'w mi'n canun tibaj. 

21Tzul Kman k'ojlel ic tza'n o k'ojin twi witz Perazim, ex ic tza'n o k'ojin tuj 
chk'ajlaj Gabaón; tzul tu'n tbant aju tak'un junxitl binchben te, tu'n tbant aju 
tak'un minti' nne'l nic'baj ti'j. 

22Cyja'tzun mi'n che xmayine mastl, tu'ntzun mi'n cyoc kitz'ine mastl tu'n caden 
c'alo'n keye tu'n; porque ma nbiye aju ma bant ti'j tu'n Kman aju Tajaw Tcyakil, 
ma tma tu'n tbaj t-xitun tcyakil twitz tx'otx'. 

23Cybintze ex cyk'o'nque cwent ti'j aju cxel nma'ne, cyk'ontz cywi'ye cyi'j ke 
nyole: 

24Aju xjal ak'nal ti'j tx'otx', mya cycyakil k'ij in ch'oquin, ex ka tu'n tcub tbaju'n 
k'uban, ex ka tu'n tbaj tchk'ajlajin twitz tx'otx' tu'n rastriy. 

25¿Myapetzun ax toc, tbajlenxi tchk'ajlajin twitz tx'otx' cbelex tawa'n tiyjil anis 
tuc'ix culantr, ex cbelex tawa'n triw tuj txolin, ex ttzi'yile tx'otx' cbelex tawa'n 
sebad tuc'ix avena? 

26Ate Dios in xnak'tzante te tza'n ctelba tu'n. 

27Porque minti' in baj wabat twitz anis tu'n tel ttxc'omil, ax icx twitz culantr 
minti' nnic'x rwed tibaj aju in ajben te k'ibl ttxc'omil triw; nok o'cx in baj bujet 
twitz anis tuc'ix twitz culantr tu'n jun tze'. 

28In baj wabat triw, pero mya tu'n tbaj che't te jumajx; in che ic' ke rwed tibaj 
tu'n tel ttxc'omil, pero mya tu'n tbaj c'axo'n, nok o'cx tu'n tel k'ot part aju twitz. 

29Cyja'tzun te Kman aju Tajaw Tcyakil in baj tnac'u'n cyi'j ke t-ximbetz ma'xix 
cyoclen, ex in che bant tu'n tuc'il nim tnabl. 

Isaías 29 

Ke aj k'oj ti'j tnam Ariel 

1Ay bec'bil twitz tnam Ariel*fn*, aju tnam jatum najan David tuj. E cyic'san 
nink'ij juntl cab ox abk'i ic tza'nx in cybincha'n, 

2pero ctzajel nim c'ixbisabl ti'j tnam Ariel wu'ne ex tuj tnam lu c'oquel ok'el ex 
che ayil xjal. C'oquel tnam te weye ic tza'n jun altar jatum in che cub patit ke oyaj. 

3Che xel nsama'ne ke nsoldadiye tu'n tbaj cytxolban cyib ti'jele tnam, c'oquel 
nk'o'ne jun pe'n ti'jele ex che jawil nbincha'ne ke ja te cycolbil cyib ke soldad, 
tu'ntzun cyoc tzokpaj ti'j. 

4Che bel numj xjal oc cycyaj pale' twitz tx'otx'; aju tk'ajk'ajel cywi' c'oquel ic tza'n 
tbinx tk'ajk'ajel jun lab ex ic tza'n tk'ajk'ajel twi' jun xjal in jasun. 

5Ke aj k'oj ti'j tnam Jerusalén nimxix cybaj che oquel ic tza'n kuk, ke aj k'oj ti'j 
nimxix cybaj akeju in che baj yajlante cye xjal, che xel ikan ic tza'n in xi ikan 
tmu'pil triw tu'n cyk'ik' minaben, te jurat naj. 

6Cbel cycastiw aj k'oj tu'n Kman aju Tajaw Tcyakil, tu'n tk'ajk'ajel twi' k'ancyok, 
tu'n cyaknajnab, tu'n nintz tk'ajk'ajel, tu'n xcyakinpaẍ cyuwxix wen, tu'n cyk'ik' 
jbal ex tu'n k'ak' in baj tz'e'y tcyakil tu'n. 

7Cycyakil tnam lu miban cyajlanjtz, akeju in che k'ojin ti'j Ariel, cycyakil keju in 
che k'ojin ti'j ex ma che oc tzokpaj cyi'j ke ja ma' cywa'l te cycolbil cyib, ax icx 
keju in che yajlan cyi'j che oquel ic tza'n jun witzic', ex ka ic tza'n jun in tzaj 
yec'un te xjal te konic'an tuj twitzic'. 

8Che oquel ic tza'n jun xjal nne'l tc'u'j ex ma tz'oc twitzic' ex tuj twitz ka in wa'n, 
pero oc tul tnabl ttenx tc'u'j nne'l; ex ka ic tza'n jun xjal in txket ti'j tc'u'j ex ma 
tz'oc twitzic' ex tuj twitz ka in c'an, pero oc tul tnabl ttenx in txket ti'j tc'u'j ex 
puro tzkij tuj tkul. Cyja'tzun cbajel cyi'j cycyakil tnam miban cyajlanjtz, akeju in 
che k'ojin ti'j tnam tcub twi witz Sión. 

E oc aj Israel ic tza'n moẍ ex xmletz' ke 

9Cucx che tene miban tz'ocx jun yol tuj cywi'ye. Cucx che tene moẍ keye, minti' 
ch'in tu'n tcyile. Cucx che txacpaje'ye ic tza'n ke c'al k'e'n, masque minti' otok txi' 
k'e'n cyu'ne. 

10Porque tu'n Kman ma tzaj t-sama'n jun watl ma'xix cyibaje. Ma tz'oc tmaksi'n 
cywitz ke t-sanjel ate' cyxole ex ma tz'oc tk'o'n jun xbalun te maksibl cywitz keju 
in cyma'n tkanil alcye tzul te yajxi. 

11Tcyakilju in tzaj tyec'un Kman mer ic tza'n tuj witzic' ma tz'oc te cyeye ic tza'n 
ke yol tz'ibamaj tuj jun libro seyarimaj. Ka at jun ma txi k'onte aju libro lu te jun 
xjal ba'n sch'in u'j, ex ka ma txi tma'n te cyja': Sch'i'n jawa jlu, ka chi; atzunte xjal 
ctzajel ttzak'we'n: Mlay jaw nsch'i'ne tu'nju toc sey ti'j. 

12Ex ka ma txi tk'o'n te jun xjal miban sch'in u'j, cxel tma'n te cyja': Sch'in jawa 
jlu, ka chi; atzunte xjal ctzajel ttzak'we'n: Miban chin sch'ine u'j. 

13Atzun jlu tzaj tma'n Kman weye: Ke xjal lu nok tu'n cyyol in che ajben weye ex 
nok tu'n cytzi' in chin nimanjtze cyu'n, pero aju cyanmi najchak ta' wi'je ex aju 
c'ulbil in tzaj cyk'o'n weye, cymandamyent xjal ke jlu ex cyu'nx in baj cyximan. 

14Cyja'tzun, cjawil naj juntl maj cynabl ke xjal lu wu'ne cyu'n ke binchben nimxix 
cyipumal ex ke señ. Ke xjal at cynabl ex ke xjal sec' cynabl che oquel te minti' 
cynabl. 

15Ay bec'bil cywitz ke xjal in xi cyewan cyib twitz Kman tu'n tcub cyewan aju 
cyximbetz, ke xjal in cybincha'n mya ba'n tuj klolj in cyma'n: Mi jun in que'yin 
ki'j. Mi jun ma til alcye in bant ku'n. 

16Nim in che tzpete ti'j. ¿Baka junx ta' ju xok'l ttx'otx'il c'il tuc'il ju binchalte te? 
Jun ti'xti mlay txi tma'n teju binchante te cyja': Mya tu'na ma chin cub tbincha'na, 
ex jun c'il xok'l ttx'otx'il mlay txi tma'n teju binchalte te cyja': Minti' nne'l tnic'a 
ti'j ju in bant tu'na. 

Tzaj ttziyan Dios tu'n cyclet aj Israel 

17Ch'ix tul canun tk'ijlalil, aju nmak chc'ul c'oquel te cojbil ex aju cojbil c'oquel 
te nmak chc'ul. 

18Tuj tk'ijlalil lu, ke xjal chcyin cbantel cybin ti'j ju yol in tma'n tuj libro, ex ke 
moẍ cbantel cyque'yin, mlayx che tentl tuj klolj ex tuj kxopin. 

19Ke xjal mans che tzalajel juntl maj ti'j Kman, ke xjal mebaxix, che tzalajel ti'j ju 
Dios Xjan cye aj Israel. 

20Che bel baj ke xjal jawni cywitz ex che najel ke xjal ba'n che xmayin, ex bi'x che 
najel keju o'cx in che ximan ti'j tu'n cybinchante mya ba'n. 

21Ke xjal in xi cysi'min yol ti'j juntl xjal in cyma'n ka at til, ex in bant c'obil cyu'n 
ti'j jun jwes tu'n tcub tz'ak tuj jun til, ex in che nic'an yol ti'j xjal minti' til tu'n 
mi'n t-xi bincha'n ti'j. 

22Cyja'tzun in tma'n Kman cyja', aju Cydios aj Israel, aju colpinte te Abraham: 
Mlay tzaj cych'ixwi ke tiyjil Jacob, ex mlay tz'oc spelin cywitz, 

23porque oc cylonte ke cyc'wa'l aju otok bant wu'ne tuj cytanmi, c'elel cynic' ti'j 
ka Xjan kine ex ctel nchiylale cye, akine Dios Xjan cye aj Israel. 

24Akeju otok tzpet cynabl, c'oquel cynabl, ex akeju otok tzaj cyyol wi'je, cxel 
cyniman ke nxnak'tzbile. 

Isaías 30 

Jun yol cyi'j keju in ke' cyc'u'j tu'n cyclet cyu'n aj Ejipt 

1Chi Kman in tma'n: Ay bec'bil cywitz ke c'wa'lbaj miban che bin, in cub cyximan 
alcye tu'n tbant cyu'n, pero minti' in tzaj cykanin weye ex in moje' jun cyyol 
cyuc'il mastl xjal minti' o txi nma'ne cye tu'n cybinchante, ex tu'ntzun jlu in 
chmet nimxix il cyu'n. 

2Jurat naj in che'x tuj Ejipt ex minti' in tzaj cykanin weye, in che jyon colbil cye 
tuc'il rey Faraón ex in ke' cyc'u'j ti'j tnam Ejipt tu'n cyclet. 

3Pero aju colbil cyeye tuc'il rey Faraón mlay japun, ex aju nno'c ke' cyc'u'je cyi'j 
aj Ejipt, c'ajbel te jun xitbil cyeye. 

4Masque otok che'x cysama'n ke xjal ma' cyoclen tu'n cyyolin cyuc'il aj Ejipt max 
tuj tnam Zoán ex Hanes, 



1252 

 

 
Mam del Norte 

© 1993 Sociedades Bíblicas Unidas. 
  

 

 

5cycyakil cbel cych'ixwi tu'n tnam lu aju minti' tajben ex minti' onbil tu'n, ax icx 
minti' jun ba'n cbinchanjtzel cyeye tu'n, nok o'cx bis ex ch'ixbajil tzul tk'o'n cyi'je. 

6Jun yol tzaj k'ma'n cyi'j ke txcup tuj tx'otx' Néguev: In che bet xjal tuj jun lugar 
xobajil jatum in che tzanun ke balun, ex jatum ate' ke lobaj k'anti' ex ke lobaj 
ba'n che lipan, in xi cyi'n xjal cypwak ex cyk'inumabl ttzal cyi'j ke chej bur ex 
cyibaj ke chej camey tu'n tpon cyi'n tuj Ejipt, aju tnam minti' tajben cye, 

7minti' tipumal ex mlay bant tu'n tk'onte onbil. Tu'ntzun jlu ma tz'oc nk'o'ne tbi 
cyja': Jun ma' txcup in tzanun wen, pero minti' ch'in in bant tu'n. 

8Ttzaja ja'lo ex tz'ibancuya twitz jun tz'lom, k'on cu'xa tuj jun libro, tu'ntzun tcyaj 
ten tu'n tajben te tibajxi ic tza'n jun yol minti' bajsbil te. 

9Ke xjal lu miban che bin, minti' in japun ju yol cyu'n ex minti' cyaj tu'n t-xi cybi'n 
aju xnak'tzbil tu'n Kman. 

10In xi cyma'n cye ke xjal ba'n che nabin: Cuchiwt mi'n tzaj yec'un jun ti'xti cyeye 
ic tza'n tuj witzic', che chi, ex in xi cyma'n cye cyja': Mi'n tzaj cytx'olba'ne ju yol 
ax toc keye; cymantze jun yol in ko tzalaje ti'j ex mi'n tzaj cyma'ne jun yol axix 
toc. 

11Cypa'n el cyibe ti'j ju be ex mi'n che bettle tuj be ax toc, mi'n che yoline mastl 
ti'j ju Dios Xjan cye aj Israel, porque mi'n kajtle ko bine ti'j, che chi xjal. 

12Tu'ntzun jlu in tma'n aju Dios Xjan cye aj Israel: Nne'l cyic'une aju yol in xi 
k'ma'n cyeye ex nno'c ke' cyc'u'je ti'j pwak nne'l cyxc'ayine cyi'j xjal, tuc'ix ti'j ju 
mya ba'n in cybincha'ne, ex cyi'jtzun jlu nno'c ke' cyc'u'je; 

13cyja'tzun akeye at cyile tu'n tlaj jlu. Ic cytene ic tza'n jun muro o txi pax ex 
minaben jacu cub tilj; 

14che najele ic tza'n in cub buchj jun c'il, bi'x in cub buchj tcyakil ex misicyer jun 
piẍ ttx'akan in cyaj ten tu'n tajben tu'n tetz k'it xk'a'l tuj k'ak', ex ka tu'n tjatz 
palut ch'in a' tuj xoch. 

15Chi Kman aju Dios Xjan cye aj Israel: Ka ma che ajtz meltz'aje wuc'ile ex ka ma 
che cub txuleye, octzun che cletele. Ka ma che cub txuleye ex ka ma ke' cyc'u'je 
wi'je, octzun cyc'ma'ye cyipumale. Atzun cyeye minti' in cub tuj cywitze, 

16ex o cymaye cyja': Mi'n, mas ba'n tu'n kxi oke cyibaj chej, che chiye. Ba'n, il ti'j 
tu'n cyel oke. Ex cymatle: Ko elex oke cyibaj ke chej cyuw che bet. Ba'n, pero ax 
cyuw che bet keju che oquel lpe' cyi'je tu'n tcub cyi'je cyu'n. 

17Jun mil cybete c'elel ok tu'n jun xjal in xobtzan cyi'je, ex cycyakile che elel oke 
cyu'n jwe' ocxi cycyaj tene mya nim cybete, ic tza'n in cyaj ten jun tze' twi witz 
ex ka ic tza'n in cub k'o'n jun bander twi' jun tal witz. 

Xi ttziyan Kman jun yol cye aj Israel, tu'n ttzaj k'ak'an tc'u'j cyi'j 

18Cyja'tzun in ayon Kman cyi'je tu'n ttzaj k'ak'an tc'u'j cyi'je, ex nimxix tajbil tu'n 
t-xi tyec'un tc'ujlalil cyeye, porque ate Kman jun Dios tz'aklxix. At nim tzalajbil 
cye cycyakil keju in ke' cyc'u'j ti'j. 

19Akeye aj Sión najlkeye tuj Jerusalén: Mlay che ok'e mastl. Ctzajel tz'e'y tc'u'j 
Kman cyi'je oc tbinte in che sch'ine ex in che kanine onbil, ex o'cx oc cybinjtze 
tu'n, che tzajel tzak'we'ne tu'n. 

20Ex masque tzaj tk'o'n Kman cyeye aju c'ixbisabl ex yajbil, mlay txi tewan mastl 
tib cywitze aju xnak'tzal cyeye, ex oc cyila'ye cyu'n ke tbak' cywitze. 

21Ex ka ma che'xe tuj be, ka tuj bank'abaj ex ka tuj nayaj, oc cybi'ye jun tk'ajk'ajel 
cyi'jtzeye in tma'n cyja': Lu ju be lu, cyxi'ye tuj. 

22Ex c'elel cyic'une ke tilbilal nno'c cydiosine, c'oquel cyk'o'ne te tz'il ex c'elex 
cyxo'ne, ic tza'n tz'is. 

23Ctzajel tk'o'n Kman jbal tibaj cyiyaje ma cu'x cyawa'ne ex ctzajel tch'isan tx'otx' 
nimxix triw ex tbanilxix. Tuj tk'ijlalil lu ctel nim lugar cye cyalune jatum tu'n 
cywa'n tuj. 

24Cyuc'ix ke wacẍ ex ke chej bur, akeju in che ch'oquin tuj cycojbile, ctel cywa 
tbanilxix ex cheba binchamaj. 

25Oc tpon tk'ijlalil tu'n cybyet nim xjal ex oc cycub xitj ke ja ma' cywa'l te cycolbil 
cyib xjal, che jawil jlet ke nima ex cbetel nimxix a' cyuj tk'ab xak cywi' ke nmak 
witz ex cywi' ke tal witz. 

26C'oquel tpotzin Kman ẍil toc cyi'j ke xjal etzan tu'n ex c'oquel tk'anan aju ẍil 
tu'nx oc tk'o'n. Aju t-spic'umal xjaw c'oquel ic tza'n t-spic'umal k'ij, ex aju k'ij oc 
tk'a' t-spic'umal nimxix wen ic tza'n tu'n tc'ant t-spic'umal wuk k'ij junx. 

Aju castiw tzul cyibaj aj Asiria 

27Cyque'yinxe, twitzel Kman cyja' ttzaj najchak tuc'il nimxix tk'oj, ic tza'n txkan 
sib nimxix wen, in yolin tuc'il nim ttx'u'jil, aju tyol mer ic tza'n jun k'ak' in baj 
tz'e'y tcyakil tu'n, 

28aju t-xew mer ic tza'n jun nima in ch'iy nimxix ex in japun max tjak' tkul jun 
xjal; tzul tu'n cybaj tchito'n ke nasyon ic tza'n tu'n sarand, tu'ntzun cynaj ex tu'n 
tocx tk'o'n jun pren tuj cytzi' ke xjal tuj nimcu tnam, tu'n cyel tzpet tu'n. 

29Atzun cyeye, che bitzale ic tza'n tuj jun nink'ij xjan te konic'an; ctzalajel 
cyanmiye ic tza'n jun xjal in bet tuc'il tk'ajk'ajel twi xux tu'n t-xi' twi witz etzan 
tu'n Kman, jatum in che clet aj Israel. 

30Ck'ajtel Kman tu'n tbinjtz tk'ajk'ajel twi' ma'xix t-xilen, ex ctzajel tyec'un 
tipumal tuc'il ttx'u'jil xobajilxix, tuc'il k'ak' aju in baj tz'e'y tcyakil tu'n, tuc'il tkan 
k'ancyok, ex tuc'il jbal ex sakbakun. 

31Porque oc cybinte aj Asiria tk'ajk'ajel twi Kman ex oc tcub cycastiw, ctzajel 
nimxix cyxobil, 

32ex teyle junjun maj, oc tcub tk'o'n Kman cycastiw, che oquel k'ajtza'n ke 
tampor ex ke chnab arpa. Cyuwxix c'oquel ten Kman k'ojlel cyi'j. 

33Ma bant-xi nim tyemp banimaj jun lugar te cyrey aj Asiria in c'ant tuj tu'n 
nimxix si', ma' twitz ex ma'xix t-xe', cjawil t-xupin Kman tu'n tc'ant ic tza'n txkan 
asufre in c'ant ex in bet ic tza'n jun nima. 

Isaías 31 

Jun yol cyi'j keju in che jyon onbil tuj Ejipt 

1Ay bec'bil cywitz ke xjal in che'x tuj Ejipt jyolte onbil, keju nno'c ke' cyc'u'j cyi'j 
ke chej, keju in ke' cyc'u'j tu'nju at nim cycarwaj at ma chixin ex tu'nju nimxix 
cyipun ke soldad cyjax cyibaj cychej aj Ejipt. Tu'ntzun jlu minti' nna'jtz cyi'j tuc'il 
ju Dios Xjan cye aj Israel ex minti' in xi cykanin onbil te Kman. 

2Pero ax icx te Dios nimxix tnabl at, ex jacu tzaj t-sama'n ju yajbil, ex oc tmante 
jun tyol syempr in japun tu'n; cbel tk'o'n cycastiw ke binchal mya ba'n, cyuc'ix 
keju onil cye binchal il. 

3Ke aj Ejipt, xjal ke ex mya Dios ke; ke cychej at cychibjal ex mya xewbaj ke. Cbel 
tk'o'n Kman cycastiw, tza'nxix ju tnam Ejipt in colin, ax icx ju tnam in clet tu'n, 
junx che najel cycabil. 

4Chi Kman tzaj tma'n weye: Ic tza'n jun balun otok cub jun ẍne'l tu'n, minti' in 
tzaj cychi pastor ti'j masque baj cychmon cyib cycyakil tu'n cyoc ten sec'pulte te 
tu'n tk'ajk'ajel cywi' oc cyjaw sch'in, cyja'xtzun, oc tul Kman aju Tajaw Tcyakil 
twi witz Sión, tu'n tcolin cyi'j ke xjal etzan tu'n. 

5Ic tza'n jun chyu'j cwentin tk'u' tu'n ex in lipan tibaj, cyja'xtzun ccolol Kman aju 
Tajaw Tcyakil ti'j tnam Jerusalén; c'oquel tcwentin, ccletel tu'n, ccolil ti'j ex 
ctzokpetel tu'n. 

6Akeye aj Israel, cyajtz meltz'aje tuc'il Dios aju ma tz'el cypa'n cyibe ti'j. 

7Porque tuj tk'ijlalil tzul c'elel cyic'une ke tilbilal k'an pwak ex sak pwak 
cytx'otx'il, akeju tu'nx cyk'abe e bant tu'n cybinchane il. 

8Che bel byo'n aj Asiria tu'n spad, pero mya tu'n tipumal jun xjal. Tuj k'oj lu che 
elel ok ke cysoldad aj Asiria, ex ke cu'xun nim cyipun tu'n cyk'ojin che oquel te 
majen; 

9tu'nju tchiylal lu c'elel ok cyrey aj Asiria, ex cyjel cycolin ke capitán cybander oc 
cyel ok ti'j. A jlu a Kman in k'mante, ka tuj tnam Jerusalén at jun k'ak' tu'n tcub 
cycastiw ke aj k'oj. 

Isaías 32 

Tzul jun rey tz'aklxix tu'n tcawin 

1C'oquel jun rey ccawil tuj tumelxix, ex ke nejenel che cawil tuj tumelxix. 

2Teyle junjun cye che oquel ic tza'n jun lugar te cycolbil cyib xjal oc ttzaj cyk'ik', 
ex ic tza'n jun cycolbil cyib te cyk'ik' jbal; ic che oquel ic tza'n jun tbeyil a' in pon 
te a'lbil tuj jun tzkij tx'otx' ex ic che oquel ic tza'n t-xlecumal jun nintz pic tuj jun 
lugar tzkij tx'otx'. 

3Mlay moẍxix cywitz keju in che que'yin, ex keju in che bin, cbel cyk'o'n cywi' ti'j 
tu'n cybinte ju yol. 

4Mya nok tu'n cyex twitz cbantel jun ti'xti cyu'n, nok o'cx cbantel cyu'n tuc'il 
nabl, ex ke xjal ẍt'ab che yolin, che yolil clarxix wen. 

5Aju xjal minti' tnabl, mlay cyma xjal ti'j ka mejor tmod, ex mlay cyma xjal ka ma' 
toclen jun xjal jawni twitz tu'n tbinchante mya ba'n. 

6Porque aju xjal minti' tnabl in yolin ti'j ju yol minti' tnabl ex in cub t-ximan jun 
ximbetz mya ba'n; toc tilil tu'n tu'n tbinchante jun il ma'xix ex in nic'an yol ti'j 
Kman; minti' in xi tk'o'n ch'in twa ju xjal at we'yaj ti'j ex minti' in xi tk'o'n ch'in 
tc'a aju at txketle'n ti'j. 

7Aju xjal jawni twitz tu'n tbinchante mya ba'n nim in sbun, ex in baj t-ximan ti'j 
tu'n tbinchante mya ba'n; toc tilil tu'n tu'n tbinchan mya ba'n tuc'il nic'aj yol cyi'j 
ke meba xjal; ax icx in tbinchan cyi'j ke xjal ch'in cyoclen, akeju in che kanin tu'n 
t-xi bincha'n cyi'j. 

8Atzun ke xjal ba'n cynabl, in baj cynac'u'n ti'j tu'n cybinchante ju ba'n, ex wa'lxix 
ke tuj cynabl ba'n. 

Xi k'ma'n jun yol cye ke xu'j minti' cyaj ti'j aju tzul 

9Akeye xu'j minti' cyaje ti'j aju tzul, cybintze aju cxel nma'ne cyeye: Akeye xu'j 
k'ukl cyc'u'je, cybintze ke nyole: 

10Ja'lo k'ukl cyc'u'je, pero te tibajxi ch'intl jun abk'i, ctzajel tchiylal cyi'je, porque 
cbajel tk'ijlalil twitz awal ex mlay che chmone mastl ti'j twitz uva. 

11Akeye xu'j minti' cyaje ti'j aju tzul ex minti' ch'in cybise, che lu'lune; akeye 
k'ukl cyc'u'je, tzajx tchi cyi'je, cyi'n ele tbanil xbalun toc cyi'je ex cyk'on oque 
xbalun ch'i'x twitz te jun techal cybise. 

12Cyk'ajtza'n oque ttzi cyxu'que tu'n ta'w c'ixc'oj, tu'nju che najel ke cojbil 
tbanilxix ex ke tkan uva in cyk'o'n nim cywitz. 

13Ctzajel ch'iy tkan ch'i'x ex chc'ul tuj tnam etzan wu'ne ex cyuj cycyakil ke ja 
ate' tuj tnam jatum at nim tzalajbil ex achbil. 

14Cyjel tcolin tja rey, ex ju nintz tnam jatum ate' nim xjal, minti' xjal cyjel ten tuj, 
ke ja ma' cywa'l te cycolbil cyib xjal che cyjel colin te jumajx, ex atzun che tel ke 
bur te tjak' c'ul tuj ex c'oquel te cywabl alumaj. 

15Pero ctzajel tk'o'n Kman T-xew tu'n tten juntl maj kuc'il; aju tzkij tx'otx' c'oquel 
juntl maj te cojbil ex aju cojbil c'oquel ic tza'n jun nmak chc'ul tbanilxix. 

16Tuj tcyakil lugar cbinchetel aju tz'aklxix ex aju tuj tumelxix. 

17Octzun tbinchet aju tz'aklxix, bi'x cwebel k'oj, che tel xjal tuj tzalajbil ex bi'x 
ckebil cyc'u'j te jumajx. 

18Ke xjal etzan tu'n Dios che tel tuj txubtxaj, ex che najal cyuj ke ja segurxix te 
ojlabl. 

19Masque bi'x ma che baj naj ke tze' tuj chc'ul tu'n sakbakun ex masque bi'x ma 
naj tnam, 

20atzun cyeye che tele tuj tzalajbil, ctel nim a' te a'lbil cyawale ex che tzokpetel 
cyburre ex ke cywacẍe tu'n cyxi' wa'l. 

Isaías 33 

In che ayon xjal ti'j colbil tu'n Kman 

1Ay bec'bil twitza tnam Asiria, tu'nju ma che naj txkantl tnam tu'na ex atzun teya 
minti' ma naja, nok minaben nno'c tzokpaja cyi'j tnam ba'n cyten tuc'ila ex atzun 
teya mi a'l jun nno'c tzokpaj ti'ja. Octzun cybaj naj txkantl tnam tu'na, ax icx teya 
cnajela, ex oc t-xi tcolina tu'n toc tzokpaja cyi'j ke tnam, ax icx che oquel tzokpaj 
ti'ja. 

2Nman, ttzaj tz'e'y tc'u'ja ki'je, porque o'cx in ko ayone ti'j colbil tu'na. Cuchiwt 
tz'onina keye tcyakil prim ex colina ki'je tuj tk'ijlalil yajbil. 

3Oc tbinjtz tk'ajk'ajel twi'ya cyuwxix te xobtzabl, che elel ok ke tnam; ex oc toc 
tzokpaja cyi'j ke nasyon, cbajel cysputin cyib ke xjal ate' cyuj. 

4Ke aj k'oj mer ic tza'n txkan ẍplon, in che tzaj tu'n cyoc tzokpaj cyi'j ke nasyon 
ex in xi cyi'n cyk'inumabl keju otok cub cyi'j cyu'n. 

5Ma'xix toclen Kman, ex atzun ta' tnajbil tuj cya'j; ke xjal ate' tuj tnam Sión ma 
che oc te tz'aklxix tu'n ex tuj tumelxix in cybincha'n jun ti'xti, 

6ex segurxix che oquel tcwentin. Aju nabl ex aju ojtzkibl ic cyten ic tza'n jun 
k'inumabl in che clet xjal tu'n; ex aju tu'n kxob twitz Kman jun kk'inumabl jlu. 

7Cybinxe, ke xjal cyuw cyc'u'j tuj k'oj in che sch'in tuj cay tu'n cybis, ex lu nno'c 
ok'el cyu'n ke xjal e je'x sama'n k'olte tkanil tu'n twe' k'oj. 

8Ma che cyaj colin ke be ex misicyer jun xjal in bet cyuj. Ma cub xitj ju yol ex ju 
trat cyaj bant ti'j, ex mi jun xjal in niman te juntl. 

9Aju tx'otx' puro bis ta' ex ke tze' twi witz Líbano ya ma tzkij cyxak ex tuj 
ch'ixbajil ate'; aju chk'ajlaj Sarón ma tz'oc ic tza'n tzkij tx'otx', ex ke tze' tuj tx'otx' 
Basán cyuc'ix keju ate' twi witz Carmelo, ma cub baj tilj cyxak. 

10Chi Kman cyja': Chin jawil we'ye ja'lo tu'n t-xi nyec'une tcyakilju woclene 
ma'xix ex ju wajwalile. 

11Aju ximbetz ma baj cynac'u'ne ti'j tu'n tbant cyu'ne, c'oquel ic tza'n ch'im ex ic 
tza'n tz'is; ax cyxewe nne'tz tuj cytzi'ye c'oquel ic tza'n k'ak' tu'n cynaje tu'n. 

12Ke tnam che oquel te tza'j oc cynaj tu'n k'ak', ic che oquel ic tza'n tkan ch'i'x in 
jaw tx'emit ex nno'cx k'ot tuj k'ak' tu'n tc'ant. 

13Akeye xjal najchak ate'ye, cybintze aju o nbinchaye, ex akeye nikayin ate'ye, 
tz'elx cynic'e ti'j wipumale. 

14Ke xjal aj il tuj tnam Sión nimxix cyxobil ma tzaj, ex ke xjal binchal mya ba'n 
ma che jaw lu'lun ex in cyma'n: ¿Alcye jun ke jacu cyaj ank'in tuj jun k'ak' in baj 
naj tcyakil tu'n? ¿Alcye jun ke jacu cyaj ank'in tuj jun k'ak' in c'ant te jumajx? 

15Aju xjal in bet tuj tumelxix, ex in yolin axix toc, ex mya tu'n pwak nne'l ti'n te 
juntl xjal nno'c te k'inun, ex minti' in tkanin oyaj tu'n t-xi tbincha'n cyi'j xjal, ex 
minti' in xi tbi'n cyyol ke xjal cyaj tu'n tcub cybyo'n juntl xjal, ex minti' nno'c 
tk'o'n twitz ti'j ju mya ba'n, 

16c'ank'il tuj txubtxaj ex mi a'l jun clabtel ti'j, cnetel jun tcolbil tib cywi' ke matij 
pic, ex cucx cnetel twa ex tc'a. 

17Oc cyila'ye aju rey tuj tajwalil, ex najchak cpol baj tmojonil tx'otx'. 

18Oc ttzaj cyna'ne aju tchiylal ic' cyi'je, oc cyma'ye cyja': ¿Jatum ta' aju k'il tajlal 
ke chojbil? ¿Jatum ta' aju malol pwak ka cabal ta'? ¿Jatum ta' aju k'il cyajlal ke ja 
ma' cywa'l te cycolbil cyib xjal? Che chiloye. 

19Mlay tz'oc cyque'yintle ke aj k'oj jawni cywitz, akeju minti' nne'l knic' ti'j cyyol, 
jun yol t-scun tib ex misicyer jun nne'l tnic' ti'j. 

20Cyque'yinxe aju tnam Sión, jatum in nic'set knink'ij, c'oquel cyque'yine aju 
tnam Jerusalén tuj txubtxaj ta'; ic c'oquel ic tza'n jun xbalun ja mlay tzic' yucut, 
mlay che jatz baket ke stac te tzuybil te ex mlay che tzakj ke c'albil te. 

21Atzun tzul tyec'un tib Kman ke tuc'il tajwalil. Tuj lugar lu ate' ke nima ma' 
cywitz, mlayx che pon lak'e' aj k'oj cyuc'il cybarc, mi keju cyu'nx in xi cyjawo'n 
cybarc cyu'n txkan palet, ex mi ke barc matij. 

22Porque ate Kman c'oquel te kjwes, a ck'olte ley ke, a c'oquel te krey ex a colol 
ki'j. 

23Minti' ma tzyet ju tze' tcub tuj cymij ke nmak barc cyu'n ke tak'al, ex aju xbalun 
jatum nno'c cyk'ik' te lamobl cye barc minti' ma bant tlic'et. Nimxix k'inumabl 
c'elel k'i'n cyi'j aj k'oj, ex cyuc'ix ke cox che oquel ten k'ilte k'inumabl. 

24Mi jun xjal najl tuj tnam oc tma' cyja': Yab kine, chiwt, porque cbel tnajsa'n Dios 
aju cyil aj Sión. 

Isaías 34 

Aju castiw tzul cyibaj aj Edom tu'n Dios 

1Che lak'etze bil akeye tnam, akeye nasyon cyk'ontz cywi'ye ti'j. Ba'n tu'n ttzaj 
tbi'n tx'otx' cyuc'ix keju ate' twitz, ba'n tu'n ttzaj tbi'n enter tx'otx' ex cycyakil 
keju in che tzaj ch'iy twitz. 

2Porque ma tzaj tk'oj Kman cyi'j cycyakil nasyon ex cyi'j cycyakil ke cysoldad, ex 
ma cub cysentens tu'n cycub xitj ex tu'n cycyim. 

3Akeju che cymel cyxol, cucx che cyjel pale', cbajel noj twitz tx'otx' tu'n ttzuwil 
cyximlal ex cnojel twi witz tu'n cychc'el. 

4Cycyakil ke che'w ate' twitz cya'j che bajel ulj, cjawil balk'i'n cya'j ic tza'n in jaw 
balk'it jun u'j, ex cycyakil ke che'w che tzajel tz'ak ic tza'n in tzaj tz'ak t-xak uva 
ex ka t-xak higo. 

5Ax toc, oc tbaj naj twitz cya'j tu'n t-spad Kman, cbeletz cyibaj aj Edom tu'n tcub 
tcastiw ju tnam banin ti'j tu'n tnaj. 

6Cbajel noj ti'j t-spad Kman tu'n chic' ex tu'n sebo, ic tza'n in che cub byet ke tal 
tman ẍne'l ex ke tman chip te chojbil. Aju chojbil lu cbantel tu'n Kman tuj tnam 
Bosra ex nim xjal che bel byo'n tuj Edom. 

7Che bel byo'n ke xjal ic tza'n in che cub byo'n ke wacẍ te tjak' c'ul, ke tal tman 
wacẍ ex ke tor; cbajel noj tuj cytanmi tu'n chic' ex cnojel tkukil tx'otx' tu'n 
cysebyil cyimni. 

8Ax toc atzun k'ij tu'n t-xelin tu'n Kman, atzun abk'i lu tu'n t-xelin tu'n Kman ti'j 
cybinchben ke aj Edom ti'j tnam Sión. 

9Ke tk'ab xak ate' tuj Edom che oquel ic tza'n k'ol in c'ant, ex aju tkukil tx'otx' 
c'oquel ic tza'n asufre; aju tx'otx' cc'antel ic tza'n k'ol in c'ant. 

10Mlay cu'x yupj k'ijl ex konic'an; cucx cjawil t-sibel. Tuj tcyakil tabk'iyil cyjel 
colin ex mi a'l jun xjal cbetel ma chixin. 

11Atzun che tel ke ẍin ex ke tol; cbajel cybincha'n ke joj ex ke xitx' cyk'u' tuj. 
C'oquel tx'otx' lu tu'n Kman te jun lugar minti' ttxolil ex mi jun xjal cnajal tuj. 

12Mlay ten juntl maj jun cyrey tu'n tcawin cyibaj tnam, cycyakil ke nejenel cyxol 
che bel naj. 

13Tuj cyja ke cyrey che tzajel ch'iy ke ch'i'x, ex cyuj ke ja ma' cywa'l te cycolbil 
cyib che tzajel ch'iy ke tkan la tuc'ix ch'i'x c'ul. C'oquel te cynajbil wech ex te 
cyewbil cyib ke chyu'j avestrús. 

14C'oquel cyuc'in cyib ke jil najl tuj tzkij tx'otx' cyuc'il ke xo'j, ex ke chip te tjak' 
c'ul ctzajel cytxco'n ke cyuc'il. Atzun cnajal ju lab in xobtzan konic'an ex cnetel 
jun lugar tu'n jatum tu'n tojlan. 

15Atzun cbantel cyk'u' ẍin, cbel cyjos, che jawil pok'l ke cyal ex che oquel 
cychmo'n tu'n cyoc cycwentin. Ex ax c'oquel cychmon cyib ke k'anjan, jun tman 
ex jun ttxu'. 

16Cyque'yincxe tuj libro te Kman ex cysch'i'n jawe: Mi jun cyxol ke jil lu cyjel naj 
ex minti' jun ctel minti' tmoj, porque axte Kman ma cub ximante te ex tu'n T-xew 
che bajel tchmo'n. 

17Ex teyle junjun ma txi tk'o'n tlugar jatum tu'n tten tuj, axte ma cub echante 
cytx'otx' ex te jumajx che najal tuj; tuj tcyakil tabk'iyil te jumajx che najal tuj. 

Isaías 35 

Oc cyul meltz'aj aj Israel tuj tnam Sión 

1Ctzalajel aju lugar minti' cynajbil xjal tuj, ex aju tzkij tx'otx' ctzalajel nimxix ex 
che jawil pok'l nim bech twitz, 

2ctzajel tpok'sa'n nim bech ic tza'n in tzaj pok'chaj nim bech lirio, ctzalajel 
nimxix ex cbitzal tuc'il tzalajbil. Tbanilxix c'oquel tu'n Dios, ic tza'n ju witz 
Líbano tbanilxix que'yin, ex ic tza'n ju witz Carmelo tuc'ix chk'ajlaj Sarón, tbanil 
tx'otx' ke. Cycyakil xjal c'oquel cyque'yin aju t-spic'umal tajwalil Kman Dios. 

3E toc cyipun keju ma che sict ex e toc cyipun keju minti' cyipun. 

4Cymanxe cyja' cye keju ba'n che xob: Cyk'onc cyipune, mi'n che xobe, lu Cydiose 
lu tu'n cyclete, ex ke aj k'oj cyi'je cbel tk'o'n cycastiw tu'ntzun t-xelin mya ba'n o 
cybincha cyi'je. 

5Cjaketel cywitz ke moẍ ex cbantel cybin keju chcyin cywi', 

6che jawil t'icpaj ke cox ic tza'n masat, ex che jawil sch'in ke men tu'n tzalajbil. 
Che jawitz jlet nim a' tuj lugar minti' cynajbil xjal tuj, aju tzkij tx'otx'. 

7Aju tzkij tx'otx' nim ta'w cyak tuj, c'oquel te jun nintz najab, ex nim twi a' che 
jawitz jlet tuj tzkij tx'otx'. Tuj lugar jatum najl ke xo'j, ctzajel ch'iy tkan ajlaj tuc'ix 
tkan chum in ch'iy ttzi a'. 

8Cbantel jun ninbe ma chixin ex c'oquel tbi: Aju be Xjan. Keju mya tx'jomaj tuj 
cyanmi ex keju miban che niman, mlay che bet tuj. 

9Tuj be lu mlay che ten ke balun ex mlay che ul lak'e' ke txcup ba'n che biyun. 
O'cx che betel tuj be lu ke xjal otok che tzokpet. 

10Che ul meltz'aj ke xjal ma che colpet tu'n Kman. Che oquex tuj tnam Sión in che 
bitzan tuc'il tzalajbil, ex cucx che tel tuj tzalajbil. Cucx che tzalajel ex che tel tuj 
txubtxaj, mlay che tentl tuj bis ex mlay che ayayantl. 

Isaías 36 

Tej tpon Senaquerib k'ojlel cyi'j aj Judá 

2 Reyes 18.13-37; 2 Crónicas 32.1-19 

1Tuj tcyajlajin abk'i toclen Ezequías te rey tuj Judá, oc tzokpaj Senaquerib aju rey 
te Asiria cyi'j cycyakil tnam toc muro cyi'j tuj Judá, ex cub cyi'j tu'n. 

2Attok rey tuj tnam Laquis, xi t-sama'n jun xjal ma' toclen cyuc'ix nimcu soldad 
que'yilte rey Ezequías tuj Jerusalén, ex e cub ten ttxlaj tbeyil a' in pon tuj nintz 
pil tjax te jawni, ttzi be nne'x tuj tcojbil ju xjal tx'jol ti'j xbalun. 

3Akeju e je'tz canil ti'j ma chixin, atzun ke jlu: Eliaquim aju tcy'ajal Hilcías, ex aju 
mayordomtok tuj tja rey, tuc'ix Sebna aju aj tz'ibal te rey, ex tuc'ix Joa aju tcy'ajal 
Asaf, ex aju mas ma' toclen toc ttxlaj rey. 

4Aju xjal ma' toclen cyxol aj Asiria xi tma'n cye cyja': —Cymanxe te Ezequías aju 
tkanil lu ma tzaj tma'n aju nintz rey, aju rey cye aj Asiria: ¿Al i'j ma tz'oc ke' tc'u'ja 
tu'nju ma jaw ti'n tiba tu'n tk'ojina wi'je? 

5Chitzuna in tma'na: At nnable ex at wipune tu'n nk'ojine, pero nok tu'n ttzi'ya 
in tma'na jlu. ¿Al i'j ma tz'oc ke' tc'u'ja tu'nju ma jaw ti'n tiba tu'n tk'ojina wi'je? 

6Ba'n wu'ne, a nno'c ke' tc'u'ja ti'j Ejipt. Pero ic tten Ejipt ic tza'n jun ajlaj 
potz'naj, oc ttzaj ktzyu'n tu'n tajben te kcy'ako'ch ex ka ma txi kk'o'n kalil tibaj, 
in xi tz'upj tuj kk'ab. Ictzun tten Faraón aju rey te Ejipt te cye cycyakil keju nno'c 
ke' cyc'u'j ti'j. 

7Ex ka ma cymaye weye: Keye, atzun nno'c ke' kc'u'je ti'j Kmane aju Kdiose, ka 
che chiye, ¿myapetzun o che baj tk'uchin Ezequías ke lugar te c'ulbil cyuc'ix ke 
altar teju Dios lu, ex o tma cye xjal ate' tuj Judá ex tuj Jerusalén o'cx tu'n cyc'ulun 
twitz junx altar? 

8Binchama ti'j jun tyola tuc'il npatrone aju rey te Asiria: Jacu txi nk'o'ne cab mil 
chej teya, ka jacu che cnet ke xjal tu'na tu'n cychejin cyibaj. 

9Balpelo mlay tz'el ok jun nejenel cye soldad cye aj Asiria tu'na, aju mas ch'in 
toclen, ex ¿che cnetelpetzun ke chej tu'na cyuc'ix ke xjal ba'n che chejin tuj Ejipt? 

10¿Chipetzuna ka nok tu'n wexe nnic' ma chin tzaje tzalu tu'n woc tzokpaje ti'j 
tnam lu tu'n tcub nxitune? Ax toc ax Cydiose ma tzaj k'mante weye tu'n woc 
tzokpaje ti'j tnam lu tu'n tcub nxitune. 

11Xitzun cytzak'we'n Eliaquim, Sebna ex Joa teju xjal ma' toclen cyxol aj Asiria: 
—Binchama xtalbil, yolina kuc'ile tuj yol aramey, porque atzun yol nne'l knic'e 
ti'j. Mi'n tzaj yolina kuc'ile tuj yol ebrey, porque cycyakil xjal cyjax twi muro in 
che bin ti'j. 

12Atzunte ju xjal ma' toclen xi tma'n cye cyja': —Baka tuc'il cypatrone, ex baka 
cyuc'ile ẍin tzaj sama'ne k'malte jlu tu'n rey cye aj Asiria. Cyelpe ke xjal ate'jx twi 
muro, porque ake jlu icx che telba ic tza'nx che telba cyeye, cxel cywa'n cytxa' ex 
cxel cyc'a'n cytz'a'l. 

13Ex cub we' aju xjal ma' toclen ex jaw tk'ajk'ajel twi' cyuwxix wen tuj yol ebrey 
ex tma: —Cybintze aju ma tma ju nintz rey aju rey cye aj Asiria, chi in tma'n cyja': 

14Mi'n txi cyk'on cyibe tu'n cycub sbu'ne tu'n Ezequías; mlay che clete tu'n. 

15Ka taj Ezequías tu'n tcub ti'j cynable tu'n, tu'n toc ke' cyc'u'je ti'j Cydiose ex ka 
ma tma cyeye cyja': Ax toc ate Kman Dios clolte ke, ex mlay tak' ambil tu'n tcub 
ti'j tnam lu tu'n tipumal rey te Asiria, ka chi Ezequías, 

16mi'n txi cybi'ne tyol. Ma chin tzaj lajo'ne tu'n rey te Asiria k'malte tu'n tbant ti'j 
jun kyol, tu'n mi'n tten k'oj kxol ex tu'n taj cyk'on cyibe tuc'il, ex cyja'tzun teyle 
junjun cyeye jacu nic'ben ti'jx twitz t-uva ex ti'jx twitz t-higo, ex jacu che c'ane a' 
cyujx ke cyxoche. 

17Te tibajxitzun che xel k'i'ne tu'n tuj jun tx'otx' ic tza'nx cytanmiye, aju tx'otx' 
lu at triw ex at tkan uva tuj, jacu bant pan cyu'ne ex ta'l twitz uva te cyc'aye. 

18Ka in tma'n Ezequías cyeye cyja': Ko cletel tu'n Kman, ka chi, mi'n txi cyk'o'ne 
ambil te tu'n cycub sbu'ne tu'n. Baka o che clet ke txkantl tnam cyu'n ke cydios 
tuj tk'ab rey te Asiria. 

19¿Jatum ate' ke cydios aj Sefarvaim? Baka o clet tnam Samaria cyu'n tuj tk'ab 
rey te Asiria. 

20¿Alcyetzun cyxol cycyakil ke dios ate' cyuj tnam lu ma che clet ke tnam cyu'n 
tuj tk'ab rey te Asiria? ¿Tiku'n in cub cyximane ka jacu clet tnam Jerusalén tu'n 
Cydiose? Chi ju xjal ma' toclen cyxol aj Asiria. 

21Minti' e k'ajt ke xjal ex misicyer jun yol xi cytzak'we'n, porque otok txi k'ma'n 
cye tu'n rey Ezequías tu'n mi'n t-xi cytzak'we'n jun yol. 

22Tzajtzun tbis Eliaquim aju mayordom tuj tja rey, tuc'ix Sebna aju aj tz'ibal te 
rey, ex tuc'ix Joa aju xjal mas ma' toclen ttxlaj rey, el cysbit'un cyxbalun ex e je'x 
tx'olbalte jlu te Ezequías ti'j ju otok tma ju xjal ma' toclen cyxol aj Asiria. 

Isaías 37 

O che clet aj Judá tu'n Kman cywitz aj k'oj 

2 Reyes 19.1-37; 2 Crónicas 32.20-23 

1Tej tbinte rey Ezequías jlu, el t-sbit'un t-xbalun te jun techal ti'j tbis, oc tk'o'n t-
xbalun ch'i'x twitz ex xi' tuj tja Dios. 

2Xi t-sama'n Ezequías Eliaquim aju mayordom tuj tja rey, tuc'ix Sebna aju aj 
tz'ibal te rey, ex cyuc'ix ke cytijil pal, ex cycyakil ke jlu toclex cyxbalun ch'i'x twitz 
te jun techal ti'j cybis, e je'x sama'n tuc'il Isaías aju t-sanjel Dios, aju tcy'ajal 
Amoz, 

3ex xi cyma'n te: Chi Ezequías in tma'n cyja': Ja'lo ato' tuj jun tk'ijlalil xobajilxix, 
te castiw, ex ma cub kch'ixwi; ic kten ic tza'n jun xu'j cyja' tul itz'j tal ex minti' 
tipun tu'n tul itz'j tal. 

4Cuchiwt ma tbi Kman aju Tdiosa tyol aju xjal ma' toclen saj sama'n tu'n tpatrón 
aju rey te Asiria, tu'n tyolin mya ba'n ti'j ju Dios itz', ex cuchiwt cub tk'o'n tcastiw 
tu'n tlaj tcyakilju mya ba'n ma tma, aju ma tbi Kman aju Tdiosa. Na'na Dios cyi'j 
keju ate'x tuj Jerusalén, chi rey Ezequías, che chi keju e je'x sama'n. 

5Cyja'tzun tten xi cyma'n ke xjal ma' cyoclen ttxlaj rey Ezequías te Isaías. 

6Atzunte Isaías xi tcyuwsa'n cye tu'n t-xi cyma'n te cypatrón cyja': Chi Kman 
cyja': Mi'n xoba cyu'n ke yol te xmaybil wi'je cyu'n ke tmajen rey te Asiria. 

7Bintza, cxel nk'o'ne jun tkanil xobajilxix, ex tu'ntzun jlu c'ajel meltz'aj tuj ttanmi, 
ex axtzun cxel nma'ne tu'n tcub byo'n tu'n spad, chi Kman, che chicuye te 
Ezequías, chi Isaías, xi tma'n cye. 

8Aju xjal ma' toclen tuj Asiria o tbi ka otok tzic' ju rey te Asiria tuj tnam Laquis. 
Ic'tzun tuj Jerusalén ex oc noj ti'j ju rey te Asiria in k'ojintok cyi'j aj Libna. 

9O tbi rey te Asiria ti'j rey Tirhaca, aju rey te Etiopía, otok tz'etz cyuc'il txkan t-
soldad tu'n tk'ojin ti'j. Xi t-sama'n juntl maj ju rey te Asiria ke t-sanjel tu'n cyxi' 
tuc'il Ezequías tuj Judá ex tu'n t-xi cyma'n te cyja': 

10Aju Tdiosa nno'c ke' tc'u'ja ti'j in tcyuwsa'n teya ka mlay cub ti'j Jerusalén 
wu'ne, pero mi'n txi tk'o'na ambil te tu'n tcub sbu'na tu'n. 

11O tbiya aju o cybincha ke rey te Asiria cyi'j cycyakil tnam akeju e baj naj cyu'n. 
¿Yajtzun teya ocpetzun cletela? 

12¿Opetzun che clet mastl tnam cyu'n cydios, akeju tnam cub cyxitun ke ktzan 
nxe'chele, ic tza'n ju tnam Gozán, ju tnam Harán, ju tnam Resef ex ke xjal aj Bet-
edén, akeju e najan tuj lugar Telasar? 

13¿Jatum ate' ke rey te tnam Hamat, te tnam Arfad, te tnam Sefarvaim, te tnam 
Hena ex te tnam Iva? Che chi ke sanjel. 

14Xitzun ti'n Ezequías aju u'j xi k'o'n te cyu'n ke sanjel ex jaw t-sch'i'n, ex xi' tuj 
tja Dios, cub tlic'ba'n aju u'j twitz Kman, 

15ex oc ten na'l Dios cyja': 

16Nman, aya Tajaw Tcyakil, aya Cydios aj Israel, tcubsa'n tk'ukbila cyibaj 
querubín, o'cx aya Dios in cawina cyibaj cycyakil cawbil tuj tcyakil twitz tx'otx'; 
aya o binchante cya'j ex tx'otx'. 

17Nman, k'onca cwent ti'j ex bintza. Que'yintza ex bintza tcyakil tyol Senaquerib 
ma tzul t-sama'n wuc'ile, cycyakil ke yol lu ma tma te xmaybil ti'ja, aya Dios itz'. 

18Nman, ax toc ke rey cye aj Asiria o baj cyxitun cycyakil nasyon tuc'ix cytx'otx', 

19ex ke cydios xjal o tz'ocx cypatun tuj k'ak', porque ax toc mya Dios ke jlu, nok 
o'cx binchamaj ke cyu'n xjal ti'j tze' ex ti'j abj, cyja'tzun e baj naj cyu'n. 

20Ja'lotzun Kman aya Kdiose, ko tcloma tuj tk'ab tu'ntzun tel cynic' cycyakil 
nasyon twitz tx'otx' ti'ja, ka aya Kman ex ka o'cxcu aya jun Dios. 

21Xitzun t-sama'n Isaías tkanil te Ezequías chi cyja': Atzun jlu ma tma Kman aju 
Cydios aj Israel: Ma nbiye aju tna'j Diosa ti'j Senaquerib aju rey te Asiria, chi Dios. 

22Atzun ke yol lu ma tma Kman ti'j rey te Asiria: Aju tnam Sión ic tten ic tza'n jun 
tal k'apoj in tze'n ti'ja, aya Senaquerib. Aju tnam Jerusalén cxel tyucun twi' te 
xmaybil oc tel oka. 

23¿Alcye ma tz'oc tic'le'na ex ma xmayina ti'j? ¿Al i'j xjaw tk'ajk'ajel twi'ya 
cyuwxix wen ex al i'j xjaw pac'e' twitza twitz cya'j te tnimbil tiba? Ti'j Dios Xjan 
cye aj Israel ma tbinchaya jlu. 

24E tzaj t-sama'na ke t-sanjela tu'n cyyolin mya ba'n ti'j Dios. Tmaya cyja': Cyuc'il 
nim cyajlal ncarwaje te k'ojbil in jaxe tuj tiwitz tx'otx' cywi' ke witz ex in exe 
cyjak' ke tze' cwest tu'n kex cyxol cywi' ke witz Líbano. E jaw ntx'emine ke tze' 
wi'ten akeju mas ma tij cywa'l, cyuc'ix ke tzaj puro mejorxix ke. In japun canune 
max cywi' ke nmak witz tuj tiwitz tx'otx' ex in pone tjak' txkan tze' ic que'yin 
tjak' ic tza'n tkan awal tbanilxix. 

25Cyuj ke tx'otx' minti' ojtzki'n wu'ne, cu'x nlacu'ne ke jul tu'n tcnet a' ex in c'ane 
cyi'j ke a' lu; cycyakil ke nima tuj Ejipt e baj tzkij tjak' nkane. 

26¿Na'nxpetzun tel tnic'a ti'j ka akine Dios ex akine in binchante tcyakil jlu? Atxix 
tuj tk'ijlalil ojtxi baj nnac'u'ne ti'j ex ma binchet wu'ne ja'lo, cyja'tzun in che cub 
t-xituna ke tnam toc muro cyi'j ex nok ttx'akan in che cyaj ten tuj byujin tu'na. 

27Akeju najlke cyuj minti' cyipun, tzaj nim cyxobil ex cych'ixwi, ic e oc ic tza'n 
c'ul tuj cojbil ex ic tza'n cha'x c'ul, ex ic e oc ic tza'n c'ul in tzaj ch'iy twi ja ex in 
naj tu'n ta'w cyak in tzaj tikan cyk'ik' tuj tjawitz k'ij. 

28Ba'n wu'ne ti'j tcyakilju in bant tu'na; ba'n wu'ne oc texa betel ex oc tul 
meltz'aja; ex ba'n wu'ne ma tzaj tk'oja wi'je. 

29Ex tu'nju ma wile aju tk'oja ex aju tnimbil tiba, c'oquex nk'o'ne jun argoy twi 
ttxa'na ex c'oquex nk'o'ne jun pren tuj ttzi'ya, ex tu'ntzun jlu c'ajel meltz'aja 
wu'ne tuj tbeya jatum otok tzaja, chi Dios baj tma'n te Senaquerib. 

30Xi tma'n Isaías te Ezequías cyja': Atzun jlu c'ajbel te jun techal ti'j ju cbajel: Tuj 
abk'i lu, icx tuj juntl abk'i, che wa'le ti'j twitz triw aju tajx cjawil pok'l, pero tuj 
toxin abk'i che awale ex cjawil cychmo'ne twitz, che awale ti'j tkan uva ex che 
lo'le ti'j twitz. 

31Ke xjal che cyjel ank'in tuj Judá ic che oquel ic tza'n tkan awal; cxe'l cyloc' ex 
c'elel cywitz, 

32porque nok junjun cyjel ten tuj Jerusalén, ax icx twi witz Sión che cyjel ank'in 
junjun. A jlu cbantel tu'n Kman aju Tajaw Tcyakil, tu'nju at nimxix tc'ujlalil cyi'j. 

33Atzun ti'j ju rey cye aj Asiria in tma'n Kman cyja': Mlayx tz'ocx tuj Jerusalén, 
mlayx che'x t-xo'n ke plech ti'j, mlayx tz'oc tzokpaj ti'j cyuc'il ke tmakbil in che 
ajben tuj k'oj, mi tu'n toc cyjoquin tx'otx' ti'jele muro tu'n cyjax ti'j ex tu'n cyocx 
tujxi tnam. 

34Tujx ju be jatum otok tzaj bet, ax c'ajel meltz'aj juntl maj; mlay tz'ocx tuj tnam 
lu. A kine Dios ma chin k'mante ju yol lu. 

35A kine chin colol ti'j tnam lu ex ccletel wu'ne, nok tu'n tlaj ju yol xi ntziyane te 
nmajene David ex tu'n tjaw nimsa'n nbiye, chi Dios. 

36Xi'tzun t-anjel Kman ex e cub tbyo'n 185,000 mil soldad aj Asiria jatum 
cycubsa'n ke tuj campament, ex cycyakil ke jlu cyimni ke tej cyskix te juntl k'ij. 

37Atzunte Senaquerib aju rey cye aj Asiria, cub be tu'n, aj meltz'aj tuj tnam Nínive 
ex ax o najan tuj. 

38At jun k'ij, tej matok in c'ulun Senaquerib tuj tja tdios Nisroc tbi, e pon 
Adramelec tuc'ix Sarezer akeju tcy'ajalx, ex cub cybyo'n tu'n spad, ex atzun e pon 
ok t-xe witz Ararat. Te tibajxitzun jlu, aju cyaj ten te rey te t-xel Senaquerib, 
atzun Esarhadón aju tcy'ajalx. 

Isaías 38 

Tzaj tyabil Ezequías ex banix 

2 Reyes 20.1-11; 2 Crónicas 32.24-26 

1Tuj tk'ijlalil lu tzaj jun tyabil Ezequías cyuwxix wen, ex pon Isaías aju t-sanjel 
Dios ex tcy'ajal Amoz que'yilte te, ex xi tma'n te cyja': —Chi Kman teya cyja': 
Cawin cyaja keju ate' tuj tjaya, porque cymela. Mlayx banixa. 

2Atzunte Ezequías aj tk'o'n twitz twitz ja ex oc ten na'l Dios cyja': 

3—In chin cubsane twitza Nman, na'ntza, o chin ajbene teya tuj tumelxix ex tu'n 
tcyakil wanmiye, ex o nbinchaye aju in tzalaja ti'j, chi Ezequías. Ex jaw ok' 
cyuwxix wen. 

4Tzajtzun tma'n Kman te Isaías cyja': 

5Txi'ya ex k'manxa te Ezequías cyja': Ate Kman aju Tdios ktzan t-xe'chela David 
in tma'n teya cyja': Ma nbiye tna'j Diosa ex ma wile ta'l twitza. Cxel nk'o'ntle olaj 
abk'i tank'ibla. 

6Ccletela wu'ne, ax icx tnam Jerusalén ccletel wu'ne tuj tk'ab rey te Asiria. A kine 
chin colol ti'j tnam lu. 

7Atzun techal jlu cxel nyec'une teya, tu'n tjapun wu'ne aju yol xi ntziyane teya: 

8Tuj t-reloj Acaz, aju in marcarinjtz tu'n t-xlecumal k'ij, c'ajel meltz'aj t-xlecumal 
k'ij laj grad wu'ne, akeju otok tz'oc t-xlecumal k'ij cyi'j, chicuya te Ezequías, chi 
Dios te Isaías. Ex aj meltz'aj t-xlecumal k'ij laj grad. 

9Tej tbanix Ezequías aju rey te Judá, cub ttz'iban jun bitz lu: 

10O nmaye cyja': Tuj tmij wabk'iyile chin cymele tu'n npone tuj cynajbil cyimni, 
mlay japun baj wabk'iyile aju banimaj ti'j tu'n wank'ine tzalu. 

11Cub nximane cyja': Mlayx tz'oc nque'yintle Kman twitz tx'otx' lu, mlay tz'oc 
nque'yintle jun xjal cyxol keju najl twitz tx'otx'. 

12Ic tten nchwinklale ic tza'n cyja pastor ẍne'l, xbalun ja, aju nnic' ch'expu'n. Ic 
tten nchwinklale ic tza'n jun xbalun nne'l kesin ti'j ttxuylal tuj chembilte. K'ijtl 
ex konic'an in chin c'ixbisanjtze tu'na. 

13Tuj enter konic'an in chin sch'ine tu'n ta'w, mer ic tza'n tu'n jun balun in baj 
tokin ke nbakile. K'ijtl ex konic'an in chin c'ixbisanjtze tu'na. 

14In chin k'ajte ic tza'n in che k'ajt ke xtx'a'yil, in chin ok'e ic tza'n ke palom. Ma 
che sict tbak' nwitze tu'nju in chin que'yine twitz cya'j. Nman, in chin yajlanjtze, 
chin tonintza. 

15Pero ¿ti cxel nma'ne? Ax Kman ma k'mante jlu weye ex ax ma binchante. Cheba 
chin betele tuj tcyakil wank'ible, tu'nju at nim bis tuj wanmiye. 

16Nman, ti'j tcyakil jlu in che ank'in xjal, ax icx wanmiye in cnet tank'ibl ti'j tcyakil 
jlu. Tu'na ma chin banixe ex ma tzaj tk'o'na juntl maj nchwinklale. 



1266 

 

 
Mam del Norte 

© 1993 Sociedades Bíblicas Unidas. 
  

 

 

17Bintza, atintoke tuj bis nej, atzun ja'lo atine tuj txubtxaj. Tu'na ma clet 
nchwinklale tu'n mi'n nxi'ye tuj najen, porque tcyakil wile ma cub tnajsa'na. 

18Ke xjal o che cyim ax ate' tuj mukbil, mlayx bant tu'n tjaw nimsa'na cyu'n, mlay 
jaw nimsa'na cyu'n ke cyimni; akeju o che'x tuj jul minti' in ke' cyc'u'j tu'n 
cyc'monte aju tzaj ttziyana cye. 

19O'cx ke xjal itz'x jacu bant tnimsanjtza cyu'n, ic tza'n in bant wu'ne ja'lo. In xi 
cyma'n mambaj cye cyc'wa'l ka in japun tu'na aju in xi ttziyana cye. 

20Chin cletele tu'n Kman. Cyja'tzun c'oquel k'ajtza'n ke chnab arpa ex ko bitzal 
tuj tja Kman tcyakil k'ij te kank'ibl. 

21Xi tma'n Isaías tu'n tbinchet ch'in tk'otjil twitz higo, tu'ntzun toc k'ot jatum toc 
tyabil rey Ezequías, ex banixtzun. 

22Otok txi tma'n Ezequías te Isaías: ¿Alcyetzun jun techal ctzajel yec'un tu'n tel 
nnic'e ti'j ka chin xe'le juntl maj tuj tja Kman? 

Isaías 39 

Ke xjal e tzaj sama'n tuj Babilonia e c'met tu'n Ezequías 

1Tuj tk'ijlalil lu tzaj t-sama'n Merodac-baladán jun u'j ex jun oyaj te Ezequías, 
tu'nju o tbi tej tyabt Ezequías ex otok banix. Toctok Merodac-baladán te rey tuj 
Babilonia, aju tcy'ajal Baladán. 

2Atzunte Ezequías jaw tzalaj tej cypon ke sanjel ex xi tyec'un ke tk'inumabl cye, 
sak pwak ex k'an pwak, cyuc'ix ke perjum ex ju aseyt tbanilxix tuc'ix jatum c'u'n 
ke macbil in che ajben tuj k'oj ex cycyakil ke ja jatum c'u'n tk'inumabl. Minti' jun 
ti'xti at tuj tja rey ex tuj enter tcawbil minti'wt xi tyec'un cye. 

3Xi'tzun Isaías aju t-sanjel Dios tuc'il rey Ezequías ex xi tkanin te cyja': —¿Jatum 
ẍe tzaj ke xinak lu, ex ti saj cyma'n teya? —Ma che tzaj tuj jun tx'otx' najchak 
wen, max ma che tzaj tuj Babilonia, chi Ezequías, xi ttzak'we'n. 

4Xi tkanintl Isaías te: —¿Ti ma cyil ke xjal lu tuj tjaya? Xi ttzak'we'n Ezequías 
cyja': —Ma cyil tcyakil aju at tuj njaye. Minti' jun ti'xti jatum c'u'n ke nk'inumable 
minti'wt ma txi nyec'une cye. 

5Xitzun tma'n Isaías te Ezequías cyja': —Bintza aju ma tma Kman aju Tajaw 
Tcyakil: 

6Tzul k'ij tu'n cyxi k'i'n cycyakil ke ti'xti ate' tuj tjaya ex tcyakilju o baj cychmo'n 
ktzan t-xe'chela ojtxi ex aju cucx tchmet ja'lo, ex cxel k'i'n tcyakil jlu tuj Babilonia. 
Misicyer jun cyjel ten tzalu. 

7Ex cyuc'ix junjun tiyjila che ul itz'j te tibajxi che xel k'i'n tuj Babilonia ex che 
oquel te aj sanjelal tuj tja rey. 

8Xitzun ttzak'we'n Ezequías te Isaías: —Aju tkanil ma tzul ti'na, aju ma tzaj tma'n 
Kman teya, ba'n te jlu. Ex tmatl: Acux itz'x kine ko tel tuj txubtxaj ex segurxix ko 
tel. 

Isaías 40 

In tk'ukba'n Kman Dios cyc'u'j ke aj Jerusalén 

1Chi Cydiose cyja': Cyk'ukbame cyc'u'j ke xjal etzan ke wu'ne, cyk'ukbame 
cyc'u'j, 

2che yoline tuj c'ujlalil cye ke xjal aj Jerusalén, cymanxe cye: Ma pon baj ju 
c'ixbisabl cye tuj ak'untl, ma baj chjet cyil ex cabal ma cyc'am cycastiw wu'ne 
tu'n tlaj tcyakil cyil. 

3In jaw tk'ajk'ajel twi' jun xjal chi cyja': Cybinchame jun tbe Kman tuj lugar tzkij 
tx'otx', cyjakome jun be jikun ti'j te Kdios tuj lugar minti' cynajbil xjal tuj. 

4Cynojsa'n baje ke tkan xak, cychk'ajlajin baje ke nmak witz ex ke tal witz, aju 
tx'otx' nim tkan xak tuj ex nim witz tuj, cyparejin baje tu'n tcyaj ten chk'ajlaj. 

5Ctzajeltzun tyec'un Kman tajwalil ex oc cyila' cycyakil xjal. Axte Kman ma 
k'mante jlu. 

6At jun tk'ajk'ajel wibaj in tma'n: Sch'inxa; atzun weye xi nkanine te: ¿Alcye yol 
cxel nsch'i'ne? Atzun jlu cxel t-sch'i'na: Cycyakil xjal ic cyten ic tza'n c'ul, ex junx 
ta' cyoclen ic tza'n t-xmacal c'ul tuj cojbil nok ch'in in ten. 

7Ate c'ul in tzkij ex in tzaj tz'ak t-xmacal oc in tzaj t-xupin Kman ti'j. Ax toc 
cycyakil xjal ic cyten ic tza'n c'ul. 

8Ate c'ul in tzkij ex in tzaj tz'ak t-xmacal, atzunte tyol Kman Dios cucx ctel te 
jumajx, chicuya, chi tzaj k'ma'n weye. 

9Akeye aj Sión, cyjaxe max twi' jun witz ma' twa'l, cysch'inxe cyuw wen tu'n t-xi 
cyma'ne jun tkanil ba'n. Mi'n che xobe tu'n tjaw tk'ajk'ajel cywi'ye cyuw, akeye 
aj Jerusalén cymanxe tkanil cye ke tnam tuj Judá: Lu Cydiose tzul, che chicuye. 

10Ate Kman ch'ix tul tuc'il tipumal, tu'nx tipumal in cyaj ten tcyakil tjak' tcawbil. 
Ke xjal etzan tu'n che ul ti'n junx tuc'il ocxi cycolpet tu'n. 

11Tzul ic tza'n jun pastor cwentin ke t-ẍne'l tu'n, in che jaw tchle'n ke tal t-ẍne'l 
tuj tk'ab, k'i'n ke tu'n ttzi t-xu'c ex cwentinxix ke ttxu ẍne'l tu'n, akeju matok 
tcublen cyal. 

Aju Cydios aj Israel ma'xix toclen 

12¿Alcye jun jacu bant tmalonte ju mar tu'n tlakil tk'ab? ¿Alcye jun jacu bant t-
xc'uchbante twitz cya'j tu'n tk'ab? ¿Alcye jun jacu bant tmalonte tuj jun malbil 
tcyakil tkukil tx'otx', ex ka tu'n tmalonte tuj balans ke nimak witz ex ke tal witz? 

13¿Alcye ma txi yec'unte te Kman alcye tu'n tbant tu'n, alcye ma txi k'onte tnabl 
ex alcye ma txi xnak'tzante te? 

14¿Alcye o txi k'onte tconsej tu'n tel tnic' ti'j tcyakil? ¿Alcye o xnak'tzante te tu'n 
tcawin tuj tumelxix? ¿Alcye o xnak'tzante te tu'n tten tojtzkibl? ¿Alcye o txi 
xnak'tzante te tu'n tten tnabl? 

15Ic cyten ke nasyon tuj twitz Kman ic tza'n jun txut a', nne'l txutpaj ti'j tcubil, ex 
ic cyten ic tza'n ch'in tpujil tx'otx' in cyaj ten tuj balans; ke nasyon ate' ttzi'yile 
mar ic cyten ic tza'n jun twitz ttxa tz'a'n minti' talil. 

16Tuj tcyakil tiwitz tx'otx' Líbano mlay che canun ke alumaj tu'n t-xi k'ot jun 
chojbil te Dios, ex masque at nim tze' tuj, pero mlay canun tu'n tc'ant k'ak' tu'n 
tcub patit ju chojbil. 

17Minti' ch'in nne'l bant cyi'j cycyakil nasyon tuj twitz Kman ex misicyer ch'in 
cyoclen tuj twitz. 

18¿Alcye jun jacu che yoline ti'j ka ic tten ic tza'n Dios? ¿Alcye jun tilbilal jacu bant 
cyu'ne ex tu'n cymanteye ka ic que'yin ic tza'n tilbilal Dios? 

19Jun xjal at tnabl tu'n tak'nan tu'n cybant ke tilbilal tu'n, nno'cx tk'o'n ke c'uxbil 
tuj k'ak' tu'n cycub ulj tu'ntzun tbant jun tilbilal ti'j, ex jun xjal tx'inol k'an pwak 
in baj tlo'tzin ti'j tilbilal tu'n k'an pwak, ex in che bant ke caden sak pwak tu'n, 
tu'n toc tk'o'n ti'j tilbilal. 

20Aju xjal meba minti' tumel tu'n t-xi tk'o'n jun oyaj wi'yilxix in tzaj tjyo'n jun 
tze' aju minti' in poc'ix, ex in tzaj tjyo'n jun calpinter at tnabl ti'j tu'n tjaw twaban 
tilbilal ex tu'n mi'n tic' tz'ak. 

21¿Baka minti' bi'n cyu'ne alcye Dios? ¿Ex na'nxpetzun cybinteye ti'j? 
¿Minti'petzun nne'l cynic'e ti'j ju yol lu, aju o k'manjtz atxix tej tbant twitz 
tx'otx'? 

22Ate Dios at tk'ukbil twitz cya'j tibajle tx'otx', ex in che tque'yin Dios ke xjal mer 
ic tza'n ẍplon. In xi tlic'un ju cya'j mer ic tza'n jun xbalun xaxj wen ex in xi tlic'un 
mer ic tza'n jun ja lona te tnajbil. 

23Ke xjal ma' cyoclen in che oc tk'o'n te minti' cyajben, ax icx ke nejenel ate' twitz 
tx'otx' bi'x nne'l ti'n cyoclen. 

24Ic cyten xjal ic tza'n awal a'laj tkan, tu'nju c'itzke tcuxlen awet ex ma in xi' tloc' 
tuj tx'otx'. Ka ma txi t-xupin Dios cyi'j, in che tzkij ex in che'x ikan tu'n nintz 
cyk'ik' mer ic tza'n ttxa triw. 

25Chi Dios cyja', aju Dios Xjan: ¿Alcye jun jacu che yoline ti'j ka ic tten ic tza'n 
kine? ¿Alcye jun jacu pon ic tza'n kine? 

26Cyi'n jaw cywitze twitz cya'j ex cyque'yinxe: ¿Alcye o binchante tcyakil jlu? Aju 
oc k'onte teyle junjun che'w tuj tlugar ex in che tzaj ttxco'n teyle junjun ic tza'n 

tbi toc. Mi a'l jun nnic' tibaj ju txocbil te, porque at nim tipumal Dios ex in cawin 
tibaj tcyakil. 

27Akeye aj Israel tiyjil Jacob, ¿tiku'n cucx cyyoline mya ba'n wi'je? ¿Tiku'n in 
cyma'ne cyja'?: Minti' nno'c tk'o'n Kman cwent ki'je tza'n ktene, ex minti' taj Dios 
ki'je, che chiye. 

28¿Minti'petzun bi'n cyu'ne? ¿Na'nxpetzun cybinteye? Ate Kman atzunte Dios, 
minti' bajsbil te, ate o binchante tcyakil twitz tx'otx', minti' in cub numj ex minti' 
in sict ex mlay tz'el knic' ti'j tnabl Dios ma'xix. 

29In tzaj tk'o'n tipun aju xjal sicni, ex aju minti' tipun in tzaj tk'o'n mastl tipun. 

30Ke cu'xun jacu che sict ex jacu che cub numj, ax icx keju maxix k'i'n cyipun, jacu 
che cub tz'ak, 

31atzun keju k'ukl cyc'u'j ti'j Kman, cucx ctzajel k'o'n cyipun, jacu che lipan mer 
ic tza'n t'iw, jacu che ojkelan ex mlay che sict, jacu che bet ex mlay che cub numj. 

Isaías 41 

Xi ttziyan Dios tu'n cytzokpet ke aj Israel 

1Chi Dios cyja': Akeye tnam ttzi mar, che txulecuye nwitze; akeye nasyon tz'ocx 
cyipune, cytzaje tu'n kyolin ti'j ju yol lu; e toc kchmon kib tu'n toc yol ti'j ku'n. 

2¿Al u'n jaw jlet ju rey tuj tjawitz k'ij, aju cucx in cub cyi'j mastl tnam tu'n? ¿Alcye 
in xi k'onte cye nasyon tuj tk'ab tu'n tcub cyi'j tu'n ex tu'n cycyaj ten ke mastl rey 
tjak' tcawbil? In che baj tpaẍu'n tu'nju t-spad ex in che baj t-sputun ic tza'n ttxa 
triw tu'n t-xobl plech. 

3Nno'c lpe' cyi'j ke nasyon tu'n tcub cyi'j tu'n, ex minti' jun ti'xti in tc'ulba'n cyuj 
ke be jatum bajx tz'ocx aj cyuj. 

4¿Al u'n o bant jlu? Al u'n baj nac'u'n ti'j alcye tu'n tbant cyu'n ke tnam tuj junjun 
tk'ijlalil atxix t-xe tnejel? Akine Dios aju Cymane, aju baj nac'unte ti'j tcyakil jlu. 
Akine t-xe tnejel ex ax kine te bajsbil. 

5Ke tnam cycubsa'n ttzi mar o cyil ex o tzaj tchi cyi'j; tcyakil ttxa'npun tx'otx' tzaj 
lu'lun. Ch'ix cyul canun ex lu che ul. 

6Teyle junjun xjal at tnabl ti'j ak'untl in baj tonin ju tuc'il ex in baj tcyuwsa'n 
tnabl. 

7Aju xjal binchal ke tilbilal in tcyuwsa'n tnabl ju xjal tx'inol k'an pwak tu'n toc 
cyi'j ke tilbilal; aju xjal tz'umsal sak pwak tu'n martiy in tma'n teju xjal tx'inol 
c'uxbil: Ba'n tten tmojbaben c'uxbil tu'na, chi, ax in baj tcyuwsa'n ju tilbilal tu'n 
clav tu'ntzun mi'n tic' ch'uypaj. 



1270 

 

 
Mam del Norte 

© 1993 Sociedades Bíblicas Unidas. 
  

 

 

8Cybintze, akeye aj Israel tiyjil Jacob, akeye nmajene sc'o'maj wu'ne, akeye tiyjil 
Abraham aju wamiwoye. 

9A kine in tzaj k'inte cyeye max ttxa'npun tx'otx', e tzaj ntxco'ne max cyuj ke 
lugar najchak ex xi nma'ne cyeye cyja': Akeye nmajene. Akine in jaw sc'on cyeye 
ex bajx che el wic'une. 

10Mi'n che xobe porque lu kine atine cyuc'ile, mi'n baj cyc'u'je, akine Cydiose. 
Cxel nk'o'ne cyipumale ex chin onile cyi'je, tzyu'n keye wu'ne tu'n nbank'abe 
tu'nju tz'aklxix kine. 

11Cycyakil keju in tzaj cyk'oj cyi'je, cbel cych'ixwi ex cnajel cynabl, ex keju in che 
k'ojin cyi'je, bi'x che najel te jumajx. 

12Che oquel tene jyol cye aj k'oj cyi'je ex mlay che cnet cyu'ne, keju in che k'on 
k'oj cyi'je che oquel mer ic tza'n minti' otok che ten. 

13Porque akine Dios aju Cymane, tzyu'n keye wu'ne ex o nmaye cyeye cyja': Mi'n 
che xobe, chin onile cyi'je. 

14In tma'n Kman cyja': Akeye aj Israel tiyjil Jacob, masque tal ch'in keye ex minti' 
cyipune, mi'n che xobe porque chin onile cyi'je. A kine Dios Xjan cye aj Israel, 
akine colpil cyeye. 

15Che oquel nk'o'ne ic tza'n jun macbil aju nne'l bajunte tbak' triw ac'aj ex nimxix 
twitz te'; cbajel cybaju'ne ke witz ex che oquel te kuk cyu'ne ex ke tal witz ic che 
oquel ic tza'n ttxa triw cyu'ne. 

16Che jawix cyxo'ne twitz cya'j ic tza'n triw, che xel k'i'n tu'n cyk'ik' ex che bajel 
sputun tu'n cyk'ik' jbal. Atzun cyeye che tzalajele wi'je, akine Dios aju Cymane, 
ex chin jawil cynimsa'ne, akine Cydiose Xjan, akeye aj Israel. 

17Ke xjal meba ex minti' ch'in at cye in che jyon ti'j a' te cyc'a, pero minti' in cnet 
cyu'n; puro tzkij ti'j cyak' tu'n txketle'n, pero akine Dios aju Cyman cxel nk'o'ne 
aju in che jyon ti'j. Mlay che cyaj ncoline, akine Cydios aj Israel. 

18Che jawil jlet ke nima wu'ne cyxol ke witz tz'la'j cyi'j, ex che jawil jlet ke twi a' 
tuj cymij chk'ajlaj; aju tzkij tx'otx' c'oquel te soban wu'ne, ax icx che jawil jlet ke 
twi a' wu'ne tuj tzkij tx'otx'. 

19Tuj tzkij tx'otx' che belex wawa'ne ke wi'ten, ke ch'i'x tze', ke k'atxab ex ke tze' 
olivo; tuj tx'otx' jatum minti' cynajbil xjal che jawil ch'iy ke tzaj wu'ne, tuc'ix c'ol 
ex ke tzis, 

20tu'ntzun cyque'yinte cycyakil xjal ex tu'n cybinte ex tu'n ttzaj cyk'o'n cywi' ti'j 
ex tu'n tel cynic' ti'j, wu'ne o bant tcyakil jlu, akine Cydios aj Israel, xjan kine. 

In che oc ke tilbilal cydios xjal tuj xjel tu'n Dios 

21In tma'n Kman cyja', aju cyrey tiyjil Jacob: Cytzaje akeye tilbilal, ex cyyec'untze 
ka ba'n che colin cyibe, cytzaje tu'n cyclonte cyibe. 

22Cytzaje tu'n ttzaj cyma'ne aju tzul te tibajxi ex tu'n ttzaj cytx'olba'ne aju o baj 
ojtxi, ex cbel kk'o'n kwi'ye ti'j; cyk'ontze tkanil keye ti'j ju ti'xti tzul te tibajxi, 
tu'ntzun tel knic'e ti'j jatum cpol baj. 

23Cymantze keye ti cbajel te tibajxi, cyyec'untze keye ka axix toc dios keye. 
Cybinchame alcye jacu bant cyu'ne, ka ba'n ex ka mya ba'n, nok tu'n ttzaj tchiylal 
ki'je ex tu'n kxobe. 

24Pero akeye minti' ch'in ba'n cyu'ne, ex aju cyak'unbene te jumajx minti' tajben. 
Ic'bilxix cywitz keju in che c'ulun cywitze. 

25Ma jaw nsc'o'ne jun xjal tuj tx'otx' tuj tbank'ab k'ij, lu tzul; ex max tuj tjawitz 
k'ij ctzajel na'n nbiye tu'n. In che baj twaban ke cawil ic tza'n in baj wabat bar 
tx'otx', ex ic tza'n in baj xyok'in xok'l tu'n tkan ju binchal xar. 

26¿Alcye o k'onte tkanil tej t-xe't jlu tu'ntzun kbinteye? ¿Alcye otok tzaj k'mante 
jlu ojtxi tu'ntzun kk'manteye ka ax toc tyol? Mi jun cyeye o k'mante tkanil lu ex 
mi jun o binte jun cyyole. 

27Akine in k'onte tkanil te tnam Sión atxix ojtxi ex xi nsama'ne jun nsanjele tu'n 
tpon tuj tnam Jerusalén k'olte tkanil ba'n. 

28Tej t-xi nque'yine, mi jun cyxol ke tilbilal pon tlak'ban tib; ex mi a'l jun ba'n 
tu'n tk'onte jun consej, ex misicyer jun jacu tzaj tzak'wente jun nxjele. 

29Cycyakil minti' ch'in cyajben ex minti' jun ti'xti jacu bant cyu'n; tilbilal ke ex 
minti' ch'in jacu tz'el bant cyi'j. 

Isaías 42 

Aju tmajen Kman Dios 

1Lu we nmajen lu, ex tzyu'n wu'ne tu'n tten tipumal, ma jaw nsc'o'ne ex in chin 
tzalaje ti'j. Ma noj tuj tanmi tu'n Nxewe tu'n t-xi tk'o'n aju nleye tz'aklxix cye 
cycyakil nasyon. 

2Mlay jaw sch'in ex mlay jaw tk'ajk'ajel twi', mlay binjtz tk'ajk'ajel twi' tuj cay. 

3Mlay cub ttokin jumajx jun ajlaj potz'jni ex mlay cub tyuptz'a'n aju mech nok in 
kusin. Axix toc il ti'j ccawil tuj tumelxix. 

4Mlay sict ex mlay tzaj baj tc'u'j ocxi tbinchet ju tz'aklxix twitz tx'otx'. Ke tnam 
ttzi'yile mar che ayol ti'j tu'n cybinte ju t-xnak'tzbil, chi Kman. 

5Ate Kman Dios cub binchante cya'j ex xi tlic'u'n, a cub binchante twitz tx'otx' ex 
tuc'ix ju in tzaj ch'iy twitz, a in k'onte cyank'ibl ex cyxew ke xjal najl twitz tx'otx', 
ex atzun jlu in tma'n Kman te tmajen: 

6Akine Dios in tzaj txconte teya tu'nju tz'aklxix kine, ex tzyu'n tk'aba wu'ne ex 
akine cwentil teya; aya c'oquel te nxele tu'n tcyuwset aju nyole cyjel bant ti'j 
wu'ne cyuc'il ke aj Israel, ex tu'n toca spic'un cye nasyon. 

7Cjaketel cywitz ke moẍ tu'na ex c'eletz ti'na ke xjal tuj pres ex tuj calabós jatum 
najlke tuj klolj. 

8Akine Cymane porque atzun nbiye, ex mlay wak'e ambil tu'n tjaw nimsa'n tbi 
juntl ex tu'n cyoc ten c'ulul cywitz ke tilbilal te nxele. 

9Lu ma japun tcyakil tkanil xi nk'o'ne ojtxi ex atzun ja'lo cxel nk'o'ne mastl tkanil 
ac'aj; in xi nma'ne jlu tu'ntzun tel cynic'e ti'j na'nxtok tbant, chi Dios. 

Bitz te ak'bil chjonte ti'j colbil tu'n Dios 

10Cybitzanxe jun bitz ac'aj te Kman; cynimsa'n jawe tbi max ttxa'npun tx'otx'; icx 
cyeye, akeye in che bete tibaj mar ex cyuc'ix ke txcup najl tuj, ax icx ke tnam 
cycubsa'n ttzi'yile mar cyuc'ix ke xjal najl cyuj. 

11Che tzalajx ke lugar tzkij tx'otx' cyuc'ix ke tnam ate' tuj, ax icx ke lugar jatum 
cycubsa'n ke tiyjil Cedar. Che bitzan tu'n tzalajbil ke xjal najl tuj tnam Sela, e tjaw 
tk'ajk'ajel cywi' cywi' ke witz. 

12Cynimsa'n jaw tbi Kman ex cyk'onx chjonte te max cyuj ke tnam cycubsa'n 
ttzi'yile mar. 

13Cxel Kman k'ojlel ic tza'n jun k'ojlel nim tipun, ex ck'ojlel tuc'il nim tk'oj ic tza'n 
jun xjal cyuw tc'u'j tuj k'oj; cjawil tk'ajk'ajel twi', cjawil sch'in tu'n ttzyet k'oj ex 
cbel cyi'j ke aj k'oj tu'n. 

14Chi Kman cyja': Ma tz'el k'ij minti' ma chin k'ajte ex minti' jun yol o txi nma'ne, 
atzun ja'lo chin jawil sch'ine ic tza'n jun xu'j oc nnu'l itz'j tal, in ayayan ex in 
xjik'ban tc'u'j tu'n. 

15Che bajel naj ke nmak witz wu'ne, ex ke tal witz cbajel tzkij tcyakil c'ul at twitz 
wu'ne, che oquel ke nima wu'ne te jun tzkij tx'otx', ex che bajel tzkij ke najab. 

16Che xel wi'ne ke moẍ tuj be minti' ojtzki'n cyu'n, che xel nẍaklu'ne tuj ju be 
na'nx cylonte. Cch'expetel klolj wu'ne tu'n toc te spic'un cywitz, ex aju tx'otx' nim 
tkan xak tuj c'oquel te chk'ajlaj. Cbantel jlu wu'ne ex mlay tzic'x ti'j. 

17Akeju nno'c ke' cyc'u'j cyi'j tilbilal ex in cyma'n cye tilbilal cyja': Akeye kdiose 
che chi, che elel ok ex ctzajel cych'ixwi, chi Dios. 

E oc ke aj Israel ic tza'n moẍ 

18Akeye chcyin cywi', cybintze; akeye moẍ, cyque'yintze tu'ntzun tcyile. 

19Moẍxix twitz nmajene cywitz cycyakil xjal, ex chcyinxix twi' nsanjele cywitz 
cycyakil. Moẍxix twitz aju sc'o'maj wu'ne cywitz cycyakil, ex moẍxix twitz 
nmajene cywitz cycyakil. 

20Nno'c tque'yin nim ti'xti, pero minti' nno'c tk'o'n tcwent ti'j; ba'n bin, pero 
minti' ch'in in tzaj tk'o'n twi' ti'j. 

21O tzalaj Kman ti'j tu'n toc t-xnak'tzbil te ma'xix toclen ex tbanilxix, tu'nju 
tz'aklxix te. 

22Pero ma txi elk'a'n tcyakilju at cye xjal lu, cycyakil ma che cu'x lamo'n tuj jul ex 
ma che ocx lamo'n tuj tze'; ma che'x k'i'n cyu'n xjal ex misicyer jun ba'n 
ttzokpinte cye, ma che'x elk'a'n ex mi a'l jun tu'n tcolpinte cye. 

23¿Pero alcye jun cyeye jacu txi nimante jlu? ¿Alcye banin tten tu'n t-xi tbi'n aju 
cbajel te tibajxi? 

24¿Alcye o k'onte ambil cye aj Israel akeju tiyjil Jacob, tu'n tcub cyi'j ex tu'n cyxi 
elk'a'n? ¿Myapetzun ax toc a Kman o k'onte ambil? E binchan il twitz Kman, 
minti' cub tuj cywitz tu'n cybet tuj be xi yec'un cye ex minti' xi cybi'n aju t-
xnak'tzbil. 

25Cyja'tzun o tzaj tk'oj Kman cyi'j ex cub tk'o'n cycastiw tu'n jun k'oj nimxix wen, 
ex e ocx k'o'n mer ic tza'n tuj jun k'ak' in c'ant wen, ex mi tu'n jlu minti' el cynic' 
ti'j. Masque nim o che c'ixbisanjtz tu'n k'ak', pero minti' ocx tuj cywi'. 

Isaías 43 

O'cxcu Kman Clol cye aj Israel 

1Atzun ja'lo, akeye aj Israel tiyjil Jacob, ate Kman aju binchante cyeye chi cyja': 
Mi'n che xobe porque ma che colpete wu'ne; ti'j cybiye e tzaj ntxco'ne porque 
etzan keye wu'ne. 

2Ka il ti'j tu'n cyic'xe tuj a', akine chin tele cyuc'ile, ka il ti'j tu'n cyic'xe cyuj nima, 
mlay che'x mulk'aje tjak' a', ex ka il ti'j tu'n cyocx k'o'ne tuj k'ak', mlay che tz'e'ye 
ex mlay jaw julin k'ak' cyi'je. 

3Porque akine Dios aju Cymane, aju clol cyeye, ex akine Dios Xjan cye aj Israel. 
Ma che'x nk'o'ne ke aj Ejipt, ke aj Etiopía ex ke aj Sabá, tu'n tcub cyi'j te cyxele 
tu'ntzun cycolpete. 

4Porque nimxix nc'u'je cyi'je, ma' cyoclene tuj nwitze ex c'ujla'n keye wu'ne. Nok 
tu'n cytene wuc'ile ex tu'n cycyaj ank'ine, ma che'x nk'o'ne ke xjal ex ke nasyon 
tu'n tcub cyi'j te cyxele. 

5Mi'n che xobe porque lu kine atine cyuc'ile. Max tuj tx'otx' tuj tjawitz k'ij ex max 
jatum nne'x baj, che ajetz nchmo'ne ke cyxjalile tu'n cytene juntl maj junx. 

6Cxel nma'ne teju lugar at tuj tbank'ab k'ij cyja': Che tk'o'n ajtze, ex cxel nma'ne 
teju lugar at tuj tnayaj k'ij cyja': Mi'n che cyaj ttzyu'ne. Cyi'n ajtze ke ncy'ajale ex 
ke nme'jele max ttxa'npun tx'otx' najchak. 

7Cycyakil keju toc nbiye cyi'j, akeju wu'ne, e bant tu'n tjaw cynimsa'n nbiye. 

8Cyi'ntze ke xjal etzan wu'ne, akeju at tbak' cywitz pero moẍ ke, ex at cyxcyin 
pero chcyin cywi'. 

9Ba'n tu'n toc cychmon cyib cycyakil tnam ex cycyakil nasyon tu'n cyoc tuj xjel. 
¿Alcye jun cyxol ke tnam lu otok tma jlu ojtxi, ex ka otok tzaj tk'o'n naj tkanil ti'j 
ju o baj te ojtxi? Ba'n tu'n ttzaj cyi'n testiw ti'j tu'n cymante ka ic tten jlu ex tu'n 
kbinte ex tu'n tel knic' ti'j ka ax toc cyyol. 

10Chi Kman cyja': Akeye testiw wi'je, ex akeye nmajene e jaw nsc'o'ne tu'n 
wojtzkinjtze cyu'ne, tu'n toc ke' cyc'u'je wi'je ex tu'n tel cynic'e alcye kine. Mi a'l 
juntl dios o ten nej nwitze ex mi a'l juntl ctel te tibajxi. 

11O'cx kine Dios aju Cymane, mi a'l juntl jacu che clete tu'n. 

12A kine in k'onte tkanil ex akine in pacbante: Ma che clete wu'ne ex mya tu'n 
juntl dios, ax keye testiw wi'je. 

13Akine Dios atxix ojtxi ex cucx ntene ja'lo. Mi a'l jun jacu tzokpaj tuj nk'abe. Mi 
a'l jun jacu cub k'uchinte ju in bant wu'ne. 

14Ate Kman aju Dios Xjan cye aj Israel, ex aju tzokpil cyeye chi cyja': Nok tu'nju 
at nc'ujlalile cyi'je, cxel nsama'ne txkan soldad tu'n cypon tuj Babilonia ex 
cycyakil ke aj Caldey che elel ok cyuj cybarc, akeju nim in che tzalaj cyi'j. 

15Akine Dios aju Cymane, aju binchante cye aj Israel, aju Dios Xjan ex cyreye, chi 
Dios. 

16Jaket jun be ojtxi tu'n Kman tuj mar, jun be nno'cx tuj tmij a' in yucch wen, 

17ex e je'tz ti'n txkan soldad nim cyipun, tuc'ix cycarwaj ex cychej, tu'ntzun cynaj 
tu'n. Cucx e cyaj pale' ex minti'tl o che jaw we', bi'x e cub baj ic tza'n jun mech in 
cub yupj. 

18Atzun ja'lo, chi Kman cye ke xjal etzan tu'n cyja': Mi'n tzaj cyna'ntle aju o baj 
cyi'je ex mi'n che ximantle ti'j ju o baj ojtxi. 

19Porque oc nbincha'ye jun ti'xti ac'aj ex oc cyila'ye bi'x ja'lo cbantel. Cjaketel jun 
be wu'ne tuj ju lugar minti' cynajbil xjal tuj, ex che jawil jlet ke nima tuj tzkij 
tx'otx'. 

20Chin jawil nimsa'ne cyu'n ke jil te tjak' c'ul, ic tza'n ke wech ex ke chyu'j 
avestrús, porque cjawil jlet nim a' wu'ne tuj lugar minti' cynajbil xjal tuj, ex che 
jawil jlet ke nima tuj tzkij tx'otx', tu'ntzun t-xi nk'o'ne te cyc'a ke xjal etzan wu'ne 
ex sc'o'maj ke wu'ne. 

21O nbinchaye ke xjal lu tu'n tjaw cynimsa'n nbiye tu'n cybitz. 

22Atzun cyeye aj Israel tiyjil Jacob, minti' e cubsane nwitze, nok o'cx ma baj 
cyganiye wi'je. 

23Minti' ẍe cub cybyo'ne ke ẍne'l tu'n tcub cypatune tibaj altar te jun oyaj te 
weye, ex minti' ẍin jaw cynimsa'ne cyu'n keju chojbil. Mya tu'nju in chin kanine 
oyaj cyeye ma che sicte, ex minti' ẍin k'ajte cyi'je tu'n tcub cypatune storac. 

24Minti' ma che lak'one ti'j jun wik ajlaj at tc'oc'jal tu'n ttzaj cyi'ne weye te 
cyoyaje, ex minti' tzaj cyk'o'ne t-sebyil alumaj weye te jun chojbil tu'n ntzalaje 
ti'j. Nokpe ma chin yajlanjtze tu'n tlaj ju il in bant cyu'ne ex ma chin sicte tu'nju 
mya ba'n in bant cyu'ne. 

25Pero nok tu'nju akine Cydiose ma cub nnajsa'ne cyile, tu'nju ma che ic'e tibaj 
nleye, ex mlay tzaj nna'ntle. 

26Ka at jun wile tuj cywitze, ba'n tu'n toc cyma'ne weye, tu'n kyolin ti'j ex tu'n tel 
nic'baj ti'j alcye at til. Cymantze ka jacu che ele twitz ex ka ax toc minti' cyile. 

27Aju tnejel cyxe'chele o binchan il, ex ke xnak'tzal cyeye jaw cyi'n cyib tu'n 
cyk'ojin wi'je. 

28Cyja'tzun cbel nk'o'ne cych'ixwi ke nejenel in che ajben tuj njaye, ex cxel 
nk'o'ne ambil tu'n cynaj ex tu'n cyoc xmayin ke aj Israel, akeju tiyjil Jacob. 

Isaías 44 

Cucx c'ujla'n ke aj Israel tu'n Kman, aju o'cxcu jun Dios 

1Chin cybintze ja'lo akeye aj Israel tiyjil Jacob, akeye nmajene sc'o'maj wu'ne. 

2Akine Cymane aju binchal cyeye, aju binchante cyeye tej na'nxtok cyul itz'je ex 
onin keye wu'ne. Akeye aj Israel tiyjil Jacob, mi'n che xobe, akeye nmajene 
sc'o'maj wu'ne, 

3porque cxel nk'o'ne a' tuj lugar minti' cynajbil xjal tuj ex che jawil jlet ke nima 
wu'ne tuj tzkij tx'otx'. Ctzajel nk'o'ne Nxewe tu'n tten cyuc'il ke cyiyjile ex ctzajel 
nk'o'ne ncy'iwbile cyibaj cyc'wa'le. 

4Che ch'iyel ic tza'n cha'x c'ul a'lin wen ex ic che oquel ic tza'n ke tze' chjaj ate' 
ttzi nima. 

5Oc tma jun cyja': Te Kman we kin, ex juntl c'oquel tk'o'n tbi tiyjil Jacob, ex juntl 
cbel ttz'iban tibaj tk'ab: Tetzbil Kman we kin, ex c'oquel tk'o'ntl Israel te juntl 
tbi. 

6Ate Kman, cyrey aj Israel ex colpil cye ex Tajaw Tcyakil, chi cyja': Akine t-xe 
tnejel ex ax kine te bajsbil; o'cx akine Dios, minti' juntl. 

7¿Atpe jun jacu pon ic tza'n kine? Ba'n tu'n tyolin ex tu'n ttzaj ttx'olba'n weye. 
¿Atpe jun jacu tzaj tk'o'n jun tkanil ti'j ju cyja' ttzaj te tibajxi, ex tu'n tmante 
alcyeju ch'ix tjapun? 

8Mi'n che sec'paje ex mi'n che xobe. Bay weye o nmaye jlu ex xi nma'ne atxix 
ojtxi, akeye testiw ti'j jlu. ¿Atpe juntl Dios? Minti', o'cx kine. Minti' juntl colol 
cyi'je, minti' jun ojtzki'n wu'ne. 

Nokx gan ke tilbilal 

9Cycyakil keju ba'n che binchan tilbilal nokx gan ke, ex keju tilbilal akeju 
c'ujla'nxix cyu'n, minti' cyajben. Akeju in che c'ulun cywitz, moẍ ke ex minti' 
nne'l cynic' ti'j, cyja'tzun cbel cych'ixwi. 

10Aju xjal in cub binchante jun tilbilal tu'n toc te tdios ex tu'n tc'ulun twitz, nokx 
gan in naj tk'ij ti'j. 

11Cycyakil keju in che c'ulun cywitz ke tilbilal cbel cych'ixwi. Akeju binchal ke 
tilbilal, xjal ke. Nokwit junx che ul yec'ul cyib tu'n cyoc tuj xjel, jaculo cub 
cych'ixwi ex jacu tzaj nim cyxobil. 

12Ba'n ku'n ti in tbincha'n jun tx'inol c'uxbil: In tzaj ti'n ju tz'kab, ex tbajlenxi 
cyakix ju c'uxbil tu'n k'ak', in baj ttx'ino'n ju c'uxbil tu'n martiy tu'ntzun tbant 
aju taj tu'n tcub tbincha'n. In ak'nan ti'j tuc'il tipun tk'ab, pero ka minti' ma wa'n, 
in baj tipun, ex ka minti' ma c'an, in sict. 

13Ba'n ku'n alcye in tbincha'n jun calpinter: In baj techan ju tze' tu'n metro, in 
baj tk'o'n techal tu'n lapis tuc'ix compás ex nno'c ten ak'nal ti'j tu'n tz'kab. 
Cyja'tzun tten in bant jun tilbilal tu'n, ex in cyaj tk'o'n tilbilal mer ic tza'n tilbilal 
xjal ex mejor nno'c tu'n. Octzun tbant, nno'cx tk'o'n tuj tja. 

14In jaw ttx'emin xjal jun tze' wi'ten, ex ka tzis, ex ka jun wi' c'ol, akeju in che 
ch'iy cyxol mastl tze' tuj chc'ul. Ex ka in cu'x tawa'n jun wi' tzaj aju in ch'iy tu'n 
jbal. 

15Ti'j tze' lu nne'l cysi' xjal, in xi cyi'n junjun piẍ tu'n tocx tuj k'ak' tu'n cymek't 
tu'n, ex junjuntl piẍ in che ajben tu'n ttzk'aj pan, atzun junjuntl in ajben cyu'n 
tu'n tbant jun tilbilal tu'n toc te cydios, ex in che cub ẍmeje' twitz tu'n cyc'ulun 
te. 

16Junjun piẍ tze' nno'cx cyk'o'n tuj k'ak' tu'n tocx txo't chibj tibaj; octzun tbaj 
chibj txo'maj cyu'n, bi'x in che noj tu'n. Ax icx in che mek't tu'n k'ak' ex in cyma'n 
cyja': Ba'n ju k'ak', ch'ix kmek't tu'n. 

17Ex ti'j ttx'akan tze' in baj cybincha'n jun tilbilal tu'n toc te cydios, in che cub 
ẍmeje' tu'n cyc'ulun twitz, ex in che cubsan twitz, che chi cyja': Ko tcloma porque 
aya kdiose. 

18Ke xjal lu minti' ch'in ba'n cyu'n ex minti' nne'l cynic' ti'j, moẍ ta' cywitz, minti' 
in che que'yin ex lamo'n tuj cynabl, minti' nne'l cynic' ti'j. 

19Minti' in che cub ten ximal ti'j, atx taj tu'n toc cynabl tu'n tel cynic' ti'j ex tu'n 
t-xi cyma'n: Mij tze' ma tz'ocx kk'o'n tuj k'ak' ex tu'n t-xk'a'lil ma tzk'aj kwa pan, 
ma baj ktxo'n kchi' ex ma baj ku'n. ¿Ba'npetzun tu'n tbant ku'n jun tilbilal ic'bil 
ti'jx ttx'akan tze' lu? ¿Ba'npetzun tu'n kc'ulun twitz jun piẍ tze'? Che chiwt. 

20A jlu axix toc nokx gan, junx ta' ic tza'n tu'n t-xi klo'n tza'j. Axju cynabl xjal in 
sbunte cye ex tu'ntzun jlu mlayx che clet. Mlayx tz'el cynic' ti'j nok tten ju tilbilal 
tzyu'n cyu'n ex mya dios. 

Cub tnajsa'n Kman aju cyil aj Israel ex e clet tu'n 

21Akeye aj Israel tiyjil Jacob, cyna'ntze ka akeye nmajene; akeye nmajene ex 
akine in binchan cyeye. Akeye aj Israel, mi'n tzic' nna'njtze cyu'ne. 

22Ma cub naj cypaltile ex cyile wu'ne, ic tza'n in cub naj muj. Cyajtz meltz'aje 
wuc'ile porque wu'ne ma che colpete. 

23Aya cya'j, tjaw sch'ina tu'n tzalajbil ti'j ju ma tbincha Kman, ex akeye lugar t-
xe'pun tx'otx', che sch'ine tu'n tzalajbil. Akeye witz ex tal witz ex cycyakil ke tze' 
ate' cywi'ye, che sch'ine tu'n nim tzalajbil porque ma tzaj tyec'un Kman tajwalil 
tu'nju ma che colpet ke aj Israel tu'n, akeju tiyjil Jacob. 

24Atzun jlu in tma'n Kman aju colpil cyeye, aju pok'sante cyeye tej na'nxtok cyul 
itz'je: Akine Dios aju cymane, aju binchal tcyakil, wu'ne xi nlic'pu'ne cya'j ex cub 
nk'ukba'ne tx'otx' ex mi jun o oninte weye. 

25Mlayx wak'e ambil tu'n tjapun cyyol ke pacbal nic'al yol; cbajel tzact cynabl ke 
xjal aj k'ij wu'ne. Che oquel meltz'aj ke aj nabl ti'jx cyyol ex aju cyojtzkibl c'oquel 
te nokx gan. 

26Pero wu'ne in japun cyyol ke nmajene, ex wu'ne nne'l ba'n aju cyximbetz keju 
sama'n wu'ne. Cxel nma'ne tu'n cynajan juntl maj ke xjal tuj Jerusalén, ex ke 
tnam tuj tx'otx' Judá che jawil binchet, ex ke tnam otok che cub xitj che jawil 
binchet juntl maj. 

27Jacu txi nma'ne te nintz mar tu'n taj tzkij, ex cye ke nima tu'n taj tzkij a' cyuj. 

28Cxel nma'ne te rey Ciro cyja': Ma tz'oc nk'o'ne te cwentil ke xjal etzan wu'ne. 
Oc tbincha'ya tcyakilju wajbile ex cxel tma'na te tnam Jerusalén cyja': Cjawil 
bincha'na juntl maj, ex cxel tma'na te njaye: Che bel ke' t-simyentila, chiloya. 

Isaías 45 

Tzaj tma'n Kman tu'n tjapun jun ak'untl tu'n rey Ciro 

1Oc tk'o'n Kman toclen Ciro tu'n toc te rey, tzaj ttzyu'n tk'ab tu'n tten tipumal, 
tu'ntzun tcub cyi'j ke nasyon tu'n ex tu'n tel baj ti'n cymacbil rey, akeju in che 

ajben tuj k'oj. Che jaketel ke tpwertil tnam tu'n Kman twitz rey Ciro ex mi a'l jun 
jacu tz'etz lamonte cye. Ex ja'lo in xi tma'n te cyja': 

2Chin bel neje twitza, che bel nti'line ke witz, c'oquex npa'ne ke tpwertil tnam 
k'an c'uxbil ex che bajel ntokine ke c'uxbil toc ttzi tpwertil tnam. 

3Cxel nk'o'ne ke ti'xti tbanil ex wi'yil teya, akeju ewan ex ju k'inumabl c'u'n cyuj 
ke lugar tuj tewan, tu'ntzun tel tnic'a ti'j akine Cydios aj Israel ex akine in chin 
txocone ti'ja ti'j tbiya. 

4Txqueta wu'ne ti'j tbiya nok tu'n cylaj sc'o'maj wu'ne ke nmajene, akeju aj Israel 
tiyjil Jacob, ex ma txi nk'o'ne juntl tbiya ma' toclen masque minti' nne'l tnic'a 
wi'je. 

5Akine Dios ex minti' juntl, minti' juntl Dios o'cx kine. Cxel nk'o'ne tipuna tu'n 
tcub cyi'j tnam tu'na masque minti' nne'l tnic'a wi'je. 

6Oc nbincha'ye jlu tu'n tel cynic' cycyakil xjal tuj tjawitz k'ij ex tuj telex k'ij minti' 
juntl ic tza'n kine. Akine Dios aju Cymane ex minti' juntl. 

7Wu'ne in bant spic'un ex klolj, in che ten xjal tuj txubtxaj wu'ne, ex in tzaj 
nk'o'ne yajbil cyi'j. Akine Dios aju in binchante tcyakil jlu. 

Aju tipumal Dios ma' t-xilen 

8Max tuj cya'j ctzajel nsama'ne aju cambabl ic tza'n tk'ab che'w in tzaj twitz cya'j, 
ex ic tza'n jbal in tzaj tuj muj in tc'mo'n tx'otx', aju ctzajel tk'o'n ic tza'n twitz 
atzunju colbil ex oc cybincha' xjal ju tz'aklxix. 

9Ay bec'bil twitz ju xjal nno'c ten k'ojel tuc'il ju binchalte te. Ic tten ic tza'n jun 
piẍ ttx'akan c'il cyxol txkantl piẍ ttx'akan c'il. ¿Jacupe txi tma'n aju xcab tx'otx' te 
binchal xar: Ti nbaj teya? chiwt, ex ¿jacupe txi tma'n jun c'il teju binchalte te: 
Miban tz'ak'nana, chiwt? 

10Ay bec'bil twitz ju xjal in xi tman te tman cyja': ¿Tiku'n ma chin oc tpok'sa'na? 
ka chi, ex ka in xi tma'n te ttxu' cyja': ¿Tiku'n ma chin ul talina? ka chi. 

11Ate Kman aju Dios Xjan cye aj Israel, aju binchante cye, in tma'n cyja': ¿Jacupelo 
tzaj cykanine weye alcye cbantel wu'ne cyi'j ke nc'wa'le ex ka tu'n ttzaj cyk'ma'n 
weye alcye tu'n tbant wu'ne? 

12Wu'ne o bant twitz tx'otx' cyuc'ix ke xjal najl twitz; tu'n nk'abe xi nlic'pu'ne 
cya'j ex xi nma'ne tu'n cyjaw jlet cycyakil che'w ate' twitz cya'j. 

13Wu'ne jaw jlet ju rey Ciro tu'n tcub cyi'j ke mastl rey tu'n, ex mya cyuw c'elel 
tbe wu'ne, tu'n cjawil tbincha'n juntl maj tnam etzan wu'ne, ex tu'n che tzokpetel 
ke xjal e je'x k'i'n pres, ex mlay tz'el tkanin twi tc'u'j ex chojbilte ti'j tak'unben. A 
Kman aju Tajaw Tcyakil in k'mante jlu. 

14Chi Kman cye aj Israel cyja': Aju cyk'inumabl ke aj Ejipt ex aju cyc'a'ẍ aj Etiopía 
c'oquel te cyeye; ex ke aj Seba ma' cywa'l tzul cyk'on cyib tuj cycwente ex che 
oquel te cymajene, che oquel lpe' cyi'je c'alo'n ke tu'n caden ex che bel ẍmeje' 
cywitze tu'n cycubsan cyeye, ex ctzajel cyma'n cyeye cyja': Ax toc a Dios at 
cyuc'ile, o'cx te ex minti' juntl Dios, che chilo, chi Dios. 

15Axix toc aya jun Dios ta'ya tuj ewaj, aya Cydios aj Israel ex aya colol. 

16Cycyakil keju binchal ke tilbilal cbel cych'ixwi ex c'elel cynic' xjal cyi'j nokx gan 
ju in bant cyu'n. 

17Atzun cye aj Israel che cletel tu'n Kman, te jumajx aju colbil cye, mlay cub 
cych'ixwi ex mlay naj cynabl. 

18Ate Kman o binchante cya'j, atzun Diosju, aju binchante tx'otx' ex cub 
tk'ukba'n, ex mya o bant tu'n tu'n tten nok cucx, nok o'cx o tbincha tu'n cyten 
xjal twitz, atzunju in k'mante cyja': Akine Dios ex minti' juntl. 

19Minti' ma chin yoline tuj ewaj ex mi tuj jun lugar tuj tewan twitz tx'otx'. Minti' 
xi nma'ne cye ke tiyjil Jacob: Chin cyjyome nokx gan, nchiwte. Akine Dios in chin 
yoline axix toc ex in xi nma'ne aju tz'aklxix. 

In yolin Kman cyi'j ke tilbilal tu'nju nokx gan ke 

20Akeye xjal, cychmon oc cyibe ex cytzaje, che lak'etze cycyakile akeye e cyaj clet 
cyuj ke tnam. Minti' cynabl ke xjal ikan ke tilbilal cyu'n oc cyex tuj cay, porque 
ke tilbilal, tze' ke, ex in che cub ten xjal cubsal twitz cydios aju mlay che clet tu'n. 

21Ba'n tu'n cyyoline ex cymantze jun yol te colbil cyibe, ex ba'n tu'n tbaj cykanine 
cyxolxe: ¿Alcye o k'mante jlu atxix ojtxi tej na'nxtok tbant? ¿Alcye o k'onte tkanil 
jlu ojtxi? ¿Myapetzun akine in k'onte tkanil? Akine Dios ex minti' juntl. O'cx akine 
tz'aklxix ex colol, minti' juntl. 

22Cytzaje wuc'ile tu'n cyclete wu'ne, akeye tnam ate'ye max ttxa'npun tx'otx', 
porque akine Dios ex minti' juntl. 

23Xi nma'ne jun nyole axix toc wu'nx wibe, xi ntziyane jun nyole axix toc, ex aju 
yol lu mlay ch'expet; cycyakil xjal che cbel ẍmeje' nwitze, ex cycyakil ctzajel 
cytziyan tu'n cynimante weye. 

24O'cx tuc'il Kman at ipumalj tu'n tcub ti'j tcyakil, che chilo wi'je. Cycyakil keju 
in che k'ojin wi'je cbel cych'ixwi. 

25Nok wu'ne che oquel te tz'aklxix cycyakil cyiyjil aj Israel, ex che tzalajel wi'je. 

Isaías 46 

1Aju cydios xjal Bel tbi in cub paktz'aj ti'j, ex aju cydios xjal Nebo tbi in cub tz'ak 
twitz tx'otx'. Ikan in che'x ke tilbilal cyu'n chej ex puro al cyikatz cyna'n ke chej 
otok che sict. 

2Ke cydios xjal in che cub paktz'aj cyi'j ex in che cub tz'ak twitz tx'otx', minti' in 
che jaw we' tu'n cyclet ex ax ke in che'x k'i'n pres tuj juntl tnam. 

3Chin cybintze akeye tiyjil Jacob, cycyakile cyiyjil aj Israel, akeye o che cyaj 
ank'ine, cycyakil keju ate'x tuj tnam Israel. Tej na'nxtok cyul itz'je, tuj ncwente 
ate'ye, ex palo'n keye wu'ne tej matok ne'x keye. 

4Ex axwe kin oc cyoque te tij xjal; oc t-sakix cywi'ye, cucx tzyu'n keye wu'ne tu'n 
tten cyipune. Akine in binchante cyeye ex cucx che jawil wikane, cucx cxel 
nk'o'ne cyipune ex che cletele wu'ne. 

5¿Alcye juntl jacu che yoline ti'j ka icx ic tza'n kine? ¿Alcye jun jacu pon ic tza'n 
kine tuj cywitze? 

6At xjal in jatz cyi'n nim k'an pwak tuj cych'u'ẍ ex nno'cx cymalo'n sak pwak tuj 
balans; te tibajxi in bant jun cytrat tuc'il jun xjal at nim tnabl tu'n tak'nan ti'j sak 
pwak, tu'n tcub tbincha'n jun dios ex tu'n cycub ẍmeje' c'ulul twitz. 

7In jax cyk'o'n twi cysemil tu'n t-xi cyikan ex in cub cyk'o'n tuj jun lugar cyuw 
tten, ex axtzun in cyaj ten tuj tlugar, minti' in yucch. Masque ma che jaw sch'in 
tu'n cykanin onbil te, minti' in tzaj ttzak'we'n ex mlay che clet tu'n oc ttzaj yajbil 
cyi'j. 

8Cyna'ntze jlu, akeye miban che nimane, cheba che ximane ti'j ju o nbinchaye. 

9Cyna'ntze aju o baj tuj tk'ijlalil ojtxi. O'cx akine Dios ex minti' juntl. Akine Dios 
ex minti' juntl ic tza'n kine. 

10In nk'o'ne tkanil atxix t-xe tnejel ti'j ju tzul te bajsbil; in nk'o'ne tkanil atxix 
ojtxi ti'j ju cbajel tuj tk'ijlalil tzul. In xi nma'ne cyja': Aju o cub nximane tu'n tbant, 
wu'ne cbantel; cbantel wu'ne tcyakilju wajbile. 

11Ma tzaj ntxco'ne jun xjal tuj tjawitz k'ij, tzul te najchak ic tza'n jun k'anjan ex 
cjapunel nximbetze tu'n. O nmaye, ex ictzun cbantel wu'ne; o cub nximane alcye 
tu'n tbant wu'ne, ex cjapunelx. 

12Chin cybintze akeye xjal cyuw cyanmi, tuj cywitze ka najchak ta' colbil cyeye: 

13wu'ne tzul lak'e' aju colpibl cye xjal, aju colbil wu'ne mlay we', lu ch'ix tul 
canun. Che cletel aj Sión wu'ne ex cxel nk'o'ne cyajwalil aj Israel, ic tza'n weye. 

Isaías 47 

Tej tcub xitj tnam Babilonia 



1281 

 

 
Mam del Norte 

© 1993 Sociedades Bíblicas Unidas. 
  

 

 

1Tcu'tza ex kecuya tuj kuk aya tnam Babilonia; ic ttena ic tza'n jun tal k'apoj 
na'nx tcnet tchmil; tcu'tza tuj tk'ukbila ex kecuya twitz tx'otx' aya tnam Caldey; 
ic ttena ic tza'n jun tal k'apoj, porque mlaytl cyma xjal ti'ja ka ne'x ta'ya ex ka 
tcwentin tiba wen. 

2Tzyuma tal cya' ex che'nctza triw, k'in ela xbalun aju toc te txaybil twitza, jalo'n 
jawa tchuya, e tcyaj sbaje' tcuxa, tic'x beta cyuj ke nima; 

3e tcyaj k'ancha'l tcyakil t-ximlala ski't ti'j, tu'n ttzaj tch'ixwiya. Cbel tcastiwoya 
wu'ne ti'j tbinchbena mya ba'n, ex mi jun jacu mayonte weye. 

4Aju colpil ke, atzunju Dios Xjan cye aj Israel, aju toc tbi Kman Tajaw Tcyakil. 

5Chi Kman cyja': Kecuya ex mi'n k'ajta aya tnam Babilonia, tocxa tuj klolj porque 
mlay tz'oc k'ma'ntl tbiya xu'j rey cawil cyibaj nasyon. 

6Tej ttzaj nk'oje ti'j ju tnam sc'o'maj wu'ne, e el wic'une ke xjal ate' tuj, akeju 
etzan wu'ne, ex e je'x nk'o'ne tuj tk'aba tu'n tcub cyi'j tu'na; atzun teya minti' tzaj 
tz'e'y tc'u'ja cyi'j, nok o'cx e baj tyajla'na ke tij xjal ate' cyxol. 

7O tmaya cyja': Cucx chin cawile te jumajx akine xu'j rey, chiya. Minti' cub tena 
ximal ti'j jlu ex minti' cub tena ximal ti'j tza'n tten tu'n tpon baj bajsbil teya. 

8Cyja'tzun bintza jlu ja'lo, aya xu'j nimxix tganiya tu'n tachina; tuj twitza segurxix 
ta'ya tuj tcawbila ex in baj t-ximana tuj tanmiya cyja': O'cxcu akine ex minti' juntl 
ic tza'n weye; mlay chin oque te meba xu'j ex mlay chin cyaj tene minti' wale, 
chiya. 

9Pero minaben, te junx k'ij che tzajel keju cabe mya ba'n lu ti'ja: Cyjel tena meba 
xu'j ex cyjel tena minti' tala, bi'x cnajela, masque ba'n k'ijina ex masque ba'n nim 
mañ tu'na. 

10Tuj twitza segurxix ta'ya tuj tbinchbena mya ba'n ex cub t-ximana cyja': Minti' 
jun in que'yin wi'je, chiya. Aju tnabla ex tojtzkibla ma che cub sbunte teya. Cub 
t-ximana tuj tanmiya cyja': O'cxcu akine ex minti' juntl ic tza'n weye, chiya. 

11Pero tzul jun mya ba'n tibaja ex mlay mayet tu'na tu'nju mañ ba'n tu'na; ctzajel 
jun xitbil ti'ja ex mlay bant tmayonjtz tu'na; ctzajel jun c'ixbisabl ti'ja aju 
minti'tok in ayona ti'j, nok minaben tzul ti'ja. 

12Cucx cy'a'na ex cucx k'ijina, ic tza'n o bant tu'na tej k'apojxtok ta'ya; mya yajcu 
jacu tz'ajben teya, mya yajcu tu'n jlu jacu che xob xjal twitza. 

13Ma che tzaj ti'na nim xjal k'ol consej teya ex ma sicta tu'n jlu. 

14Pero bintza, ke xjal lu ic cyten ic tza'n tzkij ch'im in baj tz'e'y tu'n k'ak', mlay 
bant cyclonte cyib tuj k'ak'. Porque mya ic tten k'ak' lu ic tza'n ttx'an xk'a'l tu'n 
kcub ke' ti'j ex tu'n kmek't tu'n. 

15Cyja'tzun cbajel cyi'j ke k'ol consej teya, akeju ma sicta cyu'n atxix ttzajlena tuj 
tk'apojila. Teylex te junjun c'elel tzpet ti'j tbe ex mi a'l jun jacu cleta tu'n. 

Isaías 48 

In tk'o'n Kman tkanil cyi'j ke ti'xti ac'aj 

1Cybintze jlu akeye tiyjil Jacob, toc cybiye aj Israel ex tiyjil Judá keye, in xi 
cytziyane jun yol axix toc tuj tbi Kman, in tzaj cyna'ne tbi Cydios aj Israel, pero 
mya ax toc cyu'ne ex mya tz'akl keye twitz. 

2In cyma'ne cyja': Teju tnam xjan ko'ye, che chiye, ex k'ukl toc cyc'u'je ti'j Cydios 
aj Israel, aju toc tbi Kman aju Tajaw Tcyakil. 

3Atxix t-xe tnejel xi nma'ne tkanil cyeye cyi'j ke ti'xti o che baj ex ax kine o chinx 
yec'unte cyeye. Jurat o nbinchaye ex ax toc o che bant. 

4Ba'n wu'ne cyuw cywi'ye, cyuw keye ic tza'n c'uxbil, ex ic tza'n k'an c'uxbil mlay 
cub paktz'aj ti'j. 

5Xi nma'ne tkanil cyeye atxix ojtxi, xi nma'ne cyeye tej na'nxtok tu'n tul canun. 
Cyja'tzun mlay bant tu'n t-xi cyma'ne cyja': Aju tilbilal kdiose tze' ex ke tilbilal 
c'uxbil cytx'otx'il, atzun keju ma che k'mante tu'n tbant icju. 

6O cybiye tcyakil jlu; cyk'onque cwent ti'j ex cxel cynimane ka ax toc; atzun ja'lo 
cxel nma'ne ac'aj tkanil cyeye cyi'j ke ti'xti ate' tuj ewaj, akeju minti'tok ojtzki'n 
cyu'ne, 

7akeju ti'xti lu ma che binchet ja'lo, mya ojtxi e bant ex na'nxtok cybinteye tkanil 
cyi'j, ex matzun ja'lo ma cybiye. Cyja'tzun mlay bant txi cyma'ne cyja': Bi'maj jlu 
ku'ne. 

8Na'nxtok cybinteye tkanil cyi'j ex minti'tok ojtzki'n cyu'ne, porque tcyakil maj 
minti' in xi cybi'ne, mer ic tza'n lamo'n tuj cyẍcyine. Ba'n wu'ne, tcyakil aju in 
cyma'ne mya ax toc, ex atxix tej cyitz'je toc cybiye te miban che nimane. 

9Pero xi nc'u'ne nk'oje, nok tu'n tjaw nimsa'n nbiye, ex we' nk'oje; cyja'tzun 
minti' e naje wu'ne. 

10Akine in baj saksante cyeye, pero mya ic e tenbaye ic tza'n in tenba sak pwak, 
nok o'cx e ocx nk'o'ne tuj nim c'ixbisabl, mer ic tza'n tuj jun jorni. 

11Tu'n tlaj nbiye ma'xix toclen ma nbinchaye jlu, porque mlay wak'e ambil tu'n 
tyolinjtz mya ba'n wi'je. Mlay wak'e ambil tu'n tjaw nimsa'n tbi juntl te nxele, chi 
Dios. 

Tu'n Kman ccletel aju tnam etzan tu'n 

12Chin cybintze akeye aj Israel tiyjil Jacob; o che txocliye wu'ne, akine o'cxcu jun 
Dios, akine t-xe tnejel ex ax kine te bajsbil. 

13Tu'n nk'abe cub nk'o'ne tk'ukbil tx'otx' ex wu'nxe xi nlic'une cya'j; oc cytzaj 
ntxco'ne in che ul lak'e'. 

14Cychmon oc cyibe cycyakile ex cybintze: ¿Alcye jun cyxol ke tilbilal nno'c 
cydiosin xjal o k'mante tkanil ti'j ju ctzajel? Aju xinak o jaw nsc'o'ne cbantel tu'n 
aju o cub nximane tu'n tbant ti'j Babilonia, ex c'oquel ten k'ojlel cyi'j aj Caldey. 

15Akine inx k'mante te, wu'ne tzaj ntxco'ne, wu'ne tzaj wuc'ine, ex aju cbantel 
tu'n ba'n c'elel. 

16Che lak'etze wuc'ile ex cybintze jlu: Atxix t-xe tnejel minti' in yoline tuj ewaj, 
ex tejtzun ttzaj tcyakil jlu, lu kine at, chi Dios. Ex atzun ja'lo ate Kman ma tzaj 
samante weye ex ma tzaj t-sama'n T-xew junx wuc'ile. 

17Atzun jlu in tma'n Kman aju colpilte cyeye, aju Dios xjan cye aj Israel: Akine 
Dios aju Cymane, akine chin xel xnak'tzante ju ba'n tu'n tajben te cyeye, akine 
chin xel ẍaklunte cyeye tuj be cxel cyi'ne. 

18Nokwit xi cynimane aju xi nma'ne cyeye, mawtlo che tene tuj txubtxaj nimxix 
ic tza'n jun nima nojni tu'n a', ex aju in cybincha'ne, ba'nwtlo ma tz'el cyeye ic 
tza'n ju a' in jaw xtulk'in tibaj mar, 

19ke tiyjila mawtlo chmet nimxix cybaj ic tza'n ttxa tz'a'n ttzi mar mlay bant 
tajlanjtz; minti'wtlo ma che naje wu'ne ex minti'wtlo ma che el nlak'ba'ne 
nwitze. 

20Cyetze tuj Babilonia, cyetz oke cywitz aj Caldey. Cyk'manxe tkanil lu, che 
sch'ine tu'n tzalajbil, cyk'manxe cye ke xjal ate' max ttxa'npun tx'otx', cyk'manxe 
cyja': Ate Kman ma colpinte cye tiyjil Jacob akeju tmajen. 

21Tej cyex ti'n tuj tzkij tx'otx', minti' tzaj txketle'n cyi'j, jaw jlet jun twi a' t-xe pic 
tu'n, el c'abchaj pic ex etz tilj nim a' tuj. 

22Atzun cye xjal binchal mya ba'n, mlay che ten tuj txubtxaj, chi Kman. 

Isaías 49 

Aju tmajen Kman spic'un cye nasyon 

1Chin cybintze akeye tnam tcubsa'n ttzi mar; cyk'ontz cywi'ye ti'j nyole akeye 
nasyon najchak ate'ye: Ate Kman jaw sc'on weye tej na'nxtok wul itz'je, oc tk'o'n 
nbiye atxix tej atinxe tuj talbil ntxu'ye. 

2Oc tk'o'n ntzi'ye ic tza'n jun spad banin ttzi', ex ewan kine tuj tk'ab tu'n nclete; 
ma chin oc tk'o'n ic tza'n jun plech tz'u'p twi' ex ma chin cu'x tk'o'n tuj tcubil. 

3Tzaj tma'n weye cyja': Akeye aj Israel nmajene keye, cyi'je cjawil nimsa'n nbiye. 

4Atzun weye otok cub nximane cyja': Nokx gan ma chin ak'nane ex nokx gan ma 
baj nnajsa'ne wipune, pero ax toc ate Kman ccolil wi'je, ex aju twi nc'u'je tuc'il 
Dios ta'. 

5Ma nc'ame jun woclene tuc'il Kman aju Ndiose, ex ma tzaj tk'o'n wipumale. Ate 
Kman o pok'sante weye max tuj talbil ntxu'ye tu'ntzun woque te tmajen, ex tu'n 
tajtz cyi'j ke aj Israel akeju tiyjil Jacob, ex tu'n toc cychmon cyib tuc'il Kman. 

6Chi Kman weye cyja': Mya nok o'cx tu'n toca te nmajene, ex mya nok o'cx tu'n 
toc juntl maj cyoclen ke tiyjil Jacob tu'na ex tu'n cyul meltz'aj aj Israel akeju e 
cyaj clet; ax icx c'oquela te spic'un wu'ne cye mastl nasyon, tu'n t-xi tma'na tuj 
tcyakil twitz tx'otx' aju colbil wu'ne, chi Kman. 

7Ate Kman aju colpil ke, aju Dios Xjan cye aj Israel, in tma'n teju tnam ic'un cyu'n 
mastl tnam ex o txi tzyu'n tu'n toc te cymajen ke mastl rey: Oc cyque'yinjtze 
cyu'n ke rey ex cyu'n ke nejenel, che jawil we' ex che bel ẍmeje' cywitze, porque 
akine Cymane aju Dios Xjan cye aj Israel o chin jaw sc'onte cyeye, ex in japun ju 
nyole tziyimaj wu'ne cyeye. 

Aju tkanil tu'n tjaw binchet juntl maj tnam Jerusalén 

8Chi Kman cyja': Tuj tk'ijlalil xtalbil nbiye tyola: Tuj tk'ijlalil colbil tzaj nk'o'ne 
onbil teya. Cwentina wu'ne tu'n tcyaj bant ti'j jun nyole cyuc'il tnam nok tu'na, 
tu'n cyjaw binchet juntl maj ke cytanmi aj Israel, tu'ntzun cyoc juntl maj te tajwil 
tx'otx' aju otok naj, 

9ex tu'n t-xi k'met cye ke pres: Ba'n tu'n cyetze; ex tu'n t-xi k'met cye ke najl tuj 
klolj: Ba'n tu'n cyetze tuj klolj tu'ntzun cytene tuj spic'un. Tuj tcyakil part te cybe 
oc cyaj meltz'aj cnetel cywa, ex nok alcye part twi witz tz'la'j cyi'j cnetel cywa, ic 
tza'n in cnet cywa alumaj. 

10Mlay tzaj we'yaj cyi'j mi txketle'n, ex mlay che naj tu'n ta'w k'ij ex mi tu'n ta'w 
cyak, porque c'ujla'n ke wu'ne ex ẍaklu'n ke, ex che xel wi'ne jatum in jatz jlet 
cywi a'. 

11Cjaketel jun be wu'ne cyxol ke witz, ex che oquel ke be te chk'ajlaj wu'ne. 

12Cyque'yinxe, lu ke che ul, najchak ma che tzaj, txkan ma che tzaj tuj tx'otx' tuj 
tbank'ab k'ij ex txkantl tuj telex k'ij ex junjuntl ma che tzaj tuj tx'otx' Sinim. 

13Aya cya'j, sch'ina tu'n tzalajbil. Aya tx'otx', tzalajxa nim. Akeye witz, tjaw 
tk'ajk'ajel cywi'ye cyuw wen tu'n tzalajbil. Porque tu'n Kman ma k'ukbanjtz 
cyc'u'j xjal etzan tu'n, ex ma tzaj tz'e'y tc'u'j cyi'j tuj ju yajbil cye. 

14Otok cyma aj Sión cyja': Ma ko cyaj coline tu'n Kman, ma tzic' kna'le tu'n, che 
chi. 

15Atzunte Dios in tma'n cyja': ¿Jacupe tzic' tna'l tu'n jun txuybaj tu'n mi'n 
tc'ujlante tal? Balo jacu tzic' tna'l tu'n, atzun weye, mlay tzic' cyna'le wu'ne. 

16Porque bi'x tz'iban cybiye wu'ne twitz nk'abe, ex cucx in chin ximane cyi'j ke 
muro tocsa'n ti'j cytanmiye. 

17Lu che ul naj ke xjal tu'n tjaw cybincha'n cytanmiye juntl maj; atzun keju e baj 
xitun cytanmiye mi'n che tentl. 

18Cyi'n jaw cywitze jawni ex cyque'yinxe cyi'jele, niban tbaj cychmon cyib 
cycyakil xjal tu'n cypon juntl maj cyuc'ile. Akine Dios in xi nma'ne jun nyole axix 
toc: Cycyakil jlu ic che oquel ic tza'n jun tbanil uwj tu'n tcub cyk'o'ne cykule, ic 
tza'n uwj in cub tk'o'n jun k'apoj tkul te tachbil oc tmoje'. 

19Aju cytanmiye tuc'ix cytx'otx'e o che cub xitj ex o che naj, atzun ja'lo mlay 
canun cytx'otx'e tu'n cynajan xjal tuj, tu'nju tal ch'in. Keju e cub xitunte 
cytanmiye che elel lak'e' najchak cyi'je. 

20Ke cyc'wa'le otok che naj tuj cywitze, ctzajel cyma'n cyeye cyja': Aju tx'otx' 
mlay canun te keye, cyk'ontze mastl lugar tu'n knajane twitz. 

21Atzun cyeye oc cyma'ye tuj cyanmiye cyja': ¿Alcye ma tzul alinte ke kc'wa'l lu? 
Minti'tok kc'wa'l nej ex minti'tok tu'n cytzaj tu'nju otok ko'x k'i'n pres ex otok 
ko ex lajo'n. ¿Alcye xch'isan cye? Otok ko cyaj colin kjunalx, ¿jatum ma che tzaj 
ke c'wa'l lu? Che chiloye. 

22Chi Kman Dios cyja': Che tzajel ntxco'ne ke nasyon tu'n nk'abe ex cbel nwabane 
jun bander te jun techal cye tnam, tu'n tzaj cypalo'n ke cyc'wa'le xinak tuj cyk'ab 
ex ke cyc'wa'le xu'j twi cysemil. 

23Ke rey che oquel te cymambile ex ke cyme'jel rey che oquel te cytxu'ble. Che 
bel ẍmeje' cywitze, max cpol tacl tibaj cywitz twitz tx'otx', cbel cymansin cyib 
cywitze ex che ajbel cyeye. Atzun c'elel cynic'e wi'je ka akine Dios aju Cymane, 
ex ke xjal k'ukl cyc'u'j wi'je mlay cub cych'ixwi. 

24¿Jacupe tz'el k'i'n tuj tk'ab jun xjal at nim tipun aju otok tcamba tuj k'oj? ¿Jacupe 
tzokpaj jun pres tuj tk'ab ju xjal cyuwxix cawin? 

25Chi Kman cyja': Jacu tz'el k'i'n te jun xjal at tipun tu'n tk'ojin akeju pres otok 
che tzyet tu'n tuj k'oj, ex jacu tz'el k'i'n te jun xjal cyuwxix cawin aju otok tcamba 
tuj k'oj. Akine chin k'ojlel cyuc'il ke xjal in che jyon k'oj cyi'je ex ax kine chin clol 
cye ke cyc'wa'le. 

26Oc che oquel njwersine keju yajlal teya tu'n tcub cybyon cyib cyxolx, ex cchyo'l 
cywi' tu'nx cychc'el ic tza'n in chyo'n cywi' tu'n cyc'a vin. Atzun c'elel cynic' 
cycyakil xjal wi'je ka akine Dios aju Clol cyeye, akine Tdios Jacob at wipumale ex 
ax kine colpil cyeye. 

Isaías 50 



1286 

 

 
Mam del Norte 

© 1993 Sociedades Bíblicas Unidas. 
  

 

 

1Chi Kman cyja': Mi'n che ximane ti'j ka ma che cyaj ncoline ke aj Israel ic tza'n 
jun xinak nne'x tlajo'n t-xu'jil, ex mi'n che ximane ti'j ka ma che'x nc'ayine ke tu'n 
cyoc te majen tu'nju at cyc'as tuc'il juntl. E je'x nc'ayine ke aj Israel tu'n tlaj e 
binchan il, ex tu'nju el cypa'n cyib wi'je ex e oc miban che niman. 

2¿Tiku'n mi a'l jun o cnet wu'ne tej wule? ¿Tiku'n mi a'l jun tzaj tzak'wente weye 
tej ntxocone? ¿Baka minti' wipumale tu'n cycolpete, ex baka mlay che tzokpete 
wu'ne? Nok tu'n jun nyole oc t-xi nma'ne, nna'j tzkij mar ex ke nima in che oc te 
tzkij tx'otx'; tu'n jlu in che baj cyim ke cyiẍ tu'n txketle'n ex in che k'ay tu'nju 
minti' a'. 

3Wu'ne nno'c yupj twitz cya'j ex bis in cyaj. 

O ke' tc'u'j tmajen Kman tej ttzaj yajbil ti'j 

4Ma tzaj k'o'n nnable tu'n Kman tu'n t-xi nma'ne jun yol te k'ukbabl cyc'u'j ke 
xjal ma che sict. Cycyakil prim in chin jaw c'asune tu'n Kman tu'n t-xi nk'o'ne 
nwi'ye ti'j tyol, ic tza'n jun xnak'tzben. 

5A Kman ma tzaj k'onte nnable, minti' ma tz'el wic'une ex minti' ma chin el oke 
ti'j. 

6Xi nk'o'ne ttzal wi'je tu'n nbaj asyaline ex minti' in k'ajte tej tjatz bako'n 
nxmatze. Minti' el wewane nwitze cye keju e oc yasonte weye ex cye keju ocx 
cytzuban tuj nwitze. 

7Ate Kman onil weye, cyja'tzun minti' tzaj nch'ixwiye cywitz keju e oc yasonte 
weye, ex cyuw ntene ic tza'n jun pic, porque ba'n wu'ne mlay cub nch'ixwiye. 

8Tcub ju colol wi'je ntxlaje: ¿Atpe jun at tk'oj wi'je? Ko' junx twitz jwes. ¿Atpe 
jun taj tu'n tmante alcye wile? E ttzaj wuc'ile ex e ttzaj tma'n weye. 

9Ate Kman onil weye, ¿alcye jun jacu cub k'onte nsentense? Cycyakil aj k'oj wi'je 
che bel naj ic tza'n jun xbalun in baj tu'n poc'. 

10Akeye in che niman te Kman ex in xi cybi'ne aju in tma'n tmajen, ka in che bete 
tuj klolj ex minti' ch'in spic'un tuj cybeye, toc ke' cyc'u'je ti'j Kman, cyokxenanx 
cyibe tuj tk'ab Dios. 

11Pero cycyakile akeye nno'c cytxako'ne k'ak' ex in tzaj cytzyu'ne ttxa'n tzaj, che 
bete tuj t-spic'umal k'ak' ex che bete tuj t-spic'umal ttxa'n tzaj otok tz'oc 
cytxako'ne. Ctzajel t-sama'n Kman aju castiw lu cyibaje, ex ax che cyjel pale'ye 
tuj c'ixbisabl. 

Isaías 51 

Ke yol te k'ukbabl cyc'u'j aj Jerusalén 

1Chin cybintze, akeye cyajbile tu'n cyank'ine tuj tumelxix ex akeye in che jyon 
wi'je, chi Kman in tma'n: Cyque'yintze aju pic jatum e el tx'emine, ex aju lugar 
jatum in jatz abj axtzun e je'tz k'i'ne; 

2che ximane ti'j Abraham aju cyxe'chele, ex che ximane ti'j Sara aju tzaj alinte 
cyeye. Tej ttxquet Abraham wu'ne, tjunalxtok te at, pero cub ncy'iwla'ne ex 
chmet-xix cybaj tiyjil wu'ne. 

3Cxel nk'ukba'ne cyc'u'j aj Sión, aju tnam otok cub xitj tcyakil. Aju tzkij tx'otx' 
c'oquel wu'ne te tkan awal, ic tza'n tkan awal cub nk'o'ne tuj Edén. Tuj tnam lu 
ctel tzalajbil ex che tel xjal tuj txubtxaj, cxel cybitzan ke bitz te ak'bil chjonte te 
weye tuc'il tk'ajk'ajel twi chnab. 

4Akeye xjal etzan wu'ne chin cybintze, aya nasyon sc'o'maj wu'ne chin tbintza: 
Akine chin k'malte xnak'tzbil, ex ke nmandamyente che ajbel te spic'un cye 
tnam. 

5Ch'ix tul canun tk'ijlalil tzokpibl wu'ne; aju colpibl wu'ne cyja' ttzaj lak'e'; tuc'il 
wipumale chin cawile cyibaj ke tnam. Ke tnam ate' ttzi'yile mar in che ayon wi'je 
ex nno'c ke' cyc'u'j ti'j wipumale. 

6Cyque'yin jawe twitz cya'j ex cyque'yin cube twitz tx'otx'; cbel naj cya'j ic tza'n 
sib, cbajel tipun tx'otx' ic tza'n jun xbalun in baj, ke xjal najl twitz che cymel ic 
tza'n ke tal us. Atzunju colbil wu'ne cucx cyjel ten te jumajx, ex aju tzokpibl wu'ne 
minti' bajsbil te. 

7Chin cybintze, akeye nne'l cynic'e ti'j alcyeju tz'aklxix ex awa'n nxnak'tzbile tuj 
cyanmiye. Mi'n che xobe ka in che oc ic'le'ne cyu'n xjal, mi'n che el sec'paje ka 
ma che oc yaso'ne cyu'n, 

8porque che najel ic tza'n in naj xbalun tu'n poc' ex ic tza'n in baj tamtz'u'n lan 
tu'n sk'i'n. Pero aju tzokpibl wu'ne cucx ctel te jumajx, ex aju colbil wu'ne minti' 
bajsbil te, chi Kman. 

9Tzulx tnabla Kman, tenx tipun tk'aba, tzulx tnabla ic tza'n o tbinchaya tuj 
tk'ijlalil ojtxi. Tu'na baj tpaẍu'na aju nintz txcup Rahab ex tu'na baj t-xayu'na aju 
nintz txcup dragón, 

10tzkij ju mar tu'na, aju ma' t-xe', ex bant jun be tu'na max t-xe'pun mar tu'n 
cyic'tz ke xjal tuj, akeju otok che colpet. 

11Cyja'xtzun tten che ul meltz'aj keju ma che colpet tu'n Kman, ex che oquex tuj 
tnam Sión in che bitzan tu'n tzalajbil; ex cucx ctzalajel cywitz; cnetel tzalajbil 
cyu'n ex che tel tuj txubtxaj; mlay che tentl tuj bis ex mlay che ayayantl. 

12Chi Kman cyja': Ax kine chin xel k'ukbante cyc'u'je. ¿Tiku'n in che xobe cywitz 
ke xjal in che cyim, akeju ic cyten ic tza'n ch'im jurat in tzkij? 

13¿Mape tz'ic tna'l Kman cyu'ne, aju pok'salte cyeye, aju xi lic'unte cya'j ex cub 
tk'o'n t-simyentil tx'otx'? ¿Coc'xpe che lu'lule tcyakil k'ij tu'n tlaj cytx'u'jil keju 
ba'n che yajlan ex ma bant cyten tu'n cynaje cyu'n? Pero ¿jatumtzun ta' aju 
cytx'u'jil ja'lo? 

14Ke xjal in che yajlanjtz tuj pres, jurat che tzokpetel, mlay che cyim tuj calabós 
ex cucx cxel k'o'n cywa. 

15Akine Cymane aju Cydiose aju Tajaw Tcyakil, atzun nbiye jlu; wu'ne in yucch 
twitz mar ex in julin oc in xtulk'in a', 

16wu'ne xi nlic'pu'ne cya'j ex wu'ne cub nk'o'ne tk'ukbil tx'otx'. Wu'ne ocx 
nk'o'ne ke nyole tuj cytzi'ye ex e oc ncwentine tjak' t-xlecumal nk'abe. Xi nma'ne 
cye aj Sión: Akeye etzan wu'ne. 

17Tzulx cynable, tzulx cynable akeye aj Jerusalén, che we'ctze. O che c'ixbisanjtze 
tu'n tk'oj Kman mer ic tza'n jun xjal in xi tc'a'n k'e'n, cxel tc'a'n ocxi tbaj tu'n ex 
ocxi tchyo'n twi'. 

18Cyxol cycyakil ke cyc'wa'le o che tzaj, minti' jun in xi ẍaklunte cyeye; cyxol 
cycyakil ke cyc'wa'le o che cub cych'isune, minti' jun in xi katonte cyeye. 

19Atzun ke cabe mya ba'n lu e tzaj cyibaje: Aju cytanmiye o cub xitun ex o tz'ex 
elk'an aju at tuj, ex ke xjal ate' tuj e cyim tu'n we'yaj ex tu'n k'oj. ¿Alcye jun jacu 
tzaj tz'e'y tc'u'j cyi'je? ¿Alcye jun jacu tzaj k'ukbante cyc'u'je? 

20Ke cyxjalile ma baj cyipun, ic cyten ic tza'n jun masat otok tzyet tu'n c'obil, 
palch ke cyuj cyscyin tcyakil cay, ma che tza'w tu'n tk'oj Kman Dios ex tu'nju ma 
che tzaj cawin tu'n. 

21Cyja'tzun, akeye xjal ate'ye tuj yajbil cybintze jlu, ma chyo'n cywi'ye pero mya 
tu'n vin. 

22Chi Kman aju Cydiose cyja', aju in colin cyi'j ke xjal etzan tu'n: C'elel wi'ne aju 
copa tuj cyk'abe, aju xi nk'o'ne cyeye tej ttzaj ntx'u'jile cyi'je ex chyo'n cywi'ye 
tu'n, ex mlay txi cyc'antle juntl maj. 

23Cxel nk'o'ne cye keju ma che c'ixbisante cyeye, akeju in cyma'ntok cyeye cyja': 
Che palecuye twitz tx'otx' porque ko ic'ex bete cyibaje, che chi; atzun cyeye e cub 
pale'ye twitz tx'otx', ic e oque ic tza'n be tu'n cyic'x bet xjal cyibaje. 

Isaías 52 

Aju tkanil tu'n cycolpet aj Jerusalén 

1Che we'ctze akeye aj Sión, che wec'tze, cyk'o'nc cyipune akeye aj Jerusalén aju 
tnam xjan, cyk'o'nc cyxbalune tbanilxix, porque ke xjal mya ocslal ti'j Dios ex 
mya sak tuj cyanmi mlay che octz juntl maj tuj cytanmiye. 

2Che we'ctze akeye aj Jerusalén, cychto'n ele kuk cyi'je, che kecuye tuj k'ukbil te 
cawbil; akeye aj Sión e je'x k'i'ne pres, cyi'n ele aju caden c'alo'n ti'j cykule. 

3Chi Kman cyja': Mi jun sentav o nc'ame cyi'je tej cyxi c'ayine tu'n cyoque te 
majen; ax icx weye mi jun sentav cxel nk'o'ne cyi'je tu'n cycolpete wu'ne. 

4T-xe tnejel ke xjal etzan wu'ne e je'x tuj tnam Ejipt ex e ten ic tza'n stranjer xjal 
ma chixin; te tibajxi nokx gan ma che yajlet cyu'n aj Asiria. 

5Atzun ja'lo, ¿ti nbaj weye tzalu? Ke xjal etzan wu'ne ma che'x k'i'n tuj Babilonia 
ex minti' cyil. Ke xjal ma cub cyi'j aj Israel cyu'n in che sch'in tu'nju in jaw 
cyniman cyib, ex tcyakil k'ij in che yolin mya ba'n wi'je. 

6Pero tzul tk'ijlalil tu'n tel cynic' xjal wi'je, akeju etzan wu'ne, akine Dios o chinx 
yoline cye. 

7Tbanilxix tque'yinx ju xjal in bet cywi' ke tal witz in pacban tkanil tu'n cyten xjal 
tuj txubtxaj, in pacban tkanil ba'n ex in tk'o'n tkanil tzokpibl, ex in tma'n cye aj 
Sión cyja': Aju Cydiose cucx tcawin. 

8Cybinxe, in jaw tk'ajk'ajel cywi' ke cwentil cytanmiye ex junx in che sch'in tu'n 
tzalajbil, porque ax ke in che que'yinte tza'n tten cyja' ttzaj juntl maj Kman tu'n 
tul tuj tnam Sión. 

9Che sch'ine wen tu'n tzalajbil akeye aj Jerusalén masque o cub xitj cytanmiye, 
porque ma tzaj tk'ukba'n Kman cyc'u'j ke xjal etzan tu'n ex ma colpet tnam 
Jerusalén tu'n. 

10Ma tzaj tyec'un Kman tipumal cywitz cycyakil nasyon. Tuj tcyakil twitz tx'otx' 
oc cybi' xjal ma ko clet tu'n Kdios. 

11Cyetze, cyetz naje tuj Babilonia, mi'n tz'oc cymaco'ne ju ttz'ilil, cyetze tuj 
Babilonia. Ba'n tu'n tcub cycwentin cyibe ti'j mya ba'n, akeye k'ilte cycyakil ke 
macbil in che ajben tuj tja Kman. 

12Pero mya jurat naj che eletze, ex mya nok che eletz oke, porque ate Kman aju 
Cydiose c'oquel cwentin cyeye, akeye aj Israel; a cbel nej cywitze ex ax ctzajel 
lpe' cyi'je. 

Aju yajbil ti'j tmajen Kman 

13Ba'n c'elel tcyakil te nmajene, cjawil nimsa'n ex c'oquel k'o'n toclen ma'xix. 

14Nimcu xjal bi'x naj cynabl tej cyque'yinte tej tch'expet tilbilal ex mya ic 
que'yintl ic tza'n jun xjal. 

15Atzun ja'lo che labil nimcu nasyon ti'j; ke rey, oc cyque'yinte, mlay che yolin 
tu'n cyxobil, porque c'oquel cyque'yin aju bajxtok tzaj k'ma'n cye ex c'elel cynic' 
ti'j aju bajxtok cybi. 

Isaías 53 

1¿Mape txi cyocsla'n xjal kpacbable? ¿Mape pon cynabl xjal ti'j tipumal Kman? 

2O tajbe Kman tu'n tch'iy tmajen ic tza'n awal ma in ch'iy ex in xi' tloc' tuj tzkij 
tx'otx'. Mya tbanil que'yin ex aju que'yin twitz, mlay ko tzalaj ti'j; 

3el ic'un cyu'n xjal ex minti' e tzalaj ti'j. Aju xjal lu nimcu c'ixc'oj tzaj ti'j ex ba'n 
tu'n tza'n ta'w c'ixc'oj. Ic tza'n jun xjal minti' kaj tu'n toc kque'yin, ic'un ku'n ex 
minti' kaj ti'j. 

4Masque icju, xi tikan tcyakilju c'ixc'oj at ki'j, ex ic'x ta'w c'ixc'oj tu'n nok tu'n 
klaj. Ximan ku'n ka tu'n Dios otok tz'oc c'ixbisa'n ex otok cub k'o'n tcastiw ex 
otok tz'oc yajla'n. 

5Pero o c'ixbisanjtz tu'n klaj, tu'nju miban ko bin; nimxix c'ixc'oj ic'x tu'n tu'n tlaj 
kbinchben mya ba'n; tu'nju ic'x castiw tu'n, cyja'tzun ma ko ten tuj txubtxaj, ex 
tu'nju tc'ixblen ma ko banix. 

6Kcyakil ma ko'x tzpet; ic tza'n ke ẍne'l in che'x tzpet, teyle junjun in xi' tuj tex 
tbe, pero ate Kman cub k'onte kbinchben mya ba'n tibaj tmajen tu'n t-xi tikan. 

7O baj yajla'n, pero cub tipa'n ex cub tmansin tib, minti' o k'ajt; xi k'i'n ic tza'n 
jun ẍne'l in xi k'i'n tuj biybil te ex ic tza'n jun ẍne'l minti' in k'ajt oc nne'l matzo'n 
ttzmal, icxtzun te, minti' o k'ajt. 

8Nokx gan xi k'i'n pres, minti' til ex mi a'l jun colin ti'j; misicyer jun tzaj tbis ti'j. 
Bi'x o naj nmajene cyxol xjal tzalu twitz tx'otx' ex cub t-sentens tu'n tcyim tu'n 
tlaj cyil ke xjal etzan wu'ne. 

9Cub cyximan xjal tu'n tcu'x maku'n cyxol ke xjal binchal mya ba'n, pero ocx 
maku'n junx cyuc'il ke k'inun, masque minti' jun mya ba'n otok tbincha ex minti' 
o tma jun yol te sbubl. 

10O tajbe Kman tu'n tc'ixbiset ex tu'n tyajlanjtz. Ex tu'nju xi tk'on tib tu'n tchjet 
il te jumajx, ctel nim tank'ibl ex cpol que'yil ke tiyjil che ul itz'j te tibajxi; nok tu'n, 
c'elel ba'n aju tajbil Kman tu'n tbant. 

11Tic'lenxitzun nim yajbil ti'j, oc tila' ju spic'un ex nimxix ctzalajel ti'j oc 
tque'yinte; tu'nju tz'aklxix ju tmajen Kman, che colpetel nimcu xjal tu'n, porque 
cxel tikan ju cybinchben mya ba'n. 

12Cyja'tzun cxel tk'o'n Dios jun toclen cyxol keju ma' cyoclen, ex tuc'ix ctel cyxol 
keju at cyipumal oc tbant cysipan aju otok cycamba tuj k'oj, tu'nju xi tk'on tib 
tu'n tcyim, ex cyxol ke mya ba'n oc te tajlal, ex xi tikan cyil nimcu, ex o cubsan 
twitz Dios cyi'j xjal tu'n tnajset cyil. 

Isaías 54 

Aju tc'ujlalil Dios minti' bajsbil te 

1Tjaw sch'ina tu'n tzalajbil aya xu'j miban alina ex minti' jun tala o tzaj*fn*; tjaw 
bitzana tu'n tzalajbil aya bajx tzaj jun tala, porque chi Kman cyja': Aju xu'j o cyaj 
colin tu'n tchmil, mas nim tal che ul itz'j twitz ju xu'j at tchmil. 

2Nimsa'n el tuj tjaya xbalun ex mi'n xoba tu'n t-xi tlic'pu'na ju xbalun tocxa tuj, 
nukpinxa mas ke tak'al ex pajo'n cu'xa mas ke stac te tzuybil te, 

3porque max cpol baja tuj tcyakil lugar ti'jeleya; ke tiyjila cbel cyi'j nimcu nasyon 
cyu'n, ex che najal cyuj ke tnam minti' xjal cyuj ja'lo. 

4Mi'n xoba, mlay cub tch'ixwiya ex mlay tz'oc ic'lena. C'ic'el tna'l tu'na aju 
tch'ixwiya tzaj tej matok k'apojxa ex mlay tzaj tna'ntla aju tch'ixwiya cub tej 
ttena te meba xu'j, 

5porque aju binchante teya cjawil xu'jla'na tu'n, ex atzun tbi jlu: Kman aju Tajaw 
Tcyakil; aju colpil teya atzun Dios Xjan cye aj Israel, ex atzun Dios tuj tcyakil 
twitz tx'otx'. 

6Ic ttena ic tza'n jun xu'j o cyaj colin tu'n tchmil cy'itzketok toclen moje', ex at 
nim tbis, pero ma txconjtza juntl maj tu'n Dios ex in tma'n teya cyja': 

7Nok ch'in tuj cyaj ncolina, pero tu'nju at nim nxtalbile, ctzajel wi'ne juntl maj 
tu'n tmoje'ya wuc'ile. 

8Nok tu'nju in jaw cyakpaje, o tz'el npa'n wibe te jun rat ti'ja, pero tu'nju minti' 
bajsbil te nc'ujlalile, ctzajel tz'e'y nc'u'je ti'ja, chi Kman aju Colpil teya. 

9Ic tza'n xi nma'ne jun nyole axix toc te Noé, tu'n mi'n tnaj juntl maj twitz tx'otx' 
tu'n a', icxtzun cxel nma'ne jun nyole axix toc ja'lo, tu'n mi'n ttzaj juntl maj nk'oje 
ti'ja, ex tu'n mi'n woc tzokpaje cyuw tu'n nyole ti'ja. 

10Masque ch'expet cylugar ke nmak witz ex masque che cub xitj ke tal witz, aju 
nc'ujlalile ti'ja mlay ch'expet ex mlay ch'expet aju nyole cyaj bant ti'j cyuc'ile tu'n 
cytene tuj txubtxaj, chi Kman, aju at tc'u'j cyi'je. 

Aju Ac'aj Jerusalén 

11Bec'bil twitza tnam Jerusalén, ma baj yajla'na cyu'n xjal ic tza'n in naj jun tnam 
tu'n jun nintz cyk'ik', ex mi a'l jun ma k'ukbante tc'u'ja. Atzun ja'lo tbanil abj 
azabache cybi che ajbel te muro wu'ne ti'ja, ex ju t-simyentila cbantel cyi'j ke 
tbanil abj zafiro cybi. 

12Ke tbanil abj rubí cybi che ajbel tu'n cyjaw binchet ke ja ma' cywa'l te cwentbil 
tnam, ke tpwertila che bantel cyi'j ke tbanil abj berilo cybi, ex aju muro c'oquel 
ti'ja, ti'j tbanil abj cjawil binchet. 

13Cxel nk'o'ne xnak'tzbil cye xjal che najal tuja ex cycyakil che tel tuj txubtxaj. 

14C'oquel nimxix tipuna oc tbinchet aju tz'aklxix tu'na; minti'tl yajbil ti'ja, mlay 
xoba, ex mlay tzaj juntl maj xobajil ti'ja. 

15Ka at jun ma tz'oc tzokpaj ti'ja, mya wu'ne sama'n jlu, pero cbel ti'j tu'na aju 
c'oquel tzokpaj ti'ja. 

16Bintza, akine in binchante cye xjal tx'inol c'uxbil nno'cx cyxupin k'ak' tu'n tjaw 
c'ant, ex in che bant tcyakil txcaj ubl cyu'n nok alcyex tajben; ax icx ma nbinchaye 
ju xjal in baj naj nimcu tu'n, tu'n tbaj t-xitun nimcu; 

17pero mi jun xjal jacu bant jun ubl tu'n tu'n tnaja tu'n. Bi'x cmaksetel cytzi' tu'na, 
akeju in tzaj cyma'n ka at tila. Atzun jlu in xi nk'o'ne cye keju in che ajben weye, 
ex aju colbil cye, wu'ne in xi nk'o'ne, chi Kman. 

Isaías 55 

Aju tc'ujlalil Kman nok cucx in tk'o'n 

1Cycyakile akeye in che txkete, cytzaje tu'n cyc'ane a'; akeye minti' cypwake, 
cytzaje, jacu cnet triw nok cucx te cyeye ex che wa'ne; jacu cnet cyc'aye ta'l twitz 
uva ex cyc'aye lech nok cucx ex minti' tu'n tchjet cyu'ne. 

2¿Tiku'n nokx gan tu'n tbaj cynajsa'ne cypwake ka mya wabj tu'n tlak'et cyu'ne? 
¿Tiku'n tu'n tbaj cynajsa'ne twi cyc'u'je ti'j ju minti' in che noje tu'n? Cyk'ontz 
cywi'ye ti'j nyole ex che wa'le tbanil wabj ex che nic'bele cyi'j ke ti'xti nim 
tc'oc'jal. 

3Cytzaje wuc'ile ex cyk'ontz cywi'ye ti'j nyole, chin cybintze ex che ank'ile. Cyjel 
bant ti'j jun nyole cyuc'ile tu'n tcyaj ten te jumajx, tu'ntzun tjapun aju nyole xi 
ntziyane te David, tu'nju at nc'ujlalile ti'j. 

4Oc nk'o'ne David ic tza'n jun testiw cye xjal tu'n tel cynic' wi'je, ex te jun nejenel 
ex k'ol xnak'tzbil cye xjal. 

5Ctzajel ttxco'na ke xjal minti' ojtzki'n cywitz tu'na; ke xjal mi ojtzki'na cyu'n che 
ul kelan tuc'ila, porque akine aju Dios Xjan cye aj Israel, ma jaw nnimsa'ne, chi 
Kman. 

6Che jyone ti'j Kman acux at ambil cyeye tu'n tcnet cyu'ne, che cubsane twitz 
acux nikayin ta'. 

7Aju xjal binchal il, ba'n tu'n tcyaj tcolin ju tbe mya ba'n, aju xjal binchal tplojil, 
ba'n tu'n tcyaj tk'o'n ju t-ximbetz mya ba'n; e tajtz meltz'aj tuc'il Kdios, porque 
ate Dios at nim xtalbil tuc'il tu'n tcub tnajsa'n cyil xjal. 

8Porque chi Kman cyja': Aju weye nximbetz, mya junx ta' ic tza'n cyeye 
cyximbetz, ex oc in bant jun ti'xti wu'ne, mya ic tten ic tza'n cyeye in bant cyu'n. 

9Ic tza'n te cya'j ma' tjaw tibaj tx'otx', icxtzun weye nximbetz ex aju tumlal in 
bant wu'ne, mas ma' t-xilen twitz cyximbetze ex twitz aju in bant cyu'ne. 

10Ic tza'n jbal ex ttxa che'w in cu'tz twitz cya'j, minti' nna'j meltz'aj juntl maj, nok 
o'cx in baj ac'ix twitz tx'otx' tu'n, tu'n tpok'l tawal ex tu'n toc twitz, tu'n tk'onte 
iyaj, ex tu'n tcu'x awet juntl maj, ex tu'n ttzaj tk'o'n twa ju in awan ti'j, 

11icxtzun we nyol in xi nma'ne, mlay tz'ajtz meltz'aj juntl maj wuc'ile nok cucx, 
nok o'cx in tbincha'n alcye wajbile ex in japun tu'n aju in xi nma'ne tu'n tbant. 

12Che eletze ma chixin tuc'il tzalajbil, che ul meltz'aje tuj txubtxaj. Oc 
cyque'yinjtze cyu'n ke nmak witz ex ke tal witz, che jawil bitzan tu'n tzalajbil ex 
cycyakil tze' tuj cojbil che jawil tzalaj. 

13Te t-xel ch'i'x, che tzajel ch'iy tzaj, ex te t-xel la, ctzajel ch'iy k'atxab; atzun jlu 
c-yec'ulte ma' t-xilen tbi Kman; cyjel ten te jun techal te jumajx ex mlay naj. 

Isaías 56 

Tzul tk'o'n Dios aju ba'n cye keju in japun tyol cyu'n 

1In tma'n Kman cyja': Cybinchame ti'j xtis, cybinchame aju tuj tumelxix, porque 
ch'ix tul canun aju colbil cyeye ex cxel nyec'une wipumale tu'n cyclete. 

2At tzalajbil te xjal aju cucx t-xi tniman ke yol lu ex in che japun tu'n tuj tumelxix, 
aju xo'n ju k'ij te ojlabl tu'n ex minti' nno'c tk'o'n te minti' tajben, aju toc tcwent 
ti'j tu'n mi'n tbinchante jun mya ba'n. 

3Ka at jun stranjer xjal ma txi tk'on tib te Kman, mi'n txi tma'n cyja': Part chin 
tele tu'n Kman ti'j ju tnam etzan tu'n, chiwt. Ax icx ju xinak minti' tumel tu'n tten 
t-xu'jil, mi'n txi tma'n cyja': Mer ic tza'n jun tze' tzkij kine, chiwt. 

4Porque in tma'n Kman cyja': Akeju xinak minti' tumel tu'n tten cyxu'jil, ka ma 
txi cyniman keju k'ij te ojlabl k'ma'maj wu'ne, ex ka ma japun aju wajbile cyu'n, 
ex ka cucx ma che ten wa'lxix tuj ju yol o cyaj bant ti'j wu'ne, 

5cxel nk'o'ne jun ti'xti cye mejorxix twitzju tu'n tten cyc'wa'l, cucx ctzajel na'n 
cybi tuj njaye tujxi ju muro te njaye, ex cxel nk'o'ne jun cybi tu'n tten te jumajx, 
ex mlayx jaw k'uchin. 

6Ex akeju stranjer xjal ctzajel cyk'on cyib wuc'ile tu'n cyajben weye ex tu'n tten 
cyc'ujlalil wi'je, tu'ntzun cyoc te nmajene, ka ma txi cyniman keju k'ij te ojlabl, 
ka mi'n ma tz'oc cyk'o'n te minti' tajben ex ka cucx ma che ten wa'lxix tuj ju yol 
o cyaj bant ti'j wu'ne, 

7che tzajel wi'ne twi witz xjan aju etzan wu'ne, ex che tzalajel wu'ne tuj njaye te 
nabl weye. Twi altar etzan wu'ne cc'metel wu'ne aju cyoyaj patun in cub, ax icx 

ke chojbil ctzajel cyk'o'n weye, porque aju njaye, ja te nabl Dios tbi c'oquel te cye 
cycyakil tnam. 

8Che ajetz meltz'aj wu'ne ke xjal otok che'x k'i'n pres najchak, chi Kman Dios aju 
nna'jtz chmonte cye aj Israel, akeju otok che baj sputj. 

E oc mayo'n ke nejenel mya ba'n 

9Cytzaje akeye txcup ate' tuj cojbil, cytzaje akeye jil te tjak' c'ul, cytzaje chyo'l ke 
ẍne'l; 

10porque ke cwentil cye ke xjal etzan wu'ne mer ma cub moẍxix cywitz ex minti' 
ch'in ba'n cyu'n. Cycyakil ke jlu ic cyten ic tza'n tx'yan miban che k'ajt ex miban 
che kawin, nok bunl ke ex in che witzcy'an, nimxix cygan tu'n cytan. 

11Mer ic tza'n tx'yan ke, nok nne'l cyc'u'j ex minti' in che noj, pastor ke ex minti' 
nne'l ch'in cynic' ti'j; teylex te junjun in xi ti'n tex tbe, o'cx in che jyon ti'j aju cyex 
cyajbil. 

12In cyma'n cyja': Ko' jyolte kc'a vin ex jyolte k'e'n aju mas at-xix ta'w, tu'ntzun 
tchyo'n kwi'. Ex e tbant ku'n nchi'j, ic tza'n cbantel ku'n ja'lo ex ka masxix ch'intl. 

Isaías 57 

1In che cyim ke xjal tz'aklxix ex minti' in tzaj ch'in cyximbetz xjal cyi'j, ke xjal 
nimal Dios in che cub naj ex mi a'l jun nne'l tnic' ti'j; oc cycyim in che tzokpet 
tu'n mi'n cyten tuj jun c'ixc'oj, 

2ex in che ten tuj txubtxaj. Otok che bet tuj tumelxix ex atzun ja'lo in che ojlan 
jatum maku'n ke. 

At tk'oj Dios cyi'j xjal in che c'ulun cywitz ke tilbilal 

3Che lak'etze akeye tal jun xu'j ba'n cy'a'n, akeye o che el itz'j ti'j jun xu'j aj pajil 
ex ti'j jun xu'j jawni twitz cyuc'il xinak: 

4¿Al i'j in che xmayine? ¿Al i'j in jaw cyyuch'ine twi cytxa'ne? ¿Al i'j in xi cyyec'une 
cyak'e? Akeye cyc'wa'l xjal miban che bin ex nic'al yol ke, 

5in xi cyk'on cyibe tu'n cyc'ulune cywitz ke tilbilal, ex tu'n cyyaẍine cyjak' c'ol ex 
cyjak' cycyakil tze' nim cyxak, ex in xi cyk'o'ne cyc'wa'le te chojbil cytxlaj ke tk'ab 
xak ex cyuj ke cypa'xil pic. 

6Akeye aj Israel, mas ba'n tuj cywitze tu'n t-xi cyk'o'ne c'ulbil cywitz ke abj 
tz'umin cywitz ate' tuj tk'ab xak, porque atzun ta' jun lugar pa'maj cyu'ne te 
cyeye. Cyibajtzun keju abj lu ma cub cyko'ne ta'l twitz uva te oyaj cye ex ma txi 
cyk'o'ne twitz awal te oyaj cye. ¿Ocpetzun chin tzalajele ti'j tcyakil jlu? 

7Twi' jun witz ma'xix twa'l, atzun cub cyk'o'ne cywatbile tu'n cyyaẍine, ex axtzun 
in che jaxe k'olte ju chojbil. 

8Ti'jxi tpwertil cyjaye cub cyk'o'ne ke tilbilal ic'bilxix. Ma tzic' nna'njtze cyu'ne, 
ma tz'el cyskitin cyi'je ex ma che cub tane twi cywatbile ma' twitz; ma bant 
cytrate cyuc'il ke xinak akeju cyajbile tu'n cycub tane cyuc'il, ex in che que'yine 
cyi'j ke tilbilal. 

9E je'x kelane tu'n cypone jatum ta' ju dios Mélec, k'i'n aseyt cyu'ne ex nimxix 
tajlal perjum; xi cysama'ne ke sanjel najchak wen, xi cysama'ne tu'n cycu'pun tuj 
cynajbil cyimni. 

10E sicte tu'nju nimxix e bete, pero minti' el cynic'e ti'j ka tcyakil jlu minti' tajben. 
Oc juntl maj cyipune ex tu'ntzun jlu minti' e sicte. 

11¿Alcyetzun ke dios in che xobtoke cywitz ex in xi cyk'o'ne nimbil cye, tu'nju 
minti' ma japun nyole cyu'ne ex ma tzic' nna'njtze cyu'ne te jumajx? ¿Myapetzun 
ax toc minti' in che xobe nwitze, tu'nju minti' in chin k'ajte atxix ojtxi? 

12Pero cxel nma'ne cyeye alcye cymodiye, tuj cynable tz'aklxix ate'ye, pero 
tcyakil jlu mlay tz'ajben te cyeye. 

13Oc cyjaw sch'ine tu'n cytzaj onine, mlay che tzaj onine cyu'n ke tilbilal in che 
c'ulune cywitz, ex mlay che clete cyu'n. Cycyakil ke che xel ikan tu'n cyk'ik'; nok 
che bel naj oc cyel xupin tu'n cyk'ik'. Atzun ke xjal k'ukl cyc'u'j wi'je, che etzal ti'j 
ju tx'otx' ex che najal twi' ju witz xjan etzan wu'ne. 

Tej tcub cycastiw aj Israel ex cub najsa'n cyil 

14Cbinjtzel jun yol cyja': Cybinchame jun be chk'ajlaj tuj, cyi'mele ke ti'xti tolsabl 
cycub tuj be, tu'ntzun cyex ke xjal etzan wu'ne, chi Dios. 

15Porque ate Dios aju at tuj cya'j, aju itz' te jumajx ex aju toc tbi Xjan, in tma'n 
cyja': Atzun najl kine tuj jun lugar najchak tjaw ex xjan, pero ax icx atine tuc'il ju 
xjal mans ex ma tz'ajtz ti'j tanmi, ax icx in xi ncyuwsa'ne tc'u'j ex in xi nk'ukba'ne 
tc'u'j. 

16Mya cucx cxel nma'ne cyil ke xjal etzan wu'ne ex mya cucx tu'n ttzaj tlo'ch 
nc'u'je cyi'j; porque ka cucx ma bant wu'ne icju, jacu tzaj baj cyc'u'j nwitze ke 
xjal nch'isbene. 

17Tu'n tlaj cyil ke aj Israel tzaj nk'oje cyi'j, cub cycastiw wu'ne ex el npa'n wibe 
cyi'j; atzun cye cucx el cypa'n cyib wi'je ex cucx e oc lpe' ti'j cyex cyajbil. 

18Ma wile cybinchben mya ba'n, pero che banixel wu'ne ex che xel nẍaklu'ne. 
Cxel nk'ukba'ne cyc'u'j keju in che bisun, 

19ex cxel nk'o'ne bitz tuj cytzi'. E cyten tuj txubtxaj keju ate' najchak, ex e cyten 
tuj txubtxaj keju ate' nikayin ex che banixel wu'ne. 

20Pero ke xjal mya ba'n, ic cyten ic tza'n jun mar in pulin wen, minti' tu'n twe' ex 
nne'tz t-xo'n xok'l ex ttz'ilil. 

21Ke xjal mya ba'n mlay che ten tuj txubtxaj, chi Dios. 

Isaías 58 

Aju tu'n tcub kyo'n we'yaj axix toc 

1Chi Kman tzaj tma'n weye: Tjaw sch'ina cyuw wen, mi'n tzaj t-xobila, tjaw 
tk'ajk'ajel twi'ya ic tza'n jun chun; mayo'n oca ke xjal etzan wu'ne, akeju tiyjil 
Jacob, tu'n tlaj cybinchben mya ba'n ex tu'n tlaj cyil. 

2Tcyakil k'ij in che jyon wi'je, mer in che tzalaj tu'nju ma tz'el cynic' ti'j nbeye, 
mer in cybincha'n aju tz'aklxix, ex mer minti' in che ic' tibaj nleye, in cykanin ley 
tz'aklxix weye ex in che tzalaj tu'nju ma che ul lak'e' wuc'ile, 

3pero in cyma'n cyja': ¿Ti tajben tu'n tcub kyo'n we'yaj ka minti' in que'yin Dios 
ki'j? ¿Ti tajben tu'n tcub kyajlan kib ka minti' toc tcwent Dios ki'j? Che chi. Aju 
k'ij tu'n tcub cyyo'ne we'yaj in ajben cyu'ne tu'n tcub cyk'o'ne cyc'a'ẍe ex in che 
oc tene yajlal cye ke cymajene; 

4tuj ju k'ij tu'n tcub cyyo'ne we'yaj, o'cx in che iline cyxolxe ex in che oc tene 
k'ojlel ex in baj cybyo'ne juntl cyuc'ile tu'n cyk'abe. Mya ba'n aju in cybincha'ne. 
Nokx gan tu'n tcub cyyo'ne we'yaj icju, porque mlayx tzaj nbi'ne cyna'j Diose. 

5¿Che chipetzune ka in chin tzalaje cyi'je tu'nju in baj cyyajlan cyibe tu'n tcub 
cyyo'ne we'yaj oc tcub moc'e' cywi'ye ic tza'n ajlaj moc'l twi', ex oc cycub coẍe'ye 
tuj tza'j tuc'il cyxbalune ch'i'x twitz te jun techal cybise? ¿Apetzun jlu nno'c 
cyk'o'ne ka otok cub cyyo'ne we'yaj, aju in chin tzalaje ti'j? 

6Baka a jlu in chin tzalaje ti'j. Aju tu'n tcub cyyo'ne we'yaj axix toc ex in chin 
tzalaje ti'j, atzun jlu: Tu'n tcub lakj ju caden ma tz'oc cyk'o'ne te c'albil cye xjal 
mya tuj tumelxix, tu'n tel cyco'pine aju pyal kitz'in yuw tu'n ti'j cykul xjal, tu'n 
cytzokpet keju in che yajlanjtz cyu'ne, tu'n t-xi cycoline tu'n cyoque jawni cyi'j 
xjal, 

7tu'n t-xi cyk'o'ne ch'in ti'j cywaye te twa juntl xjal at we'yaj ti'j, tu'n t-xi cyk'o'ne 
cyposad ke meba xjal minti' cyja, tu'n t-xi cyk'o'ne t-xbalun xjal minti' t-xbalun, 
ex tu'n mi'n tzic' tna'l cyu'ne tu'n cyonine cyi'j cyxjalile. 

8Ka ma bant jlu cyu'ne, cspic'ebil tuj cywitze ic tza'n in jawil k'ij, ex ju c'ixbisabl 
cyi'je cbantel naj. Aju tz'aklxix cbel nej cywitze te ẍaklul cyeye, ex aju 
nspic'umale c'oquel lpe' cyi'je tu'n cyclete. 

9Katzun ma chin tzaj cytxco'ne, ctzajel ntzak'we'ne, ex ka ma che jaw sch'ine tu'n 
cykanine onbil, oc nma'ye cyeye: Lu kine lu. Ka ma txi cycoline tu'n cyyajlane 
cyi'j xjal, ka minti' ma tz'oc cych'icune cyi'j cyuc'ile ex ka minti' ma jaw 
cynic'antle yol cyi'j, 

10ka ma cyak' cyibe tu'n cyajbene teju xjal at we'yaj ti'j ex ka ma che onine ti'j ju 
xjal ta' tuj bis tu'nju meba, tzultzun koptz'aj spic'un cyeye tuj klolj, ex aju klolj 
toc cyi'je c'oquel ic tza'n spic'un te chilcuk'ij. 

11Tcyakil maj akine chin ẍaklul cyeye ex nim cywaye cxel nk'o'ne tuj tzkij tx'otx', 
cxel nk'o'ne tipun cyximlale ex ic che oquele ic tza'n txkan awal a'lin wen, ex ic 
tza'n jun twi a' minti' nna'j tzkij. 

12Cjawil cybincha'n cytanmiye juntl maj, aju otok cub xitj, ex cjawil cybincha'ne 
juntl maj tibaj ju simyent tcubsa'n ojtxi. C'oquel k'o'n cybi ke cytanmiye: “Ke 
binchal muro otok che cub tz'ak” ex “Ke binchal juntl maj ke ja otok che cub xitj”. 

Jun yol ti'j ju k'ij te ojlabl 

13Cynimanxe aju k'ij te ojlabl ex mi'n cybinchaye aju cyajbile tu'n tbant cyu'ne 
tuj ju k'ij toc wu'ne te xjan, che ximane ti'j ju k'ij lu ic tza'n jun k'ij te tzalajbil, jun 
k'ij toc te xjan wu'ne ex ba'n tu'n tnimanjtz; cynimanxe ex mi'n che bete tuj cyeye 
cybeye, mi tu'n cyjyone ti'j alcye in pon cyc'u'je ti'j, ex mi tu'n cyyoline cyi'j yol 
nokx gan. 

14Ka ma cybinchaye jlu cneteltzun tzalajbil cyu'ne wuc'ile, ex che oquele juntl 
maj tajwil ju tx'otx' cyuc'ix ke witz te tnam, ex che tzalajele wu'ne ti'j tetzbil 
cyxe'chele Jacob, aju xi nk'o'ne te. Ax kine ma chin k'mante jlu. 

Isaías 59 

Cub cycastiw aj Israel tu'n tlaj il o cybincha 

1Aju tipumal Kman minti' ma tz'ajtz ti'j, atx tipumal tu'n cyclete tu'n; minti' ma 
tz'oc te miban bin, ba'n te Kman bin. 

2Pero tu'nju mya ba'n o cybinchaye o tz'el tpa'n tib Dios cyi'je; tu'nju il o 
cybinchaye ma tz'oc tmaksi'n Dios twitz; tu'ntzun jlu minti' in che tzaj bi'ne tu'n. 

3Tz'il ti'j cyk'abe tu'n cychc'el xjal cub cybyo'ne, tz'il cyi'j ke tal cyk'abe tu'n 
nimcu mya ba'n in bant cyu'ne; in cyma'ne nic'aj yol tu'n cytzi'ye, ax icx in 
cyma'ne nimcu mya ba'n. 

4Oc cyxi'ye tuj jusgad k'malte til juntl, minti' in che yoline axix toc, mi a'l jun in 
xtisin tuj tumelxix. Mas nno'c ke' cyc'u'je ti'j ju nic'aj yol ex cyi'j ke yol mya ax 
toc. In cub cyximane mya ba'n tuj cyanmiye ex axtzunju mya ba'n in cub 
cybincha'ne. 

5Aju cyximbetze mya ba'n ic tten ic tza'n tjos k'anti'; ka ma txi tchyo'n xjal ke jos 
lu cymel, ex ka at jun ma cub betz'ante cye, che eletz ke tal lobaj cyuj, akeju in 
che cyim xjal cyu'n. Mer ic tza'n in che chmone ti'j tchemaj xin; 

6pero cyi'j ke tchemaj xin lu mlay che bant xbalun cyi'j; mi a'l jun jacu tz'oc 
xbaluminte aju in che chmone ti'j. Cycyakil cybinchbene puro mya ba'n ex o'cx 
in bant cyu'ne tu'n tcub cybyo'ne jun xjal; 

7in che ajben cykane tu'n cyxi ojkelane tu'n cybinchanteye mya ba'n ex nno'c tilil 
cyu'ne tu'n tcub cybyo'ne jun xjal minti' til. O'cx toc cyximbetze tu'n 
cybinchanteye mya ba'n ex jatum in che ic' bete in cub xitj tcyakil cyu'ne ex in 
che naj xjal cyu'ne. 

8Minti' ch'in cymojbabl cyibe cyuc'il mastl, tcyakil aju in bant cyu'ne mya tuj 
tumel. Aju be k'i'n cyu'ne ẍo'c ti'j; ke xjal in che bet tuj be lu minti' ch'in in che 
ten tuj txubtxaj. 

9Cyja'tzun, aju colbil ke ma tz'el lak'e' ki'j ex aju tzokpibl minti' nnu'l lak'e' ki'j; 
in ko ayontok ti'j spic'un, pero o'cx klolj at, in ko ayontok ti'j spic'un ex tuj kxopin 
in ko bet. 

10In ko bet nok xmacan nno'c ku'n ic tza'n ke moẍ nok xmacan in che bet twitz 
ja, mer ic tza'n minti' tbak' kwitz; in ko jaw tolj te chilcuk'ij, mer ic tza'n konic'an 
in ko bet, ba'n ta' kximlal, pero mer ic tza'n cyimni ko'. 

11Kcyakil in ko wu'yin ic tza'n ke txcup oso, in ko k'ututun, ic tza'n ke palom; in 
ko ayon ti'j colbil ke, pero minti' nnu'l; in ko ayon ti'j tzokpibl ke, pero najchak 
ta'. 

12Kman Dios, nimxix mya ba'n ma kbinchaye twitza ex ax kile in k'mante aj il 
ko'ye; ba'n ku'ne alcye ke kile ex ojtzki'n ku'ne akeju mya ba'n o kbinchaye. 

13Kman, ma ko oque miban ko nimane ex ma tz'el kpa'n kibe ti'ja, minti' o 
kajbeye tu'n koc lpe'ye ti'ja aya Kdiose, o ko yoline ti'j tu'n tcub kyajla'ne ke xjal 
ex ma tz'el kpa'n kibe ti'ja, baj knac'u'ne ti'j tu'n ksbune cyi'j mastl. 

14Ya minti' in xi bincha'n cyi'j xjal tuj jusgad, misicyer in cybincha'n aju tz'aklxix, 
ya minti'tl in che yolin xjal ti'j ju yol axix toc; oc cyxi' xtisil minti' in cyk'o'n ambil 
tu'n tbant ti'j jun ti'xti tuj tumelxix. 

15Ma cub naj aju yol axix toc, ex alcye nne'l tpa'n tib ti'j mya ba'n, nne'l elk'a'n 
aju at te. Ma til Kman jlu ex mya ba'n ma tz'ela tuj twitz, tu'nju minti' in xi 
bincha'n cyi'j xjal tuj tumelxix. 

16Jaw labin Kman tej tque'yinte mi a'l jun tu'n tonin cyi'j keju in che yajlanjtz, 
cyja'tzun e clet tu'nx tipumal ex tu'nju tz'aklxixte, ex axte o camban. 

17Tzaj tyec'un ka tz'aklxix te, ic tten jlu ic tza'n jun chicyet c'uxbil nno'c tk'o'n 
soldad, tzaj tk'o'n ju colbil, ic tten jlu ic tza'n jun pasbil c'uxbil, ex o xelin tu'n aju 
mya ba'n o cybincha xjal, mer ic tza'n jun soldad nno'c tk'o'n t-xbalun te k'ojbil, 
ex tzaj nim tk'oj. 

18Cxel tk'o'n Kman chojbil te teyle junjun ic tza'nx tbinchben, cbel tk'o'n cycastiw 
ke aj k'oj ti'j. Cxel tk'o'n chojbil cye keju in che ic'un ti'j ic tza'nx cybinchben, 
cyuc'ix ke tnam ate' ttzi'yile mar. 

19Cycyakil xjal cxel cyniman Kman, ctzajelx ke' tuj tjawitz k'ij ex tu'n tpon baj tuj 
telex k'ij, cxel cyniman Kman oc toc cyque'yin tajwalil, porque ate Kman tzul 
tuc'il tipumal ic tza'n jun nima otok ch'iy, yucun tu'n jun cyk'ik' nimxix tipun. 

20Tzul tu'n ttzokpet tnam Sión cyuc'ix ke tiyjil Jacob, akeju c'ajetz ti'j cyanmi ti'j 
cybinchben mya ba'n. Ate Kman in k'mante jlu. 

21In tma'n Kman cyja': Cbantel ti'j jun yol wu'ne cyuc'ile, aju Nxewe ex ke 
xnak'tzbil o txi nk'o'ne cyeye, mlay che el wi'ne cyeye ex mi cye ke cyiyjile te 
jumajx. 

Isaías 60 

Aju tajwalil ac'aj tnam Jerusalén 

1We'ctza tnam Jerusalén, koptz'ajxa, porque ma tzul canun spic'un teya ex in 
koptz'aj t-spic'umal Kman tibaja. 

2Ma tz'oc yupj twitz tx'otx' tu'n klolj, ma che cyaj ten ke nasyon tuj kxopin, atzun 
teya ckoptz'ajel t-spic'umal Kman tibaja ex cbel tyec'un tib tajwalil tibaja. 

3Che ul ke nasyon tuj t-spic'umala ex che ul ke rey tuj t-spic'umala, mer ic tza'n 
oc in jawil k'ij. 

4K'in jaw twitza ex que'yinxa ti'jeleya, cycyakil xjal in baj cychmon cyib ex che ul 
tuc'ila. Ke tc'wa'la xinak ate' najchak che ul ex ke tc'wa'la xu'j che ul palo'n. 

5Octzun tque'yinteya jlu, cjawil tzalaja ex cnojel tuj tanmiya tu'n tzalajbil; ke 
tnam ate' ttzi mar tzul cyi'n ke ti'xti tbanil ex wi'yilxix te teya, ax icx ctzajel 
cyk'o'n ke nasyon cyk'inumabl teya. 

6Nim txkan chej camey che ul tuc'ila, max che tzajel tuj tnam Madián ex tuj tnam 
Efa; che ul cycyakil aj Sabá ikan k'an pwak ex storac cyu'n, ex oc cyk'a' tkanil ti'j 
tajwalil Kman. 

7Cycyakil ke ẍne'l ate' tuj tx'otx' Cedar che oquel te teya, ke cyẍne'l aj Nebaiot 
che ajbel teya tu'n cycub tbyo'na tibaj altar te Kman ic tza'n jun oyaj in tzalaj ti'j, 
ex aju tja tbanilxix que'yin c'oquel mas tbanilxix tu'n. 

8¿Alcye ke jlu in che lipan wen ic tza'n muj ex ic tza'n palom cyja' cypon tuj cyja? 

9Barc ke, cyja' cytzaj junx cyuc'il ke barc te tnam Tarsis, nejni cywitz ke mastl, 
k'i'n ke tc'wa'la cyu'n, tzajni ke najchak tuc'ix k'an pwak ex sak pwak at cye, te 
jun nimbil tbi Kman aju Dios Xjan cye aj Israel, aju oc k'onte toclena ma'xix. 

10Stranjer xjal ke che jawil binchante juntl maj ke muro tocsa'n ti'ja ex ke cyrey 
che ajbel teya; masque cub tcastiwoya tu'n Kman tej ttzaj tk'oj ti'ja, ja'lo nok 
tu'nju t-xtalbil ma tzaj tz'e'y tc'u'j ti'ja. 

11Ke tpwertila cucx che cyjel cate'; mi'n che lamet k'ijl ex mi konic'an, tu'ntzun 
tul k'i'n cyk'inumabl ke nasyon te teya ex tu'n cyocx ke rey cyuc'ix ke mastl 
cyuc'il uc'in. 

12Ka at jun tnam minti' ma tz'ajben teya, bi'x cnajel ex che bajel xitj ke nasyon. 

13Chi Kman te tnam Jerusalén: Aju k'inumabl at twi witz Líbano tzul tuc'ila: Ke 
tze' tzaj, ke c'ol ex ke wi'ten che ajbel tu'n toc njaye tbanilxix que'yin, tu'ntzun 
tjaw nimsa'n ju lugar jatum ax atine. 

14Ke cyc'wa'l keju e yajlante teya che ul twitza ex cbel cymansin cyib twitza, ex 
cycyakil keju e el ic'unte teya che bel ẍmeje' t-xe tkana ex c'oquel cyk'o'n tbiya: 
“Aju tnam etzan tu'n Kman”, “Aju tnam Sión etzan tu'nju Dios Xjan cye aj Israel”. 

15Otok cyaj colina nej ex otok tz'el ic'una ex minti' xjal najl tuja, atzun ja'lo 
c'oquel nk'o'ne te ma' toclena ex tu'n tajbena te tzalajbil te jumajx. 

16Tzul cyk'o'n ke nasyon tbanil wabj teya ex ctzajel cyi'n ke rey cyk'inumabl teya, 
ex atzun c'elel tnic'a ti'j akine Dios ex Clol teya, akine Tdios Jacob at nim 
wipumale ex akine colpil teya. 

17Te t-xel k'an c'uxbil, cxel nk'o'ne k'an pwak teya, ex te t-xel c'uxbil, cxel nk'o'ne 
sak pwak; te t-xel tze', cxel nk'o'ne k'an c'uxbil, ex te cyxel ke abj, cxel nk'o'ne 
tbanil c'uxbil. Che tele tuj txubtxaj wu'ne ex cbantel aju tz'aklxix cyu'ne, ex atzun 
ke jlu che oquel ic tza'n jun cawil cyeye. 

18Tuj ttx'otx'a mlay binjtz juntl maj tk'ajk'ajel k'oj cyxol xjal, mlay che naj ke 
cytanmiya ex mlay che cub xitj, nok o'cx c'oquel tk'o'na tbi ju muro tocsa'n ti'ja: 
“Colbil” ex c'oquel tk'o'na cybi ke tpwertila: “Ak'bil chjonte”. 

19Mya il ti'j te teya tu'n tjawil t-spic'umal k'ij, mi t-spic'umal xjaw te konic'an, 
porque ax kine chin oquel te spic'un tuja te jumajx, akine Tdiosa chin oquele te 
t-spic'umala. 

20Aju k'ij mlay tz'ex ex mlayx tz'oc yupj xjaw, porque akine chin oquele te t-
spic'umala te jumajx, ex keju k'ij te tbisa cbajel cywi'. 

21Cycyakil xjal ate' tuja che oquel te tz'aklxix ex che oquel te tajwil cytanmi te 
jumajx, porque ic cyten ic tza'n t-xul jun wi' awal cu'x wawa'ne, tak'unben nk'abe 
tu'ntzun t-xi nyec'une wajwalile. 

22Aju tal byuj xjal lu cchmetel cybaj tuj milen, ex akeju nok nic'xi cybaj ja'lo che 
oquel te jun nintz nasyon. Akine Dios, cbantel naj jlu wu'ne tujxix tk'ijlalil. 

Isaías 61 

Aju tkanil colbil cye aj Israel 

1Aju T-xew Kman Dios at wuc'ile, porque ma tzaj k'o'n woclene tu'n Kman ex ma 
chin tzaj sama'ne k'olte tkanil ba'n cye meba, tu'n cybanix keju bis ta' cyanmi, 
tu'n t-xi nk'o'ne tkanil cye keju e je'x k'i'n pres tu'n cycolpet ex tu'n tjaket 
tpwertil cyja pres, 

2ex tu'n t-xi nk'o'ne tkanil ti'j tk'ijlalil tu'n tul canun t-xtalbil Kman ex tu'n tcub 
cycastiw ke aj k'oj ti'j. Ma chin tzaj t-sama'n tu'n tk'ukbet cyc'u'j keju in che 
bisun, 

3tu'n t-xi nk'o'ne tzalajbil te t-xel bis cye keju in che bisun tuj tnam Sión, tu'n t-
xi nk'o'ne nim tzalajbil cye te t-xel ok'el ex tu'n cybitzan te nimbil tbi Dios te t-
xel bis. Ic che oquel ic tza'n jun wi' c'ol awa'n tu'n Kman ex oc cybincha' aju 
tz'aklxix tu'n tyec'unjtz tajwalil Kman. 

4Cjawil cybincha'n juntl maj ke tnam ex ke ja e cub xitj ojtxi. 

5Stranjer xjal che oquel cwentil cyi'j cyẍne'le ex che ak'nal tuj cycojbile ex ti'j 
tkan uva at cyeye. 

6Atzun cyeye c'oquel k'o'n cybiye pal te Kman ex tmajen Kdios. Che wa'le ti'j 
cyk'inumabl mastl nasyon ex aju cyajwalil c'oquel te jun adorn te cyeye. 

7Ex tu'nju nimxix ma tzic'x cyu'ne ex nim ma cub cych'ixwiye ex nim ma che oc 
ic'lene, cyja'tzun il ti'j tu'n cyc'monteye nim k'inumabl ax tuj cytanmiye ex che 
tzalajele te jumajx. 

8Porque nim in tzalaj Kman tu'n tbinchet aju tz'aklxix ex ic'un tu'n aju elk'a'mj 
ex ju byoj xjal. Oc tk'a' chojbil tbanilxix cye ke xjal etzan tu'n ex cyjel bant ti'j jun 
tyol cyuc'il te jumajx. 

9Ke cyiyjil che ul itz'j te tibajxi che oquel te ma' cyoclen cyxol ke mastl nasyon; 
cycyakil keju che que'yil cyi'j c'elel cynic' ti'j ka tcub tcy'iwbil Kman cyibaj. 

10Nimxix in chin tzalaje ti'j Kman ex in noj tuj wanmiye tu'n tzalajbil ti'j Ndiose, 
porque ma chin clete tu'n ex ma chin oc k'o'ne te tz'aklxix tu'n. Ic ma chin oque 
ic tza'n jun cu'xun cyja' tmoje' toc t-xbalun tbanilxix, ex ic tza'n jun k'apoj cyja' 
tmoje' in baj tbincha'n tib ex nno'c tk'o'n tu'. 

11Porque ic tza'n te tx'otx' in tpok'sa'n tawal ex in tzaj t-xul awal tuj pe'n, icxtzun 
oc tbincha' Kman tu'n cucx tbinchet aju tz'aklxix, ex cycyakil nasyon cjawil 
cynimsa'n tbi tu'n cybitz. 

Isaías 62 

1Tu'nju at nc'u'je cyi'je akeye aj Sión, mlay txi ncoline tu'n nk'ajte, ex tu'nju at 
nc'u'je cyi'je akeye aj Jerusalén, mlay chin ajlane ocxi t-spic'e' ju cycambable ic 

tza'n in tzaj spic'e' t-xe cya'j te prim, ex ocxi tc'ant ju colbil cyeye ic tza'n jun 
ttxa'n tzaj in c'ant. 

2Oc cyila' ke nasyon aju colbil cyeye, oc cyila' cycyakil rey aju cyajwalile. C'oquel 
k'o'n juntl tbi Jerusalén ac'aj, axte Kman c'oquel k'onte. 

3C'oquel tnam Jerusalén ic tza'n jun coron tbanilxix que'yin tocx tuj tk'ab Kman 
Dios. 

4Mlay txi cyma'ntl xjal ti'j tnam Jerusalén: O cyaj colin, che chiwt, ax icx mlay txi 
cyma'ntl ti'j cytanmi: O cub xitj, che chiwt. Nok o'cx aju tbi tnam Jerusalén 
c'oquel, atzun jlu: Aju tnam nimxix nganiye ti'j, ex atzun tbi cytanmi xjal jlu: 
Nxu'jile. Porque in tzalaj Kman ti'j tnam Jerusalén, ex ic c'oquel Kman ic tza'n jun 
chmilbaj te te cytanmi xjal. 

5Ic tza'n jun cu'xun in moje' tuc'il jun k'apoj, icxtzun che oquel ke aj Jerusalén te 
tajwil cytanmi ex ctzalajel tuc'il, ic tza'n jun chmilbaj in tzalaj tuc'il t-xu'jil. 

6Ma che cub tk'o'n Kman ke xk'ukil cyibaj ke muro cyoc ti'jele tnam Jerusalén. 
K'ijl ex konic'an minti' in xi cycolin tu'n cycubsan twitz Dios. Mi'n txi cycoline 
tu'n cyk'ajte, akeye in che cubsane witz Kman, 

7mi'n txi cyk'o'ne ambil te tu'n tojlan maxi ocxi tjaw tbincha'n juntl maj ju tnam 
Jerusalén, ex ocxi tjaw nimsa'n tnam Jerusalén cyu'n cycyakil xjal twitz tx'otx'. 

8Ma tzaj ttziyan Kman jun yol axix toc ex ma jaw tk'o'n tbank'ab nimxix tipumal 
twitz cya'j, chi cyja': Mlay txi nk'o'ne ambil cye aj k'oj tu'n t-xi cywa'n aju triw 
etzan cyu'ne ex mi tu'n t-xi cyc'a'n ke stranjer xjal ta'l twitz uva aju o bant cyu'ne 
tu'n cyak'unbene; 

9nok o'cx ax keye che wa'le ti'j twitz cyawale otok jaw cychmo'ne, ex chin jawil 
cynimsa'ne; cbajel cychmo'ne twitz uva ex che c'ale ti'j ta'l ax twitz njaye xjan. 

10Cyexe, cyexe ttzi tpwertil tnam; cybinchame ju be te cye ke xjal etzan ke wu'ne. 
Cheba cychk'ajlajin baje tuj ex cyi'mele ke abj tuj; cyk'on jawe bander te jun 
techal te txocbil cye ke nasyon. 

11Lu jun tkanil tu'n Kman tu'n tpon max ttxa'npun tx'otx'; cymanxe cye keju najl 
tuj tnam Sión: Ma tzul aju Clol cyeye, che chicuye. Ke xjal etzan tu'n Kman che ul 
ti'n junx tuc'il akeju otok che colpet tu'n. 

12Atzun cybi c'oquel k'o'n jlu: Ke xjal xjan, ex atzun juntl cybi c'oquel jlu: Ke xjal 
o che tzokpet tu'n Kman, ex atzun tbi tnam Jerusalén c'oquel k'o'n jlu: Aju tnam 
nim tgan Dios ti'j ex aju tnam mya colimaj tu'n. 

Isaías 63 

Cbel tk'o'n Dios cycastiw ke aj k'oj ti'j 

1¿Alcye jun xjal tzul, ma tz'etz tuj tnam Bosra aju nintz tnam te Edom, toc tc'a' t-
xbalun cyak, cyja' ttzaj tocsa'n t-xbalun in koptz'aj wen ex in bet tuc'il tcyakil 
tipumal? —Akine, in chin yolin jun yol tz'aklxix ex at nim wipumale tu'n cyclete 
wu'ne. 

2¿Tiku'ntzun cyak que'yin t-xbaluna tocsa'n, mer ic tza'n t-xbalun jun xjal oc 
nne'l tpatz'u'n ta'l twitz uva tu'n tkan? 

3Ax toc o chin patz'une ta'l twitz uva njunalxe ex mi a'l jun o onin wi'je, tuc'il nim 
ntx'u'jile e baj nwabane ke aj k'oj wi'je, e baj nbetz'ane tu'n nk'oje; ma tz'oc tx'itl 
chic' ti'j nxbalune ex ma baj naj ti'j tcyakil tu'n. 

4Cub nximane tu'n tpon tk'ijlalil tu'n tcub cycastiw aj k'oj wu'ne, porque otok 
tzul canun tk'ijlalil tu'n cycolpet ke xjal etzan wu'ne. 

5Baj nque'yine, pero mi a'l jun tu'n t-onin wi'je; bi'x in jaw labine tu'nju mi a'l jun 
tu'n tke' nc'u'je ti'j. Cyja'tzun, tu'nx nk'abe cub cyi'j aj k'oj ex ax nk'oje o k'onte 
wipumale. 

6Tu'nju nim nk'oje tzaj, e baj nbetz'ane ke nasyon, bi'x e naj tu'n nk'oje ex o bet 
tel cychc'el wu'ne twitz tx'otx', chi Kman. 

T-xtalbil Dios cye aj Israel 

7Waje tu'n nyoline ti'j tc'ujlalil Kman, ex tu'n nbitzane tu'ntzun tjaw nimset tbi 
ti'j tcyakilju ba'n ma tbincha ki'j, tu'nju nimxix t-xtalbil cyi'j ke cyiyjil aj Israel ex 
tu'nju o tbincha tu'n tk'ak'bil tc'u'j ex tu'n tc'ujlalil. 

8Chi Kman o tma: Etzan ke xjal lu wu'ne, c'wa'lin ke wu'ne ex mlay chin sbunjtze 
cyu'n. Cyja'tzun e clet tu'n. 

9Tuj tcyakil yajbil tzaj cyi'j, ax icx te o yajlanjtz. Ax t-anjel Kman o clonte cye. A o 
colpin cye tu'nju tc'ujlalil ex tu'nju tk'ak'bil tc'u'j; e jaw twaban ex e jaw tchle'n; 
iclex o tbincha atxix ojtxi. 

10Atzun cye jaw cyi'n cyib tu'n cyk'ojin ti'j Kman, cyja'tzun, tzaj tbis T-xew Dios 
tu'n cybinchben mya ba'n ex oc te aj k'oj cyi'j ex ax o k'ojin cyi'j. 

11Ke xjal etzan tu'n Kman tzaj cyna'n aju tk'ijlalil te ojtxi tej tten Moisés, ex in baj 
cykanin cyxolx cyja': ¿Jatum ta' Dios aju colpinte cye xjal tuj mar, tuc'ix Moisés 
aju pastor cyi'j ke xjal etzan tu'n Kman? ¿Jatum ta' Dios aju xi k'onte T-xew tu'n 
tten cyuc'il, 

12ex xi tk'o'n tipumal ma' toclen tu'n tten tuc'il Moisés? ¿Jatum ta' Dios aju cub 
pa'nte mar cywitz ke xjal etzan tu'n, tu'ntzun tbinjtz aju tkanil ti'j tipumal te 
jumajx? 

13¿Jatum ta' aju ic'x k'inte cye xjal tuj tmij mar ex minti' e jaw tolj, ic tza'n ke chej 
minti' in che jaw tolj tuj tzkij tx'otx', 

14ex ic tza'n ke wacẍ in che cu'tz cywi witz tu'n cycubil tuj chk'ajlaj? Axte Dios 
ẍaklul cye. Cyja'tzun tten e je'x t-ẍaklu'n ke xjal etzan tu'n ex cyja'tzun tten o 
tcamba tu'n tyolinjtz jun tkanil ba'n ti'j ex tu'n tjaw nimsa'n tbi. 

In che cubsan xjal twitz Dios 

15Kman, ko tque'yintza max tuj cya'j, max tuj lugar xjan ex ma' toclen jatum 
najliya. ¿Jatum ta' tc'ujlalila ma'xix ex tipumala? ¿Mape baj tk'ak'bil tc'u'ja ki'je? 

16Aya Kmane masque minti' ojtzki'n ko'ye tu'n kxe'chele Abraham ex minti' in 
ko ule ti'j tc'u'j Jacob, pero aya Kmane; ma bet-xi k'ij axte colpil keye. 

17Kman, ¿Tiku'n in tk'o'na ambil tu'n kel txalpaje ti'j tbeya ex in tcyuwsa'na 
kanmiye tu'n mi'n knimane teya? Tajtz meltz'aja juntl maj kuc'ile nok tu'n 
tc'ujlalila ki'je, ako'ye tmajena ex ako'ye aj Israel etzan ko'ye tu'na. 

18Nok ch'in tuj o oque tajwil ktanmiye, ako'ye kpa'n kibe tu'n kajbene teya. Ke aj 
k'oj ki'je ma baj cywaban aju tjaya xjan. 

19Ato'ye mer ic tza'n bajx cawina jun maj kibaje ex mer ic tza'n bajx tz'oc tbiya 
ki'je. 

Isaías 64 

1Nokwit xbaj tlakina cya'j ex xcu'tza tu'n cyjaw lu'lun ke witz twitza, 

2ic tza'n in baj tz'e'y txkan ch'i'x tu'n k'ak' ex ka ic tza'n in tzaj loklon a', jacutzun 
tz'el cynic' aj k'oj ti'ja, ti'j tipumala ex jacu che tzaj lu'lun ke nasyon twitza. 

3Tej tbinchanteya tbinchbena xobajilxix, aju minti'tok ximan ku'ne tu'n ttzaj 
tk'o'na, ex tej tcu'tza, e jaw lu'lun ke witz twitza. 

4Bajx kbiye ex bajx kile ka at juntl dios jacu bant tcyakil jlu tu'n, ex tu'n 
tbinchante t-xtalbil cye keju k'ukl cyc'u'j ti'j. 

5In c'met xjal tu'na, aju in tzalaj tu'n tbinchante ju ba'n ex nnu'l ti'j tc'u'j tu'n 
tbinchante aju tajbila. Ma tzaj tk'oja ki'je tu'n tlaj ma ko binchane il; ax tuj kile 
ma ko tene ma bet-xi k'ij. ¿Ocpetzun ko cletele? 

6Kcyakile ic ktene ic tza'n jun xjal mya sak tuj tanmi, tcyakilju kbinchbene ba'n 
mer ic tza'n jun ttx'akan xbalun tz'il ti'j; kcyakile ma ko cub tz'ake ic tza'n t-xak 
tze' in tzaj tz'ak oc ttzkij, ex aju kbinchbene mya ba'n in xi k'inte keye ic tza'n 
tu'n cyk'ik'. 

7Mi a'l jun in cubsan twitza ex mi a'l jun nno'c tilil tu'n tu'n toc ke' tc'u'j ti'ja; 
cyja'tzun ma cub tewan tiba kwitze ex ma ko cyaj tcolina tu'n tlaj kbinchbene 
mya ba'n. 

8Masque icju, pero aya Kmane; ako'ye ic tza'n xcab tx'otx' ex atzun teya binchal 
keye ic tza'n jun xjal binchal xar, porque kcyakile ma ko bante tu'na. 

9Kman, mi'n tzaj nimxix tk'oja ki'je ex mi'n tzaj tna'na kbinchbene mya ba'n. Ko 
tque'yintza, porque kcyakile etzan ko'ye tu'na. 

10Ke tnam xjan teya, ma che oc te jun lugar tzkij tx'otx'; ma tz'oc Jerusalén te jun 
tnam minti' xjal tuj, ma naj tnam Sión. 

11Aju lugar xjan ex ma' toclen te keye, jatum jaw nimsa'n tbiya cyu'n ke 
kxe'chele, ma baj naj tu'n k'ak'. Tcyakilju in ko tzalaje ti'j ma baj xitj. 

12Ex ti'j tcyakil jlu, Kman, ¿cucxpetzun c'ic'elex ti'j tu'na? ¿Maj mi'ntzun k'ajta 
ti'j? ¿Cucxpetzun ko tele tuj bis ma'xix tu'na? 

Isaías 65 

Cub cycastiw ke xjal miban che bin 

1In tma'n Kman cyja': Ke xjal mi jun ti'xti o tzaj cykanin weye, atzun keju ma che 
ul wuc'ile, ke xjal minti' o che jyon wi'je, atzun keju ma chin cnete cyu'n. Xi 
nma'ne cyja' cye ke xjal bajx che cubsan nwitze: Lu kine lu, nchiye. 

2Enter k'ij ma txi nnukpi'n nk'abe txcol cye xjal miban che bin, cyja' cyxi' tuj be 
mya ba'n ex lepch ke ti'jx cyex cyximbetz; 

3cucx ma chin oc ic'le'ne cyu'n ke xjal lu ex tibaj nwitze ma tz'oc cyma'n cyyol, xi 
cyk'o'n chojbil te cydios t-xol tkan awal ex cub cypatun storac tibaj lagriy 
binchamaj te altar; 

4in che cub ten cyxol ke cymukbil cyimni ex nne'x ak'bil cyu'n cyuj ke lugar tuj 
tewan in che chyo'n tchibjal boch ex in cynojsa'n cyc'il tu'n ta'l chibj mayo'n 
wu'ne tu'n mi'n t-xi cychyo'n. 

5In cyma'n cye cyuc'il: Tencja ma chixin, mi'n ko oc tmaco'na, porque xjan ko'ye 
ex mya ba'n tu'n koc tmaco'na, che chi. Ke xjal lu ic cyten ic tza'n k'ak' in c'ant 
tcyakil k'ij, ex mya ba'n ke te weye; ic cyten ic tza'n oc nno'cx sib tuj ntxa'ne. 

6Pero tcyakil jlu tz'ibamaj nwitze ex mlay chin cyaj tene nok cucx mi'nwt chin 
k'ajte; cbel nk'o'ne cycastiw ic tza'nx cybinchben. 

7Cchjetel cyu'n ti'j ju mya ba'n o cybincha ex mya o'cx jlu, ax icx ti'j mya ba'n o 
cybincha ktzan cyxe'chel, porque cub cypatun storac cywi' nmak witz ex in el 
ic'une cyu'n cywi' ke tal witz. Nej cjawil wi'ne tajlal cybinchben mya ba'n, 
maxitzun cbel nk'o'ne cycastiw, chi Kman Dios. 

Tzaj ttziyan Kman tu'n ttzaj tk'o'n tcy'iwbil 

8Chi Kman in tma'n cyja': Ka at nim ta'l jun pnuj twitz uva, minti' in baj cyyajan 
xjal, porque jacu tz'el nim ta'l uva ti'j. Cyja'xtzun weye, nok tu'nju nc'ujlalile cyi'j 
nmajene, mlay cub nxitune enter nasyon. 

9Che chmetel ke tiyjil Jacob wu'ne, ax icx ke tiyjil Judá, tu'n cynajan cywi' ke witz 
etzan wu'ne. Ke xjal sc'o'maj wu'ne che etzal ti'j tx'otx', ke xjal in che ajben weye 
che najal ma chixin. 

10Aju chk'ajlaj Sarón cnojel tuj cyu'n ẍne'l, ex tuj chk'ajlaj Acor che wa'l ke wacẍ; 
ke alumaj lu cyalun ke xjal in che jyon wi'je. 

11Atzun cyeye nne'l cypa'n cyibe wi'je ex nnic' tna'njtz cyu'ne aju witz xjan etzan 
wu'ne, in xi cyk'o'ne wabj ex ta'l twitz uva te Gad ex te Meni, akeju tilbilal jatum 
in che pon xjal kanil cyswert. 

12Cyja'tzun, mya ba'n aju cyswerte tzul wu'ne, che bel ẍmeje'ye tu'n cycub 
byo'ne tu'n spad. Porque e tzaj ntxco'ne, atzun cyeye minti' in tzaj cytzak'we'ne; 
in yoline cyuc'ile, pero minti' in cub cybi'ne; o cybinchaye aju minti' in cub tuj 
nwitze, jaw cysc'o'ne aju minti' in chin tzalaje ti'j. 

13Cyja'tzun in xi nma'ne cyeye: Ke ajbel weye ctel cywa, atzun cyeye c'ic'ex 
we'yaj cyu'ne; ke ajbel weye ctel cyc'a, atzun cyeye c'ic'ex txketle'n cyu'ne; ke 
ajbel weye che tzalajel, atzun cyeye ctzajel cych'ixwiye; 

14ke ajbel weye che bitzal tu'nju at nimxix tzalajbil tuj cyanmi, atzun cyeye che 
sch'ile ex che ok'ele tu'n cybise ex tu'n ta'w c'ixc'oj toc cyi'je. 

15Ke xjal sc'o'maj wu'ne c'ajbel cybiye cyu'n tu'n ttzaj cykanin mya ba'n ex camic 
cyi'j txkantl xjal, atzun ke weye nmajen cbajel nch'expu'ne cybi. 

16Nok alcyex jun xjal najl tuj tnam lu, oc t-xi tkanin jun cy'iwbil, cxel tkanin te 
Dios aju in japunxix tyol; ex nok alcyex ma txi ttziyan jun yol axix toc, cxel ttziyan 
tuj tbi Dios aju in japunxix tyol. Aju c'ixbisabl cye ojtxi ma tzic' tna'l wu'ne ex 
mlay tz'oc nque'yine juntl maj; ma che cub naj nwitze. 

Aju ac'aj cya'j ex ac'aj tx'otx' 

17Cybintze, cbantel jun ac'aj cya'j ex jun ac'aj tx'otx' wu'ne. Aju o baj te tjak'xi 
c'ic'el tna'l ex mi a'l jun ctzajel na'ntl te. 

18Nojx tuj cyanmiye tu'n tzalajbil ex cucx che tzalaje te jumajx ti'j ju cbantel 
wu'ne, porque c'oquel Jerusalén te ac'aj juntl maj wu'ne, c'oquel te jun tnam te 
tzalajbil, tu'n cytzalaj ke xjal che tel tuj. 

19Ax wuc'ixe chin jawil tzalaj ti'j tnam Jerusalén ex chin tzalajele cyi'j ke xjal 
etzan wu'ne. Mlay binjtz juntl maj ok'el tuj ex mi jun c-ayayal tu'n tbis. 

20Tuj tnam lu mi jun c'wa'l cymel c'itzketok tul-len itz'j ex mi jun tij xjal cymel 
na'nxtok tjapun baj tank'ibl. Ka ma cyim jun xjal matok in japun jun syent abk'i 
tu'n, entons cu'xunx ta' oc tcyim, ex katzun mi ma japun jun syent abk'i tu'n jun 
xjal, jun castiw jlu. 

21Cjawil cybincha'n xjal cyja ex ax ke che najal tuj, ex cbelex cyawa'n tkan uva ex 
ax ke che lo'l ti'j twitz. 

22Oc tjaw tbincha'n xjal jun ja, mlay bant tu'n tpon junxitl najal tuj, ex oc tcu'x 
tawal xjal, mlay bant junxitl tu'n twa'n ti'j. Ke xjal etzan wu'ne, ma' ctel tuj 
cyank'ibl ic tza'n tuj tank'ibl jun tze'; ke xjal sc'o'maj wu'ne che tzalajel ti'j 
tak'unben cyk'ab. 

23Mya nokx gan che ak'nal, ex ke cyc'wa'l mlay che cyim naj, porque ke c'wa'l lu, 
cyiyjil ke xjal tcub ncy'iwbile cyibaj; ax icx ke cyiyjil che ul itz'j te tibajxi, che bel 
ncy'iwla'ne. 

24Na'nxtok ntzaj txco'ne cyu'n, che tzajel ntzak'we'n naje; ex na'nxtok cybaj 
yolin, ctzajel nk'o'n nwi'ye cyi'j. 

25Junx che wa'l ke xo'j cyuc'il ke ẍne'l; c'ul cxel cywa'n ke balun ic tza'n ke wacẍ, 
ex tx'otx' cxe'l cyu'n lobaj. Twitz tcyakilju witz xjan weye, mi jun c'oquel 
binchante jun mya ba'n ti'j juntl ex mi tu'n toc ten c'ixbisal, chi Kman. 

Isaías 66 

Cbel cycastiw xjal tu'n Kman ex che bel tcy'iwla'n ke aj Sión 

1In tma'n Kman cyja': Aju cya'j, atzun nk'ukbile tu'n ncawine, ex aju tx'otx', atzun 
lugar tu'n tcub ten nkane tibaj. ¿Alcyetzun jun ja oc cybinchaye weye? ¿Jatum 
ba'n tu'n tbaj cybincha'ne jun lugar te wojlable? 

2Tcyakil jlu tak'unben nk'abe, ex cyja'tzun tten e xe't tu'n cyten. Ke xjal in chin 
tzalaje cyi'j, akeju mans ex in ajtz ti'j cyanmi ex at tchiylal nyole tuj cywitz. 

3Pero at xjal in xi tk'o'n jun tor te chojbil, pero ax icx in cub cybyo'n jun xjal, 
nno'cx cykesin tjak' tkul jun ẍne'l, pero ax icx in cub cytokin ti'j tkul jun tx'yan, 
in xi cyk'o'n ke twitz awal te oyaj, pero ax icx in xi cyk'o'n tchc'el jun boch; in cub 
cypatun storac, pero ax icx in che c'ulun cywitz ke tilbilal. Akeju e jaw sc'onte ke 
costumr ic'bilxix lu, nimxix cygan tu'n cybinchante tcyakil jlu. 

4Ax icx weye, cjawil nsc'o'ne jun c'ixbisabl tu'n ttzaj wi'ne cyibaj, ex ctzajel wi'ne 
aju nimxix in che xob twitz, porque e tzaj ntxco'ne, ex mi a'l jun tzaj tzak'wente 
weye, in yoline cyuc'il, pero minti' in tzaj cybi'n; o cybincha aju minti' in cub tuj 
nwitze, jaw cysc'o'n aju minti' in chin tzalaje ti'j. 

Aju jwisi ex ju tzokpibl 

5Cybinxe tyol Kman, akeye ba'n che niman tyol: At junjun cyxjalile in che ic'un 
cyi'je ex in che k'ojin cyi'je tu'nju in tzaj cyna'ne nbiye, ex in cyma'n cyja': E ttzaj 
tyec'un Kman tajwalil; kajbile tu'n cyoc kque'yine in che tzalaje, che chi. Pero 
ctzajel cych'ixwi ke xjal lu. 

6Cybinxe tk'ajk'ajel cywi xjal in k'ajt tuj tnam, tuc'ix tk'ajk'ajel in k'ajt tuj tja Dios; 
atzun tk'ajk'ajel lu tu'n Kman, porque in cub tk'o'n cycastiw ke xjal aj k'oj ti'j. 

7Aju tnam Sión ic tten ic tza'n jun xu'j nok minaben nnu'l itz'j tal na'nxtok ttzaj 
ta'w tc'u'j tu'n tul itz'j tal. 

8¿Alcye jun o tbixi ic tza'n jlu? ¿Alcye jun o lonte ic tza'n tten jlu? ¿Tzinpe nnu'l 
itz'j jun nasyon te junx k'ij? ¿Tzinpe nnu'l itz'j jun tnam jurat naj? Pero tej ttzaj 
ta'w tc'u'j tnam Sión, jurat naj e ul itz'j ke tal. 

9Mlay bant tu'n tmayet wu'ne tu'n mi'n cyul itz'j ke c'wa'l, porque wu'ne in xi 
nk'o'ne ambil tu'n cyul itz'j, chi Cydiose. 

10Che tzalajxe tuc'il tnam Jerusalén, che tzalajxe nim junx tuc'il akeye at 
cyc'ujlalile ti'j, che tzalajxe nim junx tuc'il cycyakile akeye o che baj ok'e ti'j; 

11ex atzunte tnam Jerusalén ic c'oquel ic tza'n jun txubaj, che oquel c'a'chine tu'n 
ocxi tnoj cyc'u'je ex ck'ukbanjtzel cyc'u'je tu'n. 

12Porque akine Cymane cxel nma'ne jlu: Oc nbincha'ye tu'n tten Jerusalén tuj 
txubtxaj ic tza'n a' tuj jun nima nimxix at, ex atzun cyk'inumabl ke nasyon cxel 
nk'o'ne, ic c'oquel ic tza'n jun nima otok tz'ex kojl tuj tbe. Atzunju tnam Jerusalén 
cc'a'chal te cyeye, che jawil chle'ne tu'n tuj tk'ab ex che oquel xmoxine tu'n k'ukl 
keye twi tkan. 

13Ic tza'n jun txubaj in xi tk'ukba'n tc'u'j tal, cyja'xtzun weye cxel nk'ukba'ne 
cyc'u'je, ex cnetel k'ukbabl cyc'u'je tuj Jerusalén. 

14Octzun cylonteye jlu, cjawil tzalaj cyanmiye; c'oquel ac'aj tipumal cyximlale ic 
tza'n cha'x c'ul. Ctzajel tyec'un Kman tipumal cyxol ke tmajen, ax icx ctzajel tk'oj 
cyi'j ke aj k'oj ti'j. 

15Porque tzul Kman tuc'il tkan k'ak', ke tcarwaj mer ic tza'n jun xcyakinpaẍ; 
ctzajel ttzokpin ttx'u'jil tuc'ix tk'oj; aju castiw ctzajel tk'o'n in c'ant ic tza'n k'ak'. 

16Ax toc tzul jwisi tu'n Kman tuc'il k'ak'; cbel cycastiw cycyakil xjal tu'n tu'nju t-
spad k'i'n, ex che cymel nimcu xjal tu'n. 

17In tman Kman cyja': Akeju in baj cyxjansan cyib tu'n cyc'ulun cywitz tilbilal 
cyxol tkan awal, lepchix ke ti'j jun nejenel cyxol ex in xi cychyo'n tchibjal boch 
ex tchibjal ich' ex cychibjal mastl jil mayo'n tu'n ley, cycyakil bi'x che cymel te 
jumajx, 

18porque ojtzki'n wu'ne ke cybinchben ex cyximbetz. Chin ultzune ex ax kine 
chin oquel chmonte ke tnam ex ke nasyon, che ul ex c'oquel cyque'yin aju 
wajwalile. 

19Cxel nk'o'ne jun techal cye; cxel nk'o'ne ambil tu'n cycyaj ank'in junjun ex che 
xel nsama'ne cyuj ke nasyon lu: Tuj Tarsis, Libia, Lidia, atzunju tnam lu jatum 
ate' ke xjal ba'n che yucun xobl plech, tuj Tubal, Grecia ex cyuj ke tx'otx' ate' 

najchak ttzi'yile mar, akeju bajx cybi tkanil wi'je ex bajx cyil wajwalile; ex atzun 
ke che xel k'mante tkanil wajwalile cyxol ke nasyon. 

20Che tzajel k'i'n cycyakil cyxjalile cyuj cycyakil nasyon; at che ul tibaj chej, at tuj 
carwaj, ex at cyuj carret jawo'n cyu'n chej, at cyibaj chej mul ex cyibaj chej 
camey, ic che oquel ic tza'n jun oyaj te weye tuj Jerusalén aju witz xjan etzan 
wu'ne, ic tza'n ke oyaj in tzaj cyi'n aj Israel cyuj ke vas sakxix cyuj tu'n tul cyi'n 
tuj njaye. Akine Dios ma chin k'mante jlu. 

21Che jawil nsc'o'ne junjun cyxol tu'n cyoc te pal ex te aj Leví. Akine Dios ma chin 
k'mante jlu. 

22Ax icx in tma'n Kman cyja': Ic tza'n ju ac'aj cya'j ex ju ac'aj tx'otx' akeju che 
bantel wu'ne che tel te jumajx, icxtzun ke cyiyjile che tel te jumajx tuc'ix cybiye. 

23Ex teyle junjun xjaw, tuj k'ij oc in tzaj que'yin ac'aj xjaw, ax icx tuj teyle junjun 
seman, tuj k'ij te ojlabl, che tzajel cycyakil xjal tu'n cycub ẍmeje' nwitze. Akine 
Dios ma chin k'mante jlu. 

24Oc cyex, oc cyila' cyximlal ke cyimni e cyim tu'n tlaj tjawlen cyi'n cyib tu'n 
cyk'ojin wi'je. Mlay che cyim ke ẍuk' che chyo'l cyi'j ex mlay yupj k'ak' jatum che 
oquex xo'n tuj. A jlu ic'bilxix cye cycyakil xjal. 

Jeremías 

Jeremías 1 

1Ke tyol Jeremías aju tcy'ajal Hilcías. Ate Jeremías cyiyjil jun c'loj pal najl tuj tnam 
Anatot tuj cytx'otx' tiyjil Benjamín. 

2Tuj toxlajin abk'i ttzyetlen tcawin rey Josías tuj Judá, tzaj yolin Kman tuc'il 
Jeremías. Ate Josías tcy'ajal Amón. 

3Ax icx o yolin Kman tuc'il Jeremías tuj tk'ijlalil tej tten Joacim aju tcy'ajal Josías 
te rey tuj Judá, ex cucx tzaj yolin tejxi tjapun baj junlaj abk'i tcawin juntl tcy'ajal 
Josías tuj Judá, aju Sedequías tbi, ex tuj tjwe'yin xjaw te abk'i lu tej cyex k'i'n aj 
Jerusalén tuj cytanmi, tu'n cyxi' k'i'n tuj juntl tnam najchak. 

In txocon Kman ti'j Jeremías 

4Tzajtzun yolin Kman wuc'ile ex tma: 

5Na'nxtok toc tena tuj talbil ttxu'ya ya otok jaw nsc'o'na, ex na'nxtok tul itz'ja ya 
otok tz'el npa'na, ex bi'x banimaj wu'ne tu'n toca te nsanjele, tu'n t-xi tma'na 
nyole cye xjal ate' cyuj txkantl nasyon, chi Kman weye. 

6Atzun weye xi ntzak'we'ne: Ay Tat, ma c'wa'lx kine ex mlay bant nyoline. 

7Atzunte Kman tzaj tma'ntl weye: Mi'n tmaya ka ma c'wa'lxa. Cxe'la nok jatum 
oc t-xi nsama'na, ex cxel tma'na tcyakilju cxel nma'ne teya. 

8Mi'n xoba cywitz xjal, porque akine chin tel tuc'ila te clol teya, chi Kman tzaj 
tma'n weye. 

9Tzajtzun tnukpi'n Kman tk'ab ex oc tmaco'n ttxo'w ntzi'ye ex tma: C'oquex 
nk'o'ne nyole tuj ttzi'ya. 

10Ja'lo cxel nk'o'ne toclena cyibaj ke cawbil ex cyibaj ke nasyon, tu'n cyjatz baket 
ex tu'n cycub xitit, tu'n cynaj ex tu'n cycub k'uchj, ax icx tu'n cyjaw binchet ex 
tu'n cycu'x awat. 

11Tzajtzun yolin Kman wuc'ile ex tzaj tkanin weye: ¿Titzun ma tila Jeremías? —
Ma wile jun tk'ab tze' almendro*fn*, nchiye xi ntzak'we'ne. 

12Ax toc tu'na, chi Kman, tzaj tma'n weye. Cyja'tzun tten c'oquel ncwente ti'j tu'n 
tjapun nyole. 

13Tzaj yolin Kman wuc'ile tcabinmaji'n ex tma: ¿Ti ma tila? —Ma wile jun c'il tuj 
tx'otx' tuj tbank'ab k'ij, in lokin a' tuj ex ch'ix ttzaj pich'k'aj twi' cubni, nchiye xi 
ntzak'we'ne. 

14Tzajtzun tma'n Kman weye: Max tuj tx'otx' tuj tbank'ab k'ij ctzajel ket yajbil 
cyibaj cycyakil xjal najl tuj tnam lu. 

15Akine in chin cyuwsante yol lu: Che tzajel ntxco'ne cycyakil nasyon ate' tuj 
tx'otx' tuj tbank'ab k'ij. Che ul ke cyrey ex cbel cyk'o'n cyk'ukbil te cycawbil ax 
ttzi tpwertil tnam Jerusalén, twitz tcyakil muro toc ti'jele ex cyi'jele cycyakil 
tnam ate' tuj Judá. 

16Atzun cycastiw ke binchal il cbel nk'o'ne, akeju ma tz'el cypa'n cyib wi'je, ma 
cub cypatun storac, ex ma che oc ten c'ulul cywitz junxitl dios, akeju cyu'nx in 
baj cybincha'n. 

17Atzun teya, tenx tipuna, txi'ya ex k'manxa cye tcyakilju cxel nma'ne teya. Mi'n 
xoba cywitz; katzun ma xoba, wu'ne ctzajel lu'luna cywitz. 

18Ja'lo, aya c'oquel nk'o'ne ic tza'n jun tnam toc muro ti'j, ic tza'n jun tkan ja 
c'uxbil ex ic tza'n jun muro k'an c'uxbil, tu'ntzun tten tipuna tu'n tcub we'ya 
cywitz cycyakil xjal aj Judá: Cywitz ke cyrey, cywitz ke nejenel cye, cywitz ke 
cypal ex cywitz cycyakil xjal. 

19Che oquel ten k'ojlel ti'ja, pero mlay cub ti'ja cyu'n, porque akine chin tele 
tuc'ila te colol ti'ja, chi Kman weye. 

Jeremías 2 

El cypa'n cyib aj Israel ti'j Dios 

1Tzajtzun yolin Kman wuc'ile ex tma: 

2Txi'ya, tjaw tk'ajk'ajel twi'ya cyuw tu'ntzun tbinjtza cyu'n aj Jerusalén, ex 
k'manxa cye: Chi Kman in tma'n: —Na'nx wu'ne tej matok k'apojxtoka, o'cx wi'je 
toc tc'u'ja tej tbant ti'j kyol tuc'ila; in tc'ujlaya ex oc lpe'ya wi'je tuj lugar tzkij 
tx'otx', aju tx'otx' minti' nno'c awal tuj. 

3Sc'o'maj Israel wu'ne tu'n toc te weye, ex ic oc te weye ic tza'n nej twitz awal. 
Ka at jun oc toc binchante mya ba'n ti'j, in tzaj tcastiw wu'ne ex in tzaj nsama'ne 
mya ba'n tibaj. 

4Akeye tiyjil Jacob ex cycyakil c'loj aj Israel, cybinxe tyol Kman. 

5Chi Kman, in tma'n cyeye: —¿Alcye mya ba'n cnet wi'je cyu'n ke cyxe'chele tej 
tel cypa'n cyib wi'je? E oc lpe' cyi'j ke dios minti' cyajben, ax icx cye e oc te minti' 
cyajben. 

6Minti' e jyon wi'je masque akine in etz k'inte cye tuj Ejipt, ex e tzaj nẍaklu'ne tuj 
lugar tzkij tx'otx' nim tkan xak tuj, minti' a' tuj, puro xobajilxix, minti' jun xjal 
najl tuj ex minti' jun in bet tuj. 

7Wu'ne e ul wi'ne tuj tx'otx' tbanil, tu'ntzun cynic'bene ti'j twitz awal in tzaj 
tk'o'n, ex tu'n cyachine ti'j tcyakil tbanil at tuj. Pero tej cyule, ma tz'oc cyk'o'ne 
ntx'otx'e te mya ba'n, ex tu'n tlaj il, ma tz'el wic'une ntx'otx'e etzan wu'ne. 



1312 

 

 
Mam del Norte 

© 1993 Sociedades Bíblicas Unidas. 
  

 

 

8Ke pal minti' cyma: ¿Jatum ta' Kman? che chiwt; ex keju at nleye tuj cyk'ab, 
minti' ma tz'el cynic' wi'je; ke nejenel minti' xi cyniman nyole, keju nno'c cyk'on 
cyib te nsanjele ma che pacban ti'j tbi Baal, ex ma che oc lpe' cyi'j ke tilbilal minti' 
cyajben. 

E oc aj Israel tuj xtis tu'n Dios 

9Cyja'tzun akine Dios in chin k'mante jlu: Che oquele tuj xtis wu'ne, cyuc'ix ke tal 
cychmane che ul itz'j te tibajxi. 

10Cyxi'ye tuj tx'otx' Quitim ttzi'yile mar ex cyque'yin baje; cysamanxe jun xjal tuj 
tx'otx' Cedar, tu'n toc tk'o'n tcwent ti'j 

11ka at jun nasyon ma che baj tch'expu'n ke tdios, masque mya ax toc dios ke. 
Atzun ke xjal etzan wu'ne, nok tu'n cylaj ke dios minti' cyajben ma tz'el cypa'n 
cyib wi'je, akine Cydios ma'xix woclene. 

12Aya cya'j, tzajx t-xobil ti'ja tu'n tlaj jlu, tzaj lu'luna tu'n jun nintz xobajil. Akine 
Dios in chin k'mante jlu. 

13Ke xjal etzan wu'ne cabe il ma cybincha: Ma tz'el cypa'n cyib wi'je, akine ic 
ntene ic tza'n jun twi' a' itz', ex mer ic tza'n ma baj cybincha'n txkan jul tu'n 
tchmet a' cyuj, pero minti' in ten a' cyuj, jurat nna'j tzkij tu'nju pa'x ke. 

Aju castiw tzaj cyibaj aj Israel tu'nju el cypa'n cyib ti'j Dios 

14Ke aj Israel mya majen ke, ex mya te majen minti' tzokpibl te ma che ul itz'j. 
¿Tiku'ntzun ma tz'el k'i'n tcyakilju at cye cyu'n aj k'oj? 

15¿Tiku'ntzun nno'c k'oj cyi'j, mer ic tza'n cyu'n balun in che tzanun cyuw wen? 
Aju cytx'otx' ma baj naj, ke cytanmi ma che baj tz'e'y tu'n k'ak', ex mi jun ma cyaj 
ten cyuj. 

16Ke xjal aj Menfis ex ke aj Tafnes ma tz'el baj cyi'n tcyakilju at cyeye. 

17Atzun jlu ma baj cyi'je tu'nju el cypa'n cyibe wi'je, akine Cymane aju Cydiose, 
ex atok kine uc'il cyeye tuj cybeye. 

18Atzun ja'lo, ¿ti cycambable ti'j tu'n cyxi'ye tuj Ejipt ex tu'n cyc'ane a' tuj nima 
Nilo? Ex ¿ti cycambable ti'j tu'n cyxi'ye tuj Asiria tu'n cyc'ane a' tuj nima 
Éufrates? 

19Ax cybinchbene mya ba'n cbel k'onte cycastiwoye, ex tu'nju ma tz'el cypa'n 
cyibe wi'je cbel cysentense. Che ximane ti'j ex tz'elx cynic'e ti'j, nim mya ba'n ex 
yajbil ma tzaj cyibaje tu'nju ma tz'el cypa'n cyibe wi'je, ex tu'nju minti' ma chinx 
cynimane, akine Cymane ex Cydiose. Akine Dios Tajaw tcyakil in chin k'mante 
jlu. 

Minti' xi cyniman aj Israel tyol Dios 

20Ma bet-xi k'ij tjawlen cyi'n cyibe wi'je, ma cub cyxc'ayin cyibe tu'n mi'n t-xi 
cynimane nyole ex ma cymaye: Mi'n kaje tu'n kajbene teya, che chiye. Cyibaj 
cycyakil tal witz ex cyjak' cycyakil tze' nim cyxak o'cx ma tz'oc baj cywi'ye ti'j 
tu'n cyc'ulune cywitz junxitl dios, ic tza'n jun xu'j jawni twitz cyuc'il xinak. 

21Ic e oc nk'o'ne ic tza'n jun wi' tkan uva tbanil, e cu'x wawa'ne ic tza'n tkan uva 
tzajni ti'j tbanil iyaj, pero ma baj cych'expun cyibe, ex ic ma che oque ic tza'n tkan 
uva at tuj c'ul minti' tajben. 

22Masque tz'el cyjaku'n cyi'je tu'n ta'l tza'j ex masque tz'ajben nim jabón cyu'ne, 
pero tuj nwitze ttenx cyile, mlay tz'el tx'jet. 

23¿Tza'n tten in cyma'ne: Baka ma baj ktz'ilsan kibe ex baka ma ko c'ulune cywitz 
tilbilal Baal? Che ximane ti'j tza'n tten e bete tuj chk'ajlaj, cyk'o'nque cwent ti'j 
tcyakilju o cybinchaye. Ic cytene ic tza'n jun ttxu camey oc in pon t-sakch in bet 
tic' tuj tcyakil part. 

24Ic cytene ic tza'n jun ttxu bur te tjak' c'ul ax o ch'iy tuj lugar minti' cynajbil xjal 
tuj, oc te'lel t-sakch mlay tzyet, in xi t-sko'n cyk'ik' tu'n tcnet jun tman bur tu'n. 
Ka ma jyon jun tman chej ti'j, mya il ti'j tu'n t-sict, jurat in cnet tu'n porque otok 
tz'e'l t-sakch. 

25Akeye aj Israel, mi'n cyc'ixbisaye cykane tu'nju in che ojkelane ocxi tbaj 
cyxajbiye toc, mi'n cyak'e ambil tu'n ttzkij tuj cykule tu'nju in che jyone ti'j junxitl 
dios. Pero che chiye in cyma'ne: Mi'n, mlay txi knimane tyola; mas c'ujla'n ke 
junxitl dios ku'ne ex ko xel lpe'ye cyi'j, che chiye. 

Il ti'j tu'n tcub cycastiw aj Israel 

26Ic tza'n te elek' in cub tch'ixwi oc tel tuj k'ancha'l, icxtzun cbel cych'ixwi 
cycyakil aj Israel, cyuc'ix ke cyrey, ke nejenel cye, ke pal ex ke nsanjele ate' cyxol; 

27porque in cyma'n te jun piẍ tze': Aya kmane, ex in cyma'n te jun abj: Aya 
ktxu'ye. Atzun weye nok ttzal cyi'j in tzaj cyk'o'n nwitze, pero oc in tzaj mya ba'n 
cyi'j, jurat naj in tzaj cyma'n weye: Tzaja colol ki'je. 

28¿Jatum ate' ke cydiose e baj cybinchane? akeye aj Judá. E cytzaj ka jacu che clete 
cyu'n oc ttzaj mya ba'n cyibaje. Nimcu cyajlal cydiose at. Ic tza'n cyajlal 
cytanmiye, ictzun cyajlal cydiose. 

29¿Tiku'n in che yoline mya ba'n wi'je? Cycyakile miban che nimane weye. Akine 
Dios in chin k'mante jlu. 

30Nok gan cub cycastiwoye wu'ne, minti' o tz'ajben jlu te xnak'tzbil cyeye. E cub 
cybyo'ne ke nsanjele ic tza'n jun balun in baj ttzakun tcanb. 

31Akeye aj Israel ate'ye tuj tk'ijlalil ja'lo, cybintze nyole, akine Dios. ¿Icpetzun 
kine te cyeye ic tza'n jun tzkij tx'otx' ex ka ic tza'n jun lugar puro klolj tuj? Akeye 

xjal etzan wu'ne, ¿tiku'n in cyma'ne: Tzokpi'n ko'ye ex mlay ko aje juntl maj 
tuc'ila? Che chiye. 

32¿Jacupe tzic' tna'l xmulk'abaj ex ka uwj tu'n jun xu'j, aju otok tc'am tu'n tchmil, 
tuc'ix t-xbalun tej tmoje'? Atzun cyeye, akeye etzan wu'ne, ma tz'el nim k'ij 
tic'len nna'njtze cyu'ne. 

33Ojtzkimaj be cyu'ne tu'n cyjyonteye junxitl cydiose. Ma che oque te xnak'tzal 
ti'j mya ba'n. 

34Nojni ti'j cyxbalune tu'n cychc'el ke meba xjal ex tu'n cychc'el ke xjal minti' 
cypaltil, akeju minti' jun cyil o cnet cyu'ne. 

35Ex masque in cybincha'ne tcyakil jlu, in cyma'ne: Minti' ke kil ex minti' in k'ojin 
Dios kuc'ile, che chiye. Che oquele tuj xjel wu'ne tu'n tcub cycastiwoye, porque 
in cyma'ne ka minti' cyile. 

36¿Tiku'n jurat naj in ch'expaj cynable tu'nju nok jachak in che'xe jyolte juntl 
colol cyi'je? C'elel cych'ixwiye cyu'n aj Ejipt, ic tza'n el cych'ixwiye cyu'n aj Asiria. 

37Che ajetz meltz'aje tuj Ejipt in che ch'ixwiye wen, porque akeju k'ukl cyc'u'je 
cyi'j ic'un ke wu'ne, ex minti' jun oc cycamba'ye tu'nju k'ukl cyc'u'je cyi'j. 

Jeremías 3 

El cypa'n cyib aj Israel ti'j Kman 

1Chi Kman in tma'n: Ka at jun xinak ma cub tpa'n tib tuc'il t-xu'jil ex ka ma moje' 
xu'j lu tuc'il juntl xinak, ¿jacupe moje' juntl maj tnejel chmilbaj tuc'il xu'j lu? 
¿Myapetzun tu'n jlu jacu tz'ilix cytanmiye? Akeye aj Israel, ma cnet nim cyyaẍe, 
ex atzun ja'lo ¿maj cyaje tu'n cyajtze juntl maj wuc'ile? Chi Kman. 

2Cyque'yinxe cywi' ke tal witz, ¿alcye jun lugar na'nx cyyaẍine tuj? K'ukl keye 
ttxlaj be ic tza'n ke aj Árabe tuj tzkij tx'otx' in che ayon ti'j jun betin xjal tu'n tel 
cyelk'a'n aju at te, icxtzun cyeye e cub ke'ye tu'n cyayone cyi'j cyyaẍe. Ma baj 
cytz'ilsa'ne cytanmiye tu'nju yaẍbil in bant cyu'ne ex tu'nju cybinchbene mya 
ba'n. 

3Cyja'tzun minti' ma tzaj jbal tuj tk'ijlalil ttzi jbalil. Ic cytene ic tza'n jun xu'j jawni 
twitz cyuc'il xinak, ex minti' ma tzaj cych'ixwiye. 

4Atzun ja'lo in cyma'ne weye: Aya Kman, aya at kuc'ile atxix tuj kcu'xumale. 

5¿Cucxpe ctzajel tlo'ch tc'u'ja ki'je? ¿Te jumajxpe ctel tk'oja? Che chiye. Tej in 
cyma'ntoke weye icju, lu keye cucx cybinchanteye tcyakil mya ba'n. 

In tma'n Kman tu'n tajtz ti'j cyanmi aj Israel ex aj Judá 



1315 

 

 
Mam del Norte 

© 1993 Sociedades Bíblicas Unidas. 
  

 

 

6Tuj tk'ijlalil tej tten rey Josías tzaj tma'n Kman weye: ¿Mape tila aju in 
cybincha'n aj Israel? Ma tz'el cypa'n cyib wi'je. In che'x cywi' ke witz ma' cywa'l 
ex cyjak' ke tze' nim cyxak, ex atzun in che yaẍin. 

7Tuj nximbetze kape che ajetz meltz'aj wuc'ile tbajlenxi cybincha'n tcyakil jlu, 
pero minti' e ajtz meltz'aj. Ex e ilwaj cyu'n ke cyerman akeju aj Judá, akeju otok 
tz'el cypa'n cyib wi'je. 

8Ax icx o cyil aj Judá ka otok cub npa'n wibe cyuc'il aj Israel ex otok che cyaj 
ncoline, nok tu'n tlaj el cypa'n cyib wi'je ex tu'n tlaj otok cybincha aj pajil. Pero 
ke aj Judá el cypa'n cyib wi'je ic tza'n otok cybincha aj Israel akeju cyerman; 
minti' tzaj ch'in cyxobil, ax icx cye cybincha aj pajil. 

9Tu'nju minti' ma tzaj cyxobil ti'j il in cybincha'n, cyja'tzun ma tz'ilix cytanmi 
cyu'n; ma tz'el cypa'n cyib wi'je ex ma che oc ten c'ulul cywitz ke tilbilal 
binchamaj cyi'j tze' ex abj. 

10Masque icju, ke aj Judá, akeju otok tz'el cypa'n cyib wi'je, minti' ma che ajtz 
meltz'aj wuc'ile tu'n tcyakil cyanmi; in cyma'n ka ma che ajtz meltz'aj wuc'ile, 
pero nok tten cyu'n. Akine Dios in chin k'mante jlu. 

11Tzaj tma'n Kman weye: Masque ma tz'el cypa'n cyib aj Israel wi'je, pero mas 
ch'in cye il ma cybincha cywitz aj Judá. 

12Chux txi'ya ex k'manxa tkanil lu tuj tx'otx' tuj tbank'ab k'ij: Cyajtz meltz'aje 
wuc'ile akeye aj Israel cypa'n cyibe wi'je. Mlay tzaj mastl nk'oje cyi'je, ex mya 
cucx chin k'ojile cyi'je, porque at tk'ak'bil nc'u'je. Akine Dios in chin k'mante jlu. 

13Tz'elx cynic'e ti'j ju mya ba'n ma cybinchaye. Ma che oque miban che nimane 
weye, akine Cymane ex Cydiose, in che c'ulune cywitz ke dios cye mastl nasyon 
cyjak' cycyakil ke tze' nim cyxak, ex minti' ma txi cybi'ne nyole. Akine Dios in 
chin k'mante jlu. 

14Chi Kman in tma'n: Cyajtz meltz'aje wuc'ile akeye nc'wa'l miban che nimane, 
akine cyajwile. Ctzajel wi'ne jun cyeye tuj teyle junjun tnam, ex cabca te junjun 
c'loj cyiyjile akeju at cyxilene cyuc'il, ex che ajel meltz'aj wu'ne tu'n cypon tuj 
tnam Sión. 

15Che oquel nk'o'ne ke cawil cyxole, akeju in chin tzalaje cyi'j, ex atzun ke che 
cawil cyibaje tuc'il nabl ex tuc'il ojtzkibl. 

16Octzun tchmet cybaje tuj cytanmiye ex oc tchmet cybaj cyc'wa'le, mi jun c-yolil 
juntl maj ti'j cax c'ubl tley Dios, mi jun cximal ti'j, ex mi jun tzul na'nte te, ya 
minti'tl tajben te cye, ex mlay cub cybincha'n juntl ac'aj. Akine Dios in chin 
k'mante jlu. 

17Ex aju tnam Jerusalén c'oquel tbi Tk'ukbil Kman jatum in cawin, ex atzun 
c'oquel cychmon cyib cycyakil nasyon tu'n tjaw cynimsa'n nbiye, ex mlay che oc 
lpe' ti'j cyex cyximbetz mya ba'n. 

18Octzun tpon tk'ijlalil lu, c'oquel cyjunin cyib aj Judá cyuc'il aj Israel, ex junxtzun 
che ajetz meltz'aj tuj tx'otx' tuj tbank'ab k'ij, tu'n cypon tuj tx'otx' xi nk'o'ne te 
cyetzbil ktzan cyxe'chel. 

E c'ulun aj Israel cywitz ke tilbilal 

19Akeye aj Israel, otok cub nximane tu'n cyc'mete wu'ne ic tza'n nc'wa'le ex tu'n 
t-xi nk'o'ne jun cytx'otx'e tbanilxix; aju tx'otx' lu mas tbanilxix twitz tcyakil mastl 
tx'otx'. Tuj nximbetze ka tu'n woc cyk'o'ne te cymane ex ka minti' tu'n tel cypa'n 
cyibe wi'je. 

20Pero ic tza'n jun xu'j in cyaj tcolin tchmil ex in xi lpe' ti'j juntl, cyja'xtzun cyeye 
o chin cyaj cycoline. Akine Dios in chin k'mante jlu. 

21In binjtz tk'ajk'ajel cywi xjal cywi' ke witz tz'la'j cyi'j; atzun ke aj Israel in che 
ok' ex in che cubsan nwitze tu'nju ma che el tzpet ti'j be jikun ti'j ex ma tzic' 
nna'njtze cyu'n, akine Cyman ex Cydios. 

22Cyajtz meltz'aje wuc'ile akeye nc'wa'l miban che nimane, jacu cub nnajsa'ne 
cyile tu'ntzun cyoque ba'n che nimane. 

Tzak'webl cyu'n aj Israel te Kman 

Che chi aj Israel cyma: Lu ko'ye lu, ma ko ule tuc'ila, porque aya Kmane aju 
Kdiose. 

23Minti' ch'in tajben ke tu'n kxi' c'ulul cywitz ke tilbilal cywi' ke tal witz, ex tu'n 
kjaw sch'in cywi' ke nmak witz; nok o'cx tuc'il Kman aju Kdios jacu cnet colbil 
ke. 

24Tej matok c'wa'lx ko', o kil nimcu at cyuc'il ktzan kman: attok cyẍne'l, cywacẍ, 
cycy'ajal, cyme'jel, pero tcyakil o baj naj tu'n cylaj ke tilbilal nno'c kdiosin. 

25Kmansin cub kib ja'lo, ex e ttzaj kch'ixwi, porque tej c'wa'lxtok ko', icx ja'lo, in 
ko binchan il twitz Kman aju Kdios, ic tza'n o cybincha ktzan kxe'chel, ex minti' 
in xi kniman tyol. 

Jeremías 4 

In tma'n Kman cye aj Israel tu'n tajtz ti'j cyanmi 

1Chi Kman in tma'n: Ka cyajbile tu'n cyajtz meltz'aje wuc'ile akeye aj Israel, ba'n 
tu'n cyajtze. Ka ma tz'el cypa'n cyibe cyi'j ke tilbilal ic'bilxix ex ka mi'n tz'el 
cypa'ntl cyibe wi'je, 

2ex ka ma txi cytziyane jun yol axix toc nwitze tuj tumelxix ex tz'aklxix, 
c'oqueltzun nbiye te cy'iwbil cye ke nasyon, ex cjawil cynimsa'n nbiye. 

3Chi Kman in tma'n cye xjal tuj Judá ex tuj Jerusalén: Cyk'u'n baje ke tx'otx' na'nx 
tbaj k'u't ex mi'n cub cyawa'n cyawale cyxol ch'i'x. 

4Akeye aj Judá ex aj Jerusalén, cysaksame tuj cyanmiye ex tz'elx cynic'e wi'je, ax 
toc akine Dios. Cyk'o'ncxe tuj cyanmiye aju techal ti'j ju yol cyaj bant ti'j wu'ne 
cyuc'ile, porque tu'n tlaj cybinchbene mya ba'n jacu tzaj nk'oje cyi'je, ex aju 
nk'oje ic tten ic tza'n k'ak', ex oc ttzaj, mi jun xjal jacu yupj tu'n. 

Ch'ix cyoc tzokpaj aj k'oj cyi'j aj Judá 

5Cyk'manxe jlu tuj Jerusalén ex cyxol aj Judá, cyk'ajtzanque chun cyuj cycyakil 
tnam, cyxi k'ajte cyi'j cyuwxix wen ex cyk'manxe cyja': Chux keye, ko' ke, e toc 
kchmon kib, ko ocx cyuj ke tnam toc muro cyi'j. 

6Cyi'n jawe bander twitz cya'j ex cyyec'unxe tumlal tnam Sión, cyel oke, mi'n cub 
cyyo'ne, porque tuj tx'otx' tuj tbank'ab k'ij ctzajel wi'ne jun matij c'ixbisabl ex 
jun matij xitbil cyibaje. 

7Ic tza'n jun balun nne'tz tuj chc'ul, ictzun ma tz'etz ju xitbil cye tnam; ya cyja' 
ttzaj tuj be; ma tz'etz tuj ttanmi tu'n tul xitul cytanmiye; che najel ke tnam tu'n 
ex minti' xjal cyjel ten cyuj. 

8Cyja'tzun, cyk'o'nque cyxbalune ch'i'x twitz, che ok'e ex che uxine tu'n ta'w 
c'ixc'oj, porque minti'x tumel tu'n tchewix tk'oj Kman ki'j. 

9Chi Kman in tma'n: Tuj k'ij oc ttzaj jlu, ctzajel baj tc'u'j rey, icx ke nejenel; ctzajel 
t-xobil cyi'j ke pal ex bi'x che sec'pajtel keju nno'c cyk'o'n cyib te nsanjele. 

10Atzun weye xi nma'ne: Ay Nman, ¿tza'n tten ma che cub t-sbu'na ke xjal aj 
Jerusalén? Xi tma'na ka tu'n cyank'in tuj txubtxaj, ex atzun ja'lo banin tten spad 
cyi'j tu'n cycub byo'n. 

11Octzun tpon tk'ijlalil jlu, cxel k'met cye xjal aj Jerusalén: Cyja' ttzaj jun cyk'ik' 
cyak wen tuj tzkij tx'otx', ex ctzajel t-xupin cylugaril ke xjal etzan wu'ne. Pero aju 
cyk'ik' tzul mya aju in ajben te xupbil tuj triw; 

12aju cyk'ik' tzul wu'ne mas nimxix tipun twitzju in ajben te xupbil tuj triw. 
Cyja'tzun cxel nma'ne cyja': Ja'lo tzul jwisi cyibaj wu'ne. 

Baj cytxolban cyib aj k'oj cyi'j aj Israel 

13Cyque'yinxe ke aj k'oj in bet cytzaj ic tza'n jun muj; aju cycarwaj te cyk'ojbil ic 
cyten ic tza'n jun xcyakinpaẍ, ex ke cychej masxix che ojkelan ic tza'n ke t'iw in 
che lipan twitz cya'j. Ay bec'bil kwitz, ma ko najx. 

14Akeye aj Jerusalén, cytx'jome aju mya ba'n tuj cyanmiye tu'ntzun cyclete. ¿Jtoj 
ban tcyaj cycoline cyximbetze mya ba'n? 

15Max tuj tnam Dan ex cywi' ke tal witz tuj cytx'otx' aj Efraín in tzaj tkanil mya 
ba'n tzul cyibaje. 

16Cyk'manxe cye mastl nasyon ex cye aj Jerusalén cyja': Tuj jun tnam najchak ma 
che tzaj aj k'oj lu, in che sch'in wen tu'n cyoc tzokpaj k'ojlel cyi'j ke tnam ate' tuj 
Judá. 

17Ic tza'n nno'c cwentin jun cojbil cyu'n xjal, ictzun ma baj cytxolban cyib aj k'oj 
ti'jele Judá, porque ma jaw cyi'n cyib wi'je. Akine Dios in chin k'mante jlu. 

18Aju cymodiye ex aju cybinchbene atzunju ma tzaj k'inte mya ba'n cyi'je ja'lo, 
aju cybinchbene mya ba'n, atzunju ma tzaj k'inte mya ba'n cyibaje, ic tza'n jun 
c'abj c'a ma pon ta'w ti'j cyanmiye. 

Tzaj ta'w tuj tanmi Jeremías cyi'j t-xjalil 

19In jaw nxkutz'in wibe tu'n ta'w c'ixc'oj. Ma tzaj ta'w tuj wanmiye tu'n bis, in 
putin wanmiye ex mlay chin k'ajene tu'n t-xi nma'ne aju ma nbiye. Ma nbiye 
tk'ajk'ajel chun ex tk'ajk'ajel cywi xjal in che k'ojin. 

20Ma tzul tkanil ti'j nimcu mya ba'n ma tzaj; oc in baj jun in tzaj juntl, cycyakil 
tnam ya ma che cub baj xitj. Te jurat naj ma che cub xitj cyja ke njxalile ex ma 
che naj ke cyja xbalun ja. 

21¿Jte'tzun k'ijtl chin que'yile ti'j bander yobin twitz cya'j cyu'n aj k'oj, ex tu'n t-
xi nbi'ne tk'ajk'ajel twi chun? 

22Chi Kman in tma'n: Ke xjal etzan wu'ne miban tz'ocx tuj cywi', minti' ojtzki'n 
kine cyu'n. Ic cyten ic tza'n ke c'wa'l minti' cynabl ex minti' nne'l cynic' ti'j. O'cx 
at cynabl tu'n tbant mya ba'n cyu'n, atzunju ba'n, minti' nne'l cynic' ti'j tza'n tten 
tu'n tbant. 

O til Jeremías aju xitbil cyja'tok ttzaj 

23Xi nque'yine tx'otx' otok tz'oc te minti' ttxolil ex minti' at twitz, xi nque'yine 
twitz cya'j ex minti'tok spic'un at twitz. 

24Xi nque'yine ke nmak witz in che lu'luntok ex cycyakil tal witz in che yucchtok. 

25Xi nque'yine minti' jun xjal at ex cycyakil ke chyu'j otok che ex baj ok. 

26Xi nque'yine ex aju tbanil tx'otx' otok tz'oc te tzkij tx'otx', ex cycyakil tnam otok 
che cub baj xitj. Tcyakil jlu o naj tu'n tk'oj Kman xobajilxix. 

27Chi Kman in tma'n: Cbajel naj aju at twitz tx'otx' lu, pero mlay cub nxitune 
tcyakil. 

28Cnojel twitz tx'otx' tu'n bis ex c'oquel klolj twitz cya'j, porque atzun jlu o txi 
nma'ne, o cub nximane; mlay ch'expet nximbetze ex mlay tzic'x ti'j. 

29Oc tbinjtz tk'ajk'ajel cywi ke k'ojlel cyjax cyibaj chej ex ke k'ojlel xo'l plech, 
cycyakil xjal ate' tuj tnam che elex ok, che xe'l ewal cyib tjak' chc'ul ex che jawix 

ewal cyib cyxol pic; cycyakil xjal cyjel cycolin cytanmi, minti' jun cyjel ten najal 
tuj. 

30Atzun teya tnam Jerusalén o cub xitja, ¿tiku'n nno'c tk'o'na t-xbaluna tbanilxix 
cyak que'yin? ¿Tiku'n nno'c tk'o'na adorn k'an pwak ti'ja? ¿Tiku'n nno'c tk'o'na 
tc'a' twitza k'ek que'yin? Nokx gan in baj tbinchan tiba, porque ke xinak in tzalaja 
cyi'j ma tz'el ic'una cyu'n, nok o'cx in che jyon tumel tza'n tten tu'n tcub byo'na 
cyu'n. 

31In nbi'ne tk'ajk'ajel c'ixc'oj mer ic tza'n tk'ajk'ajel twi jun xu'j oc nnu'l itz'j 
tnejel tal; a jlu tk'ajk'ajel cywi xjal aj Sión in che wuyin, nne'l cynukpi'n cyk'ab ex 
in cyma'n: Ay, bec'bil kwitz, ma ko cub numj, ko bel byo'n cyu'n ke byol xjal. 

Jeremías 5 

Aju il cybincha aj Jerusalén 

1Chi Kman in tma'n: Cyxi'ye betel cyuj ke cay tuj tnam Jerusalén, che que'yine ti'j 
ex cyjyome cyuj plas, aver ka at jun xjal in bet tuj tumel ex in yolin axix toc; 
katzun ma cnet cyu'ne, mlay cub nxitune tnam lu. 

2Masque in cyma'n twitz Kman ka axix toc cyyol, pero nok tten cyu'n, chi Kman. 

3Nman Dios, aju teya in jyona ti'j atzun ke xjal in che yolin axix toc. Ma cub tk'o'na 
cycastiw, pero minti' ma cyna' ta'w, ma che naj tu'na, pero minti' ma tz'ocx tuj 
cywi'. Ke xjal lu mas cyuwxix cywi' twitz jun abj, minti' ma tz'ajtz ti'j cyanmi. 

4Atzun weye o nmaye: Akeju xjal lu meba ke ex minti' cynabl, minti' ba'n cyu'n 
aju te Dios tajbil, ex minti' nne'l cynic' ti'j alcye in tma'n Cydios cye tu'n tbant 
cyu'n. 

5Chin xe'le cyuc'il ke xjal ma' cyoclen ex chin yolile cyuc'il, bay cye, ba'n cyu'n 
alcye tajbil Kman, ex alcye in tma'n Cydios cye, nchiye. Pero ax icx cye otok jaw 
cyi'n cyib ti'j Kman ex minti'tok in che niman tyol. 

6Cyja'tzun, che eletz ke balun tjak' chc'ul ex che bel byo'n ke xjal cyu'n, ex che 
bajel chyo'n cyu'n ke xo'j ate' tuj tzkij tx'otx', ex ke tigre che bel ten ti'jele 
cytanmi tu'n cyoc tzokpaj cyi'j, ex ka ma che etz xjal ti'jxi tnam, che bajel tzakin 
cyu'n, porque ma cybincha nimxix il, ex nim maj ma tz'el cypa'n cyib ti'j Kman. 

7Chi Kman in tma'n: ¿Tza'n tten tu'n tcub nnajsa'ne tcyakil il ma cybincha aj 
Jerusalén? Porque ma chin cyaj coline cyu'n, ex oc t-xi cycyuwsa'n jun yol, in tzaj 
cyna'n cybi ke dios ti'j, akeju dios mya ax toc Dios ke. Xi nk'o'ne tcyakilju in ajben 
cye, pero ma cybincha aj pajil ex nimcu cybaj in pon cychmon cyib tuj cyja ke xu'j 
jawni cywitz cyuc'il xinak. 

8Ic cyten ic tza'n ke cabay ulni cynabl in che wijin, cyaj tu'n cyoc ten ti'j t-xu'jil 
cyuc'il. 



1320 

 

 
Mam del Norte 

© 1993 Sociedades Bíblicas Unidas. 
  

 

 

9¿Mi'npetzun cub cycastiw wu'ne tu'n tlaj jlu? ¿Mi'npetzun tz'aj nk'o'ne t-xel 
cybinchben mya ba'n? 

10E cytzaj ke aj k'oj; e cyocx tu'n tbaj naj tkan uva cyu'n, pero mya bi'x tu'n tbaj 
naj tcyakil; e tel cyjetz'an ke tk'ab porque mya weye ke. 

11Ke aj Israel ex aj Judá ma tz'el cypa'n cyib wi'je. Akine Dios in chin k'mante jlu. 

Tkanil castiw 

12Ke aj Israel ma che nic'an yol ti'j Kman, cyuc'ix aj Judá, ex ma cyma cyja': Mlay 
tzaj tk'o'n Dios castiw kibaj, mlay tzaj jun mya ba'n ki'j, mlay kil k'oj ex mlay tzaj 
we'yaj ki'j. 

13Ke t-sanjel Dios nok in che nic'an yol, minti' te Kman in yolin cyuc'il, che chi 
xjal. 

14Cyja'tzun, ate Dios aju Tajaw Tcyakil ma tma weye cyja': Tu'nju ma cyma xjal 
yol lu, atzun jlu cbajel cyi'j: C'oquex nk'o'ne nyole tuj ttzi'ya tu'n toc ic tza'n k'ak', 
ex atzunju tnam lu c'oquel ic tza'n si', ex cbajel tz'e'y tcyakil tu'n k'ak'. 

15Chi Kman in tma'n: Akeye aj Israel, najchak ctzajel wi'ne jun tnam k'ojlel cyi'je, 
jun tnam nim tipun ex ojtxi tnam, in che yolin ti'j jun yol minti' ba'n cyu'ne ex 
mlay tz'el cynic'e ti'j. 

16Cycyakil ke jlu cyuw cyc'u'j tuj k'oj ex nimxix cyipun ex nim xjal in che cyim 
cyu'n cyplech. 

17Cxel cywa'n cywaye tuc'ix twitz cyawale, che bel cybyo'n cycy'ajale ex 
cyme'jele, cxel cychyo'n ke cyẍne'le ex ke cywacẍe, ex cxel cylo'n twitz cy-uvaye 
tuc'ix twitz cy-higoye. Cyu'n ke cymacbil in che ajben tuj k'oj che bel xitj ke tnam 
toc muro cyi'j, akeju nno'c ke' cyc'u'je cyi'j. 

18Chi Kman in tma'n: Masque icju, pero tuj tk'ijlalil lu mlay che naje cycyakile 
wu'ne. 

19Octzun ttzaj cykanin teya: ¿Tiku'n ma tbincha Kman aju Kdios tcyakil jlu ki'j? 
ka che chi, atzun teya cxel ttzak'we'na cyja': Tu'nju ma cyaj cycoline Kman ex ma 
che oc tene ajbel cye junxitl dios tzalu tuj cytanmiye, cyja'tzun, ax icx cyeye che 
xe'le tuj juntl tx'otx' minti' ojtzki'n cyu'ne ex che ajbele cye stranjer xjal, chicuya 
cye, chi Dios te Jeremías. 

Tkanil tu'n Dios cye aj Israel 

20Cyk'manxe jlu cye tiyjil Jacob ex cye aj Judá: 

21Cybintze jlu, akeye xjal minti' cynable ex minti' nne'l cynic'e ti'j: At tbak' 
cywitze, pero minti' in cyile, at cyẍcyine, pero minti' in cybi'ne. 

22Akine Dios cxel nma'ne jlu: ¿Tiku'n minti' in che xob ch'ine nwitze? ¿Tiku'n 
minti' in che tzaj lu'lun ch'ine nwitze? Akine in cub k'onte tx'otx' ttzi'yile mar 



1321 

 

 
Mam del Norte 

© 1993 Sociedades Bíblicas Unidas. 
  

 

 

tu'n toc te makbilte te jumajx, tu'n mi'n toctz lak'e' mastl masque in pulin wen 
ex in julin, pero mlay xcye' ti'j tu'n toctz lak'e' mastl. 

23Aju cyanmiye puro cyuw ex miban che nimane, ma chin cyaj cycoline ex ma 
che el oke wi'je. 

24Minti' in che ximan ch'ine ti'j ex minti' in cyma'ne: Knimanx Kman aju Kdios, 
porque a in tzaj k'o'nte jbal kibaj oc tpon tk'ijlalil oc tcubil ex oc tjaw, ex tu'n in 
cyaj tk'ijlalil tu'n tjaw chmet twitz awal, che chiwte. 

25Pero nok tu'n tlaj ju il o cybinchaye ma ch'expet tcyakil jlu, ex ma tz'el wi'ne 
ncy'iwbile lu cyibaje. 

26Porque tuj tnam etzan wu'ne at xjal mya ba'n ke in che cub ten xk'ukil tjak' 
chc'ul ic tza'n ke tzyul chyu'j, in cub cyk'o'n c'obil tuj be tu'n cytzyet xjal cyu'n. 

27Ic tza'n in che chmet cyajlal chyu'j tuj cyja, icx ma noj tuj cyja tu'n nimcu 
cyelk'abtz. Cyja'tzun ma che oc k'inun ex nim cyipumal, 

28ulni cynabl ex mejor c'a'chben cye, aju cybinchben mya ba'n nimxix wen, minti' 
in xi cybincha'n ti'j cyxtis ke c'wa'l minti' cyman ex cytxu', ex minti' in che colin 
cyi'j meba xjal. 

29¿Mi'npetzun cub cycastiw wu'ne tu'n tlaj jlu? ¿Mi'npetzun cub nk'o'ne cycastiw 
xjal lu te t-xel cybinchben mya ba'n? Akine Dios in chin k'mante jlu. 

30At jun xobajil ex jun plojxix in baj tuj tnam lu. 

31Ke xjal nno'c cyk'on cyib te t-sanjel Dios puro nic'aj yol in cyma'n, ke pal in che 
cawin cyibaj xjal in cybincha'n aju cyex cyajbil, ex atzunju in che tzalaj xjal ti'j, 
akeju etzan wu'ne. ¿Pero ti cbantel cyu'n oc tcub xitj tnam Jerusalén? 

Jeremías 6 

Tej tbaj cytxolban cyib aj k'oj ti'j tnam Jerusalén 

1Cyex oke tuj Jerusalén akeye aj Benjamín, ex cyjyome jun lugar jatum tu'n 
cyclete. Cyk'ajtzanque chun tuj tnam Tecoa, cyyec'un jawe jun techal tuj Bet-
haquerem, porque at jun mya ba'n ex jun matij xitbil ctzajel tuj tx'otx' tuj 
tbank'ab k'ij. 

2Tbanilxix que'yin aju tnam Sión, pero cbel nxitune. 

3Che ul ke rey cyuc'ix ke cysoldad k'ojlel ti'j, cbel cyk'o'n cyja xbalun ja ti'jele 
tnam, ex teyle junjun cbel ten nok jatum taj. 

4Che chi aj k'oj in cyma'n: Kbincham kten tu'n koc tzokpaj k'ojlel ti'j tnam lu. 
Chux keye, e koc tzokpaj cyi'j oc tpon chilcuk'ij, pero ya ma tz'oc kax ex niban 
koc yupj. 

5Cyja'tzun, konic'an e koc tzokpaj ti'j ex e tbaj kxitun ke cyja ma' cywa'l te 
cycolbil cyib. 

6Ate Kman aju Tajaw Tcyakil ma tzaj tma'n cyja': Cytx'emin jawe ke tze' ex 
cybincha'n jawe cyxwetzbile tu'n cyoc tzokpaje ti'j tnam Jerusalén. Ya banin ti'j 
tu'n tcub tcastiw, porque tuj tnam lu nim mya ba'n in cybincha'n xjal cyi'j mastl. 

7Ic tza'n jun twi a' cucx in bet wen, ax icxtzun cucx in cybincha'n xjal mya ba'n 
tuj tnam Jerusalén; o'cx in binjtz tkanil ti'j in che elk'an xjal ex in cub cybyo'n 
cyuc'il. Cucx in wile ẍil cyi'j xjal ex nim in che c'ixbisanjtz. 

8Tz'elx cynic'e ti'j akeye aj Jerusalén, ka minti' ma txi cybi'ne nyole, c'elel npa'n 
wibe cyi'je, ex aju cytanmiye c'oquel te jun tzkij tx'otx' minti' xjal cyjel ten tuj. 

Tkanil castiw 

9Ate Kman aju Tajaw Tcyakil chi in tma'n cyja': Ke aj Israel otok che cyaj ten, che 
xel baj k'i'n tuj juntl tnam ic tza'n in cu'tz sucwi'n twitz uva otok cyaj ten, 
tu'ntzun mi jun tu'n tcyaj. 

10Atzun weye xi ntzak'we'ne: Nman, ¿al e cxel nma'ne tkanil tu'ntzun cybinte? 
Ka ma txi nma'ne tkanil cye, mer ic tza'n lamo'n tuj cyẍcyin ex mlayx txi cybi'n; 
in che xmayin ti'j tyola ex mlayx che tzalaj ti'j. 

11Nimxix nk'oje ma tzaj cyi'j, ic tza'n teya tk'oj. Ex mlay bant tu'n mi'n t-xi 
nma'ne. Chi Kman in tma'n: Cxel nchitune nk'oje cyibaj ke c'wa'l ate' tuj cay ex 
cyibaj ke cu'xun junx cychmon cyib. Ke chmilbaj che xel k'i'n pres cyuc'ix cyxu'jil, 
ax icx ke xjal ma che tijin wen. 

12Ke cyja tuc'ix cytx'otx' ex ke cyxu'jil, junxitl cyajaw c'oquel, porque cbel nk'o'ne 
cycastiw ke xjal najl tuj tnam lu, akine Dios in chin k'mante jlu. 

13Cycyakil xjal, tza'nx keju ma' cyoclen ax icx keju ch'in cyoclen, o'cx toc cyc'u'j 
ti'j tu'n tcnet cyk'inumabl mya tuj tumel, tza'nx ke t-sanjel Dios ax icx ke pal, 
cycyakil ba'n che sbun. 

14Nok ch'in remey nno'c cyk'o'n cyi'j ke ẍil toc cyi'j ke xjal etzan wu'ne, in cyma'n 
ka tcyakil ba'n ta' ex mya ba'n ta'. 

15¿Ope tzaj cych'ixwi tu'n tlaj cybinchben mya ba'n? Minti' o tzaj cych'ixwi, minti' 
in japun cycyakal tu'n tlaj cych'ixwi. Cyja'tzun, oc tcub cycastiw wu'ne, che bel 
tz'ak ex che najel ic tza'n o che naj txkan. Akine Dios in chin k'mante jlu. 

Minti' xi cyniman aj Israel tyol Dios 

16Chi Kman in tma'n: Che we'cuye cyuj ke be ex cyque'yinxe, cykaninxe jatum ta' 
ojtxi be, aju tbanil be; che bete tuj ex cnetel ojlabl cyu'ne, chi Kman. Atzun cye in 
cyma'n: Mi'n kaje tu'n kbete tuj. 

17E cub nk'o'ne ke xk'ukil tnam tu'n t-xi cyma'n cye xjal cyja': Cybinxe tk'ajk'ajel 
chun te k'ojbil. Atzun cye xjal cyma: Mi'n, mi'n kaje tu'n t-xi kbi'ne. 

18Cyja'tzun cybintze akeye nasyon, bix cybiye ti cbajel cyi'j ke xjal etzan wu'ne. 

19Cybintze akeye xjal ate' tuj tcyakil twitz tx'otx': Tzul nsama'ne jun yajbil tibaj 
tnam lu, tu'nju ma cub cyximan tu'n cybinchante mya ba'n, minti' ma txi cyniman 
nyole ex ma tz'el cyic'un ke nleye. 

20¿Ti tajben weye aju storac in cub cypatune, tzajni tuj tx'otx' Sabá, tuc'ix juntl 
wik awal at nim tc'oc'jal tzajni tuj juntl tnam najchak? Minti' in chin tzalaje ti'j 
cyoyaje in cub cypatune, ex mi ti'j chojbil in tzaj cyk'o'ne weye. 

21Tu'ntzun jlu, chi Kman in tma'n cyja': Cbel nk'o'ne jun tolsabl tuj tnam lu, 
tu'ntzun cycub tz'ak ke mambaj ex ke c'wa'lbaj tuj; ke vesin ex ke amiw, cycyakil 
che cymel. 

Che tzajel xjal tuj tx'otx' tuj tbank'ab k'ij k'ojlel ti'j tnam Jerusalén 

22Chi Kman in tma'n: Max najchak, tuj tx'otx' tuj tbank'ab k'ij in bant tten tu'n 
ttzaj jun nasyon matijxix. 

23Ma bant cyten tuc'il cyxobl plech ex cylans; puro jawnike, minti' ch'in in tzaj 
k'ak'an cyc'u'j; aju tk'ajk'ajel cykan ic tten ic tza'n tk'ajk'ajel mar in julin. 
Cyjaxsa'n ke cyibaj chej, ya txolin cyten tu'n cyoc tzokpaj k'ojlel ti'j tnam Sión, 
chi Kman. 

24Che chi xjal tuj tnam Jerusalén cyja': Ma kbiye tkanil ex ma tz'el bakchaj kk'abe, 
ma tzaj nim kbise ex ma kna'ye ta'w ic tza'n jun xu'j nnu'l itz'j tal. 

25Mi'n che exe tuj cojbil, mi'n che bete cyuj ke be, porque ate' aj k'oj k'i'n spad 
cyu'n, ex tuj tcyakil part at xobajil. 

26Akeye nxjalile, cyk'o'nque cyxbalune ch'i'x twitz te jun techal cybise, ex 
cybalk'inx cyibe tuj tza'j, che bisune wen ex che ok'e cyuwxix, ic tza'n in 
cybincha'ne oc tcyim o'cxcu jun cyc'wa'le, porque ch'ix tul naj aju cbel xitunte 
ktanmi. 

27Chi Kman tzaj tma'n weye: Cxel nma'ne teya tu'n cyoc tk'o'na tuj malbil ke xjal 
etzan wu'ne. Che tque'yin baja tu'ntzun tel tnic'a ti'j tza'n in che bet. 

28Cycyakil xjal lu miban che bin; nok in che si'min yol cyi'j xjal ex puro binchal 
mya ba'n ke; ic cyten ic tza'n k'an c'uxbil ex ic tza'n c'uxbil, porque puro cyuw 
cyanmi. 

29In xupin xupbil k'ak' cyuw wen, aju in ajben cyu'n ke tx'inol cuxbil, ex nok o'cx 
a plom in cub ulj tu'n k'ak', minti' in cyaj ten tbanil sak pwak tjunalte, nokx gan 
nno'cx k'ot tuj k'ak' tu'n tel ttz'ilil ti'j, porque mlayx tz'el baj ttz'ilil. Ictzun ke xjal 
binchal mya ba'n mlay che cub naj. 

30Cyja'tzun c'oquel k'o'n cybi “Ttx'akan sak pwak minti' tajben” porque ma che 
el ic'un tu'n Kman. 

Jeremías 7 

In pacban Jeremías tuj tja Dios 

1Tzajtzun yolin Kman tuc'il Jeremías ex tma cyja': 

2Tencuya ttzi ja te c'ulbil ex atzun chic'banxa tkanil lu: Cycyakile akeye aj Judá 
in che octze ttzi ja lu tu'n cyc'ulune te Kman, cybintze tkanil lu 

3tu'n Kman aju Tajaw Tcyakil, aju Cydios aj Israel: Cych'expume cybinchbene ex 
cybinchame ba'n, tu'ntzun cucx tu'n cyank'intle twitz tx'otx' lu. 

4Mi'n tz'oc ke' cyc'u'je cyi'j keju in che cub sbunte cyeye ex in cyma'n: Lu tja 
Kman lu, lu tja Kman lu, lu tja Kman lu. 

5Ka ax toc ma ch'expet cymodiye ex cybinchbene, ka ma che oque tz'aklxix jun 
tuc'il juntl, 

6ka mi ma che oc tene yajlal cye stranjer xjal, ex ke c'wa'l minti' cyman ex cytxu', 
ex ke meba xu'j, ex ka mi'n ma cub cybyo'ne ke xjal minti' cyil tuj lugar lu, ex ka 
mi'n ma che c'ulune cywitz junxitl dios aju ctzajel mya ba'n cyibaje tu'n cylaj, 

7octzun che cyjel nk'o'ne tu'n cucx cyank'intle twitz tx'otx' lu, aju xi nk'o'ne cye 
ktzan cyxe'chele te jumajx. 

8Nim in ke' cyc'u'je cyi'j ke yol te sbubl, akeju minti' cyajben. 

9In che elk'ane, in che byone xjal, in cybincha'ne aj pajil, in xi cyma'ne jun yol ax 
toc twitz Kman pero nok tten cyu'ne, in cub cypatune storac twitz Baal, ex in che 
c'ulune cywitz junxitl dios minti' ojtzkin cyu'ne, 

10ex te tibajxi in che ule tuj njaye lu, aju o'cx at tajben te c'ulbil weye, ex in 
cyma'ne: Minti' bis ki'je, ba'n tu'n kbinchanteye nok alcye kajbile. 

11¿Apetzun tajben njaye te tja elek' tuj cywitze? Ma wile tcyakilju in cybincha'ne. 
Akine Dios in chin k'mante jlu. 

12Cyxi'ye tuj Silo, aju tnejel lugar jaw nsc'o'ne tu'n ttzaj na'n nbiye tuj, bixtzun 
cyile ti o baj ti'j wu'ne tu'n tlaj cybinchben aj Israel mya ba'n, akeju etzan wu'ne. 

13Chi Kman in tma'n: Masque ela'xi maj txi nma'ne cyeye ti'j cytene mya ba'n, 
pero minti' in chinx cynimane; in chin txocone cyi'je, pero minti'x in chin tzaj 
cytzak'we'ne. 

14Cyja'tzun, aju o bant wu'ne ti'j lugar Silo, axtzun cbantel wu'ne ti'j ju ja lu, aju 
pa'maj o'cx tu'n tajben te c'ulbil weye, aju xi nk'o'ne cyeye ex cye ke cyxe'chele, 
ex aju k'ukl cyc'u'je ti'j. 

15Che ic'el nlajo'ne nwitze ic tza'n e jic' nlajo'ne ke cyermaniye, ke tiyjil Efraín. 

El cypa'n cyib aj Israel ti'j Dios. 

16Chi Kman tzaj tma'n te Jeremías: Mi'n na'na Dios ti'j tnam lu, mi'n cubsana 
nwitze ex mi'n tzaj yolina weye cyi'j. Mi'n cucx tzaj tkanina weye, porque mlay 
tzaj nbi'ntle. 

17¿Minti'petzun nno'c tque'yina aju in cybincha'n aj Judá cyuj cytanmi ex cyuj cay 
te Jerusalén? 

18Ke cyc'wa'l in che chmon si', ke mambaj in cub cyk'o'n k'ak' ex ke xu'j in che 
xyok'in tk'otjil pan, tu'n t-xi cyk'o'n pan te cydios aju toc tbi “Xu'j Rey te Tuj 
Cya'j”, ex in xi cyk'o'n vin te oyaj cye junxitl dios, nok tu'n ttzaj nk'oje cyi'j. 

19Baka wi'je in cybincha'n mya ba'n, cyi'jx in cybincha'n mya ba'n lu, cyu'nx in 
cub cyk'o'n cych'ixwi. Akine Dios in chin k'mante jlu. 

20Tu'ntzun jlu tzul nim ntx'u'jile ti'j lugar lu ex cyibaj ke xjal, ax icx cyi'j ke 
alumaj, cyi'j ke tze' ate' tuj cojbil ex ti'j awal. Ic c'oquel nk'oje ic tza'n jun k'ak' 
mlay yupj. Akine Dios in chin k'mante jlu. 

21Ate Kman aju Tajaw Tcyakil, aju Cydios aj Israel in tma'n cyja': Cypatun cube 
nok jte'x alumaj cyaje ex nok jte'x chojbil, ex cychyo'nxe cychibjal. 

22Tej cyetz wi'ne ke cyxe'chele tuj Ejipt minti' xi nma'ne cye tu'n tcub cypatun 
alumaj tibaj altar, ex mi tu'n ttzaj cyk'o'n chojbil weye. 

23Aju weye xi nma'ne cye, tu'n tbant cyniman weye tu'ntzun woque te Cydios, 
atzun cye tu'n cyoc te jun tnam etzan wu'ne. Ax icx xi nma'ne cye tu'n tjapun 
cyu'n aju xi nma'ne, tu'ntzun tel ba'n te cye. 

24Pero minti' e niman weye ex minti' tzaj cyk'o'n cywi' ti'j nyole. Nok o'cx o 
cybincha mya ba'n tu'nju puro cyuw cyanmi. Minti' e ajtz meltz'aj wuc'ile, nok 
ttzal cyi'j ajtz cyk'o'n nwitze. 

25Atxix tej cyetz ke cyxe'chele tuj Ejipt, ax icx ja'lo, cucx ma che tzaj nsama'ne ke 
nmajene cyuc'il, akeju nsanjele. 

26Atzun cye minti' ma chinx cyniman ex minti' ma tzaj cyk'o'n cywi' ti'j nyole, 
nok o'cx ma cub cycyuwsa'n cyanmi, mas nim mya ba'n ma cybincha ic tza'n 
cybincha ktzan cyxe'chel. 

27K'manxa tcyakil jlu cye masque mi'n tzaj cyk'o'n cywi' ti'ja; che txcontza 
masque mi'n tzaj tzak'we'na cyu'n. 

28K'manxa cye: Atzun ke xjal lu miban che niman te Kman aju Cydios, ex mi'n 
cyaj tu'n cycawinjtz. Te jumajx ma tzic' tna'l cyu'n tu'n cyyolin ax toc. 

In che c'ulun aj Israel cywitz ke tilbilal 

29Akeye aj Jerusalén, cymatzo'n el ttzmal cywi'ye ex cyxo'mixe. Cybitzanxe jun 
bitz bisbajil cywi' ke tal witz tz'la'j cyi'j, porque in k'ojl Kman cyi'je, ma che cyaj 
coline ex ma che el ic'une tu'n. 

30Chi Kman in tma'n: Ma cybincha aj Judá mya ba'n nwitze, ma tz'ocx cyk'o'n ke 
tilbilal mastl dios puro ic'bil ke tuj ja o'cx at tu'n tajben te c'ulbil weye, ex ma 
tz'oc cyk'o'n njaye xjan te minti' tajben. 

31Ma jaw cybincha'n jun altar Tofet tbi tuj chk'ajlaj Ben-hinom, tu'n tcub cypatun 
ke tal cycy'ajal ex ke tal cyme'jel; a jlu minti' o txi nma'ne cye tu'n tbant cyu'n ex 
minti'lpe ul tuj nximbetze icju. 

32Cyja'tzun chi Kman: Tzul tk'ijlalil tu'n mi'ntl toc k'ma'n Tofet tbi ju lugar lu ex 
mi lugar Ben-hinom, nok o'cx Chk'ajlaj te Biybil c'oquel tbi. Ex ax tuj lugar Tofet 
che belex makut ke cyimni tu'n tlaj minti' juntl lugar. 

33Aju cyximlal ke cyimni lu c'ajbel te cychi' c'utz ex te cychi' txcup, ex mi a'l jun 
cxel sec'punte cye ti'j cychi'. 

34Bi'x che bel naj ke bitz te ic'sbil k'ij wu'ne cyuj ke tnam ate' tuj Judá ex cyuj ke 
cay te Jerusalén, cyuc'ix ke bitz te tzalajbil ex ke bitz te casamyent; enter tnam 
cyjel ten mer ic tza'n jun tzkij tx'otx' minti' xjal tuj. 

Jeremías 8 

1Chi Kman in tma'n cyja': Tuj tk'ijlalil tzul c'eletz k'i'n cybakil ktzan cyrey aj Judá 
tuj cymukbil, tuc'ix cybakil ke nejenel, cybakil ke pal, cybakil ke t-sanjel Dios ex 
cybakil cycyakil xjal e ank'in tuj Jerusalén. 

2Ex che cyjel cypalba'n ti'j tkan k'ij, ti'j tkan xjaw ex ti'j tkan che'w, porque 
cyi'jtzun ke jlu e tzalaj, e ajben cye, e oc lpe' cyi'j, e oc ten kanil cyxjel cye, ex e 
c'ulun cywitz. Mi jun cjawil k'inte cybakil tu'n cycu'x maku'n juntl maj, ax che 
cyjel ten twitz tx'otx' ic tza'n cytxa' alumaj. 

3Cycyakil aj Judá puro mya ba'n ke, akeju otok che cyaj ank'in tuj nok alcyex 
lugar jatum otok che pon nsputune, mas oc cyajbe tu'n cycyim twitzju tu'n 
cyank'intl. Akine Dios Tajaw Tcyakil in chin k'mante jlu. 

Cub cycastiw aj Israel tu'nju cyaj cycolin tu'n cyc'ulun te Dios 

4Aya Jeremías, k'manxa cye xjal cyja': Chi Kman in tma'n: Ka at jun ma jaw tz'ak, 
¿myape jurat naj in jaw we'? Ka at jun nne'l tzpet ti'j tbe, ¿myape jurat naj nna'jtz 
meltz'aj tu'n tcnet be tu'n? 

5Cyja'tzun, ¿tiku'n ma chin cyaj cycoline? ¿Tiku'n te jumajx ma tz'el cypa'n cyibe 
wi'je akeye aj Jerusalén? Cucx in che nic'ane yol nwitze ex cyc'i'ye tu'n cyajtz 
meltz'aje wuc'ile. 

6O chin cub txule'ye bilte, pero minti' o nbiye jun xjal in yolin tuj tumelxix, mi a'l 
jun nna'jtz ti'j tanmi tu'n mi'n tbinchante mya ba'n, ex ka tu'n ttzaj tma'n ¿titzun 
o nbinchaye? chiwt. Cycyakil in xi cyi'n cyex cybe, ic cyten ic tza'n ke chej in che 
ojkelan tuj k'oj. 

7Ke xulen ba'n cyu'n jtoj tu'n cyxi' tuj juntl lugar ex jtoj tu'n cyajtz meltz'aj. Ke 
wilwil, ke xtx'a'yil ex ke garza ba'n cyu'n jtoj ba'n cyxi' tuj juntl lugar, atzun 
cyeye, akeye xjal etzan wu'ne, minti' ojtzki'n ke nleye cyu'ne. 

8¿Tza'n tten in xi cyma'ne: At knable ex at tley Kman kuc'ile? Ex quina ma cub 
cytz'iban aj tz'ibal nic'aj yol ex ma ch'expet ley cyu'n. 

9Pero ke xjal lu at cynabl, ctzajel cych'ixwi, ctzajel t-xobil cyi'j ex che xel k'i'n 
pres. ¿Jatumtzun ta' ka at cynabl tu'nju ma tz'el cyic'un nyole? 

10Cyja'tzun cxel nk'o'ne cyxu'jil cye juntl xinak, ex junxitl c'oquel te tajwil 
cytx'otx', porque cycyakil xjal o'cx toc cyc'u'j ti'j tu'n tcnet cyk'inumabl mya tuj 
tumel; tza'nx ke t-sanjel Dios ax icx ke pal, cycyakil in che sbun. 

11Nok ch'in remey nno'c cyk'o'n ti'j ẍil toc cyi'j ke xjal etzan wu'ne, ex in cyma'n 
ka tcyakil ba'n ta' ex mya ba'n ta'. 

12¿Ope tzaj cych'ixwi ti'j cybinchben mya ba'n? Minti' tzaj cych'ixwi, minti' o 
japun cycyakal tu'n tlaj cych'ixwi. Cyja'tzun oc tcub cycastiw wu'ne, che bel tz'ak 
ex che najel ic tza'n ma che naj txkan. Akine Dios in chin k'mante jlu. 

13Chi Kman: Che bajel naj wu'ne, mi jun twitz uva tu'n tcyaj ten twi' tkan ex mi 
jun twitz higo tu'n tcyaj ten, ex ctzkijel cyxak. Tcyakilju o txi nk'o'ne cye, c'elel 
k'i'n. 

14Atzun ke xjal oc cyma': ¿Tiku'n cucx tcub kyo'n tzalu? Ko' ke kcyakil cyuj ke 
tnam toc muro cyi'j tu'ntzun kcyim ma chixin, porque ma bant ti'j tu'n Kman aju 
Kdios tu'n kcyim; ma tzaj tk'o'n a' te kc'a xi'yni venen tuj, tu'nju ma ko binchan 
il twitz. 

15Ma ko ayon ti'j tu'n kten tuj txubtxaj ex minti' jun ba'n ma kc'am, ma ko ayon 
ti'j tu'n kbanix ex nok xobajil ma tzaj ki'j. 

16Lu ke aj k'oj cyja' cytzaj, ma binjtz tk'ajk'ajel cywi' ke chej in che xejin max tuj 
tnam Dan. Oc in che jaw wijin ke cychej, bi'x in tzaj lu'lun tcyakil tx'otx' cyu'n. 
Che ul xitul ktanmi tuc'ix tcyakilju at tuj, che bajel xitj ke tnam ex che najel ke 
xjal najl cyuj, che chi. 

17Chi Kman cyja': Che xel nsama'ne lobaj cyi'je, akeju in che cyim naj xjal cyu'n, 
ex ake jlu mlay bant cyxmoxinjtz cyu'n xjal at cynabl tu'n cyxmoxin lobaj; che 
oquel tzokpaj cyi'je ex che oquel tx'a'ne cyu'n. 

Tzaj ta'w tuj tanmi Jeremías tu'n tlaj ju in baj cyi'j t-xjalil 

18Aju ta'w tzaj wi'je minti' k'anbil ti'j ex ma baj tipun wanmiye. 

19Cyuj cycyakil tnam in binjtz in che sch'in ke nxjalile tu'n c'ixc'oj. ¿Mi a'lpetzun 
Kman at tuj tnam Sión? ¿Myapetzun a ta' cyrey? Che chi. Atzunte Kman in tzaj 
ttzak'we'n: ¿Tiku'n ma cybincha tu'n ttzaj nk'oje cyi'j, tu'nju in che c'ulun cywitz 
ke tilbilal cydios xjal te junxitl tnam, akeju minti' cyajben? Chi Dios. 

20Ma baj tk'ijlalil coresma ex ma baj tk'ijlalil tu'n tjaw chmet twitz awal, atzun ke 
na'nx kclet. 

21Tu'nju nim yajbil nnic'x cyu'n nxjalile, ax icx weye nim nnic'x wu'ne, ma tzaj 
bis wi'je ex xobajil. 

22¿Minti'pelo jun k'anbil at tuj Galaad? ¿Minti'pelo jun xjal ba'n k'anan ma chixin? 
¿Tiku'ntzun minti' ma che banix ke nxjalile? Chi Jeremías. 

Jeremías 9 

1Nokwit jacu tz'oc nwi'ye ex ke tbak' nwitze ic tza'n jun twi a', tu'ntzun njaw ok'e 
k'ijl ex konic'an tu'n cylaj ke nxjalile ma che cyim. 

2Nokwit jacu cnet jun tal nposadiye tuj lugar minti' cynajbil xjal tuj, tu'ntzun wel 
lak'e'ye najchak cyi'j ke nxjalile, porque cycyakil ma tz'el cypa'n cyib ti'j Dios, 
cycyakil jumajx mya ba'n ke. 

3In che xo'n nic'aj yol cyi'j cyuc'il ic tza'n in che'x xo't plech tu'n xobl te. Tuj tnam 
lu o'cx in che yolin ti'j nic'aj yol, minti' in che yolin axix toc; mas il in cybincha'n 
junjun k'ij ex minti' nne'l cynic' wi'je. Akine Dios in chin k'mante jlu. 

4Mi'n tz'oc ke' cyc'u'je cyi'j cyamiwoye ex mi ti'j cyermaniye, porque akeju 
cyerman cyib in sbun jun ti'j juntl ex akeju xjal cyamiw cyib in jaw cynic'an yol 
jun ti'j juntl. 

5Teylex te junjun in sbun ti'j juntl, minti' jun in yolin axix toc; ma nak'et cytzi' 
tu'n cynic'an yol ex jumajx mya ba'n cybinchben. 

6Chi Kman cyja': Puro nic'aj yol in cyma'n, cucx in che sbun ex minti' cyajbil tu'n 
tel cynic' wi'je. 

7Cyja'tzun chi Kman aju Tajaw Tcyakil, in tma'n cyja': ¿Ti juntl cbantel wu'ne 
cyi'j ke xjal etzan wu'ne? Che oquex nk'o'ne tuj k'ak' tu'ntzun tel baj ttz'ilil cyi'j. 

8Aju cytzi' ic tten ic tza'n jun plech ba'n biyun, nok nic'aj yol in cyma'n. In xi 
cyk'olbe'n ke cyuc'il tu'n cyc'ujlalil, pero nok tten cyu'n, porque nok tcu'x ti'j 
cyc'u'j tu'n cybinchante mya ba'n cyi'j. 

9¿Mi'npetzun tzaj cycastiw wu'ne tu'n tlaj cybinchben lu? ¿Mi'npetzun txi nk'o'ne 
t-xel cybinchben xjal mya ba'n lu? Chi Kman. 

10Chin ok'ele ex chin wuyile cyi'j ke witz ex cyi'j ke chk'ajlaj jatum in che wa'ntok 
wacẍ, porque ya minti' alumaj cyuj ex misicyer xjal in bet cyuj; ya minti' in che 
binjtz alumaj in che muyin; cyuc'ix ke chyu'j ex ke txcup ma che ex ok. 

11Nok ttx'akan tnam Jerusalén cyjel buye' wu'ne ex te cynajbil wech c'oquel; 
misicyer jun ti'xti cyjel ten cyuj ke tnam ate' tuj tx'otx' Judá wu'ne, ex minti' xjal 
cyjel ten cyuj. 

12¿Alcye jun at nimxix tnabl tu'n tel tnic' ti'j jlu? ¿Al e ma txi tyec'un Kman jlu tu'n 
tbant tchic'bante cye mastl? ¿Tiku'n ma naj tx'otx' ex ma tz'oc ic tza'n jun tzkij 
tx'otx' jatum misicyer jun in bet tuj? 

13Atzunte Kman tzaj ttzak'we'n: Ma binchet tcyakil jlu porque ma cyaj cycolin aj 
Israel nleye, aju xi nk'o'ne cye; minti' ma chinx cyniman ex minti' ma japun nleye 
cyu'n. 

14Nok o'cx ma cybincha aju cyex cyajbil ex ma che c'ulun cywitz ke tilbilal Baal, 
ic tza'n e tzaj xnak'tza'n cyu'n cyman. 

15Cyja'tzun, akine Dios aju Tajaw Tcyakil ex Cydios aj Israel in xi nma'ne jlu: Cxel 
nk'o'ne cywa puro c'a ex cxel nk'o'ne cyc'a a' xi'yni venen tuj. 

16Che bajel nsputune cyuj ke nasyon minti' ojtzki'n cyu'n mi cyu'n ke cyman, ex 
che xel nsama'ne ke soldad k'ojlel cyi'j ocxi cycub baj cycyakil. 

In che ok' xjal tu'n ta'w cybis tuj Jerusalén 

17Ate Kman aju Tajaw Tcyakil in tma'n: Cyk'ontz cywi'ye ti'j jlu, cytxcontze ke 
xu'j o'cx cyak'un tu'n cyoc ten ok'el, tu'n cyul nej; cyi'ntze keju mejor che ok'. 

18Ax toc, e cytzaj naj tu'n cyoc ten ok'el ki'j; e tel nim ta'l kwitz cyu'n ex e tbaj noj 
ttxo'w kwitz tu'n ta'l kwitz. 

19In binjtz tk'ajk'ajel ok'el tuj tnam Sión: Ay, ma ko naj. Nim kch'ixwi ma tzaj. Il 
ti'j tu'n tcyaj kcolin ktanmi porque ma che baj naj ke kja, che chi xjal. 

20Akeye xu'j, cybintze aju tyol Kman, cyk'ontz cywi'ye ti'j ju in tma'n: 
Cyxnak'tzanxe ke cyale xu'j tu'n tbant cyok', atzun cye ke cyuc'ile xu'j tu'n 
cywuyin. 

21Porque ma tz'ocx camic ttzi tventanil kja ex ma tz'ocpun tuj knajbil, tu'n cybaj 
naj ke c'wa'l ate' cyuj cay ex ke cu'xun ate' cyuj plas. 

22Aju cyximlal cyimni ma che cyaj pale' ic tza'n cytxa' alumaj tuj cojbil, ex ic tza'n 
junjun che'l triw in cyaj tz'ak tu'nju chmolte, ex mi a'l jun in jaw sc'onte. A Kman 
in k'mante jlu. 

23Chi Kman: Mi'n jaw tniman tib ju xjal at nabl, tu'nju at tnabl, mi ju at nim tipun 
tu'nju at nim tipun, ex mi ju k'inun tu'nju at tk'inumabl. 

24Ka at jun taj tu'n tjaw tniman tib, e tjaw tniman tib tu'nju ojtzki'n kine tu'n ex 
ma tz'el tnic' wi'je, ka akine Dios in nbincha'ne tcyakil tu'n nc'ujlalile, tuj 
tumelxix ex tz'aklxix, porque atzun jlu in chin tzalaje ti'j. Akine Dios in chin 
k'mante jlu. 

25Akine Dios in chin k'mante jlu: Tzul tk'ijlalil tu'n tcub cycastiw wu'ne cycyakil 
keju sircunsidarimaj ke ex keju mya sircunsidarimaj, 

26ic tza'n ke aj Ejipt, aj Judá, aj Edom, aj Amón, aj Moab, ex cycyakil keju najl tuj 
tzkij tx'otx' ex nne'l cymatzo'n ttzmal cywi' ttxlaj cyẍcyin, porque cycyakil 
nasyon lu, mya sircunsidarimaj ke pero ax icx cycyakil aj Israel mer ic tza'n mya 
sircunsidarimaj ke, porque minti' ma japun cyu'n aju yol cyaj bant ti'j wu'ne 
cyuc'il. 

Jeremías 10 

Ke tilbilal nno'c cydiosin xjal ex aju c'ulbil te Dios axix toc 

1Cybintze akeye aj Israel aju yol in tma'n Kman cyeye: 

2Chi cyja': Mi'n tz'el cycano'ne cyi'j txkantl nasyon, ex mi'n che jaw sec'paje cyi'j 
ke techal at twitz cya'j, ic tza'n in bant cyu'n txkantl nasyon. 

3Aju cyocslabl ke xjal lu minti' tajben. In jaw cytx'emin jun tze' tjak' chc'ul ex in 
baj xpe'lin tu'n tz'kab tu'n jun calpinter, 

4nno'c cylo'tzin sak pwak ex k'an pwak ti'j, in baj cycyuwsa'n tu'n clavo ex tu'n 
martiy tu'ntzun mi tic' tz'ak. 

5Akeju tilbilal cydios xjal lu ic cyten ic tza'n poẍ in xi cyk'a'cj xjal tuj tkan sandiy, 
miban che yolin, ex il ti'j tu'n cyxi iket porque miban che bet. Mi'n che xobe 
cywitz ke tilbilal lu, porque minti' cyipumal tu'n cybinchante jun mya ba'n ex ka 
jun ba'n cyi'je. 

6Aya Nman, minti' juntl ic tza'n teya ma'xix toclena, aju tbiya ma'xix toclen ex 
nimxix tipumal. 

7¿Atpe jun mya il ti'j tu'n t-xob twitza, aya rey cye cycyakil nasyon? Il ti'j tu'n tten 
tchiylala cye cycyakil xjal, porque cyxol cycyakil xjal at cynabl cyuj cycyakil 
cawbil tuj tcyakil twitz tx'otx', minti' juntl ic tza'n teya. 

8Cycyakil xjal lu minti' cynabl, minti' ch'in in pon tuj cyximbetz, minti' ch'in 
xnak'tzbil in tzaj k'o'n cye tu'n jun piẍ tze'. 

9Tuj tnam Tarsis in tzaj k'i'n sak pwak tx'ino'maj, ex tuj tnam Ufaz in tzaj k'an 
pwak. Ti'jtzun jlu in che baj bincha'n ke tilbilal cyu'n ke xjal ba'n che ak'nan ti'j 
k'an pwak ex sak pwak; nno'c k'o'n cyxbalun ẍk'ilin que'yin, tuc'ix juntl wik 

xbalun ẍjulin que'yin tbanilxix wen. Tcyakil jlu in baj bincha'n cyu'n ke xjal at 
cynabl tu'n cybinchante. 

10Atzunte Kman axix toc Dioste, ate Dios itz' ex ate Rey te jumajx; oc in tzaj tk'oj, 
bi'x in tzaj lu'lun tx'otx' tu'n, ex aju tk'oj mlay tzic'x cyu'n ke nasyon. 

11K'manxa cye xjal cyja': Che bel naj twitz tx'otx' akeju dios mya cyu'n o bant 
cya'j ex tx'otx', mi jun cyjel ten tuj tcyakil twitz tx'otx'. 

Bitz te nimsabl tbi Dios 
Jeremías 51.15-19 

12Tu'n tipumal Kman o bant tx'otx'; tu'n tnabl cub tk'ukba'n, ex tu'n tojtzkibl xi 
tlic'pu'n cya'j. 

13Oc tk'ajt Dios in tzaj julin a' twitz cya'j, ex in tzaj ti'n muj ttxa'npun twitz tx'otx' 
tu'n tjapun twitz cya'j, in tzaj koptz'aj tkan k'ancyok tu'n tuj tmijil tkan jbal, ex 
nne'tz ti'n cyk'ik' jatum c'u'n tu'n. 

14Cycyakil xjal minti' cynabl ex minti' nne'l cynic' ti'j. Ctzajel cych'ixwi keju in 
che cub binchante tilbilal, tu'nju puro sbul ke tilbilal ex mya itz' ke. 

15Nokx gan ke ex minti' cyajben; oc tpon tk'ijlalil tu'n ttzaj jwisi tu'n Kman, che 
najel. 

16Mya ic tten aju Tdios Jacob, aju binchante tcyakil aju at. Acu jaw sc'onte cye aj 
Israel te jun tetzbil, ex atzun tbi jlu: Kman aju Tajaw Tcyakil. 

In yolin Jeremías cyuc'il aj Judá 

17Akeye aj Jerusalén, cychmo'n baje ke ti'xti at cyeye tu'ntzun cyexe, porque 
txolin cyi'je cyu'n aj k'oj. 

18Porque chi Kman cyja': Ja'lo che elex nlajo'ne ke xjal najlke tuj tnam lu tu'n 
cypon najchak, ex che oquel nk'o'ne tuj yajbil cye ocxi tpon ta'w cyi'j. 

19Che chi aj Jerusalén in cyma'n: Ay bec'bil kwitz, ma ko naj. Minti' k'anbil ti'j ẍil 
toc ki'j. Atzun kcastiw jlu il ti'j tu'n tic'x ku'n. 

20Ma cub xitj ktanmi ic tza'n in cub xitj jun ja lon, ex cycyakil cy'jaj c'alobl te ma 
che baj tzakj. Ya mi a'l ke c'wa'lbaj ate'tok tuj, ma che baj naj, mi a'l jun ba'n tjaw 
binchante juntl maj ja lon, ex mi a'l jun ba'n t-xi lic'punte juntl maj aju lon in 
ajben te xmuj. 

21Ke nejenel cye tnam xjal lu minti' cynabl, minti' in che jyon ti'j Kman, cyja'tzun 
mya ba'n ma tz'ela te cye, ex cycyakil xjal at tuj cycwent ma che el sputj. 

22Cybintze tkanil lu: Tzul jun tk'ajk'ajel cyuwxix wen cyu'n xjal tuj tx'otx' tuj 
tbank'ab k'ij, ex akeju tnam ate' tuj Judá che cyjel ten cyu'n te minti' xjal cyuj, 
o'cx ke xo'j che ank'il cyuj. 



1332 

 

 
Mam del Norte 

© 1993 Sociedades Bíblicas Unidas. 
  

 

 

23Nman, ba'n wu'ne, mya ax te xjal tajaw tchwinklal, ex mlay tz'el tnic' xjal ti'j 
alcye be ba'n tu'n tbet tuj. 

24Ko tcawin cuba tuj cheba ex mya tu'n nim tk'oja, porque bi'x jacu ko naje tu'na 
icju. 

25Chituntz tk'oja cyibaj ke nasyon minti' in xi cyniman ka aya Dios, ex cyibaj 
tnam xjal minti' in che cubsan twitza, porque ma che baj naj ke tiyjil Jacob cyu'n, 
bi'x ma che naj cycyakil cyu'n, ex tcyakil cytx'otx' ma baj naj cyu'n. 

Jeremías 11 

Minti' japun cyu'n aj Israel aju yol cyaj bant ti'j tu'n Dios cyuc'il 

1Tzaj yolin Kman wuc'ile, akine Jeremías, ex tzaj tma'n cyja': 

2Bintza ke yol lu, akeju cyaj bant ti'j wu'ne cyuc'il aj Israel, ex k'manxa cye aj Judá 
ex cye ke xjal najlke tuj Jerusalén. 

3K'manxa cye: Chi Kman aju Cydios aj Israel cyja': Ctzajel mya ba'n tibaj ju xjal 
minti' ma txi tniman aju yol cyaj bant ti'j wu'ne cyuc'il ktzan cyxe'chele 

4tej cyetz wi'ne tuj tnam Ejipt, jatum e ten ic tza'n tuj jun jorni jatum in bant 
c'uxbil. Xi nma'ne cye: Chin cynimanxe, cybinchame tcyakil aju cxel nma'ne 
cyeye, ex atzun keye che oquel te jun tnam etzan wu'ne, ex atzun weye chin 
oquele te Cydiose, 

5tu'ntzun tjapun wu'ne aju yol xi ntziyane cye ktzan cyxe'chele, tu'n t-xi nk'o'ne 
cytx'otx' k'inun tx'otx' ex tbanilxix jatum ate'ye ja'lo, chi Dios tma weye. Atzun 
weye xi ntzak'we'ne: Ictzunju Nman. 

6Tzajtzun tma'n Kman weye: K'manxa ke yol lu cyuj ke tnam te Judá ex cyuj ke 
cay te Jerusalén: Chi Kman cyja': Cybintze alcye yol cyaj bant ti'j wu'ne cyuc'il 
ktzan cyxe'chele ex japunx cyu'ne. 

7Tej cyetz wi'ne cyxe'chele tuj Ejipt, xi nma'ne cye tu'n t-xi cyniman kine; atxix 
ojtxi ax icx ja'lo cucx t-xi nma'ne cye icju. 

8Pero minti' ma chinx cybi'n ex minti' ma chinx cyniman, nok o'cx teyle junjun 
ma cub tcyuwsa'n tanmi tu'n tbinchante mya ba'n ic tza'n tma tanmi; minti' 
cyajbe tu'n tjapun cyu'n aju otok txi nma'ne cye, cyja'tzun tzaj nk'o'ne mya ba'n 
cyibaj, ic tza'nx ju yol cyaj bant ti'j wu'ne cyuc'il. 

9Atzunte Kman tzaj tma'n weye: Ma moje' cyyol aj Judá ex ke xjal najlke tuj 
Jerusalén tu'n tjaw cyi'n cyib wi'je. 

10Minti' xi cyniman nyole, ax ma cybincha ic tza'n cybincha ktzan cyxe'chel. Ma 
che'x lpe' cyi'j txkantl dios mya Dios ke, tu'n cyc'ulun cywitz. Tza'nx ke aj Israel, 

ax icx ke aj Judá ma che ic' tibaj nleye, aju cyaj bant ti'j wu'ne cyuc'il ktzan 
cyxe'chel. 

11Cyja'tzun ctzajel nsama'ne jun c'ixbisabl cyi'j ex mlayx che tzokpaj tuj. Masque 
che cubsan nwitze, mlayx che tzaj nbi'ne. Akine Dios in chin k'mante jlu. 

12Che xe'ltzun ke aj Judá ex ke xjal najl tuj Jerusalén kanil onbil cyuc'il ke tilbilal 
nno'c cydiosin, akeju in cub patun storac cywitz, pero mlayx che clet cyu'n ke jlu 
oc ttzaj c'ixc'oj cyi'j. 

13Akeye aj Judá: Ic cyajlal cydiose at ic tza'n cyajlal cytanmiye, ex ic tza'n cyajlal 
ke cay tuj tnam Jerusalén, icxtzun cyajlal ke altar ma jaw cybincha'ne tu'n tcub 
cypatune storac twitz Baal aju tilbilal jumajx ic'bilxix. 

14Tu'ntzun jlu, aya Jeremías, mi'n na'ntla Dios cyi'j ke xjal lu, ex mi'n cubsana 
nwitze cyi'j, porque mlayx che'x nbi'ne oc ttzaj cykanin onbil weye oc ttzaj 
c'ixbisabl cyi'j. 

15Ke xjal c'ujla'n wu'ne, nim mya ba'n in cybincha'n. ¿Titzun cyoclen tu'n cyocx 
tuj njaye? Tuj cyximbetz ka tu'nju in tzaj cyk'o'n chojbil ex chibj weye c'ic'ex ti'j 
tu'n ttzaj castiw cyibaj. ¿Ba'npe tu'n tjaw cyniman cyib ti'j jlu? 

16Tuj tk'ijlalil ojtxi toctok cybi wu'ne: Jun tkan olivo nimxix t-xak ex nimxix twitz 
tbanil che que'yin, atzun ja'lo c'oquel tk'ak'al t-xak wu'ne tuc'il jun tk'ajk'ajel 
cyuwxix wen, ex che bajel ntokine ke tk'ab. 

17Akine Dios aju Tajaw Tcyakil, aju cu'x awante cyeye, ma txi nma'ne tu'n ttzaj 
mya ba'n cyibaje tu'n tlaj tcyakil mya ba'n ma cybinchaye, akeye aj Israel ex aj 
Judá. Ma tzaj nk'oje cyi'je tu'nju ma cub cypatune storac twitz Baal, chi Dios. 

Cub cyximan ke aj k'oj ti'j Jeremías tu'n tcub cybyo'n 

18Ma tzaj tyec'un Kman tu'n tel nnic'e ti'j cyximbetz aj k'oj in bant cyten tu'n 
cybinchante mya ba'n wi'je. A Kman jakonte nwitze tu'n tel nnic'e cyi'j ti in baj 
cye wi'je. 

19Ic ntene ic tza'n jun tal ẍne'l mans in xi k'i'n tuj biybil te, minti' ba'n wu'ne ka 
in che jyontok tumel tu'n cyoc tzokpaj wi'je. In cyma'ntok cyja': E tnaj xinak lu 
ku'n ic tza'n in jaw tx'emit jun wi' tze' tuc'ix twitz; kbyonc tu'ntzun mi jun cucx 
ttzaj na'nte tbi. 

20Pero aya Nman aju Tajaw Tcyakil, aya Jwes tz'aklxix, ojtzki'n tu'na cyximbetz 
xjal max tuj cyanmi, k'ontza ambil weye tu'n toc nque'yine oc tcub cycastiw ke 
xjal lu tu'na, porque tuj tcwenta ma txi nk'o'ne aju in baj wi'je. 

21Ke xinak aj Anatot in che jyon tumel tu'n ncub byo'ne cyu'n, ex in cyma'n weye 
tu'n mi'n nyoline ti'j tyola cye; katzun mi'n, o'cx tu'n ncub byo'ne cyu'n. 

22Cyja'tzun, ate Kman aju Tajaw Tcyakil chi in tma'n cyi'j ke xinak lu: Cbel 
cycastiw wu'ne; ke cu'xun che cymel tuj k'oj, ke cycy'ajal ex ke cyme'jel che 
cymel tu'n we'yaj. 

23Mi jun cye cyjel ank'in, porque tzul tk'ijlalil tu'n ttzaj jun mya ba'n cyibaj ke 
xinak te tnam Anatot, ex cbel cycastiw wu'ne, chi Kman. 

Jeremías 12 

Xi yolin Jeremías tuc'il Dios 

1Tz'aklxix teya Nman tu'n woc tene yolil tuc'ila, ex masque icju, waje txi nkanine 
junjun nxjele teya: ¿Tiku'n ba'n nne'l tcyakil cye ke xjal binchal mya ba'n? 
¿Tiku'n tuj txubtxaj in che ank'in ke xjal in che ximan tu'n cybinchante mya ba'n 
cyi'j cyuc'il? 

2Tu'na ma che oc ic tza'n jun wi' tze' in cu'x awa'n, in xi' tloc', in ch'iy ex nno'c 
twitz. Akeju xjal lu nok tu'n cytzi' in tzaj cyna'n tbiya, atzunju cyanmi najchak ta' 
ti'ja. 

3Atzun teya Nman, ojtzki'n kine tu'na; in chin tque'yina ex ba'n tu'na alcyechak 
nximbetze ti'ja. K'inxa ke xjal lu ic tza'n in che'x k'i'n ke ẍne'l tuj biybil cye, che 
tpa'n ela alcye k'ij tu'n cycyim tu'na. 

4¿Jte'tltzun k'ij ctel tx'otx' te tzkij ex tu'n tten c'ul te tzkij tuj cojbil? Ma che cyim 
ke jil ex ke chyu'j tu'n tlaj cybinchben xjal mya ba'n, akeju najl tuj tx'otx' lu, 
porque in cyma'n: Mi'n til Jeremías alcye cbajel ki'j, che chi. 

Aju tzak'webl tu'n Dios 

5Ka nimxix in sicta oc tjaw ojkelina cyuc'il xjal, ¿tza'ntzun tten tu'n t-xcye'ya tu'n 
tkelina cyuc'il xjal cyjax cyibaj chej? Ka in jaw tolja tuj chk'ajlaj, ¿titzun cbantel 
tu'na tu'n tbeta tjak' chc'ul ttzi nima Jordán? 

6Axpe ke termaniya ex ke xjal at t-xilena cyuc'il ma jaw cyi'n cyib tu'n cyk'ojin 
ti'ja, in che sch'in ti'ja tuc'il cyk'oj. Mi'n tz'oc ke' tc'u'ja cyi'j, masque che tzaj yolin 
teya tuc'il yol puro ba'n. 

Tzaj tbis Kman ti'j ju otok tzaj cyi'j tnam xjal etzan tu'n 

7Ma che cyaj ncoline ke xjal etzan wu'ne, ma cyaj ncoline wetzbile. Aju tnam o 
nc'ujlaye ma txi nk'o'ne tuj cyk'ab aj k'oj. 

8Aju tnam oc te wetzbile, ja'lo ic tten te weye ic tza'n jun balun te tjak' chc'ul, in 
tzanun wi'je; cyja'tzun ma tz'el wic'une. 

9Aju tnam etzan wu'ne ic tten ic tza'n jun chyu'j tbanilxix que'yin ttzmal, aju in 
che oc tzokpaj txkantl chyu'j ti'j. Cytzaje cycyakile akeye txcup te tjak' c'ul, 
cychmon oc cyibe tu'n cychyo'ne ti'j. 

10Ma baj naj tkan n-uvaye cyu'n nimcu nejenel cye aj k'oj, ma baj cywaban aju 
cojbil etzan wu'ne, aju ntx'otx'e tbanilxix ma tz'oc cyu'n te jun tzkij tx'otx', 

11ax toc ma cyaj cyk'o'n te jun tzkij tx'otx' ex ma cyaj ten tuj bis. Tcyakil tx'otx' 
ma tz'oc te tzkij tx'otx' ex mi a'l jun in tzaj tbis ti'j. 

12Cywi' cycyakil tal witz tuj tzkij tx'otx' e tzaj aj k'oj xitul tcyakil, porque akine 
Dios tu'n nspadiye che najel cycyakil tnam ex mi jun ctel tuj txubtxaj. 

13Cu'x cyawa'n triw, pero aju twitz jaw cyi'n puro ch'i'x, tcyakil cyak'unben nokx 
gan. Tzaj cych'ixwi tu'nju misicyer twitz awal ma chmet cyu'n tu'n tlaj nimxix 
ntx'u'jile. 

Aju yol tzaj ttziyan Kman cye tnam cyvesin cyib cyuc'il aj Israel 

14Chitzun Kman in tma'n cyi'j ke tnam binchal mya ba'n, akeju cyvesin cyib 
cyuc'il aj Israel, ex akeju ma che el k'inte cytx'otx' aju tzaj tk'o'n Kman te cyetzbil: 
Akine chin elex k'inte cye tuj cytx'otx' ex che eletz wi'ne aj Judá cyxol. 

15Pero cyetzlenxi wi'ne, tzul k'ak'an nc'u'je cyi'j ex che ul wi'ne juntl maj tujx 
cytx'otx' ex tujx cytanmi. 

16Ax toc, ake jlu e je'x xnak'tzante cye ke xjal etzan wu'ne tu'n t-xi cyma'n jun yol 
axix toc twitz tilbilal Baal, pero ka ax toc ma txi cyocslan cyocslabl ke xjal etzan 
wu'ne, ex ka ma tz'ajben nbiye cyu'n oc t-xi cyma'n jun cyyol axix toc, ex ka ma 
cyma cyja': Cxel ktziyane jun yol axix toc twitz Kman, entons ba'n ax tu'n cyten 
cyxol ke xjal etzan wu'ne. 

17Katzun at jun nasyon minti' ma chinx tniman, cjawitz nbako'ne ic tza'n jun wi' 
tze', ex bi'x cnajel wu'ne. Akine Dios in chin k'mante jlu. 

Jeremías 13 

Aju techal ti'j ju c'albil c'u'jbaj k'aynaj 

1Tzaj tma'n Kman weye: Txi'ya ex lak'ometza jun c'albil c'u'jbaj binchamaj tu'n 
nok' lino, k'o'nca tc'u'ja, pero mi'n tz'oc tac'sa'na tu'n a'. 

2Etz nlak'o'ne c'albil c'u'jbaj ic tza'nx otok tzaj tma'n Kman weye ex oc nk'o'ne 
nc'u'je. 

3Tzajtzun yolin juntl maj Kman wuc'ile ex tzaj tma'n cyja': 

4K'inxa ju c'albil c'u'jbaj ma tz'etz tlak'o'na, aju toc tc'u'ja, txi'ya ttzi nima 
Éufrates ex ewanxa tuj jun tpa'xil pic ma chixin, chi Kman weye. 

5Inxtzune ttzi nima Éufrates ex xi we'wane c'albil c'u'jbaj ic tza'nx otok tzaj 
tma'n Kman weye. 

6Tejtzun tel nim k'ij tzaj tma'n Kman weye: Txi'ya ttzi nima Éufrates ex k'intza 
c'albil c'u'jbaj, aju xi nma'ne teya tu'n t-xi tewacja ma chixin. 

7Inxtzune ttzi nima Éufrates ex jatz wi'ne c'albil c'u'jbaj jatum otok cu'x 
we'wane, pero otok k'ay ex minti'tok ch'in tajben. 

8Tzajtzun yolin Kman juntl maj wuc'ile ex tma cyja': 

9Cyja'xtzun cnajel wu'ne aju cynimbil cyib aj Judá tuc'ix nimxix cynimbil cyib aj 
Jerusalén. 

10Akeju tnam xjal lu binchal mya ba'n ke, cyc'i' txi cyniman ke nleye, nok o'cx in 
cub cycyuwsa'n cyanmi ex ma che'x lpe' cyi'j ke tilbilal tu'n cyajben cye ex tu'n 
cyc'ulun cywitz, ic cyten ic tza'n c'albil c'u'jbaj lu, minti' ch'in tajben. 

11Ic tza'n jun xjal nno'c tkitz'in jun c'albil c'u'jbaj tmij, cyja'tzun e tena cycyakil 
aj Israel wu'ne cyuc'ix cycyakil aj Judá, e oc nchmo'ne wi'je tu'ntzun cyoc te jun 
tnam etzan wu'ne, tu'n tel tkanil wi'je cyu'n, tu'n cyajben te nimal te nbiye ex 
tu'n njaw nimsa'ne cyu'n. Pero minti' ma chinx cyniman. Akine Dios in chin 
k'mante jlu. 

Aju techal cyi'j ke ẍok' nojni ke 

12Icx k'manxa cye: Ate Kman aju Cydios aj Israel in tma'n cyja': Ka ma cu'x k'ot 
ta'l twitz uva tuj jun ẍok', il ti'j tu'n tnoj wen. Atzun cye aj Israel ctzajel 
cytzak'we'n teya: ¿Myapetzun ba'n ku'ne cycyakil ẍok' il ti'j tu'n cynoj tu'n ta'l 
twitz uva? 

13Atzun teya cxel ttzak'we'na cye: Chi Kman cyja': Cyja'xtzun cchyo'l cywi' 
cycyakil keju najlke tuj tnam lu wu'ne; ke rey, akeju in che cub ke' tuj tk'ukbil 
David, ke pal, keju nno'c cyk'on cyib te nsanjele ex cycyakil keju najlke tuj 
Jerusalén. 

14Ex che najel wu'ne ic tza'n in che pax ke ẍok' jun ti'j juntl; tza'nx ke mambaj ax 
icx ke c'wa'lbaj che najel. Mlayx tzaj k'ak'an nc'u'je cyi'j; che najel wu'ne ex mlayx 
tzaj tz'ey nc'u'je cyi'j tu'n mi'n cynaj. Akine Dios in chin k'mante jlu. 

Tkanil cye aj Israel ti'j ju ctzajel cyi'j 

15Akeye aj Israel, ma baj yolin Kman. Mi'n jaw cyniman cyibe, che txulecuye bilte 
tyol. 

16Cynimsa'n jawe tbi Kman aju Cydiose na'nxcu ttzaj klolj tu'n, na'nxcu cyjaw 
tolje cywi witz tuj klolj ex na'nxcu toc te kloljxix aju spic'un in che ayone ti'j. 

17Katzun minti' ma txi cybi'ne jlu, chin ok'ele cyi'je tuj ewaj, tu'n tlaj cynimbil 
cyibe chin ok'ele nimxix, porque ke xjal etzan tu'n Kman che xel k'i'n pres. 

Tkanil tu'n Dios te rey 

18K'manxa te rey ex te ttxu': Cycu'tze tuj cyk'ukbile ex che kecuye twitz tx'otx', 
porque aju cycoroniye tbanilxix tjax tuj cywi'ye ma cu'tz tz'ak. 

19Ke tnam ate' tuj tx'otx' Néguev ma che lamet ex mi jun ba'n tjakonte cye. 
Cycyakil aj Judá ma che'x k'i'n tuj juntl tnam najchak. 

20Cyque'yin jaw cywitze ex cyque'yinxe ke aj k'oj cyja' cytzaj tuj tx'otx' tuj 
tbank'ab k'ij. ¿Jatum ate' ke xjal otok che'x nk'o'ne tuj cycwente, akeju cyxjalile 
nim o che tzalaje cyi'j? Chicuya cye chi Kman. 

Tkanil tu'n cyxi k'i'n aj Israel najchak 

21¿Ti cxel cyma'ne akeye aj Jerusalén oc cyocxe tjak' cycawbil ke xjal, akeju ax 
keye e xnak'tzante cye tu'n cyoc te cyamiwoye? Tzul ta'w cyi'je ic tza'n jun xu'j 
oc nnu'l itz'j tal. 

22Ex ka ma tzaj cykanine tiku'n in baj cyi'je icju, ba'n tu'n tel cynic'e ti'j ka tu'n 
tlaj cyile nimxix. Cyja'tzun ma che oque ic tza'n jun xu'j ma tz'el k'i'n t-xbalun toc 
ti'j, icxtzun cyeye ma che cyaj skiteye cyu'n. 

23¿Jacupe tz'oc ttz'umal jun xjal k'ek te sak? ¿Jacupe ch'expet que'yin ttzmal jun 
tigre? Cyja'xtzun cyeye mlay cybinchaye ba'n porque ma che nak'ete tu'n 
cybinchanteye mya ba'n. 

24Cyja'tzun che bajel nsputune ic tza'n in jaw ikan mu'p tu'n cyk'ik' tuj tzkij 
tx'otx'. 

25Atzun cbajel cyi'je akeye aj Israel, atzun chojbil cyeye wu'ne ti'j cybinchbene. 
Ma tzic' nna'njtze cyu'ne ex ma tz'oc ke' cyc'u'je cyi'j ke tilbilal nokx gan ke. 
Akine Dios in chin k'mante jlu. 

26Ax icx weye c'elel wi'ne tcyakil cyxbalune toc cyi'je, tu'ntzun tcub cych'ixwiye. 

27O che oque aj pajil, minti' ma che oc lpe'ye wi'je. O wile in che c'ulune cywitz 
ke tilbilal tuj cojbil ex cywi witz, a jlu ic'unxix wu'ne. Ay bec'bil cywitze akeye aj 
Jerusalén. ¿Jtoj ba'n t-xi cycoline tu'n cybinchanteye mya ba'n? Chi Kman. 

Jeremías 14 

Minti' tzaj jbal 

1Tu'nju minti' tzaj jbal tzaj tma'n Kman te Jeremías cyja': 

2In che ok' aj Judá tu'n cybis, minti' xjal at cytzi tpwertil tnam, ma che cub ke' 
xjal twitz tx'otx' tu'n cybis, in jaw tk'ajk'ajel cywi' aj Jerusalén tu'n ta'w c'ixc'oj. 

3In che'x cysama'n cymajen k'inun k'il a'; in che'x ke jlu jatum in chmet a', pero 
minti' a' in cnet cyu'n ex in che ajtz meltz'aj minti' a' k'i'n cyu'n tuj cyẍok'; puro 
najni nno'c cynabl, in tzaj cych'ixwi ex nno'c cymuk'an ti'j cywi' tu'n tlaj cybis. 

4Ma che'x pax tx'otx', ke xjal ak'nal tuj cojbil ma naj cynabl ex nno'c cymuk'an ti'j 
cywi' tu'n tlaj cybis, tu'n tlaj minti' jbal. 

5Ax icx ke cytxu masat tuj cojbil in cyaj cycolin ke cyal c'itzke'tok cyul-len itz'j, 
tu'n tlaj minti' c'ul te cywa. 

6Ke bur te tjak' c'ul in che cub we' cywi' ke tal witz tz'la'j cyi'j, in xi cysako'n 
jatum ta' a' ic tza'n xo'j, ex aju tbak' cywitz bi'x nno'c yupj ti'j tu'n tlaj minti' c'ul 
te cywa. 

O yolin Jeremías tuc'il Dios te cyxel xjal 

7Aya Nman, masque ax kile in k'mante tu'n tcub ksentense, pero binchama ki'je 
tu'ntzun tjaw nimsa'n tbiya. Nimcu maj minti' ma japun tyola ku'ne ex ma ko 
binchane il twitza. 

8Aya oybil cye aj Israel, o'cx aya colol ki'je tuj tk'ijlalil yajbil. ¿Tiku'n ic ttena ic 
tza'n jun stranjer xjal tuj tnam, ex mer ic tza'n jun betin xjal o'cx in ayon ti'j tu'n 
tcub k'ij ex nnic' naj? 

9¿Tiku'n ic ma tz'oca ic tza'n jun xjal najni tnabl ex ic tza'n jun soldad minti' tipun 
tu'n tonin? Pero aya Kdiose ex aya at kxole, cycyakil xjal ba'n cyu'n ka etzan 
ko'ye tu'na; mi'n ko cyaj tcolina, chi Jeremías. 

10Atzun jlu in tma'n Kman cyi'j aj Israel: Ke xjal lu nim cygan tu'n cybetje'; 
cyja'tzun minti' in che tzaj nque'yine tuc'il tzalajbil. Ja'lo ctzajel nna'ne cyil ex 
cbel cycastiw wu'ne tu'n tlaj cybinchben mya ba'n. 

11Tzaj tma'n Kman weye: Mi'n cubsana nwitze tu'n cyxi wonine ke xjal lu. 

12Masque cub cyyo'n we'yaj, mlayx tzaj nk'o'n nwi'ye ti'j cykanbetz; masque che 
cub cypatun ke alumaj ex masque tzaj cyi'n twitz awal te jun oyaj te weye, mlayx 
nc'ame. Che najel wu'ne tu'n k'oj, tu'n we'yaj ex tu'n tx'u'j yabil, chi Kman weye. 

13Atzun weye xi ntzak'we'ne: Aya Nman Dios, ke xjal nno'c cyk'on cyib te t-
sanjela in xi cyma'n cye xjal ka minti' tu'n ttzaj k'oj mi we'yaj; nok o'cx tu'n cyten 
tuj txubtxaj tuj lugar lu. 

14Tzajtzun ttzak'we'n Kman weye cyja': Ke xjal lu nok in che nic'an yol ex nokx 
gan in tzaj cyna'n nbiye. Minti'we ma che tzaj nsama'n, minti'we ma tzaj nma'n 
cye icju, ex minti' ma chin yoline cyuc'il. Aju in cyma'n cyeye ka at ma cyil ic tza'n 
tuj witzic', mya ax toc cyu'n, nok sbubl jlu, nok tten cyu'n ex nok tuj cyex cynabl 
ma jaw jlet jlu. 

15Cyja'tzun chi Kman in tma'n cyi'j ke xjal nno'c cyk'on cyib te t-sanjel: Minti' ma 
che'x nsama'ne ke xjal lu, akeju in cyma'n ka wu'ne in che tzaj nsama'ne, ex in 
cyma'n ka mi'n tzaj k'oj mi we'yaj tuj tnam lu. Che cymel ke xjal lu tuj k'oj ex tu'n 
we'yaj. 

16Ax icx ke xjal in xi cybi'n cyyol ke sanjel lu, che cymel tuj k'oj ex tu'n we'yaj, 
cyuc'ix cyxu'jil, cycy'ajal ex cyme'jel. Ke cyximlal cyimni cucx che cyjel pale' cyuj 
ke cay te Jerusalén ex mi a'l jun cbelex makunte cye. Atzun cbantel wu'ne cyi'j 
tu'ntzun tchjet cybinchben mya ba'n. 

17K'manxa jlu cye xjal: Nne'l ta'l nwitze k'ijtl ex konic'an ex mlayx k'ajen tu'n tlaj 
yajbil xobajilxix ma tzaj cyi'j ke nxjalile, ex tu'nju puro cyuw c'ixbisabl ma tzaj 
cyi'j. 

18Ka ma chin exe tuj cojbil, in wile cyximlal ke cyimni otok che cub byo'n tu'n 
spad; ka ma chin ocxe tuj tnam, in che wile ke xjal cyja' cycyim tu'n we'yaj. Tza'nx 
keju oc cyk'on cyib te t-sanjel Dios ax icx ke pal, nok e betje' ex minti' el cynic' 
ti'j, chicuya, chi Dios te Jeremías. 

Xi yolin Jeremías tuc'il Kman 

19Aya Nman, ¿maj te jumajx ma che el tic'una aj Judá? ¿Mapetzun baj tganiya cyi'j 
aj Sión? ¿Tiku'n ma ko baj tc'ixbisa'na ex minti'x in ko banixe tu'na? In ko 
ayontoke tu'n ktene tuj txubtxaj, pero misicyer ba'n ma kc'ame. In ko ayontoke 
tu'n kbanixe, pero nok o'cx xobajil at. 

20Aya Nman, ma tz'el knic'e ti'j kbinchbene mya ba'n ex aju mya ba'n cybincha 
ktzan kxe'chele; ma ko binchane il twitza. 

21Pero nok tu'n tjaw nimset tbiya, mi'n ko el tic'una, mi'n cub tk'o'na tch'ixwi 
tk'ukbila ma' t-xilen. Na'ntza aju yol cyaj bant ti'j tu'na kuc'ile, ex japunx tu'na. 

22¿Atpetzun jun tilbilal cydios xjal cyuj mastl nasyon jacu tzaj jbal tu'n? 
¿Tu'nxpelo cya'j in tzaj jbal? Mi'n. Tu'na in tzaj t-sama'na, aya Kmane ex Kdiose, 
tu'na in bant tcyakil jlu; cyja'tzun o'cx ti'ja k'ukl kc'u'je. 

Jeremías 15 

Tkanil ti'j castiw 

1Chi Kman tma weye: Masque che cubsan Moisés ex Samuel nwitze, pero mlayx 
tzaj tz'e'y nc'u'je cyi'j ke xjal lu. K'manxa cye tu'n cyel lak'e' nwitze ex e cyxi'. 

2Ka ma tzaj cykanin teya tza'n tu'n cyxi', k'manxa nyole lu cye: Akeju banin cyi'j 
tu'n cycyim, il ti'j tu'n cycyim, akeju banin cyi'j tu'n cycyim tuj k'oj, il ti'j tuj k'oj 
tu'n cycyim, akeju banin cyi'j tu'n cycyim tu'n we'yaj, il ti'j tu'n we'yaj che cymel, 
ex akeju banin cyi'j tu'n cyxi k'i'n najchak, il ti'j che xel k'i'n najchak. 

3Akine Dios in chin k'mante jlu: Cxel nsama'ne cyaje txcaj castiw cyibaj: Che bel 
byo'n tuj k'oj, che xel jawo'n cyu'n tx'yan, che xel chyo'n cyu'n c'utz ex che bajel 
tzakin cyu'n txcup. 



1340 

 

 
Mam del Norte 

© 1993 Sociedades Bíblicas Unidas. 
  

 

 

4Ctzajel t-xobil cyi'j cycyakil nasyon twitz tx'otx' ti'j ju cbantel wu'ne cyi'j, tu'n 
tlaj mya ba'n ma tbincha Manasés tuj Jerusalén, aju rey te Judá, aju tcy'ajal 
Ezequías. 

5¿Alcye ctzajel k'ak'an tc'u'j cyi'je, akeye aj Jerusalén? ¿Alcye cbisal cyi'je? ¿Alcye 
jun ctzajel tkanin cyi'je ka ba'n ate'ye? 

6Ma tz'el cypa'n cyibe wi'je ex nok ttzal cyi'je ma tz'ajtz cyk'o'ne nwitze; tu'ntzun 
jlu ma chin oc tzokpaje cyi'je tu'n cynaje wu'ne, porque ma baj npasense tu'n 
tk'ak'an nc'u'je cyi'je. Akine Dios in chin k'mante jlu. 

7Ma che baj nsputune ke xjal najl tuj Jerusalén ic tza'n ttxa triw, ex ma che ex 
wi'ne cyuj ke tnam tuj tx'otx' lu; ma che cyaj nk'one ke xjal etzan wu'ne minti' 
cyc'wa'l, ex ma che naj wu'ne porque minti' ma cyaj cycolin tu'n cybinchante 
mya ba'n. 

8Mas nim meba xu'j ma che cyaj nk'o'ne cyxol ic tza'n ttxa tz'a'n at ttzi mar. Mer 
te chilcuk'ij tzaj camic wu'ne cyibaj ke txuybaj ex ke cyal cu'xun; nok minaben 
tzaj bis cyibaj wu'ne, tuc'ix xobajil. 

9Ma baj tipun txuybaj at wuk tal, ya minti'tl in jatz t-xew; in ch'ixwi ex bi'x ma 
naj tnabl; aju t-spic'umal k'ij ma meltz'aj te klolj. Alcye keju ma che cyaj ank'in, 
cxel nma'ne tu'n cycub byo'n cyu'n aj k'oj cyi'j. Akine Dios in chin k'mante jlu. 

Aju tyol Jeremías tu'n tlaj tbis 

10Ay bec'bil nwitze, aya ntxu'ye in ul talina nok tu'n ntene tuj k'oj cyuc'il cycyakil 
xjal. Mi jun ma tz'el nch'exo'ne pwak te, ex mi jun ma tzaj tkanin tch'ex weye, 
pero cycyakil in che kanin tu'n ttzaj mya ba'n wibaje. 

11O tma Kman cyja': Ax toc ccletela wu'ne tu'n ttena ba'n. Ax toc, wu'ne che ul aj 
k'oj ti'ja tu'n cycubsan twitza tuj tk'ijlalil oc tul c'ixbisabl ex bis. 

Tkanil tu'n Dios ti'j castiw at tu'n ttzaj cyibaj aj Israel 

12¿Alcye jun jacu tokj tbanil c'uxbil tu'n ex k'an c'uxbil in tzaj tuj tx'otx' tuj 
tbank'ab k'ij? 

13Akeye aj Israel, cxel nk'o'ne cyk'inumable ex cypwake cye aj k'oj cyi'je, tu'n t-
xi cyi'n nok cucx tu'n tlaj tcyakil il ma cybinchaye tuj tcyakil cytx'otx'e. 

14Che oquel nk'o'ne te cymajen ke aj k'oj cyi'je tuj jun tx'otx' minti' ojtzki'n 
cyu'ne, porque nimxix nk'oje ma tzaj cyi'je, mer ic tza'n k'ak' bi'x che bajel tz'e'ye 
tu'n, chi Dios. 

In cubsan Jeremías twitz Dios 

15Nman Dios, tcyakil ba'n tu'na, chin tna'ntza ex tzaja onil weye. K'o'nca t-xel 
cyi'j keju in che jyon wi'je tu'n ncube cyu'n. Mi'n ten tpasensa cyi'j ex mi'n chinx 
ttzokpi'na tu'n ncyime cyu'n. Ba'n tu'na ka tu'n tlaja in chin oc yaso'ne cyu'n. 

16Tej ttzaj yolina weye, cyaj wawa'ne tyola tuj wanmiye, nim o chin tzalaje cyi'j 
ex e oc te jun tzalajbil tuj wanmiye, porque etzan kine tu'na, aya Nman Dios 
Tajaw Tcyakil. 

17Minti' ma chin tene junx cyuc'il keju in che achin, ex atxix tej woque tuj tcwenta 
njunalxe in chin bete, ex nim ma tzaj nk'oje tu'n tlaj cyil xjal. 

18¿Tiku'n minti'x in baj ta'w c'ixc'oj wi'je? ¿Tiku'n minti' k'anbil ti'j c'ixbisabl 
weye ex minti'x in k'anit tu'n k'anbil? ¿Maj ic c'oquela te weye ic tza'n jun xoch 
nna'j tzkij a' tuj? Chi Jeremías. 

Aju tzak'webl tu'n Kman 

19In tzajtzun tzak'we'ne tu'n Kman ex tma: Ka ma tz'ajtz meltz'aja wuc'ile, 
jacutzun nc'ama juntl maj ex jacu tz'ajbentla te weye. Ka mi'n ma yolina ti'j yol 
nokx gan ex ka o'cx ma yolina ti'j yol at tajben, entons atzuna c-yolil te nxele, 
porque akeju xjal lu il ti'j tu'n cyajtz meltz'aj tuc'ila, ex mya aya tu'n taj meltz'aj 
cyuc'il. 

20Ic c'oquela wu'ne cye xjal lu ic tza'n jun muro k'an c'uxbil toc ti'j jun tnam ex 
cyuw tu'n tcub ti'j. Che k'ojel ti'ja, pero mlay cub ti'ja cyu'n, porque akine chin 
tel tuc'ila te colol ti'ja. 

21Cletela wu'ne tuj cyk'ab ke xjal mya ba'n, ex cletela wu'ne tuj cyk'ab xjal tx'u'j 
cywi'. Akine Dios in chin k'mante jlu. 

Jeremías 16 

Tzaj tma'n Kman te Jeremías alcye tu'n tbinchante 

1Tzaj yolin Kman wuc'ile ex tma cyja': 

2Mi'n txi tjyo'n t-xu'jila ex mi'n tzaj tc'wa'la tuj tx'otx' lu, 

3porque cxel nma'ne teya alcye cbajel cyi'j ke c'wa'l che ul itz'j tuj tx'otx' lu, ex 
alcye cbajel cyi'j cytxu' ex cyman. 

4Che cymel tu'n yabil xobajilxix ex mi jun c-ok'el cyi'j ex mi jun cbelex makunte 
cye; cucx che cyjel pale' twitz tx'otx' ic tza'n cytxa' alumaj. Che bel byo'n tu'n 
spad ex che cymel tu'n we'yaj, cxel chyo'n cyximlal cyu'n ke jil in che lipan twitz 
cya'j ex ke txcup te tjak' c'ul. 

5Ax icx tzaj tma'n Kman weye: Mi'n tz'ocxa tuj jun ja jatum in che bisun xjal ti'j 
jun cyimni, mi'n ok'a cyuc'il ex mi'n txi tk'ukba'na cyc'u'j, porque ma tz'el 
nlak'ba'ne nxtalbile, nc'ujlalile ex tk'ak'bil nc'u'je cyi'j ke xjal lu. Akine Dios in 
chin k'mante jlu. 

6Che cymel ke tij xjal ex ke c'wa'l tuj tx'otx' lu, mi jun cbelex makunte cye, mi jun 
c-ok'el cyi'j, mi jun cbajel tkesin t-ximlal ex mi jun c'elel tc'o'ẍin ti'j twi' tu'n tlaj 
tbis cyi'j. 

7Mi jun cxel k'inte wabj mi c'abj cye keju at cyxilen tuc'il ktzan cyimni tu'n 
tk'ukbanjtz cyc'u'j, masque a ktzan cyman ex ka ktzan cytxu' otok cyim. 

8Ax icx mi'n tz'ocxa tuj jun ja jatum nno'c jun nintz wa'n, mi'n cub ke'ya wa'l ex 
c'al cyuc'il. 

9Porque akine Dios, aju Tajaw Tcyakil ex Cydios aj Israel, cxel nma'ne jlu: Che 
bel naj ke bitz te nink'ij wu'ne tuj tnam lu, ex bitz te tzalajbil ex ke bitz te 
mejeble'n; a jlu cbantel wu'ne itz'x keye, ex axkeye che que'yilte. 

10Oc t-xi tma'na tkanil lu cye tnam xjal, tzul cykanin teya: ¿Tiku'n ma tzaj tma'n 
Kman tu'n ttzaj mya ba'n matijxix lu kibaje? ¿Alcyetzun mya ba'n ma kbinchaye? 
¿Alcye il o kbinchaye twitz Kman aju Kdios? Che chilo teya. 

11Atzun teya cxel ttzak'we'na: Chi Kman: Tu'nju in cyaj coline cyu'n ktzan 
cyxe'chele, e oc lpe' cyi'j ke tilbilal, e c'ulun cywitz ex e ajben cye, atzun weye in 
cyaj coline cyu'n ex minti' japun nleye cyu'n. 

12Atzun cyeye masxix ma tzic' cybinchbene mya ba'n cywitz ktzan cyxe'chele, 
porque teyle junjun cyeye ma tz'oc lpe' ti'j ju mya ba'n in tma'n tanmi ex minti' 
in chinx cynimane. 

13Cyja'tzun che elex nlajo'ne tuj tx'otx' lu, ex che xel nlajo'ne tuj jun tnam minti' 
ojtzki'n cyu'ne ex mi cyu'n ktzan cyxe'chele; atzun che ajbele k'ijl ex konic'an cye 
txkantl dios ex mlayx tzaj k'ak'an nc'u'je cyi'je. 

14Akine Dios in chin k'mante jlu: Tzul tk'ijlalil tu'n mi'n cymatl cyja': Cxel ktziyan 
jun yol axix toc twitz Kman aju etz k'inte cye aj Israel tuj Ejipt, che chiwt, 

15nok o'cx cxel cyma'n cyja': Cxel ktziyan jun yol axix toc twitz Kman aju etz 
k'inte cye aj Israel tuj tx'otx' tuj tbank'ab k'ij, ex cyuj cycyakil mastl tnam jatum 
otok che baj t-sputun, che chilo. Che ajetz meltz'aj wu'ne tu'n cyul tuj cytx'otx' 
aju xi nk'o'ne cye ktzan cyxe'chel ojtxi. 

16Akine Dios in chin k'mante jlu: Che xel nsama'ne nim xjal tu'ntzun cytzyet aj 
Israel cyu'n ic tza'n in che tzyet cyiẍ. Ax icx che xel nsama'ne nim xjal tu'ntzun 
cytzyet aj Israel cyu'n ic tza'n in che tzyet jil cyu'n cambal, ex che tzyetel cyu'n 
cywi' cycyakil nmak witz ex cywi' cycyakil tal witz, ax icxpe tuj tpaxil pic jatum 
cyewan cyib. 

17Porque in wile tcyakil cybinchben; minti' jun in cyaj ten tuj ewaj nwitze, ax icx 
ju cyil mlayx bant txi cyewan nwitze. 

18Cbel nk'o'ne cycastiw ic tza'nx cybinchben mya ba'n ex ic tza'nx cyil, porque 
ma baj cytz'ilsa'n twitz ntx'otx'e cyu'n ke tilbilal cydios cyimni ke, ex ma 
cybincha nimcu mya ba'n ic'un wu'ne tuj tcyakil tx'otx' etzan wu'ne. 

Oc ten Jeremías cubsal twitz Kman 

19Aya Nman, aya k'ol wipune ex aya clol weye, ti'ja nno'c nclon wibe tuj tk'ijlalil 
xobajil; max ttxa'npun tx'otx' che tzajel ke nasyon tu'n cyul tuc'ila ex oc cyma 
teya cyja': Minti' cyajben ke dios o che c'ulun ktzan kxe'chele cywitz ex minti' 
cyipun, nok o'cx sbul ke. 

20¿Jacupe bant cydios xjal cyu'nx? Jacu, pero mya ax toc Dios ke, chi Jeremías. 

Tzak'webl tu'n Kman 

21Cyja'tzun, ja'lo cxel nyec'une wipumale cye ex c'eleltzun cynic' ti'j ka akine 
Dios. 

Jeremías 17 

Aju il cybincha aj Judá ex aju cycastiw cyja'tok tcub 

1Akeye aj Judá, tz'ibamaj cyile twitz cyanmiye ex cyi'j ke cycach cy-altare tu'n 
tz'kab c'uxbil ttx'otx'il ex tu'n jun tal abj cyuwxix wen diamante tbi. 

2Ke cyc'wa'le in tzaj cyna'n ke cy-altare ex ke tze' in che c'ulune cywitz, akeju 
junx cycub cyuc'il ke tze' nimxix cyxak cywi' ke witz ma' cyjaw, 

3ex cywi' ke tal witz cyuj cojbil. Tu'n tlaj cyile oc nbincha'ye tu'n t-xi cyelk'a'n 
xjal cyk'inumable ex tu'n tel cyetzan ke tal witz in che ajben cyu'ne tu'n cyc'ulune 
cywitz tilbilal tuj tcyakil cytanmiye. 

4C'elel k'i'n tx'otx' cyeye, aju xi nk'o'ne te cyetzbile, ex che oquele te cymajen ke 
aj k'oj cyi'je tuj tx'otx' minti' ojtzki'n cyu'ne, porque ma tzaj nim ntx'u'jile cyu'ne, 
ic tza'n jun k'ak' in julin wen ex mlay yupj. 

Junjun yol te k'ol nabl 

5Chi Kman cyja': Tzajxwit mya ba'n tibaj ju xjal nno'c ke' tc'u'j ti'j juntl xjal, ex 
nno'c ten kanil onbil te, ex nne'l tpa'n tib wi'je. 

6Ic c'oquel ic tza'n jun wi' tal tze' tuj tzkij tx'otx' minti' in pon canun jbal ti'j, in 
ch'iy tuj tzkij tx'otx' at atz'an tuj jatum mi a'l jun xjal najl. 

7Pero cy'iwla'n te xjal k'ukl tc'u'j wi'je ex o'cx k'ukl tc'u'j wi'je. 

8Ic c'oquel ic tza'n jun wi' tze' awa'n ttzi nima, ponin tloc' max ttzi a', minti' in 
tna'n oc in tzaj ta'w cyak ex puro cha'x ctel t-xak tcyakil maj. Ka minti' ma tzaj 
jbal, minti' in baj tc'u'j ex minti' in xi tcolin tu'n ttzaj tk'o'n twitz. 

9Puro sbul cyanmi xjal twitz tcyakil ti'xti ex jumajx mya ba'n. ¿Alcye jun jacu tz'el 
tnic' ti'j?. 

10Akine Dios in baj nque'yine tuj cyanmi xjal ex in baj nxpich'une tuj cyximbetz 
tu'n t-xi nk'o'ne chojbil teyle junjun ic tza'nx tbinchben ex ic tza'nx tak'unben, 
chi Kman. 

11Aju xjal in cnet tk'inumabl mya tuj tumel, ic tten ic tza'n jun tzchin nno'cx pake' 
cyibaj jos mya te; tuj tmij tabk'iyil cbel naj tk'inumabl ex te mancbil c'oquel te 
jun xjal minti' tnabl. 

12Aju tja Dios at kxol, atzun tk'ukbil tbanilxix oc k'o'n te ma' toclen atxix t-xe 
tnejel. 

13Nman, aya oybil cye aj Israel, ctzajel nim cych'ixwi cycyakil keju ma cyaj colina 
cyu'n. Cycyakil keju ma tz'el cypa'n cyib ti'ja che bel naj ic tza'n jun biybaj tz'iban 
tuj kuk, tu'nju tcyajlen colina cyu'n, aya twi a' itz'. 

In cubsan Jeremías twitz Kman 

14Chin tk'anin oca Nman ex chin bantele; chin tcloma Nman ex chin cletele, 
porque o'cx aya in jaw nnimsa'ne tbiya. 

15In tzaj cyma'n xjal weye cyja': ¿Ti ma baj ti'j tyol Kman? ¿Jat ma japun? E tjapun 
bi'x ja'lo. 

16Masque ic cyyol, pero minti' ma txi nkanine teya tu'n ttzaj t-sama'na castiw 
cyibaj ex minti' in wajbe'ne tu'n ttzaj c'ixbisabl cyibaj. Ba'n tu'na alcye o txi 
nma'ne cye. 

17Mi'n tz'oca te xobtzal weye Nman, porque aya colol weye oc ttzaj mya ba'n. 

18E tcub cych'ixwi ke aj k'oj wi'je ex mya weye nch'ixwi tu'n tcub. Ake e cyjaw 
sec'paj ex mya a kine; e ttzaj mya ba'n cyibaj, ex k'ontza yajbil cyuwxix cyi'j. 

Tu'n tjapun aju cyaj bant ti'j k'ij te ojlabl 

19Tzaj tma'n Kman weye cyja': Txi'ya ex we'cuya ttzi tpwertil tnam Jerusalén 
jatum in che ocx ex in che etz ke rey cye aj Judá; ax icx cbantel tu'na cytzi' mastl 
pwert te tnam. 

20K'manxa cye xjal cyja': Akeye aj Judá, cyuc'ix ke cyreye ex cycyakile najl keye 
tuj Jerusalén, akeye in che ocxi ttzi pwert, cybintze tyol Kman: 

21Chi Kman cyja': Ten cycwente ti'j tu'n tjapun k'ij te ojlabl cyu'ne, mi'n tzaj 
cyi'ne iktz ex mi'n tz'octz cyk'o'ne tuj tnam Jerusalén tuj k'ij te ojlabl. 

22Ax icx mi'n tz'etz cyi'ne mi jun iktz tuj cyjaye tuj k'ij te ojlabl ex mi tu'n toc 
cymaco'ne jun ak'untl, cypa'mile k'ij te ojlabl tu'n cyajbene weye, ic tza'n xi 
nma'ne cye ktzan cyxe'chele ojtxi. 

23Atzun cye minti' inx cybi'n ex minti' inx cyniman, nok o'cx cub cycyuwsa'n 
cyanmi ex minti' xi cyniman ncawbile. 

24Pero ka axix toc ma chinx cynimane, ka mi'n ma tzul cyi'ne iktz ttzi tpwertil 
tnam tuj k'ij te ojlabl, ka ma tz'el cypa'ne k'ij lu tu'n cyajbene o'cx weye, ex ka 
mi'n tz'oc cymaco'ne mi jun ak'untl tuj k'ij lu, 

25entons cucx che oquetz ke rey cytzi tpwertil tnam lu. Akeju in che cub ke' tuj 
tk'ukbil David che oquetz cyuj carwaj ex cyjax cyibaj chej, cyuc'in cyib cyuc'il ke 
nejenel, cyuc'ix ke xjal aj Judá ex ke xjal najl tuj Jerusalén ex cucx che tel xjal tuj 
tnam Jerusalén. 

26Che ul ke xjal najl cyuj ke tnam ate' tuj Judá, cyuc'ix keju ate' ti'jele tnam 
Jerusalén, keju najl tuj cytx'otx' tiyjil Benjamín, keju najl tuj chk'ajlaj t-xe witz, 
keju najl tuj tiwitz tx'otx' ex keju najl tuj tx'otx' Néguev. Ctzajel cyi'n cyoyaj tu'n 
tul tuj tja Dios, ex atzun ke jlu; ke alumaj patun in che cub ex ke mastl chojbil, ke 
oyaj ti'j twitz awal, storac ex ke oyaj te ak'bil chjonte. 

27Katzun minti' ma txi cynimane nleye tu'n tel cypa'ne ju k'ij te ojlabl, tu'n 
cyajbene o'cx weye ex tu'n mi'n tocx cyk'o'ne iktz tuj Jerusalén tuj k'ij te ojlabl, 
entons c'oquel nk'o'ne cyk'ak'al tpwertil tnam, che bajel tz'ey ke tja rey tu'n, ex 
aju k'ak' lu mi a'l jun jacu yupj tu'n. 

Jeremías 18 

Jun techal ti'j binchal xar ex ju xcab tx'otx' 

1Tzaj yolin Kman wuc'ile ex tma: 

2Tcu'xa ma tja ju binchal xar, ex atzun cxel nma'ne jun tkanil teya. 

3In cu'xtzune ex cnet ju binchal xar wu'ne in ak'nan ti'j xcab tx'otx' tibaj jun tal 
rwed in sutin, 

4ex aju xar in banttok tu'n mya ba'n nne'la binchben te. Entons oc ten binchal 
juntl xar ti'jx xok'l lu, tejxi tbant ic tza'nx tajbil. 

5Tzajtzun tma'n Kman weye cyja': 

6Akeye aj Israel, ¿baka mlay bant wu'ne cyi'je ic tza'n in bant tu'n binchal xar ti'j 
xcab tx'otx'? Akeye ic cytene tuj nk'abe ic tza'n xcab tx'otx' tuj tk'ab binchal xar. 
Akine Cymane in chin k'mante jlu. 

7Oc tcub nximane tu'n tcub nxitune jun nasyon ex ka jun cawbil tu'n tnaj wu'ne, 

8katzun ma tz'el tpa'n tib nasyon lu ti'j mya ba'n, mlaytzun tzaj nk'o'ne castiw 
tibaj, aju banimaj ti'j wu'ne tu'n ttzaj nk'o'ne. 

9Ax icx ka ma cub nximane tu'n tjaw nbincha'ne jun nasyon ex ka jun cawbil tu'n 
tch'iy wu'ne, 

10katzun aju nasyon lu ma tbincha mya ba'n ex minti' ma txi tniman aju cxel 
nma'ne te, mlaytzun tzaj nk'o'ne xtalbil banimaj ti'j wu'ne. 

11Atzun ja'lo k'manxa cye aj Judá ex cye ke xjal najl tuj Jerusalén ka akine Dios in 
chin k'mante jlu: Niban tbaj bant jun mya ba'n wu'ne tu'n ttzaj nsama'ne cyibaje; 
in chin ximane ti'j tu'n tcub cycastiwoye. Ja'lo cycolin cyaje aju be mya ba'n k'i'n 
cyu'ne, cych'expume cymodiye ex cybinchbene. 

12Atzun cye xjal oc cyma' teya: Mi'n baj tnajsa'n tk'ija ki'je, porque keye ba'n tu'n 
ktene ic tza'nx kajbile, ex cucx cbantel ku'ne aju mya ba'n in tma'n kanmiye, che 
chilo. 

13Tu'ntzun jlu in tma'n Kman: Cykaninxe cye ke nasyon ka at jatum o baj jun 
ti'xti ic tza'n jlu. Jumajx mya ba'n ma cybincha aj Israel. 

14¿Atpe maj in cub naj ttxa che'w cywi' ke nmak pic ate' twi witz Líbano? ¿Tzinpe 
in che aj tzkij ke a' in che tzaj tuj tx'otx' najchak? 

15Atzun ke xjal etzan wu'ne ma tzic' nna'njtze cyu'n ex in cub cypatun storac 
cywitz ke dios minti' cyajben. Ma che el tzpet ti'j be ba'n aju in che bet tuj ojtxi, 
ex in che bet cyuj ke tk'ab be minti' ojtzki'n cyu'n. 

16Cyja'tzun bi'x ma cub xitj cytanmi ex te jumajx ma tz'oc te cyxmaybil xjal. 
Cycyakil keju che ic'el tuj lugar lu che sec'pajtel ti'j ex cxel cyyucun cywi' tu'n 
tlaj. 

17Che bajel nsputune aj Israel ic tza'n tu'n cyk'ik' in tzaj tuj tjawitz k'ij, ex wu'ne 
che elel ok cywitz ke aj k'oj cyi'j. Oc tpon tk'ijlalil tu'n tcub cycastiw, nok ttzal 
wi'je c'ajel nk'o'ne cywitz ex mya nwitze. 

Cub cyximan xjal tu'n cybinchante mya ba'n ti'j Jeremías 

18Che chi xjal: Ko ximan ti'j tu'n tbant jun mya ba'n ku'n ti'j Jeremías porque 
¿baka minti' pal tu'n ttzaj cyk'o'n xnak'tzbil ke, baka minti' xjal at cynabl tu'n 
ttzaj cyk'o'n kconsej, ex baka minti' t-sanjel Dios ate' tu'n ttzaj cyma'n tyol Dios 
ke? E tjaw knic'an yol ti'j ex mi'n txi kniman aju in tma'n ke, che chi xjal. 

Aju tna'j Dios Jeremías 

19Aya Nman, k'ontz twi'ya wi'je. Bintza aju in cyma'n ke aj k'oj wi'je. 

20¿Ba'npe tu'n tajtz cyk'o'n mya ba'n te t-xel xtalbil? Porque lu ke xjal ma baj 
cybincha'n jun jul tu'n ncu'x tz'ake tuj. Na'ntza tej ncubsane twitza cyi'j ex tej t-
xi nma'ne teya tu'n twe' ttx'u'jila cyi'j. 

21Atzun ja'lo, e cybaj cyim ke cyc'wa'l tu'n we'yaj ex e cycub byo'n ke xinak tu'n 
spad; e cycyaj ten xu'j minti' cychmil ex minti' cyal, e cybaj cyim ke xinak tu'n 
tx'u'j yabil, atzun ke cu'xun e cycyim tuj k'oj, 

22ex e cyjaw sch'in tuj cyja tu'n cyxobil oc cypon t-samana aj k'oj cyi'j nok 
minaben, porque ma baj cylacu'n jun jul tu'n ncu'x tz'ake tuj ex ma cub cyk'o'n 
c'obil tuj nbeye. 

23Pero ba'n tu'na, Nman, tcyakil mya ba'n ma baj cybincha'n wi'je tu'n ncyime. 
Mi'n cub tnajsa'na cybinchben mya ba'n, ex mi'n cub tnajsa'na cyil. E tcub cyi'j 
tu'na ex k'oncuya cycastiw tuc'il ttx'u'jila. 

Jeremías 19 

Aju techal ti'j ẍok' cub tpa'n Jeremías 

1Chi Kman weye: Txi'ya lak'ol jun ẍok' xcab tx'otx' ttx'otx'il, ex che tuc'inxa 
tuc'ila junjun cytijil xjal te tnam ex junjun cytijil pal, 

2texa tuj tnam tu'n tpona tuj chk'ajlaj Ben-hinom tbi, tcub tena twitz tpwertil 
tnam jatum in che ex xo'n ttx'akan c'il, ex atzun k'manxa ke yol cxel nma'ne teya. 

3K'manxa cyja': Akeye rey cye aj Judá ex akeye aj Jerusalén, cybintze tyol Kman 
aju Tajaw Tcyakil ex Cydios aj Israel: Ctzajel nsama'ne jun nintz yajbil tibaj lugar 
lu ex cycyakil keju che bil ti'j tkanil lu, bi'x c'elel twinkil cyẍcyin tu'n. 

4Porque ma tz'el cypa'n cyib aj Israel wi'je, ma tz'ajben lugar lu cyu'n tu'n 
cyc'ulun cywitz tilbilal nno'c cydiosin mastl nasyon, ex ma cub cypatun storac 
cywitz junxitl dios minti' ojtzki'n cyu'n, mi cyu'n ke cyxe'chel ex mi cyu'n ke rey 
cye aj Judá. Ax icx ma che cub cybyo'n nim xjal minti' cyil tuj lugar lu. 

5Ax icx ma jaw cybincha'n ke altar tu'n tcub cypatun ke cyc'wa'l tibaj te jun 
chojbil te Baal, ex baka o txi nma'ne tu'n tbant jlu cyu'n. Misicyer ma cub 
nximane tu'n tbant icju. 

6Cyja'tzun tzul tk'ijlalil mya ax Tofet tbi lugar lu c'oquel ex mya ax Ben-hinom, 
nok o'cx Chk'ajlaj te Biybil c'oquel tbi. Akine Dios in chin k'mante jlu. 

7Tuj lugar lu cbajel ntzpet-sa'ne cyximbetz aj Judá ex aj Jerusalén. Oc nbincha'ye 
tu'n cycub tz'ak tuj cyk'ab keju in che jyon tumel tu'n cynaj, ex tu'n cycub byo'n 
tu'n spad cyu'n aj k'oj cyi'j, tu'ntzun tajben ju cyximlal te cychi' c'utz ex te cychi' 
txcup. 

8C'oquel nk'o'ne tnam lu te jun xobajil ex che xmayil xjal ti'j; cycyakil keju che 
ic'el bet tuj che jawil labin ti'j ex che oquel ten xmayil ti'j porque otok cub xitj. 



1348 

 

 
Mam del Norte 

© 1993 Sociedades Bíblicas Unidas. 
  

 

 

9Oc nbincha'ye tu'n t-xi cychyo'n xjal ke tal cyc'wa'l, ex cxel cychyo'n ke cyuc'il 
tu'n tlaj minti' cywa, tu'nju cytxolban cyib aj k'oj ti'jele tnam, akeju in che jyon 
tumel cyi'j tu'n cynaj cyu'n, chicuya cye, chi Kman. 

10Tbajlenxi tma'na jlu, pa'n cubtzuna aju ẍok' cywitzx ke xjal uc'in tu'na, 

11ex k'manxa cye: Chi Kman aju Tajaw Tcyakil: Cyja'tzun che telba ke xjal wu'ne 
tuj tnam lu ex tuj nasyon lu, ic tza'n ma tenba aju ẍok' ma cub pax ex mlay bant 
tu'n tbaj binchet juntl maj. Che belex cymaku'n ke cyimni tzalu tuj Tofet tu'n tlaj 
minti' mastl lugar jatum tu'n cycu'x makut. 

12Atzun jlu cbantel wu'ne ti'j tnam lu ex cyi'j keju najl tuj. C'oquel nk'o'ne tnam 
lu ic tza'n lugar Tofet. Akine Dios in chin k'mante jlu. 

13Ke ja tuj Jerusalén che oquel nk'o'ne te tz'il, cyuc'ix ke cyja ke rey cye aj Judá, 
ex ke twi ja jatum in cub cypatun storac cywitz che'w, twitz k'ij ex twitz xjaw, ex 
jatum in cub cyko'n ta'l twitz uva te jun oyaj te junxitl dios. Ic c'oquel tcyakil jlu 
ic tza'n lugar Tofet, chi Dios tzaj tma'n te Jeremías. 

14Tbajlenxi jlu, ajtz Jeremías tuj lugar Tofet jatum otok txi t-sama'n Kman tu'n 
tyolin te t-xel, cub we' twitz tja Dios ex xi tma'n cye xjal cyja': 

15Ate Kman aju Tajaw Tcyakil ex Cydios aj Israel chi cyja': Ctzajel nsama'ne 
castiw tibaj tnam lu ex cyibaj tnam cyvesin cyib tuc'il ic tza'n o nmaye, porque 
ma cub cytzacsin cynabl tu'n mi'n t-xi cyniman nyole. 

Jeremías 20 

Tkanil tu'n ttzaj mya ba'n ti'j Pasur, aju aj k'oj ti'j Jeremías 

1Tej tbinte Pasur aju tcy'ajal Imer, ex aju pal ex nejenel ma' toclen tuj tja Dios, ka 
in yolintok Jeremías ti'j yol in tzaj k'ma'n te tu'n Dios, 

2xi tma'n tu'n tbaj asyalin Jeremías ex tu'n cyocx k'o'n tkan tuj toy' tze' tcubsa'n 
ttzi' nintz pwert Benjamín tbi, tcub twitz tja Dios. 

3Te juntl k'ij tej t-xi tma'n Pasur tu'n cyetz k'i'n tkan Jeremías tuj toy' tze', xi 
tma'n Jeremías te: Aju tbiya Pasur ma ch'expet tu'n Kman, ex atzun tbiya ma 
tz'oc, Magor-misabib, (atzun in tma'n: At xobajil tuj tcyakil part). 

4Porque chi Kman: Ctzajel nim xobajil ti'ja wu'ne, ax icx cyi'j cycyakil tamiwoya 
nok tu'n tlaja; ex twitzxa che bel byo'n tu'n spad cyu'n aj k'oj cyi'j. Che xel nk'o'ne 
cycyakil aj Judá tuj tk'ab rey te Babilonia tu'n cyxi k'i'n pres tuj Babilonia ex ka 
tu'n cycub byo'n tu'n spad. 

5Ax icx cxel nk'o'ne tcyakil k'inumabl at tuj tnam lu cye aj k'oj, tuc'ix tcyakilju at 
cye xjal ex ke ti'xti wi'yilxix, ex tcyakil cyk'inumabl ke rey cye aj Judá c'elex cyi'n 
tu'n t-xi cyi'n tuj Babilonia. 

6Atzun teya Pasur, cxel k'i'na pres tuj Babilonia junx cyuc'il cycyakil keju ate' tuj 
tjaya. Atzun cymela ex atzun cbelex maku'na cyuc'ix cycyakil ke tamiwoya, akeju 
xi tpacba'na ju yol te sbubl cye, chi Jeremías. 

Cyuw o yolin Jeremías tuc'il Kman 

7Aya Nman, ma chin cub t-sbu'na ex ma wak'e ambil tu'n nsbunjtze; tu'nju aya 
mas cyuw, ma cub wi'je tu'na. Nok te tzebl in chin oque cyu'n xjal tcyakil k'ij; 
cycyakil in che xmayin wi'je. 

8Tcyakil maj oc in chin yoline, in xi nma'ne tkanil tu'n ttzaj yajbil cyuw ex xitbil; 
coc'x in chin oc ic'le'ne cyu'n xjal ex in chin xmayinjtze cyu'n tu'nju in xi nma'ne 
tyola cye. 

9Ka ma nmaye: Ya mi'n chin ximantle ti'j Kman ex mi'n chin yolintle ti'j ju in 
tma'n, entons nno'c tyola tuj wanmiye ic tza'n jun k'ak' in naj nim tu'n ex in julin 
max tuj nbakile. Masque ma tz'oc tilil wu'ne tu'n twe' nyoline, pero minti'x in 
we' nyoline. 

10O nbiye ke xjal in che jasin ex in cyma'n wi'je: At xobajil tuj tcyakil part. Ex che 
chitl in cyma'n: E kxi' k'ol part ti'j. Cycyakil wamiwoye in che ayon ti'j tu'n njaw 
tolje ex in cyma'n: Mya yaj cub tz'ak tuj sbubl ku'n, entons cbel ti'j ku'n ex atzun 
c'oquel kk'o'n t-xel ti'j, che chi. 

11Pero aya Nman Dios ata wuc'ile ic tza'n jun soldad mi a'l jun jacu xcye' ti'j; keju 
in che jyon wi'je tu'n ncube cyu'n, che bel tz'ak ex mlay che xcye' wi'je; cbajel 
cyipun, cbel cych'ixwi te jumajx ex mlay tzic' tna'njtz. 

12Aya Nman Dios aju Tajaw Tcyakil, ke xjal tz'aklxix in che oc tuj malbil tu'na, 
ojtzki'n cyximbetz xjal tu'na ex aju at tuj cyanmi; waje tu'n tic' nwitze ti'j castiw 
cbel tk'o'na cyibaj ke xjal lu, porque tuj tcwenta ma cyaj nk'o'ne tu'n t-xi 
tbincha'na wi'je. 

13Che bitzane te Kman ex cynimsa'n jawe tbi, porque a in clonte ju xjal at tbis tuj 
cyk'ab ke xjal mya ba'n. 

14Nokwit ba'n toc te minti' tajben aju k'ij tej wul itz'je. Cuchiwt mya cy'iwla'n aju 
k'ij tej wul pok'sa'ne tu'n ntxu'ye. 

15Cuchiwt cub tcastiw ju xjal o jaw tzalaj nmane tu'n, tej tmante tkanil ka k'a jun 
tc'wa'l otok tzul itz'j. 

16Cuchiwt ic tz'oc xjal lu ic tza'n ke tnam o che baj t-xitun Dios te jumajx. Cuchiwt 
tbi tk'ajk'ajel cywi xjal in che ok' te prim ex tk'ajk'ajel cywi xjal tuj k'oj te 
chilcuk'ij. 

17Nokwit in cub byo'ne tuj talbil ntxu'ye; awtlo ntxu'ye oc te mukbil weye ex 
awtlo in cyaj tene tuj talbil ntxu'ye te jumajx. 

18¿Tiku'n in etze tuj talbil ntxu'ye nok tu'n tic' nwitze ti'j ta'w yajbil ex ta'w bis 
ex tu'n tjapun baj ju wank'ible tuj ch'ixbajil? 

Jeremías 21 

Tkanil castiw tu'n tcub tibaj tnam Jerusalén 

1Xi sama'n Pasur aju tcy'ajal Malquías, tu'n rey Sedequías, tuc'ix pal Sofonías aju 
tcy'ajal Maasías, e je'x sama'n tu'n cyyolin tuc'il Jeremías ex tu'n t-xi cyma'n te 
cyja': 

2Binchama xtalbil, kaninxa te Kman ti cbajel ki'j, porque ma tz'oc tzokpaj 
Nabucodonosor ki'j, aju rey te Babilonia. Balo taj Kman tu'n tbant jun binchben 
nim tipumal tu'ntzun tel lak'e' Nabucodonosor ki'j, che chi. Yolintzun Kman tuc'il 
Jeremías. 

3Atzunte Jeremías xi ttzak'we'n cye xjal otok che'x sama'n tu'n Sedequías: 
Cyk'manxe te Sedequías cyja': 

4Ate Kman aju Cydios aj Israel ma tma cyja': Akine chin binchalte tu'n cyajtz 
meltz'aje ex tu'n cyul nchmo'ne tuj tmijil tnam tuc'il cymacbile tocx tuj cyk'abe, 
akeju in che ajben cyu'ne te cyk'ojbile, ti'j rey te Babilonia ex cyi'j aj Caldey, akeju 
aj k'oj cyi'je ate' ti'jxi tnam. 

5Ax kine chin oquel tzokpaje k'ojlel cyi'je tuc'il wipumale, tuc'il nk'oje ex 
ntx'u'jile nimxix. 

6Che bel nbyo'ne cycyakil xjal najlke tuj tnam lu tu'n tx'u'j yabil plojxix, ex cyuc'ix 
ke alumaj che cymel. 

7Ex te tibajxi cxel nk'one Sedequías aju rey cye aj Judá tuj tk'ab Nabucodonosor, 
junx cyuc'il ke xjal at cyoclen ttxlaj, ex cyuc'ix ke t-soldad ex ke xjal otok che cyaj 
ank'in tuj tnam tic'lenxi tx'u'j yabil, k'oj ex we'yaj, ex che xel nk'o'ne tuj cyk'ab 
aj k'oj cyi'j, akeju cyaj che cub byonte cye. Che bel byo'n tu'n spad tu'n 
Nabucodonosor, ex mlay tzic'x cyi'j tu'n mi'n cycub byo'n, ex mlay tzaj k'ak'an 
tc'u'j cyi'j. Akine Dios in chin k'mante jlu. 

8Ax icx k'manxa cye tnam xjal, chi Dios in tma'n cyja': Cxel nk'o'ne ambil cye tu'n 
tjaw cysc'o'n jun cybe: Ka aju be te chwinklal, ex ka aju be te camic. 

9Alcye ma cyaj ten tuj tnam lu, cymel tuj k'oj, tu'n we'yaj ex ka tu'n tx'u'j yabil, 
atzunju ma tz'ex ex ma txi tk'on tib cyuc'il aj Caldey, akeju cytxolban cyib ti'j 
tnam, mlay cyim, oc cletel. 

10Porque ma cub nximane tu'n ttzaj wi'ne jun mya ba'n tibaj tnam lu te t-xel ju 
ba'n. Cxel nk'o'ne tnam tuj tk'ab rey te Babilonia ex c'oquel tk'o'n tk'ak'al. Akine 
Dios in chin k'mante jlu. 

Tkanil te rey cye aj Judá ti'j k'oj tzul 

11Ax icx tzaj tma'n Kman weye: Txi'ya yolil tuc'il rey te Judá ex cyuc'il keju ate' 
tuj tja, ex k'manxa cye: Cybintze aju tkanil tu'n Kman: 

12Akeye tiyjil David, cybintze tyol Kman: Cybinchanxe cyi'j xjal tuj tumelxix 
tcyakil k'ij; cyclome ke xjal in che baj yajla'n cyu'n keju yajlal cye, tu'ntzun mi'n 
ttzaj ntx'u'jile cyi'je tu'n tlaj cybinchbene mya ba'n, porque ka mi'n, jacu tzaj 
ntx'u'jile cyi'je, ic tza'n jun k'ak', ex oc tc'ant mi a'l jun jacu yupj tu'n. 

Tkanil castiw tu'n tcub tibaj tnam Jerusalén 

13Akeye xjal aj Jerusalén najlkeye twi' jun tal witz puro pc'at ex txolin cyi'je cyu'n 
tk'ab xak, ma tzaj nk'oje cyi'je akeye in cyma'ne cyja': ¿Alcye ba'n toc tzokpaj 
ki'j? ¿Alcye jacu pon max jatum ta' kcolbil kib? 

14Cbel cycastiwoye wu'ne ic tza'nx cybinchbene; c'oquel nk'o'ne tk'ak'al chc'ul 
at tuj cytx'otx'e, ex tu'n k'ak' lu cbajel tz'e'y tcyakil ttxa'nile tnam. Akine Dios in 
chin k'mante jlu. 

Jeremías 22 

Aju tkanil pon tuj tja rey te Judá 

1Tzaj tma'n Kman weye cyja': Txi'ya tuj tja rey ex k'manxa tkanil lu: 

2Aya rey te Judá, aya k'ukl tocx tuj tk'ukbil David, cyuc'ix ke xjal at cyoclen ttxlaja 
ex cycyakil xjal najl tuj tnam lu, cybintze tyol Kman cyja': 

3Cybinchame aju tz'aklxix ex aju ba'n, cyclome ke xjal tuj cyk'ab keju in che baj 
yajlan cye, mi'n cybinchaye mya ba'n ex mi'n che elk'ane cyi'j stranjer xjal, mi 
cyi'j ke c'wa'l minti' cyman, mi cyi'j ke meba xu'j ex mi'n cub cybyo'ne ke xjal 
minti' cyil. 

4Ka axix toc ma cybinchaye aju ma txi nma'ne cyeye, entons ke rey in che ocx ke' 
tuj tk'ukbil David, cucx che oquetz ttzi tpwertil tja rey cyjax ke cyuj carwaj ex 
cyibaj chej, cyuc'in cyib cyuc'il ke xjal at cyoclen cytxlaj ex cyuc'ix ke tnam xjal. 

5Katzun minti' ma txi cynimane yol lu, cxel nma'ne jun yol axix toc wu'nx wibe, 
aju tja rey nok ttx'akan cyjel ten. Akine Dios in chin k'mante jlu. 

6Porque chi Kman ti'j tja rey te Judá: Ic ttena te weye ic tza'n tx'otx' Galaad, ex ic 
tza'n twi witz Líbano, pero cxel nma'ne jun yol axix toc ti'ja: C'oquela wu'ne te 
jun tzkij tx'otx' ex te jun lugar minti' cynajbil xjal tuj. 

7Che xel nsama'ne ke xjal banin cyten cyuc'il cymacbil in che ajben tuj k'oj te 
xitul teya, cbajel cytx'emin ke tkan ja wi'ten tbanilxix che que'yin ex c'oquex 
cyk'o'n tuj k'ak'. 

8Tbajlenxitzun jlu, oc cyic' bet xjal te nimcu nasyon ttxlaj tnam lu cxel cykanin 
cye cyuc'il: ¿Tiku'n ma tbincha Kman icju ti'j nintz tnam lu? 

9Ex ctzajel tzak'we'n cye: Tu'nju minti' ma japun cyu'n aju yol cyaj bant ti'j tu'n 
Cydios cyuc'il, ma che oc ten c'ulul cywitz ke tilbilal ex ma che ajben cye. 

Aju tkanil tu'n Jeremías ti'j Salum 

10Mi'n che ok'e ti'j ktzan rey Josías, mi'n che ok'e ti'j tcyimlen; masxix che ok'e 
ti'j Salum aju tcy'ajal; ma txi k'i'n najchak ex mlay tz'ajtz meltz'aj juntl maj, mlayx 
tzul meltz'aj tuj tx'otx' jatum ul itz'j. 

11Porque chi Kman ti'j Salum aju tcy'ajal Josías aju ktzan rey te Judá, aju cyaj ten 
te cawil tcyimlenxi ktzan tman ex aju ma tz'ex k'i'n tuj lugar lu: Mlayx tzul 
meltz'aj, 

12nok o'cx max cymel tuj tnam jatum ma pon k'i'n, ex mlayx tz'ajtz meltz'aj juntl 
maj que'yilte tnam lu. 

Tkanil ti'j Joacim 

13Ay bec'bil twitza, aya in jaw tbincha'na tjaya ma' twa'l tu'n sbubl ex mya tuj 
tumel; in che oc tk'o'na ke xjal ak'nal ti'j ex minti' in xi tchjo'na twi cyc'u'j. 

14In tma'na cyja': Cjawil nbincha'ne jun njaye matijxix wen, ela' colin tten ex ma' 
tuj, cyjel nk'o'ne ventan ti'j, c'oquel nk'o'ne tz'lom tze' wi'ten tujile ex c'oquel 
nk'o'ne tc'a' cyak que'yin, chiya. 

15¿Tu'npetzunju in baj tbincha'na tjaya ti'j tbanil tze' wi'ten c'oquela te jun nintz 
rey tuj twitza? Aju ktzan tmana o tz'ank'in tuj txubtxaj, o tbincha aju tz'aklxix ex 
o bet tuj tumel, cyja'tzun puro ba'n ela te te. 

16Tuj tumel xi tbincha'n cyi'j meba ex cyi'j keju in che baj yajla'n, ex cyja'tzun 
ba'n ela te te. O bant tu'n icju, tu'nju el tnic' wi'je. Akine Dios in chin k'mante jlu. 

17Atzun teya, o'cx nno'c tilil tu'na tu'n tcambanteya cambabl mya tuj tumel, in 
che cub tbyo'na ke xjal minti' cyil, in che baj tyajla'na ke t-xjalila ex nne'l ti'na 
aju at cye, chi Kman te Joacim. 

18Cyja'tzun chi Kman ti'j Joacim aju tcy'ajal Josías, aju rey te Judá: Mi a'l jun cjawil 
ok' ti'j oc tcyim, mi a'l jun cxel tma'n tuj ok'el cyja': Ay Wermaniye, ay Wanbe, ay 
Nman, ay Tat Rey, che chiwt. 

19Cbelex maku'n ic tza'n jun bur, cxel jawo'n ex c'elex xo'n ti'jxi tnam Jerusalén. 

Tkanil ti'j tnam Jerusalén 

20Akeye aj Jerusalén, cyjaxe twi witz Líbano ex cyjaw sch'ine, tjaw tk'ajk'ajel 
cywi'ye tuj tx'otx' Basán, cyxi sch'ine max cywi' ke tal witz Abarim, porque 
cycyakil ke tnam mojl cyyole cyuc'il ma che naj. 

21In yoline cyuc'ile tuj tk'ijlalil tej txubtxaj ate'ye, pero minti' inx cybine. Ex cyja'x 
cybinchaye t-xe tnejel, minti' o cyajbeye tu'n t-xi cybine nyole. 

22Tu'n cyk'ik' che xel jawo'n cycyakil ke nejenel cyeye ex akeju tnam mojl cyyole 
cyuc'il che xel k'i'n pres tuj juntl tnam najchak. Entons cbel cych'ixwiye ex cnajel 
cynable tu'n tlaj tcyakil cybinchbene mya ba'n. 

23Akeye txubtxaj ate'ye tuj cyjaye binchamaj ti'j tze' wi'ten tzajni k'i'n twi witz 
Líbano, che jawil ayayane oc ttzaj c'ixc'oj cyi'je, ic tza'n c'ixc'oj in tzaj ti'j jun xu'j 
oc nnu'l itz'j tal. 

Tkanil tu'n Dios te rey Jeconías 

24Chi Kman o tma te Jeconías aju tcy'ajal Joacim aju rey te Judá: Cxel nma'ne jun 
yol axix toc wu'nx wibe: Masque icwit ttena ic tza'n jun xmulk'abaj in ajben te 
seyarbil toc ti'j tal nbank'abe, pero c'elel wi'ne, 

25ex cxel nk'o'ne tuj cyk'ab aj k'oj ti'ja, akeju in che ximan ti'j tu'n tcub byo'na 
cyu'n, akeju nimxix in xoba cywitz. Cxel nk'o'ne tuj tk'ab Nabucodonosor aju rey 
te Babilonia, ex tuj cyk'ab aj Caldey. 

26C'elex nlajo'na tuc'ix ttxu'ya ex che xel k'i'ne tuj jun tx'otx' jatum mya a e ul 
itz'je, ex maxtzun che cymele cycabile. 

27Cyja'tzun mlayx che ul meltz'aje tuj tx'otx' nimxix cyganiye tu'n cyul meltz'aje 
tuj, chi Kman te Jeremías. 

Tkanil ti'j Jeconías tu'n Jeremías 

28¿Icpe tten Jeconías ic tza'n jun tal xar pa'x mi jun in tzalaj ti'j? ¿Tiku'n ma tz'ex 
lajo'n cyuc'ix ke tc'wa'l tu'n cyxi k'i'n tuj tx'otx' minti' ojtzki'n cyu'n? 

29Aya tx'otx', aya tx'otx', aya tx'otx', bintza tyol Kman: 

30Chi Kman cyja': Cytz'iban cu'xe tbi xinak lu cyuj ke libro, mer ic tza'n minti' 
tc'wa'l, ex tcyakil mya ba'n ma tz'el te te. Porque minti' jun tiyjil c'oquex ke' tuj 
tk'ukbil David tu'n tcawin juntl maj tuj Judá. 

Jeremías 23 

Che bel cy'iwla'n aj Israel te tibajxi 

1A Kman in k'mante jlu: Ay bec'bil cywitz ke pastor ma che cyaj cyk'o'n ke 
nẍne'le tu'n cyxi naj ex tu'n cybaj sputj. 

2Chi Kman aju Cydios aj Israel cye ke pastor in che cawin cyibaj ke xjal etzan 
tu'n: Cyu'ne ma che baj sputj ke nẍne'le ex cyu'ne ma che bje'l ok, porque minti' 
ma tz'oc cycwentine. Tu'ntzun jlu, icx weye ctel ncwent ti'j tu'n tcub cycastiwoye 
wu'ne tu'n tlaj cybinchbene mya ba'n. Akine Dios in chin k'mante jlu. 

3Ex ax kine chin ajetz k'inte ch'intl cytx'akan nẍne'le ate'x cyuj ke nasyon jatum 
e pon nlajo'ne; che ajetz wi'ne tu'n cyul juntl maj tuj cywabl, ex cch'iyil cybaj ex 
cchmetel cybet. 

4Che oquel nk'o'ne pastor te cwentil cye, tu'ntzun mi'n cyxob ex tu'n mi'n cyjaw 
sec'paj, ex tu'n mi jun t-xi tzpet. Akine Dios in chin k'mante jlu. 

5Chi Kman cyja': Tzul tk'ijlalil tu'n tjaw nsc'o'ne jun tiyjil David tz'aklxix tu'n toc 
te rey. Atzunte ccawil tuc'il nabl, ex cxel tbincha'n cyi'j xjal tuj tumelxix tuj tnam 
lu. 

6Tuj tk'ijlalil tcawbil che cletel ke aj Judá, ex ke aj Israel che ank'il tuj txubtxaj. 
Aju tbi c'oquel atzun jlu: Ate Kman Colol ex binchal ki'j tuj tumelxix. 

7Chi Kman cyja': Tzul tk'ijlalil tu'n mi'n cymante xjal: Cxel kma'n jun yol axix toc 
twitz Kman aju etz k'inte cye aj Israel tuj Ejipt, 

8nok o'cx oc cyma': Cxel kma'n jun yol axix toc twitz Kman aju etz k'inte cye 
cyiyjil aj Israel tuj tx'otx' tuj tbank'ab k'ij, ex cyuj cycyakil mastl tx'otx' jatum 
otok che pon sputun tu'n. Ex che najal tuj cyex cytx'otx'. 

Tkanil cyi'j keju nno'c cyk'o'n cyib te t-sanjel Dios 

9Ma tzaj ta'w tuj wanmiye tu'n cylaj keju nno'c cyk'on cyib te t-sanjel Dios, ex 
tcyakil nximlale ma tzaj lu'lun; mer ic tza'n c'al k'e'n ma chin oque ex ic tza'n jun 
xjal in chyo'n twi' tu'n vin, nok tu'n tlaj Kman ex tu'n tlaj tyol xjan. 

10Ke xjal tuj tx'otx' lu, cycyakil ma che oc te aj pajil ex ma tz'el cypa'n cyib ti'j 
Dios. O'cx in cybincha'n mya ba'n, ex akeju at cyoclen minti' in xi cybincha'n cyi'j 
xjal tuj tumelxix, ex tu'ntzun jlu aju tx'otx' ma tzkij, ex bi'x ma tzkij cywabl alumaj 
tuj cojbil, chi Jeremías. 

11Chi Kman cyja': Keju nno'c cyk'on cyib te nsanjele ex ke pal, minti' in che niman 
weye, ex tujxpe njaye o che cnet wu'ne in che binchan mya ba'n. 

12Cyja'tzun, aju cybe c'oquel te klolj ex jilin tuj, ex che xel lamo'n tu'n cycub tz'ak 
tuj. Oc tjapun tk'ijlalil tu'n tcub cycastiw, ctzajel nsama'ne mya ba'n cyibaj. Akine 
Dios in chin k'mante jlu. 

13O che wile keju nno'c cyk'on cyib te nsanjele, akeju ate' tuj tnam Samaria, in 
cybincha'n aju minti' in cub tuj nwitze, in che pacban ti'j Baal, ex cyu'n ma che el 
tzpet ke aj Israel akeju etzan wu'ne. 

14Ax icx o che wile keju nno'c cyk'on cyib te nsanjele tuj Jerusalén, in cybincha'n 
aju plojxix wen, in che yaẍin, in che nic'an yol, ex in che cyuwsan cynabl xjal 
jumajx mya ba'n ke tu'n mi'n tcyaj cycolin aju mya ba'n in cybincha'n. Cycyakil 
jlu ic cyten te weye ic tza'n tnam Sodoma ex tnam Gomorra. 

15Cyja'tzun akine Dios Tajaw Tcyakil in xi nma'ne jlu cyi'j keju nno'c cyk'on cyib 
te nsanjele: Cxel nk'o'ne cywa puro c'a ex cxel nk'o'ne cyc'a xi'yni venen tuj, 
porque nok cyu'n keju nno'c cyk'on cyib te nsanjele, akeju ate' tuj Jerusalén, ma 
ch'iy mya ba'n tuj tcyakil nasyon lu. 

16Chi Kman aju Tajaw Tcyakil: Akeye aj Israel, mi'n txi cyk'o'n cywi'ye ti'j ju in 
cyma'n keju nno'c cyk'on cyib te nsanjele, porque nok nic'aj yol in cyma'n, in 
cyma'n aju cyu'nx in cub cyximan, bajx txi nma'ne jun yol cye. 

17In xi cyma'n cye keju in che el ic'unte nyole: Tcyakil c'elel ba'n cyeye, chi Kman, 
che chi. Ex in xi cyma'n cye keju chcyin cywi', akeju in che oc lpe' ti'j cyex 
cyximbetz: Minti' jun mya ba'n tzul cyibaje, che chi. 

Jun tyol Jeremías 

18Mi jun cye ojtzki'n tnabl Kman tu'n, mi jun cye o til ex ka o tbi tyol Kman, mi 
jun cye o cub tk'o'n twi' ti'j tyol Kman. 

19Aju ttx'u'jil Kman ic tten ic tza'n txkan cyk'ik' jbal, ex ic tza'n jun xcyakinpaẍ 
cbel tz'ak cyibaj ke xjal mya ba'n. 

20Aju ttx'u'jil Kman mlay we', maxi cwebil ocxi tjapun aju ximamaj tu'n. Tzul 
tk'ijlalil clar c'elel cynic'e ti'j jlu. 

Tkanil tu'n Kman cyi'j keju nno'c cyk'on cyib te t-sanjel 

21Mya wu'ne e je'x nsama'n ke xjal lu, akeju nno'c cyk'on cyib te nsanjele, ex bajx 
chin yoline cyuc'il, atzun cye ma che ex ojkelan tu'n cyyolin cye xjal. 

22Nokwit ma tz'el cynic' ti'j nximbetze, mawtlo txi cyma'n nyole cye xjal etzan 
wu'ne, ex mawtlo che el cypa'n ti'j ju be mya ba'n k'i'n cyu'n, ex ti'j ju mya ba'n 
in bant cyu'n. 

23Chi Kman: Ka najchak ex ka nikayin, ax Dios we kin tuj tcyakil part. 

24¿Alcye jun jacu cub tewan tib nwitze? ¿Myapetzun atine tuj tcyakil part tuj cya'j 
ex twitz tx'otx'? Akine Dios in chin k'mante jlu. 

25O nbiye aju nic'aj yol in cyma'n keju nno'c cyk'on cyib te nsanjele, ex nok tten 
in cyma'n ka wu'ne sama'n ke ex ka in chin yoline cyuc'il tuj cywitzic'. 

26¿Jtoj ba'n t-xi cycolin keju nno'c cyk'on cyib te nsanjele tu'n t-xi cytx'olba'n yol 
te sbubl, aju tuj cyex cynabl in jaw jlet? 

27Tu'nju witzic' in xi cytx'olba'n jun te juntl cyaj tu'n tic' nna'njtze cyu'n ke xjal 
etzan wu'ne, ic tza'n o cybincha ke cyxe'chel, ic' nna'njtze cyu'n tej cyoc lpe' ti'j 
dios Baal. 

28Ka ma tz'oc twitzic' jun xjal nno'c tk'on tib te nsanjele, e t-xi tma'n ka nok jun 
witzic' jlu, pero ka ma tc'am nyole, ba'n tu'n t-xi tpacba'n tuj tumel. Porque mya 
junx ta' ttxa' triw tuc'il triw. 

29Aju nyole ic tten ic tza'n k'ak' ex ic tza'n jun martiy in baj buchj abj tu'n. Akine 
Dios in chin k'mante jlu. 

30Cyja'tzun mya ba'n tuj nwitze aju in cybincha'n keju nno'c cyk'on cyib te 
nsanjele, akeju nne'l cyelk'a'n yol jun te juntl ex in cyma'n ka wu'ne in xi nma'ne 
yol cye. Akine Dios in chin k'mante jlu. 

31Mya ba'n nne'la tuj nwitze aju in cybincha'n keju nno'c cyk'on cyib te nsanjele, 
porque in cyma'n ka weye nyole in cypacba'n ex cyu'nx in jaw cynic'an. 

32Minti' in chin tzalaje cyi'j keju nno'c cyk'on cyib te nsanjele in cyma'n witzic'baj 
mya ax toc, ex tu'nju nic'aj yol ex sbubl in cyma'n, in che el tzpet ke xjal etzan 
wu'ne. Mya wu'ne in che'x nsama'ne ke, ex bajx txi nma'ne cye tu'n cyyolin, 
cyja'tzun minti' jun ba'n ma cybincha cye ke xjal lu. Akine Dios in chin k'mante 
jlu. 

Cbel cycastiw keju nno'c cyk'on cyib te t-sanjel Dios 

33Ka ma tzaj cykanin xjal teya, ka jun xjal nno'c tk'on tib te nsanjele ex ka jun pal: 
¿Alcye tyol Kman in tma'n? ka che chi, k'manxa cye cyja': Ate Kman in tcyuwsa'n 
ka akeye jun iktz te te ex che cyjel xo'ne tu'n. 

34Katzun at jun xjal nno'c tk'on tib te nsanjele ex ka jun pal, ex ka nok alcye jun 
xjal ma tma: Atzun tyol Kman ma tzaj tma'n weye jlu, ka chi, cbel tcastiw wu'ne 
cyuc'ix keju ate' tuj tja. 

35Teyle junjun ba'n tu'n t-xi tkanin te tamiw ex ka te terman cyja': ¿Alcye 
tzak'webl tu'n Kman? ¿Chi toc tu'n? 

36Pero ya mi'n txi cyma'ne juntl maj cyja': Atzun tyol Kman ma tzaj tma'n weye 
jlu, porque ka at jun ma yolin icju, nok tex tyol in tma'n ex ma baj tch'expu'n 
tnabl nyole, akine Dios itz', ex akine Cydiose aju Tajaw Tcyakil. 

37Kaninxa cye keju nno'c cyk'on cyib te nsanjele cyja': ¿Alcye tzak'webl tu'n 
Kman? ¿Alcye o tma? 

38Katzun ma cyma: A tyol Kman ma tzaj tma'n keye jlu, ka che chi, tzak'wenxa 
cye cyja': Chi Kman: Tu'nju cucx ma che yoline ti'j yol o txi nma'ne tu'n mi'n 
cyyoline ti'j, 

39tu'ntzun jlu c'ic'el cyna'njtze wu'ne, ex che elex nxo'ne najchak nwitze tuc'ix ju 
tnam xi nk'o'ne cyeye ex cye ke cyxe'chele. 

40Wu'ne che elel ic'une, cbel cych'ixwiye te jumajx ex mlay tzic' tna'njtz. 

Jeremías 24 

O til Jeremías cabe chi'l twitz higo 

1T-xilenxi k'i'n Jeconías pres tu'n Nabucodonosor aju rey te Babilonia, cyuc'ix ke 
nejenel tuj Judá, ke calpinter ex ke tx'inol c'uxbil, tzaj tyec'un Kman weye cabe 
chi'l twitz higo cycub ke twitz tja Dios. Ate Jeconías tcy'ajal Joacim ex rey te Judá. 

2Tbanilxix twitz higo tcu'x tuj jun chi'l ic tza'n tnejel twitz higo in che k'anix, 
atzun juntl chi'l mya ba'n ke twitz higo tcu'x tuj ex jumajx mya ba'n ke, mlay bant 
cylonjtz. 

3Ex tzaj tkanin Kman weye cyja': ¿Ti ma tila Jeremías? Atzun weye xi 
ntzak'we'ne: Ma wile twitz higo; akeju ba'n, puro tbanil ke, atzun keju mya ba'n, 
jumajx mya ba'n ke, mlayx bant cylonjtz. 

4Tzajtzun tma'n Kman weye: 

5Akine aju Cydios aj Israel in nma'ne jlu: Ic tza'n ke twitz higo tbanilxix, 
cyja'xtzun che elel aj Judá nwitze, akeju o che ex nlajo'ne tzalu ex o che'x k'i'n 
cyu'n aj Caldey; oc nbinchaye ba'n cye. 

6Akine chin oquel tene cwentil cye ex che ul meltz'aj juntl maj wu'ne tuj tnam lu; 
che tel ba'n wu'ne ex mlay che naj juntl maj wu'ne; ic che oquel ic tza'n jun tze' 
awa'n ex mlay che jatz nbako'ntle. 

7Cxel nk'o'ne cynabl tu'n tel cynic' ti'j ka akine Cyman; che oquel te jun tnam 
etzan wu'ne, atzun weye chin oquele te Cydios, porque che ajetz meltz'aj wuc'ile 
tu'n tcyakil cyanmi. 

8Atzunte Sedequías aju rey te Judá, cyuc'ix ke nejenel ex mastl xjal najl tuj 
Jerusalén, akeju otok che cyaj ten ex keju otok che'x k'i'n tuj Ejipt, che oquel 
wu'ne ic tza'n ke twitz higo mya ba'n ex jumajx mya ba'n ke, mlayx bant cylonjtz. 

9Che oquel yaso'n ex che elel ic'un cyu'n xjal cyuj cycyakil nasyon twitz tx'otx', 
che oquel k'o'n te mya ba'n, te tzebl ex te xmaybil cyu'n xjal, ex ctzajel kanin mya 
ba'n cyibaj cyuj cycyakil lugar jatum che bajel nsputune. 

10Che tzajel nsama'ne xjal k'ojlel cyi'j, ax icx ctzajel nsama'ne we'yaj ex tx'u'j 
yabil cyi'j, ocxi mi jun tu'n tcyaj ten tuj tx'otx' xi nk'o'ne cye ex cye ktzan 
cyxe'chel. 

Jeremías 25 

Tzul jun aj k'oj cyi'j aj Judá tuj tx'otx' tuj tbank'ab k'ij 

1Tuj tcyajin abk'i ttzyetlen tcawin rey Joacim aju tcy'ajal Josías, ex tuj tnejel abk'i 
ttzyetlen tcawin Nabucodonosor tuj Babilonia, tzaj tma'n Kman jun tkanil te 
Jeremías cyi'j cycyakil aj Judá. 

2Xitzun tma'n Jeremías aju t-sanjel Dios tkanil lu cye cycyakil tnam xjal tuj Judá, 
ax icx cye ke xjal najl tuj tnam Jerusalén, chi cyja': 

3Atxix tuj toxlajin abk'i ttzyetlen tcawin Josías aju tcy'ajal Amón ex rey te Judá 
ex cucx ja'lo, ma bant-xi 23 abk'i, cucx in tzaj yolin Kman wuc'ile ex ela' maj in xi 
nma'ne cyeye, pero minti' in chinx cybine. 

4Ex masque coc'x in che tzaj t-sama'n Kman ke tmajen, akeju t-sanjel, atzun 
cyeye minti' in xi cybi'ne ex minti' in xi cyk'o'ne cywi'ye cyi'j 

5tej ttzaj cyma'n cyeye cyja': Cycolin cyaje cybeye ex cybinchbene mya ba'n, ex 
octzun che ank'ile twitz tx'otx' aju tzaj tk'o'n Kman te jumajx te cyeye ex te cye 
ktzan cyxe'chele. 

6Mi'n che oc lpe'ye cyi'j junxitl dios, mi'n che ajbene cye, mi'n che c'ulune cywitz 
ex mi'n cybinchaye tu'n ttzaj tk'oj Kman cyi'je, tu'n tlaj cydiose cyu'nxe in baj 
cybincha'ne. Ka ma txi cynimane jlu, mlay tzaj t-sama'n Kman mya ba'n cyibaje, 
che chi t-sanjel. 

7Chi Kman: Tu'nju minti' ma chinx cybi'ne, ma tzaj nk'oje cyi'je tu'n cylaj tilbilal 
cydiose cyu'nxe in che bant, ex tu'n jlu tzul mya ba'n cyibaje. 

8Cyja'tzun chi Kman aju Tajaw Tcyakil: Tu'nju minti' ma txi cybine nyole, 

9che tzajel ntxco'ne cycyakil tnam ate' tuj tbank'ab k'ij, tuc'ix Nabucodonosor 
aju ajbel weye ex rey te Babilonia, tu'n cyoc tzokpaj ti'j tnam lu, cyi'j cycyakil xjal 
najl tuj ex cyi'j ke nasyon cyvesin cyib tuc'il. Che bajel nxitune ex te jumajx nok 
cytx'akan cyjel ten wu'ne, tu'ntzun cyjaw sec'paj xjal ex tu'n cyxmayin cyi'j. 

10Oc nbinchaye tu'n mi'n cybinjtz bitz te nink'ij, mi ke bitz te tzalajbil, mi ke bitz 
te mejeble'n, mi tk'ajk'ajel twi cya' ex mi tu'n tilwaj t-spic'umal tkan lampr. 

11Tcyakil nasyon lu cbajel xitj ex nok ttx'akan cyjel ten. 70 abk'i che tel ke nasyon 
lu tjak' tcawbil rey te Babilonia. 

12Ex octzun tjapun baj 70 abk'i, cbeltzun tcastiw rey te Babilonia wu'ne tuc'ix ju 
nasyon in cawin rey tibaj, tu'n tlaj cybinchben xjal mya ba'n; ax icx ke tnam cye 
aj Caldey che bel nxitune te jumajx. Akine Dios in chin k'mante jlu. 

13Cbel nk'o'ne tcastiw ju nasyon lu ic tza'nx tcyakil k'mamaj wu'ne ex tz'ibamaj 
tuj libro lu, ic tza'nx o tma Jeremías cyi'j cycyakil nasyon. 

14Che oquex aj Caldey tjak' cycawbil nimcu nasyon ex tjak' cycawbil ke rey nim 
cyipumal. Wu'ne cchjetel cyu'n ic tza'nx cybinchben, chi Kman. 

Aju castiw ctzajel cyibaj ke nasyon 

15Ate Kman aju Cydios aj Israel tzaj tma'n weye cyja': K'inxa tal copa lu nojni tu'n 
nk'oje, ex k'onxa te cyc'a xjal najlke cyuj cycyakil nasyon jatum cxel nsama'na. 

16Octzun t-xi cyc'a'n, che ẍocpajebel ex che oquel loc, tu'n cylaj ke xjal k'ojlel che 
xel nsama'ne cyxol, chi Kman. 

17Tzajtzun wi'ne aju tal copa tuj tk'ab Kman ex xi nk'o'ne te cyc'a xjal najl cyuj 
nasyon jatum inx sama'ne tu'n Kman. 

18Xi nk'o'ne te cyc'a aj Jerusalén ex cye keju najl cyuj ke tnam te Judá, tuc'ix cye 
cyrey ex cye nejenel cye, tu'ntzun tbaj xitj cytanmi, tu'n cylabin xjal ti'j, tu'n toc 
te cyxmaybil ex tu'n ttzaj cykanin mya ba'n tibaj, ic tza'n in bant ja'lo. 

19Ax icx xi nk'o'ne te tc'a Faraón aju rey te Ejipt, tuc'ix cye xjal at cyoclen ttxlaj 
ex cye nejenel ex cye cycyakil xjal ate' tuj ttanmi, 

20tuc'ix cye xjal junxitl cyiyjil najl tuj tnam Ejipt. Ax icx xi nk'o'ne cye cycyakil 
rey tuj tx'otx' Uz, ex cye cycyakil rey ate' tuj cytx'otx' aj Filistey, akeju ate' tuj 
Ascalón, Gaza, Ecrón ex cye ch'intl xjal ate'xtok tuj tnam Asdod. 

21Xi nk'o'ne cye aj Edom, cye aj Moab ex cye aj Amón, 

22cye cycyakil rey te Tiro, cye cycyakil rey te Sidón, cye cycyakil rey in che cawin 
cyuj ke tnam ttzi'yile nintz mar, 

23cye aj Dedán, cye aj Tema, cye aj Buz ex cye cycyakil xjal nne'l cymatzo'n ttzmal 
cywi' ttxlaj cyẍcyin, 

24cye cycyakil rey te Arabia, cye rey junxilchak cyiyjil najlke tuj tzkij tx'otx', 

25cye cycyakil rey te Zimri, te Elam ex te Media, 

26cye cycyakil rey ate' tuj tbank'ab k'ij, ka nikayin ex ka najchak cyxol cyuc'il 
mastl tnam, ex cye cycyakil rey ate' tuj tcyakil twitz tx'otx'. Ex te bajsbil cxel tc'an 
rey te Babilonia. 

27Ex tzaj tma'n Kman weye: K'manxa cye cyja': Chi Kman aju Tajaw Tcyakil ex 
Cydios aj Israel: Cyc'anxe aju tcu'x tuj copa tu'n tchyo'n cywi'ye, tu'n ttzaj xab 
cyc'u'je ex tu'n cycub tz'ake twitz tx'otx' tu'ntzun mi'n cyjaw we'ye, tu'n cylaj ke 
xjal che xel nsama'ne k'ojlel cyi'je. 

28Ex katzun cyc'i' tzic' cyi'n copa tuj tk'aba ex cyc'i' txi cyc'a'n aju tcu'x tuj, 
k'manxa cye cyja': Chi Dios aju Tajaw Tcyakil, il ti'j cxel cyc'a'ne. 

29Porque ma tzyet tu'n t-xi nk'o'ne castiw tuj tnam in na'njtz nbiye tuj, yajtzun 
cyeye, ¿tuj cywitze kape mi'n cub cycastiwoye? Mlayx tzic'x ti'j tu'n mi'n tcub 
cycastiwoye, porque che xel nsama'ne ke xjal k'ojlel cyi'j cycyakil xjal najl twitz 
tx'otx'. Akine Dios Tajaw tcyakil in chin k'mante jlu. 

30K'manxa tcyakil yol lu cye: Max tuj cya'j ctzajel tk'ajk'ajel twi' Kman cyuwxix 
wen, max tuj lugar xjan jatum najl ctzajel k'ajt; ctzajel k'ajt cyuwxix wen cyi'j xjal 
etzan tu'n, in sch'in ic tza'n ke xjal nne'l cypatz'u'n ta'l twitz uva tjak' cykan, ax 
icx in sch'in tuc'il tk'oj cyi'j cycyakil xjal najl twitz tx'otx'. 

31Aju tk'ajk'ajel twi' cpol max ttxa'npun tx'otx', porque cycyakil nasyon che 
oquel tuj xjel tu'n Kman, cbel cysentens cycyakil xjal tu'n ex oc tbincha' tu'n 
cycub byo'n keju binchal mya ba'n. Ate Kman in k'mante jlu. 

32Ate Kman aju Tajaw Tcyakil in tma'n cyja': Cpol baj c'ixbisabl cyuj cycyakil 
nasyon; jun nintz cyk'ik' ctzajel ke' max ttxa'npun tx'otx'. 

33Akeju che cymel tu'n Kman tuj k'ij lu che cyjel pale' tuj tcyakil twitz tx'otx'. Mi 
jun c'ok'el cyi'j ex mi jun cjawil k'inte cyximlal tu'n cycu'x maku'n; ax che cyjel 
pale' twitz tx'otx' ic tza'n cytxa' alumaj. 

34Che wuyine akeye cawil ex che sch'ine tu'n ta'w c'ixc'oj, ex akeye nejenel cye 
xjal cytolin baj cyibe tuj kuk, porque ma tzul tk'ijlalil tu'n cycub byete ex tu'n 
cybaj sputje, ex che bel buchje ic tza'n jun vas tbanilxix. 

35Mlayx bant tu'n cyel ok ke cawil ex mlayx che tzokpaj ke nejenel cye xjal. 

36In binjtz tk'ajk'ajel cywi' ke cawil ex in che wuyin ke nejenel porque ma naj 
cytanmi tu'n Kman, 

37ex ma che baj naj ke cojbil tbanilxix tu'n tk'oj. 

38Ma tz'etz Kman ic tza'n jun balun nne'tz tuj tjul ex aju cytanmi nok ttx'akan ma 
cyaj ten tu'n, porque ma tzaj nimxix tk'oj Kman ex ma tzaj t-sama'n jun k'oj 
xobajilxix cyi'j. 

Jeremías 26 

O cyajbe xjal tu'n tcub byo'n Jeremías cyu'n 

1Tej ttzyet tcawin Joacim aju tcy'ajal Josías tuj Judá, tzaj yolin Kman tuc'il 
Jeremías, 

2ex tzaj tma'n te cyja': We'cuya ttxa'n pe'n twitz tja Dios, ex tcyakil aju cxel 
nma'ne teya k'manxa cye xjal akeju in che tzaj cyuj ke tnam te Judá tu'n cyc'ulun 
tuj tja Dios, nok tkanx mi txi tma'na tcyakil nyole cye. 

3Mya yajcu txi nimana cyu'n ex jacu cyaj cycolin cybe mya ba'n tu'ntzun mi'n 
tcub nk'o'ne cycastiw, aju ximamaj wu'ne tu'n tcub nk'o'ne tu'n tlaj cybinchben 
mya ba'n. 

4K'manxa cye, akine Dios in chin k'mante jlu: Ka mi ma txi cynimane nyole ex ka 
mi ma che japun ke nleye cyu'ne, aju o txi nma'ne cyeye, 

5ex ka mi ma txi cynimane aju in cyma'n ke nmajene, akeju nsanjele, akeju cucx 
ma che tzaj nsama'ne ex minti' ma txi cynimane, 

6entons ic c'oquel njaye lu wu'ne, ic tza'n o nbinchaye ti'j ju attok tuj Silo, ex 
ctzajel mya ba'n tibaj tnam lu wu'ne, tu'n toc te jun yec'bil cye cycyakil nasyon 
twitz tx'otx', chicuya cye, chi Dios te Jeremías. 

7Ke pal ex keju nno'c cyk'on cyib te t-sanjel Dios ex cycyakil xjal o cybi aju tkanil 
o tma Jeremías tuj tja Dios. 

8Tej tbaj tma'n Jeremías aju yol otok tzaj k'ma'n te tu'n Kman, tzaj tzyu'n cyu'n 
ke pal ex cyu'n keju nno'c cyk'on cyib te t-sanjel Dios ex cyu'n xjal, ex xi cyma'n 
te: Il ti'j tu'n tcyima. 

9¿Tza'n tten ma tmaya ka tu'n Kman ma tzaj sama'na k'malte keye tu'n tnaj tja 
Dios lu ic tza'n o naj aju attok tuj Silo, ex ka tu'n tcub xitj tnam lu ex tu'n tcyaj ten 
minti' xjal tuj? Che chi. Ex cycyakil xjal baj cytxolban cyib ti'jele Jeremías tuj tja 
Dios. 

10Tej cybinte ke nejenel cye aj Judá aju in baj, cub be cyu'n tuj tja rey tu'n cypon 
tuj tja Dios ex e cub ke' ttzi' Ac'aj Pwert te tja Dios. 

11Atzun cye pal ex keju nno'c cyk'on cyib te t-sanjel Dios xi cyma'n cye ke nejenel 
ex cye cycyakil xjal: Aju xjal lu il ti'j tu'n tcub t-sentens tu'n tcyim, porque ma 
tma tu'n ttzaj mya ba'n ti'j tnam lu, ex ax keye ma che binte te, che chi. 

12Atzunte Jeremías xi tma'n cye ke nejenel ex cye xjal: Ate Kman saj samante 
weye tu'n t-xi nma'ne cyeye alcye tu'n tbaj ti'j tja Dios lu ex ti'j tnam lu, ic tza'nx 
ma cybiye. 

13Cyja'tzun, cych'expum cybeye ex cybinchbene mya ba'n ex cynimanxe Kman 
aju Cydiose, tu'ntzun mi ttzaj t-sama'n mya ba'n cyibaje, aju ma tma. 

14Atzun weye, lu kine atine tuj cyk'abe; cybinchame wi'je alcye ba'n tuj cywitze. 

15Katzun ma chin cub cybyo'ne, tz'elx cynic'e ti'j, axix toc cyu'nxe ctzajel castiw 
cyibaje ex tibaj tnam lu ex cyibaj cycyakil xjal najl tuj, tu'nju otok cub cybyo'ne 
jun xjal minti' til, porque ax toc ate Kman saj samante weye tu'n t-xi nma'ne 
tcyakil yol lu cyeye, chi Jeremías. 

16Atzun cye nejenel ex cycyakil xjal xi cyma'n cye pal ex cye keju nno'c cyk'on 
cyib te t-sanjel Dios: Minti' jun til xjal lu ma cnet ku'n tu'n tcyim; aju xjal lu tu'n 
Kman aju Kdios ma tzaj sama'n tu'n tyolin kuc'il, che chi. 

17At junjun tij xjal e jaw we' ex xi cyma'n cye ke xjal cybuyin cyib: 

18Tuj tk'ijlalil tej tten Ezequías te rey tuj Judá, ate Miqueas aju aj Moreset o yolin 
tuj tbi Kman cye cycyakil xjal aj Judá cyja': Chi Kman aju Tajaw Tcyakil: C'oquel 
tnam Sión te jun cojbil ch'ocamaj, atzunju tnam Jerusalén nok ttx'akan cyjel 
buye' ex cch'iyil nim c'ul twi witz jatum tcub tja Dios. 

19¿Baka o cub byo'n Miqueas tu'n rey Ezequías ex cyu'n cycyakil xjal aj Judá? 
Nokpe tzaj t-xobil rey twitz Kman ex oc ten cubsal twitz Dios tu'n ttzaj tz'e'y 
tc'u'j ti'j. Cyja'tzun minti' tzaj t-sama'n Kman mya ba'n cyibaj, aju otok tma. 
¿Yajtzun ke, maj ctzajel ki'n jun nintz mya ba'n kibaj tu'n tcub kbyo'n xjal lu? Che 
chi. 

20Ax icx tzaj t-sama'n Dios t-sanjel, aju Urías tbi ex tcy'ajal Semaías aju aj Quiriat-
jearim, tu'n ttzaj tma'n ax tkanil icx tza'n ma tma Jeremías, ka cyja'tok ttzaj mya 
ba'n tibaj tnam lu ex tibaj nasyon lu. 

21Tejtzun tbinte rey Joacim cyuc'ix keju at cyoclen ttxlaj ex ke nejenel aju o tma 
Urías aju t-sanjel Dios, o tajbe rey tu'n tcub tbyo'n, pero tej tbinte Urías jlu, tzaj 
t-xobil ti'j ex xi ok tuj Ejipt. 

22Xitzun sama'n Elnatán aju tcy'ajal Acbor tu'n rey Joacim, cyuc'ix junjuntl xjal 
tuc'il, tu'n cyxi' tuj Ejipt. 

23Ajtz cyi'n Urías tuj Ejipt ex xi cyk'o'n tuj tk'ab rey Joacim, atzunte rey xi tma'n 
tu'n tcub byo'n ex tu'n t-xi xo'c t-ximlal tuj camposant jatum in che cu'x maku'n 
nok alcye xjal. 

24Ax icx te Ahicam aju tcy'ajal Safán o yolin tu'n tclet Jeremías tuj cyk'ab xjal, ex 
minti' cub byo'n. 

Jeremías 27 

Aju techal ti'j jun yuw 

1Tej ttzyet tcawin Sedequías*fn* aju tcy'ajal Josías ex rey te Judá, tzaj yolin Kman 
tuc'il Jeremías cyja': 

2Binchama jun yuw cyuc'ix ke pyal ti'j ex k'on jaxa tibaj tkula, 

3ex samanxtzuna jun tkanil cye ke rey tuj Edom, Moab, Amón, Tiro ex Sidón; 
samanxa cyi'j aj sanjelal ma che ul tuj tnam Jerusalén yolil tuc'il rey Sedequías. 

4Ex cxel tma'na cye cyja': Cymanxe cye cyreye: Ate Kman aju Tajaw Tcyakil ex 
Cydios aj Israel in k'mante jlu: 

5Tuc'il nim wipumale bant tx'otx', ex e bant xjal ex ke alumaj ate' twitz tx'otx'; 
ex alcye jun xjal waje txi nk'o'ne te, jacu txi nk'o'ne. 

6Atzun ja'lo ma cyaj nk'o'ne tcyakil tx'otx' lu tjak' tcawbil Nabucodonosor aju 
rey te Babilonia, aju ajbel weye; ax icx ke txcup te tjak' c'ul ma che cyaj nk'o'ne 
tjak' tcawbil. 

7Cycyakil nasyon che oquex tjak' tcawbil, ax icx tjak' tcawbil tcy'ajal ex tjak' 
tcawbil tal tchman, pero cpol tk'ijlalil tu'n tocx ttanmi tjak' cycawbil ke nintz 
nasyon ex tjak' cycawbil ke rey nimxix cyipumal. 

8Ex katzun at jun nasyon ex ka jun rey minti' ma tz'ocx tk'on tib tjak' tcawbil 
Nabucodonosor, akine chin tzajel samante k'oj, we'yaj ex tx'u'j yabil tibaj te 
tcastiw, ocxi tbaj naj tcyakil tu'n Nabucodonosor. Akine Dios in chin k'mante jlu. 

9Atzun cyeye, mi'n txi cybi'ne cyyol keju nno'c cyk'on cyib te nsanjele, mi ke 
chman, mi ke pjul ti'j witzic', mi keju ba'n che cy'a'n ex mi keju in cyma'n ti cbajel 
te tibajxi, akeju in cyma'n cyeye: Mlay che ocxe tjak' tcawbil rey te Babilonia. 

10Aju in tzaj cyma'n cyeye nok nic'aj yol. Ka ma txi cynimane cyyol, che elex k'i'ne 
tuj cytx'otx'e tu'n cypone tuj juntl tnam najchak; che bajel nsputune ex che 
cymele. 

11Atzun teju nasyon ma tz'ocx tk'on tib tjak' tcawbil rey te Babilonia ex ka ma 
tz'ajben te, cxel nk'o'ne ambil cye xjal ax tu'n cycyaj ten ax tuj cytx'otx', tu'ntzun 
cyank'in tuj ex tu'n cyak'nan twitz. Akine Dios in chin k'mante jlu. 

12Akine Jeremías xi nma'ne tcyakil jlu te Sedequías aju rey te Judá: Cyocxe tjak' 
tcawbil rey te Babilonia, che ajbene te ex che ank'iltzune. 

13¿Tiku'n taja tu'n tcyima cyuc'ix ke t-xjalila tu'n k'oj, tu'n we'yaj ex tu'n tx'u'j 
yabil, ic tza'nx ma tma Kman tu'n tbaj cyi'j cycyakil nasyon minti' ma tz'ocx 
cyk'on cyib tjak' tcawbil rey te Babilonia? 

14Mi'n txi cybi'ne cyyol keju nno'c cyk'on cyib te t-sanjel Dios, akeju in cyma'n 
cyeye: Mlay che ocxe tjak' tcawbil rey te Babilonia, porque aju in cyma'n cyeye 
nok tten cyu'n. 

15Chi Kman: Mya a kine ma chin tzaj samante cye. In cyma'n ka wu'ne in tzaj 
nma'ne yol aju in xi cyma'n cyeye, ex nok tten cyu'n. Cyja'tzun che elex nlajo'ne 
tuj tx'otx' lu ex che cymele cyuc'ix keju ma che k'mante ke yol lu cyeye, chi Kman, 
nchiye te. 

16Ax icx xi nma'ne cye pal ex cye cycyakil tnam xjal cyja': Atzun jlu in tma'n 
Kman: Mi'n txi cybi'ne cyyol keju nno'c cyk'on cyib te nsanjele, akeju in che 
k'mante cyeye ka jurat naj che ajetz sama'n ke macbil tuj tja Dios, akeju otok che 
pon k'i'n tuj Babilonia. Aju in cyma'n cyeye nok tten cyu'n. 

17Mi'n txi cybi'ne cyyol, cyocxe tjak' tcawbil rey te Babilonia ex octzun che 
ank'ile. ¿Ilpetzun ti'j tu'n tbaj xitj tnam lu? 

18Ka axix toc nsanjele ke, ex ka ax toc akine o chin yolin cyuc'il, e ttzaj cykanin 
weye, akine Dios Tajaw Tcyakil, tu'n mi'n t-xi nk'o'ne ambil cye aj Babilonia tu'n 
t-xi cyi'n ke macbil atx tuj tja Dios, tuj tja rey te Judá ex tuj Jerusalén, chi Kman, 
chi Jeremías. 

19Porque ate Kman aju Tajaw Tcyakil chi cyja' cyi'j ke tkan ja, ti'j ju pil matij k'an 
c'uxbil ttx'otx'il, cyi'j ke tk'ukbil ex cyi'j mastl macbil otok che cyaj ten tuj tnam 
lu, 

20akeju minti' e je'x ti'n Nabucodonosor aju rey te Babilonia tej tex ti'n 
Nabucodonosor Jeconías aju tcy'ajal Joacim ex rey te Judá tuj Jerusalén, tu'n tpon 
ti'n tuj Babilonia junx cyuc'il cycyakil xjal ma' cyoclen tuj Jerusalén ex tuj Judá, 

21atzun jlu in tma'n Kman aju Tajaw Tcyakil ex Cydios aj Israel cyi'j ke macbil o 
che cyaj ten tuj tja Dios ex tuj tja rey te Judá ex tuj Jerusalén: 

22Che xel k'i'n tuj Babilonia, ex axtzun che cyjel ten ocxi wajbeye tu'n cyul juntl 
maj tuj lugar lu. Akine Dios in chin k'mante jlu. 

Jeremías 28 

Mya ax toc yol tma Hananías 

1Tuj tjwe'yin xjaw te tcyajin abk'i ttzyetlen tcawin Sedequías tuj Judá, ate 
Hananías aju oc tk'on tib te t-sanjel Dios, aju tcy'ajal Azur ex aj Gabaón, xi yolin 
te Jeremías tuj tja Kman cywitz ke pal ex cywitz cycyakil tnam xjal, ex xi tma'n 
te cyja': 

2—Ate Kman aju Tajaw Tcyakil ex Cydios aj Israel, chi cyja': Cbel ntokine yuw 
tcub cyibaje tu'n rey te Babilonia. 

3Tuj cab abk'i ja'lo oc nbincha'ye tu'n cyul juntl maj cycyakil ke macbil tuj tja 
Dios, akeju o che pon ti'n rey Nabucodonosor tuj Babilonia. 

4Ax icx oc nbincha'ye tu'n tajtz meltz'aj Jeconías aju tcy'ajal Joacim ex rey te Judá, 
cyuc'ix cycyakil mastl xjal e ex k'i'n tuj Judá tu'n cypon tuj Babilonia, porque cbel 
ntokine yuw tcub cyibaje tu'n rey Nabucodonosor, chi Kman, chi Hananías. 

5Atzunte Jeremías aju t-sanjel Dios xi ttzak'we'n te Hananías, cywitz ke pal ex 
cywitz cycyakil tnam xjal ate'cxtok tuj tja Dios: 

6—Ba'n, cuchiwt tbincha Kman icju ex tu'n tjapun tu'n akeju yol ma tmaya, tu'n 
cyul meltz'aj ke macbil tuj tja Dios ex tu'n cyajtz cycyakil xjal o che pon k'i'n tuj 
Babilonia. 

7Masque icju, pero bintza aju cxel nma'ne teya ex cye cycyakil tnam xjal: 

8Ke t-sanjel Dios e ten tuj tk'ijlalil ojtxi na'nxtok kul itz'j ke, o cyma tkanil tu'n 
ttzaj k'oj, c'ixbisabl ex tx'u'j yabil cyibaj nimcu nasyon ex cyibaj ke cawbil nimxix 
cyipumal. 

9Ka at jun t-sanjel Dios in tma'n tkanil tu'n cyten xjal tuj txubtxaj ex ka in japun 
aju in tma'n, atzun nne'l nic'baj ti'j ka axix toc a Kman in tzaj samante te, chi 
Jeremías. 

10Eltzun ti'n Hananías aju yuw tjax tibaj tkul Jeremías, cub ttokin, 

11ex tma cywitz cycyakil tnam xjal: —Chi Kman cyja': Tuj tcabin abk'i ja'lo, 
cyja'xtzun c'elel wi'ne aju yuw tcub cyibaj cycyakil nasyon tu'n Nabucodonosor 
aju rey te Babilonia, ex cyja'xtzun cbel ntokine, chi Hananías. Atzunte Jeremías 
cub be tu'n. 

12Tel-lenxi ti'n Hananías yuw tjaxtok tibaj tkul Jeremías, tzaj yolin Kman tuc'il 
Jeremías ex tma cyja': 

13Txi'ya ex k'manxa te Hananías: Akine Dios in chin k'mante jlu: Ma cub ttokina 
yuw tze', pero te t-xel jlu ma baj nbincha'ne juntl yuw c'uxbil te teya. 

14Porque akine Dios aju Tajaw Tcyakil ex Cydios aj Israel in chin k'mante jlu: Ma 
cub nk'o'ne jun yuw c'uxbil cyibaj cycyakil nasyon, tu'n cyoc te tmajen 
Nabucodonosor aju rey te Babilonia; icxpe ke txcup te tjak' c'ul o che cyaj nk'o'ne 
tjak' tcawbil. 

15Xitzun tma'n Jeremías te Hananías: —Bintza Hananías. Mya a Kman ma tzaj 
samante teya, ma cub ti'j cynabl tnam xjal tu'na ex ma ke' cyc'u'j ti'j nic'aj yol in 
tma'na. 

16Cyja'tzun in tma'n Kman: Mi'n tentla twitz tx'otx'. Tuj abk'i lu cymela, porque 
tu'n tyola ma jaw cyi'n cyib tnam xjal wi'je, chi Dios, chi Jeremías. 

17Cyimtzun Hananías tuj twukin xjaw tex abk'i lu. 

Jeremías 29 

Aju u'j xi t-sama'n Jeremías cye xjal otok che'x k'i'n tuj Babilonia 

1Atzun ke yol lu xi t-sama'n Jeremías aju t-sanjel Dios tuj u'j, tu'n tpon max tuj 
Babilonia cyuc'il ke cytijil xjal akeju itz'xtok ke, cyuc'il ke pal, cyuc'il ke t-sanjel 
Dios ex cyuc'il mastl xjal aj Jerusalén, akeju otok che'x k'i'n tu'n rey 
Nabucodonosor, 

2texlenxi k'i'n rey Jeconías tuj ttanmi, tuc'ix ttxu' ex keju at cyoclen ttxlaj rey, 
cyuc'ix ke nejenel tuj Judá ex tuj Jerusalén, cyuc'ix keju ba'n che binchan tcyakil 
ti'xti tbanilxix, ex cyuc'ix ke tx'inol c'uxbil. 

3Aju u'j lu, a Elasa xi k'inte te, aju tcy'ajal Safán, tuc'ix Gemarías aju tcy'ajal 
Hilcías. Ake jlu, tu'n Sedequías aju rey te Judá e je'x sama'n tu'n cypon tuj 
Babilonia tuc'il rey Nabucodonosor. Ex chi tyol u'j cyja': 

4Ate Kman aju Tajaw Tcyakil ex Cydios aj Israel in tma'n cye cycyakil aj Jerusalén 
o che pon k'i'n tuj Babilonia, chi cyja': 

5Cybinchan jaw cyjaye ex che ank'ine cyuj, cyawan cu'xe cyawale ex che nic'bene 
ti'j cywitz. 

6Che moje'ye ex e ttzaj cycy'ajale ex cyme'jele, icx cye cyc'wa'le e cyjaw moje' ex 
e ttzaj cyc'wa'l, chmet-x cybaje ma chixin ex mya nok tu'n tcub naj cyajlale. 

7Tz'oc tilil cyu'ne tu'n cyten xjal tuj txubtxaj tuj tnam jatum o che pon nsama'ne 
ex che cubsane nwitze ti'j tnam lu, porque ka ma che ten xjal tuj txubtxaj tuj tnam 
lu, ax icx cyeye che tele tuj txubtxaj. 

8Akine Dios Tajaw Tcyakil ex Cydios aj Israel cxel nma'ne jlu cyeye: Mi'n txi 
cyk'o'ne ambil tu'n cycub sbu'ne cyu'n keju nno'c cyk'on cyib te nsanjele, mi 
cyu'n ke chman najl cyxole ex mi'n txi cybi'ne cywitzic' nno'c yec'un tuj cywitz. 

9Aju in cyma'n cyeye ka wu'ne o txi nma'ne cye, puro nic'aj yol jlu. Akine Dios in 
chin k'mante jlu. 

10Chi Kman cyja': Ocxi tjapun baj 70 abk'i cyu'ne tuj Babilonia, oc nbincha'ye ba'n 
cyeye ex cjapunel nyole tu'n cyajtz meltz'aje juntl maj wu'ne tuj lugar lu. 

11Porque ba'n wu'ne alcye nximbetze cyi'je; ximan wu'ne tu'n nbinchanteye ba'n 
cyi'je ex mya tu'n nbinchanteye mya ba'n. In xi nma'ne jlu tu'ntzun tke' cyc'u'je 
ti'j oybil, porque mas ba'n che tele te yajxitl. Akine Dios in chin k'mante jlu. 

12Che cubsaltzune nwitze ex che tzajel yoline wuc'ile tuj na'j Dios, atzun weye 
che tzajel nbi'ne. 

13Che jyole wi'je ex chin cnetele cyu'ne, porque che jyole wi'je tu'n tcyakil 
cyanmiye. 

14Axix toc chin cnetele cyu'ne; che ajetz wi'ne jatum ate'ye ja'lo, che eletz wi'ne 
cyuj cycyakil nasyon ex cyuj cycyakil lugar jatum o che baj nsputune; che oquel 
nchmo'ne ex che ajetz wi'ne tu'n cyule juntl maj tuj lugar lu jatum e ex nlajo'ne. 
Akine Dios in chin k'mante jlu. 

15Cyeye in cyma'ne cyja': O che ul t-sama'n Kman ke t-sanjel kuc'il tzalu tuj 
Babilonia, che chiye. 

16Atzunte Kman in tma'n ti'j rey aju k'ukl tuj tk'ukbil David, ex cyi'j ke xjal 
najlke'x tuj tnam Jerusalén ex cyi'j ke cyermaniye, akeju minti' e je'x k'i'n 
cyuc'ile: 

17Cxel nsama'ne k'oj, we'yaj ex tx'u'j yabil cyibaj. Che oquel wu'ne ic tza'n ke 
twitz higo k'aynaj ke, ex tu'nju jumajx mya ba'n ke, mlay bant tu'n cyxi' lo'n. 
Akine Dios Tajaw tcyakil in chin k'mante jlu. 

18Chin xel lpe'ye k'ojlel cyi'j ex ctzajel nsama'ne we'yaj ex tx'u'j yabil cyibaj. 
Wu'ne che jawil sec'paj cycyakil nasyon cyi'j, ctzajel kanin mya ba'n cyibaj, che 
jawil labin xjal cyi'j ex che oquel nk'o'ne te cytzebl ex te cyxmaybil cycyakil 
nasyon jatum che bajel nsputune, 

19tu'nju minti' xi cybi'n nyole, aju xi k'ma'n cye cyu'n nsanjele ela'xi maj che'x 
nsama'ne. Ax icx cyeye, minti'x xi cybi'ne. Akine Dios in chin k'mante jlu. 

20Atzun cyeye, akeye o che ex k'i'n tuj Jerusalén ex o che pon nsama'ne tuj 
Babilonia, cybinxe nyole. 

21Atzun jlu in tma'n Kman aju Tajaw Tcyakil ex Cydios aj Israel ti'j Acab aju 
tcy'ajal Colaías, ex ti'j Sedequías aju tcy'ajal Maasías, akeju in che k'mante nic'aj 

yol cyeye ex in cyma'n ka wu'ne in xi nma'ne yol cye: Che xel nk'o'ne tuj tk'ab 
Nabucodonosor aju rey te Babilonia, ex cywitzxtzune che bel byo'n. 

22Cyja'tzun ke aj Judá, akeju otok che pon k'i'n tuj Babilonia, ka cyaj tzaj cykanin 
jun mya ba'n cyibaj cyuc'il, cxel cyma'n cyja': Ba'nwt tbincha Kman ti'ja ic tza'n 
o tbincha ti'j Sedequías ex ti'j Acab tej cycub baj tz'e'y tuj k'ak' tu'n rey te 
Babilonia. 

23Atzunju cbajel cyi'j, tu'nju cybincha mya ba'n cyxol aj Israel: Cybincha aj pajil 
cyuc'il cyxu'jil cyuc'il, in che nic'an yol, in cyma'n ka wu'ne xi nma'ne ke yol cye, 
aju in cyma'n cyeye ex minti' xi nma'ne cye. Ba'n jlu wu'ne ex o wile. Akine Dios 
in chin k'mante jlu. 

Aju tkanil tu'n tpon tuc'il Semaías 

24Xi tma'n Kman te Jeremías tu'n t-xi tma'n te Semaías aju aj Nehelam cyja': 

25Ate Kman aju Tajaw Tcyakil ex Cydios aj Israel chi cyja': Aya xi samante jun u'j 
cye cycyakil tnam xjal ate' tuj Jerusalén ex te pal Sofonías aju tcy'ajal Maasías, ex 
cye ke mastl pal, ex chi u'j cyja': 

26Ate Kman ma tz'oc k'onte toclena te pal te t-xel Joiada, tu'ntzun tcyaj ten tja 
Dios tuj tcwenta. Ka at jun loc ma tz'oc ten yolil ic tza'n jun t-sanjel Dios, k'o'ncxa 
ke tkan tuj toy' tze' ex c'alo'nca tu'n caden. 

27¿Tiku'ntzun na'nx tmayet Jeremías tu'na, aju aj Anatot, aju in yolin cywitze ic 
tza'n jun t-sanjel Dios? 

28Porque ma tzul t-sama'n jun u'j kuc'ile tzalu tuj Babilonia chi cyja': Nim abk'i 
che tele ma chixin, cyja'tzun cybinchan jaw cyjaye ex che tene cyuj ex cyawan 
cu'xe cyawale ex che nic'bene cyi'j cywitz, chi Jeremías keye tuj u'j, chi Semaías. 

29Atzunte pal Sofonías jaw t-sch'in ju u'j lu twitz Jeremías. 

30Tzajtzun yolin Kman tuc'il Jeremías cyja': 

31Samanxa jun u'j cye cycyakil keju o che'x k'i'n tuj Babilonia, tu'n cybinte ka 
akine Dios in chin k'mante jlu: Ate Semaías aju aj Nehelam ma yolin cyuc'ile ka 
wu'ne otok txi nsama'ne, pero nok tten tu'n, ex ma cub ti'j cynable tu'n tu'n toc 
ke' cyc'u'je ti'j nic'aj yol ma tma. 

32Cyja'tzun akine Dios cxel nma'ne jlu: Cbel tcastiw Semaías wu'ne, cyuc'ix ke 
tiyjil. Mlay che ten ke tiyjil cyxol ke xjal etzan wu'ne ex mi tu'n cy-achin ti'j 
tzalajbil cxel nk'o'ne cye xjal etzan wu'ne, porque cyu'n ke tyol ma jaw cyi'n cyib 
ke xjal etzan wu'ne tu'n cyk'ojin wi'je. Akine Dios in chin k'mante jlu. 

Jeremías 30 

Tzaj ttziyan Kman alcye tu'n tbaj cyi'j aj Israel te yajxi 

1Atzun ke yol lu tzaj tma'n Kman te Jeremías: 

2Ate Kman aju Cydios aj Israel in tma'n cyja': Tz'iban cu'xa tuj jun libro tcyakilju 
yol o txi nma'ne teya, 

3porque tzul tk'ijlalil tu'n cyajtz meltz'aj ke xjal etzan wu'ne, ake aj Israel ex ke 
aj Judá, akeju o che'x k'i'n pres. Wu'ne cbantel tu'n cyul meltz'aj tuj tx'otx' xi 
nk'o'ne te cyetzbil ktzan cyxe'chel. Akine Dios in chin k'mante jlu. 

4Atzun ke yol lu o tma Kman cyi'j aj Israel ex cyi'j aj Judá. 

5Chitzun Kman cyja': In binjtz tk'ajk'ajel cywi xjal in che sch'in tu'n cyxobil, in 
che jaw sec'paj ex mya tuj txubtxaj ate'. 

6Cykaninxe: ¿Atpe jun xinak jacu tzul itz'j tal? ¿Tiku'ntzun in wile in jaw 
cyxkutz'in cyib ke xinak mer ic tza'n jun xu'j oc nnu'l itz'j tal? ¿Tiku'ntzun 
cycyakil puro spelin ma che oc? 

7Ch'ix tul canun k'ij xobajilxix, na'nx ttzaj jun maj icju. Aju k'ij lu c'oquel te jun 
bis ma'xix cye tiyjil Jacob, pero che cletel. 

8Akine Dios Tajaw Tcyakil in nma'ne jlu: Che tzokpetel ke xjal etzan wu'ne tjak' 
cycawbil ke majnil cye, ex mlay che oc juntl maj te cymajen xjal cyuj junxitl 
nasyon. 

9Nok o'cx che ajbel weye akine Cyman ex Cydios, ex che ajbel te David aju c'oquel 
nk'o'ne te rey cyxol. 

Ke xjal etzan tu'n Kman che cletel tu'n 
Jeremías 46.27-28 

10Akine Dios in chin k'mante jlu: Mi'n che xobe akeye tiyjil Jacob ex ajbel weye, 
mi'n tzaj cyxobile akeye aj Israel, porque che cletele wu'ne cyuc'ix ke cyiyjile, tuj 
tnam najchak jatum o che pon k'i'ne. Che ank'ile juntl maj tuj txubtxaj, ex mi jun 
c'oquel xobtzante cyeye. 

11Akine Dios cxel nma'ne jlu: Lu kine atine cyuc'ile tu'n cyclete. Che bajel nxitune 
cycyakil nasyon jatum otok che baj nsputune, atzun cyeye mlay che naje wu'ne; 
nok o'cx cbel nk'o'ne cycastiwoye ic tza'nx cybinchbene, ex mlayx tzic'x cyi'je 
tu'n mi'n tcub cycastiwoye. 

12Chi Kman cyja': Aju ẍil toc cyi'je mlayx bant ex minti' k'anbil ti'j c'ixblen toc 
cyi'je. 

13Minti' jun taj onin cyi'je ex minti' k'anbil tu'n cybanixe ti'j ẍil toc cyi'je. 

14Ma tzic' cyna'njtze cyu'n cycyakil ke nasyon mojl cyyole cyuc'il, ya minti'tl cyaj 
cyi'je porque ma che c'ixbiye wu'ne mer ic tza'n tu'n jun aj k'oj cyi'je. Cyuwxix 
cycastiwoye o cub wu'ne tu'n tlaj nim cybinchbene mya ba'n ex tu'n tlaj cyile 
nimxix. 

15¿Tiku'n in che sch'ine tu'n ta'w ẍil toc cyi'je? Minti' k'anbil ti'j c'ixbisabl toc 
cyi'je. Tu'n tlaj nimxix cybinchbene mya ba'n ex tu'n tlaj cyile nimxix, cyja'tzun 
ma nbinchaye jlu cyi'je. 

16Pero cycyakil keju ma che baj naje cyu'n, ax icx cye che bajel naj, cycyakil aj 
k'oj cyi'je che xel k'i'n pres tuj juntl tnam, ex keju in xi cyelk'a'n aju at tuj 
cytanmiye, ax icx cye cxel elk'a'n aju at tuj cytanmi; keju in che el k'inte aju at 
cyeye, ax icx cye c'elel k'i'n aju at cye. 

17Che banixele wu'ne, c'oquel nk'anine ẍil toc cyi'je masque in cyma'n ke aj k'oj 
cyi'je ka o cyaj colin tnam Sión ex minti' jun tajbil ti'j. Akine Dios in chin k'mante 
jlu. 

18Chi Kman cyja': Che ul meltz'aj ke tiyjil Jacob wu'ne, akeju o che'x k'i'n tuj juntl 
tnam, ctzajel k'ak'an nc'u'je ti'j cytanmi, ax che jawil binchet tnam cyibaj 
cytx'akan ex ax cjawil binchet tja rey jatum tcubtok tnejel. 

19Cyuj ke tnam lu che bitzal xjal te ak'bil chjonte te Dios ex cbinjtzel cytzalajbil. 
Mlay cub naj cyajlal, porque wu'ne cchmetel cybet. Mlay che el ic'un cyu'n xjal, 
porque wu'ne che jawil nimsa'n. 

20Che oquel aj Israel ic tza'n cyten nej; segurxix ctel cytanmi nwitze ex wu'ne 
cbel cycastiw ke yajlal cye. 

21Cyxolxtzun c'eletz jun nejenel cye ex cyxolx c'eletz jun cawil, ex ctzajel wi'ne 
tu'n ttzaj lak'e', atzunte tzul lak'e' wuc'ile, porque ¿alcye jun jacu tnimari tib tu'n 
ttzaj lak'e' nwitze? 

22Che oquel te jun tnam etzan wu'ne, atzun weye chin oquele te Cydios. Akine 
Dios in chin k'mante jlu. 

23Aju tk'oj Kman ic tten ic tza'n jun cyk'ik' jbal, mer ic tza'n jun xcyakinpaẍ, ex 
atzun c'oquel juban cyi'j keju binchal mya ba'n. 

24Mlay chewix tk'oj Kman; maxi cchewixtel ocxi tbant ex oc tjapun aju ximamaj 
tu'n. Tzul tk'ijlalil tu'n tel cynic'e ti'j jlu. 

Jeremías 31 

Che ul meltz'aj ke aj Israel tuj cytanmi 

1Chi Kman: Tuj tk'ijlalil tzul akine chin oquel te Cydios cycyakil c'loj tiyjil Israel, 
ex atzun cye che oquel te jun tnam etzan wu'ne. 

2Tuj lugar minti' cynajbil xjal tuj o nbinchaye xtalbil cye aj Israel, akeju minti' e 
cub byo'n tu'n spad tej in che jyontok ojlabl, chi Kman. 

3Cub tyec'un tib Kman kwitz atxix ojtxi ex tma cyja': Te jumajx ma che nc'ujlaye 
ex cucx tk'ak'an nc'u'je cyi'je. 

4Akeye aj Israel, axix toc cjawil nbincha'ne juntl maj cytanmiye. Che elexe bixal 
juntl maj tuc'il cychinbe pandereta, in che tzalaje wen. 

5Cbelex cyawa'ne juntl maj tkan uva cywi' ke witz tuj Samaria, ex akeju che awal 
tkan uva che lo'l ti'j twitz. 

6Porque tzul tk'ijlalil che jawil sch'in ke xk'ukil ate' cywi' ke witz tuj cytx'otx' aj 
Efraín, ex oc cyma': Cytzaje, ko' tuj tnam Sión jatum ta' Kman aju Kdios. 

7Chi Kman: Che bitzane tu'n tzalajbil cyi'j tiyjil Jacob, porque atzun ju nasyon lu 
mas ma' toclen cywitz cycyakil mastl nasyon. Che bitzane te Dios tu'n cybinte 
cycyakil xjal ex cymanxe: Aya Kman, che tcloma ke xjal etzan tu'na, akeju ch'intl 
ate'x. 

8Che ajetz wi'ne tuj tx'otx' tuj tbank'ab k'ij ex che tzajel nchmo'ne max ttxa'npun 
tx'otx', cyuc'ix ke moẍ ex ke cox, cyuc'ix ke xu'j ch'ixtok tul itz'j cyal ex keju 
matokx tul-len itz'j cyal; nim txkan xjal che ul meltz'aj. 

9Che ul in che na'n Dios ex in che ok'. Che tzajel wi'ne ttzi'yile a' in bet, tuj jun be 
chk'ajlaj tu'ntzun mi cyjaw tolj, porque akine mambaj cye aj Israel, ex a Efraín 
nej ncy'ajale. 

10Akeye nasyon, cybintze tyol Kman ex cymanxe cyuj lugar xi'yni ttzi mar. 
Cymanxe: O che baj t-sputun Kman ke aj Israel, pero che oquel tchmo'n juntl maj 
ex che oquel tcwentin ic tza'n jun pastor in che oc tcwentin ke t-ẍne'l, che 
chicuye. 

11Porque tu'n Kman o che co'pj ke tiyjil Jacob ex o che clet tu'n cye keju mas at 
cyipun cywitz. 

12Che ul ex che bitzal tu'n tzalajbil twi witz Sión, che tzalajel ti'j ju ba'n ctzajel 
tk'o'n Kman cye, ic tza'n triw, ta'l twitz uva, chibj aseyt, ke ẍne'l ex ke wacẍ. Ic 
che oquel ic tza'n tkan awal a'lin wen, ex mlay che bisun. 

13Ke k'apoj che bixal tuc'il nim tzalajbil, ax icx ke cu'xun ex ke tij xjal. Cxel 
nk'ukba'ne cyc'u'j. Cxel nk'o'ne tzalajbil cye te t-xel cybis, ex mas nim tzalajbil 
cxel nk'o'ne cye twitz ju c'ixc'oj at cyi'j nej. 

14Cxel nk'o'ne tbanil wabj cye pal tu'ntzun cynoj wen, ex ke xjal etzan wu'ne che 
tzalajel ti'j ju ba'n cxel nk'o'ne cye. Akine Dios in chin k'mante jlu. 

15Chi Kman: In binjtz tk'ajk'ajel cywi xjal tuj Ramá in che wuyin ex in che ok' 
wen. In ok' Raquel cyi'j ke tal ex minti' taj tu'n tk'ukbanjtz tc'u'j porque otok che 
naj. 

16Pero chi Kman te Raquel: Mi'n tz'ok'a mastl, mi'n tz'el mastl ta'l twitza, porque 
tzul t-xel teya ti'j ju ma tzic'x tu'na, ex che ajetz ke tala tuj cytx'otx' aj k'oj cyi'j. 
Akine Dios in chin k'mante jlu. 

17Ke' tc'u'ja, porque tzul jun ba'n te teya tuj tk'ijlalil tzul; che ul meltz'aj ke tala 
tuj cytanmi. Akine Dios in chin k'mante jlu. 

18O nbiye ke tiyjil Efraín in che ayayan cyuw wen ex in cyma'n: Ma cub 
kcastiwoye tu'na tu'nju ic ko'ye nej ic tza'n jun tor minti' in mansix, ko ti'nxa 
juntl maj tuc'ila ex jacu ko aj meltz'aje, porque aya Kmane ex Kdiose. 

19El kpa'n kibe ti'ja, pero ma tz'ajtz ti'j kanmiye, ma tz'el knic'e ti'j kile ex nno'c 
kk'ajtza'ne ttzi kxu'que tu'n tlaj kbise; ma tzaj kch'ixwiye ex ma cub kmansin 
kibe tu'n tlaj kile o kbinchaye tuj kcu'xumale, che chi tiyjil Efraín. 

20Ic cyten ke tiyjil Efraín te weye ic tza'n jun c'wa'lbaj c'ujla'nxix ex atzun keju 
mas in chin tzalaje cyi'j. Masque in che cub ncawine, pero cucx in k'ak'an nc'u'je 
cyi'j, cyja'tzun in tzaj ta'w tuj wanmiye ex nimxix in tz'e'y nc'u'je cyi'j. Akine Dios 
in chin k'mante jlu. 

21Akeye aj Israel, bi'x cyk'on cyaje techal be, cyk'onque cwent ti'j be jatum e bete, 
ti'j be jatum e je'x k'i'ne, ex ax cyajtz meltz'aje tuj juntl maj. Akeye aj Israel, cyajtz 
meltz'aje tu'n cyule juntl maj tuj cytanmiye. 

22¿Jtoj ban t-xi cycoline tu'n cybetje'ye ic tza'n jun k'apoj miban bin? Akine Dios 
ma nbinchaye jun ti'xti ac'aj twitz tx'otx': Ake xu'j che oquel ten colol cyi'j xinak. 

Che bel cy'iwla'n aj Israel tu'n Dios 

23Chi Kman aju Tajaw Tcyakil ex Cydios aj Israel: Oc cyajtz meltz'aj ke aj Judá 
tu'n cyul juntl maj tuj cytx'otx' ex tuj cytanmi, cxel cyma'n juntl maj cyja': Awt 
Kman cy'iwlante teya, aya witz xjan jatum in binchet aju tz'aklxix. 

24Junx che najal aj Judá cyuj ke tnam ate' tuj cytx'otx' cyuc'il ke ak'nal ti'j tx'otx' 
ex ke pastor alumaj. 

25Cxel nk'o'ne nim cywa ex nim cyc'a keju sicni ex keju minti' cyipun, chi Dios. 

26Ultzun nnable ex jaw nque'yine. Puro ba'n ela nwatle nna'ne. 

27Chi Kman: Tzul tk'ijlalil che chmetel xjal ex ke alumaj wu'ne tuj cytx'otx' aj 
Israel ex tuj Judá. 

28Ic tza'nx o nbinchaye cyi'j tu'n cyic' wi'ne tu'n cyxi' tuj juntl lugar, tu'n tcub xitj 
cytanmi, tu'n cybaj naj ex tu'n cyyajlanjtz, icxtzun oc nbinchaye tu'n cyjaw 
binchet juntl maj cytanmi ex tu'n cyul wi'ne juntl maj tu'n cyten cyuj. Akine Dios 
in chin k'mante jlu. 

29Tuj tk'ijlalil tzul mlay cyma juntl maj cyja': Ke mambaj xi cylo'n tx'am uva, 
cyja'tzun at ta'w twitz cye' ke cyc'wa'l, che chiwt. 

30Porque aju cxel lo'nte tx'am uva, ax te ctzajel chyo'n twitz te' tu'n. Cyja'tzun 
teylex te junjun cymel tu'n tex til. 

31Chi Kman: Tzul tk'ijlalil tu'n tbant ti'j jun ac'aj yol wu'ne cyuc'il aj Israel ex aj 
Judá. 

32Aju yol cyjel bant ti'j wu'ne, mya ic tten ic tza'n yol o cyaj bant ti'j wu'ne cyuc'il 
ke cyxe'chel tej cyetz nẍaklu'ne tuj tx'otx' Ejipt, porque minti' japun cyu'n 
masque akine cyajaw. Akine Dios in chin k'mante jlu. 

33Aju nyole cyjel bant ti'j cyuc'il aj Israel tuj tk'ijlalil tzul, atzun jlu: C'oquex 
nk'o'ne nleye tuj cynabl ex cbel ntz'ibane twitz cyanmi; akine chin oquel te 
Cydios, atzun cye che oquel te jun tnam etzan wu'ne. Akine Dios in chin k'mante 
jlu. 

34Entons mya il ti'j tu'n cyk'onte xjal xnak'tzbil cyxolx mi cye ke cyerman tu'n tel 
cynic' wi'je ka akine Dios, porque cycyakil c'elel cynic' wi'je, tza'nx keju ch'in 
cyoclen, ax icx keju ma' cyoclen. Cbel nnajsa'ne tcyakil cybinchben mya ba'n ex 
mlay tzaj nna'ntle cyil juntl maj. Akine Dios in chin k'mante jlu. 

35Ate Kman aju cyaj k'onte k'ij twitz cya'j tu'n tk'onte spic'un k'ijtl, ex aju cyaj 
k'onte xjaw ex ke che'w tu'n cyk'onte spic'un te konic'an, aju in yucch mar tu'n 
ex in julin oc tjatz pulj, aju toc tbi Kman Tajaw Tcyakil, chi cyja': 

36O'cx ka ma che naj cycyakil jlu, atzun k'ij ya mya etzantl ke aj Israel wu'ne. 
Akine Dios in chin k'mante jlu. 

37Alcye jun k'ij ka ma bant techet twitz cya'j ex ka ma tz'el cynic' xjal ti'j jatum 
ta' t-simyentil tx'otx', atzun k'ij che elel wic'une aj Israel tu'n tlaj tcyakil 
cybinchben mya ba'n. Akine Dios in chin k'mante jlu. 

38Chi Kman: Tzul tk'ijlalil tu'n tjaw binchet juntl maj tnam lu tu'n toc te weye. 
Cxelx ke' ti'j nintz ja Hananeel ex max cpol baj ttzi Tpwertil T-scyin Tnam. 

39Oc tpon ttxlaj Tpwertil T-scyin Tnam, jikan cxe'l ti'j mojon tu'n tpon max ttxa'n 
tal witz Gareb ex atzun ck'ol welt tu'n tpon ttxa'n lugar Goa. 

40Tcyakil chk'ajlaj jatum in che cu'x makut ke cyimni ex jatum nne'x chitun tza'j, 
ex tcyakil ju cojbil tjax tibaj tk'ab xak Cedrón, tu'n tpon baj jatum ta' Tpwertil 
Cyja Chej tcub tuj tjawitz k'ij, che oquel te xjan te weye. Aju tnam lu mlay cub xitj 
ex mlay naj, cucx ctel te jumajx, chi Kman. 

Jeremías 32 

Tej tlak'et jun piẍ tx'otx' tu'n Jeremías 

1Tzaj yolin Kman tuc'il Jeremías tuj tlajin abk'i ttzyetlen tcawin Sedequías tuj 
Judá ex tuj twajxaklajin abk'i ttzyetlen tcawin Nabucodonosor. 

2Tuj tk'ijlalil lu in che k'ojintok t-soldad rey te Babilonia ti'j tnam Jerusalén, ex 
atzunte Jeremías aju t-sanjel Dios presintok tuj ttxa'n cype'n ke soldad xk'ukil 
tja rey te Judá, aju ttxa'n pe'n tocx tujxi ja, 

3porque otok txi tma'n rey Sedequías tu'n tocx presin Jeremías tu'n tlaj xi tma'n 
cyja': Chi Kman: Cxel nk'o'ne ambil tu'n ttzyet tnam lu tu'n rey te Babilonia ex 
tu'n tcyaj tjak' tcawbil, 

4ex mlay tzokpaj rey Sedequías tuj cyk'ab aj Caldey; ctzyetel cyu'n ex cxel cyk'o'n 
tuj tk'ab rey te Babilonia; che yolil cabe rey lu ex c'oquel cyque'yin cywitz. 

5Cxel k'i'n Sedequías tu'n Nabucodonosor max tuj Babilonia ex maxtzun cyjel ten 
nim abk'i ocxi tcyim. Masque che k'ojine cyuc'il aj Caldey pero mlayx che 
cambane, chi Dios, chi Jeremías. 

6Ax icx xi tma'n Jeremías: Ma tzaj yolin Kman wuc'ile ex ma tzaj tma'n weye cyja': 

7Tzul Hanameel aju tcy'ajal Salum aju terman tmana, k'malte teya tu'n tcyaj 
tlak'o'na jun piẍ ttx'otx' ta' tuj Anatot, porque aya mas at toclena ti'j tu'n tcyaj 
tlak'o'na tu'nju at t-xilena tuc'il, chi Kman. 

8Ic tza'nx otok tzaj tma'n Kman weye, ultzun Hanameel wuc'ile ttxa'n cype'n ke 
soldad xk'ukil tja rey, ex tzaj tma'n weye cyja': Lak'o'n cyaja ntx'otx'e ta' tuj 
Anatot tuj cytx'otx' tiyjil Benjamín, porque aya at toclena ti'j tu'n tcyaj tlak'o'na 
tu'n toc te tetzbila, chi Hanameel weye. Eltzun nnic'e ti'j ka tu'n Kman jlu, 

9ex cyaj nlak'o'ne ttx'otx' Hanameel aju tcy'ajal terman nmane. Xi nk'o'ne wuklaj 
sak pwak te, porque atzun twi tx'otx' japun. 

10Te tibajxitzun bant tu'jil wu'ne, oc sey ti'j, e jyet junjun testiw wu'ne tu'n 
cypirmarin ti'j ex cub nmalo'ne sak pwak tuj jun balans. 

11Xitzun wi'ne tu'jil tx'otx' tz'iban tcyakil tuj, seyarimaj ex baltz'imaj, tuc'ix juntl 
copya cucx catl, 

12ex xi nk'o'ne te Baruc aju tcy'ajal Nerías ex tal tchman Maasías; xi nk'o'ne te 
twitz Hanameel aju wermaniye, cywitz ke testiw otok che pirmarin ti'j ex cywitz 
cycyakil xjal Judiy k'uklke'tok ttxa'n cype'n soldad xk'ukil tja rey. 

13Cywitztzun ke jlu xi nma'ne te Baruc cyja': 

14Ate Kman aju Tajaw Tcyakil ex Cydios aj Israel chi cyja': K'inxa aju tu'jil tx'otx' 
baltz'imaj, tuc'ix juntl copya cucx catl, ex c'u'nxa tuj jun tal xar tu'ntzun tten nim 
k'ij, 

15porque chi Kman aju Tajaw Tcyakil ex Cydios aj Israel cyja': Tzul tk'ijlalil che 
lok'ol juntl maj xjal cyi'j ke ja, ke cojbil ex ke tkan uva tuj tx'otx' lu. 

Aju tna'j Dios Jeremías 

16T-xilenxitzun nk'o'ne tu'jil tx'otx' te Baruc aju tcy'ajal Nerías, in oc tene na'l 
Dios cyja': 

17Aya Nman Dios, tuc'il nim tipumala bant cya'j ex tx'otx' tu'na. Minti' jun 
mlaywit bant tu'na. 

18In tzaj tyec'una tc'ujlalila cye ela' mil xjal, pero ax icx in cub tk'o'na cycastiw 
ke c'wa'lbaj tu'n tlaj cyil ktzan cyman. Aya Dios, nimxix toclena ex at tipumala 
tu'n tbant tcyakil tu'na, aju tbiya atzun jlu: Kman Tajaw Tcyakil. 

19Nimxix tnabla ti'j aju in cub t-ximana ex ma'xix cyxilen ke tbinchbena in che 
bant, in tila tcyakil aju in bant cyu'n xjal, tu'n t-xi tk'o'na chojbil cye ic tza'nx 
cybinchben ex ic tza'nx cyak'unben. 

20Tu'na e bant ke señ ex ke binchben nim cyipumal tuj Ejipt, ex cucx tbant tu'na 
ja'lo cyxol aj Israel ex cyxol cycyakil xjal; cyja'tzun, bi'maj tbiya tuj tcyakil twitz 
tx'otx' ex cucx ja'lo. 

21Tuc'il nim tipumala e etz ti'na aj Israel tuj Ejipt, akeju etzan tu'na, e bant ke señ 
ex ke binchben nim cyipumal tu'na, cyja'tzun tzaj cyxobil cycyakil xjal. 

22Xi tk'o'na tx'otx' lu cye aj Israel, aju tx'otx' tbanil ex k'inun tx'otx', ic tza'nx otok 
txi ttziyana cye ktzan cyxe'chel. 

23Tejtzun cyul tuj tx'otx' lu ex tej toc te cye, minti' xi nimana cyu'n, minti' xi 
cyniman ke tleya ex mi jun tyola japun cyu'n, aju xi tma'na cye. Cyja'tzun ma tzaj 
t-sama'na tcyakil c'ixbisabl lu cyibaj. 

24Atzun ja'lo ma jaw cybincha'n aj Caldey cyxwetzbil tu'n cyoc tzokpaj k'ojlel ti'j 
tnam. Tu'n k'oj, we'yaj ex tx'u'j yabil ctzyetel ju tnam lu cyu'n. Aya Nman, lu in 
tila ya ch'ix tjapun baj tcyakil aju tzaj tma'na. 

25Nman, ma tzaj tma'na weye tu'n tlak'et tx'otx' wu'ne ex tu'n tchjet wu'ne 
cywitz ke testiw, ex ch'ix ttzyet tnam cyu'n aj Caldey, chi Jeremías. 

26Tzajtzun ttzak'we'n Kman te Jeremías: 

27Akine Dios, Cydios cycyakil xjal, ¿Atpe jun ti'xti mlay bant wu'ne? 

28Cyja'tzun cxel nma'ne teya: Cxel nk'o'ne tnam lu tu'n ttzyet cyu'n aj Caldey ex 
tu'n tcyaj ten tjak' tcawbil Nabucodonosor aju rey te Babilonia. 

29Ke aj Caldey in che k'ojin ti'j tnam, ja'lo che oquetz tuj ex c'oquel cykoptz'i'n 
k'ak' ti'j; cbel tz'e'y cyu'n, cyuc'ix ke ja jatum in cub cypatun storac cywi' twitz 
Baal ex jatum in cub cyko'n ta'l twitz uva cywitz ke tilbilal nno'c cydiosin; ex tu'n 
jlu ma tzaj nk'oje cyi'j. 

30Atxix t-xe tnejel ke aj Israel ex ke aj Judá o'cx in cybincha'n aju minti' in chin 
tzalaje ti'j, cucx in tzaj nk'oje cyu'n aj Israel tu'nju in che c'ulun cywitz ke tilbilal 
cyu'nx in cub cybincha'n. Akine Dios in chin k'mante jlu. 

31Atxix tej tjaw binchet tnam lu, ax icx ja'lo, minti' jun maj miwt in tzaj ntx'u'jile 
ex nk'oje cyu'n. Cyja'tzun cbel naj tnam wu'ne. 

32Ma tzaj nk'oje tu'n tlaj tcyakil mya ba'n in cybincha'n aj Israel ex aj Judá, cyuc'ix 
cyrey, ke nejenel cye, ke pal at cyxol, keju nno'c cyk'on cyib te nsanjele ex 
cycyakil keju najl tuj Judá ex tuj Jerusalén. 

33Ma tz'ajtz cyk'o'n ttzal cyi'j nwitze ex masque cucx in xi nk'o'ne xnak'tzbil cye, 
minti' ma txi cyniman ex minti' ma txi cybi'n cawbil cye wu'ne. 

34Malpe tz'ocx cyk'o'n ke tilbilal ic'bilxix tuj njaye jatum in jaw nimsa'n nbiye, ex 
tu'n jlu ma tz'ilix njaye cyu'n, 

35ex tuj chk'ajlaj Ben-hinom ma jaw cybincha'n ke altar te Baal tu'n tcub cypatun 
cycy'ajal ex cyme'jel te chojbil twitz Moloc; a jlu ic'unxix wu'ne, minti' xi nma'ne 
cye ex minti' ul ch'in tuj nximbetze tu'n tbant cyu'n icju, porque tu'n jlu ma 
cybincha aj Judá mya ba'n nwitze. 

Xi ttziyan Kman jun yol cye xjal etzan tu'n 

36Akeye in cyma'ne ka tu'n tcyaj tnam lu tjak' tcawbil rey te Babilonia tu'n tlaj 
k'oj, we'yaj ex tx'u'j yabil, atzunte Dios aju Cydios aj Israel in tma'n cyja': 

37Che oquel nchmo'ne aj Israel ex che eletz wi'ne cyuj cycyakil nasyon jatum o 
che pon nsputune tej ttzaj nk'oje ex ntx'u'jile xobajilxix, ex che ajetz wi'ne tu'n 
cyul tuj lugar lu, tu'ntzun cyank'in tuj txubtxaj. 

38Che oquel te jun tnam etzan wu'ne, atzun weye chin oquele te Cydios. 

39Wu'ne c'oquel cyanmi ex cyximbetz te junx, tu'ntzun cyniman weye te jumajx, 
te jun ba'n te cye ex te cye ke cyiyjil che ul itz'j te tibajxi. 

40Cyjel bant ti'j jun nyole te jumajx cyuc'il: Cxel ntziyane tu'n cucx tu'n 
nbinchanteye ba'n cye, ex wu'ne ctzajel nimxix cygan tu'n cyniman weye, 
tu'ntzun mi tel cypa'ntl cyib wi'je. 

41Chin tzalajele oc nbinchanteye ba'n cye; tu'n tcyakil wanmiye ex axix toc wu'ne 
che ul wi'ne tu'n cynajan tuj tx'otx' lu. 

42Porque chi Kman: Ic tza'n o tzaj nsama'ne c'ixbisabl matijxix cyibaj xjal lu, 
cyja'xtzun ctzajel nsama'ne tcyakil ba'n, ic tza'nx o txi ntziyane cye. 

43Ex clak'etel juntl maj tx'otx' cyu'n xjal tuj tnam lu, aju in cyma'ne ka ctzyetel 
cyu'n aj Caldey ex ka cyjel ten ic tza'n jun tzkij tx'otx' minti' xjal tuj, mi alumaj. 

44Che lak'etel tx'otx' ex cbantel cyu'jil tuc'il sey ex cypirm testiw c'oquel cyi'j. A 
jlu cbantel tuj cytx'otx' aj Benjamín, cyuj ke aldey ti'jele tnam Jerusalén, cyuj ke 

tnam te Judá, cyuj ke tnam te tiwitz tx'otx', cyuj ke tnam ate' t-xe witz ex cyuj ke 
tnam ate' tuj tx'otx' Néguev, porque che ajetz meltz'aj wu'ne jatum otok che pon 
k'i'n pres. Akine Dios in chin k'mante jlu. 

Jeremías 33 

Tkanil tu'n cyten aj Israel juntl maj tuj txubtxaj 

1Tzaj yolin Kman tcabinmaji'n tuc'il Jeremías, tej axtok tocx tuj pres ttxa'n cype'n 
ke soldad xk'ukil tja rey, ex tzaj tma'n te cyja': 

2Akine Dios aju binchalte tx'otx', baj nbincha'ne ex cub nk'o'ne tujxix tlugaril, 
akine Kman Dios nbiye, cxel nma'ne jlu teya: 

3Cubsana nwitze ex jacu txi ntzak'we'ne, ex jacu che'x nma'ne teya ke ti'xti 
ma'xix cyxilen, akeju ate' tuj ewaj ex minti' ojtzki'n tu'na. 

4Chi Kman aju Cydios aj Israel cyi'j ke ja ate' tuj Jerusalén ex cyi'j cyja rey te Judá, 
akeju ma che cub tilj tu'n cyajben tze' ex abj te cycolbil cyibe, ex te cyk'ojbile cyi'j 
aj Caldey, 

5akeju ma jaw cybincha'n cyxwetzbil ti'j tnam tu'ntzun cyoc tzokpaj ti'j: Ke ja lu 
che nojel tu'n cyximlal cyimni, akeju che cymel wu'ne tu'n ntx'u'jile xobajilxix, 
porque ma cyaj ncoline tnam lu tu'n tlaj nimxix il ma cybincha. 

6Pero te tibajxi che oquel nk'anine ex che banixel. Wu'ne che tel tuj txubtxaj ex 
minti' xobajil cyi'j. 

7Che ajetz wi'ne aj Judá ex aj Israel tuj tnam jatum o che pon k'i'n, ex cjawil 
nbincha'ne juntl maj cytanmi ic tza'n tten nej. 

8Che bajel nsaksa'ne ti'j tcyakil il o cybincha wi'je, ex cbel nnajsa'ne tcyakil mya 
ba'n o cybincha tej tjaw cyi'n cyib wi'je. 

9C'oquel Jerusalén te jun tzalajbil, te nimbil ex ajwalil weye cywitz cycyakil 
nasyon ate' twitz tx'otx', ex che tzajel lu'lun ke nasyon tu'n cyxobil oc cybinte 
tcyakil ba'n ex tzalajbil cxel nk'o'ne cye keju najlke tuj Jerusalén. 

10Chi Kman: Akeye in cyma'ne ka tzkij tx'otx' lugar lu, mi jun najl tuj, mi xjal mi 
alumaj, che chiye. Ax toc ke cay te tnam Jerusalén ex ke tnam ate' tuj Judá minti' 
at cyuj, mi xjal mi alumaj najl cyuj. 

11Pero che binjtzel juntl maj ke bitz te nink'ij, te tzalajbil, te mejeble'n ex 
tk'ajk'ajel cywi' xjal oc cyul tuj tja Kman tuc'il cyoyaj te ak'bil chjonte ex in che 
bitzan cyja': Cyk'onxe chjonte te Kman aju Tajaw Tcyakil, porque ba'n te Kman 
ex aju tc'ujlalil cucx at te jumajx, che chilo xjal. Axix toc che ajetz wi'ne ke xjal 
etzan wu'ne, akeju o che pon k'i'n tuj juntl tnam, tu'n cyul juntl maj tuj tx'otx' lu, 
tu'ntzun tpon juntl maj tx'otx' ic tza'n tten nej. Akine Dios in chin k'mante jlu. 

12Chi Kman aju Tajaw Tcyakil in tma'n cyja': Tuj tx'otx' lu, aju o cub xitj, ex cyuj 
cycyakil tnam jatum minti' xjal cyuj mi alumaj, ctzajel ch'iy juntl maj c'ul, ex ke 
pastor ẍne'l cpol cyi'n cyẍne'l tu'n cywa'n cyuj. 

13Ex cyuj ke tnam tuj tiwitz tx'otx', cyuj ke tnam ate' t-xe witz, cyuj ke tnam ate' 
tuj tx'otx' Néguev, tuj cytx'otx' aj Benjamín, cyuj ke aldey ate' ti'jele tnam 
Jerusalén ex cyuj ke mastl tnam te Judá, che oquel que'yin ke pastor in che ajlan 
cyi'j ke cyẍne'l. Akine Dios in chin k'mante jlu. 

14Chi Kman cyja': Tzul tk'ijlalil tu'n tjapun wu'ne aju yol ba'n xi ntziyane cye aj 
Israel ex cye aj Judá. 

15Octzun tjapun tk'ijlalil lu, oc nbinchaye tu'n tul itz'j jun tiyjil David tz'aklxix, 
tu'n t-xi tbincha'n cyi'j xjal tuj tumelxix tuj tnam lu. 

16Tuj tk'ijlalil lu che cletel aj Judá, ex ke aj Jerusalén che ank'il tuj txubtxaj, ex 
atzun tbi tnam c'oquel cyk'o'n xjal cyja': Tu'n Kman in ko oc te Tz'aklxix. 

17Porque chi Kman: Cucx cjawil nsc'o'ne jun tiyjil David tu'n tocx ke' tuj k'ukbil 
te cawbil cyxol aj Israel, 

18ex cucx che jawil nsc'o'ne ke pal tiyjil Leví, cycyakil k'ij tu'n ttzaj cyk'o'n weye 
aju oyaj patun in cub, ex tu'n tcub cypatun oyaj twitz awal te nimbil te nbiye ex 
tu'n ttzaj cyk'o'n txkantl chojbil weye. 

19Tzaj yolin Kman tuc'il Jeremías cyja': 

20Akine Dios cxel nma'ne jlu: Mlayx bant tu'n mi tjapun aju nyole o cyaj bant ti'j 
tuc'il k'ij ex tuc'il konic'an; minti' jun maj mi'nwit jawil k'ij ex minti' jun maj 
mi'nwit tz'oc konic'an. 

21Ax icx mlayx bant tu'n mi'n tjapun nyole cyaj bant ti'j tuc'il nmajene David, tu'n 
cucx tu'n tjaw nsc'o'ne jun tiyjil tu'n tocx ke' tuj k'ukbil te cawbil, ex mlayx bant 
tu'n mi'n tjapun nyole tu'n cyjaw sc'et ke pal tiyjil Leví te ajbel weye. 

22Ke tiyjil nmajene David, cyuc'ix ke pal tiyjil Leví, akeju in che ajben weye, 
cchmetel cybaj wu'ne ic tza'n cyajlal che'w twitz cya'j, ex ic tza'n ttxa tz'a'n ttzi 
mar; mi a'l jun jacu bant tajlante cye. 

23Tzaj yolin Kman tuc'il Jeremías ex tzaj tma'n: 

24¿Na'nxpe tbinteya aju yol in cyma'n xjal? Che chi cyja': Ma che el tic'un Kman 
ke aj Israel ex ke aj Judá, akeju otok che jaw t-sc'o'n, che chi. Cyja'tzun ma che el 
cyic'un ke xjal etzan wu'ne ex in cyma'n ka mya jun nasyon ke; 

25pero akine Dios cxel nma'ne jlu: Ic tza'n o cyaj bant ti'j nyole tuc'il k'ij ex tuc'il 
konic'an, ex ic tza'n e cub nk'o'ne ke ley twitz cya'j ex twitz tx'otx', 

26icxtzun mlay che el wic'une ke tiyjil Jacob ex ke tiyjil nmajene David. Cucx che 
jawil nsc'o'ne ke tiyjil tu'n cycawin cyibaj ke tiyjil Abraham, Isaac ex Jacob, 
porque tzul k'ak'an nc'u'je cyi'j ex che ajetz wi'ne jatum otok che pon k'i'n. 

Jeremías 34 

Aju tkanil tu'n tpon tuc'il rey Sedequías 

1Ate Nabucodonosor aju rey te Babilonia, cyuc'ix ke t-soldad ex ke xjal ate'cxtok 
tjak' tcawbil akeju e tzaj cyuj cycyakil nasyon twitz tx'otx', tej in che k'ojintok 
cyi'j aj Jerusalén ex cyi'j ke tnam ate' ti'jele, tzajtzun yolin Kman tuc'il Jeremías 
chi cyja': 

2Akine Dios aju Cydios aj Israel cxel nma'ne teya jlu: Txi'ya tuc'il Sedequías aju 
rey cye aj Judá, ex k'manxa te: Chitzun Kman cyja': Cxel nk'o'ne tnam lu tu'n tcyaj 
tjak' tcawbil rey te Babilonia, ex c'oquel tk'o'n tk'ak'al. 

3Atzun teya, mlayx tzokpaja tuj tk'ab; ctzyetela cyu'n xjal ex cxel k'o'na tuj tk'ab 
Nabucodonosor, c'oquel tque'yina twitz, c-yolila tuc'il ex cxel k'i'na max tuj 
Babilonia. 

4Aya Sedequías rey cye aj Judá, bintza aju cxel nma'ne teya: Mlay cub byo'na tu'n 
spad. 

5Tuj txubtxaj cymela, ex cbel patun tc'oc'jal tibaja oc tcyima ic tza'n cub patun 
cyibaj ktzan t-xe'chela tej cycyim, akeju e cawin tej na'nxtok toc teya te rey; che 
ok'el xjal ti'ja ex oc cyma' cyja': Ay Tat, che chilo. Akine Dios in chin k'mante jlu, 
ex cbantel wu'ne icju. 

6Xitzun tma'n Jeremías aju t-sanjel Dios tcyakil jlu te rey Sedequías tuj Jerusalén 

7tej in che k'ojintok ke t-soldad rey te Babilonia ti'j tnam Jerusalén, ti'j tnam 
Laquis ex ti'j tnam Azeca. O'cxtzun ke tnam lu na'nxtok ttzyet tu'n 
Nabucodonosor, akeju toc muro cyi'j tuj Judá. 

Minti' japun yol cyu'n xjal, aju otok txi cytziyan, tu'n cytzokpet ke majen ax aj 
Hebrey ke 

8Tzaj yolin Kman tuc'il Jeremías tcyajlenxi bant ti'j jun tyol rey Sedequías cyuc'il 
aj Jerusalén, tu'n cytzokpet ke xjal tzyu'n te majen. 

9Aju yol otok bant ti'j, tu'n cyxi tzokpet ke xinak ex xu'j aj Hebrey akeju tzyu'ntok 
te majen, tu'ntzun mi'n toc jun xjal Judiy te jumajx te tmajen juntl xjal ax Judiy. 

10Cycyakil ke nejenel ex cycyakil tnam xjal xi cyniman aju yol otok bant ti'j cyu'n, 
ex xi cytzokpi'n cymajen, ex ya minti' oc cyk'o'n il cyi'j tu'n cyak'nan ti'j cyak'un. 

11Pero te tibajxi ch'expet cyximbetz tu'n tlaj t-xilen cytzokpi'n ke, ex oc cyk'o'n 
il cyi'j juntl maj tu'n cyoc te cymajen. 

12Tzajtzun yolin Kman tuc'il Jeremías ex tma cyja': 

13Akine Dios aju Cydios aj Israel, cyaj bant ti'j jun nyole cyuc'il ktzan cyxe'chele 
ojtxi tej cyetz wi'ne tuj Ejipt jatum in che ajbentok te majen, ex xi nma'ne cye 
cyja': 

14Tuj wukchak abk'i cxel cytzokpi'ne nok alcyex aj Hebrey otok txi tc'ayin tib te 
majen cyeye, nok kak abk'i che ajbel cyeye ex te tibajxi che xel cytzokpi'ne, 
nchiye xi nma'ne cye, pero minti' ocx tuj cywi' ktzan cyxe'chele ex minti' inx 
cyniman. 

15Atzun cyeye otok baj cych'expu'ne cyximbetze ex otok bant cyu'ne aju in chin 
tzalaje ti'j, tu'nju otok txi cytzokpi'ne cyxjalile, akeju cyoctok te cymajene, ex 
otok txi cytziyane jlu nwitze tuj njaye in ajben te nimsabl nbiye. 

16Pero te tibajxi ma baj cych'expu'ne cyximbetze, ex ma chin oc cyk'o'ne te minti' 
woclene, tu'nju ma che tzaj cyi'ne juntl maj cymajene, akeju otok txi cyk'o'ne 
ambil cye tu'n cyxi tzokpet, ex ma che oc cylajwersine tu'n cyoc juntl maj te 
cymajene. 

17Cyja'tzun akine Dios cxel nma'ne jlu: Akeye minti' ma chinx cynimane, minti' 
ma txi cytzokpi'ne cyxjalile akeju tzyu'n te cymajene; tu'ntzun jlu che xel 
ntzokpi'ne tu'n cycyime tuj k'oj, tu'n tx'u'j yabil ex tu'n we'yaj, ex che elel ic'une 
cyu'n cycyakil xjal cyuj cycyakil nasyon twitz tx'otx'. Akine Dios in chin k'mante 
jlu. 

18-19Tej tbant ti'j jun yol nwitze cyu'n ke nejenel cye aj Judá ex cye aj Jerusalén, 
cyuc'ix ke xjal at cyoclen ttxlaj rey, cyuc'ix ke pal ex cyuc'ix mastl xjal, cub cyi'n 
tmij jun tal tman wacẍ ex cub cyk'o'n te cabe piẍun tten ex e ocxtzun bet cyxol 
cabe piẍ wacẍ lu, te cyuwsabl yol, pero jurat naj ma tz'el cyic'un aju yol cyaj bant 
ti'j cyu'n, ex minti' ma japun cyu'n aju xi cytzi'yan. 

20Cyja'tzun che xel nk'o'ne tu'n cycub tz'ak tuj cyk'ab aj k'oj cyi'j, akeju cyaj tu'n 
cycub byonte cye, ex aju cyximlal c'ajbel te cychi' ke jil ba'n che lipan twitz cya'j, 
ex te cychi' ke txcup te tjak' c'ul. 

21Ax icx te Sedequías aju rey cye aj Judá, cyuc'ix ke xjal at cyoclen ttxlaj, che xel 
nk'o'ne tuj cyk'ab aj k'oj cyi'j, akeju cyaj tu'n cycub byonte cye, ex tuj cyk'ab ke 
t-soldad rey te Babilonia, akeju ma txi cycolin ch'in tu'n cyk'ojin cyi'j. 

22Pero cxel nma'ne cye tu'n cyajtz meltz'aj k'ojlel ti'j tnam lu; che oquel tzokpaj 
ti'j, ctzyetel cyu'n ex c'oquel cyk'o'n tk'ak'al. Ax icx mastl tnam ate' tuj Judá, bi'x 
che bel xitj ex mi jun xjal cyjel ten cyuj. Akine Dios in chin k'mante jlu. 

Jeremías 35 

Jeremías ex ke tiyjil Recab 

1Tej toctok Joacim aju tcy'ajal Josías te rey tuj Judá, tzaj yolin Kman tuc'il 
Jeremías ex tma cyja': 

2Txi'ya jatum najl ke tiyjil Recab, yolina cyuc'il, k'inxa ke tuj jun tal cwart at tuj 
njaye, ex k'onxa cyc'a ta'l twitz uva, chi Knan. 

3Inxtzune k'ilte Jaazanías, (aju tcy'ajal juntl xjal Jeremías tbi ex tal tchman 
Habasinías) cyuc'ix ke terman, ke tc'wa'l ex cycyakil ke tiyjil Recab, 

4ex e je'x wi'ne max tuj tja Dios, tuj cycwart ke tcy'ajal Hanán aju tcy'ajal Igdalías 
aju t-sanjel Dios. Aju cwart lu junx toc tuc'il cycwart ke nejenel tuj tja Dios, ex 
tjax tibaj tcwart Maasías aju tcy'ajal Salum, aju cwentil ttzi tja Dios. 

5Xitzun nk'o'ne ke jarriy ex ke tal copa nojni ke tu'n ta'l twitz uva, cye tiyjil Recab, 
ex xi nma'ne cye: Che c'ane ta'l twitz uva. 

6Atzun cye tzaj cytzak'we'n: Keye miban ko c'ane ta'l twitz uva, porque aju ktzan 
kxe'chele Jonadab aju tcy'ajal Recab, cyaj tma'n keye cyja': Mi'n txi cyc'a'ne ta'l 
twitz uva, mi akeye ex mi ke cyiyjile che ul itz'j te tibajxi, 

7ex mi'n jaw cybincha'ne cyjaye, mi'n cu'x cyawa'ne cyawale, mi'n cu'x cyawa'ne 
tkan uva ex mi'n cub cyetzane jun piẍ tx'otx', nok o'cx che najale cyuj ke ja xbalun 
ja, ex nok che betje'ye, tu'ntzun cyank'ine nim k'ij twitz tx'otx', chi Jonadab keye. 

8Atzun keye ma txi knimane tcyakilju cyaj tma'n ktzan kxe'chele Jonadab aju 
tcy'ajal Recab, ex bajx txi kc'a'ne ta'l twitz uva, tza'nx keye ax icx ke kxu'jile ex 
ke kc'wa'le, 

9ex minti' in jaw kbincha'ne kjaye tu'n kank'ine tuj; minti' tkan uva awa'n ku'ne 
ex minti' ktx'otx'e, mi kawale. 

10In ko ank'ine cyuj ke ja xbalun ja, ex in japun ku'ne tcyakilju cyaj tma'n ktzan 
kxe'chele Jonadab. 

11Pero tej toc tzokpaj Nabucodonosor aju rey te Babilonia ti'j tx'otx' lu, cub 
kximane tu'n kule tzalu tuj Jerusalén, tu'ntzun kcolpaje cywitz ke soldad cye aj 
Caldey ex cye aj Siria, ex ax ma ko cyaj tene tzalu tuj Jerusalén, che chi tiyjil 
Recab. 

12Tzajtzun yolin Kman tuc'il Jeremías ex tma: 

13Akine Dios aju Tajaw Tcyakil ex Cydios aj Israel cxel nma'ne jlu teya: Txi'ya ex 
k'manxa cye xjal aj Judá ex aj Jerusalén: ¿Maj mlayx bant cynimane ke nleye? 
Akine Dios in chin k'mante jlu. 

14Aju orden cyaj tk'o'n Jonadab aju tcy'ajal Recab cye tiyjil, tu'n mi t-xi cyc'a'n 
ta'l twitz uva, ma japun cyu'n, ax icx ja'lo minti' in xi cyc'a'n porque ma txi 
cyniman aju cyaj tma'n ktzan cyxe'chel cye. Atzun weye cucx in xi nma'ne ke 
nleye cyeye, pero minti' in chinx cynimane. 

15Ela' maj o che'x nsama'ne ke nsanjele, akeju nmajene, tu'n t-xi cyma'n cyeye 
cyja': Cycolin cyaje cybeye mya ba'n ex cybinchame ba'n. Mi'n che'x lpe'ye cyi'j 
cydios xjal ex mi'n che c'ulune cywitz, tu'ntzun cucx cyank'ine twitz tx'otx' o txi 
nk'o'ne cyeye ex cye ktzan cyxe'chele, nchiye cyeye; atzun cyeye minti' ocx tuj 
cywi'ye ex minti' inx cynimane. 

16Ke tiyjil Jonadab aju tcy'ajal Recab ma japun ley cyu'n aju cyaj tma'n ktzan 
cyxe'chel cye, atzun cyeye, akeye aj Israel, minti' in chinx cynimane. 

17Cyja'tzun akine Dios aju Tajaw Tcyakil ex Cydios aj Israel cxel nma'ne jlu: 
Ctzajel wi'ne cycyakil txcaj c'ixbisabl cyibaj aj Judá ex cyibaj keju najlke tuj 
Jerusalén, aju o txi nma'ne cye, porque o txi nma'ne nyole cye pero minti' ma 
tz'ocx tuj cywi', o chin txocone cyi'j ex minti' in chin tzaj cytzak'we'n, chi Dios. 

18Ax icx xi tma'n Jeremías cye tiyjil Recab: Ate Kman aju Tajaw Tcyakil ex Cydios 
aj Israel chi cyja': Tu'nju ma txi cynimane tley Jonadab aju ktzan cyxe'chele, ma 
bant cyu'ne ic tza'nx ju xnak'tzbil tzaj tk'o'n cyeye, ex ma japun cyu'ne tcyakil 
aju cyaj tma'n cyeye, 

19cyja'tzun chi Dios aju Tajaw Tcyakil ex Cydios aj Israel: Axix toc, cucx ctel jun 
tiyjil Jonadab aju tcy'ajal Recab tu'n tajben weye. 

Jeremías 36 

Jaw t-sch'i'n Baruc aju yol tz'iban tuj u'j 

1Tuj tcyajin abk'i toclen Joacim aju tcy'ajal Josías te rey tuj Judá, tzaj yolin Kman 
tuc'il Jeremías ex tma cyja': 

2K'intza jun botz' u'j ex tz'ibancuya tcyakil yol o txi nma'ne teya cyi'j aj Israel, 
cyi'j aj Judá ex cyi'j mastl nasyon, atxix tej nyoline tnejel maj tuc'ila, tej tten Josías 
te rey asta ja'lo. 

3Mya yajcu oc cybinte aj Judá tcyakilju mya ba'n o cub nximane tu'n ttzaj 
nsama'ne cyibaj, jacu cyaj cycolin tu'n cybinchante mya ba'n, entons ax icx weye 
jacu cub nnajsa'ne cyil ex cybinchben mya ba'n, chi Dios. 

4Tzajtzun txco'n Baruc tcy'ajal Nerías tu'n Jeremías, ex oc ten Jeremías k'malte 
tcyakil yol otok tzaj k'ma'n te tu'n Kman, atzunte Baruc cub ttz'iban twitz jun 
botz' u'j. 

5Te tibajxi xi tma'n Jeremías te Baruc cyja': Weye minti' permis tu'n nxi'ye tuj tja 
Dios, 

6cyja'tzun, txi'ya tuj tja Dios tuj jun k'ij oc in cub cyyo'n xjal we'yaj, ex sch'in jawa 
aju yol tz'iban twitz u'j, aju xi nma'ne teya tu'n tcub ttz'ibana, tu'ntzun cybinte 
cycyakil xjal aju tyol Kman, ex tu'n cybinte cycyakil aj Judá, akeju che ul tuj tja 
Dios. 

7Mya yaj jacu che oc ten cubsal twitz Kman, ex kape jacu cyaj cycolin cybinchben 
mya ba'n, porque xobajilxix ttx'u'jil Kman ex tk'oj ma tzaj tma'n ti'j tnam lu, chi 
Jeremías. 

8Tbinchatzun Baruc tcyakilju otok txi k'ma'n te tu'n Jeremías aju t-sanjel Dios. 
Xi' tuj tja Dios ex jaw t-sch'i'n aju tz'iban tuj jun botz' u'j. 

9Tuj tbelajin xjaw te tjwe'yin abk'i toclen Joacim aju tcy'ajal Josías te rey tuj Judá, 
etz jun orden tu'n cye aj Jerusalén ex cye xjal otok che tzaj cyuj mastl tnam te 
Judá, tu'n tcub cyyo'n we'yaj twitz Kman. 

10Xi'tzun Baruc tuj ttxa'n pe'n ma' tjaw te tja Dios, jatum nno'cx be ttzi Ac'aj 
Pwert, ex max jatum ta' tcwart Gemarías aju aj tz'ibal, aju tcy'ajal Safán; ex 
cywitz cycyakil xjal jaw t-sch'in Baruc tyol Jeremías, aju tz'iban twitz u'j. 

Tej tjaw t-sch'i'n Baruc aju yol tz'iban twitz u'j, cywitz ke xjal ma' cyoclen 

11Tej tbinte Micaías aju tcy'ajal Gemarías ex tal tchman Safán tcyakil tyol Kman 
jaw t-sch'i'n Baruc twitz u'j, 

12xi' max tuj tja rey jatum ta' tcwart aj tz'ibal te rey, ex jatum cychmon cyib ke 
xjal ma' cyoclen. Atzun ke jlu: Elisama aju aj tz'ibal te rey, Delaía aju tcy'ajal 
Semaías, Elnatán aju tcy'ajal Acbor, Gemarías aju tcy'ajal Safán, tuc'ix Sedequías 
aju tcy'ajal Hananías cyuc'ix mastl xjal ma' cyoclen. 

13Xi ttx'olba'n Micaías tcyakilju otok tbi tej tjaw t-sch'i'n Baruc cywitz xjal aju 
yol tz'iban twitz ju u'j. 

14Atzun cye xjal ma' cyoclen xi cysama'n Jehudí tuc'il Baruc, tu'n t-xi tma'n te 
tu'n tpon cyuc'il ex tu'n tpon ti'n aju u'j otok jaw t-sch'i'n cywitz xjal. Ate Jehudí 
tcy'ajal Netanías, tal tchman Selemías ex ttxca tchman Cusi. Xitzun ti'n Baruc aju 
u'j ex pon cyuc'il xjal ma' cyoclen, 

15atzun cye xi cyma'n te: —Kecuya ex sch'in jawa kwitze, tu'n kbinteye aju yol 
tz'iban twitz u'j. Jawtzun t-sch'i'n Baruc, 

16ex tej cybinte tcyakil yol lu, teyle junjun baj cyque'yin tuj cywitz, in che xob ex 
cyma: —Il ti'j tu'n t-xi ktxolba'n tcyakil jlu te rey. 

17Te tibajxi xi cyma'n te Baruc: —K'mantza keye tza'n tten cub ttz'ibana tcyakil 
jlu. ¿Apetzun Jeremías tzaj k'mante teya tu'n ttz'ibana ju yol lu? 

18Atzunte Baruc xi ttzak'we'n: —Twitzelcu Jeremías tzaj k'mante tcyakil jlu 
weye, ex atzun weye ncu'xxi ntz'ibane tu'n tint tuj jun botz' u'j. 

19Xitzun cyma'n te Baruc: Cyxi'ye ewal cyibe, aya tuc'ix Jeremías, tu'ntzun mi a'l 
jun ba'n tbinte jatum ate'ye. 

Cub tpatun rey Joacim aju u'j tz'iban yol twitz 

20Cyaj cyk'o'n xjal ma' cyoclen ju u'j tuj tcwart Elisama aju aj tz'ibal te rey, ex e 
je'x max tuj tja rey tu'n t-xi cytx'olba'n te tcyakil aju otok cybi. 

21Xitzun sama'n Jehudí tu'n rey k'ilte u'j, ma tuj tcwart Elisama aju aj tz'ibal te 
rey, ex tej tul ti'n Jehudí, jaw t-sch'i'n twitz rey ex cywitz cycyakil xjal ma' cyoclen 
ate' ttxlaj. 

22Tu'nju atzun ate'tok tuj tbelajin xjaw, entons maxtok ta' rey tuj jun cwart in 
ajben tu'n tuj tk'ijlalil che'w, ex attok jun tcubil xk'a'l in c'ant tcub twitz. 

23Oc in baj t-sch'i'n Jehudí ox ex ka cyaje piẍ u'j, nne'lxi tc'apu'n rey tu'n cchil ex 
ncubxi tpatun tuj tcubil xk'a'l. Cyja'ylex o tenba tu'n, tejxi tcub baj tpatun tcyakil 
u'j. 

24Minti' tzaj t-xobil rey, mi ke xjal ma' cyoclen, ex mi keju e bin ti'j tej tjaw sch'i'n 
u'j, ex minti' el cysbit'un cyxbalun cyi'j. 

25Masque e cubsan Elnatán tuc'ix Delaía ex Gemarías twitz rey tu'n mi'n tcub 
tpatun u'j, pero minti' xi tniman cyyol, 

26nok o'cx xi tma'n te Jerameel aju tcy'ajalx, ex te Seraías aju tcy'ajal Azriel, ex te 
Selemías aju tcy'ajal Adbeel, tu'n cyxi' tzyulte Jeremías aju t-sanjel Dios, tuc'ix 
Baruc aju aj tz'ibal te Jeremías, tu'ntzun cyocx k'o'n tuj pres. Pero e je'x ewan 
tu'n Kman. 

Cub ttz'iban Baruc juntl maj tcyakil aju xi tma'n Jeremías te 

27Te tibajxi tcublen tpatun rey u'j jatum tz'iban aju yol otok txi tma'n Jeremías 
te Baruc, tzaj yolin Kman tuc'il Jeremías cyja': 

28K'intza juntl botz' u'j ex tz'iban cuba juntl maj tcyakil yol tz'ibamaj twitz tnejel, 
aju cub tpatun Joacim aju rey te Judá. 

29Ex k'manxa te rey: Chi Kman teya cyja': Ma cub tpatuna aju botz' u'j ex ma 
tmaya: ¿Tiku'n ma cub ttz'iban Jeremías twitz u'j ka tzul rey te Babilonia tu'n 
tnaj tnam lu tu'n, ex ka minti' xjal cyjel ten tuj tx'otx' lu, mi alumaj, chiya? 

30Cyja'tzun akine Dios in chin k'mante jlu teya Joacim, aya rey te Judá: Mlay che 
oc ke tiyjila te rey tu'n cyocx ke' tuj tk'ukbil David. Oc tcyima, aju t-ximlala cucx 
cyjel pale' ti'j k'ij ex ti'j tk'ab che'w, 

31ex tzul nk'o'ne castiw tibaja, cyibaj ke tiyjila ex cyibaj ke xjal ma' cyoclen ate' 
ttxlaja, tu'n tlaj cyile. Cbel nk'o'ne tcyakil txcaj castiw cyibaje ex cyibaj ke xjal 
najl tuj Jerusalén ex cyibaj aj Judá, ic tza'n o nmaye cye, tu'nju minti' ma txi 
cybi'ne nyole, chicuya te rey, chi Kman te Jeremías. 

32Tzajtzun ti'n Jeremías juntl botz' u'j ex xi tk'o'n te Baruc aju tcy'ajal Nerías ex 
aj tz'ibal te. Cu'x ttz'iban Baruc tcyakil yol xi tma'n Jeremías te, ax ic tza'n 

tz'ibamajtok twitz tnejel botz' u'j aju cub tpatun rey Joacim. Nimcu mastl yol oc 
ttz'aksa'n Jeremías, ex ax tnabl ic tza'n tnejel. 

Jeremías 37 

Aju tkanbetz Sedequías te Jeremías 

1Ate Nabucodonosor aju rey te Babilonia oc k'onte Sedequías aju tcy'ajal Josías 
te rey tuj Judá, te t-xel Jeconías aju tcy'ajal Joacim. 

2Pero minti' xi tniman Sedequías tyol Kman, aju tzaj tma'n te Jeremías aju t-
sanjel, ax icx ke xjal ma' cyoclen ate' ttxlaj, ex cycyakil xjal minti' xi cyniman. 

3Xitzun t-sama'n Sedequías Jucal aju tcy'ajal Selemías, ex pal Sofonías aju tcy'ajal 
Maasías, tuc'il Jeremías tu'n t-xi cyma'n te cyja': Cubsana ki'je twitz Kman aju 
Kdios, che chi. 

4Na'nxtok tocx k'o'n Jeremías tuj pres, cyja'tzun in bettok cyxol xjal ex mi a'l jun 
in mayonte te. 

5Tej cybinte aj Babilonia, akeju in che k'ojintok ti'j tnam Jerusalén, ka otok che 
etz ke t-soldad Faraón tuj Ejipt, cub be cyu'n. 

6Tzajtzun yolin Kman tuc'il Jeremías aju t-sanjel, ex xi tma'n te tu'n t-xi tma'n 
cye keju e tzaj t-sama'n rey: 

7Cymanxe te rey te Judá aju saj samante cyeye kanilte weye, chi Kman cyja': Ke 
t-soldad Faraón, akeju otok che tzaj tu'n cy-onin cyi'je tuj k'oj, ya ma che aj 
meltz'aj tuj Ejipt. 

8Che oquel tzokpaj aj Babilonia juntl maj k'ojlel ti'j tnam Jerusalén; ctzyetel cyu'n 
ex c'oquel cyk'o'n tk'ak'al. 

9Akine Dios in chin k'mante jlu: Mi'n cub cysbun cyibe ex mi'n ke' cyc'u'je ka cxel 
cycolin aj Babilonia tu'n cyk'ojin cyi'je, porque mlay txi cycolin. 

10Masque cub cyi'j cycyakil cysoldad aj Babilonia cyu'ne, akeju in che k'ojin 
cyi'je, ex masque cyaj ten nok junjun soldad, akeju otok che c'ixbi, pero akeju 
soldad lu che jawil we' ex c'oquel cyk'o'n tk'ak'al tnam, chi Kman, che chicuye te 
rey, chi Jeremías. 

Tej tocx k'o'n Jeremías pres 

11Tej tel cypa'n cyib cysoldad aj Babilonia ti'j tnam Jerusalén tu'n tlaj otok cybi 
ka cyja'tok cytzaj ke t-soldad Faraón, 

12etz Jeremías tuj tnam tu'n t-xi' tuj tx'otx' Benjamín, tu'n tc'monte ch'in tetzbil 
cyxol ttanmil. 

13Pero tej tpon ttzi tpwertil tnam, Benjamín tbi, tzaj tzyu'n tu'n Irías aju tcy'ajal 
Selemías ex tal tchman Hananías, aju toctok te nejenel cye jun c'loj soldad, ex xi 
tma'n te: —Ma txi tk'on tiba cyuc'il aj Babilonia. 

14Atzunte Jeremías xi ttzak'we'n: —Mi'n, mya ax toc jlu, porque mlay tz'aj nk'on 
wibe cyuc'il aj Babilonia. Pero ate Irías minti' xi tbi'n jlu, nok o'cx tzyet Jeremías 
tu'n ex xi ti'n cywitz ke xjal ma' cyoclen. 

15Atzun cye xjal ma' cyoclen tzaj cyk'oj ti'j Jeremías ex xi cyma'n tu'n tbaj asyalin 
ex tu'n tocx cyk'o'n tuj pres ma tja Jonatán aju aj tz'ibal te rey, porque aju ja lu 
otok tz'oc te presbil. 

16Maxtzun pon presin Jeremías tuj jun presbil tjak' tx'otx', ex atzun o ten nim k'ij. 

17Xitzun tma'n rey Sedequías tu'n t-xi k'ibaj Jeremías, ex tej tpon k'i'n twitz rey 
max tja, xi tkanin rey te tuj ewaj: —¿Atpe yol ma tzaj tma'n Kman teya? Atzunte 
Jeremías xi ttzak'we'n: —At, ex atzun jlu: Cxel k'o'na tuj tk'ab rey te Babilonia. 

18Ax icx xi tkanin Jeremías te rey Sedequías: —¿Alcye wile ma nbinchaye twitza 
Tat Rey, ex ka cywitz ke xjal ma' cyoclen ate' ttxlaja, ex ka cywitz ke xjal, tu'nju 
ma chin ocx cyk'o'ne tuj pres? 

19¿Jatumtzun ate' keju nno'c cyk'on cyib te t-sanjel Dios, akeju e k'mante teya ka 
mlay tzul rey te Babilonia k'ojlel cyi'je ex mi ti'j tnam lu? 

20Ja'lo Tat Rey, bintza nyole ex k'ontz twi'ya ti'j nkanbetze cxel nkanine teya: 
Mi'n tak'a ambil tu'n nxi k'i'ne juntl maj tja Jonatán aju aj tz'ibal teya, porque 
mya yaj jacu chin cyime ma chixin. 

21Tmatzun rey Sedequías tu'n ax tu'n tpresit Jeremías tuj ttxa'n cype'n soldad 
xk'ukil tja rey, aju ttxa'n pe'n tocx tujxi ja, ex tu'n t-xi k'o'n jun twa pan teyle 
junjun k'ij ti'j pan in c'ayinjtz cyu'n ke binchal pan. Bant jlu tejxi tbaj tcyakil pan 
tuj tnam. Cyja'tzun tten cyaj ten Jeremías ttxa'n cype'n soldad tujxi ja. 

Jeremías 38 

Cu'x k'o'n Jeremías tuj jun jul tzkij tuj 

1O cybi Sefatías aju tcy'ajal Matán, ex Gedalías aju tcy'ajal Pasur, tuc'ix Jucal aju 
tcy'ajal Selemías, ex Pasur aju tcy'ajal Malquías, tej tyolin Jeremías cywitz xjal 
cyja': 

2Chi Kman: Aju xjal ax ma cyaj ten tuj tnam, cymel tuj k'oj ex ka tu'n we'yaj ex ka 
tu'n tx'u'j yabil, atzunju xjal ma tz'ex ex ma txi tk'on tib tuj cycwent aj Babilonia, 
mlay cyim, oc cletel. 

3Ax icx in tma'n Kman: Aju tnam lu cxel k'o'n tuj cyk'ab ke t-soldad rey te 
Babilonia ex ctzyetel tu'n, chi Jeremías. 

4Xitzun cyma'n ke xjal ma' cyoclen te rey: —E tcub byet xjal lu, porque nok tu'n 
tlaj tyol in tzaj baj cyc'u'j ke soldad ate'x tuj tnam ex mastl xjal. Aju xjal lu minti' 
in jyon ti'j tu'n cyten xjal tuj txubtxaj, nok in jyo'n mya ba'n tu'n ttzaj cyibaj. 

5Atzunte rey Sedequías xi ttzak'we'n: —Ax ba'n, cybinchame ti'j nok alcye cyaje. 
Mlay bant tu'n cyoc nmayo'ne. 

6Tzyettzun Jeremías cyu'n, ex ti'j sakbak cu'x cyk'o'n tuj jun jul tcubsa'n tuj ttxa'n 
cype'n soldad xk'ukil tja rey, aju ttxa'n pe'n tocx tujxi. Aju jul lu, te Malquías aju 
tcy'ajal rey. Tu'nju minti'tok a' tuj jul lu, nok o'cx soban, cyja'tzun e je'x baj ke 
tkan Jeremías tuj soban. 

7O tbi Ebed-melec aju aj Etiopía ex aju in ak'nan tuj tja rey ka otok cu'x k'o'n 
Jeremías tuj jul, ex tej k'ukltok rey ttzi tpwertil tnam, Benjamín tbi, 

8etz Ebed-melec tuj tja rey ex xi' k'malte te rey ka otok cu'x k'o'n Jeremías tuj jul. 

9—Tat Rey chi, matijxix jun mya ba'n ma cybincha xjal ti'j Jeremías aju t-sanjel 
Dios. Ma cu'x cyk'o'n tuj jun jul ex ch'ix tcyim tu'n we'yaj, porque minti' wabj at 
tuj tnam. 

10Atzunte rey xi tma'n te Ebed-melec tu'n t-xi ti'n 30 xjal tuc'il, tu'n tjatz cyi'n 
Jeremías tuj jul acux na'nxtok tcyim. 

11Xitzun tuc'in Ebed-melec ke xjal ex xi' tuj tja rey jatum ta' c'ubl xbalun, etz ti'n 
junjun xbu'k, cu'x tk'o'n te Jeremías ti'j sakbak tuj jul, 

12ex xi tma'n te: —K'on ocxa ke xbu'k lu tuj t-xaklo'txa, tu'ntzun mi tc'ixbiya tu'n 
sakbak, chi Ebed-melec, ex o tbincha Jeremías icju. 

13Jatztzun jawo'n Jeremías cyu'n xjal ti'j sakbak tuj jul. Te tibajxi jlu, axtzun cyaj 
ten Jeremías ttxa'n cype'n soldad xk'ukil tja rey, aju ttxa'n pe'n tocx tujxi. 

Tej tyolin Sedequías mancbil maj tuc'il Jeremías 

14Xitzun tma'n rey Sedequías tu'n tpon k'i'n Jeremías aju t-sanjel Dios, tu'n tyolin 
tuc'il tuj toxin ttzi ja te tja Dios. Tejtzun tpon, xi tma'n rey te: —Cxel nkanine jun 
nxjele teya, ex waje tu'n mi'n tcub tewana jun ti'xti nwitze. 

15Atzunte Jeremías xi ttzak'we'n: —Tat Rey, ka ma txi ntzak'we'ne t-xjela, jaculo 
chin cub tbyo'na, ex ka ma txi nk'o'ne jun tconseja, mlaylo chinx tbi'na. 

16Pero xi ttziyan rey Sedequías jun tyol axix toc te Jeremías tuj ewaj cyja': —Cxel 
nma'ne jun nyole axix toc twitz Kman aju in k'onte kchwinklal: Mlay cub nbyo'ne 
ex mlay txi nk'o'ne tuj cyk'ab keju cyaj tu'n tcub byo'na cyu'n. 

17Xitzun tma'n Jeremías te Sedequías: —Ate Kman aju Tajaw Tcyakil ex Cydios 
aj Israel in tma'n: Ka ma txi tk'on tiba tuj cycwent ke nejenel cye t-soldad rey te 
Babilonia, cyuc'ix keju ate' tuj tjaya, cletela ex mlay tz'oc k'o'n tk'ak'al tnam lu. 

18Pero katzun mi'n ma txi tk'on tiba tuj cycwent, ctzyetel tnam cyu'n aj Babilonia 
ex c'oquel cyk'o'n tk'ak'al; atzun teya, mlay tzokpaja tuj cyk'ab. 

19Atzunte Sedequías xi ttzak'we'n: —In chin xobe tu'n t-xi nk'on wibe tuj 
cycwent aj Babilonia; mya yajcu chinx k'o'ne tuj cyk'ab xjal judiy, akeju ma txi 
cyk'on cyib cyuc'il, porque jaculo chin c'ixbisanjtze nim cyu'n. 

20Xi ttzak'we'n Jeremías: —Mlay txi k'o'na tuj cyk'ab xjal Judiy. Binxa tyol Kman 
aju in xi nma'ne teya, porque ka ma txi tbi'na, ba'n c'elel te teya ex mlay cub 
byo'na, 

21pero katzun mi'n taja tu'n t-xi tk'on tiba tuj cycwent, ma tzaj tma'n Kman weye 
alcye cbajel ti'ja: 

22Che elex k'i'n cycyakil xu'j ate' tuj tjaya ex che xel k'o'n tuj cyk'ab ke nejenel 
cye t-soldad rey te Babilonia, ex ax ke xu'j lu che tzajel k'mante teya cyja': Ma 
cub sbu'na cyu'n ke xjal at cyoclen ttxlaja ex ma cub ti'j tnabla cyu'n; ma cyaj 
tzokpi'na cyu'n tu'n cycu'x baj tkana tuj soban, ex ma tz'el cypa'n cyib ti'ja, che 
chilo. 

23Ex xi tma'ntl Jeremías te rey: —Che xel k'o'n cycyakil t-xu'jila ex tc'wa'la tuj 
cyk'ab aj Babilonia; icx teya mlayx colpaja tuj cyk'ab, nok o'cx cxel k'o'na tuj tk'ab 
rey te Babilonia, ex c'oquel k'o'n tk'ak'al tnam lu. 

24Xi ttzak'we'n Sedequías te Jeremías: —Ka taja tu'n tank'intla, mi'n tz'el tkanil 
kyol tu'na. 

25Ka ma cybi ke xjal ma' cyoclen ate' ntxlaje ka otok chin yoline tuc'ila, jaculo che 
ul tuc'ila tu'n ttzaj cykanin teya alcye ma tzaj tma'na weye, ex alcye ma txi 
nma'ne teya, ex jaculo tzaj cytziyan jun cyyol axix toc tu'n mi'n tcub byo'na cyu'n. 

26Atzun teya bix txi tma'na cye ka o'cx in cubsana nwitze tu'n mi'n t-xi nsama'na 
juntl maj ma tja Jonatán, tu'ntzun mi tcyima ma chixin. 

27E pontzun cycyakil xjal ma' cyoclen tuc'il Jeremías ex e oc ten xjelel te, atzunte 
Jeremías xi tma'n ic tza'nx otok tma rey te. Cyajtzun k'o'n Jeremías cyu'n ex 
minti'tl e k'ajt ti'j, porque mi jun otok bin ti'j tyol Jeremías tuc'il rey. 

28Axtzun cyaj ten Jeremías ttxa'n cype'n soldad, aju ttxa'n pe'n tocx tujxi, tejxi 
ttzyet tnam Jerusalén cyu'n aj k'oj. 

Jeremías 39 

Tej ttzyet tnam Jerusalén cyu'n aj k'oj 

2 Reyes 24.20—25.21; 2 Crónicas 36.17-21; Jeremías 52.3-30 

1Tuj tlajin xjaw te tbelajin abk'i ttzyetlen tcawin rey Sedequías tuj Judá, ul 
Nabucodonosor aju rey te Babilonia, cyuc'ix cycyakil t-soldad, ex baj cytxolban 
cyib ti'jele tnam Jerusalén. 

2Tuj tbelajin k'ij te tcyajin xjaw te tjunlajin abk'i ttzyetlen tcawin Sedequías, ocx 
cypa'n aj k'oj jun piẍ muro toc ti'j tnam Jerusalén, 

3ex cycyakiltzun ke xjal ma' cyoclen ttxlaj rey te Babilonia e ocx tuj tnam ex e cub 
ten ttzi pwert tcub tuj tmij tnam Jerusalén. Atzun ke jlu: Nergal-sarezer, Samgar-
nebo, Sarsequim, aju xjal lu ma'xix toclen, ex tuc'ix juntl Nergal-sarezer ax icx 
ma'xix toclen ttxlaj rey, cyuc'ix mastl nejenel ma' cyoclen ttxlaj. 

4Tejtzun tlonte Sedequías ex ke t-soldad aju in baj, e ex ok tuj tnam te konic'an, 
ttzi pwert tcubsa'n t-xol cabe muro tuj be nne'x tuj tkan tawal rey, ex atzun be xi 
cyi'n, aju in pon tuj chk'ajlaj te nima Jordán. 

5Pero e je'x lpe' ke soldad cye aj Caldey cyi'j ex cub ti'j Sedequías cyu'n tuj 
chk'ajlaj te tnam Jericó; tzyettzun cyu'n ex xi cyi'n tuj tnam Ribla tuj cytx'otx' aj 
Hamat, porque atzun ta'tok rey te Babilonia, ex atzun cub t-sentens Sedequías 
tu'n Nabucodonosor. 

6Axtzun tuj Ribla ex twitzx Sedequías, e cub byo'n ke tc'wa'l cyuc'ix cycyakil xjal 
ma' cyoclen tuj Judá. 

7Te tibajxi e jatz k'i'n ke tbak' twitz Sedequías ex oc c'alo'n tu'n caden, tu'ntzun 
t-xi k'i'n tuj Babilonia. 

8Oc cykoptz'i'n aj Caldey k'ak' ti'j tja rey ex cyi'j ke ja ate' tuj tnam ex cub cytilin 
muro toc ti'jele tnam Jerusalén. 

9Ax icx te Nabuzaradán aju nejenel cye t-soldad rey te Babilonia, e je'x ti'n ke xjal 
pres, akeju ch'intl otok che cyaj ten, ax icx e je'x ti'n keju otok txi cyk'on cyib tuj 
cyk'ab aj Caldey; cycyakiltzun e je'x ti'n tuj Babilonia. 

10Pero e cyaj tk'o'n Nabuzaradán junjun xjal tuj tx'otx' Judá, akeju mas tal 
mebaxix ex minti' ch'in at cye, ex xi tk'o'n cytx'otx' ex tkan uva cye. 

Tej tetz Jeremías tuj pres 

11Otok cyaj tma'n Nabucodonosor aju rey te Babilonia, te Nabuzaradán aju 
nejenel cye t-soldad, jun orden ti'j Jeremías cyja': 

12K'intza ex cwentin oca, mi'n tbinchaya mya ba'n ti'j, nok o'cx binchama tcyakil 
aju ctzajel tma'n teya. 

13Entons, ate Nabuzaradán aju nejenel cye t-soldad rey, tuc'ix Nabusazbán aju 
nejenel cye keju in che ajben te rey, ex Nergal-sarezer aju nejenel cye aj sanjelal, 
cyuc'ix mastl xjal at cyoclen ttxlaj rey te Babilonia, 

14xi cyma'n tu'n tetz k'i'n Jeremías tuj ttxa'n cype'n soldad, ex xi cyk'o'n tuj 
tcwent Gedalías aju tcy'ajal Ahicam ex tal tchman Safán, tu'n t-xi' k'olte te max 
tja. Cyja'tzun cyaj ten Jeremías najal cyxol ke ttanmil. 

Xi ttziyan Dios tu'n ttzokpet Ebed-melec 

15Tej tocxtok Jeremías tuj pres ttxa'n cype'n ke soldad xk'ukil tja rey, aju ttxa'n 
pe'n tocx tujxi, tzaj yolin Kman tuc'il ex tma cyja': 

16Txi'ya ex k'manxa te Ebed-melec aju aj Etiopía: Chitzun Kman aju Tajaw 
Tcyakil ex Cydios aj Israel cyja': Cjapunel wu'ne aju o txi nma'ne tu'n tbant ti'j 
tnam lu; ctzajel mya ba'n ti'j ex mya jun ba'n, ex c'oquel tque'yina oc tjapun jlu. 

17Pero tuj tk'ijlalil lu oc cletela wu'ne, mlay cub tz'aka tuj cyk'ab xjal lu, akeju in 
xoba cywitz. Akine Dios in chin k'mante jlu. 

18Axix toc oc cletela wu'ne tu'n mi'n tcub byo'na cyu'n, oc cletela tu'nju ma tz'oc 
ke' tc'u'ja wi'je. Akine Dios in chin k'mante jlu. 

Jeremías 40 

Cyaj ten Jeremías tuc'il Gedalías 

1Tzaj yolin Kman tuc'il Jeremías tetzlenxi k'i'n tuj pres tu'n Nabuzaradán aju 
nejenel cye soldad. Oc noj Nabuzaradán ti'j Jeremías tej presintok ex c'alo'ntok 
tu'n caden cyxol aj Jerusalén ex aj Judá, akeju banin cyten tu'n cyxi k'i'n pres tu'n 
cypon tuj Babilonia, ex cyaj tzokpi'n Jeremías tu'n tuj tnam Ramá. 

2Part xi k'i'n Jeremías tu'n nejenel cye soldad ex xi tma'n te cyja': Ate Kman aju 
Tdiosa o tma tu'n ttzaj mya ba'n tibaj tx'otx' lu, 

3ex matzun japun ja'lo aju o tma, ma tzaj jlu cyi'j t-xjalila porque o che binchan 
il twitz Kman ex minti' xi cyniman. 

4Bintza, texju ja'lo c'elel wi'ne caden ti'j tk'aba, aju c'alo'na tu'n. Ka tajbila tu'n t-
xi'ya wuc'ile tuj Babilonia, ba'n tu'n t-xi'ya, jacu tz'oc ncwentina, pero ka tc'i'ya 
tu'n t-xi'ya wuc'ile, ba'n tu'n tcyaj tena. Que'yinxa, lu tcyakil tx'otx' tcub twitza, 
ex ba'n tu'n t-xi'ya nok jatum taja. 

5Ka tajbila tu'n tcyaj tena, txi'ya tuc'il Gedalías aju tcy'ajal Ahicam ex tal tchman 
Safán, aju ma tzaj k'o'n toclen tu'n rey te Babilonia tu'n tcawin cyibaj ke tnam te 
Judá; tencja tuc'il ex cyuc'il ke ttanmila. Ex ka mi'n, ba'n tu'n t-xi'ya nok jatum 
taja, chi nejenel cye soldad. Xitzun tk'o'n jun oyaj te Jeremías, tuc'ix ch'in twa, ex 
baj cyk'olben cyib. 

6Xi'tzun Jeremías tuc'il Gedalías ma tuj tnam Mizpa, axtzun cyaj ten tuc'il ex 
cyuc'il ke xjal otok che cyaj ten tuj Judá. 

Oc k'o'n Gedalías te gobernador 
2 Reyes 25.22-24 

7Tej cybinte cycyakil nejenel cye soldad Judiy, cyuc'ix ke cyxjalil akeju ate'tok tuj 
cojbil, ka otok txi tk'o'n rey te Babilonia toclen Gedalías aju tcy'ajal Ahicam, tu'n 
tcawin tuj tx'otx' Judá, ex ka tuj tcwent otok che cyaj k'o'n ke xinak, ke xu'j ex ke 
c'wa'l, akeju mas tal mebaxix, akeju minti' e je'x k'i'n pres tuj Babilonia, 

8e je'x tuc'il Gedalías tuj tnam Mizpa ex atzun ke jlu: Ismael aju tcy'ajal Netanías, 
Johanán ex Jonatán akeju tcy'ajal Carea, Seraías aju tcy'ajal Tanhumet, cyuc'ix ke 
tcy'ajal Efai aju aj Netofa, ex Jezanías aju tcy'ajal jun xinak aj Maacat, cyuc'ix ke 
cyxjalil. 

9Atzunte Gedalías xi tcyuwsa'n jun yol axix toc cye ke xinak lu ex cye cyxjalil: 
Mi'n che xobe tu'n tocx cyk'on cyibe tjak' cycawbil aj Caldey, ax che ank'ine tuj 
tx'otx' lu, cyk'on ocx cyibe tjak' tcawbil rey te Babilonia ex ba'n c'elel te cyeye. 

10Atzun weye, ax chin cyjel tene tuj tnam Mizpa tu'ntzun nyoline cyi'je cywitz aj 
Caldey oc cyul tzalu. Cychmo'n baje ta'l twitz uva, tuc'ix twitz awal ex chibj aseyt, 
cyc'u'nxe cyuj ke c'ubl cye ex axtzun che tencje cyuj tnam jatum ate'ye, chi 
Gedalías. 

11Ax icx ke xjal Judiy, akeju ate' tuj tnam Moab, tuj Amón, tuj Edom ex cyuj 
txkantl tnam, o cybi ka otok txi tk'o'n rey te Babilonia ambil cye junjun xjal Judiy 
tu'n ax tu'n cycyaj ten tuj tx'otx' Judá, ex ka otok txi tk'o'n toclen Gedalías tu'n 
tcawin cyibaj. 

12E tzajtzun tuj tcyakil part jatum otok che baj sputj, e ul meltz'aj juntl maj tuj 
Judá, ex e ul tuc'il Gedalías tuj tnam Mizpa. Ax icx cye baj cychmo'n ta'l twitz uva 
ex nimxix twitz awal. 

Cub t-ximan Ismael tu'n tcub byo'n Gedalías tu'n 

13Ate Johanán aju tcy'ajal Carea, cyuc'ix mastl nejenel cye soldad, akeju ax 
ate'tok tuj cojbil, e je'x tuc'il Gedalías tuj tnam Mizpa, 

14ex xi cyma'n te cyja': —¿Minti'pe ba'n tu'na, ma tzaj sama'n Ismael aju tcy'ajal 
Netanías, tu'n Baalis aju rey cye aj Amón, tu'n tcub byo'na tu'n? Che chi. Atzunte 
Gedalías minti' xi tniman. 

15Xitzun tma'n Johanán te Gedalías tuj ewaj: —K'ontza ambil weye tu'n nxi'ye 
byolte te Ismael ex mi jun jacu binte alcye otok cub byonte te. ¿Tiku'ntzun cxel 
kk'o'n ambil te tu'n tcub byo'na tu'n? Porque ka ma cub byo'na tu'n, jacu che el 
sputj ke xjal ma tz'oc cychmon cyib tuc'ila ex jacu che baj naj aj Judá, akeju nic'xi 
cybaj ma cyaj ten. 

16Atzunte Gedalías xi ttzak'we'n: —Mi'n tbinchaya icju, aju in tma'na ti'j Ismael 
mya ax toc. 

Jeremías 41 

Tej tcub byo'n Gedalías 

2 Reyes 25.25-26 

1Tuj twukin xjaw xi' Ismael visitarilte Gedalías tuj tnam Mizpa, ex xi tuc'in laj 
xinak tuc'il, cyuc'ix junjun xjal at cyoclen ttxlaj rey. Ate Ismael tcy'ajal Netanías 
ex tal tchman Elisama aju at t-xilen cyuc'il ke tiyjil rey, ex tej matok in che wa'n 
tuc'il Gedalías, 

2jaw we' Ismael cyuc'ix laj xinak uc'in tu'n ex cub cybyo'n Gedalías tu'n spad, aju 
otok tz'oc k'o'n toclen tu'n rey Nabucodonosor tu'n tcawin tuj tnam Judá. 

3Ax icx e cub tbyo'n Ismael cycyakil xjal Judiy ex ke soldad aj Caldey, akeju 
ate'tok tuc'il Gedalías tuj tnam Mizpa. 

4Ewtok tcublen byo'n Gedalías, mi jun otok binte te, 

5e ul 80 xinak tzajni ke tuj tnam Siquem, tuj tnam Silo ex tuj tnam Samaria, 
matzonlex cyxmatz ex sbit'naj cyxbalun toc, ex nojni ti'j cyximlal tu'n ẍil cyu'nx 
otok bant, k'i'n cyoyaj twitz awal ex storac tu'n tpon cyi'n tuj tja Dios. 

6Etztzun Ismael tuj Mizpa canul cyi'j ke xjal lu in ok'tok, ex tej tpon canun cywitz 
ke xjal xi tma'n cye cyja': —Cytzaje que'yilte Gedalías aju tcy'ajal Ahicam. 

7Tejtzun cypon tuj tnam, ate Ismael cyuc'ix laj xinak tuc'il, e oc ten byolte cye ke 
xjal lu ex e cu'x cyxo'n tuj jun jul in chmet a' tuj. 

8Pero cyxol ke xinak lu, at laj cyma te Ismael cyja': —Mi'n ko cub tbyo'na, porque 
at triw, sebad, aseyt ex ta'l cab ewan ku'ne tuj cojbil, che chi. Entons minti' e cub 
tbyo'n Ismael laj xinak lu. 

9Aju jul jatum cu'x t-xo'n Ismael cyximlal ke xinak otok che cub tbyo'n, ax aju 
otok bant tu'n rey Asa tej in che k'ojintok tuc'il Baasa aju rey cye aj Israel. Aju jul 
lu matij wen, pero bi'x noj tu'n cyximlal ke xjal otok che cub tbyo'n Ismael. 

10Ax icx e je'x ti'n Ismael ke tme'jel rey ex ke xjal otok che cyaj k'o'n tuj tcwent 
ktzan Gedalías tuj Mizpa tu'n Nabuzaradán aju nejenel cye soldad. E je'x ti'n 
Ismael ke xjal lu tu'n cypon ti'n tuj cytanmi aj Amón. 

11Tej tbinte Johanán aju tcy'ajal Carea, cyuc'ix ke nejenel cye soldad ate'tok tuc'il, 
ka otok che cub tbyo'n Ismael nimcu xjal, 

12e baj cychmo'n cycyakil xinak ate' tuj cycwent ex e je'x k'ojlel ti'j Ismael; max 
cub ti'j cyu'n jatum ta' nintz pil tuj tnam Gabaón. 

13Nimxix e jaw tzalaj ke xjal otok che'x k'i'n pres tu'n Ismael, tej cylonte lu 
Johanán cyuc'ix cycyakil ke nejenel cye soldad cyja' cyxi'; 

14e ajtz meltz'aj cycyakil xjal lu ex ul cychmon cyib tuc'il Johanán. 

15Atzunte Ismael cyuc'ix wajxak xinak tuc'il, cabal e tzokpaj tuj tk'ab Johanán, ex 
cyja' e je'x ok tuj cytanmi aj Amón. 

16Atzunte Johanán cyuc'ix ke nejenel cye soldad ate' tuc'il, ajtz cyi'n cycyakil xjal; 
ke soldad, ke xu'j, ke c'wa'l ex ke xjal at cyoclen, akeju otok che'x presin tu'n 
Ismael tuj Mizpa tcublenxi byo'n Gedalías tu'n, ex e ajtz ti'n Johanán cycyakil xjal 
lu, akeju otok che pon k'i'n tuj Gabaón. 

17Tzyettzun be cyu'n ex tej cycanun tuj lugar Gerut-quimam, aju tcub nikayin 
ttxlaj tnam Belén, axtzun e we' porque ximantok cyu'n tu'n cypon max tuj Ejipt, 

18tu'n cytzokpaj tuj cyk'ab aj Caldey, porque in che xobtok cywitz, tu'n tlaj otok 
cub byo'n Gedalías tu'n Ismael. Ate Gedalías otok cyaj k'o'n toclen tu'n rey te 
Babilonia tu'n tcawin tuj Judá. 

Jeremías 42 

Xi cyma'n tnam xjal te Jeremías tu'n tna'n Dios cyi'j 

1Cycyakil ke nejenel cye soldad, tuc'ix Johanán aju tcy'ajal Carea, tuc'ix Jezanías 
aju tcy'ajal Osaías, ex cycyakil xjal, 

2e ul tuc'il Jeremías aju t-sanjel Dios, ex xi cyma'n te cyja': —Cxel kkanine jun 
kkanbetze teya ex mi'n cub t-xc'a'yina: Cubsana ki'je twitz Kman Dios, a ko'ye 
nic'xi kbete ma cyaj ten, porque ba'n tu'na, tnejel nim kbete, atzun ja'lo nic'xi 
kbete at ic tza'n in tila. 

3Kaninxa te Kman Dios tu'n ttzaj tyec'un alcye be cxel ki'ne, ex alcye tu'n tbant 
ku'ne, che chi. 

4Atzunte Jeremías xi ttzak'we'n: —Ba'n, chin cubsale twitz Kman Dios cyi'je, ic 
tza'n ma tzaj cyma'ne weye, ex cxel nma'ne cyeye tcyakilju ctzajel tma'n Kman 
weye, mlay cub wewane jun tyol. 

5Xitzun cyma'n xjal te Jeremías: —Tzajxwit jun mya ba'n kibaje tu'n Kman Dios 
ka minti' ma bant ku'ne tcyakilju ctzajel tma'n Dios teya. 

6Nok alcyex yol ctzajel tma'n Kman Dios teya, ka ba'n ex ka mya ba'n, cxel 
knimane, porque ma txi kma'ne teya tu'n t-xi tkanina te, ex cbantel ku'ne aju 
ctzajel tma'n teya, tu'ntzun tel ba'n keye. 

Tzaj ttzak'we'n Kman tna'j Dios Jeremías 

7Tbajlenxi laj k'ij, tzaj yolin Kman tuc'il Jeremías. 

8Tzajtzun txco'n Johanán aju tcy'ajal Carea tu'n Jeremías, cyuc'ix ke nejenel cye 
soldad, akeju ate'tok tuc'il, cyuc'ix cycyakil xjal, 

9ex xi tma'n cye: Ate Kman aju Cydios aj Israel, aju tzaj cyma'ne weye tu'n 
ncubsane twitz, in tma'n cyja': 

10Ka ax ma che cyaj tene najal tuj tx'otx' lu, cjawil nbincha'ne juntl maj cytanmiye 
ex mlay cub nxitune; cucx che tele segur tuj tx'otx' lu ex mlay che ex nlajo'ne, 
porque ma tzaj nbise tu'n tlaj c'ixc'oj ma tzaj nsama'ne cyibaje. 

11Mi'n che xobe twitz rey te Babilonia aju in che xobe twitz; mi'n tzaj tchi cyi'je, 
porque atine cyuc'ile tu'n cyclete ex tu'n cycolpaje tjak' tcawbil wu'ne. Akine 
Dios in chin k'mante jlu. 

12Ctzajel k'ak'an nc'u'je cyi'je ex wu'ne ctzajel k'ak'an tc'u'j rey Nabucodonosor 
cyi'je, tu'n cyaj meltz'aje tuj cytanmiye, chi Kman. 

13Pero ka mi'n ma che cyaj tene tuj tx'otx' lu, ex ka mi'n ma txi cynimane tyol 
Kman aju Cydiose, 

14ex ka ma cymaye: Mas kajbile tu'n kxi'ye najal tuj Ejipt jatum mlay kila'ye k'oj, 
mi tu'n kbinteye tk'ajk'ajel chun ex jatum mlay ko cyime tu'n we'yaj, ka che 
chiye, 

15entons akeye ma che cyaj tene tuj Judá, cybintze aju in tma'n Kman cyeye. Ate 
Kman aju Tajaw Tcyakil ex Cydios aj Israel chi cyja': Ka ma tz'oc cyk'o'ne il ti'j 
tu'n cyxi'ye najal tuj Ejipt, 

16cpol canun k'oj ex we'yaj cyi'je, aju nimxix in che xobe ti'j ex maxtzun che 
cymele tu'n. 

17Cycyakil keju che xe'l najal tuj Ejipt, max ma chixin che cymel tu'n k'oj, tu'n 
we'yaj ex tu'n tx'u'j yabil. Mi jun cyjel ank'in ex mi jun ctzokpajel tu'n c'ixbisabl 
cxel nsama'ne cyibaj, chi Kman. 

18Ate Kman aju Tajaw Tcyakil ex Cydios aj Israel chi cyja': Ic tza'n o tzaj nk'oje 
ex ntx'u'jile cyi'j keju e ten tuj tnam Jerusalén, cyja'xtzun ctzajel nk'oje cyi'je ka 
ma che'xe najal tuj Ejipt. Che elel ic'une cyu'n xjal, che jawil sec'paj cyi'je, ctzajel 
cykanin mya ba'n cyibaje, che xmayil cyi'je ex mlay cyile juntl maj ju lugar lu, chi 
Kman. 

19Akeye ch'intl xjal aj Judá, ma tzaj tk'o'n Kman jun orden cyeye tu'n mi'n cyxi'ye 
najal tuj Ejipt. Tz'elx cynic'e ti'j ju cxel nma'ne cyeye ja'lo. 

20Aju ma tzaj cyma'ne weye tu'n t-xi nkanine, nok tten cyu'ne, porque ax keye 
tzaj cyma'ne weye tu'n nxi yoline tuc'il Kman aju Kdios, ex tzaj cyma'ne tu'n 
ncubsane cyi'je twitz Kman. Ax icx tzaj cyma'ne weye: K'mantza keye tcyakilju 
ctzajel tma'n Dios teya, tu'ntzun tbant ku'ne, che chitzune, pero nok tten cyu'ne. 

21Matzun txi nma'ne cyeye ja'lo aju ma tzaj tma'n Kman weye tu'n t-xi nma'ne 
cyeye, pero cyc'i'ye txi cynimane. 

22Cyja'tzun tz'elx cynic'e ti'j jlu: Che cymele tu'n k'oj, tu'n we'yaj ex tu'n tx'u'j 
yabil tuj tx'otx' jatum cyaje tu'n cyxi'ye najal, chi Jeremías cye. 

Jeremías 43 

Tej t-xi k'i'n Jeremías tuj Ejipt 

1Tej tbaj tma'n Jeremías tcyakil aju tzaj k'ma'n te tu'n Kman aju Cydios tu'n t-xi 
tma'n cye tnam xjal, 

2ate Azarías aju tcy'ajal Osaías, tuc'ix Johanán aju tcy'ajal Carea, ex mastl xinak 
akeju jawni ke, xi cyma'n te Jeremías cyja': Aju in tma'na nok tten. Mya a Kman 
aju Kdios ma tzaj k'mante teya ti'j ju ma tzaj tma'na keye, tu'n mi'n kxi'ye najal 
tuj Ejipt. 

3Ate Baruc aju tcy'ajal Nerías in ocsante tc'u'ja tu'n ttzaj tma'na jlu keye, tu'ntzun 
kcub tz'ake tuj cyk'ab aj Caldey, tu'ntzun kcub byo'ne cyu'n ex ka tu'n kxi k'i'ne 
cyu'n tuj Babilonia, che chi. 

4Cyja'tzun, ate Johanán ex ke nejenel cye soldad cyuc'ix cycyakil xjal, minti' xi 
cyniman aju tzaj tma'n Kman cye tu'n cycyaj ten tuj tx'otx' Judá. 

5Nok o'cx ate Johanán, cyuc'ix ke nejenel cye soldad, e oc cychmo'n ke xjal, akeju 
otok che baj sputj tuj junjun nasyon ex otok che ul meltz'aj juntl maj tu'n cynajan 
tuj tx'otx' Judá, 

6cyuc'ix ke xinak, ke xu'j, ke c'wa'l, ke tme'jel rey ex cycyakil xjal, akeju otok che 
cyaj k'o'n tuj tcwent ktzan Gedalías tu'n Nabuzaradán aju nejenel cye soldad, ex 
tuc'ix Jeremías ex Baruc e oc te tajlal. 

7E je'x tuj Ejipt ex e pon max tuj tnam Tafnes, porque minti' xi cybi'n aju otok 
tzaj tma'n Kman cye. 

8Maxtzun tuj tnam Tafnes tzaj yolin Kman tuc'il Jeremías ex tma: 

9K'intza junjun ma tij abj, ex cywitztzun aj Judá, maku'n cu'xa ke jatum tcub piso 
tumlal ttzi tja rey Faraón tuj tnam Tafnes, 

10ex k'manxa cye: Ate Kman aju Tajaw Tcyakil ex Cydios aj Israel chi cyja': Ctzajel 
wi'ne nmajene Nabucodonosor, aju rey te Babilonia, ex cbel nk'o'ne tk'ukbil 
cyibaj ke abj ma che cu'x tmaku'na tzalu, ex cjawil tlic'un t-xmuj cyibaj. 

11Tzul rey Nabucodonosor k'ojlel ti'j Ejipt. Akeju banin cyi'j tu'n cycyim, che 
cymel, akeju banin cyi'j tu'n cyxi k'i'n pres tuj juntl tnam, che xel k'i'n pres, ex 
akeju banin cyi'j tu'n cycyim tuj k'oj, tuj k'oj che cymel. 

12C'oquel tk'o'n tk'ak'al cyja cydios xjal tuj Ejipt ex che xel ti'n ke tilbilal nno'c 
cydiosin; cxel ti'n tcyakilju at tuj tnam Ejipt ic tza'n jun pastor in baj t-skuc'in ti'j 
t-ẍjo'w, ex mi jun clabtel ti'j oc taj meltz'aj. 

13Ax icx cbel t-xitun ke tkan adorn toc cyilbilal cyi'j, akeju ate' tuj Bet-semes aju 
at tujx tcwent Ejipt, ex c'oquel tk'o'n tk'ak'al cyja cydios xjal aj Ejipt. 

Jeremías 44 

Tkanil tu'n Kman cye xjal e je'x tuj Ejipt 

1Atzun tkanil o tc'am Jeremías tu'n t-xi tchic'ba'n cye cycyakil xjal Judiy najl tuj 
Ejipt, akeju ate'tok tuj tnam Migdol, tuj tnam Tafnes, tuj tnam Menfis ex keju ate' 
tuj tx'otx' Patros. 

2Ate Kman aju Tajaw Tcyakil ex Cydios aj Israel chi cyja': O cyile tcyakil c'ixbisabl 
tzaj nk'o'ne tibaj tnam Jerusalén ex cyibaj mastl tnam tuj tx'otx' Judá. Ja'lo o che 
baj xitj ex mi jun xjal najl cyuj, 

3tu'n tlaj cybinchben mya ba'n. Tzajxix nk'oje cyi'j tu'nju e c'ulun cywitz tilbilal 
ex cub cypatun storac cywitz, akeju tilbilal minti' ojtzki'n cyu'n, mi cyu'ne ex mi 
cyu'n ktzan cyxe'chele. 

4Cucx e tzaj nsama'ne ke nmajene cyuc'ile, akeju nsanjele, tu'n t-xi cyma'n cyeye 
tu'n mi'n cybinchanteye jlu, aju ic'unxix wu'ne. 

5Atzun cyeye minti' ocx tuj cywi'ye ex minti' cyaj cycoline cybinchbene mya ba'n, 
nok o'cx cucx cub cypatune storac cywitz ke tilbilal. 

6Entons tzaj nimxix ntx'u'jile ex nk'oje cyi'je, ex jaw c'ant ic tza'n k'ak' cyuj ke 
tnam te Juá ex cyuj ke cay te Jerusalén. Bi'x e cub xitj ke tnam lu, minti'tl xjal cyaj 
ten cyuj ex cytenx ja'lo. 

7Cyja'tzun, akine Dios Tajaw Tcyakil ex Cydios aj Israel in xi nma'ne jlu: ¿Tiku'n 
cyu'nxe in tzaj cyi'ne mya ba'n matijxix cyibaje? Porque tu'n cybinchbene mya 
ba'n che cymele cycyakile akeye aj Judá. Che cymel ke xinak, ke xu'j, ke c'wa'l ex 
keju cucx cych'un, ex mi jun cyjel ten. 

8¿Tiku'n in chin oc cyic'lene tu'n ttzaj nk'oje cyi'je, tu'nju in cub cypatune storac 
cywitz ke tilbilal tzalu tuj Ejipt, jatum ma che ule najal? Cyu'nxe che najele. Che 
elel ic'une cyu'n xjal cyuj cycyakil nasyon twitz tx'otx' ex cxel cykanin mya ba'n 
cyibaje. 

9¿Maj o tzic' tna'l cyu'ne tcyakil mya ba'n o cybincha ktzan cyxe'chele tuj tx'otx' 
Judá ex cyuj ke cay te Jerusalén, ex aju mya ba'n cybincha ke rey te Judá ex ke 
cyxu'jil, ex aju cyeye cybinchben mya ba'n, ex ju mya ba'n cybincha cyxu'jile? 

10Ex cucx ja'lo na'nx tajtz ti'j cyanmiye ex minti' in che xobe nwitze, ax icx minti' 
in che japun ke nxnak'tzbile ex ke nleye cyu'ne, aju xi nma'ne cyeye ex cye ktzan 
cyxe'chele. 

11Cyja'tzun akine Dios Tajaw Tcyakil ex Cydios aj Israel cxel nma'ne jlu cyeye: 
Ma cub nximane tu'n ttzaj nsama'ne mya ba'n cyibaje ex tu'n cynaj cycyakil aj 
Judá wu'ne. 

12Che najel cycyakil aj Judá wu'ne, akeju oc cyk'o'n il ti'j tu'n cyul najal tuj Ejipt. 
Cycyakil xjal ex c'wa'l che cymel tu'n k'oj ex tu'n we'yaj. Cxel cykanin xjal mya 
ba'n cyibaj, che elel ic'un, che oquel xmayin ex che jawil sec'paj xjal cyi'j. 

13Cbel cycastiw aj Judá wu'ne, akeju najl tuj Ejipt, tu'n k'oj, tu'n we'yaj ex tu'n 
tx'u'j yabil, ic tza'n cye aj Jerusalén cub cycastiw wu'ne. 

14Akeju aj Judá nic'xi cybaj o cyaj ten ex o che ul najal tuj Ejipt, mi jun ctzokpajel, 
cycyakil che cymel. Masque cyaj tu'n cyaj meltz'aj juntl maj najal tuj Judá, mlayx 
che aj; nok junjun che ajel ok cyxol keju otok che ul tuj Ejipt, chi Dios. 

15Atzun ke xinak ba'ntok cyu'n ka in cub cypatun cyxu'jil storac cywitz ke tilbilal, 
cyuc'ix cycyakil xu'j ate'tok cyuc'il, cycyakil jlu nimcu cybaj, cyuc'ix ke xjal Judiy 
akeju najltok tuj tx'otx' Patros ex tuj Ejipt, xi cytzak'we'n te Jeremías cyja': 

16—Mlayx txi knimane aju yol ma tzaj tma'na keye ka tu'n Kman ma tzaj tma'n 
teya. 

17Cucx cbantel ku'ne aju cub kximane tu'n tbant. Cucx cbel kpatune storac, cucx 
cbel kko'ne koyaje ta'l twitz uva twitz dios toc tbi Xu'j Rey te tuj Cya'j, ic tza'n o 
bant ku'ne ojtxi, ex atzun jlu o cybincha ktzan kxe'chele cyuj ke tnam tuj Judá ex 
cyuj ke cay te Jerusalén, ex ax cybincha ke kreye e ten ojtxi ex ke nejenel. Porque 
ojtxi nimtok kwaye at, tcyakil ba'n ela keye ex minti' jun mya ba'n tzaj kibaje; 

18pero tej t-xi kcoline tu'n tcub kpatune storac ex tu'n tcub kko'ne koyaje ta'l 
twitz uva twitz dios toc tbi Xu'j Rey te tuj Cya'j, tcyakil atx taj keye ex in ko cyime 
tu'n we'yaj ex tuj k'oj. 

19Ax icx tzaj cytzak'we'n ke xu'j cyja': —Tej tcub kbincha'ne wabj toc tilbilal dios 
Xu'j Rey te tuj Cya'j twitz, ex tej tcub kpatune storac ex cub kko'ne oyaj ta'l twitz 
uva te, ba'ntok jlu cyu'n kchmile, che chi. 

20Xitzun ttzak'we'n Jeremías cye cycyakil xinak ex xu'j, akeju otok tzaj cyma'n 
icju: 

21—¿Che chipetzune ka minti' oc tk'o'n Kman cwent ti'j ex ka ma tzic' tna'l tu'n 
aju o cybinchaye cyuc'ix ktzan cyxe'chele, ke cyreye, ke nejenel cyeye ex cycyakil 
tnam xjal, tej tcub cypatune storac cywitz ke tilbilal cyuj ke tnam te Judá ex cyuj 
ke cay te Jerusalén? 

22Ma baj tpasens Kman ti'j cybinchbene mya ba'n ex puro ic'bilxix. Cyja'tzun ma 
cub xitj cytanmiye ex mi a'l xjal najl tuj, ma txi cykanin xjal mya ba'n tibaj ex ma 
che jaw sec'paj ti'j, 

23tu'nju cub cypatune storac cywitz ke tilbilal ex e binchane il twitz Kman. 
Porque minti' xi cynimane ke t-xnak'tzbil ex ke tley ex minti' japun cyu'ne aju 
tzaj tma'n Kman cyeye, cyja'tzun ma tzaj mya ba'n cyi'je ic tza'n in cyile ja'lo. 

24Ax icx xi tma'n Jeremías cye cycyakil tnam xjal ex cye xu'j: —Cybintze tkanil lu 
tu'n Kman, cycyakile akeye aj Judá najl tzalu tuj Ejipt. 

25Ate Kman aju Tajaw Tcyakil ex Cydios aj Israel chi cyja': Akeye cyuc'ix cyxu'jile 
in cybincha'ne aju ma cymaye tej t-xi cytziyane cyja': Cbel kpatune storac ex cbel 
kko'ne oyaj ta'l twitz uva te dios toc tbi Xu'j Rey te tuj Cya'j, ex il ti'j cjapunel 
ku'ne aju ma txi ktziyane, che chiye. Ba'n, japunx cyu'ne ex cybinchame aju o txi 
cytziyane, 

26pero cybintze aju cxel nma'ne cyeye cycyakile, akeye aj Judá najl tuj Ejipt: Cxel 
nma'ne jun nyole axix toc ex ax nbiye ma' toclen ctzajel nna'ne ti'j: Mi jun aj Judá 
c'ajbel nbiye tu'n, tu'n t-xi tma'n jun yol axix toc tuj tcyakil tx'otx' Ejipt. 

27Porque c'oquel ten ncwente cyi'j tu'n ttzaj nsama'ne c'ixbisabl cyibaj ex mya 
jun ba'n ctzajel nk'o'ne cye. Cycyakil aj Judá najl tuj Ejipt che cymel tu'n k'oj ex 
tu'n we'yaj. 

28Nic'xi cybaj che tzokpajel tu'n mi'n cycyim tuj k'oj, ex che ajel meltz'aj tu'n 
cypon tuj Judá. Cyja'tzun, cycyakil keju otok che cyaj ten tuj Judá ex ma che ul 
najal tuj Ejipt oc cyila' alcye yol otok japun, ka aju weye nyol ex ka aju cye cyyol. 

29Akine Dios cxel nk'o'ne jun techal cyeye, tu'n tel cynic'e ti'j ka cjapunel nyole 
tu'n ttzaj mya ba'n cyibaje, ex ka cbel cycastiwoye wu'ne tuj tnam lu: 

30Cxel nk'o'ne Faraón Hofra aju rey te Ejipt tuj cyk'ab ke tajk'oj, akeju nno'c tilil 
cyu'n tu'n tcub cyu'n, ic tza'n xi nk'o'ne Sedequías aju rey te Judá tuj tk'ab 
Nabucodonosor aju rey te Babilonia ex aju aj k'oj ti'j, aju oc tilil tu'n tu'n tcub 
Sedequías tu'n, chi Kman, chi Jeremías. 

Jeremías 45 

Aju yol xi ttziyan Kman te Baruc 

1Tuj tcyajin abk'i ttzyetlen tcawin Joacim aju rey te Judá ex tcy'ajal Josías, ex tej 
lutok Baruc aju tcy'ajal Nerías in tz'ibantok ti'j ju in tzaj tma'n Jeremías te, aju t-
sanjel Dios, xi tma'n Jeremías te Baruc cyja': 

2Chi Kman aju Cydios aj Israel teya: 

3Aya Baruc in tma'na cyja': Bec'bil nwitze, cucx in tzaj tk'o'n Kman bis ex c'ixc'oj 
wi'je. Ma chin sicte tu'n ok'el ex minti' in chin banixe, chitzuna. 

4Ex ma tzaj tma'n Kman weye tu'n t-xi nma'ne teya cyja': Chi Kman: Cbel nxitune 
aju jaw nbincha'ne, cjawitz nbako'ne aju cu'x wawa'ne, ex cyja'xtzun cbantel 
wu'ne tuj tcyakil twitz tx'otx'. 

5¿Maj taja tu'n ttzaj k'o'n jun toclena ma'xix? Mi'n ximana ti'j jlu, porque cxel 
nsama'ne c'ixbisabl cyibaj cycyakil xjal, atzun teya cletela wu'ne nok jatum ma 
txi'ya. Akine Dios in chin k'mante jlu, chi Jeremías te Baruc. 

Jeremías 46 

Tej tcub cyi'j aj Ejipt tuj tnam Carquemis 

1Tzaj yolin Kman tuc'il Jeremías ex tzaj tma'n ke yol lu cyi'j ke nasyon. 

2Aju tkanil lu o yolinjtz ti'j tnam Ejipt ex cyi'j t-soldad Faraón Necao aju rey te 
Ejipt, tej tcub cyi'j tu'n Nabucodonosor tuj Carquemis, aju tcub ttxlaj nima 
Éufrates, tuj tcyajin abk'i ttzyetlen tcawin Joacim aju rey te Judá ex tcy'ajal Josías. 

3Cybinchame cyten cycyakil txcaj makbil ex cyxi'ye tuj k'oj. 

4Cybinchame cyten chej jawolte carwaj, ex cyjaxe chejil cyibaj txkantl chej, 
cyk'o'n jaxe cypasbile c'uxbil ex cytxolbanx cyibe, cyjakun baje ttzi cyspadiye ex 
cyk'o'nque cychicyete c'uxbil. 

5Pero ¿ti ma wile? Ma che ajtz ok ke soldad aj Ejipt tu'n cyxobil, ma cub cyi'j, ke 
k'ojlel ma che el ok ex mi tu'n taj cyque'yin cyi'jxi; at xobajil tuj tcyakil lugar. 
Akine Dios in chin k'mante jlu. 

6Mlayx bant tu'n cyel ok keju cyuw che ojkelan ex mi tu'n cytzokpaj keju at 
nimxix cyipun. Max tuj tbank'ab k'ij, ttxlaj nima Éufrates ma che jaw tolj ex ma 
che cub tz'ak. 

7¿Alcyetzunju in ch'iy tjaw ic tza'n nima Nilo, ic tza'n jun nima in jululun? 

8A Ejipt in ch'iy tjaw wen, ic tza'n nima Nilo, ic tza'n jun nima in pulin wen. Che 
chi aj Ejipt cyja': Ko ch'iyil ex cbajel noj tcyakil twitz tx'otx' ku'n, che bel kxitun 
ke tnam cyuc'ix ke xjal najl cyuj, che chi. 

9Che keline akeye chej, che keline cyuw akeye cyjax cyuj ke carwaj te k'ojbil. E 
tcub be cyu'n ke soldad te Etiopía ex te Put, akeju banin cyten tuc'il cymakbil ex 
ke soldad te Lud, akeju ba'n che xo'n plech. 

10Aju k'ij lu, atzun tk'ijlalil Kman aju Tajaw Tcyakil, atzun k'ij cxelil tu'n Kman 
cyi'j ke aj k'oj ti'j. Che bel tbyo'n ke xjal tu'n spad ocxi tbaj tgan tu'n tbiyan, ex 
c'elel nim cychc'el xjal tu'n, porque tu'n Kman aju Tajaw Tcyakil c'oquel jun 
matij biyenj, ic tza'n jun chojbil twitz Kman, tuj tx'otx' tuj tbank'ab k'ij aju tcub 
ttxlaj nima Éufrates. 

11Akeye aj Ejipt, cyxi'ye jyolte remey tuj Galaad, pero masque tz'ajben nimcu 
remey cyu'ne, mlayx k'anan cyi'je, porque minti' k'anbil cyeye. 

12Ma cybi mastl nasyon ka ma cub cych'ixwiye, ex tuj tcyakil twitz tx'otx' ma 
binjtz tk'ajk'ajel cywi'ye in che ok'e porque akeju cysoldadiye cyuwxix cyc'u'j tuj 
k'oj in che jaw tolj jun ti'j juntl ex cycabil in che cub tz'ak twitz tx'otx'. 

Tej toc tzokpaj rey Nabucodonosor k'ojlel ti'j tnam Ejipt 

13Tzaj yolin Kman tuc'il Jeremías aju t-sanjel, tej ttzaj Nabucodonosor aju rey te 
Babilonia k'ojlel ti'j tnam Ejipt, ex tma cyja': 

14Cymanxe tkanil lu tuj Ejipt, tuj Migdol, tuj Menfis ex tuj Tafnes: Cybincham 
cytene, nok list che tencuye, porque lu in che naj xjal tu'n spad ti'jele tnam. 

15¿Tiku'n ma che el ok ke t-soldadiye cyuw cyc'u'j tuj k'oj? ¿Tiku'n minti' ma 
cyipa tu'n cycub we' cywitz aj k'oj? Porque wu'ne ma che cub tz'ak, akine Dios. 

16Ma tz'oc twi cykan cysoldadiye, ma che cub tz'ak jun tibaj juntl ex in cyma'n 
cyxolx: Che we'ctze, e kaj meltz'aj tuj ktanmi, tuj tnam jatum o ko itz'j, e kel ok 
twitz k'oj cyuwxix wen, che chi. 

17Cymanxe ti'j Faraón aju rey te Ejipt cyja': Nim in baj tyolin tib, pero oc tpon 
tk'ijlalil, minti' ch'in in bant tu'n, che chicuye. 

18Akine Rey ex aju nbiye atzun jlu, Dios Tajaw Tcyakil, cxel nma'ne jun yol axix 
toc: Ic tza'n witz Tabor matijxix twa'l, ex ic tza'n witz Carmelo aju tcub ttxlaj mar, 
cyja'tzun cyten ke aj k'oj che ul. 

19Akeye najl tuj Ejipt, cybincham cytene tu'n cyxi k'i'ne pres tuj juntl tnam, 
porque aju tnam Menfis c'oquel te jun tzkij tx'otx', bi'x cbajel xitj ex mi jun xjal 
cyjel ten tuj. 

20Aju tnam Ejipt ic tten ic tza'n jun tal vac tbanilxix que'yin, pero tuj tx'otx' tuj 
tbank'ab k'ij ctzajel jun xcatz tx'a'l ti'j. 

21Ax icx ke soldad te junxitl tnam otok che tzaj txco'n te onil, ic cyten ic tza'n ke 
tal wacẍ ulni cynabl, pero ax icx cye che elel ok, mlay che we' cywitz aj k'oj, 
porque ma pon tk'ijlalil tu'n cynaj, atzun or tu'n tcub cycastiw. 

22Che elel ok aj Ejipt in che k'ajt ic tza'n jun lobaj jililin tel; oc cyul lak'e' ke soldad 
aj k'oj cyi'j ex oc cyoc tzokpaj cyi'j tuc'il siwbil c'uxbil mer ic tza'n in che tx'emin 
tze', 

23ex mer ic tza'n in che tx'emin tkan tze' pin wen. Akine Dios in chin k'mante jlu. 
Oc cyul, mas nim cyajlal ic tza'n ke ẍplon, ex mi jun jacu bant tajlante cye. 

24Cbel cych'ixwi aj Ejipt ex che cyjel ten tjak' tcawbil nasyon tuj tbank'ab k'ij. 

25Ate Kman aju Tajaw Tcyakil ex Cydios aj Israel chi cyja': Cbel tcastiw Amón 
wu'ne, aju cydios aj Tebas, ax icx cbel cycastiw aj Ejipt wu'ne, cyuc'ix cydios ex 
cyrey, ax icx te Faraón cyuc'ix keju nno'c ke' cyc'u'j ti'j. 

26Che xel nk'o'ne tu'n cycyaj ten tjak' tcawbil Nabucodonosor aju rey te 
Babilonia, ex tjak' cycawbil keju at cyoclen ttxlaj, akeju nno'c tilil cyu'n tu'n 
cycub byo'n. Pero te tibajxi che pol xjal juntl maj najal tuj tnam Ejipt ic tza'nx 
tten nej. Akine Dios in chin k'mante jlu. 

Ke xjal etzan tu'n Kman, che cletel tu'n 
Jeremías 30.10-11 

27Mi'n che xobe akeye tiyjil Jacob aju ajbel weye. Mi'n tzaj cyxobile akeye aj 
Israel, porque akeye cyuc'ix ke cyiyjile che cletele wu'ne tuj tnam najchak jatum 
che pol k'i'ne; che ank'ile juntl maj tuj txubtxaj ex mi jun c'oquel xobtzante cyeye. 

28Akine Dios in chin k'mante jlu. Mi'n che xobe akeye tiyjil Jacob aju ajbel weye, 
porque atine cyuc'ile. Che bajel nxitune cycyakil nasyon jatum otok che baj 
nsputune, atzun cyeye mlay che baj naje wu'ne; o'cx cbel nk'o'ne cycastiwoye ic 
tza'n cybinchbene, ex mlayx tzic'x ti'j tu'n mi'n tcub cycastiwoye wu'ne. 

Jeremías 47 

Tkanil tu'n Dios cyi'j aj Filistey 

1Atzun tkanil lu tzaj tma'n Kman te Jeremías aju t-sanjel, cyi'j aj Filistey, tej 
na'nxtok toc tzokpaj Faraón k'ojlel ti'j tnam Gaza. 

2Chi Kman cyja': Ic tza'n jun nima in ch'iy, nne'x pax ex in cyaj mulk'aj tcyakil 
tjak', ictzun che tzajel nim soldad tuj tx'otx' tuj tbank'ab k'ij, ex cbajel naj tcyakil 
cyu'n, cyuc'ix ke tnam ex ke xjal najl cyuj. Cycyakil xjal che jawil sch'in ex che 
ok'el. 

3Oc tbinjtz tk'ajk'ajel cykan chej in che ojkelan wen, tuc'ix cyk'ajk'ajel carwaj ex 
tk'ajk'ajel cyrwed, bi'x che bel numj ke mambaj ex cyjel cycolin cyc'wa'l. 

4Porque ma pon k'ij tu'n cynaj aj Filistey, akeju mancbil onil cyi'j tnam Tiro ex 
Sidón. Ate Kman cbel xitunte cye aj Filistey, akeju e tzaj ojtxi tuj tx'otx' Cret. 

5Ke xjal najl tuj tnam Gaza c'elel cymatzo'n ttzmal cywi' tu'n cybis ex minti'tl in 
che k'ajt xjal tuj tnam Ascalón. ¿Jtoj ban t-xi cycoline tu'n tbaj cykesine ti'j 
cyximlale tu'n cybise, akeye ch'intl xjal aj Filistey? 

6¿Jtoj ban t-xi tcolina tu'n tbiyana aya t-spad Kman? Taja tuj tjayila, chewix tc'u'ja 
ex txulecuya. 

7Pero, ¿tza'n tten tu'n t-xi tcolin spad tu'n tbiyan? Porque ate Kman ma tzaj 
k'mante te tu'n toc tzokpaj ti'j tnam Ascalón ex cyi'j cycyakil tnam ate' ttzi'yile 
mar. 

Jeremías 48 

Tkanil tu'n Dios cyi'j aj Moab 

1Atzun tkanil lu ti'j tnam Moab tu'n Kman aju Tajaw Tcyakil ex Cydios aj Israel: 
Ay bec'bil twitz tnam Nebo, porque bi'x cbajel xitj, cbel ti'j tnam Quiriataim ex 
cbel cych'ixwi xjal najl tuj; ax icx ke ja ma' cywa'l te cycolbil cyib che bel xitj. 

2Cnajel toclen Moab. Tuj tnam Hesbón cbantel ti'j cyu'n aj k'oj tu'n tcub naj ex 
tu'n mi'n toctl Moab te nasyon. Icx cyeye akeye aj Madmena, cbel xitun 
cytanmiye ex che k'ojl xjal cyi'je. 

3Tuj tnam Horonaim cbinjtzel tk'ajk'ajel cywi xjal cyja': Ma ko naj ex ma cub 
xitun ktanmi. 

4Bi'x cbel xitj tnam Moab, ex che jawil sch'in ke tal cyc'wa'l tu'n ta'w c'ixc'oj. 

5Che ok'el oc cyjax tc'u'j witz Luhit ex cbinjtzel tk'ajk'ajel cywi' in che sch'in wen 
tu'n ta'w c'ixc'oj oc cycu'x tibaj tnam Horonaim. 

6Cyel oke, cyclom cyibe, cyoque ic tza'n jun wi' tal tze' retama tbi at tuj tzkij 
tx'otx'. 

7Tu'nju oc ke' cyc'u'je ti'j cyipune ex ti'j cyk'inumable, ax icx cyeye cbel cyi'je 
cyu'n aj k'oj. Cxel k'i'n cydiose Quemos tuj juntl nasyon, cyuc'ix ke pal in che 
ajben te ex mastl xjal ma' cyoclen. 

8Cycyakil tnam che bel xitj ex mi jun cyjel ten; ax icx cbajel naj mlaj tx'otx' ex 
tiwitz tx'otx'. Akine Dios in chin k'mante jlu. 

9Cyk'onxe cyxic' aj Moab tu'ntzun cyel lipan; che bel xitun cytanmi ex mi jun xjal 
ctel cyuj. 

10Tzajxwit mya ba'n tibaj ju xjal minti' in tbincha'n tu'n tcyakil tanmi aju ak'untl 
ctzajel tma'n Kman te. Tzajxwit mya ba'n tibaj ju xjal tc'i' biyan tu'n spad. 

11Tuj txubtxaj ma che ank'in aj Moab atxix ttzajlen ojtxi, na'nx tcanun jun maj 
tu'n cyxi k'i'n pres tuj juntl tnam. Ic cyten ic tza'n ta'l twitz uva in cyaj k'o'n tuj 
jun tcubil ex minti' in baj ch'expu'n tcubil, cyja'tzun, minti' in baj tchya'l ex 
tc'oc'jal. 

12Pero chi Kman cyja': Cpol tk'ijlalil tu'n cyxi nsama'ne xjal tu'n tcu'x cyko'n ta'l 
twitz uva lu cyuj junxitl tcubil ex tu'n tcub cybuchin tnejel tcubil. 

13Entons ctzajel cych'ixwi aj Moab ti'j cydios Quemos tbi, ic tza'n tzaj cych'ixwi 
aj Israel tej toc ke' cyc'u'j ti'j Betel. 

14¿Tza'ntzun tten in cyma'n aj Moab cyja': At kipune ex cyuw kc'u'je tuj k'oj? 

15Cbel xitj Moab cyuc'ix ke tnam ate' tuj tcwent, ex che cymel ke cu'xun tbanilxix 
at cyxol, chi Rey aju toc tbi Kman Tajaw Tcyakil. 

16Ch'ix tul lak'e' tk'ijlalil tu'n cynaj aj Moab ex nok tu'n tulcu canun mya ba'n 
ctzajel cyi'j. 

17Akeye tnam cyvesin cyib tuc'il Moab, ex cycyakil keju bi'n tkanil cyu'n ti'j, che 
ok'e ti'j ex cymanxe cyja': Cyque'yinxe tza'n tten ma naj tcawbil aju at nimxix 
tipun ex ma' toclen. 

18Cycu'tze tuj cyk'ukbile akeye in jaw cyniman cyibe tuj tnam Dibón, ex che 
ke'cuye twitz tzkij tx'otx', porque aju ma cub xitunte Moab, lu in ojkelan ttzaj 
tu'n toc tzokpaj cyi'je ex ma baj t-xitun ke ja ma' cywa'l te cycolbil cyibe. 

19Akeye najl tuj tnam Aroer, che we'cuye ttxlaj be ex cyque'yinxe, cykaninxe cye 
keju ma che el ok ex ma che tzokpaj: ¿ti ma baj? Che chicuye. 

20Ma cub cych'ixwi aj Moab tu'nju ma cub xitj cytanmi. Che ok'e ex che ayayane 
ti'j tnam; cymanxe tkanil lu cye keju najl ttzi nima Arnón: Ma cub xitj tnam Moab, 
che chicuye. 

21Ma tzaj jwisi cyibaj tnam ate' tuj tiwitz tx'otx', ex atzun ke jlu: Holón, Jahaza, 
Mefaat, 

22Dibón, Nebo, Bet-diblataim, 

23Quiriataim, Bet-gamul, Bet-meón, 

24Queriot, Bosra ex cycyakil ke tnam te Moab, akeju ate' nikayin ex najchak. 

25Ma naj tipumal Moab ex ma baj xitj tcawbil, chi Kman. 

26E tchyo'n twi' Moab cyu'ne, porque ma jaw tniman tib twitz Kman. Tol c'ic'el 
Moab tuj t-xa'w, ex cycyakil xjal che xmayil ti'j. 

27Akeye aj Moab: ¿Minti'petzun o che xmayine cyi'j aj Israel ex cycyakil maj e 
yoline cyi'j tuc'il ic'bil mer ic tza'n elek' ke'? 

28Cycolin cyaje cytanmiye akeye aj Moab, cyxi'ye najal cyuj ke toy' pic ic tza'n ke 
paloma in bant cyk'u' twitz pic. 

29Ojtzki'n ke aj Moab ku'ne, nim in jaw cyniman cyib, tx'u'j cywi' ex jawni cywitz. 

30Chi Kman: Ojtzki'n wu'ne tx'u'j cywi' aj Moab, in jaw cyniman cyib pero nokx 
gan jlu. 

31Cyja'tzun, chin ok'ele ex chin bisule cyi'j cycyakil aj Moab ex cyi'j ke xjal te 
tnam Kir-hares. 

32Mas nim chin ok'ele ti'j tkan uva te tnam Sibna, ic tza'n in ok'e cyi'j aj Jazer. Aju 
twi ttxa'n uva ponin baj max ti'jxi mar ex ponin ke max tuj tnam Jazer. Atzun ja'lo 
ma naj twitz cy-uvaye k'an cyu'n ke xitul te. 

33Ya minti'tl in che sch'in xjal tuc'il tzalajbil cyuj ke tkan awal tbanilxix cye aj 
Moab. Wu'ne ya minti'tl ta'l twitz uva jatum nne'l yatz'et ta'l, ya mi a'l jun in 
bitzan tuc'il tzalajbil oc tcub twaban twitz uva tjak' tkan tu'n tel yatz'et ta'l. Aju 
tk'ajk'ajel cywi xjal in binjtz ya mya bitz te tzalajbil, nok o'cx te k'oj. 



1403 

 

 
Mam del Norte 

© 1993 Sociedades Bíblicas Unidas. 
  

 

 

34Ke xjal najl tuj tnam Hesbón in che sch'in tu'n ta'w, ex max in pon tk'ajk'ajel 
cywi' tuj tnam Eleale ex tuj tnam Jahaza, in xi tk'ajk'ajel cywi' tuj tnam Zoar, in 
pon max tuj tnam Horonaim ex tuj tnam Eglat-selisiya, porque ke twi a' in che 
bet tuj tk'ab xak Nimrim ma che aj tzkij. 

35Chi Kman: Che najel aj Moab wu'ne, akeju in che jax cywi' ke witz tu'n t-xi 
cyk'o'n chojbil cye ke tilbilal nno'c cydiosin ex tu'n tcub cypatun storac cywitz. 

36Cyja'tzun, ic tza'n in k'ajt chkitz' oc in cyim jun xjal, ictzun in bisun wanmiye 
cyi'j aj Moab ex cyi'j xjal te tnam Kir-hares, porque ma baj naj cyk'inumabl otok 
baj cychmo'n. 

37Cycyakil xjal ma tz'el cymatzo'n ttzmal cywi' ex cyxmatz, ex cycyakil ma baj 
cykesin tuj cyk'ab, ex ma tz'oc cyk'o'n cyxbalun ch'i'x twitz. 

38In binjtz ok'el cywi' cycyakil cyja aj Moab ex cyuj cycyakil cay, porque ma che 
baj naj aj Moab ic tza'n in baj buchit jun tal ẍok' minti' tajben. Akine Dios in chin 
k'mante jlu. 

39Che ok'e cyi'j aj Moab porque ma che baj naj. Ma tz'ajtz cyk'o'n ttzal cyi'j tu'n 
cych'ixwi. Ma che oc te cyxmaybil xjal cyvesin cyib cyuc'il, ex ma tzaj cyxobil xjal 
tu'n tlaj aju ma baj cyi'j aj Moab. 

40Chi Kman cyja': Ma che oc tzokpaj aj k'oj cyi'j aj Moab ic tza'n jun t'iw in tzaj 
lipan cyuc'il tk'ab lic'un tten. 

41Che tzyetel ke tnam ex ke ja ma' cywa'l te cycolbil cyib cyu'n aj k'oj. Tuj tk'ijlalil 
lu, akeju cysoldad aj Moab cyuw cyc'u'j tuj k'oj che tzajel lu'lun tu'n cyxobil, ic 
tza'n jun xu'j oc nnu'l itz'j tal. 

42Bi'x cbel xitj tnam Moab ex c'elel k'i'n toclen te nasyon, porque ma jaw tniman 
tib twitz Kman. 

43Cyja'tzun akine Dios cxel nma'ne jlu: Ke xjal najl tuj tnam Moab che oquel ic 
tza'n ke jil lajo'n cyu'n ke cambal, in che xob tu'n cycu'x tz'ak tuj jun toy' jul ex 
ka tu'n cytzyet tu'n jun c'obil. 

44Aju xjal nne'l ok twitz xobajil, cbelex tz'ak tuj toy' jul, ex alcye ma jatz tuj toy' 
jul, ctzyetel tu'n c'obil, porque tzul tk'ijlalil tu'n tcub cycastiw aj Moab wu'ne. 
Akine Dios in chin k'mante jlu. 

45Ke xjal ma baj cyipun ma che el ok tu'n tpon cyclon cyib tuj tnam Hesbón jatum 
o cawin rey Sehón, pero ma tz'oc tk'ak'al tnam Hesbón, ex aju k'ak' ma tz'el lak'e' 
ex ma che baj tz'e'y ke witz te Moab tu'n, jatum najl ke xjal jawni cywitz. 

46Ay bec'bil cywitze akeye aj Moab. Akeye in che c'ulune twitz tilbilal Quemos 
ma che najxe, ke cycy'ajale ex ke cyme'jele ma che'x k'i'n pres tuj juntl nasyon. 

47Pero tuj tk'ijlalil tzul, che ajetz wi'ne juntl maj aj Moab tu'n cyul tuj cytanmi. 
Akine Dios in chin k'mante jlu. O'cxtzun jlu in yolin ti'j cysentens aj Moab cub 
tu'n Kman. 

Jeremías 49 

Tkanil tu'n Kman cyi'j aj Amón 

1Atzun tkanil lu tu'n Kman cyi'j aj Amón. ¿Minti'petzun cyc'wa'l aj Israel? 
¿Minti'petzun cyc'wa'l te etzal cytx'otx'? ¿Tiku'ntzun ma che oc keju in che 
c'ulun twitz tilbilal Milcom, te tajwil cytx'otx' ke tiyjil Gad? ¿Tiku'ntzun ma che 
najan aj Amón tuj cytanmi aj Israel? 

2Cyja'tzun akine Dios cxel nma'ne jlu: Tzul tk'ijlalil oc cybi' aj Amón, akeju najl 
tuj tnam Rabá, tk'ajk'ajel cywi soldad in che sch'in oc cypon k'ojlel cyi'j, ex aju 
tnam bi'x cbel xitj ex c'oquel k'o'n cyk'ak'al tnam ate' ti'jele. Entons che elex 
cylajo'n aj Israel ke aj Amón ex che oquel juntl maj tajwil cytanmi, aju otok tz'el 
cyi'n aj Amón tnejel. Akine Dios in chin k'mante jlu. 

3Che ok'e akeye aj Hesbón, porque ma cub xitj tnam Hai. Che ok'e akeye xu'j aj 
Rabá. Cyk'on oque cyxbalune ch'i'x twitz ex che wuyine, cyjaw keline ic tza'n jun 
xjal loc, porque cxel k'i'n tilbilal dios Milcom tuj juntl nasyon, cyuc'ix ke pal in 
che ajben te ex ke xjal ma' cyoclen. 

4¿Tiku'n in jaw cyniman cyibe tu'nju at cytx'otx'e chk'ajlaj tbanilxix wen? Akeye 
xjal miban che bine, o'cx nno'c ke' cyc'u'je ti'j cyk'inumable ma baj cychmo'ne ex 
in cyma'ne: ¿Alcye ba'n toc tzokpaj k'ojlel ki'j? 

5Cyja'tzun tuj tcyakil part ctzajel nsama'ne xobajil cyi'je. Akine Dios Tajaw 
Tcyakil in chin k'mante jlu. Teylex te junjun cxel ti'n tbe oc cyel ok ex mi a'l jun 
c'oquel chmonte cye. 

6Pero te tibajxi che ajetz wi'ne juntl maj aj Amón tu'n cyul tuj cytanmi. Akine 
Dios in chin k'mante jlu. 

Tkanil tu'n Kman cyi'j aj Edom 

7Atzun tkanil lu cyi'j aj Edom, tu'n Kman aju Tajaw Tcyakil. 

¿Minti'tlpetzun xjal at cynabl tuj tnam Temán? ¿Minti'tlpetzun jun consej cyu'n 
ke xjal at cynabl? ¿Mapetzun naj tcyakil cyojtzkibl? 

8Akeye najl tuj Dedán cyex oke, cyxi'ye ewal cyibe cyuj toy' jul ma' cyxe', porque 
cbel nxitune cytanmi ke tiyjil Esaú oc tpon tk'ijlalil oc tcub cycastiw wu'ne. 

9Oc in jaw chmet twitz uva, in cyaj ten junjun pnuj twitz, oc in che pon ke elek' 
konic'an, o'cx in xi cyi'n aju at tajben cye, 

10atzun weye c'elel wi'ne tcyakilju at cye tiyjil Esaú, cyjel k'ancha'lin cyewbil 
wu'ne ex mlayx bant txi cyewan cyib, che bajel naj cycyakil cyc'wa'l, cyuc'ix 
cyerman ex cyvesin, ex mi jun cyjel ten. 

11Che cyk'oncje ke meba c'wa'l wuc'ile, jacu che oc ncwentine, ex ba'n tu'n toc 
ke' cyc'u'j meba xu'j wi'je. 

12Chi Kman: Akeju minti'tok tcubil cycastiw, ma cub cycastiw, yajtzun cyeye, 
¿Mi'npetzun cub cycastiwoye? Il ti'j cbel cycastiwoye, mlay tzic'x ti'j. 

13Akine Dios cxel nma'ne jun yol axix toc wu'nx wibe: Cbel xitj tnam Bosra ex 
c'oquel te jun tzkij tx'otx', che oquel ten xjal xmayil cyi'j ex ctzajel cykanin mya 
ba'n cyibaj, ax icx cycyakil mastl tnam ate' tuj tcwent, nok ttx'akan che cyjel ten 
te jumajx, chi Kman. 

14Ma tzul jun tkanil wuc'ile tu'n Kman. At jun t-sanjel Dios ma tzul t-sma'n 
k'malte cye nasyon cyja': Cychmon oc cyibe tu'n cyoc tzokpaje ti'j tnam Edom. 
Cybincham cytene tu'n toc k'oj, chi t-sanjel Dios. 

15Akeye aj Edom che oquel nk'o'ne te jun nasyon mas ch'in cywitz mastl nasyon 
ex che elel ic'une cyu'n xjal. 

16Aju cynimbil cyibe ma cub sbunte cyeye porque in che xobtzane cyi'j mastl 
tnam. Najl keye cyxol ke toy' pic ex cywi' ke witz ma' cywa'l, pero masque cub 
cyk'o'ne cyjaye cywi' ke nmak witz ic tza'n ke t'iw, maxtzun che tzajel tz'ake 
wu'ne. Akine Dios in chin k'mante jlu. 

17Tzul xitbil xobajilxix tibaj tnam Edom. Cycyakil keju che ic'el bet ttxlaj che jawil 
sec'paj ex che oquel ten xmayil ti'j oc cylonte aju otok baj ti'j. 

18Ic c'oquel ic tza'n tej cynaj tnam Sodoma ex Gomorra ex ke mastl tnam cyvesin 
cyib cyuc'il; mi jun xjal cnajal tuj ex milpe jun xjal cpol tu'n tten nok ch'in tuj. 
Akine Dios ma chin k'mante jlu. 

19Nok minaben chin tzajele ti'j, ic tza'n jun balun nne'tz tjak' chc'ul ttzi nima 
Jordán ex in tzaj ojkelan tuj cha'x c'ul jatum in che wa'n alumaj. Bi'x che elel ok 
ke aj Edom wu'ne, ex wu'ne cjawil nsc'o'ne jun xjal tu'n tbant jlu tu'n, porque 
¿alcye jun jacu pon ic tza'n weye? ¿Alcye jun jacu chin oque tuj xtis tu'n? ¿Alcye 
jun pastor ẍne'l jacu cub we' nwitze tu'n tk'ojin wuc'ile? 

20Cybintze aju ma baj nnac'u'ne ti'j tu'n nbinchanteye ti'j Edom, ex aju ma baj 
nximane tu'n tbant cyi'j ke xjal najl tuj tnam Temán: Twitz tx'otx' che xel jawo'n 
ic tza'n ke ẍne'l minti' cyipun, ex che bajel xitun xjal aj Edom cyuc'il ke cyja. 

21Oc tcub xitj tnam Edom, ck'ajtel cyuwxix wen, bi'x ctzajel lu'lun tx'otx' tu'n, ex 
aju tk'ajk'ajel cywi xjal cbinjtzel max ttzi mar Cyak Que'yin. 

22Che oquel tzokpaj aj k'oj ti'j tnam Bosra ic tza'n in tzaj lipan jun t'iw cyuc'il ke 
tk'ab lic'un cyten, ex tuj k'ij lu, akeju soldad cyuw cyc'u'j tuj k'oj te Edom, ic che 
oquel ic tza'n jun xu'j oc nnu'l itz'j tal, chi Dios. 

Tkanil tu'n Kman ti'j tnam Damasco 

23Atzun tkanil lu ti'j tnam Damasco: Ma tzaj cych'ixwi xjal najl tuj tnam Amat ex 
Arfad, porque ma pon jun tkanil mya ba'n cyuc'il, ma tzaj cyxobil ex minti'tl 
tumel tu'n cyten tuj txubtxaj. 

24Minti'tl cyipun aj Damasco, ma cub cyximan tu'n cyel ok. Ma tzaj nim cyxobil, 
ma tzaj ta'w cyi'j ic tza'n jun xu'j oc nnu'l itz'j tal. 

25Ma cyaj colin aju tnam ba'n yolbil te, jatum in che tzalaj xjal wen. 

26Ax toc, tuj k'ij lu akeju cu'xun at cyxol che cyjel pale' cyuj ke cay, ex cycyakil 
xinak cyuw cyc'u'j tuj k'oj che cymel. Akine Dios Tajaw Tcyakil in chin k'mante 
jlu. 

27C'oquel nk'o'ne tk'ak'al muro toc ti'jele tnam Damasco, ex aju k'ak' lu che bel 
tz'e'y ke tja rey Ben-adad tu'n. 

Tkanil tu'n Dios cyi'j tiyjil Cedar ex ti'j tx'otx' Hazor 

28Atzun tkanil lu tu'n Kman cyi'j ke tiyjil Cedar ex cyi'j ke cawbil tuj tx'otx' Hazor, 
akeju cub cyi'j tu'n Nabucodonosor aju rey te Babilonia: Cyxi'ye tu'n cyoc 
tzokpaje cyi'j ke tiyjil Cedar ex cybyo'n baje ke xjal najl tuj tjawitz k'ij. 

29Cyetzan ele cyja ex cyoque te tajwil cyalun, cyetzan ele cycyakil cymacbil ex ke 
xbalun in che ajben te makbil ttzi cyja, cyi'n ele ke cychej camey, ex che sch'ine 
cyja': At xobajil tuj tcyakil part. 

30Cyex oke akeye najl tuj tnam Hazor, cyxi'ye ewal cyibe, chi Kman, porque ma 
bant ti'j tu'n Nabucodonosor aju rey te Babilonia tu'n toc tzokpaj cyi'je. 

31Akine Dios cxel nma'ne cye: Cyxi'ye ex cyoc tzokpaje ti'j tnam lu aju najl tuj 
txubtxaj ex minti' in baj tc'u'j, minti' tlamel toc ex minti' pasador ti'j, tjunalx tcub. 

32Cyelk'amele ke cychej camey ex cycyakil ke cyalun. Tuj tcyakil part che bajel 
nsputune ke xjal lu ex tuj tcyakil part ctzajel wi'ne mya ba'n cyibaj. Akine Dios 
in chin k'mante jlu. 

33Te jumajx c'oquel tx'otx' Hazor te tzkij tx'otx' ex te cynajbil xo'j. Mi jun cpol 
najal juntl maj tuj tx'otx' lu ex milpe jun xjal cpol tu'n tten nok ch'in tuj. 

Tkanil tu'n Kman ti'j nasyon Elam 

34Tej ttzyet tcawin Sedequías tuj tnam Judá, tzaj tma'n Kman tkanil lu te 
Jeremías, ti'j nasyon Elam: 

35Akine Dios aju Tajaw Tcyakil cxel nma'ne jlu: Cbel ntokine cyxobl plech aj 
Elam, aju cyk'ojbil nimxix in ajben. 

36Tuj tcyajil pac' t-xe cya'j ctzajel wi'ne cyk'ik' cyuwxix wen ti'j tnam lu, tu'ntzun 
cybaj sputj aj Elam tuj tcyakil part, ex cyuj cycyakil nasyon che pol clolte cyib. 

37Che tzajel lu'lun aj Elam wu'ne cywitz aj k'oj cyi'j, akeju nno'c tilil cyu'n tu'n 
cycub byonte cye, ctzajel nsama'ne nimxix ntx'u'jile ex c'ixbisabl cyibaj, ex che 
xel nsama'ne soldad k'ojlel cyi'j ocxi cynaj cycyakil. Akine Dios in chin k'mante 
jlu. 

38Cymel cyrey wu'ne, cyuc'ix ke nejenel ate' cyxol, ex cbel nk'o'ne nk'ukbile te 
cawbil tuj tnam Elam. Akine Dios in chin k'mante jlu. 

39Pero te tibajxi che ajetz wi'ne juntl maj aj Elam tu'n cyul tuj cytanmi. Akine 
Dios in chin k'mante jlu. 

Jeremías 50 

Cnajel tnam Babilonia 

1Atzun tkanil lu tzaj tma'n Kman te Jeremías ti'j tnam Babilonia aju tnam cye aj 
Caldey: 

2Cymanxe tkanil ti'j jlu, cychic'banxe cye nasyon, cyi'n jawe jun techal twitz cya'j 
tu'n tyec'unjtz tkanil lu, mi'n cub cyewane, cymanxe cyja': Ma cub ti'j Babilonia, 
ma tzaj tch'ixwi cydios xjal, Bel tbi, ex ma tzaj t-xobil cydios xjal, Merodac tbi, ma 
tzaj cych'ixwi ex cyxobil ke tilbilal nno'c cydiosin. 

3Porque tuj tx'otx' tuj tbank'ab k'ij in ojkelan ttzaj jun nasyon tu'n toc tzokpaj 
ti'j, ex c'oquel Babilonia tu'n te jun tzkij tx'otx'. Mi jun cpol najal juntl maj tuj, mi 
xjal ex mi alumaj, porque cycyakil che elex ok. 

Oc cyajtz meltz'aj ke aj Israel tu'n cyul tuj cytanmi 

4Chi Kman: Tuj tk'ijlalil tzul che tzajel aj Israel ex aj Judá in che ok' wen jyolte 
weye, akine Cyman ex Cydios. 

5Cxel cykanin alcye be in xi' tuj tnam Sión, ex atzun che xe'l in cyma'n cyja': Ko'ke 
tuc'il Kman, kjunan oc kib tuc'il tu'n tbant ti'j jun kyol tuc'il te jumajx, aju mlayx 
tzic' tna'njtz ku'n, che chi. 

6Ke xjal etzan wu'ne ic cyten ic tza'n ke ẍne'l tzpetni ke; ma che el tzpet ti'j cybe 
cyu'n ke pastoril cye ex ma che cyaj colin twi witz. Nok cyja' cyic' twi' junjun witz 
ex ma tzic' tna'l cype'n cyu'n. 

7Cycyakil aj k'oj e oc noj cyi'j bi'x e je'x chyo'n cyu'n, ex cyma aj k'oj cyja': Mya 
ako'ye at kile, porque ma che binchan il twitz Cydios aju tz'aklxix, aju oc ke' 
cyc'u'j ktzan cyxe'chel ti'j. 

8Cyetz oke tuj tnam Babilonia, cyetze tuj cytx'otx' aj Caldey, cyoque ic tza'n ke 
tman chip in che cub nej cywitz ke ẍne'l. 

9Porque ctzajel nsama'ne nimcu c'loj soldad tuj tx'otx' tuj tbank'ab k'ij, mojl 
cyyol tu'n cyoc tzokpaj ti'j tnam Babilonia, cbajel cytxolban cyib ti'j ex cbel ti'j 
cyu'n. Akeju k'ojlel lu nim cynabl, oc t-xi cyxo'n plech minti' in txalpuj ch'in 
cyk'ab. 

10Cxel cyi'n aju at cye aj Caldey, cxel cyi'n tcyakilju in pon cyc'u'j ti'j. Akine Dios 
in chin k'mante jlu. 

Tej tnaj tnam Babilonia 

11Akeye aj Caldey e oque elek' ti'j ju at cye ke xjal etzan wu'ne, e jaw tzalaje 
nimxix, e jaw t'icpaje ic tza'n jun tal vac tuj cha'x c'ul, ex e jaw wijine ic tza'n ke 
chej. 

12Pero ctzajel tch'ixwi cytanmiye jatum e itz'je, ex c'oquel te mas ch'in toclen 
cyxol mastl nasyon. C'oquel te tzkij tx'otx', puro tz'la'j cyjel ten ex mi jun xjal 
cnajal tuj. 

13Mi a'l jun xjal cyjel ten tuj tu'n tlaj tk'oj Kman ti'j; o'cx c'oquel tcyakil te jun 
tzkij tx'otx'. Cycyakil keju che ic'el bet tuj, che jawil sec'paj ti'j ex che xmayil ti'j 
oc cylonte aju castiw otok tzaj cyibaj. 

14Cybincham cytene akeye k'i'n xobl plech cyu'ne, cytxolin baj cyibe ti'jele tnam 
Babilonia. Mi'n tzaj cylasmiye cyi'j plech, cyxo'nxe cycyakil plech cyi'j, porque o 
che binchan il twitz Dios. 

15Che sch'ine ti'jele oc cyoc tzokpaje ti'j. Ma txi cyk'on cyib aj Babilonia tuj 
cycwente, ma che cub xitj ke ja ma' cywa'l te cycolbil cyib, ma che cub xitj ke 
muro toc ti'jele tnam, porque atzun k'ij lu ma xelin tu'n Kman ti'j cybinchben 
mya ba'n; e t-xelin cyu'ne cyi'j, cybinchame cyi'j ic tza'n cye o cybincha cyi'j mastl 
tnam. 

16Mi'n cyaj cyk'o'ne jun xjal tuj Babilonia tu'n tcub tk'o'n tawal ex ka tu'n tjaw 
tchmo'n twitz. Oc cylonte xjal akeju otok che pon k'i'n pres tuj Babilonia, oc tcub 
xitj tnam tu'n tlaj k'oj, che ajel meltz'aj tuj cytanmi, teyle junjun c'ajel ok tuj 
ttanmi jatum tzajni. 

Che ul meltz'aj aj Israel juntl maj tuj cytanmi 

17Ic cyten aj Israel ic tza'n jun pe'n ẍne'l tzpetni ke, ma che baj sputj cyu'n balun. 
Nej ma che'x chyo'n tu'n rey te Asiria, te tibajxi ma baj tokin cybakil tu'n 
Nabucodonosor aju rey te Babilonia. 

18Cyja'tzun akine Dios aju Tajaw Tcyakil ex Cydios aj Israel cxel nma'ne jlu: Cbel 
tcastiw rey te Babilonia wu'ne, cyuc'ix ke tnam in cawin cyibaj, ic tza'n o 
nbinchaye ti'j rey te Asiria. 

19Che pol meltz'aj juntl maj aj Israel tuj cytx'otx' wu'ne, ic che oquel ic tza'n ke 
ẍne'l, ctel nim cywa twi witz Carmelo, tuj tx'otx' Basán, tuj tiwitz tx'otx' cye aj 
Efraín ex tuj Galaad, ex cnojel cyc'u'j wu'ne. 

20Akine Dios cxel nma'ne jlu: Tuj tk'ijlalil tzul cbajel jyet cyil aj Israel ex aj Judá 
pero mlay cnet, porque cbel nnajsa'ne cyil keju otok che cyaj ank'in. 

Tej tcub ti'j tnam Babilonia 

21Cyoc tzokpaje cyi'j xjal najl tuj tx'otx' Merataim ex cyi'j keju najl tuj tx'otx' 
Pecod, cyoc tzokpaje cyi'j ex che cybyoncuye. Cybinchame tcyakil ic tza'nx ma 
txi nma'ne cyeye. Akine Dios in chin k'mante jlu. 

22In binjtz tk'ajk'ajel k'oj tuj tx'otx' ex ma tzaj jun matij xitbil. 

23Ic tten Babilonia ic tza'n jun martiy, o che baj c'ixbisa'n cycyakil nasyon tu'n, 
pero ma cub tokj ex ma cub buchj. Ma che jaw sec'paj cycyakil nasyon tej ma cyil 
aju ma baj ti'j Babilonia. 

24Ma cub nk'o'ne jun c'obil ti'ja aya Babilonia, ex minti' ma tna'ya ma cub tz'aka 
tuj. Ma tzyeta tu'n porque ma jaw ti'n tiba wi'je, akine Dios. 

25Ma jaket tja Kman jatum c'u'n ke tmacbil in che ajben tuj k'oj, ex ma che etz ti'n 
tu'n cyajben te tu'nju at ttx'u'jil, porque at jun ttarey Kman aju Tajaw Tcyakil 
tu'n tbant tuj nasyon cye aj Caldey. 

26Cytzaje tuj tcyakil part tu'n cyoc tzokpaje cyi'j, cyjako'ncxe cytx'utx', cychmon 
baje tcyakil ti'xti at tuj tnam ex cyxitun baje; mi jun tu'n tcyaj ten. 

27Cybyoncuye cycyakil cysoldad, cysamanxe jatum ta' biybil cye. Ay bec'bil 
cywitz, ma pon tk'ijlalil tu'n tcub cycastiw. 

28In binjtz tk'ajk'ajel cywi' keju ma che tzokpaj tuj tnam Babilonia, ma che pon 
tuj tnam Sión tu'n t-xi cychic'ba'n tza'n tten ma xelin tu'n Kman Dios, tu'n tlaj 
cybinchben aj Babilonia mya ba'n, tu'nju cub cyxitun tja Dios. 

29Cytxcontze cycyakil keju ba'n che xo'n plech tu'n cyoc tzokpaj ti'j tnam 
Babilonia, cytxolbanx cyibe ti'jele tu'ntzun mi jun tu'n tex tzokpaj; e tchjet cyu'n 
ic tza'nx cybinchben. Cybinchame cyi'j ic tza'nx cye o cybincha cyi'j mastl xjal, 
porque ma jaw cyniman cyib nwitze, akine Dios xjan cye aj Israel. 

30Cyja'tzun, akeju cu'xun at cyxol, che bel byo'n cyuj ke cay, ex che cymel cycyakil 
cysoldad tuj k'ij lu. Akine Dios in chin k'mante jlu. 

31Ate Kman aju Tajaw Tcyakil in tma'n cyja': Aya nasyon jawni twitz, ma tzaj 
nk'oje ti'ja, ma pon tk'ijlalil tu'n tcub tcastiwoya. 

32Cjawil tolj ex cbel tz'ak aju nasyon jawni twitz, ex mi jun cjawil wabante te. 
C'oquel nk'o'ne tk'ak'al cycyakil tnam ate' tuj, ex tu'nju k'ak' lu, cbajel tz'e'y 
tcyakil cytxa'nile tnam. 



1410 

 

 
Mam del Norte 

© 1993 Sociedades Bíblicas Unidas. 
  

 

 

33Ate Kman aju Tajaw Tcyakil in tma'n cyja': Nnic'x yajbil cyu'n aj Israel ex aj 
Judá. Tzyu'n ke cyu'n aj k'oj cyi'j ex cyc'i' tu'n t-xi cytzokpi'n. 

34Pero aju tzokpilte cye nimxix tipun, ex atzun tbi jlu: Kman aju Tajaw Tcyakil. 
Axix toc atzun teju ccolil cyi'j cywitz aj k'oj tu'n cyten aj Israel tuj txubtxaj, atzun 
cye aj Babilonia ctzajel cyxobil tu'n. 

35Chi Kman cyja': Che ul soldad k'ojlel ti'j tnam Babilonia ex cyi'j keju najl tuj, 
cyi'j ke nejenel cye xjal ex cyi'j keju at cynabl. 

36Che ul soldad k'ojlel cyi'j ke aj k'ij ex che oquel te minti' cynabl. Che ul soldad 
k'ojlel cyi'j cysoldad ex che tzajel lu'lun tu'n cyxobil. 

37Che najel cychej ex cycarwaj in che ajben te cyk'ojbil; ke soldad otok che tzaj 
cytxco'n tuj juntl nasyon te onil cye, che oquel minti' cyipun ic tza'n ke xu'j. Che 
ul soldad k'ojlel ti'j cyk'inumabl ex cxel cyelk'a'n. 

38Che tzkijel ke toma in che pon tuj cytanmi; che ajel tzkij porque tuj tnam 
Babilonia at nim tilbilal cydios xjal ic'bilxix ke, ex cyu'ntzun ke jlu ma tzpet 
cynabl xjal. 

39Cyja'tzun c'oquel tnam Babilonia te cyjul ke jil najl tuj tzkij tx'otx' ex te cyjul 
xo'j, ex tuj lugar lu che najal ke chyu'j avestrús cybi; te jumajx mlayx tz'oc juntl 
maj te cynajbil xjal. 

40Cbel xitj ic tza'n e tenba ke tnam Sodoma ex Gomorra ex ke tnam cyvesin cyib 
cyuc'il. Mi jun xjal cnajal juntl maj tuj tnam lu, ex milpe jun xjal tu'n tten nok ch'in 
tuj. Akine Dios in chin k'mante jlu. 

41Tuj tbank'ab k'ij tzul jun nasyon nimxix tipumal, ex nimxix cybaj rey in bant 
cyten tu'n cytzaj max ttxa'npun tx'otx'. 

42Ma bant cyten tuc'il cyxobl plech ex tuc'il cylans; tx'u'j ke ex minti' in tzaj 
k'ak'an ch'in cyc'u'j, aju tk'ajk'ajel cywi' oc in che sch'in ic tten ic tza'n tk'ajk'ajel 
twi mar, ex cyjax ke cyibaj chej. Banin cyten tu'n cyoc tzokpaj k'ojlel ti'ja aya 
tnam Babilonia. 

43Oc tbinte rey te Babilonia tkanil lu, bi'x che bel bakj ke tk'ab tu'n t-xobil, ctzajel 
ta'w c'ixc'oj ti'j ic tza'n jun xu'j oc nnu'l itz'j tal. 

44Nok minaben chin tzajele ti'j, ic tza'n jun balun nne'tz tjak' chc'ul ttzi nima 
Jordán ex in tzaj ojkelan tuj cha'x c'ul jatum in che wa'n alumaj. Bi'x che elel ok 
aj Babilonia wu'ne, ex wu'ne cjawil nsc'o'ne jun xjal tu'n tbant jlu tu'n, porque, 
¿alcye jun jacu pon ic tza'n weye? ¿Alcye jun jacu chin oque tuj xtis tu'n? ¿Alcye 
jun pastor ẍne'l jacu cub we' nwitze tu'n tk'ojin wuc'ile? 

45Cybintze aju ma baj nnac'u'ne ti'j tu'n nbinchanteye ti'j Babilonia ex aju ma baj 
nximane tu'n tbant cyi'j ke xjal aj Caldey: Twitz tx'otx' che xel jawo'n ic tza'n ke 
ẍne'l minti' cyipun, che bel byo'n ex che bajel xitun ke cyja. 

46Oc tcub xitj Babilonia ck'ajtel cyuwxix wen, bi'x ctzajel lu'lun tx'otx' tu'n ex aju 
tk'ajk'ajel cywi xjal cbinjtzel cyuj mastl nasyon. 

Jeremías 51 

Cucx in yolin ti'j tcublen xitj tnam Babilonia 

1Chi Kman cyja': Ctzajel nsama'ne jun cyk'ik' cyuwxix wen te xitbil te tnam 
Babilonia, ex tu'n cynaj ke xjal najl tuj, akeju aj k'oj wi'je. 

2Che tzajel nsama'ne xjal te najchak, tu'n t-xi cyi'n tcyakil ju at tuj tnam Babilonia 
ic tza'n in xi tikan cyk'ik' ttxc'omil triw, ex minti' xjal mi ti'xti cyjel ten tuj. Oc 
tpon tk'ijlalil tu'n cynaj, che oquel tzokpaj aj k'oj cyi'j tuj tcyakil part. 

3Cyxkinin ele xobl plech, akeye ba'n che xo'ne plech, cyk'o'nque c'uxbil cyi'je aju 
in ajben tuj k'oj. Mi'n tzaj k'ak'an cyc'u'je cyi'j ke cu'xun ate' tuj Babilonia, 
cybyoncuye cycyakil ke soldad. 

4Cyuj cycyakil tnam cye aj Caldey che bajel xayu'n xjal tu'n lans ex che cyjel pale' 
cyuj cay cyimni ke. 

5Na'nx cycyaj ncoline aj Israel ex aj Judá, akine Dios aju Tajaw Tcyakil, masque 
ma noj tuj cytanmi tu'n il ex masque o che binchan il nwitze, akine Dios xjan cye 
aj Israel. 

6Cyex oke tuj Babilonia, cyclom cyibe alcye jacu bant tclonte tib, tu'ntzun mi'n 
cycyime tu'n tlaj cyil aj Babilonia. Ma pon tk'ijlalil tu'n t-xelin tu'n Kman ti'j 
cybinchben mya ba'n ex tu'n tcub cycastiw ic tza'nx cybinchben. 

7Ic tten Babilonia tuj nk'abe ic tza'n jun tal copa k'an pwak ttx'otx'il tcu'x vin tuj, 
in chyo'n cywi' cycyakil xjal twitz tx'otx' tu'n, cyja'tzun bi'x tzacj cynabl xjal najl 
cyuj cycyakil nasyon, akeju xi cyc'a'n vin lu. 

8Te jurat naj ma cub tz'ak tnam Babilonia ex bi'x ma baj xitj. Cyoc tene ok'el ti'j, 
cyi'ntze remey te k'anbil te ẍil ti'j, aver ka jacu banix. 

9Ma tz'oc kk'o'ne remey ti'j Babilonia pero minti' ma banix, cycolin cyaje, ko ex 
tzalu, cu taj teylex te junjun tuj ttanmi, porque ma'xix ju tcastiw ma cub ex bi'x 
ma naj te jumajx. 

10Ma txi tbincha'n Kman ki'j; chux keye, ko' k'malte tuj tnam Sión aju ma tbincha 
Kman aju Kdios. 

11Ma cub t-ximan Kman tu'n tcub t-xitun tnam Babilonia, ex ma txi tma'n cye ke 
rey te tnam Media tu'n cyk'ojin ti'j tu'ntzun t-xelin tu'n Kman cyi'j, ex tu'n t-xelin 
tu'n ti'j ju o cybincha ti'j tja. Cyjaku'n baje cywi' ke plech ex cytzyume ke makbil 
in che ajben tuj k'oj, 

12Cyyec'un jawe bander tu'n cyoc tzokpaje ti'j muro toc ti'jele tnam Babilonia, 
cyk'oncuye mas nim cyajlal soldad, cyk'oncuye txkan soldad te xk'ukil, ex cycub 
ten txkantl tuj ewaj nok list cyten, porque cbantel tu'n Kman aju o cub t-ximan 
tu'n tbinchante cyi'j ke xjal najl tuj tnam Babilonia. 

13Aya tnam Babilonia tcuba cyxol ke nima matijxix ex nimxix tk'inumabla at, ya 
ma pon k'ij tu'n tnaja, ma pon baj k'ij tu'n ttena. 

14Ate Kman aju Tajaw Tcyakil ma txi tma'n jun yol axix toc tu'nx tib: Che ul nim 
aj k'oj ti'ja wu'ne ic tza'n cybaj ẍplon, ex cxel cybitzan bitz te cambabl ti'ja. 

Bitz te nimsabl tbi Dios 
Jeremías 10.12-16 

15Tu'n tipumal Kman o bant tx'otx', tu'n tnabl cub tk'o'n tk'ukbil ex tu'n tojtzkibl 
xi tlic'pu'n cya'j. 

16Oc tk'ajt Dios in tzaj julin a' twitz cya'j, in tzaj ti'n muj tuj ttxa'npun enter tx'otx' 
tu'n tjapun twitz cya'j, in tzaj koptz'aj tkan k'ancyok tu'n tuj tmijil tkan jbal ex 
nne'tz ti'n cyk'ik' jatum c'u'n tu'n. 

17Cycyakil xjal minti' cynabl ex minti' nne'l cynic' ti'j. Ctzajel cych'ixwi keju in 
che cub binchante tilbilal tu'n toc cydiosin, tu'nju puro sbul ke tilbilal ex mya itz' 
ke. 

18Nokx gan ke ex minti' cyajben; oc tpon tk'ijlalil tu'n ttzaj jwisi tu'n Kman, che 
najel. 

19Mya ic tten aju Tdios Jacob, aju binchante tcyakil aju at. Acu jaw sc'onte cye aj 
Israel te jun tetzbil, ex atzun tbi jlu, Kman Tajaw Tcyakil. 

Ate Babilonia tmacbil Kman in ajben te k'obl castiw 

20Aya tnam Babilonia ic ttena tuj nk'abe ic tza'n jun martiy, ex ic tza'n ke 
nmacbile in che ajben tuj k'oj, ajbena wu'ne tu'n cycub xitj ke nasyon ex ke 
cawbil. 

21Ajbena wu'ne tu'n cynaj ke chej, cyuc'ix ke xjal cyjax cyibaj, cyuc'ix ke carwaj 
ex ke yucul cye. 

22Ajbena wu'ne tu'n cynaj ke xinak ex ke xu'j, ke tij xjal ex ke k'a, ke cu'xun ex ke 
k'apoj, 

23ajbena wu'ne tu'n cynaj ke pastor cyuc'ix ke cyẍne'l, ke ch'oquil tx'otx' cyuc'ix 
ke cywacẍ, ke cawil ex ke xjal at cyoclen cytxlaj. 

Tzul castiw cyibaj aj Babilonia 

24Pero cywitzxe cbel nk'o'ne tcastiw tnam Babilonia ex cycyakil aj Caldey, tu'n 
tlaj tcyakil mya ba'n cybincha ti'j tnam Sión. Akine Dios in chin k'mante jlu. 

25Aj k'oj kine ti'ja aya tnam Babilonia. Ic ttena ic tza'n jun witz xitul tcyakil. Ma 
baj t-xituna tcyakil twitz tx'otx'. Akine Dios cxel nma'ne jlu: Cxel nnukpi'ne 
nk'abe tu'n tcub tcastiwoya wu'ne, ctzajel ntolina twitz jun pic ma' twa'l ex 
c'oquela wu'ne ic tza'n jun witz otok baj tz'e'y. 

26Mi jun abj ctzajel k'i'n ti'j ttx'akan tnam Babilonia tu'n cyjaw binchet ke ja juntl 
maj tzalu, te jumajx c'oquel tnam te tzkij tx'otx'. Akine Dios in chin k'mante jlu. 

27Cyyec'un jawe bander twitz cya'j, cyk'ajtzan oque chun cyuj ke nasyon, 
cybinchame cyten ke nasyon tu'n cyoc tzokpaj k'ojlel ti'j tnam Babilonia, 
cychmon oque ke nasyon Ararat, Mini ex Askenaz tu'n cyoc tzokpaj ti'j, 
cyk'o'nque jun nejenel tu'n tcub nej tuj k'oj. Che ojkelinx ke chej cyu'ne ic tza'n 
in che'x lipan ke ẍplon nimxix cyajlal. 

28Cybinchame cyten ke nasyon tu'n cyoc tzokpaj ti'j; akeju rey te Media cyuc'ix 
ke gobernador ex ke nejenel at cyxol ex cycyakil ke xjal jatum in che cawin. 

29Ma tzaj lu'lun tx'otx' ex in yucch wen, porque ma japun tu'n Kman aju ximamaj 
tu'n ti'j Babilonia, tu'n toc te jun lugar tzkij tx'otx' minti' xjal tuj. 

30Ke soldad te Babilonia ma txi cycolin tu'n cyk'ojin ex ma tz'ocx cylamon cyib 
cyuj ke ja te cycolbil cyib, ya minti'tl cyipun, ma che oc ic tza'n ke xu'j. Ma tz'oc 
k'o'n tk'ak'al cyja ex ma che baj piẍj ke pasador toc cyi'j tlamel tnam. 

31Tcyakil ttxa'nile tnam in che tzaj ke sanjel k'malte tkanil te rey te Babilonia ka 
otok cub ti'j enter tnam. 

32Ma che tzyet ke xajbil a' cyu'n aj k'oj, ma tz'oc cyk'o'n tk'ak'al tkan ajlaj in ch'iy 
tuj soban ex ma tzaj nim cyxobil ke soldad te Babilonia. 

33Porque ate Kman aju Tajaw Tcyakil ex Cydios aj Israel in tma'n cyja': Ic tten 
Babilonia ic tza'n jun pe'n jatum in cub wabat triw tu'n tel ttxc'omil, ex ch'ix tul 
canun tk'ijlalil tu'n toc chmet twitz awal. 

34-35Che chi aj Jerusalén, akeju najl tuj tnam Sión: Ma ko baj tpaẍu'n 
Nabucodonosor aju rey te Babilonia, ex ma ko'x tchyo'n; ma ko cyaj tk'o'n ic tza'n 
jun lak minti' tuj. Ic tten ic tza'n jun nintz txcup, ma ko'x tbalk'u'n, ma noj tc'u'j 
tu'n kk'inumabl ma tz'el ti'n ke ex ma ko etz tlajo'n tuj ktanmi. E t-xi cychjo'n aj 
Babilonia aju mya ba'n o cybincha ki'j ex e t-xi cychjo'n aj Caldey tu'nju nim xjal 
cub cybyo'n. 

Aju yol xi ttziyan Dios cye aj Israel 

36Chi Kman cyja': Akine chin xel binchante cyi'je, cxelil wu'ne cyi'j aj k'oj cyi'je, 
bi'x che ajel tzkij ke nima wu'ne ex ke twi a' at tuj Babilonia. 

37Nok ttx'akan tnam Babilonia cyjel ten; te cynajbil xo'j c'oquel ex minti' xjal 
cnajal tuj. Cycyakil xjal che jawil sec'paj ti'j ex che xmayil ti'j. 

38Cycyakil aj Babilonia che jawil wuyin ic tza'n ke balun, ex che jawil tzanun ic 
tza'n ke tal balun. 

39Octzun ttzaj el cyc'u'j wen, cbel nk'o'ne jun nintz wa'n cywitz tuc'ix cyc'a vin 
tu'ntzun cytzalaj ex tu'n tchyo'n cywi'; entons ctzajel cywatl ex mi'n tzul cynabl 
te jumajx. Akine Dios in chin k'mante jlu. 

40Che xel wi'ne ic tza'n in che'x k'i'n ke tal ẍne'l, ke tman chip ex ke tman ẍne'l 
tuj biybil cye. 

Tej tcub xitj tnam Babilonia 

41Ma cub xitj ex ma cub ti'j tnam Babilonia aju puro ba'n yolbilte tuj tcyakil twitz 
tx'otx'. Bi'x in che jaw sec'paj ke nasyon oc cylonte aju otok baj ti'j. 

42Ma tz'ocx mar tuj tnam Babilonia ex ma cyaj mulk'aj tjak' a'. 

43Ke tnam at tuj tcwent ma che oc te jun tzkij tx'otx' xobajilxix, jun tx'otx' jumajx 
tzkij jatum mi jun xjal cnajal tuj, ex milpe jun xjal tu'n tten nok ch'in tuj. 

44Cbel tcastiw Bel wu'ne, aju tilbilal cydios xjal at tuj Babilonia, c'elel wi'ne te 
tcyakilju otok tz'el ti'n cye xjal nej, ex mlayx che pon juntl maj ke xjal te mastl 
nasyon tuj. Cbel xitj muro toc ti'jele tnam Babilonia. 

45Cyetze tuj tnam Babilonia akeye xjal etzan wu'ne, ex teylex te junjun clom tib 
tu'n mi'n tcyim, porque nimxix ntx'u'jile ma tzaj. 

46Mi'n che jaw sec'paje ex mi'n tzaj cyxobile tu'nju yol in bet cyxol xjal tuj tx'otx' 
lu; junxitl tten yol in bet cyxol xjal junjun abk'i, at yol ka in che k'ojin xjal tuj tnam 
ex ka in che k'ojin ke cawil cyxolx. 

47Cyja'tzun tzul tk'ijlalil che bajel nxitune ke tilbilal ate' tuj Babilonia. Ctzajel 
tch'ixwi tcyakil tx'otx' Babilonia ex cycyakil cyimni che bel pale' tuj tnam. 

48Che tzalajel cya'j ex tx'otx' tuc'ix tcyakilju at cywitz oc tcub xitj tnam Babilonia, 
porque tuj tx'otx' tuj tbank'ab k'ij che tzajel aj k'oj xitul te. Akine Dios in chin 
k'mante jlu. 

49Cbel xitj tnam Babilonia tu'n tlaj tcublen cybyo'n aj Babilonia ke aj Israel ex 
tu'n cylaj ke xjal cub cybyo'n tuj enter twitz tx'otx'. 

Tkanil cye xjal judiy, akeju ate' tuj Babilonia 

50Cyel oke ex mi'n che we'ye akeye ma che tzokpaj ex minti' ma che cyime; che 
ximane ti'j Kman oc cylak'e'ye najchak ex cyna'ntze tnam Jerusalén. 

51Cyeye in cyma'ne cyja': Ma tzaj kch'ixwiye tu'nju in che yasun xjal ki'je, nimxix 
kch'ixwiye ma tzaj, porque ma che ocx stranjer xjal cyuj Lugar Xjan te tja Kman, 
che chiye. 

52Cyja'tzun chi Kman cyja': Tzul tk'ijlalil che bajel nxitune ke tilbilal ate' tuj 
Babilonia, ex tuj tcyakil tx'otx' te Babilonia che ayayal xjal tu'n ẍil toc cyi'j. 

53Masque che jax aj Babilonia max twitz cya'j tu'n tjaw cybincha'n ke ja ma' 
cywa'l te cycolbil cyib, pero che xel nsama'ne aj k'oj cyi'j tu'n cybaj xitun. Akine 
Dios in chin k'mante jlu. 

Tej tbaj xitj tnam Babilonia 

54Cybinxe tk'ajk'ajel cywi xjal tuj Babilonia in che sch'in tu'n ta'w c'ixc'oj ex in 
che wuyin tuj tx'otx' cye aj Caldey, 

55porque ma cub xitun tnam Babilonia tu'n Kman ex bi'x ma we' tk'ajk'ajel cywi 
xjal tuj tnam. Ic cyten aj k'oj cyi'j ic tza'n mar in pulin wen. 

56Ma che ul aj k'oj xitulte tnam Babilonia, ma che tzyet ke soldad cyu'n ex ma baj 
cytokin ke cyxobl plech. Porque in cub tk'o'n Kman Dios cycastiw xjal ic tza'nx 
cybinchben. 

57Ate Rey, aju toc tbi Kman Tajaw Tcyakil, in tma'n cyja': Cchyo'l cywi' ke nejenel 
te Babilonia wu'ne, icx ke aj nabl ex ke cawil at cyxol, cyuc'ix ke xjal ma' cyoclen 
ex ke soldad, ex oc ttzaj cywatl, ya mi'n tzul cynabl te jumajx. 

58Akine Dios aju Tajaw Tcyakil in nma'ne jlu: Che bel xitj cycyakil muro ma' 
cywitz toc ti'j tnam Babilonia ex c'oquel cyk'ak'al ke tlamel tnam ma' cywa'l; 
nokx gan otok che ak'nan tnam xjal ex otok che sict ke nasyon ti'j ak'untl lu, nok 
tu'n tajben te twa k'ak'. 

Xi k'i'n tuj Babilonia aju tkanil tma Jeremías 

59Tuj tcyajin abk'i ttzyetlen tcawin Sedequías aju rey te Judá, xi t-sama'n 
Jeremías jun tkanil tu'n t-xi ti'n Seraías aju tcy'ajal Nerías ex tal tchman Maasías, 
tej t-xi' tuj Babilonia tuc'il rey Sedequías, como atzun Seraías binchalte ti'j jatum 
tu'n ttan rey Sedequías. 

60Cu'xtzun ttz'iban Jeremías tuj jun libro tcyakil tkanil ti'j c'ixbisabl attok ttzajel 
tibaj tnam Babilonia ex tcyakilju k'mamaj ti'j tnam lu. 

61Ex xi tma'n Jeremías te Seraías cyja': Oc tpona tuj tnam Babilonia, nok tzic' tna'l 
tu'na tu'n tjaw t-sch'i'na tcyakil tkanil lu. 

62Ex cxel tma'na cyja': Aya Nman, o tmaya tu'n tcub t-xituna lugar lu ex mi jun 
cyjel ank'in tuj, mi ke xjal ex mi ke alumaj, porque c'oquel tu'na te tzkij tx'otx' te 
jumajx. 

63Octzun tbaj t-sch'i'na libro lu, c'alo'nca ti'j jun abj ex xo'nxa tuj nima Éufrates, 

64ex bix txi tma'na cyja': Cyja'xtzun cyjel mulk'aj tnam Babilonia tjak' a', ex mlay 
jaw binchet juntl maj tuj xitbilte ctzajel t-sama'n Kman. Ke xjal najl tuj bi'x che 
najel. Atzun in pon baj ke tyol Jeremías tzalu. 

Jeremías 52 

Tej tcawin rey Sedequías tuj Judá 

2 Reyes 24.18-20; 2 Crónicas 36.11-16 

1Toctok Sedequías twi' 21 abk'i tej toc te rey, ex junlaj abk'i o cawin tuj Jerusalén. 
Aju ttxu', Hamutal tbi aju aj Libna, ex tme'jel juntl xjal Jeremías tbi, 

2Akeju tbinchben Sedequías mya ba'n e e'la tuj twitz Kman, ic tza'n ke tbinchben 
rey Joacim. 

3Cyja'tzun tzaj tk'oj Kman cyi'j aj Jerusalén ex cyi'j aj Judá ex e ex tlajo'n tu'ntzun 
mi cytentl twitz. 

Tej tcub ti'j tnam Jerusalén 
2 Reyes 24.20—25.7; Jeremías 39.1-7 

Jawtzun ti'n tib rey Sedequías ti'j rey te Babilonia, 

4cyja'tzun, tuj tlajin k'ij te tlajin xjaw tuj tbelajin abk'i toclen Sedequías te rey, 
tzaj rey Nabucodonosor cyuc'il cycyakil t-soldad, baj cytxolban cyib ti'jele tnam 
Jerusalén, ex jaw cybincha'n cyxwetzbil ti'jele muro toc ti'j tnam, tu'ntzun cyoc 
tzokpaj ti'j. 

5Cucxtok cytxolban cyib soldad ti'jele tnam tej tjapun tjunlajin abk'i toclen 
Sedequías te rey. 

6Tuj belaj tajlal tcyajin xjaw tujx abk'i lu, tzaj mas we'yaj tuj tnam ex ya minti'tl 
cywa xjal. 

7Ocxtzun cyxoptz'i'n aj k'oj jun toy' muro toc ti'jele tnam, ex masque 
cytxolbantok cyib aj Babilonia ti'jele tnam, pero te konic'an ex ok rey Sedequías 
cyuc'il cycyakil t-soldad, ttzi' jun pwert tcubsa'n t-xol cabe muro, tuj be nne'x tuj 
tkan tawal rey, ex atzun be xi cyi'n, aju in cu'pun tuj chk'ajlaj ttzi nima Jordán. 

8Pero akeju soldad aj Babilonia e je'x lpe' ti'j rey Sedequías, ex max cub ti'j cyu'n 
tuj tchk'ajlajil tnam Jericó. Atzun ke t-soldad Sedequías cyaj colin cyu'n, ex e baj 
sputj. 

9Tzyettzun rey Sedequías cyu'n aj k'oj ex xi cyi'n twitz rey te Babilonia max tuj 
tnam Ribla tuj cytx'otx' aj Hamat. Atzun cub t-sentens Sedequías tu'n rey 
Nabucodonosor, 

10ex twitzx e cub byo'n ke tc'wa'l cyuc'ix cycyakil xjal ma' cyoclen tuj Judá. 

11Atzunte Sedequías e jatz k'i'n ke tbak' twitz tu'n Nabucodonosor aju rey te 
Babilonia, baj c'alo'n tu'n caden, xi k'i'n tuj Babilonia, ex atzun ocx k'o'n tuj pres 
max tejxi tcyim. 

Tej tcub xitun tja Dios 
2 Reyes 25.8-21; 2 Crónicas 36.17-21; Jeremías 39.8-10 

12Tuj tlajin k'ij te tjwe'yin xjaw ex tuj tbelajlajin abk'i toclen Nabucodonosor te 
rey tuj Babilonia, ate Nabuzaradán aju at toclen ttxlaj rey te Babilonia ex nejenel 
cye t-soldad rey, pon tuj Jerusalén, 

13ex oc tk'o'n tk'ak'al tja Dios, tuc'ix tja rey ex cycyakil ja tuj tnam, ax icx oc tk'o'n 
tk'ak'al cyja xjal ma' cyoclen, 

14atzun cye soldad uc'in tu'n cub cyxitun muro toc ti'jele tnam Jerusalén. 

15E je'x ti'n Nabuzaradán aju nejenel cye soldad junjun xjal mas meba ke, cyuc'ix 
xjal otok che cyaj clet tuj Jerusalén, cyuc'ix keju otok txi cyk'on cyib tuj tcwent 
rey te Babilonia, ex junjuntl xjal ba'n che binchan tcyakil txcaj ak'untl, tu'n cypon 
ti'n tuj Babilonia. 

16O'cx e cyaj tk'o'n Nabuzaradán junjun xjal mas tal meba, tu'n toc cycwentin 
tkan uva ex tu'n cyak'nan tuj cojbil. 

17Baj cybuchin aj Babilonia cycyakil ke macbil k'an c'uxbil cytx'otx'il: Ke tkan ja, 
ke tk'ukbil tcubil a' ex ju pil matij, akeju ate' twitz tja Dios, ex xi cyi'n tcyakil k'an 
c'uxbil lu tu'n tpon tuj Babilonia. 

18Ax icx xi cyi'n ke c'il, ke palet, ke matzbil cywi mech, ke lak, ke pac' ex tcyakil 
macbil k'an c'uxbil ttx'otx'il in che ajben tuj c'ulbil. 

19Atzunte nejenel cye soldad xi ti'n tcyakil ti'xti k'an pwak ex sak pwak 
cytx'otx'il; e je'x ti'n ke palangán, ke ẍla'c, ke lak, ke tcubil tza'j, ke candil, ke pac', 
ex ke copa tcubil oyaj ta'l twitz uva. 

20Atzun keju cabe tkan ja, tuc'ix matij pil tcubil a' ex keju cablaj tilbilal tor k'an 
c'uxbil cytx'otx'il in che ajben te tk'ukbil pil, ex keju tk'ukbil tcubil a', akeju otok 
txi tma'n Salomón tu'n tbaj cybincha'n tu'n cyajben tuj tja Dios, minti' o bant 
ttantearj tajlal k'an c'uxbil lu. 

21Akeju cabe tkan ja, belaj var twa'l junjun ex kak var tc'itz; catl cyuj ex te cyaje 
k'ab tpimil ju k'an c'uxbil. 

22Teyle junjun tkan ja tcub jun adorn k'an c'uxbil xawc'in tten tuj twi', te cab var 
tuc' mey twa'l, ex cyoc tilbilal carnad ẍok' ti'jele, k'an c'uxbil cytx'otx'il. Cycabil 
tkan ja lu junx binchben cye. 

23Jun syent tilbilal carnad ẍok' txolin tten toc ti'jele adorn tcub twi tkan ja, ex 
nok 96 at tuj k'ancha'l. 

E je'x k'i'n xjal Judiy tuj juntl nasyon najchak 

24Ax icx tzaj tzyu'n Seraías aju tnejel pal tu'n nejenel cye soldad aj Babilonia, 
tuc'ix Sofonías tzaj tzyu'n, aju tcabin tnejel pal, cyuc'ix ox xk'ukil ttzi tja Dios. 

25Cyxol ke xjal ate'tok tuj tnam, xi ttzyu'n aju nejenel cye cysoldad xjal Judiy, 
cyuc'ix wuk xinak k'ol tconsej rey, akeju ax otok che cyaj ten tuj tnam, tuc'ix ju 
chmol xjal tu'n cyoc te soldad ex 60 xinak ate'tok tuj tnam. 

26E je'xtzun ti'n Nabuzaradán cycyakil xjal lu tuc'il rey te Babilonia max tuj tnam 
Ribla. 

27Ex atzun tma rey te Babilonia tu'n cycub byo'n ke xjal lu tuj tnam Ribla tuj 
cytx'otx' aj Hamat. Cyja'tzun tten e ex k'i'n aj Judá tuj cytanmi tu'n cyxi k'i'n tuj 
juntl nasyon najchak. 

28Aju cyajlal xjal e je'x ti'n Nabucodonosor, atzun jlu: Tuj twukin abk'i toclen te 
rey, e je'x ti'n 3,023 xjal aj Judá; 

29tuj twajxaklajin abk'i toclen te rey, e je'x ti'n 832 aj Jerusalén, 

30ex tuj 23 abk'i toclen te rey, e je'x ti'n Nabuzaradán 745 xjal aj Judá. Tu'n 
cycyakil xjal japun jun cyajlal te 4,600. 

Tzokpet Joaquín ex tc'am nimbilte tuj Babilonia 
2 Reyes 25.27-30 

31Tuj 25 tajlal tcablajin xjaw tuj 37 abk'i tocxlen presin Joaquín aju rey te Judá, 
oc Evil-merodac te rey tuj Babilonia, tbincha xtalbil te Joaquín ex etz ti'n tuj pres. 

32O tbincha ba'n te ex mas ma' toclen oc tk'o'n cywitz mastl rey ate' tuc'il tuj 
Babilonia. 

33Cyja'tzun tten, xi tma'n tu'n tel ch'expu'n t-xbalun Joaquín, aju tocsa'ntok tu'n 
tej tocxtok tuj pres, ex ax o wa'n junx tuc'il rey tuj tcyakil k'ij te tank'ibl. 

34Ax icx o tc'am Joaquín ch'in pwak tcyakil k'ij tu'n rey te Babilonia tuj tcyakil 
tank'ibl tejxi tcyim. 

Lamentaciones 

Lamentaciones 1 

Tnejel ok'el 

1Aju tnam nojni cyu'n xjal nej, ma cyaj ten tjunalx minti' xjal tuj. Aju tnam ma' 
toclen cyxol mastl nasyon nej, ma tz'oc mer ic tza'n jun meba xu'j. Aju tnam in 
cawin cyibaj mastl nasyon nej, ja'lo ma cyaj ten tjak' tcawbil juntl nasyon. 

2In xjik'ban tu'n ok'el tcyakil konic'an; in cu'tz ta'l twitz ti'j tk'o'tx. Cyxol cycyakil 
keju e c'ujlante te mi a'l jun cye in tzaj k'ukbante tc'u'j. Cycyakil ke tamiw ate' 
nej, ma che oc meltz'aj ti'j ex ma che oc te aj k'oj ti'j. 

3Nimxix in che c'ixbisanjtz ke aj Judá ex ma che ocx k'o'n tjak' ak'untl cyuwxix, 
ax icx ma che'x k'i'n tuj juntl nasyon najchak. Ke tnam xjal lu ma che pon najal 
cyxol mastl nasyon, ex minti' in cnet ch'in ojlabl te cye. Ma che pon cnet cyu'n ke 
xjal e oc lpe' cyi'j tu'n cytzyet, ex ma baj cytxolban cyib cyi'jele tu'n mi'n 
cytzokpaj. 

4Bisbajilxix cyque'yinx ke be in che pon tuj tnam Sión, porque mi jun cyja' t-xi' 
cyuj ke nink'ij. Minti'tl xjal in che bet cytzi' tlamel tnam, in che ok' ke pal, in baj 
cyc'u'j ke k'apoj ate' tuj, ex nim c'ixc'oj nnic'x cyu'n aj Jerusalén. 

5Ke aj k'oj cyi'j in che cawin cyibaj, akeju ic'ul cye in che tzalaj wen tu'nju ate 
Kman ma baj c'ixbisante cye, tu'nju nim il o cybincha. Ke cyc'wa'l ma che'x tzyu'n 
ex ma che'x k'i'n cyu'n aj k'oj tuj juntl nasyon najchak. 

6Tcyakilju tbanil que'yin at tuj tnam Sión ma cub naj; ke nejenel cyxol ic cyten ic 
tza'n ke masat, in che jyon c'ul te cywa ex minti' in cnet cyu'n; ya minti'tl cyipun 
tu'n cyel ok cywitz keju lajol cye. 

7In tzaj cyna'n aj Jerusalén aju bis ex c'ixc'oj otok tzaj cyi'j ex in tzaj cyna'n 
tcyakilju cyk'inumabl o ten ojtxi; ex in tzaj cyna'n tej tcub cyi'j cyu'n aj k'oj ex 
minti' jun o tz'onin cyi'j. Tej toc cyque'yin ke aj k'oj otok cub xitj tnam e xmayin 
ti'j. 

8Nimxix il ma cybincha aj Jerusalén, cyja'tzun ma che oc ic tza'n jun ti'xti puro 
tz'il. Akeju in che niman cye nej, atzun ke in che el ic'unte cye ja'lo, porque ma 
cyil in che ch'ixwi ic tza'n jun xjal minti' t-xbalun toc. Cyja'tzun in che ok' ex nne'l 
cyewan cywitz tuc'il nim cych'ixwi. 

9K'ancha'l tz'il ti'jxi cyxbalun; ic cyten ic tza'n jun xu'j in tz'ilix tu'n ẍwo'j, ex 
minti' e ximan ti'j ka te mancbil at tu'n tcub cycastiw. Atzun ja'lo minaben ma 
che cub tz'ak ex mi a'l jun ba'n tk'ukbante cyc'u'j, ex in cyma'n cyja': Kman Dios, 
que'yintza aju yajbil keye, ke aj k'oj ki'je ma jaw cyniman cyib, che chi. 

10Ke aj k'oj cyi'j ma tz'el cyetzan tcyakil cyk'inumabl at tuj Jerusalén. Ke xjal mya 
nimal Dios ke e ilwaj tej cyocx tzokpaj tuj tjaya, akeju tzaj tma'na cye minti' tu'n 
cyocx tuj ju lugar jatum in cub cybuyin cyib ke xjal etzan tu'na. 

11Cycyakil xjal najl tuj tnam in che ok' ex in che jyon ti'j cywa; xi cyk'o'n 
cyk'inumabl tu'n tcnet cywa tu'ntzun cyank'in ch'intl. Kman, que'yintza, nimxix 
in ko el ic'une cyu'n xjal. 

12Akeye in che bet tuj be, ¿minti'pe in tzaj k'ak'an cyc'u'je ki'je? Che tencuye 
ximal ti'j ka at jun in c'ixbisanjtz ic tza'n keye, nimxix in ko c'ixbisanjtze wen. Ma 
tzaj t-sama'n Kman aju c'ixbisabl lu kibaje tej saj tk'oj ki'je. 

13Max twitz cya'j ma tzaj t-xo'n Kman jun k'ak' ki'je ex bi'x ma che tz'e'y kbakile 
tu'n; ma cub tk'o'n jun c'obil tuj kbeye ex bi'x ma ko aj pac'chaje tu'n; ma ko cyaj 
coline tu'n ex tuj enter k'ij ato'ye tuj c'ixc'oj. 

14Ma til Dios ju kile ex ma cub tc'alo'n tu'n tk'ab ex ma jax tk'o'n tibaj kkule ic 
tza'n jun yuw; tu'ntzun jlu ma baj kipune. Ma ko'x k'o'ne tuj cyk'ab aj k'oj, akeju 
mlay ko xcye'ye cyi'j. 

15Najchak ma che el tlak'ba'n Kman ti'j ju tnam Jerusalén cycyakil ke xjal 
cyuwxix cyc'u'j, akeju in che colintok ki'je. Tzaj tchmo'n txkan soldad k'ojlel ki'je 
tu'ntzun cycub byo'n ke xinak cyuwxix cyc'u'j ate' kuc'ile. Aju tnam Judá ma baj 
waban tu'n Kman ic tza'n in baj waban twitz uva tu'n tel ta'l. 

16Tu'ntzun jlu in ko ok'e wen. Nne'l txutin ta'l kwitze, mi a'l jun ba'n ttzaj 
k'ukbante kc'u'je, mi a'l jun ba'n ttzaj k'onte kipune. Tuj mebayil ma che cyaj ke 
kxjalile, porque aju aj k'oj ki'je masxix tipun kwitze. 

17Ke aj Jerusalén in xi cynukpi'n cyk'ab tu'ntzun cytzaj onin, pero mi jun in tzaj 
k'ukbante cyc'u'j. Ma tzaj tma'n Dios tu'n tbaj cytxolban cyib ke aj k'oj cyi'j ke 
tiyjil Jacob; aju tnam Jerusalén ma tz'oc cyk'o'n ic tza'n jun ti'xti puro ic'bilxix. 

18Tuj ttxolil ma tbincha Dios jlu ki'je, porque minti' o txi knimane ke 
tmandamyent. Ko cybintze cycyakile akeye tnam ex cyque'yin oque aju c'ixc'oj 
ki'je. Ke cu'xun ex ke k'apoj ate' kxole ma che'x k'i'n pres tuj juntl nasyon 
najchak. 

19Xi kkanine onbil cye keju mojl kyole cyuc'il nej, pero nok ma ko cub sbu'ne 
cyu'n. Ke pal ex ke tij xjal ate' kxole ma che cyim tuj tnam tej in che jyontok cywa 
tu'n cyank'in ch'intl. 

20Kman, que'yintza aju ta'w bis ki'je. In kna'ne mer ic tza'n cjawitz ok kanmiye. 
Oc in ko oc tene ximal ti'j tu'nju minti' ma txi knimane tmandamyenta, in tzaj 
ta'w tuj kanmiye. Ti'jxi tnam nim xjal in che cub byo'n tu'n spad, atzun tuj tnam 
nim xjal in che cyim tu'n tx'u'j yabil. 

21In cybi'n xjal in ko ok'e, pero mi a'l jun in tzaj k'ukbante kc'u'je. Cycyakil aj k'oj 
ki'je ba'n cyu'n aju mya ba'n ma tzaj ki'je, ex ma che jaw tzalaj tu'nju ma 

tbinchaya jlu ki'je. Nman, cuchiwt tu'n tul naj tk'ijlalil castiw aju banin ti'j tu'na, 
tu'ntzun tcub cycastiw ic tza'n keye ma cub tk'o'na kcastiwoye. 

22Que'yintza tcyakil cybinchben mya ba'n; binchama cyi'j ic tza'n ma tbinchaya 
ki'je tu'n tlaj kile, porque nimxix in ko ok'e ex ma baj tipun kanmiye. 

Lamentaciones 2 

Tcabin ok'el 

1Nimxix te Dios tk'oj ma tzaj ex bi'x ma cub klolj tuj tnam Jerusalén tu'n. Ma naj 
cyajwalil aj Israel tu'n Kman, mer ic tza'n twitz cya'j ma tzaj tz'ak tu'n tcubil twitz 
tx'otx'; tuj k'ij tej ttzaj tk'oj minti' tzaj k'ak'an tc'u'j ti'j tja at tuj Jerusalén. 

2Ma cub t-xitun Kman cyja cycyakil aj Israel ex minti' ma tzaj k'ak'an tc'u'j cyi'j; 
tej ttzaj tk'oj e cub t-xitun cycyakil ke ja te cycolbil cyib aj Judá, aju cawbil cyuc'ix 
keju in che cawin tuj ma che cub t-xitun Kman, ex ma tzaj cych'ixwi tu'n. 

3Ma cub naj tcyakil cyipumal aj Israel tu'n tk'oj Dios. Ma tz'el tlak'ba'n tk'ab aju 
in colin ki'j cywitz ke aj k'oj ki'j; ma tz'oc tk'o'n tk'ak'al cytanmi tiyjil Jacob, ex 
ma baj tz'e'y tcyakil tu'n nok jatum in pon canun. 

4Ate Kman ic tten ic tza'n jun aj k'oj ma tz'el t-xkinin t-xobl plech ex ma txi 
tbincha'n tten tbank'ab; ic tten ic tza'n jun aj k'oj ma baj t-xitun tcyakil ju 
tbanilxix que'yin, ex aju tk'oj ic tten ic tza'n jun k'ak' tzaj tk'o'n tibaj cyja aj 
Jerusalén. 

5Ic ma tbincha Kman ic tza'n in tbincha'n jun aj k'oj; bi'x ma cub t-xitun tcyakil 
cytanmi aj Israel; ma cub t-xitun tcyakil cyja ke rey, ma cub t-xitun ke ja ma' 
cywa'l jatum in che ocx ten keju xk'ukil tnam, ex ma tzaj tk'o'n nim bis ex ok'el 
tuj Judá. 

6Jurat naj ma cub t-xitun tja ic tza'n jun tal ja t-xak tze'yin twi' at tuj tkan awal, 
ma cub t-xitun ju ja jatum in cub cybuyin cyib xjal tu'n cyc'ulun te. Ma tbincha 
Kman tu'n tic' cyna'njtz ke nink'ij tuj Jerusalén ex ke k'ij te ojlabl. Tu'nju tk'oj ma 
tzaj ma che el tic'un ke rey ex ke pal. 

7Ma tz'el tic'un Kman t-altar ex ju tja xjan; aju muro toc ti'jele tja ma txi tk'o'n tuj 
cyk'ab ke aj k'oj. In che sch'in ke aj k'oj tuj tja Dios mer ic tza'n tuj nink'ij. 

8Cub t-ximan Kman tu'n tcub t-xitun ke muro toc ti'jele tnam Sión. Xi techan tu'n 
tcub t-xitun tnam ex o binchet tu'n jurat naj. Aju tnejel muro ex aju tcabin muro, 
tu'n Dios ma che oc tuj bis, ex te junx tyemp ma che cub xitj. 

9Palch ke tpwertil tnam twitz tx'otx' ex ke pasador ma che baj piẍj. Ke rey ex ke 
nejenel ate' tuj Jerusalén o che'x k'i'n pres cyxol xjal mya nimal Dios ke ex 
minti'tl tley Dios cyuc'il. Ex mi ke t-sanjel Dios minti'tl in cyc'mo'n aju tu'n ttzaj 
tma'n Dios cye. 

10Ke tij xjal ate' tuj tnam Sión minti' in che k'ajt, in che cub ke' twitz tx'otx', in jax 
cyjato'n kuk tuj cywi' ex nno'c cyk'o'n cyxbalun ch'i'x twitz. Ke k'apoj ate' tuj 
Jerusalén in cub moc'e' cywi' ex in pon tacl max twitz tx'otx'. 

11Ma che naj ke tbak' nwitze tu'nju in chin ok'e, ex nna'ne mer ic tza'n cjawitz ok 
wanmiye; bi'x ma tz'el wipune tej twile otok baj xitj aju cytanmi ke nxjalile, ex 
tej cywile ke c'wa'l cyuc'ix ke tal c'wa'l cucx cych'u'n in che cyimtok tu'n we'yaj 
tuj cay. 

12In cyma'ntok ke tal c'wa'l te cytxu': Kaje kwaye ex kaje kc'aye, che chi. Ex in 
che cub tz'ak cyuj cay te tnam mer ic tza'n at ẍil cyi'j, ax in jaw baj cyxew tuj tk'ab 
cytxu'. 

13¿Atpe jun c'ixc'oj tuj tcyakil twitz tx'otx' o baj ic tza'n jlu, akeye aj Jerusalén? 
¿Al uc'il ba'n nmojbanteye aju c'ixc'oj cyi'je? ¿Alcye jacu tz'ajben wu'ne tu'n 
tk'ukbanjtz cyc'u'je, akeye aj Sión? Porque ma'xix aju c'ixc'oj ma tzaj cyi'je ic 
tza'n mar ma' t-xe'; ¿alcye ba'n toc k'anan te cyeye? 

14Keju nno'c cyk'on cyib te t-sanjel Dios ate' cyxole, o tzaj cyma'n nimcu cywitzic' 
cyeye pero mya ax toclen ke jlu ex nokx gan. Ex minti' cub cychic'ba'n cywitze 
aju cyile, tu'ntzun tbant cytene tu'n mi'n cyxi k'i'ne pres; tzaj cyma'n ke witzic' 
cyeye mya ax toclen ex te sbubl. 

15Oc tilwaj tnam Jerusalén cyu'n xjal in che bet tuj be, nno'c cypok'cha'n cyk'ab 
te xmaybil; in che ẍut'in ex in xi cyyucun cywi' te xmaybil, ex in cyma'n ti'j tnam 
Jerusalén: ¿Maj atzunju tnam lu aju nno'c k'o'n tbi aju mas tbanilxix que'yin tuj 
enter twitz tx'otx'? Che chi. 

16Cycyakil ke aj k'oj ti'j tnam Jerusalén in che oc ten xmayil. In che ẍut'in, in 
kitx'itx'in t-xe cye' ex in cyma'n: Ma baj kxitun tcyakil. Atzun k'ij lu aju nimxix in 
ko ayon ti'j, matzun ma kil ja'lo, che chi. 

17Ma japun tu'n Kman aju o baj t-ximan, ma japun baj aju tyol aju cub t-ximan 
atxix ojtxi. Ma cub t-xitun ju tnam ex minti' ma tzaj k'ak'an tc'u'j ti'j; ma txi tk'o'n 
ambil tu'n cyjaw tze'n ke aj k'oj cyi'je, ex ma txi tk'o'n cyipun ke aj k'oj cyi'je. 

18Ke xjal aj Jerusalén in che cubsan twitz Kman. Akeye aj Sión, mi'n txi cycoline 
tu'n cyok'e k'ijl ex konic'an, e tbet ta'l cywitze ic tza'n jun nima. Mi'n txi cycoline 
tu'n cyok'e ex mi'n txi cyk'o'ne ambil tu'n cyojlan ke tbak' cywitze. 

19Che we'ctze, che sch'ine konic'an, cucx che sch'ine tcyakil or; tcyakil bis at tuj 
cyanmiye cyk'manxe te Kman; cyk'on jaw cyk'abe twitz cya'j te cubsbil ex 
cubsan cywitze cyi'j cyc'wa'le tu'n cyank'in, akeju ch'ix cycyim tu'n we'yaj cyuj 
cycyakil cay. 

20Que'yintza Nman ex ximana ti'j aju ma tbinchaya, ax cyi'j ke xjal etzan tu'na ma 
tzaj tk'o'na c'ixbisabl lu. ¿Ba'npe tu'n t-xi cychyo'n ke txubaj cyal akeju ma in che 
ch'u'n? ¿Ba'npetzun tu'n cycub byo'n ke pal ex ke t-sanjela tujx tjaya? 

21Ke c'wa'l ex ke tij xjal palch ke tuj cay; ke cu'xun ex ke k'apoj ate' tuj Jerusalén 
ma che cub byo'n tu'n spad. Tuj k'ij tej ttzaj tk'oja, ma biyuna, ma che cub tbyo'na 
ke xjal ex minti' ma tzaj k'ak'an tc'u'ja cyi'j. 

22Tu'na ma tzaj xobajil tuj tcyakil part, mer ic tza'n oc in che tzaj xjal tuj jun 
nink'ij. Nman, tuj k'ij tej ttzaj tk'oja, mi a'l jun o tzokpaj. Akeju ẍe ch'iy wu'ne ex 
e oc nc'a'chane, ma che cub byo'n cyu'n aj k'oj. 

Lamentaciones 3 

Toxin ok'el 

1Akine ma tzic'x c'ixbisabl wu'ne, ex ma chin baj asyaline tej ttzaj tk'oj Kman. 

2Ma chinx ti'n cyuj ke lugar puro klolj, ex tu'n ma chinx ti'n tuj be jatum minti' 
spic'un; 

3cucx in chin oc tc'ixbisa'n tcyakil k'ij. 

4Ma tijin nchibjale tu'n ax icx aju ttz'umal nximlale, ma baj ttokin ke nbakile; 

5ma tz'oc tpe'nin wi'jele tu'n bis ex tu'n c'ixc'oj; 

6ma chin cyaj tk'o'n tu'n wank'ine tuj klolj ic tza'n keju e cyim ojtxi. 

7Pe'nin wi'je tu'n ex minti' jatum tu'n wexe; ma chin cub tc'alo'n cyu'n caden 
alxix; 

8masque in jaw sch'ine tu'n nkanine onbil, pero minti' tzaj tbi'n aju ncubsbile; 

9ma cub tmako'n nbeye cyu'n ke abj nmakxix ke, ma baj t-ẍoquin cyi'j ke nbeye. 

10Ma tz'oc Kman te weye ic tza'n jun txcup oso banin tten tu'n toc tzokpaj wi'je, 
ex ic tza'n jun balun tewan tib. 

11Ma chin el ttzpet-sa'n ti'j nbeye, ma chin baj tliẍan, ex ma tzaj tk'o'n nim xobajil 
wi'je. 

12Ma tz'el t-xkinin xobl tplech ex ma bant tten tu'n ttzaj t-xo'n ke tplech wi'je. 

13Ke plech in che tzaj t-xo'n Kman wi'je nimxix ma che'x xu'yl tuj nchibjale. 

14In che xmayin cycyakil nxjalile wi'je; tcyakil or o'cx akine in chin ajben te 
cyxmaybil. 

15Ma tzaj tk'o'n Kman nimxix c'ixc'oj wi'je, ex ma tzaj tk'o'n nc'aye puro c'a wen. 

16Ma baj tbuchin ke twitz we'ye tu'n ttxa' abj; ma noj wi'je tu'n tza'j tu'n. 

17Minti'tl in chin tene tuj txubtxaj, ex ma tzic' tna'njtz wu'ne aju tzalajbil. 

18Ex ma cub nximane cyja': Ma baj wipune ex ma naj aju in chin ayone ti'j, aju at 
tu'n ttzaj tk'o'n Kman weye. 

19Na'ntza aju yajbil, aju bis, ex aju ta'w ma tzaj wi'je. 

20Oc in chin cub tene ximal ti'j jlu, bi'x in tzaj baj nc'u'je. 

21Pero at jun cucx tu'n nximane ti'j, ex atzun tu'n toc ke' nc'u'je ti'j jlu. 

22Aju tc'ujlalil Kman minti' bajsbil te, cyja'tzun nok tu'nju tk'ak'bil tc'u'j, te 
jumajx na'nx knaj tu'n. 

23Tcyakil prim ac'aj ta' tk'ak'bil tc'u'j; tz'aklxix te Kman, ex in japun tcyakil tyol. 

24Ex in xi nma'ne: Ate Kman wetzbile; cyja'tzun o'cx ti'j k'ukl nc'u'je, nchiye. 

25Ba'n te Kman cyuc'il keju nno'c ke' cyc'u'j ti'j ex cyuc'il keju in che jyon ti'j. 

26Ba'n tu'n kcub txule' ex tu'n kayon ti'j ju colbil ke tu'n Kman. 

27Mas ba'n te te xjal tu'n tocx tk'on tib tjak' tcawbil Kman atxix tuj tcu'xumal. 

28Ka ma tzaj yajbil ti'j xjal tu'n Dios, ba'n tu'n tcyaj ten tjunal ex mi'n k'ajt; 

29ex ba'n tu'n tcub tmansin tib twitz Kman, porque balo atx ch'intl oybil te; 

30ba'n tu'n t-xi tk'o'n tk'o'tx tu'n toc bju'n cyu'n ke xjal cyaj tu'n cyc'ixbisante te, 
ex tzic'xwit tu'n aju yasbil te cyu'n xjal. 

31Porque mlay ko cyaj tcolin Kman te jumajx. 

32Masque in tzaj tk'o'n Dios c'ixbisabl ki'j, ax icx in tzaj k'ak'an tc'u'j ki'j, porque 
nimxix aju tc'ujlalil. 

33Porque ax toc minti' in tzalaj Kman ti'j tu'n cyc'ixbisanjtz ke xjal tu'n ex tu'n 
tic'x yajbil cyu'n. 

34Ka ma che baj c'ixbisa'n ke pres tuj jun tnam, 

35ex ka minti' ma txi bincha'n cyi'j xjal tuj tumelxix twitz Dios, 

36ex ka ma baj yajla'n xjal oc tpon ẍtisil, tcyakil jlu minti' in cub tuj twitz Dios. 

37¿Jacupe bant jun ti'xti cyu'n xjal ka mya a Dios k'malte? 

38Tza'nx ju bis ax icx tzalajbil; in che tzaj jlu tu'nju in tma'n Dios aju najl tuj cya'j 
tu'n tbant icju. 

39¿Tiku'n in che ok' xjal tzalu twitz tx'otx'? Ba'n tu'n cyjaw ok' xjal tu'n tlaj cyil. 

40Ko ximan cyi'j ke kbinchben ex ko aj meltz'aj juntl maj tuc'il Kman. 

41Ko ximan ti'j Dios aju at tuj cya'j ex ko cubsan twitz, ex kk'manx cyja': 

42Ma ko binchane il ex minti' ma txi knimane tyola, ex minti' ma cub tnajsa'na 
kile. 

43Ma tzaj nimxix tk'oja ki'je, ma tz'oc lpe'ya ki'je tu'n ktzyete tu'na, ma ko cub 
tbyo'na ex minti' ma tzaj k'ak'an tc'u'ja ki'je. 

44Ma tz'ocx tewan tiba tuj jun muj, tu'ntzun mi'n tocx kna'j Diose tuc'ila. 

45Tu'na ma ko el ic'une cyu'n mastl nasyon, ex in che xmayin ki'je. 

46Cycyakil aj k'oj ki'je ma che yolin mya ba'n ki'je; 

47ma ko naje tu'n xobajil, tu'n c'obil ex tu'n xitbil; atzun jlu ma tzaj ki'je. 

48Nimxix ta'l nwitze nne'l tu'n ok'el tu'nju ma che naj ke nxjalile. 

49In chin ok'e, minti' ojlabl cye tbak' nwitze, minti'x tu'n cyk'ajen, 

50maxlo chin k'ajele ocxi ktzaj tque'yin Kman aju at tuj cya'j. 

51Ma tzaj ta'w tuj wanmiye tu'nju ma tz'oc nque'yine aju ma tzaj cyi'j ke xu'j ate' 
tuj ntanmiye. 

52Minti' jun mya ba'n ma nbinchaye, nokx gan ma chin tzyete cyu'n aj k'oj wi'je 
ic tza'n in tzyet jun chyu'j; 

53In cu'x k'o'ne cyu'n tuj jun jul tu'n nnaje, ex cu'x cyxo'n abj wibaje. 

54In cyaj mulk'aje tjak' a', ex o nmaye: Ma chin najxe, nchiye. 

55Nman, max t-xe'pun jul o chin cubsane twitza; 

56ex o chin tzaj tbi'na; mi'n tz'oc tmaksi'na t-ẍcyina tu'n mi'n tbinteya aju 
ncubsbile. 

57Tej ncubsane twitza, ul lak'e'ya wi'je ex tzaj tma'na weye cyja': Mi'n xoba. 

58O colina wi'je Nman, ex o chin colpete tu'na tu'n mi'n ncyime. 

59Nman, masque minti' wile, pero ma tila aju mya ba'n ma binchanjtz wi'je, 
binchanxtzuna wi'je. 

60Ma tila aju cyk'oj wi'je ex aju mya ba'n in baj cyximan wi'je. 

61Ma tbiya ke yasbil weye cyu'n, ex tcyakilju cyximbetz mya ba'n in baj cyximan 
wi'je; 

62ke aj k'oj wi'je nok in che yolin wi'je tcyakil k'ij, ex tuj ewaj in baj cyximan mya 
ba'n wi'je. 

63Que'yintza nok alcyexcu in cybincha'n, o'cx in che xmayin wi'je. 

64Nman, k'on cuba cycastiw ic tza'nx cybinchben mya ba'n. 

65Maksima cynabl ex k'oncuya mya ba'n cyibaj. 

66Nman, lpe'ca cyi'j tuc'il tk'oja, ex tu'n cycub naj tu'na tzalu twitz tx'otx'. 



1426 

 

 
Mam del Norte 

© 1993 Sociedades Bíblicas Unidas. 
  

 

 

Lamentaciones 4 

Tcyajin ok'el 

1Aju tbanil k'an pwak, k'ek ma tz'oc que'yin. Aju k'an pwak tbanilxix, minti'tl in 
koptz'aj. Ke abj ti'j tja Dios ma che baj sputj tuj tcyakil t-scyin cay. 

2Ke xjal najl tuj Jerusalén, akeju c'ujla'nxix nej mas twitz k'an pwak tbanilxix, 
atzun ja'lo ic in che oc k'o'n ic tza'n c'il binchamaj ti'j tx'otx' tu'n jun xjal ba'n 
binchan c'il. 

3Tzinlpe in xi cyk'o'n ttxu' xo'j cych'u' cyal, atzun ke nxjalile jawni ke, ic tza'n jun 
chyu'j avestrús najl tuj tzkij tx'otx'. 

4Aju cyak' ke tal ne' cucx cych'u'n nno'cx tlac'on tib tuj cyc'o'n tu'n tlaj txketle'n. 
In che kanin tal c'wa'l ti'j cywa pero mi a'l jun ba'n t-xi k'onte cywa. 

5Ke xjal tbanil cywa nej, atzun ja'lo in che cyim tu'n ta'w we'yaj cyuj cay. Keju ma 
che ch'iy tuj tbanil ja, atzun ja'lo najlke tuj ttxa tz'is. 

6Porque aju cyil ke nxjalile mas nim twitz ju il cybincha aj Sodoma aju cub xitj 
tuj junx rat, ex mi a'ltok jun xjal otok tz'oc tzokpaj ti'j. 

7Ke nejenel at cyxol, mas sak che que'yin ic tza'n ttxa che'w ex mas sak ic tza'n 
lech; aju cyximlal mas cyak que'yin ic tza'n tal abj coral; tbanilxix che que'yin ic 
tza'n tal abj zafiro. 

8Atzun ja'lo jumajx k'ek que'yin cywitz, oc cyex betel mi a'l jun jacu tz'el tnic' 
cyi'j. Aju ttz'umal cyximlal ma tz'oc tzkij ti'j cybakil, ma tzkij ic tza'n si'. 

9Mas txubtxaj o tz'el cye keju e cyim tuj k'oj cywitz keju e cyim tu'n we'yaj, 
porque ake jlu cheba e cyim tej minti'tl tzaj cnet cywa. 

10Ke xu'j mejorxix cyanmi, tu'nx cyk'ab jax cytzk'ajsa'n cyal ex xi cychyo'n tej 
ttzaj xitbil cyi'j nxjalile. 

11Atzun ja'lo ma jatz baj tk'oj Dios, ma tzaj nimxix ttx'u'jil; ma tz'oc tk'o'n tk'ak'al 
tnam Sión, ex tcyakil ma cub tz'e'y tu'n, ex cyuc'ix ke t-simyentil tnam ma che 
cub tz'e'y. 

12Ke rey ex ke xjal tuj tcyakil twitz tx'otx' minti' xi cyniman ka jacu che octz aj 
k'oj tuj tnam Jerusalén. 

13O tzaj tcyakil jlu cyi'j tu'n tlaj ju il cybincha ke t-sanjel Dios, ex tu'n tlaj ju mya 
ba'n o cybincha ke pal, tu'nju cub cybyo'n ke xjal tz'aklxix ax tuj tnam. 

14Ja'lo ax ke xjal lu in che ẍocje' cyuj cay ic tza'n moẍ ke, nojni cyi'j tu'n chic' ex 
cyja'tzun mi a'l jun jacu tz'oc maconte cyxbalun. 

15Cyel lak'eye, tz'il keye, cyel lak'eye, cyel lak'eye; mi'n ko oc cymaco'ne, che chi 
xjal cye. Ke xjal lu e je'l ok ex baj cysputun cyib, atzun ke xjal cyuj mastl nasyon 
cyma: Mya ba'n tu'n cynajan xjal lu kxol, che chi. 

16Ax te Kman baj sputunte cye ex minti'tl e oc tcwentin. Mya xo'n ke pal cyu'n 
xjal ex minti' tzaj k'ak'an cyc'u'j cyi'j ke tij xjal. 

17Ma che sict ke tbak' kwitz tu'nju nim ma ko ayon ti'j jun onbil, pero nokx gan 
jlu. Aju tnam in ko ayon ti'j tu'n tul onil ke, mlayx ko colpet tu'n. 

18Toc cywitz aj k'oj ki'j nok jatum in ko ex betel, tu'n jlu mlayx ko bet tuj cay. Aju 
bajsbil tuj kk'ij ch'ix tul ex ma tzul canun k'ij tu'n knaj. 

19Ke aj k'oj ki'j mas cyuw che ojkelan cywitz ke t'iw in che lipan twitz cya'j; ma 
che oc lpe' ki'j cywi' ke witz tu'ntzun ktzyet cyu'n, ex ma che cub ten xk'ukil ki'j 
tuj tzkij tx'otx'. 

20Aju rey sc'o'maj tu'n Kman ma tz'ocx presin, aju ba'ntok in ko ank'in tu'n, ex 
tuj kwitz tu'n kank'in segurxix tjak' tcawbil cyxol ke nasyon. 

21Cyjaw tze'ne ex che tzalajxe akeye aj Edom; akeye najl tuj tx'otx' Uz. Pero ax 
icx cyeye cbel cycastiwoye cyuwxix wen; oc che ẍocjebile ex che cyjel tene minti' 
cyxbalune toc. 

22Akeye aj Sión ma japun baj cycastiwoye ex mlay che ex lajo'ntle tu'n Kman tu'n 
cyxi k'i'ntle pres tuj juntl tnam. Atzun cyeye aj Edom, cbel cycastiwoye tu'n tlaj 
cybinchbene mya ba'n, ex ke cyile che elel tuj k'ancha'l tu'n Kman. 

Lamentaciones 5 

Tjwe'yin ok'el 

1Nman, na'ntza aju ma baj ki'je, que'yintza aju nim mya ba'n ma tzaj ki'je, ma cub 
kch'ixwiye tu'n. 

2Aju ketzbile atzun ta' ja'lo tuj cyk'ab stranjer xjal; ke kjaye ma tz'el cyetzan ke 
xjal minti' ojtzki'n cywitz ku'ne. 

3Ma ko cyaje meba, o che cyim kmane; atzun ktxu'ye ma che cyaj ten meba xu'j. 

4Aju a' etzantok ku'ne nej, atzun ja'lo lok'aj nne'l ku'ne; aju si' etzantok ku'ne nej, 
atzun ja'lo in xi kchjo'ne twi'. 

5Cucx in ko yajlanjtze cyu'n, in ko sicte ex minti' in tzaj cyk'o'n ch'in ambil tu'n 
kojlane. 

6Ocx kk'on kibe tjak' cycawbil aj Ejipt ex tjak' cycawbil aj Asiria tu'n ttzaj cyk'o'n 
kwaye. 

7Ke kxe'chele o che binchan il ex o che cyim, ex ako'ye ma cub kcastiwoye tu'n 
cylaj. 

8In che cawin ke majen ki'je, ex mi a'l jun ba'n tclonte keye tuj cyk'ab. 

9Xi koyin kchwinklale tu'n tcnet kwaye, tu'nju atzun ate' ke elek' tuj lugar minti' 
cynajbil xjal tuj. 

10In julin ktz'umale tu'n cyak ic tza'n tuj jun jorni, tu'n tlaj cyak in tzaj ki'je tu'n 
we'yaj. 

11Ma che cub ipan ke xu'j najl tuj tnam Sión, ax icx ke k'apoj najl cyuj ke tnam tuj 
Judá. 

12Ke nejenel kxole ma che jaw yobin ti'j cyk'ab, ke tij xjal minti' in che'x niman. 

13Ke cu'xun ma che oc k'o'n te che'l triw; atzun ke tal k'a ma che cub tz'ak tjak' 
talil si'. 

14Minti'tl in che cub ke' ke tij xjal ttzi tpwertil tnam; minti'tl in binjtz cybitz ke 
cu'xun. 

15Minti'tl tzalajbil tuj kanmiye; aju kbixbile te tzalajbil ma tz'oc te bis. 

16Ma tz'el k'i'n koclene; bec'bil kwitze, ma ko binchane il. 

17Tu'n tlaj jlu at bis tuj kanmiye; ex cyja'tzun ma tz'oc muj ti'j tbak' kwitze. 

18Aju tnam Sión ma cub xitj ex mi a'l xjal at tuj; o'cx ke wech in che bet tuj. 

19Atzun teya Nman, cucx ctembila te jumajx; cucx ccawila tuj tcyakil tabk'iyil te 
jumajx. 

20¿Tiku'n ma tzic' kna'njtze tu'na te jumajx? ¿Tiku'n ma ko cyaj tcolina nimcu 
k'ij? 

21Nman, ko ti'n aja tuc'ila, ex jacutzun ko aj meltz'aje. K'ontza tzalajbil keye ic 
tza'n o ko tzalaje nej. 

22Atzun teya ma ko el tic'una te jumajx; nimxix tk'oja ma tzaj ki'je. 

Ezequiel 

Ezequiel 1 

O til Ezequiel tk'ukbil Dios ic tza'n tuj witzic' 

1-3Akine pal Ezequiel tcy'ajal Buzi kine, at jun k'ij, lu kine atine ttzi nima Quebar 
tuj Babilonia, cyxol ke xjal otok che tzaj k'i'n tuj Jerusalén tu'n cyul k'i'n pres tuj 
Babilonia. Tuj ju k'ij lu o jaket ttzi cya'j ex o wile Dios ic tza'n tuj witzic', tuj jwe' 
tajlal k'ij te tcyajin xjaw teju abk'i 30, tej otok bant jwe' abk'i ttzajlen k'i'n rey 
Joacim tuj Jerusalén tu'n tul k'i'n pres tuj Babilonia. Tzajtzun yolin Kman weye 
ex o nna'ye tipumal. 

4O wile cyja' ttzaj jun nintz cyk'ik' tuj tx'otx' tuj tbank'ab k'ij ex tuj txkan muj 
nne'tz jun k'ak' ic tza'n tkan k'ancyok ex in koptz'aj ti'jele wen. Tuj tmijil k'ak' in 
koptz'aj jun ti'xti mer ic tza'n c'uxbil in koptz'aj wen; 

5tujx tmijil k'ak' at o che wile mer ic che que'yin ic tza'n cyaje jil ex aju cyilbilal 
mer ic tza'n cyilbilal xjal. 

6Teyle junjun cye at cyaje cywitz ex cyaje cyxic'; 

7jikun cyi'j cykan ex aju t-sapatil cykan mer ic tza'n t-sapatil tkan wacẍ, ex in che 
koptz'aj ic tza'n k'an c'uxbil tz'umin twitz. 

8Mya nok o'cx cyaje cywitz ex cyaje cyxic' at, ax at cyaje cyk'ab, ic tza'n tk'ab xjal 
toc ti'j cyaje cytxlaj tjak' cyxic'. 

9Nno'c moje' jun cyxic' ti'j juntl. Oc cyxi' bet nok jatum cyaj tu'n cyxi', minti' in 
k'on cyximlal welt. 

10Aju tilbilal cywitz ke cyaje jil lu cyja' tten: Jun cywitz mer ic tza'n twitz xjal; 
atzun juntl cywitz tuj cybank'ab mer ic tza'n tilbilal balun; juntl cywitz tuj 
cynayaj mer ic tza'n tilbilal jun tor, ex aju cywitz ma ti'jxi mer ic tza'n tilbilal jun 
t'iw. 

11Cabe cyxic' in jaw cylic'un twitz cya'j ex in pon tacl te jun ti'j te juntl, aju cabetl 
cyxic' in ajben te txaybil cyximlal. 

12Cycyakil in che bet nok jatum cyaj tu'n cyxi' ex minti' in k'on cyximlal welt, 
cyja' cyxi' jatum k'i'n ke tu'n tipumal Dios. 

13Aju che que'yin ke jil mer ic tza'n xk'a'l in c'ant ex ka mer ic tza'n ttxan tzaj 
cyja' t-xi' ex cyja' ttzaj cyxol. Aju k'ak' in c'ant wen ex nne'l tkan k'ancyok ti'j. 

14Cyja' cyxi' ke jil lu ex cyja' cytzaj jurat naj mer ic tza'n tkan k'ancyok. 

15O wile ke jil lu, ex teyle junjun tcub jun rwed ttxlaj twitz tx'otx'. 

16Keju cyaje rwed junx che que'yin, ex junx binchben cye, in che koptz'aj wen 
mer ic tza'n jun tbanil abj topasio tbi. Aju que'ybil cye, mer ic tza'n k'e'l tex juntl 
rwed tujxi juntl. 

17In bant tu'n cyxi' nok jatum: ka cubni, ka jawni, ka elni ex ka ocni ex mya il ti'j 
tu'n tk'on welt cyximlal. 

18O wile toc jun c'uxbil tolin ti'j ti'j junjun rwed te tzuybil cye, ma' twa'lil ex 
xobajilxix que'yin ex nim tbak' cywitz toc cyi'jele. 

19Oc cyic' bet ke jil, ax icx ke rwed in che ic' bet cyuc'il, ex oc cyjaw lipan ke jil 
twitz tx'otx', ax icx ke rwed in che jaw lipan. 

20Ke jil in che yucch tu'n cyxi' tuj juntl lugar nok jatum oc cyxi k'i'n tu'n tipumal 
Dios, ex junx in che jaw lipan ke rwed cyuc'il, porque aju ipumalj yucul cye cyaje 
jil, axju in yucun cyi'j ke rwed. 

21Oc cyjaw yucch ke jil, ax icx ke rwed in che jaw yucch, ex oc cycub we' ke jil, ax 
icx ke rwed in che cub we'; oc cyjaw lipan ke jil twitz tx'otx', ax icx ke rwed in 
che jaw lipan junx cyuc'il, porque aju ipumalj yucul cye cyaje jil, axju in yucun 
cyi'j ke rwed. 

22O wile jun ti'xti mer ic tza'n jun wa'lbil tcubsa'n tibajxi cywi', in koptz'aj wen 
ic tza'n cristal. 

23Tjak' ju ti'xti mer ic tza'n jun wa'lbil in xi cylic'un ke jil cyxic' ex in pon tacl te 
jun ti'j te juntl. Cyu'n cabetl cyxic' nno'c cytxayin cyximlal. 

24Ex o nbiye tk'ajk'ajel cyxic' oc in che bet mer ic tza'n tk'ajk'ajel nima otok jaw 
ch'iy, ex mer ic tza'n tk'ajk'ajel twi Dios aju Tajaw Tcyakil, ex ic tza'n tk'ajk'ajel 
cywi' txkan soldad. Oc cycub we' ke jil in cub cyi'n cyxic'. 

25Ex etz jun tk'ajk'ajel tibaj ju wa'lbil aju tcubsa'n tibajxi cywi' ke jil. 

26Tibaj ju wa'lbil o wile jun k'ukbil ic que'yin ic tza'n jun tbanil abj zafiro tbi, ex 
at jun k'ukl tcub tibaj ju k'ukbil, ic que'yin ic tza'n jun xjal. 

27O wile t-ximlal, xi'ynix ti'j tmij ponin baj ti'j twi' ic que'yin ic tza'n k'an c'uxbil 
in koptz'aj wen toc k'ak' ti'j. Ex xi'ynix ti'j tmij cupun t-xe tkan ic que'yin ic tza'n 
k'ak' in koptz'aj tcyakil ti'jele, 

28mer ic tza'n t-xmacal lobaj in jaw jlet tuj tk'ijlalil jbal. Ictzun tten cub tyec'un 
tib tajwalil Kman nwitze; in koptz'aj wen tcyakil ti'jele. Tej twile jlu, in cub 
ẍmeje'ye ex pon tacl tibaj nwitze max twitz tx'otx'. 

Ezequiel 2 

Txquet Ezequiel tu'n Dios 

Ex o nbiye jun tk'ajk'ajel wibaj 

1in tma'n we'ye cyja': Aya xjal*fn*, we'ctza, porque chin yolile tuc'ila. 

2Tej matok in yolin wuc'ile o nc'ame tipumal Dios ex in jaw wabane tu'n. Ex o 
nbiye tk'ajk'ajel wibaj in yolin wuc'ile, 

3ex tma juntl maj weye: Aya xjal, cxel nsama'ne cyxol aj Israel miban che bin ex 
ma jaw cyi'n cyib tu'n cyk'ojin wi'je. Ma jaw cyi'n cyib tu'n cyk'ojin wi'je ic tza'n 
o bant cyu'n cyxe'chel, ex cucx cyk'ojin ja'lo. 

4Ke xjal lu cyuw cywi' ex cyuw cyanmi. Cxel nsama'ne cyuc'il tu'n t-xi tma'na cye 
cyja': Atzun jlu in tma'n Kman. 

5Ka xi bi'na cyu'n ex ka mi'n, pero c'elel cynic' ti'j, at jun t-sanjel Dios cyxol, 
porque ke xjal lu jumajx miban che bin. 

6Aya xjal, mi'n tzaj t-xobila cywitz ex mi ti'j ju oc cyma' teya, masque oc tna'ya 
mer ic tza'n tocxa tuj txkan ch'i'x, ex mer ic tza'n najla cyxol txkan si'nin. Mi'n 
tzaj t-xobila tu'n cyyol oc cyma' teya, ex mi'n jaw sec'paja cywitz, masque jumajx 
miban che bin. 

7K'manxa nyole cye ka xi bi'na cyu'n ex ka mi'n, porque ke xjal lu jumajx miban 
che bin. 

8K'ontz twi'ya ti'j nyole cxel nma'ne teya, ex mi'n tz'oca miban bina ic tza'n cye. 
C'abinx tuj ttzi'ya ex wa'nxa aju cxel nk'o'ne teya, chi Kman, tzaj tma'n weye. 

9O wile jun k'abaj nukpi'n ti'j ulni wuc'ile, k'i'n jun u'j tu'n balk'i'n tten ex 
tz'ibamaj txkan yol twitz. 

10Eltzun tlic'pun nwitze. Tz'ibamaj cycabil pac'; ex in yolin ti'j tu'n cywuyin xjal 
ex tu'n cy-ayayan, ex ti'j jun yol cyuw wen te xobtzabl. 

Ezequiel 3 

1Tmatzun weye: Aya xjal, wa'nxa ju u'j tz'iban yol twitz, aju ma tzaj yec'un teya, 
ex txi'ya yolil cyuc'il aj Israel. 

2Xitzun nc'abine tuj ntzi'ye, tzaj tma'n weye tu'n t-xi nwa'ne ju u'j tz'iban yol 
twitz, 

3ex tma cyja': Balk'unxtzuna ja'lo aju u'j ma txi nk'o'ne teya, aju tz'iban yol twitz, 
ex e tnoj tc'u'ja tu'n, chi tzaj tma'n weye. Xitzun nwa'ne, ex o nna'ye puro chi' 
wen ic tza'n ta'l cab. 

4Ex tmatl weye cyja': Txi'ya, ex k'manxa cye aj Israel aju yol cxel nma'ne cye. 

5Minti' in xi nsama'na tuj jun tnam jatum junxitl yol in che yolin xjal ti'j ex cyuw 
tu'n tel tnic'a ti'j, ax cyxol aj Israel cxel nsama'na. 

6Minti' in xi nsama'na cyuj txkantl nasyon, akeju junxitl txcaj yol in che yolin ti'j, 
ex ka cyuw te teya tu'n tel tnic'a ti'j. Nokwit a xi nsama'na cyuj ke tnam lu, jacu 
txi bi'n tyola cyu'n. 

7Atzun cye aj Israel, baka cxel cybi'n tyola, porque mi cyaj tu'n t-xi cybi'n aju 
weye nyol. Cycyakil aj Israel cyuw cywi' ex cyuw cyanmi. 

8Pero ax icx teya c'oquela cyuw wen wu'ne ic tza'n cye. 

9C'oquela cyuw wen wu'ne, ic tza'n jun tbanil abj diamante tbi mas cyuw cywitz 
ke mastl abj. Mi'n xoba cywitz, ex mi'n jaw sec'paja cywitz masque jumajx miban 
che bi'n. 

10Ex tmatl weye cyja': K'ontzxix twi'ya ti'j ju yol cxel nma'ne teya, ex bi'x k'on 
cyaja tuj tnabla. 

11Txi'ya que'yil cye ke t-xjalila o che ul k'i'n tzalu, ka xi bi'n tyola cyu'n ex ka 
mi'n, pero k'manxa cye cyja': Atzun jlu in tma'n Kman, chicuya, chi tzaj tma'n 
weye. 

12In jawtzun k'i'ne tu'n tipumal Dios, ex o nbiye jun tk'ajk'ajel ma wi'jxiye in 
jululun wen ex in tma'n cyja': Nimanxwit tajwalil Kman tujx tlugar. 

13Aju tk'ajk'ajel o nbiye, atzun tk'ajk'ajel cyxic' ke jil oc in pon jukl te jun ti'j te 
juntl, ax icx cyk'ajk'ajel ke rwed junx ate' cyuc'il; aju tk'ajk'ajel in jululun wen. 

14In jawtzun k'i'ne tu'n tipumal Dios ex in etz k'i'ne tuj lugar lu, cubtzun be 
wu'ne, tzaj ta'w tuj wanmiye, ex tzaj tlo'ch nc'u'je tu'nju tzyu'n kine cyuw wen 
tu'n tk'ab Kman. 

15Ex in pone tuj tnam Tel Abib ttzi nima Quebar, jatum najl ke aj Israel otok che 
pon k'i'n tuj Babilonia, in cub ke'ye cyxol, ex wuk k'ij in tene cyuc'il minti' ba'n 
wu'ne alcye tu'n tbant, ex alcye yol tu'n t-xi nma'ne cye. 

Oc k'o'n Ezequiel tu'n Dios te xk'ukil 

16Tbajlenxi wuk k'ij lu tzaj yolin Kman wuc'ile ex tma cyja': 

17Aya xjal, ma tz'oc nk'o'ne te xk'ukil cye aj Israel. Oc t-xi nma'ne jun yol teya, il 
ti'j tu'n t-xi tma'na cye xjal te nxele, tu'n cybinte alcye ctzajel cyi'j. 

18Ka ma txi nma'ne tu'n tcub t-sentens jun xjal binchal mya ba'n tu'n tcyim; ex 
ka ma mi'n yolina tuc'il, ex ka mi'n ma txi tma'na tu'n tcyaj tcolin tmod mya ba'n 
tu'ntzun cucx tank'in, ax toc cymel xjal lu tu'n tlaj til, atzun teya oc tk'a'ya tajlal 
weye ti'j tcamic xjal. 

19Katzun ma txi tma'na teju xjal binchal mya ba'n, ex ka ax te xjal minti' ma txi 
tcolin tu'n tbinchante mya ba'n ex minti' ma ch'expet tmod mya ba'n, ax toc 
cymel te xjal lu tu'n tlaj til, atzun teya mlay cyima, porque minti' tila tu'n tlaj jlu. 

20Ax icx jun xjal tz'aklxix, ka ma cyaj tcolin tu'n tbinchante ju tzak'lxix nok tu'n 
tbinchante ju mya ba'n, ex ka ma cub nk'o'ne jun tolsabl twitz, ka mi'n ma txi 
tma'na te, cymel, mlayx tzaj nna'ne aju ba'n otok tbincha ex cymel tu'n tlaj tex 
til, atzun teya oc tk'a'ya tajlal weye ti'j tcamic xjal lu. 

21Katzun ma txi tma'na teju xjal tz'aklxix tu'n mi'n tbinchan il, ex ka mi'n ma 
binchan il, cucx c'ank'il porque otok txi tbi'n aju otok txi tma'na te, atzun teya 
mlay cyima, tu'nju otok txi tma'na te. 

Bi'x oc Ezequiel te men 

22Ax tujx lugar lu, o nna'ye tipumal Kman, ex tma weye cyja': We'ctza ex texa tuj 
chk'ajlaj, porque atzun chin yolile tuc'ila. 

23In jawtzun we'ye, ex in ex bete tuj chk'ajlaj, ex atzun o wile tajwalil Kman ic 
tza'nx otok wile nej ttzi nima Quebar. In cub ẍmeje'ye ex pon tacl tibaj nwitze 
max twitz tx'otx'. 

24Ex o nc'ame tipumal Dios ex in jaw wabane tu'n. Tzajtzun yolin Kman wuc'ile 
ex tma cyja': Txi'ya ex lamo'n ocx tiba tuj tjaya. 

25Bintza, cbel c'alo'na tu'n sakbak cyu'n xjal, tu'ntzun mi'n tetza ex tu'n mi'n 
ttena cyxol. 

26Ax icx c'oquel tlac'on tib tak'a twitz tc'o'na wu'ne, tu'ntzun mi tbant tyolina. 
Mlayx bant tu'n cyoc tmayo'na, porque ke xjal lu jumajx miban che bin. 

27Porque nok alcye k'ij waje tu'n t-xi nma'ne jun nyole teya, cbantel tyolina juntl 
maj, cxeltzun tma'na cye cyja': Atzun jlu in tma'n Kman. Alcye jun taj tu'n tbin, 
ba'n tu'n tbinte, ex alcye jun mi'n taj tu'n tbin, ba'n tu'n mi'n tbinte, porque ke 
xjal lu jumajx miban che bin. 

Ezequiel 4 

Cub tyec'un Ezequiel tza'n tten che oquel tzokpaj aj k'oj ti'j tnam Jerusalén 

1Aya xjal, k'intza jun lok', k'oncuxa twitza, ex tz'iban cuba tilbilal tnam Jerusalén 
twitz. 

2Che txolba'nca ke soldad ti'jele cyuc'ix ke máquina in che ajben te xitbil muro, 
k'o'nca jun ch'ukuj tx'otx' ti'jele muro tu'ntzun cyocx soldad tuj tnam, tu'ntzun 
toc que'yin ic tza'n jun tnam txolin ti'j cyu'n aj k'oj. 

3Te tibajxi k'intza jun piẍ lámina c'uxbil, k'oncuya cyxole tuc'il tnam, aju lámina 
jun techal ti'j muro, ex we'cuya twitz tnam lu mer ic tza'n tu'n toc tzokpaja ti'j. A 
jlu c'ajbel te jun techal cye aj Israel. 

4Atzun teya coẍecuya tibaj ttxlaja tuj tnayaja, ex cbel tk'o'na cyil aj Israel tibaja. 
Il ti'j ccoẍebila tibaj ttxlaja tuj tnayaja tcubsa'n til tnam tibaja 

5tuj enter 390 k'ij; jun k'ij atzun techal ti'j jun abk'i cyil aj Israel. 

6Octzun tjapun baj tyemp lu tu'na, cbel coẍe'ya tibaj ttxlaja tuj tbank'aba ex cbel 
tk'o'na cyil aj Judá tibaja tuj enter 40 k'ij, jun k'ij atzun techal ti'j jun abk'i cyil aj 
Judá. 

7C'ajetz tque'yina juntl maj tumlal tnam Jerusalén aju tnam txolin ti'j cyu'n aj 
k'oj; cjawil t-xpaltx'ina tk'ab tcamiẍa, ex c-yolila te nxele ti'j tnam lu. 

8Bintza, oc cc'aletela wu'ne tu'n sakbak, tu'ntzun mi tajtz txalpaja tuj juntl pac' 
ocxi cyjapun baj ke k'ij banin ti'j tu'n tic'x tu'na. 

9Te tibajxi, k'intza ch'in triw, ch'in sebad, tuc'ix ch'in maysiy ex tuc'ix ch'in 
avena, ax icx chenak' ex tuc'ix xcarbans; smo'n baja tcyakil jlu tuj junx tcubil, ex 
ti'jtzun jlu binchama twaya. Atzun cxel twa'na tuj enter 390 k'ij oc ttena coẍliya 
tibaj ttxlaja tuj tnayaja. 

10Cxel twa'na twaya tuj or banimaj ti'j, ex cxel twa'na mey libr tuj junjun k'ij; 

11ax icx tc'aya cxel tc'a'na tuj or banimaj ti'j ex cxel tc'a'na mey litr a' tuj junjun 
k'ij. 

12Aju wabj cxel twa'na cbantel tu'na ti'j sebad, tzk'ajsama tibaj k'ak' tu'n ttxa xjal 
otok tzkij, ex cbajel tbincha'na jatum ba'n tilwaja cyu'n xjal. 

13Ax icx tzaj tma'n Kman weye cyja': Aju wabj tz'il ic tza'n jlu, mayo'n tu'n ley 
tu'n mi'n t-xi wa't, atzun jun techal ti'j cywa aj Israel cxel cywa'n cyuj ke tnam 
jatum che pol nlajo'ne najchak, chi Kman. 

14Atzun weye xi ntzak'we'ne: Mi'n Nman Dios, weye atxix tej c'wa'lx kine na'nx 
toc nmaco'ne jun ti'xti tz'il; na'nx t-xi nchyo'ne tchibjal jun alumaj tajx in cyim 
ex ka byo'n in cub cyu'n ke txcup te tjak' c'ul; ex mi jun maj na'nx t-xi nnic'be'ne 
ke chibj mayo'n tu'n ley, nchiye. 

15Tzaj ttzak'we'n Kman weye: Ba'n, cxel nk'o'ne ambil teya tu'n tajben ttxa wacẍ 
tu'na te t-xel ttxa xjal, tu'ntzun ttzk'aj twaya tu'n. 

16Te tibajxi tzaj tma'n weye: Aya xjal, wu'ne mlay canun cywa xjal tuj Jerusalén. 
Malo'n c'eletz cywa, ex cxel cywa'n tuc'il bis; ax icx cyc'a a' malo'n c'eletz, ex cxel 
cyc'a'n tuc'il cyxobil. 

17Mi'n canun cywa ex cyc'a a', ex cbajel cyque'yin tuj cywitz tuc'il cyxobil. Ex 
cheba cbajel cyipun tu'n cynaj tu'n tlaj cyil, chi Kman weye. 

Ezequiel 5 

El tmatzo'n Ezequiel ttzmal twi' 

1Ex tzaj tma'n Kman weye cyja': Atzun ja'lo aya xjal, k'intza jun cchil banin ttzi' 
ic tza'n jun navaj in ajben te k'ibl xmatzbaj, k'i'mela ttzmal twi'ya tuc'ix t-xmatza 
tu'n cchil lu. Ex jurat k'intza jun balans, ex aju ttzmal twi'ya ox pa'n tz'e'la tu'na. 

2Octzun tbaj k'oj ti'j tnam, patun cuba tuj tnam jun pa'n cyxol ke ox pa'n ttzmal 
twi'ya; te tibajxi k'intza jun cchil ex kesin cuba juntl pa'n ttzmal twi'ya ti'jele 
tnam, ex aju toxin pa'n ttzmal twi'ya chitunxa tuj cyk'ik'. Akine chin xele k'ojlel 
cyi'j xjal ate' tuj tnam tuc'il jun spad tocxsa'n tuj nk'abe. 

3K'in jawa junjun ttzmal twi'ya ex c'alo'nca ttxa'n t-xbaluna. 

4Ex ax cyi'j jlu k'i'n ela junjuntl ex k'o'ncxa tuj k'ak' tu'n ttz'e'y; cyi'jtzun jlu c'elel 
k'ak' tu'n cynaj cycyakil xjal aj Israel. 

5Akine Dios in chin k'mante jlu: Atzun tnam Jerusalén lu, akine in cub k'onte te 
cymijil ke tnam ex cyxol mastl nasyon ate' ti'jele. 

6Pero ke xjal lu ma tz'el cypa'n cyib cyi'j ke nleye ex cyi'j ke nmandamyente, ex 
mas pyor ma che oc cywitz ke tnam ex ke nasyon ate' cyi'jele, ma tz'el cyic'un ke 
nleye ex minti' ma che japun ke nmandamyente cyu'n. 

7Cyja'tzun, akine Dios in chin k'mante jlu: Akeye nimxix ma jaw cyi'n cyibe 
cywitz ke nasyon ate' cyi'jeleye, ex minti' ma txi cynimane ke nmandamyente ex 
nleye, ex minti'lpe ma japun cyu'ne cyley ke tnam ate' cyi'jeleye. 

8Cyja'tzun akine Dios in chin k'mante jlu: Ax icx weye chin oquele aj k'oj cyi'je, 
akeye aj Jerusalén; cbel cysentense wu'ne cywitzx ke mastl nasyon; 

9cbel jun cycastiwoye wu'ne tu'n tlaj tcyakil cybinchbene ic'bilxix; na'nx 
nbinchanteye jun maj icju. Ex mlay nbinchaye juntl maj. 

10Cyxolxe at junjun mambaj cxel cychyo'n cyc'wa'l, ex at junjun c'wa'l cxel 
cychyo'n cyman. Cbel cysentense wu'ne, ex ke xjal che cyjel ank'in che xel 
nsputune tuj tcyajil pac' twitz tx'otx'. 

11Akine Dios cxel nma'ne jun yol axix toc wu'nx wibe, ma baj cytz'ilsa'ne njaye 
xjan tu'nju ocx cyi'ne ke tilbilal ic'bilxix tuj ex tu'n tcyakil cybinchbene mya ba'n, 
tu'ntzun jlu ax icx weye che bajel naj wu'ne, mi'n tzaj k'ak'an nc'u'je cyi'je ex 
mlay tzic'x ti'j tu'n mi'n tcub cycastiwoye. 

12Aju toxin c'loj xjal najlke tuj tnam Jerusalén che cymel tu'n tx'u'j yabil ex tu'n 
we'yaj tujx tnam, ex atzun juntl toxin c'loj byo'n che bel ti'jele tnam cyu'n aj k'oj, 
ex atzun juntl toxin c'loj che xel nsputune tuj tcyajil pac' twitz tx'otx'. Ax kine 
chin xe'le k'ojlel cyi'j, tuc'il jun spad tocxsa'n tuj nk'abe. 

13Cjawitz baj nk'oje; cbajel ntx'u'jile at cyi'j ex bi'x cchewixtel nc'u'je. Octzun 
tjatz baj nk'oje cyi'j, cycyakil aj Israel c'elel cynic' ti'j ka otok chin yoline icju 
tu'nju tzaj nk'oje cyi'j. 

14Aya tnam Jerusalén cbel nxitune; ex ke xjal ate' tuja ctzajel cych'ixwi cyxol 
mastl nasyon ate' ti'jeleya, tu'ntzun toc cyque'yin cycyakil keju che ic'el bet 
ttxlaja. 

15Octzun tcub cysentense wu'ne tuc'il ntx'u'jile ex nk'oje, ex oc tcub cycastiwoye 
wu'ne cyuwxix wen, cycyakil xjal che oquel ten xmayil cyi'je ex che elel ic'une 
cyu'n, ex ke nasyon ate' cyi'jele che jawil sec'paj tu'n cyxobil oc cylonte aju 
castiw ma'xix otok tzaj cyibaje. Akine Dios ma chin k'mante jlu. 

16Tzul we'yaj cyi'je wu'ne, mer ic tza'n in che tzaj xo'n ke plech xobajilxix tu'n 
cynaje cyu'n. Ax toc che najele tu'n we'yaj, ex mlay tzaj cnet cywaye. 

17Ax toc tzul we'yaj cyi'je wu'ne, tzul yabil ex tzul camic cyxole, ex mi jun 
cyc'wa'le cyjel ten cyu'n ke txcup te tjak' c'ul, ex nimcu cyeye che cymel tuj k'oj. 
Akine Dios ma chin k'mante jlu. 

Ezequiel 6 

Ctzajel cycastiw aj Israel tu'n tlaj nno'c cydiosin ke tilbilal 

1Tzaj yolin Kman wuc'ile ex tzaj tma'n cyja': 

2Aya xjal, que'yinxa cyumlal ke witz ate' tuj cytx'otx' aj Israel, ex k'manxa cye aju 
cxel nma'ne teya, 

3ex chicuya cyja': Cybintze akeye witz ate' tuj cytx'otx' aj Israel, aju in tma'n 
Kman cye ke nmak witz, ex cye ke tal witz, cye ke nima ex cye ke chk'ajlaj ate' 
cyxol witz: Che tzajel nsama'ne ke xjal k'ojlel cyi'je ex che najel ke lugar cywi' ke 
witz jatum in che c'ulun ke xjal mya nimal Dios ke. 

4Che bajel npaẍu'ne ke altar jatum in cub cyk'o'n aj Israel ke chojbil, ex jatum in 
cub cypatun storac tibaj, ex oc che bel byo'n ke xjal cywitz ke tilbilal nno'c 
cydiosin. 

5Atzun cyximlal aj Israel otok che cyim, cbel nk'o'ne cywitz ke tilbilal nno'c 
cydiosin, ex cxel nsputune cybakil cyi'jele cy-altar. 

6Tuj tcyakil lugar jatum najlke, che bel xitun ke tnam, ex ke cy-altar te c'ulbil 
cywitz ke tilbilal bi'x che bajel xitj. Ke cy-altar bi'x che bajel naj, ex ke tilbilal 
cydios che bajel buchj; ke cy-altar jatum in cub patun storac tibaj che bel tilj; 
tcyakil cybinchben o baj bant cbajel naj. 

7Octzun cylonte oc cycub byo'n xjal cyxol, c'eleltzun cynic' ti'j, akine Dios. 

8Pero che tzokpajel junjun cye wu'ne tu'n mi'n cycyim, che cyjel ank'in ex che 
bajel sputj cyxol mastl nasyon. 

9Ke xjal che cyjel ank'in, chin tzajel cyna'n cyxol ke nasyon jatum otok che pon 
k'i'n; ctzajel cyna'n tza'n tten tzaj nbise cyu'n tu'n tlaj e je'x lpe' cyi'j ke tilbilal, 

ex el cypa'n cyib wi'je tu'n cyc'ulun cywitz ke tilbilal. Ctzajel cych'ixwi cyi'jx ti'j 
tcyakilju mya ba'n otok cybincha ic'bilxix. 

10C'eleltzun cynic' ti'j, akine Dios, ex c'elel cynic' ti'j mya nok gan o chin yoline 
tej t-xi nma'ne tu'n ttzaj mya ba'n cyibaj. 

11Tzaj tma'n Kman weye cyja': Tjaw ok'a, ex pok'cha'n oc ke tk'aba ex jaton cuba 
tkana twitz tx'otx'; sch'ina tu'n ta'w tu'n tlaj cybinchben aj Israel puro ic'bilxix, 
porque che cymel tuj k'oj ex tu'n we'yaj ex tu'n tx'u'j yabil. 

12Akeju ate' najchak che cymel tu'n tx'u'j yabil, atzun keju ate' nikayin che cymel 
tuj k'oj, atzun keju che cyjel ank'in che cymel tu'n we'yaj. Cyja'tzun cjawitz baj 
nk'oje cyi'j. 

13Oc cylonte cyximlal ke xjal otok che cyim cyxol ke tilbilal otok tz'oc cydiosin, 
ex cyi'jele ke cy-altar, ex cywi' ke tal witz ma' cywa'l, ex cywi' ke nmak witz, ex 
cyjak' ke tze' cha'x cyxak, ex cyjak' ke tze' c'ol pin cyxak, ex cyuj cycyakil lugar 
jatum xi cyoyin perjum c'oc'jxix cywitz ke tilbilal, c'eleltzun cynic' ti'j, akine Dios. 

14Cxel nnukpi'n nk'abe tu'n tcub cycastiw wu'ne nok jatum otok che pon najal; 
bi'x cbel xitj cytanmi wu'ne, ctzajel ke' tuj tzkij tx'otx', ex cpol baj tuj tnam Diblat. 
C'eleltzun cynic' ti'j, akine Dios. 

Ezequiel 7 

Ch'ix tul canun k'ij tu'n cynaj aj Israel 

1Tzaj yolin Kman wuc'ile ex tzaj tma'n cyja': 

2Aya xjal, akine Dios cxel nma'ne jlu cye aj Israel: Ch'ix tpon canun k'ij tu'n cynaj, 
ch'ix tpon canun k'ij tu'n tnaj enter nasyon cye aj Israel. 

3Ch'ix tpon canun k'ij tu'n cynaje akeye aj Israel, cjawitz baj nk'oje cyi'je; che 
oquele tuj xjel wu'ne ti'j cybinchbene mya ba'n, ex tu'n tcub cycastiwoye wu'ne 
ti'j tcyakil cybinchbene ic'bilxix. 

4Mlay tzaj k'ak'an nc'u'je cyi'je, cbel cycastiwoye wu'ne tu'n tlaj cybinchbene 
mya ba'n ex tu'n tchjet cyu'ne aju cybinchbene ic'bilxix. C'eleltzun cynic'e ti'j, 
akine Dios. 

5Akine Dios cxel nma'ne jlu: Bintza, ma'xix jun c'ixbisabl tzul. 

6Ch'ix tul lak'e' ju bajsbil ti'j tcyakil. Ch'ix tul lak'e' tk'ijlalil tu'n cynaje. 

7Ch'ix tul lak'e' tk'ijlalil tu'n cynaje akeye aj Israel. Ch'ix tul lak'e' tk'ijlalil tu'n 
cyjaw tilje tu'n cyxobile, ex cbajel tk'ijlalil tzalajbil in cybincha'ne cywi witz. 

8Bi'x ja'lo nimxix nk'oje tzul cyi'je, cjawitz baj nk'oje cyi'je, che oquele tuj xjel 
wu'ne ti'j cybinchbene mya ba'n, ex cbel cycastiwoye wu'ne tu'n tlaj tcyakil 
cybinchbene ic'bilxix. 

9Mlay tzaj k'ak'an nc'u'je cyi'je; cbel cycastiwoye wu'ne tu'n tlaj cybinchbene 
mya ba'n, ex tu'n tchjet cyu'ne aju cybinchbene ic'bilxix. C'eleltzun cynic'e ti'j, 
akine Dios. 

10Lutzun ju k'ij lu. Ma tzul canun. Ma tzul ju xitbil cyi'je tu'n cynaje. Nimcu mya 
ba'n in bant tuj tcyakil part, ex ke xjal puro jawni ke. 

11Ma che chmet ke byol xjal, ex ma che oc ic tza'n jun var te cawbil tu'n tcub 
cycastiw ke xjal binchal mya ba'n. Mi jun cyjel ank'in masque nim cybaj. Tcyakil 
cyk'inumabl cbajel naj, tuc'ix cyajwalil. 

12Ma tzul canun tk'ijlalil aju lak'ol mi'n jaw tzalaj, ex aju c'ayil mi'n jaw bisun, 
porque cbel cycastiw cycyakil wu'ne. 

13Aju o txi c'ayinte jun piẍ tx'otx' te juntl, mlay tz'oc tete juntl maj masque itz'x 
ke cycabil. Porque mlay tzic'x ti'j tu'n mi tcub cysentens cycyakil. Ex ke xjal 
binchal mya ba'n mlay bant cyclonte cyib. 

14C'oquel k'ajtza'n chun te txocbil tu'n toc k'oj; cycyakil xjal in bant cyten pero 
mi jun nne'x k'ojlel porque cbel cycastiw cycyakil xjal lu wu'ne. 

15Ti'jxi tnam nno'c k'oj, atzun tujxi tnam at tx'u'j yabil ex we'yaj. Ke xjal ate' tuj 
cojbil che cymel tuj k'oj, atzun keju ate' tujxi tnam che cymel tu'n we'yaj ex tu'n 
tx'u'j yabil. 

16At junjun che tzokpajel ex che xel ok cywi' ke witz ic tza'n ke paloma otok che 
etz sec'paj cyuj chk'ajlaj, cycyakil che ok'el tu'n tlaj cybinchben mya ba'n. 

17Cycyakil c'elel bakchaj cyk'ab ex ctzajel lu'lun cykan tu'n cyxobil. 

18C'oquel cyk'o'n cyxbalun ch'i'x twitz te techal c'ixc'oj cyi'j; tcyakil cyximlal 
ctzajel lu'lun, ex cycyakil cjapunel tcyakal cywitz tu'n cych'ixwi, ex cycyakil c'elel 
cymatzo'n ttzmal cywi'. 

19Aju sak pwak at cyuc'il c'elex cyxo'n tuj cay; ex aju k'an pwak at cyuc'il c'elex 
cyxo'n ic tza'n tz'is. Aju k'an pwak ex aju sak pwak at cyuc'il mlay che clet tu'n 
tuj tk'ijlalil oc ttzaj ttx'u'jil Kman. Cyu'n ke jlu mlayx tz'el we'yaj cyi'j, ex mlay noj 
cyc'u'j, porque tu'n k'an pwak ex tu'n sak pwak ma che binchan il. 

20Tu'n tlaj cy-adorno nno'c cyk'o'n cyi'j tbanil che que'yin ex wi'yilxix, jaw 
cyniman cyib, ex aju cyk'inumabl ajben cyu'n tu'n cybinchante ke tilbilal nno'c 
cydiosin, akeju ic'bilxix. Cyja'tzun, ke cy-adorno wi'yilxix che oquel wu'ne te 
minti' cyajben. 

21Che tzajel wi'ne ke stranjer xjal tu'n tex cyelk'a'n cyk'inumabl, ex che tzajel ke 
xjal ate' twitz tx'otx' jumajx mya ba'n ke, tu'n t-xi cyi'n tcyakil cyk'inumabl, ex 
c'oquel cyk'o'n te minti' tajben. 

22C'elel npa'n wibe cyi'j, ex cxel nk'o'ne ambil cye aj k'oj tu'n tbaj cytz'ilsa'n tuj 
njaye, aju toctok te nk'inumable. Che ul ke xjal elek' ex cbajel cytz'ilsa'n. 

23Cybinchame cyten ke caden, porque cyuj cycyakil cytanmi aj Israel ma che 
chmet ke byol xjal, ex nim xjal in che c'ixbisanjtz tuj tnam. 

24Che tzajel wi'ne ke xjal jumajx mya ba'n ke, ex c'elel cyetzan cyja ke xjal ate' tuj 
tnam. Cnajel wu'ne aju cynimbil cyib keju at cyipumal; ex cbajel ntz'ilsa'ne ke 
lugar te cyc'ulbil. 

25Ctzajel t-xobil cyi'j; oc cyajbe tu'n cyten tuj txubtxaj pero mlayx che ten. 

26Tzul nimcu mya ba'n; ex tzul nimcu tkanil mya ba'n. Nokx gan che jyol ti'j jun 
t-sanjel Dios tu'n ttzaj tma'n aju otok tma Dios te; mi a'l ke pal che tel tu'n 
cyk'onte xnak'tzbil cye, ex mi ke tij xjal tu'n ttzaj cyk'o'n cyconsej. 

27Cjawil ok' ju rey tu'n tbis, ctzajel nim tbis ju cawil, che tzajel lu'lun cycyakil aj 
Israel, cbel cycastiw wu'ne ic tza'nx cybinchben mya ba'n, ex cbel cysentens 
wu'ne ic tza'n cye cub cysentens mastl cyu'n. Cyja'tzun c'elel cynic' ti'j, akine 
Dios, chi Dios baj tma'n. 

Ezequiel 8 

Aju tzaj yec'un te Ezequiel ti'j ju mya ba'n in binchanjtz tuj tnam Jerusalén 

1Tuj tjwe'yin k'ij te tkakin xjaw ex tuj tkakin abk'i, k'ukltok kine njaye cyuc'ix ke 
tij xjal te Judá wuc'ile. Nok minabencu cub ten tipumal Kman wibaje, 

2ex o wile jun tilbilal ic que'yin ic tza'n jun xinak. Xi'ynix ke' tmij ponin baj t-xe 
tkan in c'ant tu'n k'ak', ex xi'ynix ke' tmij ponin baj tuj twi' in koptz'aj ic tza'n 
k'an c'uxbil in koptz'aj ti'j. 

3Tzaj tnukpi'n xinak tk'ab ex tzyet ttzmal nwi'ye tu'n. In jaw k'i'ne tu'n T-xew 
Dios tuj cyk'ik', ex mer ic tza'n tuj witzic' cyja' inx k'i'ne tu'n Dios tuj Jerusalén 
ex in cub tk'o'n ttzi tpwertil pe'n te tja Dios jatum tocxsa'n tilbilal aju in tzaj 
ttx'u'jil Kman tu'n, aju pwert lu tcubsa'n tuj tumlal tbank'ab k'ij. 

4Atzun ta'tok tajwalil Kman aju Cydios aj Israel, ic tza'n otok tz'oc nque'yine mer 
ic tza'n tuj witzic' tuj chk'ajlaj. 

5Tzajtzun tma'n Kman weye cyja': Que'yinxa tumlal tuj tbank'ab k'ij. Xitzun 
nque'yine tumlal tuj tbank'ab k'ij, ex o wile tilbilal aju nno'c cydiosin xjal, aju 
nimxix in tzaj ttx'u'jil Kman tu'n, tcubsa'n ttzi tpwertil pe'n junx tuc'il altar. 

6Tzaj tma'n weye cyja': ¿Mape tila aju mya ba'n ic'bilxix in cybincha'n aj Israel? 
Tu'n tlaj jlu c'elel npa'n wibe ti'j njaye xjan. Pero oc tila'ya mastl mya ba'n mas 
ic'bilxix twitz jlu. 

7Ex jurat inx k'i'ne tu'n ttxa'n pe'n jatum in che ocx xjal, ex o wile jun twitz ja 
tocx toy'. 

8Tzajtzun tma'n Kman weye: K'o'mixa toy' twitz ja lu. Extzun nk'o'ne toy' twitz 
ja, ex o wile jun ttzi ja. 

9Tzaj tma'n weye cyja': Tocxa tujxi ex oc tila'ya aju mya ba'n ic'bilxix in 
cybincha'n tuj lugar lu. 

10In ocxtzune tuj ja, ex o wile tcyakilju twitz ja te tujxi tz'iban cyilbilal cycyakil 
txcaj jil jaku'n in xi' cyc'u'j twitz tx'otx', ex cyilbilal jil miban cychyo'njtz, ex 
tcyakil txcaj tilbilal akeju in che c'ulun aj Israel cywitz. 

11Ex ate'tok 70 cytijil xjal aj Israel; cyxoltzun ke jlu tocxtok Jaazanías aju tcy'ajal 
Safán, in che c'uluntok cywitz ke tilbilal, ex teylex te junjun k'i'n jun t-ẍla'c aju in 
cu'x patit storac tuj, ex cyujtzun ke jlu in jatz nim t-sibel storac. 

12Ex tzaj tma'n Kman weye: ¿Mape tila aju in binchanjtz tuj ewaj cyu'n ke cytijil 
xjal aj Israel? Teyle junjun cye in c'ulun tuj jun ja nojni cyu'n ke tilbilal, ex in 
cyma'n cyja': Minti' in ko til Kman, ex ma cyaj tcolin ktanmi, che chi. 

13Ex tzaj tma'ntl Kman cyja': Oc tila'ya mastl mya ba'n mas ic'bilxix twitz jlu. 

14Ex inx k'i'ne tu'n Kman ttzi tpwertil tja, aju cyja' in xi tque'yin tumlal tuj 
tbank'ab k'ij. Atzun k'uklke'tok junjun xu'j in che ok' ti'j ju dios Tamuz tbi. 

15Tzaj tma'ntl Kman weye cyja': ¿Mape tila jlu? Oc tila'ya mastl mya ba'n mas 
ic'bilxix twitz jlu. 

16In pon k'i'ne tu'n Kman ttxa'n pe'n twitz tja, ex tuj ttxa'n pe'n tcub t-xol twitz 
ja tuc'il altar, balo ka 25 xinak ẍmejlke'tok cyja' tajtz ttzal cyi'j twitz tja Kman, 
atzun cywitz cyja' xi'yni tuj tjawitz k'ij, ex in pon tacl tibaj cywitz max twitz 
tx'otx', in che c'uluntok twitz k'ij. 

17Tzaj tma'ntl Kman weye cyja': ¿Mape tila? Mya nok o'cx in cybincha'n ke aj 
Judá aju mya ba'n ic'unxix wu'ne, ax icx nimcu mya ba'n in cybincha'n cyi'j cyuc'il 
tuj tcyakil lugar. Ex cyja'tzun coc'x in tzaj nk'oje cyu'n, ex nimxix ma cyin el ic'une 
cyu'n tu'n tlaj cybinchben mya ba'n. 

18Cyja'tzun tzul ntx'u'jile cyi'j, mlayx tzaj k'ak'an nc'u'je cyi'j. Masque che tzaj 
sch'in wi'je cyuwxix wen, mlayx che'x nbi'ne, chi Dios baj tma'n. 

Ezequiel 9 

Tzaj yec'un te Ezequiel tu'n tcub cycastiw aj Jerusalén 

1Te tibajxi o nbiye jun tk'ajk'ajel cyuwxix wen chi cyja': Che lak'etze akeye che 
bel k'onte cycastiw ke xjal najl tuj tnam, teyle te junjun cyeye k'i'n tmacbil in 
ajben tuj k'oj tu'n tajben te xitbil, chi tk'ajk'ajel. 

2O wile tej cyoctz kak xinak ttzi ja tjaw jawni, aju xi'yni twitz tumlal tuj tbank'ab 
k'ij, teyle te junjun k'i'n jun tmacbil in ajben te biybil, ex tuc'ix jun xinak cyuc'il 
toc t-xbalun sak que'yin, ex c'alo'ntok jun tcubil tint tc'u'j, te tz'ibel. E ocxtzun 
tujxi ex e cub ten junx ttxlaj altar k'an c'uxbil. 

3Jaw lak'e' tajwalil Cydios aj Israel tibaj cyilbilal querubín jatum tcubtok tcyakil 
maj, ex cyja' xi' ttzi tpwertil tja Dios. Atzunte Kman tzaj ttxco'n aju xinak toc t-
xbalun lino, aju c'alo'ntok tcubil tint tc'u'j, te tz'ibel, 

4ex xi tma'n Kman teju xinak cyja': Txi'ya ex betin baja tuj tnam Jerusalén, ex 
k'o'nca jun techal tibaj cywitz keju in che bisun ex in che ok' tu'n tlaj tcyakil mya 
ba'n ic'bilxix in binchanjtz tuj tnam lu, chi Kman. 

5-6Ex o nbiye tej t-xi tma'n Kman cye keju kaktl xinak: Cyxi lpe'ye ti'j ju xinak lu 
ex cybetin baje tuj tnam txi'x ke' cyu'ne ti'j njaye, cybyoncuye ke tij xjal, ke 
cu'xun, ke k'apoj, ke c'wa'l ex ke xu'j, ex mi'n tzaj k'ak'an cyc'u'je cyi'j. Pero mi'n 
cub cybyo'ne ke xjal toc techal tibaj cywitz, chi Kman. Tzyettzun cybyonjtz ke 
cytijil xjal cyu'n, akeju ate'tok twitz tja Dios. 

7Te tibajxi xi tma'n Kman cye cyja': Cyxi'ye tuj njaye ex cytz'ilsa'n baje, cynojsa'n 
baje tcyakil ttxa'n pe'n tu'n cyximlal xjal otok che cub byo'n, chi Kman. E etztzun 
ke xinak lu ex tzyettzun cybyonjtz ke xjal cyu'n tuj tnam. 

8Ex tej matok in che byet xjal cyu'n, atzun weye in cyaj tene njunalxe. In cub 
ẍmeje'ye tejxi tpon tacl tibaj nwitze twitz tx'otx', ex tu'n nim bis in jaw sch'ine 
ex nmaye cyja': Ay Nman Dios, ¿maj che bel tbyo'na ch'intl xjal aj Israel ate'x, 
tu'n tk'oja ma tzaj tibaj tnam Jerusalén? Nchiye. 

9Atzunte Kman tzaj ttzak'we'n weye cyja': Ma tijxix ju il ma cybincha aj Israel ex 
aj Judá. Nojni tuj tnam cyu'n byol xjal; nimcu mya ba'n in cybincha'n tuj tnam, ex 
in cyma'n cyja': Ma cyaj tcolin Kman ktanmi ex minti' in til aju in bant ku'n, che 
chi. 

10Cyja'tzun mlay tzaj k'ak'an nc'u'je cyi'j, nok o'cx che oquel tuj xjel wu'ne ti'j 
cybinchben mya ba'n. 

11Aju xinak toc t-xbalun sak que'yin ex c'alo'ntok jun tcubil tint tc'u'j, te tz'ibel, 
ul meltz'aj ex tma cyja': Ma japun baj wu'ne aju yol tzaj tma'na weye, chi xjal te 
Kman. 

Ezequiel 10 

Bi'x ex tajwalil Kman tuj tja 

1Ex wile jun ti'xti ic que'yin ic tza'n jun k'ukbil te cawbil, ex mer tal abj tbanilxix 
zafiro tbi tcubsa'n tibaj ju wa'lbil, aju tcubsa'n tibajxi cywi' ke querubín. 



1442 

 

 
Mam del Norte 

© 1993 Sociedades Bíblicas Unidas. 
  

 

 

2Xi tma'n Kman te xinak toc t-xbalun sak que'yin: Tocxa cyxol ke rwed cyjak' ke 
querubín, ex k'intza jun yub xk'a'l in c'ant tu'n k'ak', aju tocx cyxol ke querubín, 
ex sputinxa tibaj tnam. Ex o wile tej tocx ju xinak. 

3Otok che pon we' ke querubín ttxlaj tja Dios tuj bank'abaj, ex aju ttxa'n pe'n tcub 
twitz tja Dios bi'x noj tu'n muj. 

4Jaw lak'e' tajwalil Kman cyibaj ke querubín, ex cyja' xi' tu'n tpon ttzi ja; ex bi'x 
noj tuj tja Kman tu'n muj, ex bi'x ul koptz'aj ttxa'n pe'n tu'n t-spic'umal tajwalil 
Kman. 

5Aju tk'ajk'ajel cyxic' ke querubín o binjtz max ttxa'n pe'n ti'jxi twitz tja Dios. 
Mer acu tk'ajk'ajel oc tyolin Dios aju at tipumal tu'n tbant tcyakil tu'n. 

6Xi tma'n Kman teju xinak, aju toc t-xbalun sak que'yin, tu'n tetz ti'n k'ak' cyxol 
ke rwed ex cyxol ke querubín. Ocxtzun ju xinak ex cub we' cytxlaj ke rwed. 

7Jun cye keju querubín xi tnukpi'n tk'ab tibaj k'ak' in c'ant cyxol, tzaj ttzyu'n ch'in 
xk'a'l in c'ant k'ak' ti'j, ex cub tk'o'n tuj tk'ab ju xinak toc t-xbalun sak que'yin. 
Tzajtzun ttzyu'n xinak aju xk'a'l lu ex ex tuja. 

8Tjak' cyxic' ke querubín k'ancha'l jun tilbilal ic que'yin ic tza'n tk'ab xinak. 

9Junx cyuc'il ke querubín o wile cyaje rwed, jun rwed tcubsa'n ttxlaj junjun cye. 
Ex ke rwed lu in koptz'aj cyi'j, mer ic tza'n ke tal abj topasio cybi. 

10Ke cyaje rwed lu junx ta' que'ybil cye, ex aju que'ybil cye mer ic tza'n k'e'l tex 
juntl rwed tujxi juntl. 

11Octzun cyxi bet ke querubín nok jatum, ka cubni, ka jawni, ka elni ex ka ocni, 
minti' in k'on welt cyximlal, o'cx in che'x lpe' ti'j jun nejni cywitz. 

12Nim tbak' witzbaj toc cyi'jele cyximlal, ex ti'j ttzal cyi'j, ex ti'j cyk'ab ex ti'j 
cyxic', ax icx cyi'j ke cyaje rwed. 

13O nbiye tej t-xi k'ma'n cye rwed cyja': Che sutine. 

14Teylex te junjun querubín at cyaje cywitz: Aju tnejel cywitz ic que'yin ic tza'n 
twitz jun tor; aju tcabin cywitz ic que'yin ic tza'n twitz jun xinak; aju toxin cywitz 
ic que'yin ic tza'n twitz jun balun; aju tcyajin cywitz ic que'yin ic tza'n twitz jun 
t'iw. 

15Ax ke querubín lu otok che oc nque'yine ttzi nima Quebar. Ex e jaw lipan twitz 
cya'j, 

16oc cybet ke querubín ax icx ke rwed in che bet cytxlaj, ex oc cyjaw lipan twitz 
cya'j minti' nne'l cypa'n cyib ke rwed cyi'j. 

17Oc cywe' ke querubín ax icx ke rwed bi'x in che we'; ex oc cyjaw lipan twitz 
cya'j ax icx ke rwed in che jaw twitz cya'j junx cyuc'il, porque ax cychwinklal ke 
querubín at cyuj ke rwed lu. 

18El tpa'n tib tajwalil Kman tibaj ttzi ja, ex cub ten cyibaj ke querubín. 

19Xitzun cylic'un querubín cyxic' ex e jaw lipan twitz cya'j. O wile tej cyjaw lipan 
cyuc'ix ke rwed ate' cytxlaj, ex o wile tej cywe' ttzi tja Kman, aju xi'yni twitz tuj 
tumlal tjawitz k'ij. Ex tcubtok tajwalil Cydios aj Israel cyibaj. 

20Ax ke querubín lu otok che oc nque'yine ttzi nima Quebar, akeju tcubsa'n Dios 
cyibaj. Eltzun nnic'e cyi'j, atzun ke jlu querubín cybi. 

21Teylex te junjun attok cyaje cywitz ex cyaje cyxic', ex tjak' cyxic' k'ancha'l ke 
tilbilal ic che que'yin ic tza'n tilbilal tk'ab jun xinak. 

22Ke cywitz icx che que'yin ic tza'n che que'yin cywitz ke querubín otok che oc 
nque'yine ttzi nima Quebar. Teylex te junjun xi bet tumlal jatum in xi cyque'yin. 

Ezequiel 11 

Tej tcub cycastiw aj Jerusalén 

1Aju T-xew Kman jaw k'inte weye, ex inx k'i'ne tu'n max ttzi tja, aju xi'yni twitz 
tumlal tjawitz k'ij. Ttzi' ju ja lu ate'tok 25 xinak. Cyxol ke jlu el nnic'e ti'j Jaazanías 
aju tcy'ajal Azur, ex Pelatías aju tcy'ajal Benaías; ake jlu nejenel ke tuj tnam. 

2Ex tzaj tma'n Kman weye cyja': Atzun ke jlu in baj cyximan tu'n cybinchante 
mya ba'n, ex in cyk'o'n consej mya ba'n tuj tnam lu. 

3In cyma'n cyja': Mya ba'n tu'n tjaw kbincha'n kja tuj tk'ijlalil ja'lo. Ic kten tuj 
tnam ic tza'n chibj tuj jun c'il, che chi. 

4Cyja'tzun, k'manxa cye aju cxel nma'ne teya ti'j cycastiw tu'n tcub, chi Kman 
weye. 

5Cub ten T-xew Kman wibaje ex tzaj tma'n weye tu'n t-xi nma'ne cye cyja': Atzun 
jlu in tma'n Kman: Atzun jlu in che ximane ti'j, akeye aj Israel. Ba'n wu'ne alcye 
cyximbetze. 

6Nimcu xjal ma cub cybyo'ne tuj tnam lu ex ma noj cyuj cay cyu'ne cyu'n cyximlal 
cyimni. 

7Cyja'tzun, akine Dios cxel ncyuwsa'ne jlu cyeye: Aju tnam Jerusalén c'oquel ic 
tza'n jun c'il, pero mya akeye che oquel te chibj, nok o'cx che oquel te chibj 
cyximlal cyimni akeju ma che cub cybyo'ne, atzun cyeye che eletz wi'ne tuj tnam. 

8¿Tzinpe in che xobe te k'oj? Ctzajel k'oj cyi'je wu'ne. Akine Dios ma chin k'mante 
ju yol lu. 

9Cbel cycastiwoye wu'ne: Che elex wi'ne tzalu, ex che xel nk'o'ne tu'n cytene tjak' 
cycawbil ke stranjer xjal. 

10Che cymele tu'n spad. Cbel cysentense wu'ne tuj tmojonil cytanmiye, c'eleltzun 
cynic'e ti'j, akine Dios. 

11Aju tnam mlay tz'ajben cyeye ic tza'n jun c'il, ex mi akeye che oquel ic tza'n 
chibj, wu'ne cbel cysentense tuj tmojonil cytanmiye, akeye aj Israel. 

12C'eleltzun cynic'e ti'j, akine Dios. Minti' in che bete ic tza'nx o txi nma'ne cyeye, 
ex minti' in che japun ke nleye cyu'ne. Nok o'cx ma che'x lpe'ye ti'j cybinchben 
ke nasyon ate' cyi'jeleye, chicuya cye, chi Kman weye. 

13Tej matok in xi nma'ne cye aju otok tzaj tma'n Kman, bi'x cyim Pelatías aju 
tcy'ajal Benaías. In cubtzun moc'e'ye tejxi tpon tacl tibaj nwitze twitz tx'otx', ex 
in jaw sch'ine cyuwxix wen, ex xi nma'ne cyja': Ay Nman. ¿Maj che bajel naj tu'na 
ke ch'intl aj Israel ate'x? 

Jun ac'aj yol xi' ttziyan Dios cye aj Israel 

14Tzaj yolin Kman wuc'ile ex tma cyja': 

15Ke xjal ma che cyaj ten tuj Jerusalén in che yolin cyi'j ke aj Israel ate' tuc'ila, 
akeju t-xjalila ex termaniya, ex in cyma'n cyja': Ke aj Israel o che'x k'i'n tuj 
Babilonia najchak ate' ti'j Kman. Mya ic tza'n ke ma tzaj tk'o'n Kman ju tx'otx' te 
ke tu'n koc te tajwil, che chi. 

16Cyja'tzun k'manxa cye: Atzun jlu in tma'n Kman: Akine inx samante cye tuj 
juntl tx'otx' najchak ex e baj nsputune cyxol ke nasyon, cyxol ke tnam minti' 
ojtzki'n cyu'n, pero nok te nic'xi k'ij. Atzun ja'lo ax kine chin tele cyuc'il cyuj ke 
tnam jatum o che pon k'i'n. 

17Ax icx k'manxa cye cyja': Atzun jlu in tma'n Kman. Akine chin ajetz k'inte cye 
cyuj ke tx'otx' ex cyuj ke nasyon jatum o che baj nsputune, che oquel nchmo'ne 
ex cxel nk'o'ne cytx'otx' juntl maj tu'n cyoc te tajwil. 

18Che pol meltz'aj juntl maj tuj cytx'otx', ex cxel cycolin tu'n cyc'ulun cywitz ke 
tilbilal, ex mi'n cybinchatl tcyakil aju ic'bilxix in bant cyu'n nej. 

19C'elel wi'ne aju cyanmi cyuwxix ic tza'n abj, ex cxel nk'o'ne jun cyanmi ac'aj ex 
ba'n niman, ex jun cyximbetz ac'aj. 

20Che ank'il ic tza'nx in cyma'n ke nleye ex che japunel ke nmandamyente cyu'n; 
che oquel te jun tnam etzan wu'ne, atzun weye chin oquele te Cydios. 

21Atzun keju in che c'ulun cywitz ke tilbilal ex cucx in cybincha'n mya ba'n aju 
ic'bilxix, cbel cycastiw wu'ne tu'n tlaj cybinchben mya ba'n. Akine Dios in chin 
k'mante jlu, chi Kman, chicuya cye. 

El tpa'n tib tajwalil Kman ti'j tnam Jerusalén 

22E jaw lipan ke querubín twitz cya'j, ax icx ke rwed e jaw junx cyuc'il. Ex tcubtok 
tajwalil Cydios aj Israel cyibaj. 

23Jawtzun tajwalil Dios twitz cya'j ex el tpa'n tib ti'j tnam Jerusalén, ex cub ten 
twi witz ttxlaj tnam tuj tjawitz k'ij. 

24In jaw k'i'ne tu'n tipumal Kman, ex in aj meltz'aje tu'n tuj Babilonia jatum otok 
che pon k'i'n ke aj Israel. A jlu o wile ic tza'n tuj jun witzic', aju tzaj tyec'un T-
xew Dios weye. Tbajlenxi jlu cub naj ju witzic', 

25ex tcyakil aju otok tzaj tyec'un Kman weye xi nchic'ba'ne cye aj Israel, akeju 
otok che pon k'i'n tuj Babilonia. 

Ezequiel 12 

Aju tkanil in tma'n Ezequiel ti'j tu'n cyxi' k'i'n aj Jerusalén pres tuj Babilonia 

1Tzaj yolin Kman wuc'ile ex tma cyja': 

2Aya xjal najliya cyxol ke xjal miban che bin. At tbak' cywitz tu'n cyque'yin, pero 
minti' in cyil, at cyẍcyin tu'n cybin pero minti' in cybi'n, porque jumajx chcyin 
cywi' ke xjal lu. 

3Cyja'tzun binchama tten tikatza, mer ic tza'n tu'n t-xi k'i'na tuj juntl tnam 
najchak, bincham ttena k'ijl ex cywitz cycyakil xjal, texa tuj tjaya ex txi'ya tuj 
juntl lugar; balo jacu tz'el ch'in cynic' xjal ti'j, porque jumajx miban che bin. 

4K'i'n etza tikatza k'ijl ex cywitz cycyakil xjal, mer ic tza'n tu'n t-xi k'i'na tuj juntl 
tnam najchak; octzun toc kax, texa cywitz cycyakil xjal mer ic tza'n tu'n t-xi k'i'na 
tuj juntl tnam najchak. 

5Te tibajxi, k'o'mixa jun toy' ja cywitz xjal ex texa tuj, tuc'ix tikatza. 

6Octzun toc yupj twitz tx'otx', k'o'n jaxa tikatza twi t-semila, ex texa cywitz xjal. 
Maksi'n oc twitza tu'ntzun mi ttila twitz tx'otx'. Porque ma tz'oca te jun techal 
ti'j ju mya ba'n tzul cyibaj aj Israel, chi Dios tzaj tma'n weye. 

7Bajtzun nbincha'ne wikatze ic tza'nx otok tzaj tma'n Kman weye, ex k'ijl in exe 
tuc'il wikatze, mer ic tza'n tu'n nxi k'i'ne tuj juntl tnam najchak. Te kale ex 
nk'o'ne jun toy' ja, tejtzun toc yupj jax nk'o'ne wikatze twi nsemile, in extzune 
cywitz xjal. 

8Te prim te juntl k'ij tzaj yolin Kman wuc'ile ex tma cyja': 

9Ax toc ma tzaj cykanin aj Israel teya, akeju miban che bin, ¿ti in baj teya? Che 
chi. 

10Pwes k'manxa cye cyja': A jlu jun tkanil in yolin ti'j rey tuj tnam Jerusalén ex 
cyi'j cycyakil aj Israel akeju najlke tuj, chicuya, chi Kman. 

11K'manxa cye cyja': Akine ma chin oque te jun techal ti'j mya ba'n ctzajel cyi'je, 
ex cbantel cyu'ne ic tza'nx weye xbant wu'ne, porque che xel k'i'ne pres tuj juntl 
tnam najchak. 

12Aju cawil cyibaj cjawix tk'o'n tikatz twi t-semil, octzun koc yupj c'elex tuj toy' 
muro aju otok bant cyu'n xjal. Maksi'n twitz oc tex tu'ntzun mi'n ttil twitz tx'otx'. 

13Cbel nk'o'ne jun c'obil ti'j ex ctzyetel tu'n. Cxel wi'ne tuj Babilonia, tuj cytanmi 
ke aj Caldey, mlay til ju tx'otx' lu ex axtzun cymel. 

14Cycyakil keju ate' ttxlaj tu'n cycolin ti'j cyuc'ix cycyakil ke t-soldad, che xel 
nsputune tuj tcyakil pac' twitz tx'otx', chin xel lpe'ye cyi'j tu'n cynaj wu'ne tu'n 
spad tocxsa'n tuj nk'abe. 

15Octzun cybaj nsputune cyuj txkantl tnam ex nasyon, c'elel cynic' ti'j, akine Dios. 

16Pero at junjun che cletel wu'ne, mi'n che cyim tuj k'oj, mi tu'n we'yaj ex mi tu'n 
tx'u'j yabil, tu'ntzun t-xi cytx'olba'n ti'j cybinchben mya ba'n cye ke nasyon jatum 
che pol, ex tu'n tel cynic' ti'j, akine Dios, chi Dios tzaj tma'n weye. 

Juntl maj tkanil ti'j castiw 

17Tzaj yolin Kman juntl maj wuc'ile ex tma cyja': 

18Aya xjal, oc twa'na ax icx oc tc'ana, bix jaw lu'luna tu'n t-xobila ex tu'nju in baj 
tc'u'ja tu'n tbisa. 

19Ex k'manxa cye cycyakil aj Israel: Atzun jlu in tma'n Kman cyi'j ke xjal najl tuj 
tnam Jerusalén, ex cyi'j cycyakil aj Israel: Che wa'l tuc'il sec'pajle'n, ex cxel 
cyc'a'n cyc'a tuc'il cyxobil; che bel xitj ke tnam tuj Israel, minti'tl xjal cyjel ten 
najal cyuj, tu'n tlaj nimcu mya ba'n in cybincha'n xjal cyi'j cyuc'il. 

20Cycyakil tnam jatum najl ke xjal cyuj, che cbel xitj; mi jun xjal cyjel ten najal 
cyuj. C'eleltzun cynic' ti'j, akine Dios, chi Dios. 

21Tzaj yolin Kman wuc'ile ex tma cyja': 

22¿Ti t-xilen ju cyyol aj Israel in cyma'n cyja': Cucx tel k'ij, ex aju yol in tma'n t-
sanjel Dios minti' in japun? Che chi. 

23K'manxa cye cyja': Atzun jlu in tma'n Kman: Oc nbincha'ye tu'n mi'n t-xi 
cyma'n aj Israel juntl maj ju yol lu. Ax icx k'manxa cye, nikayin ta' k'ij tu'n tjapun 
tcyakil aju o k'manjtz tu'n nsanjele. 

24Porque cyxol aj Israel mlay che tentl keju nno'c cyk'on cyib te nsanjele, ex mi 
keju ba'n che k'ijin tu'n cysbun. 

25Porque akine Dios oc chin yolile, ex aju cxel nma'ne, jurat naj cjapunel ex ax 
keye che que'yilte, akeye xjal miban che bine; akine chin yolil, ex cjapunel wu'ne 
aju cxel nma'ne. Akine Dios in chin k'mante jlu, chi Dios. 

26Tzaj yolin Kman wuc'ile ex tma cyja': 

27Ke aj Israel in cyma'n cyja': Aju o tzaj yec'un te Ezequiel ic tza'n tuj witzic' 
cjapunel, pero yajxi wen che chi, 

28cyja'tzun k'manxa cye cyja': Atzun jlu in tma'n Kman: Ke nyole mya atxcu taj 
tu'n cyjapun; aju o txi nma'ne cjapunel naj. Akine Dios in chin k'mante ju yol lu, 
chi Dios tzaj tma'n weye. 

Ezequiel 13 

Cbel k'o'n cysentens keju nno'c cyk'on cyib te t-sanjel Dios 

1Tzaj yolin Kman wuc'ile ex tma cyja': 

2K'manxa aju yol cxel nma'ne teya cyi'j ke xjal nno'c cyk'on cyib te nsanjele cyxol 
aj Israel, akeju in che yolin tu'n cyex cyximbetz, k'manxa cye cyja': Cybintze aju 
Tyol Kman: 

3Atzun jlu in tma'n Kman: Ay bec'bil cywitz keju minti' cynabl, nno'c cyk'on cyib 
te nsanjele, in che oc lpe' ti'j cyex cyximbetz, ex aju in cyma'n mya ax toc at in 
tzaj yec'un cye tu'n Dios. 

4Akeye aj Israel, ke xjal ate' cyxole, akeju nno'c cyk'on cyib te nsanjele, ic cyten 
ic tza'n ke wech najl cyxol ttx'akan ja. 

5Minti' in che xk'ukin jatum o cub tilj muro ti'jele tnam ex minti' in jaw 
cybincha'n juntl maj, ex tu'ntzun jlu minti' tumel tu'n cyclonte cyib aj Israel tuj 
k'oj oc tpon tk'ijlalil castiw tu'n Kman. 

6Aju nno'c cyque'yin ic tza'n tuj witzic' mya ax toc, ex nic'aj yol aju tkanil in 
cyma'n. In cyma'n ka akine in chinx samante cye tu'n cyyolin, pero mya akine in 
chinx samante cye. Ex in che ayon ti'j tu'n tjapun cyyol ic tza'nx otok txi cyma'n. 

7Aju nno'c cyque'yin ic tza'n tuj witzic' mya ax toc. Ex nic'aj yol aju tkanil in 
cyma'n. In cyma'n ka akine in chinx samante cye tu'n cyyolin, pero minti' jun o 
txi nma'ne cye. 

8Cyja'tzun akine Dios cxel nma'ne jlu: In cyma'n ke yol mya ax toc ex aju nno'c 
cyque'yin ic tza'n tuj witzic' puro nic'aj yol, cyja'tzun chin oquele aj k'oj cyi'j. 
Akine Dios in chin k'mante jlu. 

9Cbel nk'o'ne cycastiw ke xjal nno'c cyk'on cyib te nsanjele, in cyma'n at in tzaj 
yec'un cye ic tza'n tuj witzic' pero mya ax toc cyu'n, ex nic'aj yol aju tkanil in 
cyma'n, minti' cyoclen ke jlu tu'n toc cychmon cyib cyuc'il ke xjal etzan wu'ne, 
ex mi tu'n tcu'x tz'ibet cybi tuj libro jatum tz'ibamaj cybi aj Israel, ex mi tu'n 
cypon juntl maj tuj cytx'otx' aj Israel. C'eleltzun cynic'e ti'j, akine Dios. 

10Ax toc ke xjal etzan wu'ne ma che cub sbu'n, in k'manjtz cye cyja': Ko tel tuj 
txubtxaj che chi, ex minti' ma che ten xjal tuj txubtxaj; ic cyten ic tza'n jun xjal in 
jaw tbincha'n jun tcajonil ja mya ba'n binchben te ex nno'c tk'o'n ta'l txun ti'j. 

11K'manxa cye keju nno'c cyk'o'n ta'l txun ti'j tcajonil ja, aju tcajonil ja lu cbel xitj. 
Tzul jbal tuc'il nim tipun, ex tzul sakbakun ic tza'n abj, ex ctzajel jun cyk'ik' jbal 
nimxix tipun. 

12Octzun tcub tilj tcajonil ja oc cyma' xjal cyeye cyja': ¿Ti ma baj ti'j ta'l txun oc 
cyk'o'ne ti'j? 

13Cyja'tzun akine Dios cxel nma'ne jlu: Tu'n ntx'u'jile ctzajel xupin jun cyk'ik' 
cyuwxix, ex tu'n ntx'u'jile ctzajel jbal cyuwxix, ex ctzajel sakbakun ic tza'n abj, 
tu'ntzun tcub baj xitj tcyakil. 

14Cbel nxitune tcajonil ja ma tz'oc cyk'o'ne ta'l txun ti'j; bi'x cbel nxitune tcajonil 
ja ex che cymele tjak' ttx'akan. C'eleltzun cynic'e ti'j, akine Dios. 

15Cjawitz baj nk'oje ti'j tcajonil ja ex cyi'j keju e oc k'onte ta'l txun ti'j, ex cxel 
nma'ne cyeye cyja': Minti' ch'in tcajonil ja ma cyaj ten ex mi keju e oc k'onte ta'l 
txun ti'j, 

16akeju nno'c cyk'on cyib te nsanjele cyxol aj Israel, in cyma'n ka at in tzaj yec'un 
cye mer ic tza'n tuj witzic', pero mya ax toc jlu, ex in cyma'n tkanil cye aj 
Jerusalén: Che tele tuj txubtxaj che chi, pero minti' ma che ten tuj txubtxaj. Akine 
Dios in chin k'mante jlu. 

Cbel cycastiw ke xu'j nno'c cyk'on cyib te t-sanjel Dios 

17Atzun ja'lo aya xjal, txi'ya ex k'ma'nca tibaj cywitz ke xu'j ate' tuj ttanmiya, 
akeju in cyma'n ka wu'ne in xi nma'ne tkanil cye pero in che yolin tu'n cyex 
cyximbetz, 

18ex k'manxa cye cyja': Atzun jlu in tma'n Kman: Bec'bil cywitz ke xu'j ba'n mañ 
cyu'n tu'n cycambante cyi'j xjal; in baj cyslapun jun piẍ xbalun tu'n toc cyk'o'n 
tkul cyk'ab xjal tu'n mi'n cycyim, che chi, ex in cub cybincha'n xbalun tu'n tjax 
cyk'o'n tuj cywi' xjal. Ex tuj cyximbetz ka jacu che ank'in xjal cyu'n, akeju etzan 
wu'ne, ex ka jacu che cyim, ic tza'nx cyajbil. 

19Nne'l nch'ixwiye cyu'ne cywitz ke xjal etzan wu'ne nok tu'n tcnet junjun yub 
sebad ex junjun piẍ pan cyu'ne; in che cyim xjal cyu'ne, akeju minti' tu'n cycyim, 
ex in che cyaj ank'in xjal cyu'ne, akeju minti' tu'n cycyaj ank'in. Cyja'tzun in cub 
cysbu'ne ke xjal etzan wu'ne, in xi cyniman tcyakil nic'aj yol in cyma'ne. 

20Cyja'tzun akine Dios cxel nma'ne jlu: Ma chin oque aj k'oj cyi'je tu'n tlaj xbalun 
nno'c cyk'o'ne tkul cyk'ab xjal, porque in che tzyet ke xjal cyu'ne ic tza'n in che 
tzyet ke chyu'j tuj c'obil. Pero che elel ntzakune ke xbalun tocsa'n cyi'j, ex che 

tzokpetel ke xjal wu'ne, akeju otok che tzyet cyu'ne, ic tza'n in che etz tzokpaj ke 
chyu'j tuj c'obil. 

21Che elel ntzakune ke xbalun oc cyc'alo'ne tuj cywi' xjal, ex che tzokpetel tuj 
cyk'abe ke xjal etzan wu'ne ex mlay che tzyet juntl maj cyu'ne. C'eleltzun cynic'e 
ti'j, akine Dios. 

22Nok tu'n nic'aj yol cyu'ne ma baj cyc'u'j ke xjal tz'aklxix, a jlu mi'n waje tu'n 
tbant icju, atzun cye xjal binchal mya ba'n ma txi cycyuwsa'ne mastl cyc'u'j tu'n 
cucx cybinchante mya ba'n, tu'ntzun mi'n cyclet. 

23Cyja'tzun mlay txi cyma'ntle ka at in tzaj yec'un cyeye ic tza'n tuj witzic' mya 
ax toc, ex mi tu'n cymanteye tkanil nic'aj yol. Che cletel ke xjal etzan wu'ne tuj 
cyk'abe ex c'eleltzun cynic'e ti'j, akine Dios. 

Ezequiel 14 

Cbel cycastiw xjal in che c'ulun cywitz ke tilbilal 

1At junjun tij xjal cyxol aj Israel e ul wuc'ile ex e cub ke' nwitze. 

2Tzaj yolin Kman wuc'ile ex tma cyja': 

3Ke xinak lu jumajx cyk'on cyib tu'n cyc'ulun cywitz ke tilbilal, ex o'cx toc cywitz 
ti'j aju in xi k'inte cye tu'n cycub tz'ak tuj il, ¿cxelpetzun nk'o'ne ambil cye tu'n 
ttzaj cykanin jun yol weye? 

4Yolina cyuc'il ex k'manxa cye cyja': Atzun jlu in tma'n Kman: Ka at jun aj Israel 
ma txi tk'on tib tu'n tc'ulun cywitz ke tilbilal, ex ka ma tz'oc tk'o'n twitz ti'j ju in 
xi k'inte te tu'n tcub tz'ak tuj il, ex ka ma tzul kanil jun yol tuc'il nsanjele, wu'nxe 
cxel nk'o'ne tzak'webl te ic tza'nx tbinchben, tu'nju in c'ulun cywitz nimcu 
tilbilal. 

5Chin yolile tuj cyanmi cycyakil aj Israel tu'n cyajtz meltz'aj juntl maj wuc'ile, 
akeju ma tz'el cypa'n cyib wi'je tu'n cylaj ke tilbilal. 

6Cyja'tzun, k'manxa cye aj Israel cyja': Atzun jlu in tma'n Kman: Tajtz ti'j 
cyanmiye, cypa'mil cyibe cyi'j ke tilbilal in che c'ulune cywitz, ex cycolin cyaje ke 
cybinchbene ic'bilxix. 

7Ka at jun aj Israel ex ka jun stranjer xjal ax najl cyxol aj Israel ma tz'el tpa'n tib 
wi'je, ex ma txi tk'on tib tu'n tc'ulun cywitz ke tilbilal, ex ka toc twitz ti'j ju in xi 
k'inte te tu'n tcub tz'ak tuj il, ex ka ma tzul kanil jun yol tuc'il nsanjele, wu'nxe 
cxel nk'o'ne tzak'webl te. 

8Ctzajel nk'oje ti'j xjal lu ex cbel nk'o'ne tcastiw te jun yec'bil cywitz mastl xjal, 
ex cucx ctzajel cyna'n, ex cnajel wu'ne cyxol ke xjal etzan wu'ne. C'eleltzun 
cynic'e ti'j, akine Dios. 

9Ka at jun xjal nno'c tk'on tib te nsanjele, ex oc t-xi tma'n tkanil mya ax toc, 
axtzun kine otok chin cub sbu'nte te, cbel nk'o'ne tcastiw, ex cnajel wu'ne cyxol 
ke xjal etzan wu'ne. 

10Aju xjal in kanin xjel, ax icx aju nno'c tk'on tib te nsanjele, cycabil cbel cycastiw 
tu'n tlaj cyil. 

11Tu'ntzun mi'n tel cypa'n cyib aj Israel wi'je juntl maj, ex tu'n mi tbaj cytz'ilsan 
cyib tu'nju cybinchben mya ba'n. Che oqueltzun te jun tnam etzan wu'ne ex 
atzun weye chin oquele te Cydios. Akine Dios in chin k'mante ju yol lu. 

Tuj tumel tu'n tcub tcastiw tnam Jerusalén 

12Tzaj yolin Kman wuc'ile ex tma cyja': 

13Ka at jun nasyon ma binchan il nwitze, ex ka ma tz'el cypa'n cyib xjal wi'je, cbel 
cycastiw wu'ne, ex c'elel wi'ne cywa; ctzajel we'yaj cyibaj wu'ne, ex che cymel 
ke xjal ex ke alumaj wu'ne. 

14Ex nokwit a najl Noé, Daniel tuc'ix Job tuj tx'otx' lu, o'cxwitlo ox xjal lu jacu che 
clet, tu'nju tz'aklxix ke. Akine Dios in chin k'mante ju yol lu. 

15Ex ka ma che'x nsama'ne ke txcup te tjak' c'ul tuj jun nasyon tu'n tcub cybyo'n 
ke xjal najl tuj, ex tu'n toc te jun lugar minti' xjal najl tuj, jatum mi jun xjal jacu 
tnimari tib tu'n tic' bet tu'nju in xob tu'n cylaj ke txcup, 

16nokwit a najl ke ox xinak tuj nasyon lu, mlaywitlo che clet cycy'ajal cyu'n, mi 
ke cyme'jel, o'cxwitlo ake jacu che clet, ex aju cytanmi jaculo cyaj ten te jun lugar 
minti' xjal tuj. Ax toc akine Dios in chin k'mante ju yol lu. 

17Ex ka ma che tzaj nsama'ne ke xjal k'ojlel ti'j nasyon lu ex ka ma txi nma'ne 
tu'n cycyim ke xjal ex ke alumaj, 

18nokwit a najl ke ox xinak lu tuj ju nasyon lu, mlaywitlo che clet ke cycy'ajal 
cyu'n, mi ke cyme'jel; o'cxwitlo ake jacu che clet tu'nju tz'aklxix ke. Ax toc akine 
Dios in chin k'mante jlu. 

19Ex ka ma txi nsama'ne tx'u'j yabil tuj nasyon lu, ex ka ma tzaj nim ntx'u'jile ti'j 
tu'ntzun cycyim ke xjal ex ke alumaj, 

20nokwit a najl Noé, Daniel ex Job tuj nasyon lu, mlaywitlo che clet ke cycy'ajal 
cyu'n mi ke cyme'jel; o'cxwitlo ake jacu che clet tu'nju tz'aklxix ke. Ax toc akine 
Dios in chin k'mante jlu, chi Dios. 

21Atzun jlu in tma'n Kman: Pyorlo oc ttzaj nsama'ne ke cyaje castiw xobajilxix 
tibaj tnam Jerusalén, atzun ke jlu: K'oj, we'yaj, ke txcup te tjak' c'ul, ex tx'u'j yabil, 
tu'n cycyim ke xjal ex ke alumaj. 

22Nic'xi junjun che cyjel ank'in ex che eletz k'i'n ti'jtze tnam cyuc'il cycy'ajal ex 
cyme'jel. Octzun cyul cyuc'ile, oc cyila'ye cymod ex cybinchben mya ba'n ex 
ckebel cyc'u'je tu'nju castiw otok cub nk'o'ne tuj tnam Jerusalén. 

23Ckebel cyc'u'je oc cylonteye tza'n tten cymod ex alcye cybinchben. C'eleltzun 
cynic'e ti'j mya nokx gan ju castiw cub nk'o'ne tibaj tnam Jerusalén. Akine Dios 
in chin k'mante jlu. 

Ezequiel 15 

Ic cyten aj Israel ic tza'n jun tkan uva minti' tajben 

1Tzaj yolin Kman wuc'ile ex tma cyja': 

2¿Maspe tbanil jun wi' uva twitz junxitl tze' at tuj chc'ul? 

3Aju tkan minti' ch'in tajben, misicyer jun ẍoc jacu tz'el ti'j tu'n toc yobit jun ti'xti 
ti'j. 

4Minti' mas tajben, nok o'cx tu'n toc te si'. Octzun cybaj tz'e'y ke ttxa'n ex atzun 
tuj tmij otok tz'oc te xk'a'l, ¿titzun jacu tz'ajben? 

5Tej na'nxtok tocx tuj k'ak', minti'tok tajben, pyortzunlo ja'lo ma baj tz'e'y 
¿jacupelo tz'ajben? Mlay. 

6Cyja'tzun akine Dios in xi nma'ne jlu: Ic tza'n jun wi' uva nno'cx k'o'n tuj k'ak' 
tu'n tc'ant, cyja'xtzun che oquex nk'o'ne tuj k'ak' ke xjal najl tuj tnam Jerusalén. 

7Chin oquele aj k'oj cyi'j. Che tzokpajel tuj jun k'ak', pero tuj juntl k'ak' che bajel 
tz'e'y. Oc woque aj k'oj cyi'j, c'eleltzun cynic' ti'j, akine Dios. 

8C'oquel cytanmi wu'ne te jun tx'otx' minti' xjal najl tuj, tu'n tlaj el cypa'n cyib 
wi'je. Akine dios in chin k'mante jlu. 

Ezequiel 16 

El cypa'n cyib aj Jerusalén ti'j Dios 

1Tzaj yolin Kman wuc'ile ex tma cyja': 

2Aya xjal, k'manxa cye aj Jerusalén aju mya ba'n o cybincha puro ic'bilxix. 

3K'manxa jlu cye: Atzun jlu in tma'n Kman: Akeye aj Jerusalén, aju cyxe'chele ex 
cyiyjile tzajni jlet tuj tx'otx' Canaán, aj amorrey cymane ex aj Hetey cytxu'ye. 

4Tej cyul itz'je minti' el kesin tak'al cymuxe, minti' el tx'jo'n cyi'je, minti' oc su'n 
ta'l atz'an cyi'je, ex minti' oc c'alo'n cyc'u'je tu'n xbalun. 

5Tej cyul itz'je mi a'l jun tzaj k'ak'an tc'u'j cyi'je, ex minti' e oc cwentine tu'n toc 
bincha'n tcyakil jlu, nok o'cx e cyaj xo'ne tuj cojbil ex e el ic'une cyu'n xjal. 

6In ic' bete cytxlaje, ex tej cywile in xtanpaj cykane tuj cyitz'jlene, xi nma'ne tu'n 
cyank'ine. 

7E ch'iye wu'ne ic tza'n in ch'iy jun tal tze' tuj cojbil. E ch'iye ex e oque k'apoj, e 
oque ic tza'n jun xu'j tbanilxix que'yin. Ex e ch'iy ke cyime ax icx ttzmal cywi'ye. 
Pero jumajx minti'tok cyxbalune toc. 

8In ic' bete juntl maj cytxlaje ex e wile otok pon cyabk'iyile tu'n tcnet cychmile. 
Xitzun nlic'pu'ne xbalune cyibaje, aju k'i'n wu'ne, ex oc ntxa'yine cyi'je, xitzun 
ntziyane jun yol axix toc cyeye, bant ti'j jun nyole cyuc'ile, ex e octzune te weye. 
Akine Dios in chin k'mante jlu. 

9E bajtzun ntx'jo'ne, el baj chic' cyi'je wu'ne, ex oc nk'o'ne perjum cyi'je; 

10octzun nk'o'ne cyxbalune tbanilxix que'yin tilbilal, ex cyxajbiye tz'u'm; xi' 
nk'o'ne jun c'albil cyc'u'je sak que'yin ex jun cyxbalune tbanilxix chemben te; 

11oc nk'o'ne cyi'je ke adorn tbanilxix ex wi'yilxix, oc nk'o'ne tkul k'abaj ti'j 
cyk'abe, ex cub nk'o'ne jun uwj cykule; 

12oc nk'o'ne jun xmulk'abaj twi cytxa'ne, oc nk'o'ne tuj cyẍcyine, ex jax nk'o'ne 
tuj cywi'ye jun coron tbanilxix que'yin. 

13Baj noj cyi'je wu'ne tu'n k'an pwak ex sak pwak; aju cyxbalune sak que'yin wen 
tbanilxix chemben te, ex mejorxix que'yin tilbilal. E wa'ne ti'j pan tbanilxix, ex e 
lo'ne ti'j ta'l cab ex e chyo'ne ti'j chibj aseyt nne'l ti'j tze' olivo. E oque tbanilxix 
che que'yine, ex e oque mer ic tza'n t-xu'jil jun rey. 

14O binjtz tkanil tbanilxix cyi'je cyxol ke nasyon tu'nju tbanilxix che que'yine 
cyu'n ke adorn e oc nk'o'ne cyi'je. Akine Dios in chin k'mante jlu. 

15Pero oc ke' cyc'u'je ti'j ju que'ybil cyeye tbanilxix, ex tu'nju el tkanil cyi'je ka 
tbanilxix que'ybil cyeye, e oque ic tza'n ke xu'j jawni cywitz cyuc'il xinak ex xi 
cyk'on cyibe tu'n cyyaẍine cyuc'il ke xinak in che ic' bet. 

16Cyi'j ke cyxbalune cybinchaye ke xbalun ja cywi' ke tal witz, ex atzun e c'ulune 
cywitz ke tilbilal. A jlu miwt o cybinchaye ex mi'nwt cybinchaye juntl maj. 

17Tzaj cyi'ne ke adorn wi'yilxix k'an pwak ex sak pwak, aju otok txi nk'o'ne 
cyeye, cub cybincha'ne ke tilbilal xinak tu'ntzun cyc'ulune cywitz; 

18ex oc cyk'o'ne cyxbalune cyi'j aju mejorxix que'yin tilbilal, ex cub cyk'o'ne 
cywitz aju aseyt ex storac aju in ajben weye. 

19Aju pan otok txi nk'o'ne cyeye, aju banin ti'j arin tbanilxix, ex aju aseyt ex aju 
ta'l cab xi nk'o'ne cyeye te cynic'beble tu'n cyank'ine tu'n, xi cyo'yine cye ke 
tilbilal te jun oyaj tbanilxix tc'oc'jal. Akine Dios in chin k'mante jlu. 

20Ax icx ke cycy'ajale ex ke cyme'jele e ul itz'j tu'n cyoc te weye, xi cyk'o'ne te 
chojbil cye ke tilbilal, mer ic tza'n cywa. Nok ch'in ma tz'e'la tuj cywitze tej 
cyc'ulune cywitz ke tilbilal, 

21ax icx ke cyc'wa'le e ul itz'j tu'n cyoc te weye e je'x cyk'o'ne te chojbil tu'n cycub 
tz'e'y te jun nimbil cye ke tilbilal. 

22Tej in che binchantoke mya ba'n, ex tej in che yaẍintoke, minti' ul ti'j cyc'u'je 
aju tk'ijlalil tej c'wa'lxtok keye, tej minti'tok cyxbalune toc, ex tej in xtanpaj 
cykane tuj cyitz'jlene. 

23Akine Dios in chin k'mante jlu: Ay, bec'bil cywitze, mya nok o'cx ma cybinchaye 
nimcu mya ba'n, 

24ax icx jaw cybincha'ne ke altar cyuj cycyakil cay jatum tu'n cyc'ulune cywitz ke 
tilbilal ex jatum tu'n t-xi cyk'on cyibe tu'n cyyaẍine. 

25Cyuj cycyakil cyscyin cay jaw cybincha'ne ke altar jatum tu'n cyc'ulune cywitz 
ke tilbilal, ex aju que'ybil cyeye tbanilxix oc cyk'o'ne te minti' tajben, ex xi cyk'on 
cyibe tu'n cyyaẍine cyuc'il cycyakil xinak in che ic' bet. Nimxix e yaẍine. 

26E yaẍine cyuc'il cyvesine, cyuc'il aj Ejipt akeju nim cygan tu'n cyyaẍin, ex tzaj 
nk'oje cyu'ne tu'nju cucx in che yaẍine. 

27Cubtzun nk'o'ne cycastiwoye: el wi'ne ch'in cytx'otx'e, ex e je'x nk'o'ne tu'n 
tcub cyi'je cyu'n aj filistey, akeju in che el ic'une cyu'n ex minti' in che tzalaj ti'j 
cybinchbene ch'ixbajilxix. 

28Minti' o ke' cyc'u'je tej cyyaẍine cyuc'il aj Ejipt, ax icx xi cyk'on cyibe tu'n 
cyyaẍine cyuc'il aj Asiria; ex mi tu'n jlu minti'x ke' cyc'u'je. 

29Ex cucx t-xi cyk'on cyibe tu'n cyyaẍine cyuc'il aj Babilonia, aju cytanmi ke 
comersyant, ex mi tu'n jlu minti'x in ke' cyc'u'je. 

30Akine Dios in chin k'mante jlu: Mya segur ta' cyanmiye, cyja'tzun in 
cybincha'ne ic tza'n in bant tu'n jun xu'j jawni twitz cyuc'il xinak ex minti' 
tch'ixwi. 

31Cyuj cycyakil cay jaw cybincha'ne jun altar jatum tu'n cyc'ulune cywitz ke 
tilbilal ex jatum tu'n t-xi cyk'on cyibe tu'n cyyaẍine. Pero cyeye minti' bant 
cyu'ne ic tza'nx in bant cyu'n ke xu'j jawni cywitz cyuc'il xinak; porque cyeye 
minti' el cykanine chojbil cyeye. 

32Akeye ic cytene ic tza'n jun xu'j aj pajil, masque at tchmil pero in xi tk'on tib 
cye xinak minti' ojtzki'n tu'n. 

33Cycyakil ke xu'j jawni cywitz cyuc'il xinak in xi k'o'n chojbil cye; atzun cyeye, 
akeye e je'x k'onte oyaj cye ke xinak at cyganiye cyi'j ex axpe keye e je'x chjonte 
cye tu'n cytzaj tuj tcyakil part binchal il cyuc'ile. 

34Cyeye tej cyyaẍine, junxil ma tenba cyu'ne ic tza'n in cybincha'n ke txkantl xu'j 
jawni cywitz cyuc'il xinak; mi jun in jyonte cyeye tu'n tyaẍin cyuc'ile, ex minti' in 
che tzaj chjo'ne cyu'n, alpe keye in che'x chjonte cye. Cyja'tzun junxil ma tenba 
cyu'ne ic tza'n ke mastl xu'j. 

35Cyja'tzun, akeye xu'j jawni cywitz cyuc'il xinak cybintze nyole: 

36Akine Dios in xi nma'ne jlu cyeye: Ma tz'el cyi'ne cyxbalune ex minti' ma tzaj 
cych'ixwiye tu'n cyyaẍine cyuc'il ke xinak at cyganiye cyi'j, ma che c'ulune cywitz 
ke tilbilal ic'unxix wu'ne, ex ma che cub cybyo'ne cyc'wa'le te jun oyaj cywitz ke 
tilbilal. 

37Cyja'tzun, che oquel nchmo'ne cycyakil ke xinak at cyganiye cyi'j, akeju ma che 
achine cyuc'il, cyuc'ix cycyakil keju e tzalaje cyuc'il, ex cyuc'ix cycyakil keju e je'l 
cyic'une; che oquel nchmo'ne cyi'jeleye, ex cywitztzun ke jlu c'elel wi'ne 
cyxbalune tu'ntzun cyilwaje cyu'n minti' cyxbalune toc. 

38Cbel cysentense wu'ne ic tza'n cysentens xu'j aj pajil ex byol xjal, ex tu'n 
ntx'u'jile che cymele. 

39Che xel nk'o'ne tuj cyk'ab ke jlu tu'ntzun tcub cyxitun ke lugar jatum in che 
yaẍine ex jatum in che c'ulune cywitz ke tilbilal. C'elel cyi'n cyxbalune toc cyi'je 
cyuc'ix ke adorn tbanilxix che que'yin, ex che cyjel tene jumajx minti' cyxbalune. 

40Tzul cyi'n nim xjal k'ojlel cyi'je, che oquel xo'ne tu'n abj ex che bel byo'ne tu'n 
spad cyu'n. 

41C'oquel cykoptz'i'n k'ak' ti'j cyjaye ex cbel cysentense cyu'n cywitz nimcu xu'j. 
Mi'n cybinchatle aj pajil, ex mlay txi' cychjo'ne juntl maj ke xinak at cyganiye 
cyi'j. 

42Bi'xtzun cchewixtel nk'oje cyi'je; chin cbel txule'ye ex mlay chin k'ojintle. 

43Ma tzic' tna'l cyu'ne tk'ijlalil tej matok k'apojx keye, ex ma tzaj nk'oje tu'n 
cyyaẍbile ex cybinchbene ic'bilxix; cyja'tzun cbel cycastiwoye wu'ne tu'n tlaj ju 
cybinchbene lu. Akine Dios in chin k'mante jlu. 

Ic tza'nx te txuybaj cyja'xtzun te tal 

44Atzun ja'lo, cycyakil keju in che yolin ti'j jun twitz yol axix toc che yolil cyi'je 
aju yol in tma'n cyja': Tza'nx te txuybaj cyja'xtzun te tal. 

45Akeye tal cytxu'ye, aju el ic'unte tchmil cyuc'ix ke tal, ax icx ke cyitz'ine el 
cyic'un cychmil cyuc'ix cyal. Aj Hetey cytxu'ye, ex aj Amorrey cymane. 

46Tuj tx'otx' tumlal tbank'ab k'ij ta'tok tnam Samaria cyuc'ix ke t-aldey, aju ma 
tz'oc tbi ic tza'n cytzique xu'j; atzun tuj tx'otx' tumlal tnayaj k'ij ta'tok tnam 
Sodoma cyuc'ix ke t-aldey, aju ma tz'oc tbi ic tza'n cyitz'ine xu'j. 

47Atzun cyeye ma tz'el cycano'ne cyi'j. Mya o'cx ma cybinchaye ic tza'n cye 
cybincha, mas pyor ma tzic' tibaj cyu'ne. 

48Akine Dios in xi nma'ne jun yol axix toc: Ke aj Sodoma cyuc'ix ke t-aldey, aju 
toc tbi cyitz'ine xu'j, minti'lpe cybincha ic tza'n cyeye ma cybincha ex ic tza'n ma 
cybincha ke cy-aldeye. 

49Atzun cyil aj Sodoma jlu, akeju toc cybi cyitz'ine xu'j: Jaw cyniman cyib cyuc'ix 
ke cy-aldey tu'n tlaj chmet nimxix cywa ex tu'nju ate'tok tuj txubtxaj, pero minti' 
e onin cyi'j ke meba xjal ex cyi'j keju atx taj cye. 

50Jaw cynima cyib ex cybincha aju mya ba'n nne'l wic'une, cyja'tzun o che cub 
nxitune ic tza'n o cyile. 

51Myalpe ic il o bant cyu'n aj Samaria ic tza'n cyeye ma bant cyu'n. Cyeye ma 
cybinchaye nimxix mya ba'n ic tza'n cye. Tu'nju nim mya ba'n ma cybinchaye, 
ma che oc aj Sodoma ic tza'n minti' cyil, aju toc cybi cyitz'ine xu'j. 

52Cbel cych'ixwiye oc tcub cycastiwoye, ex il ti'j tu'n tcub cyapa'ne, porque tu'nju 
nim il ma cybinchaye cywitz ke cyitz'ine xu'j, cye ma che oc ic tza'n minti' cyil. 
Cbel cych'ixwiye oc tcub cycastiwoye, ex il ti'j tu'n tcub cyapa'ne, porque tu'nju 
nim il ma cybinchaye, ma che oc cyermaniye xu'j mer ic tza'n minti' cyil. 

53Ke aj Sodoma ex ke aj Samaria che tel juntl maj tuj txubtxaj wu'ne, cyuc'ix cy-
aldey; ax icx cyeye che tele juntl maj tuj txubtxaj wu'ne, 

54pero il ti'j tu'n tic'x cyu'ne oc ttzaj cycastiwoye, ex ctzajel cych'ixwiye ti'j aju o 
cybinchaye, cyja'tzun ckebel cyc'u'j keju cabe tnam toc cybi cyermaniye xu'j. 

55Ke aj Sodoma ex ke aj Samaria cyuc'ix ke cy-aldey, che tel tuj txubtxaj juntl maj, 
ax icx cyeye cyuc'ix ke cy-aldeye che tele juntl maj tuj txubtxaj ic tza'n nej. 

56Tej tcub cycastiw aj Sodoma, akeju toc cybi cyitz'ine xu'j, e xmayine cyi'j, ex 
jaw cyniman cyibe 

57tej na'nxtok tk'ancha'lin cybinchbene mya ba'n; atzun ja'lo ke aj Siria, ke aj 
filistey ex ke tnam cyvesin cyibe cyuc'il in che xmayin cyi'je; ex cycyakil xjal in 
che ic'un cyeye. 

58Atzun ja'lo il ti'j tu'n tic'x castiw cyu'ne tu'n tlaj cyyaẍbene ex cybinchbene 
ic'bilxix. Akine Dios in chin k'mante jlu. 

59Akine Dios cxel nma'ne jlu: Tuj tumelxix cbel nk'o'ne cycastiwoye, porque ma 
tz'oc cyk'o'ne te minti' tajben aju yol tzaj cytziyane, ex minti' ma japun cyu'ne 
aju yol cyaj bant ti'j wu'ne cyuc'ile. 

60Atzun weye ctzajel nna'ne aju yol cyaj bant ti'j wu'ne cyuc'ile tej matok k'apoj 
keye, ex cbantel ti'j jun nyole cyuc'ile te jumajx. 

61Tzultzun ti'j cyc'u'je aju cybinchbene ex ctzajel cych'ixwiye oc cyc'monteye ke 
cytzique ex ke cyitz'ine xu'j, oc cyxi nk'o'ne cyeye tu'n cyoc ic tza'n cyale, pero 
mya tu'nju atwit cyoclen ti'j ju yol cyaj bant ti'j wu'ne cyuc'ile. 

62Cbantel ti'j nyole juntl maj cyuc'ile, c'eleltzun cynic'e ti'j, akine Dios. 

63Oc tcub nnajsa'ne tcyakil cybinchbene mya ba'n, tzultzun ti'j cyc'u'je ex ctzajel 
nimxix cych'ixwiye ex mi'n che yolintle. Akine Dios in chin k'mante jlu. 

Ezequiel 17 

Aju techal ti'j tkan uva ex ke t'iw 

1Tzaj yolin Kman wuc'ile ex tma cyja': 

2Aya xjal, k'manxa jun techal cye aj Israel. 

3K'manxa cye cyja': Atzun jlu in tma'n Kman: At jun t'iw matij pon twi witz 
Líbano; nmakxix ke t-xic' ex lic'un cyten, junxilchak che que'yin tilbilal ttzmal. 
Tzyet tunen jun tze' wi'ten tu'n, 

4ex jaw tc'uẍin aju tunen ex xi' awalte te tuj jun tx'otx' jatum najltok ke 
comersyant, tuj jun tnam jatum at nim c'aẍjel. 

5Ax icx tzaj ti'n jun iyaj tuj tx'otx' cye aj Israel ex cu'x tawa'n tuj jun tx'otx' 
ak'namaj, ttzi' jun tk'ab xak jatum in bet nim a'. Cu'x tawa'n ic tza'n jun wi' chjaj. 

6Ja'wil pok'l iyaj ex oc te jun tkan uva nimxix tk'ab, ch'in oc twa'l, cyja' e je'x ke 
tk'ab tumlal t'iw, atzun ke tloc' cyja' e cu'x tuj tx'otx'. Oc te jun tkan uva; tzaj nim 
t-xul ex el nim tk'ab. 

7Pero attok juntl t'iw matij ex matijxix ke t-xic' ex nim ttzmal. Atzun ke tloc' uva 
cyuc'ix ke tk'ab cyja' e je'x tumlal ju t'iw lu, tu'n t-alinjtz tu'n jatum awa'ntok. 

8Ex otok cu'x awa'n tuj jun tx'otx' tbanil, junx ttxlaj jatum in bettok nimxix a', 
jatum tu'n ttzaj nim tk'ab ex tu'n toc nim twitz ex tu'n toc te jun wi' uva tbanilxix 
que'yin. 

9K'manxa cye: Chitzun Kman ma tma cyja': Aju tkan uva lu mlay ch'iy. Aju tnejel 
t'iw cjawitz bakonte te, ex che tzajel tz'ak ke twitz tu'n; nok nic'xi xjal ex mya 
nim cyipun c'oquel ti'j oc tjatz cybako'n, ex che tzkijel cycyakil ke t-xul otok che 
tzaj. 

10Masque cu'x cyawa'n juntl maj, mlay tzaj t-xul; ctzkijel tu'n cyk'ik' ctzajel tuj 
tjawitz k'ij; ctzkijel ax jatum cbelex awa'n. 

11Tzaj yolin Kman wuc'ile ex tma cyja': 

12Kaninxa cye xjal lu, akeju cyc'i' che bin, ka ba'n cyu'n ti t-xilen ju techal lu. 
K'manxa cye cyja': Pon rey te Babilonia tuj Jerusalén ex tzyet ju rey te Judá tu'n, 
cyuc'ix ke xjal ma' cyoclen ttxlaj, ex e ul ti'n max tuj Babilonia. 

13Cyaj tk'o'n toclen jun tiyjil rey ex o bant ti'j jun tyol tuc'il, ex oc tk'o'n il ti'j tu'n 
t-xi ttziyan tu'n tniman te rey te Babilonia, ax icx e tzaj ti'n tuc'il ke xjal ma' 
cyoclen tuj tnam, 

14tu'ntzun tel tipun cycawbil aj Judá, ex tu'n mi'n tjaw cyi'n cyib tu'n cyk'ojin, 
nok o'cx tu'n cucx cyten oc tjapun cyu'n aju yol cyaj bant ti'j tu'n rey cyuc'il. 

15Atzunte tiyjil rey lu jaw ti'n tib tu'n tk'ojin ti'j rey te Babilonia ex e je'x t-sama'n 
sanjel tuj Ejipt kanil nimcu cyajlal soldad ex chej tu'n cyajben tuj k'oj. ¿Ba'npe 
c'elel jlu te te, jacupe tzokpaj tu'n mi'n tcyim? ¿Jacupe tzokpaj tu'n mi'n tcyim 
jun xjal minti' ma japun tu'n aju yol otok txi ttziyan? 

16Akine Dios in xi nma'ne jun yol axix toc: Aju xjal lu cymel tuj Babilonia tu'nju 
otok tz'oc tk'o'n te minti' tajben aju yol otok txi ttziyan, ex minti' ma japun tu'n 
aju yol otok txi ttziyan te rey aju otok tz'oc k'onte toclen tu'n toc te rey. 

17Oc toc tzokpaj rey te Babilonia k'ojlel ti'j, ex oc tjaw tbincha'n t-xwe'tzbil ti'jele 
tnam, ex oc cycub tbyo'n nimcu xjal, mlayx tzaj t-sama'n rey Faraón txkan soldad 
ex mi txkan xjal te onil te, 

18porque otok tz'oc tk'o'n te minti' tajben aju yol otok txi ttziyan ex minti' ma 
japun tu'n aju yol cyaj bant ti'j tu'n tuc'il rey; otok txi tk'on tib tu'n tjapun tu'n, 
pero minti' ma tbincha tcyakil jlu. Cyja'tzun mlayx tzokpaj tu'n mi'n tcyim. 

19Akine Dios in xi nma'ne jun yol axix toc: Aju xjal lu ma tz'oc tk'o'n te minti' 
tajben aju yol axix toc tzaj ttziyan weye ex minti' ma japun tu'n aju yol otok cyaj 
bant ti'j wu'ne tuc'il; cyja'tzun cbel tcastiw wu'ne. 

20Cxel nxo'ne nxuybe tibaj ex ctzyetel wu'ne; cxel wi'ne tuj Babilonia ex atzun 
cbel tcastiw wu'ne ma chixin porque minti' ma japun nyole tu'n. 

21Cycyakil ke t-soldad che elel ok ex che bel byo'n tu'n spad, atzun keju che cyjel 
ank'in che bajel sputj tuj tcyajil pac' twitz tx'otx'. C'eleltzun cynic'e ti'j, akine Dios 
otok chin yoline. 

22Akine Dios in xi nma'ne jlu: Ax icx weye ctzajel ntzyu'ne tunen wi'ten aju ma' 
twa'l; ex c'elel nc'uẍine jun t-xul aju ma' tjaw, ex ax kine chin belex awante twi' 
jun witz ma' twa'l. 

23Cbelex wawa'ne twi' ju witz mas matij twa'l tuj tnam Israel. Che ch'iyil ke tk'ab, 
c'oquel twitz ex c'oquel te jun wi'ten tbanilxix. Che najal cycyakil txcaj chyu'j t-
xe tkan, che najal tjak' t-xlecumal. 

24C'eleltzun cynic' cycyakil ke tze'*fn* tuj cojbil ti'j, ax toc akine Dios. In che jaw 
ntx'emine ke tze' ma' cywa'l ex in che ch'iy wu'ne ke tze' ch'in cywa'l. In che tzkij 

wu'ne ke tze' cha'x ex in che cha'xix wu'ne ke tze' tzkij. Akine Dios in chin 
k'mante jlu ex in japun wu'ne. 

Ezequiel 18 

Aju xjal in binchan il, atzunju cymel 

1Tzaj yolin Kman wuc'ile ex tma cyja': 

2Akeye aj Israel, ¿Tiku'n cucx cymanteye ju twitz yol lu: Ke mambaj o che lo'n 
uva tx'am ex ke c'wa'l bi'x in tzaj ta'w twitz cye' tu'n ttx'amil, che chiye? 

3Akine Dios in xi nma'ne jun nyole axix toc, mi jun majtl ctzajel cyna'ne aju yol 
lu. 

4Weye cycyakil ke xjal, tza'nx ke mambaj icx ke c'wa'lbaj. Aju in binchan il, 
atzunju cymel. 

5Aju xjal tz'aklxix in tbincha'n aju tz'aklxix ex tuj tumel in bet: 

6Minti' in wa'n ti'j ju nintz wa'n in cub ic'sa'n cywi' ke tal witz tu'n cyc'ulun 
cywitz ke tilbilal; minti' nno'c ke' tc'u'j cyi'j ke tilbilal cydios aj Israel; minti' nne'l 
t-xc'ayin t-xu'jil tuc'il, ex minti' nno'c tmojban tib tuc'il t-xu'jil oc tul ẍwo'j ti'j; 

7minti' in yajlan cyi'j xjal ex in aj tk'o'n aju prent otok tc'am te jun tuc'il; minti' 
in elk'an ti'j tuc'il, in xi tk'o'n twa ju xjal at we'yaj ti'j, ex in xi tk'o'n t-xbalun xjal 
minti' t-xbalun; 

8minti' in xi tk'o'n tpwak te ch'ex nok tu'n tcamban mastl, ex minti' nne'l tkanin 
ta'l tpwak, minti' jun mya ba'n in tbincha'n ti'j tuc'il, ex tuj tumel in xi tbincha'n 
cyi'j cabe at k'oj cyxol; 

9in tbincha'n ic tza'nx in tma'n nleye ex in che japun ke nmandamyente tu'n. Aju 
xjal lu, axix toc tz'aklxixte, cyja'tzun c'ank'il. Akine Dios in chin k'mante jlu. 

10Aju xjal lu, katzun at jun tcy'ajal tx'u'j twi' ex byol xjal, ex ka in tbincha'n ke 
mya ba'n lu, 

11aju minti' o tbincha tman: Ka in wa'n ti'j nintz wa'n, in cub ic'sa'n cywi' ke tal 
witz tu'n cyc'ulun cywitz ke tilbilal, ka nne'l t-xc'ayin t-xu'jil tuc'il, 

12ka nno'c ten yajlal cyi'j ke meba xjal ex cyi'j ke xjal yaj, ka in elk'an cyi'j mastl 
xjal, ka minti' in aj tk'o'n aju prent otok tc'am te jun tuc'il, ka nno'c ke' tc'u'j cyi'j 
ke tilbilal mya dios, ka in tbincha'n aju mya ba'n ic'un wu'ne, 

13ka in xi tk'o'n tpwak te ch'ex nok tu'n tcamban mastl ex ka nne'l tkanin ta'l 
tpwak, aju xjal lu mlay tz'ank'in. Tbajlenxi tbincha'n ju mya ba'n lu aju ic'un 
wu'ne, il ti'j tu'n tcyim porque tu'nx til cymel. 

14Katzun at jun tcy'ajal xjal lu in til tcyakilju mya ba'n in tbincha'n tman, pero 
minti' nno'c lpe' ti'j tbinchben tman; 

15minti' in wa'n ti'j nintz wa'n in cub ic'sa'n cywi' ke tal witz tu'n cyc'ulun cywitz 
ke tilbilal, minti' nno'c ke' tc'u'j cyi'j ke tilbilal aju cydios aj Israel, minti' nne'l t-
xc'ayin t-xu'jil tuc'il, 

16minti' in yajlan cyi'j xjal; minti' nne'l tkanin prent teju in kanin tch'ex te; minti' 
in elk'an cyi'j xjal, nok o'cx in xi tk'o'n twa ju xjal at we'yaj ti'j, ex in xi tk'o'n t-
xbalun xjal minti' t-xbalun; 

17minti' in tbincha'n mya ba'n cyi'j xjal, minti' nne'l tkanin nim ta'l tpwak, ex in 
che japun ke nleye ex nmandamyente tu'n: aju xjal lu mlay cyim tu'n tlaj til tman. 
Ax toc c'ank'il. 

18Atzunju tman otok yajlan cyi'j xjal, otok tz'elk'an cyi'j xjal, ex otok tbincha mya 
ba'n cyxol t-xjalil, cymel tu'n tlaj tex til. 

19Atzun cyeye oc cyma'ye: ¿Tiku'n minti' in cyim c'wa'lbaj tu'n tlaj til tman? Che 
chiloye. Mlay cyim porque o bet te c'wa'l tuj tumel, o tbincha ju tz'aklxix ex o che 
japun ke nleye tu'n; tu'ntzun jlu, axix toc c'ank'il. 

20O'cx ju xjal in binchan il cymel, mlay txi tchjo'n c'wa'lbaj aju til tman, ex mi ju 
mambaj mlay txi tchjo'n til tc'wa'l. Aju xjal in binchan ju tz'aklxix oc tc'ma' oyaj 
tuj tumelxix te t-xel ju ba'n otok tbincha, atzunju xjal binchal mya ba'n oc tc'ma' 
jun castiw te t-xel mya ba'n otok tbincha. 

Tcyakil in bant tuj tumelxix tu'n Kman 
Ezequiel 33.10-20 

21Katzun ma tz'el tpa'n tib xjal binchal mya ba'n ti'j tcyakil il otok tbincha, ka ma 
che japun ke nleye tu'n, ka ma bet tuj tumelxix ex ka ma tbincha ju tz'aklxix, axix 
toc c'ank'il ex mlay cyim. 

22Mlay tzaj nna'ntle tcyakil ju mya ba'n otok tbincha, ex c'ank'il tu'nju in bet tuj 
tumel. 

23Mi'n waje tu'n tcyim xjal binchal mya ba'n, nok o'cx waje tu'n tbaj tch'expu'n 
tnabl tu'ntzun tank'in. Akine Dios in chin k'mante jlu. 

24Katzun ma cyaj tcolin xjal tu'n tbinchante ju tz'aklxix, ex ka ma tbincha juntl 
maj tcyakilju mya ba'n ex ic'bil in tbincha'n jun xjal binchal mya ba'n, ¿che 
chipetzune ka cucx c'ank'il ju xjal lu? Mlay tzaj nna'ne tcyakilju ba'n otok 
tbincha: Cymel tu'n tlaj otok tz'el tpa'n tib ti'j nleye ex tu'n tlaj til. 

25Oclo cymaye ka mya tuj tumel in bant wu'ne, pero cybintze akeye aj Israel: 
¿Che chipetzune ka mya tuj tumel in bant wu'ne? Tcyakil in bant tuj tumel wu'ne. 
¿Myapelo akeye in che binchan mya ba'n? 

26Ka ma cyaj tcolin ju xjal tz'aklxix tu'n tbinchante ba'n ex ka ma tbincha mya 
ba'n, cymel tu'n tlaj tbinchben mya ba'n. 

27Katzun ma tz'el tpa'n tib xjal ti'j tbinchben mya ba'n, ex ka ma bet tuj tumelxix 
ex ka ma tbincha ju tz'aklxix, octzun cletel. 

28Ka ma tz'el tnic' ti'j ex ka ma tz'el tpa'n tib ti'j tcyakilju mya ba'n otok tbincha, 
ax toc c'ank'il ex mlay cyim. 

29Atzun cye aj Israel oc cyma' ka mya tuj tumel in bant wu'ne. ¿Axpe toc ka mya 
tuj tumel in nbincha'ne? ¿Myapelo ake aj Israel minti' in cybincha'n ju ba'n? 

30Akeye aj Israel, teyle junjun cyeye cbel tcastiw wu'ne ic tza'nx tbinchben. 
Akine Dios in chin k'mante jlu. Cypa'n el cyibe ti'j tcyakil cybinchbene mya ba'n, 
tu'ntzun mi cynaje tu'nx cyile. 

31Cypa'n el cyibe ti'j tcyakil mya ba'n o cybinchaye wi'je, ex e toc cyanmiye ex 
cynable te ac'aj. ¿Tiku'n cyaje tu'n cycyime, akeye aj Israel? 

32Porque mi'n waje tu'n tcyim jun cyeye. Cypa'n el cyibe ti'j ju mya ba'n, tu'ntzun 
cyank'ine. Akine Dios in chin k'mante jlu. 

Ezequiel 19 

Ok'el cyi'j ke rey cye aj Israel 

1Atzun teya xjal, bitzanxa ju bitz lu te bis cyi'j ke rey cye aj Israel: 

2Aju cytxu'ye ic tten ic tza'n jun ttxu balun najltok cyxol ke tman balun. Cub bune' 
cyxol ke tal balun ex atzun e ch'iy ke tal. 

3Junx tal masxix cub tch'isan tejxi tch'iy wen. Aju tal lu bant tu'n tu'n tbaj ttzakin 
tcanb, ex ba'ntok chyo'n xjal. 

4O cybi ke nasyon tkanil ti'j tal balun lu; tzyet cyu'n tuj jun c'obil, ex tu'n jun 
ganch xi cyjawo'n tejxi tpon cyu'n tuj Ejipt. 

5Tejtzun tlonte ttxu balun mintz'inintok tul meltz'aj tal, ex otok tz'ayon nim k'ij, 
tzaj ti'n juntl tal, cub tch'isan ex o ch'iyxix tu'n. 

6Tej toc te jun balun matijxix, o bet cyxol ke mastl balun, ex bant tu'n tu'n tbaj 
ttzakin tcanb, ex ba'ntok chyo'n xjal. 

7Baj t-xitun cyja rey ex e baj xitj ke tnam tu'n; e tzaj lu'lun cycyakil xjal tu'n 
tk'ajk'ajel twi' tej ttzanun. 

8E tzajtzun ke xjal cyuj ke nasyon ate' ti'jele, e oc ten k'ojlel ti'j; cub cyk'o'n c'obil 
ti'j ex tzyettzun cyu'n tuj jun jul. 

9Ocx cyk'o'n jun ganch twi ttxa'n ex ocx cylamo'n tuj jun tja ex xi cyi'n twitz rey 
te Babilonia; atzun ocx presin, tu'ntzun mi jun tu'n tbinte juntl maj tk'ajk'ajel 
twi' cywi' ke witz te tnam Israel. 

10Ic tten cytxu'ye ic tza'n jun tkan uva awa'n nikayin ttxlaj jun a', oc nim twitz ex 
tzaj nim t-xak tu'nju nim a' t-xe'. 

11E oc ke tk'ab cyuwxix wen ex e ajben te cyvar rey, ch'iy nimxix wen ex ic' nej 
twa'l cywitz mastl tze'. Tu'nju ma' twa'l ex nimxix t-xak, o ilwaj cyu'n cycyakil 
xjal. 

12Pero jatz cybako'n xjal tu'n cyk'oj ex cub cyxo'n twitz tx'otx'. Bi'x o tzkij tu'n 
cyk'ik' in tzaj tuj tjawitz k'ij, e el tz'ak ke twitz; e tzkij ke tk'ab cyuwxix ex ocx 
cyk'o'n tuj k'ak'. 

13Atzun ja'lo awa'n tuj tzkij tx'otx', tuj jun tx'otx' tzkij ex minti' a' tuj. 

14Nne'l jun k'ak' cyi'j ke tk'ab ex in che baj tz'e'y ke t-xul ex ke twitz tu'n. Ex 
minti' tk'ab cyuwxix ma cyaj ten tu'n toc te cyvar rey. Atzun jun bitz te bis lu, ex 
c'ajbel te bitz te bis. 

Ezequiel 20 

Masque cyc'i' aj Israel che bin, pero minti' e cyaj colin tu'n Dios 

1Tuj tlajin k'ij te tjwe'yin xjaw te twukin abk'i, e ul junjun cytijil aj Israel kanil 
jun cyxjel te Kman, ex e cub ke' nwitze. 

2Tzaj yolin Kman wuc'ile ex tma cyja': 

3Aya xjal, yolina cyuc'il ke cytijil xjal aj Israel ex k'manxa cye cyja': Atzun jlu in 
tma'n Kman: ¿Mape che tzaje kanil cyxjele weye? Akine Dios in nma'ne jun yol 
axix toc, mlayx txi ntzak'we'ne cyxjele. 

4Aya xjal, cawinxa ke ex k'manxa ju cyil ex k'manxa cye aju mya ba'n ic'unxix 
wu'ne o cybincha ktzan cyman. 

5K'manxa cye cyja': Atzun jlu in tma'n Kman: Tej cyjaw nsc'o'ne ke aj Israel, 
akeju ax tiyjil Jacob, xi nma'ne jun yol axix toc cye ex xi nyec'un wibe cye tuj 
tx'otx' Ejipt. Xi nma'ne jun yol axix toc cyja': Akine Cymane ex Cydiose. 

6Tuj k'ij tej nyoline cyuc'il xi ntziyane cye tu'n cyetz wi'ne tuj Ejipt ex tu'n cyxi 
wi'ne tuj jun tx'otx' otok tzaj njyo'ne te cye, aju tx'otx' lu k'inun tx'otx' ex 
tbanilxix, aju tx'otx' lu mas tbanilxix cywitz cycyakil mastl tx'otx'. 

7Xitzun nma'ne cye cycyakil: Cycolin cyaje tu'n cyc'ulune cywitz ke tilbilal 
ic'bilxix ke ex mi'n baj cytz'ilsan cyibe cyu'n ke tilbilal ate' tuj Ejipt, porque akine 
Cymane ex Cydiose. 

8Atzun cye jaw cyi'n cyib wi'je, ex minti' cyajbe tu'n t-xi cybi'n nyole; ex minti' 
cyaj cycolin ke tilbilal nno'c cydiosin, akeju ic'bilxix, ex minti' cyaj cycolin ke 
tilbilal ate' tuj Ejipt. Cub nximane tu'n ttzaj nk'oje cyi'j, ex tu'n tcub cycastiw 
wu'ne tuj Ejipt ocxi tjatz baj nk'oje. 

9Pero minti' o nbinchaye icju tu'ntzun mi tyolinjtz mya ba'n wi'je cyu'n ke 
nasyon jatum najlke'tok, porque cywitz ke nasyon lu o txi nyec'un wibe cye ex o 
txi ntziyane cye tu'n cyetz wi'ne tuj Ejipt. 

10E je'tz wi'ne tuj Ejipt ex e je'x wi'ne tuj tzkij tx'otx'. 

11Atzun xi nk'o'ne ke nleye cye cyuc'ix ke nmandamyente; in cyk'o'n jlu 
cychwinklal xjal ka ma che japun cyu'n. 

12Ax icx xi nma'ne cye tu'n cyojlan tuj k'ij te ojlabl, a jlu tu'n tajben te jun techal 
ti'j ju yol otok cyaj bant ti'j wu'ne cyuc'il, tu'ntzun ttzaj cyna'n akine Dios o chin 
el pa'nte cye tu'n cyoc te weye. 

13Jawtzun cyi'n cyib wi'je tuj tzkij tx'otx', ex minti' xi cyniman ke nleye; el cyic'un 
ke nmandamyente, akeju otok txi nk'o'ne cye tu'n tten cychwinklal ka ma che 
japun cyu'n, ex oc cyk'o'n te minti' tajben aju k'ij te ojlabl. Cubtzun nximane tu'n 
tjatz baj nk'oje cyi'j ex tu'n cynaj wu'ne te jumajx tuj tzkij tx'otx'. 

14Pero minti' nbinchaye icju tu'ntzun mi'n tyolinjtz mya ba'n wi'je cyu'n ke 
nasyon, akeju otok cyil tza'n tten otok che etz wi'ne ke aj Israel tuj Ejipt. 

15Ax icx xi nma'ne cye jun yol axix toc tuj tzkij tx'otx', tu'n mi'n cyocx tuj tx'otx' 
otok txi ntziyane cye, aju tx'otx' lu k'inun tx'otx' ex tbanilxix, ex mas tbanil cywitz 
mastl tx'otx', 

16xi nma'ne cye icju tu'nju el cyic'un ke nmandamyente, minti' xi cyniman ke 
nleye ex oc cyk'o'n te minti' tajben aju k'ij te ojlabl, ex o'cx oc ten cyc'u'j cyi'j ke 
tilbilal nno'c cydiosin. 

17Masque icju pero tzaj k'ak'an nc'u'je cyi'j ex minti' e naj wu'ne tuj tzkij tx'otx'. 

18Tuj tzkij tx'otx' xi nma'ne cye cyc'wa'l tu'n mi'n tel cycano'n ti'j ju in cybincha'n 
cyman ex tu'n mi'n t-xi cyniman aju ctzajel cyma'n cyman, ex tu'n mi'n tbaj 
cytz'ilsan cyib cyu'n ke tilbilal nno'c cydiosin cyman. 

19Xi nma'ne cye cyja': Akine Cymane aju Cydiose. Japunx ke nleye ex ke 
nmandamyente cyu'ne, 

20cynimanxe ke k'ij te ojlabl tu'n tajben te jun techal ti'j yol cyaj bant ti'j wu'ne 
cyuc'ile; cyja'tzun c'elel cynic'e ti'j, akine Cymane aju Cydiose, nchiye cye. 

21Pero ax icx ke cyc'wa'l jaw cyi'n cyib wi'je. Minti' xi cyniman ke nleye ex minti' 
e japun ke nmandamyente cyu'n, aju in tk'o'n cychwinklal ka ma japun cyu'n, ex 

oc cyk'o'n te minti' cyajben ke k'ij te ojlabl. Cubtzun nximane tu'n ttzaj nk'oje 
cyi'j ex tu'n cynaj te jumajx wu'ne tuj tzkij tx'otx' tu'ntzun tjatz baj nk'oje. 

22Pero minti' o nbinchaye icju tu'ntzun mi'n tyolinjtz mya ba'n wi'je cyu'n ke 
nasyon akeju otok cyil tej cyetz wi'ne tuj Ejipt. 

23Tuj tzkij tx'otx' xi nma'ne jun yol axix toc cye: Oc che bajel nsputune tuj tcyakil 
nasyon twitz tx'otx', 

24tu'nju minti' e japun ke nmandamyente cyu'n, el cyic'un ke nleye, oc cyk'o'n te 
minti' tajben ke k'ij te ojlabl ex o'cx e c'ulun cywitz ke tilbilal akeju in che c'ulun 
cyman cywitz. 

25Cyja'tzun e je'x nk'o'ne ke ley mya ba'n cye ex ke mandamyent minti' cyank'ibl 
cyu'n. 

26Xi nk'o'ne ambil cye tu'n tbaj cytz'ilsan cyib, tej t-xi cyi'n cyoyaj cywitz ke 
tilbilal ex cub cypatun tnejel cycy'ajal te chojbil. O nbinchaye jlu tu'n ttzaj tchi 
cyi'j ex tu'n tel cynic' ti'j, akine Dios. 

27Atzun teya xjal, k'manxa cye aj Israel: Atzun jlu in tma'n Kman: Ax icx ti'j jlu ke 
ktzan cymane o tz'el cypa'n cyib wi'je ex minti' o japun nyole cyu'n. 

28Tej cypon wi'ne tuj tx'otx' otok txi ntziyane cye, nok oc tcyil jun tal witz ex ka 
jun tze' nim t-xak, atzun xi cyk'o'n chojbil tuc'ix cyoyaj aju nimxix in tzaj nk'oje 
tu'n, ax icx atzun cub cyko'n perjum at tc'oc'jal ex cub cyk'o'n cyoyaj ta'l twitz 
uva. 

29Xitzun nkanine cye: ¿Ti t-xilen ju tal witz jatum in che'x aje c'ulul? Nchiye cye. 
Ex oc k'o'n tbi lugar lu, Lugar jatum in che c'ulun ke xjal mya ocslal, ex ax tbi toc 
ja'lo. 

30K'manxa cye aj Israel cyja': Atzun jlu in tma'n Kman: ¿Tiku'n ma baj cytz'ilsan 
cyibe ic tza'n o cybincha ktzan cyxe'chele? ¿Tiku'n minti' ma chinx cynimane ex 
ma che oc tene c'ulul cywitz ke tilbilal ic'unxix wu'ne? 

31Oc in xi cyk'o'ne cyoyaje ex oc nno'cx cypatune cyc'wa'le tuj k'ak' te chojbil, 
tu'n jlu cucx tbaj cytz'ilsan cyibe cyu'n ke tilbilal. ¿Jacupe txi ntzak'we'ne cyxjele 
tu'nju cytene icju, akeye aj Israel? Akine Dios in xi nma'ne jun yol axix toc, mlay 
txi ntzak'we'ne cyxjele. 

32Mlay japun cyximbetze tu'n cyoque ic tza'n ke mastl nasyon twitz tx'otx', akeju 
in che c'ulun twitz tze' ex twitz abj. 

33Akine Dios cxel nma'ne jun yol axix toc: Tuc'il nim wipumale ex tuc'il nim 
ntx'u'jile chin cawile cyibaje. 

34Che ajetz wi'ne cyxol ke nasyon jatum cysputun cyibe ex che oquel nchmo'ne 
tuc'il nim wipumale ex tuc'il nim ntx'u'jile. 

35Che xel wi'ne tuj tzkij tx'otx' cye tnam, ex atzun cbel cycastiwoye wu'ne, 

36ic tza'n tej tcub cycastiw ktzan cyxe'chele wu'ne ojtxi tuj tzkij tx'otx' Ejipt. 
Akine Dios in chin k'mante jlu. 

37Cheba che bajel wajla'ne ic tza'n jun pastor in baj tajla'n ke t-ẍne'l, ex cbantel 
wu'ne tu'n t-xi cynimane ju yol cyjel bant ti'j wu'ne cyuc'ile. 

38Che elel npa'ne cyi'je keju in jaw cyi'n cyib wi'je, ex keju o tz'el cypa'n cyib wi'je 
che eletz wi'ne tuj cytx'otx' stranjer xjal jatum najlke ja'lo; atzun cye mlay che 
ocx tuj cytx'otx' aj Israel. C'eleltzun cynic'e ti'j, akine Dios. 

39Akeye aj Israel, atzun jlu in tma'n Kman: Ka cyc'i'ye tu'n cynimane weye, 
cyxi'ye c'ulul cywitz ke tilbilal akeju nno'c cydiosine, pero te tibajxi che nimale 
weye, ex mlay tz'oc cyk'o'ntle nbiye xjan te minti' tajben tu'nju oyaj in bant 
cyu'ne, ex tu'nju in che c'ulune cywitz ke tilbilal. 

40Cycyakil aj Israel che c'ulul weye twi witz xjansa'maj wu'ne, twi witz ma' twa'l 
at cyxol aj Israel, aju tcub tuj tx'otx' etzan wu'ne. Akine Dios in chin k'mante jlu: 
Atzun che c'metel wu'ne tuc'il tzalajbil; atzun cxel nkanine cye tu'n ttzaj cyi'n 
oyaj weye, ex tu'n ttzaj cyi'n aju tnejel twitz cyawal in jaw ex cycyakil cyoyaj 
cbajel cyxjansa'n tu'n toc te weye. 

41Octzun cyajtz wi'ne cyxol ke tnam ex cyxol ke nasyon jatum cysputun cyib ja'lo, 
ex oc cyoc nchmo'ne juntl maj, che c'meteltzun wu'ne ic tza'n jun oyaj at tc'oc'jal, 
ex cywitz cycyakil nasyon cxel nyec'un wibe ka xjan kine. 

42Octzun cypon wi'ne tuj tx'otx' Israel, aju tx'otx' otok txi ntziyane tu'n t-xi 
nk'o'ne cye ktzan cyxe'chele, c'eleltzun cynic'e ti'j, akine Dios. 

43Atzun tzul ti'j cyc'u'je tcyakilju cybinchbene mya ba'n aju otok baj cytz'ilsan 
cyibe tu'n, ex ctzajel cych'ixwiye cyi'jxe tu'n tlaj nimcu mya ba'n otok 
cybinchaye. 

44Akeye aj Israel, oc nbincha'ye xtalbil cyeye tu'n tjaw nimsa'n nbiye, ex mlay 
cub cycastiwoye wu'ne ic tza'n cybinchbene mya ba'n ex plojxix, c'eleltzun 
cynic'e ti'j, akine Dios, chi Kman Dios. 

Aju castiw ctzajel tibaj tx'otx' tuj tnayaj k'ij 

45Tzaj yolin Kman wuc'ile ex tma cyja': 

46Aya xjal, que'yinxa tumlal tx'otx' tuj tnayaj k'ij, k'manxa tyola ti'j, k'manxa aju 
yol cxel nma'ne teya ti'j chc'ul at tuj tnayaj k'ij, 

47ex k'manxa cyja': Atzun jlu in tma'n Kman: Akine chin oquel koptz'inte k'ak' 
ti'ja ex che bajel tz'e'y cycyakil ke tze' cha'x ex tzkij tu'n; cc'antel k'ak' ex mlayx 
yupj, ex cbajel tz'e'y cywitz cycyakil xjal tu'n, cxel ke' tuj tx'otx' tuj tbank'ab k'ij, 
max cpol baj tuj tx'otx' tuj tnayaj k'ij. 

48Ex oc cyila' cycyakil xjal, akine Dios otok chin oc k'onte k'ak' ti'j, ex aju k'ak' lu 
mlayx yupj, chi Dios. 

49Xi ntzak'we'ne: Ay Nman, ke xjal lu in cyma'n wi'je cyja': Aju yol in tma'n xjal 
lu, mi jun nne'l tnic' ti'j, che chi. 

Ezequiel 21 

Aju t-spad Kman 

1Tzaj yolin Kman wuc'ile ex tma cyja': 

2Aya xjal, que'yinxa tumlal tnam Jerusalén ex k'manxa tyola cyi'j ke lugar jatum 
in che c'ulun xjal. K'manxa aju yol cxel nma'ne teya ti'j tx'otx' Israel, 

3ex k'manxa cyja': Atzun jlu in tma'n Kman: Ma chin oque aj k'oj cyi'je. Cjawitz 
wi'ne nspadiye tuj tjayil ex che bel nbyo'ne ke xjal tz'aklxix ex ke aj il. 

4Ax toc cjawitz wi'ne nspadiye tuj tjayil tu'n cycub nbyo'ne cycyakil xjal tz'aklxix 
ex cycyakil aj il, cxelx ke' wu'ne tuj tx'otx' tuj tbank'ab k'ij ex cpol baj wu'ne tuj 
tx'otx' tuj tnayaj k'ij. 

5C'elel cynic' cycyakil xjal ti'j, akine Dios otok chin jatz k'inte nspadiye tuj tjayil, 
ex mlayx txi nc'u'ntle. 

6Aya xjal, tjaw ayayana cyuwxix tu'n ta'w bis, tjaw ayayana cywitz ke xjal. 

7Katzun ma tzaj cykanin teya: ¿Tiku'n in ayayana? ka che chi, k'manxa cye cyja': 
In chin ayayane tu'n tlaj tkanil ti'j jun ch'ix tul canun, ex cycyakil xjal che cyjel 
ten minti' cyipun ex che elel bakchaj cyk'ab; mi jun ctel tipun, cycyakil ctzajel 
lu'lun cykan tu'n cyxobil. Ch'ix tul canun jlu, chicuya cye. Akine Dios in chin 
k'mante jlu. 

8Tzaj yolin Kman wuc'ile ex tma cyja': 

9Aya xjal, k'manxa aju yol cxel nma'ne teya, atzun jlu in tma'n Kman chicuya cye 
xjal: Banimaj ttzi spad ex jakumaj ti'j. 

10Banimaj ttzi' tu'n cybyet xjal tu'n, ex jakumaj ti'j tu'n tkoptz'aj. Mlay ko tzalaj 
ti'j jlu porque ma tz'el ic'un tvar ncy'ajale mer ic tza'n nok alcyex jun tze'; 

11baj jaku'n ti'j tu'n ttzyet tu'n k'abaj. Banimaj ttzi' ex jakumaj ti'j tu'n tocx k'ot 
tuj tk'ab byol xjal. 

12Atzun teya xjal, tjaw sch'ina ex tjaw ok'a, porque aju spad banin tten tu'n cycub 
byo'n ke xjal etzan wu'ne, cyuc'ix cycyakil keju in che cawin cyxol aj Israel. 
Banimaj cysentens tu'n cycyim junx cyuc'il ke xjal etzan wu'ne; cyja'tzun 
k'ajtza'n oca ttzi t-xu'ca tu'n bis. 

13Ax toc che oquel xjal tuj malbil. Yajtzun ka ma tz'el ic'un tvar ncy'ajale ex ka 
mi'n xcyaj ten, ¿titzun c'oquel? Akine Dios in chin k'mante jlu. 

14Aya xjal, k'manxa cye aju yol cxel nma'ne teya; yucunxa t-spadiye ela' maj tuc'il 
nim tk'oja. Atzun tajben spad lu tu'n cybyet xjal tu'n, puro xobajilxix oc tbiyan, 
ex nno'c t-xobtza'n xjal tuj tcyakil part. 

15Tu'n spad lu ctzajel cyxobil xjal ex che cymel nim xjal tu'n tuj tcyakil ja. Cpol ju 
spad wu'ne tu'n cycyim xjal tu'n. Aju spad jakumaj ti'j tu'n tkoptz'aj ti'j ex 
banimaj ttzi' tu'n cybyet xjal tu'n. 

16Aya spad, byoncuya ke xjal ate' tuj bank'abaj ex tuj nayaj ex cyuj cycyakil pac'. 

17Ax icx weye cxel nyucune ju spad ocxi tjatz baj nk'oje. Akine Dios in chin 
k'mante jlu. 

18Tzaj yolin Kman wuc'ile ex tma cyja': 

19K'oncuya techal cabe be, tu'ntzun tbet ju rey te Babilonia tuj, tuc'ix t-spad. 
Cycabil be il ti'j tu'n cyex jlet tuj junx tnam, ex jatum in xi ke' junjun be, cbel 
tk'o'na jun techal tu'n tk'mante alcye tnam in pon ju be. 

20Ba'n tu'n tcub tk'o'na techal be jatum tu'n t-xi bet rey tuc'il t-spad. Jun techal 
cbel tk'o'na ti'j ju be in xi' tuj tnam Rabá cye aj Amón, atzun juntl techal cbel 
tk'o'na ti'j ju be in xi' tuj tnam Jerusalén, aju tnam toc muro ti'j tuj tx'otx' Judá. 

21Aju rey te Babilonia cbel ten k'il swert jatum in che tzaj ke' ke cabe be: che 
bajel tyucun ke plech, c'oquel ten kanil xjel cye ke tilbilal, ex cbajel tque'yin tuj 
cyc'u'j ke alumaj, aju cytx'otx' tbi. 

22Tuj tbank'ab c'oquex ten aju plech in tyec'un ti'j tnam Jerusalén, ex atzun t-
xilen jlu: Il ti'j tu'n toc tzokpaj ti'j cyuc'il ke macbil te k'ojbil, ex tu'n t-xi tk'o'n 
orden tu'n cybyet xjal, tu'n cyjaw sch'in oc toc k'oj, tu'n cyoc tzokpaj cyi'j ke 
tlamel tnam, tu'n tjaw cybincha'n cyxwe'tzbil ti'j ex tu'n tbaj cytxolban cyib 
ti'jele. 

23Tuj cywitz ke xjal najlke tuj Jerusalén mya ax toc aju tkanil lu, tu'nju otok bant 
ti'j jun cyyol tuc'il rey te Babilonia. Atzunte rey ctzajel tna'n aju cybinchben mya 
ba'n, ex che tzyetel tu'n. 

24Cyja'tzun akine Dios in xi nma'ne jlu: Ke cybinchbene mya ba'n ex plojxix ma 
che el tuj k'ancha'l; ma tz'el tuj k'ancha'l aju il in bant cyu'ne tuj tcyakilju in 
cybincha'ne. Cyja'tzun che tzyetele tu'n cyxi k'i'ne pres. 

25Atzun teya nejenel cye aj Israel, jumajx tk'on tiba tu'n tbinchanteya mya ba'n, 
lu in lak'ex ttzaj tk'ijlalil tu'n tc'monteya aju castiw cyuwxix. 

26Akine Dios in xi nma'ne jlu: C'elel k'i'n c'albil twi'ya, cbeletz k'i'n coron tjax tuj 
twi'ya, ex tcyakil cch'expetel; keju ch'in cyoclen che oquel te ma' cyoclen ex 
atzun keju ma' cyoclen che oquel te minti' cyoclen. 

27Tcyakil bi'x cbel xitj ex mlay jaw bincha'n juntl maj; maxi cjawil bincha'n juntl 
maj ocxi tul aju xinak at toclen tu'n tjaw tbincha'n. Ex tetzun cxel nk'o'ne oclenj. 

Ctzajel castiw cyibaj aj Amón 

28Aya xjal, k'manxa cye aj Amón aju yol cxel nma'ne teya: Tu'nju in che xmayin 
cyi'j aj Israel, lu spad ma jatz tuj tjayil banin tten tu'n cybyet xjal tu'n ex jakumaj 
ti'j tu'n tkoptz'aj ex tu'n cynaj xjal tu'n. 

29Mya ax toc aju in tzaj yec'un cye ic tza'n tuj witzic', ex aju tkanil in cyma'n ti'j 
ju tzul puro nic'aj yol. Tu'n spad c'elel tamtz'u'n cywi' ke xjal akeju jumajx cyk'on 
cyib tuj mya ba'n. Ch'ix tul lak'e' tk'ijlalil tu'n tcub cycastiw. 

30Cyk'on cu'xe cyspadiye tuj tjayil. Che najelxe wu'ne twitz ju tx'otx' jatum e itz'je 
ax tuj cytanmiye, 

31ctzajel nk'oje cyibaje ic tza'n jun k'ak' xobajilxix; ex che xel nk'o'ne tuj cyk'ab 
ke xjal tx'u'j cywi' ex byol xjal ke. 

32C'oquel tk'ak'al cytanmiye ex cbel xitun, c'elel bet cychc'ele tuj tcyakil tx'otx', 
ex mi jun tzul na'nte cyeye. Akine Dios ma chin k'mante jlu. 

Ezequiel 22 

Aju nimcu mya ba'n cybincha aj Jerusalén 

1Tzaj yolin Kman wuc'ile ex tma cyja': 

2Aya xjal, k'oncuya t-sentens tnam nojni tu'n byol xjal. K'manxa tcyakil 
cybinchben mya ba'n ex ic'bilxix, 

3ex cxel tma'na cye cyja': Atzun jlu in tma'n Kman: Akeye aj Jerusalén in cub 
cybyo'n cyxjalile ex in cub cybincha'ne ke tilbilal te cydiose, tu'n jlu in baj 
cytz'ilsan cyibe, ch'ix tul canun or tu'n cynaje. 

4Tu'nju tcublen cybyo'ne xjal ma che oque at cyile, ex cyu'n ke tilbilal in cub 
cybincha'ne ma baj cytz'ilsan cyibe; tu'nju mya ba'n in bant cyu'ne ma tzul lak'e' 
or tu'n cynaje ex ma pon baj cyk'ijlalile. Cyja'tzun cxel nk'o'ne ambil tu'n cyoc 
yaso'ne cyu'n mastl tnam ex tu'n cyoc xmayine cyu'n cycyakil nasyon. 

5Ke nasyon nikayin ate' ex keju najchak ate' oc che xmayil cyi'je tu'nju mya ba'n 
yolbil cyeye ex mya tuj tumel cybinchbene. 

6Ke cawil cyxol aj Israel, tu'nju at cyoclen, in cub cybyo'n nimcu xjal. 

7Ke xjal najlke tuj tnam Jerusalén nne'l cyic'un cyman ex cytxu', in cybincha'n 
mya ba'n cyi'j ke stranjer xjal, in baj cyyajla'n ke xjal minti' cyman ex cytxu' ex 
ke meba xu'j. 

8Mya xo'n cyu'n ke lugar xjansa'maj wu'ne ax icx ke k'ij te ojlabl. 

9Tu'n si'mj yol in che cyim xjal cyu'n; in che wa'n ti'j jun nintz wa'n in cub ic'san 
cywi' ke witz te nimsabl cye tilbilal, ex in cybincha'n aju puro plojxix. 

10At junjun in che yaẍin tuc'il t-xu'jil cyman, ex ka cyuc'il ke xu'j tuj tk'ijlalil oc in 
c'u'l ẍwo'j cyi'j. 

11At junjun in cybincha'n aj pajil tuc'il t-xu'jil cyuc'il, ex junjuntl in che cub tan 
tuc'il cylib, a jlu ch'ixbajilxix, ex junjuntl in che yaẍin tuc'il tme'jel cyman. 

12At junjun aj Jerusalén in cyc'mo'n pwak tu'n tcub cybyo'n ke xjal, ex at junjun 
in xi cyk'o'n cypwak te ch'ex pero nim ta'l nne'l cyi'n, in baj cyyajla'n ke cyuc'il 
tu'n cyoc te k'inun, ex nnic' nna'njtze cyu'n. Akine Dios in chin k'mante jlu. 

13Nim in chin k'ojine cyi'je tu'n tlaj in baj cyyajla'ne ke xjal ex tu'n tlaj ju in cub 
cybyo'ne ke xjal. 

14¿C'ic'expe cyu'ne ex ctelpe tipun cyk'abe oc tpon tk'ijlalil tu'n tcub cycastiwoye 
wu'ne? Akine Dios in chin k'mante jlu ex cjapunel wu'ne: 

15Che xel nsputune cyuj cycyakil nasyon ex cyuj cycyakil tnam, ex cbajel ntx'jo'ne 
tcyakilju cytz'ilile. 

16Ctzajel cych'ixwiye cyxol ke nasyon, ex c'elel cynic'e ti'j, akine Dios. 

17Tzaj yolin Kman wuc'ile ex tma cyja': 

18Ic cyten aj Israel te weye ic tza'n tz'is in jaw tibaj k'an c'uxbil, estaño, c'uxbil, 
plom ex ka sak pwak, oc tocx k'o'n tuj k'ak'. 

19Cyja'tzun akine Dios in xi nma'ne jlu: Tu'nju cycyakile ma che oque ic tza'n tz'is 
minti' tajben, cyja'tzun che oquel nchmo'ne tuj tnam Jerusalén, 

20ic tza'n sak pwak, k'an c'uxbil, c'uxbil, plom ex estaño junx in che ocx k'o'n tuj 
k'ak' ex in jaw xupit k'ak' cyi'j tu'n cycub ulj, cyja'tzun weye ctzajel nim nk'oje, 
che oquel nchmo'ne tuj tnam ex che bel ulje wu'ne. 

21Ax toc ctzajel nim nk'oje ex cjawil nxupine k'ak' cyi'je, ex che oquel nchmo'ne 
tuj tnam tu'ntzun cycub ulje tu'n k'ak'. 

22Ic tza'n in cub ulj sak pwak tuj k'ak', cyja'xtzun che bel ulje tuj tnam, ex 
cyja'tzun c'elel cynic'e ti'j, akine Dios ma tzaj nim nk'oje cyi'je. 

23Tzaj yolin Kman wuc'ile ex tma cyja': 

24Aya xjal, k'manxa cye aj Israel cyja': Aju cytanmiye tcub jun castiw tibaj, minti' 
in tzaj jbal ex minti' a' tuj, 

25ke cawil ate' cyxole ic cyten ic tza'n balun in che tzanun ex in baj cytzakan 
cycanb; tuj cytanmi in cub cybyo'n ke xjal, nne'l cyelk'a'n cyk'inumabl xjal ex in 
che cyaj ten nimcu xu'j meba cyu'n tu'nju otok cub cybyo'n cychmil. 

26Ke pal ate' tuj tnam lu in baj cych'expu'n ke nleye ex in baj cytz'ilsa'n ke ti'xti 
xjansa'maj wu'ne; tuj cywitz junx ta' ju xjan tuc'il ju tz'il, ex minti' in cyk'o'n 
xnak'tzbil cye xjal tu'n tel cynic' ti'j alcye sak ex alcye tz'il. Minti' in xi cyniman 
aju k'ij te ojlabl ex minti' ma chinx cyniman. 

27Ke nejenel tuj tnam lu ic cyten ic tza'n ke xo'j in baj cytzakan cycanb, banin 
cyten tu'n cycub cybyo'n ke xjal tu'ntzun cyoc te k'inun. 

28Keju nno'c cyk'on cyib te nsanjele in cub cyewan aju il in bant cyu'n xjal; ic tten 
jlu ic tza'n nno'c k'o'n tc'a' jun tcajonil ja; in cyma'n ka at in tzaj yec'un cye ic 
tza'n tuj witzic' ex in cyma'n tkanil ju tzul pero minti' in japun. Ex in cycyuwsa'n 
ka akine in chinx k'mante ju yol cye, ex minti' we in chin yolin cyuc'il. 

29Ke xjal ate' tuj tnam in baj cyyajla'n ke cyuc'il ex in che elk'an; nne'l cyi'n ke 
ti'xti at cye meba xjal ex cye keju minti' at cye; in cub cyyajla'n ke stranjer xjal ex 
minti' in xi cybincha'n cyi'j. 

30O chin jyone ti'j jun xjal cyxol aj Jerusalén tu'n tjaw tbincha'n aju muro jatum 
otok cub xitj, ex tu'n tcub ten nwitze tuj tpa'xil, tu'ntzun mi'n tnaj tnam wu'ne, 
pero minti' o cnet jun wu'ne. 

31Cyja'tzun ma cub cycastiw wu'ne ex ma che naj wu'ne tu'n nk'oje mer ic tza'n 
k'ak', tu'n tlaj cybinchben mya ba'n. Akine Dios in chin k'mante jlu. 

Ezequiel 23 

Aju tnam Samaria tuc'ix Jerusalén cyerman cyib ex aj il ke 

1Tzaj yolin Kman wuc'ile ex tma cyja': 

2Aya xyal, attok cabe xu'j junx cytxu'. 

3Akeju cabe xu'j lu k'apojxtok ke xi cyk'on cyib tu'n cyyaẍin tuj Ejipt; ex atzun 
baj xk'u'yin cyim tnejel maj. 

4Ahola tbi aju tzicbaj (ex atzun in yolin ti'j tnam Samaria), atzunju tz'inbaj 
Aholiba tbi (ex atzun in yolin ti'j tnam Jerusalén). E jaw wi'ne te nxu'jile, ex e tzaj 
ncy'ajale ex nme'jele cyi'j. 

5Xi lpe' Ahola ti'j juntl xinak acux at tuj ncwente, ex oc t-xo'n tgan cyi'j ke tyaẍ, 
akeju soldad aj Asiria. 

6Toclex cyxbalun tbanilxix ẍjulin que'yin, cycyakil ke jlu nejenel ke ex cawil ke, 
cu'xun ke tbanilxix che que'yin, ex cyjax ke cyibaj chej, 

7xi tk'on tib Ahola tu'n tyaẍin cyuc'il keju mas tbanilxix ate' cyxol aj Asiria, ex baj 
ttz'ilsan tib tu'nju oc ten c'ulul cywitz ke tilbilal. 

8Minti' cyaj tcolin tu'n tyaẍin, ic tza'n otok tbincha tuj Ejipt. Tej k'apojxtok e cub 
tan nimcu xinak tuc'il ex atzun e baj xk'u'yin tnejel maj ke tim, nimxix e yaẍin 
tuc'il. 

9Tu'ntzunju xi nk'o'ne tuj cyk'ab aj Asiria akeju tyaẍ ex otok tz'oc t-xo'n tgan 
cyi'j, 

10ex atzun ke jlu el k'inte t-xbalun; ex xi cyi'n ke tal, xinak ex xu'j, atzun te cub 
byo'n tu'n spad, ex el tkanil cyxol mastl xu'j tej tcub tcastiw tu'n tlaj tbinchben 
mya ba'n. 

11Tcyakil jlu o til Aholiba aju tz'inbaj, ex masque icju pero masxix oc jawni twitz 
ex mas xi tk'on tib tu'n tyaẍin ic tza'n otok tbincha ttzic. 

12Ax icx te oc t-xo'n tgan cyi'j aj Asiria, cycyakil ke jlu nejenel ke ex cawil ke, 
k'ojlel ke, toclex cyxbalun tbanilxix que'yin, cyjax ke cyibaj chej, ex cu'xun ke 
tbanilxix che que'yin. 

13El nnic'e ti'j, icx te otok baj ttz'ilsan tib ex otok tz'oc lpe' ti'j tbinchben ttzic. 

14Atzun te, masxix xi tk'on tib tu'n tyaẍin: O til cyilbilal aj Babilonia tz'ibamaj ke 
twitz ja ex cyak che que'yin; 

15cycyakil ke jlu ic che que'yin ic tza'n ke xjal aj Babilonia ma' cyoclen tu'n 
cycawin, toc c'albil c'u'jbaj cymij ex toc c'albil cywi' ma' tkan. 

16Tej tque'yinte cyilbilal aj Babilonia, bi'x oc t-xo'n tgan cyi'j ex e je'x t-sama'n 
sanjel tuj Babilonia; 

17e ultzun ke aj Babilonia ex e cub tan tuc'il, baj cytz'ilsa'n tu'n cyyaẍbil. Tejtzun 
tbaj tz'ilsa'n cyu'n, e je'l tic'un. 

18Xi'xixtzun tk'on tib tu'n tyaẍin cywitz xjal, xi tyec'un t-ximlal ski't ti'j, atzun 
weye el wic'une ic tza'n otok tz'el wic'une aju ttzic. 

19Pero masxix xi tk'on tib tu'n tyaẍin, ex tzaj tna'n ic tza'n otok tbincha tej matok 
k'apojxtok tej tyaẍin tuj tx'otx' Ejipt, 

20ex oc t-xo'n juntl maj tgan cyi'j aj Ejipt akeju jawni che yaẍin. 

21Aya Aholiba o tajbeya tu'n tyaẍina ic tza'n o tbinchaya tuj Ejipt tej tbaj xk'u'yin 
tima tej k'apojxtoka. 

22Cyja'tzun akine Dios in xi nma'ne jlu: Che tzajel nsama'ne ke tyaẍa k'ojlel ti'ja, 
akeju e je'l tic'una. Tuj tcyakil part che tzajel nsama'ne k'ojlel ti'ja, ake jlu: 

23ke aj Babilonia, ke aj Caldey, ke aj Pecod, ke aj Soa, ke aj Coa, ex cycyakil aj 
Siria: Cycyakil ke jlu cu'xun ke tbanilxix che que'yin, nejenel ke, cawil ke ma'xix 
cyoclen, ex cyjax cyibaj chej. 

24Che tzajel k'ojlel ti'ja tuc'il nim cyajlal carwaj ex nim cyajlal soldad; cbajel 
cytxolban cyib ti'ja k'i'mlex cymacbil in ajben tuj k'oj, tjax cypas c'uxbil, ex 
k'i'mlex cymakbil, ex cxel nk'o'ne ambil cye tu'n tcub tcastiwoye cyu'n, ex cbel 
ycastiwoya cyu'n ic tza'nx cye cyley. 

25Ctzajel nimxix nk'oje ti'ja ex ctzajel nim cytx'u'jil aj k'oj ti'ja; c'elel cykesin 
ttxa'na ax icx ke t-ẍcyina, ex atzun keju che cyjel ank'in, byo'n che bel tu'n spad. 
Cxel cyi'n ke tala xinak ex ke tala xu'j, ex te bajsbil cbel tz'e'ya tu'n k'ak'. 

26C'elel cyi'n ke t-xbaluna, ex cxel cyi'n ke ti'xti tbanilxix ex wi'yilxix at teya. 

27Cyja'tzun ctelba wu'ne ti'ja tu'n tcyaj tcolina tyaẍbila ex tcyakilju mya ba'n pon 
tc'u'ja ti'j tuj Ejipt, ex mlay pontl tc'u'ja ti'j tcyakil jlu ex mlay tzaj tna'ntla aju 
tnam Ejipt. 

28Atzun jlu in nma'ne, akine Dios: Cxe'l nk'o'na tuj cyk'ab ke nasyon akeju e je'l 
tic'una, ex mya ba'n e je'l tuj twitza. 

29C'elel ic'una cyu'n ex che oquel te tajwil tcyakilju otok tcambaya tu'n 
tak'unbena, ex cyjel skite' ti'ja te jumajx cyu'n; cyjel k'ancha'lin t-ximlala aju 
ajben tu'na tu'n tyaẍina, tuc'ix ju mya ba'n pon tc'u'ja ti'j ex aju tyaẍbena. 

30Tcyakil jlu cbajel ti'ja tu'nju xi tk'on tiba tu'n tyaẍina cyuc'il ke mastl nasyon, 
ex baj ttz'ilsan tiba tu'nju c'uluna cywitz ke tilbilal nno'c cydiosin xjal. 

31El tcano'na tbinchben ttzica; cyja'tzun ax c'abj cxel tc'a'na tcu'x tuj vas ic tza'n 
te ttzica. 

32Atzun jlu in xi nma'ne, akine Dios: Ax c'abj cxel tc'a'na ic tza'n xi tc'a'n ttzica, 
tcu'x tuj jun vas matij, ma' tuj ex ma' t-xe', nojni tuj tu'n xmaybil ex tu'n ic'bil, 

33nojni tuj tu'n xitbil teya. Ex tu'ntzun jlu cyjel chyo'n twi'ya ex cyjel c'ixbiya tu'n. 
Atzun tvas ttzica Samaria. 

34Cxel tc'a'na ocxi tbaj tu'na, ex cbel tbuchina aju vas ex che elel ttzakina ke tima. 
Akine Dios ma chin k'mante ju yol lu. 

35Akine Dios in xi nma'ne jlu: Tu'nju ma tzic' nna'njtze tu'na ex ma tz'ajtz tk'o'na 
ttzal ti'ja nwitze, cbel tcastiwoya tu'nju pon tc'u'ja ti'j nimcu mya ba'n ex tu'n tlaj 
tyaẍbena. 

36Tzaj tma'n Kman weye cyja': Aya xjal, ¿tajpeya tu'n tcub tk'o'na t-sentens 
Ahola tuc'ix Aholiba? K'ma'nca tibaj cywitz aju cybinchben ic'bilxix. 



1472 

 

 
Mam del Norte 

© 1993 Sociedades Bíblicas Unidas. 
  

 

 

37Ake xu'j lu ma chin cyaj coline cyu'n ex at tic'len chic' ti'j cyk'ab tu'nju tcublen 
cybyo'n xjal. Ma che oc ten c'ulul cywitz ke tilbilal, ex ke nc'wa'le e tzaj cyi'j ma 
tz'ocx cypatun tuj k'ak' te nimsabl cye ke tilbilal nno'c cydiosin. 

38Ax icx ma cybincha jlu wi'je: Tuj junx k'ij baj cytz'ilsa'n njaye xjanxix ex ma 
tz'oc cyk'o'n te minti' tajben ke k'ij te ojlabl. 

39T-xilenxi cyk'o'n cyc'wa'l te chojbil cywitz ke tilbilal, ax k'ij e ocx tuj njaye xjan 
ex baj cytz'ilsa'n. Atzun jlu cybincha tuj njaye. 

40Ex xi cysama'n sanjel txcolte cye ke xinak te najchak, ex e ul ke xinak. Atzun 
cye ke cabe xu'j lu e baj chin, oc cyk'o'n tc'a' cywitz ex oc cyk'o'n ke ti'xti tbanilxix 
cyi'j, cyuc'ix ke ti'xti wi'yilxix, tu'ntzun cyc'met ke xinak cyu'n; 

41e cub ke' twi' jun watbil tbanilxix, ex cub cyk'o'n jun mes cywitz, tibajtzun ju 
mes lu cub cyk'o'n storac ex aseyt aju xjansa'maj tu'n tajben weye. 

42O binjtz in che sch'in nimcu xjal in che ic'san nink'ij; atzun ke xinak otok che ul 
tzajni ke tuj tzkij tx'otx', oc cyk'o'n tkul k'abaj ti'j cyk'ab ke cabe xu'j ex jax 
cyk'o'n coron tbanilxix tuj cywi'. 

43Atzun weye o nmaye: ¿Ocpetzun che yaẍil ke xinak lu cyuc'il ke xu'j akeju ojtxi 
tzyet cyu'n tu'n cyyaẍin? 

44Porque ma che ul tuc'il Ahola ex tuc'il Aholiba tu'n cycub tan cyuc'il, ic tza'n in 
che ul xjal cyuc'il ke xu'j jawni cywitz cyuc'il xinak, ke xu'j lu jumajx mya ba'n ke. 

45Pero ake xinak tz'aklxix cbel cyk'o'n cysentens ke xu'j lu jawni cywitz cyuc'il 
xinak, ax cysentens cbel ic tza'n cysentens ke xu'j jawni cywitz cyuc'il xinak ex 
byol xjal ke. Porque in che yaẍin ex byol xjal ke. 

46Atzun jlu in tma'n Kman: E tjaw cychmon cyib xjal k'ojlel cyi'j, e ttzaj cyxobil 
cyu'n ex e t-xi cyelk'a'n aju at cye; 

47che oquel xo'n tu'n abj cyu'n ke aj k'oj cyi'j ex che bel byo'n tu'n spad; che bel 
byo'n ke cyal xinak ex ke cyal xu'j, ex c'oquel k'o'n tk'ak'al cyja. 

48Cbel naj wu'ne aju mya ba'n in binchanjtz tuj tnam lu. Cyja'tzun ctzajel tchi cyi'j 
cycyakil xu'j ex mlay che oc lpe'tl ti'j cybinchben mya ba'n. 

49Atzun cyeye akeye cabe xu'j, oc cyc'maye castiw ti'j cybinchbene mya ba'n ex 
ti'j ju il cybinchaye tej cyc'ulune cywitz ke tilbilal. C'eleltzun cynic'e ti'j, akine 
Dios. 

Ezequiel 24 

Aju techal ti'j jun c'il 

1Tuj tlajin k'ij te tlajin xjaw te tbelajin abk'i, tzaj yolin Kman wuc'ile ex tma cyja': 

2Tz'iban cu'xa aju tajlal xjaw te k'ij ja'lo, porque ja'lo ma tz'oc tzokpaj rey te 
Babilonia k'ojlel ti'j tnam Jerusalén. 

3Ex k'manxa jun techal cye xjal cyc'i' che bin, tu'n tajben te jun yec'bil te cye. 
K'manxa cye aju yol cxel nma'ne teya: K'on jaxa jun c'il tibaj k'ak' ex k'on cu'xa 
a' tuj; 

4K'on cu'xa ela' piẍ twitz chibj tbanilxix tuj, aju nne'l ti'j tcux ẍne'l ex ti'j ttzal ti'j, 
ax icx k'on cu'xa ke bak tbanilxix. 

5K'intza jun ẍne'l tbanilxix ex k'on ocxa nim si' tjak', tu'ntzun tloklon wen ocxi 
cytzk'aj ke bak. 

6Porque in tma'n Kman cyja': Ay bec'bil twitz tnam nim byol xjal at tuj. Ic tten ic 
tza'n jun c'il ma tzaj jlet lan tuj, ex aju lan mlayx jaw twitz c'il. K'in jatza ke twitz 
chibj, junjun tjatz tu'na, ocxi minti'tl tcyaj ten tuj c'il. 

7Nojni tuj tnam tu'n cychc'el xjal e cub byo'n; ex mya twitz tx'otx' tcub chic', 
nokwit tcub twitz tx'otx' jacwitlo cub naj tu'n kuk, pero jlu tcub tibaj pic minti' 
tx'otx' tibaj. 

8Ax cyjel nk'o'ne chic' tibaj pic minti' tx'otx' tibaj, cyja'tzun mlayx bant tmakset 
tibaj, tu'ntzun ttzaj nimxix nk'oje cyi'j ex tu'n tcub cycastiw wu'ne, chi Dios. 

9Porque in tma'n Kman cyja': Ay bec'bil twitz tnam at nim byol xjal tuj. Ax kine 
chin oquel chmonte si' ti'j. 

10Chmo'n oca nim si' tjak' c'il ex e tc'ant-xix k'ak' tjak' wen ex e cytzk'aj ke twitz 
chibj, ocxi taj tzkij ta'l ex ocxi cybaj tz'e'y ke bak; 

11Bix jax tk'o'na c'il juntl maj tibaj k'ak' aju minti' tuj, ocxi toc ju c'il scolin tu'n 
k'ak' ex ocxi t-sakix minti'tl tz'il ti'j; ex ocxi tcub naj aju lan otok tzaj jlet tuj. 

12Masque bant icju pero atx lan tuj, minti' ma sakix mi tu'n k'ak'. 

13Tz'ilxix cybinchbene mya ba'n, akeye aj Jerusalén, o wajbeye tu'n cysakixe 
wu'ne tuj cytz'ilile, pero minti' ma che sakixe. Maxi che sakixtele ocxi tcub 
nk'o'ne nim cycastiwoye. 

14Akine Dios ma chin k'mante jlu ex cbantel wu'ne icju. Ax kine chin binchalte ex 
mlayx tzic'x ti'j; mlay tzaj tz'e'y nc'u'je cyi'je ex mlay ch'expet nximbetze ti'j ju 
cbantel cyi'je wu'ne. Cbel cycastiwoye wu'ne tu'n tlaj cybinchbene mya ba'n. 
Akine Dios in chin k'mante jlu. 

Tej tcyim t-xu'jil Ezequiel 

15Tzaj yolin Kman wuc'ile ex tma cyja': 

16Jurat naj c'elel wi'ne ttxlaja aju t-xu'jila aju nimxix in tc'ujla'na. Pero mi'n 
wuyina, mi'n ok'a ex mi'n tz'etz ta'l twitza ti'j. 

17Mi'n xjik'bana cyuw ex mi'n tbinchaya ic tza'n in bant cyu'n xjal oc tcyim jun 
cyuc'il. Mi'n tz'el ti'na c'albil twi'ya ex mi'n beta minti' t-xajbiya toc; mi'n tz'oc 
tmaksi'na twitza te techal tbisa ex mi'n txi twa'na aju wabj in bant cyu'n xjal oc 
tcyim jun cyuc'il. 

18Te prim in yoline cyuc'il xjal, ex te kale atzun tcyim nxu'jile; te prim te juntl k'ij 
nbinchaye aju otok tzaj tma'n Kman weye. 

19Tzajtzun cyma'n xjal weye cyja': Chic'bantza keye ti t-xilen aju in tbincha'na. 

20Xitzun nma'ne cye: Tzaj yolin Kman wuc'ile ex tzaj tma'n cyja': 

21K'manxa cye aj Israel cyja': Atzun jlu in tma'n Kman: Cbajel nxitune njaye, aju 
k'uklxix cyc'u'je ti'j ka cyuwxix tten, aju nimxix cyganiye tu'n cyque'yine ti'j, ex 
aju nim in che tzalaje ti'j; ke cycy'ajale ex ke cyme'jele ma che cyaj ten tuj 
Jerusalén che bel byo'n tu'n spad. 

22Ex k'manxe cye cyja': Cbantel cyu'ne ic tza'nx weye ma nbincha, mlay tz'oc 
cymaksi'ne cywitze te techal cybise, ex mlay txi cywa'ne aju wabj in bant cyu'n 
xjal oc tcyim jun cyuc'il. 

23Mlay tz'el cyi'ne c'albil cywi'ye ex mlay che bete minti' cyxajbiye toc. Mlay che 
wuyine ex mlay che jaw ok'e. Che cyjel tene minti' cyipune tu'n tlaj ju 
cybinchbene mya ba'n, ex che jawil ok'e cyxolxe, chicuya cye. 

24Ate Ezequiel jun yec'bil te cyeye, ex tcyakilju ma tbincha oc cbantel cyu'ne. 
Octzun tpon tk'ijlalil tu'n ttzaj jlu, c'elel cynic'e ti'j, akine Dios. 

25Aya xjal, cbel nxitune njaye at cyxol, aju k'uklxix cyc'u'j ti'j ka cyuwxix tten, aju 
in che tzalaj ti'j tu'nju tbanilxix ex nim cygan tu'n toc cyque'yin. Ax icx che elel 
wi'ne ke cycy'ajal ex cyme'jel. 

26Tuj k'ij lu, tzul jun xjal k'olte tkanil teya, aju otok tzokpaj. 

27Tujtzun k'ij lu cjaketel ttzi'ya, ex cbantel tyolina tuc'il ju xjal otok tzokpaj, ex 
mlay tentla te men. Cyja'tzun tten c'oquela te jun techal cye tnam xjal, ex atzun 
cye c'elel cynic' ti'j, akine Dios. 

Ezequiel 25 

Cbel cycastiw aj Amón 

1Tzaj yolin Kman wuc'ile ex tma cyja': 

2Aya xjal, que'yinxa tumlal cytanmi aj Amón ex k'manxa cye aju mya ba'n oc 
cybincha. 

3K'manxa cye tu'n cybinte aju yol in xi nma'ne cye cyja': E jaw sch'ine tu'n 
tzalajbil tej cylonteye otok cub xitj njaye, ex otok baj xitj cytanmi aj Israel ex keju 
najlke tuj Judá otok che'x k'i'n pres tuj juntl tnam najchak. 

4Cyja'tzun che xel nk'o'ne tu'n cycyaj tene tjak' cycawbil ke tnam te tumlal 
tjawitz k'ij, c'elel cyetzan cytx'otx'e, ex cbel cyk'o'n cyja xbalun cyxole jatum tu'n 
cycub ten. Atzun ke che xel nic'bente twitz cyawale ex cxel cyc'a'n cyc'aye lech. 

5Aju tnam Rabá c'oquel wu'ne te cywabl chej camey, atzunte tnam Amón c'oquel 
wu'ne te cywabl ẍne'l. C'eleltzun cynic'e ti'j, akine Dios. 

6Akine Dios cxel nma'ne jlu: Akeye aj Amón o jaw txak'an cyk'abe, o che jaw 
t'icpaje tu'n tzalajbil, ex o tz'el cyic'une cytanmi aj Israel. 

7Cyja'tzun cbel cycastiwoye wu'ne ex che xel nk'o'ne cye ke nasyon tu'n tel cyi'n 
tcyakilju at cyeye. Che najele wu'ne cyxol mastl tnam, che bel naje wu'ne cyxol 
ke nasyon, bi'x che najele cycyakile. C'eleltzun cynic'e ti'j, akine Dios. 

Cbel cycastiw aj Moab 

8Akine Dios in xi nma'ne jlu: Ke aj Moab ex ke aj Seir in cyma'n: Aju tnam Judá 
junx ta' ic tza'n ke txkantl nasyon. 

9Cyja'tzun che tzajel wi'ne ke aj k'oj tu'n cyoc tzokpaj cyi'j ke tnam ate' ttxa'nile 
tx'otx' Moab, ex che bel nxitune cycyakil tnam ate' tuj tx'otx' Moab, cyuc'ixpe ke 
tnam Bet-jesimot, Baal-meón ex Quiriataim, akeju mas tbanilxix ke. 

10Cxel nk'o'ne cytx'otx' aj Moab tuc'ix cytx'otx' aj Amón cye ke xjal najlke tuj 
tjawitz k'ij, cyja'tzun cyxol ke nasyon mi jun xjal tzul na'nte ju tnam Amón. 

11Cbel cysentens aj Moab wu'ne ex c'eleltzun cynic' ti'j, akine Dios. 

Cbel cycastiw aj Edom 

12Akine Dios in xi nma'ne jlu: Ke aj Edom o xelin cyu'n cyi'j ke aj Judá, ex tu'n jlu 
at cyil. 

13Tu'ntzun jlu akine Dios in xi nma'ne jlu: Cbel cycastiw aj Edom wu'ne, che najel 
ke xjal ex ke alumaj, ex bi'x cbajel xitj tcyakil wu'ne. Che cymel ke xjal tu'n spad, 
ctzajelx ke' tuj tnam Temán cpol baj tuj tnam Dedán. 

14Cxelil wu'ne cyi'j aj Edom cyu'n aj Israel; cbel cyk'o'n nim cycastiw aj Edom 
tu'nju at nim ntx'u'jile cyi'j. Cyja'tzun c'elel cynic' ti'j oc t-xelin wu'ne. Akine Dios 
in chin k'mante jlu. 

Cbel cycastiw aj Filistey 

15Akine Dios in xi nma'ne jlu: Ke aj Filistey ma xelin cyu'n, tuc'il cyanmi nojni 
tu'n ic'bil; atxix ojtxi aj k'oj ke cyi'j aj Israel, ex oc tilil cyu'n tu'n cynaj. 

16Tu'ntzun jlu akine Dios in xi nma'ne jlu: Cbel cycastiw aj Filistey wu'ne; che 
bajel naj ke aj Ceretey wu'ne, ax icx che najel wu'ne keju najlke ttzi mar. 

17Cxelil wu'ne cyi'j tuj jun tumel xobajilxix; cbel cycastiw wu'ne tuc'il ntx'u'jile. 
Oc tbant jlu, c'eleltzun cynic' ti'j, akine Dios. 

Ezequiel 26 

Cbel cycastiw aj Tiro 

1Tuj tnejel k'ij te xjaw te tjunlajin abk'i, tzaj yolin Kman wuc'ile ex tma cyja': 

2Ke xjal te tnam Tiro o cyma ti'j tnam Jerusalén cyja': Aju tpwertil ja te c'aybil 
cyxol ke nasyon ma baj buchj. Atzun weye ma chin cambane ja'lo. Ctel nimxix 
nk'inumable, atzunte tnam Jerusalén ma cub xitj, che chi. 

3Cyja'tzun akine Dios in xi nma'ne jlu: Akeye aj Tiro, chin oquele aj k'oj cyi'je. 
Che tzajel wi'ne nimcu nasyon tu'n cyk'ojin cyi'je, ic tza'n in jaw xtulk'in mar, 

4cbel cyxitun ke muro toc ti'jele cytanmiye, ax icx ke ja ma' cywa'l te cycolbil 
cyibe. Tuc'ixpe tx'otx' cbajel ntz'iso'ne, ex junx te pic cyjel ten minti' tx'otx' tibaj. 

5Tuj tmijil mar c'oquel te tzkijsabl cye xyub tzuybil cyiẍ. Akine Dios in chin 
k'mante jlu. C'elex cyelk'a'n ke nasyon tcyakilju at tuj tnam Tiro. 

6Ke xjal najlke cyuj ke aldey te tnam Tiro che bel byo'n tu'n spad. C'eleltzun 
cynic' ti'j, akine Dios. 

7Akine Dios in xi nma'ne jlu: Ctzajel nsama'ne Nabucodonosor aju rey te tnam 
Babilonia, at tuj tx'otx' tuj tbank'ab k'ij, aju rey at nimxix tipun cywitz cycyakil 
rey, c'oqueltzun tzokpaj ti'j tnam Tiro. Tzul cyuc'il chej cyuc'ix carwaj, cyuc'ix ke 
xjal k'ojlel cyjax cyibaj chej, ex cyuc'il nim soldad. 

8Che bel byo'n tu'n spad ke xjal najlke tuj aldey te tnam Tiro; cjawil tbincha'n 
rey jun muro ti'jele tnam, cjawil tbincha'n t-xwe'tzbil tu'n toc tzokpaj ti'j ex che 
oquel tzokpaj ke soldad ti'j, banin cyten tuc'il cymakbil. 

9Che oquel tzokpaj ti'j tnam tuc'il máquina in ajben te xitbil muro, ex tu'n barret 
cbel cyxitun ke ja ma' cywa'l te cycolbil cyib. 

10Octzun tocx rey te Babilonia ttzi tpwertil tnam, c'oquex ic tza'n in che ocx ke 
xjal tuj jun tnam otok cub ti'j, che oquextzun nim chej, ex cbajel noj tuj tnam tu'n 
kuk oc tjaw tu'n cykan; che tzajel lu'lun ke muro tu'n cyk'ajk'ajel ke carwaj ex 
tk'ajk'ajel cykan chej cyjax ke k'ojlel cyibaj. 

11Cbajel cywaban ke chej cyuj cycyakil cay. Cbel tbyo'n rey cycyakil ke xjal tu'n 
spad, ex che ic'el tz'ak ke tkan ja, akeju cyuwxix cyten. 

12C'elel k'i'n cyk'inumable cyu'n, cxel cyelk'a'n cyc'a'ẍe, cbel cyxitun ke muro toc 
ti'jele tnam; ax icx ke ja tbanilxix che que'yin, ke viga, ke abj, ke ttx'akan tze' ex 
ke ttx'akan ja otok che cub xitj che xel cyxo'n tuj mar. 

13Cyja'tzun bi'x cwebel tk'ajk'ajel cybitze wu'ne, ex mlay binjtz juntl maj 
tk'ajk'ajel twi' cychinbe arpa. 

14C'oquel cytanmiye wu'ne te jun pic minti' tx'otx' tibaj, c'oquel te tzkijsabl cye 
xyub tzuybil cyiẍ, ex mlayx jaw bincha'n juntl maj. Akine Dios in chin k'mante 
jlu. 

15Akine Dios in xi nma'ne jlu ti'j ju tnam Tiro: Ke tnam ate' ttzi'yile mar che tzajel 
lu'lun oc cybinte tk'ajk'ajel oc tcub xitj tnam Tiro, oc cyjaw ayayan keju otok che 
c'ixbi ex oc cybyet ke xjal najlke tuj. 

16Cycyakil ke rey in che cawin cyuj ke tnam ate' ttzi'yile mar che beletz tuj 
cyk'ukbil, c'elel cyi'n cyẍjo'w, icx cyxbalun tbanilxix que'yin; ex tu'n cyxobil che 
bel ke' twitz tx'otx' ex che tzajel lu'lun tcyakil or tu'n cyxobil oc cylonte aju otok 
baj ti'j tnam Tiro. 

17Cxeltzun cybitzan ju bitz lu te bis ti'j tnam Tiro: Tza'n tten ma cub xitja, aya 
tnam najlke xjal tuja, akeju in che ak'nan tuj mar, aya tnam tbanilxix yolbil teya. 
Aya, cyuc'ix ke xjal najlke tuja e oque nimxix cyipune cywitz ke mastl tnam ate' 
ttzi'yile mar, ex ke mastl tnam tzaj cyxobil cyu'ne. 

18Atzun ja'lo, tu'nju ma cub xitja in che lu'lun tu'n cyxobil ke tnam ate' ttzi'yile 
mar. Ja'lo tu'nju ma cub naja, ma che jaw sec'paj ke tnam ate' ttzi'yile mar. 

19Atzun jlu in xi nma'ne, akine Dios: Bi'x cbel xitja wu'ne ic tza'n ke tnam jatum 
mi jun xjal najl tuj. Ex cyjel mulk'aja wu'ne tjak' mar ma' t-xe; 

20max cpola tuj cynajbil cyimni, jatum ate' ke xjal e ank'in tuj tk'ijlalil ojtxi. 
Cbelex nxo'ne max t-xe'pun tx'otx' jatum ate' ke tnam o che cub xitj te jumajx, ex 
cnajala cyxol keju o che cyim. Mlayx che najan juntl maj ke xjal tuja, ex mlayx jaw 
bincha'na juntl maj cyxol ke xjal itz'x ke twitz tx'otx'. 

21Oc cylonte xjal jlu bi'x che jawil sec'paj ti'ja ex bi'x cnajela. Che jyol ke xjal ti'ja 
ex mlay cneta cyu'n. Akine Dios in chin k'mante jlu. 

Ezequiel 27 

Bitz te bis tu'nju naj tnam Tiro 

1Tzaj yolin Kman wuc'ile ex tma cyja': 

2Aya xjal, bitzanxa ju bitz lu te bis 

3ti'j tnam Tiro, aju tcub ttzi mar ex nnegosyarin cyuc'il mastl tnam ate' ttzi'yile 
mar. K'manxa, chitzun Kman in tma'n cyja': Aya tnam Tiro, o tmaya cyja': 
Tbanilxix kine ex minti' npaltile, chiya; 

4aju tmojonila najchak in pon baj tuj mar, ic ttena ic tza'n jun barc tbanilxix oc 
que'yina cyu'n keju e binchante teya. 

5Cycyakil ke tz'lom ate'c ti'ja tzajni k'i'n ke twi witz Senir; aju tze' ma' twa'l tcub 
tuj tmija, atzun el ti'j tze' wi'ten tzajni k'i'n twi witz Líbano; 

6ke palet in che ajben te yucul teya, atzun elni ke ti'j tze' c'ol tzaj k'i'n tuj tx'otx' 
Basán; ke tz'lom e ajben ti'ja, e tzaj k'i'n tuj mlaj tx'otx' te tnam Chipre ex 
lo'tzimaj cywitz tu'n marfil. 

7Aju xbalun tjaw twitz cya'j tu'n t-xi lamo'na tu'n cyk'ik', tzaj k'i'n tuj Ejipt, 
slapun twitz ex lino ttx'otx'il, ex ajben teya te bander; aju xbalun jax ten te t-
xmu'ja ẍk'ilin ex ẍjulin que'yin, atzun tzaj k'i'n tuj mlaj tx'otx' te tnam Elisa. 

8Ke xinak yucul palet ti'ja tzajnitok ke tuj tnam Sidón ex tuj tnam Arvad, ke xinak 
yucul teya, nimtok cynabl at ex ax aj Tiro ke. 

9Ke tij xjal at cynabl te tnam Gebal atzun ke in che baj lo'tzintok ke tpa'xil ti'ja 
tu'n k'ol. Cycyakil keju yucul barc tuj mar e negosyarin tuc'ila ti'j tc'a'ẍa. 

10Ke xinak te tnam Persia, Lidia ex Libia cyoc ke te soldad tu'na cyxol ke mastl t-
soldadiya; jaw cyyobin cymakbil ex cypasbil c'uxbil ti'ja, ex mejor oc que'yina 
cyu'n. 

11Ke xjal te tnam Arvad, cyuc'ix ke t-soldadiya e jax ten xk'ukil cywi' ke muro toc 
ti'ja, ex cywi' ke tjaya ma' cywa'l e jax ten ke xjal te Gamad xk'ukil tnam. Oc 
cyyobin cymakbil ti'j tcyakil tnukbil muro toc ti'ja, cyu'ntzun ke jlu tbanilxix oc 
que'yina. 

12Tu'nju nimtok tk'inumabla at in che lok'ontok aj Tarsis ti'j tc'a'ẍa, ex te twi 
tc'a'ẍa tzaj k'o'n sak pwak, c'uxbil, estaño ex plom. 

13Ax icx ke tnam Grecia, Tubal ex Mesec e lok'on tuc'ila, ex tzaj cyk'o'n xjal ex ke 
ti'xti k'an c'uxbil cytx'otx'il te chojbil te tc'a'ẍa. 

14Ke xjal najlke tuj tnam Bet-togarma tzaj cychjo'n twi tc'a'ẍa tu'n chej ba'n che 
ikan iktz, tu'n chej ikal xjal ex tu'n chej mul. 

15Ke xjal te tnam Rodas e lok'on tuc'ila. O negosyarina cyuc'il nimcu tnam ate' 
ttzi'yile mar, ex chjet twi tc'a'ẍa cyu'n tu'n marfil ex tu'n tze' cyuwxix, ébano tbi. 

16O negosyarin tnam Edom tuc'ila, tu'nju at nimcu txcaj tc'a'ẍa: Te twi tc'a'ẍa tzaj 
cyi'n ke tal abj tbanilxix ex wi'yilxix, ax icx ke xbalun ẍjulin che que'yin, ke xbalun 
slapun cywitz, ke xbalun lino, ex ke tal abj tbanilxix corales ex rubiyes cybi. 

17Ax icx e negosyarin ke aj Israel ex ke aj Judá tuc'ila, ex chjet twi tc'a'ẍa cyu'n 
tu'n triw in jaw tuj tnam Minit, ex tu'n pan pastel, tu'n ta'l cab, tu'n aseyt ex tu'n 
bálsamo. 

18Aju tnam Damasco nimxix o lok'on tuc'ila ti'j nimcu txcaj tc'a'ẍa ex ti'j 
tk'inumabla; ex chjet twi tc'a'ẍa cyu'n tu'n ta'l twitz uva in tzaj tuj tnam Helbón 
ex tu'n lan tzajni tuj tnam Zahar. 

19Max tuj tnam Uzal tzaj cyi'n aj Dan ex aj Javán ta'l twitz uva, te twi tc'a'ẍa, tuc'ix 
c'uxbil tx'inomaj, tuc'ix canela ex ptz'on at tc'oc'jal. 

20Aju tnam Dedán o lok'on tuc'ila ex chjet twi tc'a'ẍa tu'n tu'n cysiy chej. 

21Ke aj Arabia ex cycyakil ke nejenel te tnam Cedar e lok'on tuc'ila, ex chjet twi 
tc'a'ẍa cyu'n cyu'n tal ẍne'l ex ke ẍne'l ex ke tman chip. 

22Ke comersyant te Sabá ex te Raama e lok'on tuc'ila, ex chjet twi tc'a'ẍa cyu'n 
tu'n ela' txcaj perjum tbanilxix ex cyu'n ke tal abj tbanilxix ex wi'yilxix ex tu'n 
k'an pwak. 

23Tuc'ila e negosyarin ke tnam Harán, Cane ex Edén, cyuc'ix ke comersyant te 
Sabá, te Asiria ex te Quilmad; 

24tzaj cyc'a'yin xbalun wi'yilxix teya, ex mant xbalun ẍk'ilun que'yin, ex xbalun 
slapun twitz, ex ke xbalun junxilchak que'yin cyilbilal, in che cub k'o'n twitz 
tx'otx' te cyk'ukbil xjal, ex sakbak xpotx'in tten. 

25Ke barc te tnam Tarsis in che ul lepchix jun ti'j juntl, k'i'mlex c'aẍjel cyu'n te 
teya. Ic ttena ic tza'n jun barc max tuj tmijil mar, nojni tcyakil tuj tu'n k'inumabl. 

26Ke yucul palet ti'ja, atzun keju e je'x k'inte teya max tuj tmijil mar, pero baj 
xituna tuj tmijil mar tu'n cyk'ik' in tzaj tuj tjawitz k'ij. 

27Aju tk'inumabla, aju tc'a'ẍa, ke yucul teya ex ke yucul palet ti'ja, ke calpinter 
ti'ja, ke c'ayil tc'a'ẍa, ke t-soldadiya ex cycyakil ke xjal ikan tu'na, che cupunel 
max t-xe'pun mar tuj tk'ijlalil oc t-xi mulk'aja. 

28Tu'n tk'ajk'ajel cywi' ke yucul teya che tzajel lu'lun ke xjal ate' ttzi'yile mar. 

29Cycyakil ke yucul palet cyuj mastl barc ex cycyakil ke yucul barc che eletz tuj 
barc tu'n cyul ttzi tx'otx'. 

30Cjawil tk'ajk'ajel cywi' ex che jawil ok' ti'ja tuc'il nim cybis. Cjawix cyk'o'n kuk 
tuj cywi' ex cbajel cytolin cyib tuj tza'j. 

31Tu'n tlaja cbel cymatzo'n ttzmal cywi', c'oquel cyk'o'n cyxbalun ch'i'x twitz ex 
che jawil ok' ti'ja tuc'il nim cybis. 

32Cxel cybitzan jun bitz te bis, ex tu'n cybis cxel cyma'n cyja': ¿Alcye jun jacu pon 
ic tza'n tnam Tiro, aju tnam ma naj tuj tmijil mar? 

33Oc in che pon ke tc'a'ẍa cyuj ke tnam ttzi'yile mar, in che jaw tzalaj nimcu 
nasyon tu'na. Tu'nju nimxix tk'inumabla ex nimcu txcaj tc'a'ẍa e oc ke rey te 
twitz tx'otx' k'inun tu'na. 

34Atzun ja'lo ma baj naja tu'n mar, ma txi mulk'aja max t-xe'pun a'. Ke tc'a'ẍa ex 
cycyakil ke xjal ikan tu'na ma che'x mulk'aj tuc'ila max t-xe'pun mar. 

35In che sec'paj ti'ja cycyakil ke xjal najlke cyuj ke tnam ate' ttzi'yile mar. Atzun 
in che lu'lun tu'n cyxobil ke cyrey, ex k'ancha'l ti'j cywitz ka in che xob. 

36Bi'x ma che jaw sec'paj ke comersyant cye txkantl nasyon tu'nju ma cub xitja. 
Xobajilxix ma tz'oc que'yina; ex te jumajx ma naja. 

Ezequiel 28 

Cbel tcastiw rey te tnam Tiro 

1Tzaj yolin Kman wuc'ile ex tma cyja': 

2Aya xjal, k'manxa jlu te rey te tnam Tiro: Atzun jlu in tma'n Kman: Ma jaw 
tniman tiba tuj tanmiya, ex ma tmaya cyja': Akine Dios, k'ukl kine tuj tk'ukbil 
Dios ex txolin wi'je tu'n mar, chiya. Pero teya mya Diosa, nok o'cx jun xjala ex tuj 
t-ximbetza ka junx ta' tnabla ic tza'n tnabl Dios. 

3¿Maspetzun at tnabla twitz Daniel? ¿Ojtzki'npetzun tu'na tcyakilju at tuj ewaj? 

4Tu'nju tnabla ex tojtzkibla ma cnet nimxix tk'inumabla, ma baj tchmo'na nim 
k'an pwak ex sak pwak. 

5Tu'nju nimxix tnabla ti'j c'aẍjel ma chmet tk'inumabla, ex tu'nju tk'inumabla ma 
jaw tniman tiba. 

6Cyja'tzun in tma'n Kman cyja': Tu'nju in tma'na ka ic tnabla ic tza'n tnabl Dios, 

7che tzajel wi'ne ke stranjer xjal k'ojlel ti'ja, ke xjal lu puro tx'u'j ke, cjawitz cyi'n 
cyspad tuj tjayil tu'n cyoc tzokpaj ti'ja, aya tbanilxix que'yina ex at nimxix tnabla, 
ex c'elel k'i'n toclena cyu'n. 

8Cbelex xo'na cyu'n tuj cynajbil cyimni, ex cymela cyu'n tuj tmij mar. 

9¿Cucxpe cxel tma'na ka aya Dios oc tcub tena cywitz ke byol teya? Tuj cyk'ab 
keju che bel byonte teya mya Diosa, nok o'cx jun xjala. 

10Cymela cyu'n ke stranjer xjal, ic tza'n in che cyim ke xjal mya nimal Dios ke. 
Akine Dios in chin k'mante jlu. 

Bitz te bis ti'j rey te tnam Tiro 

11Tzaj yolin Kman wuc'ile ex tma cyja': 

12Aya xjal, bitzanxa jun bitz te bis ti'j rey te tnam Tiro, ex k'manxa cyja': Atzun 
jlu in tma'n Kman: Aju ttena nej tz'aklxixa, nimxix tnabla ex jumajx tbanilxix 
que'yina. 

13Nej, atzun cub tena tuj Edén tuj tkan tawal Dios, toctok tcyakil txcaj tal abj 
tbanilxix ex wi'yilxix ti'j t-xbaluna, atzun ke jlu: Rubí, crisólito, jade, topasio, 
cornalina, jaspe, zafiro, granate ex esmeralda; k'an pwakile ke adorn toc ti'ja, 
banimaj ke atxix tuj k'ij tej tcub bincha'na. 

14Aya querubín ma' toc toclena ex toca te xk'ukil, akine in cub k'onte teya twi 
witz xjan te Dios; atzun o tena ex o betjeya cyxol ke abj in c'ant k'ak' cyi'j. 

15Atxix tuj k'ij tej tcub bincha'na, tz'aklxixa ex minti' tpaltila, pero te tibajxi 
tbinchaya aju mya ba'n. 

16Tu'nju nimxix tc'a'ẍa, o tbinchaya nim mya ba'n cyi'j xjal ex o tbinchaya il, 
cyja'tzun ex nlajo'na twi' ju witz te Dios, ex nlajo'na cyxol ke abj in c'ant k'ak' 
cyi'j, aya querubín toca te xk'ukil. 

17Jaw tniman tiba tu'nju tbanilxix que'yina; ex tu'nju nim t-spic'umala, oca te 
minti' tnabla. Cu'x nxo'na tu'n tcu'puna twitz tx'otx', ex oc nk'o'na tu'n cyxmayin 
ke rey ti'ja. 

18Nimxix il o tbinchaya ex nimxix o sbuna tej tc'ayina mya tuj tumel ti'j tc'a'ẍa, 
ex tu'ntzun jlu ma baj ttz'ilsa'na ke ja jatum in c'uluna. Cyja'tzun, ti'jxa o tz'el 
c'ant jun k'ak' wu'ne ma baj tz'e'ya tu'n. Ja'lo cycyakil in che que'yin ti'ja ma cub 
tza'jixa twitz tx'otx'. 

19Cycyakil ke nasyon ojtzki'n twitza cyu'n bi'x in che jaw sec'paj oc tilwaja cyu'n. 
Xobajilxlix ma tz'oc que'yina; ex te jumajx ma naja. 

Cbel cycastiw aj Sidón 

20Tzaj yolin Kman wuc'ile ex tma cyja': 

21Aya xjal, que'yinxa tumlal tnam Sidón ex k'manxa cye xjal aju mya ba'n o 
cybincha. 

22K'manxa cyja': Atzun jlu in tma'n Kman: Ma chin oque aj k'oj cyi'je, akeye aj 
Sidón; cxel nyec'une wipumale cyxole. Oc tcub cysentense wu'ne ex oc t-xi 
nyec'une cyeye ka xjan kine, c'eleltzun cynic'e ti'j, akine Dios. 

23Cxel nsama'ne tx'u'j yabil cyi'je ex cbetel cychc'ele cyuj cay; che cymel tu'n 
spad ke xjal najl tuj tnam Sidón oc cyoc tzokpaj ke aj k'oj cyi'j tuj tcyakil pac' te 
tnam. C'eleltzun cynic'e ti'j, akine Dios. 

24Ke nasyon cyvesin cyib cyuc'il aj Israel ex ma che el ic'unte cye, mlay che octl 
te cye ic tza'n jun ch'i'x tz'u'p twi' ex nimxix ta'w. C'eleltzun cynic'e ti'j, akine 
Dios. 

25Akine Dios in xi nma'ne jlu: Oc cytzaj nchmo'ne ke aj Israel cyxol ke nasyon 
jatum cysputun cyib, cxel nyec'un wibe cywitz ke nasyon ka xjan kine. Che najal 
juntl maj aj Israel tuj cytx'otx', aju tx'otx' xi nk'o'ne te nmajene Jacob. 

26Atzun che ank'il tuj txubtxaj ex segurxix, cjawil cybincha'n cyja ex cbelex 
cyawa'n tkan uva. Wu'ne cbel cysentens ke tnam cyvesin cyib cyuc'il aj Israel, 
akeju ma che el ic'unte cye. C'eleltzun cynic' aj Israel ti'j, akine Cydios. 

Ezequiel 29 

Cbel cycastiw aj Ejipt 

1Tuj tcablajin k'ij te tlajin xjaw ex te tlajin abk'i, tzaj yolin Kman wuc'ile ex tma 
cyja': 

2Aya xjal, que'yinxa tumlal tx'otx' Ejipt jatum in cawin Faraón, ex k'manxa te rey 
ex cye cycyakil aj Ejipt aju mya ba'n o cybincha. 

3K'manxa cyja': Atzun jlu in tma'n Kman: Ma chin oque aj k'oj ti'ja, aya Faraón 
rey te Ejipt, ic ttena ic tza'n jun nintz txcup tcu'xa tuj nima etzan tu'na, ex in 
tmana cyja': Weye aju nima Nilo, wu'ne o bant, chitzuna. 

4C'oquex nk'o'ne jun ganch tuj ttzi'ya, ex ke cyiẍ ate' tuj nima etzan tu'na oc 
nbinchaye tu'n cyoc cychmon cyib ti'j tpwakil ti'ja. Cjawitz njawo'ne tuj nima 
cyuc'ix cycyakil ke cyiẍ cychmon cyib ti'j tpwakil ti'ja. 

5Cxel nxo'ne max tuj tzkij tx'otx' cyuc'ix ke cyiẍ ate' tuj nima etzan tu'na; cbel 
tz'aka tuj cojbil ex mi jun cjawil k'inte teya tu'n tcu'x maku'na. Cxel nk'o'ne t-
ximlala te cychi' ke txcup te tjak' c'ul ex te cychi' ke c'utz. 

6Cycyakil xjal najl tuj tnam Ejipt c'elel cynic' ti'j ka akine Dios. Ke aj Israel e pon 
kanil onbil tuc'ila, pero oca te cye ic tza'n jun ajlaj tokokon ti'j. 

7Tej ttzaj tzyu'na cyu'n ic tza'n jun cy'ako'ch, atzun teya cub tokja ex c'ixbi cyxu'c 
tu'na; tej cyoc k'eje' ti'ja, atzun teya cub tokja ex e cub tz'ak twitz tx'otx' tu'na. 

8Cyja'tzun akine Dios in xi nma'ne jlu: Aya tnam Ejipt, che tzajel wi'ne ke aj k'oj 
tu'n cyoc tzokpaj ti'ja tu'n spad, ex tu'n cycub byo'n ke xjal ex ke alumaj cyu'n. 

9C'oquela te tzkij tx'otx' jatum minti' xjal najl tuj, ex c'elel cynic' xjal ti'j ka akine 
Dios. O tmaya cyja': Weye ju nima Nilo, wu'ne o bant, chitzuna. 

10Cyja'tzun ma chin oque aj k'oj ti'ja ex ti'j nima etzan tu'na. C'oquela wu'ne te 
tzkij tx'otx' xobajilxix ex minti' xjal najl tuj, cxelx ke' tuj Migdol cpol baj tuj tnam 
Asuán, ex max jatum ulni tmojonil tnam Etiopía. 

11Mi ke xjal ex mi ke alumaj che ic'el bet tuj ju lugar lu. Tuj enter 40 abk'i mi jun 
cnajal tuj. 

12C'oquel tx'otx' Ejipt wu'ne te jun lugar minti' xjal najl tuj, ic tza'n ke mastl tnam 
minti' xjal o che cyaj ten cyuj; bi'x cbel xitj ex tuj enter 40 abk'i mi jun cjawil 
binchante te juntl maj, mas pyor c'oquel ic tza'n ke mastl tnam o che cub xitj, ex 
ke xjal najl tuj che xel nsputune cyxol mastl nasyon. 

13Akine Dios in xi nma'ne jlu: Tbajlenxi 40 abk'i, che ajetz nchmo'ne juntl maj aj 
Ejipt jatum otok che baj nsputune. 

14Ke aj Ejipt, akeju otok che'x k'i'n pres, che ajetz meltz'aj wu'ne ex che najal tuj 
tx'otx' Patros, ax tuj cytanmi, ex atzun cbantel jun cawbil cyu'n ch'in toclen. 

15Aju cawbil lu c'oquel te minti' tipun cywitz mastl cawbil, ex mlay jaw ti'ntl tib 
tu'n tcawin cyibaj mastl nasyon. C'oquel wu'ne te ch'in tipun tu'ntzun mi'n 
tcawin cyibaj mastl nasyon, 

16mlay tz'oc ke'tl cyc'u'j aj Israel ti'j Ejipt, tzul ti'j cyc'u'j aju il otok cybincha tej 
cyxi' kanil onbil te. C'eleltzun cynic' aj Israel ti'j, akine Dios. 

17Tuj tnejel k'ij te tnejel xjaw ex tuj abk'i 27, tzaj yolin Kman wuc'ile ex tma cyja': 

18Ate Nabucodonosor aju rey te Babilonia, cyuc'ix ke t-soldad, o che k'ojin 
cyuwxix ti'j tnam Tiro; cycyakil o tzaj jilj ttzmal cywi' ex o baj tz'olj ttzal cyi'j tjak' 
iktz; pero mi Nabucodonosor ex mi ke t-soldad minti' ch'in cycamba tej cyk'ojin 
ti'j tnam Tiro. 

19Cyja'tzun akine Dios in xi nma'ne jlu: Cxel nk'o'ne aju tx'otx' Ejipt te 
Nabucodonosor tu'n toc te tajwil, ex c'elel ti'n tk'inumabl ex tcyakil aju at tuj, 
cchjetel twi cyc'u'j ke t-soldad tu'n tcyakilju cxel telk'a'n. 

20Cxel nk'o'ne aju tx'otx' Ejipt te Nabucodonosor te chojbil te, tu'nju o k'ojin 
nimxix ti'j tnam Tiro, porque weye o che ajben. Akine Dios in chin k'mante jlu. 

21Oc tbant jlu, cxel nk'o'ne nimxix cyipumal aj Israel, ex aya Ezequiel c-yolila 
cyxol minti' t-xobila. C'eleltzun cynic' ti'j, akine Dios. 

Ezequiel 30 

Cbel cycastiw aj Ejipt 

1Tzaj yolin Kman wuc'ile ex tma cyja': 

2Aya xjal k'manxa aju yol cxel nma'ne teya: Atzun jlu in tma'n Kman, chicuya: 
Cyjaw ok'e tu'n tlaj tk'ijlalil tzul, 

3ch'ix tul canun; ch'ix tul lak'e' tk'ijlalil castiw tu'n Kman, jun k'ij k'ek muj, atzun 
k'ij tu'n tcub cycastiw ke nasyon. 

4Tzul k'oj cyi'j aj Ejipt, ex ctzajel cyxobil aj Etiopía oc cycub byo'n nimcu xjal tuj 
Ejipt; cxel elk'a'n cyk'inumabl ex cbel xitun tnam Ejipt, cyuc'ix ke t-simyentil. 

5Ax icx che cymel ke soldad te tnam Etiopía tuj k'oj, icx te Libia ex te Lidia, ex ke 
soldad te tcyakil Arabia, te Cub ex cye txkantl tnam mojl cyyol tuc'il Ejipt. 

6Atzun jlu in tma'n Kman: Akeju in che onin ti'j Ejipt che cymel tuj k'oj. Cxelx ke' 
tuj Migdol ex cpol baj max tuj tnam Asuán. Aju tnimbil tib Ejipt tu'nju at tipumal, 
bi'x cnajel. Akine Dios in chin k'mante jlu. 

7C'oquel tx'otx' Ejipt wu'ne te jun lugar minti' xjal cnajal tuj, mas pyor ic tza'n ke 
mastl tnam minti' xjal cyuj, ex bi'x che bajel xitj tnam ate' tuj tcwent, mas pyor 
che oquel ic tza'n ke mastl tnam o che baj xitj. 

8Octzun toc nk'o'ne tk'ak'al tnam Ejipt, ex oc cynaj cycyakil keju in che onin ti'j, 
c'eleltzun cynic' ti'j, akine Dios. 

9Oc tpon tk'ijlalil tu'n tcub tcastiw tnam Ejipt, che xel nsama'ne ke sanjel tuj barc, 
tu'n t-xi cyk'o'n jun tkanil te xobtzabl cye ke xjal najlke tuj tnam Etiopía, akeju 
minti'tok in baj cyc'u'j, ex ctzajel t-xobil cyi'j. Ch'ix tul canun ju k'ij. 

10Akine Dios in xi nma'ne jlu: Cxel nsama'ne Nabucodonosor aju rey te Babilonia, 
tu'n tnaj tcyakil tk'inumabl Ejipt tu'n. 

11Cxe'l Nabucodonosor cyuc'ix ke t-soldad, akeju mas tx'u'j ke ic tza'n ke mastl 
nasyon, che xe'l xitil te tnam Ejipt, che oquel tzokpaj ti'j tuc'il cyspad, ex cyjel noj 
tuj tnam cyu'n tu'n cyimni. 

12Ctzkijel aju nima Nilo wu'ne, ex cxel nk'o'ne ju tx'otx' tuj cyk'ab ke xjal mya 
ba'n; cyu'n ke stranjer xjal lu cbajel naj ju tx'otx' Ejipt ex tcyakilju at tuj. Akine 
Dios in chin k'mante jlu. 

13Akine Dios in xi nma'ne jlu: Che bajel nk'uchine ke tilbilal, icx ke tilbilal nno'c 
cydiosin xjal tuj Menfis. Mi'n tentl jun cawil tuj Ejipt, ex ctel nimxix xobajil tuj 
tx'otx' Ejipt wu'ne. 

14Cbajel nxitune aju tx'otx' Patros, c'oquel nk'o'ne tk'ak'al tnam Zoán, ex cbel t-
sentens tnam Tebas wu'ne. 

15Ctzajel nimxix nk'oje ti'j tnam Sin aju in k'onte tipumal tnam Ejipt, ex nim 
cyajlal xjal che najel wu'ne tuj tnam Tebas. 

16C'oquel nk'o'ne tk'ak'al tnam Ejipt, ex cjawil cyxkutz'in cyib ke aj Sin tu'n ta'w; 
cbel tilj junjun piẍ muro ti'j tnam Tebas, ex cucx che yajletel ke aj Menfis. 

17Ke cu'xun te tnam On ex te tnam Bubastis che cymel tuj k'oj, ex atzun ke xu'j 
che xel k'i'n pres tuj juntl tnam. 

18Oc tnaj tipumal Ejipt wu'ne, aju in jaw tnimantok tib tu'n, bi'x c'oquel klolj 
twitz k'ij tuj tnam Tafnes, cbel ten k'ek muj tuj Ejipt, ex ke xjal najlke tuj che xel 
k'i'n pres tuj juntl tnam najchak. 

19Cbel cysentens aj Ejipt wu'ne, ex c'eleltzun cynic' ti'j, akine Dios. 

20Tuj twukin k'ij te tnejel xjaw te tjunlajin abk'i, tzaj yolin Kman wuc'ile ex tma 
cyja': 

21Aya xjal, o tokj tk'ab Faraón wu'ne, aju rey te Ejipt, ex mi jun nno'c k'anante, 
ex na'nx toc potzin ti'j tu'n tten tipun juntl maj ex tu'n tbant ttzyunte spad juntl 
maj. 

22Cyja'tzun akine Dios in xi nma'ne jlu: Ma chin oque aj k'oj ti'j Faraón aju rey te 
Ejipt. Che bel tokj cycabil tk'ab wu'ne, aju ba'nx ta' ex aju o tokj, c'eleltzun tz'ak 
spad tuj tk'ab wu'ne. 

23Che xel nsputune aj Ejipt cyxol mastl nasyon, ex cyxol mastl tnam. 

24Cxel nk'o'ne cyipun ke tk'ab rey te Babilonia, ex c'oquex nk'o'ne nspadiye tuj 
tk'ab. Atzunte Faraón che bel ntokine ke tk'ab, ex cjawil wu'yin twitz aj k'oj ti'j 
oc tna'nte otok c'ixbi tu'n. 

25Cxel nk'o'ne cyipun ke tk'ab rey te Babilonia, atzun ke tk'ab Faraón che elel 
bakchaj wu'ne. Oc t-xi nk'o'ne nspadiye tuj tk'ab rey te Babilonia ex oc t-xi tjato'n 
cyi'j aj Ejipt, c'eleltzun cynic' aj Ejipt ti'j, akine Dios. 

26Che xel nsputune aj Ejipt cyxol mastl tnam ex cyxol mastl nasyon, ex c'eleltzun 
cynic' ti'j, akine Dios. 

Ezequiel 31 

Ic tten Faraón ic tza'n jun tze' wi'ten 

1Tuj tnejel k'ij te toxin xjaw ex te tjunlajin abk'i, tzaj yolin Kman wuc'ile ex tma 
cyja': 

2Aya xjal, k'manxa te Faraón aju rey te Ejipt ex cye cycyakil ke t-xjalil: 

¿Alcye juntl ma' toclen ic tza'n teya? 

3Ic ttentok nasyon Asiria ic tza'n jun wi'ten twi witz Líbano, in cub t-xmu'jin ke 
mastl tze' cyu'n ke tk'ab tbanilxix che que'yin, matijxix twa'l max in japun tunen 
twitz cya'j. 

4Aju jbal ex aju a' in jatz jlet twitz tx'otx' e onin ti'j tu'n tch'iy; e jatz ke twi nima 
ttxlaj jatum tcubtok; ex ke nima lu baj cya'lin cycyakil ke tze' tuj chc'ul. 

5Tu'nju attok nim a' t-xe', ch'iyxix mas cywitz ke txkantl tze' tuj chc'ul; el jlet 
nimxix tk'ab ex e ch'iyxix wen. 

6Cycyakil txcaj jil ba'n che lipan twitz cya'j cybincha cyk'u' cyxol ke tk'ab; ex 
cycyakil txcaj txcup te tjak' c'ul e alin t-xe tkan. E najan nimcu nasyon tjak' t-
xlecumal. 

7A jlu jun tze' tbanilxixtok, ma' twa'l ex nmak ke tk'ab, tu'nju xi'yni ke tloc' tuj a'. 

8Minti' jun wi'ten tuj tkan tawal Dios pon ic tza'n te; minti' jun tzaj attok tk'ab ic 
tza'n te, minti' jun tze' castaño attok nim t-xak ic tza'n te, ex minti' jun tze' tuj 
tkan tawal Dios o pon que'ybilte tbanilxix ic tza'n te. 

9Wu'ne tbanilxix o tz'oc que'yin ex nimxix tk'ab; ke mastl tze' tuj Edén o che 
bisun tu'nju minti' e pon ic tza'n te. 

10Cyja'tzun, atzun jlu in tma'n Kman: Matijxix ma tz'oc twa'l tze' ex ma japun 
tunen max twitz cya'j; nimxix ma ch'iy ex nimxix ma jaw tniman tib. 

11Tu'ntzun jlu ma tz'el wic'une; cxel nk'o'ne tuj tk'ab jun nejenel stranjer xjal, ex 
c'oquel bincha'n ti'j ic tza'nx tbinchben mya ba'n. 

12Cjawil tx'emin cyu'n ke stranjer xjal mas tx'u'jxix ke ex cyjel cycolin; che elel 
tokj ke tk'ab ex che bel tz'ak cywi' ke witz ex cyuj ke chk'ajlaj, ex cyuj ke tkan 
xak, ex cycyakil ke xjal e najan tjak' t-xlecumal che elel ok ex cyjel cycolin. 

13Cycyakil txcaj jil ba'n che lipan twitz cya'j che tzajel najal cyxol ke tk'ab tze' 
otok cub tz'ak, ex cycyakil txcaj jil te tjak' c'ul che oquex ten cyxol ke tk'ab. 

14Ex minti'tl juntl tze' cch'iyil twa'l matijxix wen masque tcub nikayin ttxlaj a': 
masque bet nimxix a' t-xe' mlayx japun canun tunen max twitz cya'j, ex 
mi'nxixpe ch'iy twa'l. Cycyakil tcub cysentens tu'n cycyim, tu'n cyxi' tuj cynajbil 
cyimni tjak' tx'otx' ex tu'n cycu'pun cyuc'il keju ate' tuj mukbil. 

15Akine Dios in xi nma'ne jlu: Oc tcu'pun tuj cynajbil cyimni, tu'n bis ctzkijel 
wu'ne aju mar ma'xix t-xe'; che webel ke nima wu'ne ex icx ke a' tuj tk'ab xak; 
nok tu'n tlaj, ctzajel tbis ju witz Líbano wu'ne ex che tzkijel cycyakil ke tze' tuj 
chc'ul. 

16Oc tcu'pun wu'ne tuj cynajbil cyimni tu'n tpon cyuc'il keju o che cyim, bi'x che 
tzajel lu'lun ke nasyon tu'n tk'ajk'ajel oc tcu'pun tz'ak. Max tuj cynajbil cyimni 
ckebel cyc'u'j cycyakil ke tze' ate'tok tuj Edén, cyuc'ix ke tze' ate'tok twi witz 
Líbano, akeju tbanilxix che que'yin ex in bet a' cyxe'. 

17Ax icx cye che xe'l tuj cynajbil cyimni ic tza'n te, ex c'oquel cyjunin cyib cyuc'il 
keju o che cyim tuj k'oj, akeju e najan tjak' t-xlecumal cyxol ke nasyon. 

18Minti' jun tze' tuj Edén o pon que'ybilte tbanilxix ex matij twa'l ic tza'n te; 
masque icju, pero cxe'l tuj cynajbil cyimni cyuc'ix ke mastl tze' ate'tok tuj Edén, 
tu'n tnajan cyxol ke xjal mya nimal Dios ke, ex cyxol ke xjal e cyim tuj k'oj. Aju 
tze', atzun in yolin ti'j Faraón ex cyi'j cycyakil ke t-xjalil. Akine Dios ma chin 
k'mante jlu. 

Ezequiel 32 

Ic tten Faraón ic tza'n jun nintz txcup najl tuj mar 

1Tuj tnejel k'ij te tcablajin xjaw ex te tcablajin abk'i, tzaj yolin Kman wuc'ile ex 
tma cyja': 

2Aya xjal, bitzanxa ju bitz lu te bis ti'j Faraón aju rey te Ejipt: Ic ttena ic tza'n jun 
balun cyxol ke nasyon; ic ttena ic tza'n jun nintz txcup najl tuj mar: In xpurin a' 
tu'n tkana tuj nima, ex tu'n tkana in baj ttz'ilsa'na a' ex in yucch tu'na. 

3Atzun jlu in tma'n Kman: Cxel nxo'ne nxuybe tibaja, atzun nim cyajlal tnam ex 
cyu'ntzun ctzyetela wu'ne. 

4Oc cjawitz wi'ne tu'n tjawila twitz tx'otx' ex cyjel pale'ya wu'ne twitz tx'otx'. Che 
tzajel wi'ne cycyakil txcaj jil in che lipan twitz cya'j tu'n cycub we' tibaja, ex cxel 
chyo'n tchibjala cyu'n cycyakil txcup te tjak' c'ul. 

5Cbel nk'o'ne tchibjala k'ayni cywi' ke witz ex cywitz ke chk'ajlaj cyxol witz. 

6Cbajel ac'ix twitz tx'otx' tu'n tchc'ela wu'ne ex cpol ac'ix max cywi' ke witz, ex 
che nojel ke tk'ab xak tu'n. 

7Oc tnaja wu'ne, cmaksetel twitz cya'j ex c'oquel yupj cywitz ke che'w; c'oquel 
nk'o'ne muj twitz k'ij ex mlay tzaj tk'o'n xjaw t-spic'umal. 

8Tu'n tlaja che belex nyupune cycyakil ke spic'un in che koptz'aj twitz cya'j, ex 
cnojel tuj ttanmiya wu'ne tu'n klolj. Akine Dios in chin k'mante jlu. 

9Ctzajel cybis nimcu tnam oc cyxi wi'ne ke t-xjalila cyuj ke nasyon minti' ojtzki'n 
tu'na. 

10Ctzajel cyxobil nimcu tnam ti'ja; bi'x cnajel cynabl ke cyrey oc cylonte oc t-xi 
njato'ne nspadiye ti'ja. Oc tcub xitja che tzajel lu'lun tu'n cyxobil, ti'j cychwinklal. 

11Chi Kman cyja': Aju t-spad rey te Babilonia cpol canun ti'ja ex cnajela tu'n. 

12Ke t-xjalila nimxix cybaj che najel wu'ne tu'n cyspad ke k'ojlel nim cyipun ex 
tx'u'j ke. Mi'n jaw cynimantl cyib aj Ejipt, ex che bel byo'n cycyakil ke t-xjalila 
nimxix cybaj. 

13Che najel cycyakil alumaj wu'ne, akeju in che wa'n ttzi nima, ex mlay baj 
ẍwo'jix twitz a' tu'n cykan xjal ex mi tu'n cykan alumaj. 

14Csakixtel twitz a' wu'ne ex che betel ke nima wu'ne ic tza'n aseyt minti' in 
jululun. Akine Dios in chin k'mante jlu. 

15Oc tbaj xitj tnam Ejipt wu'ne oc tex k'i'n tcyakilju at tuj ex oc cycub byo'n 
cycyakil xjal najl tuj, c'eleltzun cynic' ti'j, akine Dios. 

16Atzunju bitz lu te bis cxel cybitzan ke xu'j te txkantl nasyon oc cyjaw ok' ti'j 
tnam Ejipt ex cyi'j ke xjal nimxix cybaj najlke tuj. Akine Dios in chin k'mante jlu. 

Che pol aj Ejipt tuj cynajbil cyimni 

17Tuj t-olajin k'ij te xjaw te tcablajin abk'i, tzaj yolin Kman wuc'ile ex tma cyja': 

18Aya xjal, bitzanxa jun bitz te bis cyi'j ke xjal nimxix cybaj ate' tuj Ejipt. Xo'n 
cu'xa ke tuj cynajbil cyimni junx cyuc'il ke mastl nasyon nim cyipun ex mojl cyyol 
tuc'il, junx cyuc'il keju in che cu'pun tuj cynajbil cyimni. 

19¿Maspetzun mejorxix que'yina cywitz ke mastl nasyon? Tcu'xa tuj cynajbil 
cyimni ex coẍecuya junx cyuc'il keju mya nimal Dios ke. 

20Che bel byo'n aj Ejipt junx cyuc'il keju o che cyim tuj k'oj. Banin tten spad cyi'j. 
Cyi'nxe ke cyuc'ix ke cyxjalil nim cybaj. 

21Ke nejenel nimxix cyipun, akeju otok che cu'pun tuj cynajbil cyimni cyuc'ix 
keju mojl cyyol cyuc'il, ctzajel cyma'n cyja': Ma che cu'tz ex ma che cub coẍe' 
cyxol keju mya nimal Dios ke, akeju e cyim tu'n spad tuj k'oj, che chi. 

22Atzun ta' nasyon Asiria cyuc'ix ke t-soldad nim cybaj ex txolin ti'j tmukbil tu'n 
cymakbil. Cycyakil ke jlu tuj k'oj e cyim. 

23Maku'n ke max t-xe'pun cynajbil cyimni. Tej itz'xtok ke soldad lu tzaj nim 
cyxobil xjal cyu'n, pero e cyim tuj k'oj ex atzun ja'lo txolin ti'j tmukbil Asiria 
cyu'n. 

24Atzun ta' nasyon Elam cyuc'ix cycyakil ke t-soldad txolin ti'j tmukbil cyu'n. 
Cycyakil ke jlu tuj k'oj e cyim, mya nimal Dios ke ex ma che'x tuj cynajbil cyimni. 
Tej itz'xtok ke tzaj cyxobil xjal cyu'n, atzun ja'lo minti' nimbil cye cyxol keju o 
che cu'pun tuj cynajbil cyimni. 

25Palch tnam Elam cyxol cycyakil ke t-soldad cyimni ke, cycyakil ke jlu tuj k'oj e 
cyim ex mya nimal Dios ke, ja'lo txolin cyten ti'j tmukbil Elam. Tej itz'xtok ke tzaj 
nim cyxobil xjal cyu'n, atzun ja'lo minti' nimbil cye cyxol keju o che cu'pun tuj 
cynajbil cyimni. Ma che cu'pun cyxol ke xjal byo'n e cub. 

26Atzun ta' nasyon Mesec tuc'ix Tubal, cyuc'ix cycyakil ke cysoldad txolin tten 
cymukbil ti'j cymukbil, cycyakil ke jlu mya nimal Dios ke ex tuj k'oj e cyim; tej 
itz'xtok ke tzaj nim cyxobil xjal cyu'n. 

27Mya junx maku'n ke cyuc'il ke cyimni ma' cyoclen e ten twitz tx'otx' ojtxi, akeju 
k'i'nx cymacbil in ajben tuj k'oj tej cycu'x tuj cynajbil cyimni, tocx cyspad tjak' 
cywi' ex cub cycastiw tu'n tlaj cyil, tu'nju nim cyxobil xjal tzaj cyu'n tej itz'xtok 
ke. 

28Icx teya Faraón cbajel buchja cyxol ke xjal mya nimal Dios ke, ex cbelex pale'ya 
cyuc'il keju o che cyim tuj k'oj. 

29Atzun ta' Edom cyuc'ix ke t-rey ex cycyakil ke tcawbil. Masque ten nimxix 
cyipumal, pero atzun ate' cyxol ke xjal o che cyim tuj k'oj, maku'n ke cyxol ke xjal 
mya nimal Dios ke, cyxol keju o che cu'pun tuj cynajbil cyimni. 

30Atzun ate' cycyakil ke nejenel cye ke tnam ate' tuj tx'otx' tuj tbank'ab k'ij 
cyuc'ix cycyakil aj Sidón. E oc nimxix cyipumal ex tzaj nim cyxobil xjal cyu'n tej 
itz'xtok ke, atzun ja'lo o che cu'pun cyxol ke cyimni o che cyim tuj k'oj, ex ma 
tz'el cych'ixwi. Mya nimal Dios ke, maku'n ke ex minti' nimbil cye cyxol keju o 
che cu'pun tuj cynajbil cyimni. 

31Octzun tque'yinte Faraón ke jlu, ckebel tc'u'j ti'j cycyimlen cycyakil ke t-xjalil, 
porque icx te ex cyuc'ix cycyakil ke t-soldad e cyim tuj k'oj. Akine Dios in chin 
k'mante jlu. 

32Tej itz'xtok Faraón xi nok'o''ne ambil te tu'n ttzaj nim cyxobil xjal tu'n; 
cyja'tzun maku'n cyxol ke xjal mya nimal Dios ke, cyxol keju e cyim tuj k'oj, ax 
icx ke t-soldad nimxix cybaj. Akine Dios in chin k'mante jlu. 

Ezequiel 33 

Aju tak'un xk'ukil tnam 

Ezequiel 3.16-21 

1Tzaj yolin Kman wuc'ile ex tma cyja': 

2Aya xjal, yolina cyuc'il ke t-xjalila ex k'manxa cye cyja': Oc t-xi nsama'ne jun 
tnam k'ojlel ti'j juntl, cjawiltzun cysc'o'n xjal teju tnam lu jun cyxol tu'n toc te 
xk'ukil. 

3Octzun tque'yinte xk'ukil cyja' cytzaj txkan soldad aj k'oj tu'n cyul lak'e' ti'j 
tnam, c'oquel tk'ajtza'n chun tu'n cybinte ke xjal te tnam. 

4Ka at jun xjal ma binte tk'ajk'ajel chun ex minti' ma txi tniman, ex ka ma che pon 
aj k'oj ex ka ma cub byo'n cyu'n, mi a'l jun at til ti'j tcamic, ax te xjal at til ti'j 
tcamic, 

5porque otok tbi tk'ajk'ajel chun ex minti' xi tniman; ax te xjal at til ti'j tcamic, 
porque nokwit xi tniman tk'ajk'ajel chun owtlo clet. 

6Katzun ma til xk'ukil oc cypon ke soldad aj k'oj ex minti' ma tz'oc tk'ajtza'n chun 
tu'n cybinte xjal, ka ma che pon aj k'oj ex ma cub byo'n jun xjal cyu'n, aju xjal lu 
cymel tu'n tlaj til, pero cxel nkanine te xk'ukil tiku'n otok cyim xjal. 

7Aya xjal, ma tz'oc nk'o'ne te xk'ukil cye aj Israel. Oc tc'ma'ya nyole ex cxel 
tma'na cye. 

8Mya yajcu tzaj nma'ne teya tu'n tcub t-sentens jun xjal binchal mya ba'n tu'n 
tcyim; ka mi ma txi tma'na te tu'n tbaj tch'expu'n tmod, aju xjal lu cymel tu'n tlaj 
til, pero cxel nkanine teya tiku'n otok cyim. 

9Katzun ma txi tma'na teju xjal binchal mya ba'n tu'n tbaj tch'expu'n tmod ex ka 
mi ma tbincha, cymel tu'n tlaj til, atzun teya mlay cyima, porque minti' tila tu'n 
tlaj jlu. 

Tuj tcwent xjal ta' alcye ctzajel ti'j 

10Aya xjal, k'manxa cye aj Israel: Akeye in cyma'ne cyja': At nim kpaltil ex at nim 
kil. Cyja'tzun ch'ix knaj. ¿Tza'n tten ko ank'il? Che chiye. 

11Pero akine Dios in xi nma'ne jun nyole axix toc: Mi'n waje tu'n tcyim jun xjal 
binchal mya ba'n, nok o'cx waje tu'n tbaj tch'expu'n tmod tu'ntzun tank'in. 
Akeye aj Israel, cycolin cyaje aju cytene mya ba'n k'i'n cyu'ne. ¿Tiku'n cyaje tu'n 
cycyime? 

12Aya xjal, k'manxa cye ke t-xjalila cyja': Ka at jun xjal tz'aklxix ma binchan il, 
mlay clet tu'nju tbinchben ba'n te ojtxi, ex ka at jun xjal mya ba'n ma cyaj tcolin 
tbinchben mya ba'n, mlay cyim tu'nju tbinchben te ojtxi. Ka at jun xjal ba'n ma 
binchan il, mlay tz'ank'in tu'nju tbinchben ba'n te ojtxi. 

13Ka ma txi ntziyane tu'n t-xi nk'o'ne tchwinklal jun xjal ba'n tbinchben, ex ka 
ma tz'oc ke' tc'u'j ti'j ju ba'n otok tbincha nej, ex ka ma tz'oc ten binchal mya ba'n, 
mi jun tbinchben ba'n c'oquel nk'o'ne tajlal, nok o'cx tu'n tcyim tu'n tlaj 
tbinchben mya ba'n. 

14Ex ka ma txi nma'ne tu'n tcyim jun xjal binchal mya ba'n, ex ka ma cyaj tcolin 
tu'n tbinchante il, ex ka ma tbincha ju ba'n ex ju tz'aklxix, 

15ka ma tz'aj tk'o'n aju otok tc'am te prent te tuc'il, ka ma tz'aj tk'o'n aju otok 
tz'el telk'a'n, ka ma che japun ke ley tu'n, akeju in cyk'o'n chwinklal, ex ka ma 
cyaj tcolin tu'n tbinchante mya ba'n, ax toc aju xjal lu c'ank'il ex mlay cyim. 

16Mlay tzaj nna'ne mi jun til otok tbincha nej, ex cucx c'ank'il tu'nju ma tbincha 
aju ba'n ex aju tz'aklxix. 

17Oclo cyma' ke t-xjalila ka mya tuj tumel in bant wu'ne; pero ax toc ax ke mya 
tuj tumel in bant cyu'n. 

18Ka ma cyaj tcolin xjal ba'n aju tbinchben ba'n ex ka ma tbincha mya ba'n, cymel 
tu'n tlaj jlu. 

19Ex ka ma cyaj tcolin xjal mya ba'n aju tbinchben mya ba'n, ex ka ma tbincha 
aju ba'n ex aju tz'aklxix, tu'n tlaj jlu c'ank'il. 

20Atzun cyeye cucx t-xi cyma'ne: Minti' in tbincha'n Kman aju tz'aklxix, che 
chiye, pero akeye aj Israel, teyle junjun cyeye cbel tcastiw wu'ne ic tza'nx 
tbinchben. 

Tej tcub cyi'j aj Jerusalén cyu'n aj k'oj 

21Tuj jwe' tajlal tlajin xjaw ex te tcablajin abk'i kul-len k'i'n tuj Babilonia, at jun 
xjal otok tzokpaj tuj Jerusalén ul wuc'ile ex tzaj tma'n weye cyja': O cub ti'j tnam 
cyu'n aj k'oj, chi xjal. 

22Teju konic'an tej na'nxtok tul aju xjal otok tzokpaj, o nna'ye tipumal Kman, ex 
te prim tej tul xjal, otok jaket ntzi'ye tu'n Kman, ex mya mentl kine. 

Aju il cybincha xjal 

23Tzaj yolin Kman wuc'ile ex tma cyja': 

24Ke xjal najl cyuj ke tnam o che naj tuj Israel in cyma'n cyja': Tjunalxte Abraham 
pero oc te tajwil ju tx'otx', icxtzun ke ko oquel te tajwil tx'otx' tu'nju mas nim 
kbaj, che chi. 

25Cyja'tzun k'manxa cye: Chi Kman in tma'n cyja': In che chyo'ne chibj tuc'ix 
tchc'el, in che c'ulune cywitz ke tilbilal, ex in cub cybyo'ne ke cyuc'ile, ¿che 
chipetzune ka che oquele te tajwil aju tx'otx'? 

26Nno'c ke' cyc'u'je ti'j cyspadiye tu'n tcub cybyo'ne xjal, in cybincha'ne aju mya 
ba'n nne'l tuj nwitze, ex in cub cymojban cyibe tuc'il t-xu'jil cyuc'ile, ¿che 
chipetzune ka che oquele te tajwil aju tx'otx'? 

27Ax icx k'manxa cye: Chi Kman in tma'n cyja': Cxel nma'ne jun nyole axix toc, ke 
xjal najl cyuj ke tnam o che cub xitj, che bel byo'n, ex keju najl tuj cojbil, che xel 
nk'one cye txcup tu'n cybaj chyo'n, atzun keju najl cyuj ke toy' pic ex cyuj jul, che 
cymel tu'n yabil. 

28C'oquel nk'o'ne cytx'otx' aj Israel te jun lugar minti' cynajbil xjal tuj, ex bi'x 
cbajel naj; wu'ne cnajel cyipumal keju in jaw cyniman cyib. Ke witz tuj cytx'otx' 
che oquel te jun lugar minti' cynajbil xjal tuj ex mi a'l jun cbetel cywi'. 

29Oc toc ju tx'otx' te minti' cynajbil xjal tuj, ex oc tnaj tu'n cylaj ke il o cybincha, 
akeju ic'un wu'ne, c'eleltzun cynic' ti'j, akine Dios. 

30Nno'c cychmon cyib ke t-xjalila cywitz muro ex cytzi cyja tu'n cyyolin ti'ja, ex 
in cyma'n cyxolx cyja': Cytzaje, ko bin ti'j ju yol ma tzaj tma'n Kman te t-sanjel, 
che chi. 

31Ke xjal etzan wu'ne in che ul twitza ex in che cub ke' twitza ic tza'nx in bant 
cyu'n tu'n cybinte tyola. Pero minti' in cybincha'n aju in tma'na. In che yolin yol 
mejorxix, pero nok tten cyu'n, porque atzun toc cyc'u'j ti'j pwak. 

32Ic nno'ca te cye ic tza'n jun xjal mejor bitzan, mejor tk'ajk'ajel twi', ex mejor 
chimban ti'j arpa. In cybi'n ju tyola pero minti' in cybincha'n aju in tma'na. 

33Masque icju, pero cjapunel tcyakilju o tmaya cye, ex oc tjapun c'elel cynic' ti'j, 
o ten jun t-sanjel Dios cyxol. 

Ezequiel 34 

Jun yol tzaj k'ma'n cyi'j ke pastor cye aj Israel 

1Tzajtzun yolin Kman wuc'ile ex tma cyja': 

2Aya xjal, yolina te nxele cyuc'il ke pastor cye aj Israel ex k'manxa cye cyja': Chi 
Kman: Bec'bil cywitz ke pastor cye aj Israel, porque o'cx cye nno'c cycwentin 
cyib. ¿Myapetzun ake ẍne'l ex ke chip tu'n cyoc cycwentin? 

3In che c'ane ti'j cylech chip, in baj cybincha'ne cytzmal ẍne'l te cyxbalune, in cub 
cybyo'ne ke ẍne'l mas ulni cynabl te cychi'ye, pero minti' in che oc cycwentine 
ke. 

4Minti' in che onine cyi'j ke ẍne'l ocni cyi'j, minti' in che oc tene k'anal cyi'j ke 
yab, minti' nno'c cypotzine ti'j cykan otok tokj, minti' in che ajtz cyi'ne keju otok 
che'x najchak tuj c'ul, ex minti' in che oc tene jyol cye keju otok che cyaj tzpet, 
nok o'cx cyuw in che'xe cyi'j ex in tzaj cytx'u'jile cyi'j. 

5Ma che baj sputj ke nẍne'le tu'n tlaj mi a'l pastor cyi'j ex ma che'x chyo'n cyu'n 
txcup te tjak' chc'ul. 

6Ma baj cysputun cyib cywi' cycyakil witz, ex cywi' ke nmak witz, ma che'x tzpet 
tuj tcyakil twitz tx'otx', ex mi a'l jun ma tzaj tbis cyi'j ex mi a'l jun ma txi' jyolte 
cye. 

7Cyja'tzun akeye pastor, cyk'ontzxix cywi'ye ti'j nyole. 

8Akine Dios in xi nma'ne jun nyole axix toc: Cycyakil txcaj txcup te tjak' c'ul ma 
che'x cyelk'a'n ke nẍne'le ex ma che'x cychyo'n tu'nju mi a'l pastor cyi'j. Ke 
pastor minti' in che'x jyol cye ke ẍne'l. Ax ke nno'c cycwentin cyib ex mya cyi'j 
ke ẍne'l in che cwentin. 

9Cyja'tzun akeye pastor cybintze ke yol 

10in xi nma'ne cyeye, akine Dios: Akeye pastor, in xi nma'ne cyeye: Ma chin oque 
te aj k'oj cyi'je, ex che xel nkanine ke nẍne'le cyeye; c'elel wi'ne cyak'une te 
pastor tu'ntzun mya cucx tu'n toc cycwentin cyibe; ex che colpetel ke nẍne'le 
wu'ne, tu'ntzun mya cucx tu'n cycub cybyo'ne te cychi'ye. 

Aju ba'n pastor 

11Akine Dios in chin k'mante jlu: Ax kine chin xe'le jyolte cye ke nẍne'le ex che 
oquel ncwentine. 

12Ic tza'n nno'c tcwentin jun pastor ke tẍne'l oc tbaj cysputun cyib, icxtzun weye 
che oquel ncwentine ke nẍne'le; che ajetz ncolpi'ne cyuj ke lugar jatum ma che 
pon sputj tuj jun k'ij klolj ex k'ek muj. 

13Che eletz wi'ne cyuj ke tnam najchak ate', che oquel nchmo'ne ex che ul wi'ne 
juntl maj tujx cytx'otx'. Che xel wi'ne tu'n cywa'n cywi' ke witz tuj cytx'otx', ex 
cyuj ke tk'ab xak, ex cyuj cycyakil lugar jatum najl ke xjal. 

14Che xel wi'ne tu'n cywa'n ti'j tbanil c'ul cywi' ke nmak witz tuj cytx'otx'. Atzun 
jacu che ojlan ex jacu che wa'n ti'j tbanil c'ul. 

15Ax kine chin oquel pastor cyi'j ke nẍne'le, ex ax kine chin xel k'inte cye tu'n 
cyojlan. Akine Dios in chin k'mante jlu. 

16Chin oquel tene jyol cye ke ẍne'l otok che'x tzpet, che ajetz wi'ne keju otok che 
elnaj ti'j cybe, c'oquel npotzine ti'j cykan otok tokj, chin onile cyi'j keju minti' 
cyipun, atzun keju ulni cynabl ex at nim cyipun che najel wu'ne. Tuj tumelxix che 
oquel npastorine ke nẍne'le. 

17Akine Dios in chin k'mante jlu: Cybintze akeye nẍne'le: Che oquel ke ẍne'l 
cyuc'ix ke chip tuj xjel wu'ne ti'j cybinchben. 

18Minti' in ke' cyc'u'je ti'j ex in che wa'ne tbanil c'ul, in baj cywabane aju c'ul in 
cyaj ten; in xi cyc'a'ne aju a' sak, atzun mastl in baj cyẍwo'jine tu'n cykane. 

19Atzun ke nẍne'le ilx ti'j tu'n t-xi cywa'n aju c'ul otok baj cywabane ex tu'n t-xi 
cyc'a'n aju a' otok baj cyẍwo'jine twitz. 

20Tu'ntzun jlu akine Dios in xi nma'ne jlu cyeye: Cxel nbincha'ne cyi'j ke ẍne'l 
ocni cyi'j ex ke ẍne'l ulni cynabl. 

21Akeye ẍne'l ulni cynable, ma che ex cylak'ba'ne keju minti' cyipun, ma che ex 
cylamo'ne ke ex ma che oc tzokpaje cyi'j tu'n cyjaw cyẍu'yine, tu'ntzun jlu ma 
che el ok. 

22Pero chin oquel tene colil cyi'j ke nẍne'le. Mlay wak'tle ambil tu'n cucx 
cyyajlanjtz. Teyle junjun ẍne'l c'oquel tuj xjel wu'ne ti'j alcye ma tbincha ti'j juntl 
tuc'il. 

23Tzul wi'ne jun pastor, ex tjunal te cpastoril cyi'j; atzun nmajene David c'oquel 
nk'o'ne te pastor, ex a c'oquel cwentin cye ẍne'l. 

24Akine Cyman chin oquele te Cydios, atzunte nmajene David c'oquel te nejenel 
cye. Akine Dios in chin k'mante jlu. 

25Cyjel bant ti'j jun nyole cyuc'il tu'n cyten tuj txubtxaj. Che bel naj ke txcup 
wu'ne tuj cytanmi tu'ntzun cyank'in ke nẍne'le tuj txubtxaj tuj cojbil, ex tu'n mi'n 
cyxob oc cytan tjak' c'ul. 

26Che bel ncy'iwla'ne ke, ax icx ke lugar ti'jele aju witz etzan wu'ne; ctzajel 
nk'o'ne jbal te xtalbil cyibaj tujxix tk'ijlalil. 

27Ke tze' tuj cojbil oc cyk'a' cywitz, aju tx'otx' oc tk'a' twitz tawal, ex ke ẍne'l che 
tel tuj txubtxaj tuj cyex cytanmi. Oc cycolpet ke xjal etzan wu'ne tuj cyk'ab keju 
in che yajlan cyi'j, atzun c'elel cynic' ti'j, akine Dios. 

28Mlay tz'el cyi'n ke mastl nasyon tcyakilju at cye, ex mlay che cub cyu'n ke txcup 
tu'n cyxi cychyo'n. Che tel tuj txubtxaj ex mi a'l jun c'oquel sec'punte cye. 

29Cxel nk'o'ne cytx'otx' tbanilxix yolbil te tu'nju nim twitz awal in tzaj tuj, ex 
mlay che cyaj ten tuj we'yaj; mlay che xmayin juntl maj ke mastl nasyon cyi'j. 

30Atzun c'elel cynic' ti'j, atine cyuc'il, akine Cyman ex Cydios, ex c'elel cynic' aj 
Israel ti'j ka etzan ke wu'ne. Akine Dios in chin k'mante jlu. 

31Akeye nẍne'le, pastorin keye wu'ne, xjal ke'ye ex akine Cydiose. Akine Dios in 
chin k'mante jlu. 

Ezequiel 35 

Cbel cycastiw aj Seir 

1Tzaj yolin Kman wuc'ile ex tma cyja': 

2Que'yinxa tumlal ju witz Seir ex k'manxa yol ti'j, aju cxel nma'ne teya. 

3K'manxa cyja': Atzun jlu in tma'n Kman: Ma chin oque aj k'oj ti'ja, aya witz Seir, 
ex cbel tcastiwoya wu'ne, cbel xitja ex c'oquela te tzkij tx'otx'. 

4Che bajel nxitune ke tnam ate' tuj tcwenta, atzun teya c'oquela te tzkij tx'otx'. 
C'eleltzun tnic'a ti'j, akine Dios. 

5Atxix ojtxi ax icx ja'lo cucx cyk'ojine cyi'j aj Israel, e oc tzokpaje k'ojlel cyi'j tej 
tcub aju mancbil cycastiw tu'n tlaj cyil. 

6Pero akine Dios in xi nma'ne jun yol axix toc; che xel nk'o'ne tu'n cycyime, at 
cyile tu'nju ma che cub xjal cyu'ne, cyja'tzun ax icx cyeye che bel byo'ne. 

7Aya tiwitz tx'otx' Seir c'oquela wu'ne te tzkij tx'otx' minti' xjal cnajal tuj, ex mi 
jun xjal cbetel tuj. 

8Ke nmak witz ex ke tal witz, cyuc'ix ke chk'ajlaj cyxol witz, cyuc'ix ke tk'ab xak 
ate' tuj tcwenta, che nojel wu'ne tu'n cyximlal cyimni che cymel tuj k'oj. 

9Te jumajx c'oquela wu'ne te tzkij tx'otx', ex mi jun xjal cnajal cyuj ke tnam ate' 
tuj tcwenta. C'eleltzun cynic'e ti'j, akine Dios. 

10Tu'nju xi tma'na cyja': Ke cabe nasyon Israel ex Judá tuc'ix cytx'otx' che oquel 
te weye; akine chin oquel te cyajwil masque najl Kman tuj, chiya, 

11cyja'tzun akine Dios in xi nma'ne jun yol axix toc: Ic tza'n teya o tzaj tk'oja ex 
tlo'ch tc'u'ja cyi'j aj Israel ex o che el tic'una, icxtzun oc nbincha'ye ti'ja. Oc tcub 
tcastiwoya wu'ne, c'elel cynic' aj Israel wi'je. 

12C'eleltzun tnic'a ti'j, akine Dios otok nbiye tcyakil tyasbila tzaj tma'na cyi'j ke 
witz te Israel. Tmaya cyja': Ma che najx ke, ma che tzaj k'o'n te ncanbe, chiya. 

13Nim jaw tniman tiba nwitze ex o yasuna wi'je. O nbiye jlu, chi Kman. 

14Atzun jlu in xi nma'ne, akine Dios: Cycyakil xjal tuj tcyakil twitz tx'otx' che jawil 
tzalaj oc tnaja wu'ne. 

15O jaw tzalaja tej tnaj tx'otx' aju cyc'am aj Israel te cyetzbil, ax icxtzun cbajel 
ti'ja: C'oquela te tzkij tx'otx', aya witz Seir, tuc'ix tcyakil tx'otx' cye aj Edom. 
C'eleltzun cynic' ti'j, akine Dios. 

Ezequiel 36 

Che bel cy'iwla'n aj Israel tuj tk'ijlalil tzul 

1Aya xjal, yolina cye ke witz ate' tuj cytx'otx' aj Israel ex k'manxa cye aju yol cxel 
nma'ne teya cyja': Akeye witz ate'ye tuj cytx'otx' aj Israel, cybintze, 

2atzun jlu in tma'n Kman: O cyma ke aj k'oj cyi'je, akeye aj Israel: Ma ko oc cyajwil 
ke ojtxi witz, che chi. 

3Cyja'tzun, k'manxa cye aju yol cxel nma'ne teya, ex k'manxa cye cyja': Atzun jlu 
in tma'n Kman: Tuj tcyakil part e tzaj ke aj k'oj, e oc tzokpaj cyi'je ex e naje cyu'n, 
tu'n cyoque te cyetzbil ke mastl nasyon, ex ma che oque te cyxmaybil xjal ex ma 
che el ic'une cyu'n. 

4Cyja'tzun akeye witz ate'ye tuj cytx'otx' aj Israel, cybintze aju yol in tma'n Kman 
cye ke nmak witz, cye ke tal witz, cye ke tk'ab xak, cye ke chk'ajlaj ate' cyxol witz 
ex cye ke tnam cye aj Israel o che cub xitj ex minti' xjal cyuj, akeju o tz'ex elk'a'n 
cyuj cyu'n ke tnam cyvesin cyib cyuc'il ex o che oc te cyxmaybil. 

5Atzun jlu in tma'n Kman: Ma chin jaw cyakpaje ex ma tzaj nimxix nk'oje cyi'j 
mastl nasyon, ex cyi'j cycyakil aj Edom, porque nim e jaw tzalaj tej cyoc te tajwil 
ju tx'otx' etzan wu'ne ex tuc'il nim ic'bil ma tz'el cyelk'a'n tcyakilju at tuj cojbil. 

6Cyja'tzun k'manxa aju yol in xi nma'ne teya ti'j cytx'otx' aj Israel, ex k'manxa 
cyja': Atzun jlu in tma'n Kman cye ke nmak witz, cye ke tal witz, cye ke tk'ab xak 
ex cye ke chk'ajlaj ate' cyxol witz: Ma tzaj ntx'u'jile ex nk'oje tu'n tlaj ju yasbil ma 
tzic'x cyu'ne cyu'n ke xjal cyuj mastl nasyon. 

7Cyja'tzun akine Dios in xi nma'ne jun yol axix toc: Ke nasyon cyvesin cyib 
cyuc'ile ctzajel cych'ixwi. 

8Atzun cyeye, akeye nmak witz tuj cytx'otx' aj Israel, che ch'iyil ke tze' cywi'ye, 
akeju ba'n tlo'njtz cywitz, ex c'oquel nim cywitz tu'n tajben te cylo' ke xjal etzan 
wu'ne akeju aj Israel. Porque nikayin ta' tk'ijlalil tu'n cyajtz meltz'aj. 

9Akine chin oquel cwentin te cyeye, che bajel ch'oquine ex cbelex awet awal 
cywi'ye. 

10Wu'ne cchmetel cybaj aj Israel cywi'ye. Cchmetel nimxix xjal cyuj tnam, ex che 
jawil bincha'n juntl maj ke tnam o che cub xitj. 

11Wu'ne cchmetel nimxix xjal cywi'ye, ax icx ke alumaj cchmetel nimxix cybaj. 
Che tel nimcu xjal ic tza'n tej cyten ojtxi ex che ank'il mas ba'n ic tza'n ojtxi. 
C'eleltzun cynic'e ti'j, akine Dios. 

12Che tzajel wi'ne ke aj Israel, akeju etzan wu'ne, tu'n cynajan cywi'ye, che oquel 
te cyajwile, ex mlay che cyaj tentl minti' cyc'wa'l cyu'ne. 

13Akine Dios in xi nma'ne jlu: Akeye witz in k'manjtz cyi'je cyja': Ba'n che chyo'ne 
xjal, ex in cyaj cyk'o'ne cytanmiye minti' c'wa'l tuj. 

14Atzun ja'lo mlay txi cychyo'ntle ke xjal, ex mlay cyaj cyk'o'ntle cytanmiye minti' 
c'wa'l tuj. Akine Dios in chin k'mante jlu. 

15Mlay txi nk'o'ntle ambil tu'n cybinteye juntl maj ke yasbil cyu'n ke xjal cyuj 
mastl nasyon; ex mlay che xmayintl mastl tnam cyi'je, ex mlay cyaj cyk'o'ntle 
cytanmiye minti' c'wa'l tuj. Akine Dios in chin k'mante jlu. 

16Tzaj yolin Kman wuc'ile ex tma cyja': 

17Aya xjal, tej ate'xtok aj Israel tuj cytx'otx', baj cytz'ilsa'n tu'nju cybinchben mya 
ba'n. Puro tz'il oc cybinchben nwitze, ic tza'n nno'c jun xu'j oc tc'ulul ẍwo'j ti'j. 

18Tzajtzun nimxix nk'oje cyi'j tu'nju cub cybyo'n nimcu xjal tuj cytanmi, ex baj 
cytz'ilsa'n tu'nju e c'ulun cywitz ke tilbilal. 

19Cub nk'o'ne cycastiw tu'n tlaj ju cybinchben mya ba'n, ex e baj nsputune cyxol 
mastl tnam ex cyxol mastl nasyon. 

20Cyuj cycyakil tnam jatum e pon, e yolin xjal mya ba'n ti'j nbiye xjan tu'n cylaj, 
ex cyma xjal cyi'j cyja': Atzun ke xjal lu etzan ke tu'n Dios, ¿tza'ntzun tten ma che 
etz tlajo'n tuj ttx'otx'? 

21Tzajtzun ta'w tuj wanmiye tej nlonteye, tu'n cylaj aj Israel e yolin xjal mya ba'n 
ti'j nbiye cyuj ke nasyon jatum e pon k'i'n. 

22Tu'ntzun jlu, k'manxa cye aj Israel: Atzun jlu in tma'n Kman: Aju cbantel wu'ne 
mya nok tu'n cylaje, akeye aj Israel, nok o'cx tu'n tjaw nimsa'n nbiye xjan, aju ma 
tz'oc cyk'o'ne te minti' tajben cyxol ke nasyon jatum ma che pone. 

23C'oquel nk'o'ne nbiye xjan te ma'xix toclen, aju ma tz'oc cyk'o'ne te minti' 
tajben cyxol ke nasyon. Octzun tbant jlu wu'ne, c'eleltzun cynic' wi'je, akine Dios. 
Akine Dios in chin k'mante jlu. 

24Che eletz wi'ne cyuj cycyakil ke nasyon lu ex cyuj ke tnam; che oquel nchmo'ne, 
ex che ul meltz'aje juntl maj wu'ne tuj cytanmiye. 

25C'oquel nchitune a' sak cyi'je, ex che tx'jetele wu'ne te tcyakil mya ba'n. Che 
tx'jetele wu'ne tu'nju baj cytz'ilsan cyibe tej cyc'ulune cywitz ke tilbilal. 

26C'oquel cyanmiye ex cynable te ac'aj wu'ne. Porque ja'lo ic tten cyanmiye ic 
tza'n jun abj puro cyuw, pero cch'expetel wu'ne tu'n toc te k'uyin ex ba'n niman. 

27Ctel Nxewe tuj cyanmiye, ex chin onile cyeye tu'n cyjapun ke nleye ex ke 
nxnak'tzbile cyu'ne. 

28Che najale tuj ju tx'otx' xi nk'o'ne cye cyxe'chele, che oquele te weye, ex atzun 
weye chin oquele te Cydiose. 

29Che cletele wu'ne tu'n mi'n cybinchantle mya ba'n aju in che tz'ilixe tu'n. 
Ctzajel nk'o'ne nim triw ex mlay tzaj nsama'ntle juntl maj we'yaj cyi'je. 

30Ax icx ctzajel nk'o'ne nim cywitz tze' ex nim twitz awal tuj cojbil, tu'ntzun mi'n 
tcub juntl maj cych'ixwiye cywitz ke mastl nasyon tu'n tlaj we'yaj. 

31Oc ttzaj cyna'ne aju cymodiye mya ba'n ex ju cybinchbene mya ba'n, 
ctzajeltzun cych'ixwiye tu'n tlaj cyile ex cybinchbene mya ba'n ic'unxix wu'ne. 

32Akine Dios in chin k'mante jlu: Tz'elx cynic'e ti'j, akeye aj Israel, mya tu'nju 
ba'n keye cbantel jlu wu'ne; tzajx cych'ixwiye ex najx cynable tu'n tlaj 
cybinchbene mya ba'n. 

33Akine Dios in chin k'mante jlu: Oc cybaj tx'jete wu'ne te tcyakilju cyile, che 
najale juntl maj tuj cytanmiye ex cjawil cybincha'ne juntl maj ke ja o che cub xitj. 

34Aju tx'otx' otok cyaj colin ex otok tz'oc cyque'yin cycyakil xjal e ic' bet ttxlaj, 
che ak'nal xjal juntl maj ti'j tu'n ttzaj tawal. 

35Ex oc cyma xjal cyja': Aju tx'otx' otok cyaj colin ma tz'oc ic tza'n tkan awal tuj 
Edén puro tbanil; ke tnam otok che cub xitj ex otok che cyaj colin ex otok che baj 
naj, ja'lo ma che jaw bincha'n ke nmak ja cyuj ex at xjal najl cyuj. 

36Atzun ke nasyon cyvesin cyib cyuc'ile ex otok che cyaj ank'in, c'elel cynic' ti'j, 
akine in jaw nbincha'ne juntl maj aju otok cub xitj, ex in cu'x wawa'ne juntl maj 
aju otok naj. Akine in chin k'mante jlu, ex cbantel wu'ne. 

37Akine Dios in chin k'mante jlu: Ax icx cxel nk'o'ne cye aj Israel aju ctzajel 
cykanin weye tu'n tbant wu'ne. Cchmetel cybaj wu'ne ic tza'n cybaj txkan ẍne'l. 

38Ke tnam cubni xitj cchmetel nim xjal cyuj, ic c'oquel cyajlal xjal cyuj ic tza'n 
cyajlal ke ẍne'l in che'x k'i'n tuj tnam Jerusalén tu'n cycub byet te jun chojbil cyuj 
nink'ij ma' cyoclen. Atzun c'elel cynic' ti'j, akine Dios. 

Ezequiel 37 

Aju chk'ajlaj nojni cyu'n ke bak tzkij 

1O nna'ye tipumal Kman, ex in etz k'i'ne tu'n T-xew; in cub tk'o'n tuj jun chk'ajlaj 
jatum attok nim cybakil cyimni. 

2Ex inx ti'n tuj tcyakil chk'ajlaj lu, nojnitok tuj tu'n cybakil cyimni, nimxix wen ex 
jumajx tzkij ke. 

3Tmatzun Kman weye: ¿Jacupe che jaw ank'in juntl maj ke bak lu? Atzun weye 
xi ntzak'we'ne: Nman, o'cx aya ba'n tu'n. 

4Tmatzun Kman weye: Txi yolina cye ke bak lu te nxele, ex k'manxa cye: Akeye 
tzkij bak, cybintze aju tyol Kman: 

5Chi Kman cyeye cyja': C'oquex nk'o'ne juntl maj cyxewe cyuje tu'ntzun cyjaw 
ank'ine juntl maj. 

6C'oquel nk'o'ne juntl maj cybotx'ile, ex c'oquel nk'o'ne cychibjale; c'oquel 
nk'o'ne cytz'umale ex ctel juntl maj cyxewe wu'ne tu'ntzun cyjaw ank'ine. Atzun 
c'elel cynic'e ti'j, akine Dios, chi Kman, chicuya cye. 

7O chin yoline cye ic tza'nx tzaj tma'n Kman weye. Tej matok in chin yoline 
cyuc'il, o nbiye jun tk'ajk'ajel; in che swoc'in ke bak wen tej toc cychmon cyib jun 
tuc'il juntl. 

8Ex o wile otok tz'oc cybotx'il ex cychibjal tuc'ix cytz'umal, pero minti'tok cyxew. 

9Tmatzun Kman weye cyja': Yolina te nxele teju xewbaj, ex k'manxa te: Chitzun 
Kman cyja': Aya xewbaj, tzaja max cyuj ke cyaje pac' ttxa'n tx'otx', ex xupinxa 
cyi'j ke cyimni lu tu'n cyjaw ank'in, chi Kman weye. 

10In yoline te t-xel Kman ic tza'nx tzaj tma'n weye, ex ocx ju xewbaj cyuj ke 
cyimni ex e jaw ank'in. E jaw we' nimxix cyajlal wen. 

11Tmatzun Kman weye: Ic cyten aj Israel ic tza'n ke bak lu. In cyma'n cyja': Ke 
kbakil ma che tzkij ex minti' jatum ba'n tu'n toc ke' kc'u'j, ma ko naj, che chi. 

12Tu'ntzun jlu, yolina cyuc'il te nxele ex k'manxa cye cyja': Atzun jlu in tma'n 
Kman: Akeye xjal etzan wu'ne ic cytene ic tza'n ke cyimni otok che cu'x maku'n, 
pero che jaketel ke cymukbile wu'ne, che eletz wi'ne cyuj, ex che pol wi'ne juntl 
maj tuj cytx'otx' aj Israel. 

13Akeye xjal etzan wu'ne, oc cyjaket ke cymukbile wu'ne, ex oc cyetz wi'ne cyuj, 
c'elel cynic'e ti'j, akine Dios. 

14C'oquex nk'o'ne Nxewe cyuje, ex che jawil ank'ine; che pol wi'ne tuj cytx'otx'e. 
C'eleltzun cynic'e ti'j ka akine o txi nma'ne jlu, ex wu'ne o bant. Akine in chin 
k'mante jlu. 

C'oquel tmojban tib juntl maj tnam Judá tuc'il tnam Israel 

15Tzajtzun yolin Kman wuc'ile ex tma cyja': 

16K'intza jun piẍ tze' ex tz'iban oca ke yol lu ti'j: Aju tnam Judá cyuc'ix ke mastl 
aj Israel ate' tuc'il. K'intza juntl piẍ tze' ex tz'iban oca ke yol lu ti'j: Efraín aju tiyjil 
José, cyuc'ix ke mastl aj Israel ate' tuc'il. 

17Te tibajxi, mojban oca tuj tk'aba cywi' ke cabe tze', tu'ntzun cyoc te junx. 

18Octzun cymante ke t-xjalila teya: Chic'bantza keye ti t-xilen jlu, ka che chi, 

19k'manxa cye cyja': Atzun jlu in tma'n Kman: Ctzajel ntzyu'ne ju tze' toc tbi José 
ti'j ex toc cybi mastl c'loj cyiyjil aj Israel ti'j, aju tzyu'n tu'n Efraín, tu'n toc 
nmojba'ne twi' tuc'il ju tze' toc tbi Judá ti'j, ex che oquel te junx tuj nk'abe. 

20Ax tzyun cuba tuj tk'aba keju cabe tze' otok tz'oc ttz'ibana cywitz, tu'n toc 
cyque'yin xjal, 

21ex k'manxa cye cyja': Atzun jlu in tma'n Kman: Che tzajel wi'ne ke aj Israel cyuj 
ke nasyon jatum ma che pon baj, che ajetz nchmo'ne tuj tcyakil part ex che ul 
wi'ne juntl maj tuj cytx'otx'. 

22Che oquel te junx nasyon wu'ne tuj ju cytx'otx' aju tiwitz tx'otx' cye aj Israel. 
Junx cyrey ctel. Mlay che octl juntl maj te cabe nasyon ex mya partchak cawbil 
cyxol. 

23Mlay che c'ulun juntl maj cywitz ke tilbilal tu'n cybinchante aju mya ba'n, ex 
mlay cybincha tcyakil txcaj il. Che cletel wu'ne te tcyakil mya ba'n o cybincha tej 
tel cypa'n cyib ti'j nleye. Che tx'jetel wu'ne tuj ju cyil. Che oquel te weye ex chin 
oquele te Cydios. 

24Aju nmajene David c'oquel te cyrey ex o'cx te cpastoril cye. Cxel cybi'n nyole 
ex che japunel ke nleye ex ke nxnak'tzbile cyu'n. 

25Che najal tuj ju tx'otx' xi nk'o'ne te nmajene Jacob, jatum e ten ke cyxe'chel. 
Axtzun che najal cyuc'ix ke cyc'wa'l ex cycyakil ke cyiyjil che ul itz'j te tibajxi. Aju 
nmajene David cucx ctel te nejenel cye. 

26Cyjel bant ti'j jun nyole cyuc'il tu'n cyank'in tuj txubtxaj. Aju nyole cyjel bant 
ti'j cyuc'il cucx cyjel ten te jumajx. Cchmetel cyajlal wu'ne ex cucx ctel cyxol aju 
njaye xjan. 

27Chin najale cyuc'il, akine chin oquel te Cydios ex atzun cye che oquel te weye. 

28Octzun tten njaye xjan cyxol te jumajx, c'elel cynic' mastl nasyon ti'j ka akine 
in jaw sc'onte cye aj Israel tu'n cyoc te jun wetzbile xjan. 

Ezequiel 38 

Tkanil tu'n Kman ti'j Gog 

1Tzaj yolin Kman wuc'ile ex tma cyja': 

2Aya xjal, que'yinxa tumlal ju tx'otx' Magog ex k'manxa aju yol cxel nma'ne teya 
ti'j Gog, aju nejenel ma'xix toclen cye tnam Mesec ex Tubal. 

3K'manxa cyja': Atzun jlu in tma'n Kman: Aya Gog nejenel ma'xix toclen cye tnam 
Mesec ex Tubal, ma chin oque aj k'oj ti'ja. 

4C'ajel meltz'aja wu'ne, c'oquex nk'o'ne ganch tuj ttzi'ya, c'eletz wi'ne cyuc'ix ke 
t-soldadiya cyjax cyibaj chej ex k'i'mlex cyubl; ke soldad lu nimxix cybaj wen, 
k'i'mlex cyspad cyuc'ix cymakbil te junxilchak txcajin. 

5Ke xjal aj Persia, cyuc'ix ke aj Etiopía ex ke aj Libia, che xe'l cyuc'il cycyakil ke 
jlu, k'i'mlex cymakbil ex cypasbil c'uxbil. 

6Ax icx cycyakil soldad te tnam Gomer ex te tnam Bet-togarma che xe'l cyuc'il, 
akeju mas najchak ate' tuj tx'otx' tuj tbank'ab k'ij, cyuc'ix ke tnam nimxix cybaj 
wen, akeju mojl cyyol cyuc'il. 

7Bincham ttena ex binchama tten tcyakilju c'ajbel tuj k'oj, aya cyuc'ix cycyakil ke 
soldad ate' tuc'ila; ex toca te nejenel cye. 

8Octzun tel nim abk'i oc tc'maya jun tkanil tu'n tk'ojina ti'j jun nasyon o tz'oc k'oj 
ti'j ojtxi, atzun ja'lo ma we' k'oj ti'j; ke xjal teju tnam lu e baj sputj cyxol nimcu 
nasyon ex otok che naj te jumajx, pero o tz'oc cychmon cyib juntl maj cywi' ke 
witz tuj cytx'otx' aj Israel. O che ajtz meltz'aj tuj nimcu nasyon ex in che ank'in 
cycyakil tuj txubtxaj. 

9C'oquel tzokpaja k'ojlel ti'j ic tza'n jun cyk'ik' jbal, ex cbajel noj tuj cyu'n cycyakil 
t-soldadiya cyuc'ix nimcu tnam tuc'ila, ic c'oquel twitz tx'otx' cyu'n ic tza'n k'ek 
muj. 

10Akine Dios in xi nma'ne jlu: Tuj tk'ijlalil lu tzul tuj t-ximbetza tu'n tbaj tnac'una 
ti'j tu'n tbinchanteya mya ba'n. 

11Ex cxel tma'na cyja': Chin xe'le k'ojlel ti'j jun nasyon minti' tcolbil tib, tuj jun 
tnam jatum najl ke xjal tuj txubtxaj, cycyakil ke tnam lu minti' muro toc cyi'j, 
minti' cylamel, ex minti' tranc cyi'j. 

12C'eletz welk'a'ne tcyakilju at tuj, chin oquel tzokpaje cyi'j ke tnam o che jaw 
bincha'n juntl maj, ex cyi'j ke xjal o che ajtz meltz'aj cyxol nimcu nasyon ex o 

tz'oc cychmon cyib juntl maj, akeju at cywacẍ ex mastl cyetzbil ex najlke tuj tmij 
enter twitz tx'otx'. 

13Ke xjal te tnam Sabá ex te tnam Dedán, cyuc'ix ke comersyant te tnam Tarsis 
cyuc'ix ke nejenel ate' cyxol, ctzajel cykanin teya cyja': ¿Mape tzaja elk'al? ¿Mape 
che tzaj tchmo'na ke t-soldadiya tu'n tex ti'na sak pwak, k'an pwak, ke wacẍ ex 
txkantl cyetzbil xjal, ex tu'n t-xi ti'na jun matij k'inumabl? 

14Cyja'tzun, k'manxa te Gog aju yol cxel nma'ne teya, ex k'manxa cyja': Atzun jlu 
in tma'n Kman: Oc cyank'in aj Israel tuj txubtxaj, akeju etzan wu'ne, octzun tbiya, 
cbel be tu'na, 

15ctzajela tuj ttanmiya najchak tuj tx'otx' tuj tbank'ab k'ij, cyuc'ix nimcu xjal te 
ela' tnam che tzajel tuc'ila, nimxix cyipun ex cyuc'ix ke soldad cyjax cyibaj chej. 

16C'oquel tzokpaja cyi'j aj Israel akeju etzan wu'ne. Ex cbajel noj twitz cytx'otx' 
tu'na ic tza'n tu'n jun k'ek muj. Aya Gog, tuj mancbil tk'ijlalil ctzajel wi'ne tu'n 
tk'ojina cyi'j xjal tuj tx'otx' etzan wu'ne, tu'n tel cynic' mastl nasyon wi'je oc t-xi 
nyec'un wibe cye, ka xjan kine. 

17Akine Dios in xi nma'ne jlu: Ti'ja o chin yoline ojtxi tej cyyolin ke nsanjele e ten 
cyxol aj Israel, o cyma atxix ojtxi ka tu'n ttzaj wi'ne ex tu'n toc tzokpaja ti'j tnam 
etzan wu'ne, akeju aj Israel. 

Cbel tcastiw Gog 

18Akine Dios in chin k'mante jlu: Tuj tk'ijlalil oc toc tzokpaj Gog ti'j tnam Israel, 
ctzajel nimxix nk'oje ex ntx'u'jile. 

19Tu'nju otok tzaj nimxix nk'oje cxel ntziyane jun yol axix toc, tuj tk'ijlalil lu 
ctzajel jun cyaknajnab cyuwxix tuj tx'otx' cye aj Israel. 

20Che tzajel lu'lun nwitze ke cyiẍ tuj mar, ke jil in che lipan twitz cya'j, ke txcup 
te tjak' c'ul ex ke jil in xi cyjaku'n cyc'u'j twitz tx'otx', ax icx cycyakil xjal ate' twitz 
tx'otx'. Che bel tilj ke witz, che tzajel tz'ak ke pic, ex cycyakil ke muro toc cyi'jele 
tnam che bel tilj twitz tx'otx'. 

21Akine Dios in xi nma'ne jlu: Che tzajel ntxco'ne ke xjal tu'n cyk'ojin ti'j Gog 
cywi'yile ke witz etzan wu'ne, ex che oquel tzokpaj ke t-soldad k'ojlel tu'n spad 
cywitzx cyib. 

22Chin k'ojile cyi'j tu'n tx'u'j yabil ex che bel byo'n, ctzajel nk'o'ne cyk'ik' jbal 
tuc'ix sakbakun ex asufre tibaj ex cyibaj t-soldad ex cyibaj nimcu xjal uc'in tu'n. 

23Cyja'tzun tten cxel nyec'une cye nimcu nasyon aju woclene ma'xix ex ka 
xjanxix kine. Cxel nyec'un wibe cye, ex c'eleltzun cynic' ti'j, akine Dios. 

Ezequiel 39 

Cbel ti'j Gog 

1Aya xjal, k'manxa ti'j Gog aju yol cxel nma'ne teya, ex k'manxa cyja': Atzun jlu 
in tma'n Kman: Ma chin oque aj k'oj ti'ja aya Gog, nejenel ma'xix toclen te tnam 
Mesec ex tnam Tubal. 

2Cch'expetel tbeya wu'ne; cheba ctzajel wi'ne najchak tuj tx'otx' tuj tbank'ab k'ij 
ex tzul wi'ne tu'n tula tuj tiwitz tx'otx' cye aj Israel. 

3Ex cbel ntokine xobl plech k'i'n tu'n tnayaja ex che elel tz'ak wu'ne ke plech k'i'n 
tu'n tbank'aba. 

4Atzun teya cyuc'ix ke t-soldadiya ex cyuc'ix nimcu xjal te ela' tnam uc'in tu'na, 
che cymele cywi' ke witz tuj cytx'otx' aj Israel. Atzun che xel nk'o'ne te cychi' 
cycyakil txcaj c'utz ex te cychi' ke txcup te tjak' c'ul. 

5Cyjel pale' cyximlale tuj cojbil. Akine Dios in chin k'mante jlu. 

6Cxel nsama'ne k'ak' tibaj tnam Magog ex cyibaj ke xjal najl cyuj ke tnam ate' 
ttzi'yile mar ex txubtxaj ate'. C'eleltzun cynic' ti'j, akine Dios. 

7Wu'ne c'elel cynic' aj Israel ti'j nbiye xjan, akeju etzan wu'ne, ex mlay txi nk'o'ne 
ambil tu'n tyolinjtz mya ba'n ti'j nbiye xjan. C'eleltzun cynic' mastl nasyon ti'j, 
akine Cydios aj Israel xjanxix kine. 

8Aju tk'ijlalil ma chin yoline ti'j, cjapunel ex mlay tzic'x ti'j. Akine Dios in chin 
k'mante jlu. 

9Che eletz aj Israel tuj cytanmi ex cbel cypatun cyubl ke aj k'oj, icx ke cymakbil 
te junxilchak txcajin, ke xobl cyplech, ke cyplech, ke mans in che ajben tuj k'oj ex 
ke cylans; tcyakil jlu c'ajbel te cysi' tuj enter wuk abk'i. 

10Mi'n che'x jyol si' tuj cojbil, mi tu'n cyxi' tx'emil si' tuj chc'ul, porque cycyakil 
ke ubl lu c'ajbel te cysi'. Cyja'tzun c'elel cyi'n tcyakilju at cye keju otok che elk'an 
cyi'j nej. Akine Dios in chin k'mante jlu. 

Oc tcu'x maku'n Gog 

11Tuj tk'ijlalil tzul cxel nk'o'ne jun piẍ tx'otx' jatum tu'n tcu'x maku'n Gog, ax tuj 
cytx'otx' aj Israel, aju toc tbi Chk'ajlaj cye Betin Xjal, aju tcubsa'n twitz mar tuj 
tumlal tjawitz k'ij. Tu'n jlu cmaketel cybe ke betin xjal, ex atzun cbelex maku'n 
Gog cyuc'ix cycyakil ke t-soldad, ex c'oquel k'o'n tbi lugar lu Chk'ajlaj cye nimcu 
t-soldad Gog. 

12Wuk xjaw che mukal aj Israel ti'j cyximlal tu'ntzun tcyaj sakix twitz tx'otx'. 

13Cycyakil xjal che mukal ti'j cyximlal ex c'ajbel jlu te jun nimbil cye. Tuj k'ij lu 
cjawil nimsa'n nbiye. Akine Dios in chin k'mante jlu. 

14Tbajlenxitzun wuk xjaw, che jawil sc'o'n jun c'loj xinak tu'n cyxi' jyol cyximlal 
ke cyimni otok che cyaj ten tuj tcyakil cytx'otx' aj Israel, ex cbelex cymaku'n 
tu'ntzun tcyaj sakix twitz tx'otx'. 

15Oc cyxi bet ke xjal lu tuj cytx'otx' aj Israel, ka at jun ma tz'oc noj ti'j jun tbakil 
cyimni, cbel tk'o'n jun techal ttxlaj, tu'ntzun tcu'x maku'n cyu'n ke mukal tuj 
Chk'ajlaj cye nimcu t-soldad Gog. 

16Ax icx at jun tnam nikayin ta', Hamona*fn* tbi. Cyja'tzun cyjel sakix twitz 
tx'otx' cyu'n. 

17Tzaj tma'n Kman weye cyja': K'manxa cye cycyakil ke jil in che lipan twitz cya'j 
ex cye cycyakil ke txcup te tjak' c'ul: Cytzaje tuj tcyakil part, cychmon oc cyibe 
cywi' ke witz tuj cytx'otx' aj Israel, ti'j jun nintz wa'n cbantel wu'ne te cyeye tuj 
lugar lu. Atzun che chyo'le chibj ex che c'ale chic'; 

18cxel cychyo'ne cychibjal ke xjal cyuw cyc'u'j tuj k'oj, ex cxel cyc'a'ne cychc'el 
keju in che cawin twitz tx'otx', che chyo'le ti'j mer ic tza'n in che chyo'ne ti'j 
cychibjal ẍne'l, ti'j cychibjal tal tman ẍne'l, ti'j cychibjal chip ex ka ti'j cychibjal 
tal tor, cycyakil ke jlu ulni cynabl ex ate' tuj tx'otx' Basán. 

19Ti'jtzun ju nintz wa'n lu, aju cbantel wu'ne te cyeye, che chyo'le ti'j t-sebyil ocxi 
tnoj cyc'u'je wen ex che c'ale chic' ocxi tchyo'n cywi'ye tu'n. 

20Cbantel tten jun nintz wa'n wu'ne te cyeye tuc'il cychi'ye cychibjal chej ex 
cychibjal ke xjal cyjax cyibaj, cychibjal ke xjal cyuw cyc'u'j tuj k'oj ex cychibjal 
cycyakil soldad, tu'ntzun cychyo'ne ti'j ocxi tnoj cyc'u'je, chicuya cye. Akine Dios 
in chin k'mante jlu. 

Che pol aj Israel juntl maj tuj cytanmi 

21Cyja'tzun tten cxel nyec'une wajwalile cye mastl nasyon. Oc cyila' cycyakil 
nasyon oc tcub cysentens ex oc tcub cycastiw wu'ne. 

22Tujtzun ju k'ij lu cxel ke' tu'n tel cynic' aj Israel wi'je, ka akine Cyman aju 
Cydios. 

23Ex c'elel cynic' mastl nasyon ti'j, o che'x aj k'i'n aj Israel pres tuj juntl lugar 
najchak tu'n tlaj il o cybincha tu'nju el cypa'n cyib wi'je; ex atzun weye aj nk'o'ne 
ttzal wi'je cywitz ex e je'x nk'o'ne tuj cyk'ab aj k'oj cyi'j tu'n cycub byo'n cycyakil 
tu'n spad. 

24Cub nk'o'ne cycastiw ic tza'nx cybinchben mya ba'n ex tu'n tlaj e ic' tibaj nleye, 
ex aj nk'o'ne ttzal wi'je cywitz. 

25Cyja'tzun akine Dios cxel nma'ne jlu: Ja'lo ctzajel k'ak'an nc'u'je cyi'j cycyakil 
aj Israel, akeju tiyjil Jacob. Che ajetz meltz'aj wu'ne jatum o che pon k'i'n, ex 
c'oquel nk'o'ne tilil tu'n tjaw nimsa'n nbiye xjan. 

26Oc cynajan tuj txubtxaj tuj cytx'otx' ex mi jun c'oquel sec'punte cye, c'ic'el tna'l 
cyu'n aju cych'ixwi tzaj tej tel cypa'n cyib wi'je. 

27Oc cyajtz wi'ne cyxol mastl nasyon ex oc cyajtz nchmo'ne cyuj cytanmi ke aj 
k'oj cyi'j, cxel nyec'un wibe xjanxix kine, ex oc cyila' nimcu nasyon. 

28Wu'ne e je'x nsama'ne tu'n cyxi k'i'n pres cyuj mastl nasyon, ex che oquel 
nchmo'ne juntl maj tuj cytx'otx'. Mi jun aj Israel cyjel nk'o'ne cyuj mastl nasyon. 
C'eleltzun cynic' ti'j, akine Cyman aju Cydios. 

29Mlay tz'aj nk'o'ntle ttzal wi'je cywitz aj Israel, porque ctzajel nk'o'ne Nxewe 
cye. Akine Dios ma chin k'mante jlu. 

Ezequiel 40 

Aju tzaj yec'un ti'j tja Dios cbantel 

1Tuj tlajin k'ij te tnejel xjaw te abk'i, o nna'ye tipumal Kman wibaje, ex inx k'i'ne 
tu'n tuj cytx'otx' aj Israel. Ch'ixtok tel 25 abk'i tej kxilen k'i'ne pres tuj Babilonia, 
ex otok bant cyajlaj abk'i tej tcublen ti'j tnam Jerusalén. 

2Mer ic tza'n tuj witzic' inx k'i'ne tu'n Kman tuj cytx'otx' aj Israel, ex in cub k'o'ne 
tu'n twi' jun witz ma'xix twa'l; twi'tzun ju witz lu wile txkan ja mer ic tza'n jun 
nintz tnam tuj tumlal tnayaj k'ij. 

3Inx k'i'ne tu'n Kman ma chixin, ex o wile jun xinak in koptz'aj ti'j ic tza'n ti'j k'an 
c'uxbil, wa'ltok ttzi tpwertil tnam, k'i'ntok jun cy'jaj tu'n banimaj ti'j lino, tuc'ix 
jun ajlaj in ajben te echbil. 

4Ex tzaj tma'n ju xinak lu weye cyja': Aya xjal, que'yintza ex bintza; k'o'nca cwent 
ti'j ju cxel nyec'une teya, porque atzun til ma tzul k'i'na tzalu tu'n t-xi nyec'une 
teya. Ex cxel tma'na cye aj Israel tcyakilju oc tila'ya. 

Aju ttzi ja tcub tuj tjawitz k'ij 

5Ti'jtze tja Dios attok jun muro toc ti'jele. Aju ajlaj k'i'ntok tu'nju xinak attok ox 
metro tkan. Xitzun techan ju muro, ex attok ox metro twitz ex ox metro twa'l. 

6Te tibajxi, xi' ttzi ja aju xi'yni twitz tuj tjawitz k'ij, jax cywi' ke grad ex xi techan 
aju ttzi tmarquil pwert, ex attok ox metro twitz. 

7Akeju tal cwart ate'c ttxlaj junjun pac' ttzi ja, teyle junjun attok ox metro tnukbil 
ex ox metro twitz, ex aju t-xol jun tal cwart tuc'il juntl tal cwart attok cabe metro 
tuc' mey. Ex attok ox metro twitz aju ttzi ja te tujxi jatum tu'n kocx tuj juntl tal 
cwart, aju xi'yni twitz tumlal tja Dios. 

8-9Xi techan xinak ju cwart tocx tujxi tumlal twitz tja Dios, ex aju cwart attok 
cyaje metro twitz. Attok cabe tmarquil ja te jun metro tpimil junjun. 

10Cycubsa'ntok ox tal cwart tuj junjun pac' ttzi ja aju tcub tumlal tjawitz k'ij, ex 
cycyakil junx ta' echbin cye, ax icx junx ta' echbin cye ke tkan ja cycubsa'n ttxlaj 
junjun pac'. 

11Ex xi techan xinak ttzi ja, ex attok jwe' metro twitz, atzunju tnukbil attok kak 
metro tuc'il mey. 

12Twitz junjun tal cwart attok jun tal muro tcub te mey metro twa'l. Teyle junjun 
tal ja attok ox metro twitz ex ox metro tnukbil. 

13Ex xi techan tcyakilju twitz ja, xi'x ke' tu'n twi muro te jun tal cwart ex pon baj 
tu'n twi muro te juntl tal cwart tuj juntl pac', ex attok cablaj metro tuc' mey. 

14Xi techan twitz ju tal cwart tocx tujxi; tu'n tcyakil attok laj metro twitz. Aju tal 
cwart lu tcub twitz ttxa'n tpe'n tja Dios. 

15Aju tnukbil tcyakil, xi'ynix ke' ti'jxi sawán ex tu'n tocpun baj max ttzi ju tal 
cwart te tujxi, attok 25 metro. 

16Attok cyventaniyil ke tal cwart. Ax icx ke pared tcub cyxol tal cwart, ax icx ju 
cwart tocx max tujxi attok tventaniyil. Attok tventaniyil tcyakil tujile. Ex cyi'j ke 
pared toctok tilbilal tkan xa'j. 

Aju tnejel ttxa'n pe'n toc ti'j ox pac' tja Dios 

17Te tibajxi inx k'ine tu'n xinak tuj tnejel ttxa'n pe'n toc ti'j ox pac' tja Dios. Ex tuj 
ttxa'n pe'n lu lo'tzintok abj twitz tx'otx' ttxa'nile, ex attok 30 tal cwart tcub 
ttxa'nile. 

18Aju ttxa'n pe'n lu, aju lo'tzintok abj twitz tx'otx' ttxa'nile, mas cubni ta', ex 
lo'tzintok abj twitz tx'otx' ttxa'nile ttxa'n pe'n cywitz ke tal cwart, ex junxtok ta' 
echbin twitz tuc'il cynukbil ke sawán. 

19Xi techan xinak twitz tnejel ttxa'n pe'n, xi'x ke' tu'n twitz ju tal ja te tujxi ex pon 
baj ttzi ja jatum tu'n kocx tuj tcabin ttxa'n pe'n, ex attok 25 metro t-xol. 

Aju ttzi ja tcub tuj tumlal tbank'ab k'ij 

20Ax icx attok jun ttzi ja cyja' xi'yni twitz tuj tumlal tbank'ab k'ij, tcub twitz tnejel 
ttxa'n pe'n. Xi techan xinak tnukbil ex tuj t-ẍcyin. 

21Ax icx attok ox tal cwart tcub ttxlaj junjun pac' ttzi ja lu, ex at ke pared cycub 
cyxol tal cwart, ex juntl cwart tocx tujxi, icpunx ke ic tza'n keju ate'c ttzi ja tcub 
tuj tjawitz k'ij, attok 25 metro tnukbil ex cablaj tuc' mey tuj t-ẍcyin. 

22Aju tal cwart tocx tujxi, ex ke tventaniyil ex ke tilbilal tkan xa'j, icpunx ke ic 
tza'nx keju ate'c ttzi ja tcub tuj tjawitz k'ij. Ax icx attok wuk grad tu'n kjax bet 
tibaj, ex aju tal cwart mas ma' max tujxi ta'. 

23Tza'nx ju ttzi ja tcub tuj tjawitz k'ij, ax icx aju ttzi ja tcub tuj tumlal tbank'ab 
k'ij twitz ju tnejel ttxa'n pe'n, attok juntl ttzi ja in xi' tu'n tocpun tuj ju tcabin 

ttxa'n pe'n. Xi techan xinak cyxol, xi ke' ti'j jun ttzi ja tu'n tpon ti'j juntl ttzi ja ex 
attok 50 metro t-xol. 

Aju ttzi ja tcub tuj tumlal tnayaj k'ij 

24Inx k'i'ne tu'n xinak jatum ta' ttzi ja tcub tuj tumlal tnayaj k'ij, ex xi techan ke 
pared tcub cyxol ke tal cwart tuc'ix tal cwart mas ma' tocx max tujxi, ex aju 
echbin cye junx ta' ic tza'n ke txkantl. 

25Aju ja jatum nno'cx be tu'n tocpun tujxi tnejel ttxa'n pe'n tuc'ix ju tal cwart mas 
ma' tocx max tujxi, attok tventaniyil tcyakil ti'jele, ic tza'nx ke txkantl. Aju echbin 
te tcyakil, attok 25 metro tnukbil ex cablaj metro tuc' mey tuj t-ẍcyin. 

26Ax icx attok wuk grad tu'n kjax bet tu'n kocx tuj ja, ex aju tal cwart mas ma' 
tocx max tujxi. Ax icx ke pared tcub cyxol ke tal cwart toctok tilbilal tkan xa'j 
cyi'j, junjun tuj junjun pac' ttxlaj. 

27Aju tcabin ttxa'n pe'n tocx tujxi ax icx attok jun tpwertiyil cyja' xi'yni twitz tuj 
tumlal tnayaj k'ij. Xi techan xinak nic'pun cyxol cabe pwert, akeju cycub tuj 
tumlal tnayaj k'ij, ex attok 50 metro cyxol. 

Aju tcabin ttxa'n pe'n: aju ttzi ja tcub tuj tumlal tnayaj k'ij 

28Inx k'i'ne tu'n xinak jatum ta' ttzi ja tuj tumlal tnayaj k'ij tu'n wocxe tuj tcabin 
ttxa'n pe'n. Xi techan ju ttzi ja lu, ex ax echbin te ic tza'nx echbin cye ke txkantl 
ttzi ja. 

29Ke tal cwart ex ke pared tcub cyxol ke tal cwart, tuc'ix tal cwart mas ma', junx 
ta' echbin cye ic tza'n ke txkantl. Aju ja jatum nno'cx be tuj tu'n tocpun tujxi, ex 
aju tal cwart mas ma', attok tventaniyil tcyakil ti'jele, ex aju echbin te tu'n tcyakil, 
attok 25 metro tnukbil ex cablaj metro tuc' mey tuj t-ẍcyin. 

30Ke twitz ja, cablaj var tuc' mey cynukbil ex cab var tuc' mey cywitz. 

31Aju tal cwart mas ma' tcub jatum nno'cx be tu'n tocpun tuj tcabin ttxa'n pe'n. 
Ex toctok tilbilal tkan xa'j cyi'j ke pared tcub cyxol ke tal cwart. Ex attok wajxak 
grad tu'n kjax bet tu'n kjapun ttzi pwert. 

Aju tcabin ttxa'n pe'n ex aju ttzi ja tcub tuj tjawitz k'ij 

32Te tibajxi inx k'i'ne tu'n xinak tuj tcabin ttxa'n pe'n jatum ta' ttzi ja tuj tumlal 
tjawitz k'ij, ex xi techan ttzi ja jatum tu'n kocx tuj tcabin ttxa'n pe'n, ex aju echbin 
te junx ta' ic tza'n ke mastl. 

33Akeju tal cwart ex ke pared cycub cyxol ke tal cwart ex juntl tal cwart mas ma', 
junx ta' echbin cye ic tza'n ke mastl. Aju ja jatum nno'cx be tu'n tocpun tujxi 
tcabin ttxa'n pe'n tuc'ix tal cwart mas ma', attok tventaniyil tcyakil ti'jele, ex aju 
echbin te tu'n tcyakil, 25 metro tnukbil ex cablaj metro tuc' mey tuj t-ẍcyin. 

34Aju tal cwart mas ma' tcub jatum nno'cx be tu'n tocpun tuj tcabin ttxa'n pe'n. 
Ex ke pared cycub cyxol ke tal cwart toctok ke tilbilal tkan xa'j ti'j junjun pac'. Ex 
attok wajxak grad tu'n kjax bet tu'n kjapun ttzi pwert. 

Aju tcabin ttxa'n pe'n ex aju ttzi ja tcub tuj tumlal tbank'ab k'ij 

35Ex inx k'i'ne tu'n xinak jatum tcubsa'n ttzi ja tuj tumlal tbank'ab k'ij, xi techan 
ju ttzi ja jatum tu'n kocx tuj tcabin ttxa'n pe'n, ex aju echbin te junx ta' ic tza'nx 
ke mastl; 

36ax icx attok ke tal cwart, cyuc'ix ke pared cycub cyxol ke tal cwart, ex juntl tal 
cwart mas ma', ex attok cyventaniyil tcyakil ti'jele. Aju ja jatum nno'cx be tu'n 
tocpun tuj tcabin ttxa'n pe'n, attok 25 metro tnukbil ex cablaj metro tuc' mey tuj 
t-ẍcyin. 

37Aju tal cwart mas ma' tcub tnejel jatum nno'cx be tu'n tocpun tuj tcabin ttxa'n 
pe'n. Ex ke pared cycub cyxol ke tal cwart toctok tilbilal tkan xa'j ti'j junjun pac'. 
Attok wajxak grad tu'n kjax bet tu'n kjapun ttzi pwert. 

Ke ja junx cycub tuc'il ttzi ja tuj tumlal tbank'ab k'ij 

38Ax icx attok jun cwart tcubsa'ntok twitz tal cwart mas ma' jatum nno'cx be tu'n 
tocpun tuj tcabin ttxa'n pe'n. Tujtzun cwart lu in baj tx'jet cyi'j ke alumaj tu'n 
cyxi k'ot te oyaj patun in cub. 

39Tuj ju cwart mas ma' attok cyaje mes, cabe junjun pac ttzi ja, cyibajtzun ke mes 
lu in che cub byo'n ke alumaj tu'n cyxi k'ot te oyaj patun in cub, ex ka tu'n cyxi 
k'ot te chojbil tu'n tlaj cyil xjal ex tu'n tlaj cypaltil. 

40Ax icx at cyaje mes cycub twitz tal cwart mas ma', cabe junjun pac' ttzi ja tcub 
tuj tumlal tbank'ab k'ij. 

41Cyja'tzun cyaje mes at tujxi ex cyaje mes at ti'jxi ttzi ja: wajxak mes tu'n tcyakil. 
Cyibajtzun ke mes lu in che cub byo'ntok ke alumaj. 

42Ke cyaje mes in che ajbentok tu'n cycub patun ke alumaj cyibaj, banimaj ke ti'j 
abj xpe'limaj; ex aju echbin cye 75 sentímetro cynukbil ex 75 sentímetro cywitz, 
ex 50 sentímetro cywa'l, ex cyibajtzun ke jlu in che cub k'o'n ke macbil in che 
ajben tu'n cycub byet ke alumaj te oyaj patun in cub. 

43Tx'apo'n ke xoc twitzile cwart te tujxi te kak sentímetro cykan. Cyibajtzun ke 
mes lu in cub k'o'n cychibjal ke alumaj in che ajben te oyaj. 

44Tuj ju tcabin ttxa'n pe'n attok cabe tal cwart, jun, junx tcub tuc'il ju ttzi ja at 
tujxi aju tcub jawni, atzun juntl, junx tcub tuc'il ju ttzi ja at tujxi aju tcub cubni, 
ex atzunju cwart cyja' xi'yni twitz jawni. 

45Tzaj tma'n xinak weye: Aju cwart cyja' xi'yni twitz tuj tumlal tnayaj k'ij, atzun 
cwart cye ke pal in che ajben tuj tja Dios, 

46ex atzun ju cwart cyja' xi'yni twitz tuj tumlal tbank'ab k'ij, atzun cwart cye ke 
pal in che ajben tu'n cycwentin ti'j altar. Ake jlu tiyjil Sadoc, ex o'cxcu ake aj Leví 
jacu che pon lak'e' twitz Kman tu'n cyajben te. 

Aju tcabin ttxa'n pe'n ex aju tja Dios 

47Te tibajxi xi techan xinak tcabin ttxa'n pe'n, a jlu cwadrad ttentok ex attok 50 
metro junjun pac' ttxlaj. Aju altar tcubtok twitz tja Dios. 

48Inx k'i'ne tu'n xinak tuj tal cwart tcub ttzi tja Dios, ex xi techan cypimil ke pared 
junjun pac' ttzi' ja, teyle junjun attok cabe metro tuc'il mey cypimil. Attok wuk 
metro twitz pwert, ex ke pared jatum toc tmarquil pwert attok jun metro tuc'il 
mey tpimil junjun. 

49Aju tal cwart tcub twitz tja Dios attok laj metro tnukbil ex kak metro twitz, ex 
attok laj grad tu'n tjax kbetin tu'n kjapun ttzi' tal cwart lu. Ex attok cabe tkan ja 
tcub twitz tja Dios; jun tcub tuj jun pac', ex juntl tcub tuj juntl pac'. 

Ezequiel 41 

1Te tibajxi inx k'i'ne tu'n xinak tuj tja Dios, ex xi techan tpimil pared junjun pac' 
ttzi tja Dios ex teyle junjun attok ox metro tpimil. 

2Aju tpwertil tja Dios attok jwe' metro twitz; ex ke cabe pac' tcajonil tja Dios 
attok cabe metro tuc'il mey tpimil junjun. Ex xi techan xinak cwart tcub tuj tmij, 
ex attok winkin metro tnukbil ex laj metro twitz. 

3Te tibajxi xi' tuj ju cwart tocx max t-xe'pun, ex xi techan cypimil pared junjun 
pac' ttzi', ex teyle junjun attok jun metro tpimil. Aju ttzi ja attok ox metro twitz. 
Ex aju pared tcub ttxlaj junjun pac' ttzi ja attok ox metro tuc'il mey tnukbil 
junjun. 

4Ex xi techan aju cwart tocx max t-xe'pun, attok laj metro tnukbil ex laj metro tuj 
t-ẍcyin. Tzajtzun tma'n weye cyja': Atzun Lugar Mas Xjanxix jlu. 

Ke cwart toc ti'jele tja Dios 

5Te tibajxi xi techan xinak tcajonil tja Dios, ex attok ox metro tpimil. Ti'jele tja 
Dios ate'c tal cwart te cabe metro cyuj. 

6Ke cwart lu te ox colin cyten, ex tuj junjun col attok 30 tal cwart. Aju tcajonil tja 
Dios mas ch'in tpimil tuj tcabin col ax icx tuj toxin col; ex tibajtzun junjun grad 
in che cub ten ke viga cye tal cwart; cyja'tzun minti' ocx lacu'n tcajonil tja Dios 
tu'n tocx ten cywi' viga tuj. 

7Ke tal cwart tuj tcabin col mas ma' cyuj ic tza'n ke cwart ate' tuj tnejel col, ex ke 
cwart tuj toxin col mas ma' cyuj ic tza'n ke cwart ate' tuj tcabin col. Ex tuj tnejel 
col at grad tu'n kjapun tuj tcabin col, ax icx tuj tcabin col tu'n kjapun tuj toxin col. 

8O wile tja Dios cyuc'ix ke tal cwart ate'c ti'jele cycub ke tibaj jun simyent. Aju 
simyent lu at ox metro twa'l, 

9-10Aju cycajonil tal cwart te ti'jxi attok cabe metro tuc'il mey tpimil; cyxol ke 
cwart ate'c ti'jele tja Dios ex ke cwart cye pal, attok jun cay te laj metro twitz. 

11At jun ttzi ja tu'n kocx cyuj ke cwart cycub tuj tumlal tbank'ab k'ij, ex at juntl 
ttzi ja tu'n kocx cyuj ke cwart cycub tuj tumlal tnayaj k'ij. Aju muro toc ttxa'nile 
ju cay, te cabe metro tuc'il mey tpimil. 

Aju ja tcub tuj telex k'ij 

12Ti'jxi tja Dios tuj telex k'ij, attok jun ja te 35 metro twitz, ex 45 metro tnukbil, 
ex aju tcajonil ja cabe metro tuc'il mey tpimil. 

Aju echbil te tcyakil tja Dios 

13Xi techan xinak tja Dios, ex aju echbilte tu'n tcyakil, 50 metro tnukbil. Atzun ju 
cay taj ti'jxi tja Dios tuj telex k'ij, tuc'ix ju ja ex ke tcajonil, ax icx attok 50 metro 
tnukbil. 

14Aju twitz tja Dios, tuc'ix tcabin ttxa'n pe'n tcub tuj tjawitz k'ij at 50 metro twitz. 

15Ex xi techan tnukbil ja aju tcub ti'jxi tja Dios tuc'ix cay cyuc'ix ke twitz ja junjun 
pac', attok 50 metro tnukbil. 

Aju binchben te tja Dios 

Aju Lugar Xjan ex aju Lugar Mas Xjanxix ex tuc'ixju tal cwart tcub ttzi tja Dios 

16-17toctok tz'lom cyi'j. Ke ventan toc c'uxbil xawc'in tten cyi'jele, ex ke cymarquil 
ventan tz'lomintok tcyakil cyi'jele, xi'ynix ke' twitz tx'otx' ex japun baj cyi'j 
ventan; ax icx tibaj pwert toc tz'lom. Aju tcajonil tja Dios tujxi ex ti'jxi, 

18toctok cyilbilal querubín ex cyilbilal tkan xa'j twitz. T-xol jun querubín tuc'il 
juntl querubín toctok jun tkan xa'j. Teyle junjun querubín at cabe twitz; 

19tuj jun pac' ic que'yin cywitz ic tza'n que'yin twitz jun xinak ex cyja' in xi 
tque'yin ti'j tkan xa'j, atzun juntl cywitz ic que'yin ic tza'n twitz jun balun, ex cyja' 
in xi tque'yin ti'j juntl tkan xa'j. Ex iclex xi'yni tcyakil tujile tja Dios. 

20Attok cyilbilal querubín ex cyilbilal tkan xa'j toc twitz, xi'ynix ke' twitz tx'otx' 
ex japun baj max cyibaj ke pwert twitzile tcyakil tcajonil tja Dios. 

21Tuj ju Lugar Xjan, akeju tmarquil ttzi ja junx ta' echbin te tpimil tcyajil pac'. 

Aju altar tze' ttx'otx'il 

Twitz Lugar Mas Xjanxix attok jun ti'xti ic que'yin 

22ic tza'n jun altar tze' ttx'otx'il, ex aju echbin te, jun metro junjun pac' ttxlaj, ex 
jun metro tuc'il mey twa'l. Attok ke tbutx'; aju tk'ukbil ex tcajonil puro tze' 
tcyakil. Atzunte xinak tzaj tma'n weye cyja': Atzun mes jlu tcub twitz Kman. 

Ke tlamel ja 

23Tza'nx ju Lugar Xjan ax icx ju Lugar Mas Xjanxix, attok cylamel te cabe tten 
junjun pac'. 

24Teyle junjun tlamel ja attok cabe piẍ junjun pac' ex cycabil plaj tlamel ja in che 
jaket. 

25Ke tpwertil Lugar Xjan toctok cyilbilal querubín ex cyilbilal tkan xa'j cywitz, ic 
ke ic tza'n keju toc twitz tcajonil tja Dios. Ex attok jun xmu'j tjax tibaj ttzi ja teju 
cwart tcub twitz tja Dios. 

26Twitz tcajonil ju cwart tcub twitz tja Dios attok ke tventanil ex toclex c'uxbil 
xawc'in tten cywitz, ex toctok cyilbilal tkan xa'j cyi'j. Ax icx ke tal cwart ate' ti'jele 
tja Dios attok ke xmu'j tjax cyibaj ttzi ja. 

Ezequiel 42 

Ke ja ate' ttxlaj tja Dios 

1Te tibajxi in pon k'ine tu'n xinak tuj tnejel ttxa'n pe'n ti'jxi tja Dios, aju tcub tuj 
tumlal tbank'ab k'ij, ex in ocx k'i'ne tu'n cyuj ke cwart cycub tuj tumlal tbank'ab 
k'ij, twitz ttxa'n pe'n pe'nin ti'j ax icx twitz ja tcub ti'jxi tja Dios. 

2Jatum cycub ke ja lu, attok 50 metro tnukbil tuj tumlal tbank'ab k'ij, ex 25 metro 
twitz. 

3Tuj jun pac' cytxlaj cyja' xi'yni tumlal tcabin ttxa'n pe'n aju attok laj metro twitz, 
atzun juntl pac' cytxlaj cyja' xi'yni tumlal tnejel ttxa'n pe'n aju lo'tzintok xak 
twitz tx'otx' tuj, attok ox col, ex teyle junjun col attok jatum tu'n kbet twitz ex 
cycubsa'ntok cywitz juntl ox col. 

4Cywitz ke cwart attok jun cay te jwe' metro twitz ex 50 metro tnukbil max tujxi. 
Ke cypwertil cwart cyja' xi'yni cywitz tuj tumlal tbank'ab k'ij. 

5Ke cwart ate' tuj toxin col ja mas ch'in ke cywitz keju ate' tuj tcabin col ex tuj 
tnejel col, porque aju jatum tu'n kbet cywitz ke cwart tuj toxin col, mas ma' twitz 
twitz ju tuj tcabin col ex tuj tnejel col. 

6Ke cwart lu te ox colin cyten, pero minti'tok cykan ic tza'n ke mastl cwart ate' 
ttxa'n pe'n, nok o'cx ke cwart te toxin col mas ch'in cyuj cywitz ke cwart te tcabin 
col ex tnejel col. 

7Tcubsa'ntok jun muro ttxa'n tnejel ttxa'n pe'n ex cywitz ke tal cwart, ex attok 
25 metro tnukbil. 

8Aju tnukbil jatum cycubsa'n ke tal cwart ttxlaj tnejel ttxa'n pe'n attok 25 metro. 
Atzun tnukbil jatum cycubsa'n ke tal cwart ttxlaj tja Dios attok 50 metro. 

9Tuj tnejel col cwart attok jun ttzi ja tcub tumlal tjawitz k'ij jatum in che ocx xjal 
in che tzaj tuj tnejel ttxa'n pe'n. 

10Twitzile muro tuj tnejel ttxa'n pe'n tuj tumlal tnayaj k'ij ax icx attok ke cwart 
cycubsa'n twitz ttxa'n pe'n pe'nin ti'j, ax twitz ju ja tumlal telex k'ij te tja Dios; 

11junx ta' binchben cye ex junx ta' echbin cye ic tza'nx ke cwart ate' tuj tumlal 
tbank'ab k'ij, ex ke ttzi ja icx cyten ic tza'nx ke ttzi ja ate' tuj tumlal tbank'ab k'ij, 
ex attok jun cay nno'cx cywitz. 

12Tu'n tpon jun xjal jatum ate' ke cwart tuj tumlal tnayaj k'ij, attok jun pwert 
jatum in tzaj ke' ju cay aju tcub twitz ju muro in ajben te makbil, aju tcub tumlal 
tjawitz k'ij. 

13Tzajtzun tma'n ju xinak weye cyja': Tza'nx keju cwart ate' tuj tumlal tbank'ab 
k'ij icx keju ate' tuj tumlal tnayaj k'ij, akeju cycub twitz ttxa'n pe'n pe'nin ti'j 
xjansa'maj ke. Akeju pal in che pon lak'e' twitz Kman in xi cychyo'n ke oyaj mas 
xjanxix cyuj ke cwart lu. Ax icx cyuj ke cwart lu in cub cyk'o'n ke oyaj mas xjanxix, 
ic tza'n ke oyaj twitz awal, ex ju oyaj te chojbil il ex ju oyaj te chojbil cypaltil xjal, 
porque aju lugar lu xjan te. 

14Oc cyocx ke pal tuj tja Dios, mlay che etz tu'n cye'lel tuj tnejel ttxa'n pe'n ka 
na'nxtok tcyaj cych'expu'n cyxbalun, aju in ajben cyu'n oc in che ak'nan tuj tja 
Dios, porque aju xbalun lu xjan. Oc cye'lel jatum ate' ke xjal, il ti'j c'oquel cyk'o'n 
juntl cyxbalun. 

Aju echbin te tx'otx' jatum tcubsa'n tja Dios 

15Tejtzun tbaj techan xinak tja Dios ex ke mastl cwart ex ke ttxa'n pe'n, in ex 
k'i'ne tu'n ttzi ju pwert tcub tuj tjawitz k'ij ex in elpune ti'jxi, ex oc ten xinak echil 
te muro toc ti'jele tx'otx' te tja Dios. 

16Tzaj ti'n aju ajlaj in ajben te echbil, ex xi techan ttxlaj tcub tumlal tjawitz k'ij: 
ex attok 250 metro. 

17Icx xi techan ttxlaj tuj tumlal tbank'ab k'ij, ax icx attok 250 metro: 

18ex xi techan ttxlaj tcub tuj tumlal tnayaj k'ij, ax icx attok 250 metro; 

19ex te bajsbil xi techan ttxlaj tcub tumlal telex k'ij, ax icx attok 250 metro. 

20Xi techan tx'otx' tuj cycyajil pac' ttxlaj. Aju tx'otx' jatum tcubsa'n tja Dios attok 
jun muro toc ti'jele te 250 metro echbin te junjun pac' ttxlaj, ex atzunju nne'l 
pa'nte tx'otx' xjan tuc'il ju tx'otx' mya xjan. 

Ezequiel 43 

Ul meltz'aj tajwalil Kman tuj tja Dios 

1Inx k'i'ne tu'n xinak ttzi pwert tuj tjawitz k'ij, 

2ex o wile tajwalil Cydios aj Israel cyja' ttzaj tuj tjawitz k'ij. Aju tk'ajk'ajel twi' ic 
tbinx ic tza'n tk'ajk'ajel twi' jun nima in jululun wen, ex bi'x baj noj twitz tx'otx' 
tu'n t-spic'umal. 

3Aju tzaj yec'un weye ic tza'n tuj witzic' ax ic tza'n ju tzaj yec'un weye tej tul 
Kman xitul te tnam Jerusalén, ex ic tza'n ju tzaj yec'un weye ttxlaj ju nima 
Quebar. In cub ẍmeje'ye ex pon tacl tibaj nwitze twitz tx'otx', 

4ex aju tajwalil Kman ocx ttzi ja tcub tuj tjawitz k'ij ex ocx max tujxi tja Dios. 

5In jaw k'i'ne tu'n T-xew Dios ex inx k'i'ne tu'n tuj tcabin ttxa'n pe'n, ex o wile 
tajwalil Kman otok baj noj tuj tja tu'n. 

6Cub ten xinak ntxlaje, ex o nbiye tzaj yolin Kman weye max tujxi tja 

7ex tzaj tma'n weye cyja': Atzunju lugar lu jatum tcub nk'ukbile, ex ju lugar jatum 
in che cub ten ke nkane; atzun chin najale tzalu cyxol aj Israel te jumajx. Ke aj 
Israel ex ke cyrey mlay tz'oc cyk'o'n juntl maj nbiye xjan te minti' tajben, mi'n 
che c'ulun cywitz tilbilal ex mlay jaw cybincha'ntl cypantyón ktzan cyrey twitz 
tja Dios. 

8Jaw cybincha'n tja cyrey, cyaj ten tpwertil junx tuc'il tpwertil njaye, nok o'cx jun 
pared cyaj ten t-xol. Tu'n jlu oc cyk'o'n nbiye xjan te minti' tajben tu'n 
cybinchben ic'un wu'ne; cyja'tzun tzaj nk'oje cyi'j ex e cyim wu'ne. 

9Atzun ja'lo cyjel cycolin tu'n cyc'ulun cywitz ke tilbilal ex c'elex cylak'ba'n 
cyximlal cyrey otok che cyim, ex te jumajx chin najale cyxol. 

10Atzun teya xinak, k'manxa cye aj Israel ti'j ju ma tila ti'j tja Dios, ex ba'n tu'n 
toc cyk'o'n cwent ti'j echbin te, tu'ntzun ttzaj cych'ixwi ti'j ju il o cybincha. 

11Ka ma tzaj cych'ixwi ti'j tcyakilju o cybincha, k'manxa cye tza'n tten tja Dios ex 
alcye at tuj, cyi'j ke ttzi ja jatum in che etz xjal ex jatum in che ocx, ex ti'j tcyakil 
echbin te, ax icx k'manxa cye cyi'j ke ley il ti'j tu'n tjapun cyu'n. Tz'ibancuya 
tilbilal tcyakil jlu, tu'ntzun telxix cynic' ti'j tza'n que'yin tja Dios ex tu'n tbant 
cyu'n. Ax icx tz'ibancuya cycyakil ley tu'ntzun tjapun cyu'n. 

12Atzun ley lu ti'j tja Dios: tcyakil tx'otx' at ti'jele tja Dios twi witz c'oquel te jun 
lugar xjanxix. 

Aju altar 

13Atzun ke echbil ti'j altar jlu. Ti'jele altar attok jun tbe a' te mey metro t-xe' ex 
mey metro twitz, ex ttzi'yile tbe a' tjawsa'n jun tal muro te 25 sentímetro twa'l. 
Aju tk'ukbil altar atzun tten cyja': 

14tzajnix ke' twitz tx'otx' ex tu'n tjapun ti'j tnejel col, attok jun metro twa'l. Aju 
tnejel col ocnix ti'n tib mey metro. Aju tcabin col attok cabe metro twa'l, ax icx 
ocnix ti'n tib mey metro. 

15Aju toxin col atzun jatum in che cub patit chojbil, ex attok cabe metro twa'l. Ex 
twi' toxin col attok cyaje tcach. 

16Aju toxin col altar junxtok ta' echbin te twitz tuc'il tnukbil, kak metro junjun 
pac' ttxlaj. 

17Ax icx tcabin col junxtok ta' echbinte twitz tuc'il tnukbil, wuk metro junjun pac' 
ttxlaj. Aju tbe a' toctok ti'jele, attok mey metro twitz, ex ttzi'yile tbe a' tjawsa'n 
jun tal muro te 25 sentímetro twitz. Ke grad tu'n kjapun tibaj altar a cycub ke tuj 
tumlal tjawitz k'ij. 

18Ex tzaj tma'n Kman weye cyja': Oc tpon tk'ijlalil tu'n tjaw binchet altar, il ti'j 
tu'n cyjapun ke ley lu: Cbel cypatun jun alumaj te chojbil tibaj altar, ex c'oquel 
cychitun chic' ti'jele altar. 

19Ake pal aj Leví, akeju tiyjil Sadoc, atzun ke ba'n tu'n cyul lak'e' nwitze tu'n 
cyajben weye; cxel tk'o'na jun tal tor cye tu'ntzun t-xi cyk'o'n te chojbil il. Akine 
Dios ma chin k'mante jlu. 

20Ex cxel ti'na ch'in tchc'el tal tor ex c'oquel tchituna ti'j cycyajil tcach altar, ex 
ti'j cycyajil tbutx' tcabin txol ex ti'j tal muro tjawsa'n ttzi'yile tbe a', cyja'tzun tten 
cbajel sakix altar tu'na ex c'elel ju il ti'j. 

21Ex aju tal tor otok txi k'ot te chojbil il, ctzajel ti'na ex cbel tpatuna ti'jxi tpe'n 
tja Dios, tuj ju lugar axix til tu'n cycub patit. 

22Tuj tcabin k'ij cxel tk'o'na jun tal tman chip minti' tpaltil te chojbil il, ex cbajel 
cysaksa'n pal altar ic tza'nx otok baj cysaksa'n tu'n tchc'el tal tor. 

23Octzun tbaj t-saksa'na altar, ctzajel ti'na jun tal tor ex jun tman ẍne'l, cycabil 
minti' ch'in cypaltil, 

24ex che tzajel ti'na nwitze. Atzun cye pal cbel cychitun atz'an cyibaj ex che bel 
cypatun te oyaj te nimbil weye. 

25Teyle junjun k'ij tuj enter wuk k'ij cbel tbyo'na jun tal tman chip te chojbil il, 
tuc'ix jun tal tor ex jun tman ẍne'l, cycyakil jlu minti' ch'in cypaltil. 

26Teyle junjun k'ij tuj enter wuk k'ij il ti'j tu'n tbaj cysaksa'n pal tcyakil altar, 
tu'ntzun tajben te weye. 

27Atzun jlu cbantel cyu'n pal tuj enter wuk k'ij. Tujtzun twajxakin k'ij atzun 
ckebil tu'n t-xi cyk'o'n oyaj patun in cub tibaj altar, ex tu'n t-xi cyk'o'n chojbil te 
mojbabl tibil. Octzun che c'metele wu'ne tuc'il tzalajbil. Akine Dios ma chin 
k'mante jlu. 

Ezequiel 44 

Aju tajben ttzi ja tcub tuj tjawitz k'ij 

1Inx k'i'ne tu'n xinak juntl maj ttzi ja tcub tetz ti'jxi tja Dios, aju cyja' xi'yni twitz 
tuj tjawitz k'ij, ex lamo'ntok. 

2Atzun tzaj tma'n Kman weye cyja': Aju ttzi ja lu cucx cyjel ten lamo'n; mi'n jaket. 
Mi jun c'oquex tuj, porque atzun ma chin ocxe, akine Cydios aj Israel. Cyja'tzun 
cucx cyjel ten lamo'n. 

3O'cx te cawil c'oquex tuj, tu'n tcub ke' nwitze wa'l ti'j pan xjansamaj. Atzun 
c'oquex ttzi ja ex c'oquex tuj tal cwart ex ax c'eletz jatum otok tz'ocx, chi Kman. 

Akeju at cyoclen tu'n cyocx tuj tja Dios 

4Te tibajxi inx k'i'ne tu'n xinak tu'n wocxe ttzi ja tcub tuj tumlal tbank'ab k'ij, 
tu'n npone twitz tja Dios. Ex o wile tajwalil Kman otok baj noj tuj tja tu'n, in 
cubtzun ẍmeje'ye tejxi tpon tacl tibaj nwitze twitz tx'otx'. 

5Tzajtzun tma'n Kman weye cyja': Aya xinak, que'yintza ex k'onca cwent ti'j 
tcyakilju cxel nma'ne teya cyi'j ke tumel ex ke ley ti'j njaye. K'onca cwent ti'j alcye 
ke at cyoclen tu'n cyocx tuj ex alcye ke minti' cyoclen tu'n cyocx. 

6K'manxa cye aj Israel akeju miban che bin: Atzun jlu in tma'n Kman: Nimxix 
cybinchbene mya ba'n, akeye aj Israel. 

7Ma baj cytz'ilsa'ne njaye tu'nju ma txi cyk'o'ne ambil cye stranjer xjal tu'n cyocx 
tuj, akeju mya sircunsidarimaj ke ex miban che niman nyole; ma baj cytz'ilsa'ne 
tu'nju in cub cyk'o'ne nwitze ic tza'n wabj aju seb ex chic' nne'l ti'j chojbil, ex tu'n 
tcyakil cybinchbene mya ba'n ma che ic'e tibaj ju yol cyaj bant ti'j wu'ne cyuc'ile. 

8Minti' ma che japun ke nleye cyu'ne tu'n cybinchet ke ti'xti xjan o txi nma'ne 
cyeye, nok o'cx ma txi cyk'o'ne tuj cycwent stranjer xjal. 

9Cyja'tzun akine Dios cxel nma'ne jlu: Mi jun stranjer xjal c'oquex tuj njaye ka 
mya sircunsidarimaj ex ka miban niman nyole; ex milpe jun stranjer xjal c'oquex 
tuj, aju ax najl cyxol aj Israel. 

10Ke aj Leví, akeju el cypa'n cyib wi'je junx cyuc'il ke mastl aj Israel, ex in cyaj 
coline cyu'n tej cyxi' c'ulul cywitz tilbilal, il ti'j cbel cycastiw tu'n tlaj cyil. 

11Atzun ke che bel ten xk'ukil cytzi' ke tpwertil njaye ex che ak'nal ti'j mastl 
ak'untl at tuj; atzun ke ba'n tu'n cycub byonte cye alumaj in che cub patit, ex keju 
nnu'l cyi'n xjal te chojbil; ax icx list che tel tu'n cyonin cyi'j xjal. 

12Atzun ke e ajben cyxol aj Israel tej cyc'ulun cywitz tilbilal, ex nok cyu'n aj Leví 
e binchan aj Israel il. Cyja'tzun akine Dios in xi nma'ne jun yol axix toc, cbel 
cycastiw tu'n tlaj il o cybincha. 

13Mlay che oc te pal tu'n cyajben weye ex mi tu'n toc cymaco'n ke ti'xti xjan mi 
keju mas xjanxix. Il ti'j ctzajel cych'ixwi tu'n tlaj cybinchben ic'bilxix. 

14O'cx cxel nk'o'ne cyoclen tu'n toc cycwentin tcyakilju at tuj njaye, ex tu'n 
cybinchante ke ak'untl ch'in cyoclen in che bant tuj. 

Ke pal 

15Ke pal aj Leví akeju tiyjil Sadoc, ex akeju cucx e ajben tuj njaye tej tel cypan 
cyib mastl aj Israel wi'je, at cyoclen tu'n cyajben weye. Atzun ke ba'n tu'n cycub 
ten nwitze tu'n ttzaj cyk'o'n cysebyil ex cychc'el ke chojbil weye. Akine Dios in 
chin k'mante jlu. 

16O'cx ke jlu ba'n tu'n cyocx tuj njaye ex tu'n cypon lak'e' ti'j n-altare tu'ntzun 
cyajben weye, ex tuj cycwent cyjel ten ju ak'untl at tuj njaye. 

17Oc cyocx ttzi pwert tu'n cyocpun tuj tcabin ttxa'n pe'n, il ti'j tu'n toc cyk'o'n 
cyxbalun sak que'yin ex tz'umin twitz. Octzun cyajben tuj tcabin ttxa'n pe'n ex 
ka tuj njaye, mlay tz'oc cyk'o'n cyxbalun lan. 

18Ex c'oquel cyk'o'n jun xbalun c'albil cywi' sak que'yin ex tz'umin twitz, ax icx 
c'oquel cyk'o'n cycalsonsiy xbalun sak que'yin ex tz'umin twitz, ex mi'n tz'oc 
cyk'o'n c'albil cyc'u'j tu'ntzun mi'n ttzaj a' cyi'j. 

19Ex na'nxtok cyelel tuj tnejel ttxa'n pe'n jatum in che cub ten xjal, il ti'j c'elel 
cyi'n cyxbalun aju toc cyi'j oc cyajben tuj njaye, tu'ntzun mi'n cyxjanset xjal tu'n 
cyxbalun, ax cyjel cyk'o'n cyuj cwart ate' tuj njaye, ex c'oquel cyk'o'n juntl 
cyxbalun. 

20Mi'n tz'el cyc'o'xin ti'j cywi' ex mi'n cub cych'isun, nok o'cx tu'n tel ch'inak 
ttxa'n cyu'n. 

21Mi jun pal cxel tc'a'n ta'l twitz uva oc tocx tuj tcabin ttxa'n pe'n. 

22Minti' tu'n tmoje' tuc'il jun meba xu'j ex mi tuc'il jun xu'j otok cub tpa'n tib 
tuc'il tchmil, o'cx tu'n tmoje' tuc'il jun xu'j aj Israel na'nxtok tlonte xinak ex ka 
tuc'il jun meba xu'j t-xu'jilben jun ktzan pal. 

23Il ti'j tu'n t-xi cyk'o'n pal xnak'tzbil cye xjal etzan wu'ne, tu'n tel cynic' ti'j alcye 
xjan ex alcye mya xjan, ex tu'n tel cynic' ti'j alcye sak ex alcye tz'il. 

24Oc cyjaw k'ojl xjal, atzun ke pal che oquel te jwes tu'n t-xi binchet cyi'j ic tza'n 
in tma'n nleye. Che japunel cycyakil nleye cyu'n, ex ke nxnak'tzbile aju in yolin 
cyi'j cycyakil nink'ij k'mamaj wu'ne, ex cxel cyniman ke k'ij te ojlabl xjansa'maj 
wu'ne. 

25Mi'n tz'oc cymaco'n pal jun cyimni tu'ntzun mi'n tbaj cytz'ilsan cyib. Katzun ka 
a cyman ma cyim, ex ka cytxu', ex ka jun cycy'ajal, ex ka jun cyme'jel, ex ka jun 
cyerman xinak ex ka jun cyanb na'nx tmoje'; ba'ntzun tu'n toc cymaco'n. 

26Ka ma tz'oc cymaco'n, il ti'j tu'n tbaj cytx'jon cyib, ex te tibajxi che ayol wuk 
k'ijtl. 

27Octzun cyocx juntl maj tuj tcabin ttxa'n pe'n twitz njaye tu'n cyajben, cxel 
cyk'o'n jun chojbil cyil. Akine Dios ma chin k'mante jlu. 

28O'cxcu akine chin oquel te cyetzbil ke pal. Minti' jun etzbil cxel k'o'n cye cyxol 
aj Israel. Akine aju cyetzbil. 

29Ba'n t-xi cywa'n twitz awal aju in tzaj cyk'o'n aj Israel te oyaj weye, ex ba'n t-
xi cychyo'n tchibjal alumaj aju in tzaj k'o'n weye te chojbil cyil xjal ex cypaltil, ax 
icx tcyakilju ma tz'el cypa'n aj Israel tu'n ttzaj cyk'o'n weye, ba'n tu'n t-xi 
cynic'ben. 

30Ax icx cxel cyk'o'ne cye pal aju tnejel twitz awal tbanilxix, ex cycyakil txcaj oyaj 
tbanilxix. Ex oc tbant tten tk'otjil pan cyu'ne, aju tbanilxix, cxel cyk'o'ne cye ke 
pal tu'ntzun cycub ncy'iwla'ne keju ate' tuj cyjaye. 

31Mi'n txi cychyo'n pal jun chyu'j ex ka jun alumaj tajx otok cyim, ex ka otok baj 
tzakin cyu'n txcup te tjak' c'ul. 

Ezequiel 45 

Aju tx'otx' pa'maj tu'n tajben te Kman 

Ezequiel 48.9-20 

1Oc tcub cypa'ne tx'otx' tu'n t-xi cyk'o'ne te junjun c'loj cyiyjile, il ti'j tu'n tel 
cypa'ne jun piẍ tx'otx' te cablaj kilómetro tuc' mey tnukbil ex laj kilómetro twitz, 
aju tx'otx' lu c'elel cypa'ne tu'n tajben te Kman. Tcyakil tx'otx' lu c'oquel te xjan. 

2Tujtzun tx'otx' c'elel cypa'ne jun piẍ tu'n tjaw binchet tja Dios tuj, aju tx'otx' 
c'elel cypa'ne te 250 metro junjun pac', ex ti'jele cyjel cyk'o'ne jun piẍ tx'otx' te 
25 metro twitz ex minti' at tuj. 

3Tuj ju tx'otx' pa'maj te Kman cbel echit jun piẍ tx'otx' te cablaj kilómetro tuc' 
mey tnukbil ex jwe' kilómetro twitz, ex atzun tx'otx' lu c'oquel mas xjanxix: 
Atzun Cjawil binchet tja Dios tuj. 

4Aju tx'otx' lu c'ajbel cye pal, akeju in che ajben tuj tja Kman ex in che ul lak'e' 
twitz tu'n cyajben te. Atzun lugar lu jatum tu'n tjaw cybincha'n cyja. C'oquel te 
jun lugar xjan jatum tu'n tcub ten tja Kman. 

5Ax icx at juntl tx'otx' te cablaj kilómetro tuc' mey tnukbil ex jwe' kilómetro 
twitz, pa'maj te cyetzbil aj Leví akeju in che ajben tuj tja Dios, tu'ntzun cyten 
cytanmi jatum tu'n cynajan. 

6Ax icx c'elel pa't jun piẍ tx'otx' te cablaj kilómetro tuc' mey tnukbil ex cabe 
kilómetro tuc' mey twitz jatum cjawil binchet tnam, aju tx'otx' lu tcub tjak' tx'otx' 
xjan jatum cjawil binchet tja Dios. Aju tx'otx' lu c'oquel te cyetzbil cycyakil aj 
Israel. 

Aju tx'otx' pa'maj te cawil 

Ezequiel 48.21-22 

7Ax icx c'elel pa't cabe piẍ tx'otx' tu'n tajben te cawil. Jun piẍ cxel ke' ti'j ju tx'otx' 
xjan tu'n tpon baj ti'j tmojonil tx'otx' tuj tjawitz k'ij, ex juntl piẍ cxel ke' ti'j ju 
tx'otx' xjan tu'n tpon baj ti'j tmojonil tx'otx' tuj telex k'ij. Aju tcub tumlal tjawitz 
k'ij tuc'ix ju tcub tumlal telex k'ij junx echbinte cynukbil ic tza'n ke tx'otx' otok 
txi k'o'n cye junjun c'loj cyiyjil aj Israel. 

8Aju tx'otx' lu c'oquel te tetzbil cawil cyxol aj Israel tu'ntzun mi'n tcub cyyajla'n 
juntl maj ke cawil ke xjal etzan wu'ne; nok o'cx cxel cyk'o'n cytx'otx' teyle junjun 
c'loj cyiyjil aj Israel. 

Aju ley tu'n tajben tu'n cawil 

9Akine Dios cxel nma'ne jlu: Nim mya ba'n ma cybinchaye, akeye cawil cyxol aj 
Israel. Mi'n che biyintle xjal ex mi'n che cub cyyajla'ne. Cybinchame tcyakil tuj 
tumel ex tz'aklxix. Cycolinxe tu'n tel cyelk'a'ne cytx'otx' ke xjal etzan wu'ne. 
Akine Dios in chin k'mante jlu. 

10Che ajben cycyakil marc ex malbil cabalxix cyu'ne. 

11Aju malbil triw il ti'j tu'n tten junx ta' tuc'il ju malbil ta'l twitz uva. Aju malbil 
homer tbi 220 litr tuj, ex atzunju c'ajbel te ttxuylal. Tuj jun homer in xi' laj bato 
ta'l twitz uva, ax icx in xi' laj efa triw tuj jun homer. 

12Ax icx ke marc akeju che ajbel te malbil atzun ke jlu: Winkin gera junx ta' talil 
tuc'il jun siclo, ex jun siclo ch'ixmi mey ons talil; 60 siclo junx ta' tuc'il mina. 

13Atzun ke oyaj lu ba'n t-xi cyk'o'ne: Aju triw tuc'ix sebad te 60 byuj c'elel cyu'ne, 
ex cxel cyk'o'ne jun byuj te oyaj. 

14Ax icx ctelba aseyt cyu'ne, te 100 pa'n c'elel, ex cxel cyk'o'ne jun pa'n te cyoyaje. 

15Atzun cyi'j ke ẍne'l c'eletz cyi'ne jun cyxol cab syentchak, akeju ulni cynabl at 
cyxol aj Israel. Akeju twitz awal lu che ajbel te cyoyaje te Dios, ax icx ke alumaj 
che ajbel te chojbil patun in che cub, ex te chojbil te mojbabl tibil, akeju in che'x 
k'ot tu'n tnajset cyile. Akine Dios in chin k'mante jlu. 

16Cycyakil aj Israel il ti'j tu'n t-xi cyk'o'n oyaj lu te cawil at cyxol, 

17atzunte cawil cxel k'onte cye alumaj te chojbil patun in cub, ex ke oyaj twitz 
awal, ax icx oyaj ta'l twitz uva aju in xi k'ot oc in che tzaj que'yin ac'aj xjaw, ex 
cyuj ke k'ij te ojlabl ex cyuj cycyakil nink'ij in che ic'set cyxol aj Israel. Ax icx il 
ti'j cxel tk'o'n chojbil il, cyuc'ix ke oyaj twitz awal, ex ke chojbil patun in che cub, 
ex chojbil te mojbabl tibil, tu'ntzun tnajset cyil aj Israel. 

Aju nink'ij te Xjan K'ij 

18Akine Dios in chin k'mante jlu: Tuj tnejel k'ij te tnejel xjaw cxel cyk'o'ne jun tal 
tor minti' tpaltil te chojbil il, tu'ntzun t-sakset tuj tja Dios. 

19Ctzajel ti'n pal ch'in tchc'el alumaj aju otok txi k'ot te chojbil il, ex c'oquel tk'o'n 
cyi'j tmarquil tlamel tja Dios, ex cyi'j cycyajil tbutx' altar, ex cyi'j tmarquil tlamel 
ja ate' tuj tcabin ttxa'n pe'n. 

20Ax jlu cbantel tuj twukin k'ij te xjaw, tu'ntzun tnajset cyil xjal, akeju otok che 
binchan il mya ximantok cyu'n, ex tu'nju minti' nne'l cynic' ti'j. Cyja'tzun tten 
csaksetel tja Dios. 

21Tuj tcyajlajin k'ij te tnejel xjaw ckebil cyu'ne tu'n tic'set nink'ij te Xjan K'ij, ex 
tuj enter wuk k'ij che wa'le pan minti' t-samel tu'n tjaw mal tc'u'j. 

22Tuj k'ij lu cxel tk'o'n cawil jun tal tor te chojbil til, ex te chojbil cyil cycyakil aj 
Israel. 

23Teyle junjun k'ij teju wuk k'ij nink'ij ctzajel tk'o'n cawil wuk tor ex wuk tman 
ẍne'l minti' cypaltil, te chojbil te weye, akeju patun in che cub. Ax icx teyle junjun 
k'ij cxel tk'o'n jun tman chip te chojbil il. 

24Ti'j junjun tor ex junjun tman ẍne'l cxel k'ot cyaje alm triw ex ox litr tuc' mey 
chibj aseyt. 

Aju nink'ij oc cyjaw binchet tal ja t-xak tze'yin cywi' 

25Ax icx cyuj nink'ij oc cyjaw binchet tal ja t-xak tze'yin cywi', aju in cub ic'set tuj 
olaj tajlal twukin xjaw, cxel tk'o'n cawil ke oyaj tuj enter wuk k'ij, aylex ke chojbil 
il cxel tk'o'n ic tza'nx otok txi tk'o'n nej, atzun ke jlu: Ke alumaj patun in che cub, 
ex ke oyaj twitz triw, ax icx chibj aseyt. 

Ezequiel 46 

Aju at tu'n tbant tu'n cawil cyuj nink'ij 

1Akine Dios in xi nma'ne jlu: Aju pwert tcub tumlal tjawitz k'ij jatum tu'n kocx 
tuj tcabin ttxa'n pe'n, clametel tuj enter kak k'ij ak'untl, ex cjaketel tuj k'ij te 
ojlabl ex tuj k'ij oc ttzaj que'yin ac'aj xjaw. 

2C'oquex cawil tuj pwert te tcabin ttxa'n pe'n ex cbel we' ttxlaj tmarquil tlamel 
ja. Ex acuxtzun in cub cypatun pal ke alumaj te chojbil il, ex acux in xi cyk'o'n ke 
oyaj te mojbabl tibil, akeju otok che pon ti'n cawil, atzunte cawil cbel ten c'ulul 
ttzi ja, ex te tibajxi jlu c'eletztzun. Pero mi'n lamet pwert, max clametel ocxi tex 
k'ij. 

3Cyuj ke k'ij te ojlabl ex tuj k'ij oc ttzaj que'yin ac'aj xjaw, che bel ten xjal c'ulul 
twitz Kman ax twitz pwert lu. 

4Ke alumaj che xel tk'o'n cawil tuj k'ij te ojlabl tu'n cycub patit te oyaj te Kman, 
atzun ke jlu: Kak tal tman ẍne'l ex jun tman ẍne'l; cycyakil ke jlu minti' ch'in 
cypaltil. 

5Ti'j junjun tman ẍne'l cxel k'ot cyaje alm triw, atzun cyi'j ke tal tman ẍne'l nok 
nic'pun taj txi tk'o'n. Ax icx ti'j cyaje alm triw cxel k'ot ox litr tuc'il mey aseyt. 

6Tuj k'ij oc ttzaj que'yin ac'aj xjaw cxel tk'o'n te oyaj, jun tor, kak tal tman ẍne'l 
ex jun tman ẍne'l. Cycyakil ke jlu minti' ch'in cypaltil. 

7Ti'j junjun tor cxel tk'o'n cyaje alm triw, ex cyaje alm ti'j junjun tman ẍne'l, atzun 
cyi'j ke tal tman ẍne'l nok nic'pun taj txi tk'o'n. Ex ti'j cyaje alm triw cxel tk'o'n 
ox litr tuc' mey chibj aseyt. 

8Oc tocx ju cawil, c'oquex tuj tal cwart mas ma' aju tcub ttzi ja, ex ax c'eletz juntl 
maj. 

9Oc cyocx ke xjal c'ulul twitz Kman tuj nink'ij, il ti'j cbantel cyu'n cyja': Akeju che 
oquex ttzi ja tcub tuj tumlal tbank'ab k'ij, che eletz ttzi ja tcub tuj tumlal tnayaj 
k'ij, ex atzun keju che oquex ttzi ja tcub tuj tumlal tnayaj k'ij che eletz ttzi ja tcub 
tuj tumlal tbank'ab k'ij. Mlay che ajtz meltz'aj ttzi ja jatum otok che ocx. Atzun 
che elex ttzi ja tcub jlajxi ttxa'n pe'n. 

10Aju cawil at tu'n tocx junx cyuc'il xjal ex junx tu'n cyetz. 

11Ex tuj junjun nink'ij cxel cyk'o'n cyaje alm triw ti'j jun tor, ex cyaje alm ti'j jun 
tman ẍne'l; ex cyi'j ke tal tman ẍne'l nok nic'pun cyaj txi cyk'o'n. Ti'j cyaje alm 
triw cxel k'ot ox litr tuc'il mey chibj aseyt. 

12Oc t-xi tk'o'n cawil jun oyaj te Kman, aju patun in cub, ex ka jun chojbil te 
mojbabl tibil, cjaketel pwert twitz, aju tcub tuj tjawitz k'ij, ex cxel tk'on toyaj aju 
patun in cub tuc'ix ju chojbil te mojbabl tibil. Icx ctelba ic tza'nx in bant tuj k'ij te 
ojlabl. Octzun tetz, bi'x clametel pwert. 

Aju oyaj in xi k'ot cycyakil k'ij 

13Tcyakil prim te junjun k'ij cxel k'ot jun tal tman ẍne'l te jun abk'i ex minti' 
tpaltil, tu'ntzun tcub patit te chojbil twitz Kman. 

14Ax icx tcyakil prim cxel k'ot cyaje libr arin te jun oyaj te Kman, ex jun litr chibj 
aseyt tu'n tbaj xyok'it tuc'il arin. Aju costumr lu ilxix ti'j cucx tu'n tbinchet te 
jumajx. 

15Tcyakil prim il ti'j tu'n t-xi k'ot tal tman ẍne'l te jun oyaj patun in cub tuc'ix arin 
ex chibj aseyt. 

Aju ley ti'j ttx'otx' cawil 

16Akine Dios in xi nma'ne jlu: Ka ma txi tk'o'n cawil ch'in ttx'otx' te jun tcy'ajal, 
aju tx'otx' lu bi'x c'oquel te tetzbil tcy'ajal. 

17Pero ka ma txi tk'o'n cawil ch'in ttx'otx' te jun tmajen, o'cx c'ajbel tu'n majen 
ocxi tul canun aju abk'i te tzokpibl, c'oqueltzun juntl maj te tetzbil cawil ex cyjel 
ten te cyetzbil ke tcy'ajal. 

18Minti' toclen cawil tu'n tel ti'n ttx'otx' jun xjal. Oc t-xi tk'o'n cyetzbil ke tcy'ajal, 
cxel tk'o'n ti'j tex ttx'otx'; tu'ntzun mi'n tel k'it cytx'otx' ke xjal etzan wu'ne, chi 
Dios. 

Ke ja te tja Dios jatum in tzk'aj chibj 

19Te tibajxi inx k'i'ne tu'n xinak ttzi ja tcub ttxlaj pwert, ex in ocx k'i'ne tu'n jatum 
ate' ke cwart cyja' xi'yni cywitz tuj tumlal tbank'ab k'ij, akeju pa'maj tu'n cyajben 
o'cx cye pal. Ti'jxi cycwart ke pal tzaj tyec'un jun lugar tcub tuj tumlal telex k'ij, 

20ex tzaj tma'n weye cyja': Tujtzun lugar lu cbajel cytzk'ajsa'n pal cychibjal ke 
alumaj otok che'x k'o'n te chojbil il ex te chojbil cypaltil xjal, ex ax che tzk'ajel ke 
oyaj twitz awal, tu'n mi'n tetz cyi'n ke chojbil lu tuj tnejel ttxa'n pe'n ex tu'n mi'n 
toc cymaco'n xjal ke ti'xti xjan. 

21Ex in etz k'i'ne tu'n tuj tcabin ttxa'n pe'n, tu'n we'lile tuj tnejel ttxa'n pe'n; ex 
inx uc'ine tu'n tuj cycyajil tbutx'. O wile tuj junjun tbutx' attok jun ttxa'n pe'n 
ch'in. 

22Junx ta' echbin cye ke ttxa'n pe'n ch'in, akeju cycub cyuj cycyajil tbutx' tnejel 
ttxa'n pe'n, winkin metro tnukbil ex olaj metro twitz. 

23Ex cyi'jele jlu attok jun muro abj, ex t-xe'yile muro, lu tcubsa'ntok junjun tcubil 
k'ak'. 

24Tzaj tma'n xinak weye cyja': Atzun ke ja lu cye keju in che ajben tuj tja Dios, 
jatum tu'n cytzk'aj ke alumaj in xi cyk'o'n xjal te chojbil. 

Ezequiel 47 

Aju twi a' nne'tz tuj tja Dios 

1Te tibajxi inx k'i'ne juntl maj tu'n xinak ttzi tja Dios. Ex o wile in pulwin tjatz a' 
ttzi tja Dios, in bet tex tumlal tjawitz k'ij, porque aju twitz tja Dios cyja' xi'yni 
tumlal tjawitz k'ij. Aju a' cyja' in cu'x tuj tumlal tbank'ab tja Dios, cyja' nne'x bet 
ttxlaj altar tuj tumlal tnayaj k'ij. 

2Ex in etz k'i'ne tu'n tuj tcabin ttxa'n pe'n te tja Dios ex in elpune ti'jxi ttzi ja tcub 
tuj tumlal tbank'ab k'ij, ex in ajtz k'one welt tu'n ti'jele, tejxi npone ttzi ja tcub 
ti'jxi tnejel ttxa'n pe'n, aju cyja' xi'yni twitz tumlal tjawitz k'ij. Ex o wile a' nne'tz 
bet ttxlaj ttzi ja tuj tumlal tnayaj k'ij. 

3Etz xinak k'i'n jun cy'jaj tu'n ex xi' tumlal tjawitz k'ij, xi techan 500 metro ex in 
ic'x ti'n tuj a'; ex japun a' ti'j tmopil nkane. 

4Ex xi techan juntl 500 metro ex in ic'x ti'n tuj a': japun a' twi' nch'eque. Xi techan 
juntl 500 metro ex in ic'x ti'n tuj a'; ex japun a' nmije. 

5Xi techan juntl 500 metro, ex otok tz'oc a' te jun nima ex minti' bant tu'n wic'xe 
tuj; otok tz'oc te jun nima ma'xix t-xe', o'cx tu'n xnu'xin jacu tzic'x jun xjal tuj. 

6Tzajtzun tma'n xinak weye cyja': K'onca cwent ti'j ju ma tila. Te tibajxi in ajtz 
meltz'aje tu'n ttzi'yile nima, 

7ex o wile tuj cycabil pac' ttzi'yile nima attok nimcu tze'. 

8Ax icx tzaj tma'n weye cyja': Aju a' lu cyja' in xi bet tumlal tjawitz k'ij ex in pon 
tuj nima Jordán, in ic'tl ex in pon baj max tuj mar at nim atz'an tuj. Octzun tpon 
nima lu tuj mar at nim atz'an tuj, c'oquel aju mar ba'n tc'anjtz. 

9Nok alcyex part jatum cpol a' lu, che ank'il nim cyiẍ tuj ex cycyakil txcaj jil najlke 
tuj a'. Porque tu'n nima lu aju mar at nim atz'an tuj c'oquel te ba'n tc'anjtz, ex 
che tel cycyakil txcaj jil tuj. 

10Che tel ke tzyul cyiẍ ttzi'yile mar, cxel ke' tuj lugar En-gadi ex cpol baj max tuj 
lugar En-eglaim, ex ax cbel cytzkijsa'n cyxuyb. Ex che tel nimcu txcaj cyiẍ tuj ic 
tza'n tuj Nintz Mar. 

11Pero ke lugar soban ex ke laguna ate' nikayin ttzi'yile mar, mi'n ten a' ba'n 
tc'anjtz cyuj; cucx che cyjel ten at atz'an cyuj, tu'ntzun cyajben tu'n tjatz atz'an. 

12Tuj cycabil pac' ttzi nima che ch'iyil cycyakil txcaj tze' nno'c cywitz. Mlay che 
tzkij cyxak ex mlay txi cycolin tu'n toc cywitz. Tcyakil xjaw c'oquel cywitz, 
porque ctel a' cyxe', aju nne'tz tuj tja Dios. Aju cywitz c'ajbel te cylo' xjal, atzun 
cyxak c'ajbel te k'anbil. 

Ke tmojonil tx'otx' 

13Akine Dios in chin k'mante jlu: Atzun ke tmojonil tx'otx' lu, aju oc cyc'ma' ke 
cablaj c'loj cyiyjil aj Israel te cyetzbil. Oc tc'ma' José cabe piẍ tx'otx' te tetzbil. 

14Xi ntziyane tu'n t-xi nk'o'ne tx'otx' lu cye ktzan cyxe'chele. Cysipancuye parej. 
Atzunju tx'otx' lu c'oquel te cyetzbile. 

15Ke tmojonil tx'otx' tuj tumlal tbank'ab k'ij, cxel ke' ti'j Nintz Mar, c'ic'el tuj be 
in xi' tuj tnam Hetlón, c'ic'el tuj tnam Zedad, 

16tuj tnam Hamat, tuj tnam Berota ex tuj tnam Sibraim, akeju cycubsa'n tuj 
mojon cyxol tnam Damasco ex Hamat, ex c'ic'el tuj Hazar-haticón, aju tmojonin 
tib tuc'il Haurán. 

17Cyja'tzun aju mojon tuj tbank'ab k'ij, cxel ke' tij Nintz mar ex cpol baj ti'j tnam 
Hasar-enan, atzunju tx'otx' Damasco ex Hamat che cyjel ten tuj tumlal tbank'ab 
k'ij. 

18Aju mojon tuj tumlal tjawitz k'ij ctzajel ke' cyxol tnam Haurán ex Damasco, 
cbeletz ttzi'yile nima Jordán ex ttzi'yile mar at nim atz'an tuj, tu'n tcu'pun baj ti'j 

tnam Tamar, ex atzun nima Jordán c'ajbel te tmojonil cytx'otx' aj Israel tuc'il 
cytx'otx' aj Galaad. 

19Aju mojon tuj tumlal tnayaj k'ij cxel ke' ti'j tnam Tamar, c'elex jatum ta' twi a' 
tuj Meriba-cades, ex c'elex ttzi'yile nima te Ejipt tu'n tpon baj ti'j Nintz Mar. 

20Aju tmojonil tx'otx' tuj telex k'ij, atzun Nintz Mar, cxelx ke' ti'j mojon te Ejipt 
ex cpol baj jatum nno'cx be tu'n tpon tuj tnam Hamat. 

21Atzun tx'otx' lu cbel sipet cyxol cablaj c'loj cyiyjil aj Israel. 

22Atzun etzbil lu at cyoclene ti'j, ax icx ke stranjer xjal najlke cyxole, cyuc'ix ke 
cyc'wa'l ax otok che itz'j cyxole. Ex che oquel cyk'o'ne mer ic tza'n ax aj Israel ke. 
Oc tcub sipet tx'otx' cyxol aj Israel, ax icx cye at cyoclen ti'j tx'otx'. 

23Nok alcyex c'loj cyiyjil aj Israel najlke stranjer xjal cyxol, axtzun cxel k'ot 
cytx'otx'. Akine Dios in chin k'mante jlu. 

Ezequiel 48 

Oc tcub sipet tx'otx' cyxol cyiyjil aj Israel 

1Atzun list lu cyi'j cablaj c'loj cyiyjil aj Israel. Aju tmojonil cytx'otx' tuj tumlal 
tbank'ab k'ij ctzajel ke' ti'j Nintz Mar, c'ic'el tuj be in xi' tuj tnam Hetlón, c'ic'el 
twitz tnam Hamat ex twitz tnam Hazar-enan, c'ic'el tjak' tx'otx' te Damasco ex 
Hamat, atzun cye aj Dan cytx'otx', cxel ke' tuj mojon tuj tumlal tjawitz k'ij ex cpol 
baj tuj mojon tuj telex k'ij. 

2Aju cytx'otx' aj Aser tmojonin tib tuc'il cye aj Dan, ctzajel ke' ti'j mojon tuj 
tjawitz k'ij, cpol baj ti'j Nintz Mar. 

3Aju cytx'otx' aj Neftalí tmojonin tib tuc'il cye aj Aser, ctzajel ke' ti'j mojon tuj 
tjawitz k'ij, cpol baj ti'j Nintz Mar. 

4Aju cytx'otx' aj Manasés tmojonin tib tuc'il cye aj Neftalí, ctzajel ke' ti'j mojon 
tuj tjawitz k'ij, cpol baj ti'j Nintz Mar. 

5Aju cytx'otx' aj Efraín tmojonin tib tuc'il cye aj Manasés, ctzajel ke' ti'j mojon tuj 
tjawitz k'ij, cpol baj ti'j Nintz Mar. 

6Aju cytx'otx' aj Rubén tmojonin tib tuc'il cye aj Efraín, ctzajel ke' ti'j mojon tuj 
tjawitz k'ij, cpol baj ti'j Nintz Mar. 

7Aju cytx'otx' aj Judá tmojonin tib tuc'il cye aj Rubén, ctzajel ke' ti'j mojon tuj 
tjawitz k'ij, cpol baj ti'j Nintz Mar. 

8Aju tx'otx' pa'maj te Kman tmojonin tib tuc'il cye aj Judá, ctzajel ke' ti'j mojon 
tuj tjawitz k'ij ex cpol baj ti'j Nintz Mar, cablaj kilómetro tuc'il mey twitz, ex aju 
tnukbil ax ic tza'n echbin cye tx'otx' pa'maj cye cablaj c'loj cyiyjil aj Israel; tuj 
tmij tx'otx' lu cbel ten tja Dios. 

Aju tx'otx' pa'maj te Kman 
Ezequiel 45.1-6 

9Aju tx'otx' pa'maj te Kman at cablaj kilómetro tuc'il mey tnukbil ex jwe' 
kilómetro twitz. 

10Tujtzun tx'otx' lu c'elel pa't jun piẍ tu'n tajben cye pal; aju tnukbil tuj tumlal 
tbank'ab k'ij ex tuj tumlal tnayaj k'ij cablaj kilómetro tuc'il mey, aju twitz tuj 
tjawitz k'ij ex tuj telex k'ij jwe' kilómetro. Tujtzun tmij tx'otx' lu cbel ten tja Dios. 

11Aju tx'otx' lu c'ajbel cye pal pa'maj ke tu'n cyajben weye, akeju tiyjil Sadoc, 
atzun ke e ajben weye ex japunxix cyu'n ex minti' el cypa'n cyib wi'je ic tza'n 
cybincha mastl aj Leví tej tel cypa'n cyib aj Israel wi'je. 

12Cyja'tzun tuj ju tx'otx' pa'maj te Kman c'elel pa't jun piẍ tx'otx' tu'n tajben cye 
pal, tmojonin tib tuc'il cytx'otx' aj Leví, ex aju tx'otx' lu c'oquel te xjan. 

13Ax ttxlaj cytx'otx' pal cxel k'ot cytx'otx' aj Leví, te cablaj kilómetro tuc'il mey 
tnukbil, ex jwe' kilómetro twitz. Aju tx'otx' pa'maj te Kman tu'n tcyakil, at cablaj 
kilómetro tuc'il mey tnukbil ex jwe' kilómetro twitz. 

14Atzunju tx'otx' lu mas tbanilxix tuj enter cytx'otx' aj Israel. Mlay txi c'ayit, mi 
tu'n tbaj ch'expet ex mi tu'n t-xi k'ot te juntl xjal, porque aju tx'otx' lu xjansamaj 
te Kman. 

15Aju ch'intl tx'otx' cyaj sobryin at cablaj kilómetro tuc'il mey tnukbil ex cabe 
kilómetro tuc'il mey twitz, a jlu mya xjansamaj. Tujtzun tx'otx' lu jacu bant tu'n 
cynajan ke xjal tuj, ex ctzajel ch'iy c'ul tuj te cywa alumaj. Ex tuj tmij cbel ten 
tnam. 

16Aju echbin teju tnam lu, 2,250 metro junjun pac', te jawni, te cubni, te elni, ex 
te ocni. 

17Ti'jele tnam ctzajel ch'iy c'ul te cywa alumaj, te 125 metro junjun pac'. 

18Ttxlaj ju tnam te ocni at jun piẍ tx'otx' te jwe' kilómetro tnukbil, ax icx ttxlaj te 
elni at juntl piẍ ax icx te jwe' kilómetro tnukbil, ex cycabil piẍ tx'otx' lu cymojonin 
cyib tuc'il ju tx'otx' pa'maj te Kman. Tujtzun tx'otx' lu cbelex awat awal, ex aju 
twitz c'oquel, c'ajbel te cywa ke xjal in che ak'nan tuj tnam. 

19Akeju in che ak'nan tuj tnam, nok alcyex c'loj tiyjil Israel, atzun ke che ak'nal 
tuj tx'otx' lu. 

20Tcyakilju tx'otx' pa'maj, aju xjansamaj te Kman, tuc'ix tx'otx' te tnam, junx 
echbin te tnukbil tuc'il twitz, cablaj kilómetro tuc'il mey junjun pac' ttxlaj. 

Aju tx'otx' te cawil 
Ezequiel 45.7-8 

21-22Atzun te cawil ttx'otx', atzun aju tcyaj t-xol cytx'otx' aj Judá tuc'il cytx'otx' aj 
Benjamín: akeju cabe piẍ tcyaj tuj cycabil pac' ju tx'otx' pa'maj te Kman ex ju 

tx'otx' te tnam. Aju echbil te ttx'otx' ju cawil, cablaj kilómetro tuc'il mey twitz, 
cxelx ke' ti'j ju tx'otx' pa'maj te Kman ex ju tx'otx' te tnam, cpol baj tuj ju mojon 
tcub tuj tjawitz k'ij; juntl piẍ cxelx ke' ti'j ju tx'otx' pa'maj te Kman ex ju tx'otx' te 
tnam, cpol baj ti'j Nintz Mar. Ex tujtzun tmij tx'otx' lu cyjel ten ju tx'otx' pa'maj 
te Kman tuc'ix tja Dios, tuc'ix cytx'otx' aj Leví ex tuc'ix ju tx'otx' te tnam. 

Aju cytx'otx' txkantl c'loj cyiyjil aj Israel 

23Aju cytx'otx' txkantl c'loj cyiyjil aj Israel ic tten cyja': Aju cytx'otx' aj Benjamín 
ctzajel ke' ti'j mojon tuj tjawitz k'ij, cpol baj ti'j Nintz Mar. 

24Aju cytx'otx' aj Simeón tmojonin tib tuc'il cye aj Benjamín, ctzajel ke' ti'j mojon 
tuj tjawitz k'ij, cpol baj ti'j Nintz Mar. 

25Aju cytx'otx' aj Isacar tmojonin tib tuc'il cye aj Simeón, ctzajel ke' ti'j mojon tuj 
tjawitz k'ij, cpol baj ti'j Nintz Mar. 

26Aju cytx'otx' aj Zabulón tmojonin tib tuc'il cye aj Isacar, ctzajel ke' ti'j mojon 
tuj tjawitz k'ij, cpol baj ti'j Nintz Mar. 

27Aju cytx'otx' aj Gad tmojonin tib tuc'il cye aj Zabulón, ctzajel ke' ti'j mojon tuj 
tjawitz k'ij, cpol baj ti'j Nintz Mar. 

28Aju mojon tuj tumlal tnayaj k'ij cxel ke' ti'j tnam Tamar, c'elex jatum ta' twi a' 
tuj Meriba-cades, ex c'elex ttzi'yile nima te Ejipt, tu'n tpon baj ti'j Nintz Mar. 

29Atzun tx'otx' lu oc cyc'ma' cablaj c'loj cyiyjil aj Israel te cyetzbil, ex cyja'tzun 
ctelba cyu'ne oc tcub cysipane. Akine Dios in chin k'mante jlu. 

Ke tlamel tnam Jerusalén 

30-34Aju tnam c'oquel jun muro ti'j te 2,250 metro echbin te teyle junjun ttxlaj tuj 
cycyajil pac'. Tuj junjun pac' ttxlaj muro cyjel ox tpwertil, ex teyle junjun pwert 
c'oquel tbi jun c'loj cyiyjil aj Israel ti'j. Atzun tx'olbaben cye jlu: Ke pwert cycub 
tuj tumlal tbank'ab k'ij, c'oquel tbi Rubén ti'j jun, atzun juntl c'oquel tbi Judá ti'j, 
ex atzun juntl c'oquel tbi Leví ti'j; ke pwert cycub tuj tumlal tjawitz k'ij, c'oquel 
tbi José ti'j jun, atzun juntl c'oquel tbi Benjamín ti'j, ex atzun juntl c'oquel tbi Dan 
ti'j; ke pwert cycub tuj tumlal tnayaj k'ij, c'oquel tbi Simeón ti'j jun, atzun juntl 
c'oquel tbi Isacar ti'j, ex atzun juntl c'oquel tbi Zabulón ti'j; ke pwert cycub tuj 
tumlal telex k'ij, c'oquel tbi Gad ti'j jun, atzun juntl c'oquel tbi Aser ti'j, ex atzun 
juntl c'oquel tbi Neftalí ti'j. 

35Aju echbin te muro ti'jele tnam, 9,000 metro tu'n tcyakilx, ex aju tbi tnam 
c'oquel, atzun jlu: Ate Kman at tzalu. 

Daniel 

Daniel 1 

Pon k'i'n Daniel tuj Babilonia 

1Tuj toxin abk'i ttzyetlen tcawin rey Joacim tuj Judá, pon Nabucodonosor aju rey 
te Babilonia tuj Jerusalén, cyuc'ix ke t-soldad ex baj cytxolban cyib ti'jele tnam. 

2Atzunte Kman xi tk'o'n ambil te Nabucodonosor tu'n ttzyet Joacim tu'n ex tu'n 
cyetz ti'n nimcu macbil tuj tja Dios. Xitzun ti'n Nabucodonosor nimcu xjal pres 
ex e pon ti'n tuj Babilonia, atzun ke macbil xjan e ocx tk'o'n jatum c'u'n tcyakil 
k'inumabl tuj tja tdios. 

3Ax icx xi tma'n te Aspenaz, aju nejenel cyxol keju at cyoclen ttxlaj rey, tu'n cyetz 
t-sc'o'n junjun cu'xun cyxol aj Israel, tiyjil rey, ex cyxol mastl xjal ma' cyoclen. 

4Akeju cu'xun lu il ti'j minti' ch'in cytzacaj, mejor che que'yin, at cynabl, 
xnak'tzamaj ke, elni cynic' ti'j tcyakil ex at cynabl tu'n cyajben tuj tja rey; ex tu'n 
t-xi k'ot xnak'tzbil cye tu'n tel cynic' ti'j cyyol aj Caldey ex ti'j tcyakil u'j at cyuc'il. 

5Ax icx xi tma'n Nabucodonosor tu'n t-xi k'o'n cywa cu'xun, tuc'ix cyc'a vin, ic 
tza'nx te rey twa in baj tcyakil k'ij, ex tu'n t-xi k'o'n xnak'tzbil cye tuj ox abk'i, ex 
octzun tjapun ox abk'i cyu'n, ax tu'n cycyaj ten ttxlaj rey te ajbel te. 

O ten Daniel cyuc'ix ke tuc'il tuj tja rey 

6Cyxol ke cu'xun lu, attok cyaje cu'xun aj Judá ke, ex atzun cybi jlu: Daniel, 
Ananías, Misael ex Azarías. 

7Atzunte nejenel cyxol keju at cyoclen ttxlaj rey baj tch'expu'n cybi: Ate Daniel, 
Beltsasar tbi oc tk'o'n; atzunte Ananías, Sadrac tbi oc tk'o'n; atzunte Misael, 
Mesac tbi oc tk'o'n; ex atzunte Azarías, Abed-nego tbi oc tk'o'n. 

8Atzunte Daniel cub t-ximan tu'n mi'n tbaj ttz'ilsan tib tu'n tchi rey ex mi tu'n 
tc'a vin, tu'ntzun mi'n tic' tibaj tley Dios, ex xi tkanin te nejenel cyxol keju at 
cyoclen ttxlaj rey tu'n mi'n toc lajwersin tu'n tbaj ttz'ilsan tib tu'nju tnic'bebl rey. 

9Nok tu'n t-xtalbil Dios ba'n ela tnabl Daniel tuj twitz ju nejenel cyxol keju at 
cyoclen ttxlaj rey, 

10pero xi tma'n te Daniel: —In chin xobe twitz rey aju npatrone, porque ma tzaj 
tma'n weye alcye cywaye ex alcye cyc'aye tu'n t-xi'. Katzun ma che ilwaje tu'n 
myalnix che que'yine cywitz mastl cu'xun junx cyabk'iyle cyuc'il, noklo tu'n 
cylaje jacu chin cub byo'ne tu'n, chi nejenel. 

11Xitzun tma'n Daniel te mayordom, aju otok tz'oc k'o'n tu'n nejenel cyxol keju 
at cyoclen ttxlaj rey tu'n cyoc cwentin Daniel, Ananías, Misael ex Azarías tu'n: 

12—In chin cubsane twitza tu'n tprobarina laj k'ij ki'je, ako'ye ajbel teya; nok o'cx 
k'oncuya tcyakil txcaj twitz awal te kchi'ye ex nok a' kc'aye k'ontza. 

13Tbajlenxitzun laj k'ij, que'yin oca kwitze cyuc'il ke mastl cu'xun in che wa'n ti'j 
twa rey, tu'ntzun tel tnic'a ti'j alcye ke mas mejor che que'yin, ex binchamtzuna 
ki'je nok alcye ba'n tuj twitza, chi Daniel. 

14Ba'n ela jlu tuj twitz mayordom ex e oc tk'o'n ke cu'xun tuj malbil tuj laj k'ij. 

15Tbajlenxitzun laj k'ij, akeju cu'xun lu mas tbanilxix che que'yin ex mas at 
cyipun cywitz cycyakil cu'xun in che chyo'n ti'j chibj ic tza'n te rey in xi' tu'n. 

16Cyja'tzun, minti'tl xi tk'o'n mayordom tnic'bebl rey te cywa ke cu'xun lu, nok 
o'cx xi tk'o'n cye, tcyakil txcaj twitz awal ba'n tchyo'njtz. 

17Xi tk'o'n Dios cysec'al ex cynabl cyaje cu'xun lu tu'n tel cynic' ti'j tcyakil txcaj 
libro ex ti'j tcyakil ojtzkibl. Ax icx el tnic' Daniel ti'j ti t-xilen tcyakilju in tzaj 
yec'un cye xjal ic tza'n tuj witzic' ex ti'j tcyakil txcaj witzic'. 

18Tejtzun tjapun baj ox abk'i, aju otok tzaj tma'n rey tu'n cypon yec'baj ke cu'xun, 
ate nejenel cyxol keju at cyoclen ttxlaj rey e je'x ti'n ke cu'xun lu twitz rey. 

19Octzun ten rey yolil cyuc'il, ex cyxol cycyakil ke cu'xun minti' pon juntl ic tza'n 
te Daniel, Ananías, Misael ex Azarías; cyja'tzun, ax e cyaj ten ke cyaje cu'xun lu 
ajbel te rey. 

20Tej toc ten rey xjelil cye ti'j junjun yol taj nim nabl ex nim ximbetz tu'n tel 
nic'baj cyi'j, atzun el tnic' cyi'j ka at mas cynabl cywitz cycyakil ke chman ex keju 
ba'n che k'ijin ate' tuj tcyakil lugar jatum in cawin rey. 

21Axtzun cyaj ten Daniel tejxi ttzyet tcawin Ciro. 

Daniel 2 

Aju twitzic' rey Nabucodonosor 

1Tuj tcabin abk'i ttzyetlen tcawin rey Nabucodonosor oc junjun twitzic', bi'x tzaj 
baj tc'u'j ex minti' o tan tu'n tlaj. 

2E je'xtzun txocbaj ke chman, ke aj k'ij, ke xjal ba'n che cy'a'n, ex ke aj nabl tu'n, 
tu'n ttzaj cychic'ba'n alcye cyxilen twitzic'. E je'xtzun ke jlu, ex e pon twitz rey. 

3Atzunte rey xi tma'n cye: —At jun nwitzic'e ma tz'oc ex ma tzaj baj nc'u'je tu'n, 
in chin jyone tumel tu'n tel nnic'e ti'j ti t-xilen. 

4Atzun cye aj nabl xi cyma'n te rey tuj yol Aramey: —Tat Rey, ba'nwt tz'el tk'ija 
te jumajx. K'mantza keye aju ma cub twitzcy'a'na ex jacu txi kma'ne teya ti t-
xilen twitzic'a, ako'ye ajbel teya. 

5Atzunte rey xi tma'n: —Aju ma cub nximane, atzun jlu: Ka mi'n ma tzaj cyma'ne 
weye alcye nwitzic'e ma tz'oc ex ti t-xilen, paẍu'n che oquele wu'ne ex aju cyjaye 
bi'x cbel xitet. 

6Katzun ma tzaj cyma'ne weye alcye nwitzic'e ma tz'oc ex ti t-xilen, jacu txi 
nk'o'ne nim oyaj cyeye, oc cyc'ma'ye nim xtalbil ex jacu tz'oc nk'o'ne cyoclene 
ma'xix. Cyja'tzun cyk'mantze weye alcye nwitzic'e ma tz'oc ex ti t-xilen, chi rey. 

7Atzun cye aj nabl xi cyma'n tcabmaji'n: —Tat Rey, k'mantza keye alcye ma cub 
twitzcy'ana ex jacutzun txi kma'ne aju t-xilen, che chi. 

8—Ba'n wu'ne aju cyximbetze, nok tu'n tel k'ij tu'ntzun cycolpaje, tu'nju ma 
cybiye aju ma txi nma'ne, chi rey. 

9Cyja'tzun, ka mi ma tzaj cyma'ne aju ma cub nwitzcy'a'ne, cycyakil keye parej 
cbel cysentense tu'n cycyime, porque ma moje' cyyole tu'n ttzaj cyma'ne jun 
nic'aj yol weye ex jun yol mya ax toc, ex in che ayone ti'j ka tu'n tch'expet nnable. 
Cyk'mantze aju nwitzic'e tu'ntzun tel nnic'e ti'j ka jacu pujet cyu'ne ti t-xilen, chi 
rey. 

10—Tat Rey, mi jun xjal tuj tcyakil twitz tx'otx' jacu tzaj k'mante teya aju tajbila 
tu'n tbinteya, ex mi jun nintz rey, masque ma'xix toclen, bajx txi tkanin jun t-xjel 
ic tza'n jlu te jun chman, te jun aj k'ij ex ka te jun aj nabl. 

11Porque aju in tzaj tkanina puro cyuwxix t-xilen ex mi jun jacu tzaj k'mante teya, 
o'cxlo ke dios jacu tzaj cyma'n, pero ke dios mya ax najl cyxol xjal, che chi aj nabl. 

12Tejtzun tbinte rey jlu, tzaj nimxix tk'oj, ex xi tma'n tu'n cycub byo'n cycyakil aj 
nabl ate' tuj Babilonia. 

13Tejtzun tex k'ma'n ley lu, ax icx xi joybaj Daniel, cyuc'ix ke tuc'il, tu'n cycub 
byo'n. 

Pujet twitzic' rey tu'n Daniel 

14Tej t-xi' Arioc, aju nejenel cye soldad cwentil te rey, chmolte cye aj nabl ate'tok 
tuj Babilonia tu'n cycub tbyo'n, o yolin Daniel tuc'il, tuc'il jun yol cheba ex at 
tnabl, 

15ex xi tkanin Daniel te: —¿Tiku'n ma tzaj tk'o'n rey orden cyuwxix tu'n cycyim 
naj xjal? Atzunte Arioc xi tchic'ban tiku'n. 

16Xi'tzun Daniel tuc'il rey ex xi tkanin te tu'n ttzaj tk'o'n ch'in ambil te tu'n t-xi 
tchic'ba'n witzic' ex ju t-xilen. 

17Ajtzun meltz'aj Daniel, o pon tja ex xi tma'n tcyakil jlu cye Ananías, Misael ex 
Azarías, akeju tuc'il, 

18tu'ntzun t-xi cykanin onbil te Dios aju at tuj cya'j, tu'n tel pujet ju yol bajx tz'el 
nic'baj ti'j; tu'ntzun mi'n cycub byo'n junx cyuc'il ke aj nabl ate' tuj Babilonia. 

19Tujtzun ak'bil lu tzaj yec'un te Daniel mer ic tza'n tuj witzic' aju t-xilen twitzic' 
rey. Tu'ntzun jlu jaw tnimsa'n Daniel tbi Dios aju at tuj cya'j, 

20chi tma: Nimanxwit tbi Dios te jumajx, porque o'cx te at tnabl ex tipumal. 

21Tu'n Dios in ch'expaj tk'ijlalil ex ke tyemp; in che el ti'n ke rey tuj cycawbil ex 
in che oc tk'o'n junxitl rey te cyxel, in tzaj tk'o'n cyojtzkibil xjal at cynabl, ex in 
tzaj tk'o'n cynabl keju sec' cynabl. 

22A in tzaj yec'unte aju cwest tu'n tel nic'baj ti'j ex aju at tuj ewaj; nne'l tnic' ti'j 
ju at tuj klolj, porque ax ta' spic'un tuc'il. 

23Cxel nk'o'ne chjonte teya Nman Dios, aya Cydios nxe'chele, ex in jaw 
nnimsa'na, tu'nju ma tzaj tk'o'na nnable ex wipumale; ma tzaj tyec'una weye 
ja'lo aju xi kkanine teya, ex ma tzaj tyec'una keye aju twitzic' rey, chi Daniel tuj 
tna'j Dios. 

24Tbajlenxitzun jlu, xi' Daniel tuc'il Arioc aju otok tz'oc tk'o'n rey tu'n cybyet ke 
aj nabl ate' tuj Babilonia, ex xi tma'n te: —Mi'n che cub tbyo'na ke aj nabl. Chin 
tuc'inxa twitz rey, ex jacu txi nma'ne tcyakilju t-xilen twitzic'. 

25Xitzun k'i'n Daniel tu'n Arioc twitz rey Nabucodonosor, ex xi tma'n te: —Tat 
Rey, ma cnet jun xinak wu'ne cyxol ke xjal Judiy e tzaj ti'na tuj cytanmi tu'n cyul 
tzalu, ex atzunte ck'malte aju t-xilen twitzic'a. 

26Atzunte rey xi tma'n te Daniel, aju otok tz'oc k'o'n tbi Beltsasar: —¿Jacupe tzaj 
tma'na weye alcye nwitzic'e o tz'oc ex ti t-xilen? 

27Atzunte Daniel xi ttzak'we'n: —Tat Rey, mi jun xjal aj nabl, mi aj k'ij, mi chman 
ex mi jun xjal in xnak'tzan cyi'j ke che'w twitz cya'j jacu bant tu'n tu'n ttzaj 
tchic'ba'n teya ti'j ju yol bajx tz'el nic'baj ti'j, aju taja tu'n tbinteya. 

28Pero at jun Dios aju at tuj cya'j in tzaj chic'bante yol bajx tz'el nic'baj ti'j, ex 
atzunju o tzaj yec'unte teya aju cbajel te tibajxi. Cxel nchic'ba'ne teya aju 
twitzic'a ex aju o tila mer ic tza'n tuj witzic' tej matok in tana. 

29Tat Rey, matok in tana tuj tcoẍbila tej toc tena ximal ti'j aju attok tu'n tbaj te 
tibajxi, ex ma tzaj tma'n Dios teya, porque ate Dios in tzaj chic'bante yol bajx tz'el 
nic'baj ti'j. 

30Ax icx ma tzaj yec'un weye aju yol lu bajx tz'el nic'baj ti'j, pero mya tu'nju mas 
at nnable cywitz mastl xjal, nok o'cx tu'n tel tnic'a ti'j aju t-xilen twitzic'a ex aju 
t-ximbetza ul tuj tanmiya. 

31Tat Rey, tuj twitzic'a o tila jun tilbilal matij twa'l, wa'l tcub twitza, in koptz'aj 
ex xobajilxix que'yin. 

32Aju twi' tilbilal lu, k'an pwak ttx'otx'il; aju ttzi t-xu'c ex ke tk'ab, sak pwak 
cytx'otx'il, aju tc'u'j ex ke tcux, k'an c'uxbil cytx'otx'il; 

33ke twitz tkan, c'uxbil cytx'otx'il, atzun ke tkan, c'uxbil cytx'otx'il t-smon tib 
tuc'il xcab tx'otx'. 

34Matok in que'yina ti'j, Tat Rey, tej ttzaj tolj jun abj, mi a'l jun xjal tzaj tolinte te, 
ul tz'ak cyi'j ke tkan tilbilal lu, ex bi'x e baj buchj tu'n. 

35Entons aju c'uxbil, tuc'ix xcab tx'otx', k'an c'uxbil, sak pwak ex ju k'an pwak, 
bi'x e jo'c te kuk, ic tza'n in kil tuj coresma oc in xupit tuj triw ex xi tikan cyk'ik', 
tejxi minti' ch'in tic'len cyaj ten. Pero aju abj ul tz'ak cyi'j ke tkan tilbilal, oc te 
jun matij witz ex o noj tcyakil twitz tx'otx' tu'n. 

36Atzun twitzic'a jlu. Atzun ja'lo Tat Rey, cxel nchic'ba'ne teya aju t-xilen. 

37Aya, Tat Rey, mas ma' toclena cywitz mastl rey, porque ate Dios aju at tuj cya'j 
ma tzaj k'onte tcawbila, tuc'ix toclena, tipuna ex nimbil teya, 

38ex tu'n tcawina cyibaj cycyakil lugar jatum najl ke xjal, ex cyibaj ke txcup 
cyuc'ix ke chyu'j; ate Dios ma cub k'onte tcyakil jlu tjak' tcawbila. Tat Rey, aju 
twi' tilbilal k'an pwak ttx'otx'il, atzun in yolin ti'ja. 

39Te tibajxi tcawbila, ctel juntl cawbil mas ch'in toclen twitza, ex te tibajxi jlu 
c'oquel toxin cawbil, aju in yolin ti'j ttx'otx'il k'an c'uxbil, atzunju ccawil tibaj 
tcyakil twitz tx'otx'. 

40Te tibajxitzun tzul juntl, tcyajin cawbil, nim tipun ic tza'n c'uxbil; ic tza'n te 
c'uxbil tcyakil in baj tbuchin ex in cub xitj tu'n, cyja'tzun aju cawbil lu cbel t-xitun 
ex cbel tbuchin ke mastl cawbil. 

41Ax icx o tila ke tkan ex ke tal tkan t-smon tib tuc'il c'uxbil ex xcab tx'otx'. Aju t-
xilen jlu: Ctel jun pabl tibil tuj cawbil lu, ex masque ma ten pabl tibil tuj cawbil 
lu, pero ctel ch'in tipun tu'nju c'uxbil tuj, ic tza'n o tila t-smon tib c'uxbil tuc'il 
xcab tx'otx'. 

42Ke tal tkan t-smon tib c'uxbil tuc'il xcab tx'otx', atzun t-xilen jlu; tuj jun tumel 
ctel nim tipun ex tuj juntl tumel mya nim tipun ctel. 

43Ic tza'n o tila c'uxbil t-smon tib tuc'il xcab tx'otx', ictzun che ximal ke cawil lu 
ti'j tu'n tmoje' cyyol cycyakil c'loj xjal ate' tuj cycawbil, pero mlay moje' cynabl 
tu'n cyoc te junx, ic tza'n te c'uxbil mlay tz'oc tmojban tib tuc'il xcab tx'otx'. 

44Tuj cyk'ijlalil ke rey lu, ate Dios aju at tuj cya'j cbel tk'o'n jun cawbil mlay naj 
ex mlay cub ti'j tu'n juntl nasyon, nok o'cx che bel baj cycyakil mastl cawbil tu'n, 
atzunte cucx ctel te jumajx. 

45Atzun t-xilen abj aju ma tila Tat Rey, tej ttzaj tolj ti'j tc'u'j witz ex mi jun xjal 
tzaj tolinte te; aju abj lu bi'x oc c'uxbil te kuk tu'n, tuc'ix k'an c'uxbil ex xcab 
tx'otx', sak pwak ex k'an pwak. Aju Dios aju ma'xix toclen ma tzaj yec'unte teya 
Tat Rey aju cbajel te tibajxi. Aju twitzic'a lu axix toc, ax aju pujbil ti'j ax toc, chi 
Daniel. 

46Atzunte rey Nabucodonosor cub ẍmeje' twitz Daniel tejxi tpon tacl tibaj twitz 
max twitz tx'otx', ex xi tma'n tu'n tcub patit chojbil ex storac twitz. 

47Ax icx xi tma'n te Daniel: —Axix toc, aju cyeye Cydios mas ma' toclen cywitz ke 
mastl dios; a Cyajaw ke rey, ex a in tzaj chic'bante ke yol bajx tz'el nic'baj cyi'j, 
porque ma bant tu'na tu'n tel pujet ju yol cwest tu'n tel nic'baj ti'j. 

48Octzun k'o'n toclen Daniel te ma'xix tu'n rey, ex xi k'o'n nim oyaj tbanilxix te, 
ax icx xi k'o'n toclen tu'n toc te gobernador tuj tcyakil tx'otx' Babilonia, ex oc 
k'o'n toclen te nejenel cyxol cycyakil aj nabl ate' tuj Babilonia. 

49Xi tkanin Daniel te rey tu'n ttzaj k'o'n cyoclen Sadrac, Mesac ex Abed-nego tu'n 
cyoc k'o'n te nejenel ti'j tcyakil ak'untl in bant tuj partament Babilonia. Atzunte 
Daniel ax cyaj ten ttxlaj rey. 

Daniel 3 

Xi tma'n rey tu'n cyc'ulun xjal twitz tilbilal k'an pwak ttx'otx'il 

1Xi tma'n rey Nabucodonosor tu'n tcub binchet jun tilbilal k'an pwak ttx'otx'il; 
aju twa'l te 30 var ex aju twitz te cyaje var tuc' mey; ex xi tma'n tu'n tcub ten tuj 
chk'ajlaj Dura tbi, tujx partament Babilonia. 

2Te tibajxi, xi tma'n tu'n cyxi txocbaj cycyakil ke cawil ma' cyoclen, cyuc'ix ke 
nejenel cye soldad, ke gobernador tuj junjun partament, ke k'ol tnabl rey, ke c'u'l 
pwak, ke jwes, ke ajcal, ex cycyakil aj sanjelal cye mastl tnam, tu'n cyten tuj ic'sbil 
k'ij ti'j tilbilal otok txi tma'n rey tu'n tbant. 

3Cycyakiltzun xjal lu ma' cyoclen oc cychmon cyib twitz tilbilal tu'n tic'set 
tk'ijlalil. 

4Attok jun otok cyaj k'o'n toclen tu'n t-xi tma'n cye xjal oc ttzyet ic'sbil k'ij, ex tej 
tjaw tk'ajk'ajel twi' cyuw, tma: Cybintze akeye xinak cye cycyakil tnam, cye 
cycyakil nasyon ex cycyakil c'loj yol: 

5Oc t-xi cybi'ne oc tk'ajt chun, xux, tal quitar, arpa, chkitz', chirimiy ex mastl 
chnab, ba'n tu'n cycub ẍmeje'ye ex tu'n cyc'ulune twitz tilbilal k'an pwak 
ttx'otx'il aju ma baj tbincha'n rey Nabucodonosor. 

6Ka at jun xjal minti' ma cub ẍmeje', ex ka minti' ma c'ulun twitz tilbilal lu, jurat 
naj cxel xo't tuj jorni in c'ant tu'n k'ak', chi xjal. 

7Tejtzun cybinte cycyakil xjal otok cub cybuyin cyib aju tk'ajk'ajel cywi' cycyakil 
txcaj chnab, e cub ẍmeje' ex e c'ulun twitz tilbilal k'an pwak ttx'otx'il, aju otok 
bant tu'n rey Nabucodonosor. 

8At junjun aj Caldey e je'x k'ol part cyi'j ke xjal Judiy tuc'il rey Nabucodonosor, 

9ex xi cyma'n te: —Tat Rey, ba'nwt tz'el tk'ija. 

10Aya ma k'mante tu'n cycub ẍmeje' cycyakil xjal jurat naj ex tu'n cyc'ulun twitz 
tilbilal k'an pwak ttx'otx'il oc cybinte tk'ajk'ajel cywi cycyakil txcaj chnab, 

11ex alcyetzun minti' ma cub ẍmeje' twitz tilbilal, jurat naj cxel xo't tuj jorni in 
c'ant tu'n k'ak'. 

12Pero at junjun xjal Judiy, akeju e oc tk'o'na te nejenel ti'j tcyakil ak'untl tuj 
tx'otx' Babilonia, minti' in che niman teya ex minti' in che c'ulun cywitz ke tdiosa 
ex twitz tilbilal k'an pwak ttx'otx'il aju ma baj tbincha'na. Atzun ke jlu: Sadrac, 
Mesac ex Abed-nego. 

13Tzajtzun nim tk'oj Nabucodonosor ex xi tma'n tu'n cytzaj k'i'n Sadrac, Mesac 
ex Abed-nego twitz. Tejtzun cypon k'i'n twitz, 

14xi tkanin cye: —¿Maj minti' in che c'ulune cywitz ke ndiose ex twitz tilbilal k'an 
pwak ttx'otx'il ma bant wu'ne? 

15¿Ba'npe tuj cywitze, oc cybinteye tk'ajk'ajel cywi chnab, jurat naj tu'n cycub 
ẍmeje'ye c'ulul twitz tilbilal k'an pwak ttx'otx'il aju ma baj nbincha'ne? Porque 
ka mi ma che cub ẍmeje'ye twitz, bi'x che oquex xo'te tuj jun jorni in c'ant tu'n 
k'ak', ex mi a'l jun dios jacu che clete tu'n tuj nk'abe. 

16—Tat Rey, mya il ti'j tu'n kyoline ti'j jlu, che chi ox cu'xun. 

17—Aju keye Kdios, aju in ko c'ulune te, jacu ko clete tu'n tuj k'ak' tuj jorni, ex ko 
cletele tu'n tuj tk'aba. 

18Ex katzun mlay ko clete tu'n Kdiose, tz'elx tnic'a ti'j Tat Rey, mlayx ko c'ulune 
cywitz tdiosa ex mlayx ko cub ẍmeje'ye twitz ju tilbilal k'an pwak ttx'otx'il, aju 
ma baj tbincha'na. 

E clet ke ox cu'xun tuj k'ak' 

19Tej tbinte Nabucodonosor aju yol lu, bi'x japun tcyakal tu'n tk'oj cyi'j keju ox 
cu'xun lu. Entons tma tu'n tmek't-xix wuk maj jorni mas ic tza'n in tenba nej; 

20ex xi tma'n cye junjun t-soldad mas at-xix cyipun, tu'n cybaj c'alo'n Sadrac, 
Mesac ex Abed-nego ex tu'n cyocx xo'n tuj jorni in c'ant tu'n k'ak'. 

21Akeju ox cu'xun lu e baj c'alo'n, tuc'ix cycamiẍ, cywex, c'albil cywi' ex mastl 
cyxbalun toc cyi'j, ex e ocx xo'n tuj jorni in c'ant tu'n k'ak'. 

22Tu'nju o tma rey tu'n tjapun naj ex tu'nju in c'ant-xix wen k'ak' tuj jorni, 
cyja'tzun, aju tkan k'ak' pon canun cyi'j ke soldad akeju e ocx k'onte cye ox 
cu'xun; bi'x e tz'e'y soldad tu'n ex e cyim, 

23atzun cye oxe cu'xun lu c'alo'n ke tej cycupun tz'ak tuj jorni in c'ant-xix wen 
tu'n k'ak'. 

24Atzunte Nabucodonosor bi'x naj tnabl ex jurat jaw we' naj ex xi tma'n cye ke 
xinak at cyoclen ttxlaj: —¿Myapetzun ox xinak c'alo'maj ẍe ocx kxo'n tuj k'ak'? 
—Ax toc, che chi. 

25—Pero ma wile cyaje xjal pju'maj in che bet tuj k'ak' ex minti' in che tz'e'y, ex 
aju tcyajin xinak ic que'yin ic tza'n jun dios, chi rey. 

26Entons pon lak'e' Nabucodonosor ttzi jorni in c'ant tu'n k'ak' ex tma: —Aya 
Sadrac, tuc'ix Mesac ex Abed-nego, tmajen Dios ma' toclen keye, cyetze ex 
cytzaje tzalu. E je'tztzun ke ox cu'xun tuj jorni, 

27ex cycyakil aj sanjelal ma' cyoclen otok che pon, e pon lak'e' cytxlaj, pero akeju 
cu'xun lu, minti' ch'in otok che tz'e'y tu'n k'ak', ex baj cyque'yin, mi jun ttzmal 
cywi' otok tz'e'y ex ttenx cyxbalun ic tza'n nej ex minti' ch'in t-xewil tz'e'ynak 
cyi'j. 

28Atzunte Nabucodonosor tma: Nimanxwit tbi Cydios Sadrac, Mesac ex Abed-
nego, tu'nju ma tzaj t-sama'n t-anjel te clolte cye ke tmajen k'ukl cyc'u'j ti'j; minti' 
ma txi cyniman nleye, akine rey, ex ma cyajbe tu'n cycyim twitzju tu'n cycub 
ẍmeje' twitz juntl dios aju mya cye Cydios. 

29Ja'lo cxel nk'o'ne jun ley: Alcye jun xjal ma yolin mya ba'n ti'j Cydios ke cu'xun 
lu, bi'x cbel paẍut ex aju tja bi'x cbel xitet, nok alcyex ttanmi ex tyol, porque mi 
a'l juntl Dios jacu che clet xjal tu'n ic tza'n jlu, chi rey. 

30Atzunte rey oc tk'o'n cyoclen Sadrac, Mesac ex Abed-nego te ma'xix tuj 
partament Babilonia. 

Daniel 4 

Tej tel tuj twitz rey Nabucodonosor 

1Xi t-sama'n rey Nabucodonosor jun u'j cye cycyakil xjal cyuj cycyakil tnam ex 
cycyakil nasyon ex cycyakil c'loj yol in che yolin xjal ti'j tuj tcyakil twitz tx'otx', 
ex in tma'n u'j cyja': Cuchiwt che tene tuj txubtxaj ex tuj ba'n. 

2Waje tu'n cybinteye aju binchben ma'xix t-xilen ma bant wi'je tu'n Dios ma'xix 
toclen. 

3Ma'xix t-xilen tbinchben ex ke techal in che bant tu'n, aju tcawbil ax cyjel ten te 
jumajx ex cucx ctel tipumal tuj tcyakil tabk'iyil te jumajx. 

4Akine Nabucodonosor, atintoke tuj txubtxaj tuj njaye ex in chin tzalajtoke tu'nju 
ba'n nne'la tcyakil weye. 

5Pero at jun ak'bil, tej in chin tane at jun nwitzic'e oc, ex tzaj nim nximbetze 
tu'nju at jun o wile mer ic tza'n tuj witzic', cyja'tzun tzaj nim t-xobil wi'je. 

6E tzajtzun ntxco'ne cycyakil aj nabl ate' tuj Babilonia, tu'n ttzaj cytx'olba'n alcye 
t-xilen nwitzic'e. 

7E ultzun cycyakil ke chman, ke aj k'ij, ke aj nabl ex keju in che xnak'tzan cyi'j 
che'w, ex xi nma'ne nwitzic'e cye, pero minti' tzaj cyma'n ti t-xilen. 

8Te mancbilxitzun pon Daniel, ex xi nma'ne aju nwitzic'e te. Ate Daniel at cyxew 
ke dios xjan tuc'il, ex ax juntl tbi Daniel Beltsasar, ic tza'nx tbi ndiose. 

9Aya Beltsasar nejenel cye aj k'ij, nchiye, ba'n wu'ne at T-xew Dios tuj tanmiya, 
aju Dios xjan, ex nne'l tnic'a ti'j yol cwest tu'n tel nic'baj ti'j. Bintza aju ma wile 
tuj nwitzic'e ex k'mantza ti t-xilen. 

10Atzun jlu ma wile mer ic tza'n tuj witzic' tej coẍltok kine twi nwatbile. Tuj tmijil 
tx'otx' attok jun tze' ma' twa'l. 

11Aju tze' o ch'iyxix wen ex ma' oc tc'itz; aju tunin japun tacl max twitz cya'j ex o 
k'ancha'lin max ttxa'npun tx'otx'. 

12Ke t-xak puro mejorxix che que'yin ex at nimxix twitz; cabal in che wa'n 
cycyakil tu'n. Ke txcup tuj cojbil ax in che ojlan tjak' t-xlecumal, ke chyu'j ax in 
baj cybincha'n cyk'u' ttxa'n tk'ab ex cycyakil keju ate' twitz tx'otx' in che ank'in 
tu'n. 

13Pero mer ic tza'n tuj witzic', tej coẍltok kine twi nwatbile, minaben o wile jun 
anjel toc te xk'ukil, cu'tz twitz cya'j, 

14ex jaw tk'ajk'ajel twi' cyja': Cytx'emin jawe tze' lu, cytx'emin ela ke tk'ab tuc'ix 
t-xak ex cysputun baje ke twitz. E cyel ok ke txcup ate' tjak' t-xlecumal, ax icx ke 
chyu'j ate' ttxa'n tk'ab. 

15O'cx cyk'on cyaje ttronc tuc'ix tloc' ex cyc'alon oque tu'n caden c'uxbil ex caden 
k'an c'uxbil, ex e tcyaj ten tuj c'ul tuj cojbil. E tcub tk'ab che'w tibaj, e tten cyuc'il 
txcup ex e twa'n c'ul junx cyuc'il. 

16E tbaj tzacsit tnabl ex e toc tnabl ic tza'n tnabl jun txcup, ex aju tyab twi' ctel 
wuk abk'i. 

17Atzun castiw lu ma tzaj k'ma'n cyu'n ke anjel xjan cyoc te xk'ukil, tu'ntzun tel 
cynic' cycyakil xjal ti'j ka ate Dios ma' toclen ex at nim tipumal tu'n tcawin cyibaj 
cycyakil cycawbil xjal ex a Dios nno'c k'onte toclen jun xjal tu'n tcawin, nok alcye 
tajbil tu'n toc tk'o'n, ex nno'c tk'o'n junjun xjal mas ch'in cyoclen te nejenel cyuj 
junjun nasyon, chi anjel. 

18Atzun nwitzic'e oc jlu; akine rey Nabucodonosor; ex xi nma'ne te Beltsasar: 
K'mantza ti t-xilen, porque mi jun aj nabl tuj ncawbile ma tz'el tnic' ti'j, pero jacu 
tz'el tnic'a ti'j, porque tuc'ila ta' T-xew Dios, aju Dios xjan, nchiye te Beltsasar. 

19Atzunte Daniel, aju ax juntl tbi Beltsasar, cub ten nim ximal ti'j, ex bi'x baj tzpet 
tnabl, pero akine rey xi nma'ne te: Beltsasar, mi'n jaw sec'paja tu'n tlaj nwitzic'e 

ex tu'n tlaj pujbil ti'j, nchiye te. Tzajtzun tma'n Beltsasar weye: Ay, aju t-xilen 
twitzic'a lu cyibajxwit ke tajk'oja cub tz'ak. 

20Aju tze' matij twa'l ex matij tc'itz xtila, aju max in japun tunin twitz cya'j ex 
k'anchal twi' max ttxa'npun tx'otx', 

21aju puro tbanilxix ke t-xak ex nim twitz, cabal in canun tu'n cywa'n cycyakil 
ti'j, aju in che cub bune' txcup tuj cojbil tjak' t-xlecumal ex in bant cyk'u' ke tal 
chyu'j ttxa'n tk'ab, 

22aju tze' lu, atzun in yolin ti'ja, Tat Rey, tu'nju ma ch'iy toclena ex ma tz'oc 
tipumala. Aju toclena ma'xix ma tz'oc ex ma japun canun max twitz cya'j, ex aju 
tcawbila ma pon max tuj tcyakil twitz tx'otx'. 

23Ax icx ma tila jun anjel xjanxix cyja' tcu'tz twitz cya'j ex in tma'n: Cytx'emin 
jawe tze' lu ex cytoken baje, nok o'cx e tcyaj ten ttronc tuc'ix tloc' ex cyc'alon 
oque tu'n caden c'uxbil ex caden k'an c'ubil ex ax e tten tuj c'ul tuj cojbil, e tcub 
tk'ab che'w tibaj ex e twa'n c'ul cyuc'il txcup tuj cojbil ocxi tjapun wuk abk'i. 

24Aju t-xilen jlu, atzun castiw ma tzaj tma'n Dios ma'xix toclen tu'n ttzaj tibaja, 
Tat Rey. 

25C'elex lajo'na cyxol xjal ex cnajalaya junx cyuc'il ke txcup; c'ul cxel twa'na ic 
tza'n cye wacẍ, ex cbel tz'ak tk'ab che'w tibaj t-ximlala. Atzun cbajel ti'ja tuj wuk 
abk'i, ocxi tel tnic'a ti'j ka ate Dios ma' toclen, ex cycyakil cycawbil xjal ate' tjak' 
tcawbil, ex a nno'c k'onte cye cawil, nok alcye taj tu'n toc tk'o'n. 

26Aju tronc ex tloc' tze' tu'n tcyaj ten, atzun in tma'n tu'n tc'monteya toclena juntl 
maj ocxi tel tnic'a ti'j ka ate Dios mandaril tibaj tcyakil. 

27Tu'ntzun jlu, Tat Rey, nimanxa aju yol cxel nma'ne teya: Cawina tuj tumelxix, 
mi'n binchantla il; colin cyaja aju mya ba'n, ex onina cye meba. Ka ma tbinchaya 
icju, balo jacu tz'ank'ina tuj txubtxaj ex tcyakil jacu tz'el ba'n teya, chi Daniel, tzaj 
tma'n weye, chi rey. 

28Tcyakil aju o k'manjtz te rey Nabucodonosor o japun. 

29Tel-lenxi jun abk'i, matok in bet rey twi tja tuj Babilonia, 

30tma: Cyque'yinxe aju nintz tnam Babilonia tbanilxix. Tu'n wipumale ma jaw 
nbincha'ne jlu tu'n nnajane tuj ex tu'ntzun cyque'yinte xjal aju woclene ma'xix. 

31Cucxtok tyolin rey tej ttzaj k'ajt jun tk'ajk'ajel tuj cya'j ex tma: Bintza ju yol lu 
aya rey Nabucodonosor: Aju toclena te rey ma tz'el k'i'n; 

32c'elex lajo'na cyxol xjal ex c'ank'ila junx cyuc'il ke txcup; c'ul cxel twa'na ic tza'n 
cye wacẍ tuj wuk abk'i, ex maxi tzul tnabla ocxi tel tnic'a ti'j ka ate Dios ma' 
toclen cyibaj cycyakil tnam ate' twitz tx'otx' ex a nno'c k'onte cye cawil nok alcye 
taj tu'n toc tk'o'n. 

33Tujxtzun or lu japun aju t-sentens otok k'manjtz; ex lajo'n Nabucodonosor 
cyxol xjal; c'ul xi twa'n ic tza'n cye wacẍ, ex cub tk'ab che'w tibaj t-ximlal; o ch'iy 
t-xyanil ti'j ic tza'n ttzmal t'iw, ax icx o ch'iy t-xpac'il tk'ab ex tkan ic tza'n t-
xpac'il tkan t'iw. 

Tej tbanix Nabucodonosor 

34Tej tjapun baj nsentense, akine Nabucodonosor jax nque'yine twitz cya'j ex in 
banixe. Xitzun nk'o'ne chjonte te Dios ma'xix toclen ex jaw nnimsa'ne aju Dios 
itz' te jumajx tu'n yol lu: Aju tipumal cucx ctel te jumajx; ex aju tcawbil ax ctel tuj 
tcyakil tabk'iyil. 

35Minti' cyoclen cycyakil xjal ate' twitz tx'otx' tuj twitz. In tbincha'n aju te tajbil 
ic tza'nx tuj cya'j ax icx twitz tx'otx'. Mi jun xjal jacu bant tmayet Dios tu'n, ex 
mlay tma jun xjal te: ¿Tiku'n in tbincha'na jlu? Chiwt. 

36Tujx or lu in banixe, ax icx o nc'ame juntl maj woclene te rey ex e niman juntl 
maj xjal weye. Ke xjal at cyoclen ntxlaje ex keju mas ma' cyoclen tuj ncawbile e 
ul jyolte weye, oc k'o'n juntl maj woclene te rey tuj ntanmiye, ex mas nim 
woclene o nc'ame ic tza'n tej ntene nej. 

37Ja'lotzun, akine Nabucodonosor in xi nk'o'ne chjonte teju Rey at tuj cya'j, in 
chin nimane te ex in jaw nnimsa'ne tbi, porque tcyakilju in tbincha'n, ax toc ex 
tz'aklxix, ex jacu bant tu'n tu'n cycub manset ke xjal in jaw cyniman cyib. 

Daniel 5 

Aju yol oc tz'iban twitz ja 

1E tzaj ttxco'n Belsasar aju rey te Babilonia jun mil xinak ma'xix cyoclen tuj tnam, 
tu'n cywa'n tuc'il tuj jun nintz wa'n, ex tej in che wa'ntok, xi cyc'an nim vin. 

2-3Tu'nju otok chyo'n twi' Belsasar tu'n vin, xi tma'n tu'n cytzaj k'i'n ke copa k'an 
pwak ex sak pwak cytx'otx'il, akeju otok che tzaj ti'n Nabucodonosor aju ktzan 
tchman tuj tja Dios tuj Jerusalén. E ultzun k'i'n ke copa, ex atzun ke e ajben te 
tc'abl rey ex te cyc'abl ke t-xu'jil ex ke t-xu'jil mas ch'in cyoclen, ex keju otok che 
pon tuj nintz wa'n. 

4Cycyakil in che c'antok vin ex in che nimsantok cybi cydios, akeju tilbilal k'an 
pwak, sak pwak, k'an c'uxbil, c'uxbil, tze' ex abj cytx'otx'il. 

5Tujxtzun or lu jaw jlet jun k'abaj cytxlaj candil, ex oc ten tz'ibal tu'nx twi k'abaj 
twitz ja. Tejtzun tque'yinte rey aju k'abaj in tz'iban, 

6puro spelin oc tu'n t-xobil, bi'x naj tnabl, bi'x el baj tipun, ex ke tkan e oc ten 
lu'lul. 

7Jawtzun sch'in ex e tzaj ttxco'n ke aj k'ij ate' tuj Babilonia, cyuc'ix ke aj nabl ex 
keju in che xnak'tzan cyi'j che'w twitz cya'j, ex xi tma'n cye: —Alcye jun ma jaw 

sch'inte aju tz'iban tzalu ex ka ma tzaj tchic'ba'n ti t-xilen, c'oquel k'o'n jun t-
xbalun tbanilxix ẍjulin que'yin, cbel k'o'n jun uwj tkul, k'an pwak ttx'otx'il, ex 
c'oquel k'o'n toclen tu'n toc te toxin cawil tuj ncawbile. 

8Cycyakil aj nabl in che ajbentok te rey e ocx tuja, pero mi jun el tnic' ti'j yol 
tz'iban twitz ja ex mi jun bant tchic'bante te rey ti t-xilen. 

9Atzunte rey Belsasar tzaj nimxix t-xobil ex jumajx spelin oc que'yin. Ke xjal at 
cyoclen ttxlaj minti' el cynic' ti'j alcye tu'n tbant cyu'n. 

10Atzunte ttxu rey, tej tbinte tk'ajk'ajel twi' rey ex tk'ajk'ajel cywi' ke xjal ma' 
cyoclen otok che tzaj ttxco'n, ocx tuja jatum otok tz'oc nintz wa'n, ex tma: —Tat 
Rey, ba'nwt tz'el tk'ija te jumajx. Mi'n tzaj baj tc'u'ja ex mi'n tz'oc twitza te spelin, 

11porque tuj tcawbila at jun xinak at cyxew ke dios xjan tuc'il. Tuj tk'ijlalil ojtxi, 
tej toctok tchmana te rey, el tnic' ti'j, aju xinak lu at tnabl ex at nim tojtzkibl ic 
tza'n cye ke dios. Tu'ntzun jlu, ate rey Nabucodonosor aju ktzan tchmana oc 
k'onte xinak lu te nejenel cyxol cycyakil ke chman, ke aj k'ij, ke aj nabl ex keju in 
che xnak'tzan cyi'j ke che'w, 

12porque ate Daniel, aju Beltsasar tbi oc tk'o'n ktzan rey, at mastl tnabl cywitz 
mastl xjal, at tojtzkibl ex at nim tnabl tu'n tpjet witzic' tu'n ex tu'n t-xi tchic'ba'n 
alcye t-xilen junjun yol bajx tz'el nic'baj ti'j ex tu'n ttzak'wet junjun yol cyuw 
ttx'olbanjtz. Txcontza Daniel ja'lo, ex atzun ctzajel chic'bante teya ti t-xilen aju 
ma tz'oc tz'iban twitz ja, chi ttxu rey. 

13Xitzun k'i'n Daniel twitz rey, atzunte rey xi tkanin te: —¿Apeya Daniel, aju tzaj 
k'i'n pres tuj Judey junx cyuc'il mastl xjal Judiy tu'n ktzan nchmane aju rey 
Nabucodonosor? 

14Ma nbiye at T-xew Dios tuc'ila, at nim tnabla, at tojtzkibla ex nne'l tnic'a ti'j 
tcyakil. 

15Ke xinak at cynabl ex ke aj k'ij ma che ul wuc'ile tu'n tjaw cysch'i'n aju tz'iban 
twitz ja ex tu'n ttzaj cychic'ba'n weye ti t-xilen, pero minti' ma tz'el cynic' ti'j. 

16Pero ma nbiye ka jacu pjet tu'na ke yol minti' nne'l nic'baj cyi'j ex jacu tzak'wet 
tu'na junjun yol mas cyuw. Ka ma jaw t-sch'i'na ke yol lu ex ka ma tzaj tchic'ba'na 
weye ti t-xilen, jacu tz'oc nk'o'ne t-xbaluna tbanilxix ẍjulin que'yin, cbel nk'o'ne 
jun uwj tkula, k'an pwak ttx'otx'il, ex c'oquel nk'o'ne toclena tu'n toca te toxin 
cawil tuj ncawbile, chi rey. 

17Atzunte Daniel xi ttzak'we'n te rey: —E tten toyaja te teya ex ba'n tu'n t-xi 
tk'o'na oclenj lu te juntl. Masque mi jun ctzajel nc'mo'ne, pero jacu txi ntx'olba'ne 
aju in tma'n yol ma tz'oc tz'iban twitz ja. 

18A Dios aju ma' toclen, xi k'onte cawbil te tchmana Nabucodonosor, ax icx oc 
tk'o'n toclen te ma'xix, ex xi tk'o'n tajwalil ex nimbil te. 

19Tu'nju toclen xi k'o'n, ke xjal najl cyuj cycyakil tnam ex nasyon ex cycyakil c'loj 
yol o ten tchiylal cye ex e lu'lun twitz. E cub tbyo'n junjun xjal, atzun junjuntl 
minti'; o tbincha nok alcye tajbil, xi tk'o'n cyoclen junjun, atzun junjuntl el ti'n 
cyoclen. 

20Pero tej tjaw tniman tib ex tej toc jawni twitz, el k'i'n toclen te rey ex tajwalil. 

21Ex lajo'n cyxol xjal ex oc tnabl ic tza'n tnabl jun txcup, ax o cyaj ten cyxol chej 
te tjak' c'ul. C'ul xi twa'n ic tza'n cye wacẍ, ex o tz'ac' t-ximlal tu'n tk'ab che'w, ex 
maxitzun ul tnabl tejxi tel tnic' ti'j ka ate Dios ma'xix toclen cyibaj cycyakil cawbil 
ex in che oc tk'o'n ke cawil nok alcye taj tu'n cyoc tk'o'n. 

22Atzun teya, aya Belsasar, masque bi'n tu'na ti o baj ti'j ktzan tchmana, pero 
minti'x ma cub tmansin tiba, 

23nokpe ma tz'oc tena xmayil ti'j Kman aju at tuj cya'j, ex ma txi tma'na tu'n cytzaj 
k'i'n ke copa akeju e tzaj k'i'n tuj tja Dios tuj Jerusalén; ma c'ana vin cyuj ke copa 
lu junx cyuc'il ke xjal ma che tzaj ttxco'na, ex ma jaw tnimsa'na cybi ke dios k'an 
pwak, sak pwak, k'an c'ubil, c'uxbil, tze', ex abj cytx'otx'il. Akeju dios lu miban 
che que'yin, miban che bin ex minti' ch'in ba'n cyu'n. Atzunte Dios, aju in tk'o'n 
tchwinklala ex Tajaw tcyakilju in tbincha'na, na'nx tjaw tnimsa'na tbi. 

24Cyja'tzun ma tzaj t-sama'n ju k'abaj lu, aju ma cub tz'ibante yol lu. 

25Aju yol tz'iban twitz ja, atzun jlu: MENE, MENE, TEKEL, UPARSIN, 

26ex atzun cyxilen jlu: MENE: Atzun in tma'n: Ate Dios ma k'mante jte' k'ij tu'n 
tcawina ex ja'lo ma pon baj; 

27TEKEL: atzun in tma'n: Ma malonjtza tuj balans ex mya cabal ma tz'el talila; 

28PERES*fn*: Atzun in tma'n: Aju tcawbila c'elel k'i'n teya ex cxel k'ot cye aj 
Media ex cye aj Persia, chi Daniel te rey. 

29Tbajlenxitzun jlu, xi tma'n rey Belsasar tu'n toc k'o'n t-xbalun Daniel tbanilxix 
ẍjulin que'yin, ex tu'n tcub cotba'n jun tu' k'an pwak ttx'otx'il ex xi tma'n cye 
cycyakil xjal ka ate Daniel otok tz'oc toclen te toxin cawil tuj tcawbil rey. 

30Tujxtzun ak'bil lu cub byo'n Belsasar aju rey cye aj Babilonia, 

31atzunte Darío aju aj Media o tcamba ju cawbil, tej toctok twi' 62 abk'i. 

Daniel 6 

Tej tcu'x k'o'n Daniel tuj cyjul balun 

1Jaw t-sc'o'n rey Darío jun syent tuc' winkin gobernador te onil te ex tu'n 
cycawin cyuj cycyakil lugar te tcawbil. 

2Cyxol keju cawil lu, e jaw sc'o'n oxe xjal mas ma' cyoclen tu'n cyoc te nejenel 
cye mastl, tu'ntzun toc cyk'o'n cwent cyi'j ke mastl gobernador ka ba'n in che 
ak'nan, tu'n mi'n ttzaj jun mya ba'n ti'j rey. Ajun Daniel cyxol ke oxe lu. 

3Tu'nju tojtzkibl Daniel, jurat el nic'baj ti'j ka a at mas tnabl cywitz mastl nejenel 
ex gobernador; tu'ntzunju o ximan rey ti'j tu'n toc k'o'n Daniel tu'n rey te nejenel 
tuj enter cawbil. 

4Atzun ke gobernador ex ke cabetl tuc'il Daniel e oc ten jyolte tumel tu'n tcub 
tz'ak Daniel tuj jun til ti'j ak'untl in bant tu'n tuj tcawbil rey, pero tu'nju puro 
tz'aklxix te Daniel, minti'x cnet jun til cyu'n tu'n t-xi cyma'n te rey. 

5Cyja'tzun o cyma: Mlay cnet jun til Daniel ku'n, nok o'cx jacu cnet til ku'n ti'j 
tocslabl ti'j Tdios, che chi. 

6Cyja'tzun, moje' jun cyyol ke gobernador ex ke nejenel, tu'n cyxi' yolil twitz rey 
Darío, ex tej cypon twitz rey xi cyma'n te: —Tat Rey, ba'nwt tz'el tk'ija te jumajx. 

7Ma bant ti'j ku'ne kcyakile ako'ye gobernador ex ke mastl at cyoclen tu'n 
cycawin cyuj ke tnam, tu'n tbant jun ley tu'na, ka tuj jun xjaw mi jun xjal tu'n 
tcub ten cubsal twitz juntl dios ex mi twitz juntl xinak, nok o'cx twitza, Tat Rey. 
Alcyetzun jun minti' ma txi tniman, il ti'j tu'n tcu'x xo't tuj cyjul balun. 

8Cyja'tzun, ba'n tu'n tex tma'na ju ley lu ex k'o'nc tbiya ti'j tu'ntzun mi'n 
tch'expet, ic tza'nx cyley aj Media ex aj Persia minti' tumel tu'n cych'expet, che 
chi. 

9Tu'ntzun jlu oc tk'o'n rey Darío tbi ti'j ley lu. 

10Tejtzun tbinte Daniel ka otok tz'oc tbi rey ti'j ley lu, aj tja ex ocx tjako'n tventan 
tja tumlal tnam Jerusalén, ex ox maj junjun k'ij in cub ẍmeje' na'l Dios ex in tk'o'n 
chjonte te, ic tza'nx in bant tu'n nej. 

11Entons akeju aj k'oj ti'j Daniel oc cychmon cyib ex e je'x que'yilte, ex o cnet 
Daniel cyu'n; lu in na'n Dios ex in kanin onbil te Tdios. 

12Jurat naj e je'x k'malte te rey cyja': —Tat Rey, ¿Myapetzun o bant jun ley tu'na 
ex o tz'ex k'met cye xjal, ka tuj jun xjaw mi jun xjal tu'n tcubsan twitz jun dios ex 
ka twitz juntl xjal, nok o'cx twitza, ex alcyetzun jun xjal mi'n ma japun ju ley lu 
tu'n cbelex xo't tuj cyjul balun? ¿Myape ax toc jlu? Che chi. Xi ttzak'we'n rey: —
Ax toc, aju ley lu il ti'j tu'n tjapun ic tza'nx cyley aj Media ex aj Persia ex mlay 
ch'expet. 

13Atzun cye xi cyma'ntl te rey: —Ate Daniel, aju tzaj k'i'n junx cyuc'il mastl xjal 
e tzaj tuj Judá, minti' in niman teya, ax icx minti' ma txi tniman aju ley ma tz'ex 
k'met, porque ma ko oc noje ti'j in na'n Dios ox maj jun k'ij. 

14Tej tbinte rey jlu, tzaj nimxix tbis ex o jyon tumel tu'n tclet Daniel tu'n. Tuj 
enter k'ij o jyon ti'j alcye tumel tu'n tclet tu'n, 

15pero akeju xinak lu e pon juntl maj twitz rey ex cyma: —Tat Rey, ba'n tu'na, 
aju cyley aj Media ex aj Persia mlay ch'expet. Tcyakilju in mayonjtz tu'n rey, ex 
cycyakil ke ley toc tbi rey cyi'j, mlay tzic'x ti'j tu'n mi'n cyjapun, che chi. 

16Xitzun tma'n rey tu'n ttzaj k'i'n Daniel ex tu'n tcu'x k'o'n tuj cyjul balun. Pero 
tej na'nxtok tcu'x k'o'n, xi tma'n rey te: —Awt ju Tdiosa, aju in ajbena te tcyakil 
k'ij, clonte teya, chi rey. 

17Tejtzun tcu'x xo'n Daniel tuj cyjul balun, tzaj cyi'n jun abj ex cub cyk'o'n ttzi jul, 
atzunte rey tzaj ti'n t-sey ex oc t-seyarin ttzi jul, ax icx ke aj sanjelal ma' cyoclen 
tuj tcawbil oc cyseyarin ttzi jul tu'ntzun tjapun t-sentens Daniel ic tza'nx in tma'n 
ley otok bant ti'j. 

18Ajtzun rey tja ex cub coẍe', minti' o wa'n ex minti' o tajbe tu'n cyul xjal k'ol 
chnab twitz ic tza'n in bant tcyakil konic'an; ax icx minti' ocx watl tuj twitz enter 
konic'an. 

19Tej ttzaj t-xe cya'j, jaw we' ex xi' naj ttzi cyjul balun. 

20Tejtzun tpon rey ttzi cyjul balun, xi sch'in tuc'il tk'ajk'ajel twi' bisbajilxix ex 
tma: —Daniel, aya tmajen Dios itz', ¿mape cleta tuj cytzi balun tu'n Tdiosa aju in 
ajbena te tcyakil k'ij? Chi rey. 

21Atzunte Daniel tzaj ttzak'we'n: —Tat Rey, ba'nwt tz'el tk'ija te jumajx. 

22Ma tzaj t-sama'n Ndiose t-anjel, ex ma lamet cytzi balun, tu'n mi'n nxi chyo'ne 
cyu'n, porque ba'n tu'n Dios minti' wile twitz, ax icx minti' jun wile ma nbinchaye 
twitza, Tat Rey. 

23Jawtzun tzalaj rey nimxix ex xi tma'n tu'n tjatz k'i'n Daniel tuj cyjul balun. 
Tejtzun tjatz cyi'n, minti' cnet jun ẍil ti'j Daniel cyu'n, tu'nju o ke'xix tc'u'j ti'j 
Tdios. 

24Xitzun tma'n rey tu'n cytzaj k'i'n ke xinak, akeju otok che k'mante te rey ka at 
til Daniel, ex e cu'x xo'n tuj cyjul balun, cyuc'ix cyxu'jil ex cyc'wa'l; ex na'nxtok 
cycu'pun tz'ak cyxol balun tej cyjatz t'icpaj balun tzyulte cye twitz cya'j, ex bi'x e 
baj tzakun cyu'n. 

25Xitzun ttz'iban rey Darío jun u'j cye xjal cyuj cycyakil nasyon, tuj teyle junjun 
yol ba'n cyu'n tuj tcyakil tcawbil, chi cyja': Cuchiwt ba'n ate'ye ex ba'nwt tz'el 
cyk'ije. 

26Akine rey Darío in xi nk'o'ne jun ley tuj tcyakil tx'otx' jatum in chin cawine, 
tu'n cynimane cycyakile te Dios, aju Tdios Daniel, ex tu'n cyxobe twitz. Porque 
atzun Dios itz', ex cucx tten te jumajx. Aju tcawbil mlay naj ex aju tipumal minti' 
bajsbil te. 

27Ate Dios colol cye xjal ex k'ol tzokpibl, ex in tbincha'n ke binchben ma' cyxilen 
tza'nx tuj cya'j ax icx twitz tx'otx'. A ma clonte Daniel tuj cytzi balun, chi rey tuj 
u'j. 

28Cyja'tzun, ax toclen Daniel xi ti'n ic tza'n nej tuj enter tyemp tej tcawin Darío, 
ax icx tej tcawin Ciro aju rey te Persia. 

Daniel 7 

Aju witzic'baj cyi'j cyaje txcup 

1Tuj tnejel abk'i ttzyetlen tcawin Belsasar tuj Babilonia, tej coẍltok Daniel twi 
twatbil, oc jun twitzic' ex tzaj yec'un nimcu te ic tza'n tuj witzic', ex cub ttz'iban 
aju mas il ti'j otok til, chi cyja': 

2Tuj nwitzic'e ma wile aju cyaje cyk'ik' in che xupin ex in pulwin nintz mar cyu'n. 

3Ex minaben o wile cyaje nintz txcup, part che que'yin, e jatz tuj mar. 

4Aju tnejel txcup ic que'yin ic tza'n jun balun, pero at t-xic' ic tza'n t-xic' t'iw. 
Matok in chin que'yine ti'j tej ẍe el bako'n ke t-xic', jaw waban, o'cx ke tkan, e 
cub wale' twitz tx'otx' ic tza'n jun xjal, ex oc tnabl ic tza'n tnabl jun xjal. 

5Aju tcabin txcup ic que'yin ic tza'n jun oso; jun pac' ttxlaj mas ma' tjaw twitz 
juntl, ex jacun ox tbakil xu'cbaj tu'n, ex o nbiye tej t-xi k'ma'n te: We'ctza ex 
chyo'na ti'j chibj nok nic'punx jacu baj tu'na. 

6Aju toxin txcup ic que'yin ic tza'n jun tigre, pero at cyaje t-xic' ttzal ti'j; ax icx o 
wile at cyaje twi', ex xi k'o'n toclen tu'n tcawin. 

7Aju tcyajin txcup o wile ic tza'n tuj witzic' nno'c konic'an, puro xobajilxix, at nim 
tchiylal ex nim tipun wen. Matijxix ke twitz te' ex puro c'uxbil ke; tcyakil in baj 
tpach'u'n, tcyakil in baj tchyo'n ex ke ttx'akan in che baj tbetz'an tu'n tkan. Aju 
txcup lu at laj tcach toc ti'j twi' ex junxitl que'yin cywitz keju otok che wile nej 
tuj nwitzic'e. 

8Matok in chin que'yine cyi'j ke tcach, tej twile tzaj ch'iy juntl tcach mas ch'in 
cyxol mastl. Entons e jatz bako'n ox tcach, tu'ntzun tbant tten aju otok tzaj ch'iy 
te tibajxi. Aju tal cach lu at tbak' twitz ic tza'n tbak' twitz jun xjal, at ttzi' ic tza'n 
ttzi' xjal ex in jaw tniman tib tu'n tyol. 

Aju jwisi tu'n Dios 

9Cucxtok in chin que'yine ti'j tejxi cycub k'o'n junjun k'ukbil te cawbil ex cub ke' 
jun Tij Xjal tibaj jun. Aju t-xbalun toc, puro sak que'yin ic tza'n ttxa che'w, ex aju 
ttzmal twi' ic que'yin ic tza'n sak lan tx'jomaj wen. Aju tk'ukbil ic que'yin ic tza'n 
tkan k'ak', atzun ke t-rwedil ic che que'yin ic tza'n k'ak' in c'ant wen, 

10ex twitz nne'tz jlet jun nima ic tza'n k'ak'. Ela' mil xjal in che ajben te, ex ela' 
miyón wa'lketok twitz. Cubtzun ke' jwes tu'n ttzyet tu'n tcub cysentens ke xjal 
tu'n, ex e jaket ke libro. 

11In chin que'yintoke ex in chin ximantoke ti'j ju yol te nimbil tib in tma'ntok 
cach mas ch'in. Tej matok in chin que'yine ti'j, cub byo'n nintz txcup, baj paẍu'n 
ex ocx k'o'n tuj k'ak' tu'n tbaj tz'e'y. 

12Ax icx ke mastl txcup el k'i'n cyoclen, pero e cyaj k'o'n tu'n cyank'in ch'intl ex 
maxi tu'n cynaj oc tpon or cye. 

13Cucxtok in chin que'yine ti'j jlu, mer ic tza'n tuj witzic' nno'c konic'an, ex 
minaben o wile cyja' ttzaj jun tuj muj, ic que'yin ic tza'n jun xjal*fn*, xi' jatum 
ta'tok Tij Xjal ex pon lak'ba'n nikayin twitz. 

14Tetzun jlu xi k'o'n ipumalj, ajwalil ex cawbil, ex cycyakil xjal cyuj cycyakil 
nasyon ex cycyakil xjal junxitlchak cyyol in che ajbentok te. Aju tipumal ex 
tcawbil cucx ctel te jumajx, mlay ch'expaj ex mlay cub xitun. 

15Akine Daniel bi'x naj nnable ex bi'x in jaw sec'paje ti'j ju otok wile. 

16In pon lak'e'ye ttxlaj jun ajbel wa'ltok tcub, ex xi nkanine te tu'n ttzaj tchic'ba'n 
tcyakilju otok wile. Tzajtzun tchic'ba'n weye ex tma: 

17Akeju cyaje txcup lu, atzun ke cyaje rey che cawil twitz tx'otx'. 

18Pero te tibajxi, aju cawbil cxel k'o'n cye ke xjal etzan tu'n Dios ma'xix toclen, 
ex atzun ke jlu che cawil tuj tcyakil tabk'iyil te jumajx. 

19O wajbeye tu'n nbinteye ti t-xilen aju tcyajin txcup, porque junxitl que'yin 
cywitz mastl ex aju tilbilal puro xobajilxix, ke twitz te' puro c'uxbil ke ex ke tpas 
tk'ab puro k'an c'uxbil ke, tcyakil in baj tpaẍu'n ex in baj tchyo'n; atzun ke 
ttx'akan in che baj tbetz'an tu'n tkan. 

20Ax icx o wajbeye tu'n nbinteye cyi'j laj tcach, ex ti'j tal tcach mas ch'in, aju at 
tbak' twitz ex at ttzi' ex in jaw tniman tib tu'n tyol, ex mer ic tza'n mas ma' toclen 
cywitz mastl cach, porque otok che el k'i'n ox cach tu'ntzun tbant tten. 

21Entons o wile, oc ten tal cach lu k'ojlel cyi'j ke xjal etzan tu'n Dios ex cub cyi'j 
tu'n, 

22max tejxi tpon Tij Xjal, ex xi tbincha'n cyi'j tu'n cyclet ke xjal etzan tu'n Dios 
ma'xix toclen, porque otok pon tk'ijlalil tu'n ttzyet cycawin ke xjal etzan tu'n. 

23Ax icx tzaj tma'n weye: Aju tcyajin txcup, atzun tcyajin cawbil ctel twitz tx'otx' 
ex junxitl tnabl cywitz ke mastl cawbil. Cbel cyi'j cycyakil xjal twitz tx'otx' tu'n, 
che bajel tbetz'an tjak' tkan ex che bajel tpaẍu'n. 

24Akeju laj cach, atzun ke laj rey che cawil tuj cawbil lu. Te cyibajxi jlu, tzul juntl 
rey tu'n tcawin, junxitl tnabl cywitz laj ex c'elel ti'n cyoclen ox rey cyxol ke jlu, 

25c'oquel ten xmayil ti'j Dios ma'xix toclen ex c'oquel ten yajlal cye xjal etzan 
tu'n, cjyol tumel tu'n tch'expet tley Dios ex ke nink'ij, ex ke xjal etzan tu'n Dios 
che tel tjak' tcawbil tuj ox abk'i tuc' mey. 

26Cbel ke' Jwes ex cbel t-sentens rey lu tu'n, c'elel ti'n toclen ex bi'x cnajel te 
jumajx. 

27C'elel k'i'n cycawbil, cyipumal ex cyajwalil cycyakil nasyon ate' twitz tx'otx', ex 
cxel k'o'n cye ke xjal etzan tu'n Dios ma'xix toclen. Aju tcawbil Dios cyjel ten te 
jumajx, ex cycyakil xjal te twitz tx'otx' che ajbel te ex cxel cyniman tyol. 

28Atzun in pon baj tx'olbabl ti'j ju o wile. Atzun weye bi'x naj nnable ex puro 
spelin in oque, pero minti' el tkanil wu'ne ti'j ju o wile, chi Daniel. 

Daniel 8 

Aju witzic'baj ti'j tman ẍne'l ex tman chip 

1Tuj toxin abk'i ttzyetlen tcawin rey Belsasar, akine Daniel at juntl o wile ic tza'n 
tuj witzic', te tibajxi aju otok tzaj yec'un weye nej. 

2Tuj nwitze mer ic tza'n atine tuj nintz tnam Susa, aju tnam mas ma' toclen cyxol 
mastl tnam tuj tx'otx' Elam, ex ic tza'n a atine ttzi nima Ulai. 

3Xi nque'yine ex o wile jun tman ẍne'l at ttzi nima, at cabe tcach nmak ke, pero 
mas yajxi tzaj ch'iy jun ex mas ma' oc twitz tnejel. 

4O wile aju tman ẍne'l lu in jaw ttaco'n tcach tuj telex k'ij, tuj tbank'ab k'ij ex tuj 
tnayaj k'ij ex mi a'l juntl txcup jacu xcye' ti'j ex mi tu'n tcolpaj tu'n, tu'nju at 
nimxix tipun. In tbincha'ntok tman ẍne'l nok alcye ba'n tuj twitz ex cyja' toc 
mastl tipun. 

5Cucxtok in ximane ti'j jlu, tej twile cyja' ttzaj jun tman chip tuj telex k'ij, in kelan 
wen mer ic tza'n minti' in che cub aj tkan twitz tx'otx'. Aju tman chip lu, attok 
jun nintz tcach cyxol ke tbak' twitz. 

6Tej tpon jatum ta'tok tman ẍne'l at cabe tcach, aju otok wile ttzi nima, xi kelan 
tacolte tu'n tcyakil tipun, 

7ex bi'x e je'l tokj ke cabe tcach tman ẍne'l tu'n ex minti' o ten tipun tu'n tk'ojin 
tuc'il. Bi'x pon tz'ak tman ẍne'l tu'n twitz tx'otx' ex baj twaban ex mi jun o colin 
ti'j tman ẍne'l. 

8Aju tman chip oc nimxix tipun, pero tej toc mastl tipumal etz k'ulpaj tcach ex e 
tzaj ch'iy cyajetl tcach te t-xel. Aju cyaje tcach lu xi cyumla'n tcyajil pac' twitz 
tx'otx'. 

9Ti'j jun cyxol keju cyaje cach lu, el jlet jun titz'in ex o ch'iyxix wen, pon canun 
max tuj tnayaj k'ij, tuj tjawitz k'ij ex tuj lugar Tbanil Tx'otx' tbi. 

10Aju cach lu o ch'iyxix wen ex pon canun twa'l max cyxol ke che'w twitz cya'j, 
bi'x e tzaj tz'ak junjun che'w tu'n ex e baj twaban, 

11ax icx oc tk'o'n tib te mas ma' toclen twitz ju Nejenel cye keju ate' tuj cya'j ex 
tu'n o mayet, tu'n mi'n t-xi k'o'n aju chojbil in xi k'o'n cycyakil k'ij, ex baj t-xitun 
aju at tuj tja Dios. 

12Ex tu'nju mya ba'n cybincha junjun xjal, ke xjal etzan tu'n Dios tuc'ix ju chojbil, 
e je'x k'o'n tuj tcwent ju yajlal cye; ex aju tley Dios axix toc oc tk'o'n te minti' 
tajben. O tbincha ic tza'nx tajbil, ex ba'n ela tcyakil te. 

13Te tibajxi, o nbiye xi tkanin jun anjel te juntl anjel: ¿Jtoj ban tjapun baj tyemp 
ti'j ju mya ba'n in binchanjtz tibaj altar jatum in cub patit chojbil tcyakil k'ij? ¿Jte' 
k'ij ctel aju il xobajilxix, tu'n cybaj yajla'n ke ocslal ex tu'n tbaj waban ju ja te 
c'ulbil te Kman cyu'n xjal? 

14Atzunte juntl anjel xi ttzak'we'n: Maxi oc tjapun cab mil tuc' ox syent k'ij. Te 
tibajxitzun jlu, aju ja te c'ulbil te Dios cbajel sakset juntl maj, chi anjel. 

15Akine Daniel, tej matok in chin que'yine ti'j ex in chin ximantoke ti'j tu'n tel 
nnic'e ti'j ti t-xilen, minaben cub tyec'un tib nwitze jun ic que'yin ic tza'n jun xjal, 

16ex o nbiye tk'ajk'ajel twi' jun xjal tzaj k'ajt ti'jxi nima Ulai in tma'n: Gabriel, 
chic'banxa teju xinak lu ti t-xilen aju ma tzaj yec'un te. 

17Atzunte pon lak'e' ntxlaje ex bi'x in sec'paje tu'n ex in cub ẍmeje'ye tejxi tpon 
tacl tibaj nwitze max twitz tx'otx', atzunte tzaj tma'n weye: Aya xinak, tz'elx 
tnic'a ti'j aju ma tzaj yec'un teya, atzun in yolin ti'j bajsbil tk'ijlalil. 

18Tej matok in yolin wuc'ile, in cub mutzk'aje twitz tx'otx' ex in ic' tane, atzunte 
oc tmaco'n kine ex in jaw wabane tu'n, 

19ex tma: Cxel nchic'ba'ne teya aju cbajel oc tjapun baj tk'ijlalil ttx'u'jil Dios, 
porque aju witzic'baj lu, atzun in yolin ti'j bajsbil tk'ijlalil. 

20Aju tman ẍne'l at cabe tcach, atzun in yolin cyi'j ke rey te Media ex te Persia. 

21Atzunju tman chip, atzun in yolin ti'j rey te Grecia, ex aju tcach ma tij tetz cyxol 
ke tbak' twitz, atzun tnejel rey te Grecia. 

22Aju cyaje tcach e tzaj ch'iy tej tjaw tokj tnejel tcach, atzun t-xilen: Tujx nasyon 
lu che jawil jlet cyaje cawbil, pero mlay pon cyipumal ic tza'n tipumal tnejel rey. 

23Octzun tpon baj tk'ijlalil tu'n cycawin ke rey lu, ex otok chmet nimxix il cyxol 
xjal, at jun rey jawni twitz ex cye sbun, c'oquel te cawil. 

24C'oquel te ma'xix tipumal, pero mya tu'n tex tipun. Nimcu cbajel t-xitun, ex 
tcyakil ba'n c'elel te. Che bel tbyo'n ke xinak ma' cyoclen, ex ke xjal etzan tu'n 
Dios che najel tu'n. 

25Nok tu'nju jawni sbun, ccambal. Cjawil tniman tib ex nok minaben che bel 
tbyo'n nimcu xjal. C'oquel ten k'ojlel ti'j Nejenel cye cycyakil cawil, pero bi'x 
cnajel, masque mya cyu'n xjal. 

26Aju ma tzaj yec'un teya ic tza'n tuj witzic' ti'j cab mil tuc'il ox syent k'ij, axix toc 
jlu, pero mi'n tz'el tkanil tu'na, porque cjapunel ocxi tel nim k'ij. 

27Akine Daniel o nna'ye ya minti'tl wipune, ex bi'x in yabte cab ox k'ij. Te tibajxi 
ul nnable ex in ak'nane ti'j ak'untl te rey. Nim in oc tene ximal ti'j ju otok tzaj 
yec'un weye, porque minti' el nnic'e ti'j. 

Daniel 9 

In na'n Daniel Dios cyi'j ke t-xjalil 

1Ate Darío aju tcy'ajal Asuero ex cyiyjil aj Media in cawintok cyibaj aj Babilonia. 

2Tuj tnejel abk'i ttzyetlen tcawin Darío, akine Daniel in chin xnak'tzantoke tuj 
cyu'jil t-sanjel Dios, ex el nnic'e ti'j aju otok tma Kman te Jeremías, ka il ti'j tu'n 
tjapun baj 70 abk'i tcublen xitj tnam Jerusalén. 

3In oc tene na'l Dios, in cubsane twitz, cub nyo'ne we'yaj, oc nk'o'ne nxbalune 
ch'i'x twitz ex in cub ke'ye tuj tza'j. 

4In cubsane twitz Kman aju Ndiose, ex xi nma'ne te aju il otok kbinchaye, nchiye 
cyja': Nman Dios, ma'xix toclena ex xobajilxixa, in japun tu'na tcyakilju yol in tzaj 
ttziyana, ex in tzaj k'ak'an tc'u'ja cyi'j keju in che c'ujlan teya ex in che japun ke 
tmandamyenta cyu'n: 

5Ma ko binchane il, ma kbinchaye mya ba'n, ma kbinchaye aju puro ploj, ma tz'el 
kpa'n kibe ti'ja, minti' ma txi knimane tmandamyenta ex tleya. 

6Minti' ma txi knimane cyyol ke tmajena akeju t-sanjela, akeju e tzaj t-sama'na 
tu'n cyyolin cye ke kreye, cye ke nejenel keye, cye ke kxe'chele ex cye cycyakil 
tnam xjal aj Israel. 

7Aya Nman tz'aklxixa, atzun keye, ako'ye aj Israel, ma tzaj kch'ixwiye ja'lo, tza'nx 
ke aj Judá ex keju najlke tuj Jerusalén, ax icx cycyakil aj Israel, akeju ate' nikayin 
ex akeju ate' najchak cyuj ke mastl nasyon jatum o che pon tk'o'na tu'n tlaj il o 
cybincha twitza. 

8Atzun keye Nman, ma tzaj kch'ixwiye, ax icx ke kreye, ke nejenel kxole ex ke 
kxe'chele, tu'nju ma ko binchane il twitza. 

9Atzun teya Nman Dios, at nim tk'ak'bil tc'u'ja ex in cub tnajsa'na kile masque 
ma tz'el kpa'n kibe ti'ja, 

10minti' ma txi kbi'ne tyola Nman Dios, ex minti' ma txi knimane tleya, aju tzaj 
cyma'n ke tmajena akeju t-sanjela. 



1545 

 

 
Mam del Norte 

© 1993 Sociedades Bíblicas Unidas. 
  

 

 

11Cycyakil aj Israel ma che ic' tibaj tleya ex minti' ma txi cyniman tyola; cyja'tzun 
ma tzaj castiw lu kibaje, porque ma japun aju yol axix toc tzaj tma'na, aju tz'iban 
tuj tley Moisés aju tmajena, porque ma ko binchane il twitza. 

12Tej ttzaj t-sama'na nimxix mya ba'n kibaje, atzun ma japun aju tyola tzaj 
tma'na ki'je ex cyi'j keju e cawin kibaje; bajx tzaj jun castiw ma'xix twitz tx'otx' 
ic tza'n jlu, ic tza'n ju ma tzaj tibaj tnam Jerusalén. 

13Tcyakilju mya ba'n ma tzaj kibaje lu, ma japun ic tza'nx tz'iban tuj tley Moisés, 
pero na'nx koc tene jyolte onbil tuc'ila tu'n tel knic'e ti'j tyola axix toc, ex na'nx 
tcyaj kcoline tu'n kbinchane mya ba'n. 

14Cyja'tzun Nman Dios, ma tzaj t-sama'na castiw lu kibaje, porque teya tz'aklxixa 
tuj tcyakilju in bant tu'na, atzun keye minti' ma txi knimane tyola. 

15Nman Dios, o txi tyec'una tipumala ma'xix tej cyetz ti'na ke xjal tuj Ejipt, akeju 
etzan tu'na, ex bi'x cyaj bant ojtxi tu'n cyyolin xjal ba'n ti'ja ex cucx ja'lo, atzun 
keye ma ko binchane il ex ma bant ju mya ba'n ku'ne. 

16Nman, ba'n ku'ne at xtalbil tuc'ila, cyja'tzun mi'n cucx tk'ojina ex mi'n cucx 
ttzaj ttx'u'jila ti'j tnam Jerusalén, porque aju tnam lu etzan tu'na ex teya aju witz 
xjan. Cycyakil xjal najlke cyuj ke tnam nikayin ate' in che xmayin ti'j tnam 
Jerusalén ex cyi'j ke xjal etzan tu'na, tu'n tlaj kile ex tu'n tlaj cyil ke kxe'chele. 

17Ja'lotzun Kman Dios, bintza nyole ex nkanbetze akine tmajena, que'yintza 
tjaya puro bisbajilxix ta', ex k'ak'antz tc'u'ja ti'j, tu'ntzun tjaw nimsa'n tbiya. 

18Nman Dios, txalbantz twi'ya ex bintza, que'yintza aju xitbil ma tzaj ki'je ex ti'j 
ju tnam etzan tu'na. Minti' in ko cubsane twitza tu'nju ba'n ko'ye, nok o'cx tu'nju 
at nim tk'ak'bil tc'u'ja. 

19Ko tbintza Nman ex najsama kile. Binchama ki'je Nman ex tzaja onil keye 
tu'ntzun tjaw nimsan tbiya; mi'n ayona mastl k'ij Nman, porque teya aju tnam lu 
cyuc'ix tnam xjal etzan ke tu'na. 

Aju yol tzaj k'ma'n ti'j 70 seman 

20Tej cucxtok nna'ne Dios, ex tej cucxtok tjatz npa'n wile, ex tej cucxtok t-xi 
nma'ne te Dios aju il otok cybincha ke nxjalile aj Israel, ex tej cucxtok ncubsane 
twitz Kman aju Ndiose ti'j ju witz xjan etzan tu'n, 

21ex tej matok in chin na'ne Dios, aju anjel Gabriel tbi, aju otok cub tyec'un tib 
nwitze nej ic tza'n tuj witzic', ul lipan jatum atine tej ch'ixtok tpon or tu'n t-xi 
k'ot ju chojbil te Dios, aju in xi k'ot tcyakil kale, 

22ex tzaj tchic'ba'n weye, chi cyja': —Daniel, lu kine ma chin ule tuc'ila k'ol tnabla 
ex tojtzkibla. 

23Tej xke' tna'na Dios, ate Dios ma tzaj tzak'wente teya. Ma chin tzaje k'malte 
teya aju taj Dios tu'n tbinteya, porque c'ujla'nxixa tu'n. Ja'lotzun chebaxix bintza 

aju cxel nma'ne teya, tu'ntzun tel tnic'a ti'j aju ma tzaj yec'un teya ic tza'n tuj 
witzic'. 

24O bant ti'j tu'n tjapun 70 seman*fn* cyibaj ke t-xjalila ex tibaj ttanmiya xjan, 
tu'ntzun tnaj aju mya ba'n ex il, tu'n tbaj chjet il ex tu'n t-xe't jun cawbil tuj 
tumelxix te jumajx, tu'ntzun tjapun aju o k'manjtz cyu'n ke t-sanjel Dios ex tu'n 
toc k'o'n toclen aju Xjal Mas Xjanxix. 

25Il ti'j tu'n tbinteya jlu ex tu'n tel tnic'a ti'j: Ocxi tetz orden tu'n tjaw binchet 
juntl maj tnam Jerusalén, ex maxi oc tul ju Nejenel aju ctzajel k'o'n toclen, c'elel 
wuk seman tuc'ix juntl 62 seman. Che bajel binchet juntl maj ke cay ex ju muro, 
pero tuj tk'ijlalil mya ba'n. 

26Tbajlenxitzun 62 seman, cbel byo'n aju nejenel otok tz'oc k'o'n toclen ex mi jun 
ccolil ti'j. Atzunju tnam Jerusalén tuc'ix tja Dios che bel xitun cyu'n t-soldad jun 
rey tzul; jurat cbajel naj tnam tu'n, ic tza'n nnu'l tilj jun nima, ex cucx ctel k'oj 
max te mancbil ex cucx ctel xitbil ic tza'n banimaj ti'j. 

27Ex oc ttzyet juntl seman, cbantel ti'j jun tyol rey cyuc'il nimcu xjal, pero tuj 
tmijil seman cmayetel tu'n, tu'n mi'n t-xi k'ot chojbil ex oyaj. Ex ax tuj tja Dios 
c'oquex tk'o'n jun tilbilal ic'bilxix. Aju xjal lu cucx cbinchal mya ba'n maxi oc tnaj, 
ic tza'n banimaj ti'j. 

Daniel 10 

Aju tzaj yec'un te Daniel ic tza'n tuj witzic' ttzi nima Tigris 

1Tuj toxin abk'i ttzyetlen tcawin Ciro aju rey te Persia, at jun tzaj yec'un mer ic 
tza'n tuj witzic' te Daniel aju ax juntl tbi Beltsasar. Aju tkanil lu axix toc ex cyuw 
tu'n tel nic'baj ti'j, pero oc ten Daniel ximal ti'j ex el tnic' ti'j t-xilen aju otok tzaj 
yec'un te. 

2Cyuj ke tk'ijlalil lu, akine Daniel nimxix o chin bisune tuj ox seman. 

3Minti' xi nchyo'ne jun ti'xti mas tbanil, minti' xi nchyo'ne chibj, minti' xi nc'ane 
ta'l twitz uva ex minti' oc nk'o'ne perjum wi'je, tejxi tbaj ox seman. 

4Tuj 24 tajlal tnejel xjaw te abk'i, atintoke ttzi matij nima Tigris. 

5Nok minaben xi nque'yine ex o wile jun xinak toc t-xbalun lino ex toc jun c'albil 
tc'u'j puro k'an pwak tbanilxix. 

6Aju t-ximlal in koptz'aj ic tza'n tal abj topacio, aju twitz in koptz'aj wen mer ic 
tza'n xle'laj cya'j, ke tbak' twitz ic che que'yin ic tza'n ttxa'n tzaj in c'ant, ke tk'ab 
ex ke tkan in che koptz'aj ic tza'n k'an c'uxbil, ex aju tk'ajk'ajel twi' in k'ajt ic tza'n 
tk'ajk'ajel cywi' nim xjal. 

7O'cx akine o wile jlu ic tza'n tuj witzic'; akeju xinak ate'tok wuc'ile minti' o cyil, 
tu'nju tzaj nimxix cyxobil ex e je'l ok tu'n t-xi cyewan cyib. 

8Njunalxtoke atine tej ttzaj yec'un jlu weye ic tza'n tuj witzic', ex puro spelin in 
oque ex in cyaj tene minti'tl wipune. 

9Tejtzun nbinteye tej toc ten yolil, in cub mutzk'aje ex in ic' tane. 

10At jun k'abaj tzaj tzyunte weye ex in jaw wabane tu'n, tejxi njaw txaque'ye, 

11ex tzaj tma'n weye: Aya Daniel aju c'ujla'nxix tu'n Dios, chebaxix bintza aju cxel 
nma'ne teya: We'ctza, porque ma chin tzaj sama'ne tuc'ila, chi weye. Tej tbaj 
tma'n ke yol lu, in jawtzun we'ye in chin lu'lune wen. 

12Tzajtzun tma'n weye cyja': Aya Daniel mi'n xoba, porque atxix tuj tnejel k'ij tej 
o tajbeya tu'n tel tnic'a cyi'j ke ti'xti cyuwxix cyxilen ex tej tcub tmansin tiba 
twitz Tdiosa, o tbi Dios aju tcubsbila ex cyja'tzun ma chin tzaje tuc'ila. 

13Aju ju'ẍ nejenel in cawin tibaj nasyon Persia oc tzokpaj wi'je tuj 21 k'ij, pero ate 
Miguel, jun cye keju anjel ma'xix cyoclen, ul onil weye, porque njunaltoke otok 
chin cyaj tene cytxlaj ke rey te Persia. 

14Ma chin tzaje tuc'ila tu'n t-xi nma'ne teya aju cbajel cyi'j t-xjalila te tibajxi, 
porque aju o tzaj yec'un teya ic tza'n tuj witzic', atzun in yolin ti'j mancbil 
tk'ijlalil. 

15Tej in k'mantok ke yol lu, atzun weye nok cyja' cub nque'yine twitz tx'otx' ex 
minti' jun yol xi nma'ne. 

16Pero at jun ic que'yin ic tza'n jun xinak oc maconte ntzi'ye. Xitzun nma'ne teju 
wa'l tcub nwitze: Tat, ma tzaj nimxix nbise tu'n tlaj ju ma wile ex ma chin cyaj 
tene minti' wipune tu'n. 

17¿Tza'n tten tu'n nyoline tuc'ila, akine tmajena? Jumajx ma tz'el baj wipune ex 
minti'tl in jawil nxewe, nchiye. 

18Ex aju ictok que'yin ic tza'n jun xinak in oc tmaco'n juntl maj, tzaj tk'o'n ac'aj 
wipune, 

19ex tzaj tma'n weye: Mi'n xoba ex mi'n bisuna. C'ujla'nxixa tu'n Dios, cyuwx 
tc'u'ja ex tenx tipuna, chi xinak. Acux in yolin wuc'ile, o nna'ye cyja'tok toc 
wipune ex xi nma'ne: Tat, chux yolina wuc'ile porque ma tzaj tk'o'na juntl maj 
wipune. 

20Tzajtzun tma'n weye cyja': ¿Ba'npe tu'na tiku'n ma chin ule tuc'ila? Porque 
ja'lo chin ajel meltz'aje juntl maj k'ojlel tuc'il ju ju'ẍ nejenel in cawin tibaj nasyon 
Persia. Ex octzun nbaj k'ojine tuc'il, ctzajel aju ju'ẍ nejenel in cawin tibaj nasyon 
Grecia. 

21Ja'lo cxel nma'ne teya aju tz'iban tuj ju libro axix toc. Tuj k'oj nno'c wu'ne 
cyuc'il, o'cxcu a Miguel in onin wi'je, aju anjel in colin cyi'j aj Israel. 

Daniel 11 

1Ax icx weye xi ncyuwsa'ne tc'u'j Darío aju rey te Media, ex xi wonine tuj tnejel 
abk'i ttzyetlen tcawin. 

Ke rey te Siria ex ke rey te Ejipt 

2Ax icx tzaj tma'ntl anjel weye: —Ja'lo cxel nyec'une teya aju axix toc. Che cawiltl 
ox rey tuj Persia, ex te tibajxi c'oquel tcyajin rey, ex c'oquel mas k'inun cywitz ke 
ox rey che tel nej. Octzun tch'iy tipumal tu'n tk'inumabl, c'oquel tk'o'n il cyi'j xjal 
tu'n cyk'ojin ti'j cawbil tuj tnam Grecia. 

3Pero te tibajxi ccawil jun rey at nim tnabl tu'n tk'ojin, ccawil cyibaj nimcu 
nasyon ex cbantel tu'n nok alcyex tajbil. 

4Oc tcyuwsante tib, cnajel tcawbil ex te cyaje pa'n c'elel, pero mya cye tc'wa'l 
cyjel ten aju cawbil lu, ex mlay pon tipumal ic tza'n nej, porque otok baj pa'n, ex 
junxitl che cawil te t-xel. 

5Aju rey te Ejipt ctel nimxix tipumal, pero at jun cyxol nejenel cye ke t-soldad 
ctel mas nim tipun ic tza'n te; c'oquel nimxix tipun ex aju tcawbil c'oquel te 
ma'xix. 

6Octzun tel junjun abk'i, aju rey te Ejipt ex aju rey te Siria cbantel ti'j jun cyyol 
cycabil, ex aju rey te Ejipt cxel tk'o'n tme'jel tu'n tmoje' tuc'il rey te Siria, nok 
tu'n tten tzalajbil cyxol cabe nasyon. Pero aju ximbetz lu cnajel, porque tza'nx te 
xu'j, ax icx tal, tuc'ix tchmil ex cyuc'ix keju at cyoclen ttxlaj che bel byo'n. 

7Pero at jun cyxol ke tiyjil xu'j lu c'oquel tzokpaj cyi'j ke soldad te Siria, ctzyetel 
lugar te tcolbil tib rey tu'n, ex akeju t-soldad ctel cyipun ex cbel cyi'j ke soldad te 
Siria cyu'n. 

8Ax icx che xel ti'n ke tilbilal nno'c cydiosin xjal, cyuc'ix ke tilbilal binchamaj ti'j 
c'uxbil nno'cx k'ot tuj k'ak' tu'n tcub ulj, junx cyuc'il txkantl macbil wi'yilxix k'an 
pwak ex sak pwak cytx'otx'il, tu'n cypon ti'n tuj Ejipt. Ex tuj junjun abk'i minti' 
k'oj c'oquel cyxol cabe nasyon lu, 

9aju rey te Siria c'oquel tzokpaj ti'j tcawbil rey te Ejipt, pero jurat c'ajel meltz'aj 
tuj ttanmi. 

10Cbantel cyten ke tcy'ajal rey te Siria tu'n cyk'ojin ex cbantel cyten nimxix 
soldad cyu'n. Jurattzun naj ctzajel jun tcy'ajal cyuc'il ke t-soldad tu'n ttzyet ju 
cawbil tuj Ejipt tu'n; cnajel tcyakil tu'n ic tza'n tu'n jun nima otok ch'iy wen, ex 
te tibajxi c'ajetz meltz'aj tu'n toc tzokpaj ti'j lugar te tcolbil tib rey te Ejipt. 

11Tu'nju cyocxlen tzokpaj ke soldad te Siria, ctzajel nimxix tk'oj rey te Ejipt, 
c'eletz k'ojlel cyi'j soldad te Siria nimxix cyajlal, ex bi'x che najel tu'n te jumajx. 

12Tcublenxi cyi'j tu'n, ex cycyimlenxi ela' mil soldad te Siria tu'n, cjawil tniman 
tib, pero aju tipumal mlay ten nim tyemp. 

13Aju rey te Siria c'oquel tchmo'n juntl maj ke t-soldad mas nim cybaj ic tza'n nej, 
ex tbajlenxi junjun abk'i c'oquel tzokpaj juntl maj ti'j rey te Ejipt, cyuc'il nimxix 
soldad k'i'mlex cymacbil in che ajben tuj k'oj. 

14Octzun tbant jlu, nimcu xjal cjawil cyi'n cyib ti'j rey te Ejipt. Cyxol ke jlu at 
junjun xinak aj Israel puro mya ba'n ke, cjawil cyi'n cyib ti'j tu'ntzun tjapun aju 
tzaj yec'un teya tuj witzic', pero mlay che camban ke. 

15Ctzajeltzun rey te Siria ex cjawil tbincha'n junjun wa'lbil ti'jele tnam toc muro 
ti'j tu'ntzun wen tocx, ex cbel ti'j tu'n. Mi ke mejor soldad te Ejipt mlay che we' 
cywitz ke aj k'oj lu. 

16Aju rey lu oc tbincha' nok alcye tajbil ex mi a'l jun jacu tnimari tib tu'n tk'ojin 
tuc'il. Cyjel ten tuj lugar tbanil tx'otx' tbi ex aju tx'otx' lu cyjel ten tjak' tcawbil. 

17Ax icx cbantel tten tu'n ttzyet tcyakil tx'otx' Ejipt tu'n; cbantel jun ttrat tuc'il 
rey lu ex cxel tk'o'n tme'jel te t-xu'jil, tu'ntzun tcamban ti'j tx'otx' Ejipt, pero aju 
t-ximbetz lu mlay japun. 

18Te tibajxi c'oquel tzokpaj cyi'j ke tnam ate' tuj mlaj tx'otx', ex nimcu cye ke 
tnam lu che tzyetel tu'n, pero ctzajel tch'ixwi tu'n jun nejenel cye soldad te juntl 
nasyon, ex tibajx ctzajel mya ba'n. 

19Entons c'ajel meltz'aj tu'n tpon tuj lugar te tcolbil tib tuj ttanmi, pero cbel ti'j 
ex cbel byo'n. 

20C'oquel juntl rey te t-xel, ex ate rey lu cxel t-sama'n jun xjal peyil chojenj 
tu'ntzun tchmet tk'inumabl tuj tcawbil, pero nok nic'xi k'ij ctel, jurat cbel byo'n, 
masque mya tuj k'oj cymel. 

21Te tibajxi jlu, c'oquel juntl rey puro ic'bilxix minti'tok toclen tu'n toc te rey, 
pero nok minaben ctzyetel cawbil tu'n nok tu'n sbubl. 

22Ke soldad in che k'ojin ti'j che najel te jumajx tu'n, ax icx cbel tbyo'n aju nejenel 
cye pal. 

23Ax icx che bel t-sbun keju otok bant ti'j jun cyyol tuc'il, ex masque mya nim xjal 
ctel tuc'il, pero a ccambal. 

24Mi a'ltok jun bilte oc tocx tuj tx'otx' mas k'inunxix, ex oc tbincha' aju minti' o 
tbincha jun cyxol ke t-xe'chel. Aju k'inumabl otok tz'el cyi'n tuj k'oj, cbel t-sipan 
cyxol ke t-soldad, ex cbajel t-ximan tza'n tten tu'n toc tzokpaj cyi'j ke tnam toc 
muro cyi'j, pero nok nic'xi tyemp ctel. 

25Tuc'il nim tipumal ex cyuw tc'u'j, c'oquel tzokpaj ti'j rey te Ejipt cyuc'il nimcu 
soldad uc'in tu'n. Atzunte rey te Ejipt c'eletz cyuc'il nimcu t-soldad nimxix 

cyipun ex c'oquel ten k'ojlel ti'j, pero nok minaben cbel ti'j tu'n sbubl ex mlay 
xcye' cyi'j aj k'oj. 

26Ax keju otok che tzaj ttxco'n tu'n cywa'n tuc'il, cbantel ti'j cyu'n tu'n tnaj 
tcawbil, ake t-soldad cbel cyi'j ex nimcu che najel. 

27Akeju cabe rey lu nok o'cx che ximal ti'j tu'n cybinchante mya ba'n jun ti'j juntl; 
che bel ke' ti'j jun mes tu'n cyyolin ex cycabil che nic'al yol, pero mi jun cye 
cjapunel t-ximbetz, porque na'nxtok tu'n tpon or. 

28Aju rey te Siria c'ajel meltz'aj tuj ttanmi tuc'il tcyakil k'inumabl otok tz'el ti'n 
tuj k'oj, ex tu'nju in k'ojl ti'j tnam sc'o'maj tu'n Dios, entons cjapunel aju otok cub 
t-ximan, ex te tibajxi c'ajel meltz'aj tuj ttanmi. 

29Octzun tpon tk'ijlalil banimaj ti'j, c'oquel tzokpaj juntl maj ti'j rey te Ejipt, pero 
tuj k'oj lu mlay camban ic tza'n tnejel maj. 

30Che ul ke barc, k'i'n ke soldad cyu'n tzajnike tuj telex k'ij, ex che oquel tzokpaj 
ti'j, ctzajel nim t-xobil ex c'elel ok. Ctzajeltzun nimxix tk'oj ti'j tnam sc'o'maj tu'n 
Dios, ex oc tbincha' nok alcye tajbil cyi'j, atzun keju otok cyaj cycolin aju yol cyaj 
bant ti'j tu'n Dios cyuc'il nok tu'n cyajben te, oc tbincha' ba'n cye. 

31Ke t-soldad cbajel cytz'ilsa'n tuj tja Dios tu'n mya ba'n, tuc'ix ju ja jatum nno'cx 
cyclon cyib xjal, ex cmayetel cyu'n tu'n mi'n cyxi k'ot ke chojbil akeju in che'x 
k'ot tcyakil k'ij, ex ax tuj tja Dios c'oquex cyk'o'n jun tilbilal ic'bilxix. 

32C'oquel tilil tu'n rey tu'n cycambet tuc'il xmoxbil akeju otok tz'el cypa'n cyib 
ti'j yol otok cyaj bant ti'j tu'n Dios cyuc'il, atzun keju k'ukl cyc'u'j ti'j Dios che tel 
wa'lxix ex mi'n txi cyniman tyol. 

33Ke xjal at cynabl cyxol t-xjalila cxel cyk'o'n xnak'tzbil cye nimcu xjal, pero tzul 
jun tk'ijlalil che bel byo'n, che bel patun, cxel elk'a'n tcyakilju at cye ex at junjun 
che oquel te majen cyuj tx'otx' minti' ojtzki'n cyu'n, pero nok nic'xi tyemp ctel 
jlu. 

34Octzun tpon tk'ijlalil oc ttzaj yajbil, oc cyc'ma' ch'in onbil ex nimcu c'oquel 
cymojban cyib cyuc'il, pero nok tten cyu'n. 

35Ax icx che bajel yajla'n junjun cye keju che k'olte cynabl tnam xjal. Aju joybil 
cyi'j c'ajbel tu'n t-sakix tuj cyanmi ex tu'n cyten minti' cypaltil ocxi tpon mancbil 
tk'ijlalil banimaj ti'j. 

36Cbantel tcyakil tu'n rey nok alcye tajbil, cjawil tniman tib, c'oquel tk'on tib te 
ma' toclen cywitz cycyakil dios nno'c cydiosin xjal, ex c'oquel ten yolil mya ba'n 
ti'j Dios axix toc. Tcyakil ba'n c'elel te ocxi ttzaj t-sama'n Dios tcastiw, porque aju 
at tu'n tbant tu'n Dios, cbantel tu'n. 

37C'elel tic'un rey lu cydios ke t-xe'chel, cyuc'ix ke dios in che c'ulun xu'j cywitz, 
cyuc'ix mastl dios nno'c cydiosin xjal, porque c'oquel tk'on tib te ma'xix toclen 
cywitz cycyakil. 

38Masque icju, pero c'oquel ten c'ulul twitz jun dios tuj twitz ka tu'n oc cletel, aju 
dios lu minti' ojtzki'n cyu'n ke t-xe'chel, ex cxel toyin k'an pwak te, tuc'ix sak 
pwak, cyuc'ix ke tal abj tbanilxix, cyuc'ix ke oyaj wi'yilxix. 

39Tu'nju onbil tu'n jun dios minti' ojtzki'n cyu'n xjal, c'oquel tzokpaj k'ojlel cyi'j 
ke ja te cycolbil cyib xjal, ex c'oquel tk'o'n cyoclen xjal te ma'xix, akeju in cyma'n 
ka ate jlu rey, ex cxel tk'o'n cytx'otx' te chojbil cye. 

40Octzun tpon mancbil tk'ijlalil, aju rey te Ejipt c'oquel tzokpaj ti'j rey te Siria, 
pero aju rey te Siria c'eletz ic tza'n cyk'ik' jbal ex c'oquel tzokpaj ti'j rey te Ejipt; 
c'eletz cyuc'il ke tcarwaj in che ajben tuj k'oj, cyuc'ix ke t-soldad cyjax cyibaj chej, 
ex nimcu barc. C'ic'el cyuj nimcu nasyon ic tza'n jun nima nne'x tilj tuj tbe oc 
tch'iy wen. 

41Ax icx c'oquex tuj tx'otx' toc tbi Tx'otx' Tbanilxix ex cbel cyi'j nimcu nasyon 
tu'n, pero ke xjal najl tuj Edom, tuj Moab ex mas mijcu cye keju najl tuj tx'otx' 
Amón che cletel. 

42Ctzyetel txkantl nasyon tu'n, ax icx te Ejipt mlay cyaj clet. 

43Cxel ti'n nimcu k'inumabl k'an pwak, sak pwak, ex cycyakil ke macbil tbanilxix 
ate' tuj Ejipt. Ax icx cbel cyi'j ke nasyon Libia ex Etiopía tu'n. 

44Pero ctzajel t-xobil tu'n jun tkanil ctzajel tuj tjawitz k'ij ex tuj tx'otx' tuj 
tbank'ab k'ij, c'ajel meltz'aj tuc'il nim ttx'u'jil ex che bel tbyo'n nimcu xjal. 

45Atzun cbel ten tcampament cyxol mar tuc'il witz xjan ex tbanilxix. Pero cpol or 
tu'n tcyim ex mi a'l jun c'onil ti'j. 

Daniel 12 

Aju mancbil tk'ijlalil 

1Tujtzun tk'ijlalil lu cbel tyec'un tib aju anjel ma' toclen Miguel tbi, aju in colin 
cyi'j ke t-xjalila. Aju tk'ijlalil lu te nim c'ixc'oj ex bis, na'nx tbaj jun maj icju atxix 
tej cycub xe't ke nasyon. Oc tpon tk'ijlalil lu, cycyakil ke t-xjalila tz'iban cybi tuj 
libro che cletel. 

2Nimcu xjal otok che cyim che jawil ank'in, junjun tu'n tten cychwinklal te 
jumajx, atzun ke mastl che elel tuj cych'ixwi ex che elel ic'un te jumajx. 

3Ke xjal at cynabl che koptz'ajel ic tza'n k'ij twitz cya'j, ex akeju in che xnak'tzan 
cye xjal tu'n cyoc te tz'aklxix che koptz'ajel ic tza'n ke che'w twitz cya'j tuj tcyakil 
tabk'iyil te jumajx. 

4Aya Daniel, mi'n tz'el tkanil jlu tu'na, ex k'onca jun sey ti'j libro lu tu'ntzun mi'n 
tjaket, maxi cjaketel oc tjapun mancbil tk'ijlalil. Nimcu xjal che betjebel, ex aju 
cynabl xjal cch'iyil, chi anjel. 

5Akine Daniel o wiltle cabe xinak wa'lke', jun taj jlajxi nima ex jun tajtz jlajtzi, 

6ex jun cye xi tkanin teju xinak toc t-xbalun lino, aju wa'l tcub tibaj nima: ¿Jtoj 
ban cyjapun ke techal lu, ma'xix cyxilen? 

7Atzunte xinak toc t-xbalun lino e jaw tk'o'n ke tk'ab twitz cya'j ex tzaj tna'n tbi 
Dios ti'j tyol, aju Dios itz' te jumajx, ex tma: Tuj ox abk'i tuc' mey cwebel tu'n 
cyyajlanjtz ke xjal etzan tu'n Dios, ex atzun cjapunel tcyakil jlu. 

8O nbiye aju o tma pero minti' el nnic'e ti'j. Entons xi nkanine te: Nman, ¿titzun 
cbajel te tibajxi tcyakil jlu? 

9Atzunte tzaj ttzak'we'n: Daniel, k'oncu beya, porque tcyakil jlu il ti'j tu'n tten tuj 
ewaj ocxi tjapun baj mancbil tk'ijlalil. 

10Octzun ttzaj yajbil cyi'j xjal, nimcu che oquel te tz'aklxix ex tx'jomaj tuj cyanmi 
ex minti' cypaltil. Pero ke binchal mya ba'n, cucx cbantel mya ba'n cyu'n ex mlay 
tz'el cynic' ti'j ju in baj, atzun cye xjal at cynabl, c'elel cynic' ti'j tcyakil. 

11Te tibajxitzun ttzajlen tk'o'n rey orden tu'n mi'n cyxi k'ot ke chojbil, akeju in 
che'x k'ot cycyakil k'ij, ex te tibajxi tocxlen rey tz'ilsalte tuj tja Dios, atxtzun jun 
mil tuc' 290 k'ij tu'n tjapun baj tcyakil. 

12At tzalajbil teju xjal in ayon ex cucx k'ukl tc'u'j oc tjapun baj jun mil tuc' 335 
k'ij. 

13Atzun teya Daniel, cucx ttena tz'aklxix ocxi tcyima. Octzun tjapun baj mancbil 
tk'ijlalil, cjawil ank'ina tu'n tc'monteya chojbil teya. 

Oseas 

Oseas 1 

Aju t-xu'jil Oseas ex ke tc'wa'l 

1Atzun yol jlu tzaj tma'n Kman te Oseas aju tcy'ajal Beeri, tej cyten ke rey lu tuj 
Judá: Uzías, Jotam, Acaz ex Ezequías, ex tej tten Jeroboam aju tcy'ajal Joás te rey 
cye aj Israel. 

2Cyja'tzun tten o xe't tyol Kman tuc'il Oseas tu'n t-xi tma'n cye aj Israel, chi cyja': 
Ke aj Israel ma tz'el cypa'n cyib wi'je tu'nju ma che oc ic tza'n jun xu'j jawni twitz 
cyuc'il xinak. Icxtzun teya, txi'ya ex k'intza jun t-xu'jila jawni twitz cyuc'il xinak, 
ex ba'n tu'n tul tc'wa'la ti'j tu'ntzun cyoc ke c'wa'l lu te tal jun xu'j jawni twitz 
cyuc'il xinak, chi Dios te Oseas. 

3Tzajtzun ti'n Oseas ju xu'j Gomer tbi, aju tme'jel Diblaim, tu'n toc te t-xu'jil, oc 
ten tal ex tzaj jun tcy'ajal Oseas ti'j. 

4Xi'tzun tma'n Kman te Oseas: Jezreel tbi tal k'a c'oquel tk'o'na, porque ch'ix 
tpon tyemp tu'n tcub nk'o'ne cycastiw ke tiyjil rey Jehú, tu'n tlaj e cub byo'n xjal 
tu'n tuj lugar Jezreel, ex bi'x cnajel wu'ne aju cycawbil rey cyxol aj Israel. 

5Masque nim cyipun ke cysoldad aj Israel, che najel wu'ne tuj chk'ajlaj Jezreel 
tuj tk'ijlalil tzul, chi Kman te Oseas. 

6Oc ten juntl tal Gomer ex txin tal ul itz'j. Tzajtzun tma'n Kman te Oseas: Lo-
ruhama*fn* tbi tal txin c'oquel tk'o'na, porque mlay tzaj k'ak'an nc'u'je juntl maj 
cyi'j aj Israel ex mlay cub nnajsa'ne cyil. 

7Atzun cyi'j aj judá ctzajel k'ak'an nc'u'je. Wu'nxe che cletel, akine Cymane ex 
Cydiose; mya tu'n k'oj che cletel wu'ne, mya tu'n xobl plech, mya tu'n spad, ex 
mi'n che ajben chej mi ke xjal cyjax cyibaj chej, chi Kman te Oseas. 

8Tej tel tal txin Lo-ruhama ti'j tch'u', oc ten juntl tal Gomer ex ul itz'j juntl tal, k'a. 

9Tzajtzun tma'ntl Kman te Oseas: Lo-ami*fn* tbi tal k'a c'oquel tk'o'na, porque 
mya etzantl keye wu'ne ex myatl Cydiose kine. 

Che c'metel aj Israel juntl maj tu'n Dios 

10Tzul tk'ijlalil tu'n cyoc aj Israel ic tza'n ttxa tz'a'n ttzi mar, misicyer jun jacu 
bant tmalon ti'j ex mlay bant tajlanjtz. Mlay k'manjtz cye tu'n Dios cyja': Mya 
etzan keye wu'ne, chiwt, nok o'cx cxel tma'n Dios cye: Akeye tc'wa'l Dios itz'. 

11C'oqueltzun cychmon cyib aj Judá ex ke aj Israel ex cjawil cysc'o'n o'cxcu jun 
nejenel cyxol, ex tuj tcyakil part che tzajel tu'n cyul meltz'aj tuj Jerusalén. Ma'xix 
toclen aju tk'ijlalil Jezreel. 

Oseas 2 

1Cye cyermaniye xinak cymanxe cyja': Etzan keye tu'n Dios, ex cye cyermaniye 
xu'j cymanxe cyja': Ma tzaj k'ak'an tc'u'j Dios cyi'je. 

Minti' japun tyol Dios cyu'n aj Israel 

2Chi Kman in tma'n: Cymanxe te cytxu'ye aju il in bant tu'n, cymanxe, porque aju 
xu'j lu ya mya nxu'jile ex ya mya akine tchmil. Ba'n tu'n tch'expet tmod, tu'n mi'n 
toc tk'on tib te jun xu'j jawni twitz cyuc'il xinak, ex ba'n tu'n cycyaj tcolin ke tyaẍ. 

3Katzun mi ma tbincha icju, bi'x cyjel nskitba'ne ti'j: C'oquel wu'ne ic tza'n tej tul 
itz'j, c'oquel nk'o'ne ic tza'n jun lugar minti' cynajbil xjal tuj ex ic tza'n tzkij 
tx'otx', ex cymel wu'ne tu'n txketle'n. 

4Mlay tzaj k'ak'an nc'u'je cyi'j ke tal, porque sic'aj c'wa'l ke. 

5Aju cytxu' ma yaẍin cyuc'il xinak, ma tzaj ti'n tch'ixwi porque o tma: Ma chinxe 
jyol cye ke xinak at nim cygan wi'je, akeju in che tzaj k'onte nwaye ex aju a' in 
ajben wu'ne, ex in tzaj cyk'o'n nlane ex nnok'e lino, tuc'ix nchi'ye aseyt ex nc'a'ye, 
chi cytxu'. 

6Cyja'tzun cmaksetel tbe wu'ne tu'n ch'i'x, ex cbajel nbincha'ne pe'n ti'j tu'n mi'n 
tcnet be tu'n. 

7C'oquel lpe' cyi'j ke xinak at nim tgan cyi'j, pero mlay pon canun cyi'j; c'oquel 
ten jyol cye, pero mlay che cnet tu'n. Ex octzun tma': Chin ajel meltz'aje juntl maj 
tuc'il nej nchmile, porque mas ba'n in tene tuc'il twitzju in baj wi'je ja'lo, chilo. 

8Pero ate xu'j lu minti' el tnic' ti'j ka akine inx k'onte triw te, tuc'ix ta'l twitz uva, 
tuc'ix tchi' aseyt, ex minti' el tnic' ti'j ka wu'ne chmet sak pwak ex k'an pwak, 
akeju e ajben tu'n tu'n tbaj tbincha'n ke tilbilal Baal. 

9Tu'ntzun jlu c'ajetz wi'ne juntl maj ntriwoye ex ta'l twitz n-uvaye tuj tk'ijlalil oc 
tjaw tchmo'n twitz tawal, ex c'ajetz wi'ne juntl maj nlane ex nnok'e lino aju otok 
txi nk'o'ne te tu'n cybant t-xbalun. 

10Cbel nskitba'ne ti'j cywitz ke xinak at nim tgan cyi'j ex misicyer jun ccolpilte te 
tuj nk'abe. 

11Cbajel ttzalajbil wu'ne ex ke tnink'ij ex ke nink'ij oc ttzaj que'yin ac'aj xjaw ex 
ke k'ij te ojlabl ex tcyakil mastl nink'ij. 

12Cbajel naj tkan t-uva ex tkan t-higo wu'ne, aju in tma'n ti'j: Atzun chojbil weye 
jlu tzaj cyk'o'n ke xinak at nim cygan wi'je, chi xu'j. Pero c'oquel nk'one jlu tu'n 
ttzaj ch'iy c'ul tuj, ex che lo'l ke jil te tjak' c'ul ti'j. 

13Cbel nk'o'ne tcastiw tu'nju nim k'ij cub tpatun storac cywitz ke tilbilal, ex 
tu'nju baj tbinchan tib tu'n xmulk'abaj ex uwj tu'n t-xi lpe' cyi'j ke xinak at nim 
tgan cyi'j, ex atzun weye ic' nna'le tu'n. Akine Dios in chin k'mante ju yol lu. 

In tc'ujla'n Dios ke xjal etzan tu'n 

14Che oquel nxmoxine ke aj Israel tu'n cyxi wi'ne tuj lugar minti' xjal tuj ex tu'n 
tcyakil nc'ujlalile chin xel yoline cye. 

15Ctzajel ch'iy juntl maj tkan cy-uva wu'ne, ex aju chk'ajlaj Acor jatum tzaj yajbil 
cyi'j, c'oquel nk'o'ne te jun oybil cye tu'n tke' cyc'u'j ti'j. Atzun ctzajel cyk'o'n 
cyyol weye ic tza'n tej k'apojxtok ke, tuj k'ij tej cyetz tuj Ejipt. 

16C'oqueltzun cyma'n weye cyja': Aya Kchmile che chilo, ex ya mlay tz'oc cyk'o'n 
nbiye Baal (ex ka patrón). Akine Dios in chin k'mante ju yol lu. 

17Ex mlay txi nk'o'ne ambil cye tu'n cyyolin mastl cyi'j cydios xjal baal cybi. 

18Tuj tk'ijlalil tzul cbantel ti'j jun nyole cyuc'il ke jil te tjak' c'ul ex ke chyu'j ex ke 
lobaj, tu'n mi'n cybinchan mya ba'n cyi'j aj Israel; che bel ntokine ke xobl plech 
ex ke spad tuj tnam lu ex bi'x cwebel k'oj, tu'ntzun cyten xjal tuj txubtxaj, akeju 
etzan wu'ne. 

19Akeye aj Israel, axix toc che oquele te nxu'jile te jumajx ic tza'nx in tma'n ley, 
porque c'ujla'n keye wu'ne ex at tk'ak'bil nc'u'je cyi'je. 

20Che oquele te nxu'jile ex cjapunel nyole cyuc'ile, octzun c'elel cynic'e wi'je, ka 
akine Cymane. 

21Akine Cymane in chin k'mante yol lu: Tuj tk'ijlalil tzul ctzajel ntzak'we'ne aju 
cyna'j Dios aj Israel ex ctzajel nk'o'ne jbal tibaj tx'otx', 

22tu'n ttzaj tk'o'n triw ex twitz uva ex twitz olivo nne'l aseyt ti'j. 

23Ke xjal etzan wu'ne che cyjel nk'o'ne tuj tx'otx' te jumajx tu'n cyoc te weye; 
ctzajel k'ak'an nc'u'je cyi'j aj Israel. Minti' tzaj k'ak'an nc'u'je cyi'j nej. Nej xi 
nma'ne cye: Mya etzan keye wu'ne, nchiye, atzun ja'lo cxel nma'ne cye: Etzan 
keye wu'ne, ex atzun cye ctzajel cyma'n weye: Aya Kdiose. 

Oseas 3 

Oseas ex aju xu'j aj pajil 

1Tzaj tma'n Kman juntl maj weye: Txi'ya ex c'ujlama aju xu'j at tyaẍ ex aj pajil, ic 
tza'n in che oc nc'ujla'ne ke aj Israel masque in che oc lpe' cyi'j junxitl dios, ex in 
che lo'n ti'j twitz uva tzkijsa'maj aju in pon cyi'n te oyaj cywitz cydios, chi Dios 
tzaj tma'n weye. 

2Cnettzun jun xu'j wu'ne tu'n toc te nxu'jile, ex chjet olaj tajlal sak pwak twi' ex 
jun iktz tuc' mey sebad. 

3Xi nma'ne te: Nim tyemp ctele wuc'ile, cyja'tzun mi'n yaẍina ex mi'n txi'ya tuc'il 
juntl xinak, ax icx weye oc nbincha'ye teya icju, nchiye te. 

4Porque nim tyemp che tel aj Israel minti' cyrey ex minti' nejenel cyxol, mlay txi 
cyk'o'n chojbil te Dios ex mlay che c'ulun cywitz abj xjansamaj, minti' tcapiẍay 
pal ctel cyuc'il ex minti' tilbilal ctel tuj cyja. 

5Te tibajxi jlu che ajetz meltz'aj aj Israel juntl maj, ex che oquel ten jyolte Kman 
aju Cydios ex jyolte David aju cyrey. Tuj mancbil tk'ijlalil che ul tuc'il Kman ex 
tuc'il tchiylal che nimal te, ex cxel cyc'mo'n aju t-xtalbil cxel tk'o'n cye. 

Oseas 4 

Aju tk'oj Kman cyi'j aj Israel 

1Akeye aj Israel cybintze aju yol in tma'n Kman cyeye: Cxtisil Kman cyuc'il xjal 
najl tuj tx'otx' lu, porque minti' in japun cyu'n aju in cyma'n, minti' cyc'ujlalil ex 
minti' cyojtzkibl ti'j Dios. 

2Nok o'cx in xi cytziyan jun yol, pero minti' in japun cyu'n, in che nic'an yol, in 
che cub byo'n xjal cyu'n, in che elk'an, aj pajil ke, in che oc tzokpaj cyi'j xjal ex 
cucx in che cub xjal cyu'n. 

3Cyja'tzun, aju cytx'otx' aj Israel puro bis ta' ex in baj cyipun keju najl tuj, in che 
cyim ke jil te tjak' c'ul ex ke chyu'j ex ke cyiẍ tuj mar. 

In tzaj tma'n Kman aju il cybincha ke pal 

4Chi Kman: Mi jun tz'oc ten k'malte ka at til juntl ex mi jun tz'oc ten ic'lelte juntl. 
Aju nk'oje o'cx toc cyi'je, akeye pal. 

5Tujxix tkan k'ij che jawil tz'ake, ax icx te konic'an che bel tz'ak keju nno'c cyk'o'n 
cyib te nsanjele, ex che najel cycyakil aj Israel wu'ne. 

6Ke xjal etzan wu'ne minti' cyojtzkibl, cyja'tzun ma che naj. Atzun cyeye akeye 
pal, tu'nju ma tz'el cyic'une aju ojtzkibl, c'elel wi'ne cyoclene te pal. Tu'n tlaj ma 
tzic' tna'l nxnak'tzbile cyu'ne, akine Dios, icxtzun weye c'ic'el cyna'l ke cyc'wa'le 
wu'ne. 

7Oc in chmet mas cyajlal ke pal, mas in che binchan il nwitze; cyja'tzun, c'elel 
wi'ne ju nimbil cye ex c'elel cych'ixwi. 

8In che ank'in ti'j chojbil cyil xjal etzan wu'ne, tu'ntzun jlu cyaj cucx tu'n 
cybinchan xjal il. 

9Tu'nju mya ba'n in cybincha'n, cycabil cbel cycastiw, tza'nx ke xjal ax icx ke pal. 

10Tu'nju minti'tl in che ajben weye, che wa'l pero mlay noj cyc'u'j, ex che yaẍil 
pero mlay chmet cybaj. 

Oc cydiosin aj Israel ke tilbilal 

11Aju yaẍbil ex ju c'aj k'e'n bi'x nne'l ti'n cynabl xjal. 

12Ke xjal etzan wu'ne in xi cykanin cynabl cye tilbilal banimaj ti'j tze', ex in ajben 
jun piẍ tze' cyu'n tu'n cyk'ijin. Tu'nju ma txi cytzokpin cyib tu'n cyyaẍin, ma che 
el tzpet ti'j cybe; in che yaẍin ex nne'l cypa'n cyib wi'je, akine Cydios. 

13In xi cyk'o'n chojbil cywi' ke nmak witz ex in cub cypatun storac cywi' ke tal 
witz, ax icx in cybincha'n tjak' cyxlecumal ke tze' c'ol, ke chjaj ex ke sic'l. 
Cyja'tzun in che yaẍin cyme'jele, ex ke cylibe ma che oc te aj pajil. 

14Pero mlay cub nk'o'ne cycastiw ke cyme'jele tu'nju in che yaẍin, mi ke cylibe 
tu'nju ma che oc te aj pajil, porque ax keye xinak in che'xe cyuc'il xu'j jawni 
cywitz cyuc'il xinak ex oc t-xi cyk'o'ne jun oyaj cye tilbilal, nno'c cyjunin cyibe 
cyuc'il ke xu'j in che yaẍin, akeju ate' cyuj cyja cydios. Cyja'tzun cyja' txi' tnam lu 
tuj najen tu'nju minti' cynabl xjal. 

15Akeye aj Israel, ma tz'el cypa'n cyibe wi'je tu'n cyc'ulune cywitz tilbilal, 
cuchiwt mi'n tz'oc lpe' Judá cyi'je tu'n tbinchan il. Mi'n che'xe c'ulul cywitz 
tilbilal tuj lugar Gilgal, ax icx mi'n che jaxe tuj lugar Bet-avén*fn*, ex mi'n tzaj 
cyna'ne nbiye ti'j jun yol in xi cytziyane. 

16Ke aj Israel miban che bin, ic cyten ic tza'n jun tor tx'u'j twi'; tu'n jlu mlay che 
oc ncwentine tuj tbanil c'ul ic tza'n in che oc cwentin ke tal ẍne'l. 

17Ke aj Efraín jumajx ma txi cyk'on cyib tu'n cyc'ulun cywitz tilbilal. E tbant 
cyu'n. 

18Cycyakil ma che cub tz'ak ic tza'n txkan c'al k'e'n. Cucx in cybincha'n ic tza'n 
jun xu'j jawni twitz cyuc'il xinak ex mas cyajbil tu'n tcub cych'ixwi twitzju tu'n 
cyjaw nimsa'n. 

19Che xel k'i'n tu'n tipumal cyk'ik', ex cbel cych'ixwi tu'nju in che c'ulun cywitz 
tilbilal. 

Oseas 5 

1Akeye pal cybintze jlu, ex cyk'ontz cywi'ye ti'j akeye aj Israel; bintza rey, ax icx 
akeye at cyxilene tuc'il rey: Cyibaje tzul castiw tu'nju ma che oque te jun tramp 
tuj lugar Mizpa, ex ic tza'n jun xyub tcubsa'n te c'obil twi' witz Tabor, 

2ex ic tza'n jun jul ma' t-xe' bincha'n tuj lugar Sitim. Tu'ntzun tlaj jlu cbel nk'o'ne 
cycastiw. 

3Ojtzki'n ke aj Efraín wu'ne; ex atzun ke aj Israel mlay cub cyewan cyib nwitze. 
Akeye aj Efraín ma tz'el cypa'n cyibe wi'je tu'n cyc'ulune twitz tilbilal; atzun ke 
aj Israel ma baj cytz'ilsan cyib, chi Dios. 

4Tu'n tlaj cybinchben mya ba'n minti' tumel tu'n cyajtz meltz'aj juntl maj tuc'il 
Cydios. Ex tu'nju o'cx in che ximan tu'n cyc'ulun cywitz tilbilal, minti' nne'l cynic' 
ti'j Kman. 

5Ax ju cynimbil cyib aj Israel in yec'unte cyil; ke aj Israel ex ke aj Efraín tujx 
cybinchben mya ba'n in che jaw tz'ak, ax icx ke aj Judá che jawil tz'ak junx cyuc'il. 

6Cxel cyi'n cyẍne'l ex cywacẍ te jun chojbil oc cyxi' jyolte Kman, pero mlay cnet 
cyu'n porque ma tz'el tpa'n tib cyi'j. 

7Ma tz'el cypa'n cyib ti'j Kman, cyja'tzun, mya te Dios ke cyc'wa'l. Tu'n tlaj minti' 
ma japun tyol cyu'n, tuj junx xjaw cbajel naj cytx'otx'. 

Cbel cycastiw aj Israel cyuc'ix aj judá 

8Cyk'ajtza'n oque tcach ẍne'l te jun tkanil k'oj tuj tnam Gabaa, ex cyk'ajtza'n oque 
chun tuj Ramá. Che k'ajte te jun tkanil k'oj tuj lugar Bet-avén. Cymanxe tkanil 
cye aj Benjamín tu'n tbant cyten tuj k'oj. 

9In xi nma'ne tkanil cyxol cycyakil c'loj cyiyjil aj Israel alcye il ti'j tu'n ttzaj cyibaj: 
Che najel ke aj Efraín tuj tk'ijlalil castiw. 

10Chi Kman in tma'n: Ke nejenel cye aj Judá ic cyten ic tza'n ke xjal in che ocx tuj 
tmojonil juntl tx'otx'. Pero bi'x che najel wu'ne tu'n nk'oje. 

11Puro tuj bis ate' ke aj Efraín ex ma tz'el k'i'n cyoclen tu'nju o'cx in che oc lpe' 
cyi'j ke tilbilal. 

12Chin oquele ic tza'n poc' cye aj Efraín ex cye aj Judá, porque che najel wu'ne. 

13Tej cyna'nte aj Efraín ta'w yabil cyi'j, ex tej cyque'yinte aj Judá ju ẍil cyi'j, e 
je'xtzun ke aj Efraín tuj Asiria tu'n cykaninte onbil te jun nintz rey, pero mlay 
che oc k'anan tu'n, ex mlay tz'oc tk'anan ju ẍil cyi'j. 

14Ic tza'n nno'c tzokpaj jun balun ti'j tcanb, icxtzun chin oquel tzokpaje cyi'j aj 
Efraín ex cyi'j aj Judá; ax kine chin bajel paẍunte cye, ex te tibajxi chin ic'ele; che 
tzyetel wu'ne ex mi a'l jun jacu colpinte cye. 

15Chin ajele tuj nlugare ex max chin eletze ocxi tel cynic' ti'j cyil ex ocxi cyul jyolte 
weye. Oc ttzaj yajbil cyibaj che oquel ten jyolte weye, chi Dios. 

Oseas 6 

In che yolin aj Israel tu'n cyaj meltz'aj tuc'il Kman 

1Cytzaje cycyakile, ba'n tu'n kaj juntl maj tuc'il Kman. Ma ko baj tpaẍu'n, pero 
jacu ko banix juntl maj tu'n; ma ko c'ixbisanjtz tu'n, pero jacu ko oc tk'anan. 

2Tuj cabe k'ij ko banixel naj tu'n ex tuj toxin k'ij ko jawil twaban tu'n kten tuc'il. 

3Kk'o'nc tilil tu'n kojtzkinte Kman. Ax toc tzul Kman kuc'il ic tza'n in jawil 
koptz'aj k'ij, ex ic tten tzul ic tza'n in baj ac'set tx'otx' tu'n jbal tuj ttzi jbalil ex oc 
tjaw jbal. 

Aju tzak'webl tu'n Kman 

4Chi Kman: ¿Ti c'oquel cyi'je wu'ne akeye aj Efraín? ¿Ti c'oquel cyi'je wu'ne 
akeye aj Judá? Porque aju cyc'ujlalile wi'je ic tten ic tza'n muj in cub te prim ex 
ic tza'n ttxa che'w in cub ulj naj oc tjawil k'ij. 

5Cyja'tzun, ma che naje wu'ne cyu'n nsanjele, ex tu'n nyole ma che baj nbyo'ne. 
Aju castiw wu'ne ic tten ic tza'n tkan k'ij nim tipun. 

6Aju wajbile cyeye, atzun tu'n tten cyc'ujlalile, ex mya tu'n ttzaj cyk'o'ne jun 
chojbil weye, wajbile tu'n tel cynic'e wi'je ka akine Dios, ex mya tu'n tcub 
cypatune ke alumaj te chojbil weye. 

7Pero ke xjal etzan wu'ne ma cybincha ic tza'n o tbincha Adán, ma che ic' tibaj ju 
yol cyaj bant ti'j wu'ne cyuc'il, minti' ma txi cyniman nyole. 

8Ke xjal aj Galaad binchal mya ba'n ke, nojni tuj tnam tu'n cychc'el xjal otok che 
cub cyu'n. 

9Ic cyten ke pal ic tza'n jun c'loj elek' in xi cyewan cyib tu'n cyetz tzokpaj cyi'j 
xjal, in che cub xjal cyu'n tuj be in xi tuj tnam Siquem ex in cybincha'n nimcu mya 
ba'n. 

10Xobajilxix aju ma wile in bant cyu'n aj Israel, ma tz'el cypa'n cyib aj Efraín wi'je 
tu'n cyc'ulun cywitz ke tilbilal ex ma baj cytz'ilsan cyib aj Israel. 

11Ax icx cyeye, akeye aj Judá, ma bant ti'j wu'ne alcye k'ij tu'n tcub cycastiwoye. 

Oseas 7 

O wajbeye tu'n cyten tuj ba'n ke xjal etzan wu'ne. 

1O wajbeye tu'n cyoc nk'anine ke aj Israel, akeju aj Efraín ex ke aj Samaria, pero 
o cnet nimxix cyil wu'ne tuc'ix cybinchben mya ba'n, porque cycyakil ba'n che 
nic'an yol, in che ocx tuj cyja xjal ic tza'n ke elek' ex in che oc tzokpaj cyi'j xjal tuj 
cay. 

2Minti' in che ximan ti'j ka cucx na'n tcyakil cyil wu'ne. Ja'lo pe'nin cyi'j tu'n cyex 
cybinchben ex k'ancha'l tcyakil jlu nwitze. 

Aju mya ba'n cybincha ke cawil 

3Nok tu'nju mya ba'n in bant cyu'n ke xjal etzan wu'ne ex tu'nju cynic'aj yol, in 
jaw tzalaj ju rey ex ke nejenel. 

4Cycyakil ke jlu bi'x ma tz'el cypa'n cyib wi'je; ic cyten ic tza'n jun jorni, nok o'cx 
oc tjaw c'ant k'ak' tuj minti'tl nno'cx tyucun aju in ak'nan ti'j, acux in bant tten 
tk'otjil pan. 

5Tuj nink'ij te rey bi'x yabt tu'n vin xi cyk'o'n nejenel te. Ex junx ela cyuc'il keju 
in che xmayin. 

6In baj cyximan xjal lu nimcu mya ba'n tuj ewaj, ic cyten ic tza'n jun jorni cheba 
in c'ant te konic'an, atzun prim te juntl k'ij in c'ant-xix wen. 

7Ax toc, cycyakil in che c'ant ic tza'n jun jorni ex keju in che cawin cyibaj o che 
cub cyu'n. Cycyakil ke cyrey o che cub cybyo'n ex mi a'l jun cyxol ma tzaj kaninte 
onbil weye. 

Aju tnam el tpa'n tib ti'j Tdios 

8Ma baj cysmon cyib aj Efraín cyuc'il txkantl tnam. Ic cyten aj Efraín ic tza'n jun 
wabj nok junx pac' in tzk'aj. 

9Ma tz'el baj cyipun cyu'n xjal cyuj mastl nasyon ex minti' ma tz'el cynic' ti'j. Aju 
ttzmal cywi' ma sakix tu'n tijin ex minti' nne'l cynic' ti'j. 

10Ax ju cynimbil cyib aj Israel ma tz'oc te testiw cyi'jx. Masque icju, pero minti' 
ma che ajtz meltz'aj tuc'il Kman aju Cydios, ex minti' ma che jyon ti'j. 

11Ic cyten aj Efraín ic tza'n jun palom otok tz'e'lel tuj twitz ex minti' tnabl. In xi 
cykanin onbil cye aj Ejipt ex jurat in che'x kanil onbil cye aj Asiria. 

12Octzun cyxi' ma chixin, cxel nxo'ne nxuybe cyibaj, che bel tz'ak wu'ne ic tza'n 
ke chyu'j in che lipan twitz cya'j; cbel cycastiw wu'ne tu'n tlaj cybinchben mya 
ba'n. 

13Ay bec'bil cywitz tu'nju ma tz'el cypa'n cyib wi'je. Ctzajel xitbil cyibaj tu'nju ma 
jaw cyi'n cyib wi'je. Wajbile tu'n ncoline cyi'j, atzun cye in che nic'an yol wi'je. 

14Masque in che ayayan oc cycub ten twitz watbil, pero minti' in che cubsan 
nwitze tu'n tcyakil cyanmi. Oc t-xi cykanin triw ex vin, in baj cykesin cyximlal ic 
tza'n ke xjal mya nimal Dios, ex ma jaw cyi'n cyib wi'je. 

15Akine in xnak'tzante cye, ex wu'ne xi nk'o'ne tipun cyk'ab, atzun cye cub 
cyximan tu'n cybinchante mya ba'n wi'je. 

16E aj meltz'aj c'ulul cywitz ke tilbilal; ic cyten ic tza'n jun xobl plech ẍo'c ti'j, oc 
in xi xo't jun plech, txuc nne'x ti'jxi aju otok txi umlet. Tu'nju cyyol te cynimbil 
cyib che najel ke nejenel cye tu'n spad, ex cycyakil aj Ejipt che oquel ten xmayil 
cyi'j. 

Oseas 8 

Cub cysentens aj Israel tu'n tlaj oc cydiosin ke tilbilal 

1K'ajtza'nca aju chun k'i'n tu'na; ke aj k'oj che oquel tzokpaj cyi'j xjal etzan wu'ne 
ic tza'n nno'c tzokpaj jun t'iw ti'j tcanb. Porque ma che ic' tibaj ju yol cyaj bant 
ti'j wu'ne cyuc'il ex cyc'i' txi cyniman nleye. 

2In jaw tk'ajk'ajel cywi' aj Israel: Kman Dios, ojtzki'na ku'ne, che chi. 

3Ke aj Israel ma tz'el cyic'un aju ba'n, ex cyja'tzun che oquel lpe' ke aj k'oj cyi'j 
tu'n cytzyet. 

4Minti' tzaj cyma'n weye tej toc cyk'o'n cyrey ex tej toc cyk'o'n nejenel cyxol, icx 
minti' chin bine ti'j. O tzaj cyi'n sak pwak ex k'an pwak at cyuc'il tu'n cybant ke 
tilbilal, ex tu'n jlu cyu'nx cyib che najel. 

5Akeye aj Samaria, nne'l wic'une aju tilbilal tal tor in che c'ulune twitz. Nimxix 
nk'oje ma tzaj cyi'je. ¿Jtoj ban cysakixe? 

6Cyu'nx aj Israel ul cyi'n tilbilal tal tor aju at tuj Samaria. Mya Dios te jlu. 
Bincha'maj tu'n jun xjal ba'n binchan nok alcyex tilbilal, cyja'tzun cbajel buchin. 

7Ma cybincha aju minti' tajben, ex tu'n jlu ctzajel nimxix cycastiw; tuj cycojbil 
minti' twitz awal c'oquel ex mlay tz'el ch'in arin ti'j twitz triw porque minti' tuj, 
ex katzun ma tz'el cyu'n, cbajel wa'n cyu'n xjal tuj juntl nasyon. 

8Ma che naj aj Israel cyu'n mastl nasyon. Ex tuj cywitz mastl nasyon ic cyten ja'lo 
ic tza'n jun xar minti' tajben. 

9Porque o che'x aj kanil onbil cye aj Asiria, ic cyten ic tza'n jun bur te tjak' c'ul 
puro cyuw twi'. Xi cyk'o'n aj Efraín oyaj cye mastl nasyon tu'ntzun cycolin cyi'j. 

10Masque xi cyk'o'n oyaj cye nasyon, ja'lo che oquel nchmo'ne tu'n cyyajlanjtz 
ch'in tjak' tcawbil rey ex ke nejenel. 

11Porque ma jaw cybincha'n aj Efraín nimxix altar tu'n cybinchan il ex o'cx 
cyajben ke altar cye tu'n cybinchan il. 

12Masque xi ntz'ibane nimcu xnak'tzbil cye, pero oc cyk'o'n ic tza'n jun ti'xti 
minti' ojtzki'n cyu'n. 

13Nimxix cygan tu'n t-xi cyk'o'n chojbil ex in bant cyu'n, ex in xi cychyo'n 
cychibjal alumaj in che'x k'o'n te chojbil; atzun weye, minti' in chin tzalaje cyi'j. 
Ctzajel nna'ne aju cybinchben mya ba'n in cybincha'n, ex cbel nk'o'ne cycastiw 
tu'n tlaj cyil, ex che ajel meltz'aj wu'ne tuj Ejipt. 

14Ma jaw cybincha'n aj Israel cyja rey, pero nnic' tna'l cyu'n aju Pok'sal cye. Ma 
jaw cybincha'n aj Judá nimcu tnam toc muro cyi'j, pero c'oquel nk'o'ne k'ak' cyi'j 
ex che bajel tz'e'y ke tja rey. 

Oseas 9 

Aju cycastiw aj Israel o k'manjtz tu'n Oseas 

1Mi'n che tzalaje akeye aj Israel, mi'n che jaw t'icpaje tu'n tzalajbil ic tza'n cye 
mastl tnam, porque ma cyaj cycoline aju Cydiose tu'n cyc'ulune cywitz tilbilal. 
Cyuj ke lugar jatum nne'l ttxc'omil triw, atzun cyganiye tu'n ttzaj cyc'mo'ne aju 
twi cyc'u'je ti'j ju cyyaẍbile. 

2Mlay canun triw te cywa xjal ex mi ta'l twitz uva, ex aju ac'aj ta'l twitz uva nok 
cbel naj. 

3Che ajel meltz'aj ke aj Efraín tuj Ejipt ex che chyo'l cyi'j ke chibj tuj Asiria, akeju 
mayo'n tu'n tley Dios. Mlay che najantl tuj tx'otx' etzan tu'n Kman; 

4mlay cub cyko'ntl ta'l twitz uva tibaj altar te jun oyaj te Kman, ex mlay txi 
cyk'o'n ke chojbil ma chixin. Aju pan cxel cywa'n ic tten ic tza'n pan te bis ti'j jun 
cyimni, ex alcye oc t-xi wa'nte, bi'x ctz'ilixtel. Ax ke che wa'l ti'j pan lu, ex mlay 
txi cyi'n tuj tja Kman. 

5¿Ti oc cybincha'ye oc tul canun nink'ij, aju nink'ij ma' toclen te Kman? 

6Ma che el ok twitz ju xitbil, che oquel chmo'n cyu'n aj Ejipt ex atzun che belex 
maku'n tuj tnam Menfis. Aju cyk'inumabl aju sak pwak cnajel tu'n ch'i'x c'ul, ex 
tuj lugar jatum otok che cub ten ctzajel ch'iy ch'i'x. 

7Ma pon tk'ijlalil tu'n ttzaj cycastiw. Ma pon tk'ijlalil tu'n tcub k'ot cycastiw ti'j 
cybinchben. C'elel cynic' aj Israel ti'j oc tul canun jlu. Atzun cyeye in cyma'ne: 
Minti' tnabl t-sanjel Dios, ex aju xinak in yolin ti'j ju in tzaj tma'n Dios, tzcajte, 
che chiye. In cyma'ne icju tu'nju nimxix cybinchbene mya ba'n ex nimxix in che 
ic'une cyi'j. 

8Ma cub tk'o'n Dios t-sanjel te xk'ukil cye aj Efraín, atzun cyeye in cub cyk'o'ne 
c'obil tuj tbe, ax icx in che ic'une ti'j oc tocx tuj tja Dios. 

9Ma che naj aj Efraín te jumajx, ic tza'n tuj cyk'ijlalil ke aj Gabaa*fn*. Ctzajel tna'n 
Kman aju cybinchben mya ba'n ex cbel cycastiw tu'n tlaj cyil. 

Cbel cycastiw aj Israel tu'n tlaj cyil 

10Chi Kman in tma'n: Tej cycnet aj Israel wu'ne in jaw tzalaje cyi'j mer ic tza'n 
jun xjal in cnet twitz uva tu'n tuj lugar tzkij tx'otx'. Ke cyxe'chele ic e ela tuj 
nwitze ic tza'n ke tnejel twitz higo. Pero tej cypon tuj lugar Baal-peor, xi cyk'on 
cyib te juntl dios ch'ixbajilxix, ex e oc te ic'bilxix ic tza'nx ju tilbilal c'ujla'nxix 
cyu'n. 

11Aju cyajwalil ke aj Efraín cbel naj ic tza'n jun chyu'j in xi lipan ex in cub naj. 
Mlay che itz'j mastl c'wa'l, ex mlay tz'oc tentl cyal ke xu'j. 

12Ex masque che ch'iy ke cyc'wa'l, pero akine chin elel k'inte cye ex mi jun cyjel 
nk'o'ne. Ay bec'bil cywitz ke xjal lu oc tel npa'n wibe cyi'j. 

13Ke aj Efraín ic tza'nx in wile ic cyten ic tza'n tnam Tiro tcubsan tuj jun chk'ajlaj 
tbanilxix, pero c'eletz cyi'n cyc'wa'l tu'n cycub byo'n. 

14Nman, k'onxa aju at tu'n t-xi tk'o'na cye. Binchama tu'n mi'n ttzaj cyal ke xu'j 
ex tu'n mi'n tten ta'l cyim. 

Aju tk'oj Kman cyi'j aj Efraín 

15Chi Kman in tma'n: Tuj Gilgal cybincha tcyakil mya ba'n, ex atzun tzaj ke' tu'n 
ttzyet wic'une cyi'j. Tu'nju cybinchben mya ba'n che elex wi'ne tuj njaye; mlay 
che oc nc'ujla'ntle, porque cycyakil ke nejenel cyxol miban che niman. 

16Ke aj Efraín at ẍil cyi'j, ic cyten ic tza'n jun wi' tze' tzkij tloc' ex minti'tl twitz 
nno'c. Masque tzaj cyc'wa'l, pero che najel wu'ne. 

17Ke xjal lu cyc'i' tu'n t-xi cyniman tyol Ndiose; cyja'tzun che elel ic'un tu'n, ex 
nok che betjebel cyuj mastl nasyon. 

Oseas 10 

Che bel xitun cy-altar aj Israel 

1Ic cyten ke aj Israel ic tza'n jun tkan uva nim twitz, pero tej toc nim twitz cyawal, 
cub cybincha'n mastl cy-altar; tej toc cytx'otx' tbanilxix, ax icx tbanilxix e oc ke 
abj cyu'n, akeju in che cub ten c'ulul cywitz. 

2Cabe tten cyximbetz aj Israel, atzun ja'lo cxel cychjo'n cyil. Che bel t-xitun Kman 
cy-altar ex che bel tbuchin ke abj, akeju in che cub ten c'ulul cywitz. 

3Atzun ja'lo oc cyma' ke xjal lu: Minti' kreye porque miban ko nimane te Kman. 
Pero ¿alcye jun ba'n jacu tbincha jun rey keye? Che chi. 

4Nok o'cx in che yolin wen, in xi cytziyan jun yol mya ax toc oc tbant ti'j jun cyyol 
tuc'il juntl. Aju castiw ctzajel cyibaj ic tten ic tza'n jun tal c'ul puro venen in ch'iy 
cyxol ke surc tuj cojbil. 

5Ke xjal ate' tuj Samaria che tzajel lu'lun, che jawil ok' tu'nju otok naj tilbilal tal 
tor aju in che c'ulun twitz tuj lugar Bet-avén. Ti'jtzun jlu che jawil ok' tnam xjal 
ex ke pal, tu'nju otok naj tajwalil. 

6Ex tuc'ix ju tilbilal tal tor cxel k'i'n tuj Asiria tu'ntzun t-xi k'o'n teju nintz rey. 
Cyja'tzun che elel aj Efraín tuj cych'ixwi: Ctzajel cych'ixwi aj Israel ti'j tilbilal in 
che c'ulun twitz. 

7Cbel naj ju rey te Samaria ic tza'n jun ttx'i'lil tze' in xi ikan tu'n a'. 

8Che bel xitun ke ja in che ajben te cyc'ulbil xjal cywi witz jatum in bant il cyu'n 
xjal aj Israel. Che tzajel ch'iy ke ch'i'x c'ul cyuc'ix ke mastl ch'i'x cyibaj cy-altar, 
ex cxel cyma'n xjal cye nmak witz: Ko cyewan cube, ex cxel cyma'ntl cye ke tal 
witz: Cytzaj tz'ake kibaje, che chilo. 

Cub cysentens aj Israel tu'n Kman 

9Chi Kman in tma'n: Na'nx t-xi cycolin aj Israel tu'n cybinchan il atxix tzaj ke' 
cyu'n tuj Gabaa; ax ma che cyaj ten tuj cyil. Cyja'tzun cpol canun k'oj tuj Gabaa 
cyi'j ke binchal mya ba'n. 

10Cbel cycastiw tnam xjal lu wu'ne nok jtoj waje. Cjawil cychmon cyib ke nasyon 
k'ojlel cyi'j oc tcub cycastiw wu'ne tu'n tlaj ju nintz mya ba'n otok cybincha. 

11Ke aj Efraín ic cyten ic tza'n jun tal vac mansimaj at tgan tu'n tbet tibaj triw 
tu'n tel ttxc'omil. Atzun ja'lo ma cub nk'o'ne yuw tibaj cykul tbanilxix, tu'n t-xi 
cyjawo'n carret; ke aj Judá cxel cyjawo'n punt tu'n cych'oquin ex ke tiyjil Jacob 
che pa'l k'uban. 

12Xi nma'ne cye cyja': Cyawan cu'xe aju tz'aklxix ex cychmon jawe aju c'ujlalil ic 
tza'n twitz awal. Cybinchame tten cyanmiye tu'n tch'expet cymodiye ic tza'n in 
jaw k'u't ac'aj tx'otx' tu'n tcu'x awet awal, porque ma pon tk'ijlalil tu'n cyjyone 
ti'j Kman ocxi tul ex tu'n ttzaj tk'o'n xnak'tzbil cyeye tu'n cbinchanteye aju 
tz'aklxix. 

13Atzun cyeye ma cu'x cyawa'ne ju mya ba'n, ma jaw cychmo'ne aju mya tz'aklxix 
ex ma tzaj xitbil cyi'je tu'n tlaj oc ke' cyc'u'je ti'j nic'aj yol. Tu'nju ma tz'oc ke' 
cyc'u'je ti'j cyeye cynable ex cyi'j nimcu xinak at cyuc'ile cyuw cyc'u'j tuj k'oj, 

14cyja'tzun nimxix tk'ajk'ajel cywi' aj k'oj che ul k'ojlel cyi'je, ex cycyakil ja te 
cycolbil cyibe che bel xitun ic tza'n tej tcub xitun aju lugar Bet-arbel tu'n rey 
Salmán, tej toc ten k'ojlel ti'j ex tej cybaj paẍu'n ke txuybaj cyuc'ix cyal. 

15Chin ajele tuj nlugare ex max chin eletze ocxi tel cynic' ti'j cyil ex ocxi cyul jyol 
weye. Oc ttzaj yajbil cyibaj, che oquel ten jyolte weye, chi Dios. 

Oseas 11 

In tc'ujla'n Dios ke xjal etzan tu'n, masque miban che bin 

1Chi Kman in tma'n cyja': Tej matok c'wa'lx ke aj Israel, ten nim nc'ujlalile cyi'j, 
ex e jaw nsc'o'ne ma tuj Ejipt tu'n cyoc te nc'wa'le. 

2Pero tej cucxtok in chin txocone cyi'j, nok nne'l cypa'n cyib wi'je. Ke xjal etzan 
wu'ne xi cyk'o'n chojbil cye Baal akeju cydios, ex cub cypatun storac cywitz ke 
tilbilal. 

3Masque icju, akine inx xnak'tzante cye aj Efraín tu'n tbant cybet ex akine inx 
ẍaklunte cye, pero minti' el cynic' ti'j ka akine cwentil cye. 

4Tu'n tk'ak'bil nc'u'je ex tu'n nc'ujlalile e tzaj wi'ne tu'n cyul wuc'ile; el wi'ne aju 
iktz al tcubsa'ntok cyibaj, ic tza'n nne'l k'i'n yuw tibaj cykul wacẍ ex in cub tene 
c'a'chal cye. 

5Pero minti' cyajbe tu'n cyajtz wuc'ile. Cyja'tzun che ajel juntl maj tuj Ejipt ex aju 
cyrey aj Asiria ccawil cyibaj. 

6Tu'n spad che bel byo'n ke xjal cyuj cytanmi ex bi'x che bajel naj ke tlamel tnam, 
che najel xjal tu'n tlaj ju cyximbetz mya ba'n. 

7Ke xjal etzan wu'ne cucx tel cypa'n cyib wi'je, in jax cysch'i'n twitz cya'j, pero 
mi a'l jun in onin cyi'j. 

8¿Tza'n tten tu'n cycyaj ntzokpi'ne, akeye aj Efraín? ¿Tza'n ten tu'n cycyaj 
ncoline, akeye aj Israel? ¿Jacupe che naje wu'ne ic tza'n naj aju tnam Adma, ex 
ka tu'n nbinchanteye cyi'je ic tza'n o bant wu'ne cyi'j aj Zeboím*fn*? In tzaj nim 
ta'w tuj wanmiye, tu'nju at nim tk'ak'bil nc'u'je cyi'je. 

9Mlayx cub cycastiwoye wu'ne ic tza'nx nk'oje; ex mlay che naj juntl maj aj Efraín 
wu'ne porque Dios we kin ex mya xjal. Akine xjan atine cyxole, ex mlayx chin ule 
xitul cyeye. 

10Ke xjal etzan wu'ne che tzajel lpe' wi'je ex chin jawil tzanune cyi'j ic tza'n jun 
balun. Chin jawil tzanune, ex atzun ke xjal etzan wu'ne che tzajel tuj telex k'ij in 
che lu'lun wen. 

11Che ajetz tuj Ejipt in che kelan wen mer ic tza'n ke chyu'j; che tzajel tuj Asiria 
mer ic tza'n ke palom; ex che tzajel wi'ne tu'n cynajan juntl maj cyuj cyja. Akine 
Dios in chin k'mante jlu. 

Aju mya ba'n cybincha xjal etzan tu'n Dios 

12Txolin wi'je tu'n nic'aj yol cyu'n aj Efraín; txolin wi'je tu'n sbubl cyu'n aj Israel. 
Ma tz'el cypa'n cyib aj Judá wi'je, akine Xjan ex tz'aklxix. 

Oseas 12 

1Nok nic'aj yol in chmet cyu'n aj Efraín ex nimcu mya ba'n in cybincha'n cyi'j xjal; 
in bant ti'j cyyol cyuc'il aj Asiria ex in xi cysama'n aseyt te oyaj cye aj Ejipt tu'n 
tmoje' cyyol cyuc'il. Pero tcyakil jlu nokx gan ex minti' tajben, chi Kman. 

2At tk'oj Kman cyi'j aj Judá. Cbel cycastiw tiyjil Jacob tu'n ti'j cybinchben; cxel 
tk'o'n chojbil cye ti'j cybinchben mya ba'n. 

3Tej na'nxtok titz'j Jacob, cub ttzyu'n t-xe t-su'ẍil tkan ttzic, ex tej toc tc'u'j o 
k'ojin tuc'il Dios. 

4O malin tuc'il jun anjel ex o cub ti'j tu'n; jaw ok' ex xi tkanin tu'n tcub cy'iwla'n. 
Oc noj Dios ti'j Jacob tuj Betel ex o yolin tuc'il ma chixin. 

5Ate Kman Dios tajaw tcyakil ex Kman tbi. 

6Cyja'tzun, akeye aj Israel cyajtz meltz'aje tuc'il Dios aju jaw sc'onte cyeye, ten 
cyc'ujlalile ex cybinchame aju tz'aklxix, ex cucx ke'c cyc'u'je ti'j Dios. 

7Chi Kman in tma'n: Ke xjal etzan wu'ne ic cyten ic tza'n ke comersyant aj 
Canaán, in che ajben ke malbil mya tz'aklxix cyu'n porque at cygan tu'n cysbun 
cyi'j xjal. 

8Ke aj Efraín in cyma'n: Ax toc ma ko oque k'inun, ma cnet kk'inumable; pero mi 
jun jacu k'mante ka tuc'il sbubl otok kcambaye, che chi. 

9Akine Dios aju Cymane atxix tej ate'ye tuj Ejipt, cbantel wu'ne tu'n cynajane 
juntl maj cyuj ke ja xbalun ja, ic tza'n in banttok cyu'ne ojtxi tej cytene tuj tzkij 
tx'otx'. 

10In yoline cyuc'il ke nsanjele ex xi nyec'une nimxix cye mer ic tza'n tuj witzic', 
ex in yoline cyuc'il tuj techal tu'n t-xi cyma'n cye xjal. 

11Aj il ke aj Galaad ex minti' cyajben. Tuj Gilgal in cub cybyo'n ke tor te chojbil; 
cyja'tzun che bajel xitj cy-altar; ic che oquel ic tza'n ke byuj abj cycub tuj cojbil 
ch'oquimaj, chi Kman. 

12Xi ok Jacob tuj tx'otx' Aram, o tz'ak'nan te pastoril ẍne'l nok tu'n tcnet t-xu'jil. 

13Nok tu'n jun t-sanjel Kman e je'tz k'i'n ke xjal aj Israel tuj Ejipt ex e oc cwentin 
tu'n. 

14Ma tzajxix tk'oj Kman cyu'n aj Efraín. Cyja'tzun cbel cycastiw tu'n Kman, tu'n 
tlaj nim xjal ma cub cyu'n ex cbel cycastiw tu'nju ma tz'el tch'ixwi Kman cyu'n. 

Oseas 13 

Aju tk'oj Kman cyi'j aj Israel 

1Tej cyyolin ke aj Efraín tzaj tchi cyi'j xjal, o nimanjtz cyyol cyu'n mastl c'loj 
cyiyjil aj Israel, pero e naj ke aj Efraín tu'n cyex cyil tu'nju e c'ulun twitz tilbilal 
Baal. 

2Ex cucx cybinchan il. Nno'cx cyk'o'n sak pwak tuj k'ak' tu'n tcub ulj ex in cub 
cybincha'n ke tilbilal ti'j ic tza'nx cyajbil; cycyakil jlu cybinchben xjal at cynabl 
tu'n cybinchante. Ex in cyma'n cye xjal: Cyk'onxe ke chojbil cye ex cytz'uban ele 
cywitz ke tilbilal ic che que'yin ic tza'n jun tal tor, che chi. 

3Cyja'tzun, ic che oquel ic tza'n muj in cub juque' prim, ic tza'n tk'ab che'w in cub 
twitz tx'otx' te prim, jurat in cub naj, ic tza'n ch'im in xi tikan cyk'ik' ex ic tza'n 
sib in bukin. 

Jun nintz xitbil ctzajel cyibaj aj Israel 

4Chi Kman: Akine Cydiose aju Cymane atxix tej cytene tuj Ejipt. Mi'n txi 
cynimane juntl dios, o'cx kine, ex o'cx akine clol cyeye. 

5Akine in cwentin cyeye tuj tzkij tx'otx' jatum at nim ta'w cyak. 

6Pero tej tnoj cyc'u'je jaw cyniman cyibe ex ic' nna'le cyu'ne. 

7Tu'ntzun jlu ic chin oquele te cyeye ic tza'n jun balun, ex ic tza'n jun tigr chin 
c'oquel tzokpaje cyi'je tuj be. 

8Chin oquel tzokpaje cyi'je ic tza'n jun ttxu oso otok che'x elk'a'n ke tal, ex bi'x 
cbajel npaẍu'ne cyanmiye. Ex ic tza'n in bant tu'n jun balun, ax che najel wu'ne 
ma chixin; che najel wu'ne ic tza'n tu'n jun txcup. 

9Akeye aj Israel, che najele wu'ne ex ¿alcye jacu onin cyi'je? 

10¿Jatum ta' cyreye ja'lo tu'n tcolin cyi'je tuj tcyakil cytanmiye? ¿Jatum ate' ke 
nejenel cyxole? Ax keye e tzaj kaninte weye tu'n toc nk'o'ne jun cyreye ex ke 
nejenel cyxole. 

11Tej toc nk'o'ne cyreye tzaj nk'oje cyi'je, ax icx tzaj nk'oje cyi'je tej tel wi'ne 
cyreye. 

12Aju cybinchben aj Efraín mya ba'n, c'alo'n tuj potzbil te ex c'u'n aju cyil. 

13Ma pon tk'ijlalil tu'n cyoc aj Israel ic tza'n jun c'wa'l cyja' tul itz'j, pero aju c'wa'l 
lu minti' tnabl, tc'i' tu'n ttzaj pich'e' tu'n tul itz'j. 

14Che colpetel wu'ne tu'n mi'n cypon tuj cynajbil cyimni ex che cletel wu'ne te 
camic. Aya camic, ¿jatum ta' tipumala aju in baj naj nimcu tu'n? Aya cynajbil 
cyimni, ¿jatum ta' ju xitbil tu'na? Mlay tzaj tz'e'y nc'u'je cyi'j ke xjal lu. 

15Masque ic ma che oc aj Israel ic tza'n ajlaj in ch'iy naj, tzul jun cyk'ik' tuj tjawitz 
k'ij, aju cyk'ik' lu in xumin wen, in tzaj tuj lugar tzkij tx'otx', ex tcyakil a' ex tcyakil 
twi a' c'ajel tzkij ex cbel baj tu'n. C'elel k'i'n cyk'inumabl tuc'ix tcyakilju wi'yilxix 
at cye. 

16Cbel cycastiw aj Samaria tu'nju ma jaw cyi'n cyib tu'n cyk'ojin ti'j Cydios. Che 
bel byo'n tu'n spad, ex che bel pek'cha'n ke cyc'wa'l twitz tx'otx' ex ke cyxu'jil 
ch'ix tul cyal cbajel jako'n cyc'u'j tu'n spad, chi Kman. 

Oseas 14 

In cubsan twitz Oseas cywitz aj Israel tu'n cyajtz meltz'aj tuc'il Kman 

1Akeye aj Israel, cyajtz meltz'aje juntl maj tuc'il Kman aju Cydiose, porque ma 
che cub tz'ake tu'n tlaj cyile. 

2Cyajtz meltz'aje tuc'il Kman, ex cymanxe te tuj cyna'j Diose: Najsama tcyakil 
kbinchbene mya ba'n ex c'monxa tuc'il tzalajbil aju ak'bil chjonte in xi kk'o'ne 
teya. 

3Porque mlay ko clete cyu'n aj Asiria ex mlay ko jaxe cyibaj chej tu'n kel oke. 
Mi'n che oc kdiosintle ke tilbilal ku'nxe e bant, porque o'cx tuc'ila Kman in cnet 
k'ak'bil c'u'jbaj cyu'n meba xjal, che chicuye. 

Xi ttziyan Kman jun ac'aj chwinklal cye aj Israel 

4Chi Kman in tma'n: C'elel wi'ne ttx'u'jil cywi' aj Israel: che oquel nc'ujla'ne, 
masque mya ba'n ke, porque minti'tl nk'oje cyi'j. 

5Chin oquele te cye aj Israel ic tza'n tk'ab che'w, atzun cye, ic che oquel ic tza'n 
ke bech lirio nim cyxmacal, ex ic tza'n ke tze' wi'ten twi witz Líbano in xi bet 
cyloc' tuj tx'otx'. 

6Ic che oquel ic tza'n jun wi' tze' ma' ponin baj tk'ab, ex tbanilxix ic tza'n tk'ab 
tze' olivo; aju tc'oc'jal ic c'oquel ic tza'n cyc'oc'jal ke tze' wi'ten twi witz Líbano. 

7Che ajetz meltz'aj xjal tu'n cynajan tjak' t-xlecumal, ex che ch'iyil ic tza'n in ch'iy 
triw, che oquel ic tza'n tkan uva oc nno'c t-xmacal, ex cycyakil xjal che yolil ba'n 
cyi'j, ic tza'n in yolinjtz ba'n ti'j vin in bant tuj Líbano. 

8Oc cyma' ke aj Efraín cyja': Minti'tl kaje cyi'j ke tilbilal ja'lo, che chilo. Cxel nbi'ne 
cykanbetz ex che oquel ncwentine ke. Ic chin oquele te cye ic tza'n jun tzaj cha'x 
que'yin ex minti' in tzkij, wuc'ile ta' ju xtalbil cyibaj ke xjal etzan wu'ne. 

Aju mancbil yol 

9Aju xjal at tnabl ex at tojtzkibl, ba'n tu'n tel tnic' ti'j ju yol lu: Ke tbe Kman 
jikunxix cyi'j ex cucx in che bet ke xjal tz'aklxix cyuj; atzun ke xjal binchal mya 
ba'n, in che jaw tz'ak cyuj. 

Joel 

Joel 1 

Baj wa'n awal cyu'n ẍplon 

1Atzun yol jlu tzaj tma'n Kman te Joel aju tcy'ajal Petuel. 

2Cyk'ontz cywi'ye ti'j ju yol lu akeye tij xjal ex cycyakile akeye najl tuj tx'otx' lu. 
¿Ope cyilxiye jun yajbil ic tza'n jlu ojtxi? ¿Ope tzajxi jun maj icju tej cyten ke ktzan 
cymane? 

3Cymanxe cye cyc'wa'le tu'ntzun t-xi cyma'n cyc'wa'le cye ke cyc'wa'l ex tu'n t-
xi cyma'n cyc'wa'l ke cyc'wa'l, cye keju che ul te tibajxi. 

4Tcyakil baj cywa'n ke ẍplon*fn* cyja': Aju in cyaj tu'n jun c'loj, in baj twa'n juntl 
c'loj ex iclex in bant tu'n junjun c'loj tejxi tbaj tcyakil cyu'n. 

5Akeye chyo'mni cywi'ye, tzulx cynable ex che ok'e. Che ayayane akeye c'al vin, 
porque aju ta'l uva c'elel k'i'n cyeye. 

6Ke ẍplon ic cyten ic tza'n txkan soldad at nim cyipun ex nim cybaj, aju twitz cye' 
ic tten ic tza'n twitz te' jun tman balun, ex aju cycya' ic tten ic tza'n tcya' ttxu 
balun; ma che oc tzokpaj ti'j ntanmiye. 

7Aju kawal uva ma baj naj cyu'n, ex ma baj cywa'n ju kawal higo; jumajx ma baj 
cywa'n ttxc'omil tze' ex puro sak ma cyaj ti'j tk'ab cyu'n. 

8Che ok'tzune, ic tza'n jun k'apoj ch'ixtok tmoje', ka ma cyim ju cu'xun cyja'tok 
tmoje' tuc'il, nno'c ten ok'el ex nno'c tk'o'n t-xbalun k'ek te techal ti'j tbis; 

9cyja'xtzun in che ok' ke pal, akeju ajbel te Kman, porque minti'tl twitz triw tuj 
tja Dios ex minti'tl ta'l twitz uva te jun oyaj te Kman. 

10Jumajx ma naj ju cojbil ex puro bis ta' tx'otx'. Ma naj triw, ma che tzkij ke tkan 
uva, ex ch'ix cytzkij ke tkan olivo. 

11E ttzaj baj cyc'u'je akeye xjal ak'nal tuj cojbil, ex che ayayane akeye awal tkan 
uva, porque ma che naj tkan awal tuc'ix twitz triw ex twitz sebad. 

12Ma che baj tzkij ke tkan uva ex ma che naj ke tkan higo. Ax icx ma che tzkij ke 
carnad ẍok', ke tkan xa'j, ke tkan mansan ex tcyakil tze' tuj cojbil. Cyja'tzun, ma 
naj tcyakil cytzalajbil xjal. 

13Akeye in che ajbene te Dios, ba'n tu'n tex ak'bil cyu'ne toc cyxbalune ch'i'x 
twitz te jun techal ti'j cybise, ex che ok'e tu'n ta'w, porque tuj tja Dios, aju in che 
ajbene te, minti'tl twitz awal ex minti' ta'l twitz uva te jun oyaj te. 

14Cymanxe cye xjal tu'n tcub cybuyin cyib ex cymanxe tu'n tcub cyyo'n we'yaj; 
cychmon oc cyibe tuj tja Kman Dios, cyuc'ix ke tij xjal ex cycyakil keju najl tuj 
tx'otx' lu, ex che cubsane twitz Kman. 

15Ay bec'bil kwitz, porque ma tzul lak'e' tk'ijlalil castiw tu'n Kman. Tk'ijlalil 
xobajil, porque ko najel tu'n, ex atzun ctzajel t-sama'n Kman aju at tipumal tu'n 
tbant tcyakil tu'n. 

16Ma tz'el k'i'n kwa kwitzx ex minti'tl ju tzalajbil tuj tja Kdios. 

17Bi'x ma k'ay iyaj tjak' tx'otx', ma naj ju triw ex ma che baj xitj ke tx'utx'. 

18Nok in che muyin ke wacẍ tu'n tlaj cywa, nok in che betje' jyol c'ul; ex ch'ix 
cycyim ẍne'l tu'n we'yaj. 

19Nman, in chin cubsane twitza tu'n tlaj ma baj tz'e'y cha'x c'ul tu'n k'ak' tuj tzkij 
tx'otx', ax icx ma baj tz'e'y tcyakil tze' tuj cojbil. 

20Cyuc'ix ke jil te tjak' c'ul in che cubsan twitza, porque bi'x ma che aj tzkij ke a' 
ex ma baj tz'e'y c'ul tuj cojbil. 

Joel 2 

Tej cyul tzokpaj ke ẍplon 

1Cyk'ajtzan oque chun twi witz Sión; cyk'ajtzan oque te jun tkanil te xobajil twi' 
ju witz xjan te Kman. Ba'n tu'n cytzaj lu'lun cycyakil aj Judá, porque ma tzul 
canun ju k'ij te castiw tu'n Kman: 

2Jun tk'ijlalil klolj wen, jun tk'ijlalil te k'ek muj ex te xlecun. Ic cyten ke ẍplon ic 
tza'n txkan soldad nimxix cyipun ex nim cyajlal, ma baj noj cywi' ke witz cyu'n, 
mer ic tza'n tkan k'ij oc in jawil koptz'aj. Bajx tzaj jun maj icju ex mlay tzaj juntl 
maj ic tza'n jlu. 

3Ic cyten ke ẍplon ic tza'n k'ak' tcyakil in baj naj tu'n; in baj tz'e'y tu'n na'nxtok 
tpon canun ex cucx tbaj tz'e'y tu'n te tibajxi. Tej cypon canun ke ẍplon, ic tten 
twitz tx'otx' ic tza'n tkan awal tbanilxix tuj Edén, octzun cypon canun, ic nno'c 
cyu'n ic tza'n tzkij tx'otx' minti' awal tuj. Misicyer jun in cyaj clet cyu'n. 

4Aju cyilbilal ẍplon mer ic tza'n cyilbilal chej ex in che ojkelan wen ic tza'n ke xjal 
cyjax cyibaj chej. 

5Aju tk'ajk'ajel oc cylipan cywi witz mer ic tza'n cyk'ajk'ajel ke carwaj oc cybet 
tuj k'oj, mer ic tza'n oc in spokokon t-xak tze' oc ttz'e'y tu'n k'ak' ex mer ic tza'n 
txkan soldad at nim cyipun txolsa'n cyten tu'n cyk'ojin. 

6Bi'x in che tzaj lu'lun ke xjal oc cyque'yinte, ex tcyakil cywitz puro spelin nno'c. 

7In che ojkelan ic tza'n ke xjal, cyuw cyc'u'j tuj k'oj ex in che jax cywi' ke muro 
toc ti'jele tnam ic tza'n ke soldad; teyle te junjun in xi ti'n tbe, misicyer jun in xi 
ti'n juntl be. 

8Misicyer jun in jaw tz'ak ti'j juntl tuc'il; teyle junjun k'i'nx tbe; masque in k'ajt 
cycub plech cyxol, minti' in che baj sputj. 

9In che oc tzokpaj ti'j tnam, in che ocx ojkelan twi muro tocsa'n ti'j tnam, in che 
jax tu'n cyocx cyuj cyja xjal, ex mer ic tza'n elek' ke in che ocx ttzi ventan. 

10In tzaj lu'lun tx'otx' cywitz ex bi'x in tzaj yucch cya'j, bi'x nno'c yupj twitz k'ij 
tuc'ix twitz xjaw, ex minti'tl in che koptz'aj che'w. 

11A Kman nejenel cywitz t-soldad ex in binjtz tk'ajk'ajel twi'. Mas cyajlal ke t-
soldad ex nim cyipun keju in japun ju tyol cyu'n. Ma'xix toclen ex xobajilxix aju 
tk'ijlalil tzul tu'n Kman. ¿Alcye jun jacu tzic'x tu'n? 

Aju tk'ak'bil tc'u'j Kman 

12Atzun ja'lo, cyajtz meltz'aje wuc'ile tu'n tcyakil cyanmiye; cyyo'n cube we'yaj, 
che ok'e ex che ayayane, chi Kman. 

13Cyajtz meltz'aje tuc'il Kman aju Cydiose, tzajx ta'w tuj cyanmiye ex mya tu'n 
tbaj cysbit'un cyxbalune. Porque ate Kman at xtalbil tuc'il ex at nim tk'ak'bil 
tc'u'j, nim tpasens ex nim tc'ujlalil ex jacu chewix tc'u'j tu'n mi'n tcub 
cycastiwoye. 

14Mya yajcu cub t-ximan tu'n mi'n tcub tk'o'n cycastiwoye, ex tzul tk'o'n t-xtalbil 
cyeye cyja': Tzul twitz awal ex ta'l twitz uva tu'ntzun t-xi cyk'o'ne jun oyaj te 
Kman aju Cydiose. 

15Cyk'ajtzan oque chun twi witz Sión, cymanxe cye xjal tu'n tcub cybuyin cyib ex 
cymanxe cye tu'n tcub cyyo'n we'yaj. 

16Cychmon oque ke xjal etzan tu'n Dios, cychmon oque ke tij xjal ex ke c'wa'l, 
cyuc'ix keju cucx cych'u'n, ex cyuc'ix keju c'itzke cyoclen moje', e cyetz tuj cyja. 

17E cyjaw ok' ke pal akeju in che ajben te Kman, e cyjaw ok' t-xol ttzi tja Dios 
tuc'ix altar, ex cymanx cyja': Najsama Kman aju cyil ke xjal etzan tu'na, mi'n tak'a 
ambil tu'n cyxmayin xjal cyi'j keju etzan tu'na; miwt cub cyi'j cyu'n mastl nasyon 
ex miwt cyma ke xjal mya ocslal ti'ja: ¿Jatum ta' Cydios ke xjal lu? 

18Tzajtzun tlo'ch tc'u'j Kman tu'n tlaj mya ba'n cybincha xjal ti'j tx'otx' etzan tu'n, 
ex tzaj tz'e'y tc'u'j cyi'j ke xjal etzan tu'n 

19ex tma cyja': Cxel nk'o'ne triw tuc'ix ta'l twitz uva ex tuc'ix cychi'ye aseyt 
tu'ntzun cynojxixe wen, ex mlay txi nk'o'ne juntl maj ambil tu'n cyxmayinjtze 
cyu'n ke mya ocslal. 

20Che elel wi'ne ke ẍplon cyxole, akeju ma che tzaj tuj tbank'ab k'ij, ex che xel 
nlajo'ne tuj tzkij tx'otx'. Akeju nejenel cywitz che xel nlajo'ne tuj mar tuj tjawitz 
k'ij, ex keju lepchix cytzaj cyi'j che xel nlajo'ne tuj nintz mar tuj telex k'ij, aju 
cyximlal bi'x ck'aytel ex oc che xewtel. Oc nbincha'ye ju nbinchbene ma' t-xilen. 

21Aya tx'otx', tzalajxa nim ex mi'n xoba porque che bantel ke binchben ma' 
cyxilen tu'n Kman. 

22Mi'n che xobe akeye txcup te tjak' c'ul, aju cywable tuj c'ul tzul t-xul, ke tze' 
ctzajel cyk'o'n cywitz ex ke tkan higo tuc'ix tkan uva ctzajel cyk'o'n nim cywitz. 

23Che tzalajxe akeye xjal najl tuj tnam Sión, che tzalajxe ti'j Kman aju Cydiose, 
porque a Kman ma tzaj k'onte jbal cyibaje tujxix tk'ijlalil, aju jbal in cu'tz nej ex 
aju in cu'tz te tibajxi, ic tza'nxix in cu'tz ojtxi. 

24Cjawil cychmo'ne nim twitz triw, nim ta'l twitz uva cchmetel tuj tcubil, ax icx 
chibj aseyt. 

25Nim cxel nk'o'ne cyeye te t-xel ju twitz cyawale o naj cyu'n junjun ẍplon cyuj 
ke abk'i o che ex, ic cyten ke jlu ic tza'n txkan soldad nim cyajlal tej cytzaj 
nsama'ne cyi'je. 

26Che wa'le ocxi cynoje wen, ex chin jawil cynimsa'ne, akine Cydiose, porque 
akine in binchante ke binchben ma' cyxilen cyeye. Ex mlay cub juntl maj 
cych'ixwi ke xjal etzan wu'ne. 

27C'elel cynic'e wi'je, akeye aj Israel, akine atine cyuc'ile, akine Dios aju Cymane 
ex minti' juntl. Mlay cub juntl maj cych'ixwiye, akeye etzan wu'ne. 

Tzul tk'o'n Dios aju Xewbaj Xjan 

28Te tibajxi tcyakil jlu ctzajel nk'o'ne Nxewe tuj cyanmi cycyakil xjal: Ke 
cycy'ajale ex ke cyme'jele che oquel te nsanjele tu'n t-xi cypacba'n nyole cye xjal, 
ke tij xjal cyxole c'elel cynic' ti'j tuj witzic' aju wajbile cye, ex ke cu'xun ate' cyxole 
at ctzajel yec'un cye mer ic tza'n tuj witzic'. 

29Ax icx ctzajel nk'o'ne Nxewe tuj cyanmi ke majen xinak ex ke majen xu'j tuj 
tk'ijlalil tzul; 

30Ctzajel nyec'une nbinchbene ma' t-xilen twitz cya'j, ax icx twitz tx'otx' ctzajel 
nyec'une chic' ex k'ak' tuc'ix sib in bukin. 

31Cmeltz'ajel k'ij tu'n toc te klolj, ex aju xjaw c'oquel que'yin ic tza'n chic'; cbantel 
jlu na'nxtok tpon tk'ijlalil tu'n tul Kman, jun k'ij ma' toclen ex xobajilxix. 

32Pero cycyakil keju in che cubsan twitz Kman che cletel, porque aju colbil atzun 
ta' twi witz Sión ex tuj tnam Jerusalén, ic tza'n o tzaj ttziyan Kman. Ke xjal 
sc'o'maj tu'n che ank'il. 

Joel 3 

1Oc tul canun aju k'ij lu, chi Kman, che tzokpetel ke xjal aj Judá ex ke aj Jerusalén 
ex cxel nk'o'ne cyoclen juntl maj. 

2Che oquel nchmo'ne cycyakil nasyon, che xel wi'ne tuj chk'ajlaj Josafat*fn* ex 
atzun che oquel tuj xjel wu'ne ti'j alcye ma cybincha cyi'j ke xjal etzan wu'ne, ake 
aj Israel, tu'nju e baj sputj cyu'n tuj tcyakil twitz tx'otx' ex baj cysipan aju tx'otx' 
etzan wu'ne. 

3E oc ten k'il swert ti'j alcyechak tu'n t-xi k'inte cye ke xjal etzan wu'ne, ex xi 
cyc'ayin ke tal k'a ex ke tal txin, atzunju pwak cywi' baj cynajsa'n twi cyc'a vin 
ex cyuc'il ke xu'j jawni cywitz cyuc'il xinak. 

Tzul jwisi tu'n Kman cyibaj nasyon 

4¿Ti cyaje weye, akeye aj Tiro, aj Sidón ex aj Filistey? ¿Atpe wile tuj cywitze tu'nju 
cyaje tu'n cyoc tzokpaje wi'je? ¿Cyajpeye tu'n t-xelin cyu'ne wi'je? Ka ic tten 
cyu'ne, jurat naj cbel nk'o'ne castiw cyibajxe tu'n tlaj cybinchbene mya ba'n. 

5Akeye e je'x elk'ante npwake aju sak pwak ex k'an pwak, ex xi cyi'ne 
nk'inumable cyuj cyja cydiose. 

6Najchak ma che pon cyi'ne ke aj Judá cyuc'ix ke aj Jerusalén, ex ma che'x 
cyc'ayine te cymajen ke xjal Grieg. 

7Atzun ja'lo che ajetz wi'ne ke xjal lu jatum ma che pon cyc'ayine, icxtzun ctembil 
cyi'je wu'ne ic tza'nx ma cybinchaye cyi'j. 

8Che xel nc'ayine ke cycy'ajale ex ke cyme'jele cye xjal Judiy, atzun ke jlu cxel 
cyc'ayin cye aj Sabey; ake xjal lu najchak ta' cytanmi. Akine Dios in chin k'mante 
jlu. 

9Cymanxe jlu cye nasyon: Cybincham cytene tu'n cyk'ojine, cytxcontze ke xjal 
cyuw cyc'u'j tuj k'oj; e cytzaj cycyakil ke soldad tu'n ttzyet k'oj cyu'n. 

10Cybincham cyspadiye ti'j cych'oque ex cybincham cylanse ti'j cyjoble triw; ex 
aju xjal minti' tipun, ba'n tu'n tmante: At nim wipune. 

11Cycyakile akeye nasyon nikayin ate'ye, cytzaj ojkeline tu'n toc cychmon cyibe 
ma chixin. Nman Dios, k'intza ke t-soldadiya cyuw cyc'u'j tuj k'oj. 

12Chi Kman in tma'n cyja': E tbant cyten ke nasyon ex e cytzaj tu'n cyul tuj 
chk'ajlaj Josafat, porque atzun chin bel ke'ye tu'n tcub cysentens cycyakil nasyon 
nikayin ate'. 

13Tu'nju jumajx mya ba'n ke, che cyjo'n jawe ic tza'n in jaw jo't triw oc tk'anax, 
porque ma pon tyemp tu'n tjaw chmet twitz awal. Che cypatz'un cube ic tza'n 

nne'l patz'ut ta'l twitz uva, porque ma noj aju putz'bil twitz uva, ex ma che baj 
noj ke tcubil tu'n ta'l twitz. 

14At nimxix txkan xjal ma che ul tuj chk'ajlaj jatum cbantel ti'j tu'n tcub cysentens 
tu'n Kman, porque ma tzul canun tk'ijlalil jwisi tu'n Kman. 

15C'oquel klolj twitz k'ij, ax icx twitz xjaw, ex mlay che koptz'aj ke che'w. 

16Oc tjaw tk'ajk'ajel twi Kman cyuw wen twi witz Sión tuj Jerusalén, bi'x che 
tzajel lu'lun cya'j ex tx'otx'. Pero ate Kman c'oquel te cycolbil cyib ke aj Israel, 
akeju etzan tu'n. 

Aju colpibl tzul te tnam Judá 

17Chi Dios: C'elel cynic'e ti'j, ax toc akine Dios aju Cymane; atzun najl kine twi 
witz Sión, aju witz xjan etzan wu'ne. Aju tnam Jerusalén c'oquel te jun tnam xjan; 
mlayx cub ti'j juntl maj cyu'n xjal cyuj mastl nasyon. 

18Tuj tk'ijlalil tzul che pok'tel tkan uva cywi' nmak witz, ex che chmetel ke wacẍ 
cywi' ke tal witz, ex nim a' ctel cyuj ke tk'ab xak tuj cytx'otx' aj Judá. Cjawil jlet 
jun twi a' tuj njaye ex cbajel a'lin ju chk'ajlaj Sitim tu'n. 

19Atzunju tnam Ejipt cbel xitj, ex ju tnam Edom c'oquel te tzkij tx'otx' tu'n tlaj e 
oc tzokpaj ti'j tnam Judá ex cub cybyo'n ke xjal minti' cyil tujx cytanmi. 

20-21Che cymel wu'ne tu'n t-xelin cybinchben, ex mlay cub nnajsa'ne til aju xjal 
at til. Atzun ju tx'otx' Judá ex aju tnam Jerusalén cucx che najal xjal cyuj, ex atzun 
weye akine Cymane oc chin najale twi witz Sión, chi Dios. 

Amós 

Amós 1 

Tzul castiw cyibaj ke nasyon cyvesin cyib cyuc'il aj Israel 

1Atzun tkanil jlu tzaj tma'n Dios te Amós aju pastor ẍne'l tuj tnam Tecoa; in yolin 
cyi'j aj Israel tej atxtok cab abk'i tu'n ttzaj cyaknajnab tuj tk'ijlalil Uzías aju rey 
cye aj Judá, ex tuj tk'ijlalil Jeroboam aju tcy'ajal Joás ex rey cye aj Israel. 

2Chi in tma'n: Oc ttzaj tk'ajk'ajel twi Kman in julin wen max twi witz Sión tuj 
Jerusalén, aju lugar te cywabl alumaj cbajel tzkij ex cbajel tzkij tiwitz tx'otx' 
Carmelo. 

3Atzun yol lu in tma'n Kman: Nimcu mya ba'n ma cybincha aj Damasco, cyja'tzun 
mlayx tzic'x ti'j wu'ne tu'n mi'n tcub cycastiw tu'n tlaj ma che oc ten yajlal cye 
xjal aj Galaad, ex ic ma che oc cyu'n ic tza'n in baj wabat triw tu'n c'uxbil cyu'n 
chej oc nne'l bajut. 

4Tu'n tlaj jlu c'oquel nk'o'ne tk'ak'al tja rey Hazael, ex tu'n k'ak' lu che bajel tz'e'y 
ke tja Ben-hadad jatum in cawin. 

5C'oquex npa'ne tlamel tnam Damasco ex cnajel rey wu'ne, aju in cawin tuj 
chk'ajlaj Avén, tuc'ix ju rey in cawin tuj Bet-edén; atzun ke xjal aj Siria che xel 
k'i'n pres tuj tx'otx' Kir, chi Kman. 

6Atzun yol lu in tma'n Kman: Nimcu mya ba'n ma bant cyu'n aj Gaza, cyja'tzun 
mlay tzic'x ti'j wu'ne tu'n mi'n tcub cycastiw, tu'nju ma txi cyi'n pres enter jun 
tnam xjal ex ma che'x cyc'ayin cye aj Edom tu'n cyoc te majen. 

7Tu'n tlaj jlu c'oquel nkoptz'i'ne k'ak' ti'j muro toc ti'jele tnam Gaza, ex tu'n k'ak' 
lu che bajel tz'e'y ke tja rey jatum in cawin. 

8Cnajel rey tuj tnam Asdod wu'ne, tuc'ix ju cawil at tuj tnam Ascalón. Tu'n tcyakil 
wipumale chin oquel tzokpaje ti'j tnam Ecrón ex misicyer jun aj Filistey cyjel 
ank'in, chi Kman Dios. 

9Atzun yol lu in tma'n Kman: Nimcu mya ba'n ma cybincha aj Tiro, cyja'tzun mlay 
tzic'x ti'j wu'ne tu'n mi'n tcub cycastiw, tu'nju ma txi cyc'ayin enter tnam xjal cye 
aj Edom tu'n cyoc te majen ex minti' ma japun cyu'n aju cyyol cyaj bant ti'j cyuc'il 
mastl tnam ka tu'n cyonin cyib. 

10Tu'n tlaj jlu, c'oquel nkoptz'i'ne k'ak' ti'j muro toc ti'jele tnam Tiro, ex tu'n k'ak' 
lu che bajel tz'e'y ke tja rey jatum in cawin. 

11Atzun yol lu in tma'n Kman: Nimcu mya ba'n ma cybincha aj Edom, cyja'tzun 
mlay tzic'x ti'j wu'ne tu'n mi'n tcub cycastiw, tu'nju e oc lpe' cyi'j aj Israel akeju 
cyerman, e k'ojin cyi'j tuc'il cyspad tuj cyk'ab tu'n tcub cyi'j cyu'n. Minti' tzaj 

k'ak'an cyc'u'j cyi'j cyerman, cucx e k'ojin cyi'j ex bi'x ma txi cyc'u'n cytx'u'jil tuj 
cyanmi. 

12Tu'n tlaj jlu c'oquel nkoptz'i'ne k'ak' ti'j tnam Temán, ex tu'n k'ak' lu che bajel 
tz'e'y ke tja rey jatum in cawin tuj tnam Bosra. 

13Atzun yol lu in tma'n Kman: Nimcu mya ba'n ma cybincha aj Amón, cyja'tzun 
mlay tzic'x ti'j wu'ne tu'n mi'n tcub cycastiw, porque nok tu'n tel lak'e' cytx'otx' 
cu'x cyjako'n cyc'u'j ke xu'j otok tz'oc ten cyal ate' tuj tx'otx' Galaad. 

14Tu'n tlaj jlu c'oquel nkoptz'i'ne k'ak' ti'j muro toc ti'jele tnam Rabá, ex tu'n k'ak' 
lu che bajel tz'e'y ke tja rey jatum in cawin oc matok in che sch'in ke xjal tuj k'oj 
ex in xumin cyk'ik' jbal wen. 

15Atzunte rey cxel k'i'n tuj juntl tnam najchak junx cyuc'il ke xinak at cyoclen 
ttxlaj, chi Kman. 

Amós 2 

1Atzun yol lu in tma'n Kman: Nimcu mya ba'n ma cybincha aj Moab, cyja'tzun 
mlay tzic'x ti'j wu'ne tu'n mi'n tcub cycastiw, tu'nju cub cypatun tbakil rey cye aj 
Edom tejxi tcub tza'jix. 

2Tu'n tlaj jlu c'oquel nkoptz'i'ne k'ak' ti'j tx'otx' Moab ex che bajel tz'e'y ke tja 
rey tuj tnam Queriot, ke k'ojlel che sch'il wen tuj k'oj, tuc'ix chun in k'ajt cyu'n, 
ex che cymeltzun aj Moab cyu'n aj k'oj cyi'j. 

3C'elel wi'ne cyrey aj Moab ex cymel wu'ne, cyuc'ix keju at cyoclen ttxlaj, chi 
Kman. 

4Atzun yol lu in tma'n Kman: Nimcu mya ba'n ma cybincha aj Judá, cyja'tzun 
mlay tzic'x ti'j wu'ne tu'n mi'n tcub cycastiw, tu'nju minti' ma txi cyniman ke 
nxnak'tzbile, akine Cyman, ex minti' ma txi cyniman ke nleye, nok o'cx ma che el 
tzpet tu'nju in che c'ulun cywitz ke tilbilal, akeju e c'ulun cyxe'chel cywitz. 

5Tu'n tlaj jlu, c'oquel nkoptz'i'ne k'ak' ti'j tx'otx' Judá, ex tu'n k'ak' lu che bajel 
tz'e'y ke tja rey jatum in cawin tuj Jerusalén. 

Tzul castiw cyibaj aj Israel 

6Atzun yol lu in tma'n Kman: Nimcu mya ba'n ma cybincha aj Israel, cyja'tzun 
mlay tzic'x ti'j wu'ne tu'n mi'n tcub cycastiw, tu'nju in xi cyc'ayin aju xjal minti' 
til tu'n tlaj tc'as ex ju meba xjal in xi cyc'ayin nok tu'n jun moj xjab. 

7In che yajlan cyi'j ke xjal meba ex minti' in xi cybincha'n cyi'j ke xjal mans. Jun 
cu'xun tuc'il tman in che cub tan tuc'il junx k'apoj, ex tu'ntzun jlu nno'c cyk'o'n 
nbiye xjan te minti' tajben. 

8Twitz nok alcyex altar in che cub coẍe' tibaj xbalun otok cyaj cyi'n te prent, ex 
tuj tja cydios in che'x c'al vin otok tzaj cylak'o'n tu'n cymult xjal. 

9Atzun weye e baj naj aj Amorrey wu'ne cywitze, masque ma tij cywa'l ic tza'n 
twa'l tze' wi'ten ex puro cyuw ke ic tza'n tze' c'ol, pero bi'x e baj naj wu'ne te 
jumajx. 

10Atzun cyeye e je'tz wi'ne tuj Ejipt ex 40 abk'i e ẍaklunjtze wu'ne tuj tzkij tx'otx' 
tu'n t-xi nk'o'ne cytx'otx' aj Amorrey te cyeye. 

11Cyxol ke cycy'ajale e jaw nsc'o'ne junjun tu'n cyoc te nsanjele ex junjuntl e oc 
nk'o'ne te Nazarey. ¿Myape ax toc jlu, akeye aj Israel? Chi Kman. 

12Atzun cyeye oc cylajwersine ke Nazarey tu'n t-xi cyc'a'n vin ex e oc cymayo'ne 
ke nsanjele tu'n mi'n t-xi cypacba'n nyole. 

13Cybintze, oc nbincha'ye tu'n cybaj betz'ane cyu'n ke aj k'oj cyi'je, ic tza'n in cub 
betz'k'aj tx'otx' tjak' jun carret nojni wen tu'n nimcu che'l triw. 

14Masque cye che ojkelane wen, pero mlay che tzokpaje; aju xjal at tipun, cbajel 
tipun, ex ke xjal cyuw cyc'u'j tuj k'oj, mlay che clet. 

15Aju xjal at t-xobl plech mlay cub we' twitz aj k'oj ti'j, ke xjal cye che ojkelan, 
mlay che clet ex mi ke xjal cyjax cyibaj chej, ax icx mlay che clet. 

16Tuj tk'ijlalil lu, aju xjal mas cyuw tc'u'j tuj k'oj che cyjel t-xo'n ke tmacbil in che 
ajben tuj k'oj tu'ntzun tbant tkelan oc tel ok. Ate Kman ma k'mante yol lu. 

Amós 3 

Aju cyak'un t-sanjel Dios 

1Akeye aj Israel, cybinxe aju in tma'n Kman cyi'je, aju etz k'inte cyeye cycyakile 
tuj Ejipt, chi cyja': 

2O'cx akeye ma che jaw nsc'o'ne cyxol mastl cyiyjil xjal twitz tx'otx', cyja'tzun 
cbel nk'o'ne cycastiwoye tu'n tlaj tcyakil cybinchbene mya ba'n. 

3¿Tzinpe in che bet cabe xjal junx ka mya mojl cyyol? 

4¿Tzinpe in tzanun jun balun tjak' c'ul ka minti' jun tcanb tcub twitz? ex ¿tzinpe 
in tzanun jun tal tman balun tuj tjul ka minti' otok cub jun tcanb? 

5¿Jacupe tzyet jun chyu'j ka minti' jun c'obil tcub? ¿Tzinpe in cub tz'ak jun c'obil 
twitz tx'otx' ka minti' otok tz'ocx jun tcanb? 

6¿Minti'pe in che jaw xob xjal ka ma k'ajt chun tuj tnam? ex ka at jun mya ba'n 
ma tzaj tuj tnam, ¿myape a Kman in tzaj samante te? 

7Mlay tbincha Kman jun ti'xti ka na'nxtok ttzaj tma'n cye t-sanjel. 

8¿Alcye jun mlay tzaj lu'lun tu'n t-xobil ka in tzanun jun balun? ¿Alcye jun mlay 
txi tma'n tyol Kman cye xjal ka ax Kman Dios otok k'mante? 

Cbel xitj tnam Samaria 

9Cymanxe jlu cyuj ke tja rey tuj tnam Asdod ex cyuj ke tja rey tuj tnam Ejipt: 
Cytzaje cywi' ke witz te Samaria ex cyque'yinxe aju mya ba'n in baj tuj ex tza'n 
tten nim in che yajlanjtz xjal cyu'n mastl cyuc'il, che chicuye. 

10Chi Kman in tma'n: Minti' nne'l cynic' ti'j tza'n tten tu'n cybinchante aju 
tz'aklxix, in xi cyc'u'n cyuj ke nmak ja tcyakilju nne'l cyelk'a'n lajwers cye mastl 
xjal. 

11Tu'ntzun jlu, chi Kman Dios in tma'n: Cbajel cytxolban cyib aj k'oj ti'jele 
cytanmiye, cbajel cyxitun ke ja ma' cywa'l te cycolbil cyibe ex cxel cyi'n tcyakilju 
at cyuj tja rey. 

12Chi Kman in tma'n: Ic tza'n te pastor nne'l t-xc'ayin cabe piẍ tkan alumaj, ex ka 
jun piẍ t-ẍcyin tuj ttzi balun, icxtzun che tembil ke aj Israel najl tuj Samaria, nok 
junjun che cletel, mer ic tza'n jun piẍ tkan watbil ex ka jun piẍ tkan siy in cyaj 
ten. 

13Chi Kman aju Tajaw Tcyakil: Cybintze ex cyoque testiw cyi'j tiyjil Jacob, ti'j 
cybinchben mya ba'n; 

14tuj k'ij oc tcub cycastiw aj Israel tu'n tlaj cyil, che bel nxitune ke altar tuj tnam 
Betel; che elel tx'emit ke tcach altar ex che bel tz'ak twitz tx'otx'. 

15Cbel nxitune cyja xjal jatum in che ten tuj tk'ijlalil che'w, tuc'ix cyja jatum in 
che ten tuj tk'ijlalil cyak; che najel ke ja tocsa'n marfil twitz cycajonil te tujxi ex 
che najel cycyakil ke nmak ja wu'ne jatum najl ke xjal ma' cyoclen, chi Kman. 

Amós 4 

1Cybintze jlu, akeye xu'j aj Samaria ma' cyoclene ex tbanilxix che que'yine, akeye 
in che oc tene yajlal cye ke meba ex in che oc tene yajlal cye keju minti' at cye ex 
in xi cyma'ne te cychmile: Cyi'ntze vin tu'n kc'an ti'j, che chiye. 

2Ma tzaj ttziyan Kman Dios Xjan jun yol axix toc lu: Tzul tk'ijlalil tu'n cyxi k'i'ne 
pres ex che tzyetele tu'n ganch; cycyakile che tzyetele mer ic tza'n in che tzyet 
cyiẍ tu'n ganch. 

3Cycyakile che elex k'i'ne jatum otok jaket muro toc ti'jele tnam, txolin cytene 
che elex k'i'ne ex che xel k'i'ne tu'n cypone tumlal witz Hermón. A Kman ma 
k'mante jlu. 

Jun yol te xmaybil cye xjal ti'j ju in bant cyu'n 

4Cyxi'ye tuj Betel ex che binchane il ex cyxi'ye tuj Gilgal ex che binchane mastl 
mya ba'n. Cyi'nxe chojbil te Dios cycyakil prim ex cyi'nxe tlaji'n tuj tcyakil toxin 
k'ij. 

5Cyk'onxe ke pan at t-samel cyuj te cyoyaje te ak'bil chjonte ex cyk'manxe tkanil 
tuj tcyakil lugar ti'j cyoyaje in xi cyk'o'ne tu'n cyexe tbis cyc'u'je, porque ti'jtzun 
jlu mas in che tzalaje, chi Kman Dios. 

Masque cub cycastiw aj Israel, pero minti'x el cynic' ti'j 

6Wu'ne tzaj we'yaj tuj tcyakil cytanmiye ex wu'nxe minti' o canun cywaye tuj 
tcyakil cylugare, pero minti'x e ajtz meltz'aje wuc'ile, chi Kman. 

7Ax icx minti' tzaj jbal wu'ne tej atxtok ox xjaw tu'n tjaw chmet twitz cyawale; 
tzaj jbal wu'ne tuj jun tnam, atzun tuj juntl minti' tzaj; tzaj jbal tuj jun cojbil, 
atzun tuj juntl cojbil tcyakil o tzkij tu'n tlaj minti' tzaj jbal; 

8e betje'ye jyol a' cyuj ke tnam, ex aju ch'in cnet cyu'ne minti' canun tu'n tk'ajen 
txketle'n cyi'je, atzun cyeye minti' e ajtz meltz'aje wuc'ile, chi Kman. 

9Tzaj nsama'ne cyk'ik' cyi'je nim ta'w cyak ikan tu'n, ex tzaj nsama'ne soj ti'j 
cyawale; wu'ne e tzkij cyawale cyuc'ix tkan cy-uvaye, ex ke tkan higo awa'n 
cyu'ne e naj cyu'n ẍplon, cyuc'ix ke tkan olivo. O nbinchaye tcyakil jlu, pero 
minti'x e ajtz meltz'aje wuc'ile, chi Kman. 

10Tzaj nsama'ne jun c'ixbisabl cyibaje ic tza'n xi nsama'ne cyibaj xjal aj Ejipt; o 
che cyim ke cycu'xune wu'ne tuj k'oj ex xi nk'o'ne ambil cye aj k'oj cyi'je tu'n 
cyoc te cyajwil cycheje; o che sakone cyi'j cyxewil cyimni tuj lugar jatum e cub 
ten ke soldad, pero mi tu'n icju, minti' e ajtz meltz'aje wuc'ile, chi Kman. 

11E naj nimcu cyeye wu'ne ic tza'n e baj naj aj Sodoma ex aj Gomorra, atzun ke 
txkantl ic e oc ic tza'n jun ttx'an si' nne'tz tuj k'ak' otok baj tz'e'y ti'j. Masque icju 
pero minti'x e ajtz meltz'aje wuc'ile, chi Kman. 

12Cyja'tzun akeye aj Israel icxtzun che telbiye wu'ne, ex tu'nju cbantel wu'ne 
cyi'je icju, cyja'tzun cybincham cytene tu'n cyc'lunte cyibe wuc'ile, tu'n cyoque 
tuj xjel wu'ne, chi Dios. 

13Tu'n Kman e bant ke witz ex ax o binchante cyk'ik', in tzaj tchic'ba'n cye xjal 
alcye t-ximbetz ex in ch'expaj spic'un tu'n tu'n toc te klolj; in baj tbetin cycyakil 
lugar tiwitz tx'otx': Kman aju Tajaw Tcyakil, atzun tbiju. 

Amós 5 

Txocbil tu'n Dios cyi'j xjal tu'n cyajtz meltz'aj tuc'il 

1Cybintze nyole akeye aj Israel; cybintze bitz bisbajilxix in chin bitzane cyi'je: 

2Ic cyten aj Israel ic tza'n jun tal k'apoj na'nx tlonte xinak; ma che cub tz'ak ex 
mlay che jaw we'tl; ax ma che cub tx'aye' twitz cyex cytx'otx' ex mi a'l jun ba'n 
tjaw wabante cye. 

3Chi Kman Dios in tma'n cye aj Israel: Ka at jun tnam ma txi t-sama'n jun mil 
xinak tuj k'oj, nok jun syent che ul meltz'aj, ex ka at jun tnam ma txi t-sama'n jun 
syent, nok lajx che ul meltz'aj. 

4Chi Kman cye aj Israel: Chin cyjyome tu'ntzun cyank'ine. 

5Mi'n che'xe kanil onbil tuj Betel, mi'n che'xe tuj Gilgal ex mi'n che'xe tuj 
Beerseba, porque ke xjal tuj Gilgal che xel k'i'n pres najchak ex mlayx tzic'x ti'j, 
atzunju tnam Betel cbajel xitj. 

6Che jyone ti'j Kman tu'ntzun cyank'ine; katzun mi'n ma bant cyu'ne icju, ctzajel 
t-sama'n Kman k'ak' cyibaj aj Israel ex mi a'l jun tuj Betel jacu yupj k'ak' lu tu'n. 

7Ay bec'bil cywitze tu'nju minti' in xi cybincha'ne cyi'j xjal tuj tumel, ex nno'c 
cyk'o'ne ley te minti' tajben. 

8Ate Kman binchante cye che'w Wo'tz cybi ex ke che'w Tkan K'inbil cybi, in 
ch'expaj konic'an tu'n tu'n toc te k'ijtl, ex aju k'ij tu'n toc te konic'an puro klolj; 
in txocon ti'j a' tu'n tjatz tuj mar, ex in tzaj kojl tu'n tibaj tx'otx'; Kman, atzun 
tbiju. 

9Keju at nim cyipun nok minaben in che naj tu'n ic tza'n tu'n k'ancyok, ex in che 
baj naj ke cwartel tu'n. 

10Ay bec'bil cywitze akeye in che el ic'unte cye keju in che binchante ti'j xtis tuj 
tumelxix, ex nne'l cyic'une aju testiw in yolin tuj tumelxix. 

11Mlay che najane tuj cyjaye abj xpe'limaj ma jaw cybincha'ne, ex mlay txi 
cynic'be'ne ta'l twitz uva tbanilxix ma cu'x cyawa'ne, tu'nju in che yajlane cyi'j 
ke meba ex nim twitz awal nne'l cykanine cyi'j te ta'l tx'otx'. 

12Ma tz'el nnic'e ti'j nimcu mya ba'n in cybincha'ne, nic'lopun il in bant cyu'ne: 
In che yajlane cyi'j keju tz'aklxix, in tzaj cyc'mo'ne pwak nok tu'n mi'n tcub 
cysentens xjal cyu'ne ex minti' in xi cybincha'ne cyi'j ke meba tuj tumelxix tuj 
jusgad. 

13Cyja'tzun, aju xjal at tnabl minti' in k'ajt, tu'nju mya ba'n in cybincha'n xjal tuj 
tk'ijlalil lu. 

14Cyjyome aju ba'n ex mya aju mya ba'n, tu'ntzun cyank'ine, cyja'tzun ctel Kman 
cyuc'ile, aju Tajaw Tcyakil, ic tza'n in cyma'ne. 

15Cyic'un ele aju mya ba'n ex cyc'ujlame aju ba'n. Cybinchanxe ti'j xtis tuj 
tumelxix tuj jusgad, kapelo jacu tzaj k'ak'an tc'u'j Kman Dios aju Tajaw Tcyakil 
cyi'j aj Israel, akeju otok che cyaj ank'in. 

16Chi Kman Dios aju Tajaw Tcyakil, in tma'n cyja': Tuj tcyakil part c'oquel ok'el, 
ex tuj tcyakil cay che sch'il ke xjal tu'n ta'w c'ixc'oj. Che tzajel txco'n ak'nal xjal 
tu'n cyok' junx cyuc'il, cyuc'ix ke aj ok'el tu'n cyul ok'el. 

17Tjak' tcyakil tkan uva c'oquel ok'el oc wule k'olte castiw cyibaje, chi Kman. 

18Ay bec'bil cywitz keju in cyajbe'n tu'n tul tk'ijlalil tu'n ttzaj castiw tu'n Kman. 
¿Ba'npe cyu'ne tza'n ctelba k'ij lu te cyeye? Aju tk'ijlalil lu puro klolj ex mya 
spic'un. 

19Ic ctelba ic tza'n oc nne'l ok jun xjal twitz jun balun tu'n tclet, pero nno'c 
tc'ulban naj tib twitz jun txcup oso, ex ka ic tza'n jun xjal nno'cx ok tuj tja tu'n 
tclet, ex oc toc tk'o'n tk'ab twitz ja, nno'c tx'a'n tu'n jun lobaj. 

20Ax toc, tuj tk'ijlalil Kman cbel kloljxix twitz tx'otx' ex minti' spic'un, puro 
kxopin c'oquel ex misicyer ch'in spic'un ctel. 

21Chi Kman cyja': Ic'un wu'ne ke nink'ij in cub cyic'sa'ne ex misicyer in chin 
tzalaje ti'j buyj tibil ma' t-xilen nno'c cyu'ne. 

22Masque cub cypatune alumaj te nimbil weye, ex masque tzul cyi'ne twitz 
cyawale te cyoyaje te weye, minti' waje cyi'j; mlay nc'ame ke tal wacẍ ulni cynabl 
oc tul cyi'ne te cyoyaje te mojbabl tibil. 

23Cyel lak'e'ye wi'je tu'n mi'n nbinteye tk'ajk'ajel cybitze; nc'i'ye tu'n nbinteye 
tk'ajk'ajel twi cychinbe arpa. 

24Atzun waje, tu'n cybinchanteye tz'aklxix tcyakil k'ij ic tza'n jun nima minti' 
nna'j tzkij, ex cucx tu'n cybete tuj tumelxix ic tza'n jun twi' a' cucx in pulwin. 

25Akeye aj Israel, ¿baka weye tzaj cyk'o'ne chojbil ex cyoyaje tbanilxix tej cytene 
40 abk'i tuj tzkij tx'otx'? 

26Nok o'cx xi cyikane tilbilal Sicut aju oc cyk'o'ne ic tza'n jun cyreye, ex ju tilbilal 
che'w Quiún, akeju tilbilal cydiose lu, cyu'nxe e bant. 

27Cyja'tzun, che xel wi'ne pres max ti'jxi Damasco, chi Kman aju Dios Tajaw 
Tcyakil; atzun tbiju. 

Amós 6 

Tzul xitbil cyibaj aj Israel 

1Ay bec'bil cywitze akeye in che ank'ine tuj achbil tuj tnam Sión. Ay bec'bil 
cywitze akeye k'ukl cyc'u'je ti'j tnam Samaria, akeye nejenel te nasyon mas nim 
toclen, ex in che ul aj Israel kanil onbil cyuc'ile. 

2Cyxi'ye tuj tnam Calne tu'n cyque'yine ti ma baj ti'j; bix che ic'e tuj tnam Hamat 
aju mas ma tij, ex tkanx che cu'xe tuj tnam Gat, aju cytanmi aj Filistey. 
¿Maspetzun ba'n keye cywitz ke tnam lu? ¿Maspe nim cytx'otx' ke tnam lu twitz 
cyeye cytx'otx'? 

3Minti' cyaje tu'n cyximane ti'j tk'ijlalil castiw tzul, pero tu'nju cybinchbene mya 
ba'n jurat naj tzul cyi'ne xitbil cyuwxix cyibaje. 

4In che tane cyibaj tbanil watbil toc marfil cyi'j, in xi cych'alin cyibe cyibaj tbanil 
k'ukbil ex in che chyo'ne cyi'j ẍne'l ex tal wacẍ ulni cynabl; 

5in che bitzane lepchke'que ti'j tk'ajk'ajel twi arpa ex nne'l cycano'ne ti'j David, 
in baj cybincha'ne txkantl txcaj chnab; 

6in che c'ane vin cyuj ke nmak c'abl, tbanilxix aju perjum in ajben cyu'ne, ex 
misicyer in tzaj cybise ti'j xitbil tzul ti'j cytanmiye. 

7Akeye che xel k'i'n tnejel tu'n cyxi'ye tuj juntl tnam najchak ex atzun cpol baj 
twi nintz wa'n nno'c cyu'ne ex ju cyachbile in bant. 

8Ma txi ttziyan Kman jun yol axix toc tu'nx tib: Ate Kman aju Dios Tajaw Tcyakil 
in tma'n: Ic'un wu'ne aju cynimbil cyib tiyjil Jacob, cyuc'ix ke cyja xjal ma tij, ex 
cxel nk'o'ne tnam lu tuj cyk'ab aj k'oj tuc'ix tcyakilju at tuj, chi Kman. 

9Ka ma che cyaj ten laj xjal tuj jun ja, cycyakil che cymel. 

10Oc tjaw ti'n jun xjal t-ximlal ktzan terman tu'n tex ti'n ttxa'n pe'n tu'n tcub 
tpatun, cxel tkanin te juntl tuc'il tocx tuja: ¿Atxpe juntl xjal itz'x ma cnet tu'na? 
Minti', chi juntl ctzajel ttzak'we'n. Atzunju tnejel cxel tma'n: Mi'n k'ajta, porque 
mya ba'n tu'n ttzaj kna'n tbi Kman Dios. 

11Porque ctzajel tma'n Kman tu'n ttzaj castiw cyibaj ke ja nmak ex cyibaj ke ja 
ch'in, ex il ti'j tu'n cybaj xitj cycyakil. 

12¿Jacupe che jax ke chej twitz pic? ¿Jacupe bant cych'oquin xjal twitz pic? 
Icxtzun cyeye, minti' ma txi cybincha'ne cyi'j xjal tuj tumelxix ex nno'c cyk'o'ne 
ley te minti' tajben. 

13In jaw cyniman cyibe tu'nju o cub ti'j tnam Lo-debar cyu'ne, ex in cyma'ne 
cyja': ¿Myapetzun tu'n kex kipumal cub ti'j tnam Kornaim ku'n? 

14Akeye aj Israel, cyk'o'nque cwent ti'j, porque ate Dios aju Tajaw Tcyakil in 
tma'n cyja': Ctzajel wi'ne jun nasyon tu'n tk'ojin cyi'je, tu'ntzun cyyajlanjtzxixe 
tu'n, ex max ctzajel ke' yajbil ttxa'n cytx'otx'e tuj tnam Hamat tu'n tpon baj max 
tuj juntl pac' ttxa'n cytx'otx'e tuj tk'ab xak Arabá. 

Amós 7 

Aju o til Amós ic tza'n tuj witzic' cyi'j ẍplon 

1Atzun jlu tzaj tyec'un Kman Dios weye: O wile e jaw tpok'sa'n nimxix ẍplon tej 
matok in tzaj ch'iy awal yaj nnu'l tk'ij, tjawlenxi baj chmet te rey. 

2Tejtzun tbaj cywa'n ẍplon tcyakil awal, xi nma'ne cyja': —Ay, Nman Dios, 
najsama kile. ¿Tza'n tten c'ic'elex cyu'n ke tiyjil Jacob, baka nim cybaj? Nchiye. 

3Atzunte Kman tzaj chewix tc'u'j ex tma: —Ya mlay tzaj nsama'ne castiw lu. 

Aju o til Amós ic tza'n tuj witzic' ti'j k'ak' 

4Atzun jlu tzaj tyec'un Kman Dios weye: O wile tej ttzaj t-sama'n k'ak' tu'n tcub 
cycastiw xjal, ex bi'x baj tz'e'y ju mar ma' t-xe' tu'n, ex cyja'tok tcub baj tz'e'y 
cycojbil xjal tu'n. 

5Atzun weye xi nma'ne te: —Nman Dios, binchama xtalbil tu'n twe' jlu tu'na. 
¿Tza'n tten c'ic'elex cyu'n ke tiyjil Jacob, baka nim cybaj? Nchiye. 

6Atzunte Kman tzaj chewix tc'u'j ex tma: —Ax icx ju castiw lu mlay tzaj nsama'ne. 

Aju o til Amós ic tza'n tuj witzic' ti'j jun plom in ajben cyu'n albañil. 

7Ax icx tzaj tyec'untl Kman jlu weye: Lu Kman wa'l ttxlaj jun muro ex k'i'n jun 
plom tu'n aju in ajben cyu'n albañil. 

8Tzajtzun tkanin weye: ¿Ti ma tila, Amós? —Ma wile jun plom in ajben cyu'n 
albañil, nchiye, xi ntzak'we'ne. —Tu'nju plom lu c'elel nnic'e ti'j ka tuj tumel in 
che bet aj Israel akeju etzan wu'ne. Mlay cub nnajsa'ntle cyil. 

9Bi'x che najel wu'ne ke lugar cywi witz akeju in che ajben te cyc'ulbil tiyjil Isaac, 
bi'x che bel xitj ke ja wu'ne jatum in che c'ulun aj Israel cywitz cydios ex che najel 
ke tiyjil rey Jeroboam wu'ne tu'n nspadiye, chi Dios. 

Oc ic'len Amasías tu'n Amós 

10Ate Amasías aju pal te tnam Betel xi t-sama'n tkanil lu tuc'il Jeroboam aju rey 
cye aj Israel: In bet Amós cyxol aj Israel ex in yolin ti'ja, ka tu'n tel k'i'n toclena. 
Mya ba'n ka cucx ma yolin, 

11porque in tma'n: Cymel Jeroboam tu'n spad ex cycyakil aj Israel che xel k'i'n 
najchak tuj juntl nasyon, chi Amós, chi Amasías. 

12Xitzun tma'n Amasías te Amós: —Texa tzalu Amós, aya ba'n nabin tu'n Dios. 
Ka taja tu'n twa'na ti'j ju yol in pacbana ti'j, txi'ya pacbal tuj Judá, 

13ex mi'n pacbana mastl tuj Betel, porque atzun ta' ja te c'ulbil banimaj tu'n rey 
tuj tnam lu, aju ja ma' toclen te cyc'ulbil cycyakil xjal, chi Amasías. 

14Atzunte Amós xi ttzak'we'n: —Myatok t-sanjel Dios kine ex mya t-xnak'tzben 
t-sanjel Dios kine. Nok o'cx pastoril alumaj kine ex in chin k'intoke twitz higo te 
tjak' c'ul, 

15pero ate Kman o tz'el k'inte weye ti'j pastorj alumaj ex tma weye: Txi'ya cyxol 
aj Israel akeju etzan wu'ne, ex pacbanxa nyole cye. 

16Cyja'tzun bintza aju tyol Kman. Teya in tma'na weye: Mi'n txi tma'na tyol Dios 
cye aj Israel, ka tu'n tcub cycastiw, ex mi'n txi tma'na jun yol mya ba'n cyi'j ke 
tiyjil Isaac, chitzuna, 

17atzunte Kman in tma'n teya: Aju t-xu'jila c'oquel te cyyaẍ xinak tuj tnam lu, 
atzun ke tcy'ajala ex ke tme'jela che cymel tu'n spad. Cjawil k'i'n swert ti'j 
ttx'otx'a tu'n tbaj sipan cyxol xjal, ax icx teya cymela tuj cytx'otx' stranjer xjal, 
atzun ke aj Israel che xel k'i'n tuj juntl tx'otx' najchak, chi Amós. 

Amós 8 

Jun chi'l twitz awal ba'n tlo'njtz otok k'anix 

1Tzaj tyec'un Kman Dios juntl techal weye mer ic tza'n tuj witzic': Attok jun chi'l 
twitz awal ba'n tlo'njtz otok k'anix, 

2ex tzaj tkanin Kman weye: —¿Ti ma tila, Amós? —Ma wile jun chi'l twitz awal 
ba'n tlo'njtz ma k'anix, nchiye. Tzajtzun tma'n Kman weye: —Ake aj Israel ic 
cyten ic tza'n twitz awal ba'n tlo'njtz ma k'anix, mlayx cub nnajsa'ntle cyil. 

3Tuj k'ij lu, akeju bitzal tuj tja rey mlay che bitzantl, nok o'cx che oquel ten ayil. 
Nimcu xjal che cymel tuj tcyakil lugar ex mi jun ck'ajtel oc cyetz xo'n. A Kman in 
k'mante jlu. 

In lak'ex ttzaj tk'ijlalil tu'n tcub cycastiw aj Israel 

4Cybintze aju yol lu, akeye in che yajlane cyi'j ke tal yaj xjal ex in che baj 
cyc'ixbisa'ne ke meba xjal tuj cytanmiye. 

5In cyma'ne: ¿Jtoj ban tbaj nink'ij ac'aj xjaw tu'ntzun kc'ayin triw? ¿Jnic' ban tex 
ju k'ij te ojlabl tu'n t-xi kc'ayin twitz awal ex tu'n tajben kmalbil ch'in tuj, ex 
kmarc mya cabal talil, ex tu'n kc'ayin car twi'? 

6Che bajel kyajla'n ke meba xjal ocxi ttzaj cyc'ayin cyib te majen tu'n tchjet 
cyc'as, masque nok o'cx twi' jun moj xjab cyc'as; ax icx cxel kc'ayin tbuchil triw 
minti' tajben, che chiye. 

7Ate Kman aju in jaw cynimsa'n aj Israel, xi ttziyan jun yol axix toc tu'nx tib, chi 
tma: Mlayx tzic' tna'l wu'ne aju mya ba'n o cybincha. 

8¿Mi'npelo tzaj lu'lun tx'otx' tu'n tlaj tcyakil jlu? ¿Mi'npelo txi cyok'je'n cycyakil 
xjal najl twitz? Aju tx'otx' cjawil ch'iy ex cbel lak'e', ic tza'n oc in ch'iy nima Nilo 
ex in cub ti'j. 

9Chi Kman Dios in tma'n: Tuj tk'ijlalil tzul, mer te chilcuk'ij c'elex k'ij wu'ne ex 
c'oquel yupj twitz tx'otx'. 

10Aju cynink'ije te tzalajbil c'oquel nk'o'ne te ok'el, ex ju cybitze cch'expetel 
wu'ne tu'n toc te ok'el ic tza'n in che ok' xjal ti'j cyimni, ex oc nbincha'ye tu'n toc 
cyk'o'ne cyxbalune ch'i'x twitz ex tu'n tel baj cymatzo'n ttzmal cywi'ye te jun 

techal ti'j cybise. Che ok'ele ic tza'n otok cyim o'cxcu jun cyc'wa'le, ex tcyakil cpol 
baj tuj c'ixc'oj ex bis. 

11Chi Kman Dios: Tzul tk'ijlalil tu'n ttzaj nsama'ne we'yaj twitz tx'otx', pero mya 
we'yaj tu'n tlaj minti' wabj ex mya txketle'n tu'n tlaj minti' c'abj, nok o'cx we'yaj 
tu'n cybinte xjal tyol Dios, pero mi jun xjal ctzajel k'mante tyol Dios cye. 

12Che betjebil xjal in che jyon ti'j tyol Dios; che xe'l jyolte tuj tcyakil part ttzi mar, 
che xe'l jyolte tuj tbank'ab k'ij ex che pol baj max tuj tjawitz k'ij, pero mlayx cnet 
cyu'n. 

13Tuj k'ij lu, ke k'apoj tbanilxix che que'yin ex ke cu'xun che bel numj tu'n 
txketle'n. 

14Akeju in tzaj cyna'n cybi ke tilbilal ate' tuj Samaria tu'n t-xi cyma'n jun cyyol 
ex in tzaj cyna'n tbi cydios aj Dan ex aj Beerseba ti'j jun yol in xi cytziyan, che bel 
tz'ak ex mlay che jaw we' juntl maj. 

Amós 9 

Che najel aj Israel tu'n tjwisi Kman 

1O wile Kman tcub ttxlaj t-altar ex tzaj tma'n weye: Pejcy'a'n oca twi tkan ja 
tu'ntzun cybaj yucch ke tkul, tu'ntzun tcub tilj cyibaj xjal. Atzun keju che cyjel 
ank'in che bel nbyo'ne tu'n spad; masque che el ok, pero mi jun ccletel; 

2masque che'x ewal cyib max t-xe'pun tx'otx' tuj cynajbil cyimni, pero che jawitz 
wi'ne, ex masque che jax max twitz cya'j, pero che beletz wi'ne. 

3Ka ma che jax ewal cyib twi witz Carmelo, max chin pole jyolte cye ex max che 
tzyetel wu'ne; ka ma che'x ewal cyib nwitze max t-xe'pun mar, cxel nsama'ne jun 
nintz lobaj cyi'j tu'n cyoc tx'a'n tu'n; 

4ex ka ma che'x k'i'n pres najchak cyu'n aj k'oj cyi'j, max ma chixin cxel nsama'ne 
spad tu'n cycub byo'n tu'n. Cucx cbel ten nwitze cyibaj, pero mya tu'n tbinchet 
ba'n cye, nok o'cx tu'n tbinchet mya ba'n cyi'j, chi Dios. 

5Oc toc maco'n tx'otx' tu'n Kman aju Tajaw Tcyakil, bi'x in cub ulj ex cycyakil xjal 
najl twitz in che oc ten ok'el. In jaw ch'iy tx'otx' ex in cub lak'e', ic tza'n in ch'iy 
nima Nilo ex in cub ti'j. 

6Cub tk'o'n Dios tnajbil tuj cya'j ex tu'n o bant twitz cya'j tjax tibaj tx'otx'; in tzaj 
ttxco'n a' tuj mar ex in tzaj tko'n twitz tx'otx'; Kman Dios atzun tbiju. 

7Chi Kman in tma'n cye aj Israel: Te weye mya mas mejor keye cywitz aj Etiopía. 
Ax toc e tzaj wi'ne tuj Ejipt, pero icxtzun e tzaj wi'ne ke aj Filistey tuj Cret ex ke 
aj Aramey tuj Kir, akeju ate' ttxlaj cytx'otx'e, chi Kman. 

8Tcub twitz Kman cyibaj aj Israel akeju binchal il, ex in tma'n: Bi'x cnajel 
cycawbil wu'ne tu'n mi'n ttentl twitz tx'otx'; pero mlay che naj cycyakil tiyjil 
Jacob wu'ne, chi Kman. 

9Cxel nma'ne tu'n cyoc aj Israel tuj sarand cyuj cycyakil nasyon ic tza'n nne'l 
txijet twitz triw tuj sarand, ex mi jun twitz nne'l tz'ak twitz tx'otx'. 

10Il ti'j tu'n cycyim tu'n spad cycyakil keju in che binchan il cyxol ke xjal etzan 
wu'ne, akeju in cyma'n: Baka at jun mya ba'n tzul ki'j ex baka jacu tzaj xitbil, che 
chi. 

Tzul tk'ijlalil tu'n cyten aj Israel juntl maj tuj cytanmi. 

11Aju tcawbil David o cub xitj ic tza'n jun ja in cub tilj, pero tzul tk'ijlalil tu'n tjaw 
nbincha'ne juntl maj. Cxel nk'o'ne ju cawbil juntl maj cye tiyjil David tu'n tten 
tcawbil icxix tza'n tten nej, 

12tu'ntzun toc juntl maj te cyetzbil aj Israel aju cytx'otx' junjuntl aj Edom otok 
che cyaj ank'in, cyuc'ix cycyakil mastl nasyon etzantok wu'ne nej. Ate Kman in 
k'mante jlu, ex cjapunel tu'n icju. 

13Tzul tk'ijlalil cucxtok cychmon xjal ti'j twitz triw oc tul canun naj tyemp tu'n 
tjaw k'u't tx'otx', ex na'nxtok tel baj yatz'o'n ta'l twitz uva otok jaw chmo'n, oc 
tul naj tk'ijlalil tu'n tcu'x awet triw. Cywi' ke nmak witz ex cywi' ke tal witz ctel 
nim ta'l twitz uva. 

14Che ajetz wi'ne ke aj Israel akeju etzan wu'ne tuj tx'otx' jatum otok che pon 
k'i'n; cjawil cybincha'n juntl maj ke cytanmi otok che cub xitj ex atzun che najal 
cyuj; cbelex cyawa'n tkan uva ex che c'al ti'j ta'l twitz; cbelex cyawa'n mastl awal 
ex che lo'l ti'j twitz. 

15Che bel nk'o'ne tuj cyex cytx'otx' ex mlay che ex k'i'n juntl maj tuj tx'otx' xi 
nk'o'ne cye. Akine Cydios in chin k'mante ju yol lu. 

Abdías 

Abdías 1 

Cbel cycastiw aj Edom 

1Atzun tkanil lu tzaj tma'n Kman Dios te Abdías cyi'j aj Edom, chi cyja': Ma kbi 
jun tkanil tu'n Kman, ma txi sama'n jun sanjel k'malte cyuj ke nasyon cyja': Chux 
keye, ko'ke k'ojlel cyi'j aj Edom, chi sanjel. Chi Kman in tma'n cyja' cye aj Edom: 

2Che oquel nk'o'ne te ch'in cyoclene cyxol mastl nasyon ex che elel ic'une cyu'n. 

3Tu'nx ju cynimbil cyibe ma che cub sbu'ne. Najl keye tuj tpa'xil pic ex cyjax 
cyjaye cywi witz, ex tu'ntzunju in cyma'ne: ¿Alcye jun jacu cub ki'j tu'n? Che 
chiye. 

4Masque che jax lak'e'ye wen ic tza'n jun t'iw, ex masque cub cyk'o'ne cyk'u'ye 
cyxol ke che'w, maxtzun ma chixin che tzajel nxo'ne, chi Kman. 

5Nokwit elek' keju che ul elk'alte cyi'je te konic'an, mlaylo txi cyi'n tcyakilju at 
cyeye; nokwit xilil twitz uva keju che ul cyi'je, jaculo cyaj cyk'o'n junjun rasim 
twitz uva. Pero atzun ke aj k'oj cyi'je jumajx ma che naje cyu'n. 

6Akeye tiyjil Esaú, cxel k'i'n tcyakilju at cyeye. Cxel elk'a'n tcyakil cyk'inumable. 

7Cycyakil ke xjal mojl cyyole cyuc'il che cbel sbu'ne cyu'n; che elex lajo'ne twitz 
cytx'otx'e cyu'n. Ex ajunpe ke cyamiwoye cjawil cyi'n cyib cyi'je, ex ke 
cyamiwoye k'ukl cyc'u'je cyi'j cbel cyk'o'n c'obil tuj cybeye. Minti' cynabl ke aj 
Edom. 

8Chi Kman in tma'n: Oc tcub cycastiw ke aj Edom wu'ne, che najel cycyakil ke 
xjal at cynabl, akeju ate' cyxol, ex c'elel wi'ne cyojtzkibl xjal, akeju ate' tuj tiwitz 
tx'otx' cye tiyjil Esaú. 

9Ke xinak aj Temán, akeju cyuw cyc'u'j tuj k'oj, che tzajel lu'lun tu'n cyxobil, ex 
keju ate' tuj tiwitz tx'otx' cye tiyjil Esaú, mi jun cyjel ank'in. 

Aju il cybincha aj Edom 

10Cbel cych'ixwiye ex jumajx che najele tu'nju el cyelk'a'ne aju at cye tiyjil Jacob, 
aju cyermaniye, ex cub cybyo'ne. 

11Tej tetz cyi'n aj k'oj aju k'inumabl at tuj tnam, tej cyocx pa'n ke tlamel tnam 
Jerusalén cyu'n ke soldad tzajni ke tuj juntl tnam, atzun cyeye nok xi cyque'yine. 
Tej tjaw cyi'n swert ti'j tu'n tel cyi'n aju at cye aj Jerusalén ex tej t-xi cyi'n 
cyk'inumabl, ax icxtzun cybinchaye ic tza'n cybincha ke aj k'oj. 

12Miwt e jaw tzalaje tej ttzaj mya ba'n cyibaj cyermaniye akeju aj Judá; miwt e 
jaw tzalaje tej tcyile tej cynaj, ex miwt e xmayine cyi'j tej ttzaj nim bis cyi'j. 

13Miwt e ocxe tuj tnam etzan wu'ne tej ttzaj yajbil cyi'j ex miwt e tzalaje cyi'j tej 
ttzaj xitbil cyibaj ex tej ttzaj ju mya ba'n cyibaj, ex miwt xi cyelk'a'ne cyk'inumabl 
tej ttzaj xitbil cyibaj. 

14Miwt e cub we'ye cyuj tcrusil be tu'n tcub cybyo'ne ke xjal in che etz tzokpaj, 
ex miwt xi cyk'o'ne ke xjal in che el ok tuj cyk'ab aj k'oj tej ttzaj xitbil cyibaj. 

15Ma tzul lak'e' tk'ijlalil tu'n tul Kman tu'n cyoc cycyakil nasyon tuj xjel tu'n. 
Akeye aj Edom, aju ma cybinchaye cyi'j txkantl, atzun cbantel cyi'je, oc cyc'ma'ye 
aju chojbil cyeye ti'j cybinchbene mya ba'n. 

16Akeye aj Israel, como puro c'a aju tcu'x tuj copa, aju xi cyc'a'ne twi' ju witz xjan 
etzan wu'ne, axtzun c'a aju tcu'x tuj copa cxel k'ot cye txkantl nasyon, aju cucx 
cxel cyc'a'n ex che najel te jumajx. 

Che jawil nimsa'n ke aj Israel 

17Pero at junjun che cletel twi witz Sión ex c'oquel ju witz lu te jun lugar xjan. 
Ake tiyjil Jacob ctzyetel juntl maj cyu'n aju tx'otx' etzan cyu'n nej. 

18Ke tiyjil Jacob ic che oquel ic tza'n k'ak', ex ke tiyjil José ic che oquel ic tza'n 
tkan k'ak', ex atzun ke tiyjil Esaú ic che oquel ic tza'n tkan triw jurat in baj tz'e'y. 
Jumajx che bajel tz'e'y tu'n k'ak' lu, mi jun tiyjil Esaú cyjel clet. Akine Dios in chin 
k'mante jlu. 

19Ke aj Israel ate' tuj tx'otx' Néguev ctzyetel aju tiwitz tx'otx' cyu'n, aju cytx'otx' 
tiyjil Esaú, ex keju najl tuj chk'ajlaj t-xe witz ctzyetel cytx'otx' aj Filistey cyu'n. 
Ax icx ctzyetel cytx'otx' aj Efraín cyu'n, tuc'ix cytx'otx' aj Samaria ex atzun ke aj 
Benjamín ctzyetel cytx'otx' aj Galaad cyu'n. 

20Atzun txkantl aj Israel, akeju otok che pon k'in cyuj mastl nasyon, ctzyetel 
cytx'otx' aj Canaán cyu'n tu'n tpon baj max tuj tnam Sarepta, ex ke aj Jerusalén, 
akeju otok che pon k'in tuj tnam Sefarad, che tzyetel ke tnam ate' tuj tx'otx' 
Néguev cyu'n. 

21Ke xjal otok che camban oc che jawix twi witz Sión tu'n tcub cyk'o'n cysentens 
ke xjal najl tuj tiwitz tx'otx' cye tiyjil Esaú ex a Kman ccawil tibaj tcyakil. 

Jonás 

Jonás 1 

El ok Jonás twitz Dios 

1Tzaj yolin Kman tuc'il Jonás aju tcy'ajal Amitai ex tma: 

2Chux k'oncu beya, txi'ya tuj nintz tnam Nínive ex k'manxa cye xjal ka cnajel 
tnam wu'ne, porque ma pon tkanil wuc'ile ti'j cybinchben mya ba'n, chi Dios. 

3Pero el ok Jonás twitz Kman, tu'n tpon tuj tnam Tarsis. Xi' ttzi mar tuj tnam Jope, 
ex atzun cnet jun barc tu'n, cyja' t-xi' tu'n tpon tuj tnam Tarsis. Xi'tzun tchjo'n 
tpasaj ex jaxtzun tuj barc tu'n tpon ma chixin, tuj twitz ka tu'n tel ok twitz Kman. 

4Tzajtzun jun nintz cyk'ik' cyuwxix wen tibaj mar tu'n Kman, ex mer ic tza'n 
cyja'tok tbaj yuch'j barc tu'n tipumal a'. 

5Akeju yucul barc tzaj nimxix cyxobil, ex teyle junjun oc ten cubsal twitz tdios, 
ax icx ex cyxo'n tcyakil iktz tuj mar tu'ntzun tel talil tikatz barc. Atzun te Jonás 
otok cu'x tal max t-xe'pun barc, ex mi na'n tu'n tu'n watl. 

6Atzunte nejenel tuj barc pon tuc'il Jonás ex xi tma'n te: —¿Ti nbaj teya, txa 
watin? We'ctza ex cubsana twitz Tdiosa. Kape jacu tzaj k'ak'an tc'u'j ki'j tu'n 
kclet. 

7Atzun cye yucul barc cyma cyxolx: —E tjaw swert ku'n, tu'ntzun tel knic' ti'j 
alcye at til ti'j ju mya ba'n ma tzaj ki'j. Jawtzun swert cyu'n ex aju swert cub tz'ak 
tibaj Jonás. 

8Xi'tzun cyma'n te: —K'mantza keye tiku'n ma tzaj mya ba'n kibaj. ¿Alcye 
tak'una? ¿Jatum tzajniya? ¿Alcye ttanmiya ex alcye tiyjila? Che chi xjal. 

9Atzunte Jonás xi ttzak'we'n: —Aj Ebrey kine ex in chin c'ulune te Kman aju Dios 
at tuj cya'j, aju binchante mar ex tx'otx', chi Jonás. 

10Tzaj nimxix cyxobil ke yucul barc, ex xi cyma'n te: —¿Tiku'n ma tbinchaya jlu? 
Porque el cynic' ti'j ka otok tz'el ok Jonás twitz Kman porque ax Jonás otok txi 
k'mante cye. 

11Ex tu'nju cyja' ttzaj pulin mar nimxix wen, xi cykanin te: ¿Ti cbantel ku'ne ti'ja 
tu'ntzun tcub nume' mar? Che chi. 

12—Chin cyxo'nxe tuj mar, tu'ntzun tcub nume'. Ba'n wu'ne, akine at wile, ex 
tu'ntzun jlu ma tzaj nintz cyk'ik' lu cyibaje, chi Jonás, xi ttzak'we'n. 

13Ke yucul barc o cyajbe tu'n cyajtz meltz'aj ex e oc ten yuculte barc tu'n tcyakil 
cyipun, tu'ntzun cyic'el juntl maj ttzi tx'otx', pero minti'x pon cyxcye' ti'j, porque 
ate mar nok masxix tzaj pulin wen. 

14E octzun ten cubsal twitz Kman, che chi cyja': —Aya Kman, mi'n tak'a ambil 
tu'n kcyime tu'n tlaj til ju xinak lu. Ex mi'n tz'oc tk'o'na te kile aju tcamic ka minti' 
til, porque ma bant tu'na ic tza'nx tajbila, che chi. 

15Cu'xtzun xo'n Jonás cyu'n tuj mar ex atzunte mar cub nume'. 

16Tejtzun cyque'yinte ke yucul barc jlu, tzaj nimxix tchi Kman cyi'j; xi cyk'o'n jun 
chojbil te Kman ex xi cytziyan tu'n cyniman te. 

17Pero banin tten jun nintz cyiẍ tu'n Kman tu'n t-xi balk'u'n Jonás tu'n. Oxe k'ij 
ex oxe konic'an ten Jonás tuj tc'u'j cyiẍ. 

Jonás 2 

Aju tna'j Dios Jonás 

1Max tuj tc'u'j cyiẍ octzun ten Jonás cubsal twitz Kman aju Tdios, 

2chi cyja': Tuj yajbil weye in cubsane twitza Nman ex in tzaj ttzak'we'na. Max t-
xe'pun cynajbil cyimni in cubsane twitza ex in tzaj tbi'na. 

3In cu'x t-xo'na max t-xe'pun mar ex in cyaj mulk'aje tjak' txkan a'. O chin cyaje 
tjak' nintz a' in pulin wen aju tzaj t-sama'na, ex o tz'ex wibaje. 

4O nna'ye ka otok chin el tic'una; ex cub nximane ka minti'tl tu'n twile aju tjaya 
xjan. 

5In cyaj mulk'aje tjak' a' ex inx mulk'aje max t-xe'pun mar; ke c'ul in che ch'iy tuj 
a' baj cysacun cyib ti'j nwi'ye. 

6In cu'pune max jatum tzajni jlet ke witz tuj mar; in cyaj lamo'ne tjak' tx'otx' te 
jumajx. Pero, Nman Dios, tu'na ma chin colpaje te camic. 

7Tej nna'ye ch'ixtok ncyime, ula ti'j nc'u'je Nman, ex aju nna'j Diose pon max 
tuc'ila tuj tjaya xjan. 

8Akeju in che c'ulun cywitz ke tilbilal minti' cyajben, in cyaj cycolin cyocslabl 
ti'ja. 

9Atzun weye cxel nbitzane jun bitz te ak'bil chjonte teya, ex cxel nk'o'ne jun 
chojbil teya, ex cjapunel wu'ne aju yol o txi ntziyane teya. O'cx teya Nman jacu 
ko clete tu'na, chi Jonás. 

10Xi'tzun tma'n Kman te cyiẍ tu'n tjatz xa'win Jonás tu'n max ttzi mar. 

Jonás 3 

Ajtz ti'j cyanmi xjal aj Nínive 

1Tzaj yolin Kman tcabinmaji'n tuc'il Jonás ex tma: 

2Chux k'oncu beya, txi'ya tuj nintz tnam Nínive ex k'manxa aju cxel nma'ne teya, 
chi Kman. 

3Cubtzun be tu'n Jonás ex xi' tuj tnam Nínive ic tza'nx otok tma Kman te. Ma tijxix 
aju tnam Nínive, oxe k'ij in xi ti'n tu'n tbaj kbetin tuj. 

4Ocxtzun Jonás tuj tnam ex jun k'ij o bet in tma'n cyuwxix wen: —Tuj 40 k'ij ja'lo 
cbajel xitj tnam Nínive. 

5Ke xjal aj Nínive e ocslan ti'j Dios, etz jun tkanil cyu'n tu'n tcub cyyo'n we'yaj, 
ex cycyakil, tza'nx ke tij xjal ax icx ke c'wa'l, oc cyk'o'n cyxbalun ch'i'x twitz te 
jun techal ka otok tz'ajtz ti'j cyanmi. 

6Tejtzun tpon tkanil tuc'il rey te tnam Nínive, ax icx te jaw we' tuj tk'ukbil jatum 
in cawin, el ti'n t-xbalun tbanil, oc tk'o'n t-xbalun ch'i'x twitz, ex cub ke' tuj tza'j. 

7Entons ate rey cyuc'ix ke xjal ma' cyoclen ate' ttxlaj, ex cyk'o'n tkanil tuj tcyakil 
tnam ti'j jun ley in tma'n cyja': Mi jun xjal cwa'l, mi ke alumaj, ka ẍne'l ex ka wacẍ. 
Mi'n che wa'n ex mi'n che c'an a'. 

8Nok o'cx cyk'o'n oque cyxbalune ch'i'x twitz cyi'je tuc'ix cyi'j alumaj, ex che 
cubsane twitz Dios tu'n tcyakil cyipune, ex teyle junjun tu'n tcyaj tcolin tmod 
mya ba'n ex ju mya ba'n in cybincha'n cyi'j mastl ma bet-xi k'ij ex cucx ja'lo; 

9kape jacu tzaj chewix tc'u'j Dios ex kape jacu tzaj k'ak'an tc'u'j ki'j tu'n mi'n 
kcyim, che chi. 

10Tej ttil Dios aju cybincha xjal tuj Nínive, tza'n tten oc tilil cyu'n tu'n tcyaj 
cycolin cybinchben mya ba'n, cub t-ximan Dios tu'n mi'n tbinchante mya ba'n 
cyi'j, ex minti' tzaj tk'o'n castiw cyibaj, aju otok tma nej. 

Jonás 4 

Aju tk'oj Jonás 

1A jlu mya ba'n e'la tuj twitz Jonás, ex tzaj nimxix tk'oj tu'n tlaj. 

2Cyja'tzun oc ten na'l Dios ex tma: —Bintza Nman, atzun jlu o nmaye tej 
atinxtoke tuj ntanmiye. Cyja'tzun cub nximane tu'n nxi ok naje tuj tnam Tarsis, 
porque ba'n wu'ne aya jun Dios jurat in cub tc'u'ja ex in tzaj k'ak'an tc'u'ja, mya 
jurat naj in jaw k'ojla ex at nim tc'ujlalila, in tma'na tu'n ttzaj castiw, pero jurat 
in ch'expet t-ximbetza tu'n mi'n ttzaj. 

3Cyja'tzun Nman, in chin cubsane twitza tu'n ncyime tu'na. Mas ba'n te weye tu'n 
ncyime twitzju tu'n wank'ine. 

4Atzunte Kman tzaj ttzak'we'n: —¿Ba'npe in tbincha'na tu'nju in jaw k'ojla? 

5Etztzun Jonás tuj tnam ex cub ten ttxa'n tnam tuj tjawitz k'ij, jaw tbincha'n jun 
tal t-xmu'j ex cub ke' tjak' t-xlecumal, in ayon ti'j alcye tu'n tbaj ti'j tnam. 

6O tbincha Kman Dios tu'n ttzaj ch'iy jun wi' ak' tibaj t-xmu'j Jonás, tu'ntzun tten 
t-xlecumal tibaj twi', tu'ntzun puro ba'n tu'n tela tna'n; ex nimxix o tzalaj Jonás 
ti'j tkan ak'. 

7Tejtzun kskix te juntl k'ij, tzaj t-sama'n Dios jun ẍuk' tu'n toc twa'n t-xe tloc' ex 
bi'x tzkij ak'. 

8Tejtzun tkoptz'aj k'ij, tzaj t-sama'n Dios jun nintz cyk'ik' nim tcyakal tzaj tuj 
tjawitz k'ij; ax icx nno'ctok ta'w k'ij wen ti'j twi' Jonás, ex tu'n jlu el baj tipun ex 
o tajbe tu'n tcyim. Cyja'tzun o tma cyja': —Mas ba'n te weye tu'n ncyime twitzju 
tu'n wank'intle, chi Jonás. 

9Pero tzaj ttzak'we'ntl Dios: —¿Ba'npe in tbincha'na tu'nju in jaw k'ojla ti'j tkan 
ak' ma tzkij? Chi Dios. —Ax toc ba'n, in chin k'ojle wen ex wajbile tu'n ncyime, 
chi Jonás. 

10Atzunte Kman tzaj tma'n: —Teya ma tzaj tz'e'y tc'u'ja ti'j tkan ak' ex mya aya 
xcu'x awante, ex mya tu'na xch'iy; tuj junx konic'an xjawil pok'l, ex te juntl 
konic'an ma tzkij. 

11Cyja'tzun tuj tumel tu'n ttzaj tz'e'y nc'u'je ti'j tnam Nínive, porque tuj nintz 
tnam lu at mas te jun syent tuc' winkin mil c'wa'l minti' cyil ex nimcu alumaj, chi 
Kman. 

Miqueas 

Miqueas 1 

Cbel tcastiw tnam Samaria tu'n Dios 

1Atzun yol lu tzaj tma'n Kman te Miqueas, aju aj Moreset, tuj tk'ijlalil tej tcawin 
Jotam, tuj tk'ijlalil tej tcawin Acaz ex tuj tk'ijlalil tej tcawin Ezequías, rey ke tuj 
tnam Judá. Tzaj k'ma'n te ti'j tnam Samaria ex ti'j tnam Jerusalén. 

2Cycyakile akeye tnam cybintze ju yol lu, ex akeye xjal najl tuj tcyakil twitz tx'otx' 
cyk'ontz cywi'ye ti'j. Max ctzajel yolin Kman Dios tuj tja, aju ja xjan; c'oquel te 
testiw ti'j cybinchbene mya ba'n. 

3Cyque'yinxe, lu Kman c'eletz tuj lugar jatum najl ex ctzajel bet cywi' ke witz. 

4Che bel ulj ke witz tjak' tkan, ic tza'n in cub ulj xcab oc tocx k'ot tuj k'ak', ex te 
cabe che elel ke chk'ajlaj cyxe witz, mer ic tza'n otok cu'tz txkan a' tuj tmij. 

5Cbantel tcyakil jlu nok tu'n tlaj miban che bin ke tiyjil Jacob ex tu'n tlaj cyil aj 
Israel. ¿Jatum ate' ke tiyjil Jacob miban che bin? Ate' tuj tnam Samaria. ¿Jatum 
ate' ke lugar jatum in che c'ulun aj Judá cywitz ke tilbilal? Lu ate' tuj tnam 
Jerusalén. 

6Cyja'tzun in tma'n Kman: Bi'x cbajel xitj tnam Samaria wu'ne tu'n toc te jun 
cojbil jatum tu'n tcu'x awet tkan uva. Ke abj otok che cub tilj tuj tnam che bajel 
nsputine tuj chk'ajlaj t-xe witz, ex o'cx t-simyentil cyjel ten tuj k'ancha'l. 

7Cycyakil ke tilbilal at cyu'n che bajel buchj, ex tcyakil cyoyaj in pon cyi'n tuj tja 
cydios che bajel patit. Bi'x che bajel naj cycyakil ke tilbilal nno'c cydiosin, porque 
chmet tcyakil jlu cyu'n ti'j oyaj in cyaj cyk'o'n xinak cye ke xu'j jawni cywitz 
cyuc'il xinak ax ate' tuj tja cydios, ex ax ke oyaj lu che ajbel te chojbil cye ke xu'j 
jawni cywitz cyuc'il xinak tuj juntl nasyon, chi Dios. 

Oc ten Miqueas ok'el tu'n tbis 

8Tu'n jlu chin oquel tene ok'el cyuw wen tu'n ta'w nbise, mi'n tz'oc nk'o'ne 
nxajbiye oc nbete, ex mi'n tz'oc nk'o'ne nxbalune; chin oquel tene wuyil ic tza'n 
in wuyin jun xo'j tu'n tbis, ex chin jawil sch'ine ic tza'n in k'ajt jun chyu'j avestrús. 

9Porque aju c'ixbisabl cyi'j aj Samaria minti' k'anbil ti'j: aju c'ixbisabl lu ma pon 
canun tuj tx'otx' Judá ex ttzi tpwertil tnam Jerusalén, aju tnam jatum najl ke 
nxjalile. 

10Mi'n txi cyma'ne jlu cye aj Gat, ex mi'n che oc tene ok'el. Cytolin jaw cyibe tu'n 
ta'w c'ixc'oj tuj kuk tuj tnam Bet-le-afra. 

11Akeye xjal najl tuj tnam Safir, e cyxi k'i'ne pres tuj juntl lugar minti' cyxbalune 
tocsa'n tu'ntzun tcub cych'ixwiye. Ke xjal najl tuj tnam Zaanán mlay che etz. At 
ok'el tuj lugar Bet-esel, tu'ntzun jlu mlayx che oninjtze tu'n. 

12Ke xjal najl tuj tnam Marot in xi cyẍoquin cyi'j tu'n ta'w c'ixc'oj ex cyajbil tu'n 
cyten tuj txubtxaj, porque ma tzul castiw tu'n Kman ex ma pon canun ttzi 
tpwertil tnam Jerusalén. 

13Akeye xjal najl tuj tnam Laquis e oque miban che bine ic tza'n ke aj Israel, ex 
tu'n cylaje e binchan il ke aj Sión, cyja'tzun, cyc'alo'n oque cycheje cyi'j ke 
cycarwaje tu'n cyel oke. 

14Akeye aj Judá, te jumajx cycolin cyaje tnam Moreset-gat; aju tnam Aczib 
c'oquel te c'obil cye cyrey aj Israel. 

15Chi Kman in tma'n: Akeye xjal najl tuj tnam Maresa, ctzajel nsama'ne jun xjal 
tu'n tcub cyi'je tu'n, ex keju at mas cyoclen cyxol aj Israel, atzun che xel ok tuj 
toy' pic Adulam tu'n cyclonte cyib. 

16Ex atzun cyeye aj Judá, cymatzo'mele tcyakil ttzmal cywi'ye te jun techal ti'j 
cybise, tu'n cylaj ke cyc'wa'le c'ujla'nxix cyu'ne. Jumajx cymatzo'mele ttzmal 
cywi'ye tu'ntzun tcyaj ic tza'n ti'j twi' jun c'utz tz'a'j ti'j, porque ke cyc'wa'le che 
xel k'i'n pres tuj juntl tnam najchak. 

Miqueas 2 

Cbel cycastiw keju in che yajlan cyi'j xjal 

1Ay bec'bil cywitz ke xjal oc in che'x tal in che oc ten ximal ti'j alcye mya ba'n tu'n 
tbant cyu'n, ex octzun tjawil k'ij in binchettzun cyu'n porque at cyipun tu'n tbant. 

2In pon cyc'u'j ti'j cytx'otx' xjal ex nne'l cyi'n, in pon cyc'u'j ti'j tja cyuc'il ex nne'l 
cyelk'a'n, in che baj cyyajla'n ke xjal cyuc'ix keju ate' tuj cyja ex nne'l cyetzin 
cytx'otx'. 

3Tu'ntzun tlaj jlu in tma'n Kman cyja': Ax icx weye at jun nximbetze cyi'je: Tzul 
nsama'ne jun yajbil cyibaje ex mi jun ctzokpetel tuj yajbil lu. Mlay jaw cyniman 
cyibe porque tzul jun mya ba'n cyi'je. 

4Tuj tk'ijlalil lu cxel cybitzan xjal jun bitz te cyeye bisbajilxix, ex cxel cyma'n 
cyeye cyja': Jumajx ma ko naj, aju ktanmi etzan tu'n Kman ma ch'expet tajwil ex 
mi jun jacu tz'oc mayonte cye ti'j, ke kcojbil ma baj pa'n cyxol ke xjal ma cub ki'j 
cyu'n, che chilo. 

5Tu'ntzun tlaj jlu minti' cyoclen cyc'wa'le ti'j cyetzbil oc tcub sipet tx'otx' juntl 
maj cyxol ke xjal etzan tu'n Kman. 

Mya ba'n cybinchben keju nno'c cyk'on cyib te t-sanjel Dios 

6Mi'n tzaj cyma'ne keye alcye yol in tzaj k'ma'n cyeye tu'n Kman, che chi xjal, 
porque aju yajbil mlay tzul canun kuc'ile. 

7¿Baka o tma Dios tu'n tcub cycastiw ke tiyjil Jacob? ¿Baka ma baj tpasens Dios? 
¿Baka ic tten te Dios tbinchben?, che chiye. Cyja'tzun in tma'n Kman cyja': 
¿Myapetzun ba'n in tbincha'n nyole teju xjal in bet tuj tumel? 

8Ma jaw cyi'n cyibe tu'n cyk'ojine cyi'j ke xjal etzan wu'ne, ex nne'l cyi'ne aju 
xbalun wi'yilxix toc cyi'j ke xjal in che ul meltz'aj tuj k'oj oc matok in che ximan 
ti'j ka otok che clet. 

9In che etz cylajo'ne ke xu'j tuj cyja, aju nim in che tzalaj ti'j, ex te jumajx ma tz'el 
cyi'ne ncy'iwbile cyibaj cyal. 

10Che we'ctze ex che bete, porque aju lugar lu mya te ojlabl ex ma baj tz'ilix tu'n 
mya ba'n, cyja'tzun te jumajx ma baj naj. 

11Ka at jun ma cub t-ximan tu'n tnic'an yol ex ka ma tma: In chin k'mane tkanil 
jlu: Ctel nim vin ex nim k'e'n te cyc'aye, ka chi, atzunju xjal tu'nx nno'c tk'on tib 
te nsanjele ex mas in che tzalaj xjal ti'j, chi Kman. 

Tzaj ttziyan Dios tu'n cyclet ke xjal etzan tu'n 

12Che oquel nchmo'ne cycyakile akeye tiyjil Jacob, ex che tzajel wi'ne ke cab oxtl 
aj Israel ma che cyaj ten. Che oquel nchmo'ne ic tza'n in che oc chmet ẍne'l tuj 
cype'n, ex ic tza'n txkan ẍne'l tuj cojbil, ex nim che k'ajtel tu'nju nimxix cybet, chi 
Dios. 

13Ate Dios cbel nej cywitz te jakol cybe, atzun cye che oquel lpe' ti'j ex che eletz 
ttzi tpwertil tnam. Ate Kman c'oquel te cyrey, ex cbel nej cywitz cycyakil. 

Miqueas 3 

Cyuwxix jun yol tzaj k'ma'n cye ke cawil mya ba'n 

1Ax icx xi nma'ntle: Cybintze ja'lo akeye cawil ex nejenel cyxol aj Israel: 
¿Myapetzun il ti'j tu'n tel cynic'e ti'j tu'n tbinchet aju tz'aklxix cyu'ne ic tza'nx in 
tma'n ley? 

2Atzun cyeye nne'l cyic'une ju ba'n ex in che tzalaje ti'j ju mya ba'n; ic in che oc 
cyk'o'ne ke xjal etzan wu'ne ic tza'n ke ẍne'l bi'x nne'l cytz'umal ex bi'x nne'l baj 
cychibjal ti'j cybakil. 

3Ic in che tenba ke xjal cyu'ne, akeju etzan wu'ne, ic tza'n in tenba jun ẍne'l tu'n 
jun txcup te tjak' c'ul, itz'x in xi tchyo'n, nne'l ti'n ttz'umal ex bi'x in baj tpa'n 
tbakil; icxtzun cyeye nno'c cyk'o'ne ke xjal etzan wu'ne ic tza'n chibj tu'n t-xi' tuj 
c'il. 

4Tzul tk'ijlalil tu'n cyoc tene txoquil ti'j Kman, pero mlay che tzaj tzak'we'ne tu'n. 
Tuj tk'ijlalil lu, cbel tewan tib cywitze tu'n tlaj mya ba'n ma bant cyu'ne. 

5Ke xjal etzan wu'ne in che el txalpuj ti'j ju be ba'n, tu'n cylaj keju nno'c cyk'on 
cyib te nsanjele in che sbun cye, in cyma'n cye ke xjal in tzaj cyk'o'n cywa: Mi'n 
baj cyc'u'je, che tele tuj txubtxaj, che chi; atzun cye keju minti' in che tzaj k'onte 
cywa in xi cyma'n cyja': Tzul tk'oj Dios cyi'je, che chi. Cyja'tzun chi Kman, in 
tma'n cye keju nno'c cyk'on cyib te t-sanjel: 

6Mlayx tzaj yec'un jun yol cyeye ic tza'n tuj witzic' konic'an, ex mlay tzaj k'ma'ntl 
jun ti'xti cyeye tuj klolj ti'j alcye tzul te tibajxi, porque ch'ix tbaj tuj cyk'ije ex tzul 
klolj cyibaje. 

7Te jumajx cbel cych'ixwi ke xjal ba'n che nabin ex keju ba'n che k'ijin. Cycyakil 
mi'n che k'ajt tu'nju minti' tzak'webl tu'n Dios. 

8Atzun weye ma nc'ame nim wipumale tu'n T-xew Kman, ex nne'l nnic'e ti'j alcye 
ju tz'aklxix in tma'n Dios tu'n tbant cyu'n xjal, ex cyuw nc'u'je tu'n toc nma'ne 
tibaj cywitz aj Israel ka miban che bin ex tu'n toc nma'ne aju cyil. 

9Cybintze jlu ja'lo akeye cawil ex nejenel cyxol aj Israel, akeye mi'n cyaje tu'n 
cybinchante ju tz'aklxix ex in baj cyẍocsa'ne tcyakil aju tuj tumel ta', 

10in baj cyyajla'ne ke xjal ex nne'l cyi'ne chojenj cye nokx gan, tu'n tjaw 
cybincha'ne tnam Jerusalén aju tcub twi witz Sión. 

11Ke jwes tuj tnam in xi cybincha'n cyi'j xjal nok tu'n pwak, ke pal in cyk'o'n 
xnak'tzbil ti'j ley ax nok tu'n pwak, ex keju nno'c cyk'on cyib te nsanjele in che 
k'ijin nok tu'n pwak; tuj cywitz ke jlu ka a Kman onil cye, ex in cyma'n: A Kman 
at kuc'il, misicyer jun mya ba'n jacu tzaj ki'j, che chi. 

12Tu'ntzun jlu, nok tu'n cylaje cbel xitj tnam Jerusalén aju tcubsa'n twi witz Sión; 
nok ttx'akan cyjel buye' ex cbajel ch'oquet ic tza'n jun cojbil. Aju witz jatum 
tcubsa'n tja Dios, ctzajel ch'iy c'ul tuj. 

Miqueas 4 

A Kman c'oquel te cawil tu'n cyten xjal tuj txubtxaj 

Isaías 2.2-4 

1Tuj bajsbil tk'ijlalil cyjel k'ukba'n ju witz jatum tcubsa'n tja Kman, atzunju witz 
lu mas ma' twa'l; mas ma' twa'l cywitz ke mastl witz, ex cycyakil ke tnam che ul 
twi'. 

2Nimcu cyajlal nasyon che ul ex oc cyma': Cytzaje, ko jax twi' ju witz etzan tu'n 
Kman, tuj tja Tdios Jacob, tu'ntzun ttzaj tyec'un ke aju tbe ex tu'n kbet tuj, che 
chilo. Porque atzun ctzajel tk'o'n Kman xnak'tzbil tuj tnam Sión, ex tuj Jerusalén 
ctzajel tma'n tyol. 

3Che oquel ke nasyon tuj xjel tu'n Kman, ex cxel tbincha'n cyi'j nimcu nasyon 
nimxix cyipun, keju nikayin ate' ex keju najchak ate', akeju in che k'ojin cyxolx. 
Cbajel cybincha'n ke cyspad tu'n cyoc te cypunt ex ke cylans tu'n cyoc te jobl 
triw. Mi jun tnam tu'n ttzaj ti'n juntl maj ke t-spad tu'n tk'ojin ti'j juntl, ex mlay 
cyc'am mastl xnak'tzbil tu'n cyk'ojin. 

4Cycyakil xjal che ank'il minti'tl cyxobil, ex teylex te junjun c'ojlal tjak' t-xlecumal 
tkan t-uva ex tkan t-higo. Acu Kman aju Tajaw Tcyakil in k'mante jlu. 

5Masque in che niman ke mastl tnam cye ke cydios, atzun ke, te jumajx ko nimal 
te Kman aju Kdios. 

Ke xjal etzan tu'n Kman che cletel tu'n 

6A Kman in k'mante jlu: Tuj tk'ijlalil tzul che oquel nchmo'ne ke xjal etzan wu'ne, 
akeju tcub cycastiw wu'ne nej, tuj bis ate' ex otok che baj sputj. 

7Cyi'j ke jlu, ex cyi'j keju otok che cyaj ank'in, wu'ne cbantel jun nasyon at tipun. 
Akine chin cawil cyibaj ke xjal etzan wu'ne max twi witz Sión, te ja'lo ex te 
jumajx. 

8Atzun teya tnam Jerusalén, ic ttena ic tza'n jun ja ma' twa'l te cycolbil cyib aj 
Sión, c'oquela te jun nintz tnam tu'n tten juntl maj rey tuja, ex c'oquela ma' 
toclena ic tza'nx nej, chi Kman. 

9Atzun ja'lo, ¿Tiku'n in che sch'ine ic tza'n jun xu'j cyja' tul itz'j tal? ¿Minti'petzun 
rey at cyxole? ¿Mapetzun che cyim ke k'ol cynable? 

10Akeye aj Sión, cyẍoquin baj cyi'je ex cyjaw sch'ine tu'n ta'w c'ixc'oj ic tza'n jun 
xu'j in jaw sch'in tu'n ta'w oc nnu'l itz'j tal, porque che elexe tuj cytanmiye ex 
cucx che tele tuj cojbil, ex max che pole tuj Babilonia. Atzun che cletele tu'n Kman 
ex che colpetele tu'n tuj cyk'ab aj k'oj cyi'je. 

11Atzun ja'lo, nimcu nasyon ma baj cychmon cyib tu'n cyk'ojin cyi'je ex in 
cyma'n: Ocxix ko tzalajel oc kque'yinte oc tcub xitj tnam Jerusalén, che chi. 

12Pero akeju nasyon lu minti' ba'n cyu'n alcyeju t-ximbetz Dios ex alcye ximamaj 
tu'n tbant tu'n; minti' ba'n cyu'n ma che oc chmo'n tu'n Kman ic tza'n in baj 
chmet triw tuj pe'n tu'n tel ttxc'omil. 

13Chi Kman in tma'n: Akeye aj Sión chux keye ex cywaban baje ke nasyon, ic tza'n 
jun tor in baj twaban triw tu'n tel ttxc'omil, porque cxel nk'o'ne cyipune ic tza'n 
tipun jun tor mer c'uxbil tcach, ex mer k'an c'uxbil t-xpac'il tkan, ex cbajel 
cypaẍu'ne nimcu tnam. C'elel cyi'ne cyk'inumabl, aju el cyi'n cye mastl xjal, ex 
c'elel cypa'ne tu'n tajben te weye, porque akine Tajaw Tcyakil twitz tx'otx', chi 
Dios. 

Miqueas 5 



1598 

 

 
Mam del Norte 

© 1993 Sociedades Bíblicas Unidas. 
  

 

 

Tzul tk'o'n Dios jun cawil tu'n tten cyxol aj Israel 

1Atzun ja'lo, akeye aj Jerusalén cybincham cytene tu'n cyclonte cyibe, porque ma 
baj cytxolban cyib aj k'oj ki'j, ex tu'n tze' c'oquel cyjato'n tk'o'tx aju nejenel cye 
aj Israel. 

2Chi Kman in tma'n cyja': Atzun teya tnam Belén Efrata, masque tal ch'ina cyxol 
mastl tnam tuj Judá, pero tuja tzul itz'j wu'ne jun cawil cyibaj aj Israel, aju atxix 
ojtxi ttzajlen xe't t-xe'chel, chi Kman. 

3Pero che cyjel tcolin Kman ke xjal etzan tu'n, ocxi tul itz'j tal ju xu'j in ayon ti'j 
tu'n tul itz'j. Atzun ke terman otok che pon k'i'n tuj juntl tnam najchak c'oquel 
cychmon cyib juntl maj cyuc'il aj Israel. 

4Octzun tul, cpastoril cyi'j ke xjal etzan tu'n, nok tu'n tipumal ex tajwalil Kman 
aju Tdios, ex ke xjal che ank'il tuj txubtxaj, porque cjawil nimsa'n Kman tuj 
tcyakil twitz tx'otx'. 

5Ex tu'n che cyjel ten xjal tuj txubtxaj. Oc tcub ti'j ktanmi cyu'n aj Asiria ex oc 
cyocx cyuj ke nmak ja te kcolbil kib, che xel ksama'n wuk nejenel ex wajxak xjal 
ma' cyoclen tu'n cyxi' k'ojlel cyi'j. 

6Atzun ke jlu che cawil tuj tnam Asiria, aju ttanmi Nimrod, cbel cyi'j aj Asiria 
cyu'n tu'n spad, ex ko cletel cyu'n tuj cyk'ab aj Asiria, akeju otok che octz tuj 
tmojonil ktx'otx' tu'n cyk'ojin ki'j. 

7Ke tiyjil Jacob che cyjel ank'in cyxol nimcu nasyon, che oquel te jun cy'iwbil ic 
tza'n tk'ab che'w in tzaj t-sama'n Kman, ex ic tza'n jbal in cub tibaj c'ul, mya tu'n 
jun xjal in tzaj t-sama'n. 

8Ex ke tiyjil Jacob che cyjel ank'in cyxol nimcu nasyon, che oquel ic tza'n jun 
balun cyxol ke txcup te tjak' c'ul, ex ic tza'n jun balun cyxol txkan ẍne'l oc toc noj 
cyi'j, in xi t'icpaj cyi'j ex bi'x in che baj ttzakun ex mi jun in tzokpaj. 

9Cyja'xtzun che oquel tzokpaj aj Israel cyi'j cycyakil aj k'oj cyi'j ex che najel cyu'n. 

10Chi Kman in tma'n cyja': Tuj tk'ijlalil tzul, che najel ke cycheje wu'ne ex bi'x che 
bajel xitj cycarwaje in che ajben tuj k'oj; 

11che bajel nxitune ke cytanmiye ex ke nmak ja in che ajben te cycolbil cyibe; 

12wu'ne che bajel naj ke aj cy'a' ate' cyxole ex mlay che tentl aj k'ij cyxole; 

13cbajel nbuchine ke tilbilal in che c'ulune cywitz, cyuc'ix ke abj in che oc 
cydiosine, ex mi'ntltzun che c'ulune cywitz ke dios cyu'nxe e bant. 

14Che jawitz nbako'ne ke tilbilal Asera aju nno'c cydiosine, ex jumajx che bajel 
naj ke cytanmiye wu'ne. 

15Tuc'il nim ntx'u'jile c'oquel t-xel wu'ne cyi'j ke nasyon minti' xi cyniman nyole, 
chi Kman. 

Miqueas 6 

Aju tk'oj Dios cyi'j aj Israel 

1Cybintze ja'lo aju in tma'n Kman, chi cyja': Che we'ctze ex cychic'bantze aju 
cycolbil cyibe cywitz ke nmak witz, ex e tjaw tk'ajk'ajel cywi'ye tu'ntzun cybinte 
ke tal witz. 

2Cybintze, akeye nmak witz ex tk'ukbil tx'otx' cyuwxix tten: Ke xjal etzan tu'n 
Kman che oquel tuj xjel tu'n ti'j cybinchben ex c'oquel ten xtisil cyi'j aj Israel. 

3Chi Kman in tma'n cyja': Akeye xjal etzan wu'ne, ¿Alcye mya ba'n ma nbinchaye 
cyi'je ex ka alcye mya ba'n ma tz'e'le tuj cywitze? Chin cytzak'wentze. 

4Akine etz k'inte cyeye tuj Ejipt tu'n mi'n cytentle te cymajen, ex xi nsama'ne 
Moisés, Aarón ex Mariy te ẍaklul cyeye. 

5Akeye xjal etzan wu'ne, cyna'ntze ja'lo aju cub t-ximan Balac tu'n tbant cyi'je, 
aju cyrey aj Moab, ex cyna'ntze alcyeju tzak'webl tzaj k'o'n te tu'n Balaam aju 
tcy'ajal Beor. Cyna'ntze tej tcub be cyu'ne tuj lugar Sitim tu'n cypone tuj Gilgal, 
tu'ntzun tel cynic'e ti'j ju xtalbil o nbinchaye cyeye, chi Kman. 

Aju taj Kman tu'n tbant cyu'n xjal 

6¿Alcye tumel tu'n ncub tene c'ulul twitz Kman aju Dios ma'xix toclen? ¿Ba'npe 
tu'n ncub tene c'ulul twitz tuc'il jun tal wacẍ te jun abk'i, tu'n tcub nbyo'ne ex 
tu'n tcub npatune te jun oyaj te Kman? 

7¿Jacupe tzalaj Kman ti'j ka ma txi nk'o'ne jun mil ẍne'l te jun oyaj te ex ka ma 
cub nk'o'ne nimxix chibj aseyt twitz? ¿Cxelpe nk'o'ne nej nc'wa'le te chojbil teju 
mya ba'n in bant wu'ne ex ju wile? Mi'n. 

8Aya xjal, o tma Kman teya alcyeju ba'n ex alcye taj tu'n tbinchanteya: Taj Kman 
tu'n tbinchanteya aju tz'aklxix ex tu'n tten tc'ujlalila ti'j juntl ex tu'n tcub tmansin 
tiba twitz ju Tdiosa. 

9Ate Kman in txocon cyi'j ke xjal ate' tuj tnam, ex aju xjal in xob twitz, at tnabl. 
Cyk'ontz cywi'ye ti'j castiw ex ti'j ju in cub k'onte castiw. 

10Tuj tja xjal binchal mya ba'n at k'inumabl mya tuj tumel in cambet, ex at malbil 
mya tz'akl; ake jlu ic'un wu'ne. 

11¿Tza'n tten tu'n tcub nnajsa'ne til ju xjal in che ajben ke balans ex ke marc mya 
tz'akl tu'n? 

12Ke k'inun ate' tuj tnam lu, cycyakil in che yajlan cyi'j ke meba, ex cycyakil ke 
xjal najlke tuj, puro nic'al yol ke ex sbul ke. 

13Cyja'tzun cbel nk'o'ne cycastiwoye; che najele wu'ne tu'n tlaj cyile. 

14Che wa'le, pero mlay noj cyc'u'je, nok o'cx cucx che apale we'yaj; cjawil 
cychmo'ne cywaye, pero mlay cyaj clet ch'in cyu'ne, ex katzun at ch'in ma cyaj 
clet cyu'ne, cxel nk'o'ne cye keju che ul k'ojlel cyi'je. 

15Che awale, pero mlay jaw cychmo'ne twitz cyawale; c'elex cyche'ne twitz olivo, 
pero mlay che nic'bene ti'j ju aseyt c'elel ti'j; c'elel cyyatz'o'ne ta'l twitz uva, pero 
mlay che c'ane ti'j ta'l. 

16Porque ma che'x lpe'ye cyi'j tmandamyent rey Omri ex ti'j tcyakilju o cybincha 
keju ate' tuj tja rey Acab, ex ma cybinchaye aju cye o bant cyu'n. Cyja'tzun cxel 
nk'o'ne ambil tu'n cynaje ex tu'n cyoc xmayin keju najl tuj tnam ex che elel ic'une 
cyu'n mastl tnam. 

Miqueas 7 

Aju mya ba'n cybincha aj Israel 

1Bec'bil nwitze, ic kine ic tza'n jun xjal in xi' sucwil tjawlenxi baj twitz awal; 
minti'tl in cnet twitz uva tu'n ex mi twitz higo aju tajtok tu'n tlo'n ti'j. 

2Twitz tx'otx' minti'tl jun xjal ba'n niman Dios ex minti' jun xjal tz'aklxix; 
cycyakil in che ayon ti'j tu'n cyoc ten byol cye xjal; cywitzx cyib in baj cyc'obin 
cyib. 

3At cynabl tu'n tbant mya ba'n cyu'n; ke nejenel nne'l cykanin pwak cyi'j xjal, ke 
jwes in xi cyc'mo'n cyoyaj xjal nok tu'n mi'n tcub cysentens ke xjal at cyil, ke xjal 
ma' cyoclen in cyma'n nok alcye cyajbil tu'n tbant ex in moje' cyyol cyxolx ti'j 
alcye tu'n tbant cyu'n. 

4Aju xjal mas ba'n nne'la tuj cywitz cyxolx, ic tten ic tza'n jun ch'i'x minti' tajben, 
ex aju xjal tz'aklxix nne'la tuj cywitz cyxolx, ic tten ic tza'n jun ch'i'x c'ul. Pero 
tzul tk'ijlalil tu'n tcub cycastiw, ic tza'n tzaj cyma'n ke xk'ukil akeju t-sanjel Dios; 
cjawiltzun naj cynabl. 

5Mi'n txi tnimana tyol tvesina; mi'n tz'oc ke' tc'u'ja ti'j jun tamiwoya; ax icx ten 
tcwenta ti'j alcye yol cxel tma'na te t-xu'jila aju c'ujla'n tu'na. 

6Porque in che el ic'un ke mambaj cyu'nx cycy'ajal ex in che oc ten ke txin k'ojlel 
ti'jx cytxu', ke txin alibaj in che oc ten k'ojlel ti'j xu'j cylib, ex ke aj k'oj ti'j jun xjal, 
ax keju ate' tuj tja. 

7Atzun weye, chin ayole ti'j Kman; c'oquel ke' nc'u'je ti'j Dios aju Clol weye, 
porque chin tzajel bi'ne tu'n. 

Che cletel aj Israel tu'n Dios 

8Akeye aj k'oj ki'je, mi'n che tzalaje tu'nju mya ba'n ma tzaj ki'je; masque ma ko 
cub tz'ake, pero ko jawil we'ye; masque txolin ki'je tu'n klolj, pero ate Kman 
spic'un keye. 

9Ma ko binchane il twitz Kman, tu'ntzun jlu c'ic'ex tk'oj ku'ne acux nnu'l colol 
ki'je ex acux in bant ki'je tu'n. Ko xel k'i'ne tu'n Kman tuj spic'un ex oc kila'ye oc 
tcub cyi'j aj k'oj ki'je tu'n. 

10Ax icx c'oquel cyque'yin ke aj k'oj ki'je, ex tu'ntzun jlu ctzajel cych'ixwi keju o 
che k'mante keye cyja': ¿Jatumtzun ta' Cydiose? Che chi. Atzun ja'lo c'oquel 
kque'yine oc cybaj waban ic tza'n xok'l tcub cyuj cay. 

11Akeye aj Jerusalén, lu tzul k'ij tu'n cyjaw binchet juntl maj ke muro ate'c ti'jele 
cytanmiye ex c'elel lak'e' tmojonil cytanmiye. 

12Tuj tk'ijlalil lu, tuj tcyakil part che ul ke xjal tuc'ila; che tzajelx tuj Asiria ex cpol 
baj max tuj Ejipt, che tzajelx tuj Ejipt ex cpol baj max ttzi nima Éufrates; che 
tzajelx cytzi'yile mar ex cywi'yile witz. 

13C'oquel twitz tx'otx' te tzkij tx'otx' tu'n cylaj keju najlke twitz, tu'n tlaj mya ba'n 
otok cybincha. 

14Nman, che tcwentin oca ke xjal etzan tu'na, ic tza'n nno'c tcwentin pastor ke t-
ẍne'l akeju najl tjak' c'ul o'cx cye, txolin cyi'j tu'n tx'otx' tbanilxix. K'inxa ke tuj 
tx'otx' Basán ex Galaad jatum at cywabl, ic tza'n tuj tk'ijlalil ojtxi. 

15Binchama ke binchben nim cyipumal, tu'ntzun toc cyque'yin ic tza'n tej cyetz 
ti'na tuj Ejipt. 

16Ax icx c'oquel cyque'yin ke txkantl nasyon, ex ctzajel cych'ixwi ti'j cye 
cyipumal. Che oquel ic tza'n jun xjal men ex chquin twi'. 

17Che bel mutze' tuj kuk ic tza'n lobaj ex ic tza'n ke mastl jil in xi cyjaku'n cyc'u'j 
twitz tx'otx', in che lu'lun oc cyetz cyuj ja ma' cywa'l te cycolbil cyib ex tuc'il 
nimxix cyxobil che ul tuc'il Kman Dios. 

In cub tnajsa'n Dios cyil ke xjal etzan tu'n. 

18Minti' juntl Dios at ic tza'n teya porque in cub tnajsa'na aju mya ba'n in 
cybincha'n ke xjal etzan tu'na, akeju o che cyaj ank'in, ex nnic' tna'l cyil tu'na, in 
tzaj tyec'una tc'ujlalila keye, ex mya cucx in ten tk'oja te jumajx. 

19Ctzajel k'ak'an juntl maj tc'u'ja ki'je ex cbelex tmaku'na kbinchbene mya ba'n. 
Cbelex t-xo'na tcyakil kile max t-xe'pun mar. 

20Cjapunel tu'na aju tyola ex tc'ujlalila, aju tzaj ttziyana atxix ojtxi cye ke 
kxe'chele Abraham ex Jacob. 

Nahúm 

Nahúm 1 

Aju tk'oj Dios ti'j tnam Nínive 

1Atzun tkanil lu tzaj tma'n Dios te Nahum aju aj Elcos. Aju tkanil lu ti'j tnam 
Nínive. 

2Tocxix twitz Kman ti'j tcyakil ex nna'j tk'o'n t-xel mya ba'n. Nna'j tk'o'n t-xel 
mya ba'n cye keju in jaw cyi'n cyib ti'j ex at-xix tk'oj, ex in tzaj tk'oj cyi'j ke aj k'oj 
ti'j. 

3Yaj in tzaj tk'oj Kman ex at nimxix tipumal, mlay tzic'x ti'j tu'n mi'n tcub tcastiw 
xjal at til. In bet Kman tuj cyk'ik' jbal ex xcyakinpaẍ, ex aju muj, atzun kuk in jaw 
cyu'n tkan. 

4In xi tmayo'n aju mar ex bi'x in tzkij tu'n, ex in che tzkij cycyakil ke nima tu'n. 
Ke cojbil tuj tx'otx' Basán ex tuj Carmelo in che tzkij, ax icx in che tzkij ke bech 
ate' tuj Líbano. 

5Ke nmak witz in che jaw lu'lun twitz, ex ke tal witz in che cub ulj twitz. Oc 
tyec'unte tib, in tzaj lu'lun tcyakil tx'otx' ex cyuc'ix keju najlke twitz. 

6¿Alcye jun jacu cub we' twitz oc ttzaj tk'oj? ¿Alcye jun jacu tzic'x tu'n aju tk'oj? 
In tzaj nim ttx'u'jil ic tza'n k'ak', ex tu'n in che cub pax ke pic. 

7Ba'nte Kman; ate jun colbil tuj tk'ijlalil xobajil, cwentin tu'n keju k'ukl cyc'u'j 
ti'j. 

8Atzun keju in jaw cyi'n cyib ti'j che najel tu'n, ic tza'n in naj tcyakil tu'n jun nima 
otok ch'iy wen, ex ke aj k'oj ti'j che xel tlajo'n tuj klolj. 

9¿Tiku'n in che ximane tu'n cyk'ojine ti'j Kman? Che najele tu'n te jumajx, mya il 
ti'j tu'n tcub cab maj cycastiwoye tu'n. 

10Masque ic cyten ic tza'n ch'i'x t-sacun tib, ex masque chyomni cywi' tu'n k'e'n, 
che bajel tz'e'y te jumajx mer ic tza'n tzkij ch'im. 

11Aya tnam Nínive, tuja etz aju xjal cub ximante tu'n tbinchante mya ba'n ti'j 
Kman; jun xjal k'ol nabl jumajx mya ba'n. 

12Tu'ntzun jlu in tma'n Kman cye ke xjal etzan tu'n: Masque nimxix cybaj ke aj 
Asiria ex nimxix cyipun, pero at jun k'ij che bel byo'n ex che najel. Wu'ne ma che 
c'ixbisanjtze, pero ja'lo ya mlay che oc nc'ixbisa'ntle. 

13Cbajel npaẍu'ne aju yuw tcub cyibaje ex che bel ntzakine ke caden toc cyi'je, 
chi Kman. 

14Atzun cyeye aj Nínive, ma tma Kman cyi'je cyja': Mlay che tentl ke cyiyjile tu'n 
cucx ttzaj na'n cybiye; cbel nxitune tcyakil wik tilbilal ate' tuj tja cydiose, ex 
atzun che belex nmaku'ne ma chixin, porque jumajx mya ba'n keye. 

Tkanil tu'n tnaj tnam Nínive 

15Cyque'yinxe cywi' ke witz, lu sanjel tzul k'olte tkanil ba'n te colpibl cyeye. 
Akeye aj Judá, cyic'sa'n cube ke nink'ij; japunx cyu'ne aju o txi cytziyane te Dios. 
Ke xjal mya ba'n mlay che ultl k'ojlel cyi'je; ma che naj te jumajx. 

Nahúm 2 

1Akeye aj Nínive, aju xitul cyeye lu tzul cyi'je. Cyk'on cube ke xk'ukil tuj ja te 
cycolbil cyibe. Cyxk'ukin oque be. Cyk'onc cyspadiye cyc'u'je. Cyk'oncxix 
cyipune wen. 

2Porque che jawil nimsa'n juntl maj ke tiyjil Jacob tu'n Kman, che jawil nimsa'n 
ke aj Israel ic tza'n nej tej na'nxtok tel k'i'n aju at cye, ex na'nxtok cycyaj k'o'n ic 
tza'n tkan uva otok tz'el jetz'j tk'ab. 

3Cyak que'yin ju makbil k'i'n cyu'n ke xinak cyuw cyc'u'j tuj k'oj, ex cyak que'yin 
cyxbalun ke soldad. Banin cyten tu'n cyk'ojin. In che txilc'aj cycarwaj; in 
meltz'aje' cyspad. 

4In che lipan ke carwaj tuc'il cytx'u'jil cyuj cay, in che'x tuj jun pac' plas ex in che 
aj tuj juntl pac', ic cyten ic tza'n jun ttxan tzaj in c'ant, in che bet ic tza'n xle'laj 
cya'j. 

5In che tzaj ttxco'n rey ke xjal at cyoclen ttxlaj, ex atzun cye in che jaw tolj oc cyxi 
lipan tu'n cypon jatum ta' muro ex jatum ta' lugar banimaj tu'n toc cyclon cyib 
ti'j. 

6In che jaket ke makbil nima, ex aju tja rey in cub tilj. 

7In xi k'i'n t-xu'jil rey pres cyuc'ix ke tmajen xu'j; in che ok' ic tza'n ke paloma ex 
nno'c cyk'ajtza'n ttzi cyxu'c tu'n bis. 

8Ic tza'n a' nne'tz kojl otok pax makbil te, ictzun tten in che el ok ke xjal najlke 
tuj tnam Nínive. Che we'cuye, cyajtz meltz'aje juntl maj, che chi xjal in xi cyma'n 
cye, pero mi jun nna'jtz meltz'aj. 

9Cyelk'anxe sak pwak. Cyelk'anxe k'an pwak. Nimxix tk'inumabl tnam Nínive at. 
Nimxix txcaj ti'xti wi'yilxix chmo'maj cyu'n. 

10Ma cub xitj tnam Nínive, ma txi k'i'n tcyakilju at tuj, minti' xjal ma cyaj ten tuj. 
Ma baj tipun cyanmi ke xjal tu'n cyxobil, in che lu'lun cykan, cycyakil minti'tl 
cyipun ex spelin ma tz'oc cywitz tu'n cyxobil. 

11¿Ti ma baj ti'j tnam Nínive aju ictok tten ic tza'n cyjul balun, ex ti ma baj ti'j cyja 
ke tal tman balun jatum in che ojlantok ke tman balun ex ke ttxu balun cyuc'ix 
ke cyal, ex mi a'ltok jun nno'c sec'punte cye? 

12In che cub tbyo'ntok balun ke tcanb te cychi' ke ttxu balun ex ke tal tman balun, 
ex nojnitok ke tjul tu'n tcanb. 

Naj tnam Nínive te jumajx 

13Ate Kman aju Tajaw Tcyakil chi in tma'n cyja': Lu kine in chin k'ojin ti'ja; che 
bel npatune ke tcarwaja in che ajben tuj k'oj ex cjawil cysibel; che bel nbyo'ne 
ke tal tman balun ate' tuja ex mlay tz'etz telk'a'ntla ke k'inumabl at cyuj mastl 
nasyon ex mlay binjtz juntl maj tk'ajk'ajel cywi' ke t-sanjela. 

Nahúm 3 

1Ay bec'bil twitza tnam Nínive, porque nim xjal o che cub tbyo'na, nojni tuja tu'n 
nic'aj yol ex cyu'n byol xjal; nimxix wen o tz'elk'ana. 

2Binxa tk'ajk'ajel asyal ex cyk'ajk'ajel ke rwed, tuc'ix tk'ajk'ajel cykan chej in che 
lipan, jawo'n ke carwaj cyu'n. 

3Ke xjal cyjax cyibaj ke chej in che oc tzokpaj ti'j tnam. In che txilc'aj ke spad ex 
ke lans. Nimcu xjal ikan ẍil cyu'n, ex buyl cub cyximlal cyimni. Aju cyximlal ke 
cyimni mlay bant cyajlanjtz; in che jaw tolj ke xjal cyi'j. 

4Tcyakil jlu ma tzaj ti'j tnam Nínive tu'n tlaj ic oc ic tza'n jun xu'j jawni twitz 
cyuc'il xinak, tbanilxix que'yin ex mejor xmoxin, xnak'tzamaj tu'n tcy'a'n; tu'nju 
tyaẍben ex tu'nju ba'n cy'a'n ma che cub t-sbu'n ke tnam ex ke nasyon. 

5Ate Kman aju Tajaw Tcyakil chi in tma'n cyja': Lu kine in chin k'ojin ti'ja: Cbel 
nim tch'ixwiya wu'ne cywitz ke nasyon ex ke cawbil, ic tza'n in tzaj tch'ixwi jun 
xu'j ka ma tz'el k'i'n t-xbalun cywitz xjal. 

6Cxel nxo'ne ttz'ilil ti'ja; cbel nk'o'ne tch'ixwiya, ex che labil xjal ti'ja. 

7Cycyakil keju che oquel que'yinte teya che elel ok ti'ja ex oc cyma' cyja': Ma cub 
xitj tnam Nínive. ¿Alcye ctzajel tz'e'y tc'u'j ti'j? ¿Jatum ctzajel jun k'ukbalte tc'u'j? 
Che chilo. 

8¿Maspetzun mejor teya twitz tnam Tebas aju tcubtok ttzi nima Nilo, aju 
camunintok ti'jele tu'n nimcu a' toctok ju nima te tcolbil tib, mer ic tza'n tapayi'n 
ti'j tu'n nima? 

9Ke aj Etiopía cyuc'ix ke aj Ejipt, atzun ke e k'onte tipumal nimxix; ke aj Fut ex 
ke aj Libia, atzun ke onil te. 

10Masque icju, pero e je'x k'i'n pres ke xjal najl ke tuj tnam Tebas, e cub pach'u'n 
ke tal c'wa'l cyuj cyscyin cay; jaw swert cyi'j ke xjal ma' cyoclen ex e baj c'alo'n 
ke nejenel cye tu'n caden. 

11Ax icx teya cxel k'o'n k'e'n teya tu'n tchyo'n twi'ya ex cxel tewan tiba; ax icx 
cjyola ti'j jun lugar te colbil tiba tu'n cylaj ke aj k'oj ti'ja. 

12Cycyakil ke lugar te colbil tiba ic cyten ic tza'n ke tkan higo nojni cyi'j tu'n twitz, 
jurat nnu'l tk'ij; ka ma che'x yucun in tzaj tzak twitz tuj ttzi ju cxel lo'nte cye. 

13Ke t-soldadiya mer ic tza'n xu'j ke minti' cyipun; ma che jaket ke tlamel 
ttanmiya cywitz ke aj k'oj ti'ja ex ma che baj tz'e'y tu'n k'ak' ke t-xtocal tlamela. 

14Chmon baja a' tu'ntzun twe'ya cywitz ke aj k'oj ma baj cytxolban cyib ti'jela; 
cyuwsan baja ke ja te colbil tiba. K'oncx tiba tuj xok'l, waban baja ju xcab tx'otx', 
tzyuma molt tu'n tbant lagriy. 

15Atzun cbajel tz'e'ya tu'n k'ak' ex cnajela te jumajx tu'n spad, ic tza'n in baj naj 
awal cyu'n ẍplon, cyja'tzun chmet-x cybaje ic tza'n ke ẍplon. 

16Chmet-xix nim cybaj ke comersyant ate' tuja, mer ic tza'n ke che'w ate' twitz 
cya'j. Mer ic tza'n ẍplon ke, in baj tcyakil cyu'n ex in che ic'tzun. 

17Ke xk'ukil teya ic cyten ic tza'n ẍplon ex ke nejenel teya ic cyten ic tza'n txkan 
ẍplon in che oc we' cywitz ke tapya tuj tk'ijlalil che'w; octzun tjawil k'ij in che 
ic'tzun ex mi jun ba'n tu'n tza'n in che'x. 

18Aya rey te Asiria, ma che cyim ke cwentil t-xjalila. Ax icx ma che cyim ke xjal at 
cyoclen ttxlaja, cysputin cyib ke t-xjalila cywi witz ex mi a'l jun ba'n toc chmonte 
cye. 

19Minti' k'anbil ti'j xitbil teya; minti' k'anbil ti'j ẍil toc ti'ja. Cycyakil ke xjal in 
cybi'n aju ma tzaj ti'ja in tz'ajin cyk'ab tu'n tzalajbil tu'nju cycyakil o che c'ixbi 
tu'n nim mya ba'n o tbinchaya. 

Habacuc 

Habacuc 1 

Cyuw yolin Habacuc tu'n tlaj nim mya ba'n in binchanjtztok 

1Atzun yol lu tzaj tma'n Kman te Habacuc aju t-sanjel. 

2Nman, ¿Jte' maj chin kanile onbil teya ex minti' in chin tzaj tbi'na? ¿Jte' maj chin 
cubsale twitza tu'n tlaj cytx'u'jil xjal ex minti' in tzaja colpil keye? 

3¿Tiku'n taja tu'n tic' nwitze ti'j yajbil ex mya ba'n in cybincha'n xjal? Nwitze in 
tzaj nim cytx'u'jil xjal ex nim xitbil cyxol; tuj tcyakil part in baj cyic'len cyib xjal 
ex in che k'ojin. 

4Ya minti'tl in ajben ley cye ex minti' in xi bincha'n cyi'j xjal tuj tumel; aju xjal 
mya ba'n nno'c ten yajlal ti'j ju xjal ba'n, ex tu'ntzun jlu in baj cytzacun ju ley. 

Aju tzak'webl tu'n Kman Dios 

5Chitzun Kman cyja': Cyque'yinxe ke nasyon ate' cytxlaje; cyque'yinxe ke ex tzajx 
nim tchiylal cyi'je. Ch'ix woc tene binchal jun ti'xti aju mlay txi cyocsla'ne ka at 
jun ma tzaj k'mante cyeye. 

6Che tzajel wi'ne ke aj Babilonia k'ojlel cyi'je, akeju jawni cywitz ex nok banin 
cyten tu'n cyxi' k'ojlel tuj tcyakil twitz tx'otx' tu'ntzun cyoc te tajwil ke tx'otx' 
mya cye. 

7Jawni che xobtzan ex xobajilxix ke, minti' tchiylal mastl ley tuj cywitz, o'cx aju 
cye cyley, ex cyu'nx nno'c cyk'o'n cyoclen. 

8Mas cyuw che ojkelan ke cychej cywitz ke tigre ex mas jurat in tzyet cycanb 
cywitz ke xo'j in che bet konic'an. Nim cybet ke cychej tjax xjal cyibaj, najchak in 
che tzaj ojkelan tu'n cyoc tzokpaj k'ojlel ic tza'n jun t'iw in tzaj lipan cyuw wen 
tzyul tcanb. 

9Tcyakil in baj naj cyu'n tuj cybe ex in che jaw xob xjal cyu'n. Ke xjal in che'x 
cytzyu'n tu'n t-xi cyi'n pres mas nim cybaj twitz ttxa' tz'a'n ttzi mar. 

10In che oc ten xmayil cyi'j ke rey ex cyi'j ke xjal ma' cyoclen. In che oc ten tze'l 
cyi'j ke nmak ja tjawsa'n te cycolbil cyib xjal, porque jurat naj in jaw cybuyin 
tx'otx' te cyxwe'tzbil tu'n cyocx tujxi ex tu'n cyoc tzokpaj cyi'j. 

11Jurat naj in che ic' ic tza'n jun nintz cyk'ik'; minti' cyaj ti'j juntl dios, nok o'cx 
aju cyex cyipumal nno'c cyk'o'n te cydios, chi Kman. 

Tzaj juntl maj tyol Habacuc ti'j Dios 

12Nman, ¿Myapetzun cucx ttena te jumajx? Aya Ndiose ex xjana. Mlay ko cyime 
Nman, aya colol weye, ma txi tk'o'na cyipumal ke aj Caldey tu'n tcub cyk'o'n 
kcastiwoye. 

13Xjanxix teya ex minti' in tzalaja ti'j ju mya ba'n, ex minti' in tzalaja ti'j oc in che 
yajlan xjal cyi'j cyuc'il. ¿Tza'ntzun tten minti' in k'ajta cyi'j ke xjal in cybincha'n 
tcyakil txcaj mya ba'n, ex tiku'ntzun in xi tk'o'na ambil cye ke binchal mya ba'n 
tu'n cynaj xjal cyu'n, akeju mas ba'n ke cywitz? 

14¿Tiku'n in che oc tk'o'na ke xjal ic tza'n ke cyiẍ ex ic tza'n ke jil tuj mar, mi a'l 
jun nejenel cye? 

15In cub cyi'j mastl nasyon cyu'n aj Babilonia ic tza'n ke tzyul cyiẍ in che tzyet 
cyiẍ cyu'n; in che tzyet cyu'n tu'n xucbil cyiẍ ex tu'n xyub, ex octzun cychmet 
cyu'n, nim in che jaw tzalaj ti'j. 

16Tu'ntzun jlu ke xjal tzyul cyiẍ in cub cyk'o'n chojbil twitz cyxuyb ex in cub 
cypatun storac te nimbil te, tu'nju nok tu'n in tzaj k'o'n cychi' tbanil ex nimxix. 

17¿Cucxpetzun cxe'l tu'n cycamban ke aj Babilonia ki'je ic tza'n in che tzyet ke 
cyiẍ tuj xyub? ¿Cucxpetzun che bel byo'n ke xjal cyu'n ex minti' tu'n ttzaj tz'e'y 
cyc'u'j cyi'j? 

Habacuc 2 

Aju tzak'webl tu'n Kman Dios te Habacuc 

1Chin bel tene bil ex chin ayole ti'j twi muro te nque'ybile, tu'ntzun nbinteye 
alcye ctzajel tma'n Kman weye ex alcye tzak'webl tzul tk'o'n ti'j nyole tzaj ti'j. 

2Tzajtzun ttzak'we'n Kman weye cyja': Tz'iban cuba twitz tz'lom aju yol cxel 
nma'ne teya, tu'ntzun jurat tjaw sch'it. 

3Masque atx taj tu'n tjapun ju witzic' pero il ti'j tu'n tjapun. Masque yaj cjapunel 
pero ayona ti'j, porque cpol tk'ijlalil tu'n tjapun ex mlay tzic'x ti'j. 

4Tz'iban cuba cyja': Akeju binchal mya ba'n in jaw cyniman cyib, atzunju xjal 
tz'aklxix, tu'n tocslabl c'ank'il. 

Tzul cycastiw ke xjal in cybincha'n mya ba'n 

5In cub sbu'n xjal tu'n vin in xi' tu'n, in jaw tniman tib ex minti' in cub txule', in 
pon tc'u'j ti'j nimcu ic tza'n cynajbil cyimni minti' in noj, minti' in noj ic tza'n 
camic minti' in baj tgan tu'n cycyim xjal tu'n, in che baj tchmo'n ke tnam tu'n 
cyten tjak' tcawbil. 

6Pero cycyakil ke nasyon otok cub cyi'j tu'n, che oquel ten xmayil ti'j, ex cxel 
cyma'n tuj cybitz cyja': Ay bec'bil twitza, ma tz'oca te k'inun tu'n tcyakil 
k'inumabl mya teya. ¿Jtoj txi tcolina tu'n tel ti'na cyk'inumabl xjal aju el ti'na cye 
mer ic tza'n tch'exa? 

7Aju k'ij minti' ximan tu'na, atzun che pol ke xjal kanil tch'exbena, che pol ke 
c'ixbisal teya ex c'elel cyi'n tcyakilju at teya. 

8C'oquel cychmon cyib ke nasyon tu'n cyk'ojin ti'ja, ex c'elel baj tcyakilju at teya 
cyu'n, ic tza'n el ti'na tcyakilju at cye. Cbajel yajla'na cyu'n tu'n cylaj ke xjal e cub 
tbyo'na, ex tu'nju tbinchaya mya ba'n tuc'il nim ttx'u'jila ti'j cytanmi ex cyi'j ke 
tnam ex cyi'j keju najl ke cyuj. 

9Ay bec'bil twitza tu'nju ma noj tjaya tu'n tcyakilju el telk'a'na, ma baj 
tcyuwsa'na tjaya tu'ntzun tcleta te tcyakilju xobajil. 

10Tu'n jlu axa ma cub k'onte cych'ixwi keju ate' tuj tjaya ex tu'nx tiba cnajela, 
porque o che baj naj nimcu nasyon tu'na. 

11Ja'lo, ax ke abj tocsa'n te tk'ukbil tjaya che jawil sch'in, ax icx ke vig. 

12Ay bec'bil twitza, in jaw tbincha'na ttanmiya tu'n tcyakilju el ti'na cye xjal e cub 
tbyo'na, ex tu'nju nim mya ba'n tbinchaya cyi'j. 

13Tu'n Kman aju Tajaw Tcyakil cnajel tu'n k'ak' tcyakil cyak'unben xjal; nokx gan 
otok che ak'nan ex otok che sict ke nasyon. 

14Cycyakil xjal twitz tx'otx' c'elel cynic' ti'j tajwalil Kman, ic tza'n te mar nojni tuj 
tu'n a'. 

15Ay bec'bil twitza tu'nju in chyo'n cywi' ke tvesina tu'na, in xi tk'o'na k'e'n smo'n 
twitz cye, tu'ntzun tel cych'ixwi oc cycyaj sbaje'. 

16Aya cbel nim tch'ixwiya te t-xelju tu'n tjaw nimsa'na, porque cxel k'o'n jun wik 
tc'aya tu'n Kman, ex tu'n jlu cyjel sbaje'ya ex cbel tch'ixwiya tu'nju otok tz'el 
tajwalila. 

17Jaw ttx'emina ke tze' twi witz Líbano, ax icx teya cjawil tx'emina, ctzajel nim t-
xobil ti'ja tu'nju cycublen tbyo'na ke txcup twi' ju witz lu. Tzul jlu ti'ja tu'n tlaj e 
cub tbyo'na ke xjal ex baj t-xituna cytanmi ex tbinchaya nim mya ba'n cyi'j ke 
xjal najl tuj. 

18¿Ti tajben jun tilbilal in baj tbincha'n jun xjal? ¿Ti tajben jun tilbilal ka o'cx in 
ajben te sbubl? Ke tilbilal mlayx bant cyyolin, ¿Tza'ntzun tten tu'n toc ke' tc'u'j 
xjal cyi'j, aju binchal cye? 

19Ay bec'bil twitza, nno'c tma'na te jun tilbilal binchamaj ti'j tze': Tzulx tnabla 
chiya, ex we'ctza, chiya te jun abj miban yolin. ¿Jacupe tzaj cyma'n jun yol? Mlay, 
porque minti' cyxew, masque nojni cyi'j tu'n k'an pwak ex sak pwak. 

20Atzunte Kman at tuj tja xjan: Mi'n che k'ajte twitz akeye cycyakil xjal twitz 
tx'otx'. 

Habacuc 3 

Tna'j Dios Habacuc 



1609 

 

 
Mam del Norte 

© 1993 Sociedades Bíblicas Unidas. 
  

 

 

1A jlu jun tna'j Dios Habacuc aju t-sanjel Dios: 

2Nman, o nbiye tkanil ti'ja, ex o tzaj nxobile tu'n. Nman, ax icx binchama tuj 
tk'ijlalil ja'lo ke nmak tbinchbena o che bant ojtxi, tu'ntzun icx keye tu'n tel knic'e 
ti'j. Masque at tk'oja ki'je, pero k'ak'antz tc'u'ja ki'je. 

3Atzun ctzajel Dios tuj tx'otx' Temán; ex aju Dios xjan ctzajel twi witz Parán. Ma 
baj noj twitz cya'j tu'n tajwalil, ex nim ma jaw nimsa'n tbi cyu'n xjal tuj tcyakil 
twitz tx'otx'. 

4In koptz'aj t-spic'umal ic tza'n tkan k'ij ex in che etz ke tkan spic'un tuj tk'ab; 
atzun ewan tipumal tu'n. 

5Nejni tx'u'j yabil twitz, ex lepchix ttzaj yabil nintz cyak, aju in baj naj nimcu xjal 
tu'n. 

6Bi'x in tzaj lu'lun tx'otx' oc tcub we'; ex bi'x in che tzaj lu'lun ke nasyon oc in xi 
tque'yin cyi'j. Bi'x in che baj kotx'in ke ojtxi witz, ex bi'x in che cub xitj. Minti' 
bajsbil te tipumal Dios. 

7O che wile ke xjal aj Cusán ate' tuj jun nintz yajbil, ex ke aj Madián nim cyxobil 
ma tzaj. 

8¿Maj ma tzaj tk'oja cyi'j ke nima, Nman? ¿Maj ma tzaj tk'oja ti'j mar? ¿Maj 
noktzun tu'n jlu in jaxa tuj tcarwaja jawo'n cyu'n tcheja, tu'n tcub ti'j nimcu 
tu'na? 

9Ma bant tten aju xobl plech tu'na, ex banin cyten nimcu tplecha. Cyu'n ke nima 
ma baj julix tx'otx' tu'na. 

10Bi'x in che tzaj lu'lun ke witz oc tque'yinjtza cyu'n; ex in tzaj tilj nim jbal twitz 
cya'j. In jaw jululun aju mar ma' t-xe' oc tjaw pulin nimxix wen. 

11Aju k'ij ex xjaw minti'tl e bet, ax e we' tu'n tlaj cyspic'umal ke tplecha ex tu'nju 
spic'un nne'l koptz'aj ti'j tlansa. 

12In baj tbetina twitz tx'otx' tu'n tk'oja; in che baj twabana ke nasyon tu'n 
ttx'u'jila. 

13Ma tz'etza colol cyi'j ke xjal etzan tu'na ex ti'j ju rey jaw t-sc'o'na. Ma baj t-
xituna twi tja aju xjal binchal mya ba'n ex bi'x ma cyaj k'ancha'lin t-simyentil 
tu'na. 

14Cub tbyo'na ju nejenel cye tu'nx tlans, tej cytzaj k'ojlel ki'je tuc'il nim cyipun; 
ic tza'n cyk'ik' tu'n kbaj sputje cyu'n. In che tzalajtok tu'n tcub ki'je cyu'n tuj ewaj 
ic tza'n ke xjal minti' cycolbil cyib. 

15In baj tbetina tibaj mar cyu'n ke tcheja, ex tibaj a' ma' twitz in baj t-xtulk'in tib. 

16Tej nbinteye tcyakil jlu, bi'x tzaj lu'lun nc'u'je, bi'x e tzaj lu'lun ke ttxo'w ntzi'ye, 
bi'x el bak'ch tcyakil nximlale ex tcyakil nximlale bi'x tzaj lu'lun. Masque icju, 

pero chin bel txule'ye ayolte aju k'ij oc ttzaj tk'o'n Dios yajbil cyibaj ke soldad in 
che yajlan ki'j. 

17-18Masque minti' ma tzaj tk'o'n t-xmacal tkan higo, ex minti' ma tzaj tk'o'n twitz 
tkan uva ex aju tkan olivo; masque minti' ma tzaj cyk'o'n twitz awal tuj cojbil, ex 
masque che cub baj cycyakil ke ẍne'l, ex mi juntl wacẍ cyaj ten tuj pe'n, tu'n 
tcyakil jlu chin tzalajele ti'j Kman Dios aju clol weye. 

19Porque in tzaj tk'o'n Kman Dios wipumale, ex jurat in che bet ke nkane tu'n ic 
tza'n che bet ke masat, ex in chinx ti'n tuj lugar ma' tjaw jatum tu'n nclete. 

Sofonías 

Sofonías 1 

Aju tk'ijlalil oc ttzaj tk'oj Kman 

1Atzun tkanil lu tzaj tma'n Kman te Sofonías tuj tk'ijlalil tej toctok Josías te rey 
tuj Judá. Ate Josías tcy'ajal Amón, atzunte Sofonías tcy'ajal Cusi, atzunte Cusi 
tcy'ajal Gedalías, atzunte Gedalías tcy'ajal Amarías ex atzunte Amarías tcy'ajal 
Ezequías. 

2Atzun jlu in tma'n Kman: Te jumajx cnajel wu'ne tcyakilju at twitz tx'otx'. 

3Che najel wu'ne ke xjal, ke alumaj, ke cyiẍ tuj mar, cyuc'ix ke chyu'j ex txkantl 
jil in che lipan twitz cya'j; cbel nk'o'ne tolsabl cywitz ke binchal mya ba'n, ex te 
jumajx che najel ke xjal wu'ne twitz tx'otx', chi Kman. 

4Cbel nk'o'ne cycastiw ke aj Judá ex cycyakil keju najlke tuj Jerusalén. Che najel 
wu'ne cycyakil ke tilbilal Baal ate'x tuj lugar lu, cyuc'ix keju in che c'ulun cywitz 
ex cyuc'ix ke pal in che ajben cywitz. 

5Che najel wu'ne ke xjal in che jax cywi ja tu'n cyc'ulun cywitz che'w, twitz k'ij 
ex twitz xjaw, ex cyuc'ix ke xjal in che cub ẍmeje' tu'n ttzaj cytziyan jun yol weye 
ex tuc'ix tbi Milcom aju cydios in tzaj cyna'n. 

6Ax icx che najel wu'ne ke xjal nne'l cypa'n cyib wi'je, cyuc'ix keju minti' in che 
jyon wi'je ex minti' in che tzaj kanilte alcye tu'n tbant cyu'n, chi Kman. 

7Che txulecuye twitz Kman Dios tu'nju nika' ta' tk'ijlalil castiw tu'n. Ma bant 
cyten xjal tu'n Kman tu'n cycub byo'n, ex ma bant cyten keju ma che tzaj ttxco'n 
byol cye. 

8Chi Kman in tma'n cyja': Tuj tk'ijlalil castiw cbel nk'o'ne cycastiw ke nejenel, 
cyuc'ix ke tcy'ajal rey ex cyuc'ix cycyakil keju nne'l cycano'n cymod xjal cye 
txkantl nasyon. 

9Ax icx tuj tk'ijlalil lu cbel nk'o'ne cycastiw keju in che ocx elk'al tuj cyja xjal, ex 
in noj tuj cyja cypatrón tu'n cyelk'aben ex tu'nju otok tz'el cyi'n cye xjal tu'n 
sbubl. 

10Tuj tk'ijlalil lu, chi Kman, cbinjtzel oc cyjaw sch'in xjal tu'n bis max ttzi tpwertil 
tnam, Pwert cye Cyiẍ tbi. Che tzajel sch'in ke xjal tuj jun piẍ ac'aj tnam ex 
cbinjtzel nim tk'ajk'ajel kotx' max cywi' ke tal witz. 

11Che wu'yine, akeye xjal najl t-xe witz tuj tnam, tu'nju che najel cycyakil ke 
comersyant, ax icx che najel cycyakil ke xjal nnu'l cyi'n sak pwak tu'n cylak'on 
ti'j c'aẍjel. 

12Tuj tk'ijlalil lu cbajel nque'yine tuj Jerusalén tu'n lámpara. Cbel nk'o'ne 
cycastiw ke xjal akeju tuj cynabl tuj txubtxaj ate', minti' jun xobajil jacu tzaj cyi'j 
ex in cyma'n tuj cyanmi: Mlay tbincha Kman jun ba'n ex mi jun mya ba'n. 

13Cyja'tzun c'elex k'i'n cyk'inumabl ex che bajel xitun cyja. Cjawil cybincha'n 
cyja, pero mlay che najan cyuj; cbelex cyawa'n tkan uva, pero mlay che c'an ti'j 
ta'l twitz, chi Kman. 

14Nika' ta' tu'n tul canun ju nintz tk'ijlalil jwisi tu'n Kman. Nika' ta', lu tzul naj. 
Xobajilxix tk'ajk'ajel jwisi tu'n Kman; cyuc'ixpe ke xjal mas cyuw cyc'u'j tuj k'oj 
che jawil sch'in. 

15Aju k'ij lu k'ij te k'oj, te bis, te c'ixc'oj, te xitbil, tu'n tbaj naj tcyakil, ex jun k'ij 
puro klolj ex kxopinxix te nim muj ex k'ek muj; 

16jun k'ij tu'n cyoc k'ajtzet ke chun ex tu'n cyjaw sch'in ke soldad cyja' cyxi' k'ojlel 
cyi'j ke tnam toc muro cyi'j, ex cyi'j ke ja ma' cywa'l te cycolbil cyib xjal. 

17Chi Kman in tma'n cyja': Che oquel nk'o'ne ke xjal tuj yajbil. Che betel ic tza'n 
moẍ, tu'nju o che binchan il nwitze. Cbajel kojl cychc'el, c'oquel ic tza'n kuk 
minti' tajben, ex c'elex xo'n cyximlal cyimni ic tza'n cytxa' alumaj. 

18Tuj k'ij oc ttzaj tk'oj Kman mlay che clet ke xjal tu'n sak pwak mi tu'n k'an pwak 
at cyuc'il, tu'nju ic tten tk'oj Kman ic tza'n k'ak', ctz'e'yil tcyakil twitz tx'otx' tu'n. 
Cycyakil ke xjal najlke twitz tx'otx' che najel te jurat naj. 

Sofonías 2 

1Akeye aj Judá, akeye minti' in tzaj cych'ixwiye, cychmon oc cyibe 

2na'nxtok ttzaj cyi'je aju o bant ti'j, na'nxtok tbaj k'ij ic tza'n mu'p in xi ikan tu'n 
cyk'ik', na'nxtok ttzaj ttx'u'jil Kman cyi'je, ex na'nxtok tul tk'ijlalil tu'n ttzaj tk'oj 
Kman cyi'je. 

3Cyjyome Kman cycyakile akeye xjal mans ate'ye twitz tx'otx', akeye in che 
niman ke tmandamyent. Che bete tuj tumel ex che oque mans, mya yajcu che 
clete tuj ju k'ij oc ttzaj tk'oj Kman. 

Aju castiw ctzajel cyibaj ke nasyon 

4Minti' xjal cyjel ten tuj tnam Gaza ex cbajel xitj tnam Ascalón; k'ijl che elex lajo'n 
ke xjal najl tuj tnam Asdod ex te jumajx che elex lajo'n ke najl tuj tnam Ecrón. 

Aju castiw ctzajel cyibaj ke nasyon 

5Ay bec'bil cywitze akeye xjal aj Creta najlkeye ttzi'yile mar. Akeye aj Canaán 
najlkeye tuj cytx'otx' aj Filistey; ma tma Kman tu'n tcub cysentense, cbel xitun 
cytanmiye tu'n ex minti' jun xjal cyjel ten tuj. 

6Aju tx'otx' tcub ttzi mar c'oquel te cywabl alumaj, atzun che pol ke pastor, ex 
c'oquel te cype'n ẍne'l. 

7Ke aj Judá che cyjel ank'in, che etzal ti'j tx'otx' lu oc ttzaj Kman Dios onil cyi'j, ex 
che tel ba'n ic tza'n nej. Atzun ma chixin che cwentil cyi'j ke cyẍne'l, ex che ojlal 
konic'an cyuj ke ja otok che cyaj colin tuj tnam Ascalón. 

8-9Atzun jlu in tma'n Kman aju Tajaw Tcyakil, aju Cydios aj Israel: Ma nbiye aju 
yasbil cyu'n aj Moab ex aju xmaybil cyu'n aj Amón. Ma che yolin mya ba'n cyi'j 
ke xjal etzan wu'ne, ma jaw cyniman cyib ex ma che ocx lak'e' tuj cytx'otx' aj 
Judá. Cyja'tzun in xi nma'ne jun yol wu'nx wibe; icx cbajel cyi'j aj Moab ic tza'n o 
baj ti'j tnam Sodoma, ex ic cbajel cyi'j aj Amón ic tza'n baj ti'j tnam Gomorra; 
c'oquel cytx'otx' ic tza'n jun cojbil o'cx ch'i'x at tuj, c'oquel te tkan atz'an, c'oquel 
te jun lugar jumajx minti' xjal tuj. Ke xjal che cyjel ank'in cyxol keju etzan wu'ne 
c'eletz cyi'n tcyakilju at cye ex che oquel tajwil cytx'otx'. 

10Atzun castiw cbel cyibaj aj Moab ex aj Amón, tu'nju jaw cyniman cyib ex e 
xmayin cyi'j ke xjal etzan tu'n Kman aju Tajaw Tcyakil. 

11Ctzajel nimxix xobajil cyi'j tu'n Kman. Cbel t-xitun cycyakil cydios xjal at twitz 
tx'otx'; ke xjal tuj tcyakil lugar che c'ulul twitz, ax icx ke xjal ate' cyuj cycyakil 
nasyon. 

12Ax icx cyeye, akeye aj Etiopía, che najele tu'n t-spad Kman. 

13Cnajel tx'otx' Asiria tu'n, aju at tuj tbank'ab k'ij, minti' xjal cyjel tk'o'n tuj tnam 
Nínive ex c'oquel tu'n ic tza'n tzkij tx'otx'. 

14Tujtzun che oquex ten ẍne'l ex tcyakil txcaj txcup te tjak' c'ul. Ke ẍin ex ke tol 
che tal cyibaj ke tkan ja, ck'ajtel cywi' cytzi' ke ventan, ex nojni c'oquel cytzi ja 
tu'n ttx'akan ti'xti, porque che cyjel k'ancha'lin ke tbanil tze' cyjax twi ja. 

15Atzun tnam lu jaw tnimanxix tib ex in ank'intok minti' tbis, ex ke xjal najltok 
tuj in cyma'ntok cyja': O'cxcu ako'ye ex mi a'l juntl, che chi. Pero ma cyaj ten 
minti' xjal tuj ex ma tz'oc te cyja txcup te tjak' c'ul. Ke xjal che ic'el bet nikayin 
ti'j tnam che oquel ten xmayil ti'j ex c'elel cychito'n cyk'ab. 

Sofonías 3 

Aju il cybincha aj Jerusalén ex aju colpibl cye 

1Bec'bil twitz tnam Jerusalén, aju tnam tc'i' txi tbi'n, ttz'ilsan tib tu'n tbinchben 
mya ba'n ex in yajlan cyi'j mastl xjal ate' tuj. 

2Minti' xi tbi'n tk'ajk'ajel twi Kman, minti' cub tuj twitz tu'n t-xi cawin, minti' oc 
ke' tc'u'j ti'j Kman ex minti' aj meltz'aj tuc'il Tdios. 

3Ic cyten ke nejenel ate' tuj ic tza'n ke balun in che tzanun; ic cyten ke jwes ate' 
tuj ic tza'n ke xo'j, te konic'an minti' in cyaj cyk'o'n tbakil cychi' te juntl k'ij. 

4Minti' tajben cyyol keju nno'c cyk'on cyib t-sanjel Dios ate' cyxol, ax in che oc 
meltz'aj cyi'j cyuc'il; ke pal ate' cyxol in baj cytz'ilsa'n tja Dios ex mya tuj tumel 
in ajben tley Kman cyu'n. 

5Ax ta' Kman tuj tnam; tz'aklxixte ex minti' in tbincha'n mya ba'n. Teyle te junjun 
prim in xi tbincha'n cyi'j xjal ex mlay tz'el ti'j. Atzun ke xjal mya ba'n minti' in 
tzaj cych'ixwi ti'j cybinchben. 

6Chi Kman in tma'n: O che cub nxitune ke nasyon, o che cub nxitune ke ja ma' 
cywa'l te cycolbil cyib, ke cay ate' cyuj o che oc wu'ne ic tza'n jun lugar minti' xjal 
tuj, mi jun xjal in bet cyuj. Ma che baj xitj ke cytanmi, minti' jun xjal najl cyuj. 

7Cub nximane cyja': Kape jacu che xob aj Jerusalén nwitze, ex kape jacu cub tuj 
cywitz tu'n cyxi ncawine tu'ntzun mi'n tcub nxitune aju tnam jatum najlke, ic 
tza'n cycastiw ma cub nk'o'ne. Atzun cye oc tilil cyu'n tu'n cybinchante tcyakil 
txcaj mya ba'n. 

8Tu'ntzun jlu, che ayone wi'je tuj k'ij oc cyoque tuj xjel wu'ne. Akine Dios in chin 
k'mante jlu: Ma cub nximane tu'n cyoc nchmo'ne ke nasyon ex ke cawbil tu'n 
tcub nk'o'ne cycastiw tuc'il nimxix nk'oje. Tcyakil twitz tx'otx' cnajel tu'n nk'oje 
mer ic tza'n k'ak'. 

9Tuj tk'ijlalil tzul, wu'ne cch'expetel cyyolin ke nasyon tu'n cyyolin tuj tumelxix, 
tu'ntzun ntzaj na'ne cyu'n cycyakil xjal ex tu'n cyajben weye mojl cyyol. 

10Taj jlajxi ke nima tuj Etiopía, jatum cysputun cyib ke xjal etzan wu'ne, che tzajel 
cubsal nwitze ex ctzajel cyi'n oyaj te weye. 

11Akeye xjal etzan wu'ne, tuj tk'ijlalil tzul mlay tzajtl cych'ixwiye ti'j cybinchbene 
tej tjaw cyi'n cyibe wi'je, porque che elex wi'ne cyxole keju nno'c cyk'o'n cyib te 
ma'xix ex in jaw cyniman cyib, ex mlaytl jaw cyniman cyibe juntl maj twi' ju witz 
xjan etzan wu'ne. 

12Che cyjel nk'o'ne cyxole ke xjal mans ex ch'in cynabl, ex c'oquel ke' cyc'u'j wi'je. 

13Keju che cyjel ank'in cyxol aj Israel mlay cybinchatl aju mya tz'aklxix, mlay che 
nic'an yol ex mlaytl che sbun. Che wa'l ex che ojlal ex mi a'l jun c'oquel xobtzan 
cye. 

Bitz te tzalajbil ti'j Jerusalén 

14Che bitzane akeye aj Sión. Cyk'onx tk'ajk'ajel cywi'ye te tzalajbil akeye aj Israel. 
Che tzalajxe akeye aj Jerusalén, che tzalajxe tu'n tcyakil cyanmiye. 

15Ma tz'el ti'n Kman aju sentens tcub cyibaje ex ma che ex tlajo'n ke aj k'oj cyi'je. 
Ate Kman at cyxole, aju rey cye aj Israel; mlay che xobtle twitz ju mya ba'n. 

16Tuj tk'ijlalil tzul cxel k'met cye aj Jerusalén cyja': Mi'n che xobe akeye aj Sión, 
ex mi'n che cub numje. 

17Ate Kman at cyxole aju Cydiose at nimxix tipumal, ex che cletele tu'n. Ctzalajel 
Kman cyi'je. Cbel txule' tuc'il tc'ujlalil, ctzalajel cyi'je tuc'il bitz, 

18ic tza'n tuj jun nink'ij. Chi Kman in tma'n: Akine chin clolte cyeye tuj ju mya 
ba'n in xobtzante cyeye, ex tuj ju ch'ixbil tcub cyibaje. 

19Tuj tk'ijlalil tzul cbel nk'o'ne cycastiw keju in che yajlante cyeye. Wu'ne che 
cletel ke cox ex che tzajel nchmo'ne keju o che el tzpet, che jawil nnimsa'ne ex 
c'elel wi'ne ju ic'bil cyeye cyu'n xjal; ke xjal tuj tcyakil twitz tx'otx' che yolil ba'n 
cyi'je. 

20Tuj tk'ijlalil tzul che tzajel wi'ne ex che oquel nchmo'ne, che tele juntl maj 
wu'ne tuj txubtxaj; wu'ne che jawil nimsa'ne ex cycyakil xjal twitz tx'otx' che 
yolil ba'n cyi'je. Akine Dios ma chin k'mante jlu. 

Hageo 

Hageo 1 

Xi k'ma'n cye xjal tu'n tjaw binchet juntl maj tja Dios 

1Tuj tcabin abk'i ttzyetlen tcawin rey Darío, tuj tnejel k'ij te tkakin xjaw, tzaj 
yolin Kman te Hageo aju t-sanjel, tu'n t-xi tma'n te Zorobabel aju tcy'ajal Salatiel 
ex gobernador te Judá, ex te Josué aju tcy'ajal Josadac ex nejenel cye ke pal: 

2Atzun jlu in tma'n Kman aju at tipumal tu'n tbant tcyakil tu'n: Ke xjal lu in 
cyma'n ka na'nx tpon tk'ijlalil tu'n tjaw binchet njaye juntl maj. 

3Tzajtzun yolin Kman te Hageo aju t-sanjel, tu'n t-xi tma'n cye xjal cyja': 

4¿O'cxpetzun cyeye ma pon tk'ijlalil tu'n cynajane cyuj ke ja tbanilxix, ex atzun 
weye nja o cub xitj minti' in jaw cybincha'ne? 

5Akine Cymane Tajaw Tcyakil in xi nma'ne jlu cyeye: Che ximane ti'j aju in baj 
cyi'je. 

6Nim in cu'x cyawa'ne, pero nic'xi in jaw cychmo'ne; in che wa'ne, pero minti' in 
noj cyc'u'je, in che c'ane, pero minti' in we' txketle'n cyi'je; nno'c cyk'o'ne 
cyẍjo'we, pero minti' in che mek'te tu'n, ex aju twi cyc'u'j xjal in cyc'mo'n, in cu'x 
cyk'o'n mer ic tza'n tuj jun sac at toy'. 

7Akine Cymane Tajaw Tcyakil in xi nma'ne jlu cyeye: Che ximane ti'j aju in baj 
cyi'je. 

8Cyxi'ye cywi' ke witz, cyi'ntze ke tze' ex cybincha'n jawe njaye juntl maj, 
tu'ntzun ntzalaje tuj ja lu ex tu'n tten wajwalile tuj. 

9Ximan cyu'ne tu'n tjaw cychmo'ne nim twitz cyawale, pero nok ch'in in chmet 
cyu'ne; ex aju in xi cyc'u'ne tuj cyjaye nok tajx in cub naj wu'ne. ¿Tiku'ntzun jlu? 
Chi Dios aju Tajaw Tcyakil. Tu'nju minti' in jaw cybincha'ne njaye o cub xitj, nok 
o'cx in che ximane ti'j tu'n tjaw cybincha'ne cyeye cyja, 

10cyja'tzun minti' in tzaj jbal cyibaje, ex aju tx'otx' minti' in tzaj tk'o'n tawal. 

11Wu'ne ma tzaj coresma cyibaj ke cojbil ex cyibaj ke witz, tibaj triw, tibaj tkan 
uva ex tibaj tkan olivo, tibaj tcyakil twitz awal tuj cojbil, cyibaj xjal, cyibaj alumaj 
ex tibaj tcyakil cyak'unben xjal, chi Dios. 

12Atzunte Zorobabel tuc'ix Josué cyuc'ix ke xjal otok che ul meltz'aj tuj cytanmi, 
tej cybinte aju yol otok tma Dios te Hageo aju t-sanjel, tzaj t-xobil cyi'j ex xi 
cyniman. 

13Atzunte Hageo aju t-sanjel Kman xi tma'n cye xjal aju yol otok txi tma'n Dios te 
cyja': Chi Kman in tma'n: Akine Cymane, lu kine atine cyuc'ile. 

14Cyja'tzun tten, xi tcyuwsa'n Kman tc'u'j Zorobabel aju gobernador te Judá, 
tuc'ix Josué aju nejenel cye ke pal, ex ke xjal otok che ul meltz'aj tuj cytanmi, tu'n 
tjaw binchet juntl maj tja Kman Dios aju Tajaw Tcyakil. 

15Tuj 24 tajlal tkakin xjaw tuj tcabin abk'i ttzyetlen tcawin Darío tzyet ak'untl 
cyu'n. 

Hageo 2 

Mas tbanil c'oquel tja Dios cbantel 

1Tuj 21 tajlal twukin xjaw tzaj yolin Kman juntl maj te Hageo aju t-sanjel, 

2ex xi tma'n te tu'n t-xi tma'n te Zorobabel, te Josué ex cye xjal otok che ul 
meltz'aj tuj cytanmi: 

3Ka at jun cyxole o que'yinte aju tbanilxix binchben te tja Dios nej, ba'n tu'n ttzaj 
tma'n ka junx ta' tuc'il ju niban tbant ja'lo. ¿Myape ax toc a jlu minti' ma pon 
binchben te ic tza'n aju bant nej? 

4Pero tenx tipuna, aya Zorobabel; tenx tipuna Josué, aya nejenel cye pal, ex tenx 
cyipune cycyakile akeye xjal ate'ye tuj tx'otx' lu; che ak'nane porque chin tele 
cyuc'ile. Akine Cymane, aju Tajaw Tcyakil in xi nma'ne jlu cyeye. 

5Ic tza'n xi ntziyane cyeye tej cyetze tuj Ejipt, aju Nxewe cucx at cyuc'ile. Mi'n che 
xobe. 

6Ch'ix tpon tk'ijlalil tu'n ttzaj yucch cya'j ex enter tx'otx' wu'ne, tuc'ix mar ex 
tx'otx'. 

7Che tzajel lu'lun cycyakil nasyon wu'ne ex ctzajel cyi'n cyk'inumabl, ex cnojel 
njaye tu'n wajwalile. Akine Cymane aju Tajaw Tcyakil in chin k'mante jlu: 

8Weye aju sak pwak ex k'an pwak chi Kman, aju Tajaw Tcyakil. 

9Aju njaye lu mas tbanil c'oquel ic tza'n tnejel ex wu'ne che tel xjal tuj tzalajbil 
tuj lugar lu. Akine Cymane aju Tajaw Tcyakil in chin k'mante jlu. 

Xi tcawin Dios ke xjal tu'n tlaj minti' japun tyol cyu'n 

10Tuj 24 tajlal tbelajin xjaw te tcabin abk'i ttzyetlen tcawin rey Darío, tzaj yolin 
Kman tuc'il Hageo aju t-sanjel, chi cyja': 

11Atzun jlu in tma'n Kman aju Tajaw Tcyakil: Kaninxa cye pal junjun xjel ti'j ley 
cyja': 

12Ka at jun xjal ma txi k'inte chibj xjansamaj balk'i'n tuj t-ẍjo'w, ex ka ma tzic' 
tacl ttxa'n t-ẍjo'w ti'j pan, chibj, ta'l twitz uva, chibj aseyt, ex ka juntl wik chibj, 
¿Jacupe che xjanset ke jlu icju? Atzun cye pal tzaj cytzak'we'n, mlay, che chi. 

13Xi tkanin Hageo juntl xjel cyja': Pero ka at jun otok tz'ilix tu'nju toclen tmaco'n 
t-ximlal jun cyimni ex ka ma tz'oc tmaco'n ke ti'xti lu: ¿Mlaype che oc ke jlu te 
tz'il? Atzun cye pal tzaj cytzak'wen, jacu, che chi. 

14Xitzun tma'n Hageo: Chi Kman in tma'n: Ictzun in baj cye ke xjal lu: Tcyakil aju 
in cybincha'n ex tcyakil aju in tzaj cyk'o'n weye, puro tz'il ke. 

15Textzun ja'lo che ximane ti'j jlu, na'nxtok ttzyet tu'n tjaw binchet njaye, 

16¿Alcyetok in baj cyi'j xjal? Ka at jun ma txi' jatum ta' jun byuj twitz awal te 
winkin malbil, oc tpon k'ilte nok laj malbil in bant, ex oc t-xi' jun jatum nne'l ta'l 
twitz uva tu'n tjatz ti'n 50 ẍok' ta'l twitz uva, oc tpon k'ilte nok winkin ẍok' in 
bant. 

17O naj tcyakil cyak'unbene wu'ne tu'n cyk'ik', yabil ex sakbakun, atzun cyeye 
minti' e ajtz meltz'aje wuc'ile. Akine Cymane in chin k'mante jlu. 

18Cyk'o'nque cwent ti'j, ja'lo 24 tajlal tbelajin xjaw ma cub ke' t-simyentil njaye, 
ex tz'elx cynic'e ti'j. 

19Masque ja'lo minti' twitz awal cyuj tx'utx', ex na'nx ttzaj cyk'o'n cywitz ke tkan 
uva, mi ke tkan higo, mi ke tkan carnad ẍok', mi ke tkan olivo, pero texju ja'lo che 
bel ncy'iwla'ne, chi Dios. 

Aju yol tzaj ttziyan Kman te Zorobabel 

20Tuj 24 tajlal tbelajin xjaw tzaj yolin Kman juntl maj tuc'il Hageo, 

21ex xi tma'n te tu'n t-xi tma'n te Zorobabel aju gobernador te Judá akeju yol lu: 
Ctzajel lu'lun cya'j ex tx'otx' wu'ne; 

22che elex nxo'ne ke k'ukbil te cawbil, cnajel cyipumal ke cawbil te twitz tx'otx' 
wu'ne, che jawil ntoline ke carwaj in che ajben tuj k'oj, cyuc'ix keju ate'jx cyuj, 
che najel ke chej cabay ex ke xjal cyjax cyibaj cbel cybyon cyib cyxolx tu'n spad. 

23Ex tuj tk'ijlalil lu, aya Zorobabel, c'oquel nk'o'ne toclena ic tza'n nxmulk'abe in 
ajben te sey, porque akine ma chin jaw sc'onte teya. Akine Cymane, aju Tajaw 
Tcyakil in chin k'mante jlu. 

Zacarías 

Zacarías 1 

Aju txocbil tu'n Kman cyi'j ke xjal etzan tu'n 

1Tuj twajxakin xjaw te tcabin abk'i ttzyetlen tcawin rey Darío, tzaj tma'n Kman 
jun tkanil te t-sanjel Zacarías tbi, aju tcy'ajal Berequías ex tal tchman Ido. Tzaj 
tma'n Kman cyja': 

2Akine Dios aju Tajaw Tcyakil tzaj nimxix nk'oje cyi'j ktzan cyxe'chele. 

3Cyja'tzun, txi'ya te nxele ex k'manxa jlu cye xjal: Cyajtz meltz'aje wuc'ile ex jacu 
chin aj meltz'aje cyuc'ile, chi Dios, chicuya cye. Akine Dios in chin k'mante jlu. 

4Mi'n cybinchaye ic tza'n cybincha ktzan cyxe'chele, akeju o k'manjtz cye cyu'n 
ke nsanjele ojtxi tu'n tcyaj cycolin be mya ba'n ex cybinchben mya ba'n, atzun 
cye minti' o cyajbe tu'n t-xi cybi'n nyole ex tu'n t-xi cyniman kine. Akine Dios in 
chin k'mante jlu. 

5Atzun ja'lo ¿jatumtzun ate' ktzan cyxe'chele? ¿Cucxpetzun che ank'il ke 
nsanjele? 

6O che japun ke nyole ex ke nleye xi nma'ne cye nsanjele cyi'j ktzan cyxe'chele; 
cyja'tzun e ajtz meltz'aj wuc'ile ex cyma cyja': Ate Kman aju Tajaw Tcyakil ma 
tbincha ki'j ic tza'nx cub t-ximan, tu'n tcub tk'o'n kcastiw ic tza'nx kbinchben, 
che chi. 

Aju o til Zacarías cyi'j ke xjal cyjax cyibaj chej 

7Akine Zacarías t-sanjel Dios, tcy'ajal Berequías ex tal tchman Ido, o nc'ame 
tkanil lu te Kman tuj 24 tajlal tjunlajin xjaw, aju xjaw toc tbi Sebat, tuj tcabin abk'i 
ttzyetlen tcawin rey Darío. 

8At jun konic'an at jun tzaj yec'un weye mer ic tza'n tuj witzic': O wile jun xjal 
tjax tibaj jun chej cyak que'yin. Wa'l tcub tuj jun chk'ajlaj cyxol txkan tze' k'atxab 
ex ti'jxi attok juntl c'loj chej, at junjun cyak che que'yin, junjuntl sib cyi'j ex 
junjuntl sak che que'yin. 

9Atzun weye xi nkanine cyja': Tat, ¿alcyetzun ke xjal lu cyjax cyibaj chej? Nchiye. 
Atzunte anjel aju in yolin wuc'ile tzaj ttzak'we'n: Cxel nyec'une teya alcye ke. 

10Atzunte xinak aju wa'ltok cyxol tkan k'atxab tma cyja': Atzun ke jlu ma che'x t-
sama'n Kman tu'n cyxi' betel tuj tcyakil twitz tx'otx', chi anjel. 

11Atzun cye xjal cyjax cyibaj chej xi cyma'n te t-anjel Kman, aju wa'ltok cyxol 
tkan k'atxab, che chi cyja': Ma kox aje betel tuj tcyakil twitz tx'otx' ex ma kile ke 
xjal ate' tuj tzalajbil ex tuj txubtxaj. 

12Atzunte t-anjel Kman tma: Nman, aya Tajaw Tcyakil, ma bant-xi 70 abk'i in 
k'ojina cyi'j aj Jerusalén ex cyi'j ke tnam ate' tuj Judá. ¿Jtojtzun ban ttzaj k'ak'an 
tc'u'ja cyi'j juntl maj? 

13Atzunte Kman tzaj tma'n yol ba'n ex te k'ukbabl c'u'jbaj teju anjel aju in 
yolintok wuc'ile, 

14ex tzaj tma'n anjel weye tu'n t-xi nma'ne jlu: Atzun jlu in tma'n Kman aju Tajaw 
Tcyakil: Tu'n tcyakil wanmiye in nc'ujla'ne aju tnam Jerusalén ex aju witz Sión. 

15Cyja'tzun ma tzaj nimxix nk'oje cyi'j ke nasyon lu ate' tuj txubtxaj ja'lo. Weye 
nok ch'in nk'oje tzaj cyi'j ke xjal etzan wu'ne, atzun cye nasyon lu e ic' tibaj aju 
castiw xi nma'ne cye tu'n cybinchante. 

16Cyja'tzun in xi nma'ne jlu: Ma chin ul meltz'aje tuj Jerusalén tuc'il tk'ak'bil 
nc'u'je ex cjawil binchet juntl maj njaye, ax icx ju tnam. 

17Ax icx tzaj tma'ntl anjel weye: Ax icx k'manxa jlu: Ate Kman aju Tajaw Tcyakil 
chi in tma'n cyja': Cchmetel juntl maj nimxix k'inumabl cyuj ke tnam etzan 
wu'ne; cxel nk'ukba'ne juntl maj cyc'u'j aj Sión ex cjawil nsc'o'ne juntl maj aju 
tnam Jerusalén. 

Aju o til Zacarías cyi'j ke cach ex ke tx'inol c'uxbil 

18At juntl tzaj tyec'un Kman weye mer ic tza'n tuj witzic', o wile cyaje cach. 

19Xi nkanine te anjel aju in yolintok wuc'ile, ¿Ti cyxilen ke cach lu? nchiye. Atzun 
te tzaj ttzak'we'n: Ke cach lu, atzun in tma'n cyi'j ke nasyon e baj sputun cye ke 
xjal najlke tuj Judá, tuj Israel ex tuj Jerusalén, chi anjel. 

20Te tibajxi tzaj tyec'un Kman weye cyaje tx'inol c'uxbil. 

21Atzun weye xi nkanine: ¿Tiku'n ma che ul ke tx'inol c'uxbil lu? Nchiye. Atzunte 
anjel tzaj ttzak'we'n: Ke cyaje cach, atzun ke e baj cysputunte ke xjal najlke tuj 
Judá ex mi a'l jun ten tipun tu'n tk'ojin cyuc'il. Atzun ke tx'inol c'uxbil lu ma che 
ul xobtzal cye ex tu'n tel cyi'n cyipumal ke nasyon e baj sputunte cye ke xjal najl 
tuj Judá, chi anjel. 

Zacarías 2 

Aju o til Zacarías ti'j jun cy'jaj te echbil 

1Ax icx at juntl tzaj yec'un weye. O wile jun xinak k'i'n jun cy'jaj te echbil tu'n. 

2Xi nkanine te cyja': ¿Jatum ma txi'ya? Atzun te tzaj ttzak'we'n: Ma chinxe echalte 
tnam Jerusalén, tu'ntzun twile jte' tnukbil ex jte' twitz. 

3Atzunte anjel otok yolin wuc'ile xi lak'e' ch'intl ex oc noj juntl anjel twitz, 

4ex tzaj k'ma'n te cyja': Chux ojkelanxa ex k'manxa teju cu'xun cyja': Minti' muro 
c'oquel ti'jele tnam Jerusalén, tu'nju nim xjal cnajal tuj ax icx alumaj. 

5Chi Kman in tma'n: Akine chin oquele te muro puro k'ak' ti'jele tnam Jerusalén 
ex cxel nyec'une wajwalile tuj tnam. 

Tu'n Kman che cletel ke xjal etzan tu'n 

6Chi Kman in tma'n: Wu'ne o baj cysputin cyibe tuj cycyajil pac' twitz tx'otx', 
pero ja'lo in xi nma'ne cyeye: Jurat-x cyetz oke tuj tx'otx' tuj tbank'ab k'ij. 

7Akeye aj Sión o che pon k'i'ne tuj Babilonia, cyetz oke. Akine Dios ma chin 
k'mante jlu. 

8Ate Kman aju Tajaw Tcyakil ma chin tzaj sama'ne tu'n, tuc'il jun tkanil cyi'j ke 
nasyon e oc tzokpaj cyi'je tu'n t-xi cyi'n tcyakilju at cyeye, chi cyja': Alcye ma 
tz'oc tbincha'n mya ba'n ti'j tnam etzan wu'ne junx ta' ic tza'n ti'j t-santil tbak' 
nwitze nno'c tbincha'n jlu. 

9Cyja'tzun ax kine chin k'ojile cyi'j ke nasyon lu, ex ax ke cymajen che oquel 
tzokpaj cyi'j ex cxel cyi'n tcyakilju at cye, chi Dios. Cyja'tzun c'elel cynic'e ti'j, ate 
Kman aju Tajaw Tcyakil ma tzaj samante weye. 

10Chi Kman in tma'n: Che bitzane tuc'il tzalajbil akeye najl tuj tnam Jerusalén, 
porque chin ule najal cyxole. 

11Octzun tpon tk'ijlalil lu, nim ke nasyon cxel cyniman tyol Kman ex cxel tma'n 
Kman cyja': Ax icx ke nasyon lu che oquel te weye. Oc chin najale cyxole chi Dios. 
Cyja'tzun c'elel cynic'e ti'j, ate Kman aju Tajaw tcyakil ma tzaj samante weye. 

12C'oquel Kman juntl maj te tajwil tx'otx' Judá ex c'oquel te jun tetzbil nimxix 
toclen tuj tx'otx' Xjan ex cjawil t-sc'o'n juntl maj tnam Jerusalén. 

13Cycyakilxwit xjal che cub txule' twitz Kman, porque ctzajel tuj tnajbil Xjan tuj 
cya'j. 

Zacarías 3 

Aju o til Zacarías ti'j tnejel pal Josué 

1Tzaj tyec'un Kman weye ate Josué aju tnejel pal wa'l tcubtok twitz t-anjel Kman. 
Tuj tbank'ab Josué tcubtok Satanás in k'mantok ti'j alcye til Josué. 

2Xitzun tma'n t-anjel Kman te Satanás: Awt Kman mayonte teya. Awt Kman aju 
in c'ujlante tnam Jerusalén mayonte teya. Ate xjal lu ic tten ic tza'n jun ttxan si' 
ma tz'etz k'i'n tuj k'ak'. 

3Toctok t-xbalun Josué nim tz'il ti'j ex wa'l tcubtok twitz t-anjel Kman. 

4Atzunte anjel xi tma'n cye ke onil te tu'n tel cyi'n t-xbalun Josué, akeju nimtok 
tz'il cyi'j. Xi tma'n anjel te Josué cyja': Bintza, atzun t-xilen jlu, ma tz'el wi'ne tila 
ex ma tz'oc nk'o'ne t-xbaluna tbanilxix. 

5Xi tma'ntl anjel cye ke onil te tu'n toc cyk'o'n jun c'albil wibaj sakxix ti'j wen ti'j 
twi' Josué. Octzun cyk'o'n jun c'albil twi' Josué ex te tibajxi oc cyk'o'n t-xbalun 
tbanilxix wen, acux wa'lxtok ju anjel. 

6Xi tma'ntl t-anjel Kman te Josué cyja': 

7Atzun jlu in tma'n Kman, aju Tajaw Tcyakil: Ka ma beta tuj tumelxix nwitze ex 
ka ma japun tu'na tcyakilju o txi nma'ne teya, ax icx cyjel ten njaye tuj tcwenta, 
cyuc'ix ke ttxa'n pe'n, ex cxel nk'o'ne toclena cyxol keju in che ajben weye. 

8Bintza Josué, aya tnejel pal, ax icx e ttzaj cybi'n ke tuc'ila, porque akeye jun 
techal ti'j ju tzul: Lu ctzajel wi'ne nmajene, aju toc tbi t-xul. 

9Lu ma cub nk'o'ne jun abj twitz Josué, at wuk pac' ttxlaj, ex ax kine chin bel 
tz'ibante junjun yol twitz. Ex tuj junx k'ij c'elel baj wi'ne cyil cycyakil xjal ate' tuj 
tx'otx' lu. 

10Octzun tul canun ju k'ij lu, tuj txubtxaj che ank'ile; teyle junjun cyeye ctzajel 
ttxco'n tamiw tu'n cyojlane tjak' t-xlecumal tkan higo ex tjak' tkan uva at cyuc'ile. 
A kine Dios Tajaw Tcyakil in chin k'mante jlu. 

Zacarías 4 

Aju o til Zacarías ti'j tcubil candil ex cyi'j tze' olivo 

1Aju anjel in yolintok wuc'ile ajtz meltz'aj juntl maj ex in jaw tc'asun ic tza'n 
nno'cx c'asun jun xjal in tan. 

2Tzaj tkanin weye: —¿Ti in tila? Atzun weye xi ntzak'we'ne: —In wile jun tcubil 
candil k'an pwak ttx'otx'il, tuc'ix jun tcubil aseyt tcub tibaj ex wuk candil; ex cyuj 
wuk tubo in pon canun aseyt cyi'j. 

3At cabe tkan olivo tcub ttxlaj tcubil candil, jun tuj tbank'ab ex jun tuj tnayaj. 

4Ax icx xi nkanine te anjel aju in yolintok wuc'ile: —Tat, ¿ti t-xilen jlu? Nchiye. 

5Atzunte anjel tzaj ttzak'we'n cyja': —¿Minti'petzun ba'n tu'na ti t-xilen? Xi 
ntzak'we'ne: —Tat, minti' ba'n wu'ne, nchiye. 

6Atzunte anjel tzaj tma'n weye: —Atzun tkanil lu tu'n Kman te Zorobabel: Mya 
tu'n cyipumal txkan soldad, ex mya tu'n cyipumal xjal cbantel ak'untl, nok o'cx 
tu'n Nxewe, chi Kman aju Tajaw Tcyakil. 

7¿Ti toclena aya matij witz? C'oquela te jun chk'ajlaj twitz Zorobabel. Ate 
Zorobabel cbel k'onte aju mancbil abj tu'n tjupet tja Dios, ex cjawiltzun 

tk'ajk'ajel cywi' cycyakil xjal te ak'bil chjonte: Tbanilxix te jlu, tbanilxix te jlu, che 
chilo. 

8Tzaj tma'ntl Kman juntl tkanil weye: 

9Ate Zorobabel ma cub k'onte t-simyentil tja Dios, ex tu'nx Zorobabel cpol baj 
ak'untl. Cyja'tzun c'elel cynic' ti'j, akine Dios aju Tajaw Tcyakil ma chinx samante 
teya. 

10Akeju minti' xi cyniman tej ttzaj xe't ak'untl, ja'lo che jawil tzalaj oc tcyil oc 
tpon baj ak'untl tu'n Zorobabel, chi Kman. Ax icx tzaj tma'ntl anjel weye: —Akeju 
wuk candil lu, atzun ke tbak' twitz Kman in che que'yin tuj tcyakil twitz tx'otx'. 

11Xi nkanine te anjel: ¿Ti cyxilen ke cabe tze' olivo cycub ttxlaj tcubil candil, jun 
tuj tbank'ab ex jun tuj tnayaj? 

12Ax icx xi nkanintle te: ¿Ti cyxilen ke cabe tk'ab olivo cycub junx cyuc'il ke tubo 
k'an pwak cytx'otx'il, akeju in che ajben tu'n tpon aseyt cyi'j ke candil? 

13Tzaj ttzak'we'n anjel: —¿Minti'petzun ba'n tu'na ti cyxilen? Xi ntzak'we'ne: —
Tat, minti' ba'n wu'ne, nchiye. 

14Atzun te tzaj ttzak'we'n: —Atzun ke cabe xjal lu ma txi k'o'n cyoclen tu'n 
cyajben te Kman aju Tajaw Tcyakil twitz tx'otx'. 

Zacarías 5 

Aju o til Zacarías ti'j jun botz' u'j tz'iban yol twitz 

1Ax icx o wile jun botz' u'j tz'iban yol twitz ex in lipantok twitz cya'j. 

2Tzaj tkanin anjel weye: —¿Ti in tila? Chi. Xi ntzak'we'ne: —Ma wile jun botz' u'j 
tz'iban yol twitz ex in lipan twitz cya'j, at laj var tnukbil ex jwe' var twitz. 

3Tzajtzun tma'n anjel weye: Atzun tz'ibamaj tcyakilju mya ba'n ctzajel tuj tcyakil 
twitz tx'otx'. Ic tza'nx in tma'n tuj jun pac' twitz, cbel cycastiw cycyakil keju ma 
che elk'an, ex cycyakil keju ma txi cytziyan yol mya ax toc, cbel cycastiw tu'n 
cycyim ic tza'nx tz'iban tuj juntl pac'. 

4Ate Kman aju Tajaw Tcyakil chi in tma'n cyja': A kine chin xel samante mya ba'n 
tuj tja ju xjal in elk'an ex tuj tja ju xjal in ttziyan yol mya ax toc ex nno'c tk'o'n 
kine te testiw ti'j tyol. Aju mya ba'n ax ctel tuj cyja ex cbajel xitj tcyakil tu'n, 
cyuc'ix ke viga ex ke abj. 

Aju o til Zacarías ti'j jun cajón ex jun xu'j 

5Etz aju anjel in yolintok wuc'ile ex tzaj tma'n weye cyja': —K'onca cwent ti'j aju 
ctzajel yec'un teya ja'lo. 

6Xi nkanine: —¿Titzun jlu? Nchiye. Atzun te tzaj ttzak'we'n: —Ate jlu jun cajón. 
Ex tzaj tma'ntl: Aju cajón lu, atzun malbil cyil cycyakil ke aj Israel. 

7Tcubtok jun tmaksil cajón, plom ttx'otx'il. Jaw jako'n tmaksil ex attok jun xu'j 
k'ukl tcu'x tuj. 

8Ex tzaj tma'n anjel weye: —Aju xu'j lu, atzun jun techal ti'j ju mya ba'n, chi. Cu'x 
tlamo'n juntl maj tuj cajón ex cub tmaksi'n ttzi' tu'n tmaksil plom ttx'otx'il. 

9Xi nque'yine juntl maj ex o wile cabe xu'j attok cyxic' mer ic tza'n cyxic' garza 
ex tu'n cyk'ik' in che bet. Xi cyi'n aju cajón twitz cya'j. 

10Xitzun nkanine te anjel aju in yolintok wuc'ile: 

¿Jatum cpol cyi'n xu'j aju cajón? Nchiye. 

11Atzunte anjel tzaj ttzak'we'n: —Ma che'x binchalte jun tja tuj Babilonia. Octzun 
tjupet tja, cpol cyi'n aju cajón tuj ex axtzun cyjel ten tibaj jun tk'ukbil. 

Zacarías 6 

Aju til Zacarías cyi'j cyaje carwaj in che ajben tuj k'oj 

1Ax icx o wile cyaje carwaj te k'ojbil ate' cyxol cabe witz, ic che que'yin ic tza'n 
k'an c'uxbil. 

2Aju tnejel carwaj jawo'ntok cyu'n chej cyak cyi'j; aju tcabin jawo'ntok cyu'n chej 
k'ek cyi'j; 

3aju toxin jawo'ntok cyu'n chej sak cyi'j; aju tcyajin jawo'ntok cyu'n chej sib cyi'j 
ex nimxix cyipun. 

4Xi nkanine te anjel aju in yolintok wuc'ile: —Tat, ¿ti t-xilen jlu? Nchiye. 

5Atzunte anjel tzaj ttzak'we'n: —Ake jlu, aketzun cyaje cyk'ik' in che etz twitz 
Kman aju Tajaw Tcyakil twitz tx'otx'. 

6Aju carwaj jawo'n cyu'n chej k'ek cyi'j cyja' cyxi' tuj tx'otx' tuj tbank'ab k'ij, aju 
carwaj jawo'n cyu'n ke chej sak cyi'j cyja' cyxi' tuj tx'otx' tumlal telex k'ij, ex aju 
carwaj jawo'n cyu'n chej sib cyi'j cyja' cyxi' tuj tx'otx' tuj tnayaj k'ij, chi anjel. 

7E je'xtzun ke chej sib cyi'j, nimxix cygan tu'n tbaj cybetin tuj tcyakil twitz tx'otx'. 
Xi tma'n anjel cye: Cybetin baje tuj tcyakil twitz tx'otx', chi. Ex o cybincha icju. 

8Te tibajxi jlu, tzaj sch'in anjel wi'je, tzaj tma'n weye cyja': —Akeju e je'x tuj 
tx'otx' tuj tbank'ab k'ij ma chewix tk'oj Kman cyu'n tuj ju tx'otx' ma chixin. 

Tej tjax k'o'n coron tuj twi' Josué 

9Tzaj tma'n Kman tkanil lu weye: 

10—Chmo'n jawa ch'in oyaj cyxol Heldai, Tobías ex Jedaías, akeju e'x k'i'n tuj 
Babilonia ex o che ajtz meltz'aj. Ex ax tuj k'ij lu txi'ya tja Josías aju tcy'ajal 
Sofonías. 

11Ti'j ju sak pwak ex k'an pwak cjawil tchmo'na, binchama ke coron, ex k'on jaxa 
jun tuj twi' Josué aju tnejel pal ex tcy'ajal Josadac. 

12Ex k'manxa te cyja': Ate Kman aju Tajaw Tcyakil chi cyja': Lu xinak aju toc tbi 
T-xul, ti'j ctzajel jlet jun t-xul, ex atzunte cjawil binchante juntl maj aju tja Kman. 

13Cjawil tbincha'n juntl maj tja Kman ex oc tc'ma' nimbil ic tza'n jun rey. Cbel ke' 
tuj tk'ukbil tu'n tcawin, cbel ke' pal ttxlaj ju tk'ukbil ex cmojebel cyyol cycabil. 

14Ax che cyjel ten ke coron tuj tja Kman te nabl cye Heldai, Tobías, Jedaías ex 
Josías aju tcy'ajal Sofonías. 

15Che ul ke xjal te najchak onil tu'n tjaw binchet juntl maj tja Kman; c'eleltzun 
cynic'e ti'j, ate Kman aju Tajaw Tcyakil ma tzaj samante weye. Cbantel jlu ka ma 
txi cynimane tyol Kman aju Cydiose. 

Zacarías 7 

In cub cyyo'n we'yaj, pero mya ax toc cyu'n 

1Tuj tcyajin k'ij te tbelajin xjaw (aju xjaw toc tbi Quisleu), tej lajo'ntok tcyajin 
abk'i ttzyetlen tcawin rey Darío, tzaj tma'n Kman jun tkanil te Zacarías aju t-
sanjel. 

2Tuj tk'ijlalil lu, ke xjal tuj tnam Betel xi cysama'n Sarezer tuc'ix Regem-melec 
cyuc'ix ke mastl cyuc'il tu'n t-xi cykanin tcy'iwbil Kman 

3ex tu'n t-xi cykanin cye ke t-sanjel Dios ex cye ke pal ate' tuj tja Kman aju Tajaw 
Tcyakil, che chi cyja': ¿Cucxpe ko bisule ex cucxpe cbel kyo'ne we'yaj tuj tjwe'yin 
xjaw tuj junjun abk'i ic tza'n in kbincha'ne ma tz'el ela'xi abk'i ex cucx ja'lo? Che 
chi. 

4Tzaj yolin Kman weye, aju Tajaw Tcyakil, ex tma cyja': 

5K'manxa cye cycyakil tnam xjal najlke tuj tx'otx' lu ex cye ke pal: Ma bant-xi 70 
abk'i in cub cyyo'ne we'yaj ex in che bisune tuj tjwe'yin ex tuj twukin xjaw te 
junjun abk'i, pero minti' in cybincha'ne jlu tu'n njaw cynimsa'ne, 

6nok o'cx, oc in che wa'ne ex oc in che c'ane in cybincha'ne nok tu'n tnoj cyc'u'je, 
chicuya cye. 

7¿Myapetzun ax yol lu o k'manjtz tu'n Kman cyu'n ke t-sanjel o che ten ojtxi, tej 
attok tnam Jerusalén tuj txubtxaj ex tej attok nimcu xjal tuj, ex ate'xtok xjal cyuj 
ke tnam ate' ti'jele tnam Jerusalén, ex tej najlke'xtok ke xjal tuj Néguev ex tuj 
chk'ajlaj t-xe witz? 

Tu'nju miban che niman, cyja'tzun e je'x k'i'n pres tuj juntl lugar 

8Tzaj yolin Kman tuc'il Zacarías aju t-sanjel ex chi cyja': 

9Atzun jlu o txi nma'ne: Cybinchanxe cyi'j xjal tuj tumelxix, cybinchame xtalbil 
ex tenxwit tk'ak'bil cyc'u'je cyi'j cyuc'ile. 

10Mi'n cub cyyajla'ne ke meba xu'j, mi ke c'wa'l minti' cyman ex cytxu', mi ke 
stranjer xjal ex mi ke meba minti' at cye. Mi'n cub cyximane tu'n toc cybincha'ne 
mya ba'n ti'j cyuc'ile, chi Dios. 

11Pero minti' cub tuj cywitz xjal tu'n t-xi cyniman. Cycyakil ajtz cyk'o'n ttzal cyi'j 
twitz Dios ex oc cymaksi'n cyẍcyin tu'n mi'n cybinte tyol. 

12Cub cycyuwsa'n cyanmi ic tza'n abj cyuw, tu'n mi'n t-xi cybi'n ke xnak'tzbil ex 
ke yol e tzaj tma'n Kman aju Tajaw Tcyakil, aju o tzaj tma'n cye t-sanjel ojtxi. 
Cyja'tzun tzaj nimxix tk'oj Kman aju Tajaw Tcyakil, 

13ex tma: Tza'nxtzun cye minti' ma chinx cybi'n tej nyoline, cyja'xtzun weye, 
mlay che'x nbi'ne oc cytzaj yolin weye. 

14Cyja'tzun e baj nsputine ic tza'n tu'n xcyakinpaẍ cyxol cycyakil nasyon minti' 
ojtzki'n cyu'n, ex cyetzlenxi tuj cytanmi oc cytx'otx' te tzkij tx'otx' jatum mi jun 
xjal jacu najan tuj. Tbanilxix aju tx'otx' ex cyu'nx ma tz'oc te tzkij tx'otx'. 

Zacarías 8 

Aju yol tzaj ttziyan Kman 

1Ate Kman aju Tajaw Tcyakil tzaj tma'n tkanil lu weye: 

2Akine Dios aju Tajaw Tcyakil, atzun jlu in xi nma'ne: At nimxix nganiye ti'j tnam 
Sión ex ma tzaj nimxix ntx'u'jile cyi'j ke aj k'oj ti'j. 

3Ja'lo chin ajel meltz'aje tuj Jerusalén tu'ntzun nnajane tuj. C'oquel k'o'n tbi tnam 
Jerusalén: Aju tnam jatum ate' ke xjal in japun tyol Dios cyu'n; ex aju witz etzan 
wu'ne, c'oquel tbi: Aju Witz Xjan. Akine Tajaw Tcyakil. 

4Che bel ke' juntl maj ke tij xinak ex ke tij xu'j cyuj ke cay tuj Jerusalén, ex teyle 
junjun k'i'n tcy'ako'ch tu'n tlaj nimxix cyabk'iyil. 

5Che nojel ke cay tuj tnam cyu'n ke tal k'a ex ke tal txin in che schan. 

6Tuj tk'ijlalil tzul, tcyakil jlu c'oquel te jun binchben ma'xix t-xilen tuj cywitz ke 
xjal etzan wu'ne, akeju che cyjel ank'intl, atzun weye tuj nwitz mya jun binchben 
ma' t-xilen jlu. Akine Dios Tajaw Tcyakil in chin k'mante jlu. 

7Ke xjal etzan wu'ne che cletel wu'ne tjak' cycawbil xjal ate' tuj tx'otx' tuj tjawitz 
k'ij ex tuj tx'otx' tuj telex k'ij, 

8ex che ajetz wi'ne juntl maj tu'n cynajan tuj Jerusalén. Che oquel te jun tnam 
etzan wu'ne, atzun weye chin oquele te Cydios axix toc ex tz'aklxix kine. 

9Atzun jlu in tma'n Kman aju Tajaw Tcyakil: Cyk'onque tilil ak'untl, akeye ma 
cybiye ja'lo aju o k'manjtz ojtxi cyu'n ke t-sanjel Dios atxix tej tcub ke' simyent 
tu'n tjaw binchet juntl maj tja Kman aju Tajaw Tcyakil. 

10Ojtxi minti'tok chojbil twi cyc'u'j xjal ex mi ke alumaj. Ex tu'n cylaj ke aj k'oj, 
minti'tok ttxubtxajal at cyxol xjal ex ax kine otok chin cub k'onte k'oj cyxol xjal. 

11Atzun ja'lo mlay nbinchatle cyi'j ke xjal che cyjel tentl tuj tnam lu ic tza'n o bant 
wu'ne ojtxi. A kine Dios Tajaw Tcyakil in chin k'mante jlu: 

12Tuj txubtxaj che xe'l xjal awal, c'oquel twitz uva; ctzajel tk'o'n tx'otx' tawal ex 
ctzajel jbal cabalxix. Tcyakil jlu cxel nk'o'ne te cyetzbil ke xjal etzan wu'ne, akeju 
che cyjel ten. 

13Akeye aj Judá ex aj Israel, ic tza'n o che yolin xjal mya ba'n cyi'je tej cytene cyuj 
ke nasyon, icxtzun che cletele wu'ne ja'lo ex che oquele te cy'iwbil. Mi'n che xobe, 
cyk'o'nc cyipune. 

14Atzun jlu in tma'n Kman aju Tajaw Tcyakil: Cub nximane tu'n tcub nk'o'ne 
cycastiw cyxe'chele ojtxi tej ttzaj nk'oje cyu'n ex minti' ic'x ti'j wu'ne. 

15Atzun ja'lo ma cub nximane tu'n nbinchanteye ba'n cyi'j aj Jerusalén ex cyi'j aj 
Judá. Cyja'tzun, mi'n che xobe. 

16Atzun jlu tu'n cybinchanteye: Che yoline axix toc cyuc'il mastl, cybinchanxe 
cyi'j xjal tuj tumelxix ex tz'oc tililx cyu'ne tu'n tbant cyten xjal cyxolx oc cypon 
xtisil. 

17Mi'n cub cyximane tu'n cybinchanteye mya ba'n cyi'j cyuc'ile ex mi'n txi 
cytziyane yol mya ax toc, porque tcyakil jlu nne'l wic'une. Akine Dios in chin 
k'mante jlu. 

18Ate Kman aju Tajaw Tcyakil tzaj tma'n weye cyja': 

19Aju tu'n tcub cyyo'ne we'yaj tuj tcyajin xjaw, tuj tjwe'yin, tuj twukin ex tuj 
tlaji'n, ja'lo c'oquel te tzalajbilxix cyeye ex te nink'ij tzalajbilxix cye ke tiyjil Judá. 
Che tzalajxe ti'j ju yol axix toc ex tu'n cytene ba'n cyxolxe. 

20Atzun jlu in tma'n Kman aju Tajaw Tcyakil: Che ul nimcu c'loj xjal tzalu ex ke 
xjal najlke cyuj ke nintz tnam. 

21Ke xjal tuj jun tnam che xe'l cyuc'il xjal tuj juntl tnam ex cxel cyma'n cye cyja': 
Ko' ke jyolte Kman aju Tajaw Tcyakil, ko' kanilte tu'n kcub tcy'iwla'n, che chilo. 
Ex atzun ke xjal tuj juntl tnam ctzajel cytzak'we'n cyja': Ax icx keye ko xe'le, che 
chilo. 



1628 

 

 
Mam del Norte 

© 1993 Sociedades Bíblicas Unidas. 
  

 

 

22Che ul tuj Jerusalén nimcu tnam ex ke nasyon nim cyipun, che ul jyolte Kman 
aju Tajaw Tcyakil, che ul kanil te tu'n cycub cy'iwla'n tu'n. 

23Tuj tk'ijlalil tzul, laj stranjer xjal cye mastl nasyon ctzajel cytzyu'n ttxa'n t-
xbalun jun xjal judiy ex cxel cyma'n te cyja': Kaje ko'xe cyuc'ile, porque ma kbiye 
atzun ta' Dios cyuc'ile, che chilo. 

Zacarías 9 

Cbel cycastiw ke nasyon cyvesin cyib cyuc'il aj Israel 

1Atzun tkanil lu o tma Kman ti'j tx'otx' Hadrac ex ti'j tnam Damasco, porque toc 
twitz Kman cyi'j cycyakil xjal, ax icx cyi'j cycyakil c'loj cyiyjil aj Israel. 

2Ax icx ti'j tnam Hamat aju tvesin tib tuc'il tnam Damasco, ax icx ti'j tnam Tiro 
ex Sidón, masque at nimxix cynabl. 

3Jaw cybincha'n aj Tiro ja te cycolbil cyib ex baj cychmo'n nimxix k'an pwak ex 
sak pwak. 

4Pero c'elel ti'n Kman tcyakilju at cye, cbelex t-xo'n cyk'inumabl tuj mar ex 
c'oquel tk'o'n tk'ak'al tcyakil tnam. 

5Octzun tcyil ke xjal ate' tuj Ascalón, ctzajel nimxix cyxobil. Ax icx keju ate' tuj 
tnam Gaza cbajel cyxkutz'in cyib tu'n ta'w, ax icx keju ate' tuj tnam Ecrón che 
tzajel lu'lun tu'n tchi tu'nju otok naj aju k'ukl cyc'u'j ti'j. Cymel aju rey tuj tnam 
Gaza ex minti' xjal cyjel ten tuj tnam Ascalón. 

6Tuj tnam Asdod che najal ke xjal t-smon tib cyiyjil. Chi Kman in tma'n cyja': Cbel 
nk'o'ne cycastiw aj Filistey tu'n mi'n cucx tjaw cyniman cyib. 

7Mlay txi cychyo'ntl chibj tuc'ix tchc'el, icx aju chibj mya k'o'n cye tu'n t-xi 
cychyo'n. Pero cyxol ke xjal lu at junjun che cyjel ten tu'n cyc'ulun weye ex che 
oquel te nejenel cyxol aj Judá ex che c'metel aj Ecrón ic tza'n o bant cyi'j aj 
Jebusey atxix ojtxi. 

8Atzun weye chin bel tene xk'ukil tu'n tclet aju tnam etzan wu'ne, tu'ntzun mi'n 
cyoctz ke aj k'oj cyxol aj Israel. Mlay che ajtz meltz'aj juntl maj ke xjal o che 
yajlante cye, porque akine chin bel tene xk'ukil cyi'j, chi Kman. 

Aju rey tzul 

9Chi Kman in tma'n cyja': Che tzalajxe nim akeye aj Sión. Che sch'ine tuc'il 
tzalajbil akeye aj Jerusalén. Lu cyreye tzul cyuc'ile, in tbincha'n aju tz'aklxix ex 
tzul clolte cyeye; mans ex tzul tjax tibaj jun bur, tal jun ttxu bur. 

10Tu'n che bajel naj ke carwaj in che ajben tuj k'oj cyu'n aj Efraín, ax icx ke chej 
in che ajben tuj k'oj cyu'n aj Jerusalén. Che bajel ttokin ke xobl plech in che ajben 
tuj k'oj. Che tel ke nasyon tuj txubtxaj tu'n cyreye. A ccawil tibaj tcyakil, ctzajelx 

ke' tcawbil ttzi' jun mar ex cpol baj ttzi' juntl, ctzajelx ke' ttzi nima Éufrates, cpol 
baj ttxa'npun tx'otx'. 

Che c'metel aj Israel juntl maj 

11Chi Kman in tma'n cyja': Tu'nju o txi ntziyane jun nyole cyeye ex o cyaj bant ti'j 
tu'n cychc'el alumaj, che colpetele wu'ne ex che eletz ntzokpi'ne ke pres cycu'x 
tuj jul minti' a' tuj. 

12Akeye o che'x k'i'n pres tuj juntl part, ex lu keye in che ayon, ja'lo cyaj meltz'aje 
tuj cycolbil cyibe. Ex in xi nma'ne cyeye, mas nim ncy'iwbile cxel nk'o'ne cyibaje 
tu'nju o tzic'x cyu'ne. 

13Ic che oquel aj Judá wu'ne ic tza'n ke xobl plech in che ajben cyu'n soldad tuj 
k'oj, ex ic che oquel aj Efraín ic tza'n ke plech. Ic che oquel aj Sión ic tza'n spad, 
ex cxel nk'o'ne cyipumal tu'n cyxi' k'ojlel cyuc'il aj Grecia, chi Kman. 

14Cbel tyec'un tib Kman cyibaj ke xjal etzan tu'n ex che tzajel t-xo'n ke tplech ic 
tza'n tkan k'ancyok. Ate Kman Dios c'oquel k'ajtzante chun ex tzul tuj jun cyk'ik' 
nne'tz tuj tnayaj k'ij. 

15Ate Kman aju Tajaw Tcyakil c'oquel tcwentin ke xjal etzan tu'n, ex che najel ke 
aj k'oj cyi'j cyu'n. Cbajel cywaban cyximlal ke aj k'oj, akeju in che tzaj xo'nte abj 
cyi'j, che jawil sch'in mer ic tza'n c'al k'e'n ke, ex c'elel cychc'el ke aj k'oj cyi'j 
cyu'n ic tza'n tchc'el jun alumaj tcu'x tuj jun lak tu'n t-xi k'abaj twi altar te jun 
chojbil. 

16Tuj tk'ijlalil tzul che cletel tu'n Kman Dios ke xjal etzan tu'n, ic tza'n ke ẍne'l 
cwentin ke wen tu'nju pastoril cye. Che koptz'ajel tuj ttx'otx' Kman ic tza'n ke 
tbanil abj in che koptz'aj ti'j tcoron jun rey. 

17Tbanilxix che oquel que'yin. Tu'nju nimxix twitz triw ex nimxix ta'l twitz uva, 
che ch'iyil ke cu'xun ax icx ke k'apoj. 

Zacarías 10 

Aju yol tzaj ttziyan Dios te tzokpibl 

1Cykaninxe jbal te Kman oc ch'ixtok tul ttzi' jbalil, ate Kman in tzaj k'onte 
k'ancyok, ctzajel t-sama'n nimxix jbal ex ctzajel pok'l c'ul tu'n tuj cojbil cye 
cycyakil xjal. 

2Mya ax toc cyyol ke tilbilal ex mya ax toc aju in cyil ke chman, nok tten aju nno'c 
yec'un tuj cywitzic', ex nokx gan aju cyyol te k'ukbabl c'u'jbaj. Cyja'tzun, nok in 
che betje' xjal ic tza'n jun c'loj ẍne'l, ex nnic'x nimcu cyu'n tu'n tlaj minti' jun 
pastor cyi'j. 

3Cyja'tzun in tma'n Kman cyja': Ma tzaj nimxix ntx'u'jile cyi'j ke pastor ex cbel 
nk'o'ne cycastiw ke nejenel. Akine aju Tajaw Tcyakil che oquel ncwentine ke 

nẍne'le, akeju tiyjil Judá, ex che oquel nk'o'ne ic tza'n chej cyuwxix cyipun tuj 
k'oj. 

4Cyxol aj Judá che jawil jlet ke nejenel, ic che oquel ic tza'n jun abj toc te scyini 
te simyent, ic tza'n jun stac te tkan ja xbalun ja ex ic tza'n jun xobl plech in ajben 
tuj k'oj. Ex cyxol che jawil jlet ke nejenel. 

5Che oquel ic tza'n ke soldad at nim cyipun in cub cyi'j aj k'oj cyu'n, ic tza'n in baj 
wabat xok'l tuj cay; che k'ojel tu'nju atine cyuc'il ex akeju cyjax cyibaj chej cbel 
cyi'j cyu'n. 

6Cxel nk'one cyipun ke tiyjil Judá ex che cletel ke tiyjil José wu'ne. Che ajetz 
meltz'aj wu'ne tu'n cyul tuj cytanmi tu'nju in k'ak'an nc'u'je cyi'j. Che oquel mer 
ic tza'n minti' otok che el wic'une, porque akine Cyman, aju Cydios ex cxel nbi'ne 
cyna'j Dios. 

7Che oquel ke tiyjil Efraín ic tza'n jun soldad cyuw tc'u'j tuj k'oj. Che tzalajel mer 
ic tza'n otok txi cyc'a'n vin ex oc tilwajtz jlu cyu'n cyc'wa'l, ax icx cye che jawil 
tzalaj. Ctzalajel cyanmi ti'j Kman. 

8Che tzajel ntxco'ne ex che oquel nchmo'ne, porque ma che colpet wu'ne. 
Cchmetel nimxix cybaj ic tza'n chmet nimxix cybaj ojtxi. 

9Masque o che baj nsputine cyxol ke nasyon ate' najchak, pero chin tzajel na'ne 
cyu'n. Che ank'il cyuc'il cyc'wa'l ex che ajetz meltz'aj. 

10Che ajetz wi'ne tuj Ejipt, che ajetz wi'ne tuj Asiria, ex che pol wi'ne tuj Galaad 
ex tuj tx'otx' Líbano; nimxix cybaj ctel ex mlay canun lugar te cye. 

11Che ic'etz tuj mar xobajilxix ex aju a' in xtulk'in tibaj mar bi'x cwebel. Bix 
ctzkijel nima Nilo, cnajel tnimbil tib Asiria ex cbajel cyipun aj Ejipt. 

12Wu'ne cxel nk'o'ne cyipun aj Israel ex che betel cwentin ke wu'ne. Akine Dios 
in chin k'mante ju yol lu, chi Kman. 

Zacarías 11 

1Aya tx'otx' Líbano, jakom ke tpwertila ex e cycub baj tz'e'y tu'n k'ak' ke tkan 
wi'ten ate' ti'ja. 

2Cyjaw ok'e akeye tze' tzaj, tu'nju ma che ic' tz'ak ke wi'ten ex ma che cub baj tilj 
ke tze' tbanilxix che que'yin. Che wuyine akeye tze' c'ol tuj tx'otx' Basán, tu'nju 
ma baj naj aju chc'ul pim. 

3Nim in che ok' ke pastor porque ma baj naj cywabl ke alumaj aju tbanilxix. In 
binjtz tk'ajk'ajel cywi' ke balun in che tzanun tu'nju ma baj naj tpimil chc'ul at 
ttzi nima Jordán. 

Ke cabe pastor 

4Atzun jlu tzaj tma'n Kman Dios weye: Che tcwentin oca ke ẍne'l banimaj cyi'j 
tu'n cycub byo'n. 

5In che cub byo'n cyu'n ke lak'ol cye ex minti' nnu'l ti'j cyc'u'j ka at cyil ti'j, ex ke 
c'ayil cye in cyma'n cyja': Chjonte Kman, ma ko oque k'inun, che chi. Ke pastoril 
cye misicyer in tz'e'y cyc'u'j cyi'j. 

6Tu'ntzun jlu mlay tzaj k'ak'an nc'u'je cyi'j ke xjal najlke tuj tx'otx' lu, nok o'cx 
cxel nk'o'ne teyle junjun tuj tk'ab tuc'il ex tuj tk'ab t-rey. Atzun ke jlu che bajel 
xitunte cytx'otx' ex mi jun ccletel wu'ne tuj cyk'ab. Akine Dios in chin k'mante 
jlu. 

7In octzun tene cwentil cye ke ẍne'l banimaj cyi'j tu'n cycub byo'n, akeju tuj bis 
ate'. Tzaj njyo'ne cabe cy'ako'ch; jun oc nk'o'ne tbi Xtalbil ex atzun juntl oc 
nk'o'ne tbi Mojbabl Tibil. 

8Ex tuj junx xjaw el wi'ne cyak'un ox pastor otok baj npasense cyu'n ex in che 
ic'untok wi'je. 

9Xi nma'ne cye ke ẍne'l cyja': Mlay chin octle te pastor cyi'je. Ka at jun ma cyim, 
e tcyim. Ka at jun ma cub naj, e tcub tnaj. Atzun keju che cyjel ten, e tbaj cychyon 
cyib, nchiye cye. 

10Tzajtzun wi'ne aju ncy'ako'che toctok tbi Xtalbil ex cub ntokine te jun techal 
ka otok cub tk'uchin Dios tyol aju otok cyaj bant ti'j tu'n cyuc'il cycyakil nasyon. 

11Tuj k'ij lu cub k'uchj aju yol otok cyaj bant ti'j ex ke lak'ol ẍne'l, akeju in che 
que'yintok wi'je, el cynic' ti'j ka a Kman k'mante aju in banttok wu'ne. 

12Xitzun nma'ne cye cyja': Ka ba'n tuj cywitze, cychjontze twi nc'u'je, ex ka mi'n, 
cucxju, nchiye. Ex tzaj cyk'o'n 30 sak pwak twi nc'u'je. 

13Tzaj tma'n Kman weye cyja': K'inxa pwak lu ex k'o'n cu'xa tuj tcubil k'inumabl 
tuj njaye. Xitzun wi'ne keju 30 sak pwak ex cu'x nk'o'ne tuj tcubil k'inumabl tuj 
tja Kman, o'cxtzun ch'in twi nc'u'je tzaj cyk'o'n. 

14Te tibajxi cub ntokine aju tcabin cy'ako'ch, aju toctok tbi Mojbabl Tibil, te jun 
techal ka otok cub xitj aju cymojbabl cyib aj Judá cyuc'il aj Israel. 

15Tzaj tma'n Kman weye cyja': Atzun ja'lo, k'o'nc tiba ic tza'n jun pastor minti' 
tnabl. 

16Porque c'oquel nk'o'ne jun pastor tuj tnam lu, aju pastor lu minti' taj cyi'j ẍne'l 
tzpetni ke, ex mi'n jyon cyi'j keju o che'x naj ex mi'n che oc tk'anan keju o che 
c'ixbi ex mi'n txi tk'o'n cywa keju ocni cyi'j, nok o'cx cxel tchyo'n cychibjal keju 
mas ulni cynabl ex c'elel tcowpi'n tpas cykan. 

17Ay bec'bil twitz ju pastor minti' tnabl, in che cyaj tcolin ke ẍne'l. Cuchiwt c'ixbi 
tk'ab ex tbak' twitz tuj tbank'ab tu'n spad. Cuchiwt tz'oc tzkij tk'ab ex bi'xwit 
cyaj moẍix tbak' twitz te jumajx. 

Zacarías 12 

Aju tzokpibl te tnam Jerusalén 

1Atzun jun tkanil lu tu'n Kman cyi'j aj Israel. Aju Kman o binchante cya'j ex o cub 
tk'o'n tk'ukbil tx'otx' ex o tzaj tk'o'n cychwinklal xjal, chi in tma'n cyja': 

2Aju tnam Jerusalén c'oquel wu'ne ic tza'n jun copa k'e'n ex cchyo'mil cywi' 
cycyakil ke nasyon tu'n, akeju cyvesin cyib tuc'il Jerusalén. Octzun tbaj cytxolban 
cyib ti'j tnam Jerusalén, ax icx che oquel tzokpaj cyi'j txkantl tnam tuj Judá. 

3Tuj tk'ijlalil tzul c'oquel tnam Jerusalén wu'ne ic tza'n jun abj nimxix talil wen 
te cye cycyakil nasyon. Ka at jun taj tu'n tjaw tyucun, bi'x ctza'wtel tu'n. C'oquel 
cychmon cyib cycyakil nasyon tu'n cyoc tzokpaj ti'j Jerusalén, 

4pero che oquel nsec'pu'ne cycyakil cychej, ex ke soldad cyjax cyibaj che oquel 
loc wu'ne. Atzun ke tiyjil Judá che oquel ncwentine ex cycyakil cychej nasyon 
cbel moẍix cywitz wu'ne. 

5Oc toc cyque'yin ke nejenel tuj Judá jlu, oc cyma' tuj cyanmi: Ate Kman aju 
Tajaw Tcyakil atzun Cydios keju najlke tuj Jerusalén, ex atzunju in k'onte cyipun, 
che chilo. 

6Tuj tk'ijlalil tzul ke nejenel tuj Judá che oquel ic tza'n txkan xk'a'l in c'ant cyxol 
ttxan si', ex ic tza'n jun ttxan tzaj in c'ant cyxol junjun che'l triw. Ex cyu'n che 
bajel tz'e'y cycyakil ke nasyon ate' tuj cybank'ab ex tuj cynayaj, akeju cyvesin 
cyib cyuc'il, ex atzun ke xjal aj Jerusalén ax che najal juntl maj tuj cytanmi, chi 
Dios. 

7Pero tnejel che cletel ke tiyjil Judá wu'ne, akine Cyman, tu'ntzun mi tjaw 
cyniman cyib ke tiyjil David ex ke xjal najlke tuj Jerusalén cywitz mastl tiyjil Judá. 

8Wu'ne che cletel ke xjal najlke tuj Jerusalén. Keju minti' cyipun ate' cyxol 
c'oquel mas cyipun ic tza'n te rey David, ex ke tiyjil David che oquel ic tza'n te 
Dios, ic tza'n t-anjel Kman in cub nej cywitz. 

9Tuj tk'ijlalil tzul cbel nxitune cycyakil nasyon che oquel tzokpaj k'ojlel ti'j tnam 
Jerusalén. 

10Ctzajel nk'o'ne Nxewe cyibaj ke tiyjil David ex keju najl tuj Jerusalén; cnojel tuj 
cyanmi tu'n xtalbil tu'ntzun tbant cycubsan nwitze. C'oquel cyque'yin aju xjal o 
baj xayu'n cyu'n, che oquel ten bisul ex che jawil ok' ti'j ic tza'n in che jaw ok' oc 
tcyim aju o'cxcu jun cyc'wa'l ex ka oc tcyim ju tnejel cycy'ajal. 

11C'oquel jun matij bis tuj Jerusalén ic tza'n bis oc tuj Hadad-rimón tuj chk'ajlaj 
Meguido. 

12Ex cycyakil aj Israel che ok'el, teylex te junjun c'loj tiyjil tuj cyeylex cylugar: Ke 
tiyjil David che bel ten jun pac' ex ke cyxu'jil tuj juntl pac'; ke tiyjil Natán jun pac' 
ex ke cyxu'jil tuj juntl pac': 

13ke tiyjil Leví jun pac' ex ke cyxu'jil tuj juntl pac'; ke tiyjil Semei jun pac' ex ke 
cyxu'jil tuj juntl pac'; 

14ax icx che ok'el txkantl c'loj cyiyjil, teylex junjun c'loj jun pac' ex ke cyxu'jil tuj 
juntl pac'. 

Zacarías 13 

1Tuj tk'ijlalil tzul cjaketel jun twi a' tu'n ttx'jet cyil ex cytz'ilil ke tiyjil David ex 
keju najl tuj Jerusalén. 

2Ex cyuj cycyakil cytanmi aj Israel che elel wi'ne ke tilbilal tu'ntzun mi'n ttzaj 
na'ntl cybi. Ax icx c'elel wi'ne tuj cytanmi akeju nno'c cyk'on cyib te nsanjele ex 
cycyakil keju cyajbil tu'n cyc'ulun cywitz tilbilal. Akine Dios in chin k'mante jlu. 

3Entons, ka at jun ma tz'oc tk'on tib te nsanjele, ax ke tman che k'malte te cyja': 
Il ti'j cymela tu'nju ma yolina nic'aj yol tuj tbi Kman, che chilo. Ax ke tman che 
oquel xayunte te tu'n tcyim oc toc tk'on tib te nsanjele. 

4Tuj tk'ijlalil tzul, akeju nno'c cyk'on cyib te nsanjele ctzajel cych'ixwi oc 
cypacban ti'j ju in tzaj yec'un cye mer ic tza'n tuj witzic'. Mi jun c'oquel tk'o'n t-
ẍjo'w tu'n t-sbun ic tza'n ẍjo'w in ajben cyu'n ke nsanjele, 

5nok o'cx teylex te junjun cxel tma'n cyja': Mya t-sanjel Dios we kin, nok jun 
ak'nal xjal kine. Atxix tej c'wa'lxtok kine in chin ak'nane tuj cojbil, che chilo. 

6Katzun at jun ma tzaj kaninte te: ¿Ti cyxilen ke tbantlen ẍil ate'c ti'j t-ximlala? 
ka chi, atzun te cxel ttzak'we'n: O chin oc c'ixbisa'ne tuj cyja ke wamiwoye. 

Cbel byo'n aju xjal toc te pastor tu'n Dios 

7Ate Kman aju Tajaw Tcyakil chi in tma'n cyja': We'ctza aya spad, toc tzokpaja 
ti'j ju xjal toc te pastor wu'ne ex toc te onil weye. Byoncuya ju pastor, atzun ke 
ẍne'l che elel sputj ex atzun weye chin oquel tzokpaje cyi'j ke tal ẍne'l. 

8Keju najl tuj tx'otx' lu che elel pa'n tuj ox c'loj, cabe c'loj che najel, atzun toxin 
c'loj cyjel ank'in. 

9C'oquex nk'o'ne toxin c'loj tuj k'ak', che bajel nsaksa'ne ic tza'n in baj sakset sak 
pwak, ex c'ic'el nwitze cyi'j ic tza'n nne'l nic'baj ti'j k'an pwak. Octzun che cubsal 
nwitze ex atzun weye ctzajel ntzak'we'ne. Cxel nma'ne cye cyja': Akeye xjal etzan 

wu'ne, ex atzun cye ctzajel cytzak'we'n cyja': Ate Kman, atzun Kdios, che chilo. 
Akine Dios in chin k'mante jlu. 

Zacarías 14 

Aju yol ti'j tnam Jerusalén ex cyi'j txkantl nasyon 

1Aya tnam Jerusalén, lu tzul tk'ijlalil castiw tu'n Kman, tujx tmija che bel sipan 
ke ti'xti otok che el k'i'n teya. 

2Tuj tk'ijlalil tzul che oquel tchmo'n Kman cycyakil nasyon tu'ntzun cyk'ojin ti'j 
tnam Jerusalén. Che oquel tzokpaj ti'j tnam, c'elex cyelk'a'n tcyakilju at tuj cyja 
aj Jerusalén, cbel cyxo'n ke xu'j tu'n cyoc ten cyi'j ex cxel cyi'n pres mijcu cybaj 
aj Jerusalén. O'cx keju ch'intl che cyjel ten, che tel tuj. 

3Atzunte Kman jurat tzul k'ojlel cyi'j ke nasyon lu ic tza'n o k'ojin tuj tk'ijlalil 
ojtxi. 

4Tuj k'ij lu cbel we' Kman twi witz Olivos, aju tcub twitz tnam Jerusalén tuj 
tumlal tjawitz k'ij. Ate witz Olivos cbel pax tuj tmij, ctzajel tpa'xil tuj tumlal 
tjawitz k'ij ex cxe'l tumlal telex k'ij, ex cyjel ten jun matij chk'ajlaj tuj tmij. Mij 
witz c'ajel jawni ex atzun mijtl c'ajel cubni. 

5Atzun cyeye che elex oke tuj chk'ajlaj lu, aju cyjel ten cyxol ke witz, aju cpol baj 
max tuj lugar Azal tbi. Che elex oke tuj, ic tza'n e ex ok ktzan cyxe'chele ojtxi tu'n 
tlaj cyaknajnab tzaj tej in cawintok rey Uzías tuj Judá. Tzul Kman aju Ndiose 
cyuc'ix cycyakil keju xjan ke. 

6Tuj k'ij lu minti' spic'un clarxix ex mya kloljxix. 

7O'cxte Kman ojtzkilte aju k'ij lu ex minti' juntl k'ij icju. Minti' pabl tib k'ij ti'j 
konic'an, porque oc toc konic'an cucx ttenx spic'un. 

8Cjawitz jlet jun twi a' tuj Jerusalén ex cbetel tuj jbalil ex tuj coresma; mij a' lu 
cyja' cxe'l tuj tumlal tjawitz k'ij tuj Mar at nim Atz'an tuj, atzun mijtl cyja' cxe'l 
tuj tumlal telex k'ij tuj Nintz Mar. 

9Atzun k'ij lu, ccawil Kman tuj tcyakil twitz tx'otx'. O'cx twitz che c'ulul xjal, ex 
o'cx te tbi ctzajel cyna'n xjal oc cycubsan twitz. 

10Tcyakil tx'otx' c'oquel te jun chk'ajlaj, cxelx ke' tuj tnam Geba ex cpol baj max 
tuj tnam Rimón aju tcub tuj tx'otx' te cubni tjak'xi Jerusalén. Aju tnam Jerusalén 
cjawil ten najchak ex che najal xjal tuj, cxelx ke' ttzi tpwertil tnam Benjamín tbi 
ex cpol baj max ttzi tnejel pwert (jatum ten ju Ojtxi Pwert nej), ex cxel ke' jatum 
tcub ju ja ma' twa'l te Hananeel ex cpol baj max jatum nne'l yatz'et ta'l twitz uva 
te rey. 

11Ax toc che najal xjal tuj Jerusalén ex mlay cub xitun juntl maj. Ke xjal che najal 
tuj, segurxix che ank'il. 



1635 

 

 
Mam del Norte 

© 1993 Sociedades Bíblicas Unidas. 
  

 

 

12Atzun ke nasyon otok che k'ojin ti'j tnam Jerusalén cbel cycastiw tu'n Kman: 
Itz'xke oc tel k'ay cychibjal; cjawitz k'ay tbak' cywitz, ax icx c'eletz k'ay cyak' tuj 
cytzi'. 

13Tuj k'ij lu ctzajel nimxix cyxobil tu'n Kman. Teylex te junjun ctzajel ttzyu'n 
tk'ab tuc'il ex che oquel tzokpaj cyi'j cyxolx. 

14Ax icxtzun ke aj Judá che k'ojlel tuj Jerusalén, c'elel cyi'n nimxix cyk'inumabl 
ke nasyon cyvesin cyib cyuc'il, c'elel cyi'n sak pwak, k'an pwak ex xbalun. 

15Aju castiw ctzajel cyibaj ke xjal, axtzunju ctzajel cyibaj ke chej cabay, ke mul, 
ke chej camey, ke bur ex cyibaj cycyakil ke alumaj ate' tuj cycampament aj k'oj. 

16Tbajlenxi jlu, cycyakil ke xjal che cyjel ank'in cyuj ke tnam e k'ojin ti'j Jerusalén, 
cycyakil abk'i che xe'l c'ulul twitz Rey, aju Kman Tajaw Tcyakil, ex cycyakil abk'i 
che xe'l ic'sal nink'ij cyi'j ke tal ja t-xak tze'yin cywi'. 

17Ka at jun nasyon tuj tcyakil twitz tx'otx' minti' ma che'x xjal tuj Jerusalén c'ulul 
twitz Rey, aju Kman Tajaw Tcyakil, mlay tzajtl jbal tibaj cytx'otx' xjal lu. 

18Ka minti' ma che'x ke aj Ejipt, mi'n tzajtl jbal tibaj cytx'otx', ax castiw ctzajel 
cyi'j ic tza'n cyi'j mastl nasyon ka minti' ma che'x ic'sal nink'ij cyi'j ke tal ja t-xak 
tze'yin cywi'. 

19Atzun castiw ctzajel cyi'j aj Ejipt ex cyi'j cycyakil nasyon mi'n che'x ic'sal nink'ij 
cyi'j ke tal ja t-xak tze'yin cywi'. 

20Tuj k'ij lu c'oquel tz'ibet ti'j cycampan chej jun yol cyja': XJANSAMAJ TE JLU TE 
KMAN, ex ke c'il in che ajben tuj tja Kman che oquel xjan, ic tza'n ke lak nmak 
ate' twitz altar. 

21Cycyakil ke c'il ate' tuj Jerusalén ex tuj Judá che xjansetel tu'n cyajben te Kman 
aju Tajaw Tcyakil. Ke xjal che xe'l k'olte chojbil che ajbel ke c'il lu cyu'n, ex cyuj 
cjawix cytzk'ajsa'n cychibjal ke alumaj, akeju otok che'x k'o'n te chojbil. Tuj k'ij 
lu mi'n che pontl ke comersyant c'ayil tuj tja Kman aju Tajaw Tcyakil. 

Malaquías 

Malaquías 1 

Aju tc'ujlalil Dios cyi'j aj Israel 

1Atzun yol jlu tzaj tma'n Kman te Malaquías aju t-sanjel tu'n t-xi tma'n cye aj 
Israel. 

2Chi Dios cye cyja': C'ujla'n keye wu'ne, atzun cyeye in cyma'ne: ¿Tza'n tten in 
tma'na ka c'ujla'n ko'ye tu'na? Che chiye. Atzunte Kman tzaj ttzak'we'n: ¿Baka 
mya cyerman cyib Esaú tuc'il Jacob, ex a Jacob nc'ujlaye, 

3atzunte Esaú el wic'une? Aju tiwitz tx'otx' te Esaú oc wu'ne te tzkij tx'otx' ex xi 
nk'o'ne ttx'otx' tu'n tajben cye txcup te tjak' c'ul. 

4Ex ka che chi aj Edom: Masque ma ko naje pero che jawil kbincha'ne juntl maj 
ke ktanmiye, ka che chi, atzunte Dios aju Tajaw Tcyakil in tma'n: Cjawil 
cybincha'n juntl maj, atzun weye cbel nxitune, ex aju tnam lu c'oquel tbi: Tnam 
jatum in binchet nim mya ba'n, ex aju nasyon c'oquel tbi: Nasyon tcub ttx'u'jil 
Dios tibaj te jumajx. 

5Ax keye che que'yilte ex oc cyma'ye: Ma'xix te Kman toclen, max ma pon baj 
tkanil ti'jxi tmojonil cytx'otx' aj Israel. 

E oc ic'le'n ke pal tu'n Kman 

6Chitzun Kman aju Tajaw Tcyakil in xi tma'n cye ke pal: Ke c'wa'lbaj in che niman 
cyman, ex ke majen in che nimante cypatrón. Katzun akine Cymane, ¿tiku'ntzun 
minti' in chinx cynimane? Ex ka akine Cyajawe, ¿tiku'ntzun minti' in che xobe 
nwitze? Ic'un kine cyu'ne ex in cyma'ne: ¿Alcyetzun ma kbinchaye twitza tu'nju 
in tma'na keye ka ic'una ku'ne? Che chiye. 

7Atzun ic'bil weye cyu'ne jlu: In cub cyk'o'ne ke pan tz'il tibaj n-altare ex in 
cyma'ne weye: ¿Alcyetzun ma kbinchaye tu'nju in tma'na keye ka in kbincha'ne 
mya ba'n ti'ja? Che chiye. Oc in cub cyximane ka minti' toclen n-altare atzun in 
cybincha'ne mya ba'n weye, 

8oc in tzaj cyk'o'ne ke alumaj moẍ weye ex ke cox, ex ke yab: ¿Ba'npe jlu? 
Cyxi'chake ex cyk'onxe te gobernador, jacutzun cyile ka jacu tzalaj ti'j cyoyaje ex 
ka jacu che tzaj xtaline tu'n, chi Kman aju Tajaw Tcyakil. 

9Cykaninxe te Dios tu'n ttzaj tz'e'y tc'u'j ki'j. Pero ¿ti tten tu'n ttzalaj Dios cyi'je 
ka cucx ma txi cyk'o'ne cyoyaje mya ba'n? 

10Chitzun Kman aju Tajaw Tcyakil: Nokwit at jun cyeye xi lamolte ttzi njaye 
tu'ntzun mi'n tcub c'opit k'ak' nokx gan tibaj n-altare, porque minti' in chin 
tzalaje cyi'je ex mlay nc'amtle cyoyaje. 

11Cycyakil nasyon twitz tx'otx' che nimal weye, ex tuj tcyakil part cbel cypatun 
storac te nimbil weye, ex tbanilxix cyoyaj ctzajel cyk'o'n weye. 

12Atzun cyeye nno'c cyk'o'ne n-altare te minti' tajben oc in cyma'ne ka tz'il ex ka 
minti' tajben aju oyaj in cub k'ot tibaj. 

13Ax icx in cyma'ne cyja': Ma ko sicte ti'j tcyakil jlu, che chiye. Atzun in chin el 
cyic'une, chi Kman aju Tajaw Tcyakil. In che tzaj cyi'ne ke alumaj elk'a'n in che 
tzaj cyu'ne ex ke cox ex ke yab. ¿Ocpe che c'metel ke cyoyaje lu wu'ne? Mlay, chi 
Kman. 

14Tzajxwit tcastiw ju xjal in nic'an yol tu'nju otok tzaj ttziyan tu'n ttzaj tk'o'n 
weye jun alumaj tbanilxix cyxol ke talun, ex te tibajxi in tzaj tk'o'n aju alumaj at 
ttzacaj. Akine rey ma' woclene ex in che xob ke nasyon nwitze. Atzun yol jlu in 
tma'n Kman, aju Tajaw Tcyakil. 

Malaquías 2 

1Atzun ja'lo akeye pal, chi Kman in tma'n cyeye cyja': 

2Ka minti' ma chinx cynimane ex ka minti' ma jaw cynimsa'ne nbiye axix toc 
cyu'ne, ctzajel nsama'ne mya ba'n cyibaje te t-xel ju cy'iwbil o txi nk'o'ne cyeye 
nej, ex ya ma tzaj mya ba'n cyibaje wu'ne porque minti' in jaw cynimsa'ne nbiye. 

3Chin k'ojile cyi'j cyiyjile ex c'oquel nxo'ne cytxa' alumaj tibaj cywitze, akeju in 
che cub cybyo'ne te cyoyaje weye, ex junx che elex nxo'ne ti'jxi tuc'il cytxa' 
alumaj. 

4Atzun c'elel cynic'e ti'j ka akine in chin k'mante ju yol lu, tu'ntzun cucx tu'n tten 
tipun ju yol cyaj bant ti'j wu'ne cyuc'il ke tiyjil Leví, chi Kman aju Tajaw Tcyakil. 

5Aju nyole cyaj bant ti'j cyuc'il aj Leví, atzun jlu: Tu'n tten cychwinklal ex tu'n 
cyten tuj tzalajbil. Xi nk'o'ne ke jlu tu'ntzun tbant cyxob nwitze ex tu'n cyniman 
weye; e niman weye ex e xob nwitze. 

6Xi cyk'o'n aj Leví xnak'tzbil axix toc, ex misicyer jun yol mya ba'n etz tuj cytzi'. 
E bet mojl cyyol wuc'ile ex e bet tz'aklxix nwitze, ex nimcu xjal cyaj cycolin 
cybinchben mya ba'n nok cyu'n. 

7Atzun cyak'un pal, tu'n t-xi cyk'o'n xnak'tzbil cye xjal tu'n tel cynic' wi'je; ex 
cycyakil xjal ba'n tu'n cyul c'mol xnak'tzbil cyuc'il, porque nsanjele ke jlu, akine 
Cymane aju Tajaw Tcyakil. 

8Pero akeye pal ma tz'el cypa'n cyibe ti'j be tbanilxix; nimcu ma che cub tz'ak 
tu'n cyxnak'tzbile mya ba'n ex ma baj cytzacsine nyole aju cyaj bant ti'j wu'ne 
cyuc'il aj Leví. 

9Cyja'tzun oc nbincha'ye tu'n cyel ic'une cyu'n cycyakil xjal ex tu'n cyoc k'o'ne te 
minti' cyajbene tu'nju minti' in che bete tuj nbeye, ex oc t-xi cyma'ne nleye cye 
xjal nno'c cyque'yine aju cyxilen, chi Kman aju Tajaw Tcyakil. 

Mi'n cyaj cycoline cyxu'jile, chi Dios 

10¿Baka mya junx Kman kcyakil? ¿Baka mya a Dios o binchante ke kcyakil? 
¿Tiku'n in baj ksbun kib kxolx ex in nno'c kk'o'n te minti' tajben aju yol cyaj bant 
ti'j tu'n Dios cyuc'il kxe'chel? 

11Minti' ma japun cyu'n aj Judá aju yol xi cytziyan te Dios tu'n cyajben te, ex tuj 
Jerusalén ex cyxol aj Israel in cybincha'n aju mas plojxix. Aju tja Dios c'ujla'nxix 
tu'n ma tz'oc cyk'o'n aj Judá te minti' tajben, ex ke xinak aj Judá ma che jaw moje' 
cyuc'il ke xu'j in che c'ulun cye junxitl dios, akeju mya dios ke. 

12Ke xjal lu cyuc'ix ke cyiyjil che najxwit tu'n Kman, tu'ntzun mya cucx tu'n cyten 
kxol akeju in cybincha'n mya ba'n, nok alcyex ke ex masque tzaj cyi'n cyoyaj te 
Kman, aju Tajaw Tcyakil. 

13Mya nok o'cx jlu, ax icx at juntl mya ba'n in cybincha'ne. In cub ta'l cywitze tibaj 
t-altar Kman ex in che ok'e tuc'il tk'ajk'ajel cywi'ye cyuw, tu'nju minti' in xi 
tc'mo'n Kman cyoyaje tuc'il tzalajbil. 

14Ex cucx in cyma'ne: ¿Tiku'n minti' in xi c'mo'n koyaje? Che chiye. Porque ax te 
Kman testiw cyi'je tu'nju minti' ma japun cyu'ne aju yol xi cytziyane te cyxu'jile, 
akeju e moje'ye cyuc'il tej cu'xunx keye. Akeju xu'j lu atzun cymoje, ex xi 
cytziyane cye tu'n cyc'ujlanteye ex tu'n cymoje'ye cyuc'il te jumajx. 

15¿Myapetzun ax Dios aju binchante t-ximlal xjal ex t-xew, tza'nx ke xinak ax icx 
ke xu'j, tu'ntzun cyoc te junx? ¿Alcyetzun taj Dios? Atzun taj Dios, tu'n cyajben 
ke cyiyjile te. Cyja'tzun, cycwentin oc cyibe ex japunx cyu'ne aju yol xi cytziyane 
te cyxu'jile tej k'apojxtok ke. 

16Ate Kman aju Dios cye aj Israel chi in tma'n: Cyk'o'nque cwent cyi'je ex mi'n 
cub cyximane tu'n tcyaj cycoline cyxu'jile; porque ic'un wu'ne aju xjal in cub 
tpa'n tib tuc'il t-xu'jil ex nne'l tic'un, chi Kman aju Tajaw Tcyakil. 

Aju tk'ijlalil jwisi 

17Ya ma sict Kman tu'n tbinte cyyole, ex atzun cyeye in cyma'ne: ¿Alcyetzun 
kyole in xi kma'ne te tu'nju ma sict tu'n tbinte kyole? Che chiye. Ma sict Kman 
tu'nju in cyma'ne ka ba'n tuj twitz akeju in cybincha'n mya ba'n ex in tzalaj cyi'j, 
ex in cyma'ntle: ¿Jatumtzun ta' ka tz'aklxixte Dios? Che chiye. 

Malaquías 3 

Chi Kman aju Tajaw Tcyakil: Cxel nsama'ne nsanjele tu'n tcub nej nwitze 
binchalte be. Aju Cyajawe in che ayone ti'j nok minaben cpol tuj tja, aju tja Dios. 

Ch'ix tpon sanjel aju cyaj bant ti'j jun yol tu'n cyuc'ile ex aju cyaje tu'n tpon, chi 
Kman. 

2Pero ¿alcye jun jacu tzic'x tu'n tuj k'ij oc tul? ¿Alcye jun jacu ten tipun tu'n tcub 
we' twitz oc tul? Porque tzul mer ic tza'n jun k'ak' tu'n tbaj tz'e'y tcyakil 
kbinchben mya ba'n tu'n, ex mer ic tza'n jun jabón tu'n tel tx'jet tz'il ki'j. 

3Cbel ke' tu'n cybaj sakset ke pal tiyjil Leví tuj cybinchben mya ba'n, ic tza'n jun 
xjal nno'cx tk'o'n sak pwak ex k'an pwak tuj k'ak' tu'n tcyaj sakix. Te tibajxitzun 
jlu, cxel cyk'o'n pal cyoyaj tuj tumelxix te Kman. 

4Entons cjawil tzalaj Kman ti'j cyoyaj aj Judá ex ti'j cyoyaj aj Jerusalén, ic tza'n 
tej tjaw tzalaj ti'j ojtxi. 

5Chi Kman aju Tajaw Tcyakil: Chin ule tu'n tcub cycastiwoye wu'ne. Tujx k'ij lu 
ax kine chin oquel te testiw cyi'j keju ba'n mañ cyu'n, keju in cybincha'n aj pajil, 
keju nok tten in xi cytziyan jun cyyol, keju mya cabal in xi cychjo'n twi cyc'u'j ke 
majen, keju in che yajlan cyi'j ke meba xu'j ex cyi'j ke c'wa'l minti' cyman ex 
cytxu', ex keju in cybincha'n mya ba'n cyi'j stranjer xjal, ex minti' in che niman 
weye. 

Aju tlaji'n ex ke mastl oyaj 

6Akine Dios minti' in chin ch'expaje, cyja'tzun minti' ma che naje, akeye tiyjil 
Jacob. 

7Ma tz'el cypa'n cyibe ti'j nleye ic tza'n el cypa'n cyib ke cyxe'chele, ex minti' in 
xi cynimane. Akine Dios aju Tajaw Tcyakil in xi nma'ne cyeye: Cyajtz meltz'aje 
wuc'ile ex jacutzun chin aj meltz'aje cyuc'ile. Atzun cyeye in cyma'ne: ¿Tiku'n il 
ti'j tu'n kaj meltz'aje tuc'ila? 

8In xi nkanine cyeye: ¿Jacupelo bant tu'n ncub elk'a'ne tu'n jun xjal, akine Dios? 
Atzun cyeye ma txi cyelk'a'ne aju at woclene ti'j. Ex cucx ttzaj cykanine: ¿Titzun 
ma kelk'aye teya? Che chiye. Aju ma tz'el cyelk'a'ne, atzun aju tlaji'n ex mastl 
oyaj weye. 

9Ax toc akeye aj Israel, cycyakile ma txi cyelk'a'ne aju at woclene ti'j; tu'n tlaj jlu 
ctzajel mya ba'n cyibaje wu'ne. 

10Cyintze tcyakil tlaji'n tuj c'ubl te, tu'ntzun mi'n tcub naj wabj tuj njaye. Chin 
cyk'o'nque tuj malbil ti'j jlu, ka ma tzaj cyi'ne tlaji'n, che elel njako'ne ke tventanil 
cya'j tu'n t-xi nk'o'ne nimxix nxtalbile cyeye. 

11Mlay txi nk'o'ne ambil cye ke ẍplon tu'n tbaj cywa'n cyawale ex mlay tzaj tz'ak 
twitz cy-uvaye ka na'nxtok tul tk'ij. 

12Cycyakil mastl nasyon oc cyma' cyja': At tzalajbil cyeye tu'nju tbanilxix 
cytx'otx'e, che chilo. Akine Dios aju Tajaw Tcyakil in chin k'mante jlu. 

Aju tk'ak'bil tc'u'j Dios cyi'j ke xjal etzan tu'n 

13Chi Kman in tma'n: Cyuw o che yoline wi'je, ex in tzaj cykanine weye: 
¿Alcyetzun yol mya ba'n o txi kma'ne ti'ja? Che chiye. 

14O cymaye cyja': Nokx gan tu'n kajben te Dios ex ¿alcyetzun ba'n jacu kcamba 
ka ma txi kniman tley, ex ti tajben ke tu'n kbet tuj bis twitz Kman aju Tajaw 
Tcyakil? 

15In kile at tzalajbil cye ke xjal in jaw cyniman cyib, ke binchal mya ba'n puro 
ba'n nne'la tcyakil cye, ex minti' castiw in tzaj cyi'j keju nno'c cyk'o'n Dios tuj 
malbil, che chiye. 

16Ke xjal nimal Dios e yolin cyxolx ex e cub bi'n tu'n Kman. Twitz Kman o tz'ibet 
jun libro jatum in che tzaj na'n ke xjal ba'n che niman te Kman ex in che ximan 
ti'j. 

17Tuj tk'ijlalil oc tbant jlu wu'ne, che oquel te jun tnam etzan wu'ne, ex ctzajel 
k'ak'an nc'u'je cyi'j ic tza'n jun mambaj in tzaj tz'e'y tc'u'j ti'j tc'wa'l in ajben te, 
chi Kman aju Tajaw Tcyakil. 

18Atzun c'elel cynic'e ti'j ka mya junx ta' ju xjal ba'n tuc'il ju xjal mya ba'n, ex mya 
junx ta' ju xjal in c'ulun te Dios tuc'il ju xjal minti' in c'ulun te. 

Malaquías 4 

Aju tk'ijlalil oc tul Kman 

1Chi Kman aju Tajaw Tcyakil: Nlak'ex ttzaj tk'ijlalil castiw in c'ant ic tza'n k'ak' 
tuj jorni ex atzun che oquex k'ot cycyakil keju in jaw cyniman cyib ex ke binchal 
mya ba'n, ex che bajel tz'e'y tu'n ic tza'n ttxa triw, ex mi ch'in cytx'akan cyjel ten. 

2Atzun cyeye akeye in che niman weye tzul jun colol cyeye tz'aklxix, ic tten ic 
tza'n tkan k'ij in che banix xjal tu'n. Che jawil t'icpaje tu'n tzalajbil ic tza'n ke tal 
wacẍ in che etz tuj cype'n. 

3Ke xjal binchal mya ba'n che bajel cywabane tjak' cykane ic tza'n tkukil tx'otx' 
tuj k'ij oc tbant tcyakil jlu wu'ne, chi Kman aju Tajaw Tcyakil. 

4Cyna'ntze aju ley xi nk'o'ne te nmajene Moisés twi witz Horeb. Xi nk'o'ne ke ley 
ex ke mandamayent cye cycyakil aj Israel. 

5Cybintze: Cxel nsama'ne nsanjele Elías cyuc'ile na'nxtok tul canun tk'ijlalil tu'n 
tcub nk'o'ne cycastiw xjal, aju k'ij lu ma'xix t-xilen ex xobajilxix. 

6Ex tu'n Elías cbantel cyten mambaj cyuc'il cyc'wa'l ex ke c'wa'lbaj cbantel cyten 
cyuc'il cyman. Katzun minti' ma txi cyniman, ctzajel nsama'ne mya ba'n cyibaj 
ex cbajel nxitune cytanmi, chi Kman. 

Mam, Northern - All Bible 
 

 
Matey 

Matey 1 

Cybi t-xe'chel Jesucrist 

Lucas 3.23-38 

1Atzun tu'jil jlu jatum tz'iban cybi ke t-xe'chel Jesucrist; ate Jesucrist tiyjil David, 
atzunte David tiyjil Abraham. 

2Ate Abraham tman Isaac, atzunte Isaac tman Jacob, atzunte Jacob tman Judá 
cyuc'ix ke terman Judá. 

3Atzunte Judá cyman Fares tuc'ix Zara, tal Tamar ke jlu. Atzunte Fares tman 
Esrom, atzunte Esrom tman Aram. 

4Atzunte Aram tman Aminadab, atzunte Aminadab tman Naasón, atzunte 
Naasón tman Salmón. 

5Atzunte Salmón tman Booz, tal Rahab jlu. Atzunte Booz tman Obed, tal Rut jlu. 
Atzunte Obed tman Isaí. 

6Atzunte Isaí tman rey David, atzunte rey David tman Salomón, ate Salomón tal 
t-xu'jilben Urías. 

7Atzunte Salomón tman Roboam, atzunte Roboam tman Abías, atzunte Abías 
tman Asa. 

8Atzunte Asa tman Josafat, atzunte Josafat tman Joram, atzunte Joram tman 
Uzías. 

9Atzunte Uzías tman Jotam, atzunte Jotam tman Acaz, atzunte Acaz tman 
Ezequías. 

10Atzunte Ezequías tman Manasés, atzunte Manasés tman Amón, atzunte Amón 
tman Josías. 

11Atzunte Josías tman Jeconías cyuc'ix ke titz'in, akeju e ten tuj tk'ijlalil tej cyxi 
k'i'n aj Israel pres tuj Babilonia. 

12Ate Jeconías tman Salatiel. Otok che pon k'i'n aj Israel tuj Babilonia tej titz'j 
Salatiel. Atzunte Salatiel tman Zorobabel. 

13Ate Zorobabel tman Abiud, atzunte Abiud tman Eliaquim, atzunte Eliaquim 
tman Azor. 

14Atzunte Azor tman Zadoc, atzunte Zadoc tman Aquim, atzunte Aquim tman 
Eliud. 

15Atzunte Eliud tman Eleazar, atzunte Eleazar tman Matán, atzunte Matán tman 
Jacob. 

16Atzunte Jacob tman José tchmil Mariy, ex ate Mariy ttxu Jesús aju Crist tbi, aju 
at toclen tu'n Dios. 

17Cyja'tzun at cyajlaj c'loj cyiyjil aj Israel tzaj xe't ti'j Abraham ul ti'j David; ex 
at cyajlaj c'loj cyiyjil aj Israel tzaj xe't ti'j David ul ti'j tk'ijlalil tej cyxi k'i'n aj 
Israel tuj Babilonia; ex at cyajlaj c'loj cyiyjil aj Israel tzaj xe't ti'j tk'ijlalil tej cyxi 
k'i'n aj Israel tuj Babilonia ul baj tej titz'j Crist, aju at toclen tu'n Dios. 

Tej tul itz'j Jesucrist 
Lucas 2.1-7 

18Tej tul itz'j Jesucrist cyja'tzun tten lu: Ate Mariy ttxu' Jesús otok bant ti'j tu'n 
tmoje' tuc'il José; pero na'nxtok cyoc moje' o tna' Mariy ka otok tz'oc ten tal tu'n 
tipumal Xewbaj Xjan. 

19Atzunte José aju tchmil Mariy, tej tbinte otok tz'oc ten tal Mariy o tajbe tu'n 
tcyaj tcolin tuj ewaj; porque tz'aklxix te José, ex minti' o tajbe tu'n ttzaj tch'ixwi 
Mariy cywitz xjal. 

20Ex matok in ximan José ti'j jlu, cub tyec'un tib jun t-anjel Kman twitz tuj 
twitzic', ex xi tma'n anjel te: —Aya José tiyjil David, mi'n xoba tu'n toc Mariy te 
t-xu'jila, porque tu'n tipumal Xewbaj Xjan ma tz'oc ten tal. 

21Ex tzul itz'j jun tal, ex c'oquel tk'o'na tbi JESUS. Atzun tbi c'oquel, porque ke 
xjal etzan tu'n che cletel tu'n tuj cyil. 

22Tcyakil jlu o bant tu'ntzun tjapun aju k'ma'maj tu'n Kman, aju tzaj tma'n t-
sanjel Dios chi cyja': 

23At jun k'apoj na'nx tlonte xinak c'oquel ten tal, ex k'a jun tal tzul itz'j, ex 
Emanuel tbi c'oquel, chi t-sanjel Dios. Aju yol Emanuel atzun in tma'n: At Dios 
kuc'il. 

24Tej tel watl tuj twitz José, xi tniman aju tyol t-anjel Kman tzaj k'ma'n te, 
tc'amtzun t-xu'jil. 

25Pero mya junx e cub tan, maxitzun cub cymojban cyib tej tul itz'j tnejel tal 
Mariy; ex oc tk'o'n José tbi c'wa'l JESUS. 

Matey 2 

Tej cypon aj nabl c'ulul twitz Jesús 

1Tej titz'j Jesús tuj tnam Belén tuj tx'otx' Judey, tuj tk'ijlalil tej tten rey Herodes, 
at junjun xjal aj nabl e tzaj tuj tjawitz k'ij e ul tuj Jerusalén. 

2Xi cykanin: —¿Jatum ta' ju rey cye xjal judiy, aju ma tz'itz'j? Porque ma kile 
tche'w tuj tjawitz k'ij, ex ma ko tzaje c'ulul twitz, che chi. 

3Tej tbinte rey Herodes jlu, bi'x naj tnabl cyuc'ix cycyakil xjal aj Jerusalén. 

4Octzun tchmo'n Herodes cycyakil nejenel cye pal cyuc'ix ke xnak'tzal ti'j ley 
cye tnam xjal, xi tkanin cye jatum tu'n titz'j ju Crist aju at toclen tu'n Dios. 

5Xitzun cyma'n te: —Tuj tnam Belén tu'n titz'j, tuj tx'otx' Judey; porque ictzun 
tten tz'iban tu'n t-sanjel Dios. Chi t-sanjel Dios: 

6Aya tnam Belén tuj tx'otx' Judá, mya mas ch'in toclena cyxol mastl tnam tuj 
Judá; porque atzun ctzajel jun nejenel tuja, te cwentil cye xjal aj Israel, akeju 
etzan wu'ne. 

7E tzajtzun ttxco'n Herodes ke xjal aj nabl tuj ewaj, cheba xi t-xjelin cye jte'xi 
k'ij ttzajlen tyec'un tib che'w. 

8Xitzun t-sama'n Herodes ke xjal aj nabl tuj tnam Belén, ex xi tma'n cye: —
Cyxi'ye tuj Belén, cheba cybime ti'j tal ne'; octzun tcnet cyu'ne, cytzaje k'malte 
weye tu'ntzun icx weye tu'n nxi'ye c'ulul twitz, chi Herodes. 

9Tejtzun cybinte ke xjal aj nabl tyol rey e je'xtzun. Ex lu ju che'w nejni cywitz, 
aju otok cyil tuj tjawitz k'ij. Tejtzun tcanun che'w jatum ta' tal ne', axtzun cub 
ten. 

10Tejtzun cylonte ke xjal aj nabl ju che'w, nimxix e jaw tzalaj. 

11E ocxtzun tuja ex o cyil ju tal ne' tuc'ix Mariy aju ttxu'; e cub ẍmeje' ex e c'ulun 
twitz ne'. Jatztzun cyi'n cyk'inumabl, xi cyk'o'n oyaj te, ex atzun jlu: K'an pwak, 
tuc'ix storac, tuc'ix tk'olil tze' mirra tbi. 

12Pero tzaj k'ma'n cye xjal aj nabl tu'n Dios tuj witzic' tu'n mi'n cyaj meltz'aj 
tuc'il Herodes; e ajtzun tuj cytanmi cnet juntl cybe. 

Tej cyel ok José, e pon tuj tx'otx' Ejipt 

13Cyajlenxitzun ke xjal aj nabl, cub tyec'un tib jun t-anjel Kman twitz José tuj 
witzic'. Chi anjel: —We'ctza ex k'inxa tal ne' tuc'ix ttxu', ex t-xi oka tuj tx'otx' 
Ejipt, axtzun tcyaj tena, maxitzun c'ajetza oc t-xi nma'ne teya; porque ctzajel 
Herodes jyolte ne' tu'n tcub tbyo'n. 

14Tej tel twatl José, xi ti'n tal ne' tuc'ix ttxu' te konic'an ex xi' tuj Ejipt. 

15Axtzun cyaj ten tuj Ejipt; maxitzun ajtz tej tcyim Herodes, tu'ntzun tjapun ju 
yol k'ma'maj tu'n Kman tzaj tma'n tu'n t-sanjel: Tuj Ejipt etz ntxco'ne Nc'wa'le, 
chi t-sanjel Dios. 

Xi tk'o'n Herodes orden tu'n cycub byo'n ke ne' 

16Tejtzun tel tnic' Herodes ti'j otok cub sbu'n cyu'n xjal aj nabl, tzaj nimxix tk'oj; 
ex etz jun orden tu'n, tu'n cybyet cycyakil tal k'a na'nx tjapun cabe abk'i cyu'n 
ate' tuj Belén ex cyuj aldey ti'jele Belén; el tnic' ti'j tk'ijlalil tu'nju yol tzaj k'ma'n 
te cyu'n aj nabl. 

17Japuntzun aju yol tz'iban tu'n Jeremías aju t-sanjel Dios. Chi Jeremías: 

18O binjtz tk'ajk'ajel cywi xjal tuj Ramá in che wuyin, in che ok' ex in che ayin; 
in ok' Raquel cyi'j ke tal, ex minti' o tajbe tu'n tk'ukbanjtz tc'u'j, porque otok che 
naj ke tal, chi Jeremías. 

19Pero tcyimlenxitzun Herodes, cub tyec'un tib jun t-anjel Kman twitz José tuj 
witzic' tuj tx'otx' Ejipt ex tma anjel: 

20—We'ctza, k'inxa tal ne' tuc'ix ttxu', ex txi'ya tuj cytx'otx' aj Israel, porque o 
che cyim keju oc tilil cyu'n tu'n tcub cybyo'n tal ne'. 

21Jawtzun we' José, xi ti'n tal ne' tuc'ix ttxu', ex ul tuj cytx'otx' aj Israel. 

22Pero tej tbinte José ate Arquelao in cawin tuj tx'otx' Judey te t-xel Herodes aju 
ktzan tman, tzaj t-xobil José tu'n t-xi' tuj Judey; pero tzaj tma'n Dios te tuj witzic' 
tu'n t-xi' tuj tx'otx' Galiley. 

23Ultzun ex najan tuj tnam Nazaret, tu'ntzun tjapun aju yol k'ma'maj cyu'n t-
sanjel Dios ka ate Jesús attok toquel k'o'n tbi aj Nazaret. 

Matey 3 

Aju tpacbabl Juan, aju in che byan xjal tu'n tuj a' 

Marcos 1.1-8; Lucas 3.1-9,15-17; Juan 1.19-28 

1Tuj tk'ijlalil lu ul Juan aju in che byan xjal tu'n tuj a', o pacban tuj Judey tuj lugar 
tzkij tx'otx', 

2in tma'n cye xjal: —Tajtz ti'j cyanmiye, porque ma tzul lak'e' ju cawbil in tzaj 
tuj cya'j, chi Juan. 

3Ate Juan o yolin Isaías ti'j, aju t-sanjel Dios. Tma Isaías: In jaw tk'ajk'ajel twi' 
jun xjal tuj lugar tzkij tx'otx', in tma'n: Cybinchame tbe Kman, cybinchame jun 
tbe jikun ti'j. 

4Aju t-xbalun Juan toc, ttzmal chej camey, ex tz'u'm c'albil tc'u'j, ex ẍplon twa 
tuc'ix ta'l cab tuj tze'. 

5Ex e pon xjal tuc'il Juan, in che tzaj tuj Jerusalén ex tuj tcyakil Judey ex tuj 
tcyakil lugar ttzi'yile nima Jordán; 

6ex tej tjatz cypa'n cyil, e byan tu'n Juan tuj nima Jordán. 

7Pero tej tlonte Juan nimcu ke parisey cyuc'ix ke sadusey e pon tuc'il tu'n 
cybyan tuj a', xi tma'n cye: —Akeye tiyjil k'anti'. ¿Alcye ma k'mante cyeye tu'n 
cyel oke twitz ju castiw ma'xix tzul tu'n Dios? 

8Cybinchame ba'n, tu'ntzun tyec'unjtz ka otok tz'ajtz ti'j cyanmiye. 

9Ex mi'n cub cyximane tuj cyanmiye tu'n cymanteye: Tiyjil Abraham ko'ye; 
porque cxel nma'ne cyeye, jacu bant tu'n Dios tu'n cyoc ke abj lu te tiyjil 
Abraham. 

10Aju si'wbil c'uxbil ya ma pon t-xe tloc' tze'; cyja'tzun tcyakil tze' minti' in 
tk'o'n twitz ba'n, cjawil tx'emit, ex c'oquex k'ot tuj k'ak'. 

11Ax toc in che byane tuj a' wu'ne tu'nju ma tz'ajtz ti'j cyanmiye; pero aju lepchix 
ttzaj wi'je, oc che byale tu'n tu'n Xewbaj Xjan ex tu'n k'ak'; porque mas at 
tipumal nwitze, ex minti' woclene ti'j tu'n t-xi wi'ne t-xajab. 

12Tzyu'n xupbil triw tu'n, ex c'elel t-xupin ttz'isil triw tuj tpe'n; c'oquex tc'u'n 
triw tuj ttx'utx', atzun ttz'isil triw cbel tpatun tu'n k'ak' mlay yupj. 

Tej tbyan Jesús 
Marcos 1.9-11; Lucas 3.21-22 

13Etztzun Jesús tuj Galiley, ul tuc'il Juan ttzi nima Jordán tu'n tbyan tu'n Juan. 

14Minti' cub tuj twitz Juan tu'n tbyan Jesús tu'n, ex xi tma'n te: —Akine il ti'j tu'n 
nbyane tu'na; ¿tiku'n ma tzula wuc'ile tu'n tbyana wu'ne? 

15Pero xi ttzak'we'n Jesús: —E tbant ja'lo, tu'ntzun tjapun ku'n tcyakilju in 
tma'n Dios. —Ba'n, chi Juan. 

16Tej tbyan Jesús, jatz tuj a' ex jaket ttzi cya'j, ex o til Jesús T-xew Dios cu'tz tuj 
cya'j ic que'yin ic tza'n jun paloma, cubil tibaj Jesús. 

17Ex tzaj k'ajt Dios tuj cya'j in tma'n: —Atzun Nc'wa'le jlu c'ujla'nxix wu'ne, in 
chin tzalaje ti'j. 

Matey 4 

Tej toc Jesús tuj joybil ti'j 

Marcos 1.12-13; Lucas 4.1-13 

1Xitzun k'i'n Jesús tu'n Xewbaj Xjan tuj lugar minti' cynajbil xjal tuj, tu'n toc tuj 
joybil ti'j tu'n tajaw il. 

2Ex tbajlenxitzun 40 k'ij tuc'ix 40 konic'an tcublen tyo'n Jesús we'yaj, tzajtzun 
el tc'u'j. 

3Pontzun tajaw il tuc'il tu'n toc Jesús tuj joybil ti'j tu'n, ex xi tma'n te: —Ka 
Tc'wa'l Diosa, k'manxa tu'n cyoc abj lu te wabj. 

4Xitzun ttzak'we'n Jesús: —At jun yol in tma'n tuj Tu'jil: Mya nok o'cx tu'n wabj 
c'ank'il xjal, ax icx jacu tz'ank'in xjal tu'n tcyakil yol in tma'n Dios. 

5Xitzun k'i'n Jesús tu'n tajaw il tuj Jerusalén aju tnam xjan, jax tk'o'n max twi' 
tja Dios. 

6Ex xi tma'n tajaw il te Jesús: —Ka Tc'wa'l Diosa, xon cu'x tiba twitz tx'otx'; 
porque at jun yol in tma'n tuj Tu'jil: Cxel tma'n Dios cye t-anjel tu'n toc cwentina 
cyu'n. Ctzyetela cyu'n tu'n cyk'ab tu'n mi'n toc tocpaj tkana ti'j abj, chi tuj Tu'jil. 

7Xi ttzak'we'n Jesús te: —Ax icx at jun yol in tma'n tuj Tu'jil: Mi'n tz'oc cyk'o'ne 
Kman Dios tuj malbil. 

8Xi k'i'n Jesús juntl maj tu'n tajaw il, pon k'i'n twi' jun witz ma' twa'l, ex xi 
tyec'un tajaw il te Jesús cycyakil tnam ate' twitz tx'otx', tuc'ix cyoclen ma'xix. 

9Ex xi tma'n tajaw il te Jesús: —Tcyakil jlu cxel nk'o'ne teya ka ma cub ẍmeje'ya 
c'ulul nwitze. 

10Xitzun tma'n Jesús te: —Txi'ya Satanás, porque at jun yol in tma'n tuj Tu'jil: 
Twitz Kman tu'n cyc'ulune, aju Cydiose, ex o'cx te tu'n cyajbene. 

11Cyajtzun k'o'n Jesús tu'n tajaw il; ex e ul ke anjel tuc'il Jesús tu'n cyajben te. 

Tej ttzyet tak'un Jesús tuj Galiley 
Marcos 1.14-15; Lucas 4.14-15 

12Tejtzun tbinte Jesús ka otok tz'ocx Juan tuj pres, xi' tuj tx'otx' Galiley. 

13Cyaj tcolin Jesús aju tnam Nazaret, ex xi' tu'n tnajan tuj tnam Capernaum, 
atzun tcub tnam lu ttzi laguna tuj cytx'otx' aj Zabulón ex aj Neftalí. 

14Xi' tu'ntzun tjapun aju yol cyaj tma'n Isaías aju t-sanjel Dios chi cyja': 

15Aju tx'otx' Zabulón tuc'ix ju tx'otx' Neftalí, jatum in xi' be ttzi mar, jlajxi nima 
Jordán, aju tx'otx' Galiley jatum najl ke xjal mya judiy ke; 

16ke xjal ate' tuj klolj o cyil jun spic'un ma'xix; ex ke xjal najlke tuj jun tx'otx' 
jatum ta' klolj ex camic, cub koptz'aj jun spic'un cyibaj, chi Isaías. 

17Bi'xtzun xe't tak'un Jesús tu'n tpacban, ex in tma'n: —Tajtz ti'j cyanmiye 
porque aju cawbil in tzaj tuj cya'j ma tzul lak'e'. 

Tzaj ttxco'n Jesús cyaje xjal tzyul cyiẍ ke 
Marcos 1.16-20; Lucas 5.1-11 

18In bettok Jesús ttzi laguna tuj Galiley, o til cabe xjal cyitz'in cyib: Ate Simón 
aju Pedro tbi, tuc'ix titz'in Simón aju Andrés tbi in cu'x cyk'o'n xyub tuj a' te 
tzuybil cyiẍ, porque tzyul cyiẍ ke. 

19Xi tma'n Jesús cye: —Che lpetze wi'je, ex che oquel nk'o'ne tzyul xjal ic tza'n 
in che tzyet cyiẍ. 

20Jurattzun naj cyaj cyk'o'n cyxuyb ex e oc lpe' ti'j Jesús. 

21Tej t-xi lak'e' ch'intl Jesús, o til cabetl xjal cyitz'in cyib: Ate Jacobo aju tcy'ajal 
Zebedey, tuc'ix Juan aju titz'in Jacobo ate' tuj barc tuc'ix Zebedey aju cyman, in 
che xbukin cyxuyb. E tzajtzun ttxco'n Jesús. 

22Jurattzun naj cyaj cyk'o'n cybarc tuc'ix cyman ex e oc lpe' ti'j Jesús. 

Xi tk'o'n Jesús xnak'tzbil cye nimcu xjal 
Lucas 6.17-19 

23Bajtzun tbetin Jesús tuj tcyakil Galiley in tk'o'n xnak'tzbil cyuj ja te c'ulbil cye 
judiy, in pacban ti'j tkanil ba'n ti'j tcawbil Dios, ex in che banix ke yab tu'n nok 
alcyex cyyabil, cyuc'ix ke xjal at c'ixc'oj cyi'j. 

24Ex el tkanil Jesús tuj tcyakil tx'otx' Siria; ex e ul k'i'n twitz Jesús cycyakil xjal 
at c'ixc'oj cyi'j, cyuc'ix keju in che yajlanjtz tu'n junxilchak yabil ex at in chyon 
cyi'j, ex keju in che yajlanjtz cyu'n ju'ẍ, ex keju toc tyab cywi', ex keju tzkijle'n 
cyyabil; cycyakil e banix tu'n Jesús. 

25Ex nim xjal e oc lpe' ti'j Jesús, e tzaj tuj Galiley ex cyuj ke tnam tuj tx'otx' 
Decápolis, ex tuj Jerusalén, ex tuj Judey, ex at e tzaj jlajxi nima Jordán. 

Matey 5 

Jax Jesús twi witz tu'n t-xi tk'o'n xnak'tzbil cye xjal 

1Tejtzun tque'yinte Jesús nim xjal, jax twi witz; tejtzun tcub ke', e pon lak'e' ke 
t-xnak'tzben ttxlaj, 

2ex oc ten k'ol xnak'tzbil cye ex tma: 

Alcye ke at tzalajbil cye 
Lucas 6.20-23 

3At tzalajbil cye keju nne'l cynic' ti'j ka at tajben Dios cye, porque at cyoclen ti'j 
ju cawbil in tzaj tuj cya'j. 

4At tzalajbil cye keju in che bisun, porque oc ck'ukbanjtzel cyc'u'j. 

5At tzalajbil cye keju mans, porque oc cyc'ma' ju tx'otx' te cyetzbil. 

6At tzalajbil cye keju nne'l cyc'u'j ex in che txket ti'j tu'n cyoc te tz'aklxix, porque 
ctzajel tk'o'n Dios aju cyajbil. 

7At tzalajbil cye keju in k'ak'an cyc'u'j ti'j juntl, porque ctzajel k'ak'an tc'u'j Dios 
cyi'j. 

8At tzalajbil cye keju sak tuj cyanmi, porque c'oquel cyque'yin Dios. 

9At tzalajbil cye keju nno'c tilil cyu'n tu'n cyten xjal tuj tzalajbil cyxolx, porque 
c'oquel k'o'n cybi tc'wa'l Dios. 

10At tzalajbil cye keju in che yajlanjtz tu'n tlaj ju in cybincha'n aju tz'aklxix, 
porque at cyoclen ti'j ju cawbil in tzaj tuj cya'j. 

11At tzalajbil cyeye oc cyoc yaso'ne ex oc cyyajlanjtze tu'n nlaje ex oc cymante 
xjal tcyakil mya ba'n cyi'je mya ax toc. 

12Che tzalajxe ex che tenxe alegr, porque aju oyaj ctzajel k'o'n cyeye tuj cya'j, 
ma'xix; porque icxtzun e yajlanjtz ke t-sanjel Dios cyu'n xjal ojtxi. 

Akeye atz'an ex spic'un cyxol xjal 
Marcos 9.50; Lucas 14.34-35 

13Akeye atz'an cyxol xjal; katzun ma naj ta'w atz'an, ¿tza'n tten tu'n toctl ta'w? 
Minti'tl tajben, nok o'cx tu'n tex xo't ex tu'n tbaj waban cyu'n xjal. 

14Akeye spic'un cyxol xjal. Jun tnam tcub twi' jun witz, mlay bant tewit. 

15Ex oc toc txaket jun candil, mlay tz'ocx k'ot tjak' jun almi; nok o'cx cbel k'ot 
tibaj jun tcubil tu'ntzun tk'onte spic'un cye cycyakil keju ate' tuja. 

16Cyja'xtzun tu'n tc'ant cyspic'umale cywitz xjal, tu'n cylonte aju cyak'unbene 
ba'n ex tu'n tjaw cynimsa'n tbi Cymane aju at tuj cya'j. 

In tk'o'n Jesús xnak'tzbil ti'j tley Moisés 

17Mi'n cub cyximane ka ma chin ule tu'n tnaj tley Moisés ex ka cyyol t-sanjel 
Dios; minti' ma chin ule tu'n tnaj, nok o'cx tu'n tjapun wu'ne. 

18Porque ax toc cxel nma'ne cyeye, ka na'nxtok tnaj cya'j ex tx'otx', mlay naj jun 
tal punt ex ka jun tal letr ch'in te ley ka na'nxtok tjapun tcyakil. 

19Cyja'tzun alcye jun xjal ma tzic' tibaj jun tal ch'in mandamyent cyxol jlu, ex ka 
ma txi tk'o'n xnak'tzbil cye xjal tu'n mi'n tjapun cyu'n, tal ch'inxix c'oquel k'o'n 
tuj cawbil in tzaj tuj cya'j. Pero alcye ma che japun tu'n, ex ka icx ma txi tk'o'n 
xnak'tzbil cye xjal tu'n tjapun cyu'n, atzunju c'oquel k'o'n te ma'xix tuj cawbil 
in tzaj tuj cya'j. 

20Porque cxel nma'ne cyeye, ka minti' ma che oque mas tz'aklxix cywitz ke 
xnak'tzal ti'j ley ex ke parisey, mlay che ocxe tuj cawbil in tzaj tuj cya'j. 

In tk'o'n Jesús xnak'tzbil tu'n mi'n kk'ojin 
Lucas 12.57-59 

21O cybiye o k'manjtz cye xjal ojtxi: Mi'n cye biyune; ex alcye jun xjal ma biyun, 
c'oquel tuj xjel twitz jwes, chi tuj ley. 

22Atzun weye cxel nma'ne cyeye, alcye jun xjal ma tzaj tk'oj ti'j terman, c'oquel 
tuj xjel twitz jwes; ex alcye ma tz'oc yasonte terman, c'oquel tuj xjel cywitz aj 
Sanjelal mas ma' cyoclen; ex alcye ma txi tma'n tc'ayil yol te terman, mya yajcu 
jacu txi k'o'n tuj infierni tuj k'ak'. 

23Cyja'tzun, oc t-xi'ya k'ol toyaja twitz altar, oc tpona ex ka ma tna'ya ka at jun 
tila twitz termaniya, 

24axtzun cyjel tk'o'na toyaja twitz altar, ex nej txi'ya tuc'il termaniya tu'n tbant 
ttena tuc'il, maxitzun cxel tk'o'na toyaja. 

25Ka at jun xjal at tk'oj ti'ja ex ma txi' k'ol part tuj jusgad, tz'oc tililx tu'na tu'n 
tbant naj ttena tuc'il atxtoka tuc'il tuj be, tu'ntzun mi'n tpon k'i'na twitz jwes 
tu'n aj k'oj ti'ja, ex tu'n mi'n t-xi k'o'na te polisiy tu'n jwes, ex tu'n mi'n tocx 
k'o'na tuj pres. 

26Ax toc cxel nma'ne teya, mlayx tz'etza tuj pres ka mya cabal tmulta c'oquex 
tk'o'na. 

In tk'o'n Jesús xnak'tzbil tu'n mi'n kbinchante aj pajil 

27O cybiye aju o k'manjtz ojtxi: Mi'n tbinchaya aj pajil, chi tuj ley. 

28Atzun weye cxel nma'ne cyeye, alcye jun ma txi que'yinte jun xu'j ex in pon 
tc'u'j ti'j tu'n tbinchante mya ba'n tuc'il, ma tbincha aj pajil tuj tanmi. 

29Ka tu'n tlaj tbak' twitza tuj bank'abaj cbel tz'aka tuj il, k'i'metza ex xo'mixa; 
porque mas ba'n tu'n tnaj jun tbak' twitza ex mya tu'n t-xi k'ot tcyakil t-ximlala 
tuj infierni. 

30Ex ka tu'n tlaj tbank'aba cbel tz'aka tuj il, tx'emin ela ex xo'mixa; porque mas 
ba'n tu'n tnaj jun tk'aba ex mya tu'n t-xi k'ot tcyakil t-ximlala tuj infierni. 

In tk'o'n Jesús xnak'tzbil tu'n mi'n tcub kpa'n kib tuc'il kxu'jil 
Matey 19.9; Marcos 10.11-12; Lucas 16.18 

31Ax icx o k'manjtz ojtxi: Alcye jun ma tz'el tlajo'n t-xu'jil, k'onx jun u'j te jatum 
in tma'n ti'j tcublen cypa'n cyib, chi tuj ley. 

32Atzun weye cxel nma'ne cyeye, ka at jun xjal ma cub tpa'n tib tuc'il t-xu'jil ex 
ka minti' otok tbincha xu'j aj pajil, tu'n tlaj xinak mya yajcu tbincha xu'j aj pajil; 
ex ka ma moje' juntl xinak tuc'il ju xu'j otok tz'el lajo'n, ax icx in tbincha'n aj 
pajil. 

In tma'n Jesús tu'n mi'n t-xi kma'n tzkan Dios 

33Ax icx o cybiye o k'manjtz cye xjal ojtxi: Mi'n txi cyma'ne tzkan Dios ti'j jun yol 
mya ax toc, nok o'cx japunx cyu'ne aju otok txi cytziyane te Kman, chi tuj ley. 

34Atzun weye cxel nma'ne cyeye, mi'n txi cymane tzkan Dios, mi'n tzaj cyna'ne 
cya'j, porque atzun tk'ukbil Dios jatum in cawin, 

35ex mi'n tzaj cyna'ne tx'otx', porque tcub tkan Dios tibaj; ex mi'n tzaj cyna'ne 
tnam Jerusalén, porque atzun tnam etzan tu'n nintz Rey. 

36Mi'n tzaj cyna'ne cywi'ye oc t-xi cytziyane jun yol, porque mlay bant cyu'ne 
tu'n toc jun ttzmal cywi'ye sak ex ka k'ek. 

37Nok o'cx tu'n t-xi cyma'ne oc ex ka mi'n; porque ka ma tz'oc cyk'o'ne juntl yol 
tibaj jlu, atzun in tzaj tuc'il tajaw il. 

In tma'n Jesús tu'n mi'n taj kk'o'n t-xel mya ba'n 
Lucas 6.29-30 

38O cybiye o k'manjtz cye xjal ojtxi: Ka at jun ma jatz tbak' twitz tuc'il tu'n, ax 
icx te tu'n tjatz tbak' twitz, ex ka ma tz'etz twitz te' tuc'il tu'n, ax icx te il ti'j tu'n 
tetz jun twitz te'. 

39Atzun weye cxel nma'ne cyeye: Mi'n tz'aj cymojtza'ne k'oj tuc'il ju xjal mya 
ba'n; ex ka at jun xjal ma tz'oc jun tk'o'txa tu'n, k'onxa juntl pac' tk'o'txa, ka taj 
xjal tu'n toc juntl. 

40Ex ka at jun xjal taj tu'n t-xi k'i'na tu'n twitz jwes tu'n tel k'i'n tcamiẍa, ax icx 
tchicyeta k'onxa te. 

41Ex ka at jun xjal ma tz'oc jwersina tu'n tu'n t-xi ti'na tikatz tu'n tbeta mey ojlab 
tuc'il, txi'ya tu'n tbeta jun ojlab tuc'il. 

42Ka at jun xjal in tkanin jun ti'xti teya, k'onxa ch'in te; ex ka at jun xjal in tkanin 
tch'ex teya, mi'n cub t-xc'ayina. 

Cyc'ujlame aju aj k'oj cyi'je 
Lucas 6.27-28,32-36 

43O cybiye aju o k'manjtz ojtxi: Cyc'ujlame ke cyuc'ile, atzunju aj k'oj cyi'je c'elel 
cyic'une, chi tuj ley. 

44Atzun weye cxel nma'ne cyeye: Cyc'ujlame ke aj k'oj cyi'je, che yoline ba'n cyi'j 
keju in che yasun cyi'je, cybinchame ba'n cye keju in che ic'un cyeye, ex che 
na'ne Dios cyi'j keju in che ilin cyi'je ex in che yajlan cyeye. 

45Cyc'ujlamtzune, tu'ntzun tel nic'baj cyi'je ka c'wa'lbaj keye te Cymane aju at 
tuj cya'j; porque tu'n in ja'wil k'ij cyibaj ke xjal mya ba'n ex ke xjal ba'n, ex ax in 
tzaj k'onte jbal cyibaj ke xjal tz'aklxix ex ke xjal mya tz'aklxix. 

46Katzun o'cx ma cyc'ujlaye keju in che c'ujlan cyeye, ¿alcyetzun oyaj ctzajel 
k'o'n cyeye ti'j jlu? ¿Myapetzun icx in cybincha'n ke peyil pwak? 

47Ex ka o'cx ke cyermaniye in cyk'olbe'ne, ¿alcyetzun in cybincha'ne aju minti' 
in bant cyu'n mastl xjal? ¿Myapetzun icx in cybincha'n ke txkantl xjal minti' 
nne'l cynic' ti'j Dios? 

48Cyja'tzun, che ocxe tz'aklxix ic tza'n te Cymane aju at tuj cya'j tz'aklxix te. 

Matey 6 

In ko t-xnak'tza'n Jesús tu'n konin cyi'j meba 

1Ten cycwente ti'j tza'n tten tu'n cybinchanteye aju in tma'n cyocslable, mya 
nok o'cx tu'n cyoc que'yine cyu'n xjal; katzun ma cybinchaye nok tu'n cyoc 
que'yine cyu'n xjal, mlaylo tzaj k'o'n jun oyaj cyeye tu'n Cymane aju at tuj cya'j. 

2Cyja'tzun oc t-xi cyk'o'ne cotzbaj, mi'n baj cyyoline cye xjal ic tza'n in 
cybincha'n ke xmletz' cyuj ke ja te c'ulbil ex tuj cay, tu'ntzun cyjaw nimsa'n 
cyu'n xjal. Ax toc cxel nma'ne cyeye, o'cxtzun ch'in chojbil cyeju. 

3Atzun cyeye oc t-xi cyk'o'ne cotzbaj, minti' tu'n cybinte mastl oc t-xi cyk'o'ne. 

4Cyja'tzun tuj ewaj cxel cyk'o'ne cotzbaj; porque in que'yin Cymane ti'j aju in xi 
cyk'o'ne tuj ewaj, ex ctzajel tk'o'n t-xel cyeye. 

In ko t-xnak'tza'n Jesús tza'n tten tu'n kna'n Dios 
Lucas 11.2-4 

5Ex oc cyna'ne Dios, mi'n cybinchaye ic tza'n ke xmletz', porque at-xix cygan 
tu'n cyna'n Dios wa'l ke cyuj ja te c'ulbil ex jatum in che moje' cay, tu'ntzun cyoc 
que'yin cyu'n xjal. Ax toc cxel nma'ne cyeye, o'cxtzun ch'in chojbil cyeju. 

6Atzun cyeye, oc cyna'ne Dios cyocxe tuj cyjaye, ex cylmo'metze tpwertil ja, ex 
che yoline tuc'il Cymane aju at tuj ewaj, ex aju Cymane in que'yin tuj ewaj, 
ctzajel tk'o'n t-xel cyeye. 

7Atzun cyeye oc cyna'ne Dios, mi'n txi cyma'ne ela' maj axju yol ic tza'n in 
cybincha'n ke txkantl xjal minti' nne'l cynic' ti'j Dios; porque tuj cynabl ka tu'nju 
nimcu cyyol che tzajel bi'n. 

8Mi'ntzun cybinchaye ic tza'n cye; porque ate Cymane ojtzki'majtl tu'n alcyeju 
at tajbenxix cyeye, na'nxtok t-xi cykanine te. 

9Cyja'tzun che na'ne Dios cyja': A Kman ata tuj cya'j, tenwt tchiylal tbiya keye. 

10E ttzaj ju tcawbila. Bant-xwit ju tajbila twitz tx'otx' ic tza'n in bant tuj cya'j. 

11K'ontza kwaye ja'lo, aju in ajben tcyakil k'ij. 

12Ex najsama aju mya ba'n in kbincha'ne twitza, ic tza'n keye in cub knajsa'ne 
cypaltil keju in cybincha'n mya ba'n ki'je. 

13Ex mi'n tak'a ambil tu'n koque tuj joybil ki'je, nok o'cx ko tcloma teju mya 
ba'n. Porque teya ju cawbil, ex ipumalj, ex ajwalil te jumajx. Icxwitju. 

14Porque ka ma cub cynajsa'ne aju mya ba'n in cybincha'n xjal cyi'je; ax icx cbel 
najsa'n cyile tu'n Cymane aju at tuj cya'j. 

15Pero ka minti' xcub cynajsa'ne aju mya ba'n in cybincha'n xjal cyi'je, ax icx te 
Cymane mlay cub najsa'n cyile tu'n. 

In ko t-xnak'tza'n Jesús tza'n tten tu'n tcub kyo'n we'yaj 

16Ex oc tcub cyyo'ne we'yaj, mi'n txi cyyec'une cywitze miyalnix ka in che 
bisune ic tza'n ke xmletz'; porque miyalnix nno'c cywitz tu'n cyyec'unte cyib 
cywitz xjal ka in cub cyyo'n we'yaj. Ax toc cxel nma'ne cyeye, o'cxtzun ch'in 
chojbil cyeju. 

17Atzun cyeye, oc tcub cyyo'ne we'yaj, cyxebancu cywi'ye ex cytx'jo'mel 
cywitze, 

18tu'ntzun mi'n t-xi cyyec'une cye xjal ka in cub cyyo'ne we'yaj, nok o'cx te 
Cymane aju at tuj ewaj; ex aju Cymane in que'yin tuj ewaj, ctzajel tk'o'n t-xel 
cyeye. 

Aju k'inumabl tuj cya'j 
Lucas 12.33-34 

19Mi'n baj cychmo'ne cyk'inumable twitz tx'otx' jatum in naj tu'n poc' ex tu'n 
acom, ex nno'cx cylacu'n elek' t-xe ja tu'n tetz cyelk'a'n. 

20Nok o'cx cychmome cyk'inumable tuj cya'j jatum minti' in naj tu'n poc' ex tu'n 
acom, ex minti' nno'cx cylacu'n elek' t-xe ja tu'n tetz cyelk'an. 

21Porque jatum ta' cyk'inumable, atzun toc cyanmiye ti'j. 

Aju spic'un te kximlal 
Lucas 11.34-36 

22Aju spic'un te kximlal, atzunju tbak' kwitz; cyja'tzun ka ba'n ta' tbak' cywitze, 
tcyakiltzun cyxmilale at tuj spic'un. 

23Katzun mya ba'n ta' tbak' cywitze, tcyakil cyximlale at tuj klolj. Katzun ma 
tz'oc te klolj aju spic'un at cyuje, mas nimxix cchmetel ju klolj. 

Dios ex ju k'inumabl 
Lucas 16.3 

24Mi jun xjal jacu bant tu'n tajben te cabe patrón: porque c'elel tic'un jun, atzun 
juntl oc tc'ujla', ex ka o'cx oc c'ajbel te jun patrón, atzun juntl minti' taj ti'j. Mlayx 
bant tu'n cyajbene te Dios ex te k'inumabl. 

Ke tc'wa'l Dios cwentin ke tu'n 
Lucas 12.22-31 

25Cyja'tzun cxel nma'ne cyeye: Mi'n baj cyc'u'je ti'j cychwinklale, ti cxel cywa'ne 
ex ka ti cxel cyc'ane; ex mi'n baj cyc'u'je ti'j cyximlale, ti c'oquel cyk'o'ne cyi'je. 
¿Myapetzun mas ma' t-xilen cychwinklale twitz wabj? ¿Ex myapetzun mas ma' 
t-xilen cyximlale twitz xbalun? 

26Cyque'yinxe ke chyu'j; minti' in che awan ex minti' in che chmon twitz awal, 
ex minti' cytx'utx' te chmobl cywa; pero ate Cymane aju at tuj cya'j nno'c 
c'a'chante cye. ¿Myapetzun mas ma' cyxilene cywitz ke chyu'j? 

27¿Ex alcye jun cyxole jacu bant tu'n tu'n toc tk'o'n cabe xc'achubtl twa'l tu'nju 
nimxix in baj tc'u'j ti'j? 

28¿Ex tiku'n in baj cyc'u'je ti'j cyxbalune? Che ximane cyi'j bech tuj c'ul tza'n tten 
in che ch'iy; minti' in che ak'nan, ex minti' in che chkon. 

29Pero cxel nma'ne cyeye ti'j rey Salomón, masque tbanilxix t-xbalun oc tk'o'n, 
pero minti' pon jun t-xbalun ic tza'n cye tal bech lu. 

30Katzun ka ic in t-xbalumi'n Dios tal c'ul tuj cojbil at ja'lo ex nchi'j tz'ocx k'o'n 
tuj k'ak', ¿yajtzun cyeye, mlaypelo che xbaluminjtze tu'n, akeye xinak ch'in 
cyocslable? 

31Cyja'tzun mi'n baj cyc'u'je, ex mi'n cymaye: ¿Ti cxel kwa'ne? ex ka ¿ti cxel 
kc'ane? ex ka ¿jatum ctzajel kxbalune? 

32Porque ke txkantl xjal in che jyon ti'j tcyakil jlu; pero at jun Cymane aju at tuj 
cya'j ojtzki'n tu'n ka at tajben tcyakil jlu cyeye. 

33Cynimanxe tnejelxix aju tcawbil Dios ex tu'n cybinchanteye aju tz'aklxix 
twitz; tcyakiltzun jlu ctzajel k'o'n cyeye. 

34Cyja'tzun, mi'n baj cyc'u'je ti'j ju te nchi'j, porque aju te nchi'j texte tbis ctzajel. 
Aju nnic'x ku'n tuj jun k'ij, acuxju. 

Matey 7 

Mi'n che yoline mya ba'n cyi'j cyuc'ile 

Lucas 6.37-38,41-42 

1Mi'n che yoline cyi'j cyuc'ile ka mya ba'n ke, tu'ntzun mi'n cyoque tuj xjel tu'n 
Dios. 

2Porque ic tza'n in che yoline ti'j cyuc'ile, ax icxtzun cbel cysentense tu'n Dios, 
ex ax ju malbil c'ajbel tu'n Dios cyeye jatum in xi cymalo'ne te juntl. 

3¿Ex tiku'n nno'c cyque'yine aju tal tz'is tocx tuj twitz cyermaniye, ex minti' 
nno'c cyk'o'ne cwent ti'j ju viga tocx tuj cywitze? 

4¿Ex tza'ntzun tten tu'n t-xi cyma'ne te cyermaniye: C'eletz ki'ne ju tal tz'is tuj 
twitza erman, ex lu ju viga tocx tuj cywitze? 

5Xmletz' keye, nej cyi'metze aju viga tocx tuj cywitze, entons k'ancha'lxix oc 
cyla'ye tu'n tetz cyi'ne ju tal tz'is tocx tuj twitz cyermaniye. 

6Mi'n txi cyk'o'ne cye tx'yan aju in ajben te Dios, mya yajcu che ajtz meltz'aj ex 
jacu che baj tzakune cyu'n. Ex mi'n txi cyxo'ne cyperlaye cywitz ke boch, mya 
yajcu baj cywaban. 

Cykaninxe, cyjyome ex cyk'ajtzan oque ttzi ja 
Lucas 11.9-13; 6.31 

7Cykaninxe ex ctzajel k'o'n cyeye; cyjyome ex cnetel cyu'ne; cyk'ajtzan oque, ex 
cjaketel ttzi ja cywitze. 

8Porque alcye jun xjal in kanin ti'j, oc tc'ma'; ex aju in jyon ti'j, cnetel tu'n; ex aju 
nno'c tk'ajtza'n, cjaketel ttzi ja twitz. 

9¿Ex alcye jun xjal cyxole, ka ma tzaj tkanin tc'wa'l jun twa pan, maj cxel tk'o'n 
jun abj? 

10Ex ka ma tzaj tkanin c'wa'l jun tchi' cyiẍ, ¿maj cxel tk'o'n jun lobaj? 

11Masque mya ba'n keye, pero in xi cyk'o'ne oyaj ba'n cye cyc'wa'le, ¿yajtzun te 
Cymane aju at tuj cya'j, mlaypelo tzaj tk'o'n aju ba'n cye keju in che kanin te? 

12Cyja'tzun tcyakilju cyajbile tu'n cybinchante xjal cyeye, ax icxtzun 
cybinchame cye; porque atzunju in tma'n tley Moisés ex in cyma'n ke t-sanjel 
Dios. 

Aju ttzi pwert ch'in 
Lucas 13.24 

13Cyocxe ttzi pwert ch'in; porque aju ttzi pwert ma' ex ju be ma' tuj, atzunju in 
pon tuj najen, ex nimcu xjal in che'x tuj. 

14Atzunju ttzi ja ch'in ex ju be ch'in tuj, atzunju in pon tuj chwinklal, ex nic'xi 
junjun xjal in cnet ttzi ja ch'in cyu'n, ex ju be ch'in tuj. 

Nne'l knic' ti'j tze' nok tu'n twitz 
Lucas 6.43-44 

15Ten cycwente cyi'je tu'n mi'n cycub sbu'ne cyu'n pacbal nic'al yol che ul 
cyuc'ile, ex c'oquel cyk'on cyib ic tza'n ẍne'l ke, atzun tuj cyanmi ic cyten ic tza'n 
ke xo'j in che tzekt tu'n t-xi cychyo'n ke ẍne'l. 

16Ti'j cybinchben c'elel cynic'e cyi'j. ¿Baka ti'j ch'i'x nne'l ki'n klo' uva, ex baka 
ti'j ch'i'x c'ul nne'l ki'n klo' higo? 

17Cyja'tzun tcyakil tze' ba'n, in tk'o'n twitz ba'n; atzunju tze' mya ba'n, in tk'o'n 
twitz mya ba'n. 

18Aju tze' ba'n mlay tzaj tk'o'n twitz mya ba'n; ex aju tze' mya ba'n mlay tzaj 
tk'o'n twitz ba'n. 

19Tcyakil tze' ka mya ba'n twitz in tk'o'n, cjawil tx'emit ex c'oquex k'ot tuj k'ak'. 

20Cyja'tzun c'elel cynic'e cyi'j ke xjal pacbal nic'al yol, tu'nju cybinchben. 

Mya cycyakil che oquex tuj cawbil in tzaj tuj cya'j 
Lucas 13.25-27 

21Akeju in cyma'n weye: Tat, Tat, mya cycyakil che oquex tuj cawbil in tzaj tuj 
cya'j; nok o'cx c'oquex aju in tbincha'n tajbil Nmane aju at tuj cya'j. 

22Nimcu xjal tuj tk'ijlalil tzul oc cyma' weye: Tat, Tat, ¿minti'petzun koclene tzaj 
tk'o'na tu'n kpacbane, ex tu'n tipumala e je'tz ke ju'ẍ tuj cyanmi xjal ku'ne, ex 
tu'n tipumala o kbinchaye nimcu binchben nim cyipumal?, che chi. 

23Atzun weye cxel nma'ne cye: Minti' ojtzki'n cywitze wu'ne; cypa'mil cyibe 
wi'je akeye binchal mya ba'n. 

In yolin Jesús ti'j cabe simyent 
Marcos 1.22; Lucas 6.47-49 

24Cyja'tzun, alcye jun xjal ma txi tbi'n ke nyole lu ex ma che japun tu'n, ic tten ic 
tza'n jun xjal at tnabl jaw tbincha'n tja tibaj pc'at. 

25Tzajtzun jbal ex jaw ch'iy a', ex tzaj nim cyk'ik' ex pon tilj ti'j ja; pero minti' 
cub tz'ak, porque tcub t-simyentil ja tibaj pc'at. 

26Ex alcye jun xjal in tbi'n ke nyole lu ex minti' in che japun tu'n, ic tten ic tza'n 
jun xjal minti' tnabl jaw tbincha'n tja tibaj ttxa tz'a'n. 

27Tzajtzun jbal ex jaw ch'iy a', ex tzaj nim cyk'ik' ex pon tilj ti'j ja; ex cub tz'ak ja 
ex bi'x cub xitj tcyakil, chi Jesús. 

28Tejtzun tbaj tma'n Jesús ke yol lu, cycyakiltzun xjal e labin ti'j t-xnak'tzbil; 

29porque aju xnak'tzbil xi tk'o'n cye at tipumal, mya ic tza'n cye xnak'tzal ti'j ley. 

Matey 8 

Jun xjal nim tx'a'c ti'j banix tu'n Jesús 

Marcos 1.40-45; Lucas 5.12-16 

1Tejtzun tcu'tz Jesús twi witz, nim xjal e oc lpe' ti'j. 

2Ul jun xjal nim tx'a'c ti'j minti' k'anbil ti'j, cub ẍmeje' twitz Jesús ex tma: —Tat, 
ka tajbila, jacu chin banixe tu'na. 

3Xi tnukpi'n Jesús tk'ab ex oc tmaco'n ex tma: —Wajbile, bi'x cbantela. Ex jurat 
naj el tx'a'c ti'j xjal ex banix. 

4Xitzun tma'n Jesús te: —K'o'nca cwent ti'j tu'n mi'n t-xi tma'na te jun xjal; nok 
o'cx txi'ya, yec'unx tiba te pal ex k'onxa toyaja ic tza'n in tma'n tley Moisés, 
tu'ntzun tel cynic' xjal ti'j ka ma banixa. 

Banix tmajen capitán aj Rom tu'n Jesús 
Lucas 7.1-10 

5Ocxtzun Jesús tuj tnam Capernaum, pon jun capitán aj Rom tuc'il, in cubsan 
twitz 

6ex tma: —Tat, at jun nmajene tx'ayl tuj njaye, tzkijle'n tyabil ex nimxix in 
chyo'n te. 

7Xitzun tma'n Jesús te: —Chin xe'le, ex cbanixel wu'ne. 

8Xi ttzak'we'n capitán: —Tat, mya ba'n kine tu'n tocxa tuj njaye; o'cx k'mantza 
yol ex cbanixel nmajene. 

9Porque icx weye atine tjak' tcawbil juntl, ex ate' soldad tjak' ncawbile. Ka ma 
txi nma'ne te jun soldad: Txi'ya, in xi'tzun; ex ka ma txi nma'ne te juntl: Tzaja, 
in tzajtzun; ex ka ma txi nma'ne te nmajene: Binchama jlu, in banttzun tu'n, chi 
capitán. 

10Tej tbinte Jesús tyol capitán, jaw labin ti'j ex xi tma'n cye keju lepch ke'c ti'j: 
—Ax toc cxel nma'ne cyeye, na'nx twile tocslabl jun xjal aj Israel ic tza'n tocslabl 
xjal lu. 

11Cxel nma'ne cyeye: Che tzajel nimcu xjal tuj tjawitz k'ij ex tuj telex k'ij, ex che 
bel ke' ti'j mes ttxlaj Abraham tuc'ix Isaac ex Jacob tuj cawbil in tzaj tuj cya'j. 

12Atzun cye keju attok cyoclen nej ti'j cawbil, che elex xo'n tuj klolj; atzun ctzajel 
ok'el ex ckitx'itx'il t-xe cye' xjal, chi Jesús cye. 

13Xitzun tma'n Jesús te capitán: —Txi'ya; ic tza'n ma tocslaya, icxtzun 
cbinchetel teya. Ex ax or banix ju tmajen capitán. 

Banix ju xu'j tji' Pedro tu'n Jesús 
Marcos 1.29-31; Lucas 4.38-39 

14Pontzun Jesús tja Pedro. Xi tque'yin Jesús yabtok aju xu'j tji' Pedro tu'n cyak, 
tx'ayl twi watbil. 

15Oc tmaco'n Jesús tk'ab xu'j, bi'x ic' cyak ti'j; jawtzun we' ex ajben cye. 

Nimcu yab e banix tu'n Jesús 
Marcos 1.32-34; Lucas 4.40-41 

16Tej tex k'ij pon cyi'n xjal nimcu yab tuc'il Jesús at ju'ẍ tuj cyanmi; ex tu'n tyol 
Jesús e je'tz ke ju'ẍ tuj cyanmi, ex cycyakil yab e banix tu'n, 

17tu'ntzun tjapun aju yol k'ma'maj tu'n Isaías aju t-sanjel Dios chi cyja': Ax el 
k'inte kyabil, ex el ti'n c'ixc'oj ki'j, chi Isaías. 

O cyajbe xjal tu'n cyoc lpe' ti'j Jesús 
Lucas 9.57-62 

18Tej tlonte Jesús nim xjal at ti'jele, xi tma'n cye t-xnak'tzben tu'n cyic'x jlajxi 
laguna. 

19Ul jun xnak'tzal ti'j ley ex xi tma'n te Jesús: —Xnak'tzal, chin oquel lpe'ye ti'ja 
nok jatum ma txi'ya, chi xjal. 

20Xi tma'n Jesús te: —Ke wech at cyjul, ex ke chyu'j at cyk'u'; atzun weye minti' 
jatum tu'n ncub tane, akine sc'o'maj kine tu'n Dios tu'n ntene cyuc'il xjal, chi 
Jesús te. 

21Ex xi tma'n juntl t-xnak'tzben te: —Tat, chin tyoma, nej cyjel nmaku'ne 
nmane, chi xjal. 

22Xi tma'n Jesús te: —Lpe'ca wi'je; k'oncja cye cyimni tu'n tcu'x cymaku'n 
cycyimni. 

We' jun nintz cyk'ik' tu'n Jesús 
Marcos 4.35-41; Lucas 8.22-25 

23Tejtzun tocx Jesús tuj barc, e oc lpe' ke t-xnak'tzben ti'j. 

24Tzaj jun cyk'ik' nimxix tibaj laguna, jaw pulin a' ti'j barc. Pero te Jesús in tan. 

25E ultzun lak'e' t-xnak'tzben ttxlaj ex jaw cyc'asun, ex xi cyma'n te: —Tat, ko 
tcloma porque ch'ix kxi mulk'aje tuj a', che chi. 

26Xitzun tma'n Jesús cye: —¿Tiku'n in che xobe akeye xinak ch'in cyocslable? 
Jawtzun we' Jesús, xi tmayo'n cyk'ik' tuc'ix a'; ex bi'x we' tcyakil. 

27Atzun cye t-xnak'tzben e labin ti'j, in cyma'n: —¿Alcyetzun ju xjal lu? Porque 
tuc'ix cyk'ik' ex a' in xi cyniman tyol. 

Cabe xjal aj Gadara at ju'ẍ tuj cyanmi 
Marcos 5.1-20; Lucas 8.26-39 

28Tejtzun tpon Jesús jlajxi laguna tuj cytx'otx' xjal aj Gadara, oc noj cabe xjal 
twitz, e etz tuj camposant. At ju'ẍ tuj cyanmi ex puro tx'u'j ke, cyja'tzun mi jun 
xjal in bet tuj be lu. 

29Ex e jaw sch'in ke xjal lu in cyma'n: —¿Ti toclena ki'je, aya Jesús Tc'wa'l Dios? 
¿Maj ma tzula tzalu tu'n kyajlanjtz naje tu'na na'nxtok tpon tk'ijlalil? Che chi. 

30Ex ate' txkan boch in che wa'n najchak, nimcu cybet. 

31E cubsantzun ke ju'ẍ twitz Jesús: —Ka ma ko ex tlajo'na cyuj xjal lu, k'ontza 
permis keye tu'n kxi'ye cyxol boch tu'n kocxe cyuj, che chi. 

32Xitzun tma'n Jesús cye: —Cyxi'ye. E je'tztzun ke ju'ẍ tuj cyanmi xjal ex e ocx 
cyuj boch; entons ex cyxo'n cyib boch ttxa'n xak, e cu'pun tzak tuj laguna ex bi'x 
e naj tuj a'. 

33Atzun ke pastor boch e je'l ok, ex tej cypon tuj tnam xi cytx'olba'n tcyakil, ax 
icx xi cyma'n aju otok baj cyi'j ke xjal at ju'ẍ tuj cyanmi. 

34Entons cycyakil xjal tuj tnam e je'tz canil ti'j Jesús; ex tej cylonte, e cubsan 
twitz Jesús tu'n tex tuj cytanmi. 

Matey 9 

Jun xjal tzkijle'n tyabil banix tu'n Jesús 

Marcos 2.1-12; Lucas 5.17-26 

1Ocxtzun Jesús tuj barc, ic'tz jlajtzi laguna, ul tuj ttanmi. 

2Ex ul k'i'n jun xjal twitz Jesús tzkijle'n tyabil, coẍl twitz tcoẍbil. Tejtzun tlonte 
Jesús at cyocslabl xjal e ul k'inte yab, xi tma'n te xjal tzkijle'n tyabil: —Ke' tc'u'ja 
nc'wa'l; ke tila ma che najset. 

3At junjun xnak'tzal ti'j ley cub cyximan tuj cyanmi: Ate xjal lu in yolin mya ba'n 
ti'j Dios, che chi. 

4Eltzun tnic' Jesús ti'j cyximbetz ex xi tma'n cye: —¿Tiku'n in cub cyximane mya 
ba'n tuj cyanniye? 

5¿Alcye mas jurat jacu bant, apeju tu'n t-xi k'met te xjal lu: Ke tila ma che najset, 
ex ka aju tu'n t-xi k'met: We'ctza ex beta? 

6Cxeltzun nyec'une cyeye tu'ntzun tel cynic'e ti'j, akine sc'o'maj kine tu'n Dios 
tu'n ntene cyuc'il xjal, cyja'tzun at woclene twitz tx'otx' tu'n tnajset cyil xjal, chi 
Jesús. Xitzun tma'n teju xjal tzkijle'n tyabil: —We'ctza, k'i'nctz tcoẍbila, ex txi'ya 
tjaya. 

7Jawtzun we' xjal ex xi' tja. 

8Tejtzun cylonte xjal jlu, e labin ti'j, ex xi cyk'o'n chjonte te Dios tu'nju tzaj tk'o'n 
cyoclen xjal tu'n tbant jlu. 

Txocbil te Matey tu'n Jesús 
Marcos 2.13-17; Lucas 5.27-32 

9Tej tic' Jesús tuj lugar lu, o til Jesús jun xjal Matey tbi k'ukltok ti'j mes tuj ja 
jatum nne'l peyin pwak te gobierni, ex xitzun tma'n Jesús te: —Lpe'ca wi'je. 
Jawtzun we' Matey ex oc lpe' ti'j. 

10Ocxtzun Jesús tuja ex cub ke' ti'j mes cyuc'ix t-xnak'tzben. Ex nimcu peyil 
pwak ex aj il otok che ul e cub ke' ti'j mes ttxlaj Jesús. 

11Tejtzun cylonte ke parisey jlu, xi cyma'n cye t-xnak'tzben Jesús: —Aju 
Xnak'tzal cyeye ¿tiku'n in wa'n cyuc'il peyil pwak ex cyuc'il aj il? 

12Tej tbinte Jesús ju yol lu, xi tma'n cye: —Ke xjal mya yab, mya il ti'j jun k'anal 
cye, nok o'cx ke xjal yab. 

13Cyxi'ye ex tz'elx cynic'e ti'j ti t-xilen ju yol lu tz'iban tuj Tu'jil, chi cyja': Aju 
wajbile cyeye atzun, tu'n tten cyc'ujlalile, ex mya tu'n ttzaj cyk'o'ne jun chojbil 
weye, chi tuj Tu'jil. Porque minti' ma chin ule txcol cye xjal tz'aklxix, nok o'cx 
ma chin ule txcol cye aj il tu'n tajtz ti'j cyanmi. 

Tiku'n minti' in cub cyyo'n we'yaj ke t-xnak'tzben Jesús 
Marcos 2.18-22; Lucas 5.33-39 

14E ultzun ke t-xnak'tzben Juan tuc'il Jesús ex cyma: —¿Tiku'n in cub kyo'ne 
we'yaj, ax icx ke parisey, atzun ke t-xnak'tzbena minti' in cub cyyo'n we'yaj? 
Che chi. 

15Xi ttzak'we'n Jesús cye: —¿Jacupe che bisun keju otok che txconjtz tuj 
mejeble'n atxtok chmilbaj cyuc'il? Pero tzul tk'ijlalil tu'n tel k'i'n chmilbaj cyxol; 
maxitzun cbel cyyo'n we'yaj. 

16Mi a'l jun nno'c k'onte jun xbukbil ac'aj ti'j jun xbalun ma baj; porque ka ma 
tz'oc tk'o'n, c'elel sbit'j ju xbalun bajni tu'nju xbukbil ac'aj, ex mas cxel sbit'j ju 
xbalun bajni. 

17Ex mi a'l jun in cu'x k'onte ac'aj vin tuj jun bols tz'u'm ma baj; porque ka ma 
cu'x tk'o'n, che elel sbit'j ke bols tz'u'm, cbel kojl vin, ex che najel ke bols tz'u'm. 
Il ti'j tu'n tcu'x k'ot ac'aj vin tuj bols tz'u'm ac'aj; entons mlay che naj cycabil. 

Aju tme'jel Jairo ex aju xu'j oc tmaco'n t-xbalun Jesús 
Marcos 5.21-43; Lucas 8.40-56 

18Matok in yolin Jesús ti'j jlu cyuc'il, ul jun xjal nejenel cyxol judiy, cub ẍmeje' 
twitz Jesús ex tma: —Ma xcyim nme'jele ja'lo, pero tzaja ex k'oncu tk'aba tibaj 
tu'ntzun tjaw ank'in. 

19Jawtzun we' Jesús, oc lpe' ti'j cyuc'ix ke t-xnak'tzben. 

20At jun xu'j yab tu'n ẍwo'j, otok bant-xi cablaj abk'i tyabtlen, pon lak'e' ti'jxi 
Jesús, ex oc tmaco'n xu'j ttxa'n t-xbalun Jesús. 

21Porque chi xu'j tuj tanmi: Ichak nok t-xbalun tz'oc nmaco'ne, oc chin bantele. 

22Pero ajtz meltz'aj Jesús, oc tque'yin ti'j xu'j ex xi tma'n te: —Ke' tc'u'ja nme'jel; 
tu'n tocslabla ma cleta, chi Jesús te. Ex bi'x banix xu'j. 

23Tejtzun tocx Jesús tuj tja nejenel, o til nno'c xux cyu'n xjal ex in che ok' wen 
ti'j cyimni. 

24Xitzun tma'n Jesús cye: —Cyexe, porque te txin mya cyimni, nok in tan, chi 
Jesús. Atzun cye xjal nok xi cytze'n. 

25Tejtzun cyetz lajo'n xjal ttxa'n pe'n, ocx Jesús tuja, tzaj ttzyu'n Jesús tk'ab txin 
ex jawtzun we' txin. 

26Eltzun lak'e' tkanil jlu tuj tcyakil lugar. 

Cabe xjal moẍ jaket cywitz tu'n Jesús 

27Tejtzun tic' Jesús tuj lugar lu, e oc lpe' cabe xjal moẍ ti'j, in che sch'in ex in 
cyma'n: —Aya Tc'wa'l David, k'ak'antz tc'u'ja ki'je, che chi. 

28Tejtzun tpon Jesús tuj jun ja, e pon ke moẍ tuc'il; ex xi tma'n Jesús cye: —
¿Mape ke' cyc'u'je wi'je ka jacu bant jlu wu'ne? Xitzun cyma'n: —Ma ke' kc'u'je 
ti'ja, Tat. 

29Octzun tmaco'n Jesús tbak' cywitz ex tma: —Tu'nju at cyocslable cbinchetel 
cyeye aju ma tzaj cykanine, chi Jesús cye. 

30Jakettzun cywitz moẍ ex xi tcyuwsa'nxix Jesús cye: —Ten cycwente ti'j tu'n 
mi'n cybinte xjal jlu. 

31Tejtzun cyaj ke xjal lu, el tkanil cyu'n ti'j Jesús tuj tcyakil lugar. 

Bant tyolin jun xjal men tu'n Jesús 

32Matokx cyaj ke xjal lu, pon k'i'n jun xjal men twitz Jesús, at ju'ẍ tuj tanmi. 

33Tejtzun tetz lajo'n ju'ẍ tuj tanmi men tu'n Jesús, banttzun tyolin men. E labin 
xjal ti'j ex cyma: —Bajx kila' jun binchben ic tza'n jlu cyxol aj Israel. 

34Atzun cye parisey in cyma'n: —Tu'nju nejenel cye ju'ẍ in che etz ke ju'ẍ tuj 
cyanmi xjal tu'n Jesús. 

Tzaj k'ak'an tc'u'j Jesús cyi'j xjal 

35Baj tbetin Jesús cyuj cycyakil tnam ex cyuj cycyakil aldey, in tk'o'n xnak'tzbil 
cye xjal cyuj ja te c'ulbil cye judiy, in pacban ti'j tkanil ba'n ti'j tcawbil Dios, ex 
in che banix xjal tu'n, nok alcyex cyyabil ex nok alcyex c'ixc'oj toc cyi'j. 

36Tejtzun tque'yinte Jesús nim xjal, tzaj k'ak'an tc'u'j cyi'j; porque otok che sict 
ex in che bisun, ic cyten ic tza'n ke ẍne'l minti' pastoril cye. 

37Xitzun tma'n Jesús cye t-xnak'tzben: —Ax toc nimxix twitz awal at, atzun ke 
ak'nal mya nim. 

38Cyja'tzun che cubsane twitz tajaw awal tu'n cytzaj t-sama'n ke ak'nal chmol 
twitz awal, chi Jesús cye. 

Matey 10 

E jaw t-sc'o'n Jesús cablaj apostl 

Marcos 3.13-19; Lucas 6.12-16 

1E tzajtzun ttxco'n Jesús ke cablaj t-xnak'tzben, xi tk'o'n cyoclen tu'n cyetz ke 
ju'ẍ cyu'n tuj cyanmi xjal, ex tu'n cybanix cycyakil yab, nok alcyechakx cyyabil, 
ex tu'n tel tcyakil c'icx'oj. 

2Atzun cybi ke cablaj apostl jlu: Tnejel Simón aju Pedro tbi, tuc'ix Andrés aju 
titz'in Pedro; tuc'ix Jacobo aju tcy'ajal Zebedey, tuc'ix Juan aju titz'in Jacobo; 

3tuc'ix Pelip, tuc'ix Bartolomé, tuc'ix Tomás, tuc'ix Matey aju peyil pwak, tuc'ix 
Jacobo aju tcy'ajal Alfeo, tuc'ix Tadeo, 

4tuc'ix Simón aju toctok te tajlal cyxol jun partid xjal Cananist cybi, tuc'ix Judas 
Iscariote aju xi k'onte Jesús tuj cyk'ab xjal. 

E je'x t-sama'n Jesús ke cablaj t-xnak'tzben pacbal 
Marcos 6.7-13; Lucas 9.1-6 

5E je'xtzun t-sama'n Jesús ke cablaj apostl, xi tma'n cye alcye tu'n cybinchante: 
—Mi'n che'xe cyxol txkantl xjal mya judiy ke ex mi'n che ocxe tuj cytanmi aj 
Samaria; 

6o'cx che xe'le cyuc'il ke ẍne'l tzpetni ke, akeju tiyjil Israel. 

7Octzun cyxi'ye, cypacbanxe ex cymanxe cye xjal cyja': Aju cawbil in tzaj tuj cya'j 
ma tzul lak'e', che chicuye. 

8Che banix ke xjal cyu'ne akeju at tx'a'c cyi'j minti' k'anbil ti'j, ex che banix ke 
mastl yab cyu'ne; ex che jaw ank'in ke cyimni cyu'ne; ex cylajo'mitze ke ju'ẍ tuj 
cyanmi xjal. Nok cucx ma cyc'ame cyoclene lu, ax icx aju ma txi nma'ne cyeye, 
nok cucx cybinchame. 

9Mi'n txi cyi'ne k'an pwak tuj cybolse, mi sak pwak ex mi pwak k'an c'uxbil. 

10Ex mi'n txi cyi'ne pa tuj cybeye, ex mi'n txi cyi'ne cabe cycamiẍe, ex mi'n txi 
cyi'ne cyxajbiye, ex mi'n txi cyi'ne cycy'ako'che; porque aju ak'nal il ti'j tu'n t-xi 
k'ot twa. 

11Pero oc cyocxe tuj jun tnam ex ka tuj jun aldey, cykaninxe ka at jun xjal ba'n 
tmod; axtzun che posadiyile tuc'il ex maxitzun che ic'ele tuj tja xjal lu oc cyic'e 
tuj tnam. 

12Octzun cyocxe tuj tja xjal lu, nej cyk'onxe jun k'olbebl: Che tenwt xjal tuj 
tzalajbil tuj ja lu, che chicuye. 

13Katzun ba'n ma che c'mete cyu'n, che teltzun ke xjal lu tuj tzalajbil ic tza'n 
otok txi cyma'ne. Katzun mya ba'n ma che c'mete cyu'n, entons mlay che ten 
xjal tuj tzalajbil. 

14Ex ka at jun xjal minti' ma che c'mete tu'n, ex ka minti' xi tbi'n cyyole, cyetze 
tuj tja xjal ex ka tuj ttanmi, ex cychto'mile puj ti'j cykane*fn*. 

15Ax toc cxel nma'ne cyeye, mas nim tcastiw tnam lu cbel, twitz tcastiw tnam 
Sodoma tuc'ix tnam Gomorra, tuj tk'ijlalil oc tul jwisi. 

Tzul yajbil cye ocslal 

16Che xel nsama'ne ex ic che oquele ic tza'n ke ẍne'l cyxol xo'j; cyja'tzun tenx 
cynable ic tza'n lobaj, ex yalnix ti'j cynable ic tza'n paloma. 

17Ten cycwente cyi'je, porque che xel k'i'ne cywitz aj sanjelal cyu'n xjal, ex che 
bajel asyaline cyu'n cyuj ja te c'ulbil. 

18Ax icx che xel k'i'ne cywitz ke gobernador ex cywitz ke rey tu'n nlaje; cyja'tzun 
che oquele te testiw wi'je cywitz, ex cywitz xjal mya judiy ke. 

19Pero oc cypon k'i'ne cywitz, mi'n baj cyc'u'je ti'j alcye yol tu'n t-xi cyma'ne ex 
tza'n tten cyu'ne, porque jurat naj ctzajel tk'o'n Dios yol cyeye alcye tu'n t-xi 
cyma'ne. 

20Porque mya akeye che yolil, nok o'cx aju T-xew Dios aju Cymane, atzunte 
ctzajel k'onte yol alcye tu'n t-xi cyma'ne. 

21Cxel tk'o'n xjal terman tu'n tcyim, ex cxel tk'o'n mambaj tc'wa'l tu'n tcyim; ex 
ke c'wa'lbaj che k'ojlel cyi'j cyman, ex che xel cyk'o'n tu'n cycyim. 

22Ex che elel ic'une cyu'n cycyakil xjal tu'n tlaj ocslal keye wi'je; pero alcye cucx 
ma tzic'x tu'n ex minti' ma cub numj, atzunju oc cletel. 

23Ka ma che yajlanjtze tuj jun tnam, cyxi oke tuj juntl tnam; porque ax toc cxel 
nma'ne cyeye na'nxtok tbaj cybetine cycyakil tnam cye aj Israel oc wule, akine 
sc'o'maj kine tu'n Dios tu'n ntene cyuc'il xjal. 

24Aju xnak'tzben mya mas toclen twitz ju xnak'tzal te, ex aju majen mya mas 
toclen twitz tpatrón. 

25Aju yajbil c'ic'ex tu'n xnak'tzal, axju c'ic'ex tu'n xnak'tzben, ex aju yajbil c'ic'ex 
tu'n patrón, axju c'ic'ex tu'n majen. Ka ma tz'oc yaso'n tajaw ja, ex ka ma tz'oc 
k'o'n tbi Beelzebú, ¿yajtzun keju ate' tuj tja, myapelo icx tu'n cyoc yaso'n? 

Alcye tu'n kxob twitz 
Lucas 12.2-9 

26Cyja'tzun mi'n che xobe cywitz xjal; porque tcyakilju ewan, c'elel tuj k'ancha'l, 
ex tcyakilju at tuj ewaj, oc cybi' xjal. 

27Aju ma txi nma'ne cyeye tuj klolj, cymanxe tuj tkan k'ij; ex aju ma txi njasc'u'ne 
cyeye, cyjaxe twi ja tu'n t-xi cyma'ne, tu'ntzun cybinte cycyakil xjal. 

28Ex mi'n che xobe cywitz keju in cub cybyo'n t-ximlal xjal, atzun tanmi xjal 
mlay bant tu'n tbyet cyu'n; atzun che xobe twitzju at tipumal tu'n tnaj tanmi 
xjal tu'n tuj infierni, tuc'ix t-ximlal. 

29¿Minti'pe in che c'ayinjtz cabe tal chyu'j tu'n jun sentav? Masque icju, pero 
minti' jun tal chyu'j in cub tz'ak twitz tx'otx' minti'wt bi'n tu'n Cymane. 

30Ax icx cyeye, tcyakil ttzmal cywi'ye ajla'maj. 

31Cyja'tzun mi'n che xobe, porque mas ma' cyxilene cywitz nimcu tal chyu'j. 

Cxel kma'n cye xjal ka ax toc ocslal ko' ti'j Jesucrist 
Lucas 12.8-9 

32Aju xjal minti' in cub tewan, ex ka in xi tma'n cye xjal ka ax toc ocslal wi'je, ax 
icx weye mlay cub wewane, cxel nma'ne te Nmane aju at tuj cya'j ka ax toc ocslal 
wi'je. 

33Pero ka at jun xjal in cub tewan cywitz xjal ka minti' ojtzki'n kine tu'n, ax icx 
weye cbel wewane twitz Nmane aju at tuj cya'j ka minti' ojtzki'n xjal lu wu'ne. 

Tu'n tlaj Jesús in tzaj pabl tib cyxol xjal 
Lucas 12.51-53; 14.26-27 

34Mi'n cub cyximane ka ma chin ule tu'n cyten xjal tuj tzalajbil; minti' ma chin 
ule tu'n cyten xjal tuj tzalajbil, nok o'cx ma chin ule k'ol k'oj cyxol xjal. 

35Porque ma chin ule k'ol pabl tib cyxol xjal, tu'n tel tpa'n tib k'a ti'j tman, ex 
tu'n tel tpa'n tib txin ti'j ttxu', ex tu'n tel tpa'n tib txin alibaj ti'j tlib; 

36cyja'tzun ke aj k'oj ti'j xjal, ax keju ate' tuj tja. 

37Ka at jun xjal mas in tc'ujla'n tman ex ka ttxu', atzun weye minti' in chin 
tc'ujla'n, mya ba'n tu'n tajben te weye; ex ka at jun xjal mas in tc'ujla'n tcy'ajal 
ex ka tme'jel, atzun weye minti' in chin tc'ujla'n, mya ba'n tu'n tajben te weye. 

38Ex alcye minti' in xi ti'n tcrus tu'n toc lpe' wi'je, mya ba'n tu'n tajben te weye. 

39Alcye jun xjal o'cx toc tc'u'j ti'j tu'n tten tchwinklal twitz tx'otx', mlay tcamba' 
aju chwinklal in tzaj tk'o'n Dios; ex alcye jun xjal tk'on tib tu'n tnaj tchwinklal 
twitz tx'otx' nok tu'n nlaje, oc tcamba' aju chwinklal in tzaj tk'o'n Dios. 

Aju oyaj ctzajel k'on ke 
Marcos 9.41 

40Aju xjal in che c'monjtze tu'n, akine in chin tc'mo'n; ex alcye in chin c'monjtze 
tu'n, in c'monjtz Dios tu'n, aju tzaj samante weye. 

41Alcye ma c'monte jun t-sanjel Dios tu'nju sama'n xjal lu tu'n Dios, ctzajel k'o'n 
jun oyaj te ic tza'n oyaj in tzaj k'o'n te t-sanjel Dios; ex alcye ma c'monte jun xjal 
tz'aklxix tu'nju tz'aklxix te xjal, ctzajel k'o'n jun oyaj te ic tza'n oyaj in tzaj k'o'n 
te jun xjal tz'aklxix. 

42Ex alcye jun xjal in tzaj k'onte jun vas che'w a' te jun ocslal ch'in toclen tu'nju 
ma tz'oc te nxnak'tzbene, ax toc cxel nma'ne cyeye, il ti'j cxel k'ot jun oyaj te. 

Matey 11 

Ke xjal e tzaj sama'n tu'n Juan, aju in che byan xjal tu'n 

Lucas 7.18-35 

1Tejtzun tbaj tma'n Jesús xnak'tzbil cye cablaj t-xnak'tzben, ic'tzun tuj lugar lu, 
xi' k'ol xnak'tzbil ex pacbal cye xjal cyuj mastl tnam cye aj Galiley. 

2Tocx Juan tuj pres ex tej tbinte aju in tbincha'n Crist, e tzaj t-sama'n cabe t-
xnak'tzben tuc'il 

3tu'n t-xi cykanin te cyja': —¿Apeya ju Crist aju at tulel, ex ka ko ayole ti'j juntl? 
Che chi. 

4Xi ttzak'we'n Jesús: —Cyxi'ye ex cymanxe te Juan aju ma cybiye ex ma cyile. 

5Ke moẍ in bant cyque'yin, ke cox in bant cybet, ke xjal at tx'a'c cyi'j minti' 
k'anbil ti'j in che banix, ke chcyin cywi' in bant cybin, ke cyimni in che jatz 
ank'in, ex in pacbanjtz tkanil jun colbil cye meba. 

6Ex at tzalajbil teju xjal minti' in jawje' tc'u'j wi'je, chi Jesús cye t-xnak'tzben 
Juan. 

7Tej cyaj meltz'aj ke t-xnak'tzben Juan, oc ten Jesús yolil cye xjal ti'j Juan: —
¿Titzun xi cyla'cje tuj lugar minti' cynajbil xjal tuj? ¿Icpe tten xjal o cyile ic tza'n 
jun ajlaj in yucch tu'n cyk'ik'? Mi'n. 

8¿Titzun xi cyla'cje? ¿Tbanilpe t-xbalun xjal xi cyla'cje? Mi'n. Porque ba'n cyu'ne, 
ke xjal toc cyxbalun tbanilxix, atzun ate' tuj cyja rey. 

9Pero ¿titzun xi cyla'cje? ¿Jun t-sanjel Diospe xi cyla'cje? Cxel nma'ne cyeye, ax 
toc jun t-sanjel Dios xi cyla'cje, ex mas ma' t-xilen twitz jun t-sanjel Dios. 

10Porque at jun yol tz'iban tuj Tu'jil in yolin ti'j Juan, chi cyja': Lu cxel nsama'ne 
nsanjele tu'n tcub nej twitza binchalte tbeya, chi tuj Tu'jil. 

11Ax toc cxel nma'ne cyeye: Cyxol cycyakil xjal minti' jun mas ma' toclen ic tza'n 
te Juan aju in che byan xjal tu'n; pero aju mas tal ch'in tuj cawbil in tzaj tuj cya'j, 
mas ma' toclen twitz Juan. 

12Atxix tuj tk'ijlalil tej tten Juan aju in che byan xjal tu'n, in cyipuman cyib xjal 
tu'n cyocx tuj tcawbil Dios, ex cucx tbaj ja'lo, ex keju in cyipuman cyib in che 
ocx naj tuj. 

13Porque cycyakil ke t-sanjel Dios tuc'ix tley Moisés, o'cxtzun weba cyyol tej tul 
Juan. 

14Ka cyajbile tu'n t-xi cyocsla'ne, ate Juan Elías aju o k'manjtz ti'j ka attok tulel. 

15Alcye at t-ẍcyin, binx ju yol lu. 

16At jun techal cxel nma'ne tza'n tten cymod xjal ate' tuj tk'ijlalil ja'lo. Ic cyten 
xjal ic tza'n ke c'wa'l k'ukl ke tuj plas in che schan ex in che sch'in in cyma'n cye 
cyuc'il: 

17Nno'c kk'ajtza'ne xux cywitze, pero minti' ma che bixane; in ko bitzane jun 
bitz bisbajil cywitze, pero minti' ma che oc tene ok'el, che chi c'wa'l. 

18Porque ul Juan minti' o wa'n ex minti' o c'an ti'j nintz wa'n nno'c cyu'ne, ex in 
cyma'ne: At ju'ẍ tuj tanmi. 

19Atzun weye ma chin ule, akine sc'o'maj kine tu'n Dios tu'n ntene cyuc'il xjal, 
in chin wa'ne ex in chin c'ane, ex in cyma'ne: Lu jun xjal cye wa'n ex cye c'an 
vin, mer tamiw tib cyuc'il ke peyil pwak ex cyuc'il ke aj il, che chiye. Pero c'elel 
knic' ti'j jun xjal ka at tnabl, tu'n tbinchben. 

Ke tnam minti' xi cyniman tyol Jesús 
Lucas 10.13-15 

20Octzun ten Jesús kawil cyi'j tnam jatum otok tbincha nimcu binchben nim 
cyipumal, porque minti' ajtz ti'j cyanmi ex xi tma'n cye: 

21—Ay bec'bil cywitze aj Corazín. Ay bec'bil cywitze aj Betsaida. Porque nokwit 
tuj tnam Tiro ex tuj tnam Sidón o che binchanjtz ke binchben nim cyipumal ic 
tza'n ma nbinchaye cyxole, bi'xwitlo ajtz ti'j cyanmi ojtxi, owtlo tz'oc cyk'o'n 
cyxbalun ch'i'x twitz, ex owtlo che cub ke' tuj tza'j. 

22Cyja'tzun cxel nma'ne cyeye, tuj tk'ijlalil jwisi mas nim cyeye cycastiw cbel ic 
tza'n te tnam Tiro ex tnam Sidón. 

23Ex aya tnam Capernaum, ¿maj cjapunela tuj cya'j? Mlay, max cbel ponela tuj 
cynajbil cyimni. Porque nokwit tuj tnam Sodoma o che binchanjtz ke binchben 
nim cyipumal ic tza'n ma nbinchaye cyxole, atxwitlo tnam ja'lo. 

24Cyja'tzun cxel nma'ne cyeye, tuj tk'ijlalil jwisi, mas nim cyeye cycastiw cbel ic 
tza'n te tnam Sodoma. 

Cytzaje wuc'ile tu'ntzun cyojlane 
Lucas 10.21-22 

25Tuj tk'ijlalil lu oc ten Jesús yolil ex tma: —Cxel nk'o'ne chjonte teya, Tat, aya 
Tajaw cya'j ex Tajaw tx'otx', porque ma cub tewana tcyakil jlu cywitz aj nabl ex 
cywitz keju nne'lxix cynic' ti'j, ex ma tzaj tyec'una cye tal c'wa'l. 

26Ma tbinchaya icju Tat, porque ba'n ela tuj twitza. 

27Ax icx tma Jesús: Tcyakil ma tzaj k'o'n weye tu'n Nmane; ex mi jun ojtzkilte 
alcye kine, o'cxte Nmane ojtzkilte, porque akine Tc'wa'l; ex mi jun ojtzkilte 
Nmane, o'cx akine ojtzkilte, porque akine Tc'wa'l, ex alcye jun xjal waje tu'n t-
xi nyec'une Nmane te c'eleltzun tnic' xjal ti'j Nmane. 

28Cytzaje wuc'ile cycyakile akeye ma che sicte tu'n ak'untl ex ma che sicte tjak' 
iktz, octzun che ojlale wu'ne. 

29Cyikanxe nyuwiye, ex cyxnak'tzam cyibe wi'je, porque mans kine ex mans 
wanmiye; octzun cnetel jun ojlabl cyu'ne te cyanmiye. 

30Porque aju nyuwiye mya yajcux tikanjtz, ex sasj wikatze cxel cyikane. 

Matey 12 

El cyi'n xnak'tzben triw twi tkan tuj k'ij te ojlabl 

Marcos 2.23-28; Lucas 6.1-5 

1Tuj tk'ijlalil lu in bettok Jesús cyxol awal tuj jun k'ij te ojlabl; atzun ke t-
xnak'tzben tzaj el cyc'u'j ex e oc ten k'ilte triw twi tkan te cywa. 

2Tej cylonte ke parisey jlu, xi cyma'n te Jesús: —Lu ke t-xnak'tzbena in 
cybincha'n aju mya k'o'n tu'n ley tu'n tbinchanjtz tuj k'ij te ojlabl, che chi. 

3Pero xi tma'n Jesús cye: —¿Bajxpe jaw cysch'i'ne tuj Tu'jil ti o tbincha David 
tej ttzaj el tc'u'j cyuc'ix keju ate' tuc'il? 

4Ocx tuj tja Dios, xi twa'n ke pan cy'iwla'maj, aju pan lu mya k'o'n tu'n t-xi twa'n 
David cyuc'ix keju ate' tuc'il, nok o'cx cye pal k'o'n tu'n t-xi cywa'n. 

5¿Ex bajxpe jaw cysch'i'ne tuj tley Moisés, ke pal tuj tja Dios in che ak'nan tuj k'ij 
te ojlabl ex minti' cyil tu'n tlaj? 

6Cxeltzun nma'ne cyeye, at jun tzalu mas ma' toclen twitz tja Dios. 

7Nokwit nne'l cynic'e ti'j ti in tma'n ju yol tz'iban tuj Tu'jil chi cyja': Aju wajbile 
cyeye atzun, tu'n tten cyc'ujlalile ex mya tu'n ttzaj cyk'o'ne jun chojbil weye, chi 
tuj Tu'jil. Nokwit nne'l cynic'e ti'j, miwtlo cub cyk'o'ne cysentens keju minti' 
cyil. 

8Porque akine Tajaw ju k'ij te ojlabl, akine sc'o'maj kine tu'n Dios tu'n ntene 
cyuc'il xjal. 

Banix jun xjal tzkijtok jun tk'ab 
Marcos 3.1-6; Lucas 6.6-11 

9Ic'tzun Jesús tuj lugar lu, pon tuj ja te cyc'ulbil xjal judiy. 

10Ex attok jun xjal tzkijtok jun tk'ab; ex at junjun xjal xi cykanin te Jesús nok 
tu'n tcub tz'ak tuj jun til cyu'n: —¿K'o'npe tu'n ley tu'n tbanix jun xjal tuj k'ij te 
ojlabl, ex ka mi'n? Che chi. 

11Xitzun tma'n Jesús cye: —¿Alcye jun cyeye ka at jun tal t-ẍne'l ma cu'x tz'ak 
tuj jun jul tuj k'ij te ojlabl, mlaypelo tzaj ttzyu'n tu'n tjatz ti'n? 

12¿Yajtzunlo jun xjal, myapelo mas ma' t-xilen twitz jun ẍne'l? Cyja'tzun, k'o'n 
tu'n ley tu'n tbinchanjtz ba'n tuj k'ij te ojlabl. 

13Xitzun tma'n Jesús teju xjal tzkijtok tk'ab: —Nukpinx tk'aba. Eltzun tnukpi'n 
xjal tk'ab, ex cyaj banix ju tk'ab ic tza'n juntl tk'ab. 

14E etztzun ke parisey, ex e oc ten yolil ti'j cyxolx tu'n tcub Jesús cyu'n. 

In yolin Isaías, aju t-sanjel Dios, ti'j Jesús 

15Tej tbinte Jesús jlu, xi' tuj juntl lugar; ex nim xjal oc lpe' ti'j. E banix cycyakil 
yab tu'n Jesús, 

16ex xi tcyuwsa'nxix cye tu'n mi'n tel tkanil cyu'n; 

17tu'ntzun tjapun ju yol k'ma'maj tu'n Isaías aju t-sanjel Dios, chi cyja': 

18Lu nmajene lu aju ma jaw nsc'o'ne; c'ujla'nxix wu'ne, ex in tzalaj wanmiye ti'j. 
Cbel nk'o'ne Nxewe tibaj, cxeltzun tk'o'n tkanil cye mastl nasyon, oc cbinchetel 
cyi'j tuj tumelxix. 

19Mlay k'ojin, ex mlay jaw tk'ajk'ajel twi' cyuw, ex mlay binjtz tk'ajk'ajel twi' 
tu'n jun xjal tuj cay. 

20Jun ajlaj potz'jni, mlay cub ttokin, ex aju mech in kusin, mlay cub tyuptz'a'n. Il 
ti'j tu'n tcawin tuj tumelxix. 

21Ex ke xjal cyuj cycyakil nasyon ckebel cyc'u'j ti'j. 

In tzaj tk'o'n ju'ẍ tipumal Jesús, che chi parisey 
Marcos 3.20-30; Lucas 11.14-23; 12.10 

22Ultzun k'i'n jun xjal twitz Jesús at ju'ẍ tuj tanmi, moẍ twitz ex men; ex o banix 
tu'n Jesús; cyja'tzun bant tque'yin ex bant tyolin ju xjal moẍtok ex mentok. 

23Ex cycyakil xjal bi'x naj cynabl, ex in cyma'n: —¿Apetzunlo Tc'wa'l David jlu? 
Che chi. 

24Atzun cye parisey, tej cybinte ju yol lu cyma: —Ate xjal lu in che etz ke ju'ẍ tuj 
cyanmi xjal tu'n nok tu'n Beelzebú aju nejenel cye ju'ẍ, che chi. 

25Eltzun tnic' Jesús ti'j cyximbetz, ex xi tma'n cye: —Ka at jun cawbil at pabl tib 
tuj ex in che k'ojin xjal cyxolx, cbel xitj cawbil; ex ka at jun tnam ex ka jun ja xjal 
at pabl tib cyxol ex in che k'ojin xjal cyxolx, mlay cyaj ten, cnajel. 

26Ka tu'nx tib Satanás nne'tz tlajon tib, entons tpa'n tib ex in k'ojin ti'jx; 
¿tza'ntzun tten cucx tu'n tcyaj ten tcawbil? 

27Nok tu'n tipumal Beelzebú in che etz ke ju'ẍ tuj cyanmi xjal wu'ne, che chiye; 
katzun ax toc jlu, ¿yajtzun cye cyxnak'tzbene, alcye in k'onte cyipumal tu'n 
cyetz ju'ẍ tuj cyanmi xjal? Cyja'tzun ax ke cyuc'ile oc cyma' ka mya tuj tumel 
cyyole. 

28Pero weye nok tu'n T-xew Dios in che etz ke ju'ẍ tuj cyanmi xjal wu'ne, 
cyja'tzun tz'elx cynic'e ti'j ax toc ma tzul tcawbil Dios cyxole. 

29Porque ¿tza'n tten tu'n tocx jun xjal tuj tja juntl xjal at tipun, ex tu'n tetz 
telk'a'n aju at tuj tja ka minti' xcub tc'alo'n nej? Maxitzun c'eletz telk'a'n tuj tja 
xjal ka ma cub tc'alo'n. 

30Alcye jun xjal mya tk'on tib wuc'ile, in k'ojl wi'je; ex alcye jun xjal minti' in 
onin wuc'ile tu'n tjaw chmet twitz awal, nok in baj tchitun. 

31Cyja'tzun cxel nma'ne cyeye: Tcyakil cyil xjal jacu najset, tuc'ix tcyakil mya 
ba'n in cyma'n; pero ka ma che yolin mya ba'n ti'j Xewbaj Xjan, mlay najset cyil. 

32Ka at jun xjal ma tma jun yol mya ba'n wi'je, akine sc'o'maj kine tu'n Dios tu'n 
ntene cyuc'il xjal, jacu najset til; pero aju xjal in yolin mya ba'n ti'j Xewbaj Xjan, 
mlay cub najset til, mi tuj tk'ijlalil ja'lo mi tuj tk'ijlalil tzul. 

Ti'j twitz tze' nne'l knic' ti'j 
Lucas 6.43-45 

33Tz'elx cynic'e ti'j, ka ba'n jun tze', ax icx twitz ba'n, ex ka mya ba'n jun tze', ax 
icx twitz mya ba'n; porque ti'j twitz tze' nne'l knic' ti'j ka ba'n ex ka mya ba'n. 

34Akeye tiyjil k'anti'. ¿Tza'n tten tu'n cyyoline yol ba'n, ex mya ba'n keye? 
Porque tcyakilju at tuj tanmi xjal, axtzunju in yolin ti'j. 

35Aju xjal ba'n, in tbincha'n ba'n, porque atzun ta' ba'n tuj tanmi; atzunte xjal 
mya ba'n, in tbincha'n mya ba'n, porque atzun ta' mya ba'n tuj tanmi. 

36Pero cxel nma'ne cyeye, tcyakil yol nokx gan ex minti' tajben aju in cyma'n 
xjal, che oquel tuj xjel ti'j tuj tk'ijlalil jwisi. 

37Porque tu'nx tyola ctzajel k'ma'n teya tu'n tetza libre, ex tu'nx tyola ctzajel 
k'ma'n teya tu'n tcub t-sentensa. 

Ke xjal mya ba'n in cykanin tu'n tbant jun señ 
Marcos 8.12; Lucas 11.29-32 

38Xitzun cyma'n junjun xnak'tzal ti'j ley ex junjun parisey: —Xnak'tzal, kajbile 
tu'n klonteye jun señ tu'n tbant tu'na, che chi. 

39Xi ttzak'we'n Jesús: —Ke xjal tuj tk'ijlalil ja'lo mya ba'n ke ex ma tz'el cypa'n 
cyib ti'j Dios in cykanin tu'n tbant jun señ; pero mlay txi yec'un jun señ cye, o'cx 
cxel yec'un ju señ ti'j Jonás aju t-sanjel Dios. 

40Porque ic tza'n te Jonás o ten ox k'ij ex ox konic'an tuj tc'u'j jun cyiẍ ma'xix, ax 
icx weye akine sc'o'maj kine tu'n Dios tu'n ntene cyuc'il xjal, chin tele ox k'ij ex 
ox konic'an tuj mukbil. 

41Tuj tk'ijlalil jwisi, oc cyoc xjal tuj xjel akeju ate' tuj tk'ijlalil ja'lo, che jawil we' 
ke xjal aj Nínive, ex che bel tz'ak ke xjal lu tuj cyil cyu'n; porque ke xjal aj Nínive 
ajtz ti'j cyanmi tej cybinte tpacbabl Jonás; ex at jun tzalu mas ma' toclen twitz 
Jonás. 

42Tuj tk'ijlalil jwisi oc cyoc xjal tuj xjel akeju ate' tuj tk'ijlalil ja'lo, cjawil we' ju 
xu'j rey aju o cawin tuj tx'otx' t-xe cya'j tuj tnayaj k'ij; ex che bel tz'ak ke xjal lu 
tuj cyil tu'n; porque ate xu'j rey tzaj max ttxa'npun tx'otx' tu'n tul bilte tyol 

Salomón, porque nimxix tnabl Salomón; ex at jun tzalu mas ma' toclen twitz 
Salomón. 

Aju ju'ẍ nna'jtz meltz'aj 
Lucas 11.24-26 

43Oc nne'tz ju'ẍ tuj tanmi xjal, in xi betel tuj jun lugar tzkij tx'otx', in jyon ti'j 
jatum tu'n tojlan ex minti' in cnet tu'n. 

44Entons in tma'n: Chin ajel meltz'aje tuj njaye jatum ẍin etze, chi ju'ẍ. Ex octzun 
tpon, in cnet tanmi xjal tu'n ic tten ic tza'n jun ja minti' xjal tuj, tz'iso'maj tuj, ex 
bincha'maj wen. 

45In xi'tzun ex in tzaj ti'n wuktl ju'ẍ mas mya ba'n ke twitz, in che ocxtzun tuj 
tanmi xjal, ex ax in che najan; te yajxitl mas pyor ta' xjal ic tza'n nej. Icxtzun 
cbajel cyi'j xjal mya ba'n ate' tuj tk'ijlalil ja'lo, chi Jesús. 

Aju ttxu' Jesús ex ke titz'in 
Marcos 3.31-35; Lucas 8.19-21 

46Matok in yolin Jesús cye xjal, pon ttxu' Jesús cyuc'ix ke titz'in, ate'tok ttxa'n 
pe'n ex cyajbiltok tu'n cyyolin tuc'il. 

47Xi tma'n jun xjal te Jesús: —Lu ttxu'ya cyuc'ix ke titz'ina ate' ttxa'n pe'n, 
cyajbil tu'n cyyolin tuc'ila, chi xjal. 

48Xi tma'n Jesús teju xjal aju o k'mante jlu: —¿Alcyewe ntxu', ex alcye kewe 
witz'in? 

49Xi tyec'un tk'ab cyi'j t-xnak'tzben ex tma: —Atzun ntxu'ye jlu, ex atzun ke 
witz'ine jlu. 

50Porque tcyakilju in tbincha'n tajbil Nmane aju at tuj cya'j, atzun witz'ine, ex 
atzun wanbeju, ex atzun ntxu'yeju. 

Matey 13 

Ju techal ti'j ju xjal awal 

Marcos 4.1-9; Lucas 8.4-8 

1Tujx k'ij lu etz Jesús tuja ex cub ke' ttzi laguna. 

2Ex pon cychmon cyib nim xjal tuc'il; jaxtzun Jesús tuj barc ex cub ke', atzun 
cycyakil xjal ate' ttzi a'. 

3Ex xi tma'n Jesús nimcu yol cye xjal tuj techal ex tma: —At jun xjal xi' awal triw. 

4Ex tej t-xi tchitun iyaj, cub tz'ak ch'in iyaj tuj be; e ul ke chyu'j ex jaw cywa'n. 

5Ch'intl iyaj cub tz'ak cyxol abj jatum mya nim tpimil tx'otx', ex jurat naj tzaj 
pok'l, porque mya nim tpimil tx'otx', 

6pero tej tmek't k'ij o tz'e'y, ex bi'x tzkij tu'nju mya nim tloc'. 

7Ch'intl iyaj cub tz'ak cyxol ch'i'x c'ul; tejtzun tch'iy ch'i'x c'ul, o xc'ost triw tu'n. 

8Pero ch'intl iyaj cub tz'ak tuj tbanil tx'otx', ex oc twitz, at oc jun syent twitz, ex 
at oc 60 twitz, ex at oc 30 twitz ti'j jun tkan. 

9Alcye at t-ẍcyin, binx ju yol lu, chi Jesús cye. 

Aju tnabl techal 
Marcos 4.10-12; Lucas 8.9-10 

10E ultzun lak'e' ke t-xnak'tzben Jesús ttxlaj, ex xi cykanin te: —¿Tiku'n in yolina 
cyuc'il xjal tuj techal? 

11Xi ttzak'we'n Jesús: —Te cyeye ma tzaj tk'o'n Dios tu'n tel cynic'e ti'j ju yol 
ewantok nej ti'j cawbil in tzaj tuj cya'j; atzun cye xjal mya k'o'n tu'n tel cynic' 
ti'j. 

12Porque aju xjal at ch'in te, cxel k'o'n mastl te tu'ntzun tten mas nim te; pero 
aju xjal minti' te, aju ch'in at te c'elel k'i'n. 

13Cyja'tzun in chin yoline cye tuj techal; porque nno'c cyque'yin pero minti' in 
cyil; in che bin ti'j pero minti' in cybi'n ex minti' nne'l cynic' ti'j. 

14Cyja'tzun tten ma japun cyi'j aju yol cyaj tma'n Isaías aju t-sanjel Dios. Chi 
Isaías: Cucx in cybi'ne, pero minti' nne'l cynic'e ti'j; ex cucx nno'c cyque'yine, 
pero minti' in cyile. 

15Porque aju cyanmi xjal lu ma cyuwix, minti' in xi cybi'n tu'n cyẍcyin ex ma cub 
cymaltz'u'n cywitz; tu'ntzun mi'n cylonte tu'n cywitz, ex tu'n mi'n cybinte tu'n 
cyẍcyin, ex tu'n mi'n tel cynic' ti'j tuj cyanmi, ex tu'n mi'n cyajtz meltz'aj tu'n 
cybanix wu'ne, chi Isaías. 

16Atzun cyeye at tzalajbil cyeye, porque in cyile tu'n cywitze, ex in cybi'ne tu'n 
cyẍcyine. 

17Porque ax toc cxel nma'ne cyeye, nimcu t-sanjel Dios cyuc'ix ke xjal tz'aklxix 
o cyajbe tu'n cylonte aju in cyile, pero minti' o cyil; ex o cyajbe tu'n cybinte aju 
in cybi'ne, pero minti' o cybi. 

In tchic'ba'n Jesús ju techal ti'j ju xjal xi' awal 
Marcos 4.13-20; Lucas 8.11-15 

18Cybintztzune ti in tma'n ju techal ti'j xjal xi' awal. 

19Jun xjal in tbi'n aju yol ti'j tcawbil Dios ex minti' nne'l tnic' ti'j, nnu'ltzun tajaw 
il, in jatz ti'n ju yol otok cu'x awa'n tuj tanmi xjal. Aju xjal lu ic tten ic tza'n be 
jatum cub tz'ak iyaj. 

20Ex aju xjal in xi tbi'n ju yol, ex jurat naj in xi tocsla'n tuc'il tzalajbil, aju xjal lu 
ic tten tza'n ke abj jatum cub tz'ak iyaj; 

21pero tu'nju minti' tloc' iyaj, nok cabe k'ij in cyaj ten. Icxtzun tten xjal ju. Oc in 
tzaj jun yajbil te ex oc tel ic'un cyu'n xjal tu'n tlaj tyol Dios, jurat in cub tz'ak. 

22Ex juntl xjal ic tten ic tza'n ju tx'otx' at ch'i'x c'ul tuj, porque in xi tbi'n tyol 
Dios, pero in baj tc'u'j ti'j nimcu tuj tk'ijlalil ja'lo ex in sbunjtz tu'n k'inumabl; 
cyja'tzun nne'l tipun tyol Dios tuj tanmi xjal ex minti' in witzan. 

23Atzun juntl xjal ic tten ic tza'n tbanil tx'otx' jatum cub tz'ak iyaj, porque in xi 
tbi'n ju yol ex nne'l tnic' ti'j, ex nno'c twitz iyaj tuj. At junjun nno'c jun syent 
twitz, ex at junjun nno'c 60 twitz, ex at junjun nno'c 30 twitz ti'j jun tkan, chi 
Jesús. 

Aju techal ti'j ch'im c'ul t-xol triw 

24Xi tma'n Jesús juntl techal cye, chi cyja': —Aju cawbil in tzaj tuj cya'j ic tten ic 
tza'n jun xjal cu'x tawa'n tbanil iyaj tuj tcojbil. 

25Pero te konic'an in che tantok xjal, ul jun xjal at tk'oj ti'j, cu'x tawa'n tiyjil ch'im 
c'ul t-xol triw, ex ajtzun. 

26Tej tjawil pok'l triw ex tej toc twitz, ax icx te ch'im c'ul tzaj pok'l. 

27E ultzun ke tmajen xjal, xi cyma'n te: Tat, ¿myapetzun tbanil iyaj cu'x tawa'na 
tuj tcojbila? ¿Tza'ntzun tten ma tzaj pok'l ch'im c'ul t-xol triw? Che chi. 

28Xi tma'n ju tajaw awal cye: Tu'n jun xjal at tk'oj wi'je ma tbincha jlu. Xitzun 
cyma'n ke majen te: ¿Tajpeya tu'n kxi'ye ex tu'n tjaw kbako'ne ch'im c'ul? 

29Mi'n, chi te xjal xi tma'n cye, porque oc tjatz cybako'ne ch'im c'ul, mya yajcu 
tuc'ix triw cjawitz cybako'ne. 

30E tten, junx e ttzaj ch'iy tuc'il triw, maxi cjawil baket oc tjaw triw. Octzun tpon 
tk'ijlalil tu'n tjaw triw, maxitzun cxel nma'ne cye majen: Nej cychmo'nctze 
ch'im c'ul, ex cyc'alome junjun che'l tten tu'n tocx tuj k'ak'; atzunte triw 
cychmo'nctze tu'n tocx tuj ntx'utx'e, chi tajaw awal. 

Aju techal ti'j twitz mostaza 
Marcos 4.30-32; Lucas 13.18-19 

31Xi tma'n Jesús juntl techal cye. Chi cyja': —Aju cawbil in tzaj tuj cya'j ic tten ic 
tza'n jun twitz mostaza tzaj ti'n jun xjal ex cu'x tawa'n tuj tcojbil. 

32Aju twitz mostaza mas tal ch'inxix twitz tcyakil iyaj; octzun tch'iy, mas in ch'iy 
twa'l cywitz mastl tal awal tuj pe'n, ex nno'c ic tza'n jun tze', cyja'tzun in che ul 
ke chyu'j ex in bant cyk'u' t-xol tk'ab. 

Aju techal ti'j t-samel pan 
Lucas 13.20-21 



1672 

 

 
Mam del Norte 

© 1993 Sociedades Bíblicas Unidas. 
  

 

 

33At juntl techal xi tma'n Jesús cye. Chi cyja': —Aju cawbil in tzaj tuj cya'j ic tten 
ic tza'n ch'in t-samel pan tzaj ti'n jun xu'j tu'n tjaw mal tc'u'j pan, xi t-smo'n tuj 
ox malbil arin, ex jawtzun mal tcyakil tk'otjil pan tu'n. 

Alcye cyajben ke techal in tma'n Jesús 
Marcos 4.33-34 

34Tcyakil jlu xi tma'n Jesús cye xjal tuj techal, ex minti' o yolin cyuc'il myawt tuj 
techal, 

35tu'ntzun tjapun aju o k'manjtz tu'n t-sanjel Dios, chi cyja': Oc chin yolile tuj 
techal; cxel nchic'ba'ne aju ewan atxix tbantlen twitz tx'otx', chi t-sanjel Dios. 

In tchic'ba'n Jesús techal ti'j ch'im c'ul t-xol triw 

36Bajtzun tk'olben tib Jesús cyuc'il xjal, ocx tuja, e pontzun lak'e' ke t-xnak'tzben 
ttxlaj ex xi cyma'n te: —Chic'bantza keye aju techal ti'j ch'im c'ul tuj cojbil, che 
chi. 

37Xi ttzak'we'n Jesús: —Aju in cu'x awante tbanil iyaj, atzun kine sc'o'maj kine 
tu'n Dios tu'n ntene cyuc'il xjal. 

38Aju cojbil, atzun tcyakil twitz tx'otx'. Aju tbanil iyaj, atzun keju at cyoclen tuj 
tcawbil Dios, atzunju ch'im c'ul, atzun keju tc'wa'l tajaw il. 

39Aju aj k'oj cu'x awante ch'im c'ul, atzun tajaw il. Aju tu'n tjaw chmet twitz triw, 
atzun in yolin ti'j mancbil tk'ijlalil, ex ke majen in jaw cychmo'n twitz triw, atzun 
ke anjel. 

40Cyja'tzun, ic tza'n in jaw baket ch'im c'ul ex nno'cx k'ot tuj k'ak', icxtzun cbajel 
tuj mancbil tk'ijlalil. 

41Akine sc'o'maj kine tu'n Dios tu'n ntene cyuc'il xjal, che tzajel nsama'ne ke n-
anjele, ex c'elex cyi'n tuj ncawbile cycyakil keju in che cub tz'ak xjal tuj il cyu'n, 
cyuc'ix keju in cybincha'n mya ba'n. 

42Ex che oquex k'o'n tuj jorni in c'ant tu'n k'ak'; atzun ctzajel ok'el ex ckitx'itx'il 
t-xe cye' xjal. 

43Atzun ke tz'aklxix che koptz'ajel ic tza'n tkan k'ij tuj tcawbil Cyman. Alcye at 
t-ẍcyin, binx ju yol lu. 

Aju techal ti'j jun k'inumabl ewantok 

44Aju cawbil in tzaj tuj cya'j ic tten ic tza'n jun k'inumabl ewan tuj jun cojbil o 
cnet tu'n jun xjal ex cu'x tewan juntl maj, ex o tzalajxix ti'j; xi'tzun ex xi tc'ayin 
tcyakilju at te, ex lak'et ju cojbil tu'n, jatum ewan ju k'inumabl. 

Aju techal ti'j jun perla wi'yilxix 

45Ax icx aju cawbil in tzaj tuj cya'j ic tten ic tza'n jun comersyant in jyon ti'j 
tbanil perla; 

46tejtzun tcnet jun perla wi'yilxix tu'n, xi'tzun ex xi tc'ayin tcyakilju at te, ex 
lak'et ju perla tu'n. 

Aju techal ti'j xyub te tzuybil cyiẍ 

47Ax icx aju cawbil in tzaj tuj cya'j ic tten ic tza'n jun xyub te tzuybil cyiẍ; oc in 
cu'x k'ot tuj mar in che tzyet cycyakil txcaj cyiẍ tu'n. 

48Octzun tnoj xyub, in jatz k'i'n cyu'n xjal ttzi a'; in che cub ke' xjal ti'j, in jatz 
cysc'o'n keju ba'n ex in cu'x cyk'o'n tuj chi'l, atzunju mya ba'n nne'x cyxo'n. 

49Ictzun cbajel tuj mancbil tk'ijlalil; che tzajel ke anjel ex c'elel cypa'n keju mya 
ba'n cyxol keju tz'aklxix, 

50ex che oquex k'o'n ke mya ba'n tuj jorni in c'ant tu'n k'ak'; atzun ctzajel ok'el 
ex ckitx'itx'il t-xe cye' xjal, chi Jesús cye. 

Aju k'inumabl ac'aj ex aju te ojtxi 

51Xitzun tkanin Jesús cye t-xnak'tzben: —¿Mape tz'el cynic'e ti'j tcyakil jlu? Xi 
cytzak'we'n t-xnak'tzben: —Ma tz'el knic'e ti'j, Tat. 

52Xitzun tma'n Jesús cye: —Cyja'tzun tten jun xnak'tzal ti'j ley ka ma tz'oc te 
xnak'tzben ti'j cawbil in tzaj tuj cya'j, ic tten ic tza'n jun tajaw ja in jaw t-sc'o'n 
ti'xti ac'aj ex ka te ojtxi jatum chmo'n tk'inumabl. 

Tej tpon Jesús tuj tnam Nazaret 
Marcos 6.1-6; Lucas 4.16-30 

53Tejtzun tbaj tma'n Jesús ke techal lu, ic'tzun tuj lugar lu, 

54ex pon tuj ttanmi, xi tk'o'n xnak'tzbil cye xjal tuj ja te cyc'ulbil; cyja'tzun e 
labin xjal ti'j, ex in cyma'n: —¿Jatum in tzaj tnabl xjal lu? ¿Ex tza'n tten in che 
bant ke binchben nim cyipumal tu'n? 

55¿Myapetzun tcy'ajal calpinter jlu? ¿Myapetzun Mariy tbi ttxu'? ¿Ex myapetzun 
Jacobo tbi jun titz'in, ex juntl José tbi, ex juntl Simón tbi, ex juntl Judas tbi? 

56¿Ex myapetzun cycyakil tanb ate' kuc'il? ¿Tza'ntzun tten in bant tcyakil jlu 
tu'n? Che chi xjal. 

57Cyja'tzun mya ba'n ela tyol Jesús tuj cywitz. Pero xi tma'n Jesús cye: —Ke t-
sanjel Dios at nimbil cye tuj tcyakil lugar. O'cx tuj cytanmi ex tuj cyja minti' 
nimbil cye. 

58Cyja'tzun mya nim binchben nim tipumal bant tu'n Jesús tuj ttanmi, tu'n tlaj 
minti' xi cyocsla'n xjal. 

Matey 14 

Aju tcyimlen Juan aju in che byan xjal tu'n 

Marcos 6.14-29; Lucas 9.7-9 

1Tuj tk'ijlalil lu el tkanil ti'j Jesús, o tbi Herodes aju gobernador. 

2Xitzun tma'n Herodes cye keju in che ajben te: —Ate Juan jlu aju e byan xjal 
tu'n; ma jaw ank'in cyxol cyimni, cyja'tzun at tipumal tu'n tbant tcyakil jlu tu'n, 
chi Herodes. 

3Porque o tzyet Juan tu'n Herodes, ex oc tc'alo'n tu'n caden, ex ocx tk'o'n tuj 
pres tu'n tlaj Herodías; ate Herodías t-xu'jil Pelip nej, aju titz'in Herodes. 

4Porque xi tma'n Juan te Herodes: —Mya k'o'n tu'n ley tu'n tten Herodías te t-
xu'jila. 

5O tajbe Herodes tu'n tcub tbyo'n, pero tzaj t-xobil cywitz xjal; porque cycyakil 
xjal in cyma'n ate Juan t-sanjel Dios. 

6Pero tej tcub ic'sa'n tk'ijlalil titz'jlen Herodes, oc ten tal Herodías bixal cywitz 
xjal, ex tzaj jun ttzalajbil Herodes ti'j. 

7Cyja'tzun xi ttziyan Herodes te txin: Nok alcyex ctzajel tkanina weye jacu txi 
nk'o'ne teya, chi Herodes; xi tma'n tzkan Dios ti'j ka tu'n t-xi tk'o'n. 

8Atzunte txin, nej xi aj kanilte te ttxu', xitzun tma'n te Herodes: —K'ontza twi' 
Juan weye, aju e byan xjal tu'n, k'ontza tuj jun plat, chi txin. 

9Atzunte rey Herodes tzaj tbis; pero tu'n tlaj tzkan Dios otok txi tma'n ex tu'n 
cylaj keju ate'tok tuc'il ti'j mes, cyja'tzun xi tma'n tu'n t-xi k'o'n twi' Juan te txin. 

10Xi tk'o'n orden tu'n tel tamtz'u'n twi' Juan tuj pres. 

11Tzajtzun k'i'n twi' tuj jun plat, ex xi k'o'n te txin; atzunte txin pon ti'n twitz 
ttxu'. 

12E pontzun ke t-xnak'tzben Juan, etz cyi'n t-ximlal ex cu'x cymaku'n; e je'xtzun 
ex xi cyk'o'n tkanil te Jesús. 

Xi tk'o'n Jesús cywa jwe' mil xinak 
Marcos 6.30-44; Lucas 9.10-17; Juan 6.1-14 

13Tej tbinte Jesús jlu, ic' tuj lugar lu, xi' tuj jun barc tu'n tpon tuj jun lugar minti' 
cynajbil xjal tuj. Tejtzun cybinte xjal, e je'tz tuj junjun tnam ex e je'x tu'n cykan 
tu'n cypon jatum attok tponil Jesús. 

14Tejtzun tetz Jesús tuj barc o til nim xjal otok che pon, tzaj k'ak'an tc'u'j cyi'j, 
ex e banix yab tu'n, akeju ate' cyxol xjal. 

15Tej ch'ixtok tex k'ij, e pon lak'e' ke t-xnak'tzben Jesús ttxlaj ex xi cyma'n te: —
Aju lugar lu minti' cynajbil xjal tuj, ex ma ko kax; k'manxa cye xjal tu'n cyxi' cyuj 
aldey tu'n tlak'et ch'in cywa, che chi. 

16Xi tma'n Jesús cye: —Mya il ti'j tu'n cyxi' xjal lak'ol cywa; cyk'onxe ch'in cywa. 

17Atzun cye xnak'tzben xi cyma'n: —Minti' at kuc'ile, nok o'cx jwe' pan at ex 
cabe cyiẍ. 

18Xi tma'n Jesús cye: —Cyi'ntze tzalu. 

19Xitzun tma'n cye xjal tu'n cycub ke' tibaj ch'im. Ex e tzaj ttzyu'n jwe' wabj 
cyuc'ix cabe cyiẍ, jaw tque'yin twitz cya'j ex xi tk'o'n chjonte te Dios ti'j, ex e cub 
tpiẍc'u'n ke wabj, xi tk'o'n cye t-xnak'tzben, atzun cye t-xnak'tzben xi cysipan 
cye xjal. 

20Cycyakil xjal e wa'n ex e noj; ex jaw cychmo'n cablaj chi'l ttx'akan wabj cyaj 
sobryin. 

21Aju cyajlal xjal e wa'n, balo jwe' mil xinak, mya cyuc'ix ke xu'j ex mya cyuc'ix 
ke c'wa'l e oc te tajlal. 

In bet Jesús tibaj a' 
Marcos 6.45-52; Juan 6.16-21 

22Tejtzun tbaj jlu, xi tma'n Jesús cye t-xnak'tzben tu'n cyocx tuj barc ex tu'n cyxi' 
nej twitz tu'n cypon jlajxi laguna, atzunte Jesús cyaj ten k'malte cye xjal tu'n cyaj 
cyja. 

23Tejtzun cyaj baj xjal, jax Jesús twi witz na'l Dios tjunalx. Tejtzun koc yupj, 
tjunalx Jesús attok. 

24Atzunte barc otok mijin tibaj a', ex in pon tilj a' ti'j, porque maket barc tu'n 
cyk'ik'. 

25Ch'ixtok ttzaj t-xe cya'j pon Jesús cyuc'il in bettok tibaj a'. 

26Tejtzun cylonte t-xnak'tzben in bettok Jesús tibaj a', bi'x naj cynabl. —Klab te 
jlu, che chi. Ex e jaw sch'in tu'n cyxobil. 

27Pero jurat naj xi yolin Jesús cyuc'il: —Ke' cyc'u'je; akine, mi'n che xobe, chi 
Jesús cye. 

28Tzajtzun ttzak'we'n Pedro: —Tat, ka aya, k'mantza tu'n nxi'ye tuc'ila tibaj a'. 

29Xitzun tma'n Jesús: —Tzaja. Cu'tztzun Pedro tuj barc, xi bet tibaj a' tu'n tpon 
tuc'il Jesús. 

30Pero tej tlonte Pedro nim cyk'ik', tzaj t-xobil; cyja'tok t-xi mulk'aj tuj a', jaw 
sch'in ex tma: —Tat, chin tcloma. 

31Jurat naj xi tnukpi'n Jesús tk'ab, tzyettzun Pedro tu'n, ex xi tma'n te: —Aya 
xinak ch'in tocslabla, ¿tiku'n xjawje' tc'u'ja? Chi Jesús te. 

32Tejtzun cyjax tuj barc, bi'x we' cyk'ik'. 

33Atzun keju ate'tok tuj barc e ul lak'e' twitz Jesús, ex e c'ulun twitz in cyma'n: 
—Ax toc aya Tc'wa'l Dios, che chi. 

E banix ke yab tu'n Jesús tuj Genesaret 
Marcos 6.53-56 

34Tej cyic'x jlajxi a', e pon tuj tx'otx' Genesaret. 

35Tejtzun tel cynic' xjal ti'j Jesús, akeju ax najl ke, ex tkanil cyu'n tuj tcyakil lugar 
nikayin; cycyakiltzun ke yab e ul k'i'n tuc'il Jesús. 

36E cubsan xjal twitz Jesús ichak nok ttxa'n t-xbalun tz'oc cymaco'n yab; ex 
cycyakil keju oc cymaco'n, e banix. 

Matey 15 

Aju in tz'ilix xjal tu'n 

Marcos 7.1-23 

1E pontzun junjun xnak'tzal ti'j ley tuc'il Jesús, cyuc'ix junjun parisey e tzaj tuj 
tnam Jerusalén, ex xi cykanin te: 

2—¿Tiku'n in che ic' t-xnak'tzbena tibaj ju yol cyaj bant ti'j cyu'n cytijil xjal ojtxi? 
¿Tiku'n minti' nne'l cytx'jo'n cyk'ab oc in che oc ten wa'l? Che chi. 

3Xitzun ttzak'we'n Jesús: —Ax icx cyeye, ¿tiku'n in che ic'e tibaj tmandamyent 
Dios nok tu'nju in che oc lpe'ye ti'j ju yol cyaj bant ti'j cyu'n cytijil xjal ojtxi? 

4Porque cyaj tk'o'n Dios jun mandamyent chi cyja': Cynimanxe cymane ex 
cytxuye; ax icx in tma'n: Alcye ma yasun ti'j tman ex ka ti'j ttxu', il ti'j tu'n tcub 
byet, chi tuj ley. 

5Atzun cyeye in cyma'ne: Ba'n ka at jun xjal ma txi tma'n te tman ex ka te ttxu': 
Mlay bant txi nk'o'ne ch'in onbil teya, porque tcyakilju at weye jun oyaj te Dios. 

6Ka ma txi tma'n xjal icju, entons mya il ti'j tu'n t-xi tk'o'n onbil te tman ex ka te 
ttxu', che chiye. Cyja'tzun ma tz'el cyi'ne tipun tmandamyent Dios tu'n tlaj in 
che oc lpe'ye ti'j ju yol cyaj bant ti'j cyu'n cytijil xjal ojtxi. 

7Xmletz' keye. Ax toc tyol Isaías aju t-sanjel Dios cyaj ttz'iban cyi'je, chi cyja': 

8Ke xjal lu nok tu'n cytzi' in chin nimanjtze cyu'n, atzun ju cyanmi najchak ta' 
wi'je. 

9Nokx gan in che c'ulun nwitze, porque aju xnak'tzbil in cyk'o'n, cye xjal 
cymandamyent, chi Isaías. 

10E tzajtzun ttxco'n Jesús ke xjal ex xi tma'n cye: —Cybintze nyole, ex tz'elx 
cynic'e ti'j: 

11Aju in xi' tu'n xjal, minti' in tz'ilix xjal tu'n, nok o'cx in tz'ilix xjal tu'nju tyol 
nne'tz tuj ttzi'. 

12E pontzun lak'e' t-xnak'tzben Jesús ttxlaj ex xi cyma'n te: —¿Mape tbiya, aju 
tyola ma txi tma'na mya ba'n ma tz'ela tuj cywi parisey? Che chi. 

13Xi ttzak'we'n Jesús: —Tcyakil awal aju mya tu'n Nmane at tuj cya'j cu'x 
tawa'n, cjawitz baket. 

14E cyten xjal lu; porque moẍ ke, ex ẍaklul moẍ ke; ka ma tz'oc ten jun moẍ 
ẍaklulte juntl moẍ, cycabil che xel tz'ak tuj jul, chi Jesús. 

15Xi ttzak'we'n Pedro: —Chic'bantza ju techal lu keye, chi Pedro. 

16Xi tma'n Jesús: —¿Maj icx cyeye minti' nne'l cynic'e ti'j? 

17¿Maj minti' nne'l cynic'e ti'j jlu? Tcyakilju in xi' tu'n xjal, in cu'pun tuj tc'u'j ex 
nne'x tc'u'jin. 

18Pero aju tyol xjal nne'tz tuj ttzi', tuj tanmi xjal in jatz; atzunju in tz'ilix xjal tu'n. 

19Porque tuj cyanmi xjal in tzaj cyximbetz mya ba'n, ex tu'n tcub jun xjal cyu'n, 
ex tu'n cybinchante aj pajil, ex tu'n cyyaẍin, ex tu'n cyelk'an, ex tu'n cynic'an yol 
cyi'j cyuc'il, ex tu'n cysi'min yol. 

20Tcyakil jlu in tz'ilix xjal tu'n; pero oc toc jun xjal wa'l ex ka minti' ma tz'el 
ttx'jo'n tk'ab, mlay tz'ilix xjal tu'n. 

Jun xu'j stranjer xjal xi tocsla'n tyol Jesús 
Marcos 7.24-30 

21Tejtzun tetz Jesús tuj lugar lu, xi' tuj tx'otx' jatum ta' tnam Tiro tuc'ix tnam 
Sidón. 

22At jun xu'j aj Canaán ax najl tuj lugar lu, ul tuc'il Jesús in sch'in ex in tma'n: —
Tat, aya Tc'wa'l David, k'ak'antz tc'u'ja wi'je. Aju wale txin nimxix in yajlanjtz 
tu'n ju'ẍ, chi xu'j. 

23Atzunte Jesús minti' xi ttzak'we'n. E pontzun lak'e' ke t-xnak'tzben ttxlaj e 
cubsan twitz ex cyma': —K'manxa te xu'j tu'n taj, porque lepchix ki'j in sch'in, 
che chi. 

24Xi ttzak'we'n Jesús: —Minti' ma chin tzaj sama'ne tu'n Dios cyuc'il txkantl xjal, 
nok o'cx cyuc'il aj Israel, akeju ic cyten ic tza'n ẍne'l tzpetni ke, chi Jesús. 

25Ultzun te xu'j, cub ẍmeje' twitz Jesús ex tma: —Tat, chin tonintza, chi xu'j. 

26Xi ttzak'we'n Jesús: —Mya ba'n tu'n tel k'it cywa c'wa'l ex tu'n t-xi k'ot cye tal 
tx'yan, chi Jesús. 

27Xitzun tma'n xu'j: —Ax toc, Tat; pero ke tal tx'yan in xi cywa'n tbuchil wabj 
nne'l tz'ak ttxa'n cymes cyajaw. 

28Xitzun ttzak'we'n Jesús: —Aya xu'j, nimxix tocslabla at. Cbinchetel teya aju 
tajbila, chi Jesús. Ax or lu bi'x banix ju tal. 

Nim yab e banix tu'n Jesús 

29Ic'tzun Jesús tuj lugar lu, pon ttzi laguna te Galiley; jax twi witz ex axtzun cub 
ke'. 

30E pontzun nim xjal tuc'il, k'i'n ke cox cyu'n, ex ke moẍ, ex ke men, ex ke xjal 
tzcaj cyten, cyuc'ix nimcu yab; ex e cub cyk'o'n t-xe tkan Jesús, ex e banix tu'n. 

31Tu'ntzun jlu nim e labin xjal tej cylonte bant cyyolin ke men, ex ke xjal tzcaj 
cyten e bant, ex ke cox bant cybet, ex ke moẍ bant cyque'yin. Ex xi cyk'o'n xjal 
chjonte te Dios, aju Cydios aj Israel. 

Xi tk'o'n Jesús cywa cyaje mil xinak 
Marcos 8.1-10 

32E tzajtzun ttxco'n Jesús ke t-xnak'tzben ex xi tma'n cye: —In tz'e'y nc'u'je cyi'j 
xjal, porque ma bant ox k'ij ate' wuc'ile ex minti' ch'in cywa. Mi'n waje tu'n t-xi 
nma'ne cye tu'n cyaj ex na'nxtok t-xi' ch'in cywa, mya yajcu che cub numj tuj be, 
chi Jesús cye. 

33Xitzun cyma'n ke t-xnak'tzben: —¿Jatum ban ttzaj nim wabj ku'ne tu'n cynoj 
cycyakil xjal lu, porque ato' tuj jun lugar minti' cynajbil xjal tuj? Che chi. 

34Xi tkanin Jesús cye: —¿Jte' wabj at cyuc'ile? —At wuk wabj, tuc'ix junjun tal 
cyiẍ, che chi. 

35Xi tma'n Jesús cye xjal tu'n cycub ke' twitz tx'otx'. 

36Tzajtzun ttzyu'n Jesús aju wuk wabj cyuc'ix ke cyiẍ, xi tk'o'n chjonte te Dios, 
cubtzun tpiẍc'u'n ex xi tk'o'n cye t-xnak'tzben, atzun cye t-xnak'tzben xi cysipan 
cye xjal. 

37Ex e baj wa'n cycyakil ex e noj. Ex jaw cychmo'n wuk chi'l ttx'akan wabj aju 
cyaj sobryin. 

38Aju cyajlal xjal e wa'n, cyaje mil xinak, ex part ke xu'j ex ke c'wa'l. 

39Xitzun tma'n Jesús cye xjal tu'n cyaj, atzunte Jesús jax tuj barc, pon tuj tx'otx' 
Magdala. 

Matey 16 

Ke parisey cyuc'ix ke sadusey xi cykanin tu'n tbant jun señ 

Marcos 8.11-13; Lucas 12.54-56 

1E pontzun ke parisey tuc'il Jesús, cyuc'ix ke sadusey, ex xi cykanin tu'n t-xi 
tyec'un Jesús jun señ in tzaj tuj cya'j; xi cyma'n jlu nok tu'n toc tuj joybil ti'j 
cyu'n. 

2Atzunte Jesús xi ttzak'we'n: —Oc nne'x k'ij in cyma'ne: Mejor k'ij nchi'j, porque 
cyak t-xe cya'j. 

3Atzunte prim in cyma'ne: Tzul k'ekab ja'lo, porque cyak t-xe cya'j ex k'ek muj. 
Xmletz' keye. Nne'l cynic'e ti'j alcye ctzajel tu'nju techal in cyque'yine twitz 
cya'j, pero atzunju señ ti'j alcye ctzajel tuj tk'ijlalil ja'lo, minti' nne'l cynic'e ti'j. 

4Ke xjal tuj tk'ijlalil ja'lo mya ba'n ke ex ma tz'el cypa'n cyib ti'j Dios, ex in che 
kanin ti'j jun señ, pero mlay txi yec'un jun señ cye, o'cx ju señ ti'j Jonás aju t-
sanjel Dios cxel yec'un cye. E cyajtzun tcolin Jesús ke xjal lu ex ic'tzun. 

Aju t-samel pan cye parisey 
Marcos 8.14-21 

5Tejtzun cypon ke xnak'tzben jlajxi laguna, ic' tna'l cyu'n tu'n t-xi cyi'n cywa. 

6Xi tma'n Jesús cye: —Ten cycwente cyi'je ti'j t-samel pan cye parisey ex cye 
sadusey, aju in jaw mal tc'u'j pan tu'n. 

7Atzun cye t-xnak'tzben in che yolin ti'j cyxolx: —Kape tu'nju minti' saj ki'n kwa 
in tma'n jlu, che chi. 

8Eltzun tnic' Jesús ti'j ju in che yolin ti'j ex xi tma'n cye: —Akeye xinak ch'in 
cyocslable, ¿tiku'n in che yoline ti'j cyxolxe ka minti' cywaye? 

9¿Na'nxpe tel cynic'e ti'j, ex minti'pe in tzaj cyna'ne cyi'j jwe' pan xi sipet cyxol 
jwe' mil xinak ex jte' chi'l ttx'akan jaw cychmo'ne? 

10¿Ex minti'pe in tzaj cyna'ne cyi'j wuk pan xi sipet cyxol cyaje mil xinak, ex jte' 
chi'l ttx'akan jaw cychmo'ne? 

11¿Tiku'n minti' nne'l cynic'e ti'j, mya ti'j cywaye xi nma'ne cyeye, o'cx xi nma'ne 
tu'n tten cycwente ti'j t-samel pan cye parisey ex cye sadusey, aju in jaw mal 
tc'u'j pan tu'n, chi Jesús cye? 

12Eltzun cynic' ke t-xnak'tzben ti'j ju yol o tma Jesús cye, mya ti'j t-samel pan 
tu'n toc cycwentin cyib, o'cx tu'n toc cycwentin cyib ti'j cyxnak'tzbil parisey ex 
cyxnak'tzbil sadusey. 

In tchic'ba'n Pedro ka a Jesús ju Crist aju at toclen tu'n Dios 
Marcos 8.27-30; Lucas 9.18-21 

13Tejtzun tpon Jesús tuj tnam Cesarea Filipo, xi tkanin cye t-xnak'tzben ex tma: 
—¿Chi toc cyu'n xjal wi'je, akine sc'o'maj kine tu'n Dios tu'n ntene cyuc'il xjal, 
alcye kine che chi xjal? 

14Xitzun cyma'n ke t-xnak'tzben: —At junjun xjal in cyma'n ka aya Juan aju e 
byan xjal tu'n; ex junjuntl in cyma'n ka aya Elías; ex junjuntl in cyma'n ka aya 
Jeremías ex ka jun t-sanjel Dios, che chi. 

15Xitzun tma'n Jesús cye: —Yajtzun cyeye, ¿alcye kine tuj cywitze? 

16Xi ttzak'we'n Simón Pedro: —Aya ju Crist aju at toclen tu'n Dios; aya Tc'wa'l 
Dios itz', chi Pedro. 

17Xitzun tma'n Jesús te: —At tzalajbil teya Simón, aya tcy'ajal Jonás, porque mya 
tu'n xjal ma tzaj yec'un jlu teya, nok o'cx tu'n Nmane aju at tuj cya'j ma tzaj 
tyec'un jlu teya. 

18Ax icx weye cxel nma'ne teya: Aya Pedro, ex tibaj pic lu cjawil nbincha'ne ju 
iglesi etzan wu'ne; ex mlay cub ti'j tu'n tipumal camic. 

19Ex teya che xel nk'o'ne ke tal ja tu'n tjaket aju cawbil in tzaj tuj cya'j; aju cxel 
tmayo'na tzalu twitz tx'otx', ax icx tuj cya'j cmayetel, ex aju cxel tma'na tu'n 
tbant tzalu twitz tx'otx', ax icx tuj cya'j ctzajel k'ma'n tu'n tbant, chi Jesús. 

20Xitzun tcyuwsa'nxix Jesús cye t-xnak'tzben tu'n mi'n t-xi cyma'n cye xjal ka a 
Jesús ju Crist aju at toclen tu'n Dios. 

In yolin Jesús ti'j tcamic 
Marcos 8.31—9.1; Lucas 9.22-27 

21Maxitzun oc ten Jesús chic'balte cye t-xnak'tzben ka ilxix ti'j tu'n t-xi' tuj 
Jerusalén, ex tu'n tic'x nimcu tu'n cyu'n ke cytijil xjal, ex cyu'n ke nejenel cye pal 
ex cyu'n xnak'tzal ti'j ley; ex tma ka ilxix ti'j tu'n tcub byo'n ex tu'n tjaw ank'in 
tuj toxin k'ij. 

22Xitzun uc'in Jesús tu'n Pedro tjunalx, oc ten Pedro mayolte Jesús. —Tat, Miwt 
tzaj tk'o'n Dios ambil tu'n tbant jlu. Cu chiwt tu'n mi'n ttzaj jlu ti'ja, chi Pedro xi 
tma'n. 

23Atzunte Jesús ajtz meltz'aj twitz, xi tma'n te Pedro: —Tela nwitze Satanás. Ma 
cub tena nwitze te jun tolsabl, porque myatzun toc t-ximbetza ti'j tajbil Dios, 
nok o'cx toc t-ximbetza ti'j cyajbil xjal. 

24Xitzun tma'n Jesús cye t-xnak'tzben: —Ka at jun xjal taj tu'n toc lpe' wi'je, 
xc'ayinc tib teju tex tajbil, k'inx tcrus, ex lpe'c wi'je. 

25Porque alcye jun xjal o'cx toc tc'u'j ti'j tu'n tten tchwinklal twitz tx'otx', mlay 
tcamba aju chwinklal in tzaj tk'o'n Dios; ex alcye jun xjal tk'on tib tu'n tnaj 
tchwinklal twitz tx'otx' nok tu'n nlaje, oc tcamba' ju chwinklal in tzaj tk'o'n Dios. 

26Porque ¿ti tajben te xjal ka ma tcamba tcyakilju at twitz tx'otx' ex atzunju 
tanmi cnajel? ¿Ex alcye ba'n t-xi tk'o'n xjal te chojbil tu'n tclet tanmi? 

27Porque akine sc'o'maj kine tu'n Dios tu'n ntene cyuc'il xjal, chin ule tuj t-
spic'umal Nmane cyuc'ix ke n-anjele; maxitzun cxel nk'o'ne chojbil te teyle 
junjun ic tza'nx tak'unben. 

28Ax toc cxel nma'ne cyeye, at junjun ate' tzalu mlay che cyim ka na'nxtok 
cylonte oc ntzaje tu'n ncawine, akine sc'o'maj kine tu'n Dios tu'n ntene cyuc'il 
xjal. 

Matey 17 

O ch'expaj que'yin Jesús 

Marcos 9.2-13; Lucas 9.28-36 

1Tbajlenxitzun kak k'ij, xi ti'n Jesús Pedro, tuc'ix Jacobo, tuc'ix Juan aju titz'in 
Jacobo, e je'x ti'n cyjunalx twi' jun witz ma' twa'l. 

2O ch'expaj que'yin Jesús cywitz ke t-xnak'tzben, o koptz'aj twitz ic tza'n tkan 
k'ij, atzun t-xbalun o sakix ic tza'n t-spic'umal k'ij. 

3Ex minaben cub tyec'un tib Moisés tuc'ix Elías, in che yolin tuc'il Jesús. 

4Xitzun tma'n Pedro te Jesús: —Tat, ba'n ax tu'n kten tzalu; ka taja e tjaw 
kbincha'ne ox tal ja t-xak tze'yin cywi': Jun teya, jun te Moisés ex jun te Elías, 
chi Pedro. 

5Matok in yolin Pedro, cub ten jun muj cyibaj in koptz'aj; ex at jun tk'ajk'ajel 
tzaj tuj muj, in tma'n: —Atzun Nc'wa'le jlu c'ujla'nxix wu'ne, in chin tzalaje ti'j. 
Cybinxe tyol. 

6Tej cybinte t-xnak'tzben ju yol lu, e cub mutze' twitz tx'otx', ex tzaj nim cyxobil. 

7Tzajtzun lak'e' Jesús cytxlaj, e oc tmaco'n ex xi tma'n: —Che we'ctze, mi'n che 
xobe. 

8Tejtzun tjaw cyque'yin cywitz, minti' juntl xjal o cyil, o'cx te Jesús. 

9Tejtzun cycu'tz twi witz, xi tcyuwsa'n Jesús cye: —Mi'n txi cyma'ne te jun xjal 
aju ma cyile; maxitzun cxel cyma'ne ocxi njatz ank'ine cyxol cyimni, akine 
sc'o'maj kine tu'n Dios tu'n ntene cyuc'il xjal, chi Jesús. 

10Xitzun cykanin ke t-xnak'tzben: —¿Tiku'ntzun in cyma'n ke xnak'tzal ti'j ley 
ka ilxix ti'j tu'n tul nej Elías? Che chi. 

11Xi ttzak'we'n Jesús: —Ax toc nej tzul Elías, ex cbajel tbincha'n juntl maj 
tcyakil. 

12Pero cxel nma'ne cyeye, o tzul aj Elías ex minti' ma tz'el cynic' xjal ti'j, o'cx o 
cybincha ti'j alcye ju cyajbil. Ax icx weye chin bajel yajla'ne cyu'n, akine sc'o'maj 
kine tu'n Dios tu'n ntene cyuc'il xjal, chi Jesús cye. 

13Maxitzun el cynic' ke t-xnak'tzben ti'j ka ti'j Juan o yolin Jesús, aju e byan xjal 
tu'n. 

Jun tal k'a toc tyab twi' banix tu'n Jesús 
Marcos 9.14-29; Lucas 9.37-43 

14Tej cypon jatum tenl ke xjal, ul jun xjal tuc'il Jesús, cub ẍmeje' twitz ex tma: 

15—Tat, k'ak'antz tc'u'ja ti'j nc'wa'le, porque in tzaj tuj twitz ex nim in 
c'ixbisanjtz; porque nimcu maj in xi tz'ak tuj k'ak', ex nimcu maj in xi tz'ak tuj 
a'. 

16Ex ma tzul wi'ne cyuc'il ke t-xnak'tzbena, pero minti' ma bant cyu'n tu'n 
tbanix. 

17Xi ttzak'we'n Jesús: —Akeye xjal tuj tk'ijlalil ja'lo minti' cyocslable ex miban 
che bine. ¿Jte' k'ij tu'n ntene cyuc'ile? ¿Ex jte' k'ij tu'n cyic'xe wu'ne? Cyi'ntze 
c'wa'l tzalu. 

18Xitzun tmayo'n Jesús ju'ẍ, etztzun ju'ẍ tuj tanmi c'wa'l, bi'xtzun cyaj banix 
c'wa'l. 

19E ultzun ke t-xnak'tzben Jesús tuc'il, xi cykanin te cyjunalx: —¿Tiku'n minti' 
xko xcye'ye ti'j tu'n tetz ju'ẍ ku'ne? Che chi. 

20Xi tma'n Jesús cye: —Tu'nju minti' in ke' cyc'u'je ti'j Dios, porque ax toc cxel 
nma'ne cyeye, nokwit at cyocslable, masque nok ch'in ic tza'n jun tal twitz 
mostaza, jaculo txi cyma'ne teju witz lu: Tic'a tzalu, txi'ya ma chixin. C'ic'eltzun. 
Ex minti' jun mlaywit bant cyu'ne ka at cyocslable. 

21Pero aju jun txcaj ju'ẍ lu mlayx tz'etz, nok o'cx jacu tz'etz tu'n na'j Dios ex ka 
ma cub kyo'n we'yaj. 

In yolin Jesús juntl maj ti'j tcamic 
Marcos 9.30-32; Lucas 9.43-45 

22Tejtzun cyten tuj tx'otx' Galiley, xi tma'n Jesús cye t-xnak'tzben: —Akine 
sc'o'maj kine tu'n Dios tu'n ntene cyuc'il xjal, chin xel k'o'ne tuj cyk'ab xjal, 

23ex chin bel byo'ne cyu'n; pero tuj toxin k'ij chin jawil ank'ine, chi Jesús cye. 
Atzun cye t-xnak'tzben tzaj nimxix cybis tej cybinte jlu. 

Aju pwak te chojbil in xi k'ot tuj tja Dios 

24Tejtzun cypon tuj tnam Capernaum, e ultzun ke peyil pwak tuc'il Pedro, keju 
in che peyin pwak tu'n tajben tuj tja Dios, ex xi cyma'n te Pedro: —¿Yajtzun ju 
Xnak'tzal cyeye, mi'npelo tzaj tk'o'n ju chojbil tu'n tajben tuj tja Dios? Che chi. 

25—Oclo, chi Pedro. Tejtzun tocx Pedro tuja, tzaj yolin naj Jesús te, ex tma: —
¿Chi toc tu'na, Simón? Ke rey ate' twitz tx'otx', ¿al e in xi cykanin ju chojbil? 
¿Cyepe cyxjalil, ex ka cye stranjer xjal? Chi Jesús te. 

26Xitzun ttzak'we'n Pedro: —Cye stranjer xjal nne'l cykanin, chi Pedro. Xi tma'n 
Jesús: —Entons minti' in che chojin ke cyxjalil. 

27Pero tu'n mi'n ttzaj cyyol, txi'ya ttzi laguna, xon cu'xa tuj a' jun ganch te tzuybil 
cyiẍ, ex aju tnejel cyiẍ ctzyetel tu'na, tzyuma, octzun tjaket ttzi' tu'na, cnetel jun 
sak pwak tu'na; k'intza, ex k'onxa nchoje cye peyil pwak, tuc'ix teya, chi Jesús 
te. 

Matey 18 

Alcye mas at toclen tuj cawbil in tzaj tuj cya'j 

Marcos 9.33-37; Lucas 9.46-48 

1Tuj tk'ijlalil lu e pon lak'e' ke t-xnak'tzben Jesús tuc'il ex xi cyma'n te: —¿Alcye 
jun mas nim toclen tuj ju cawbil in tzaj tuj cya'j? Che chi. 

2Tzaj ttxco'n Jesús jun tal c'wa'l, cub tk'o'n cyxol, 

3ex tma: —Ax toc cxel nma'ne cyeye, ka minti' ma che ch'expaje ex ka minti' ma 
che oque ic tza'n ke tal c'wa'l, mlayx che ocxe tuj ju cawbil in tzaj tuj cya'j. 

4Cyja'tzun, alcyeju ma cub tmansin tib ic tza'n jun tal c'wa'l lu, atzunju mas nim 
toclen tuj cawbil in tzaj tuj cya'j. 

5Ex alcye jun xjal in c'monte jun tal c'wa'l ic tza'n jlu tu'nju at tc'ujlalil xjal wi'je, 
akine in chin tc'mo'n. 

Aju tolsabl tu'n kcub tz'ak tuj il 
Marcos 9.42-48; Lucas 17.1-2 

6Pero ka at jun xjal ma cub tz'ak jun tal ch'in tu'n tuj il cyxol keju in che ocslan 
wi'je, mas ba'n tu'n toc c'alet jun cya' ma'xix ti'j tkul, ex tu'n tcu'x xo't max t-
xe'pun mar. 

7Ay bec'bil cywitz xjal tu'nju at tolsabl tcub cywitz tu'n cycub tz'ak tuj il. Porque 
il ti'j tu'n tcub k'o'n tolsabl cywitz, pero ay bec'bil twitz ju xjal aju cbel k'onte 
tolsabl. 

8Cyja'tzun, ka tu'n tk'aba ex ka tu'n tkana cbel tz'aka tuj il, tx'emin ela ex 
xo'mixa; porque mas ba'n tu'n tocxa tuj chwinklal te jumajx coxa ex ẍtunca, 
twitzju tu'n tten cabe tk'aba ex cabe tkana ex tu'n t-xi xo'na tuj k'ak' te jumajx. 

9Ex ka tu'n tbak' twitza cbel tz'aka tuj il, k'i'metza ex xo'mixa; porque mas ba'n 
tu'n tocxa tuj chwinklal te jumajx junx tbak' twitza, twitzju tu'n tten cabe tbak' 
twitza ex tu'n tcu'x xo'na tuj infierni in c'ant tu'n k'ak'. 

Aju techal ti'j ju ẍne'l cyaj tzpet 
Lucas 15.3-7 

10Ten cycwente ti'j tu'n mi'n tel cyic'une jun cye keju tal ch'in lu; porque cxel 
nma'ne cyeye, ke anjel ate' tuj cya'j, cwentin ke tal c'wa'l lu cyu'n. 

11Porque akine sc'o'maj kine tu'n Dios tu'n ntene cyuc'il xjal, ma chin ule clol 
cye keju tzpetni ke. 

12¿Chi toc cyu'ne? Ka at jun xjal at jun syent t-ẍne'l, ex ka ma cyaj tzpet jun, 
¿mlaypelo che cyaj tk'o'n keju 99 twi witz, ex cxe'l jyolte aju otok cyaj tzpet? 

13Ex katzun ma cnet tu'n, ax toc cxel nma'ne cyeye, mas ctzalajel ti'j ju tal ẍne'l 
lu cywitz keju 99, akeju minti' e cyaj tzpet. 

14Cyja'tzun, aju Cymane at tuj cya'j myatzun tajbil tu'n tnaj jun cye keju tal ch'in 
lu. 

Tza'n tten tu'n tcub knajsa'n til kerman 
Lucas 17.3 

15Cyja'tzun, ka ma tbincha termaniya jun mya ba'n ti'ja, txi'ya tuc'il tu'n 
cyyoline cyjunalxe ex ca'winxa. Ka ma txi tbi'n tyola, ma cub tc'u'j termaniya 
tu'na. 

16Pero ka minti' ma txi tbi'n tyola, k'inx juntl tuc'ila ex ka cabe, tu'ntzun tel 
chic'e'xix tcyakil yol tu'n cabe ex ka ox testiw. 

17Katzun minti' ma txi tbi'n cyyol, k'manxa cye cycyakil ocslal*fn*; ex ka minti' 
ma txi tbi'n cyyol cycyakil ocslal, cyk'o'nque ic tza'n ke txkantl xjal minti' nne'l 
cynic' ti'j Dios, ex ka ic tza'n jun peyil pwak. 

18Ax toc cxel nma'ne cyeye, aju cxel cymayo'ne tzalu twitz tx'otx', ax icx tuj cya'j 
cmayetel; ex aju cxel cyma'ne tu'n tbant tzalu twitz tx'otx', ax icx tuj cya'j ctzajel 
k'ma'n tu'n tbant. 

19Cxel nma'ne juntl maj cyeye, ka at cabe cyeye ma moje' cyyol twitz tx'otx' tu'n 
t-xi cykanin jun ti'xti tuj cyna'j Dios, ctzajel k'o'n cye tu'n Nmane aju at tuj cya'j. 

20Porque jatum ate' cabe ex ka ox cybuyin cyib c'ulul weye, atzun atine cyxol. 

21Entons pon lak'e' Pedro ttxlaj Jesús ex xi tma'n te: —Tat, ¿jte' maj tu'n tcub 
nnajsa'ne til wermaniye ka ma tbincha mya ba'n wi'je? ¿Wuk majpe cbel 
nnajsa'ne? Chi Pedro. 

22Xi tma'n Jesús te: —Minti' in xi nma'ne teya ka o'cx wuk maj, atzun in xi 
nma'ne teya tu'n tcub tnajsa'na tcyakil maj*fn*. 

Aju techal ti'j ju majen mi'n taj tu'n tcub tnajsa'n til juntl 

23Cyja'tzun, aju cawbil in tzaj tuj cya'j ic tten ic tza'n jun rey cub t-ximan tu'n 
tjaw ti'n tajlal cyc'as tmajen. 

24Ex tej toc ten k'il tajlal cyc'as, pon k'i'n jun majen laj mil talent*fn* pwak tc'as. 

25Ex tu'nju minti' tumel tu'n tchjet tc'as majen lu, tzaj tma'n tpatrón tu'n t-xi 
c'a'yit tuc'ix t-xu'jil ex cyuc'ix tc'wa'l ex tuc'ix tcyakilju at te, tu'ntzun tchjet 
tc'as. 

26Cubtzun ẍmeje' majen lu, in cubsan twitz tpatrón ex in tma'n: Tat, ten 
tpasensa wi'je, cchjetel tcyakil wu'ne teya, chi xjal. 

27Atzunte patrón tzaj k'ak'an tc'u'j ti'j majen lu, xi ttzokpi'n ex cub tnajsa'n tc'as. 

28Pero tej tetz majen lu, oc noj juntl majen twitz junx cyak'un tuc'il, attok jun 
syent denari pwak tc'as tuc'il ju otok tz'etz tzokpi'n. Tzajtzun ttzyu'n ti'j tkul, 
oc tjatz'o'n ex xi tma'n: Chjontza tc'asa at wuc'ile, chi xjal. 

29Cubtzun ẍmeje' ju tuc'il t-xe tkan in cubsan twitz ex in tma'n: Ten tpasensa 
wi'je, tcyakil cchjetel wu'ne teya. 

30Atzunte xjal minti' xi tbi'n tyol juntl, nok o'cx xi ti'n ex ocx tk'o'n tuj pres, maxi 
tu'n tetz ocxi tchjet tc'as. 

31Tejtzun cyque'yinte mastl majen aju o baj, tzaj nimxix cybis, e je'xtzun ex xi 
cyma'n te cypatrón tcyakilju otok baj. 

32Txquettzun ju majen tu'n tpatrón ex xi tma'n te: Aya majen mya ba'na. Tcyakil 
tc'asa ma cub nnajsa'ne porque ma cubsana nwitze. 

33¿Myapetzun icx teya tu'n ttzaj k'ak'an tc'u'ja ti'j tuc'ila ic tza'n weye ma tzaj 
k'ak'an nc'u'je ti'ja? Chi patrón. 

34Tzajtzun tk'oj tpatrón, xi tma'n tu'n tbaj c'ixbisa'n ex tu'n tocx k'o'n tuj pres, 
maxi tu'n tetz tzokpet ocxi tchjet tcyakil tc'as. 

35Ax icxtzun oc tbincha' Nmane cyi'je, aju at tuj cya'j, ka minti' xcub cynajsa'ne 
tu'n tcyakil cyanmiye aju cyil cyermaniye, chi Jesús cye. 

Matey 19 

In tk'o'n Jesús xnak'tzbil tu'n mi'n tcub tpa'n tib xjal tuc'il t-xu'jil 

Marcos 10.1-12; Lucas 16.18 

1Tejtzun tbaj tma'n Jesús ju yol lu, etz tuj Galiley, xi' tuj tx'otx' Judey jlajxi nima 
Jordán. 

2Ex nim xjal e oc lpe' ti'j, ex atzun e banix yab tu'n. 

3E pontzun lak'e' ke parisey tuc'il Jesús tu'n toc tuj joybil ti'j cyu'n, ex xi cyma'n 
te: —¿K'o'npelo tu'n ley tu'n tex tlajo'n xinak t-xu'jil nok tu'n tlaj jun ti'xti? Che 
chi. 

4Xi ttzak'we'n Jesús: —¿Bajxpe jaw cysch'i'ne tuj Tu'jil tej tbant xjal tu'n Dios t-
xe tnejel, xinak ex xu'j e cub tbincha'n? 

5Ex tma Dios: Cyja'tzun cyjel tk'o'n xinak tman tuc'ix ttxu', ex cmojebel tuc'il t-
xu'jil, ex cycabil che oquel te junx. 

6Cyja'tzun mya cabe cyten, nok junx cyten; cyja'tzun, aju oc tmojba'n Dios, mi'n 
tz'el tpa'n xjal, chi Jesús cye. 



1686 

 

 
Mam del Norte 

© 1993 Sociedades Bíblicas Unidas. 
  

 

 

7Xitzun cyma'n parisey: —¿Tiku'ntzun cyaj tma'n Moisés tu'n tex tlajo'n xjal t-
xu'jil ex tu'n t-xi k'ot jun u'j te xu'j jatum in tma'n ka otok cub cypa'n cyib? Che 
chi. 

8Xi tma'n Jesús cye: —Tu'nju puro cyuw cyanmiye, cyja'tzun cyaj tma'n Moisés 
tu'n tex cylajo'ne cyxu'jile. Pero t-xe tnejel mya ic ttenju. 

9Atzun weye cxel nma'ne cyeye, ka at jun xjal ma cub tpa'n tib tuc'il t-xu'jil ex 
ka minti' in tbincha'n xu'j aj pajil, katzun ma moje' xinak tuc'il juntl xu'j, in 
tbincha'n xinak aj pajil; [ex ka ma moje' juntl xinak tuc'il ju xu'j otok tz'el lajo'n, 
in tbincha'n xinak aj pajil], chi Jesús cye. 

10Xitzun cyma'n t-xnak'tzben Jesús te: —Ka ic tten tchwinklal xinak tuc'il t-
xu'jil, maslo ba'n tu'n mi'n tcnet t-xu'jil xjal, che chi. 

11Xitzun tma'n Jesús cye: —Mya cycyakil xjal jacu txi cyniman ju yol lu, nok o'cx 
keju ma tzaj tk'o'n Dios cyoclen tu'n tjapun cyu'n. 

12Porque at junjun xjal minti' tumel tu'n cymoje' porque cyitz'jlenx icju; ex at 
junjun in che oc cyu'n xjal icju tu'n mi'n cymoje'; ex at junjun in che oc icju 
cyu'nx cyib, minti' in che moje' nok tu'n cyajben tuj tcawbil Dios in tzaj tuj cya'j. 
Alcye jacu bant jlu tu'n, bincham, chi Jesús cye. 

E cub tcy'iwla'n Jesús ke c'wa'l 
Marcos 10.13-16; Lucas 18.15-17 

13E tzajtzun k'i'n junjun tal c'wa'l twitz Jesús tu'n tcub tk'o'n tk'ab tibaj cywi' ex 
tu'n tna'n Dios cyi'j; atzun cye t-xnak'tzben e mayet ke xjal cyu'n, akeju e tzaj 
k'inte cye tal c'wa'l. 

14Pero xi tma'n Jesús cye t-xnak'tzben: —Cyk'onxe ambil cye tal c'wa'l tu'n 
cytzaj wuc'ile ex mi'n che'x cymayo'ne; porque aju cawbil in tzaj tuj cya'j cyecye 
xjal ic cyten ic tza'n ke tal c'wa'l lu, chi Jesús. 

15Cubtzun tk'o'n tk'ab tibaj cywi', ex xi' tuj juntl lugar. 

Jun cu'xun k'inun in yolin tuc'il Jesús 
Marcos 10.17-31; Lucas 18.18-30 

16Ultzun jun cu'xun tuc'il Jesús ex xi tma'n te: —Xnak'tzal ba'n, ¿alcye ba'n tu'n 
nbinchanteye tu'n ncambanteye chwinklal te jumajx? 

17Xi tma'n Jesús te: —¿Tiku'n in chin oc tk'o'na te ba'n? Mi a'l jun xjal ba'n, o'cx 
te Dios ba'n. Ka taja tu'n tten tchwinklala te jumajx, che japunx ke mandamyent 
tu'na. 

18Xitzun tma'n cu'xun: —¿Alcyetzun ke mandamyent? Xi tma'n Jesús te: —
Atzun ke jlu: Mi'n che biyune; mi'n cybinchaye aj pajil; mi'n che elk'ane; mi'n 
che nic'ane yol ti'j juntl; 

19cynimanxe cymane ex cytxuye; ex cyc'ujlame cyuc'ile ic tza'nx cyeye in 
cyc'ujlan cyibe. 

20Xitzun tma'n ju cu'xun te Jesús: —Tcyakil jlu o japun wu'ne tej matok c'wa'lx 
kine. ¿Alcyetzun juntl atx taj tu'n tjapun wu'ne? 

21Xitzun tma'n Jesús te: —Ka taja tu'n toca tz'aklxix, txi'ya, c'ayinxa tcyakilju at 
teya ex k'onxa cye meba, ex cteltzun tk'inumabla tuj cya'j; tzaja, ex lpe'ca wi'je. 

22Tejtzun tbinte cu'xun ju yol lu, ajtzun in bisunxix, porque nimtok tk'inumabl 
at. 

23Xitzun tma'n Jesús cye t-xnak'tzben: —Ax toc cxel nma'ne cyeye, cyuw tu'n 
tocx jun xjal k'inun tuj cawbil in tzaj tuj cya'j. 

24Cxel nma'ne juntl maj cyeye, mas jurat jacu tz'ex jun chej camey tuj toy' jun 
bak, twitzju tu'n tocx jun k'inun tuj tcawbil Dios. 

25Tej cybinte ke t-xnak'tzben Jesús ju yol lu, bi'x jaw naj cynabl, ex cyma: —Ka 
icju ¿alcyetzun jacu clet? 

26Xi tque'yin Jesús cywitz ex xi tma'n cye: —Mlay bant jlu cyu'n xjal, pero te 
Dios tcyakil jacu bant tu'n. 

27Xitzun ttzak'we'n Pedro: —Tat, quina ko'ye, ma cyaj kk'o'ne tcyakilju at keye 
ex ma ko oc lpe'ye ti'ja. ¿Alcyetzun ctzajel k'o'n keye? 

28Xi tma'n Jesús cye: —Ax toc cxel nma'ne cyeye, tuj tk'ijlalil oc toc tcyakil te 
ac'aj, chin bel ke'ye tuj nk'ukbile in koptz'aj tu'n ncawine, akine sc'o'maj kine 
tu'n Dios tu'n ntene cyuc'il xjal; ax icx cyeye che bel ke'ye tibaj cablaj k'ukbil 
tu'n cycawine cyibaj cablaj c'loj tiyjil Israel, porque ma che oc lpe'ye wi'je. 

29Ex alcye jun ma cyaj tk'o'n tja, ex ka ttzic, ex ka titz'in, ex ka tman, ex ka ttxu', 
ex ka t-xu'jil, ex ka tc'wa'l, ex ka ttx'otx', nok tu'n nlaje, jun syent maj oc tc'ma' 
t-xel, ex oc tcamba' tchwinklal te jumajx. 

30Pero keju ate' te tnejel ja'lo, nimcu che oquel te mancbil; ex keju ate' te 
mancbil ja'lo, nimcu che oquel te tnejel. 

Matey 20 

Aju techal cyi'j ke ak'nal 

1Aju cawbil in tzaj tuj cya'j ic tten ic tza'n jun patrón, te prim ex jyol majen tu'n 
cyak'nan tu'n tcub twitz uva. 

2Banttzun ti'j tu'n cyuc'il majen, jun denari pwak twi cyc'u'j jun k'ij, e je'xtzun 
t-sama'n ak'nal. 

3Tej tpon las nueve ex patrón juntl maj, o til junjun xjal ate' tuj plas minti' 
cyak'un. 

4Xi tma'n cye: Ax icx cyeye cyxi'ye ak'nal wuc'ile, jacu chjet cyk'ije wu'ne, chi 
patrón. E je'xtzun ke majen ak'nal. 

5Ex patrón juntl maj te chilcuk'ij ex juntl maj te las tres te kale, ax icx o tbincha. 

6Extzun juntl maj ch'ixtok tpon las sinco, e cnet junjuntl xjal tu'n minti' cyak'un 
ex xi tma'n cye: ¿Tiku'n nok nne'x cyk'ije tzalu minti' in che ak'nane? 

7Xitzun cyma'n te: Porque mi a'l jun saj k'mante kak'une. Xitzun tma'n patrón 
cye: Ax icx cyeye cyxi'ye ak'nal wuc'ile, jacu chjet twi cyc'u'je wu'ne. 

8Tejtzun tkokax, xi tma'n patrón te tmayordom: Txcontza ke majen ex k'onxa 
twi cyc'u'j; nej k'onxa twi cyc'u'j keju ẍe ul te mancbil, te mancbiltzun k'onxa 
twi cyc'u'j keju ẍe ul nej. 

9Tejtzun cypon keju e je'x ak'nal ch'ixtok tpon las sinco, teyle junjun o tc'am jun 
denari pwak. 

10Tejtzun cypon keju e je'x ak'nal nej, cub cyximan ka mas tu'n cychjet. Pero ax 
icx teyle junjun o cyc'am jun denari pwak. 

11Tejtzun cyc'monte twi cyc'u'j, tzaj jun cyyol ti'j patrón, 

12ex xi cyma'n: Ke majen ẍe ul te mancbil nok jun or ma che ak'nan, ex ax twi 
cyc'u'j ma chjet tu'na ic tza'n keye ma ko sicte ti'j ak'untl ex ma tzic'x ta'w k'ij 
ku'ne enter k'ij. 

13Xi ttzak'we'n patrón ex xi tma'n te jun majen: Aya wuc'il, minti' jun mya ba'n 
ma nbinchaye teya. ¿Myapetzun bi'x xbant ti'j ku'n jun denari pwak twi tc'u'ja? 

14K'inxa twi tc'u'ja ex txi'ya. Ic tza'n ma txi nk'o'ne teya, ax icx waje tu'n t-xi 
nk'o'ne te xjal lu aju sul te mancbil. 

15¿Myapetzun ba'n tu'n nbinchanteye alcye wajbile ti'j npwake? ¿Plojpe ma tz'el 
tuj twitza tu'nju ba'n ki'ne? 

16Cyja'tzun, keju ate' te tnejel ja'lo, che oquel te mancbil, atzun keju ate' te 
mancbil ja'lo che oquel te tnejel. [Porque nimcu in che txconjtz, pero nic'xi keju 
sc'o'maj], chi Jesús, baj tma'n cye. 

In yolin Jesús juntl maj ti'j tcamic 
Marcos 10.32-34; Lucas 18.31-34 

17Tej cyja'tok tjax Jesús tuj Jerusalén, xi tuc'in ke t-xnak'tzben tuj be junx cye ex 
xi tma'n cye: 

18—Ko jawix tuj Jerusalén ex chin xel k'o'ne tuj cyk'ab nejenel cye pal ex tuj 
cyk'ab xnak'tzal ti'j ley, ex cbel k'o'n nsentense tu'n ncyime, akine sc'o'maj kine 
tu'n Dios tu'n ntene cyuc'il xjal, 

19ex chin xel k'o'ne tuj cyk'ab stranjer xjal, chin oquel xmayine cyu'n, chin bajel 
c'ixbisa'ne, ex chin jawil k'o'ne twitz crus; pero tuj toxin k'ij chin jawil ank'ine 
cyxol cyimni. 

Aju tkanbetz ttxu' Jacobo ex Juan 
Marcos 10.35-45 

20Pontzun lak'e' t-xu'jil Zebedey cyuc'ix ke tal, cub ẍmeje' twitz Jesús tu'n t-xi 
tkanin jun xtalbil. Atzunte Jesús xi tkanin te: 

21—¿Alcye taja? Chi Jesús. Xitzun tma'n xu'j te: —K'ontza cyoclen keju cabe 
wale lu tu'n cycub ke' ttxlaja oc tula tu'n tcawina, jun tuj tbank'aba ex juntl tuj 
tnayaja. 

22Xitzun ttzak'we'n Jesús: —Minti' nne'l cynic'e ti'j ju in tzaj cykanine. ¿Jacupe 
tzic'x cyu'ne ic tza'n weye ex tu'n t-xi cyc'a'ne aju cxel nc'a'ne? [¿Ex jacupe tzic'x 
nim c'ixc'oj cyu'ne ic tza'n weye c'ic'ex wu'ne?] —Jacu bant ku'ne, che chi. 

23Xi tma'n Jesús cye: —Ax toc c'ic'ex yajbil cyu'ne aju weye c'ic'ex wu'ne; [ex 
c'ic'ex nim c'ixc'oj cyu'ne ic tza'n weye c'ic'ex wu'ne,] pero aju tu'n cycub ke'ye 
tuj nbank'abe ex tuj nnayaje, mya tuj ncwente ta', banimaj tu'n Nmane alcye ke 
tu'n cycub ke' ntxlaje. 

24Tej cybinte keju lajtl t-xnak'tzben, tzaj cyk'oj cyi'j keju cabe cyitz'in cyib. 

25E tzajtzun ttxco'n Jesús ex xi tma'n cye: —Bi'n cyu'ne, ke nejenel cyxol ke 
nasyon, in che cawin cyibaj xjal, ex keju at cyoclen, in che cyaj xjal tjak' cycawbil. 

26Atzun cyxole mya ic ttenju. Ka at jun cyxole taj tu'n tten mas toclen, e toc te 
ajbel cyeye. 

27Ex alcye taj tu'n toc te nejenel cyxole, e toc te cymajene. 

28Ic tza'n weye, sc'o'maj kine tu'n Dios tu'n ntene cyuc'il xjal, minti' ma chin ule 
tu'n cyajben mastl weye, nok o'cx tu'n wajbene cye mastl ex tu'n t-xi nk'on wibe 
tu'n ncyime tu'n cycolpet nimcu xjal. 

Cabe moẍ jaket cywitz tu'n Jesús 
Marcos 10.46-52; Lucas 18.35-43 

29Tejtzun tetz Jesús cyuc'ix t-xnak'tzben tuj tnam Jericó, e oc lpe' nim xjal ti'j. 

30At cabe xjal moẍ k'ukl ke ttzi be. Tejtzun cybinte cyja' ttzaj Jesús, e jaw sch'in 
in cyma'n: —Aya Tat Tc'wa'l David, k'ak'antz tc'u'ja ki'je, che chi. 

31Atzun cye xjal e oc ten ilil cyi'j, xi cymayo'n tu'n mi'n cyk'ajt; atzun cye moẍ 
mas e jaw sch'in cyuwxix, in cyma'n: —Aya Tat Tc'wa'l David, k'ak'antz tc'u'ja 
ki'je. 

32We'tzun Jesús, e tzaj ttxco'n ex xi tma'n cye: —¿Alcye cyajbile tu'n 
nbinchanteye cyeye? Chi Jesús. 

33Xitzun cyma'n ke moẍ te: —Tat, kajbile tu'n tjaket kwitze, che chi. 

34Tzajtzun k'ak'an tc'u'j Jesús cyi'j, oc tmaco'n tbak' cywitz; ex jurat naj jaket 
cywitz, ex e oc lpe' ti'j. 

Matey 21 

Tej tocx Jesús tuj tnam Jerusalén 

Marcos 11.1-11; Lucas 19.28-40; Juan 12.12-19 

1Ch'ixtok cycanun tuj Jerusalén, e pon tuj tal tnam Betfagé t-xe witz Olivos tbi, 
xi t-sama'n Jesús cabe t-xnak'tzben 

2ex xi tma'n cye: —Cyxi'ye tuj tal tnam tocx chixin; atzun cnetel jun ttxu bur 
cyu'ne c'alo'n tuc'ix jun tal bur; cypaju'mile ex cyintze tzalu. 

3Ka at jun xjal ma tma jun yol cyeye, cymanxe te: C'ajbel te Kajaw, ex jurat che 
ajetz tk'o'n, che chicuye, chi Jesús. 

4Tcyakil jlu o bant tu'ntzun tjapun aju yol k'ma'maj tu'n t-sanjel Dios, chi cyja': 

5Cymanxe cye xjal aj Sión: Lu tzul Cyreye cyuc'ile, mans ex tjax tibaj jun ttxu 
bur, tjax tibaj jun tal bur, tal jun ttxu bur, chi t-sanjel Dios. 

6E je'xtzun ke xnak'tzben, ex o cybincha ic tza'n tzaj k'ma'n cye tu'n Jesús. 

7Ultzun cyi'n ju ttxu bur tuc'ix ju tal bur, jax cyk'o'n cyxbalun cyibaj; jaxtzun ke' 
Jesús tibaj tal bur. 

8Atzun cye tnam xjal cub cylic'un cyxbalun tuj be; ex junjuntl el cytx'emin tk'ab 
tze', cub cyk'o'n tuj be. 

9Atzun ke xjal nejni twitz Jesús cyuc'ix keju lepchix ti'j in che sch'in ex in 
cyma'n: —Kk'onx k'olbebl te Tc'wa'l rey David. Cy'iwla'n teju tzul, tu'n Kman 
ma tzaj sama'n. Nimanxwit tbi Dios tuj cya'j. 

10Tejtzun tocx Jesús tuj tnam Jerusalén, cycyakil xjal tuj tnam e jaw tilj ex in 
cyma'n: —¿Alcyeju xjal lu? 

11Atzun cye xjal xi cyma'n: —Ate jlu Jesús t-sanjel Dios, aju aj Nazaret tuj tx'otx' 
Galiley. 

E etz tlajo'n Jesús ke c'ayil tuj tja Dios 
Marcos 11.15-19; Lucas 19.45-48; Juan 2.13-22 

12Ocxtzun Jesús tuj tja Dios, e bje'tz tlajo'n cycyakil keju in che c'ayin ex in che 
lok'on tuj tja Dios; ex jaw tpich'k'u'n cymes ke ch'expul twitz pwak, tuc'ix 
cyk'ukbil keju in che c'ayin paloma. 

13Xi tma'n cye: —At jun yol in tma'n tuj Tu'jil chi cyja': We nja, ja te nabl Dios 
tbi c'oquel, chi tuj Tu'jil; atzun cyeye ma tz'oc cyk'o'ne te cyjul elek', chi Jesús. 

14E ultzun ke moẍ cyuc'ix ke cox tuc'il Jesús tuj tja Dios, ex e banix tu'n. 

15Atzun cye nejenel cye pal cyuc'ix ke xnak'tzal ti'j ley, tzaj cyk'oj tej cylonte ke 
tbinchben Jesús nim tipumal, ex tej cybinte in che sch'in ke c'wa'l tuj tja Dios ex 
in cyma'n: Kk'onx k'olbebl te Tc'wa'l rey David, che chi c'wa'l. 

16Ex xi cyma'n nejenel cye pal te Jesús: —¿Mape tbiya aju in cyma'n jlu? —Ma 
nbiye, chi Jesús. Yajtzun cyeye, ¿bajxpe jaw cysch'i'ne tuj Tu'jil jatum in yolin 
ti'j jlu? Chi cyja': Ma tzaj tma'na tu'n tjaw nimsa'n tbiya cyu'n tal c'wa'l ex cyu'n 
keju in che ch'u'n, chi tuj Tu'jil. 

17E cyajtzun tk'o'n Jesús ke xjal, etz ti'jtzi tnam Jerusalén, pon tuj tnam Betania 
ex axtzun cyaj ten te konic'an. 

Bi'x tzkij tkan higo tu'n tyol Jesús, tu'nju minti' twitz 
Marcos 11.12-14,20-26 

18Te juntl k'ij te prim, cyja'tok t-xi' Jesús tuj tnam Jerusalén, tzaj el tc'u'j. 

19Ex o til Jesús jun tkan higo tcub ttzi be, xi'tzun t-xe tkan higo, pero minti' cnet 
jun twitz higo tu'n, o'cx t-xak at. Xitzun tma'n Jesús te tkan higo: —Te jumajx 
mlay tz'oc jun twitza, chi Jesús. Bi'xtzun tzkij tkan higo. 

20Tej cylonte ke t-xnak'tzben jlu, e labin ti'j. —¿Tza'ntzun tten bi'x ma tzkij tkan 
higo? Che chi. 

21Xi ttzak'we'n Jesús: —Ax toc cxel nma'ne cyeye, ka at cyocslable ex ka minti' 
ma jawje' cyc'u'je, mya nok o'cx jacu bant tu'n ttzkij tkan higo cyu'ne, ax icx jacu 
txi cyma'ne teju witz lu: Tic'a ex xo'nx tiba tuj mar, ka che chiye, ex cbanteltzun 
aju cxel cyma'ne. 

22Ex tcyakilju cxel cykanine tuj na'j Dios, ex ka ma ke' cyc'u'je ti'j Dios, oc 
cyc'ma'ye. 

Aju toclen Jesús 
Marcos 11.27-33; Lucas 20.1-8 

23Tej tocx Jesús tuj tja Dios, e pon lak'e' ke nejenel cye pal cyuc'ix ke cytijil xjal 
judiy; matok in tk'o'n Jesús xnak'tzbil xi cykanin te: —¿Ti toclena tu'n 
tbinchanteya tcyakil jlu? ¿Alcye ma tzaj k'onte toclena? Che chi. 

24Xi ttzak'we'n Jesús: —Icx weye at jun yol cxel nkanine cyeye; ka ma tzaj 
cytzak'we'ne, ax icx weye cxel nma'ne cyeye ti woclene tu'n nbinchanteye 
tcyakil jlu. 

25¿Alcye tzaj k'onte toclen Juan tu'n cybyan xjal tu'n? ¿Tu'npe Dios ex ka cyu'n 
xjal? Chi Jesús cye. Atzun cye e oc ten yolil ti'j cyxolx in cyma'n: —Ka ma txi 
kma'n, tu'n Dios tzaj k'o'n toclen, ctzajeltzun tma'n ke: ¿Tiku'ntzun minti' xi 
cyocsla'ne? Chilo. 

26Ex ka ma txi kma'n, cyu'n xjal tzaj k'o'n toclen, jaculo tzaj kxobil cywitz xjal 
porque cycyakil in che yolin ti'j ka ate Juan t-sanjel Dios. 

27Xitzun cyma'n te Jesús: —Minti' bi'n ku'ne. Icx te Jesús xi tma'n cye: —Icx 
weye mlay txi nma'ne cyeye ti woclene tu'n nbinchanteye tcyakil jlu. 

Aju techal cyi'j cabe c'wa'lbaj 

28Pero ¿chi toc cyu'ne? At jun xjal attok cabe tc'wa'l; pon xjal tuc'il ju tzicbaj ex 
xi tma'n te: Nc'wa'l, txi'ya ak'nal ja'lo tu'n tcub twitz uva. 

29Tzaj ttzak'we'n ju tc'wa'l: Mlay chinxe. Pero te yajxitl ajtz ti'j tanmi ex xi'tzun. 

30Ax icx pontl ju mambaj tuc'il ju tz'inbaj, ax ju yol xi tma'n te; atzunte tz'inbaj 
tzaj ttzak'we'n: Chin xe'le, Tat. Pero minti' xi'. 

31¿Alcyetzun cyxol cabe c'wa'lbaj lu tbincha aju tajbil tman? Chi Jesús cye. Xi 
cytzak'we'n xjal: —Aju tzicbaj. Xi tma'ntl Jesús cye: —Ax toc cxel nma'ne cyeye: 
Ke peyil pwak ex ke xu'j aj pajil nej che oquex cywitze tuj tcawbil Dios. 

32Porque ul Juan cyuc'ile, aju e byan xjal tu'n, in tma'n tu'n cybinchanteye aju 
tz'aklxix, ex minti' xi cyocsla'ne; atzun cye peyil pwak ex ke xu'j aj pajil xi 
cyocsla'n; atzun cyeye o cyile jlu, pero minti' ajtz ti'j cyanmiye ex minti' xi 
cyocsla'ne. 

Aju techal cyi'j ke ak'nal mya ba'n 
Marcos 12.1-12; Lucas 20.9-19 

33Cybintze juntl techal: At jun patrón cu'x tawa'n tkan uva, oc tk'o'n pe'n ti'j, 
cu'x tlacu'n jun jul jatum tu'n tel ptz'et ta'l uva, jaw tbincha'n jun ja te cwentbil 
tkan uva, cyajtzun tk'o'n tx'otx' te majen cye junjun ak'nal ex xi'tzun tuj jun 
lugar najchak. 

34Tejtzun tul tk'ijlalil tu'n tcub twitz awal, e tzajtzun t-sama'n patrón ke tmajen 
cyuc'il majenal tx'otx' tu'n tc'monte ch'in twitz awal te ta'l ttx'otx'. 

35Atzun cye majenal tx'otx' e tzyet ke majen cyu'n; jun baj cyc'ixbisa'n, juntl cub 
cybyo'n, ex juntl oc cyxo'n tu'n abj. 

36E tzajtzun t-sama'ntl patrón txkantl tmajen, mas ela' cybet cywitz keju e tzaj 
t-sama'n nej; atzun cye majenal tx'otx' icx cybincha cyi'j ic tza'n cybincha nej. 

37Te mancbilxitzun tzaj t-sama'n patrón tc'wa'l: Kapelo at ch'in tchi nc'wa'le tuj 
cywitz, chi patrón. 

38Atzun cye majenal tx'otx', tej cylonte cyja' ttzaj tc'wa'l patrón, cyma cyxolx: 
Atzunte etzal jlu; chux keye kbyoncu ex ktzyum aju tetzbil, tu'ntzun tcyaj ten 
tetzbil te ke, che chi. 

39Tzyettzun cyu'n, ex cyi'n ti'jxi tkan awal, ex cub cybyo'n. 

40Octzun tul tajaw tkan awal, ¿chi toc cyu'ne, ti oc tbincha' cyi'j ke majenal 
tx'otx' lu? Chi Jesús cye. 

41Xitzun cyma'n: —Oc che bel tbyo'n ke xjal lu mya ba'n ke, mlay tzaj k'ak'an 
tc'u'j cyi'j; atzun tkan uva cxel tk'o'n te majen cye txkantl ak'nal, tu'ntzun t-xi 
cyk'o'n ch'in twitz awal te oc tul tk'ij, che chi xjal. 

42Entons xi tma'n Jesús cye: —¿Bajxpe jaw cysch'i'ne ti in tma'n tuj Tu'jil? Chi 
cyja': Aju abj el cyic'un ke binchal ja ma tz'oc te scyini te simyent. Tu'n Kman 
ma bant jlu, ex ma' t-xilen jlu tuj kwitz, chi tuj Tu'jil. 

43Cyja'tzun cxel nma'ne cyeye, c'elel k'i'n cyoclene tu'n mi'n cyocxe tuj tcawbil 
Dios, ex cxel tk'o'n Dios cyoclen juntl c'loj xjal, tu'n t-xi cyk'o'n ch'in twitz awal 
teju tajaw awal. 

44Alcye jun xjal ma jaw tolj ex ma cub tz'ak tibaj abj lu, bi'x cbajel tokj; ex alcye 
jun xjal ka ma cub tz'ak abj lu tibaj, bi'x cbajel buchj xjal tu'n, chi Jesús cye. 

45Tejtzun cybinte ke nejenel cye pal cyuc'ix ke parisey akeju techal tma Jesús, 
el cynic' ti'j ka cyi'j in yolintok Jesús. 

46O cyajbe tu'n ttzyet Jesús cyu'n, pero tzaj cyxobil cywitz xjal, porque in cyma'n 
xjal ka t-sanjel Dios te Jesús. 

Matey 22 

Aju techal ti'j jun mejeble'n 

1O yolin Jesús juntl maj cye tuj techal, chi cyja': 

2—Aju cawbil in tzaj tuj cya'j ic tten ic tza'n jun rey tbincha jun nintz wa'n tej 
tmoje' tc'wa'l. 

3Xi t-sama'n rey ke tmajen txcol cye xjal otok txi k'ma'n cye tu'n cyul tuj 
mejeble'n; pero akeju xjal lu minti' cub tuj cywitz tu'n cytzaj. 

4Xitzun t-sama'n rey junjuntl tmajen ex xi tma'n cye: Cymanxe cye ke xjal 
txco'maj ke: Lu ma bant wabj wu'ne; ma che cub nbyo'ne wacẍ cyuc'ix ke 
walune ulni cynabl, tcyakil ma bant tten; cytzaje tuj mejeble'n, che chicuye. 

5Atzun cye xjal minti' xi cybi'n. At jun xi' ak'nal ti'j tawal, ex juntl xi' c'ayil; 

6ex txkantl xjal e tzyet ke majen cyu'n, e oc ten yasul cyi'j, ex e cub cybyo'n. 

7Tejtzun tbinte rey jlu, tzaj nim tk'oj; e je'x t-sama'n ke t-soldad, bi'x cub 
cybyo'n soldad keju byol xjal, ex cub cypatun cytanmi. 

8Xitzun tma'n rey cye tmajen: Aju nintz wa'n te mejeble'n ma bant tten tcyakil; 
pero ke xjal xi k'met cye tu'n cyul, mya ba'n ke. 

9Cyxi'tzune jatum in che moje' be, ex cytxcontze cycyakil xjal alcyex ma che cnet 
cyu'ne, tu'n cyul tuj mejeble'n, chi rey. 

10E je'xtzun ke majen tuj be, e tzaj cychmo'n cycyakil xjal e cnet cyu'n, ke xjal 
mya ba'n ex ke xjal ba'n; cyja'tzun aju ja jatum oc mejeble'n o noj cyu'n xjal otok 
che tzaj txco'n. 

11Ocxtzun rey que'yil cye xjal otok che tzaj txco'n, o til rey jun xjal mya t-xbalun 
toc aju in ajben te mejeble'n. 

12Xi tma'n rey te xjal: Aya wuc'il, ¿tza'n tten soctza tzalu ex mya t-xbaluna toc 
aju in ajben te mejeble'n? Atzunte xjal minti' k'ajt. 

13Xitzun tma'n rey cye keju in che sipan wabj: Cyc'alome tkan tuc'ix tk'ab, ex 
cyxo'mixe tuj klolj ttxa'n pe'n; atzun ctzajel ok'el ex ckitx'itx'il t-xe cye' xjal, chi 
rey. 

14Porque nimcu in che tzaj txco'n, pero nic'xi keju sc'o'maj ke, chi Jesús. 

Tu'n tk'onjtz chojbil te gobierni 
Marcos 12.13-17; Lucas 20.20-26 

15E je'xtzun ke parisey, ex e yolin ti'j cyxolx tza'n tten tu'n tcub tz'ak Jesús cyu'n 
ti'j jun tyol. 

16E je'x cysama'n parisey cyxnak'tzben tuc'il Jesús cyuc'ix keju in che oc lpe' ti'j 
Herodes ex xi cyma'n te: —Xnak'tzal, bi'n ke ku'n aya ax toc tyola, ex in tk'o'na 
xnak'tzbil tuj tumelxix tza'n tten tu'n kbet twitz Dios, ex minti' in xoba cywitz 
xjal, porque minti' nno'c tque'yina aju t-xilen xjal. 

17K'mantza keye, ¿chi toc tu'na? ¿Ba'npe tu'n t-xi kk'o'ne chojbil nne'l tkanin 
gobierni ex ka mi'n? Che chi. 

18Pero el tnic' Jesús ti'j cyximbetz mya ba'n ex xi tma'n cye: —¿Tiku'n in che 
jyone tumel wi'je tu'n ncub tz'ake tuj jun wile? Xmletz' keye. 

19Cyyec'untze jun pwak weye aju in xi k'ot te chojbil. Xitzun cyyec'un jun denari 
pwak. 

20Xitzun tkanin Jesús cye: —¿Al etzun tilbilal toc twitz pwak ex al etzun biybaj 
tz'iban twitz? 

21—Te gobierni, che chi. Xitzun tma'n Jesús cye: —Pwes cyk'onxe te gobierni 
aju te gobierni, ex cyk'onxe te Dios aju te Dios. 

22Tej cybinte jlu, e labin ti'j, cyajtzun ten Jesús cyu'n, ex e ic'tzun. 

Aju xjel ti'j oc cyjatz ank'in xjal 
Marcos 12.18-27; Lucas 20.27-40 

23Tujx k'ij lu e ul junjun sadusey tuc'il Jesús, akeju in cyma'n ka mlay jatz ank'in 
jun xjal cyxol cyimni, ex xi cykanin te: 

24—Xnak'tzal, che chi, at jun yol cyaj tma'n Moisés: Ka at jun xjal ma cyim ex 
minti' jun tc'wa'l otok tzaj, axju titz'in cmojebel tuc'il t-xu'jil ktzan ttzic, 
tu'ntzun tcyaj jun t-xel ktzan ttzic tu'n, tu'n mi'n tnaj tiyjil. 

25At wuk xjal e ten kxole cyitz'in cyib. Cnettzun t-xu'jil ju tnejel, ex cyim; ex 
tu'nju minti' jun tc'wa'l cyaj, cyaj ten ju t-xu'jil te t-xu'jil tcab c'wa'l. 

26Ax icx o baj ti'j tcab c'wa'l ex ti'j toxin, ax icx baj cyi'j cywukil, e baj cyim. 

27Cycyimlenxi cycyakil, ax icx te xu'j cyim. 

28Tuj tk'ijlalil oc cyjatz ank'in cyimni, ¿alcyetzun coquel te tchmil xu'j cyxol keju 
wuk xjal cyitz'in cyib tu'nju cywukil e xujlante te? Che chi Sadusey. 

29Xitzun ttzak'we'n Jesús: —Ma che el tzpete ti'j porque minti' nne'l cynic'e ti'j 
ju in tma'n tuj Tu'jil, ex minti' nne'l cynic'e ti'j tipumal Dios. 

30Porque tuj tk'ijlalil oc cyjatz ank'in xjal cyxol cyimni minti' cyxu'jil xinak 
cnetel ex minti' cychmil xu'j cnetel, porque cycyakil ic che oquel ic tza'n ke t-
anjel Dios ate' tuj cya'j. 

31Pero ti'j ju tu'n cyjatz ank'in xjal cyxol cyimni, ¿bajxpe jaw cysch'i'ne aju o tma 
Dios cyeye, chi cyja':? 

32Akine Tdios Abraham, ex Tdios Isaac, ex Tdios Jacob, chi Dios. Ate Dios mya 
Cydios cyimni, nok o'cx Cydios itz', chi Jesús cye. 

33Tej cybinte xjal jlu, e labin ti'j t-xnak'tzbil Jesús. 

Aju mandamyent mas ma' toclen 
Marcos 12.28-34 

34Atzun cye parisey, tej cybinte ka minti' e k'ajt sadusey tu'n Jesús, baj cychmon 
cyib. 

35Ex at jun chic'bal ti'j ley cyxol o tajbe tu'n toc Jesús tuj joybil ti'j tu'n, xi tkanin 
te: 

36—Xnak'tzal, ¿alcye jun mandamyent mas ma' toclen tuj ley? Chi xjal. 

37Xi tma'n Jesús te: —Cyc'ujlame Kman Dios tu'n tcyakil cyanmiye ex tu'n 
tcyakil cyc'u'je ex tu'n tcyakil cynable. 

38Atzun tnejel mandamyent jlu ma'xix toclen. 

39Ex aju tcabin mandamyent icx tten ic tza'n tnejel, in tma'n: Cyc'ujlame ke 
cyuc'ile ic tza'nx cyeye in cyc'ujlan cyibe. 

40Akeju cabe mandamyent lu, atzun ttxuylal tley Moisés ex ttxuylal cyyol ke t-
sanjel Dios, chi Jesús te xjal. 

¿Al e c'wa'lbaj ju Crist? 
Marcos 12.35-37; Lucas 20.41-44 

41Axtok cychmon cyib ke parisey, xi tkanin Jesús cye: 

42—¿Chi toc cyu'ne ti'j ju Crist aju at toclen tu'n Dios? ¿Al e c'wa'lbaj? Xi cyma'n 
te: —Te David. 

43Xitzun tma'n Jesús cye: —¿Tza'ntzun tten in yolin David ti'j tu'n Xewbaj Xjan, 
in tma'n ka a Crist Tajaw? Porque chi David: 

44Xi tma'n Kman te Wajawe: Kecuya tuj nbank'abe acutzun in cub cyi'j ke aj k'oj 
ti'ja wu'ne, chi tuj Tu'jil. 

45[Ka in tma'n David ka a Crist Tajaw, ¿tza'ntzun tten tu'n toc Crist te tc'wa'l 
David?] Chi Jesús cye. 

46Ex mi jun cye cnet yol tu'n tu'n t-xi ttzak'we'n; ya minti'tl oc cynimarin cyib 
tu'n t-xi cykanin juntl yol te. 

Matey 23 

In tchic'ba'n Jesús cyak'unben parisey mya ba'n, cyuc'ix ke xnak'tzal ti'j ley 

Marcos 12.38-40; Lucas 11.37-54; 20.45-47 

1Octzun ten Jesús yolil cyuc'il xjal ex cyuc'il t-xnak'tzben ex xi tma'n cye: 

2—Ke xnak'tzal ti'j ley ex ke parisey nno'c cyk'on cyib te xnak'tzal tu'n cyk'onte 
xnak'tzbil ti'j tley Moisés. 

3Cyja'tzun, tcyakilju ctzajel cyma'n cyeye tu'n tjapun cyu'ne, japunx cyu'ne ex 
cybinchame; pero mi'n cybinchaye ic tza'n cye in cybincha'n, porque in cyma'n 
alcye tu'n tbant ex ax ke minti' in bant cyu'n. 

4Porque in baj cyc'alo'n ke iktz alxix, ex minti' in c'isj cyu'n xjal, ex in cyma'n 
tu'n tjaw cyikan xjal; atzun cye mlay tz'oc cyk'o'n jun tal cyk'ab ti'j iktz tu'n tjaw 
lamo'n iktz ti'j xjal. 

5Tcyakilju cybinchben in bant nok o'cx tu'n toc cyque'yin xjal. Porque in cub 
cytz'iban tyol Dios twitz jun piẍ tz'u'm ma' twitz, nno'c cyc'alo'n ti'j cyk'ab ex 
ka tibaj cywitz, ex nno'c cyk'o'n cyxbalun ẍjo'w ẍli'jin ttxa'n. 

6Ex cyajbil tu'n cycub ke' tuj tnejel k'ukbil tuj nintz wa'n, ex tu'n cycub ke' tuj 
tnejel k'ukbil cyuj ja te c'ulbil. 

7Ex cyajbil tu'n cyoc k'olbe'n tuj plas ex tu'n toc k'o'n cybi xnak'tzal cyu'n xjal. 

8Atzun cyeye mi'n cub tuj cywitze tu'n toc k'o'n cybiye xnak'tzal, porque junx 
xnak'tzal cyeye, aju Crist, atzun cyeye cyitz'in cyibe cycyakile. 

9Ex mi'n tz'oc cyk'o'ne te cymane jun xjal tzalu twitz tx'otx'; porque junx 
Cymane at, aju at tuj cya'j. 

10Ex mi'n tz'oc k'o'n cybiye nejenel cyu'n xjal, porque junx nejenel cyeye at, 
atzun kine aju Crist. 

11Aju mas ma' toclen cyxole, atzunju c'oquel te cymajene. 

12Porque alcye ma jaw tniman tib c'oquel te ch'in; pero alcye ma tz'oc tk'on tib 
te ch'in oc cjawil nimsa'n. 

13Pero ay bec'bil cywitze, akeye xnak'tzal ti'j ley ex akeye parisey xmletz' keye, 
porque in xi cymayo'ne tu'n cyocx xjal tuj cawbil in tzaj tuj cya'j; mi akeye minti' 
in che ocxe, ex mi'n cyaje tu'n cyocx ke xjal, akeju cyajbil tu'n cyocx. 

14[Ay bec'bil cywitze akeye xnak'tzal ti'j ley ex akeye parisey xmletz' keye, 
porque nne'l cyi'ne cyja meba xu'j, ex in che na'ne Dios nim tuj tu'n tcub ewat 
cybinchbene cywitz xjal. Tu'ntzunju cbel jun cysentense mas cyuwxix.] 

15Ay bec'bil cywitze akeye xnak'tzal ti'j ley ex akeye parisey xmletz' keye. In baj 
cybetine tibaj mar ex twitz tx'otx' tu'n toc jun xjal te cyxnak'tzbene; octzun toc 
xjal te cyxnak'tzbene, mas aj il nno'c cywitze, ex mas in xi' tuj il cyu'ne tu'n t-xi' 
tuj infierni. 

16Ay bec'bil cywitze, ẍaklul xjal keye pero moẍ keye. In cyma'ne: Ka at jun xjal 
ma txi ttziyan jun yol ex ka ma tzaj tna'n tja Dios ti'j, mya il ti'j tu'n tjapun tyol; 
pero ka at jun xjal ma txi ttziyan jun yol ex ka ma tzaj tna'n k'an pwak tocx tuj 
tja Dios ti'j tyol, il ti'j tu'n tjapun tyol, che chiye. 

17Minti' cynable ex moẍ keye. ¿Alcye mas at toclen, ape k'an pwak, ex ka a tja 
Dios aju nno'c k'an pwak te xjan tu'n? 

18Ax icx in cyma'ne: Ka at jun xjal ma txi ttziyan jun yol ex ka ma tzaj tna'n altar 
ti'j tyol, mya il ti'j tu'n tjapun tyol; pero ka at jun xjal ma txi ttziyan jun tyol ex 
ka ma tzaj tna'n oyaj ti'j, aju tcub tibaj altar, il ti'j tu'n tjapun tyol, che chiye. 

19Minti' cynable ex moẍ keye. ¿Alcye mas at toclen, apeju oyaj, ex ka a altar aju 
nno'c oyaj te xjan tu'n? 

20Porque alcye jun xjal ma txi ttziyan jun yol ex ka ma tzaj tna'n altar ti'j tyol, ax 
icx in tzaj tna'n ti'j tcyakilju tcub tibaj altar. 

21Ex alcye jun xjal ma txi ttziyan jun yol ex ka ma tzaj tna'n tja Dios ti'j tyol, ax 
icx in tzaj tna'n Dios aju najl tuj. 

22Ex alcye jun xjal ma txi ttziyan jun yol ex ka ma tzaj tna'n cya'j ti'j tyol, ax icx 
in tzaj tna'n tk'ukbil Dios jatum in cawin, ex in tzaj tna'n Dios aju k'ukl tibaj. 

23Ay bec'bil cywitze akeye xnak'tzal ti'j ley ex akeye parisey xmletz' keye. In xi 
cyk'o'ne tlaji'n te Dios ti'j tal c'ul alwen tbi, ex ti'j tal c'ul anís tbi, ex ti'j tal c'ul 
comino tbi, atzunju mas at toclen in tma'n tuj ley in cyaj cyk'o'ne; minti' in 
cybincha'ne aju tz'aklxix, ex minti' in k'ak'an cyc'u'je cyi'j xjal, ex minti' in japun 
cyu'ne aju in xi cytziyane. Atzun jlu ilxix ti'j tu'n cybinchanteye, ax icx tu'n t-xi 
cyk'o'ne tlaji'n. 

24Akeye ẍaklul xjal keye, pero moẍ keye, in jatz cyi'ne jun tal us tuj cyc'aye, ex 
in xi cybalk'u'ne jun chej camey. 

25Ay bec'bil cywitze akeye xnak'tzal ti'j ley ex akeye parisey xmletz' keye. 
Porque nne'l cytx'jo'ne ti'jtzi vas ex ti'jtzi lak, atzun tuj cyanmiye o'cx in che 
ximane ti'j tu'n cyelk'ane ex in pon cyc'u'je ti'j nimcu. 

26Aya parisey moẍa. Nej tx'jo'mela tuj vas ex tuj lak, ax icx tu'n t-sakix ti'jtzi. 

27Ay bec'bil cywitze akeye xnak'tzal ti'j ley ex akeye parisey xmletz' keye. 
Porque ic cytene ic tza'n ke pantyón k'o'maj txun cyi'j, tbanil che que'yin ti'jtzi, 
atzunju cyujxi nojni tu'n cybakil cyimni ex tu'n tcyakil ttz'ilil. 

28Icxtzun cyeye, in cyyec'un cyibe cywitz xjal mer ic tza'n tz'aklxix keye, atzun 
tuj cyanmiye nojni tu'n xmletz'il ex tu'n mya ba'n. 

29Ay bec'bil cywitze akeye xnak'tzal ti'j ley ex akeye parisey xmletz' keye. 
Porque in jaw cybincha'ne cypantyón ke t-sanjel Dios, ex in baj cybincha'ne 
cypantyón ke tz'aklxix tu'n tcyaj tbanil che que'yin, 

30ex in cyma'ne: Nokwit ato'ye tuj tk'ijlalil tej cyten kchmane ojtxi, miwtlo oc 
kk'on kibe cyuc'il tu'n cycub byet ke t-sanjel Dios, che chiye. 

31Cyja'tzun nno'c cyk'on cyibe testiw cyi'jxe, ka akeye cyiyjil keju e cub byonte 
ke t-sanjel Dios. 

32Japunxtzun cyu'ne aju cyaj yec'un cyeye cyu'n cychmane. 

33Lobaj keye ex tiyjil k'anti' keye ¿tza'ntzun tten tu'n cyco'pje tu'n mi'n tcub 
cysentense tu'n cyxi'ye tuj infierni? 

34Cyja'tzun cxel nsama'ne ke nsanjele cyuc'ile, cyuc'ix keju at cynabl, cyuc'ix ke 
xnak'tzal; cyxoltzun jlu at junjun cbel cybyo'ne ex cjawil cyk'o'ne twitz crus, ex 
junjuntl cbajel cyc'ixbisa'ne tuj ja te cyc'ulbile, ex oc cyel ok cywitze che xel 
lpe'ye cyi'j tuj junjun tnam tu'n cyyajlanjtz cyu'ne; 

35cyja'tzun ctzajel castiw cyibaje tu'n cylaj ke xjal e cub byo'n minti' cyil ex el 
cychc'el twitz tx'otx', tzajnix bant atxix ojtxi tej tcub byo'n Abel, ate xjal lu 
tz'aklxix, atzunju mancbil cub byo'n, atzun Zacarías tcy'ajal Berequías, aju cub 
cybyo'ne ti'jxi altar twitz tja Dios. 

36Ax toc cxel nma'ne cyeye, tu'n tlaj tcyakil jlu ctzajel castiw cyibaj xjal ate' tuj 
tk'ijlalil ja'lo. 

Jaw ok' Jesús ti'j tnam Jerusalén 
Lucas 13.34-35 

37Akeye aj Jerusalén in che cub cybyo'ne ke t-sanjel Dios ex in che oc cyxo'ne 
tu'n abj keju in che tzaj t-sama'n Dios cyuc'ile. Nimcu maj o wajbeye tu'n cyoc 
nchmo'n keye ic tza'n jun ttxu ec' in che oc tchmo'n ke tal tjak' t-xic', pero minti' 
o cyajbeye. 

38Cybintze, aju tja Dios at cyxole cyjel colin tu'n Dios. 

39Porque cxel nma'ne cyeye, mlay chin oc cyque'yintle ja'lo, maxitzun chin 
oquel cyque'yintle ocxi cymanteye: Cy'iwla'n teju tzul, aju ctzajel sama'n tu'n 
Kman. 

Matey 24 

O tma Jesús ka tu'n tcub xitj tja Dios 

Marcos 13.1-2; Lucas 21.5-6 

1Tej tetz Jesús tuj tja Dios cyja' t-xi' tuj juntl lugar, e pon lak'e' ke t-xnak'tzben 
ttxlaj, xi cyyec'un tja Dios te, tza'n tten binchben te. 

2Pero xi ttzak'we'n Jesús: —¿Mape cyile tcyakil jlu? Ax toc cxel nma'ne cyeye, 
mlay cyaj ten abj tibaj juntl abj, tcyakil cbel tilj. 

Ke señ na'nxtok tjapun mancbil tk'ijlalil 
Marcos 13.3-23; Lucas 21.7-24; 17.22-24 

3E je'xtzun twi witz Olivos, ex tejtzun tcub ke' Jesús e pon lak'e' ke t-xnak'tzben 
ttxlaj junx cye, ex xi cyma'n te: —K'mantza keye, ¿jtoj ban tjapun tcyakil jlu ex 
alcye señ tzul ch'ixtok tula ex ch'ixtok tjapun baj tk'ijlalil? Che chi. 

4Xi ttzak'we'n Jesús: —Ten cycwente cyi'je tu'n mi'n cycub sbu'ne cyu'n xjal. 

5Porque nimcu xjal che ul ex c'oquel cyk'on cyib ic tza'n weye ex oc cyma': Akine 
ju Crist at woclene tu'n Dios, che chilo; ex nimcu xjal che bel cysbu'n. 

6Oc cybi'ye oc toc k'oj ex oc cybi'ye tkanil ti'j k'oj, cycwentin oc cyibe tu'n mi'n 
cyjaw sec'paje, porque il ti'j tu'n tjapun tcyakil jlu; pero myatzun a mancbil 
tk'ijlalil tu'n tjapun baj tcyakil. 

7Porque ke xjal tuj jun nasyon che k'ojlel ti'j juntl nasyon, ex che k'ojlel ke tnam 
cyi'j mastl tnam; ex nok jachak tzul tx'u'j yabil ex we'yaj ex cyaknajnab. 

8Tcyakil jlu atzun tnejel c'ixbisabl. 

9Entons che xel k'o'ne tuj cyk'ab xjal tu'n cybaj c'ixbisa'ne, ex che bel byo'ne 
cyu'n, ex che elel ic'une cyu'n cycyakil xjal tu'n tlaj ocslal keye wi'je. 

10Tu'ntzun jlu nimcu xjal cyjel cycolin cyocslabl; ax ke cyuc'il che oquel te aj k'oj 
cyi'j ex c'elel cyic'un cyib cyxolx. 

11Ex nimcu xjal che ul, c'oquel cyk'on cyib te t-sanjel Dios pero mya ax toc cyu'n, 
ex nimcu xjal che bel cysbu'n. 

12Ex tu'nju otok chmet il, nimcu xjal mi'n tentl cyc'ujlalil cyxolx. 

13Pero alcye cucx ma tzic'x tu'n ex minti' ma cub numj, atzunju oc cletel. 

14Aju tkanil ba'n lu ti'j tcawbil Dios cxel pacbet tuj tcyakil twitz tx'otx' tu'ntzun 
tchic'banjtz ju yol lu cye cycyakil nasyon; maxitzun tzul mancbil tk'ijlalil. 

15At jun yol cyaj ttz'iban Daniel aju t-sanjel Dios; c'oquex cyk'o'n xjal jun tilbilal 
ic'bilxix ax tuj tja Dios, chi Daniel. Alcye ma jaw sch'inte jlu, tz'elx tnic' ti'j. 
Cyja'tzun oc cylonteye tocx tilbilal lu tuj lugar xjan, 

16entons ke xjal ate' tuj tx'otx' Judey, cyxi ok twi witz. 

17Alcye jun xjal tjax twi ja, oc tcu'tz mi'n tz'ocx tuj tja tu'n tetz ti'n jun ti'xti; 

18ex alcye jun xjal at tuj cojbil, mi'n tz'ajtz meltz'aj k'ilte ttxo'w. 

19Pero bec'bil cywitz ke xu'j ch'ixtok tul itz'j cyal tuj tk'ijlalil tzul, ex bec'bil 
cywitz ke xu'j cucx cych'u'n cyal. 

20Cyja'tzun, che na'ne Dios tu'ntzun mi'n cyel oke tuj jbalil ex tuj k'ij te ojlabl; 

21porque tzul jun c'ixbisabl ma'xix, bajx tzaj jun maj icju atxix tej tbant twitz 
tx'otx', ex mlay tzaj juntl maj ic tza'n jlu. 

22Nokwit minti' tu'n tajtz lak'e' ti'j tk'ijlalil c'ixbisabl, miwtlo jun xjal tu'n tcyaj 
clet; pero tu'n cylaj keju sc'o'maj tu'n Dios, c'ajetz lak'e' ti'j tk'ijlalil c'ixbisabl. 

23Ka at jun xjal ma k'mante cyeye: Lu Crist lu aju at tulel, ka chi, ex ka lu at ma 
chixin, ka chi, mi'n txi cyocsla'ne tyol. 

24Porque che ul xjal c'oquel cyk'on cyib ic tza'n Crist ke, pero mya ax toc cyu'n, 
ex che ul xjal c'oquel cyk'on cyib te t-sanjel Dios, pero mya ax toc cyu'n; ex oc 
cybincha' ke señ ma'xix ex ke binchben nim cyipumal tu'n cysbun cyi'j xjal, ax 
icx oc cyajbe tu'n cysbun cyi'j keju sc'o'maj ke tu'n Dios, nokwit at tumel. 

25Ya ma txi nma'ne tcyakil cyeye na'nxtok tul canun tcyakil jlu. 



1701 

 

 
Mam del Norte 

© 1993 Sociedades Bíblicas Unidas. 
  

 

 

26Cyja'tzun, ka ma cyma xjal: Lu Crist at tuj lugar minti' cynajbil xjal tuj, ka che 
chi, mi'n che'xe que'yilte te; ex ka ma cyma: Lu Crist tocx tuja, ka che chi, mi'n 
txi cyocsla'ne cyyol. 

27Porque ic tza'n xle'laj cya'j in jaw tuj tjawitz k'ij ex in pon koptz'aj tuj telex 
k'ij, ictzun tten chin ule, akine sc'o'maj kine tu'n Dios tu'n ntene cyuc'il xjal. 

28Porque jatum ta' t-ximlal cyimni, atzun che chmetel ke c'utz. 

Tza'n tten tzul Jesucrist juntl maj 
Marcos 13.24-37; Lucas 21.25-33; 17.26-30,34-36 

29Tbajlenxitzun yajbil tuj tk'ijlalil tzul, c'oquel klolj twitz k'ij, ex aju xjaw mlay 
c'ant t-spic'umal, ke che'w twitz cya'j che tzajel tz'ak, ex ke tipumal cya'j che 
yucchtel. 

30Entons ctzajel yec'un jun techal tuj cya'j tu'n wule, akine sc'o'maj kine tu'n 
Dios tu'n ntene cyuc'il xjal, octzun che jawil ok' cycyakil xjal tuj junjun tnam 
twitz tx'otx', ex oc cyila' oc ntzaje tibaj muj twitz cya'j tuc'il wipumale nim ex in 
koptz'aj wi'je tu'n nspic'umale. 

31Che tzajel nsama'ne ke n-anjele, c'oquel k'ajtza'n chun cyuw, ex keju sc'o'maj 
wu'ne che oquel chmo'n cyu'n anjel, che tzajel chmo'n tuj tcyakil twitz tx'otx' 
ex max ttxa'npun tx'otx'. 

32Cyi'mele techal ti'j tkan higo: Oc in tzaj t-xul, nne'l cynic'e ti'j ch'ix tul ttzi 
jbalil. 

33Ax icxtzun cyeye, oc cylonteye tcyakil jlu, tz'elx cynic'e ti'j, nikayin ta' tk'ijlalil 
tu'n wule, mer ic tza'n otok chin pone ttzi ja. 

34Ax toc cxel nma'ne cyeye, na'nxtok cycyim ke xjal ate' tuj tk'ijlalil ja'lo oc 
tjapun tcyakil jlu. 

35Ate cya'j cnajel tuc'ix tx'otx', atzun we nyol mlay naj. 

36Pero alcye k'ij ex alcye or tu'n wule, mi a'l jun xjal bilte, mi ke anjel tuj cya'j 
minti' bi'n cyu'n, ax icx weye minti' bi'n wu'ne, akine Tc'wa'l Dios. O'cx Nmane 
ba'n tu'n. 

37Aju tk'ijlalil oc wule, akine sc'o'maj kine tu'n Dios tu'n ntene cyuc'il xjal, ic 
tten ic tza'n tuj tk'ijlalil tej tten Noé. 

38Porque tuj tk'ijlalil tej na'nxtok ttzaj k'ekab, in che wa'n xjal ex in che c'an, in 
che moje' xinak tuc'il cyxu'jil ex ke xu'j tuc'il cychmil, cucxtok cybinchante jlu 
tuj k'ij tej tocx Noé tuj matij barc; 

39ex minti'tok toc cycwent ti'j tej ttzaj k'ekab cyibaj; cycyakiltzun e je'x k'i'n tu'n 
a'. Icxtzun cbajelju oc wule akine sc'o'maj kine tu'n Dios tu'n ntene cyuc'il xjal. 

40Ka at cabe xjal tuj cojbil, jun cxel k'i'n ex juntl cyjel k'o'n. 

41Ka at cabe xu'j in che che'n ti'j cya', jun cxel k'i'n ex juntl cyjel k'o'n. 

42Cyja'tzun che xk'ukine, porque minti' bi'n cyu'ne alcye or tzul Cyajawe. 

43Pero tz'elx cynic'e ti'j yol lu, nokwit bi'n tu'n tajaw ja alcye or tzul elek', jaculo 
cub ten xk'ukil ex mlay txi tk'o'n ambil tu'n tocx tjako'n elek' tja. 

44Cyja'tzun icx cyeye cybincham cytene; porque chin ule tuj or aju mya ximan 
cyu'ne, akine sc'o'maj kine tu'n Dios tu'n ntene cyuc'il xjal. 

Aju majen in bant tak'un tu'n ex aju majen minti' in bant tak'un 
Lucas 12.41-48 

45Aju majen in bant tak'un tu'n ex at tnabl, c'oquel k'o'n tu'n tpatrón te cwentil 
cye keju ate' tuj tja, tu'n t-xi k'ot cywa oc tpon or. 

46At tzalajbil teju majen lu ka in tbincha'n alcye tak'un oc tul tpatrón. 

47Ax toc cxel nma'ne cyeye, c'oquel k'o'n majen lu tu'n tpatrón te cwentil te 
tcyakilju at te patrón. 

48Pero ka mya ba'n ju majen lu, ex ka ma tma tuj tanmi: Yaj tzul we npatrón, ka 
chi, 

49ex ka ma tz'oc ten c'ixbisal cye mastl majen, ex ka ma tz'oc ten wa'l ex c'al 
cyuc'il ke c'al k'e'n, 

50tzultzun tpatrón majen lu tuj k'ij minti' in ayon ti'j, ex tuj or minti' bi'n tu'n; 

51ex cbel k'o'n nim tcastiw majen lu tu'n tpatrón, ex atzun cxel k'o'n cyxol ke 
xmletz'; atzun ctzajel ok'el ex atzun ckitx'itx'il t-xe cye' xjal. 

Matey 25 

Aju techal cyi'j laj k'apoj 

1Aju cawbil in tzaj tuj cya'j ic tten ic tza'n laj k'apoj xi cyi'n cycandil e je'x canil 
ti'j ju xinak banin ti'j tu'n tmoje'. 

2Jwe' k'apoj at cynabl, atzun jwe'tl minti' cynabl. 

3Akeju k'apoj minti' cynabl, xi cyi'n cycandil, pero minti' xi cyi'n aseyt tu'n tcu'x 
cyk'o'n tuj cycandil oc tcub baj aju tcu'xsa'n tuj candil. 

4Atzun ke k'apoj at cynabl, xi cyi'n aseyt tuj tcubil tuc'ix cycandil. 

5Ex tu'nju yaj bant tten xinak, tzaj watl tuj cywitz k'apoj ex e ic' tan. 

6Ex te tmij ak'bil, jaw tk'ajk'ajel cywi xjal in cyma'n: Lu tzul ju chmilbaj, cyetze 
canil ti'j. 

7Cycyakiltzun k'apoj e jaw we', ex baj cybincha'n cycandil. 



1703 

 

 
Mam del Norte 

© 1993 Sociedades Bíblicas Unidas. 
  

 

 

8Akeju k'apoj minti' cynabl xi cyma'n cye keju k'apoj at cynabl: Cyk'ontze ch'in 
aseyt keye, aju at cyuc'ile; porque ch'ix cycub yupj kcandile. 

9Atzun cye k'apoj at cynabl xi cytzak'we'n: Mas ba'n tu'n cyxi'ye cyuc'il ke c'ayil 
ex tu'n ttzaj cylak'one ch'in aseyt te cyeye, tu'ntzun mi'n tcub baj naj keye ax icx 
cyeye, che chi. 

10Cyja'tzun otok che'x ke jwe' k'apoj lak'ol aseyt tej tul ju chmilbaj, atzun ke 
k'apoj banin cyten, e ocx tuja tuc'il chmilbaj tuj mejeble'n ex bi'xtzun lamet ttzi 
ja. 

11Te yajxitzun e ul keju jwe'tl k'apoj ex cyma: Tat, tat, jakon ocxa ja kwitze. 

12Atzunte xinak etz ttzak'we'n: Ax toc cxel nma'ne cyeye, minti' ojtzki'n keye 
wu'ne, chi xinak. 

13Cyja'tzun che xk'ukine, porque minti' bi'n cyu'ne alcye or chin ule, akine 
sc'o'maj kine tu'n Dios tu'n ntene cyuc'il xjal. 

Aju techal ti'j pwak xi tk'o'n xjal cye tmajen 

14Porque aju tcawbil Dios in tzaj tuj cya'j ic tten ic tza'n jun xjal xi' tuj jun tbe 
najchak, e tzaj ttxco'n ke tmajen, ex cyaj tk'o'n tpwak cye. 

15Xi tk'o'n jwe' mil sak pwak te jun tmajen, atzun te juntl xi tk'o'n cabe mil ex xi 
tk'o'n jun mil te juntl, teylex junjun xi k'o'n nic'pun che ak'nan. Ex xi'tzun 
najchak. 

16Aju majen o tc'am jwe' mil sak pwak, oc ten negosyaril ti'j, ex o tcamba jwe'tl 
mil. 

17Ax icx aju majen o tc'am cabe mil sak pwak o tcamba cabetl mil. 

18Atzun juntl majen, aju o tc'am jun mil sak pwak, xi' ex cu'x tlacu'n jun jul ex 
cu'x tmaku'n tpwak tpatrón. 

19Tbajlenxi nim k'ij ul cypatrón majen, ex tzaj cyma'n tajlal cyak'unben. 

20Tej tpon aju otok tc'am jwe' mil sak pwak, pon ti'n jwe'tl mil, ex xi tma'n cyja': 
Tat, jwe' mil sak pwak tzaj tk'o'na weye, lu jwe'tl mil ma ncambaye lu, chi 
majen. 

21Xi tma'n tpatrón te: Cu, aya majen ba'n ex ma japunxix tu'na; ch'in xi nk'o'ne 
teya, ex ma tz'ak'nanxixa ti'j; ja'lo nimxix cxel nk'o'ne teya tu'ntzun ttzalaja junx 
wuc'ile, chi patrón. 

22Ex tej tpon juntl majen aju otok tc'am cabe mil sak pwak, xi tma'n: Tat, cabe 
mil sak pwak tzaj tk'o'na weye, lu cabetl mil ma ncambaye lu, chi majen. 

23Xi tma'n tpatrón te: Cu, aya majen ba'n ex ma japunxix tu'na; ch'in xi nk'o'ne 
teya ex ma tz'ak'nanxixa ti'j; ja'lo nimxix cxel nk'o'ne teya tu'ntzun ttzalaja junx 
wuc'ile, chi patrón te. 

24Te mancbil pon aju majen o tc'am jun mil sak pwak ex tma: Tat, ba'n wu'ne 
aya jun xinak cyuwxix, in jaw tchmo'na twitz awal jatum minti' in cu'x tawa'na, 
ex in jaw tchmo'na twitz awal jatum minti' in xi tchituna iyaj. 

25Tu'ntzunju, tzaj nxobile ex inxe ewalte tpwaka tjak' tx'otx'. Lu tpwaka lu, chi 
majen. 

26Xi ttzak'we'n tpatrón: Aya majen mya ba'na ex cy'aja, ba'n tu'na in jaw 
nchmo'ne twitz awal jatum minti' wawale ex in jaw nchmo'ne twitz awal jatum 
minti' xi nchitune iyaj. 

27Cyja'tzun, mas ba'nwtlo nokwit ocx tk'o'na npwake tuj banc; tejtzun ma chin 
ule mawtlo nc'ame npwake tuc'il ch'in ta'l, chi patrón te majen. 

28Xitzun tma'n patrón cye mastl: Cyi'mele ju pwak te, ex cyk'onxe teju at laj mil 
sak pwak tuc'il. 

29Porque aju xjal at ch'in te, mas cxel k'o'n te, ex cchmetel te; pero alcyeju minti' 
te, aju ch'in at te c'elel k'i'n. 

30Ex aju majen minti' tajben, cyk'o'mixe ti'jxi tuj klolj; atzun tzul ok'el ex 
ckitx'itx'il t-xe' cye' xjal, chi patrón. 

Cycyakil nasyon che oquel tuj xjel 

31Octzun wule akine sc'o'maj kine tu'n Dios tu'n ntene cyuc'il xjal, otok chin 
oque rey, ex cyuc'ix cycyakil anjel wuc'ile, octzun chin bel ke'ye tuj nk'ukbile in 
koptz'aj tu'n ncawine. 

32Ex ke xjal cyuj cycyakil nasyon che oquel chmo'n nwitze, ex c'elel npa'ne jun 
c'loj cyxol txkantl, ic tza'n jun pastor in che el tpa'n ke ẍne'l cyxol ke chip. 

33Che bel nk'o'ne ke ẍne'l tuj nbank'abe, atzun ke chip che bel nk'o'ne tuj 
nnayaje. 

34Entons akine Rey cxel nma'ne cye keju ate' tuj nbank'abe: Cytzaje akeye 
cy'iwla'n keye tu'n Nmane, cyc'monxe aju cawbil banimaj te cyeye atxix tej 
tbant twitz tx'otx'. 

35Porque tej ttzaj el nc'u'je, tzaj cyk'o'ne nwaye; ex tej ttzaj txketle'n wi'je, tzaj 
cyk'o'ne nc'a'ye; stranjer xjal kine, ex tzaj cyk'o'ne nposadiye, 

36tej minti'tok nxbalune, tzaj cyk'o'ne nxbalune; tej yabtok kine, e ule que'yil 
weye; tej prestok kine e ule visitaril weye. 

37Ctzajeltzun cytzak'we'n keju tz'aklxix: Tat, ¿jtoje kile minti' twaya ex xi 
kk'o'ne twaya? ¿Jtoje kile in txketa ex xi kk'o'ne tc'a'ya? 

38¿Jtoje kile stranjer xjala ex xi kk'o'ne tposadiya? ¿Ex jtoje kile minti' t-xbaluna 
ex xi kk'o'ne t-xbaluna? 

39¿Jtoje kile yaba ex ka tocxa tuj pres ex o ule que'yil teya? 

40Entons akine Rey cxel ntzak'wene: Ax toc cxel nma'ne cyeye: Aju cybinchaye 
cye wermaniye tal ch'in, weye o cybinchaye jlu, nchiloye cye. 

41Ax icx cxel nma'ne cye keju ate' tuj nnayaje: Cypa'mil cyibe wi'je akeye tcub 
cysentense, cyxi'ye tuj k'ak' te jumajx, banimaj te tajaw il ex cye t-anjel. 

42Porque tzaj el nc'u'je ex minti' tzaj cyk'o'ne nwaye; tzaj txketle'n wi'je ex 
minti' tzaj cyk'o'ne nc'a'ye, 

43stranjer xjal kine ex minti' tzaj cyk'o'ne nposadiye; minti'tok nxbalune ex 
minti' tzaj cyk'o'ne nxbalune; yabtok kine ex in tene tuj pres ex minti' e ule 
que'yil weye, nchiloye cye. 

44Ctzajeltzun cytzak'we'n: Tat, ¿jtoje kile nne'l tc'u'ja, ex ka in txketa, ex ka 
stranjer xjala, ex ka minti' t-xbaluna, ex ka yaba, ex ka ata tuj pres, ex minti' o 
ko onine teya? Che chilo. 

45Octzun cxel ntzak'we'ne: Ax toc cxel nma'ne cyeye; aju minti' cybinchaye cye 
keju tal ch'in lu, ax icx minti' o cybinchaye weye, nchiloye cye. 

46Che xe'ltzun jlu tuj castiw te jumajx, atzun keju tz'aklxix che xe'l tuj chwinklal 
te jumajx. 

Matey 26 

In che jyon xjal tumel tza'n tten tu'n ttzyet Jesús 

Marcos 14.1-2; Lucas 22.1-2; Juan 11.45-53 

1Tej tbaj tma'n Jesús tcyakilju yol lu, xi tma'n cye t-xnak'tzben: 

2—Bi'n cyu'ne ca'j cub ic'set Xjan K'ij, ex akine sc'o'maj kine tu'n Dios tu'n ntene 
cyuc'il xjal chin xel k'o'ne tuj cyk'ab xjal tu'n njaw k'o'ne twitz crus, chi Jesús 
cye. 

3Bajtzun cychmon cyib ke nejenel cye pal, cyuc'ix ke xnak'tzal ti'j ley, cyuc'ix ke 
cytijil xjal judiy, baj cychmon cyib twitz tja nejenel cye pal, Caifás tbi. 

4Banttzun ti'j cyu'n nok minaben tu'n ttzyet Jesús cyu'n tuj ewaj ex tu'n tcub 
cybyo'n. 

5Pero cyma cyxolx: —Mya tuj nink'ij tu'n ttzyet ku'n, tu'ntzun mi'n cyjaw tilj 
xjal. 



1706 

 

 
Mam del Norte 

© 1993 Sociedades Bíblicas Unidas. 
  

 

 

Jax ko'n perjum tibaj twi Jesús tu'n jun xu'j 
Marcos 14.3-9; Juan 12.1-8 

6Tej tten Jesús tuj Betania tuj tja Simón aju at tx'a'c ti'j nej, aju tx'a'c minti' 
k'anbil ti'j, 

7pon jun xu'j tuc'il Jesús, k'i'n jun tal botey perjum tu'n, puro wi'yilxix; jax tko'n 
xu'j perjum tibaj twi Jesús tej k'ukltok Jesús ti'j mes. 

8Tej cylonte ke t-xnak'tzben jlu, tzaj cyk'oj: —¿Tiku'n nokx gan ma naj perjum 
lu? 

9Porque mawtlo txi c'ayit jlu tu'n tcyaj nim pwak twi' ex tu'n t-xi k'ot cye meba, 
che chi. 

10Tejtzun tel tnic' Jesús ti'j, xi tma'n cye: —¿Tiku'n ma tzaj cyk'oje ti'j xu'j lu? 
Porque ate xu'j lu ma tbincha jun ba'n wi'je. 

11Porque ke meba cucx che tel cyuc'ile, atzun weye mya cucx chin tele cyuc'ile. 

12Porque tej xjax tko'n xu'j perjum wibaje, ma tbincha jlu tu'n tbant ntene tu'n 
ncu'x maku'ne. 

13Ax toc cxel nma'ne cyeye, tuj tcyakil twitz tx'otx', nok ja'x tumel cpacbetel 
tkanil colbil lu, ax icx cxel tx'olba'n aju ma tbincha xu'j lu te nabl te. 

Xi c'ayin Jesús tu'n Judas 
Marcos 14.10-11; Lucas 22.3-6 

14At jun cyxol keju cablaj t-xnak'tzben Jesús, Judas Iscariote tbi, xi' cyuc'il 
nejenel cye pal 

15ex xi tma'n cye: —¿Alcye ctzajel cyk'o'ne weye ka ma txi nk'o'ne Jesús tuj 
cyk'abe? Chi Judas. Tzajtzun k'o'n 30 sak pwak te. 

16Bi'xtzun oc ten Judas jyol tumel tza'n tten tu'n t-xi k'o'n Jesús tuj cyk'ab. 

Wa'n Jesús cyuc'il t-xnak'tzben tuj Xjan K'ij 
Marcos 14.12-25; Lucas 22.7-23; Juan 13.21-30; 1 Corint 11.23-26 

17Tujtzun tnejel k'ij te nink'ij tu'n cywa'n xjal pan minti' t-samel tu'n tjaw mal 
tc'u'j, e pon lak'e' t-xnak'tzben Jesús ttxlaj ex xi cyma'n te: —¿Jatum taja tu'n 
tbaj kbincha'ne wabj tu'n twa'na tuj Xjan K'ij? 

18Xitzun tma'n Jesús cye: —Cyxi'ye tuc'il jun xjal tuj tnam ex cymanxe te: Chi 
xnak'tzal cyja': Ch'ix tpon or weye; tuj tjaya cbel wic'sa'ne Xjan K'ij cyuc'il 
nxnak'tzbene, che chicuye te. 

19Cybincha xnak'tzben ic tza'n o tma Jesús cye, baj cybincha'n wabj tu'n tic'set 
Xjan K'ij. 

20Tejtzun koc yupj, cub ke' Jesús ti'j mes cyuc'ix cablaj t-xnak'tzben. 

21Matok in che wa'n, tma Jesús: —Ax toc cxel nma'ne cyeye, ax jun cyeye cxel 
k'onte weye tuj cyk'ab xjal. 

22Tzajtzun nimxix cybis ke t-xnak'tzben, ex teyle junjun oc ten kanil te Jesús 
cyja': —¿Kape a kine Tat? Che chi. 

23Xi ttzak'we'n Jesús: —Aju cbelex tmu'n twa junx wuc'ile tuj lak, atzunju cxel 
k'onte weye tuj cyk'ab xjal. 

24Ax toc chin xel k'o'ne tuj cyk'ab xjal ic tza'nx in tma'n tuj Tu'jil wi'je, akine 
sc'o'maj kine tu'n Dios tu'n ntene cyuc'il xjal; pero bec'bil twitz ju xjal aju cxel 
k'onte weye tuj cyk'ab xjal. Mas ba'n miwt o itz'j ju xjal lu, chi Jesús. 

25Xitzun ttzak'we'n Judas, aju attok t-xi'yil k'onte Jesús tuj cyk'ab xjal: —¿Kape 
akine Xnak'tzal? Xi tma'n Jesús te: —Atzuna. 

26Matok in che wa'n, tzaj ttzyu'n Jesús pan, xi tk'o'n chjonte te Dios ex cub 
tpiẍc'u'n, xi tk'o'n cye t-xnak'tzben, ex xi tma'n: —Cytzyunxe ex cywa'nxe; 
atzun nximlale jlu. 

27Ex tzaj ttzyu'n ju vas, xi tk'o'n chjonte te Dios, xi tk'o'n cye, ex xi tma'n: —
Cyc'anxe jlu cycyakile, 

28porque atzun nchc'ele jlu te cyuwsabl te ac'aj yol, aju ma cyaj bant ti'j tu'n 
Dios cyuc'ile; atzun nchc'ele c'elel chitj tu'n cylaj nimcu xjal, tu'n tnajset cyil. 

29Cxel nma'ne cyeye, texju ja'lo mlay txi nc'a'ntle ta'l twitz uva, maxitzun cxel 
nc'a'ne juntl maj junx cyuc'ile tuj tk'ijlalil oc tul tcawbil Nmane, chi Jesús cye. 

Chin bel tewana ox maj chi Jesús te Pedro 
Marcos 14.26-31; Lucas 22.31-34; Juan 13.36-38 

30Tbajlenxitzun cybitzan jun bitz, e je'x twi witz Olivos tbi. 

31Xitzun tma'n Jesús cye: —Cycyakile c'elel cypa'n cyibe wi'je te konic'an ja'lo, 
porque in tma'n tuj Tu'jil: Cbel nbyo'ne pastor, ex che elel sputj ke t-ẍne'l. 

32Octzun njatz ank'ine, nej chin xe'le cywitze tuj Galiley, chi Jesús cye. 

33Xi ttzak'we'n Pedro: —Masque cycyakil c'elel cypa'n cyib ti'ja, pero weye 
mlayx tz'el npa'n wibe ti'ja, chi Pedro. 

34Xi tma'n Jesús te: —Ax toc cxel nma'ne teya, te konic'an ja'lo na'nxtok ttzaj 
ok' tzec', ox maj cbel tewana cywitz xjal ka minti' ojtzki'n kine tu'na, chi Jesús 
te. 

35Xi tma'n Pedro: —Ma bant-x ka ma chin cyime tuc'ila, pero mlay cub wewane. 
Ax icx cyma cycyakil xnak'tzben. 

In na'n Jesús Dios tuj Getsemaní 
Marcos 14.32-42; Lucas 22.39-46 

36Pontzun Jesús cyuc'ix ke t-xnak'tzben tuj jun lugar Getsemaní tbi ex xi tma'n 
cye t-xnak'tzben: —Che kecuye tzalu, atzun weye ma chinxe na'l Dios ma chixin. 

37Xi tuc'in Jesús Pedro tuc'il, cyuc'ix keju cabe tcy'ajal Zebedey. Tzajtzun nim 
tbis ex tzaj ta'w tuj tanmi. 

38Xitzun tma'n Jesús cye: —Nimxix in bisun wanmiye, ch'ix ncyime tu'n bis. Che 
tencje tzalu ex che xk'ukine wuc'ile. 

39Ex xi lak'e' ch'intl, cub mutze', oc ten na'l Dios ex tma: —Nman, ka at tumel, 
cuchiwt tu'n mi'n tic'x jlu wu'ne; pero mya tu'n tbant aju weye wajbil, nok o'cx 
tu'n tbant aju teya tajbil, chi Jesús. 

40Ultzun cyuc'il t-xnak'tzben, e cnet tu'n in che tan; xitzun tma'n te Pedro: —
¿Maj minti' ma cyipaye tu'n cyxk'ukine jun or wuc'ile? 

41Che xk'ukine ex che na'ne Dios tu'n mi'n cyoque tuj joybil cyi'je; ax toc taj 
cyanmiye tu'n cyxk'ukine, atzun cyximlale minti' tipun. 

42Xi lak'e' juntl maj Jesús, oc ten na'l Dios tcabmaji'n ex tma: —Nman, ka minti' 
tumel tu'n mi'n tic'x jlu wu'ne, bant-xwit aju tajbila, chi Jesús. 

43Ul juntl maj cyuc'il t-xnak'tzben, ex e cnet tu'n in che tan, porque attok nim 
watl tuj cywitz. 

44E cyajtzun tk'o'n, xi lak'e' juntl maj, oc ten na'l Dios toxmaji'n, ex ax yol xi 
tma'n. 

45Ultzun cyuc'il t-xnak'tzben ex xi tma'n cye: —Che tanxtzune ja'lo ex che 
ojlane. Lu ma pon or tu'n nxi k'o'ne tuj cyk'ab xjal aj il, akine sc'o'maj kine tu'n 
Dios tu'n ntene cyuc'il xjal. 

46Che we'ctze, ko'ke; cyque'yinxe, ma tzul lak'e' aju cxel k'onte weye tuj cyk'ab 
xjal, chi Jesús cye. 

Tej t-xi k'i'n Jesús pres 
Marcos 14.43-50; Lucas 22.47-53; Juan 18.2-11 

47Matok in yolin Jesús, pon Judas, jun cyxol keju cablaj xnak'tzben, ex tuc'ix nim 
xjal tuc'il k'i'n spad cyu'n tuc'ix tze', e tzaj sama'n cyu'n nejenel cye pal ex cyu'n 
cytijil xjal judiy. 

48Otok txi tma'n Judas cye tza'n tten tu'n t-xi tk'o'n tuj cyk'ab. —Aju c'elel 
ntz'ubane twitz, atzunju, cytzyuntztzune, chi Judas xi tma'n cye. 

49Pon lak'e' naj Judas ttxlaj Jesús ex tma: —Je'c, Xnak'tzal. Ex el ttz'uban twitz. 

50Xitzun tma'n Jesús te: —Aya wuc'il, ¿alcye t-sanjelala? E pontzun lak'e' ke xjal, 
tzyettzun Jesús cyu'n ex xi cyi'n pres. 

51Pero at jun cye keju ate'tok tuc'il Jesús jatz ti'n t-spad, oc ttx'emin jun tmajen 
nejenel cye pal ex bi'x el t-ẍcyin tu'n. 

52Xitzun tma'n Jesús te: —K'o'n cu'xa t-spadiya tuj tjayil. Porque cycyakil keju 
k'i'n spad cyu'n, ax tu'n spad che najel. 

53¿Minti'pe bi'n tu'na ka jacu txi nkanine te Nmane tu'n ttzaj t-sama'n naj mas 
te cablaj c'loj anjel? 

54Pero nokwit ma txi nkanine, ¿tza'ntzun tten tu'n tjapun aju yol tz'iban tuj 
Tu'jil in tma'n ka il ti'j tu'n ttzaj tcyakil jlu wi'je? 

55Entons xi tma'n Jesús cye xjal: —¿Maj ma che tzaje wi'je ic tza'n ti'j jun elek', 
k'i'n spad cyu'ne tuc'ix tze' tu'n ntzyete cyu'ne? Tcyakil k'ij in cub ke'ye cyuc'ile 
tuj tja Dios, xi nk'o'ne xnak'tzbil, ex minti' in tzaj cytzyu'ne. 

56Pero tcyakil jlu ma bant tu'ntzun tjapun aju tz'iban tuj cyu'jil t-sanjel Dios, chi 
Jesús cye. Cyajtzun k'o'n Jesús cyu'n cycyakil xnak'tzben, ex e je'l ok. 

Pon k'i'n Jesús cywitz Aj Sanjelal 
Marcos 14.53-65; Lucas 22.54-55,63-71; Juan 18.12-14,19-24 

57Akeju e tzaj tzyunte Jesús, xi k'i'n Jesús cyu'n twitz ju nejenel cye pal, Caifás 
tbi, atzun cychmon cyib ke xnak'tzal ti'j ley cyuc'ix ke cytijil xjal. 

58Atzunte Pedro lepchix t-xi' najchak, pon ttxa'n tpe'n nejenel cye pal; ocxtzun 
Pedro ex cub ke' cyuc'il ke polisiy, tu'n tque'yinte ti cbajel. 

59Atzun cye nejenel cye pal cyuc'ix ke cytijil xjal cyuc'ix cycyakil Aj Sanjelal cye 
xjal Judiy in che jyon ti'j testiw tu'n cynic'an yol ti'j Jesús, tu'ntzun tcub t-
sentens Jesús tu'n tcyim. 

60Pero minti' cnet jun til cyu'n, masque nimcu testiw e pon nic'al yol ti'j. Pero 
te mancbilxi pon cabe testiw nic'al yol 

61ex cyma: —O tma xjal lu: Jacu bant tu'n tcub xitj tja Dios wu'ne, ex tu'n tjaw 
nbincha'ne juntl maj tuj ox k'ij, chi ju xjal lu, che chi. 

62Jawtzun we' aju nejenel cye pal ex xi tma'n te Jesús: —¿Maj minti' jun yol in 
tzaj ttzak'we'na? ¿Chi toc tu'na ti'j ju in cyma'n xjal lu ti'ja? 

63Atzunte Jesús minti' o k'ajt. Xitzun tma'n nejenel cye pal te: —Cxel 
ncyuwsa'ne teya twitz Dios itz', k'mantza keye ka aya ju Crist Tc'wa'l Dios, aju 
at toclen tu'n Dios. 

64Xi tma'n Jesús te: —Akine ic tza'n ma tmaya; ax icx cxel nma'ne cyeye, tzul k'ij 
oc cyila'ye k'ukl kine tuj bank'abaj ttxlaj Dios nim tipumal, ex oc cyila'ye oc 
ntzaje tuj muj twitz cya'j, akine sc'o'maj kine tu'n Dios tu'n ntene cyuc'il xjal. 

65Atzunte nejenel cye pal el t-sbit'un t-xbalun ti'j ex tma: —Ma yolin te jlu mya 
ba'n ti'j Dios. ¿Ti til mastl testiw ke? Lu ma cybiye ja'lo ma xmayin ti'j Dios. 

66¿Chi toc cyu'ne? Atzun cye xi cytzak'we'n: —At til, ba'n tu'n tcyim. 

67Octzun cytzuban tuj twitz Jesús, oc cybaju'n tu'n cyk'ab, ex junjuntl e oc ten 
tz'ajal twitz, 

68in cyma'n: —Aya Crist at toclena tu'n Dios, k'mantza keye alcye ma tz'oc bajun 
teya, che chi. 

Cub tewan Pedro ka minti' ojtzki'ntok Jesús tu'n 
Marcos 14.66-72; Lucas 22.56-62; Juan 18.15-18,25-27 

69Atzunte Pedro k'ukltok ttxa'n pe'n; ex pon lak'e' jun criad ttxlaj ex xi tma'n te: 
—Ax icx teya o tena tuc'il Jesús aju aj Galiley. 

70Atzunte Pedro cub tewan cywitz cycyakil ex tma: —Minti' bi'n wu'ne aju in 
tma'na. 

71Etztzun Pedro ttzi ja, o ilwaj tu'n juntl criad ex xi tma'n criad cye xjal axtok 
ate': —Ax icx te jlu o ten tuc'il Jesús aj Nazaret, chi criad. 

72Pero cub tewan Pedro juntl maj, xi tma'n tzkan Dios. —Minti' ntzki'ne twitz 
xjal lu, chi Pedro. 

73Te matokx e pon lak'e' ke xjal axtok ate' ex xi cyma'n te Pedro: —Ax toc icx 
teya ajuna cyuc'il, porque ti'j tyola junxitl tbinx nne'l knic'e ti'ja. 

74Xitzun tma'n Pedro: —Tzkan Dios ax toc nyole, ba'n tu'n ttzaj jun ncastiwoye 
tu'n Dios ka mya ax toc nyole. Minti' ntzki'ne xjal lu, chi Pedro. Ex jurat naj tzaj 
ok' tzec'. 

75Ultzun ti'j tc'u'j Pedro aju yol otok tma Jesús te: Na'nxtok ttzaj ok' tzec' cbel 
tewana ox maj cywitz xjal ka minti' ojtzki'n kine tu'na, chi Jesús. Etztzun Pedro 
ti'jtzi, ex jaw ok'xix wen tu'n tbis. 

Matey 27 

Xi k'o'n Jesús tuj tk'ab Pilat 

Marcos 15.1; Lucas 23.1-2; Juan 18.28-32 

1Tejtzun kskix, cycyakil nejenel cye pal cyuc'ix cytijil xjal judiy e yolin ti'j cyxolx 
tza'n tten tu'n tcyim Jesús cyu'n. 

2Baj cyc'alo'n, xi cyi'n ex pon cyi'n twitz Ponsio Pilat aju gobernador. 

Cub tbyon tib Judas 

3Ate Judas xi k'onte Jesús tuj cyk'ab xjal, tejtzun tlonte otok cub t-sentens Jesús 
tu'n tcyim, tzaj ta'w tuj tanmi, aj tk'o'n aju 30 sak pwak cye nejenel cye pal ex 
cye cytijil xjal ex tma: 

4—Ma chin binchane il, ma txi nk'o'ne tuj cyk'abe jun xjal minti' til, chi Judas. 
Atzun cye cyma: —Minti' ke kaj ti'j, malomte tib. 

5Cyajtzun t-xo'n Judas aju sak pwak tuj tja Dios, etztzun, xi'tzun, jaw tyobin tib 
ex oc tc'alo'n tkul tu'n tcyim. 

6Atzun cye nejenel cye pal jaw cyi'n aju sak pwak ex cyma: —Mya k'o'n tu'n ley 
tu'n tcu'x kk'o'n tuj c'ubl te oyaj, porque aju pwak lu chojbil twi' jun xjal tu'n 
tcyim, che chi. 

7Tejtzun cybaj yolin ti'j, ajbentzun pwak cyu'n tu'n tlak'et jun piẍ tx'otx' toc tbi 
tx'otx' te binchbil ẍok', atzun tu'n cycu'x makut ke betin xjal tuj tx'otx' lu. 

8Cyja'tzun oc k'o'n tbi tx'otx': Tx'otx' twi' tchc'el jun xjal, ex ax tbi toc ja'lo. 

9Cyja'tzun japun aju k'ma'maj tu'n Jeremías aju t-sanjel Dios. Chi Jeremías: 
Xitzun cyi'n aju 30 sak pwak, atzun twi' jun xjalju cyaj bant ti'j cyu'n aj Israel. 

10Xi cyk'o'n pwak lu twi tx'otx' te binchal ẍok', ic tza'nx tzaj tma'n Kman weye. 

Oc Jesús tuj xjel twitz Pilat 
Marcos 15.2-5; Lucas 23.3-5; Juan 18.33-38 

11Atzunte Jesús wa'ltok twitz gobernador; xitzun tkanin gobernador te: —
¿Apeya ju Rey cye xjal judiy? Chi gobernador. —Akine ic tza'n ma tmaya, chi 
Jesús xi tma'n te. 

12Tejtzun cyoc ten ke nejenel cye pal cyuc'ix ke cytijil xjal tx'olbalte til, minti' 
jun yol tma Jesús. 

13Xitzun tma'n Pilat te: —¿Minti'pe in tbi'na nimcu in k'manjtz ti'ja cyu'n? 

14Pero te Jesús mi jun yol xi ttzak'we'n; tu'ntzunju nim o labin gobernador ti'j. 

Cub t-sentens Jesús tu'n tcyim 
Marcos 15.6-20; Lucas 23.13-25; Juan 18.38—19.16 

15Cycyakil abk'i in bant tu'n gobernador tu'n tetz ttzokpi'n jun pres tuj nink'ij, 
nok alcye cyajbil tnam xjal tu'n tetz tzokpi'n. 

16Attok jun xinak tocx tuj pres, Barrabás tbi, bi'maj cyu'n cycyakil xjal. 

17Tej tbaj cychmon cyib ke xjal, xi tma'n Pilat cye: —¿Alcye cyajbile tu'n tex 
ntzokpi'ne? ¿Cyajpeye tu'n tex ntzokpi'ne Barrabás ex ka a Jesús aju Crist tbi? 
Chi Pilat. 

18Porque bi'ntok tu'n Pilat, pon k'i'n Jesús cyu'n nok tu'nju at tlo'ch cyc'u'j ti'j. 

19Cubtzun ke' Pilat tuj k'ukbil tu'n tcawin, tzaj sama'n jun xjal tu'n t-xu'jil 
k'malte te cyja': Mi'n tz'oc tk'on tiba ti'j ju xjal tz'aklxix lu, porque tuj nwitzic'e 
konic'an may' nim ma tzic'x wu'ne tu'n tlaj, chi t-xu'jila, chi xjal. 

20Atzun ke nejenel cye pal cyuc'ix ke cytijil xjal cub ti'j cynabl xjal cyu'n tu'n t-
xi cykanin tu'n tetz tzokpi'n Barrabás, atzunte Jesús tu'n tcyim. 

21Xitzun tkanin juntl maj gobernador: —¿Alcye jun cyajbile tu'n tex ntzokpi'ne? 
Atzun cye xjal cyma: —Ate Barrabás tu'n tetz ttzokpi'na. 

22Xitzun tma'n Pilat cye: —¿Titzun oc nbincha'ye ti'j Jesús aju Crist tbi? 
Cymatzun cycyakil xjal: —E tjaw twitz crus. 

23Atzunte Pilat xi tma'n cye: —¿Alcyetzun jun mya ba'n ma tbincha? Pero cye 
xjal mas e jaw sch'in: —E tjaw twitz crus, che chi. 

24Tejtzun tlonte Pilat minti' tu'n tbant ti'j, nok mas in che jaw tilj xjal, tzaj ti'n 
Pilat ch'in a', el ttx'jo'n tk'ab cywitz cycyakil xjal ex tma: —Minti' wile ti'j ju xjal 
tz'aklxix lu ka ma cyim. Cyque'yinxe ti c'oquel, chi Pilat. 

25Xi cytzak'we'n cycyakil xjal: —Akeko' at kile cyuc'ix kc'wa'le ka ma cyim xjal 
lu. 

26Etztzun tzokpi'n Barrabás tu'n Pilat; atzunte Jesús baj asyalin ex xi k'o'n tu'n 
Pilat tuj cyk'ab soldad tu'n tjaw cyk'o'n twitz crus. 

27Xitzun k'i'n Jesús cyu'n t-soldad gobernador, ocx cyi'n tuj cwartel, baj 
cytxolban cyib cycyakil soldad ti'j. 

28El cyi'n t-xbalun Jesús, oc cyk'o'n jun cyak xbalun ti'j, 

29ex baj cybincha'n jun coron ch'i'x, jax cyk'o'n tuj twi', ex xi cyk'o'n jun ajlaj tuj 
tbank'ab. E cubtzun ẍmeje' twitz ex e xmayin ti'j: —In xi kk'olbene aya Rey cye 
xjal judiy, cucxwit tel tk'ija, che chi. 

30Oc cytzuban tuj twitz, el cyi'n ju ajlaj te ex oc cybju'n ti'j twi'. 

31Tejtzun cybaj xmayin ti'j, el cyi'n ju cyak xbalun ti'j, oc cyk'o'n axju t-xbalun, 
ex xi cyi'n tu'n tjaw cyk'o'n twitz crus. 

Jaw k'o'n Jesús twitz crus 
Marcos 15.21-32; Lucas 23.26-43; Juan 19.17-27 

32Tejtzun cyetz, oc noj jun xjal cywitz, Simón tbi ex aj Sirene, oc cyjwersin tu'n 
t-xi tikan tcrus Jesús. 

33E pontzun tuj jun lugar Gólgota tbi; aju yol Gólgota atzun in tma'n: Jun lugar 
Tbakil Wibaj. 

34Tej cypon tuj lugar lu, xi cyk'o'n tc'a vinagre smo'n tuc'il ta'l c'ul puro c'a; pero 
tej t-xi tnic'be'n Jesús, minti' xi tc'an. 

35Tej tjaw k'o'n Jesús twitz crus, baj cysipan soldad ke t-xbalun cyxolx, ex e oc 
ten k'il swert cyi'j, alcye tu'n t-xi ti'n junjun. [Bant jlu cyu'n, tu'ntzun tjapun aju 



1713 

 

 
Mam del Norte 

© 1993 Sociedades Bíblicas Unidas. 
  

 

 

k'ma'maj tu'n t-sanjel Dios chi cyja': Jaw cyi'n swert ti'j nxbalune ex baj cysipan 
cyxolx, chi t-sanjel Dios.] 

36E cubtzun ke' in che xk'ukin ti'j Jesús. 

37Cub cytz'iban alcye til, jax cyk'o'n twitz crus tibaj twi', in tma'n cyja': Atzun 
Jesús jlu, aju Rey cye xjal judiy. 

38Ax icx jaw cyk'o'n cabe elek' twitz crus junx tuc'il Jesús, jun tuj tbank'ab ex 
jun tuj tnayaj. 

39Atzun cye xjal in che ic' twitz crus in che xmayin ti'j Jesús, in xi cyyucun cywi', 

40ex in cyma'n: —Aya in tma'na tu'n tcub t-xituna tja Dios ex tuj ox k'ij tu'n tjaw 
tbincha'na juntl maj, clom tiba tu'nx tiba. Ka Tc'wa'l Diosa, tcu'tza twitz crus, 
che chi xjal. 

41Ax icx ke nejenel cye pal, cyuc'ix ke xnak'tzal ti'j ley, cyuc'ix ke parisey ex 
cyuc'ix ke cytijil xjal, in che xmayin ti'j ex in cyma'n: 

42—Ke mastl xjal e clet tu'n, atzun te minti' in bant tclonte tib; ka rey jlu cye aj 
Israel, ba'n tu'n tcu'tz twitz crus ja'lo tu'ntzun kocslan ti'j. 

43O ke' tc'u'j ti'j Dios; e tclet tu'n Dios ja'lo ka axix toc taj Dios ti'j; porque o tma 
ka Tc'wa'l Dioste, che chi xjal. 

44Ax icx ke elek' e oc ten ilil ti'j, akeju e jaw k'o'n twitz crus junx tuc'il. 

Tej tcyim Jesús 
Marcos 15.33-41; Lucas 23.44-49; Juan 19.28-30 

45Cub kloljxix tcyakil twitz tx'otx', xe't-x te chilcuk'ij, maxitzun el spic'e' te las 
tres te kale. 

46Ch'ixtok tpon las tres te kale, jaw tk'ajk'ajel twi Jesús cyuwxix ex tma: —Elí, 
Elí, ¿lama sabactani? Atzun in tma'n ju yol lu: Nman Dios, Nman Dios, ¿tiku'n 
ma chin cyaj tcolina? Chi Jesús. 

47Tej cybinte junjun xjal ax ate'tok, cyma cyxolx: —Ate jlu in txocon ti'j Elías, 
che chi. 

48Jurat naj xi kelan jun cye, tzaj ti'n jun esponja ex cu'x tmu'n tuj vinagre, ex oc 
tk'o'n twi' jun ajlaj, jax tk'o'n tu'n tel ttz'uban Jesús. 

49Atzun cye txkantl cyma: —E tten nej; ko que'yin ti'j ka tzul Elías clol te. 

50Atzunte Jesús jaw tk'ajk'ajel twi' juntl maj cyuwxix, jawtzun baj t-xew. 

51Atzunju xbalun te makbil tcub tuj tmij tja Dios cub sbit'j, cabe piẍ ela, tzaj sbit'j 
twi', cubil t-xe'. Tzaj lu'lun tx'otx' ex ke nmak abj e je'x pax; 

52ex ke pantyón e jaket; ex nimcu cyximlal ocslal otok che cyim e jaw ank'in, 

53e je'tz tuj pantyón, e ul tuj Jerusalén aju tnam xjan, ex cub cyyec'un cyib cywitz 
nimcu xjal tjatzlenxi ank'in Jesús. 

54Aju capitán cyuc'ix keju ate' tuc'il in che xk'ukin ti'j Jesús, tej cylonte 
cyaknajnab ex tcyakilju o baj, tzaj nim cyxobil, ex cyma: —Axix toc Tc'wa'l Dios 
te jlu, che chi. 

55Nimcu xu'j axtok ate' in che que'yin najchak, otok che tzaj lpe' ke xu'j lu ti'j 
Jesús tej ttzaj tuj Galiley, ex otok che ajben te. 

56Cyxol keju xu'j lu attok Mariy aj Magdala, tuc'ix Mariy cytxu' Jacobo ex José, 
ex tuc'ix cytxu' tcy'ajal Zebedey. 

Tej tcu'x maku'n Jesús 
Marcos 15.42-47; Lucas 23.50-56; Juan 19.38-42 

57Tejtzun tkokax, ul jun xinak k'inun, José tbi ex aj Arimatey, otok tz'oc te t-
xnak'tzben Jesús. 

58Xi' José tuc'il Pilat, xi tkanin t-ximlal Jesús. Xi tk'o'n Pilat orden tu'n t-xi k'o'n 
t-ximlal Jesús te. 

59Xitzun ti'n José t-ximlal Jesús, ocx tbalk'i'n tuj jun sak xbalun, 

60ocx tk'o'n tuj jun pantyón ac'aj, texte José tpantyón, otok tz'ocx tlacu'n tuj pic; 
tzaj ttolin jun abj ma tij, oc tk'o'n ttzi pantyón ex ajtzun. 

61Axtoktzun ate' Mariy aj Magdala, tuc'ix juntl Mariy, k'ukl ke twitz pantyón. 

In che xk'ukin soldad ttzi pantyón jatum ocx k'o'n Jesús 

62Tuj juntl k'ij baj cychmon cyib ke nejenel cye pal twitz Pilat cyuc'ix ke parisey, 
ewtok tbantlen cyten xjal tu'n tic'set ju k'ij te ojlabl. 

63Xi cyma'n te Pilat: —Tat, ma tzul ti'j kc'u'je at jun yol o tma aju sbul lu tej 
itz'xtok: Oc tel ox k'ij chin jawil ank'ine, chi xjal lu. 

64Cyja'tzun k'onxa orden tu'n tcyuwset ju pantyón tuj ox k'ij, mya yajcu che ul 
ke t-xnak'tzben te konic'an, ex c'eletz cyelk'a'n t-ximlal, ex cxel cyma'n cye xjal: 
Ma jaw ank'in cyxol cyimni, che chilo. Entons mas che bajel sbu'n xjal ja'lo 
twitzju nej, che chi. 

65Xitzun tma'n Pilat cye: —Lu jun c'loj soldad lu tu'n cyxi' cyuc'ile; cyxi'ye, ex 
cycyuwsan oque ttzi pantyón ic tza'nx ba'n cyu'ne. 

66E je'xtzun, baj cycyuwsa'n ttzi pantyón, oc cyk'o'n jun sey ti'j abj, ex e cyaj 
cyk'o'n ke soldad te xk'ukil. 

Matey 28 

Jatz ank'in Jesús cyxol cyimni 

Marcos 16.1-8; Lucas 24.1-12; Juan 20.1-10 

1Tbajlenxitzun ju k'ij te ojlabl, ch'ixtok kskix tuj tnejel k'ij te seman, e ul Mariy 
aj Magdala tuc'ix juntl Mariy que'yilte pantyón. 

2Ex tzaj jun cyaknajnab nimxix; porque cu'tz jun t-anjel Kman tuj cya'j; tej tcubil 
el ti'n ju abj ttzi pantyón ex cub ke' tibaj. 

3Ic que'yin twitz ic tza'n tkan k'ancyok, atzunju t-xbalun sak que'yin ic tza'n ttxa 
che'w. 

4Atzun ke soldad in che xk'ukin e jaw lu'lun tu'n tchi anjel, mer ic tza'n cyimni 
e oc. 

5Atzunte anjel xi tma'n cye xu'j: —Mi'n che xobe, porque ba'n wu'ne in che 
jyone ti'j Jesús aju jaw k'o'n twitz crus. 

6Mi a'l tzalu, ma jaw ank'in ic tza'n o tma. Cytzaje, cyque'yinxe jatum cub k'o'n 
t-ximlal. 

7Cyxi' naje, cymanxe cye t-xnak'tzben cyja': Ma jatz ank'in cyxol cyimni, ex lu 
cxel nej cywitze tu'n cypone tuj Galiley; atzun c'oquel cyque'yine, che chicuye 
cye t-xnak'tzben. Lu ma txi nma'ne cyeye, chi anjel cye xu'j. 

8Atzun cye xu'j e ajtz ttzi pantyón in che xob ex nim in che tzalaj; e je'x naj k'ol 
tkanil cye t-xnak'tzben Jesús, in che ojkelan wen. 

9Ex matok cyja' cyxi', lu Jesús oc noj cywitz, e je'x tk'olbe'n. Atzun cye xu'j e pon 
lak'e' ttxlaj, tzaj cychle'n tkan, ex e c'ulun twitz. 

10Xitzun tma'n Jesús cye: —Mi'n che xobe; cyxi'ye, cyk'onxe tkanil cye 
wermaniye tu'n cyxi' tuj Galiley, ex atzun chin oquel que'yine cyu'n. 

Aju xi cytx'olba'n ke soldad 

11Matok cyja' cyxi' ke xu'j, at junjun cye xk'ukil e je'x tuj tnam ex xi cyk'o'n tkanil 
cye nejenel cye pal ti'j tcyakilju otok baj. 

12Bajtzun cychmon cyib ke nejenel cye pal cyuc'ix ke cytijil xjal, e yolin ti'j 
cyxolx, xi cyk'o'n nim pwak cye soldad, 

13ex xi cyma'n cye: —Cymanxe cye xjal: E ul ke t-xnak'tzben te konic'an ex etz 
cyelk'a'n t-ximlal matok in ko tane, che chicuye. 

14Katzun ma tbi gobernador jlu, cbantel ti'j ku'ne tuc'il tu'ntzun cycolpaje, che 
chi ke nejenel cye pal. 

15Xitzun cyi'n soldad pwak ex cybincha ic tza'nx tzaj k'ma'n cye. Aju yol lu ma 
tz'el tkanil cyxol xjal judiy, ex ax yol in cyma'n ja'lo. 

Aju cyak'un apostl cyaj tk'o'n Jesús 
Marcos 16.14-18; Lucas 24.36-49; Juan 20.19-23 

16Atzun cye junlaj xnak'tzben e pon tuj Galiley twi witz jatum otok txi tma'n 
Jesús cye. 

17Tejtzun tilwaj Jesús cyu'n, e c'ulun twitz; pero at junjun jawje' cyc'u'j. 

18Pontzun lak'e' Jesús cytxlaj ex tma: —Ma tzaj k'o'n woclene ti'j tcyakilju at tuj 
cya'j ex twitz tx'otx'. 

19Cyja'tzun cyxi'ye, cymanxe cye xjal tu'n cyoc te nxnak'tzbene cyuj cycyakil 
nasyon, ex tu'n cybyan cyu'ne tuj tbi Dios Mambaj, ex tuj nbiye akine C'wa'lbaj, 
ex tuj tbi Xewbaj Xjan; 

20cyk'onxe xnak'tzbil cye tu'n tjapun cyu'n tcyakilju ma txi nma'ne cyeye. Ex lu 
kine chin tele cyuc'ile tcyakil k'ij acutzun in japun baj mancbil tk'ijlalil. Icxwitju. 

Marcos 

Marcos 1 

Aju tpacbabl Juan, aju in che byan xjal tu'n tuj a' 

Matey 3.1-12; Lucas 3.1-9,15-17; Juan 1.19-28 

1Atzun jlu t-xe'tlen tkanil ba'n in yolin ti'j Jesucrist, aju Tc'wa'l Dios. 

2Ic tza'n tz'iban tuj tu'jil Isaías aju t-sanjel Dios, in tma'n: Lu cxel nsama'ne 
nsanjele tu'n tcub nej twitza binchalte tbeya. 

3In jaw tk'ajk'ajel twi' jun xjal tuj lugar minti' cynajbil xjal tuj, in tma'n: 
Cybinchame tbe Kman; cybinchame jun tbe jikun ti'j, chi Isaías. 

4Cyja'tzun ul Juan ex e byan xjal tu'n tuj a' tuj lugar minti' cynajbil xjal tuj, ex in 
pacban ti'j tu'n tajtz ti'j cyanmi xjal ex tu'n cybyan tuj a', tu'ntzun tnajset cyil. 

5E tzajtzun cycyakil xjal tuj tx'otx' Judey, cyuc'ix cycyakil xjal tuj tnam Jerusalén, 
e pon tuc'il Juan; tej tjatz cypa'n cyil cycyakiltzun e byan tu'n Juan tuj nima 
Jordán. 

6In bettok Juan toc t-xbalun ttzmal chej camey, ex tz'u'm c'albil tc'u'j toc, ex 
ẍplon twa in xi' tuc'ix ta'l cab tuj tze'. 

7Ex in pacban Juan cye xjal in tma'n cyja': —At jun xjal tzul wi'jxiye mas at 
tipumal nwitze, ex minti' woclene tu'n ncub muc'e'ye pjulte tak'al t-xajab. 

8Ax toc, weye ma che byane wu'ne tuj a'; atzunju tzul wi'jxiye, che byale tu'n tuj 
junxitl tumel oc cyc'monteye Xewbaj Xjan. 

Tej tbyan Jesús tuj a' 
Matey 3.13-17; Lucas 3.21-22 

9Cucxtok cybyan xjal tu'n Juan, etz Jesús tuj tnam Nazaret tuj tx'otx' Galiley, ex 
o byan Jesús tu'n Juan tuj nima Jordán. 

10Tejtzun tjatz Jesús tuj a', o til jaket ttzi cya'j, ex o til cubil Xewbaj Xjan tibaj, ic 
que'yin ic tza'n paloma. 

11Ex tzaj jun tk'ajk'ajel wibaj tuj cya'j in tma'n: —Aya Nc'wa'le, c'ujla'nxixa 
wu'ne; in chin tzalaje ti'ja. 

Tej toc Jesús tuj joybil ti'j 
Matey 4.1-11; Lucas 4.1-13 

12Ex jurat naj xi k'i'n Jesús tu'n Xewbaj Xjan, pon k'i'n tuj jun lugar minti' 
cynajbil xjal tuj. 

13Ex axtzun o cyaj ten 40 k'ij tuj lugar minti' cynajbil xjal tuj, o ten cyxol jil; ex 
oc tuj joybil ti'j tu'n Satanás, ex e ul ke anjel tuc'il tu'n cyajben te. 

Tej ttzyet tak'un Jesús tuj Galiley 

Matey 4.12-17; Lucas 4.14-15 

14Otok tz'ocx k'o'n Juan tuj pres tej tpon Jesús tuj Galiley in pacban ti'j tkanil 
ba'n ti'j tcawbil Dios. 

15Chi Jesús: —Ma japun tk'ijlalil ex ma tzul lak'e' tk'ijlalil tu'n tcawin Dios; tajtz 
ti'j cyanmiye ex cyocslame tkanil colbil. 

Cyaje xjal tzyul cyiẍ e txconjtz tu'n Jesús 
Matey 4.18-22; Lucas 5.1-11 

16In bettok Jesús ttzi laguna tuj Galiley, o til Jesús Simón tuc'ix Andrés aju titz'in 
Simón, in cu'x cyk'o'n xyub tuj a' te tzuybil cyiẍ, porque tzyul cyiẍ ke. 

17Xitzun tma'n Jesús cye: —Che lpe'tze wi'je, che oqueltzun nk'o'ne te tzyul xjal 
ic tza'n in che tzyet cyiẍ cyu'ne. 

18Jurattzun cyaj cyk'o'n cyxuyb, e oc lpe' ti'j Jesús. 

19Ic'tzun Jesús, xi lak'e' ch'intl, ex o til Jesús Jacobo aju tcy'ajal Zebedey, tuc'ix 
Juan aju terman Jacobo, ate'tok tuj barc in che xbukin cyxuyb. 

20Jurattzun e tzaj ttxco'n Jesús; cyajtzun cyk'o'n cyman tuj barc, aju Zebedey tbi, 
cyuc'ix ke majen, e octzun lpe' ti'j Jesús. 

Jun xinak attok ju'ẍ mya ba'n tuj tanmi 
Lucas 4.31-37 

21E pontzun tuj tnam Capernaum; ocx Jesús tuj ja te c'ulbil tuj k'ij te ojlabl, ex xi 
tk'o'n xnak'tzbil cye xjal. 

22Ex e labin xjal ti'j ju t-xnak'tzbil; porque at toclen tu'n t-xi tk'o'n xnak'tzbil, ex 
mya ic tten t-xnak'tzbil ic tza'n cye xnak'tzal ti'j ley. 

23Pero at jun xjal tocx tuj ja te c'ulbil at ju'ẍ tuj tanmi, jaw sch'in, 

24ex tma cyja': —¿Ti toclena ki'je, Jesús aj Nazaret? ¿Maj ma tzula tu'n knaje 
tu'na? Ba'n wu'ne alcyeya, aya xjan Tc'wa'l Dios, chi ju'ẍ. 

25Xi tmayo'n Jesús aju ju'ẍ: —C'ol ttzi'ya, cu tetza tuj tanmi xjal, chi Jesús. 

26Atzunte xjal jaw lu'lunxix wen tu'n tipumal ju'ẍ; etztzun ju'ẍ tuj tanmi xjal in 
sch'in wen. 

27Cycyakiltzun xjal e labin ti'j, cyja'tzun e oc ten yolil ti'j cyxolx, in cyma'n: —
¿Ti t-xilen jlu? ¿Ti tten ju ac'aj xnak'tzbil lu? Porque at toclen xjal lu tu'n tcawin 
cyi'j ju'ẍ, ex in xi niman tyol cyu'n, che chi xjal. 

28Jurat naj el tkanil Jesús tuj tcyakil lugar tuj tx'otx' Galiley. 

Banix ju xu'j tji' Pedro tu'n Jesús 
Matey 8.14-15; Lucas 4.38-39 

29Tejtzun cyetz Jesús tuj ja te c'ulbil, e pon cyja Simón ex Andrés, tuc'ix Jacobo 
pon ex Juan. 

30Ex aju xu'j tji' Simón yabtok tu'n cyak, tx'ayl twi' watbil; jurattzun xi cyma'n 
te Jesús ti'j yab. 

31Pontzun lak'e' Jesús ttxlaj, jaw ttzyu'n tk'ab ex jaw twaban; jurat naj ic' cyak 
ti'j, ex oc ten xu'j ajbel cye. 

Nimcu yab e banix tu'n Jesús 
Matey 8.16-17; Lucas 4.40-41 

32Tejtzun toc kax, otok tz'ex k'ij, ul cyi'n xjal cycyakil yab tuc'il Jesús, cyuc'ix 
keju at ju'ẍ tuj cyanmi. 

33Cycyakil xjal tuj tnam pon cychmon cyib ttzi ja. 

34Nimcu xjal yab e bant tu'n Jesús, ela' txcaj cyyabil, ex nimcu ju'ẍ e je'tz tlajo'n 
Jesús tuj cyanmi xjal; minti' xi tk'o'n Jesús ambil tu'n cyyolin ju'ẍ, porque ba'n 
cyu'n alcyete Jesús. 

In bet Jesús cyuj tnam te Galiley in pacban 
Lucas 4.42-44 

35Jaw we' Jesús primxix, atx kwitz, etz tuj tnam, xi' na'l Dios tuj jun lugar minti' 
cynajbil xjal tuj. 

36Xi'tzun Simón cyuc'ix keju ate' tuc'il jyolte Jesús. 

37Tejtzun tcnet cyu'n, xi cyma'n te: —Cycyakil xjal in che jyon ti'ja, che chi. 

38Xitzun tma'n Jesús cye: —Ko'ke cyuj ke lugar nikayin ate' ax icx tu'n t-xi 
npacba'ne tyol Dios cye xjal; porque atzun wak'une ma chin ule. 

39Xi'tzun Jesús ex baj tbetin tuj tcyakil tx'otx' Galiley in pacban cyuj ja te c'ulbil; 
ex e je'tz tlajo'n Jesús ke ju'ẍ at tuj cyanmi xjal. 

Jun xjal nim tx'a'c ti'j banix tu'n Jesús 
Matey 8.1-4; Lucas 5.12-16 

40Ultzun jun xjal tuc'il Jesús, nim tx'a'c ti'j minti' k'anbil ti'j, o cubsan twitz Jesús 
ex cub ẍmeje': —Ka taja, jacu chin banixe tu'na, chi xjal. 

41Tzajtzun k'ak'an tc'u'j Jesús ti'j, xi tnukpi'n tk'ab oc tmaco'n ti'j: —Wajbile, 
bi'x cbantela, chi Jesús. 

42Tejtzun t-xi tma'n Jesús ju yol lu, bi'x el ju tx'a'c ti'j xjal ex cyaj banix. 

43Txi'ya, chi Jesús te xjal. Pero xi tcyuwsa'nxix te: 

44—Mi'n txi tma'na cye xjal; nok o'cx txi'ya ex yec'unx tiba twitz pal, ex k'onxa 
jun oyaj tu'nju ma banixa, ic tza'n cyaj tma'n Moisés, tu'n tel cynic' xjal ti'j ka 
ma banixa. 

45Tejtzun tex ju xjal, oc ten k'ol tkanil, xi tma'n cye cycyakil aju otok tbincha 
Jesús te. Cyja'tzun tten minti'tl ocx tyec'un tib Jesús tuj junjun tnam; atzun o ten 
ti'jxi tnam cyuj ke lugar minti' cynajbil xjal tuj; pero e pon ke xjal tuc'il e tzaj tuj 
tcyakil lugar. 

Marcos 2 

Jun xjal tzkijle'n tyabil banix tu'n Jesús 

Matey 9.1-8; Lucas 5.17-26 

1C'itzketok tetzlen Jesús tuj tnam Capernaum, pon juntl maj tuj tnam lu; ex o 
cybi xjal otok pon Jesús tja. 

2Jurat naj baj cychmon cyib nimcu xjal, minti' bant cyten xjal tuja, mi ttzi ja 
minti' bant cyten, ex xi tma'n Jesús tyol Dios cye xjal. 

3E pontzun junjun xjal k'i'n jun yab cyu'n, tzkijle'n tyabil, ikan cyu'n cyaje xjal. 

4Tu'nju minti' tumel tu'n cypon twitz Jesús tu'n tlaj nim xjal, cu'x cyjako'n twi 
ja jatum ta' Jesús; tejtzun tjaket cyu'n, cu'x cyk'o'n yab coẍl twitz tcoẍbil, aju 
tzkijle'n tyabil. 

5Tejtzun tlonte Jesús ka at cyocslabl xjal lu, xi tma'n teju yab: —Nc'wa'l, ke tila 
ma che najset, chi Jesús te. 

6Axtzun k'ukl ke'tok junjun xnak'tzal ti'j ley, in che ximan ti'j tuj cyanmi: 

7¿Tiku'n in yolin xjal lu icju? Che chi. In yolin mya ba'n ti'j Dios. ¿Alcye ba'n tcub 
najsante cyil xjal? ¿Myapelo o'cx Dios? Che chi. 

8Jurattzun el tnic' Jesús ti'j ju in che ximan ti'j tuj cyanmi ex xi tma'n cye: —
¿Tiku'n in cub cyximane jlu tuj cyanmiye? 

9¿Alcye mas jurat jacu bant? ¿Apeju tu'n t-xi nma'ne teju yab tzkijle'n tyabil: Ke 
tila ma che najset, ex ka aju tu'n t-xi nma'ne te: We'ctza, k'i'nctz tcoẍbila ex 
beta? 

10Cxeltzun nyec'une cyeye tu'ntzun tel cynic'e ti'j, akine sc'o'maj kine tu'n Dios 
tu'n ntene cyuc'il xjal ex at woclene twitz tx'otx' tu'n tnajset cyil xjal. Xitzun 
tma'n Jesús teju xjal tzkijle'n tyabil: 

11—Teya cxel nma'ne: We'ctza, k'i'nctz tcoẍbila ex txi'ya tjaya. 

12Jurattzun jaw we' ju xjal, jaw ti'n tcoẍbil, etz cywitz cycyakil xjal; cyja'tzun e 
labin cycyakil xjal ti'j, ex jaw cynimsa'n tbi Dios, in cyma'n: —Bajx kil jun 
binchben ic tza'n jlu. 

Txocbil te Leví tu'n Jesús 
Matey 9.9-13; Lucas 5.27-32 

13Etztzun Jesús, xi' juntl maj ttzi laguna; cycyakil xjal e pon tuc'il ex xi tk'o'n 
xnak'tzbil cye. 

14Cyja' t-xi' Jesús tuj be, o til Jesús Leví aju tcy'ajal Alfeo k'ukltok tuj ja jatum 
nne'l peyin pwak te gobierni. Xi tma'n Jesús te: —Lpetza wi'je. Jawtzun we' Leví 
ex oc lpe' ti'j Jesús. 

15Axtoktzun ta' Jesús tuj tja Leví k'ukltok ti'j mes, ax icx nimcu peyil pwak ex ke 
aj il k'ukl ke'tok ti'j mes junx tuc'il Jesús ex cyuc'ix ke t-xnak'tzben; porque 
nimcu xjal otok che oc lpe' ti'j. 

16Tejtzun cylonte ke xnak'tzal ti'j ley ex ke parisey in wa'n Jesús cyuc'il peyil 
pwak ex cyuc'il aj il, xi cyma'n cye t-xnak'tzben: —¿Ti tten jlu, in wa'n Jesús 
cyuc'il peyil pwak ex cyuc'il aj il, ex in c'an cyuc'il? 

17Tej tbinte Jesús ju yol lu, xi tma'n cye: —Ke xjal ba'n, mya il ti'j jun k'anal cye, 
nok o'cx ke xjal yab. Minti' ma chin ule txcol cye xjal tz'aklxix, nok o'cx ma chin 
ule txcol cye xjal aj il, chi Jesús cye. 

Tiku'n minti' in cub cyyo'n we'yaj ke t-xnak'tzben Jesús 
Matey 9.14-17; Lucas 5.33-39 

18Ke t-xnak'tzben Juan cyuc'ix ke cyxnak'tzben parisey in cub cyyo'ntok we'yaj, 
e ultzun junjun xjal tuc'il Jesús, xi cykanin te: —¿Tiku'n in cub cyyo'n we'yaj ke 
t-xnak'tzben Juan cyuc'ix ke cyxnak'tzben parisey, atzun ke teya t-xnak'tzben 
minti' in cub cyyo'n we'yaj? Che chi. 

19Xi tma'n Jesús cye: —¿Jacupe cub cyyo'n we'yaj keju otok che txconjtz tuj 
mejeble'n atxtok chmilbaj cyuc'il? Ka atxtok chmilbaj cyuc'il mlay cub cyyo'n 
we'yaj. 

20Pero tzul tk'ijlalil c'elel k'i'n ju chmilbaj cyxol; maxitzun cbel cyyo'n we'yaj. 

21Minti' jun xjal nno'c tk'o'n jun piẍ xbalun ac'aj te xbukbilte ju xbalun ma baj; 
ka ma tz'oc tk'o'n, c'elel sbit'j ju xbalun ma baj tu'nju xbukbil ac'aj, ex mas cbajel 
sbit'j ic tza'n nej. 

22Ex minti' jun xjal in cu'x tk'o'n ac'aj vin tuj jun bols tz'u'm ttx'akan; ka ma cu'x 
tk'o'n, cbajel sbit'j bols tz'u'm tu'n ac'aj vin ex cbel kojl vin, ex che najel ke bols 
tz'u'm, cyja'tzun il ti'j tu'n tcu'x k'ot ac'aj vin tuj bols tz'u'm ac'aj. 

Ke t-xnak'tzben Jesús el cyi'n triw twi tkan tuj k'ij te ojlabl 
Matey 12.1-8; Lucas 6.1-5 

23In bettok Jesús cyxol awal tuj jun k'ij te ojlabl cyuc'ix ke t-xnak'tzben; in che 
bettok ex e oc ten k'ilte triw twi tkan. 

24Atzun cye parisey xi cyma'n te Jesús: —Quina, ¿tiku'n in cybincha'n t-
xnak'tzbena jlu tuj k'ij te ojlabl, aju mya k'o'n tu'n ley tu'n tbinchanjtz? Che chi. 

25Xi tma'n Jesús cye: —¿Bajxpe jaw cysch'i'ne tuj Tu'jil ti o tbincha David tej 
minti'tok twa ex tzaj el tc'u'j cyuc'ix keju ate'tok tuc'il? 

26Ocx David tuj tja Dios tej toctok Abiatar te tnejel pal, xi twa'n David ke pan 
cy'iwla'maj, aju pan lu mya k'o'n tu'n ley tu'n t-xi cywa'n xjal, nok o'cx cye pal; 
ax icx xi tk'o'n David cye keju ate'tok tuc'il. 

27Ax icx xi tma'n Jesús cye: —Aju k'ij te ojlabl cyaj tk'o'n Dios tu'n tajben cye 
xjal, mya ate xjal tu'n tajben te k'ij te ojlabl. 

28Cyja'tzun akine Tajaw k'ij te ojlabl, akine sc'o'maj kine tu'n Dios tu'n ntene 
cyuc'il xjal. 

Marcos 3 

Banix jun xjal tzkijtok tk'ab 

Matey 12.9-14; Lucas 6.6-11 

1Ocx juntl maj Jesús tuj ja te c'ulbil ex otok pon jun xjal tzkij jun tk'ab. 

2In che k'on xjal cwent ti'j Jesús ka tu'n tbant ju xjal tu'n tuj k'ij te ojlabl, tu'ntzun 
tcub tz'ak Jesús tuj jun til cyu'n. 

3Xitzun tma'n Jesús teju xjal tzkij tk'ab: —We'ctza ex we'cuya cyxol xjal. 

4Xitzun tkanin Jesús cye mastl xjal: —¿K'o'npelo tu'n ley tu'n kbinchante jun 
ba'n tuj k'ij te ojlabl ex ka tu'n kbinchante jun mya ba'n? ¿K'o'npelo tu'n tclet 
jun xjal ex ka tu'n tnaj? Chi Jesús cye. Atzun cye minti' e k'ajt. 

5Xi tque'yin Jesús cywitz cycyakil ti'jele, tzaj tk'oj, ex tzaj nim tbis tu'n tlaj cyuw 
cyanmi. Xi tma'n Jesús te xjal tzkij tk'ab: —Nukpi'mil tk'aba. Atzunte xjal el 
tnukpi'n tk'ab, ex cyaj banix tk'ab. 

6Tejtzun cyetz ke parisey, e yolin ti'j cyuc'il ke tpartid Herodes, bant ti'j cyu'n 
tza'n tten tu'n tcub Jesús cyu'n. 

Nim xjal e pon ttzi laguna 

7Atzunte Jesús el tpa'n tib, xi' ttzi laguna cyuc'ix ke t-xnak'tzben, ex nim xjal e 
oc lpe' ti'j e tzaj tuj tx'otx' Galiley. 

8Ax icx e tzaj tuj tx'otx' Judey, ex tuj tnam Jerusalén, ex tuj tx'otx' Idumea, ex e 
tzaj jlajxi nima Jordán, ex e tzaj cyuj ke lugar ti'jele tnam Tiro ex tnam Sidón, 
porque o cybi nimcu tbinchben Jesús in bant tu'n, cyja'tzun e pon nim xjal tuc'il. 

9Xitzun tma'n Jesús cye t-xnak'tzben tu'n tbant tten jun barc tu'n tlaj nimcu xjal, 
tu'ntzun mi'n toc betz'an Jesús cyu'n xjal. 

10Porque nimcu xjal otok che banix tu'n, cyja'tzun e pon tilj xjal ti'j Jesús, akeju 
at cyyabil, tu'n toc cymaco'n ti'j Jesús. 

11Atzun ke ju'ẍ, tej tilwaj Jesús cyu'n e cub ẍmeje' twitz, in che sch'in wen: —
Aya Tc'wa'l Dios, che chi. 

12Pero cyuw xi tma'n Jesús cye ju'ẍ tu'n mi'n t-xi cyma'n alcyete Jesús. 

E jaw t-sc'o'n Jesús cablaj t-xnak'tzben 
Matey 10.1-4; Lucas 6.12-16 

13Tbajlenxi jlu jax Jesús twi witz, ex e tzaj ttxco'n alcye keju at tgan cyi'j; e 
pontzun tuc'il. 

14Ex jaw t-sc'o'n Jesús cablaj t-xnak'tzben tu'n cyten tuc'il, ex tu'n cyxi t-sama'n 
pacbal; 

15ex xi tk'o'n cyoclen tu'n cybanix ke yab cyu'n, ex tu'n cyetz ke ju'ẍ tuj cyanmi 
xjal cyu'n. 

16Akeju e jaw t-sc'o'n atzun ke jlu: Simón, aju Pedro tcabin tbi oc tk'o'n Jesús; 

17tuc'ix Jacobo aju tcy'ajal Zebedey, tuc'ix Juan aju titz'in Jacobo, ake jlu 
Boanerges tcabin cybi oc tk'o'n Jesús, atzun in tma'n, ic cymod ic tza'n k'ancyok; 

18tuc'ix Andrés, tuc'ix Pelip, tuc'ix Bartolomé, tuc'ix Matey, tuc'ix Tomás, tuc'ix 
Jacobo aju tcy'ajal Alfeo, tuc'ix Tadeo, tuc'ix Simón aju toctok te tajlal cyxol jun 
partid xjal cananist cybi, 

19ex tuc'ix Judas Iscariote, aju xi k'onte Jesús tuj cyk'ab xjal. 

In tzaj tk'o'n ju'ẍ tipumal Jesús, che chi parisey 
Matey 12.22-32; Lucas 11.14-23; 12.10 

20Ultzun Jesús tuj ja jatum in posadiyin cyuc'ix ke t-xnak'tzben. Oc cychmon 
cyib juntl maj ke xjal, cyja'tzun minti' tumel tu'n twa'n Jesús cyuc'ix t-
xnak'tzben. 

21Tejtzun cybinte ke terman Jesús, e ul k'il te porque in cyma'n ka otok tz'oc te 
tzcaj. 

22Ax icx cye xnak'tzal ti'j ley otok che tzaj tuj Jerusalén in cyma'n: —Ate xjal lu 
at Belsebú tuj tanmi, ex tu'n Belsebú aju nejenel cye ju'ẍ in tzaj k'o'n tipumal 
xjal lu tu'n cyetz ke ju'ẍ tuj cyanmi xjal tu'n, che chi. 

23E tzajtzun ttxco'n Jesús, ex xi tma'n jun techal cye. Chi cyja': —¿Tza'n tten tu'n 
tetz tlajon tib Satanás tu'nx tib? 

24Ka at jun cawbil at pabl tib tuj ex in che k'ojin xjal cyxolx, aju cawbil lu mya 
cucx ctel. 

25Ax icx jun ja xjal ka in che k'ojin cyxolx, aju ja xjal lu mlay che ten junx. 

26Ax icx te Satanás ka ma tz'oc ten k'ojlel ti'jx, ex ka tpa'n tib tcawbil, mlay bant 
cucx tu'n tten, cnajeltzun tipumal. 

27Mlay tz'ocx jun xjal tuj tja juntl xjal at tipun ex mlay tz'etz telk'a'n aju at tuj 
tja, o'cx ka ma cub tc'alo'n ju xjal nej, entons jaculo tz'etz telk'a'n tcyakilju at tuj 
tja. 

28Ax toc cxel nma'ne cyeye, jacu najset tcyakil cyil xjal tuc'ix tcyakilju mya ba'n 
in cyma'n, 

29pero alcye jun xjal ma yolin mya ba'n ti'j Xewbaj Xjan, mlay cub najset til te 
jumajx, cbel t-sentens te jumajx tu'n tlaj til, chi Jesús cye xnak'tzal ti'j ley. 

30Xi tma'n Jesús jlu cye porque in cyma'ntok ka at ju'ẍ tuj tanmi. 

Pon ttxu' Jesús tuc'il, cyuc'ix ke titz'in 
Matey 12.46-50; Lucas 8.19-21 

31Tbajlenxi jlu pon ttxu' Jesús cyuc'ix ke titz'in, ax e cyaj ten ttxa'n pe'n, ex ocx 
txocbaj Jesús cyu'n. 

32Atzun ke xjal k'ukl ke'tok ti'jele Jesús xi cyma'n te: —Lu ttxu'ya ex ke titz'ina 
ate' ttxa'n pe'n, in che jyon ti'ja, che chi. 

33Xitzun tma'n Jesús cye: —¿Alcyetzun ntxu'ye, ex alcyetzun ke witz'ine? 

34Xitzun tque'yin cywitz keju k'ukl ke'tok ti'jele. —Atzun ntxu'ye ke jlu ex atzun 
ke witz'ine. 

35Porque alcyeju in tbincha'n tajbil Dios, atzun witz'ine, ex atzun wanbe, ex 
atzun ntxu'ye, chi Jesús cye. 

Marcos 4 

Aju techal ti'j ju xjal xi' awal 

Matey 13.1-9; Lucas 8.4-8 

1Oc ten juntl maj Jesús k'olte xnak'tzbil cye xjal ttzi laguna, ex nim xjal pon 
cychmon cyib ti'j; cyja'tzun jax Jesús tuj jun barc at ttzi a', cubtzun ke', atzun 
cycyakil xjal k'ukl ke twitz tx'otx' ttzi laguna. 

2Ex nimcu xnak'tzbil xi tma'n Jesús cye tuj techal; atzunju xnak'tzbil lu xi tma'n 
cye: 

3—Cybintze nyole. At jun xjal xi' awal triw. 

4Tej t-xi tchitun xjal iyaj, at ch'in cub tz'ak tuj be; e ultzun ke chyu'j ex jaw 
cywa'n. 

5Ch'intl iyaj cub tz'ak cyxol abj jatum mya nim tpimil tx'otx'; jurat tzaj pok'l iyaj 
porque mya nim tpimil tx'otx'. 

6Pero tej tmek't k'ij o tz'e'y ex bi'x tzkij tu'n tlaj mya nim tloc'. 

7Ch'intl iyaj cub tz'ak t-xol ch'i'x c'ul; ch'iytzun ch'i'x c'ul, bi'x xc'ost triw tu'n, 
ex minti' oc twitz. 

8Pero ch'intl iyaj cub tz'ak tuj tbanil tx'otx'; tzaj pok'l, ex o ch'iy ex oc twitz; ex 
ti'j junjun tkan at oc 30 twitz, ex at oc 60 twitz, ex at oc jun syent twitz, chi Jesús 
cye. 

9Xi tma'ntl Jesús cye: —Alcye at t-ẍcyin, binx ju yol lu. 

Aju tnabl ju techal 
Matey 13.10-17; Lucas 8.9-10 

10Tejtzun cyaj baj xjal, atzun keju e cyaj ten tuc'il Jesús cyuc'ix ke cablaj t-
xnak'tzben xi cykanin te Jesús alcye tnabl ju techal. 

11Xitzun tma'n Jesús cye: —Te cyeye ma tzaj k'o'n tu'n tel cynic'e ti'j ju yol ti'j 
tcawbil Dios aju ewantok nej; atzun cye mastl xjal, tcyakil tu'n t-xi k'met cye tuj 
techal, 

12tu'n mi'n tcyil aju in cyque'yin, ex tu'n mi'n tel cynic' ti'j aju in cybi'n, tu'ntzun 
mi'n cyajtz meltz'aj tuc'il Dios ex tu'n mi'n tcub najset cyil, chi Jesús cye. 

In tchic'ba'n Jesús ju techal ti'j ju xjal xi' awal 
Matey 13.18-23; Lucas 8.11-15 

13Ex xi tma'ntl Jesús cye: —¿Maj minti' nne'l cynic'e ti'j ju techal lu? ¿Tza'ntzun 
tten c'elel cynic'e cyi'j mastl techal? 

14Aju iyaj in cu'x tawa'n xjal, atzunju tyol Dios. 

15Aju be jatum cub tz'ak iyaj, atzun in yolin cyi'j xjal in cu'x awet tyol Dios tuj 
cyanmi: nej in xi cybi'n, pero nnu'l naj Satanás ex nne'l ti'n tyol Dios aju otok 
cu'x awet tuj cyanmi. 

16Ke abj jatum cub tz'ak iyaj, atzun in yolin cyi'j xjal oc cybinte tyol Dios jurat 
naj in xi cyocsla'n in che tzalaj ti'j, 

17pero minti' in xi' tloc' Tyol Dios cyuj, nok te cabe k'ij in che ten; oc ttzaj yajbil 
cyi'j ex oc cyel ic'un cyu'n xjal tu'n tlaj tyol Dios, jurat naj in che cub tz'ak. 

18Aju tx'otx' at ch'i'x c'ul tuj jatum cub tz'ak ju iyaj, atzun in yolin cyi'j xjal in xi 
cybi'n tyol Dios, 

19pero o'cx in che bisun ti'j tza'n tten tu'n cyank'in twitz tx'otx', in che sbunjtz 
tu'nju cyaj tu'n cyoc k'inun, ex nimcu in pon cyc'u'j ti'j. Tcyakil jlu toc cyc'u'j ti'j; 
tu'ntzunju nne'l tipun tyol Dios tuj cyanmi, ex minti' in witzan. 

20Atzunju tbanil tx'otx' jatum cub tz'ak ju iyaj, atzun in yolin cyi'j xjal in xi cybi'n 
tyol Dios ex in xi cyocsla'n, ex nno'c twitz iyaj cyuj; ti'j junjun tkan at nno'c 30 
twitz, ex at nno'c 60 twitz, ex at nno'c jun syent twitz. 

Aju techal ti'j candil 
Lucas 8.16-18 

21Ax icx xi tma'n Jesús cye: —¿Baka in tzaj cyi'n xjal jun candil tu'n tocx cyk'o'n 
tjak' almi ex ka tjak' watbil? ¿Myapetzun tibaj jun tcubil tu'n tcub k'ot tu'n 
tk'onte spic'un? 

22Porque tcyakilju at tuj ewaj ctzajel yec'un, ex tcyakilju ewan c'elel tuj 
k'ancha'l. 

23Alcye at t-ẍcyin, binx ju yol lu. 

24Ax icx xi tma'n cye: —Cyk'o'nque cwent ti'j ju in cybi'ne, porque ax ju malbil 
c'ajbel tu'n Dios cyeye jatum in xi cymalo'ne te juntl, ex ctzajel tk'o'n Dios ch'intl 
tibaj cyeye. 

25Porque alcye jun xjal at ch'in te, ctzajel k'o'n mastl te; pero alcye jun xjal minti' 
te, aju ch'in at te, c'elel k'i'n. 

Aju techal ti'j ju iyaj in ch'iy 

26Ax icx xi tma'n Jesús: —Aju tcawbil Dios ic tten ic tza'n jun xjal in cu'x tawa'n 
iyaj tuj tx'otx'; 

27in xi'tzun xjal tal konic'an ex in jaw we' k'ijl, atzunju iyaj in pok'l ex in ch'iy, 
pero te xjal minti' bi'n tu'n tza'n tten in pok'l iyaj. 

28Porque ax tx'otx' in tzaj k'onte twitz; tnejel in ch'iy tkan, te tibajxi in yec'un 
twi', ex te tibajxi nno'c twitz ti'j twi'. 

29Octzun tk'anax twitz, in che'x t-sama'n xjal tu'n tjaw chmet twitz, porque otok 
pon k'ij tu'n tjaw. 

Aju techal ti'j twitz mostaza 
Matey 13.31-32; Lucas 13.18-19 

30Ax icx o tma Jesús: —¿Chi toc cyu'ne ti'j tcawbil Dios? ¿Tza'n tten? Ex ¿alcye 
jun techal ctzajel ki'n ti'j? 

31Ic tten tcawbil Dios ic tza'n twitz mostaza oc in cu'x awet tuj tx'otx', mas tal 
ch'inxix twitz mastl iyaj at twitz tx'otx'; 

32pero oc in cu'x awet, in tzajtzun ch'iy, ex ma' nno'ca cywitz mastl itzaj, ex ma' 
in che oc ke tk'ab, cyja'tzun in che ocx ten ke chyu'j t-xol tk'ab tjak' t-xlecumal. 

Alcye tajben ke techal in tma'n Jesús 
Matey 13.34-35 

33Tej tyolin Jesús cyuc'il xjal, nimcu techal xi tma'n cye, ic tza'n ke techal lu, 
alcyeju tu'n tel cynic' ti'j. 

34Puro tuj techal o yolin Jesús cyuc'il xjal, pero xi tchic'ba'n tcyakil cye t-
xnak'tzben tej cyten cyjunalx. 

We' jun nintz cyk'ik' tu'n Jesús 
Matey 8.23-27; Lucas 8.22-25 



1727 

 

 
Mam del Norte 

© 1993 Sociedades Bíblicas Unidas. 
  

 

 

35Ax k'ij tej toc kax, xi tma'n Jesús cye t-xnak'tzben: —Ko ic'x jlajxi laguna. 

36E cyajtzun ten cycyakil xjal cyu'n xnak'tzben, xi'tzun k'i'n Jesús cyu'n t-
xnak'tzben tujx barc jatum k'ukl; ex at mastl barc e je'x lpe' ti'j. 

37Pero tzaj jun cyk'ik' nimxix, ex jaw pulin a' tu'n cyk'ik', ocx tuj barc, cyja'tzun 
ch'ixtok t-xi mulk'aj barc tuj a'. 

38Atzunte Jesús otok tzic' tan ttxa'n tje' barc, tx'ayl tibaj jun xk'anwi'; jawtzun 
cyc'asun, ex xi cyma'n te: —Xnak'tzal, ¿minti'pe taja ki'je, ko najele? Che chi. 

39Jawtzun we' Jesús, xi tmayo'n cyk'ik' ex xi tma'n te a': —Mi'n k'ajta. 
Numecuya. We'tzun cyk'ik', bi'xtzun taque' tcyakil. 

40Xitzun tma'n cye t-xnak'tzben: —¿Tiku'n in che xobe? ¿Tza'n tten minti' 
cyocslable? Chi Jesús. 

41Tzajtzun nim cyxobil, ex cyma cyxolx: —¿Alcyetzunju xjal lu? Porque tuc'ix 
cyk'ik' ex a' in xi cyniman tyol, che chi xnak'tzben. 

Marcos 5 

Aju xinak aj Gadara at ju'ẍ tuj tanmi 

Matey 8.28-34; Lucas 8.26-39 

1E pontzun jlajxi laguna tuj cytx'otx' aj Gadara. 

2Tejtzun tetz Jesús tuj barc, jurat naj ul jun xinak canul ti'j, tzaj tuj camposant, 
tocx jun ju'ẍ tuj tanmi. 

3Axtok najl xjal tuj camposant, ex mi a'l jun xjal in xcye' ti'j tu'n tc'alet tu'n 
caden. 

4Porque nimcu maj e baj c'alo'n ke tkan cyuc'ix ke tk'ab tu'n caden, pero e cub 
tzakj ke caden tu'n ex e baj tpaẍu'n, ex mi a'l jun xjal in xcye' ti'j. 

5Tcyakil k'ij ex konic'an ax ta' twi witz ex tuj camposant, in sch'in ex nno'c 
tc'ixbisan tib tu'n abj. 

6Tejtzun tlonte xjal najchak cyja'tok ttzaj Jesús, xi kelan ex cub ẍmeje' twitz 
Jesús. 

7Jaw tk'ajk'ajel twi' cyuw, ex xi tma'n: —¿Ti toclena wi'je, Jesús, aya Tc'wa'l Dios 
ma' toclen? Chin cubsale twitza, mi'n chin cub tyajla'na. 

8Tma xjal icju tu'nju xi tma'n Jesús te: —Aya ju'ẍ, tetza tuj tanmi xjal lu. 

9Ex xi tkanin Jesús te: —¿Ti tbiya? Atzunte xjal xi ttzak'we'n: —Lejyonwe nbi, 
porque nim kbete. 

10Ex o cubsanxix ju'ẍ twitz Jesús tu'n mi'n cyex lajo'n tuj cytx'otx' aj Gadara. 

11Ate'tok txkan boch nikayin, nim cybet in che wa'ntok tc'u'j witz. 

12Ex e cubsan ke ju'ẍ twitz Jesús: —Ko t-samanxa cyxol boch tu'n kocxe cyuj, 
che chi. 

13Xitzun tk'o'n Jesús permis cye. E je'tztzun ke ju'ẍ tuj tanmi xjal, e jo'cx cyuj 
boch balo te cab mil cyajlal boch; extzun cyxo'n cyib cycyakil boch ttxa'n xak, 
ex e baj naj tuj a'. 

14Atzun keju in che pastorin ke boch e je'l ok, ex xi cyk'o'n tkanil cye xjal tuj 
tnam ex cye xjal tuj cojbil. E tzajtzun xjal que'yilte ti otok baj. 

15E ultzun tuc'il Jesús, ex o cyil k'ukltok ju xjal aju otok yajlanjtz cyu'n ju'ẍ nimcu 
cybet, toc t-xbalun ju xjal ex otok banix tnabl; tzajtzun cyxobil xjal. 

16Ex akeju e lonte jlu, xi cytx'olba'n cye xjal tza'n tten otok banix ju xjal aju otok 
yajlanjtz cyu'n ju'ẍ, ex ti o baj cyi'j boch. 

17E octzun ten xjal cubsal twitz Jesús tu'n tex tuj cytanmi. 

18Cyja'tok tocx Jesús tuj barc, aju xjal otok yajlanjtz cyu'n ju'ẍ o cubsan twitz 
Jesús tu'n t-xi' tuc'il Jesús. 

19Atzunte Jesús minti' tcuyi tu'n t-xi' xjal tuc'il, nok o'cx xi tma'n te: —Txi'ya 
tjaya cyxol ke termaniya, ex tx'olbanxa cye aju nimxix ma tbincha Kman teya ex 
tza'n tten ma tzaj k'ak'an tc'u'j ti'ja. 

20Xi'tzun ju xjal, oc ten tx'olbalte tuj tx'otx' Decápolis, xi tma'n aju nimxix o 
tbincha Jesús te; ex cycyakil xjal e labin ti'j. 

Aju tme'jel Jairo, ex aju xu'j oc tmaco'n t-xbalun Jesús 
Matey 9.18-26; Lucas 8.40-56 

21Tej tic'tz Jesús juntl maj tuj barc, ul jlajtzi laguna, ul cychmon cyib nim xjal ti'j; 
axtzun cub ten Jesús ttzi a'. 

22At jun cye keju nejenel tuj ja te c'ulbil, Jairo tbi, ul tuc'il Jesús; tej tlonte Jairo 
cyja' ttzaj Jesús, cub mutze' t-xe' tkan. 

23Nimxix o cubsan twitz, ex tma: —Ch'ix tcyim nme'jele; tzaja wuc'ile tu'n tcub 
tk'o'na tk'aba tibaj tu'ntzun tbanix ex tu'n tank'in, chi Jairo. 

24Xi'tzun Jesús tuc'il, ex e oc lpe' nim xjal ti'j, ex oc cybetz'an cyib xjal ti'j Jesús. 

25Ex at jun xu'j cyxol xjal, otok bant cablaj abk'i yabtok tu'n ẍwo'j. 

26Ela'xi maj otok txi aj cyuc'il nimcu k'anal, ex nim otok c'ixbi, ex otok baj 
tnajsa'n tcyakilju at te; pero minti' o bant ch'in, nok mas xi' tuj tilil. 

27Tej tbinte xu'j tkanil ti'j Jesús, pon lak'e' ttzal ti'j Jesús cyxol xjal, ex oc tmaco'n 
xu'j t-xbalun Jesús. 

28Porque chi xu'j: Ichak nok t-xbalun tz'oc nmaco'ne, chin bantele. 

29Ex jurat naj o we' ẍwo'j ti'j; ex o tna' xu'j tuj t-ximlal otok banix ex otok tz'el 
tyabil. 

30Jurattzun el tnic' Jesús ti'j ka otok banix jun xjal tu'n tipumal; ajtztzun tque'yin 
cywitz xjal, ex tma: —¿Alcye ma tz'oc maconte nxbalune? 

31Xi cyma'n t-xnak'tzben te: —Lu in tque'yina ke xjal nno'c cybetz'an cyib ti'ja, 
atzun teya in tma'na: ¿Alcye ma tz'oc maconte weye, chiya? 

32Xitzun tque'yin Jesús cywitz cycyakil xjal ate'tok ti'jele, tu'n tel tnic' ti'j alcye 
otok tz'oc maconte te. 

33Atzunte xu'j tzaj lu'lun tu'n t-xobil, porque ba'ntok tu'n aju otok binchanjtz te; 
pontzun lak'e' xu'j twitz Jesús, cub ẍmeje' t-xe tkan, ex clarxix xi tma'n tcyakil. 

34Xitzun tma'n Jesús te: —Nme'jel, tu'n tocslabla ma banta; txi'ya, txubtxaj ta'ya 
ja'lo, bi'x ma cyaj banixa, ma tz'el tyabila. 

35Matok in yolin Jesús tej cyul cabe xjal e tzaj tuj tja nejenel tuj ja te c'ulbil ex xi 
cyma'n te: —Ma cyim tme'jela; ¿ti gan sict Xnak'tzal tu'na? Che chi. 

36Tejtzun tbinte Jesús aju in cyma'n, xi tma'n teju nejenel tuj ja te c'ulbil: —Mi'n 
xoba, o'cx ke' tc'u'ja. 

37Ex minti' o tcuyi Jesús tu'n cyxi lpe' xjal ti'j, nok o'cx Pedro, tuc'ix Jacobo ex 
Juan aju titz'in Jacobo e je'x tuc'il. 

38Tejtzun tpon Jesús tja nejenel o til Jesús ke xjal in che wulj ex in che ok' ex 
nimxix in che wu'yin. 

39Ocxtzun Jesús tuja ex xi tma'n cye xjal: —¿Tiku'n in che wulje ex in che ok'e? 
Aju txin mya cyimni, nok in tan, chi Jesús cye. 

40Pero e oc ten xjal xmayil ti'j Jesús. Atzunte Jesús e je'tz tlajo'n cycyakil xjal 
ttxa'n pe'n, o'cx tman txin ocx tuc'in, tuc'ix ttxu', ex cyuc'ix keju ate' tuc'il Jesús. 
E ocxtzun jatum ta' txin. 

41Jawtzun ti'n Jesús tk'ab txin ex xi tma'n te: —Talita cumi, chi Jesús. Atzun in 
tma'n ju yol lu: Txin, teya in xi nma'ne, we'ctza. 

42Jurattzun jaw we' txin ex oc ten betel, porque otok japun cablaj abk'i tu'n. 
Atzun cye xjal nim e jaw labin tej cyque'yinte jlu. 

43Pero xi tcyuwsa'nxix Jesús cye, xi tma'n tu'n mi'n t-xi cyma'n cye xjal, ex xi 
tma'n tu'n t-xi k'ot ch'in twa txin. 

Marcos 6 

Tej tpon Jesús tuj tnam Nazaret 

Matey 13.53-58; Lucas 4.16-30 

1Ic'tzun Jesús tuj lugar lu, xi' tuj ttanmi, ex e oc lpe' ke t-xnak'tzben ti'j. 

2Tejtzun tul canun k'ij te ojlabl, octzun ten Jesús k'olte xnak'tzbil tuj ja te c'ulbil. 
Ex nimcu xjal e binte t-xnak'tzbil, in che labin ti'j, ex in cyma'n: —¿Jatum in tzaj 
tcano'n xjal lu tcyakil jlu? ¿Ex ti t-xilen ju nabl lu ma tzaj k'o'n te? ¿Ex tza'n tten 
in che bant ke binchben nim cyipumal tu'n? 

3¿Myapetzun a xjal lu calpinter? ¿Myapetzun tal Mariy jlu? ¿Myapetzun a Jacobo 
terman, tuc'ix José, tuc'ix Judas tuc'ix Simón? ¿Myapetzun icx ke tanab ax ate' 
kxol? Che chi xjal. Cyja'tzun mya ba'n ela tyol Jesús tuj cywitz. 

4Xitzun tma'n Jesús cye: —Jun t-sanjel Dios at toclen tuj cywitz xjal tuj tcyakil 
lugar, atzun tuj ttanmi ex cyxol ke terman ex tuj tja minti' toclen tuj cywitz, chi 
Jesús cye. 

5Cyja'tzun minti' tumel tu'n tbinchante Jesús jun binchben nim tipumal tuj 
ttanmi, nok o'cx cab ox yab e banix tu'n, cub tk'o'n tk'ab cyibaj. 

6Ex jaw labin Jesús cyi'j xjal tu'nju minti' xi cyocsla'n. Xi'tzun Jesús betel cyuj 
aldey ti'jele tnam, in tk'o'n xnak'tzbil cye xjal. 

E je'x t-sama'n Jesús ke t-xnak'tzben pacbal 
Matey 10.5-15; Lucas 9.1-6 

7E tzajtzun ttxco'n Jesús keju cablaj t-xnak'tzben, e je'x t-sama'n cabchak cybet, 
ex xi tk'o'n cyoclen tu'n cyetz ke ju'ẍ tuj cyanmi xjal. 

8Ex xi tma'n cye tu'n mi'n t-xi cyi'n jun ti'xti tuj cybe, mi pa, mi wabj, mi pwak 
tuj cybols, nok o'cx cycy'ako'ch tu'n t-xi cyi'n; 

9ex tu'n toc cyk'o'n cyxajab, ex tu'n mi'n toc cyk'o'n cabe cycamiẍ. 

10Ex xi tma'n cye: —Alcye jun ja jatum che oquexe, axtzun che posadiyile, 
maxitzun che ic'ele ocxi cyetze tuj tnam. 

11Ex ka at jun tnam minti' ẍe c'monjtze cyu'n xjal ex minti' ma cub cybi'n cyyole, 
cyetze tuj tnam lu ex cychto'mele puj ti'j cykane te jun yec'bil cyi'j ka mya ba'n 
ke. Ax toc cxel nma'ne cyeye: Tuj tk'ijlalil jwisi, mas nim tcastiw tnam lu cbel 
twitz tcastiw tnam Sodoma ex tnam Gomorra. 

12E je'xtzun ke xnak'tzben, in che pacban ti'j tu'n tajtz ti'j cyanmi xjal. 

13Ex e je'tz nimcu ju'ẍ tuj cyanmi xjal cyu'n, ex oc cyk'o'n aseyt cyi'j nimcu yab, 
ex e banix yab cyu'n. 

Aju tcyimlen Juan, aju in che byan xjal tu'n 

Matey 14.1-12; Lucas 9.7-9 

14Ex o tbi rey Herodes tkanil ti'j Jesús, porque otok tz'el tkanil Jesús cyxol 
cycyakil xjal; ex tma Herodes: —Ate Juan jlu, aju e byan xjal tu'n; ma jaw ank'in 
cyxol cyimni, cyja'tzun at nim tipumal tu'n tbinchante tcyakil jlu, chi Herodes. 

15At txkantl xjal in cyma'n: —Ate Elías jlu, aju t-sanjel Dios. Ex txkantl in cyma'n: 
—Jun t-sanjel Dios te jlu ic tza'n ke t-sanjel Dios e ten ojtxi, che chi. 

16Tejtzun tbinte Herodes cyyol xjal, tma: —Ate Juan jlu, aju el wi'ne twi', ma jaw 
ank'in cyxol cyimni, chi Herodes. 

17Porque axte Herodes k'mante tu'n ttzyet Juan ex otok tz'ocx tk'o'n tuj pres 
tu'n tlaj xu'j Herodías, ex baj c'alo'n tu'n caden; ate Herodías t-xu'jil Pelip nej, 
aju titz'in Herodes; pero el t-xc'ayin Herodes tu'n toc te t-xu'jil. 

18Ocx k'o'n Juan tuj pres tu'n tlaj oc tma'n te Herodes cyja': —Mya k'o'n teya 
tu'n ley tu'n toc t-xu'jil titz'ina te t-xu'jila, chi Juan. 

19Atzunte xu'j Herodías tzaj tlo'ch tc'u'j ti'j Juan, ex o tajbe tu'n tcub byo'n Juan, 
pero minti' cnet tumel tu'n; 

20porque in xob Herodes twitz Juan; bi'ntok tu'n ate Juan jun xjal tz'aklxix ex 
tpa'n tib ti'j tcyakil mya ba'n, ex o colin ti'j. Masque in jolpaje' tc'u'j Herodes tu'n 
tyol Juan, ex minti'xix nne'l tnic' ti'j, pero at tgan tu'n tbinte tyol. 

21Pontzun jun k'ij tu'n tcambante Herodías alcyeju tajbil, atzun k'ij tu'n tcub 
tic'sa'n Herodes tk'ijlalil titz'jlen. Tbincha Herodes jun nintz wa'n tu'n cywa'n 
ke aj sanjelal tuc'il, cyuc'ix ke coronel, cyuc'ix ke xjal ma' cyoclen tuj tx'otx' 
Galiley. 

22Ocxtzun ju txin tal Herodías jatum in che wa'n xjal, ex oc ten bixal cywitz, ex 
o tzalaj Herodes ti'j, cyuc'ix keju ate'tok tuc'il ti'j mes. Xitzun tma'n rey te txin: 
—Kanintza weye alcye tajbila, jacu txi nk'o'ne teya. 

23Tzkan Dios, chi Herodes, nok alcyex ma tzaj tkanina weye jacu txi nk'o'ne 
teya, ex ka ma tzaj tkanina mij tx'otx' jatum in chin cawine, jacu txi nk'o'ne teya. 

24Etztzun ju txin ex xi tma'n te ttxu': —¿Alcye cxel nkanine? —Kaninxa twi' 
Juan, aju in che byan xjal tu'n tuj a', chi ttxu', xi tma'n te. 

25Jurattzun ocx txin tuc'il rey ex xi tkanin te: —Wajbile bi'x ja'lo tu'n ttzaj 
tk'o'na twi' Juan tuj jun plat, aju in che byan xjal tu'n tuj a', chi txin. 

26Tzajtzun nim tbis rey; pero tu'n tlaj otok txi tma'n tzkan Dios, ex tu'n cylaj 
keju ate'tok tuc'il ti'j mes, minti' cub t-xc'ayin aju o tkani txin. 

27Jurat naj xi t-sama'n rey jun soldad, xi tk'o'n orden tu'n ttzaj k'i'n twi' Juan. 

28Xi'tzun soldad, el ttamtz'u'n twi' Juan tuj pres ex tzaj ti'n twi' tuj jun plat, xi 
tk'o'n teju txin, atzunte txin xi tk'o'n te ttxu'. 

29Tejtzun cybinte ke t-xnak'tzben Juan jlu, e ultzun, xi cyi'n t-ximlal ex ocx 
cyk'o'n tuj jun pantyón. 

Xi tk'o'n Jesús cywa jwe' mil xjal 
Matey 14.13-21; Lucas 9.10-17; Juan 6.1-14 

30E ultzun meltz'aj ke apostl tuc'il Jesús, ex xi cytx'olba'n tcyakilju otok 
cybincha ex aju xnak'tzbil otok txi cyk'o'n cye xjal. 

31Xitzun tma'n Jesús cye: —Cytzaje cyjunalxe, ko'ke tuj jun lugar minti' cynajbil 
xjal tuj, tu'ntzun kojlan ch'in, chi Jesús cye. Porque nimcu xjal in che ul aj cyuc'il, 
cyja'tzun minti' ch'in ambil cye tu'n cywa'n ch'in. 

32E je'xtzun cyjunalx tuc'ix Jesús tuj jun barc tu'n cypon tuj jun lugar minti' 
cynajbil xjal tuj. 

33Pero nimcu xjal e que'yin cye tej cyxi', ex el cynic' ti'j Jesús; ex nimcu xjal e 
tzaj tuj junjun tnam e je'x kelan tu'n cypon jatum tu'n cypon Jesús, ex nej e pon 
xjal cywitz. 

34Tejtzun tetz Jesús tuj barc o til nimcu xjal otok che pon, tzaj k'ak'an tc'u'j cyi'j, 
porque ic cyten ic tza'n ke ẍne'l minti' pastor cyi'j; octzun ten Jesús k'ol nimcu 
xnak'tzbil cye. 

35Ex tu'nju otok tz'oc kax, e pon lak'e' t-xnak'tzben Jesús ttxlaj, ex xi cyma'n: —
Aju lugar lu minti' cynajbil xjal tuj, ex ma tz'oc kax. 

36K'manxa cye xjal tu'n cyxi' tuj cojbil ex cyuj aldey nikayin ate' tu'ntzun tlak'et 
cywa, porque minti' cywa k'i'n, che chi. 

37Pero xi ttzak'we'n Jesús: —Ax keye che xel k'onte cywa. Xi cyma'n te: —
¿Ocpetzun ko xe'le lak'ol wabj tu'n 200 denari tu'n t-xi kk'o'ne cywa? Che chi. 

38Xi tma'n Jesús cye: —¿Jte' wabj at cyuc'ile? Cyxi'ye que'yil te. Tejtzun cylonte, 
xi cyma'n: —Jwe' wabj at ex cabe cyiẍ. 

39Xitzun tma'n Jesús cye tu'n t-xi cyma'n cye cycyakil xjal tu'n cycub ke' tuj 
c'lojin cyten tibaj cha'x ch'im. 

40E cubtzun ke' xjal tuj c'lojin; at junjun c'loj te jun syentchak cyten, ex at te 
sincwentchak cyten. 

41Jawtzun ttzyu'n Jesús akeju jwe' wabj cyuc'ix cabe cyiẍ, jaw tque'yin twitz 
cya'j, xi tk'o'n chjonte te Dios ti'j, ex e cub tpiẍc'u'n ke wabj, xi tk'o'n cye t-
xnak'tzben tu'ntzun t-xi cysipan cye xjal; ex xi t-sipan cabe cyiẍ cyxol cycyakil. 

42E wa'ntzun cycyakil, ex e baj noj. 

43Ex jaw cychmo'n cablaj chi'l nojni tu'n ttx'akan wabj ex tu'n ttx'akan cyiẍ. 

44Aju cyajlal xjal e wa'n, jwe' mil xinak. 

In bet Jesús tibaj a' 
Matey 14.22-27; Juan 6.15-21 

45Ex xi tma'n naj Jesús cye t-xnak'tzben tu'n cyocx tuj barc ex tu'n cyxi' nej twitz 
tu'n cypon tuj Bet-saida jlajxi laguna, atzunte Jesús cyaj ten k'malte cye xjal tu'n 
cyaj cyja. 

46Tejtzun tbaj tk'olben tib Jesús cyuc'il xjal, xi na'l Dios twi witz. 

47Tejtzun toc kax, otok canun barc tmijil laguna, atzunte Jesús attok tjunalx twi 
witz. 

48O til Jesús otok che sict ke t-xnak'tzben ti'j barc tu'n tbet, porque ate cyk'ik' in 
makonte cye; pontzun Jesús cyuc'il ch'ixtok tja'wil k'ij, in bet Jesús tibaj a', 
cyja'tok tic' nej cywitz. 

49Tej cylonte ke xnak'tzben in bet Jesús tibaj a', ela tuj cynabl ka jun cylab jlu, 
ex e jaw sch'in. 

50Porque cycyakil e que'yinte, ex tzaj cyxobil. Pero jurat naj xi yolin Jesús 
cyuc'il: —Ke' cyc'u'je, akine, mi'n che xobe, chi Jesús cye. 

51Ocxtzun Jesús cyuc'il tuj barc, ex bi'x taque' cyk'ik'; bi'xtzun naj cynabl, ex e 
labin ti'j. 

52Porque na'nxtok tel cynic' ti'j ti t-xilen aju o tbincha Jesús ti'j wabj, porque 
cyuw tu'n tex tuj cywi'. 

E banix ke yab tu'n Jesús tuj Genesaret 
Matey 14.34-36 

53Tejtzun cycanun jlajxi laguna, atzun e pon ttzi tx'otx' Genesaret tbi, ex cyaj 
cyc'alo'n ju barc. 

54Tejtzun cyetz tuj barc, jurat naj el cynic' xjal ti'j Jesús. 

55E je'x naj xjal tuj tcyakil lugar, tzaj cyi'n xjal ke yab twitz cycoẍbil, pon cyi'n 
tuc'il Jesús tej cybinte jatum ta'. 

56Jachaktum pon Jesús, ka tuj aldey, ex ka tuj tnam, ex ka tuj cojbil, cub cyk'o'n 
xjal ke yab tuj be, ex in che cubsan twitz Jesús tu'n ttzaj tk'o'n Jesús permis cye 
yab tu'n toc cymaco'n ttxa'n t-xbalun; cycyakil keju oc cymaco'n ttxa'n t-xbalun 
e banix. 

Marcos 7 

Aju in tz'ilix xjal tu'n 

Matey 15.1-20 

1Ul cychmon cyib parisey tuc'il Jesús, cyuc'ix junjun xnak'tzal ti'j ley e tzaj tuj 
tnam Jerusalén. 

2Tej cylonte at junjun t-xnak'tzben Jesús in che wa'n ex minti' nne'l cytx'jo'n 
cyk'ab ic tza'n in tma'n cyley: —Mya ba'n jlu, che chi parisey. 

3(Porque ke parisey cyuc'ix cycyakil xjal judiy, nimanxix cyu'n aju ley cyaj bant 
ti'j cyu'n cytijil xjal, cyja'tzun ka minti' ma baj cytx'jo'n cyk'ab ic tza'n in tma'n 
ley, ax mlay che wa'n. 

4Ex oc cyajtz meltz'aj tuj plas, mlay che wa'n ka minti' ma baj cytx'jo'n cyk'ab. 
Ex nimcu txkantl in cybincha'n aju in tma'n cyley, ic tza'n tu'n cytx'jet ke vas 
cyu'n, ex ke xar, ex ke c'il c'uxbil ex ke watbil.) 

5Xitzun cykanin parisey ex ke xnak'tzal ti'j ley te Jesús: —¿Tiku'n minti' in 
cybincha'n t-xnak'tzbena ic tza'nxju cyaj bant ti'j cyu'n cytijil xjal? In che wa'n 
ex minti' nne'l cytx'jo'n cyk'ab. Che chi. 

6Xi ttzak'we'n Jesús: —Xmletz' keye, ax toc aju o tma Isaías cyi'je, aju t-sanjel 
Dios, ic tza'n tz'iban tuj Tu'jil, porque chi Isaías tuj Tu'jil: Ke xjal lu nok tu'n 
cytzi' in chin nimanjtze cyu'n, atzunju cyanmi najchak ta' wi'je. 

7Nokx gan in che c'ulun nwitze, porque aju xnak'tzbil in cyk'o'n, cymandamyent 
xjal, chi Isaías. 

8Porque in cyaj cyk'o'ne aju tmandamyent Dios, atzunju cyaj bant ti'j cyu'n xjal 
atzunju in bant cyu'ne, tu'n cytx'jet ke xar cyu'ne ex ke vas; ex nimcu txkantl in 
cybincha'ne ic tza'n ke jlu. 

9Ax icx xi tma'n Jesús cye: —Ax toc aju tmandamyent Dios nno'c cyk'o'ne minti' 
tajben tu'n tjapun cyu'ne aju cyaj k'ma'n cyeye cyu'n cytijil xjal. 

10Porque o tma Moisés: Cynimanxe cymane ex cytxu'ye; ax icx in tma'n: Alcye 
ma yasun ti'j tman ex ka ti'j ttxu', il ti'j tu'n tcub byet. 

11Atzun cyeye in cyma'ne ka ba'n tu'n t-xi tma'n jun xjal te tman ex ka te ttxu' 
cyja': Mlay chin onine ti'ja, porque tcyakilju at weye Corbán. (Aju yol Corbán 
atzun in tma'n, ma txi nk'o'ne te Dios te jun oyaj.) 

12Tu'n jlu in xi cymayo'ne tu'n mi'n tonin xjal te tman ex ka te ttxu'. 

13Cyja'tzun nno'c cyk'o'ne tyol Dios te minti' tajben, tu'nju yol cyaj k'ma'n 
cyeye, ex wikinwik tcyaj cymane cye cyc'wa'le. Ex nimcu in cybincha'ne ic tza'n 
jlu. 

14E tzaj ttxco'n Jesús ke xjal ex xi tma'n cye: —Cybintze nyole cycyakile, ex tz'elx 
cynic'e ti'j: 

15Aju in xi' tu'n xjal, mlay tz'ilix tuj tanmi tu'n, atzunju in jatz tuj tanmi xjal, 
atzunju in tz'ilsante tuj tanmi xjal. 

16[Alcye at t-ẍcyin, binx ju yol lu.] 

17Tejtzun tel tpa'n tib Jesús cyi'j xjal, ocx tuj ja. Xitzun cykanin ke t-xnak'tzben 
ti t-xilen ju techal lu. 

18Xi tma'n Jesús cye: —¿Maj icx cyeye minti' nne'l cynic'e ti'j? ¿Minti'pe nne'l 
cynic'e ti'j, aju in xi' tu'n xjal mlay tz'ilix tuj tanmi tu'n? 

19Porque minti' nno'cx tuj tanmi, nok o'cx in cu'x tuj tc'u'j, ex nne'x tc'u'jin. Tma 
Jesús jlu tu'n tel cynic' ti'j ka ba'n tchyo'njtz tcyakil chibj. 

20Ex tmatl Jesús: —Aju in jatz tuj tanmi xjal, atzunju in tz'ilsante tuj tanmi. 

21Porque tuj cyanmi xjal in jatz cyximbetz mya ba'n, tu'n cybinchante aj pajil, 
tu'n cyyaẍin, tu'n tcub cybyo'n jun xjal, 

22tu'n cyelk'an, tu'n tpon cyc'u'j ti'j nimcu, tu'n cybinchante mya ba'n, tu'n 
cysbun, tu'n mi'n cyjac'unte cyib, tu'n ttzaj tlo'ch cyc'u'j, tu'n tbant jun simj yol, 
tu'n cyoc puro jawni ke, ex tu'n cyoc minti' cynabl. 

23Tcyakil jlu mya ba'n tuj tanmi xjal in jatz, ex in tz'ilix tuj tanmi xjal tu'n, chi 
Jesús cye. 

Jun xu'j stranjer xjal xi tocsla'n tyol Jesús 
Matey 15.21-28 

24Ic'tzun Jesús tuj lugar lu, xi' tuj tx'otx' jatum ate' ke tnam Tiro tuc'ix Sidón. 
Ocxtzun tuj jun ja posadiyil, o tajbe tu'n mi'n cybinte xjal, pero minti' tumel tu'n 
tten tuj ewaj. 

25Porque at jun xu'j at jun tal txin at ju'ẍ tuj tanmi; tej tbinte xu'j tkanil ti'j Jesús, 
pon naj tuc'il ex cub ẍmeje' t-xe tkan. 

26Ate xu'j lu aj Sirofenisia, mya judiy xjal, ex cubsan twitz Jesús tu'n tetz tlajo'n 
Jesús ju'ẍ tuj tanmi txin aju tal. 

27Atzunte Jesús xi tma'n te: —E tnoj cyc'u'j c'wa'lbaj nej, porque mya ba'n tu'n 
tel k'i'n cywa c'wa'lbaj ex tu'n t-xi k'ot cye tx'yan, chi Jesús te. 

28Xi ttzak'we'n xu'j: —Ax toc Tat; pero ke tx'yan in che wa'n tjak' mes ti'j tbuchil 
cywa c'wa'lbaj, chi xu'j. 

29Xi tma'n Jesús te xu'j: —Tu'nju yol lu ma tzaj tma'na ba'n tu'n taja, ma tz'etz 
ju'ẍ tuj tanmi tala, chi Jesús te. 

30Tejtzun tpon xu'j tja, lu tal coẍl twitz watbil, otok tz'etz ju'ẍ tuj tanmi. 

Jun xjal chcyin twi' ex men, banix tu'n Jesús 

31Ajtztzun meltz'aj Jesús tuj tx'otx' jatum ta' tnam Tiro, ic' aj tuj tnam Sidón, ex 
ic' aj tuj tx'otx' Decápolis tbi, pon ttzi laguna tuj Galiley. 

32Ul cyi'n xjal jun xjal twitz Jesús, chcyin twi' ex men, ex e cubsan twitz Jesús 
tu'n tcub tk'o'n tk'ab tibaj. 

33El tlak'ban tib Jesús cyi'j xjal, xi ti'n ju xjal men, ocx tk'o'n tal tk'ab tuj t-ẍcyin, 
ex oc ttzuban twi tk'ab, oc tmaco'n tak' xjal. 

34Jawtzun tque'yin Jesús twitz cya'j, in xjik'ban tc'u'j ex tma: —Efata. (Atzun in 
tma'n ju yol lu, cjaketel t-ẍcyina.) 

35Te jurat naj e jaket ke t-ẍcyin xjal, ex bant naj tyolin clarxix wen. 

36Xi tcyuwsa'n Jesús cye tu'n mi'n tel tkanil cyu'n; masque nimcu maj xi tma'n 
Jesús cye, atzun cye mas el tkanil cyu'n. 

37Nimxix e labin xjal ti'j, in cyma'n: —Ba'n tcyakilju in tbincha'n: ke chcyin in 
bant cybin tu'n, ex ke men in bant cyyolin tu'n. 

Marcos 8 

Xi tk'o'n Jesús cywa cyaje mil xjal 

Matey 15.32-39 

1Tej atxtok Jesús ttzi laguna, nim xjal otok pon cychmon cyib, ex minti' cywa 
k'i'n. E tzajtzun ttxco'n Jesús ke t-xnak'tzben ex xi tma'n cye: 

2—In k'ak'an nc'u'je cyi'j xjal lu, porque ma bant ox k'ij ja'lo ate' wuc'ile, ex 
minti' cywa. 

3Ka ma txi nma'ne cye tu'n cyaj cyja na'nxtok cywa'n, che bel numj tuj be, 
porque at junjun cyxol ma che tzaj najchak, chi Jesús cye. 

4Tzajtzun cytzak'we'n ke t-xnak'tzben: —¿Jatum ba'n ttzaj ki'n cywa xjal lu, ato' 
tuj jun lugar minti' cynajbil xjal tuj? Che chi. 

5Xi tkanin Jesús cye: —¿Jte' wabj at cyuc'ile? —At wuk, che chi. 

6Xitzun tma'n Jesús cye xjal tu'n cycub ke' twitz tx'otx'; jaw ttzyu'n keju wuk 
wabj, xi tk'o'n chjonte te Dios, cub tpiẍc'u'n, xi tk'o'n cye t-xnak'tzben tu'ntzun 
t-xi cysipan cye xjal, ex cubtzun cyk'o'n cywitz xjal. 

7Ax icx attok cab ox tal cyiẍ cyuc'il; cub tcy'iwla'n Jesús, ex xi tma'n cye t-
xnak'tzben tu'n t-xi cysipan cye xjal. 

8E wa'ntzun cycyakil xjal ex e noj; ex jaw cychmo'n wuk chi'l ttx'akan wabj cyaj 
sobryin. 

9Aju cyajlal xjal e wa'n, balo cyaje mil xjal; xitzun tma'n Jesús cye tu'n cyaj cyja. 

10Atzunte Jesús ocx naj tuj barc cyuc'ix ke t-xnak'tzben, pon tuj tx'otx' 
Dalmanuta tbi. 

Xi cykanin parisey tu'n tbant jun señ 
Matey 16.1-4; Lucas 12.54-56 

11E ultzun ke parisey e oc ten yolil tuc'il Jesús in che xjelin te: —Yec'untza jun 
señ keye tu'n tel knic'e ti'j ka tuj cya'j tzajni tipumala, che chi, nok tu'n toc tuj 
joybil ti'j cyu'n. 

12O xjik'ban tc'u'j Jesús: —¿Tiku'n in tzaj cykanin xjal lu jun señ? Ax toc cxel 
nma'ne cyeye, mlay txi yec'un jun señ cye xjal lu, chi Jesús xi tma'n cye. 

13E cyajtzun tcolin, ocx juntl maj tuj barc, xi' jlajxi laguna. 

Aju t-samel pan cye parisey 
Matey 16.5-12 

14Ke t-xnak'tzben Jesús ic' tna'l cyu'n, minti' tzaj cyi'n wabj, nok o'cx jun wabj 
k'i'n cyu'n tuj barc. 

15Xitzun tcyuwsa'n Jesús cye: —Ten cycwente cyi'je ti'j t-samel pan cyu'n 
parisey, aju in jaw mal tc'u'j pan tu'n, ex ten cycwente cyi'je teju t-samel pan 
tu'n Herodes, chi Jesús cye. 

16E octzun ten xnak'tzben yolil ti'j cyxolx, in cyma'n: —In tma'n jlu tu'nju minti' 
saj ki'n wabj, che chi. 

17Tejtzun tel tnic' Jesús ti'j, xi tma'n cye: —¿Tiku'n in che yoline ti'j ka minti' 
wabj k'i'n cyu'ne? ¿Minti'pe in canun tuj cynable, ex minti'pe nne'l cynic'e ti'j? 
¿Maj ma cyuwix cyanmiye? 

18¿Myapetzun at tbak' cywitze ex minti' in cyile? ¿Myapetzun at cyẍcyine ex 
minti' in cybi'ne? ¿Minti'petzun na'n cyu'ne? 

19Tej tcub npiẍc'u'ne jwe' wabj tu'n t-xi sipet cye jwe' mil xjal, ¿jte'tzun chi'l o 
noj tu'n ttx'akan wabj tej tjaw cychmo'ne? Chi Jesús. —Cablaj chi'l che chi. 

20—Ex tej tcub npiẍc'u'ne wuk wabj tu'n t-xi sipet cye cyaje mil xjal, ¿jte'tzun 
chi'l o noj tu'n ttx'akan wabj tej tjaw cychmo'ne? Chi Jesús. —Wuk chi'l che chi. 

21Xitzun tma'n Jesús cye: —¿Tza'ntzun tten na'nx tel cynic'e ti'j? 

Jaket twitz jun xjal moẍ tu'n Jesús tuj Bet-saida 

22E pontzun tuj tnam Bet-saida. Ex ul cyi'n xjal jun moẍ tuc'il Jesús, e cubsan 
twitz tu'n toc tmaco'n Jesús ju moẍ. 

23Tzajtzun ttzyu'n Jesús tk'ab moẍ, ex ti'n ti'jxi tnam; oc ttzuban ti'j tbak' twitz, 
ex oc tk'o'n tk'ab ti'j tbak' twitz, ex xi tkanin te: —¿Atpe ch'in ma tila? 

24Jawtzun tque'yin twitz xjal. —Ma wile ke xjal in che bet ic che que'yin ic tza'n 
ke tze', chi xjal. 

25Ex oc tk'o'n juntl maj tk'ab Jesús ti'j tbak' twitz moẍ, ex bant tque'yin, ex bi'x 
cyaj banix twitz, ex clarxix o til tcyakil. 

26Xitzun tma'n Jesús te tu'n taj tja. —Mi'n tz'ocxa tuj tnam ex mi'n txi tma'na 
cye xjal tuj tnam, chi Jesús xi tma'n te. 

In tchic'ba'n Pedro ka a Jesús ju Crist, aju at toclen tu'n Dios 
Matey 16.13-20; Lucas 9.18-21 

27Xi'tzun Jesús cyuc'ix ke t-xnak'tzben cyuj ke aldey ate' ti'jele tnam Cesarea 
Filipo. Xi tkanin Jesús cye t-xnak'tzben tej cyja' cyxi' tuj be ex xi tma'n cye: —
¿Chi toc cyu'n xjal wi'je? ¿Alcye kine, che chi xjal? 

28Xitzun cytzak'we'n: —At junjun in cyma'n ka aya Juan aju e byan xjal tu'n tuj 
a'; ex junjuntl in cyma'n ka aya Elías; ex junjuntl in cyma'n ka aya jun cye t-
sanjel Dios e ten ojtxi, che chi. 

29Xitzun tkanin Jesús cye: —¿Yajtzun cyeye, alcye kine tuj cywitze? Xi 
ttzak'we'n Pedro: —Aya ju Crist aju at toclen tu'n Dios. 

30Pero xi tma'n Jesús cye tu'n mi'n t-xi cyma'n jlu cye xjal. 

In yolin Jesús ti'j tcamic 
Matey 16.21-28; Lucas 9.22-27 

31Octzun ten Jesús k'olte xnak'tzbil cye ex tma: —Ilxix ti'j tu'n tic'x nimcu wu'ne, 
akine sc'o'maj kine tu'n Dios tu'n ntene cyuc'il xjal, ex il ti'j tu'n wel ic'une cyu'n 
cytijil xjal ex cyu'n ke nejenel cye pal ex cyu'n xnak'tzal ti'j ley, ex tu'n ncub 
byo'ne, ex tu'n njatz ank'ine tuj toxin k'ij, chi Jesús cye. 

32Clarxix xi tma'n jlu cye. Entons xi uc'in tu'n Pedro, e je'l lak'e' ex oc ten Pedro 
mayolte ti'j t-ximbetz. 

33Atzunte Jesús ajtz meltz'aj ex tzaj tque'yin cywitz ke t-xnak'tzben, oc ic'le'n 
Pedro tu'n, ex xi tma'n te: —Lak'ebila wi'je Satanás porque myatzun toc tnabla 
ti'j tajbil Dios, nok o'cx toc tnabla ti'j cyajbil xjal. 

34E tzajtzun ttxco'n Jesús ke xjal cyuc'ix ke t-xnak'tzben, ex xi tma'n cye: —Ka 
at jun xjal taj tu'n toc lpe' wi'je, xc'ayinc tib teju tex tajbil, k'inx tcrus, ex lpe'c 
wi'je. 

35Porque alcye jun xjal o'cx toc tc'u'j ti'j tu'n tten tchwinklal twitz tx'otx', mlay 
tcamba aju chwinklal in tzaj tk'o'n Dios; ex alcye jun xjal tk'on tib tu'n tnaj 
tchwinklal twitz tx'otx' nok tu'n nlaje ex tu'n tlaj tkanil colbil, oc tcamba' aju 
chwinklal in tzaj tk'o'n Dios. 

36Porque ¿ti tajben te xjal ka ma tcamba tcyakilju at twitz tx'otx' ex ka ma naj 
tanmi? 

37Ex ¿alcye ba'n t-xi tk'o'n xjal te chojbil tu'n tclet tanmi? 

38Porque alcye ma ch'ixwi wi'je ex ti'j nyole cyxol ke xjal ate' tuj tk'ijlalil ja'lo 
ma tz'el cypa'n cyib ti'j Dios ex aj il ke, ax icx weye, chin jawil ch'ixwiye ti'j oc 

wule in chin koptz'aje tu'n t-spic'umal Nmane ex cyuc'ix ke anjel xjan wuc'ile, 
akine sc'o'maj kine tu'n Dios tu'n ntene cyuc'il xjal. 

Marcos 9 

1Ax icx xi tma'n Jesús cye: —Ax toc cxel nma'ne cyeye, at junjun cyxol keju ate' 
tzalu na'nxtok cycyim ex oc cyila' oc tul tcawbil Dios tuc'il tipumal. 

O ch'expaj tilbilal Jesús 
Matey 17.1-13; Lucas 9.28-36 

2Tbajlenxitzun kak k'ij, xi tuc'in Jesús Pedro, tuc'ix Jacobo ex Juan, cyjunalx e 
je'x tuc'in twi' jun witz ma' twa'l; ex o ch'expaj tilbilal Jesús cywitz. 

3O koptz'aj t-xbalun ex oc pur sak wen ic tza'n ttxa che'w; mi jun tx'jol xbalun 
tzalu twitz tx'otx' jacu sakix tu'n ic tza'n jlu. 

4Ex cub tyec'un tib Elías tuc'ix Moisés, in che yolintok tuc'il Jesús. 

5Xitzun tma'n Pedro te Jesús: —Xnak'tzal, ba'n ax tu'n kten tzalu; e tjaw 
kbincha'n ox tal ja t-xak tze'yin cywi': jun teya, jun te Moisés, ex jun te Elías, chi 
Pedro. 

6Porque minti' ba'n tu'n Pedro alcye tu'n t-xi tma'n tu'nju otok naj cynabl 
xnak'tzben. 

7Ex tzaj jun muj cub ten cyibaj; ex at jun tzaj yolin tuj muj in tma'n: —Atzun 
Nc'wa'le jlu c'ujla'nxix wu'ne; cybinxe tyol. 

8Ex te jurat, tej t-xi cyque'yin cyi'jele, mi a'lo juntl o cyil, nok o'cxte Jesús attok 
cyuc'il. 

9Cyja'tok cycu'tz twi witz, xi tma'n Jesús cye: —Aju ma cyile, mi'n txi cyma'ne 
cye xjal, maxitzun cxel cyma'ne ocxi njatz ank'ine cyxol cyimni, akine sc'o'maj 
kine tu'n Dios tu'n ntene cyuc'il xjal, chi Jesús cye. 

10Ex xi cyc'u'n ju yol lu tuj cyanmi, pero e oc ten xjelil ti'j cyxolx ti t-xilen jlu tu'n 
tjatz ank'in cyxol cyimni. 

11Xitzun cykanin te Jesús: —¿Tiku'n in cyma'n xnak'tzal ti'j ley ka ilxix ti'j tu'n 
tul nej Elías? Che chi. 

12Xi ttzak'we'n Jesús: —Ax toc tzul nej Elías, ex cbajel tbincha'n juntl maj 
tcyakil. ¿Pero chi toc in tma'n tuj Tu'jil wi'je? In tma'n tu'n tic'x nimcu wu'ne, 
akine sc'o'maj kine tu'n Dios tu'n ntene cyuc'il xjal, ex in tma'n tu'n wel ic'une 
cyu'n xjal. 

13Pero lu cxel nma'ne cyeye, ate Elías o tzul, ex tcyakilju cyajbil xjal o cybincha 
ti'j, ic tza'n in tma'n ti'j tuj Tu'jil, chi Jesús cye. 

Jun cu'xun at ju'ẍ tuj tanmi banix tu'n Jesús 
Matey 17.14-21; Lucas 9.37-43 

14Tejtzun cyul jatum ate' mastl t-xnak'tzben, o cyil nimcu xjal otok tz'oc 
cychmon cyib cyi'j cyuc'ix junjun xnak'tzal ti'j ley ex jaw jun yol cyxol. 

15Tejtzun cylonte xjal otok tzul Jesús, bi'x e labin ti'j ex e tzaj kelan naj k'olbel 
te. 

16Xitzun tkanin Jesús cye t-xnak'tzben: —¿Alcye yol in che yoline ti'j cyuc'il xjal? 

17Tzajtzun tma'n jun cyxol xjal: —Xnak'tzal, ma tzul wi'ne ncy'ajale tuc'ila, at 
jun ju'ẍ tuj tanmi ma tz'oc ncy'ajale men tu'n. 

18Nok jachak in tzaj tuj twitz tu'n ju'ẍ, in cub xo'n tu'n, ex in swaquin tuj ttzi', ex 
in kitx'itx'in t-xe' te', ex in xi ttx'ilin tib. Ma txi nma'ne cye t-xnak'tzbena tu'n 
tetz cylajo'n ju'ẍ tuj tanmi c'wa'l, pero minti' xbant cyu'n, chi xjal. 

19Xi ttzak'we'n Jesús: —Akeye xjal minti' in xi cyocsla'ne. ¿Jte' k'ij tu'n ntene 
cyuc'ile? ¿Jte' k'ij tu'n cyic'xe wu'ne? Cyi'ntze c'wa'l tzalu. 

20Ultzun cyi'n tuc'il Jesús. Tejtzun tilwaj Jesús tu'n ju'ẍ, tzaj tuj twitz c'wa'l tu'n 
ju'ẍ, cub tz'ak c'wa'l twitz tx'otx', in balk'aje' ex in swaquin tuj ttzi'. 

21Xi tkanin Jesús te tman c'wa'l: —¿Jte'xi abk'i ttzyetlen tc'ixbisanjtz c'wa'l lu 
tu'n ju'ẍ? Chi Jesús. Xi tma'n mambaj: —Matok c'wa'lx tej ttzyet. 

22Ex nimcu maj in xi tz'ak c'wa'l tuj k'ak' tu'n ju'ẍ ex tuj a', taj ju'ẍ tu'n tcyim 
c'wa'l tu'n; pero ka jacu bant tu'na, k'ak'antz tc'u'ja ki'je, ex ko tonintza, chi 
mambaj. 

23Xi tma'n Jesús te: —¿Tiku'n in tzaj tma'na weye icju: Ka jacu bant tu'na, chiya? 
Alcye at tocslabl, tcyakil jacu binchanjtz te. 

24Jurattzun tzaj k'ajt tman c'wa'l ex tma: —Cxel wocsla'ne Tat, chin tonintza 
tu'n tten mastl wocslable. 

25Tejtzun tlonte Jesús cyja'tok cypon tilj xjal, xi mayo'n ju'ẍ tu'n. —Aya ju'ẍ, 
tu'na ma tz'oc c'wa'l men ex chcyin twi'; akine in chin k'mante teya, tetza tuj 
tanmi c'wa'l ex mi'n tz'ocxa juntl maj, chi Jesús xi tma'n te ju'ẍ. 

26Atzunte ju'ẍ jaw sch'in ex tzaj juntl maj tuj twitz c'wa'l tu'n, etztzun, ex ic tza'n 
cyimni oc c'wa'l tu'n; cyja'tzun o cyma nimcu xjal: Ma cyim c'wa'l, che chi. 

27Pero jaw ttzyu'n Jesús tk'ab c'wa'l, jaw twaban ex jawtzun we' c'wa'l. 

28Tejtzun tocx Jesús tuj ja, xi cykanin ke t-xnak'tzben te cyjunalx: —¿Tiku'ntzun 
minti' xbant ku'ne tu'n tetz klajo'ne ju'ẍ? Che chi. 

29Xitzun tma'n Jesús cye: —Akeju jun c'loj ju'ẍ lu mlay che etz nok cucx, nok 
o'cx jacu che etz tu'n na'j Dios ex ka ma cub kyo'n we'yaj, chi Jesús cye. 

In yolin Jesús juntl maj ti'j tcamic 
Matey 17.22-23; Lucas 9.43-45 

30Tejtzun cyic' tuj lugar lu, e ic' aj tuj tx'otx' Galiley. Ex minti' o tajbe Jesús tu'n 
cybinte xjal, 

31porque in tk'o'ntok xnak'tzbil cye t-xnak'tzben in tma'n: —Chin xel k'o'ne tuj 
cyk'ab xjal ex chin bel byo'ne; pero ncyimlenxitzune, chin jawil ank'ine tuj toxin 
k'ij, akine sc'o'maj kine tu'n Dios tu'n ntene cyuc'il xjal, chi Jesús cye. 

32Atzun cye t-xnak'tzben minti' el cynic' ti'j ju yol lu, ex in che xob tu'n t-xi 
cykanin te. 

Alcye mas at toclen cyxol 
Matey 18.1-5; Lucas 9.46-48 

33E pontzun tuj tnam Capernaum. Tejtzun tocx Jesús tuja, xi tkanin cye t-
xnak'tzben: —¿Alcye yol in che xjeline ti'j cyxolxe tuj be? Chi Jesús. 

34Atzun cye minti' e k'ajt, porque otok che yolin ti'j cyxolx tuj be alcyeju mas at 
toclen cyxol. 

35Cubtzun ke' Jesús, e tzaj ttxco'n ke cablaj t-xnak'tzben, ex xi tma'n cye: —Ka 
at jun tajbil tu'n toc te tnejel, k'o'nc tib te mancbil cye cycyakil, ex k'o'nc tib te 
ajbel cye cycyakil. 

36Ex tzaj ti'n Jesús jun c'wa'l, cub tk'o'n cyxol, jawtzun tchle'n, ex xi tma'n cye: 

37—Alcye ma c'monte jun tal c'wa'l ic tza'n jlu tu'nju at tc'ujlalil wi'je, akine in 
chin tc'mo'n; ex alcye ma c'monte weye, mya o'cx akine in chin tc'mo'n, ax icx 
in c'monjtz Dios tu'n, aju tzaj samante weye. 

Alcye minti' in k'ojl ki'j, axtzun kuc'ilju 
Matey 10.42; Lucas 9.49-50 

38Atzunte Juan xi tma'n te Jesús: —Xnak'tzal, ma kile jun xjal in ajben tbiya tu'n 
tu'n cyetz ke ju'ẍ tuj cyanmi xjal tu'n, pero mya a jun kuc'ile, cyja'tzun xi 
kmayo'ne, porque mya kuc'ile in bet, chi Juan. 

39Xitzun tma'n Jesús: —Mi'n txi cymayo'ne; porque ka at jun xjal ma tz'ajben 
nbiye tu'n tu'n tbinchante jun binchben nim tipumal, mlay bant tu'n tyolin naj 
mya ba'n wi'je. 

40Porque alcyeju minti' in k'ojl ki'j, axtzun kuc'ilju. 

41Ex alcye jun xjal ma tzaj k'onte jun vas a' cyeye tu'nju ocslal keye wi'je, akine 
Crist, ax toc cxel nma'ne cyeye, ctzajel k'o'n jun oyaj te ti'j jlu. 

Aju tolsabl tu'n kcub tz'ak tuj il 
Matey 18.6-9; Lucas 17.1-2 

42Ka at jun xjal ma cub tz'ak jun tal ch'in tu'n tuj il, aju cyxol keju ocslal wi'je, 
mas ba'n tu'n toc c'alet jun ma tij cya' ti'j tkul xjal ex tu'n tcu'x xo't tuj mar. 

43Ka tu'n tk'aba cbel tz'aka tuj il, tx'emin ela, porque mas ba'n tu'n tocxa tuj 
cya'j ẍtunca, ex mya tu'n t-xi'ya tuj infierni tuc'il cabe tk'aba, jatum ta' k'ak' mlay 
bant tyupit. 

44[Atzun minti' in che cyim ke ẍuk' in che wa'n ti'j cychibjal cyimni, ex atzun 
mlayx yupj k'ak'.] 

45Ex ka tu'n tkana cbel tz'aka tuj il, tx'emin ela; porque mas ba'n tu'n tocxa tuj 
cya'j coxa, ex mya tu'n t-xi xo'na tuj infierni tuc'il cabe tkana tuj k'ak' mlay bant 
tyupit. 

46[Atzun minti' in che cyim ke ẍuk' in che wa'n ti'j cychibjal cyimni, ex atzun 
mlayx yupj k'ak'.] 

47Ex ka tu'n tbak' twitza cbel tz'aka tuj il, k'i'metza; porque mas ba'n tu'n tocxa 
tuj tcawbil Dios tuj cya'j junx tbak' twitza, ex mya tu'n t-xi xo'na tuj infierni tuc'il 
cabe tbak' twitza. 

48Atzun minti' in che cyim ke ẍuk' in che wa'n ti'j cychibjal cyimni, ex atzun 
mlayx yupj k'ak'. 

49Porque cycyakile cbantel cytene tu'nju c'ixc'oj c'ic'ex cyu'ne, mer ic tza'n tuj 
k'ak' che oquex k'o'ne, [ex tcyakil oyaj in xi k'ot te Dios, il ti'j tu'n toc atz'an ti'j]. 

50Ba'n te atz'an; pero ka ma naj ta'w atz'an, ¿alcye cajbel tu'n toctl ta'w? Che 
ocxe ic tza'n atz'an; tenwt cymojbabl cyibe cyxolxe. 

Marcos 10 

In tk'o'n Jesús xnak'tzbil tu'n mi'n tcub tpa'n tib xjal tuc'il t-xu'jil 

Matey 19.1-12; Lucas 16.18 

1Ic'tzun Jesús tuj tnam Capernaum, pon tuj tx'otx' Judey ex tuj tx'otx' jlajxi nima 
Jordán. Pon cychmon cyib juntl maj xjal tuc'il, ex xi tk'o'n juntl maj Jesús 
xnak'tzbil cye ic tza'n in tbincha'n junjun maj. 

2E pontzun lak'e' ke parisey tuc'il, xi cykanin ka k'o'n tu'n ley tu'n tex tlajo'n 
xinak t-xu'jil, xi cykanin jlu nok tu'n toc Jesús tuj joybil ti'j cyu'n. 

3Xi ttzak'we'n Jesús: —¿Tza'n tten cyaj tma'n Moisés? 

4Tzajtzun cyma'n ke parisey: —Xi tk'o'n Moisés permis tu'n ttz'ibanjtz jun u'j 
jatum in tma'n ka otok cub cypa'n cyib, tu'ntzun tex tlajo'n xjal t-xu'jil, che chi. 

5Xitzun tma'n Jesús cye: —Nok tu'nju puro cyuw cyanmiye, cyja'tzun cyaj 
ttz'iban Moisés ju mandamyent lu cyeye. 

6Pero atxix t-xe tnejel tej tbant tcyakil tu'n Dios, cub tbincha'n Dios xinak tuc'ix 
xu'j. 

7Cyja'tzun cyjel tk'o'n xinak tman tuc'ix ttxu' tu'n tmoje' tuc'il t-xu'jil. 

8Cycabiltzun che oquel te junx; cyja'tzun mya cabe cytentl, nok junx cyten. 

9Tu'ntzunju, aju ma tz'oc tmojba'n Dios, mi'n tz'el tpa'n xjal, chi Jesús cye. 

10Tejtzun cyocx tuja xi cykanintl t-xnak'tzben Jesús ax ti'j jlu. 

11Xitzun tma'n Jesús cye: —Ka at jun xjal ma cub tpa'n tib tuc'il t-xu'jil ex ka ma 
moje' tuc'il juntl, in tbincha'n aj pajil, ex in tbincha'n il twitz nej t-xu'jil. 

12Ex ka at jun xu'j ma cub tpa'n tib tuc'il tchmil, ex ka ma moje' tuc'il juntl, ax 
icx in tbincha'n aj pajil. 

E cub tcy'iwla'n Jesús ke c'wa'l 
Matey 19.13-15; Lucas 18.15-17 

13Ex pon cyi'n xjal tal cyc'wa'l tu'n cyoc tmaco'n Jesús; atzun cye t-xnak'tzben e 
mayet ke xjal cyu'n, akeju e pon k'inte cye tal c'wa'l. 

14Tejtzun tlonte Jesús jlu, tzaj tlo'ch tc'u'j ex xi tma'n cye t-xnak'tzben: —
Cyk'onxe ambil cye tal c'wa'l tu'n cytzaj wuc'ile ex mi'n che'x cymayo'ne; 
porque aju tcawbil Dios cyecye xjal ic cyten ic tza'n ke tal c'wa'l lu. 

15Ax toc cxel nma'ne cyeye, ka minti' ma che oque ic tza'n jun tal c'wa'l tu'n t-xi 
cynimane tcawbil Dios, mlay che ocxe tuj tcawbil Dios, chi Jesús cye. 

16E jawtzun tchle'n Jesús ke tal c'wa'l, cub tk'o'n tk'ab cyibaj, ex e cub tcy'iwla'n. 

Jun xjal k'inun in yolin tuc'il Jesús 
Matey 19.16-30; Lucas 18.18-30 

17Tejtzun tic' Jesús tu'n t-xi' tuj tbe, ul kelan jun xinak tuc'il, cub ẍmeje' twitz ex 
xi tkanin te: —Xnak'tzal ba'n, ¿alcye oc nbincha'ye tu'n ncambanteye chwinklal 
te jumajx? Chi xinak. 

18Xi tma'n Jesús te: —¿Tiku'n in chin oc tk'o'na te ba'n? Mi a'lo jun xjal ba'n, 
o'cxte Dios ba'n. 

19Ba'n ke mandamyent tu'na: Mi'n cybinchaye aj pajil, mi'n che biyune; mi'n che 
elk'ane, mi'n che nic'ane yol ti'j juntl, mi'n cub cysbu'ne jun xjal, cynimanxe 
cymane ex cytxu'ye, chi tz'iban tuj ley, chi Jesús te. 

20Atzunte xinak xi tma'n: —Xnak'tzal, tcyakil jlu o japun wu'ne tej matok c'wa'lx 
kine, chi xjal. 

21Xitzun tque'yin Jesús twitz ex o tc'ujla, ex xi tma'n te: —Atx jun tu'n tbant 
tu'na: Txi'ya, c'ayinxa tcyakilju at teya, ex k'onxa cye meba, cteltzun 
tk'inumabla tuj cya'j; tzajtzuna wuc'ile [k'im tcrusa] ex lpe'ca wi'je, chi Jesús te. 

22Atzunte xinak tzaj nim tbis tu'nju yol lu, ajtzun meltz'aj in bisun porque attok 
nim tk'inumabl. 

23Xitzun tque'yin Jesús ti'jele ex xi tma'n cye t-xnak'tzben: —Cyuw tu'n cyocx 
ke k'inun tuj tcawbil Dios, chi cye. 

24Bi'x o naj cynabl t-xnak'tzben Jesús tu'nju yol lu; pero xi tma'ntl Jesús cye: —
Akeye nc'wa'l, [cyuw tu'n cyocx tuj tcawbil Dios keju k'ukl cyc'u'j ti'j 
cyk'inumabl,] 

25mas jurat jacu tz'ex jun chej camey tuj toy' jun bak, twitzju tu'n tocx jun k'inun 
tuj tcawbil Dios, chi Jesús cye. 

26Atzun cye t-xnak'tzben mas jaw naj cynabl, in cyma'n cyxolx: —Ka icju, 
¿alcyetzun jacu clet? 

27Xitzun tque'yin Jesús cywitz ex xi tma'n cye: —A jlu mlay bant cyu'n xjal, 
atzunte Dios jacu bant tu'n; porque tcyakil in bant tu'n Dios. 

28Octzun ten Pedro k'malte te Jesús cyja': —Quina ko'ye Tat, ma cyaj kk'o'ne 
tcyakilju at keye, ex ma ko oc lpe'ye ti'ja, chi Pedro. 

29Xitzun tma'n Jesús cye: —Ax toc cxel nma'ne cyeye, alcye jun xjal ma cyaj 
tk'o'n tja, ex ka ttzic, ex ka titz'in, ex ka tman, ex ka ttxu', ex ka t-xu'jil, ex ka 
tc'wa'l, ex ka ttx'otx' tu'n nlaje, ex tu'n tlaj tkanil colbil, 

30tcyakilju ma cyaj tk'o'n, oc tc'ma' jun syent maj t-xel tuj tk'ijlalil ja'lo: Nimcu 
tja che tzajel k'o'n, nimcu che oquel te ttzic, nimcu che oquel te titz'in, nimcu 
che oquel te ttxu', nimcu che oquel te tc'wa'l, ex nim ttx'otx' ctzajel k'o'n; ax icx 
c'ic'ex nim yajbil tu'n, ex ctel tchwinklal te jumajx tuj tk'ijlalil tzul. 

31Pero keju ate' te tnejel ja'lo, nimcu che oquel te mancbil; ex keju ate' te 
mancbil ja'lo, nimcu che oquel te tnejel. 

In yolin Jesús toxmaji'n ti'j tcamic 
Matey 20.17-19; Lucas 18.31-34 

32Cyja' t-xi' Jesús tuj be tu'n tjax tuj tnam Jerusalén cyuc'ix ke t-xnak'tzben, ex 
in bet Jesús nejni cywitz; ex keju lepch ke'ctok ti'j e jaw labin ex tzaj cyxobil. E 
je'xtzun tuc'in Jesús juntl maj keju cablaj t-xnak'tzben, oc ten k'malte cye 
tcyakilju at ttzajel ti'j. 

33—Ko jawix tuj tnam Jerusalén ja'lo ex chin xel k'o'ne tuj cyk'ab ke nejenel cye 
pal ex tuj cyk'ab xnak'tzal ti'j ley, akine sc'o'maj kine tu'n Dios tu'n ntene cyuc'il 
xjal, ex cbel k'o'n nsentense tu'n ncyime, ex chin xel k'o'ne cyu'n tuj cyk'ab 
stranjer xjal. 

34Chin oquel xmayine cyu'n, ex oc chin bajel asyaline, ex c'oquel tzuban tuj 
nwitze, ex chin bel byo'ne; pero tuj toxin k'ij chin jawitz ank'ine, chi Jesús cye. 

Aju cykanbetz Jacobo tuc'ix Juan 
Matey 20.20-28 

35E pontzun lak'e' Jacobo tuc'ix Juan, akeju tcy'ajal Zebedey, ex xi cyma'n te 
Jesús: —Xnak'tzal, kajbile tu'n tbinchanteya keye aju cxel kkanine teya, che chi. 

36Atzunte Jesús xi tkanin cye: —¿Alcyetzun cyajbile tu'n nbinchanteye cyeye? 

37Atzun cye xi cyma'n te: —K'ontza koclene tu'n kcub ke'ye ttxlaja oc 
tc'monteya toclena, jun tuj tbank'aba ex juntl tuj tnayaja, che chi. 

38Xitzun tma'n Jesús cye: —Minti' nne'l cynic'e ti'j aju in tzaj cykanine. ¿Jacupe 
tzic'x yajbil cyu'ne, aju weye c'ic'ex wu'ne? ¿ex jacupe tzic'x nim c'ixc'oj cyu'ne, 
ic tza'n weye c'ic'ex wu'ne? Chi Jesús cye. 

39Tzajtzun cyma'n: —Jacu tzic'x ku'ne, che chi. Xitzun tma'n Jesús cye: —Ax toc 
c'ic'ex yajbil cyu'ne aju weye c'ic'ex wu'ne, ex c'ic'ex nim c'ixc'oj cyu'ne ic tza'n 
weye c'ic'ex wu'ne. 

40Pero aju tu'n cycub ke'ye tuj nbank'abe ex tuj nnayaje, mya tuj ncwente ta' 
tu'n t-xi nk'o'ne cyoclene, porque banimaj alcye keju che bel ke' ntxlaje. 

41Tejtzun cybinte keju lajtl t-xnak'tzben, tzaj cyk'oj ti'j Jacobo ex ti'j Juan. 

42E tzajtzun ttxco'n Jesús ex xi tma'n cye: —Ba'n cyu'ne, akeju ate'c te cawil 
cyxol ke nasyon, in che cawin cyibaj xjal, ex akeju ma' cyoclen cyxol, in che cyaj 
xjal tjak' cycawbil. 

43Pero myatzun ic tten cyeye cyxole: alcye tajbil tu'n tten mas toclen cyxole, 
atzunju tu'n toc te ajbel cyeye; 

44ex alcye tajbil tu'n toc te nejenel cyxole, atzunju tu'n toc te cymajen cycyakil. 

45Porque minti' ma chin ule tu'n cyoc mastl te nmajene tu'n cyajben weye, nok 
o'cx ma chin ule tu'n wajbene cye mastl ex tu'n t-xi nk'on wibe tu'n ncyime tu'n 
cycolpet nimcu xjal, akine sc'o'maj kine tu'n Dios tu'n ntene cyuc'il xjal, chi 
Jesús cye. 

Aju moẍ Bartimeo tbi, jaket twitz tu'n Jesús 
Matey 20.29-34; Lucas 18.35-43 

46E ultzun tuj tnam Jericó. Tejtzun tetz Jesús tuj tnam Jericó cyuc'ix ke t-
xnak'tzben ex cyuc'ix nim xjal, lu jun xjal moẍ, Bartimeo tbi, tcy'ajal Timeo, 
k'ukltok ttzi be in mo'n. 

47Tejtzun tbinte moẍ cyja'tok ttzaj Jesús aj Na, jaw sch'in, in tma'n: —Aya Jesús 
tc'wa'l David, k'ak'antz tc'u'ja wi'je, chi moẍ. 

48Nimcu xjal oc ten ilil ti'j, xi cymayo'n tu'n tk'ajen, atzun te, mas jaw sch'in 
cyuwxix: —Aya Tc'wa'l David, k'ak'antz tc'u'ja wi'je, chi Bartimeo. 

49We'tzun Jesús, xi tma'n cye xjal tu'n ttzaj txco'n; tzajtzun cytxco'n xjal ju moẍ 
ex xi cyma'n te: —Ke' tc'u'ja, we'ctza, lu in txconjtza tu'n Jesús, che chi. 



1746 

 

 
Mam del Norte 

© 1993 Sociedades Bíblicas Unidas. 
  

 

 

50Cyajtzun t-xo'n moẍ ttxo'w, jaw we' naj ex xi' tuc'il Jesús. 

51Xitzun tkanin Jesús te: —¿Alcye tajbila tu'n nbinchanteye teya? Atzunte moẍ 
xi tma'n: —Xnak'tzal, wajbile tu'n tjaket nwitze. 

52Xitzun tma'n Jesús te: —Ba'n tu'n taja; tu'n tocslabla ma banixa, chi Jesús te. 
Te jurat naj jaket twitz moẍ, ex oc lpe' ti'j Jesús tuj be. 

Marcos 11 

Tej tocx Jesús tuj tnam Jerusalén 

Matey 21.1-11; Lucas 19.28-40; Juan 12.12-19 

1Tejtzun ch'ixtok cycanun tuj tnam Jerusalén, nikayin cytxlaj ke tnam Betfagé 
tuc'ix Betania, otok che pon nikayin t-xe witz Olivos tbi, xi t-sama'n Jesús cabe 
t-xnak'tzben, 

2ex xi tma'n cye: —Cyxi'ye tuj aldey tocx ma chixin, octzun cyocxe tuj aldey, 
cnetel jun tal bur cyu'ne c'alo'n, aju na'nx tjax jun xjal chejil tibaj; cypaju'mile 
ex cyi'ntze tzalu. 

3Katzun at jun xjal ma tzaj k'mante cyeye: ¿Tiku'n in cybincha'ne jlu? ka chi; 
c'ajbel te Kajaw, che chicuye, ex jurat c'ajetz t-sama'n. 

4E je'xtzun ke xnak'tzben, ex cnet tal bur cyu'n c'alo'n ttzi pwert ttzi cay, ex 
eltzun cypaju'n. 

5Ex at junjun xjal ax wa'l ke'tok, xi cyma'n: —¿Ti nbaj cyeye? ¿Tiku'n nne'l 
cypaju'ne tal bur? Che chi. 

6Xitzun cyma'n xnak'tzben cye ic tza'n otok txi k'ma'n cye tu'n Jesús; xitzun 
k'o'n permis cye cyu'n xjal. 

7Ultzun cyi'n tal bur tuc'il Jesús, ex jax cyk'o'n cyxbalun tibaj, jaxtzun ten Jesús 
tibaj. 

8Ex nimcu xjal cub cylic'un cyxbalun tuj be, ex txkantl xjal el cytx'emin tk'ab 
tze', cub cyk'o'n tuj be. 

9Ex akeju xjal nejni twitz Jesús cyuc'ix keju lepch ke'c ti'j in che sch'in in cyma'n: 
—Kk'onx k'olbebl te. Awt Dios cy'iwlante ju tzul, aju ma tzaj sama'n tu'n Kman. 

10Awt Dios cy'iwlante ju cawbil tzul, aju tcawbil kxe'chel David. Nimanxwit tbi 
Dios tuj cya'j. 

11Ocxtzun Jesús tuj tnam Jerusalén, ex ocx tuj tja Dios; tejtzun tbaj tque'yin 
tcyakil, etztzun tu'n t-xi' tuj Betania cyuc'ix ke cablaj t-xnak'tzben, porque otok 
tz'oc kax. 

Bi'x tzkij tkan higo tu'n tyol Jesús tu'nju minti' twitz 
Matey 21.18-19 

12Tuj juntl k'ij tej cyetz tuj Betania, tzaj el tc'u'j Jesús. 

13Ex xi tque'yin Jesús jun wi' tkan higo najchak, attok t-xak; xi'tzun lolte ka at 
jun twitz tu'n tcnet tu'n; pero tej tpon t-xe tkan higo, minti' jun twitz cnet, nok 
o'cx t-xak at, porque mya a k'ij at twitz higo. 

14Xitzun tma'n Jesús te tkan higo: —Te jumajx mlayx txi lo'ntl jun twitza tu'n 
jun xjal, chi Jesús. O cybi ke t-xnak'tzben tej tmante Jesús jlu. 

E je'tz tlajo'n Jesús ke c'ayil tuj tja Dios 
Matey 21.12-17; Lucas 19.45-48; Juan 2.13-22 

15E pontzun tuj Jerusalén ex ocx Jesús tuj tja Dios, e je'tz tlajo'n keju in che c'ayin 
ex keju in che lok'on tuj ttxa'n pe'n tja Dios, ex jaw tpich'k'u'n cymes ch'expul 
twitz pwak cyuc'ix cyk'ukbil keju in che c'ayintok paloma. 

16Ex minti' o tcuyi tu'n cyic' xjal twitz tja Dios ka k'i'n jun ti'xti cyu'n. 

17Ex xi tk'o'n Jesús xnak'tzbil cye, xi tma'n: —¿Myapetzun tz'iban tuj Tu'jil: We 
nja c'oquel tbi ja te nabl Dios cye cycyakil xjal, chi tuj Tu'jil? Atzun cyeye ma 
tz'oc cyk'o'ne te cyjul elek', chi Jesús cye. 

18Ex o cybi ke xnak'tzal ti'j ley ti'j jlu, cyuc'ix ke nejenel cye pal, ex e oc ten jyol 
tumel tza'n tten tu'n tbyet Jesús cyu'n, porque in che xobtok, tu'nju in che labin 
cycyakil xjal ti'j t-xnak'tzbil. 

19Tejtzun toc kax etz Jesús tuj tnam. 

Bi'x tzkij tkan higo 
Matey 21.20-22 

20Te juntl k'ij te prim cyja' cyxi', o cyil otok tzkij tkan higo tuc'ix tloc'. 

21Tzajtzun tna'n Pedro ti otok baj ti'j tkan higo, ex xi tma'n te Jesús: —Xnak'tzal, 
aju tkan higo xi' tyola ti'j, que'yinxa ma tzkij, chi Pedro. 

22Xi tma'n Jesús cye: —Ke'c cyc'u'je ti'j Dios. 

23Porque ax toc cxel nma'ne cyeye, ka at jun xjal ma k'mante teju witz lu: Tic'a 
tzalu ex xo'n cux tiba tuj mar, ka chi xjal, cbantel aju cxel tma'n ka minti' xjawje' 
tc'u'j, nok o'cx k'ukl tc'u'j ti'j tu'n tbant aju cxel tma'n. 

24Cyja'tzun cxel nma'ne cyeye, tcyakilju cxel cykanine oc cyna'ne Dios, ke' 
cyc'u'je ti'j ic tza'n otok cyc'ame, ex ctzajeltzun k'o'n cyeye. 

25Ex oc cycub tene na'l Dios, ka at jun xjal mya ba'n cytene tuc'il, cynajsame til, 
tu'ntzun icx cyeye tu'n tcub najsa'n cyile tu'n Cymane aju at tuj cya'j. 

26[Katzun minti' xcub cynajsa'ne til juntl, ax icx cyeye mlay cub najsa'n cyile 
tu'n Cymane aju at tuj cya'j.] 

Aju toclen Jesús 
Matey 21.23-27; Lucas 20.1-8 

27E pontzun juntl maj Jesús tuj tnam Jerusalén, ex in bettok Jesús tuj tja Dios. E 
pontzun ke nejenel cye pal tuc'il, cyuc'ix ke xnak'tzal ti'j ley, ex cyuc'ix cytijil 
xjal. 

28Xitzun cykanin te: —¿Ti toclena tu'n tbinchanteya jlu, ex alcye saj k'onte 
toclena tu'n tbinchanteya tcyakil jlu? Che chi. 

29Xi ttzak'we'n Jesús: —Icx weye at jun nxjele cyeye; ka ma chin tzaj 
cytzak'we'ne jacutzun txi nma'ne cyeye ti woclene tu'n nbinchanteye tcyakil jlu. 

30¿Tu'npe Dios tzaj k'ma'n te Juan tu'n cybyan xjal tu'n tuj a', ex ka cyu'n xjal 
tzaj cyma'n? Chin cytzak'wentze. 

31Atzun cye e oc ten yolil ti'j cyxolx: —Ka ma txi kma'n, tu'n Dios tzaj tma'n: 
¿Tiku'ntzun minti' xi cyocsla'ne? chilo ke. 

32¿Ex katzun cxel kma'n, cyu'n xjal tzaj cyma'n? che chi. Pero tzaj cyxobil cywitz 
xjal, porque cycyakil xjal in che yolin ti'j Juan ka ax toc t-sanjel Dios. 

33O'cx tzaj cytzak'we'n: —Minti' bi'n ku'ne, che chi. Tzajtzun ttzak'we'n Jesús: 
—Icx weye, mlay txi nma'ne cyeye ti woclene tu'n nbinchanteye tcyakil jlu. 

Marcos 12 

Aju techal cyi'j ke ak'nal mya ba'n 

Matey 21.33-46; Lucas 20.9-19 

1Ex oc ten Jesús k'malte junjun techal cye, chi cyja': —At jun xjal cu'x tawa'n 
tkan uva, oc tk'o'n pe'n ti'j, cu'x tlacu'n jun jul jatum tu'n tel ptz'et ta'l uva, ex 
jaw tbincha'n jun ja te cwentbil tkan uva. Entons xi tk'o'n ttx'otx' te cymajen 
ak'nal, ex xi' tuj juntl lugar najchak. 

2Tejtzun tpon tk'ijlalil tu'n tcub twitz awal, tzaj t-sama'n jun tmajen cyuc'il 
majenal tx'otx' tu'n t-xi cyk'o'n majenal tx'otx' ch'in twitz awal te. 

3Atzun cye majenal tx'otx' tzaj cytzyu'n ju majen ex baj cyc'ixbisa'n, ex aj 
cysama'n minti' ch'in k'i'n tu'n. 

4Tzaj t-sama'n xjal juntl tmajen; atzun cye majenal tx'otx' oc cyxo'n tu'n abj, oc 
cyc'ixbisa'n twi', ex oc cyyaso'n. 

5Tzaj t-sama'n xjal juntl tmajen, atzun te jlu bi'x cub cybyo'n. Ex te tibajxi e je'x 
t-sama'n txkantl majen; junjun baj cyc'ixbisa'n, ex junjun cub cybyo'n. 

6Ex atxtok juntl tu'n ttzaj t-sama'n, acu ju tc'wa'l c'ujla'nxix tu'n; te 
mancbilxitzun tzaj t-sama'n tc'wa'l. Kapelo at ch'in tchi tuj cywitz oc tpon 
nc'wa'le, chi xjal. 

7Atzun cye majenal tx'otx' cyma cyxolx: Atzunte etzal jlu; chux keye, kbyoncu 
tu'ntzun tcyaj ten tkan awal te ke, che chi. 

8Tzyettzun cyu'n, cub cybyo'n, ex cyxo'n ti'jxi tkan awal. 

9¿Titzun oc tbincha' tajwil tkan awal? Ctzajeltzun ex che bel tbyo'n ke majenal 
tx'otx', ex cxel tk'o'n ttx'otx' te cymajen txkantl xjal. 

10¿Bajxpe jaw cysch'i'ne jatum in tma'n tuj Tu'jil chi cyja'?: Aju abj el cyic'un ke 
binchal ja, atzunju ma tz'oc te scyini te simyent. 

11Tu'n Kman ma bant jlu, ex ma' t-xilen jlu tuj kwitz, chi tuj Tu'jil. 

12Octzun tilil cyu'n tu'n ttzyet Jesús porque canun tuj cynabl ka cyi'j xi tma'n 
Jesús ju techal lu, pero tzaj cyxobil cywitz xjal, cyja'tzun cyaj cyk'o'n ex e ic'. 

Tu'n tk'onjtz chojbil te gobierni 
Matey 22.15-22; Lucas 20.20-26 

13Ex tzaj cysama'n parisey junjun cyuc'il cyuc'ix junjun xjal ate' tuj tpartid 
Herodes, tu'ntzun tcub tz'ak Jesús tuj jun tyol cyu'n. 

14Tejtzun cyul ke, xi cyma'n te: —Xnak'tzal, ba'n ke ku'n ax toc tyola, ex minti' 
in xoba cywitz xjal, porque minti' in tque'yina ti t-xilen xjal, nok o'cx in tk'o'na 
jun xnak'tzbil axix toc ti'j jun be tu'n cyoc lpe' xjal ti'j Dios. ¿Ba'npe tu'n t-xi 
kk'o'ne chojenj nne'l tkanin gobierni te Rom, ex ka mi'n? ¿Ocpe cxel kk'o'ne, ex 
ka mi'n? Che chi. 

15Atzunte Jesús el tnic' cyi'j xmletz' ke ex xi tma'n cye: —¿Tiku'n in che jyone 
tumel wi'je? Cyi'ntze jun pwak tu'n toc nque'yine. 

16Ultzun cyi'n, ex xi tma'n Jesús cye: —¿Al etzun tilbilal jlu toc twitz, ex al etzun 
biybaj tz'iban twitz? —Te gobierni, che chi. 

17Xitzun tma'n Jesús cye: —Pues cyk'onxe te gobierni aju te gobierni, ex 
cyk'onxe te Dios aju te Dios, chi Jesús cye. Ex e jaw labinxix ti'j tyol. 

Aju xjelbil ti'j ank'ibl 
Matey 22.23-33; Lucas 20.27-40 

18E ultzun junjun sadusey tuc'il Jesús, akeju in cyma'n ka mlay jatz ank'in jun 
xjal cyxol cyimni; ex xi cykanin te: 

19—Xnak'tzal, at jun yol cyaj ttz'iban Moisés ke. Ka at jun xjal ma cyim ttzic ex 
ma cyaj ten t-xu'jil ktzan ttzic ex minti' jun tc'wa'l otok tzaj, il ti'j tu'n tmoje' xjal 
tuc'il t-xu'jil ktzan ttzic, tu'ntzun tcyaj jun t-xel ktzan ttzic tu'n, tu'n mi'n tnaj 
tiyjil. 

20At wuk xjal e ten cyitz'in cyib; aju tnejel cnet t-xu'jil, ex o cyim minti' jun 
tc'wa'l cyaj. 

21Ex ax ju xu'j jaw ti'n tz'inbaj te t-xu'jil; ax icx o cyim minti' jun tc'wa'l cyaj. Ax 
icx o baj ti'j tcabin tz'inbaj. 

22Ex elpun baj cywitz cywukil xinak tu'n xu'j, ex minti' jun cyc'wa'l cyaj. Te 
mancbilxitzun icxte xu'j cyim. 

23Tuj tk'ijlalil oc cyjatz ank'in xjal, ¿alcyetzun jun cyxol cywukil c'oquel te tchmil 
xu'j lu, porque cywukil e xu'jlan te? Che chi. 

24Xi ttzak'we'n Jesús: —¿Myapetzun tu'n jlu in che el txalpuje tu'nju minti' nne'l 
cynic'e ti'j ju tz'iban tuj Tu'jil ex tu'nju minti' nne'l cynic'e ti'j tipumal Dios? 

25Porque tuj tk'ijlalil oc cyjatz ank'in xjal cyxol cyimni, minti' cyxu'jil xinak ex 
minti' cychmil xu'j cnetel, nok o'cx che oquel ic tza'n ke anjel ate' tuj cya'j. 

26Atzunju yol cyi'j cyimni oc cyjatz ank'in, ¿bajxpe jaw cysch'i'ne tuj tu'jil 
Moisés tza'n tten cub tyec'un tib Dios ti'j jun ch'i'x in c'ant, tu'n tyolin tuc'il 
Moisés? Chi Dios: Akine Tdios Abraham ex Tdios Isaac ex Tdios Jacob. 

27Ate Dios mya Cydios cyimni, nok o'cx Cydios itz'; cyja'tzun nim in che el 
txalpuje ti'j, chi Jesús cye. 

Aju mandamyent mas ma' toclen 
Matey 22.34-40 

28Pontzun lak'e' jun xnak'tzal ti'j ley, in bintok cyi'j tej cyyolin sadusey tuc'il 
Jesús, ex o tbi ka otok tzak'wet xjel tu'n Jesús tuj tumelxix, xitzun tkanin te 
Jesús: —¿Alcye tnejel mandamyent mas nim toclen cyxol cycyakil? Chi xjal. 

29Xi ttzak'we'n Jesús: —Aju tnejel mandamyent cyxol cycyakil, atzun jlu: 
Cybintze akeye aj Israel, ate Kman Kdios, o'cxcu junx. 

30Cyc'ujlamtzune Kman Dios tu'n tcyakil cyanmiye, tu'n tcyakil cyc'u'je, tu'n 
tcyakil cynable, ex tu'n tcyakil cyipumale. Atzun tnejel mandamyent jlu ma'xix 
toclen. 

31Ex aju tcabin mandamyent icx tten ic tza'n tnejel, atzun jlu: Cyc'ujlame ke 
cyuc'ile ic tza'n cyeye in cyc'ujlan cyibe, chi tuj Tu'jil. Minti' juntl mandamyent 
mas nim toclen cywitz jlu, chi Jesús te. 

32Atzunte xnak'tzal ti'j ley xi tma'n: —Tuj tumelxix ma tmaya Xnak'tzal. Ax toc 
tyola, nok junxte Dios at, ex minti' juntl, o'cx te. 

33Ex aju tu'n kc'ujlante Dios tu'n tcyakil kc'u'j, ex tu'n tcyakil knabl, ex tu'n 
tcyakil kanmi, ex tu'n tcyakil kipumal, ex tu'n kc'ujlante ke kuc'il ic tza'n ke in 
kc'ujlan kib, mas ma' toclen jlu twitz tcyakil oyaj in cub patit tibaj altar ex twitz 
tcyakil oyaj in xi k'ot te Dios, chi xnak'tzal ti'j ley. 

34Tejtzun tbinte Jesús otok tzaj ttzak'we'n xjal tuj tumelxix, xi tma'n te: —Nok 
ch'intl taj tu'n tcanuna ti'j tcawbil Dios, chi Jesús te. Ya minti'tl oc cynimarin 
cyib tu'n t-xi cykanin juntl yol te. 

¿Al e c'wa'lbaj ju Crist? 
Matey 22.41-46; Lucas 20.41-44 

35Tejtzun t-xi tk'o'n Jesús xnak'tzbil cye xjal tuj tja Dios, xi tma'n: —¿Tza'n tten 
in cyma'n ke xnak'tzal ti'j ley ka tc'wa'l David ju Crist aju at toclen tu'n Dios? 

36Porque ax David at jun yol cyaj tma'n tu'n tipumal Xewbaj Xjan. Chi cyja': Xi 
tma'n Kman te Wajawe: Kecuya tuj nbank'abe, acutzun in cub cyi'j ke aj k'oj ti'ja 
wu'ne, chi tuj Tu'jil. 

37Ka in tma'n David ka a Crist Tajaw, ¿tza'ntzun tten tu'n toc Crist te tc'wa'l? Chi 
Jesús cye. Ex nimcu xjal cub cybi'nxix tyol Jesús in che tzalaj ti'j. 

In tchic'ba'n Jesús mya ba'n cyak'unben ke xnak'tzal ti'j ley 
Matey 23.1-36; Lucas 11.37-54; 20.45-47 

38Ex tuj ju t-xnak'tzbil xi tma'n Jesús cye: —Ten cycwente cyi'je cye xnak'tzal 
ti'j ley, nim cygan ti'j tu'n cybet toc cyxbalun ẍjo'w, ex cyajbil tu'n cyoc k'olbe'n 
tuj plas. 

39Ex cyajbil tu'n cycub ke' cyuj cynejel k'ukbil cyuj ja te c'ulbil, ex cyajbil tu'n 
cycub ke' cyuj tbanil k'ukbil cyuj nintz wa'n. 

40Nne'l cyi'n cyja meba xu'j, ex in che na'n Dios nim tuj, tu'ntzun tmakset 
cybinchben. Mas nim cysentens jlu cbel, chi Jesús cye. 

Aju oyaj tu'n jun meba xu'j 
Lucas 21.1-4 

41Ex cub ke' Jesús ttxlaj c'ubl pwak tuj tja Dios, in que'yin ti'j tej tcu'x cyk'o'n 
xjal cyoyaj tuj c'ubl pwak, ex nimcu k'inun cu'x cyk'o'n nim pwak. 

42Ax icx pon jun meba xu'j, tal yajxix, cu'x tk'o'n cabe tal sentav. 

43E tzajtzun ttxco'n Jesús ke t-xnak'tzben ex xi tma'n cye: —Ax toc cxel nma'ne 
cyeye, aju meba xu'j lu tal yajxix, mas nim ma cu'x tk'o'n cywitz cycyakil keju 
ma cu'x cyk'o'n cyoyaj tuj c'ubl pwak; 

44porque cycyakil ke jlu ma cu'x cyk'o'n aju in cyaj sobryin cye; atzunte xu'j lu 
masque tal yajxix, pero ma cu'x tk'o'n tcyakilju at tajbenil twi twa, chi Jesús cye. 

Marcos 13 

In tma'n Jesús ka cbel xitj tja Dios 

Matey 24.1-2; Lucas 21.5-6 

1Tej tetz Jesús tuj tja Dios, xi tma'n jun t-xnak'tzben te: —Xnak'tzal, quina ke 
abj tbanilxix ex ke ja tbanilxix, chi t-xnak'tzben. 

2Pero xi tma'n Jesús te: —¿Mape tz'oc tque'yina ke nmak ja lu? Mlay cyaj ten abj 
tibaj juntl abj, tcyakil cbel tilj. 

Ke señ na'nxtok tjapun mancbil tk'ijlalil 
Matey 24.3-28; Lucas 21.7-24; 17.22-24 

3E je'xtzun twi witz Olivos tbi, jlajtzi tja Dios; tejtzun tcub ke' Jesús, xi tkanin 
Pedro te, tuc'ix Jacobo, tuc'ix Juan, tuc'ix Andrés cyjunalx: 

4—K'mantza keye, che chi, ¿jtoj ban tjapun jlu? ¿Ex alcye jun señ tzul ch'ixtok 
tjapun tcyakil jlu? 

5Xi ttzak'we'n Jesús: —Ten cycwente cyi'je tu'n mi'n cycub sbu'ne cyu'n xjal. 

6Porque che ul nimcu xjal, ax nbiye c'oquel cyk'o'n te cybi, in cyma'n: Akine ju 
Crist, che chilo; ex nimcu xjal che bel sbu'n cyu'n. 

7Octzun cybinteye oc toc k'oj ex ka tkanil ti'j k'oj, mi'n che jaw sec'paje, porque 
ilxix ti'j tu'n tjapun tcyakil jlu, pero myatzun a mancbil tk'ijlalil tu'n tjapun baj 
tcyakil. 

8Porque che oquel ten nasyon k'ojlel cyi'j txkantl nasyon, ex ke tnam che oquel 
ten k'ojlel cyi'j txkantl tnam; ex nok jachak tzul cyaknajnab, tzul we'yaj, ex che 
jawil tilj xjal; tcyakil jlu atzun tnejel c'ixbisabl. 

9Atzun cyeye ten cycwente cyi'je; porque che xel k'o'ne tuj cyk'ab aj sanjelal, ex 
oc che bajel asyaline cyuj ja te c'ulbil. Che xel k'i'ne cywitz ke gobernador ex 
cywitz ke rey tu'n nlaje tu'n cyoque te testiw wi'je cywitz. 

10Pero na'nxtok tul mancbil tk'ijlalil ilxix ti'j tu'n t-xi pacbet tkanil jun colbil cye 
xjal cyuj cycyakil nasyon. 

11Pero oc cytzyete cyu'n xjal tu'n cyxi k'i'ne cywitz aj sanjelal, mi'n baj cyc'u'je 
ti'j alcye tu'n t-xi cyma'ne, ex mi'n che ximane ti'j, porque alcye ctzajel tma'n 
Dios cyeye, atzunju cxel cyma'ne oc cytzyete; porque mya akeye che yolil, ate 
Xewbaj Xjan c-yolil. 

12Che xel k'o'n ke xjal cyu'n cyerman tu'n cycyim; icx ke c'wa'lbaj che xel k'o'n 
cyu'n cyman tu'n cycyim; ex ke c'wa'lbaj che oquel ten k'ojlel cyi'j cyman ex che 
xel cyk'o'n tu'n cycub byo'n. 

13Ex che elel ic'une cyu'n cycyakil xjal tu'n tlaj ocslal keye wi'je, pero alcyeju 
cucx ma tzic'x tu'n ex minti' ma cub numj, atzunju oc cletel. 

14At jun yol cyaj ttz'iban Daniel aju t-sanjel Dios. C'oquex cyk'o'n xjal jun tilbilal 
ic'bilxix ax tuj tja Dios, chi Daniel. Alcye ma jaw sch'inte jlu, tz'elx tnic' ti'j. 

Cyja'tzun, oc cylonteye tocx tilbilal lu tuj lugar jatum mya k'o'n te, entons ke xjal 
ate' tuj tx'otx' Judey, cyxi ok twi witz. 

15Ex ka at jun xjal tjax twi tja oc tpon k'ij lu, oc tcu'tz, mi'n tz'ocx k'il jun ti'xti 
tuj tja; 

16ex ka at jun xjal tuj cojbil, mi'n tz'ajtz meltz'aj tja k'il t-xbalun. 

17Bec'bil cywitz ke xu'j ch'ixtok tul itz'j cyal tuj tk'ijlalil tzul, ex bec'bil cywitz ke 
xu'j cucx cych'u'n cyal. 

18Cyja'tzun, che na'ne Dios myawt tuj jbalil tu'n cyel oke. 

19Porque tuj tk'ijlalil tzul, tzul jun c'ixbisabl nimxix, bajx tzaj jun c'ixbisabl ic 
tza'n jlu atxix t-xe tnejel tej tbant tcyakil tu'n Dios, ex mlay tzaj juntl maj. 

20Porque nokwit minti' tu'n tajtz lak'e' ti'j tk'ijlalil c'ixbisabl tu'n Kman, miwtlo 
jun xjal tu'n tcyaj ank'in; pero tu'n cylaj ke xjal sc'o'maj tu'n Dios, c'ajetz lak'e' 
ti'j tk'ijlalil c'ixbisabl. 

21Entons ka at jun xjal ma tzaj tma'n cyeye: Lu Crist at tzalu, aju at tulel ka chi, 
ex ka lu Crist ta' ma chixin ka chi, mi'n txi cyocsla'ne tyol. 

22Porque che ul ke xjal nic'al yol, c'oquel cyk'on cyib ic tza'n Crist ke, ex c'oquel 
cyk'on cyib ic tza'n t-sanjel Dios; ex che bantel ke señ cyu'n cyuc'ix ke binchben 
nim cyipumal, tu'n cysbunjtz ke xjal cyu'n, ax icx jacu cyajbe tu'n cysbun cyi'j 
keju sc'o'maj tu'n Dios, nokwit at tumel. 

23Cyja'tzun, ten cycwente cyi'je; lu ma txi nma'ne tcyakil cyeye na'nxtok tul 
canun jlu. 

Tza'n tten tzul Jesucrist juntl maj 
Matey 24.29-35,42-44; Lucas 21.25-36 

24Tbajlenxitzun yajbil tuj tk'ijlalil tzul, c'oquel klolj twitz k'ij, ex ju xjaw mlay 
c'ant t-spic'umal. 

25Ke che'w che tzajel tz'ak twitz cya'j, ex keju at cyipumal tuj cya'j oc che 
yucchtel. 

26Octzun cyila' xjal oc ntzaje tuj muj, akine sc'o'maj kine tu'n Dios tu'n ntene 
cyuc'il xjal, ex oc cyila' at nim wipumale ex in koptz'aj wi'je. 

27Che tzajeltzun nsama'ne ke n-anjele, ex cbajel cychmo'n keju sc'o'maj wu'ne 
tuj tcyakil twitz tx'otx', ctzajelx ke' ttxa'npun tx'otx' ex cpol baj max t-xe cya'j. 

28Cyi'mele nic' ti'j tkan higo: Oc in cha'xix tk'ab, ex oc in tzaj t-xul, nne'l cynic'e 
ti'j in lak'e'x ttzaj ttzi jbalil. 

29Icxtzun cyeye, oc cylonteye oc tjapun tcyakil jlu, tz'elx cynic'e ti'j, nikayin ta' 
tk'ijlalil tu'n wule, mer ic tza'n otok chin pone ttzi ja. 

30Ax toc cxel nma'ne cyeye, ke xjal ate' tuj tk'ijlalil ja'lo na'nxtok cycyim oc 
tjapun tcyakil jlu. 

31Cnajel cya'j tuc'ix tx'otx', atzunwe nyol mlay naj. 

32Pero mi a'l jun bilte alcye k'ij ex alcye or tu'n wule; mi ke anjel ate' tuj cya'j 
minti' bi'n cyu'n, ax icx weye Tc'wa'l Dios kine minti' bi'n wu'ne. O'cx te Dios 
Mambaj ba'n tu'n. 

33Cyja'tzun, ten cycwente cyi'je, che xk'ukine ex che na'ne Dios; porque minti' 
bi'n cyu'ne jtoj ban tjapun tk'ijlalil. 

34Ic tten ic tza'n jun xjal xi' tuj jun tbe najchak; na'nxtok tetz tuj tja, cyaj tk'o'n 
cyoclen ke tmajen ex xi tma'n te teyle junjun alcye tak'un, ex cyaj tma'n te 
cwentil ttzi ja tu'n t-xk'ukin. 

35Cyja'tzun, che xk'ukine porque minti' bi'n cyu'ne jtoj ban tul ju tajaw ja, ka 
otok koc yupj oc tul, ka te tmij ak'bil, ka oc ttzaj ok' tzec', ex ka ch'ixtok kskix. 

36Cyja'tzun, che xk'ukine, mya yajcu tzul cuchiwt mi'n che cnete tu'n in che tane. 

37Aju in xi nma'ne cyeye, cye cycyakil in xi nma'ne: Che xk'ukine. 

Marcos 14 

In che jyon xjal tumel tza'n tten tu'n ttzyet Jesús 

Matey 26.1-5; Lucas 22.1-2; Juan 11.45-53 

1Atxtok cab k'ij tu'n tic'set Xjan K'ij ex tu'n t-xi cywa'n xjal pan minti' t-samel 
tu'n tjaw mal tc'u'j; atzun ke nejenel cye pal cyuc'ix ke xnak'tzal ti'j ley in che 
jyon tumel tza'n tten tu'n ttzyet Jesús cyu'n tuj ewaj ex tu'n tcub cybyo'n. 

2—Mya tuj nink'ij tu'n ttzyet ku'n, tu'ntzun mi'n cyjaw tilj xjal, che chi. 

Jax ko'n perjum tibaj twi Jesús tu'n jun xu'j 
Matey 26.6-13; Juan 12.1-8 

3Attok Jesús tuj Betania tuj tja Simón aju at tx'a'c ti'j nej, aju tx'a'c minti' k'anbil 
ti'j; ex k'ukltok Jesús ti'j mes, ultzun jun xu'j k'i'n jun tal botey tu'n, alabastro 
ttx'otx'il, nojni tu'n perjum nardo tbi, junxte, mya smo'n, ex puro wi'yilxix: 
cubtzun tpa'n xu'j ju tal botey, jax tko'n perjum tibaj twi' Jesús. 

4Pero at junjun tzaj tlo'ch cyc'u'j ex cyma cyxolx: —¿Tiku'n nokx gan ma naj 
perjum lu? 

5Porque mawtlo txi c'ayit tu'n ox syent denari pwak ex ka mastl, tu'n t-xi k'ot 
cye meba, che chi. Ex oc ilin xu'j cyu'n. 

6Atzunte Jesús xi tma'n cye: —E tten xu'j, ¿tiku'n in che labte ti'j? Ba'n ma 
tbincha weye. 

7Ke xjal meba cucx che tel cyuc'ile, ex alcye k'ij cyajbile tu'n cyonine cyi'j, ba'n 
tu'n cybinchanteye ba'n cye; atzun weye, mya cucx chin tele cyuc'ile. 

8Aju ba'n tbant tu'n xu'j lu ma tbincha; porque ma tz'oc tk'o'n naj perjum ti'j 
nximlale na'nxtok ncu'x maku'ne. 

9Ax toc cxel nma'ne cyeye, tuj tcyakil lugar jatum cxel pacbet tkanil colbil tuj 
tcyakil twitz tx'otx', ax icx cxel k'met aju ma tbincha xu'j lu, te nabl te. 

Xi c'ayin Jesús tu'n Judas 
Matey 26.14-16; Lucas 22.3-6 

10Atzunte Judas Iscariote, jun cye cablaj xnak'tzben, xi' cyuc'il nejenel cye pal, 
k'malte cye tu'n t-xi k'o'n Jesús tuj cyk'ab tu'n. 

11Tejtzun cybinte jlu e jaw tzalajxix, ex o bant ti'j cyu'n tu'n t-xi cyk'o'n ch'in 
pwak te Judas. Atzunte Judas oc ten jyol jun tumel tza'n tten tu'n t-xi k'o'n Jesús 
tuj cyk'ab. 

Wa'n Jesús cyuc'il t-xnak'tzben tuj Xjan K'ij 
Matey 26.17-29; Lucas 22.7-23; Juan 13.21-30; 1 Corint 11.23-26 

12Canuntzun tnejel k'ij tu'n cywa'n xjal pan minti' t-samel tu'n tjaw mal tc'u'j, 
atzun k'ij tu'n tcub byet ju tal ẍne'l te ic'sbil Xjan K'ij. Xitzun cyma'n ke t-
xnak'tzben Jesús te: —¿Jatum tajbila tu'n kxi'ye binchal wabj tu'n twa'na tuj 
Xjan K'ij? 

13Xitzun t-sama'n Jesús cabe t-xnak'tzben, ex xi tma'n cye: —Cyxi'ye tuj tnam 
ex c'oquel cyc'ulba'ne jun xinak k'i'n jun ẍok' a' tu'n; che lpe'xtzune ti'j. 

14Octzun tocx tuj jun ja, cxel cyma'ne te tajaw ja: ¿Alcye jun col ja jatum tu'n 
nwa'ne cyuc'il nxnak'tzbene tu'n tic'set Xjan K'ij? Chi Xnak'tzal, che chicuye. 

15Ctzajeltzun tyec'un jun tcab colin ja ma'xix, banimaj tten; atzun cybinchame 
kwa, chi Jesús cye. 

16E je'xtzun ke t-xnak'tzben, ex e ocx tuj tnam, cnettzun ju ja cyu'n ic tza'n otok 
txi tma'n Jesús cye; bajtzun cybincha'n wabj tu'n tic'set Xjan K'ij. 

17Tejtzun toc kax, pontzun Jesús cyuc'ix keju cablaj t-xnak'tzben. 

18Tejtzun cycub ke' ti'j mes, matok in che wa'n, xi tma'n Jesús cye: —Ax toc cxel 
nma'ne cyeye, ax jun cyeye aju in wa'n wuc'ile cxel k'onte weye tuj cyk'ab xjal, 
chi cye. 

19Atzun cye t-xnak'tzben tzaj cybis, ex teyle junjun xi tma'n te: —¿Apelo kine? 
Chi jun. Ax icx tma juntl, ax icx tma juntl. 

20Xitzun ttzak'we'n Jesús: —Cablaj cybete nxnak'tzben keye, pero ax jun cyxole 
cxel k'onte weye tuj cyk'ab xjal. Aju in cu'x tmu'n twa tuj lak junx wuc'ile, 
atzunju. 

21Ax toc chin xel k'o'ne tuj cyk'ab xjal ic tza'n ju yol tz'iban wi'je tuj Tu'jil, pero 
bec'bil twitz ju xjal aju cxel k'onte weye tuj cyk'ab xjal, akine sc'o'maj kine tu'n 
Dios tu'n ntene cyuc'il xjal. Mas ba'nwtlo miwt o itz'j ju xjal lu, chi Jesús cye. 

22Cucxtok cywa'n, jaw ttzyu'n Jesús ju pan, xi tk'o'n chjonte te Dios, cub 
tpiẍc'u'n, xi tk'o'n cye ex xi tma'n: —Cywa'nxe jlu, atzun nximlale jlu. 

23Ax icx jaw ttzyu'n ju vas, xi tk'o'n chjonte te Dios ex xi tk'o'n cye; cycyakiltzun 
e c'an ti'j. 

24Ex xi tma'n cye: —Atzun nchc'ele jlu te cyuwsabl teju ac'aj yol aju ma cyaj 
bant ti'j tu'n Dios cyuc'ile; atzun nchc'ele c'elel chitj tu'n cyclet nimcu xjal. 

25Ax toc cxel nma'ne cyeye, mlay txi nc'a'ntle juntl maj ta'l twitz uva ja'lo, 
maxitzun cxel nc'a'ntle tuj tk'ijlalil oc tul tcawbil Dios. 

Chin bel tewana ox maj, chi Jesús te Pedro 
Matey 26.30-35; Lucas 22.31-34; Juan 13.36-38 

26Tbajlenxitzun cybitzan jun bitz, e je'xtzun twi witz Olivos. 

27Xitzun tma'n Jesús cye: —Cycyakile che cyjel colinte weye tuj konic'an ja'lo; 
porque in tma'n tuj Tu'jil: Cbel nbyo'ne ju pastor, ex che elel sputj ke ẍne'l. 

28Pero njatzlenxi ank'ine, nej chin pole cywitze tuj Galiley. 

29Xitzun tma'n Pedro te Jesús: —Masque cyjel colina cyu'n cycyakil, atzun weye 
mlayx cyaj ncoline, chi Pedro. 

30Xi tma'n Jesús te: —Ax toc cxel nma'ne teya, teju konic'an ja'lo, na'nxtok ttzaj 
ok' tcabmaji'n tzec', ox maj cbel tewana cywitz xjal ka minti' ojtzki'n kine tu'na. 

31Atzunte Pedro xi tcyuwsa'nxix: —Masque chin cyime tuc'ila ma bant-x pero 
mlay cub wewane, chi Pedro. Ax icx o cyma cycyakil. 

In na'n Jesús Dios tuj Getsemaní 
Matey 26.36-46; Lucas 22.39-46 

32E ultzun tuj jun lugar Getsemaní tbi; ex xi tma'n Jesús cye t-xnak'tzben: —Che 
kecuye tzalu, atzun weye chin na'le Dios. 

33Ex xi uc'in Pedro tu'n Jesús, tuc'ix Jacobo ex Juan; tzajtzun nim tbis ex tzaj ta'w 
tuj tanmi, 

34ex xi tma'n cye: —Ma tzajxix bis tuj wanmiye, chin cymele tu'n bis; che tencje 
tzalu ex che xk'ukine, chi Jesús. 

35Ex xi lak'e' ch'intl Jesús, cub mutze' twitz tx'otx', o cubsan twitz Dios ex tma: 
—Ka at tumel, cuchiwt tu'n mi'n tic'x wu'ne aju c'ixc'oj tzul tuj or lu. 

36Tat, aya Nman, tcyakil jacu bant tu'na; k'i'mela c'ixc'oj lu wi'je tu'n mi'n tic'x 
wu'ne; pero mya tu'n tbant aju wajbile, nok o'cx tu'n tbant aju tajbila, chi Jesús. 

37Ultzun meltz'aj Jesús cyuc'il t-xnak'tzben, in che tan tej tul; xi tma'n te Pedro: 
—Simón, ¿maj in tana? ¿Maj minti' ma tipaya tu'n t-xk'ukina jun or? 

38Che xk'ukine ex che na'ne Dios tu'ntzun mi'n cyoque tuj joybil cyi'je. Ax toc 
tajbil cyanmiye, atzunju cychibjale minti' tipun. 

39Xi' Jesús juntl maj ex oc ten na'l Dios, ax yol xi tma'n ic tza'n xi tma'n nej. 

40Tej tul meltz'aj juntl maj cyuc'il t-xnak'tzben, lu ke in che tantl, porque attok 
nim watl tuj cywitz, ex minti' ba'n cyu'n alcye tu'n t-xi cyma'n. 

41Tejtzun tul meltz'aj toxmaji'n, xi tma'n cye: —Che tanxtzune ja'lo ex che 
ojlane. O'cxtzunju, ya ma pon or; lu kine chin xel k'o'ne tuj cyk'ab aj il, akine 
sc'o'maj kine tu'n Dios tu'n ntene cyuc'il xjal. 

42Che we'ctze, ko'ke; lu ma tzul lak'e' aju cxel k'onte weye tuj cyk'ab xjal, chi 
Jesús cye. 

Tej t-xi k'i'n Jesús pres 
Matey 26.47-56; Lucas 22.47-53; Juan 18.2-11 

43Cucxtok tyolin Jesús pon naj Judas, jun cyxol keju cablaj xnak'tzben, cyuc'ix 
nim xjal tuc'il, k'i'n spad cyu'n tuc'ix tze', otok che tzaj sama'n cyu'n nejenel cye 
pal ex cyu'n xnak'tzal ti'j ley ex cyu'n cytijil xjal. 

44Otok txi tma'n Judas cye tza'n tten tu'n t-xi tk'o'n tuj cyk'ab: —Aju c'elel 
ntz'ubane twitz, atzunju; cytzyuntztzune ex cyi'nxe, mi'n txi cytzokpi'ne, chi 
Judas. 

45Tejtzun tpon Judas tuc'il Jesús, jurat naj pon lak'e' ttxlaj, ex tma: —Xnak'tzal, 
Xnak'tzal. Ex el ttz'uban twitz. 

46Tzyettzun Jesús cyu'n, ex xi cyi'n. 

47Pero at jun cyxol keju ax wa'l ke'tok, jatz ti'n t-spad ex oc ttx'emin tmajen 
nejenel cye pal, bi'x el t-ẍcyin tu'n. 

48Xitzun tma'n Jesús cye xjal: —¿Elek'pe kine tuj cywitze ma che ule tzyul weye, 
k'i'n spad cyu'ne tuc'ix tze'? 

49Tcyakil k'ij in tene cyxole tuj tja Dios, xi nk'o'ne xnak'tzbil cyeye, ex minti' in 
tzaj cytzyu'ne; pero ma cybinchaye jlu tu'ntzun tjapun aju yol tz'iban tuj Tu'jil, 
chi Jesús cye. 

50Cyajtzun colin Jesús cyu'n cycyakil xnak'tzben, e je'l ok. 

Aju cu'xun el ok 

51Pero at jun cu'xun lepchix t-xi' ti'j Jesús, minti' t-xbalun toc, nok o'cx jun 
sábana baltz'i'n ti'j, tzyettzun cyu'n xjal. 

52Atzunte cu'xun cyaj cotpaj aju sábana toc ti'j, ex el ok ski't ti'j. 

Pon k'i'n Jesús cywitz aj sanjelal 
Matey 26.57-68; Lucas 22.54-55,63-71; Juan 18.12-14,19-24 

53Xitzun k'i'n Jesús cyu'n twitz nejenel cye pal; ex oc cychmon cyib cycyakil 
nejenel cye pal cyuc'ix ke cytijil xjal ex ke xnak'tzal ti'j ley. 

54Atzunte Pedro lepchix t-xi najchak, ocx max ttxa'n tpe'n nejenel cye pal; ex ax 
cub ke' cyxol ke polisiy in k'axnen k'ak'. 

55Atzun ke nejenel cye pal cyuc'ix cycyakil aj sanjelal cye xjal judiy in che jyon 
cyi'j xjal tu'n cyoc te testiw ti'j Jesús tu'n tcub t-sentens Jesús tu'n tcyim; pero 
minti' o cnet cyu'n jun testiw axix toc tyol. 

56Porque nimcu xjal e nic'an yol ti'j, pero minti' moje' cyyol. 

57E jawtzun we' junjun xjal, e oc ten si'mil yol ti'j, in cyma'n: 

58—O kbiye in tma'n xjal lu: Cbel nxitune tja Dios lu, aju cyu'n xjal o bant, ex tuj 
ox k'ij cjawil nbincha'ne juntl tja Dios mya cyu'n xjal cbantel, chi xjal lu, che chi. 

59Pero icx ke xjal lu minti' moje' cyyol. 

60Jawtzun we' ju nejenel cye pal ex xi tkanin te Jesús: —¿Maj minti' in tzaj 
ttzak'we'na? ¿Chi toc tu'na ti'j ju in cyma'n ke xjal lu ti'ja? 

61Atzunte Jesús minti' o k'ajt, ex minti' jun yol xi tma'n. Atzunte nejenel cye pal 
xi tkanin juntl maj te Jesús: —¿Apeya ju Crist Tc'wa'l Dios, aju Dios nimanxix 
tbi ku'n? Chi xjal. 

62Xi tma'n Jesús te: —Akine, ex oc cyila'ye k'ukl kine tuj bank'abaj ttxlaj Dios at 
nim tipumal, akine sc'o'maj kine tu'n Dios tu'n ntene cyuc'il xjal, ex oc cyila'ye 
oc ntzaje tuj muj twitz cya'j, chi Jesús. 

63Atzunte nejenel cye pal el t-sbit'un t-xbalun ex tma: —¿Ti til mastl testiw ke? 

64Ma cybiye ma yolin mya ba'n ti'j Dios. ¿Chi toc cyu'ne? Chi nejenel cye pal. 
Cycyakiltzun o cyma: At til, ba'n tu'n tcub t-sentens tu'n tcyim, che chi. 

65E octzun ten junjun tzubal tuj twitz, oc cymaksi'n twitz, ex oc cybju'n, ex xi 
cyma'n te: —K'mantza alcye ma tz'oc bjun teya, che chi. Icx ke polisiy oc 
cytz'ajan twitz. 

Cub tewan Pedro ka minti' ojtzki'ntok Jesús tu'n 
Matey 26.69-75; Lucas 22.56-62; Juan 18.15-18,25-29 

66Atzunte Pedro tcu'tztok ttxa'n pe'n; ultzun jun tcriad nejenel cye pal; 

67tejtzun tlonte criad lu Pedro in k'axnen k'ak', xi tque'yin criad twitz Pedro ex 
tma: —Icx teya o tena tuc'il Jesús aj Nazaret. 

68Atzunte Pedro cub tewan ex tma: —Minti' ojtzki'n xjal lu wu'ne, ex minti' 
nne'l nnic'e ti'j ju in tma'na, chi Pedro. Etztzun lak'e' Pedro ttzi sawan ex 
tzajtzun ok' tzec'. 

69Oc tque'yin criad juntl maj ti'j Pedro, octzun ten criad k'malte cye xjal ax 
ate'tok: —Ajun te xjal lu cyuc'il. 

70Atzunte Pedro cub tewan juntl maj. Te yajxi ch'intl tzaj cyma'n ke xjal te 
Pedro, akeju ax ate'tok: —Ax toc ajuna cyuc'il porque aj Galileya, [ex icx yolina 
ic tza'n cye], che chi. 

71Xi tma'n Pedro: —Tzkan Dios ax toc nyole. Ba'n tu'n ttzaj jun ncastiwoye tu'n 
Dios ka mya ax toc nyole; minti' ojtzki'n wu'ne aju xjal in cyma'ne, chi Pedro. 

72Ex tzajtzun ok' tcabmaji'n tzec'. Ultzun ti'j tc'u'j Pedro aju yol otok tma Jesús 
te: Na'nxtok ttzaj ok' tcabmaji'n tzec', ox maj cbel tewana cywitz xjal ka minti' 
ojtzki'n kine tu'na, chi Jesús. Tej tul jlu tuj tnabl Pedro, bi'x jaw ok'. 

Marcos 15 

Pon k'i'n Jesús twitz Pilat 

Matey 27.1-2,11-14; Lucas 23.1-5; Juan 18.28-38 

1Tejtzun kskix, e yolin ke nejenel cye pal ti'j alcye tu'n tbant cyu'n, cyuc'ix ke 
cytijil xjal ex ke xnak'tzal ti'j ley ex cycyakil Aj Sanjelal cye xjal judiy. Bajtzun 
c'alo'n Jesús cyu'n, xi cyi'n ex xi cyk'o'n tuj tk'ab Pilat. 

2Xitzun tkanin Pilat te Jesús: —¿Apeya ju Rey cye xjal judiy? Xi ttzak'we'n Jesús: 
—Akine ic tza'n ma tmaya. 

3Atzun cye nejenel cye pal nimcu til Jesús xi cyma'n te Pilat. 

4Xitzun tkanin Pilat juntl maj te Jesús: —¿Maj minti' jun tyola? Binxa nimcu tila 
in cyma'n xjal. 

5Pero te Jesús mi jun yol xi tma'n; cyja'tzun nim o labin Pilat ti'j. 

Cub t-sentens Jesús tu'n tcyim 
Matey 27.15-31; Lucas 23.13-25; Juan 18.38—19.16 

6Tcyakil abk'i nne'tz ttzokpi'n Pilat jun pres tuj nink'ij, nok alcye cyajbil tnam 
xjal tu'n tetz tzokpi'n. 

7Ex attok jun xjal Barrabás tbi, presintok cyuc'ix ke tuc'il tu'n tlaj at xjal otok 
cub cyu'n tej cyk'ojin ti'j gobierni. 

8E ultzun nim xjal tuc'il Pilat kanil te tu'n tetz ttzokpi'n jun pres ic tza'n in 
tbincha'n junjun maj. 

9Xitzun tma'n Pilat cye: —¿Cyajpeye tu'n tex ntzokpi'ne aju Cyreye, akeye xjal 
judiy? Chi Pilat. 

10Porque el tnic' Pilat ti'j, xi k'o'n Jesús tuj tk'ab Pilat cyu'n ke nejenel cye pal 
tu'nju at tlo'ch cyc'u'j ti'j. 

11Atzun cye nejenel cye pal e oc ten ocsal cyc'u'j xjal tu'n t-xi cykanin xjal tu'n 
tetz tzokpi'n Barrabás, ex mya ate Jesús tu'n tetz tzokpi'n. 

12Xi tkanin Pilat juntl maj cye: —¿Alcyetzun cyajbile tu'n nbinchanteye ti'j ju 
xjal lu, aju in cyma'ne ti'j ka atzun Cyreye? Chi Pilat. 

13Atzun cye xjal e jaw sch'in juntl maj: —E tjaw twitz crus, che chi. 

14Atzunte Pilat xi tma'ntl cye: —¿Alcyetzun mya ba'n ma tbincha? Atzun cye 
xjal mas e jaw sch'in: —E tjaw twitz crus, che chi. 

15Etztzun tzokpi'n Barrabás tu'n Pilat tu'ntzun tke' cyc'u'j xjal, atzunte Jesús baj 
asyalin, ex xi tk'o'n tuj cyk'ab soldad tu'n tjaw cyk'o'n twitz crus. 

16Atzun cye soldad xi k'i'n Jesús cyu'n tuja, ocx cyi'n tuj cwartel, ex tzaj cytxco'n 
mastl soldad. 

17Ex oc cyk'o'n jun t-xbalun Jesús ẍjulin que'yin, ex baj cybincha'n jun coron 
ch'i'x, ex jax cyk'o'n tuj twi'. 

18E octzun ten k'olbelte: —Cuchiwt cucx tel tk'ija, aya Rey cye xjal judiy, che chi. 

19Ex oc cybju'n ti'j twi' tu'n ajlaj, ex xi cytzuban ti'j, ex e cub ẍmeje' c'ulul twitz. 

20Cybajlenxitzun tze'n ti'j, el cyi'n ju xbalun ẍjulin que'yin toc ti'j, ex oc cyk'o'n 
aju tex t-xbalun, etztzun cyi'n tu'n tjaw cyk'o'n twitz crus. 

Jaw k'o'n Jesús twitz crus 
Matey 27.32-44; Lucas 23.26-43; Juan 19.17-27 

21Ex nnic'cu jun xjal tzajni tuj cojbil, Simón tbi xjal ex aj Sirene, atzun tman 
Alejandro tuc'ix Rufo, tzyettzun Simón cyu'n ex oc cyk'o'n jwers ti'j tu'n t-xi ti'n 
tcrus Jesús. 

22Xitzun k'i'n Jesús cyu'n tuj jun lugar Gólgota tbi, atzun in tma'n ju yol lu: Jun 
lugar Tbakil wibaj. 

23Ex xi cyk'o'n tc'a vin t-sem tib tuc'il ta'l tze' mirra tbi; atzunte Jesús minti' xi 
tc'a'n. 

24Jawtzun k'o'n Jesús twitz crus cyu'n soldad, baj cysipan t-xbalun cyxolx ex e 
oc ten k'il swert ti'j tu'n tel cynic' ti'j alcye te junjun tu'n t-xi ti'n. 

25Las nueve te prim tej tjaw k'o'n Jesús twitz crus. 

26Aju tbi tcaws tz'ibantok jax cyk'o'n twitz crus in tma'n: Aju Rey cye xjal judiy. 

27Ax icx e jaw k'o'n cabe elek' twitz crus tuc'il Jesús, jun tuj tbank'ab ex jun tuj 
tnayaj. 

28[Ex japun aju tz'iban tuj Tu'jil in tma'n: Oc te tajlal cyxol ke mya ba'n.] 

29Ex keju in che ic' twitz crus, in che xmayin ti'j Jesús, in xi cyyucun cywi' ex in 
cyma'n: —Bay atzun taja, aya o tmaya tu'n tcub t-xituna tja Dios ex tuj ox k'ij 
tu'n tjaw tbincha'na juntl maj. 

30Clom tiba, ex tcu'tza twitz crus, che chi. 

31Ax icx ke nejenel cye pal e xmayin ti'j cyuc'ix ke xnak'tzal ti'j ley, in cyma'n 
cyxolx: —Ke mastl xjal e clet tu'n, atzunte minti' in bant tu'n tclonte tib. 

32Ka a Crist jlu, aju Rey cye aj Israel, e tcu'tz twitz crus ja'lo tu'ntzun klonte ex 
tu'n kocslan ti'j, che chi. Ax icx keju otok che jaw k'o'n twitz crus ttxlaj Jesús e 
ilin ti'j. 

Tej tcyim Jesús 
Matey 27.45-56; Lucas 23.44-49; Juan 19.28-30 

33Tejtzun tpon chilcuk'ij, oc kloljxix tcyakil twitz tx'otx', texi las tres te kale el 
spic'e'. 

34Tejtzun tpon las tres te kale, jaw tk'ajk'ajel twi' Jesús cyuwxix: —Eloi, Eloi, 
¿lama sabactani? chi Jesús; atzun in tma'n ju yol lu: Nman Dios, Nman Dios, 
¿tiku'n ma chin cyaj tcolina? 

35Ex at junjun xjal ax wa'l ke'tok, tej cybinte tyol Jesús, cyma: —Cybinxe in 
txocon ti'j Elías aju t-sanjel Dios. 

36Entons xi kelan jun, cu'x tmu'n jun esponja tuj vinagre ex oc tk'o'n twi' jun 
ajlaj, ex jax tk'o'n tu'n tel ttz'uban Jesús. —E tten nej, chi xjal, jacu kil ka ma tzul 
Elías tu'n tcu'tz k'i'n tu'n. 

37Atzunte Jesús jaw tk'ajk'ajel twi' cyuwxix, ex cyimtzun. 

38Atzunju xbalun tcub te makbil tuj tmij tja Dios cub sbit'j tuj tmijil, tzajx twi', 
cubil t-xe'. 

39Atzunte capitán aju wa'ltok twitz Jesús, tej tlonte tza'n tten jaw sch'in Jesús 
ex tza'n tten cyim, tma capitán: —Axix toc ate xjal lu Tc'wa'l Dios. 

40Ax icx at junjun xu'j in che que'yin najchak, tuc'ix Mariy aj Magdala at cyxol, 
tuc'ix Mariy ttxu' Jacobo ch'in ex ttxu' José, ex tuc'ix Salomé at cyxol. 

41Tej tten Jesús tuj Galiley e ten ke xu'j lu tuc'il ex in che ajben te; ex nimcu 
txkantl xu'j in che que'yin, otok che ja'wil junx tuc'il Jesús tuj Jerusalén. 

Tej tcu'x maku'n Jesús 
Matey 27.57-61; Lucas 23.50-56; Juan 19.38-42 

42Ch'ixtok toc kax, atzun k'ij tu'n tbant cyten xjal, porque ch'ixtok t-xe't k'ij te 
ojlabl, 

43ultzun José aj Arimatey, ajun cyxol Aj Sanjelal cye xjal judiy ex nim toclen. In 
ayontok José ti'j tk'ijlalil tu'n tcawin Dios; ocx tuc'il Pilat minti' o xob, xi tkanin 
t-ximlal Jesús. 

44Ex jaw labin Pilat ti'j ka otok cyim Jesús; tzajtzun ttxco'n Pilat aju capitán, xi 
tkanin te ka otok cyim Jesús. 

45Tejtzun tbinte tu'n capitán ka otok cyim, xi tma'n tu'n t-xi ti'n José t-ximlal 
Jesús. 

46Lak'ettzun jun sak xbalun tbanilxix tu'n José, cu'tz ti'n t-ximlal Jesús, ocx 
tbalk'i'n tuj sak xbalun, ex ocx tk'o'n tuj jun pantyón lacumaj tuj pic, ex tzaj 
ttolin jun abj, oc tk'o'n ttzi pantyón. 

47In che que'yin Mariy aj Magdala tuc'ix Mariy ttxu' José, ex o cyil jatum ocx 
k'o'n t-ximlal Jesús. 

Marcos 16 

Jatz ank'in Jesús cyxol cyimni 

Matey 28.1-10; Lucas 24.1-12; Juan 20.1-10 

1Tbajlenxitzun ju k'ij te ojlabl, xi' Mariy aj Magdala, tuc'ix Mariy ttxu' Jacobo, 
tuc'ix Salomé; e je'x lak'olte tc'oc'jal t-sem tib tu'n cyxi' k'olte ti'j t-ximlal Jesús. 

2Primxix cyxi' tuj tnejel k'ij te seman, e pon ttzi pantyón otok jawil k'ij. 

3Ex in cyma'n cyxolx: —¿Alcye c'elel k'inte ju abj ttzi pantyón tu'n kocx? Che 
chi. 

4Pero tej cylonte, o cyil otok tz'el k'i'n ju abj ttzi pantyón, ex aju abj lu ma'xix. 

5Tejtzun cyocx tuj pantyón, o cyil k'ukl jun cu'xun tuj bank'abaj, toc jun t-ẍjo'w 
sak; ex bi'x e jaw sec'paj xu'j. 

6Atzunte cu'xun xi tma'n cye: —Mi'n che jaw sec'paje; in che jyone ti'j Jesús aj 
Nazaret, aju jaw k'o'n twitz crus. Mi a'l tzalu, ma jaw ank'in. Cyque'yintze jatum 
cub k'o'n. 

7Pero cyxi'ye, cymanxe cye t-xnak'tzben ex te Pedro, cxel nej Jesús cywitze tuj 
Galiley; atzun c'oquel cyque'yine ic tza'n xi tma'n cyeye. 

8Atzun cye xu'j bi'x e je'tz ok tuj pantyón, porque otok che tzaj lu'lun tu'n tchi 
ex otok che sec'paj. Mi jun yol xi cyma'n cye xjal, porque in che xobtok. 

Cub tyec'un tib Jesús twitz Mariy aj Magdala 
Juan 20.11-18 

[9Tejtzun tjaw ank'in Jesús primxix tuj tnejel k'ij te seman, tnejelxix cub tyec'un 
tib twitz Mariy aj Magdala, aju otok che etz wuk ju'ẍ tuj tanmi tu'n Jesús. 

10Xi'tzun Mariy, xi tma'n cye keju otok che ten tuc'il Jesús, in che bisuntok ex in 
che ok'. 

11Tejtzun cybinte ke jlu ka otok jaw ank'in Jesús ex ka otok til Mariy, minti' xi 
cyocsla'n tyol. 

Cub tyec'un tib Jesús cywitz cabe t-xnak'tzben 
Lucas 24.13-35 

12Pero te yajxi ch'intl cub tyec'un tib Jesús tuj juntl tumel cywitz cabe t-
xnak'tzben in che bettok, cyja' cyxi' tuj cojbil. 

13E je'xtzun ke jlu, xi cyma'n cye txkantl; icx minti' xi cybi'n cyyol. 

Xi tma'n Jesús cye apostl tu'n cyxi' pacbal 
Matey 28.16-20; Lucas 24.36-49; Juan 20.19-23 

14Te mancbilxitzun, cub tyec'un tib Jesús ax cywitz keju junlaj t-xnak'tzben in 
che wa'ntok ti'j mes; e baj ilin tu'n Jesús tu'nju minti' xi cyocsla'n ex tu'nju 
cyuwix cyanmi, ex tu'nju minti' xi cyocsla'n cyyol keju o que'yin te, ka otok jatz 
ank'in Jesús. 

15Xi tma'n Jesús cye: —Cyxi'ye tuj tcyakil twitz tx'otx', cypacbanxe tkanil colbil 
cye cycyakil xjal. 

16Alcye ma tz'ocslan ex ma byan, oc cletel; atzun teju minti' ma tz'ocslan, cbel t-
sentens. 

17Ex akeju che ocslal, che bantel ke señ lu cyu'n: C'ajbel nbiye cyu'n tu'n cyetz 
ke ju'ẍ tuj cyanmi xjal; ex oc che yolil tuj junxitl yol; 

18ka ma jaw cytzyu'n ke lobaj, ex ka ma txi cyc'a'n jun venen, minti' cbajel cyi'j; 
cbel cyk'o'n cyk'ab cyibaj yab, ex che banixel ke yab cyu'n. 

Xi k'i'n Jesús tuj cya'j 
Lucas 24.50-53 

19Tbajlenxitzun yolin Kajaw Jesús cyuc'il, jax k'i'n tuj cya'j, ex cub ke' ttxlaj Dios 
tuj bank'abaj. 

20Atzun cye t-xnak'tzben e je'x, xi cypacba'n tkanil colbil tuj tcyakil lugar; ax 
Kajaw onil cye, in tcyuwsa'nxix ju yol cyu'n ke señ in bant cyu'n. Icxwitju.] 

Lucas 

Lucas 1 

Aju t-xilen u'j xi ttz'iban Lucas 

1Nimcu xjal o cyajbe tu'n tcub cytz'iban ke yol tuj tumelxix ti'j tcyakilju o baj 
kxole. 

2Ic tza'n ma ko xnak'tzanjtze cyu'n keju e que'yinte atxix ttzajlen xe't, ex e oc 
pacbal ti'j tkanil ba'n. 

3Tbajlenxi nque'yine tcyakil tuj tumelxix atxix t-xe tnejel, ax icx weye ba'n ela 
tuj nwitze tu'n t-xi ntz'ibane tcyakil teya tuj tumelxix, aya Teófilo ma' toclena, 

4tu'ntzun telxix tnic'a ti'j ka axix toc tcyakilju o xnak'tzanjtza ti'j. 

Tzaj tk'o'n jun anjel tkanil tu'n titz'j Juan, aju in che byan xjal tu'n 

5Tej toctok Herodes te rey tuj tx'otx' Judey, attok jun pal cye xjal judiy, Zacarías 
tbi, at toclen cyxol jun c'loj pal tiyjil Abías. Aju t-xu'jil Zacarías Elisabet tbi, ax 
tiyjil pal Aarón. 

6Cycabil tz'aklxix ke twitz Dios, ex in che ank'in minti' cypaltil, porque in xi 
cyniman cycyakil tmandamyent Kman tuc'ix ju tley. 

7Pero minti' jun cyc'wa'l at, porque miban alin Elisabet, ex cycabil otok che tijin. 

8Tej tpon k'ij tu'n cyajben Zacarías cyuc'ix ke tuc'il tuj tja Dios, 

9ic tza'nx cymod ke pal cye judiy, tc'ulbacu a Zacarías tu'n tocx tuj tja Dios 
patulte storac. 

10Ex cycyakil xjal in che na'ntok Dios ttxa'n pe'n tuj or tej matok in tz'e'y storac. 

11Ex cub tyec'un tib jun t-anjel Kman twitz Zacarías, wa'ltok ju anjel lu tuj 
bank'abaj ttxlaj altar jatum in cub patit storac. 

12Tej tque'yinte Zacarías ju anjel, jaw sec'paj ex tzaj nim t-xobil. 

13Atzunte anjel xi tma'n te: —Mi'n xoba Zacarías; porque tzul tk'o'n Dios aju xi 
tkanina te, ex ctzajel jun tc'wa'la ti'j t-xu'jila Elisabet, ex Juan tbi c'oquel tk'o'na. 

14Ctzalajela nimxix ti'j, ex nimcu xjal che tzalajel oc titz'j c'wa'l lu; 

15porque nim toclen ju tc'wa'la twitz Dios. Mi'n txi tc'a'n vin mi k'e'n, ex cnojel 
tuj tanmi tu'n Xewbaj Xjan tzajnix bant na'nxtok tul itz'j. 

16Ex nimcu aj Israel che ajetz meltz'aj tu'n Juan tu'n cyul tuc'il Kman aju Cydios. 

17Ate Juan cxe'l nej twitz Kajaw, ax toclen ex tipumal ic tza'n te Elías aju t-sanjel 
Dios, tu'ntzun tbant cyten ke mambaj cyuc'il cyc'wa'l, ex tu'n tbant cyniman 

keju miban che niman. Cyja'tzun nok banin cyten xjal tu'n Juan tu'ntzun tc'met 
Kajaw cyu'n oc tul, chi anjel. 

18Xitzun tkanin Zacarías te anjel: —¿Tza'n tten c'elel nnic'e ti'j jlu ka ax toc? 
Porque weye ma chin tijine, ax icx nxu'jile, chi Zacarías. 

19Xitzun ttzak'we'n anjel: —Akine Gabriel in chin ajbene te Dios; axte Dios ma 
tzaj samante weye tu'n nyoline tuc'ila, ex tu'n t-xi nma'ne aju ba'n tkanil lu teya. 

20Pero ja'lo c'oquela men ex mlay bant tyolina; maxi cbantel tyolina ocxi tul itz'j 
tc'wa'la, c'oquela men porque minti' ma txi tocsla'na aju ma txi nma'ne teya, aju 
cjapunel oc tpon tk'ijlalil, chi anjel. 

21Atzun cye xjal in che ayontok ti'j Zacarías ttxa'n pe'n ex in che labin ti'j tu'nju 
nim tuj o ten tuj tja Dios. 

22Tejtzun tetz Zacarías minti' bant tyolin cyuc'il xjal; eltzun cynic' xjal ti'j ka at 
jun otok tzaj yec'un te ic tza'n tuj witzic' tuj tja Dios. Atzunte Zacarías nok tu'n 
tk'ab xi tyec'un cye, porque otok tz'oc te men. 

23Tejtzun tjapun baj k'ij tu'n tajben Zacarías tuj tja Dios, ajtzun tja. 

24Tbajlenxitzun jlu, oc ten tal Elisabet aju t-xu'jil Zacarías, ex cyaj ten jwe' xjaw 
tuj tja minti' ex betel, in ximan ti'j chi cyja': 

25Ma tbincha Kman jun xtalbil weye ja'lo, tu'ntzun mi'n nch'ixwiye mastl cyxol 
xjal, chi Elisabet. 

Tzaj tk'o'n jun anjel tkanil tu'n titz'j Jesús 

26Tbajlenxitzun kak xjaw, tzaj t-sama'n Dios aju anjel Gabriel, ul tuj jun tnam 
Nazaret tbi tuj tx'otx' Galiley. 

27Ul tja jun k'apoj na'nxtok tlonte xinak, banin ti'j tu'n tmoje' tuc'il jun xinak 
José tbi, ate José tiyjil rey David; atzun tbi k'apoj Mariy. 

28Ocxtzun ju anjel jatum ta' Mariy ex xi tma'n te: —In xi nk'olbena, nim t-xtalbil 
Dios ma tzaj tk'o'n teya. Ate Kman at tuc'ila. [Mas ma cub cy'iwla'na tu'n Dios 
cywitz cycyakil xu'j.] 

29Tej tque'yinte Mariy ju anjel, bi'x naj tnabl tu'nju yol lu, ex cub t-ximan tiku'n 
in k'olbenjtz icju. 

30Atzunte anjel xi tma'n te: —Mi'n xoba Mariy, porque ma tzaj tk'o'n Dios t-
xtalbil teya. 

31Ex ja'lo c'oquel ten tala, ex tzul itz'j jun tala, ex JESUS tbi c'oquel tk'o'na. 

32Ma' toclen C'wa'l lu; ex c'oquel k'ma'n tbi Tc'wa'l Dios, aju Dios Ma'xix Toclen; 
cxel tk'o'n Kman Dios toclen tu'n toc te rey ic tza'n te David, porque atzun t-
xe'chel. 



1766 

 

 
Mam del Norte 

© 1993 Sociedades Bíblicas Unidas. 
  

 

 

33Ccawil cyibaj tiyjil Jacob te jumajx; ex aju tcawbil minti' bajsbil te, chi anjel. 

34Atzunte Mariy xi tkanin te anjel: —¿Tza'n tten jlu? Porque weye na'nx 
nmoje'ye tuc'il xinak. 

35Xitzun ttzak'we'n anjel: —Aju Xewbaj Xjan tzul tuc'ila, ex cyjel tena tjak' 
tipumal Dios Ma'xix Toclen; cyja'tzun aju ne' tzul itz'j o'cx c'ajbel te Dios, ex 
c'oquel tbi Tc'wa'l Dios. 

36Ax icx aju ttzica Elisabet tzul itz'j jun tal masque ma tijin; ex ma bant-xi kak 
xjaw toclen ten tal, aju in k'manjtz ti'j ka miban alin. 

37Porque minti' jun ti'xti mlaywit bant tu'n Dios, chi anjel baj tma'n. 

38Xitzun tma'n Mariy te anjel: —Lu kine lu akine tmajen Kman; bant-xwit wi'je 
tu'n Dios ic tza'nx ma tmaya, chi Mariy. Ex eltzun tpa'n tib anjel ti'j. 

Pon Mariy tja Elisabet visitaril te 

39Cyujtzun ke k'ij lu ex Mariy ex jurat xi' tuj tiwitz tx'otx' tuj jun tnam tuj tx'otx' 
Judey; 

40ex ocx tuj tja Zacarías, ex xi k'olben Mariy te Elisabet. 

41Tej tbinte Elisabet aju k'olbebl te tu'n Mariy, jaw yucch tal ne' tuj talbil, ex o 
noj tuj tanmi Elisabet tu'n Xewbaj Xjan. 

42Ex jaw tk'ajk'ajel twi' Elisabet cyuwxix ex tma: —Mas ma cub cy'iwla'na cyxol 
cycyakil xu'j, ex ma cub cy'iwla'n ju tala. 

43¿Ti woclene tu'nju ma tzula visitaril weye, aya ttxu' Wajawe? 

44Porque o'cx tej xi nbi'ne tk'olbebla, ma jaw yucch tal ne' tu'n tzalajbil tuj 
walbile. 

45At tzalajbil teya tu'nju ma txi tocsla'na, porque tcyakilju o tma Kman teya 
cjapunel, chi Elisabet. 

46Atzunte Mariy tma: In tnimsa'n wanmiye tbi Kman, 

47ex in tzalaj wanmiye ti'j Dios aju Clol weye. 

48Porque ma tzaj tque'yin Dios mans kine, akine tmajen; ex texju ja'lo cucx oc 
cyma' cycyakil xjal weye: At tzalajbil teya, che chilo. 

49Porque nimxix ma binchanjtz weye tu'n Dios aju at nim tipumal, ex Xjan ju tbi. 

50Ex cucx in k'ak'an tc'u'j cyi'j keju in che niman te. 

51Nimxix ma tbincha tu'nju at tipumal; ex keju in jaw cyniman cyib, ma cub 
tk'uchin Dios cyximbetz. 

52Ma tz'el ti'n cyoclen ke cawil at nim cyipumal, ex ma che jaw tnimsa'n keju 
mans. 

53Keju nne'l cyc'u'j ma tzaj tk'o'n nimcu cye, atzun cye k'inun minti' ch'in ma 
tzaj k'o'n cye. 

54Ma onin cyi'j aj Israel akeju tmajen; minti' ma tzic' tna'l tu'n tu'n ttzaj k'ak'an 
tc'u'j cyi'j, 

55ic tza'n tzaj ttzi'yan cye kxe'chel, tzaj ttziyan te Abraham ex cye tiyjil te jumajx, 
chi Mariy. 

56Axtzun cyaj ten Mariy tuc'il Elisabet balo ox xjaw; ex te tibajxi aj tja. 

Tej titz'j Juan, aju in che byan xjal tu'n 

57Tej tpon k'ij tu'n tul itz'j tal Elisabet, k'a jun tal ul itz'j. 

58Ke tvesin ex keju at cyxilen tuc'il e tzalajxix junx tuc'il tej cybinte otok tzaj 
k'ak'an tc'u'j Dios ti'j. 

59Ex tuj twajxakin k'ij e tzaj tu'n t-sircunsidarinjtz ju ne'; ex o cyajbe tu'n toc 
cyk'o'n tbi Zacarías ic tza'nx tbi tman. 

60Atzunte ttxu ne' tma: —Mi'n, Juan c'oquel tbi. 

61—¿Tiku'n Juan c'oquel tbi? Baka at jun cyxol ke termaniya ic tbi ic tza'n jlu, 
che chi. 

62Ex xi cyyec'un tu'n cyk'ab tu'n t-xi cykanin te tman ne' alcye tbi ne' tu'n toc. 

63Tzaj tkanin Zacarías jun tal tz'lom ex cub ttz'iban twitz cyja': Juan c'oquel tbi, 
chi ju cub ttz'iban. Cycyakiltzun e labin ti'j. 

64Jurattzun bant tyolin Zacarías, ex xi tk'o'n chjonte te Dios. 

65Cycyakiltzun ke vesin tzaj nim cyxobil ti'j jlu, ex tuj tcyakil tiwitz tx'otx' tuj 
tx'otx' Judey e yolin xjal ti'j jlu. 

66Ex cycyakil keju o cybi tkanil ti'j jlu, e ximan ti'j ex in cyma'n cyxolx: ¿Titzun 
c'oquel ju c'wa'l lu? Che chi. Porque oc cwentin ju c'wa'l tu'n tipumal Kman. 

Xi tk'o'n Zacarías chjonte te Dios 

67Atzunte Zacarías aju tman tal ne' o noj tuj tanmi tu'n Xewbaj Xjan, xi tchic'ba'n 
ju yol tzaj tma'n Dios te ex tmatzun cyja': 

68Nimanxwit tbi Kman aju Kdios aj Israel ko', porque ma tzul kuc'il onil ke etzan 
ko' tu'n, ex ma ko colpet tu'n. 

69Ma tzaj tk'o'n jun Clol ke nim tipumal, atzun ma tzaj cyxol ke tiyjil David aju 
tmajen. 

70Ic tza'nx tzaj ttziyan Dios atxix ojtxi nok tu'n cyyol ke t-sanjel xjan: 

71Tzaj tma'n tu'n kclet tu'n tuj cyk'ab aj k'oj ki'j, ex tuj cyk'ab keju in ko el ic'un 
cyu'n; 

72ex tu'n ttzaj k'ak'an tc'u'j cyi'j kxe'chel, ex tu'n ttzaj tna'n aju yol xjan cyaj bant 
ti'j tu'n Dios cyuc'il. 

73Atzun yol jlu tzaj ttziyan Dios tu'nx tib te kxe'chel Abraham: 

74Ka tu'n kclet tu'n tuj cyk'ab aj k'oj ki'j, tu'ntzun kajben te Dios minti' kxobil, 

75tu'n koc xjan ex tz'aklxix twitz Dios tcyakil k'ij te kank'ibl. 

76Atzun teya tal nc'wa'l, c'oquel tbiya t-sanjel Dios, aju Dios Ma'xix Toclen, 
porque cbel neja twitz Kajaw binchalte tbe, 

77tu'n t-xi tk'o'na tkanil colbil cye ke xjal etzan ke tu'n Dios, tu'ntzun tnajset cyil. 

78Ate Kdios nim in k'ak'an tc'u'j ki'j ex nim tc'ujlalil, ma tzul koptz'aj t-spic'umal 
kibaj ma tzaj tuj cya'j, 

79tu'n tk'onjtz spic'un cyibaj keju ate' tuj klolj ex tjak' tipumal camic, ex tu'n 
tyec'unte kbe tu'n kbet minti' kxobil, chi Zacarías. 

80Ex aju tal c'wa'l in ch'iytok, ex nno'cxi tnabl; ex o ten tuj lugar minti' cynajbil 
xjal tuj, maxitzun ajtz tuj lugar tuj k'ij tej ttzyet tak'un cyxol aj Israel. 

Lucas 2 

Tej titz'j Jesús 

Matey 1.18-25 

1Ex cyuj k'ij lu etz jun orden tu'n president Augusto tu'n tjaw cyajlal cycyakil 
xjal. 

2Atzun tnejel maj jaw cyajlal xjal tej in cawintok Sirenio tuj tx'otx' Siria. 

3E je'xtzun cycyakil xjal tujx cytanmi tu'n ttz'ibanjtz cybi. 

4Cyja'tzun tzaj José tuj tnam Nazaret tuj tx'otx' Galiley, ja'wil tuj tnam Belén aju 
ttanmi David, tuj tx'otx' Judey, porque ate José tiyjil David. 

5Ultzun José tu'n ttz'ibanjtz cybi tuc'ix Mariy aju banin ti'j tu'n tmoje' tuc'il, aju 
otok tz'oc ten tal. 

6Ex axtoktzun ate' tuj Belén tej tpon k'ij tu'n tul itz'j tal Mariy. 

7Ex ul itz'j ju tnejel tal, ex ocx tbalk'i'n tuj tal tam, ex cub tcoẍba'n tuj twabl chej, 
porque minti' cnet cyposad tuj mesón. 

Ke anjel ex ke pastor ẍne'l 

8Nikayin ttxa'n tnam Belén ate'tok junjun pastor, ax in che cyaj ten tuj cojbil te 
konic'an tu'n cycwentin cyẍne'l. 

9Ex jurat cub tyec'un tib jun t-anjel Kman cywitz, ex ju t-spic'umal Kman cub 
spic'e' cyibaj; atzun cye pastor tzaj nim cyxobil. 

10Atzunte anjel xi tma'n cye: —Mi'n che xobe, porque cxel nma'ne ba'n tkanil 
cyeye te nim tzalajbil ex cye cycyakil xjal. 

11Porque ja'lo ma tz'itz'j tuj ttanmi David jun Clol cyeye, ate Crist aju Kajaw. 

12Ex atzun jun yec'bil cyeye tu'n tel cynic'e ti'j; cnetel tal ne' cyu'ne balk'i'n tuj 
tal tam, ex coẍl tuj twabl chej, chi anjel cye. 

13Ex minaben cub cyyec'un cyib txkantl anjel nim cyajlal tzajni ke tuj cya'j, in 
cynimsa'n tbi Dios, ex in cyma'n: 

14Nimanxwit tbi Dios tuj cya'j, ex tu'n cyten xjal twitz tx'otx' minti'tl cybis, akeju 
in tzalaj Dios cyi'j, che chi anjel. 

15Ex tej cyaj baj ke anjel tuj cya'j, cymatzun ke pastor cyxolx: —Ko'ke tuj Belén 
que'yil te jlu ti ma baj aju ma tma Kman ke. 

16Jurattzun e je'x, ex cnet Mariy tuc'ix José cyu'n ex ju tal ne' coẍl tuj twabl chej. 

17Ex tej cyque'yinte, xi cytx'olba'n aju o tma anjel cye ti'j tal ne'. 

18Ex cycyakil keju e binte cyyol pastor, e labin ti'j ju o cyma. 

19Atzunte Mariy xi tc'u'n tcyakilju yol lu tuj tanmi, ex o ximan ti'j. 

20Ex e ajtz meltz'aj ke pastor in cynimsa'n tbi Dios ex in cyk'o'n chjonte te ti'j 
tcyakilju o cybi ex o cyil, porque ax toc aju otok tma anjel cye. 

Aju tal ne' Jesús pon k'i'n tuj tja Dios 

21Ex tuj twajxakin k'ij o sircunsidarinjtz ju ne', ex oc cyk'o'n tbi JESUS, axju tbi 
oc ic tza'nxju otok tma anjel te Mariy tej na'nxtok toc ten tal. 

22Tej tjapun baj k'ij te saksabl cye ic tza'nx in tma'n tuj tley Moisés, xi cyi'n ju 
tal ne' tuj tnam Jerusalén tu'n t-xi cyk'o'n te Kman. 

23Xitzun cyi'n tu'n tjapun cyu'n aju tz'iban tuj tley Kman, in tma'n: Cycyakil 
tnejel cyc'wa'le xinak cxel cyk'o'ne tu'n tajben te Kman, chi tuj Tu'jil. 

24E je'xtzun tu'n t-xi cyk'o'n jun moj tal ẍpo'k ex ka cabe tal paloma ic tza'nx in 
tma'n tuj tley Kman. 

25Attok jun xinak Simeón tbi ax najl tuj Jerusalén. Ate xinak lu tz'aklxix ex nimal 
Dios ex in ayontok ti'j tu'n cycolpet aj Israel. Aju Xewbaj Xjan attok tuc'il, 

26ex otok tzaj yec'un te tu'n Xewbaj Xjan ka mlayx cyim ka na'nxtok tque'yinte 
twitz ju Crist aju attok ttzajel t-sama'n Kman. 

27Xitzun k'i'n Simeón tu'n Xewbaj Xjan, pon tuj tja Dios. Ex tej tul k'i'n tal ne' 
Jesús cyu'n tman tuj tja Dios tu'n tbinchanjtz ti'j ic tza'nx in tma'n ley, 

28jawtzun tchle'n Simeón ju ne', xi tk'o'n chjonte te Dios, ex tma: 

29Ja'lotzun Nman, ba'n tu'n ncyime tuj txubtxaj, porque ma japun ju yol tzaj 
tma'na weye, akine tmajena. 

30Porque ma wile tu'n nwitze aju colbil tu'na, 

31aju ma tbinchaya cywitz cycyakil xjal twitz tx'otx'. 

32Atzun jlu jun spic'un tu'n t-spic'banjtz cye txkantl tnam mya aj Israel ke, ex 
tu'n cyjaw nimsa'n aj Israel, akeju etzan tu'na, chi Simeón. 

33Ex in labintok tman ne' ex ttxu ne' ti'j tcyakilju in tma'n Simeón ti'j ne'. 

34Ex e baj tcy'iwla'n Simeón, ex xi tma'n te Mariy aju ttxu' ne': —Ate c'wa'l lu 
k'o'maj tu'n cycub tz'ak nimcu aj Israel ex tu'n cyjaw we' nimcu. C'oquel te jun 
señ, ex mlay txi cyniman tyol, 

35tu'ntzun tel tuj k'ancha'l tcyakil cyximbetz xjal at tuj cyanmi; ex atzun te teya 
ic c'oquel jlu ic tza'n jun spad c'elex tuj tanmiya, chi Simeón. 

36Ax icx axtok ta' jun xu'j t-sanjel Dios, Ana tbi; ate Ana tme'jel Fanuel ex tiyjil 
Aser. Otok tijin te Ana, ex c'wa'lxtok ta' tej tmoje' ex nok wuk abk'i ten tuc'il 
tchmil, 

37ex otok bant 84 abk'i tcyajlen meba xu'j. Minti' nne'l tpa'n tib Ana ti'j tja Dios, 
atzun in ajben te Kman konic'an ex k'ijtl, in cub tyo'n we'yaj ex in na'n Dios. 

38Ax or tej tpon Ana in tk'o'n chjonte te Dios, ex in yolin ti'j ne' cye cycyakil keju 
in che ayontok ti'j tu'n cycolpet ke xjal tuj Jerusalén. 

Tej cyajtz meltz'aj José tuc'ix Mariy tu'n cypon tuj Nazaret 

39Ex tbajlenxi bant tcyakil cyu'n ic tza'nx in tma'n tuj tley Kman, e aj meltz'aj, e 
pon tuj cytanmi Nazaret tbi, tuj tx'otx' Galiley. 

40Ex ju ne' in ch'iytok ex nno'ctok tipun, ex nno'ctok tnabl; ex ju t-xtalbil Dios 
tcubtok tibaj. 

Pon Jesús tuj tja Dios tej c'wa'lxtok 

41Tcyakil abk'i in che'xtok ke tman Jesús tuj tnam Jerusalén tuj nink'ij Xjan K'ij 
tbi. 

42Tej tjapun Jesús twi' cablaj abk'i, e je'xtzun tuj Jerusalén ic tza'nx cymod tu'n 
cyxi' tuj nink'ij. 

43Tejtzun tbaj nink'ij e ajtz meltz'aj, atzunju tal c'wa'l Jesús cyaj ten tuj 
Jerusalén, minti' che bin tman ti'j. 

44Ximan cyu'n ka lepchix ttzaj Jesús cyxol xjal, ex e bet juncu k'ij; e octzun ten 
jyolte cyxol keju at cyxilen cyuc'il ex cyxol cyamiw; 

45ex tu'nju minti' cnet cyu'n, e aj meltz'aj e pon tuj Jerusalén in che jyon ti'j. 

46Ex tbajlenxi ox k'ij cnet cyu'n tuj tja Dios, k'ukltok cyxol ke xnak'tzal ti'j ley, in 
bintok cyi'j, ex in xjelintok cye. 

47Ex cycyakil keju in che bintok ti'j tyol Jesús e labin ti'j ju tnabl ex ti'j ju 
tzak'webl tu'n. 

48Tejtzun cylonte ke tman, e labin ti'j; xitzun tma'n ttxu' te: —Wal, ¿tiku'n ma 
tbinchaya jlu ki'je? Lu tmana ex kine in ko jyone ti'ja ex nim in ko bisune. 

49Xitzun tma'n Jesús cye: —¿Tiku'n in che jyone wi'je? ¿Maj minti' ba'n cyu'ne 
ka ilxix ti'j tu'n ntene tuj tja Nmane? 

50Atzun cye minti' el cynic' ti'j tyol Jesús aju tzaj tma'n cye. 

51Ajtzun Jesús cyuc'il, pontl tuj Nazaret, ex xi tniman ke. Atzunte ttxu' xi tc'u'n 
tcyakilju yol lu tuj tanmi. 

52Ex nno'ctok tnabl Jesús ex in ch'iytok ex ba'n ela tmod tuj twitz Dios ex cywitz 
xjal. 

Lucas 3 

Aju tpacbabl Juan, aju in che byan xjal tu'n tuj a' 

Matey 3.1-12; Marcos 1.1-8; Juan 1.19-28 

1Tej otok bant olaj abk'i ttzyetlen tcawin aju president Tiberio, ex toctok Ponsio 
Pilat te gobernador tuj tx'otx' Judey, ex toctok Herodes te gobernador tuj tx'otx' 
Galiley, ex atzunte Pelip aju titz'in Herodes toctok te gobernador tuj tx'otx' 
Iturea ex tuj tx'otx' Traconite, ex atzunte Lisanias toctok te gobernador tuj 
tx'otx' Abilinia, 

2ex ate'ctok Anás ex Caipás te nejenel cye pal cyxol xjal judiy, tzaj yolin Dios 
tuc'il Juan aju tcy'ajal Zacarías, tuj lugar minti' cynajbil xjal tuj. 

3Ultzun Juan, ic' cyuj cycyakil lugar ttzi'yile nima Jordán in pacban ex in tma'n 
tu'n tajtz ti'j cyanmi xjal ex tu'n cybyan tu'ntzun tnajset cyil. 

4Ex Juan pacbal tu'ntzun tjapun aju yol tz'iban tuj tu'jil Isaías aju t-sanjel Dios, 
chi cyja': In jaw tk'ajk'ajel twi' jun xjal tuj lugar minti' cynajbil xjal tuj, in tma'n: 
Cybinchame tbe Kman; cybinchame jun tbe jikun ti'j. 

5Tcyakil tk'ab xak oc che nojsetel, tcyakil witz ex tal witz chk'ajlaj che cyjel; ke 
be ẍo'c cyi'j che xel jikumet, ex ke be busl cyuj che bajel tz'umset; 

6ex cycyakil xjal c'oquel cyque'yin aju colbil in tzaj tk'o'n Dios, chi Isaías. 

7Tej cyul xjal tuc'il Juan tu'n cybyan tu'n tuj a', xi tma'n Juan cye: —Tiyjil k'anti' 
keye. ¿Alcye ma k'mante cyeye tu'n cyel oke twitz ju castiw ma'xix tzul tu'n 
Dios? 

8Cybinchame ba'n, tu'ntzun tque'yinjtz ka otok tz'ajtz ti'j cyanmiye, ex mi'n che 
oc tene k'malte tuj cyanmiye cyja': Tiyjil Abraham ko'ye; porque cxel nma'ne 
cyeye, jacu bant tu'n Dios tu'n cyoc ke abj lu te tiyjil Abraham. 

9Aju si'wbil c'uxbil ya ma canun t-xe tloc' tze'; cyja'tzun tcyakil tze' minti' in 
tk'o'n twitz ba'n, cjawil tx'emit, ex c'oquex k'ot tuj k'ak', chi Juan cye. 

10Xitzun cykanin xjal te: —¿Titzun oc kbincha'ye? 

11Xi ttzak'we'n Juan: —Alcye at cabe tcamiẍ, k'onx jun teju minti' tcamiẍ ex 
alcye at twa, k'onx ch'in teju minti' twa. 

12Ax icx e ul junjun peyil pwak tu'n cybyan tu'n Juan, ex xi cykanin te: —
Xnak'tzal, ¿yajtzun keye, ti oc kbincha'ye? 

13Atzunte Juan xi tma'n cye: —Mi'n tz'el cypeyine mastl ti'j ju k'ma'maj cyeye 
tu'n ley. 

14Ax icx ke soldad xi cykanin te: —Yajtzun keye, ¿ti oc kbincha'ye? Ex xi tma'n 
Juan cye: —Mi'n tz'el cyxc'ayine jun ti'xti te juntl, ex mi'n che si'mine yol cyi'j 
xjal; ex cycyaje conporm ti'j ju twi cyc'u'je. 

15Ex in che ayontok xjal, ex cycyakil in che ximantok ti'j tuj cyanmi, kapelo a 
Juan ju Crist aju at toclen tu'n Dios. 

16Pero xi tma'n Juan cye cycyakil xjal: —Axix toc akine in che byane wu'ne tuj 
a'; pero tzul juntl mas nim tipumal nwitze, aju minti' woclene tu'n tel npaju'ne 
tak'al t-xajab; octzun che byale tu'n tu'n Xewbaj Xjan ex tu'n k'ak'. 

17Tzyu'n xupbil triw tu'n, ex c'elel t-xupin ttz'isil triw tuj tpe'n; atzun twitz triw 
c'oquel tchmo'n tuj ttx'utx', atzun ttz'isil triw cbel tpatun tu'n k'ak' aju mlay 
yupj, chi Juan cye. 

18Cyja'tzun in tk'o'ntok Juan cynabl xjal tu'n tyol ex tuj nimcu tumel, ex in 
tpacba'n tkanil ba'n cye. 

19Atzunte Herodes aju gobernador, baj ilin tu'n Juan tu'n tlaj otok tz'oc 
Herodías te t-xu'jil; ate Herodías t-xu'jil Pelip aju ttzic Herodes; ex baj ilin 
Herodes tu'n Juan tu'n tlaj tcyakilju mya ba'n tbincha. 

20Mya o'cx jlu tbincha Herodes, at juntl mya ba'n tbincha, ocx lamo'n Juan tu'n 
tuj pres. 

Tej tbyan Jesús tuj a' 
Matey 3.13-17; Marcos 1.9-11 

21Tej cybaj byan cycyakil xjal tuj a' tu'n Juan, ax icx te Jesús o byan tu'n Juan; ex 
matok in na'n Jesús Dios, jaket ttzi cya'j, 

22ex cu'tz Xewbaj Xjan tuj cya'j, ul tibaj Jesús, ic que'yin ic tza'n paloma, ex tzaj 
k'ajt Dios tuj cya'j ex tma: —Aya Nc'wa'le c'ujla'nxixa wu'ne; in chin tzalaje ti'ja. 

Cybi t-xe'chel Jesucrist 
Matey 1.1-17 

23Matok lajo'n 30 abk'i tu'n Jesús tej ttzyet tak'un. Tuj cynabl xjal ka tcy'ajal José 
te Jesús; atzunte José tcy'ajal Elí; 

24atzunte Elí tcy'ajal Matat; atzunte Matat tcy'ajal Leví; atzunte Leví tcy'ajal 
Melqui; atzunte Melqui tcy'ajal Jana; atzunte Jana tcy'ajal José; 

25atzunte José tcy'ajal Matatías; atzunte Matatías tcy'ajal Amós; atzunte Amós 
tcy'ajal Nahúm; atzunte Nahúm tcy'ajal Esli; atzunte Esli tcy'ajal Nagai; 

26atzunte Nagai tcy'ajal Maat; atzunte Maat tcy'ajal Matatías; atzunte Matatías 
tcy'ajal Semei; atzunte Semei tcy'ajal José; atzunte José tcy'ajal Judá; 

27atzunte Judá tcy'ajal Joana; atzunte Joana tcy'ajal Resa; atzunte Resa tcy'ajal 
Zorobabel; atzunte Zorobabel tcy'ajal Salatiel; atzunte Salatiel tcy'ajal Neri; 

28atzunte Neri tcy'ajal Melqui; atzunte Melqui tcy'ajal Adi; atzunte Adi tcy'ajal 
Cosam; atzunte Cosam tcy'ajal Elmodam; atzunte Elmodam tcy'ajal Er; 

29atzunte Er tcy'ajal Josué; atzunte Josué tcy'ajal Eliezer; atzunte Eliezer tcy'ajal 
Jorim; atzunte Jorim tcy'ajal Matat; 

30atzunte Matat tcy'ajal Leví; atzunte Leví tcy'ajal Simeón; atzunte Simeón 
tcy'ajal Judá; atzunte Judá tcy'ajal José; atzunte José tcy'ajal Jonán; atzunte 
Jonán tcy'ajal Eliaquim; 

31atzunte Eliaquim tcy'ajal Melea; atzunte Melea tcy'ajal Mainán; atzunte 
Mainán tcy'ajal Matata; atzunte Matata tcy'ajal Natán; 

32atzunte Natán tcy'ajal David; atzunte David tcy'ajal Isaí; atzunte Isaí tcy'ajal 
Obed; atzunte Obed tcy'ajal Booz; atzunte Booz tcy'ajal Salmón; atzunte Salmón 
tcy'ajal Naasón; 

33atzunte Naasón tcy'ajal Aminadab; atzunte Aminadab tcy'ajal Aram; atzunte 
Aram tcy'ajal Esrom; atzunte Esrom tcy'ajal Fares; atzunte Fares tcy'ajal Judá; 

34atzunte Judá tcy'ajal Jacob; atzunte Jacob tcy'ajal Isaac; atzunte Isaac tcy'ajal 
Abraham; atzunte Abraham tcy'ajal Taré; atzunte Taré tcy'ajal Nacor; 

35atzunte Nacor tcy'ajal Serug; atzunte Serug tcy'ajal Ragau; atzunte Ragau 
tcy'ajal Peleg; atzunte Peleg tcy'ajal Heber; atzunte Heber tcy'ajal Sala; 

36atzunte Sala tcy'ajal Cainán; atzunte Cainán tcy'ajal Arfaxad; atzunte Arfaxad 
tcy'ajal Sem; atzunte Sem tcy'ajal Noé; atzunte Noé tcy'ajal Lamec; 

37atzunte Lamec tcy'ajal Matusalén, atzunte Matusalén tcy'ajal Enoc; atzunte 
Enoc tcy'ajal Jared; atzunte Jared tcy'ajal Mahalaleel; atzunte Mahalaleel 
tcy'ajal Cainán; 

38atzunte Cainán tcy'ajal Enós; atzunte Enós tcy'ajal Set; atzunte Set tcy'ajal 
Adán; atzunte Adán tc'wa'l Dios. 

Lucas 4 

Tej toc Jesús tuj joybil ti'j 

Matey 4.1-11; Marcos 1.12-13 

1Ajtz meltz'aj Jesús ttzi nima Jordán, nojni tu'n Xewbaj Xjan, ex xi k'i'n tu'n 
Xewbaj Xjan tuj jun lugar minti' cynajbil xjal tuj. 

2Axtzun cyaj ten 40 k'ij, ex oc tuj joybil ti'j tu'n tajaw il. Ex minti' o wa'n tuj 40 
k'ij, ex tbajlenxi jlu, tzaj el tc'u'j. 

3Xitzun tma'n tajaw il te: —Ka Tc'wa'l Diosa, k'manxa te abj lu tu'n toc te wabj. 

4Xi ttzak'we'n Jesús: —At jun yol in tma'n tuj Tu'jil: Mya nok o'cx tu'n wabj 
c'ank'il xjal, [ax icx jacu tz'ank'in xjal tu'n tcyakil yol in tma'n Dios.] 

5Xitzun k'i'n Jesús tu'n tajaw il twi' jun witz ma' twa'l, ex jurat naj xi tyec'un 
tcyakil tnam twitz tx'otx' te. 

6Ex xi tma'n tajaw il te: —Teya cxel nk'o'ne tcyakil cyipumal tnam lu tuc'ix 
cyoclen; porque weye o tzaj k'o'n, ex cxel nk'o'ne nok al e wajbile. 

7Ka ma cub ẍmeje'ya c'ulul nwitze, tcyakil jlu cxel nk'o'ne teya, chi tajaw il. 

8Pero xi ttzak'we'n Jesús: —[Pa'mil tiba wi'je Satanás, porque] at jun yol in 
tma'n tuj Tu'jil: Twitz Kman tu'n cyc'ulune, aju Cydiose, ex o'cx te tu'n cyajbene, 
chi tuj Tu'jil. 

9Xitzun k'i'n Jesús tu'n Satanás tuj tnam Jerusalén ex jax tk'o'n max twi' tja Dios, 
ex xi tma'n te: —Ka Tc'wa'l Diosa xoncu'x tiba twitz tx'otx'; 

10porque at jun yol in tma'n tuj Tu'jil: Cxel tma'n Dios cye t-anjel tu'n toc 
cwentina cyu'n. 

11Ctzyetela cyu'n tu'n cyk'ab tu'n mi'n toc tocpaj tkana ti'j abj, chi tuj Tu'jil. 

12Xi ttzak'we'n Jesús: —Ax icx at jun yol in tma'n tuj Tu'jil: Mi'n tz'oc cyk'o'ne 
Kman Dios tuj malbil. 

13Ex toclenxitzun Jesús tuj joybil ti'j tu'n tajaw il, el ti'n tgan ti'j nok te cab k'ij. 

Tej ttzyet tak'un Jesús tuj Galiley 
Matey 4.12-17; Marcos 1.14-15 

14Aj meltz'aj Jesús, pon tuj tx'otx' Galiley, nojni tu'n tipumal Xewbaj Xjan, ex el 
tkanil ti'j tuj tcyakil tx'otx' Galiley. 

15Ex in tk'o'n xnak'tzbil cye xjal cyuj ja te c'ulbil tuj junjun tnam ate' tuj tx'otx' 
Galiley, ex cycyakil xjal in che yolin ba'n ti'j. 

Tej tpon Jesús tuj tnam Nazaret 
Matey 13.53-58; Marcos 6.1-6 

16Pontzun Jesús tuj tnam Nazaret jatum o ch'iy: ex ocx tuj ja te c'ulbil tuj k'ij te 
ojlabl ic tza'nx tmod, jaw we' ex jaw t-sch'i'n Tu'jil Tyol Dios. 

17Xi cyk'o'n xjal tu'jil Isaías te, aju t-sanjel Dios; ex tej tjaket ju libro, cnet tu'n 
jatum tz'iban keju yol lu: 

18T-xew Kman at wuc'ile, porque ma tzaj tk'o'n woclene tu'n t-xi nk'o'ne tkanil 
ba'n cye meba: [ma chin tzaj sama'ne tu'n cybanix keju in bisun cyanmi,] ex tu'n 
t-xi npacba'ne cye pres tu'n cytzokpet, ex tu'n tjaket cywitz moẍ; ex tu'n 
cytzokpet keju in che yajlanjtz; 

19ex tu'n t-xi nk'o'ne tkanil ti'j tk'ijlalil tu'n tul canun t-xtalbil Kman, chi tuj 
Tu'jil. 

20Cubtzun tbalk'i'n Jesús aju u'j, aj tk'o'n teju xjal cwentil tuj ja te c'ulbil, ex cub 
ke'; cycyakil keju ate' tuj ja te c'ulbil oc ten cywitz ti'j. 

21Octzun ten Jesús k'malte cye: —Ja'lo ma japun ju yol lu cywitze, aju tz'ibamaj. 

22Ex cycyakil in che yolintok ba'n ti'j Jesús, ex in che labin ti'j ju yol in tzaj tma'n 
tbanilxix, ex in cyma'n: —¿Myapetzun tc'wa'l José jlu? 

23Xitzun tma'n Jesús cye: —Oclo ctzajel cyma'ne ju yol lu weye: K'anan oc tiba 
aya k'anal; ex tcyakil bi'n ku'ne aju tbinchaya tuj tnam Capernaum, ax icx 
binchama tzalu tuj ttanmiya, che chiloye. 

24Pero ax toc cxel nma'ne cyeye minti' jun t-sanjel Dios in c'monjtz tuj tex 
ttanmi. 

25Ex ax toc cxel nma'ne cyeye, ate'tok nimcu meba xu'j tuj tx'otx' Israel tuj 
tk'ijlalil tej tten Elías aju t-sanjel Dios, tej minti' tzaj jbal ox abk'i tuc'il kak xjaw, 
ex tzaj nim we'yaj tuj tcyakil tx'otx' Israel; 

26pero minti' xi sama'n Elías tu'n Dios tu'n tpon cyuc'il meba xu'j tuj tx'otx' 
Israel, o'cx xi sama'n Elías tu'n tpon tuc'il jun meba xu'j tuj tnam Sarepta 
nikayin ttxlaj tnam Sidón. 

27Ax icx nimcu xjal tx'a'c cyi'j ate'tok tuj tx'otx' Israel tuj tk'ijlalil tej tten Eliseo 
aju t-sanjel Dios; pero mi jun o banix cyxol, nok o'cx Naamán banix, aju aj Siria, 
chi Jesús cye. 

28Ex cycyakil keju ate'tok tuj ja te c'ulbil tzaj nim cyk'oj tej cybinte jlu. 

29Ex e jaw tzokpaj xjal, ex cylamo'n Jesús ttxa'n tnam, xi cyi'n ttxa'n xak tu'n tex 
cyxo'n, porque atzun tcub cytanmi twi' jun tal witz. 

30Atzunte Jesús etz cyxol, ex ic'tzun. 

Jun xjal attok ju'ẍ tuj tanmi 
Marcos 1.21-28 

31Ex cu'pun Jesús tuj tnam Capernaum tuj tx'otx' Galiley; ex xi tk'o'n xnak'tzbil 
cye xjal tuj k'ij te ojlabl. 

32Ex ke xjal in che labintok ti'j ju t-xnak'tzbil porque nim toclen ju tyol. 

33Ex attok jun xinak tuj ja te c'ulbil at jun ju'ẍ tuj tanmi, jaw tk'ajk'ajel twi' cyuw 
ex tma: 

34—Ko tk'oncja, ¿ti toclena ki'je, Jesús aj Nazaret? ¿Maj ma tzula tu'n knaje 
tu'na? Ba'n wu'ne alcyeya, aya xjan Tc'wa'l Dios, chi ju'ẍ. 

35Xi tmayo'n Jesús aju ju'ẍ, ex tma: —C'ol ttzi'ya, tetza tuj tanmi xjal, chi Jesús. 
Ex cub xo'n xjal twitz tx'otx' tu'n ju'ẍ cywitz mastl xjal, etz ju'ẍ tuj tanmi xjal ex 
minti' c'ixbi xjal tu'n. 

36Bi'x e jaw sec'paj cycyakil xjal, in che yolintok cyxolx ex in cyma'n: —¿Ti t-
xilen ju yol lu? Ate xjal lu at toclen ex at tipumal tu'n t-xi tma'n cye ju'ẍ tu'n 
cyetz, ex in che etz tu'n, che chi xjal. 

37Ex el tkanil ti'j Jesús cyuj mastl tnam ate' tuj tx'otx' Galiley. 

Banix ju xu'j tji' Pedro tu'n Jesús 
Matey 8.14-15; Marcos 1.29-31 

38Etztzun Jesús tuj ja te c'ulbil, ocx tuj tja Simón. Atzunju xu'j tji' Simón yabtok 
tu'n nim cyak; ex e cubsan twitz Jesús ti'j ju yab. 

39Cub moc'e' Jesús twitz yab, xi tmayo'n cyak; bi'x ic' cyak ti'j xu'j, ex jurat jaw 
we' ex oc ten xu'j ajbel cye. 

Nimcu yab e banix tu'n Jesús 
Matey 8.16-17; Marcos 1.32-34 

40Tej tex k'ij, cycyakil ke xjal attok yab tuj cyja, nok alcyex txcaj cyyabil, e tzaj 
cyi'n twitz Jesús. Atzunte Jesús cub tk'o'n tk'ab cyibaj cycyakil, ex e banix tu'n. 

41Ax icx in che etztok ju'ẍ tuj cyanmi nimcu xjal, in che sch'in ju'ẍ oc cyetz ex in 
cyma'n: —Aya Tc'wa'l Dios. Pero e je'x tmayo'n Jesús ke ju'ẍ ex minti' xi tk'o'n 
ambil tu'n cyyolin, porque ba'ntok cyu'n ka ate Jesús ju Crist aju at toclen tu'n 
Dios. 

In bet Jesús cyuj tnam te Galiley in pacban 
Marcos 1.35-39 

42Tej kskix, ex Jesús, xi' tuj jun lugar minti' cynajbil xjal tuj; pero ke xjal in che 
jyontok ti'j, ex e pon tuc'il, o cyajbe tu'n mi'n tel tpa'n tib cyi'j. 

43Atzunte Jesús xi tma'n cye: —Ax icx cyuj txkantl tnam ilxix ti'j tu'n t-xi 
npacbane tkanil ba'n ti'j tcawbil Dios; porque atzun wak'une ma chin tzaj 
sama'ne, chi Jesús. 

44Cyja'tzun tten cucx in pacban Jesús cyuj ja te c'ulbil tuj tx'otx' Galiley. 

Lucas 5 

Nim cyiẍ tzyet cyu'n Pedro tu'n tipumal Jesús 

Matey 4.18-22; Marcos 1.16-20 

1At jun k'ij wa'ltok Jesús ttzi laguna Genesaret tbi, nim xjal ul cychmon cyib 
tuc'il tu'n cybinte tyol Dios. 

2Ex o til Jesús cabe barc ate'tok nikayin ttzi laguna; atzun cye tzyul cyiẍ otok 
che cu'tz tuj barc ex in che tx'jontok cyxuyb te tzuybil cyiẍ. 

3Ocxtzun Jesús tuj jun barc aju te Simón, ex cubsan twitz Simón tu'n tex 
tlak'ba'n ch'in barc ttzi tx'otx'. Jurat cub ke' Jesús tuj barc ex octzun ten k'ol 
xnak'tzbil cye xjal. 

4Tejtzun tjapun baj tyol Jesús xi tma'n te Simón: —Tocx lak'e'ya tuj laguna ex 
cyk'oncuxe cyxuybe tu'n tjatz cyiẍ. 

5Xi ttzak'we'n Simón: —Xnak'tzal, ma tz'ex ak'bil ku'ne in ko ak'nane, ex minti' 
cyiẍ ma tzyet ku'ne; pero nok tu'nju ma tzaj tma'na, cbelex nk'o'ne xyub, chi 
Pedro. 

6Tejtzun tcu'x cyk'o'n, tzyet nim cyiẍ cyu'n, ch'ixtok tlakj cyxuyb. 

7Xitzun cyyec'un cyk'ab cye cyuc'il, akeju ate'tok tuj juntl barc, tu'n cytzaj onil 
cye. E ultzun ex e baj noj cycabil barc cyu'n cyiẍ, cyja'tok cyaj mulk'aj tjak' a' 
tu'n cyalil cyiẍ. 

8Tejtzun tlonte Simón Pedro jlu, cub ẍmeje' twitz Jesús ex xi tma'n: —Pa'mil 
tiba wi'je Tat, porque akine jun xinak aj il. 

9Porque otok tzaj nim t-xobil Simón, tu'nju nim cyiẍ otok tzyet cyu'n, ax icx 
cycyakil keju ate'tok tuc'il tzaj cyxobil. 

10Ax icx tzaj t-xobil Jacobo tuc'ix Juan, akeju tcy'ajal Zebedey, akeju tuc'il Simón. 
Atzunte Jesús xi tma'n te Simón: —Mi'n xoba; texju ja'lo c'oquela te tzyul xjal ic 
tza'n in che tzyet cyiẍ. 

11Tej tetz cyi'n barc ttzi tx'otx', cyaj cyk'o'n tcyakil, ex e oc lpe' ti'j Jesús. 

Jun xjal nim tx'a'c ti'j banix tu'n Jesús 
Matey 8.1-4; Marcos 1.40-45 

12Tej attok Jesús tuj jun tnam, lu jun xinak nim tx'a'c ti'j minti' k'anbil ti'j, tej 
tlonte xjal Jesús cub ẍmeje' twitz ex pon tacl tibaj twitz max twitz tx'otx' ex o 
cubsan twitz: —Tat, ka tajbila jacu chin banixe tu'na, chi xjal. 

13Xitzun tnukpi'n Jesús tk'ab, oc tmaco'n, ex xi tma'n: —Wajbile. Bi'x cbantela, 
chi Jesús. Ex jurattzun el tx'a'c ti'j xjal. 

14Ex xi tma'n Jesús te tu'n mi'n t-xi tma'n cye xjal. O'cx xi tma'n: —Txi'ya ex 
yec'unx tiba twitz pal cye judiy, ex k'onxa ju oyaj te tx'ajbil teya ic tza'n o tma 
Moisés, tu'ntzun tel cynic' xjal ti'j ka ma banixa. 

15Pero el lak'e' tkanil ti'j Jesús; ex nim xjal e chmet tu'n cybinte tyol ex tu'n 
cybanix ke yab tu'n. 

16Atzunte Jesús el tpa'n tib cyi'j ex xi' tuj jun lugar minti' cynajbil xjal tuj tu'n 
tna'n Dios. 

Jun xjal tzkijle'n tyabil banix tu'n Jesús 
Matey 9.1-8; Marcos 2.1-12 

17At jun k'ij in tk'o'n Jesús xnak'tzbil cye xjal, ex k'ukl ke'tok ke parisey cyuc'ix 
ke xnak'tzal ti'j ley, tzajni ke tuj junjun tnam tuj tx'otx' Galiley ex tuj tx'otx' 
Judey ex tuj Jerusalén; ex attok tipumal Dios tuc'il Jesús tu'n cybanix ke yab tu'n. 

18E pontzun junjun xinak k'intok jun xinak cyu'n twitz tcoẍbil, tzkijle'n tyabil, 
ex o cyajbe tu'n cyocx tuja tu'n tcub cyk'o'n ju yab twitz Jesús. 

19Pero minti' cnet cyu'n jatum ba'n tu'n tocx yab tu'n tlaj nim xjal. E jaxtzun twi 
ja ex el cyi'n cabe xc'o'n tu'ntzun tcu'x ju yab twitz tcoẍbil tu'n tcu'pun cyxol 
xjal twitz Jesús. 

20Ex tej tlonte Jesús ka at cyocslabl xi tma'n te yab: —Aya wuc'il, ke tila ma che 
najset. 

21Atzun ke xnak'tzal ti'j ley ex ke parisey e cub ten ximal ti'j ex cyma: ¿Titzun 
toclen ju xjal lu? In yolin mya ba'n ti'j Dios. ¿Alcye jun xjal jacu najset il tu'n, 
myapelo o'cx Dios? 

22Eltzun tnic' Jesús ti'j cyximbetz, ex xi tma'n cye: —¿Tiku'n in cub cyximane jlu 
tuj cyanmiye? 

23¿Alcye mas ch'in toca tu'n t-xi nma'ne te xjal lu? ¿Apetzun tu'n t-xi nma'ne: Ke 
tila ma che najset, ex ka tu'n t-xi nma'ne: We'ctza ex beta? 

24Cxeltzun nyec'une cyeye tu'n tel cynic'e ti'j, at woclene twitz tx'otx' tu'n 
tnajset cyil xjal, akine sc'o'maj kine tu'n Dios tu'n ntene cyuc'il xjal. Xitzun tma'n 
teju xjal tzkijle'n tyabil: —Teya cxel nma'ne: We'ctza, k'i'nctz tcoẍbila, ex txi'ya 
tjaya, chi Jesús. 

25Jurattzun jaw we' ju yab cywitz cycyakil, jaw ti'n tcoẍbil jatum coẍltok, ex 
xi'tzun tja in tk'o'n chjonte te Dios. 

26Ex cycyakiltzun in che labin nim ti'j, in jaw cynimsa'n tbi Dios; ex tzaj nimxix 
cyxobil, in cyma'n: —Ja'lo ma kil tbinchben nimxix cyipumal, bajx kil icju. 

Txocbil te Leví tu'n Jesús 
Matey 9.9-13; Marcos 2.13-17 

27Tbajlenxitzun jlu, etz Jesús ex o til Jesús jun peyil pwak Leví tbi k'ukltok ti'j 
mes tuj ja jatum nne'l peyin pwak te gobierni, ex xi tma'n Jesús te: —Lpetza 
wi'je. 

28Cyajtzun tk'o'n Leví tcyakil, jaw we' ex oc lpe' ti'j Jesús. 

29Ex o tbincha Leví jun nintz wa'n tuj tja te Jesús; ex ate'tok nim peyil pwak ex 
txkantl xjal k'ukl ke'tok ti'j mes cyuc'il. 

30Atzun ke parisey cyuc'ix ke cyuc'il, akeju xnak'tzal ti'j ley, tzaj jun cyyol cyi'j 
t-xnak'tzben Jesús, ex xi cyma'n cye: —¿Tiku'n in che wa'ne cyuc'il peyil pwak 
ex cyuc'il aj il ex in che c'ane cyuc'il? 

31Xi ttzak'we'n Jesús: —Akeju xjal ba'n ke mya il ti'j jun k'anal cye, o'cx keju xjal 
yab ke. 

32Minti' ma chin ule txcol cye xjal tz'aklxix, nok o'cx ma chin ule txcol cye xjal aj 
il tu'n tajtz ti'j cyanmi. 

Tiku'n minti' in cub cyyo'n we'yaj ke t-xnak'tzben Jesús 
Matey 9.14-17; Marcos 2.18-22 

33Xitzun cyma'n te Jesús: —¿Tiku'n in cub cyyo'n nimcu maj we'yaj ke t-
xnak'tzben Juan, ex in che na'n Dios, ax icx in cybincha'n ke cyxnak'tzben 
parisey, atzun cye t-xnak'tzbena cucx in che wa'n ex in che c'an? 

34Xi tma'n Jesús cye: —¿Jacupe cub cyyo'n we'yaj keju otok che txconjtz tuj 
mejeble'n atxtok chmilbaj cyuc'il? 

35Pero tzul tk'ijlalil c'elel k'i'n chmilbaj cyxol; maxitzun cbel cyyo'n we'yaj. 

36Ax icx xi tma'n Jesús jun techal cye: —Minti' jun xjal nno'c tk'o'n jun piẍ 
xbalun ac'aj te xbukbil teju xbalun ma baj. Ka ma tz'oc tk'o'n, c'elel sbit'j ju 

xbalun ma baj tu'nju xbukbil ac'aj; ax icx aju xbalun ma baj mlay tmojba tib tuc'il 
xbukbil ac'aj. 

37Ex minti' jun xjal in cu'x tk'o'n ac'aj vin tuj jun bols tz'u'm ttx'akan; ka ma cu'x 
tk'o'n, cbajel sbit'j bols tz'u'm tu'n ac'aj vin, ex cbel kojl vin, ex che najel ke bols 
tz'u'm. 

38Cyja'tzun il ti'j tu'n tcu'x k'ot ac'aj vin tuj bols tz'u'm ac'aj. 

39Ex minti' jun xjal in c'an ti'j ojtxi vin ex tajtl ju ac'aj, porque in tma'n: Aju te 
ojtxi mas ba'n, chi Jesús cye. 

Lucas 6 

El cyi'n t-xnak'tzben Jesús triw twi tkan tuj k'ij te ojlabl 

Matey 12.1-8; Marcos 2.23-28 

1In bettok Jesús cyxol awal tuj jun k'ij te ojlabl, cyuc'ix ke t-xnak'tzben; in che 
bettok ex e oc ten k'ilte triw twi tkan, ex cub cyxk'uchin tuj cyk'ab, ex xi cywa'n. 

2Entons at junjun parisey xi cyma'n cye: —¿Tiku'n in cybincha'ne jlu, aju mya 
k'o'n tu'n ley tu'n tbinchanjtz tuj k'ij te ojlabl? 

3Xi ttzak'we'n Jesús: —¿Bajxpe jaw cysch'i'ne tuj Tu'jil ti o tbincha David tej 
ttzaj el tc'u'j cyuc'ix ke tuc'il? 

4Ocx tuj tja Dios, e jaw ttzyu'n ke pan cy'iwla'maj ex xi twa'n, ex xi tk'o'n cye 
tuc'il, masque minti' cyoclen ti'j tu'n t-xi cywa'n ke pan lu, porque o'cx ke pal 
cye judiy at cyoclen ti'j. 

5Ex xi tma'ntl cye: —Akine tajaw k'ij te ojlabl, akine sc'o'maj kine tu'n Dios tu'n 
ntene cyuc'il xjal. 

Banix jun xjal tzkijtok tk'ab 
Matey 12.9-14; Marcos 3.1-6 

6Tuj juntl k'ij te ojlabl ocx Jesús tuj ja te c'ulbil in tk'o'n xnak'tzbil cye xjal. Axtok 
ta' jun xinak tzkijtok tbank'ab. 

7Atzun cye xnak'tzal ti'j ley ex ke parisey in che que'yintok ti'j ka tu'n tbant tk'ab 
xjal tu'n Jesús tuj k'ij te ojlabl, in che jyon tumel tu'n tcub tz'ak tuj cyley. 

8Atzunte Jesús el tnic' ti'j cyximbetz, ex xi tma'n te xinak tzkij tk'ab: —We'ctza 
ex we'cuya cyxol xjal. Jawtzun we' ex ax cub we'. 

9Xitzun tma'n Jesús cye parisey: —At jun yol cxel nxjeline cyeye: ¿K'o'npelo tu'n 
ley tu'n tbinchet ba'n tuj k'ij te ojlabl, ex ka tu'n tbinchet mya ba'n? ¿K'o'npelo 
tu'n ley tu'n tclet jun xjal ex ka tu'n tnaj? 

10Xitzun tque'yin Jesús cywitz cycyakil ti'jele, ex xi tma'n te xinak: —Nukpi'mil 
tk'aba. Atzunte xinak el tnukpi'n, ex banttzun tk'ab. 

11Atzun cye parisey tzaj nim cyk'oj, in che yolintok cyxolx alcye tu'n 
cybinchante ti'j Jesús. 

E jaw t-sc'o'n Jesús ke cablaj t-xnak'tzben 
Matey 10.1-4; Marcos 3.13-19 

12Ax tk'ijlalil lu xi aj Jesús twi witz na'l Dios, ex jun konic'an tu'n in na'n Dios. 

13Tejtzun tjawil k'ij e tzaj ttxco'n ke t-xnak'tzben, ex e jaw t-sc'o'n cablaj cyxol 
ex oc tk'o'n cybi apostl. 

14Atzun ke jlu: Simón aju oc k'o'n tbi Pedro, tuc'ix Andrés aju titz'in Pedro, tuc'ix 
Jacobo, tuc'ix Juan, tuc'ix Pelip, tuc'ix Bartolomé, 

15tuc'ix Matey, tuc'ix Tomás, tuc'ix Jacobo aju tcy'ajal Alfeo, tuc'ix Simón aju 
toctok te tajlal cyxol jun partid xjal Cananist cybi, 

16tuc'ix Judas aju titz'in Jacobo, tuc'ix Judas Iscariote aju xi k'onte Jesús tuj 
cyk'ab xjal. 

Xi tk'o'n Jesús xnak'tzbil cye nimcu xjal 
Matey 4.23-25 

17Cu'tz Jesús twi witz cyuc'ix apostl ex cub ten tuj jun tal chk'ajlaj cyuc'il t-
xnak'tzben ex cyuc'il nim xjal tzajni ke tuj tx'otx' Judey ex tuj tnam Jerusalén ex 
tuj mlaj te tnam Tiro ex te tnam Sidón, otok che tzaj bilte tyol Jesús, ex tu'n 
cybanix ke yab. 

18Akeju in che yajlanjtz cyu'n ju'ẍ ax icx e bant. 

19Ex cycyakil xjal oc tilil cyu'n tu'n toc cymaco'n Jesús, porque tu'n tipumal 
Jesús in che banix cycyakil yab. 

Ke xjal at tzalajbil cye ex keju bec'bil cywitz 
Matey 5.1-12 

20Xitzun tque'yin Jesús cywitz ke t-xnak'tzben ex xi tma'n cye: —At tzalajbil 
cyeye akeye meba, porque cyeye aju tcawbil Dios. 

21At tzalajbil cyeye, akeye nne'l cyc'u'je ja'lo, porque oc che nojele. At tzalajbil 
cyeye, akeye in che ok'e ja'lo, porque oc che jawil tze'ne. 

22At tzalajbil cyeye oc cyel ic'une cyu'n xjal tu'n nlaje, akine sc'o'maj kine tu'n 
Dios tu'n ntene cyuc'il xjal, ex oc cyex lajo'ne cyxol, ex oc cyyasun cyi'je, ex oc 
cyyolin cyi'je ka mya ba'n keye. 

23Che tzalajxe tuj ju k'ij oc tbinchanjtz jlu cyi'je, ex che tenxe alegr, porque ma' 
t-xilen jun oyaj tzul k'o'n cyeye tuj cya'j; porque icx cybincha ke cyxe'chel ojtxi 
cyi'j t-sanjel Dios. 

24Pero, bec'bil cywitze akeye k'inun, porque o'cx ja'lo ma k'ukbanjtz cyc'u'je. 

25Bec'bil cywitze akeye ma noj cyc'u'je ja'lo, porque ctzajel el cyc'u'je. Bec'bil 
cywitze akeye in che tze'ne ja'lo, porque oc che wu'yile ex oc che ok'ele tu'n bis. 

26Bec'bil cywitze oc cyyolin cycyakil xjal ba'n cyi'je, porque icx o cybincha ke 
cyxe'chel ojtxi cyi'j ke pacbal nic'al yol. 

Aju tu'n kc'ujlante ke aj k'oj ki'j 
Matey 5.38-48; 7.12 

27Atzun cyeye, akeye in che bin ti'j nyole, cxel nma'ne cyeye: Cyc'ujlame ke aj 
k'oj cyi'je, cybinchame ba'n cye keju in che el ic'un te cyeye; 

28cykaninxe cy'iwbil cyibaj keju in tzaj cykanin mya ba'n cyibaje ex che na'ne 
Dios cyi'j keju in che yasun cyi'je. 

29Ex ka at jun xjal ma tz'oc jun tk'o'txa tu'n, k'onxa juntl tk'o'txa ka taj xjal tu'n 
toc juntl; ex ka at jun xjal ma tz'el k'inte tchicyeta, ax icx k'onxa tcamiẍa te, mi'n 
cub t-xc'ayina. 

30Ka at jun xjal ma tzaj tkanin jun ti'xti teya, k'onxa te; ex ka at jun xjal ma tz'el 
k'inte jun ti'xti teya, mi'n txi tkanintla. 

31Ic tza'n cyaje tu'n cybinchante xjal cyeye, icxtzun cyeye cybinchame cye. 

32Ka ma cyc'ujlaye o'cx keju in che c'ujlan cyeye, ¿alcye jun ba'n in cybincha'ne 
icju? Porque icx ke xjal mya ba'n in cyc'ujla'n keju in che c'ujlan cye. 

33Ex ka o'cx ma cybinchaye ba'n cye keju in che binchan ba'n cyeye, ¿alcye jun 
ba'n in cybincha'ne icju? Porque icx ke xjal mya ba'n in cybincha'n icju. 

34Ex ka ma txi cyk'o'ne cych'ex xjal o'cx cye keju at tumel tu'n tchjet cyu'n, 
¿alcye jun ba'n in cybincha'ne icju? Porque icx ke xjal mya ba'n in xi cyk'o'n 
cych'ex xjal mya ba'n tu'nju ba'n cyu'n ka oc cycma' t-xel. 

35Cyc'ujlamtzune ke aj k'oj cyi'je ex cybinchame ba'n, ex cyk'onxe cych'ex xjal, 
ex mi'n che ayone tu'n tajtz k'o'n t-xel; cyja'tzun ma' t-xilen jun oyaj tzul k'o'n 
cyeye, ex che oquele tc'wa'l Dios, aju Dios Ma'xix Toclen; porque ate Dios in tzaj 
k'onte ju ba'n cye keju minti' in xi cyk'o'n chjonte te ex cye keju mya ba'n ke. 

36Tzaj k'ak'an cyc'u'je cyi'j xjal ic tza'n te Cymane in k'ak'an tc'u'j cyi'j. 

Mi'n che yoline mya ba'n cyi'j cyuc'ile 
Matey 7.1-5 

37Mi'n che yoline cyi'j cyuc'ile ka mya ba'n ke, tu'ntzun mi'n cyoque tuj xjel tu'n 
Dios. Mi'n cub cyk'o'ne cysentens mastl, tu'ntzun mi'n tcub k'o'n cysentense 
tu'n Dios. Cynajsame aju mya ba'n in cybincha'n xjal cyi'je, ex cnajseteltzun 
cyile tu'n Dios. 

38Cyk'onxe ch'in cye mastl ex ctzajel tk'o'n Dios ch'intl cyeye; jun malbil 
tz'aklxix ctzajel tk'o'n Dios cyeye, nojnixix wen ex nne'l tilj. Porque ax ju malbil 
c'ajbel tu'n Dios cyeye jatum in xi cymalo'ne te juntl. 

39Ax icx xi tma'n Jesús jun techal cye: —¿Jacupe bant tu'n jun moẍ tu'n t-xi 
tyec'un tbe juntl moẍ? ¿Mlaypelo che'x tz'ak tuj jul cycabil? 

40Aju xnak'tzben mya mas toclen twitz ju xnak'tzal te; maxitzun c'oquel ic tza'n 
te xnak'tzal te ocxi tjapun baj xnak'tzbil tu'n. 

41¿Tiku'n nno'c cyque'yine aju tal tz'is tocx tuj twitz cyermaniye, ex minti' nno'c 
cyk'o'ne cwent ti'j ju viga tocx tuj cywitze? 

42¿Tza'ntzun tten tu'n t-xi cyma'ne te cyermaniye: C'eletz ki'ne ju tal tz'is tocx 
tuj twitza erman, ex lu ju viga tocx tuj cywitze? Xmletz' keye. Nej cyi'metze aju 
viga tocx tuj cywitze, entons k'ancha'lxix oc cyila'ye tu'n tetz cyi'ne ju tal tz'is 
tocx tuj twitz cyermaniye. 

Nne'l knic' ti'j tze' nok tu'n twitz 
Matey 7.17-20; 12.34-35 

43Porque jun tze' ba'n minti' in tk'o'n twitz mya ba'n; ex jun tze' mya ba'n minti' 
in tk'o'n twitz ba'n. 

44Porque teyle junjun tze' nne'l knic' ti'j tu'n twitz; mlay tz'el ktuxin klo' higo 
ti'j ch'i'x, ex mlay tz'el ktuxin klo' uva ti'j ch'i'x c'ul. 

45Aju xjal ba'n, in tbincha'n ju ba'n porque atzun ta' ju ba'n tuj tanmi; atzunte 
xjal mya ba'n in tbincha'n mya ba'n porque atzun ta' ju mya ba'n tuj tanmi; 
porque ic tza'nx tten tcyakilju at tuj cyanmi xjal, axtzunju in che yolin ti'j. 

In yolin Jesús cyi'j cabe simyent 
Matey 7.24-27 

46¿Tiku'n nno'c cyma'ne weye: Tat, Tat, che chiye, ex minti' in cybincha'ne aju 
in xi nma'ne cyeye? 

47Tcyakilju nnu'l wuc'ile ex in xi tbi'n nyole ex in tbincha'n aju in xi nma'ne, cxel 
nma'ne cyeye tza'n tten. 

48Ic tten ic tza'n jun xinak jaw tbincha'n tja, nej cu'x tlacu'n ma' t-xe' tcubil tja 
ex cub tk'o'n ju simyent tibaj pc'at. Tejtzun ttzaj jun nintz a', pon tilj nimxix ti'j 
ja, pero minti' o yucch, porque tcub t-simyentil tibaj pc'at. 

49Pero alcye ma binte nyole ex minti' in tbincha'n aju in xi nma'ne, ic tten ic 
tza'n jun xinak jaw tbincha'n tja tibaj tx'otx' minti' t-simyentil cub tk'o'n; ex pon 
tilj nimxix a' ti'j, ex cub tilj naj; ex bi'x cub xitj ju ja tcyakil. 

Lucas 7 

Banix tmajen capitán aj Rom tu'n Jesús 

Matey 8.5-13 

1Tej tbaj yolin Jesús cye xjal, xi' tuj tnam Capernaum. 

2Ex at jun capitán aj Rom tuj tnam at jun tmajen c'ujla'nxix tu'n; yabtok tmajen 
ex ch'ixtok tcyim. 

3Tej tbinte capitán tkanil ti'j Jesús, e je'x t-sama'n ke cytijil xjal judiy tu'n 
cycubsan twitz Jesús tu'n ttzaj ex tu'n tbanix ju majen tu'n. 

4Tejtzun cypon cytijil xjal judiy tuc'il Jesús, e cubsanxix twitz ex xi cyma'n te: —
Ba'n te capitán lu, ba'n tu'n t-xi'ya tuc'il; 

5porque at tc'ujlalil cyi'j kxjalil, ex o baj tbincha'n jun ja ke te c'ulbil, che chi. 

6Xi'tzun Jesús cyuc'il. Pero ch'ixtok cycanun tja capitán, e tzaj t-sama'n capitán 
cab amiw k'malte te Jesús: —Tat, mi'n bisuna tu'n ttzaja max tzalu, mya ba'n 
kine tu'n toctza tuj njaye, 

7porque ma cub nximane ka mya ba'n kine tu'n npone tuc'ila; pero k'mantza ju 
yol ex aju nmajene cbantel. 

8Porque icx weye atine tjak' tcawbil juntl, ex ate' soldad tjak' ncawbile; ka ma 
txi nma'ne te jun soldad: Txi'ya, in xi'tzun; ex ka ma txi nma'ne te juntl: Tzaja, 
in tzajtzun; ex ka ma txi nma'ne te nmajene: Binchama jlu, in banttzun tu'n, chi 
capitán. 

9Tej tbinte Jesús jlu, jaw labin ti'j, ajtz tque'yin ex xi tma'n cye xjal lepchke'c ti'j: 
—Cxel nma'ne cyeye, mi cyxol aj Israel minti' ma wile ka at cyocslabl xjal ic 
tza'n tocslabl xjal lu, chi Jesús cye. 

10Ke xjal otok che'x sama'n, tej cyul meltz'aj ja, o cyil otok bant ju majen. 

Jaw ank'in tal jun meba xu'j tu'n Jesús 

11Yajxitl xi' Jesús tuj jun tnam Naín tbi; cyuc'ix ke t-xnak'tzben e je'x tuc'il ex 
cyuc'ix nim xjal. 

12Ch'ixtok tpon Jesús nikayin ttxa'n tnam, lu nne'tzcu k'i'n jun cyimni, tal jun 
meba xu'j, o'cxcu jun tal attok; ex nim xjal te tnam otok che tzaj tuc'il xu'j. 

13Tej tlonte Kajaw ju xu'j, tzaj k'ak'an tc'u'j ti'j ex xi tma'n te: —Mi'n tz'ok'a. 

14Ex pon lak'e' Jesús, oc tmaco'n ju cax; bi'x e we' ke xjal ikal te. Ex xi tma'n Jesús 
teju cu'xun otok cyim: —We'ctza k'a. 

15Jawtzun ke' ju cu'xun otok cyim, ex oc ten yolil. Xitzun tma'n Jesús te xu'j: —
Lu tala lu. 

16Tejtzun cylonte xjal jlu, cycyakil tzaj cyxobil, ex xi cyk'o'n chjonte te Dios in 
cyma'n: —Jun t-sanjel Dios nim toclen ma tzul kxol; ex ma tzul Dios onil teju 
tnam etzan tu'n, che chi. 

17Ex aju tbincha Jesús, pon tkanil ti'j tuj tcyakil tx'otx' Judey ex tuj tcyakil lugar 
ti'jele. 

Ke xjal e tzaj sama'n tu'n Juan, aju in che byan xjal tu'n tuj a' 
Matey 11.2-19 

18Ke t-xnak'tzben Juan pon tkanil cyu'n ti'j tcyakil jlu. E tzajtzun ttxco'n Juan 
cabe t-xnak'tzben, 

19ex e je'x t-sama'n tuc'il Jesús kanil te cyja': ¿Apeya ju Crist aju at tulel, ex ka 
ko ayole ti'j juntl? Che chicuye. 

20E ultzun ke xinak tuc'il Jesús, ex xi cyma'n te: —Ma ko tzaj sama'ne tu'n Juan 
aju in che byan xjal tu'n tuj a', ma ko ule kanilte teya: ¿Apeya ju Crist aju at tulel, 
ex ka ko ayole ti'j juntl? Che chi. 

21Tuj or tej cypon ke xjal otok che'x t-sama'n Juan, in che banttok nimcu xjal yab 
tu'n Jesús, akeju at cyyabil ex at c'ixc'oj cyi'j, ex in che etztok ju'ẍ tuj cyanmi xjal, 
ex nimcu moẍ in jaket cywitz tu'n. 

22Cyja'tzun xi ttzak'we'n Jesús: —Cyxi'ye ex cymanxe te Juan aju ma cybiye ex 
ma cyile. Cymanxe te: Ke moẍ in bant cyque'yin, ke cox in bant cybet, ke xjal at 
tx'a'c cyi'j minti' k'anbil ti'j in che banix, ke chcyin cywi' in bant cybin, ke cyimni 
in che jaw ank'in, ex in pacbanjtz tkanil colbil cye meba. 

23At tzalajbil teju xjal minti' in jawje' tc'u'j wi'je, chi Jesús cye t-xnak'tzben Juan. 

24Tejtzun cyaj meltz'aj ke t-xnak'tzben Juan, oc ten Jesús yolil ti'j Juan cye xjal: 
—¿Titzun xi cyla'cje tuj lugar minti' cynajbil xjal tuj? ¿Icpe tten xjal o cyile ic 
tza'n jun ajlaj in yucch tu'n cyk'ik'? Mi'n. 

25Pero ¿ti'tzun xi cyla'cje? ¿Tbanilpe t-xbalun xinak toc xi cyla'cje? Mi'n, porque 
ba'n cyu'ne, ke xjal toc cyxbalun tbanilxix ex ate' tuj achbil, atzun ate' tuj cyja 
rey. 

26Pero ¿titzun xi cyla'cje? ¿Jun t-sanjel Diospe xi cyla'cje? Cxel nma'ne cyeye ax 
toc jun t-sanjel Dios xi cyla'cje ex mas ma' t-xilen twitz jun t-sanjel Dios. 

27Porque at jun yol tz'iban tuj Tu'jil in yolin ti'j Juan, chi cyja': Cxel nsama'ne 
nsanjele tu'n tcub nej twitza binchalte tbeya, chi tuj Tu'jil. 

28Cxel nma'ne cyeye: Cyxol cycyakil xjal minti' juntl mas ma' toclen ic tza'n te 
Juan aju in che byan xjal tu'n tuj a'; pero aju mas ch'in toclen tuj tcawbil Dios, 
mas ma' toclen twitz toclen Juan, chi Jesús cye. 

29Tej cybinte cycyakil xjal cyuc'ix ke peyil pwak, o cyma ka tz'aklxix te Dios, 
porque otok che byan tu'n Juan tuj a'. 

30Pero ke parisey ex ke chic'bal ti'j ley el cyic'un aju cub t-ximan Dios cyi'j, ex 
minti' e byan tu'n Juan. 

31Tmatzun Kajaw: —At jun techal cxel nma'ne tza'n tten cymod xjal ate' tuj 
tk'ijlalil ja'lo. 

32Ic cyten xjal ic tza'n ke c'wa'l k'ukl ke tuj plas ex in che sch'in in cyma'n cye 
cyuc'il: Nno'c kk'ajtzane xux cywitze ex minti' ma che bixane; in ko bitzane jun 
bitz bisbajil cywitze, ex minti' ma che oc tene ok'el, che chi c'wa'l. 

33Porque ul Juan aju e byan xjal tu'n tuj a', miban wa'n wabj ex miban c'an vin, 
ex in cyma'ne at ju'ẍ tuj tanmi. 

34Atzun weye ma chin ule, akine sc'o'maj kine tu'n Dios tu'n ntene cyuc'il xjal, 
in chin wa'ne ex in chin c'ane, ex in cyma'ne: Lu jun xjal cye wa'n ex cye c'an 
vin, tamiw tib cyuc'il peyil pwak ex cyuc'il aj il, che chiye. 

35Pero c'elel knic' ti'j jun xjal ka at tnabl tu'n Dios tu'nju tbinchben, chi Jesús 
cye. 

Tej tpon Jesús tuj tja jun parisey Simón tbi 

36Ex at jun parisey cubsan twitz Jesús tu'n twa'n tuc'il. Ocxtzun Jesús tuj tja 
parisey ex cub ke' ti'j mes. 

37Ex at jun xu'j aj ilxix ax najl tuj tnam, tej tbinte ka otok pon Jesús wa'l tuj tja 
parisey, tzaj ti'n jun tal botey alabastr ttx'otx'il tcu'x perjum tuj, 

38cub ten xu'j t-xe tkan Jesús, in ok', ex cub ta'l twitz tibaj tkan Jesús; ex el t-su'n 
tu'n ttzmal twi', ex el ttz'uban ti'j tkan Jesús, ex oc t-su'n perjum ti'j tkan. 

39Tej tque'yinte parisey jlu, aju xi txconte Jesús, cub t-ximan: Nokwit ax toc t-
sanjel Dios xjal lu, mawtlo tz'el tnic' ti'j alcye ju xu'j lu aju nno'c maconte te, ex 
tza'n tten tchwinklal xu'j lu, ate xu'j lu aj ilxix. 

40Xitzun tma'n Jesús te parisey: —At jun nyole teya, Simón. Atzunte Simón xi 
ttzak'we'n: —K'mantza Xnak'tzal. 

41Xitzun tma'n Jesús te: —At cabe xjal attok cyc'as tuc'il jun xinak jatum in cnet 
cych'ex xjal. Jun c'asbenan jwe' syent denari pwak tu'n, atzun juntl 50; 

42ex tu'nju minti' tumel tu'n tchjet cyu'n, cub tnajsa'n xjal ju cyc'as cycabil. 
K'mantztzuna weye ja'lo, ¿alcyetzun cyxol keju cabe c'asbenal lu mas at tc'ujlalil 
ti'j ju xjal k'ol cych'ex? 

43Xi ttzak'we'n Simón: —Tuj nnable aju mas nim tc'as najset. Ex xi tma'n Jesús 
te: —Tuj tumelxix ma tmaya. 

44Ajtztzun tque'yin Jesús ju xu'j, ex xi tma'n te Simón: —¿Mape tila ju xu'j lu? 
Ma chin octze tuj tjaya ex minti' saj tk'o'na ch'in a' te tx'ajbil nkane; pero ate 
xu'j lu ma cub ta'l twitz tibaj nkane, ex ma tz'el t-su'n tu'n ttzmal twi'. 

45Minti' sel ttz'ubana ch'in nwitze te jun k'olbebl te weye, pero te xu'j lu tej 
ẍino'ctze cucx tel ttz'uban ti'j nkane. 

46Minti' xjax tko'na ch'in aseyt tibaj nwi'ye, pero te xu'j lu ma cub tko'n perjum 
tibaj nkane. 

47Cyja'tzun cxel nma'ne teya, keju til xu'j lu nimxix ma che najset, porque nim 
ma chin c'ujlanjtze tu'n; atzun teju xjal nok ch'in til ma cub najset, ax nok ch'in 
tc'ujlalil at wi'je, chi Jesús. 

48Ex xi tma'n Jesús te xu'j: —Ke tila ma che najset. 

49Ex cycyakil keju k'ukl ke ti'j mes tuc'il Jesús cymatzun cyxolx: —¿Alcyetzun 
ju xjal lu in najset cyil xjal tu'n? 

50Pero xi tma'n Jesús te xu'j: —Tu'n tocslabla ma cleta; txi'ya tuj tzalajbil, chi 
Jesús. 

Lucas 8 

Akeju xu'j in che onin te Jesús 

1Tbajlenxitzun jlu, in bettok Jesús cyuj nimcu tnam ex cyuj nimcu aldey, in 
pacbantok ex in xi tma'n tkanil ba'n ti'j tcawbil Dios; ex keju cablaj apostl in che 
bettok tuc'il. 

2Ax icx in che bettok junjun xu'j tuc'il, otok che etz ju'ẍ tuj cyanmi, cyuc'ix keju 
otok che banix. Cyxol ke jlu a juntok Mariy aj Magdala aju otok che etz wuk ju'ẍ 
tuj tanmi, 

3tuc'ix Juana aju t-xu'jil Chuza aju mayordomtok te Herodes, tuc'ix Susana, ex 
cyuc'ix ela'tl xu'j in che ajbentok te Jesús, in xi cyk'o'n aju at cyuc'il. 

Aju techal ti'j ju xjal awal 
Matey 13.1-9; Marcos 4.1-9 

4Ex nim xjal e ul chmet e tzaj tuj junjun tnam e ul tuc'il Jesús, xitzun tma'n Jesús 
jun techal cye: 

5—At jun xjal xi' awal triw; tej t-xi tchitun iyaj, ch'in iyaj cub tz'ak tuj be, baj 
cywaban xjal, ex jaw cywa'n chyu'j. 

6Ex ch'intl iyaj cub tz'ak tibaj pc'at; tej cyja'wil, jurat e tzkij porque minti'tok 
tcha'xil tx'otx'. 

7Ch'intl iyaj cub tz'ak cyxol ch'i'x c'ul, ex junx e tzaj ch'iy ch'i'x c'ul tuc'il triw, ex 
xc'ost triw tu'n. 

8Pero ch'intl iyaj cub tz'ak tuj tbanil tx'otx', ex ch'iy, ex ti'j jun tkan oc jun syent 
twitz, chi Jesús cye. Tej t-xi tma'n Jesús jlu, jaw yolin cyuwxix: —Alcye at t-ẍcyin, 
binx ju yol lu. 

Aju tnabl ju techal 
Matey 13.10-17; Marcos 4.10-12 

9Xitzun cykanin t-xnak'tzben Jesús te: —¿Ti t-xilen ju techal lu? Che chi. 

10Xitzun tma'n Jesús cye: —Te cyeye ma tzaj tk'o'n Dios ba'n tu'n tel cynic'e ti'j 
ju yol aju ewantok nej ti'j tcawbil Dios; atzun cye txkantl in xi nma'ne cye tuj 
techal tu'n mi'n tcyil aju in xi cyque'yin, ex tu'n mi'n tel cynic' ti'j aju in cybi'n. 

In tchic'ba'n Jesús ju techal ti'j ju xjal xi' awal 
Matey 13.18-23; Marcos 4.13-20 

11Atzun in tma'n ju techal lu: Aju iyaj, atzun tyol Diosju. 

12Aju be jatum cub tz'ak ju iyaj, atzun in yolin cyi'j xjal in xi cybi'n tyol Dios, 
pero jurat nnu'l tajaw il ex nne'l ti'n tyol Dios tuj cyanmi, tu'n mi'n t-xi cyocsla'n 
ex tu'n mi'n cyclet. 

13Aju pc'at jatum cub tz'ak ju iyaj tibaj, atzun in yolin cyi'j xjal in xi cybi'n tyol 
Dios ex in che tzalaj ti'j; pero minti' tloc' iyaj cyuj; nok te nic'xi cabe k'ij in xi 
cyocsla'n, octzun tul joybil cyi'j nne'l cypa'n cyib. 

14Aju tx'otx' at ch'i'x c'ul tuj jatum cub tz'ak ju iyaj, atzun in yolin cyi'j xjal in xi 
cybi'n tyol Dios, pero cheba in xc'ost iyaj cyuj tu'nju in baj cyc'u'j ti'j nimcu, ti'j 
cyk'inumabl ex ti'j cyachbil, ex minti' in witzan iyaj cyuj. 

15Aju tbanil tx'otx' jatum cub tz'ak ju iyaj, atzun in yolin cyi'j xjal in xi cybi'n tyol 
Dios, porque ba'n cyanmi ex tz'aklxix, atzun cucx in xi cyc'u'n ju yol ex in tk'o'n 
twitz ju iyaj cyuj. 

Aju techal ti'j candil 
Marcos 4.21-25 

16Ka at jun xjal ma tz'oc txakonte jun candil, mlay tz'ocx tk'o'n tjak' c'il, ex mlay 
tz'ocx tk'o'n tjak' watbil: nok o'cx in jax tk'o'n tibaj jun tcubil tu'n t-spic'banjtz 
cywitz keju in che ocx tuja. 

17Porque tcyakilju at tuj ewaj ctzajel yec'un, ex tcyakilju ewan, c'elel tuj 
k'ancha'l. 

18Cyk'o'nque cwent ti'j ju in cybi'ne, porque alcye jun xjal at ch'in te, ctzajel 
k'o'n mastl te; pero alcye jun xjal minti' te, aju ch'in at te, c'elel k'i'n. 

Pon ttxu' Jesús tuc'il, cyuc'ix ke titz'in 
Matey 12.46-50; Marcos 3.31-35 

19Ex ul ttxu' Jesús tuc'il, cyuc'ix ke titz'in, pero minti' bant tu'n cyocx tuc'il tu'n 
cylaj nim xjal. 

20Ex k'onjtz tkanil te Jesús cyu'n xjal: —Lu ttxu'ya ex ke titz'ina ate' ttxa'n pe'n, 
cyaj tu'n cyyolin tuc'ila, che chi. 

21Xitzun tma'n Jesús cye: —Alcye keju in xi cybi'n tyol Dios ex in xi cyniman, 
atzun ke we ntxu' ex ke witz'ine. 

We' jun nintz cyk'ik' tu'n Jesús 
Matey 8.23-27; Marcos 4.35-41 

22At jun k'ij ocx Jesús tuj barc cyuc'il ke t-xnak'tzben, ex xi tma'n cye: —Ko ic'x 
jlajxi laguna. Ex e ic'xtzun. 

23Pero matok in che ic'x tuj a', ic' tan Jesús. Ex jurat tzaj jun nintz cyk'ik' tibaj a'; 
ex aju barc cyja'tok tnoj tu'n a', ex cyja'tok t-xi mulk'aj barc. 

24E pontzun lak'e' c'asul te Jesús, ex xi cyma'n te: —Xnak'tzal. Xnak'tzal. Ch'ix 
knaj. Jawtzun we' Jesús, ex xi tmayo'n cyk'ik' ex tipumal a'; ex jurat we', ex bi'x 
taque'. 

25Xitzun tma'n cye t-xnak'tzben: —¿Jatumtzun ta' cyocslable? Atzun cye tzaj 
nim cyxobil, ex in che labin ti'j, ex cyma cyxolx: —¿Alcyetzun ju xjal lu? Porque 
tuc'ix cyk'ik' ex a' in xi cyniman tyol, che chi xnak'tzben. 

Aju xinak aj Gadara at ju'ẍ tuj tanmi 
Matey 8.28-34; Marcos 5.1-20 

26E pontzun tuj cytx'otx' aj Gadara jlajxi laguna te Galiley. 

27Tej tetz Jesús tuj barc, ul jun xjal tuc'il tzaj tuj tnam, otok tz'el k'ij attok ju'ẍ 
tuj tanmi. Otok tz'el k'ij minti' nno'c t-xbalun, ex mya najl tuj tja, atzun najl tuj 
camposant. 

28Tej tilwaj Jesús tu'n xjal jaw sch'in cyuwxix, cub ẍmeje' twitz ex jaw tk'ajk'ajel 
twi' cyuw ex xi tma'n: —¿Ti toclena wi'je Jesús, aya Tc'wa'l Dios ma'xix toclen? 
Chin cubsale twitza, mi'n chin cub tyajla'na. 

29Tma xjal ju yol lu, porque otok txi tma'n Jesús te ju'ẍ tu'n tetz tuj tanmi xjal. 
Porque otok tz'el k'ij cucx in tzyet xjal tu'n ju'ẍ; ex nno'c cyc'alo'n xjal tkan ju 
xjal lu tu'n caden cyuc'ix tk'ab, ex nno'c xk'ukin; pero in che cub tzakj caden tu'n 
xjal ex in xi lajo'n tu'n ju'ẍ tuj lugar minti' cynajbil xjal tuj. 

30Xitzun tkanin Jesús te: —¿Ti tbiya? Atzunte xjal xi tma'n: —Lejyón we nbi, chi 
xjal. Porque nimtok ju'ẍ otok che ocx tuj tanmi. 

31Ex e cubsan ju'ẍ twitz Jesús tu'n mi'n cyxi tlajo'n tuj jul jalo ponin t-xe'. 

32Tuj ju lugar lu ate'tok nim boch in che wa'n twi witz; ex e cubsan ke ju'ẍ twitz 
Jesús tu'n ttzaj k'o'n permis cye tu'n cyocx cyuj boch; xitzun tk'o'n Jesús permis 
cye. 

33E je'tztzun ju'ẍ tuj tanmi xinak, ex e ocx cyuj ke boch; atzun ke boch ex cyxo'n 
cyib ttxa'n xak, e cu'pun tuj a', ex e naj. 

34Tej cyque'yinte ke pastor otok che naj boch, e je'l ok, ex xi cyma'n tkanil cye 
xjal tuj tnam ex cye xjal tuj cojbil. 

35E je'tztzun ke xjal tu'n cyque'yinte ti otok baj; tejtzun cyul tuc'il Jesús o cyil 
aju xinak otok che etz ju'ẍ tuj tanmi, k'ukltok t-xe tkan Jesús, toc t-xbalun ex 
otok banix tnabl; ex tzaj cyxobil. 

36Atzun keju e que'yinte te, xi cyma'n cye xjal tza'n tten banix ju xjal aju attok 
ju'ẍ tuj tanmi. 

37Cycyakiltzun xjal aj Gadara e cubsan twitz Jesús tu'n tex tuj cytanmi, porque 
otok tzaj nim cyxobil. Ocxtzun Jesús tuj barc ex ajtz meltz'aj. 

38Atzun teju xjal, aju otok che etz ju'ẍ tuj tanmi, o cubsan twitz Jesús tu'n t-xi' 
tuc'il; pero aj t-sama'n Jesús, ex xi tma'n te: 

39—Taja tjaya, ex k'manxa tcyakilju ma tbincha Dios teya, chi Jesús te. Xi'tzun 
ju xjal, ex xi ttx'olba'n tuj tcyakil tnam aju otok tbincha Jesús te. 

Aju tme'jel Jairo, ex aju xu'j oc tmaco'n t-xbalun Jesús 
Matey 9.18-26; Marcos 5.21-43 

40Tej tul meltz'aj Jesús o che tzalaj xjal ti'j porque cycyakil in che ayontok ti'j. 

41Ex ul jun xinak Jairo tbi, nejeneltok tuj ja te c'ulbil. Cub mutze' t-xe tkan Jesús, 
ex o cubsan twitz tu'n t-xi' Jesús tuc'il tuj tja; 

42porque o'cxcu jun tme'jel attok, te cablaj abk'ilo, ex ch'ixtok tcyim. Tej in 
bettok Jesús, oc cybetz'an cyib xjal ti'j, porque nim xjal lepchke'c ti'j. 

43Ex tzaj lak'e' jun xu'j yabtok tu'n ẍwo'j otok bant cablaj abk'i tyabtlen, ex 
tcyakilju attok te otok baj tnajsa'n ti'j twi cyc'u'j k'anal, ex mi jun o bant tk'anan 
ti'j tu'n tbanix. 

44Ex tzaj lak'e' xu'j ttzal ti'j Jesús, oc tmaco'n ttxa'n t-xbalun; ex jurat naj o we' 
ẍwo'j ti'j. 

45Tmatzun Jesús: —¿Al u'n ma chin oc maco'ne? —Mi jun ma tz'oc maconte 
teya, che chi xjal. Xitzun tma'n Pedro cyuc'ix keju ate' tuc'il: —Xnak'tzal, ke xjal 
nno'c cybetz'an cyib ti'ja, [ex in tma'na: ¿Al u'n ma chin oc maco'ne? Chitzuna.] 

46Tmatzun Jesús: —At jun soc maconte weye porque ma tz'el nnic'e ti'j, at jun 
xjal ma banix tu'n wipumale. 

47Tej tque'yinte xu'j ka otok tz'el tnic' Jesús ti'j, ul in lu'luntok, cub ẍmeje' t-xe 
tkan Jesús, ex xi tma'n cywitz cycyakil xjal tiku'n oc tmaco'n, ex tza'n tten banix 
te jurat naj. 

48Xitzun tma'n Jesús te: —Nme'jel, tu'n tocslabla ma banta, txi'ya tuj tzalajbil. 

49Matok in yolin Jesús tej tul jun xjal tzaj tuj tja Jairo aju nejenel tuj ja te c'ulbil, 
xi tma'n xjal te Jairo: —Ma cyim tme'jela; ti gan sict xnak'tzal tu'na. 

50Tej tbinte Jesús, xi tma'n te Jairo: —Mi'n xoba; o'cx ke' tc'u'ja, ex aju tme'jela 
oc cbantel. 

51Tejtzun cypon tja Jairo ocx Jesús tuja ex tma mi jun xjal tu'n tocx tuc'il, o'cx 
Pedro, tuc'ix Jacobo, ex Juan, ex tuc'ix tman txin ex ttxu'. 

52Cycyakil xjal in che ok' ex in che wu'yin ti'j, pero xi tma'n Jesús: —Mi'n che 
ok'e; mya cyimni te txin, nok in tan. 

53Pero ke xjal nok e jaw tze'n ti'j Jesús, porque ba'n cyu'n otok cyim te txin. 

54Tzajtzun ttzyu'n Jesús tk'ab txin, xi yolin cyuw, ex xi tma'n te: —Txin, we'ctza. 

55Ex aju t-xew txin jurat ul meltz'aj tuj, ex jurat jaw we'; ex xi tma'n Jesús tu'n 
t-xi k'o'n twa. 

56Atzun ke tman nimtok in che labin ti'j; pero xi tma'n Jesús cye tu'n mi'n txi 
cyma'n cye xjal ti'j ju otok tbincha. 

Lucas 9 

E je'x t-sama'n Jesús keju cablaj t-xnak'tzben pacbal 

Matey 10.5-15; Marcos 6.7-13 

1E tzaj ttxco'n Jesús keju cablaj t-xnak'tzben, xi tk'o'n cyipumal ex cyoclen tu'n 
cyetz ke ju'ẍ tuj cyanmi xjal cyu'n, ex tu'n cybant ke yab cyu'n; 

2e je'x t-sama'n tu'n cypacban ti'j tcawbil Dios, ex tu'n cybanix yab cyu'n. 

3Ex xi tma'n cye: —Mi jun txi cyi'ne tuj cybeye, mi tze', mi pa, mi wabj, mi pwak; 
ex mi'n txi cyi'ne cabe cycamiẍe. 

4Ex alcye jun ja ma cnet cyu'ne te cyposadiye, axtzun che posadiyile, maxitzun 
che ic'ele ocxi cyetze tuj tnam. 

5Ex alcye jun tnam jatum minti' ma che c'mete cyu'n xjal, cyetze tuj cytanmi, ex 
cychto'mele kuk ti'j cykane te jun yec'bil ka mya ba'n ke, chi Jesús cye. 

6E je'xtzun, in che bet cyuj cycyakil tal tnam, in che pacban ti'j tkanil colbil, ex 
in che banix ke yab cyu'n tuj tcyakil lugar. 

O jolpaje' tc'u'j Herodes ti'j Jesús 
Matey 14.1-12; Marcos 6.14-29 

7O tbi gobernador Herodes ti'j tcyakilju in tbincha'n Jesús; ex nim o jolpaje' 
tc'u'j, porque in cyma'n junjun xjal: —Ate Juan ma jatz ank'in cyxol cyimni; 

8Ex txkantl in cyma'n: —Ma cub tyec'un tib Elías aju t-sanjel Dios; Ex txkantl in 
cyma'n: —Ma jaw ank'in jun cye t-sanjel Dios e ten ojtxi, che chi xjal. 

9Atzunte Herodes tma: —Ate Juan el wi'ne twi'. ¿Alcyetzun ju xjal lu in nbi'ne 
in che yolin cycyakil xjal ti'j? Chi Herodes. Ex o tajbe Herodes tu'n tque'yinte 
twitz Jesús. 

Xi tk'o'n Jesús cywa jwe' mil xjal 
Matey 14.13-21; Marcos 6.30-44; Juan 6.1-14 

10Tej cyajtz meltz'aj ke apostl, xi cytx'olba'n te Jesús tcyakil aju cybincha. E 
je'xtzun ti'n Jesús tuc'il, el lak'e' cyi'j xjal, e je'x tuj jun tnam Betsaida tbi. 

11Pero tej cybinte xjal, e je'x lpe' ti'j Jesús; ex e c'met tu'n, ex xi tma'n cye ti'j 
tcawbil Dios, ex in che bant ke yab tu'n. 

12Ex ch'ixtok tex k'ij, e tzaj lak'e' keju cablaj t-xnak'tzben, ex xi cyma'n te Jesús: 
—Samanxa ke xjal tu'n cyxi' cyuj aldey ex tuj cyja xjal ate' nikayin, tu'n tcnet 
cyposad ex tu'n tcnet cywa; porque ato' tuj jun lugar minti' cynajbil xjal tuj, che 
chi. 

13Xi tma'n Jesús cye: —Cyk'onxe cywa. Atzun cye xi cyma'n te: —Nok o'cx jwe' 
wabj at kuc'ile ex cabe cyiẍ, o'cx ka ma ko'xe lak'ol wabj tu'n cywa'n cycyakil 
xjal lu, che chi. 

14Porque balo jwe' miltok xinak. Xitzun tma'n Jesús cye t-xnak'tzben: —
Cymanxe cye xjal tu'n cycub ke' tuj tnejin te 50 junjun tnej. 

15Xitzun cyma'n cye xjal, ex e cub ke' cycyakil xjal cyu'n. 

16Jawtzun ttzyu'n Jesús akeju jwe' wabj cyuc'ix cabe cyiẍ, jaw tque'yin twitz 
cya'j xi tk'o'n chjonte te Dios cyi'j ex e cub tpiẍc'u'n, ex xi tk'o'n cye t-xnak'tzben 
tu'n t-xi cysipan cye xjal. 

17E wa'ntzun cycyakil ex e baj noj; ex jaw cychmo'n cablaj chi'l ttx'akan wabj 
cyaj sobryin. 

In tchic'ba'n Pedro ka a Jesús ju Crist, aju at toclen tu'n Dios 
Matey 16.13-19; Marcos 8.27-29 

18At jun k'ij xi' Jesús na'l Dios, cyuc'ix ke t-xnak'tzben e je'x tuc'il; ex xi tkanin 
cye: —¿Chi toc cyu'n xjal wi'je? ¿Alcye kine, che chi xjal? 

19Xi cytzak'we'n t-xnak'tzben: —At junjun xjal in cyma'n ka aya Juan aju e byan 
xjal tu'n; ex txkantl xjal in cyma'n ka aya Elías; ex txkantl in cyma'n, ma jaw 
ank'in jun cye t-sanjel Dios e ten ojtxi. 

20Xitzun tma'n Jesús cye: —¿Yajtzun cyeye, alcye kine tuj cywitze? Xi ttzak'we'n 
Simón Pedro: —Aya ju Crist ma tzaj sama'na tu'n Dios. 

In yolin Jesús ti'j tcamic 
Matey 16.20-28; Marcos 8.30—9.1 

21Pero xi tma'n Jesús cye ex xi tcyuwsa'nxix tu'n mi'n t-xi cyma'n jlu cye xjal. 

22Ex xi tma'n cye: —Ilxix ti'j tu'n tic'x nimcu wu'ne, akine sc'o'maj kine tu'n Dios 
tu'n ntene cyuc'il xjal, ex il ti'j tu'n wel ic'une cyu'n cytijil xjal, ex cyu'n nejenel 
cye pal ex cyu'n xnak'tzal ti'j ley; ex tu'n ncub byo'ne, ex tu'n njatz ank'ine tuj 
toxin k'ij, chi Jesús cye. 

23Ax icx xi tma'n cye cycyakil: —Ka at jun xjal tajbil tu'n toc lpe' wi'je, xc'ayinc 
tib teju tex tajbil, k'inx tcrus tcyakil k'ij, ex lpe'c wi'je. 

24Porque alcye jun xjal o'cx toc tc'u'j ti'j tu'n tten tchwinklal twitz tx'otx', mlay 
tcamba aju chwinklal in tzaj tk'o'n Dios; ex alcye jun xjal tk'on tib tu'n tnaj 
tchwinklal twitz tx'otx' nok tu'n nlaje, oc tcamba' aju chwinklal in tzaj tk'o'n 
Dios. 

25Porque ¿ti tajben te xjal ka ma tcamba tcyakilju at twitz tx'otx' ex ka ma naj 
tu'nx tib? 

26Porque alcye ma ch'ixwi wi'je ex ti'j nyole, ax icx weye chin jawil ch'ixwiye ti'j 
oc wule in chin koptz'aje tu'n t-spic'umal Nmane ex tu'n cyspic'umal ke anjel 
xjan, akine sc'o'maj kine tu'n Dios tu'n ntene cyuc'il xjal. 

27Ax toc in xi nma'ne cyeye, at junjun ate' tzalu c'oquel cyque'yin tcawbil Dios 
na'nxtok cycyim. 

O ch'expaj tilbilal Jesús 
Matey 17.1-8; Marcos 9.2-8 

28Otok bant wajxak k'ij tbajlen tma'n Jesús ju yol lu, xi uc'in Pedro tu'n Jesús 
tuc'ix Juan ex Jacobo, jax twi witz na'l Dios. 

29Matok in na'n Dios o ch'expaj tilbilal, ex puro sak oc t-xbalun, in koptz'aj wen. 

30Ex lu cabe xinak cub cyyec'un cyib in che yolin tuc'il Jesús, atok Moisés tuc'ix 
Elías; 

31in che koptz'aj wen, in che yolin ti'j tcamic Jesús, ex atzun tu'n tcyim tuj 
Jerusalén. 

32Atzunte Pedro ex keju ate'tok tuc'il otok tzaj cywatl; pero el cywatl, ex o cyil 
t-spic'umal Jesús ex cyuc'ix ke cabe xinak ate'tok tuc'il. 

33Ex ch'ixtok tel cypa'n cyib xinak ti'j Jesús, xi tma'n Pedro te: —Xnak'tzal, ba'n 
ax tu'n kten tzalu. E tjaw kbincha'ne ox tal ja t-xak tze'yin cywi': jun teya, jun te 
Moisés, ex jun te Elías, chi Pedro. Pero minti' ba'ntok tu'n Pedro ti in tma'n. 

34Matok in yolin Pedro, tzaj jun muj, cub ten muj cyibaj; ex nim e xob tej cyten 
tuj muj. 

35Ex at jun tzaj yolin tuj muj in tma'n: —Atzun Nc'wa'le jlu, sc'o'maj wu'ne; 
cybinxe tyol. 

36Tejtzun tbaj ju yol lu, o cyil xnak'tzben tjunalxtok Jesús at; ex minti' e k'ajt, ex 
minti' xi cyma'n cye xjal ti'j ju otok cyil. 

Jun cu'xun at ju'ẍ tuj tanmi banix tu'n Jesús 
Matey 17.14-21; Marcos 9.14-29 

37Te juntl k'ij, tej cycu'tz twi witz, nim xjal e je'tz canul ti'j Jesús. 

38Ex at jun xinak cyxol xjal jaw sch'in, ex tma: —Xnak'tzal, chin cubsale twitza 
tu'n toc tque'yina nc'wa'le, porque o'cx junx nc'wa'le at; 

39porque in tzyet tu'n ju'ẍ ex minaben in jaw sch'in c'wa'l, in tzaj tuj twitz tu'n 
ju'ẍ, ex in swaquin tuj ttzi' tu'n, nim in c'ixbi c'wa'l tu'n, ex peni nne'l tpa'n tib 
ju'ẍ ti'j c'wa'l. 

40Ex ma chin cubsane cywitz t-xnak'tzbena tu'n tetz ju'ẍ cyu'n tuj c'wa'l, pero 
minti' xbant cyu'n, chi xjal. 

41Xitzun ttzak'we'n Jesús: —Akeye, minti' in xi cyocslane ex minti' nne'x tuj 
cywi'ye. ¿Jte' k'ij tu'n ntene cyuc'ile ex tu'n cyic'xe wu'ne? K'intza tc'wa'la tzalu, 
chi Jesús. 

42Matok in tzaj lak'e' c'wa'l, cub xo'n tu'n ju'ẍ, ex tzaj juntl maj tuj twitz tu'n; 
pero xi tmayo'n ju'ẍ tu'n Jesús ex cyaj banix c'wa'l tu'n, ex xi tk'o'n juntl maj te 
tman. 

43Ex cycyakil xjal e labin ti'j tipumal Dios nim. 

In yolin Jesús juntl maj ti'j tcamic 
Matey 17.22-23; Marcos 9.30-32 

Ex in che labintok xjal ti'j tcyakilju in tbincha'n Jesús, ex xi tma'n cye t-
xnak'tzben: 

44—Tz'ocxwit tuj cywi'ye aju yol lu; chin xel k'o'ne tuj cyk'ab xjal, akine sc'o'maj 
kine tu'n Dios tu'n ntene cyuc'il xjal. 

45Pero minti' el cynic' xnak'tzben ti'j ju yol lu, porque na'nxtok ttzaj yec'un cye 
tu'n tel cynic' ti'j; ex e xob tu'n t-xi cykanin ti'j ju yol lu. 

Alcye mas at toclen cyxol 
Matey 18.1-5; Marcos 9.33-37 

46E octzun ten t-xnak'tzben yolil ti'j, in cyma'n cyxolx alcye mas at toclen cyxol. 

47Pero el tnic' Jesús ti'j ju in che ximan ti'j tuj cyanmi. Tzajtzun ti'n Jesús jun 
c'wa'l cub tk'o'n ttxlaj, 

48ex xi tma'n cye: —Alcye jun xjal ma c'monte ju c'wa'l lu tu'nju at tc'ujlalil xjal 
wi'je, akine in chin tc'mo'n; ex alcye jun xjal ma chin c'monjtze tu'n, ax icx in 
c'monjtz Nmane tu'n, aju tzaj samante weye; porque aju mas ch'in cyxole, 
atzunju mas ma' toclen. 

Alcye minti' in k'ojl ki'j, axtzun kuc'ilju 
Marcos 9.38-40 

49Atzunte Juan xi tma'n te Jesús: —Xnak'tzal, ma kile jun xjal in ajben tbiya tu'n 
tu'n cyetz ke ju'ẍ tuj cyanmi xjal tu'n, pero mya a jun kuc'ile, cyja'tzun xi 
kmayo'ne, porque mya kuc'ile in bet, chi Juan. 

50Xi tma'n Jesús te: —Mi'n txi cymayo'ne; porque alcyeju minti' in k'ojl ki'j, 
axtzun kuc'ilju. 

Xi mayo'n Jacobo tuc'ix Juan tu'n Jesús 

51Tej ch'ixtok tpon tk'ijlalil tu'n taj Jesús tuj cya'j, o tcyuwsa tc'u'j tu'n t-xi' tuj 
Jerusalén. 

52E je'x t-sama'n junjun sanjel tu'n cyxi' nej twitz, e pontzun tuj jun tal tnam cye 
aj Samaria tu'n tcnet tposad Jesús cyu'n. 

53Pero minti' c'met Jesús cyu'n aj Samaria, porque o cyil cyja' t-xi' tuj Jerusalén. 

54Tej cylonte Jacobo tuc'ix Juan minti' c'met Jesús cyu'n xjal, xi cyma'n te: —Tat, 
¿tajpeya tu'n t-xi kma'ne tu'n tcu'tz k'ak' twitz cya'j tu'n cynaj xjal lu, [ic tza'n 
tbincha Elías?] 

55Aj meltz'aj twitz Jesús cyuc'il, e je'x tmayo'n [ex tma: —Minti' nne'l cynic'e ti'j 
tza'n tten cyanmiye; 

56porque minti' ma chin ule tu'n cynaj xjal, nok o'cx tu'n cyclet wu'ne, akine 
sc'o'maj kine tu'n Dios tu'n ntene cyuc'il xjal.] E je'xtzun tuj juntl tnam. 

O cyajbe xjal tu'n cyoc lpe' ti'j Jesús 
Matey 8.19-22 

57Cyja'tok cyxi' tuj be, at jun xjal xi tma'n te Jesús: —Tat, chin oquel lpe'ye ti'ja 
nok jatum ma txi'ya, chi xjal. 

58Atzunte Jesús xi tma'n te: —Ke wech at cyjul, ex ke chyu'j at cyk'u'; atzun 
weye, minti' jatum tu'n ncub tane, akine sc'o'maj kine tu'n Dios tu'n ntene 
cyuc'il xjal, chi Jesús te. 

59Ex xi tma'n Jesús te juntl xjal: —Lpe'ca wi'je. Atzunte xjal xi ttzak'we'n: —Tat, 
chin tyoma nej, nej cyjel nmaku'ne nmane. 

60Xi tma'n Jesús te: —K'oncja cye cyimni tu'n cycu'x cymaku'n cycyimni; atzun 
teya, bet-xa ex pacbanxa ju yol ti'j tcawbil Dios. 

61Ax icx xi tma'n juntl: —Tat, chin oquel lpe'ye ti'ja; pero chin tyoma nej, che 
cyjel nk'olbe'ne keju ate' tuj njaye. 

62Pero xi tma'n Jesús te: —Alcye jun xjal ma tzyet tkan punt tu'n ex in aj tque'yin 
ti'jxi, mlay tz'ajben tu'n tak'nan tuj tcawbil Dios. 

Lucas 10 

E je'x t-sama'n Jesús 70*fn* t-xnak'tzben 

1Tbajlenxitzun jlu, e jaw t-sc'o'n Kajaw 70 t-xnak'tzbentl, e je'x t-sama'n tu'n 
cyxi' nej twitz, te cabchak cybet, e je'x t-sama'n cyuj cycyakil tnam ex lugar 
jatum attok tponel. 

2Ex xi tma'n cye: —Ax toc, nimxix twitz awal at, atzun ke ak'nal mya nim; 
cyja'tzun, che cubsane twitz Tajaw awal tu'n cyxi t-sama'n ak'nal tu'n tjaw 
chmet twitz awal. 

3Cyxi'ye; che xel nsama'ne ex ic che oquele ic tza'n ke tal ẍne'l cyxol xo'j. 

4Mi'n txi cyi'ne ch'u'ẍ, mi pa, mi xjab; ex mi'n che we'ye tuj be tu'n cyk'olbene 
cye xjal. 

5Oc cyocxe tuj jun ja, tnejel cyk'onxe jun k'olbebl: Che tenwt xjal tuj tzalajbil tuj 
ja lu, che chicuye. 

6Katzun ba'n cyten xjal tuj ja lu, che teltzun tuj tzalajbil ic tza'n cxel cyma'ne; 
katzun mya ba'n cyten xjal, mlay tz'ajben aju k'olbebl otok txi cyk'o'ne. 

7Ax che tencje jatum ctzajel k'o'n cyposadiye; cywa'nxe ex cyc'anxe aju ctzajel 
k'o'n cyeye; porque ba'n tu'n tchjet twi tc'u'j ak'nal. Mi'n che ic'e jyol 
cyposadiye tuj juntl ja. 

8Oc cypone tuj jun tnam, ka ma che c'monjtze cyu'n xjal, cywa'nxe aju cbel k'o'n 
cywitze; 

9ex keju yab ate' tuj tnam lu che banix cyu'ne, ex cymanxe cye xjal: Ma tzul lak'e' 
tcawbil Dios cyuc'ile, che chicuye. 

10Pero ka at jun tnam ma che pone tuj ex minti' ma che c'monjtze cyu'n xjal, 
cyexe tuj cay ex cymanxe: 

11Axju tpujil cytanmiye, aju ma tz'oc lac'e' ti'j kkane, c'elel kchto'ne te jun yec'bil 
cyi'je ka mya ba'n keye. Pero tz'elx cynic'e ti'j, aju tcawbil Dios ma tzul lak'e' 
cyuc'ile, che chicuye. 

12Cxel nma'ne cyeye: Mas nim tcastiw tnam lu cbel twitz tcastiw tnam Sodoma 
tuj tk'ijlalil oc tul jwisi. 

Ke tnam minti' xi cyniman tyol Jesús 
Matey 11.20-24 

13Bec'bil cywitze aj Corazín. Bec'bil cywitze aj Betsaida. Porque nokwit tuj tnam 
Tiro ex tuj tnam Sidón o che binchanjtz ke binchben nim cyipumal ic tza'n ma 
nbinchaye cyxole, bi'xwitlo ajtz ti'j cyanmi ojtxi, owtlo tz'oc cyk'o'n cyxbalun 
ch'i'x twitz ex owtlo che cub ke' tuj tza'j, te jun techal ka otok tz'ajtz ti'j cyanmi. 

14Cyja'tzun, tuj tk'ijlalil jwisi mas nim cyeye cycastiw cbel ic tza'n te tnam Tiro 
ex tnam Sidón. 

15Ex akeye aj Capernaum, ¿maj che japunele tuj cya'j? Mlay, max che bel ponele 
tuj cynajbil cyimni. 

16Alcye ma cub binte cyyole, weye nyole in cub tbi'n: ex alcye ma tz'el ic'un te 
cyeye, akine in chin el tic'un; ex alcye ma tz'el ic'un te weye, nne'l ic'un Dios 
tu'n, aju tzaj samante weye, chi Jesús cye. 

Tej cyul meltz'aj keju 70 t-xnak'tzben Jesús 

17E ultzun meltz'aj keju 70 t-xnak'tzben Jesús in che tzalaj, ex xi cyma'n te: —
Tat, icx ke ju'ẍ in ko'x nimane cyu'n nok tu'n tipumal tbiya. 

18Xi tma'n Jesús cye: —Ax toc ma wile Satanás ma cu'tz tz'ak twitz cya'j ic tza'n 
tkan k'ancyok. 

19Xi nk'o'ne cyoclene tu'n tcub cywabane ke lobaj ex ke si'nin ex tu'n tcub ti'j 
tcyakil tipumal aj k'oj cyu'ne. Ex minti' jun tu'n tbaj cyi'je. 

20Pero mi'n che jaw tzalaje tu'nju in che nimanjtze cyu'n ju'ẍ, o'cx che tzalajxe 
tu'nju tz'iban cybiye tuj cya'j. 

O tzalaj Jesús 
Matey 11.25-27; 13.16-17 

21Ax or jaw tzalaj Jesús tu'n Xewbaj Xjan ex tma: —Cxel nk'one chjonte teya, 
Tat, aya Tajaw cya'j ex tx'otx', tu'nju ma cub tewana tcyakil jlu cywitz ke xjal at 
cynabl ex cywitz ke xjal ba'nxix cyu'n, ex ma tzaj tyec'una cye ke xjal ch'in 
cyoclen. Ma tbinchaya icju, Tat, porque ba'n e'la tuj twitza, chi Jesús tuj tna'j 
Dios. 

22Ax icx tma Jesús cye xjal: Tcyakil ma tzaj k'o'n weye tu'n Nmane. Ex minti' jun 
xjal ojtzkilte alcye kine, o'cx Nmane ojtzkilte, porque akine Tc'wa'l; ex minti' 
jun xjal ojtzkilte alcye Nmane, o'cx akine ojtzkilte, porque akine Tc'wa'l; ex 
alcye jun xjal waje tu'n t-xi nyec'une Nmane te c'eleltzun tnic' xjal ti'j Nmane, 
porque akine Tc'wa'l, chi Jesús cye. 

23Ajtz meltz'aj twitz Jesús cyuc'il t-xnak'tzben, ex xi tma'n o'cxcu cye: —At 
tzalajbil cye xjal in cyque'yin tcyakilju in cyile; 

24porque cxel nma'ne cyeye, nimcu t-sanjel Dios ex nimcu rey o cyajbe tu'n 
cylonte aju in cyile, pero minti' o cyil; ex o cyajbe tu'n cybinte aju in cybi'ne, 
pero minti' o cybi, chi Jesús cye t-xnak'tzben. 

Jun xjal aj Samaria ba'n tmod 

25Ex at jun chic'bal ti'j ley ul lak'e' tu'n toc Jesús tuj joybil ti'j tu'n, ex xi tma'n te: 
—Xnak'tzal, ¿ti oc nbincha'ye tu'n tten nchwinklale te jumajx? 

26Xi tma'n Jesús te: —¿Alcye tz'iban tuj ley? ¿Chi toc tu'n oc in jaw t-sch'ina? 

27Xi ttzak'we'n xnak'tzal ti'j ley: —Aju tz'iban tuj ley in tma'n cyja': Cyc'ujlame 
Kman Dios tu'n tcyakil cyanmiye, tu'n tcyakil cyc'u'je, tu'n tcyakil cyipumale ex 
tu'n tcyakil cynable; ex cyc'ujlame ke cyuc'ile ic tza'n cyeye in cyc'ujlan cyibe, 
chi tuj Tu'jil. 

28Xitzun tma'n Jesús te: —Ba'n ma tmaya; ka ma tbinchaya jlu cteltzun 
tchwinklala. 

29Atzunte xjal o tajbe tu'n mi'n tcub tz'ak tyol Jesús tibaj, xi tma'n te: —
¿Alcyetzun ju wuc'ile? 

30Xi ttzak'we'n Jesús: —At jun xinak tzaj tuj tnam Jerusalén, cyja' tcu'x tuj be 
tu'n tpon tuj tnam Jericó, ex tzyet cyu'n elek' tuj be, el cyi'n tcyakilju at te tuc'ix 
t-xbalun ex baj cybju'n, ex e ic'tzun, cyaj cyk'o'n ch'ixtok tcyim. 

31Ex tc'ulbacu, cu'x jun pal cye judiy tuj be, ex tej tlonte pal ju xjal aju otok baj 
c'ixbisa'n, ic'x ttxlaj be minti' o we'. 

32Ax icx jun aj Leví, tej tcanun tuj lugar jatum ta' xjal aju otok baj c'ixbisa'n, nok 
xi'cu tque'yin, ax icx ic'x ttxlaj be minti' o we'. 

33Pero at jun xjal aj Samaria cyja' t-xi' tuj be, pon lak'e' jatum ta' xjal aju otok 
baj c'ixbisa'n, ex tej tlonte, tzaj k'ak'an tc'u'j ti'j. 

34Pontzun lak'e' ttxlaj, baj tk'anan tc'ixblen tu'n aseyt ex vin ex oc tpotzin; ex 
jax tk'o'n tibaj tchej, xi ti'n tuj mesón, ex oc tcwentin. 

35Ex te juntl k'ij tej tic' ju xjal aj Samaria, jatz ti'n cabe denari pwak, xi tk'o'n te 
tajwil mesón ex cyaj tma'n: Cwentin oca ju xjal lu; nok jte'x cbajel tnajsa'na ti'j 
jacu chjet wu'ne oc wule juntl maj, chi aj Samaria. 

36¿Chi toc tu'na? ¿Alcyetzun jun cyxol keju ox xjal lu oc te tuc'il ju xjal aju tzyet 
cyu'n elek' tuj be? 

37Xitzun tma'n xnak'tzal ti'j ley: —Aju tzaj k'ak'an tc'u'j ti'j. Xitzun tma'n Jesús 
te: —Txi'ya ex binchama ic tza'n jlu. 

Pon Jesús tja Marta ex Mariy 

38Cyja' t-xi' Jesús tuj be, pon tuj jun tal tnam; ex at jun xu'j Marta tbi o c'met 
Jesús tu'n tuj tja. 

39Ex attok jun terman Marta, Mariy tbi, cub ke' t-xe tkan Jesús ex oc ten bilte 
tyol. 

40Atzunte Marta in bisun cyi'j ke tichak in bant tu'n, pon lak'e' ttxlaj Jesús, ex xi 
tma'n te: —Tat, ¿minti'pe nno'c tk'o'na cwent ti'j wermaniye, ma chin cyaj 
tk'o'n njunalxe ti'j ak'untl? K'manxa te tu'n tonin wuc'ile. 

41Pero xi ttzak'we'n Jesús: —Marta, Marta, nimxix in bisuna ti'j tcyakil tak'una 
ex in baj tc'u'ja ti'j. 

42Pero nok jun mas ilxix ti'j; ex aju mas ba'n, atzunju ma jaw t-sc'o'n Mariy, ex 
mlay tz'el k'i'n te. 

Lucas 11 

In ko t-xnak'tza'n Jesús tu'n tbant kna'n Dios 

Matey 6.9-15; 7.7-11 

1At jun maj oc ten Jesús na'l Dios tuj jun lugar, ex tej tbaj na'n Dios, at jun t-
xnak'tzben xi tma'n te: —Tat, ko t-xnak'tzama tu'n tbant kna'ne Dios, ic tza'n te 
Juan xi tk'o'n xnak'tzbil cye t-xnak'tzben tza'n tten tu'n tbant cyna'n Dios. 

2Xitzun tma'n Jesús cye: —Oc cyna'ne Dios, cyk'manxe cyja': A Kman [ata tuj 
cya'j], tenwt tchiylal tbiya keye. E ttzaj ju tcawbila. [Bant-xwit ju tajbila twitz 
tx'otx' ic tza'n in bant tuj cya'j.] 

3K'ontza kwaye ja'lo, aju in ajben tcyakil k'ij. 

4Ex najsama aju mya ba'n in kbincha'ne twitza, ic tza'n keye in cub knajsa'ne 
cypaltil keju in cybincha'n mya ba'n ki'je. Ex mi'n tak'a ambil tu'n koque tuj 
joybil ki'je, [nok o'cx ko tcloma teju mya ba'n.] 

5Ax icx xi tma'n Jesús cye: —Alcye jun cyeye at jun tamiw, ex ka ma txi' tuc'il 
tamiw tmij ak'bil ex ma txi tma'n te cyja': Amiw, k'ontza ox pan nch'exe 

6porque at jun wamiwoye cyja' t-xi' tuj tbe ma tzul wuc'ile, ex minti' ch'in ba'n 
t-xi nk'o'ne te, ka chi cxel tma'n. 

7Ex ka ma tz'etz ttzak'we'n tamiw te cyja': Mi'n tz'el ti'na watl tuj nwitze; ma 
lamet ttzi ja, ex ate' ke tal nc'wa'le wuc'ile tuj ncoẍbile; mlay chin jaw we'ye tu'n 
t-xi nk'o'ne aju in tzaj tkanina, ka chi tamiw; 

8cxel nma'ne cyeye, masque mlay jaw we' cyamiwoye k'ol pan cyeye tu'nju 
cyamiw cyibe, pero tu'nju cucx cywuline cjawil we' k'olte tcyakilju at tajben 
cyeye. 

9Cyja'tzun cxel nma'ne cyeye: Cykaninxe, ex ctzajel tk'o'n Dios cyeye; cyjyome, 
ex cnetel cyu'ne; cyk'ajtza'n oque, ex cjaketel ttzi ja cywitze. 

10Porque alcye jun xjal in kanin ti'j, oc tc'ma'; ex aju in jyon ti'j, cnetel tu'n; ex 
aju nno'c tk'ajtza'n, cjaketel ttzi ja twitz. 

11¿Ex alcye jun mambaj cyxole, [ka ma tzaj tkanin tc'wa'l jun twa pan, maj cxel 
tk'o'n jun abj?] Ex ka ma tzaj tkanin tc'wa'l jun tchi' cyiẍ, ¿maj cxel tk'o'n jun 
lobaj? 

12Ex ka ma tzaj tkanin tc'wa'l jun tchi jos, ¿maj cxel tk'o'n jun si'nin? 

13Masque mya ba'n keye, pero in xi cyk'o'ne oyaj ba'n cye cyc'wa'le. ¿Yajtzunte 
Cymane aju at tuj cya'j, mlaypelo tzaj tk'o'n aju Xewbaj Xjan cye keju in che 
kanin te? 

In tzaj tk'o'n ju'ẍ tipumal Jesús, che chi parisey 
Matey 12.22-30; Marcos 3.20-27 

14At jun xjal etz jun ju'ẍ tuj tanmi tu'n Jesús, otok tz'oc xjal men tu'n ju'ẍ; tejtzun 
tetz ju'ẍ tuj tanmi xjal, bant tyolin xjal; ex ke xjal e labin ti'j. 

15Pero at junjun xjal in cyma'n: —In che etz ju'ẍ tuj cyanmi xjal tu'n Jesús, 
porque ate Beelsebú in k'onte tipumal, porque atzun nejenel cye ju'ẍ, che chi. 

16Ex txkantl xjal xi cykanin tu'n tbant jun señ tu'n tel cynic' ti'j ka atzun tzajni 
tipumal tuj cya'j, xi cykanin nok tu'n toc Jesús tuj joybil ti'j cyu'n. 

17Pero el tnic' Jesús ti'j cyximbetz ex xi tma'n cye: —Ka at jun cawbil at pabl tib 
tuj ex in che k'ojin xjal cyxolx, cbel xitj cawbil; ex ka at jun ja xjal at pabl tib 
cyxol, cbel xitj jun ja xjal lu. 

18Icxte Satanás, ka tpa'n tib ex in k'ojin ti'jx, ¿tza'ntzun tten cucx tu'n tcyaj ten 
tcawbil? Porque akeye in cyma'ne ka nok tu'n tipumal Beelsebú in che etz ke 
ju'ẍ tuj cyanmi xjal wu'ne. 

19Ka ax toc nok tu'n tipumal Beelsebú in che etz ju'ẍ tuj cyanmi xjal wu'ne, 
¿yajtzun cye cyuc'ile, alcye in k'onte cyipumal tu'n cyetz ju'ẍ tuj cyanmi xjal? 
Cyja'tzun, ax ke cyuc'ile oc cyma' ka mya tuj tumel cyyole. 

20Katzun tu'n tipumal Dios in che etz ju'ẍ tuj cyanmi xjal wu'ne, tz'elxtzun 
cynic'e ti'j ax toc ma tzul tcawbil Dios cyuc'ile. 

21Jun xinak at tipun nok banin tten, ex ka ma tz'oc t-xk'ukin tja, tcyakilju at te 
segur ta'. 

22Pero ka ma tzul juntl xjal mas at tipun twitz, cbel ti'j tu'n, entons c'elel k'i'n 
tcyakil tmacbil aju k'ukl tc'u'j ti'j, ex cbel sipan tcyakilju otok tz'el k'i'n te. 

23Alcye jun xjal mya tk'on tib wuc'ile, in k'ojl wi'je; ex alcye jun xjal minti' in 
onin wuc'ile tu'n tjaw chmet twitz awal, nok in baj tchitun. 

Aju ju'ẍ in ajtz meltz'aj 
Matey 12.43-45 

24Oc nne'tz jun ju'ẍ tuj tanmi jun xjal, in xi' ju'ẍ betel cyuj lugar tzkij tx'otx' in 
jyon ti'j jatum tu'n tojlan; ex ka minti' ma cnet tu'n, in tma'n: Chin ajel meltz'aje 
juntl maj tuj njaye jatum ẍin etze, chi ju'ẍ. 

25Octzun tul meltz'aj ju'ẍ tuj tanmi xjal, c'oquex tque'yin ic tten ic tza'n jun ja 
tz'iso'maj tuj ex bincha'maj. 

26In xi'tzun ju'ẍ ex in che tzaj ti'n wuktl ju'ẍ mas mya ba'n ke twitz; in che 
ocxtzun tuj tanmi xjal ex ax in che najan; te yajxitl mas pyor ta' xjal ic tza'n nej. 

Aju tzalajbil axix toc 

27Matok in yolin Jesús ti'j tcyakil jlu, at jun xu'j jaw sch'in cyxol xjal, ex tma: —
At tzalajbil te xu'j aju sel itz'ja ti'j ex ma ch'u'na ti'j. 

28Atzunte Jesús xi tma'n: —Mic' ttenju, mas at tzalajbil cye keju in xi cybi'n tyol 
Dios ex in xi cyniman. 

Ke xjal mya ba'n in cykanin tu'n tbant jun señ 
Matey 12.38-42; Marcos 8.12 

29Ex tej toc cychmon cyib nim xjal ti'j Jesús, oc ten Jesús k'malte: —Akeju xjal 
ate' tuj tk'ijlalil ja'lo mya ba'n ke; cyajbil tu'n cylonte jun señ, pero mlay txi 
yec'un jun señ cye, nok o'cx ju señ ti'j Jonás aju t-sanjel Dios. 

30Porque ic tza'n te Jonás oc te jun señ cye xjal aj Nínive, ax icxtzun weye chin 
oquele te jun señ cye xjal ate' tuj tk'ijlalil ja'lo, akine sc'o'maj kine tu'n Dios tu'n 
ntene cyuc'il xjal. 

31Tuj tk'ijlalil jwisi oc cyoc xjal tuj xjel, akeju ate' tuj tk'ijlalil ja'lo, cjawil we' xu'j 
rey aju o cawin tuj jun tx'otx' t-xe cya'j tuj tnayaj k'ij, ex che bel tz'ak ke xjal lu 
tuj cyil tu'n; porque ate xu'j rey tzaj max ttxa'npun tx'otx' tu'n tul bilte tyol 
Salomón, porque nimxix tnabl Salomón; ex at jun tzalu mas ma' toclen twitz 
Salomón. 

32Tuj tk'ijlalil jwisi, oc cyoc xjal tuj xjel, akeju ate' tuj tk'ijlalil ja'lo, che jawil we' 
ke xjal aj Nínive ex che bel tz'ak ke xjal lu tuj cyil cyu'n; porque ke xjal aj Nínive 
ajtz ti'j cyanmi tej cybinte tpacbabl Jonás; ex at jun tzalu mas ma' toclen twitz 
Jonás. 

Aju spic'un te kximlal 
Matey 5.15; 6.22-23 

33Mi jun xjal in cub k'onte jun candil tuj ewaj toclenxi ttxako'n, ex mlay tz'ocx 
tk'o'n tjak' jun cajón, o'cx in jax tk'o'n tibaj jun tcubil, tu'ntzun tk'onte spic'un 
cye cycyakil keju ate' tuja. 

34Ke tbak' twitza atzun t-spic'umal t-ximlala; katzun ba'n ate' tbak' twitza, ax 
icx tcyakil t-ximlala at tuj spic'un; pero ka mya ba'n ate' tbak' twitza, ax icx t-
ximlala at tuj klolj. 

35K'o'nca cwent ti'j aju spic'un at teya myawt klolj. 

36Katzun tcyakil t-ximlala at tuj spic'un, ex minti' ch'in klolj tuj, tcyakil 
cspic'ebel twitza ic tza'n jun tkan k'ak' in t-spic'ba'n twitza. 

In tchic'ba'n Jesús mya ba'n cyak'unben parisey cyuc'ix ke xnak'tzal ti'j ley 
Matey 23.1-36; Marcos 12.38-40; Lucas 20.45-47 

37Tej tbaj yolin Jesús, at jun parisey o cubsan twitz tu'n twa'n Jesús tuc'il; 
ocxtzun Jesús tuj tja, ex cub ke' ti'j mes. 

38Tej toc tque'yin parisey minti' el ttx'jo'n Jesús tk'ab tej toc wa'l, o labin ti'j. 

39Atzunte Kajaw xi tma'n te: —Akeye parisey ic cytene ic tza'n jun xjal o'cx ti'j 
vas ex ti'j lak nne'l ttx'jo'n, atzun tujxi minti' in baj ttx'jo'n, porque tuj cyanmiye 
o'cx in che ximane ti'j tu'n cyelk'ane ex tu'n cybinchanteye mya ba'n. 

40Miban che bine. ¿Minti'pe nne'l cynic'e ti'j, aju o binchante te ti'jxi, axju o 
binchante te tujxi? 

41Cyja'tzun, cyk'onxe cycotz xjal tu'n tcyakil cyc'u'je, ex che cyjeltzune sak keye. 

42Bec'bil cywitze, parisey. Porque in xi cyk'o'ne tlaji'n te Dios ti'j tal c'ul alwen 
tbi, ex ti'j rud, ex ti'j tcyakil tal c'ul awa'n cyu'ne, pero minti' nno'c cyk'o'ne 
cwent ti'j tu'n cybinchanteye aju tz'aklxix ex tza'n tten tu'n cyc'ujlanteye Dios. 
Atzun jlu tu'n tbant cyu'ne, ex tu'n mi'n tcyaj cyk'o'ne aju mastl. 

43Bec'bil cywitze, parisey. Cyajbile tu'n cycub ke'ye tuj tnejel k'ukbil tuj ja te 
c'ulbil, ex tu'n cyoc k'olbe'ne tuj plas tuc'il nimbil. 

44Bec'bil cywitze xnak'tzal ti'j ley ex parisey, xmletz' keye. Ic cytene ic tza'n tjulil 
cyimni minti' k'ancha'l, ex ke xjal in che bet tibaj minti' ba'n cyu'n. 

45Ex tzaj ttzak'we'n jun chic'bal ti'j ley: —Xnak'tzal, aju tyola lu ax icx kibaje in 
cub tz'ak. 

46Ex tma Jesús: —Ax icx bec'bil cywitze chic'bal ti'j ley, porque in xi cyk'o'ne 
cyikatz xjal mlay c'isj cyu'n, atzun cyeye minti' nno'c cyk'o'ne jun tal cyk'abe ti'j 
iktz. 

47Bec'bil cywitze, in jaw cybincha'ne cypantyón ke t-sanjel Dios ex cyu'n 
cyxe'chele e cub byo'n ojtxi. 

48Cyja'tzun in cyyec'une ka mojl tak'pon cyu'ne cyuc'il cyxe'chele; porque cyu'n 
cyxe'chele e cub byo'n ke t-sanjel Dios ojtxi, atzun cyeye in jaw cybincha'ne 
cypantyón. 

49Cyja'tzun o tma Dios aju at nim tnabl: Che xel nsama'ne nsanjele cyuc'ix apostl 
yolil cyuc'il; at junjun cye che bel byo'n cyu'n, ex junjun che bajel yajla'n cyu'n, 
chi Dios. 

50Cyja'tzun che bel tz'ak ke xjal lu tuj cyil tu'n tlaj cychc'el cycyakil t-sanjel Dios, 
akeju o che cub byo'n atxix tbantlen twitz tx'otx', 

51tzajnix bant tej tcub byo'n Abel ex japun ti'j Zacarías, aju o cub byo'n ti'jxi altar 
twitz tja Dios. Cyja'tzun cxel nma'ne cyeye, che bel tz'ak xjal lu tuj cyil tu'n cylaj 
t-sanjel Dios e cub byo'n. 

52Bec'bil cywitze, chic'bal ti'j ley. Ma txi cytzyu'ne ju tal ja te ojtzkibl; ax keye 
minti' ma che ocxe tuj; o cyajbe xjal tu'n cyocx, pero xi cymayo'ne tu'n mi'n 
cyocx xjal. 

53Tejtzun tetz Jesús tuj tja parisey, ke xnak'tzal ti'j ley ex ke parisey tzaj nimxix 
cyk'oj ti'j, xi cyxjelin nimcu yol te; 

54in che jyon tumel tza'n tten tu'n tcub tz'ak cyu'n tuj jun til tu'nx ju tyol. 

Lucas 12 

Xi tk'o'n Jesús xnak'tzbil cye xjal tu'n tten cycwent cyi'j te cyxmletz'il parisey 

Matey 10.26-27 

1Baj cychmon cyib ela' mil xjal, baj cylamon cyib cyxolx. Ex tnejel oc ten Jesús 
k'malte cye t-xnak'tzben: —Ten cycwente cyi'je teju t-samel pan cye parisey, 
aju cyxmletz'il. 

2Porque tcyakilju ewan, c'elel tuj k'ancha'l; ex tcyakilju at tuj ewaj, oc cybi' xjal. 

3Cyja'tzun, aju ma cymaye tuj klolj, cbinjtzel tuj tkan k'ij; ex tcyakilju ma cymaye 
tuj ewaj tujxi ja, ctzajel k'ma'n twi ja ex oc cybi' cycyakil xjal. 

Alcye tu'n kxob twitz 
Matey 10.28-31 

4Cxel nma'ne cyeye akeye wuc'ile: Mi'n che xobe cywitz keju in cub cybyo'n t-
ximlal xjal ex minti' mastl jacu bant cyu'n. 

5Cxel nma'ne cyeye alcye tu'n cyxobe twitz: Che xobe twitzju at tipumal tu'n 
tcyim xjal tu'n ex at tipumal tu'n t-xi k'o'n xjal tuj infierni tcyimlenxi xjal; 
cyja'tzun in xi nma'ne cyeye, che xobe twitz. 

6¿Minti'pe in che c'ayinjtz jwe' tal chyu'j tu'n cabe sentav? Pero mi jun cye nnic' 
tna'l tu'n Dios. 

7Tcyakil ttzmal cywi'ye ajla'maj tu'n Dios. Cyja'tzun mi'n che xobe; akeye mas 
ma' cyxilene cywitz nimcu tal chyu'j. 

Cxel kma'n cye xjal ka ax toc ocslal ko' ti'j Jesucrist 
Matey 10.32-33; 12.32; 10.19-20 

8Cxel nma'ne cyeye, alcyeju minti' in cub tewan ex in tma'n cye xjal ka ax toc 
ocslal wi'je, ax icxtzun weye mlay cub wewane, cxel nma'ne cywitz t-anjel Dios 
ka ax toc ocslal wi'je, akine sc'o'maj kine tu'n Dios tu'n ntene cyuc'il xjal. 

9Pero alcye ma cub tewan cywitz xjal ka minti' ojtzki'n kine tu'n, ax icx weye 
cbel wewane cywitz t-anjel Dios ka minti' ojtzki'n wu'ne. 

10Ex alcye jun xjal ma k'mante jun yol mya ba'n wi'je, akine sc'o'maj kine tu'n 
Dios tu'n ntene cyuc'il xjal, jacu najset til; pero alcye ma yolin mya ba'n ti'j 
Xewbaj Xjan, mlay najset til. 

11Ex oc cyxi k'i'ne tuj ja te c'ulbil, ex cywitz jwes ex cywitz aj sanjelal, mi'n baj 
cyc'u'je tza'n tten tu'n t-xi cytzak'we'ne ex alcye yol tu'n t-xi cyma'ne; 

12porque jurat ctzajel tma'n Xewbaj Xjan cyeye alcye yol tu'n t-xi cyma'ne. 

Aju xobajil tu'n k'inumabl 

13At jun xinak cyxol xjal xi tma'n te Jesús: —Xnak'tzal, k'manxa te ntzique tu'n 
tcub tmij ketzbile. 

14Atzunte Jesús xi tma'n te: —¿Alcye ma tz'oc k'onte weye te jwes cyibaje ex 
tu'n tcub tmij cyetzbile wu'ne? 

15Ex tmatl Jesús cye: —Atx cyna'ne ti'j, ex ten cycwente cyi'je tu'n mi'n tpon 
cyc'u'je ti'j k'inumabl; porque mya toc tchwinklal jun xjal ti'j nimcu at te. 

16Ax icx xi tma'n Jesús jun techal cye: —At jun xjal k'inun, nim twitz awal o 
chmet tuj ttx'otx'. 

17Cubtzun t-ximan k'inun ex tma: ¿Ti oc nbincha'ye? Porque minti' jatum tu'n 
tocx nc'u'ne twitz wawale. 

18Pero ba'n wu'ne alcye oc nbincha'ye. Che bel nxitune ntx'utx'e, ex che jawil 
nbincha'ne mas matijtl ke, ex atzun c'oquex nc'u'ne tcyakil twitz wawale ex 
tcyakilju at weye. 

19Entons cxel nma'ne te wanmiye: Wanmi, nimcu at teya c'u'n ke te nimcu abk'i; 
tz'ojlana, wa'na, c'ana, ex tzalajxa, chi k'inun. 

20Pero xi tma'n Dios te xjal: Minti' tnabla, teju konic'an ja'lo cymela; ex tcyakilju 
ma baj tc'u'na, ¿alcye cyjel tajwil? 

21Cyja'tzun tten aju xjal in baj tchmo'n tk'inumabl te tex, pero tuj twitz Dios 
meba te xjal lu. 

Ke tc'wa'l Dios cwentin ke tu'n 
Matey 6.25-34 

22Xitzun tma'n Jesús cye t-xnak'tzben: —Cyja'tzun cxel nma'ne cyeye: Mi'n baj 
cyc'u'je ti'j cychwinklale, ti cxel cywa'ne; ex mi'n baj cyc'u'je ti'j cyximlale, ti 
c'oquel cyk'o'ne cyi'je. 

23Aju cychwinklale mas ma' t-xilen twitz wabj, ex aju cyximlale mas ma' t-xilen 
twitz xbalun. 

24Cyque'yinxe ke joj, minti' in che awan ex minti' in che chmon twitz awal; 
minti' jun ja te c'ubl cywa ex minti' cytx'utx', pero ax Dios in c'a'chan cye. 
¿Yajtzun cyeye, myapelo mas ma' cyxilene cywitz ke joj? 

25¿Ex alcyetzun jun cyxole jacu bant tu'n tu'n toc tk'o'n juntl k'ij tchwinklal*fn* 
tu'nju nimxix in baj tc'u'j ti'j? 

26Ka mlayx bant aju ch'in cyu'ne, ¿tiku'ntzun in baj cyc'u'je ti'j txkantl? 

27Che ximane cyi'j bech tuj c'ul tza'n tten in che ch'iy, minti' in che ak'nan ex 
minti' in che chkon; pero cxel nma'ne cyeye ti'j rey Salomón, masque tbanilxix 
t-xbalun oc tk'o'n, pero minti' pon jun t-xbalun ic tza'n cye tal bech lu. 

28Katzun ic in t-xbalumi'n Dios tal c'ul tuj cojbil at ja'lo ex nchi'j tz'ocx k'o'n tuj 
k'ak', ¿yajtzunlo cyeye, mlaypelo che xbaluminjtze tu'n, akeye xinak ch'in 
cyocslable? 

29Cyja'tzun, mi'n baj cyc'u'je ti'j cywaye ex ti'j cyc'aye, ex mi'n che bisune ti'j. 

30Porque ke txkantl xjal tuj tcyakil twitz tx'otx' in che jyon ti'j tcyakil jlu; atzun 
cyeye at jun Cymane ojtzki'n tu'n ka at tajben tcyakil jlu cyeye. 

31Cynimanxe tnejelxix aju tcawbil Dios, tcyakiltzun jlu ctzajel k'o'n cyeye. 

Aju k'inumabl tuj cya'j 
Matey 6.19-21 

32Mi'n che xobe akeye nẍne'le, ichak nic'xi cybete, porque ate Cymane ba'n ela 
tuj twitz tu'n t-xi tk'o'n aju cawbil te cyeye. 

33Tcyakilju at cyeye, cyc'ayinxe ex cyk'onxe cye meba; cybinchame cych'u'ẍe 
aju mlay baj, cychmome cyk'inumable tuj cya'j aju mlay baj, jatum mlay pon 
lak'e' elek' ex mlay naj tu'n poc'. 

34Porque jatum ta' cyk'inumable, axtzun ctel cyanmiye. 

Cybincham cytene 

35Cyc'alomtzun cyc'u'je wen, ex cytxako'nc cycandile. 

36Che ocxe ic tza'n ke majen in che ayon ti'j cypatrón oc tajtz tuj mejeble'n, 
tu'ntzun tjaket naj ttzi ja cyu'n oc tul, ex oc toc tk'ajtza'n ttzi ja. 

37At tzalajbil cye keju majen lu oc tul cypatrón in che ayon ti'j; ax toc cxel 
nma'ne cyeye, ate patrón c'oquel tc'alo'n tc'u'j ex cxel tma'n cye tmajen tu'n 
cycub ke' ti'j mes, ex c'oquel ten sipal cywa. 

38Ichak ka ma tzul tmij ak'bil ex ka ch'ixtok kskix, ka in che itz'len majen ti'j oc 
tul, at tzalajbil cye keju majen lu. 

39Pero tz'elx cynic'e ti'j jlu, nokwit bi'n tu'n tajaw ja alcye or tu'n tul elek', jaculo 
cub ten xk'ukil, ex mlaylo tz'ocx elek' elk'al tuj tja. 

40Icxtzun cyeye, nok banin cytene, porque alcye or minti' in che ximane ti'j, 
atzun or chin ule, akine sc'o'maj kine tu'n Dios tu'n ntene cyuc'il xjal. 

Aju majen in bant tak'un tu'n ex aju majen minti' in bant tak'un 
Matey 24.45-51 

41Xitzun tma'n Pedro te Jesús: —Tat, ¿o'cxpe keye in tma'na aju techal lu, ex ka 
cye cycyakil? 

42Xitzun tma'n Kajaw cye: —Aju mayordom in japunxix tak'un tu'n ex at tnabl, 
ctzajel tma'n tpatrón te tu'n cyoc tcwentin keju ate' tuj tja, ex tu'n t-xi k'ot cywa 
oc tpon or. 

43At-xix tzalajbil teju majen ka in tbincha'n alcyeju tak'un oc tul tpatrón. 

44Ax toc cxel nma'ne cyeye, c'oquel k'o'n ju majen lu tu'n tpatrón te cwentil 
tcyakilju at te tpatrón. 

45Pero ka ma cub t-ximan ju majen tuj tanmi: Yajxi tzulwe npatrón, ka chi, ex ka 
ma tz'oc ten c'ixbisal cye mastl majen xinak ex majen xu'j, ex ka ma tz'oc ten 
wa'l ex c'al, ex ka ma tz'oc ten c'al k'e'n, 

46tzultzun tpatrón majen lu tuj k'ij minti' in ayon ti'j, ex tuj or minti' bi'n tu'n; 
cbel k'o'n nim tcastiw ex cxel tk'o'n cyxol keju mya ba'n. 

47Aju majen ojtzki'n tu'n alcye tajbil tpatrón ex mya banin tten, ex minti' in bant 
tu'n aju tajbil tpatrón, cc'ixbisetel ela' maj tu'n asyal. 

48Atzunju majen na'nxtok tlonte tajbil tpatrón ex ka ma tbincha jun mya ba'n, 
nok ch'in cc'ixbisetel; porque jun xjal ka nim ma txi k'o'n tuj tcwent, ax nim cxel 
kanin te ti'j ju tak'unben; ex jun xjal ka ma txi okxenit nim te, ax nim cxel kanit 
te. 

Tu'n tlaj Jesús in tzaj pabl tib cyxol xjal 
Matey 10.34-36 

49Akine ma chin ule k'ol k'ak' twitz tx'otx', ex cuchiwt mawt jaw c'ant. 

50Il ti'j tu'n wic'e tuj nim c'ixc'oj, ex nim in chin bisune ocxi tjapun baj tcyakil. 

51¿Maj in che ximane ti'j ka ma chin ule twitz tx'otx' tu'n cyten xjal tuj tzalajbil? 
Cxel nma'ne cyeye: Mi'n, o'cx tu'n tten pabl tib cyxol. 

52Porque texju ja'lo, jwe' xjal tuj jun ja cbel ten pabl tib cyxol, cbel ten k'oj cyxol 
ox cyuc'il cabetl, ax icx cyxol cabe cyuc'il oxtl. 

53Ctel k'oj cyxol mambaj tuc'il tc'wa'l, icx te c'wa'lbaj tuc'il tman; ctel k'oj cyxol 
txuybaj tuc'il tal, icx te txin tuc'il ttxu'; ctel k'oj cyxol xu'j alibaj tuc'il txin alibaj, 
icx te txin alibaj tuc'il xu'j alibaj. 

Ke techal ti'j tk'ijlalil 
Matey 16.1-4; Marcos 8.11-13 

54Ax icx xi tma'n Jesús cye xjal: —Oc in xi cyque'yine muj in jaw tuj telex k'ij, 
jurat in cyma'ne: Tzul jbal ex in tzajtzun, 

55ex oc in tzaj cyk'ik' elni, in cyma'ne: Tzul cyak ex in tzajtzun. 

56Xmletz' keye. Nne'l cynic'e ti'j alcye ctzajel tu'nju techal in cyque'yine twitz 
cya'j ex twitz tx'otx'; ¿tza'ntzun tten minti' nne'l cynic'e ti'j alcye ctzajel tuj 
tk'ijlalil lu tu'nju techal in cyque'yine? 

Bincham ttena tuc'il aj k'oj ti'ja 
Matey 5.25-26 

57¿Ex tiku'n minti' in cub cyximane cyu'nxe alcyeju tz'aklxix? 

58Ka ma txi k'i'na twitz jwes tu'n aj k'oj ti'ja, tz'oc tililx tu'na tu'n t-xi 
cybincha'ne ti'j tuj be, tu'ntzun mi'n tpon k'i'na twitz jwes tu'n, ex tu'n mi'n t-xi 
k'o'na te polisiy tu'n jwes, ex tu'n mi'n tocx k'o'na tuj pres tu'n polisiy. 

59Cxel nma'ne teya, mlay tz'etza tuj pres ka mya cabal tmulta c'oquex tchjo'na. 

Lucas 13 

Ka minti' ma tz'ajtz ti'j cyanmiye, che najele 

1Tujx ju tk'ijlalil lu e pon junjun xjal xi cyma'n te Jesús cyi'j junjun aj Galiley otok 
che cub byo'n tu'n Pilat ex baj t-smo'n tib cychc'el tuc'il cychc'el alumaj otok 
che cub cybyo'n te chojbil. 

2Ex xi tma'n Jesús cye: —¿Chi toc cyu'ne? ¿Maspe aj ilxix ke aj Galiley lu cywitz 
txkantl aj Galiley, tu'nju e cub byo'n? 

3Cxel nma'ne cyeye: Mi'n; icx cyeye, ka minti' ma tz'ajtz ti'j cyanmiye, che najele 
cycyakile. 

4Ex keju wajxaklaj xjal e cyim, akeju cub tz'ak cwartel cyibaj tuj Siloé. ¿Chi toc 
cyu'ne? ¿Maspe nimxix cyil cywitz txkantl xjal najl tuj Jerusalén? 

5Cxel nma'ne cyeye: Mi'n; icx cyeye, ka minti' ma tz'ajtz ti'j cyanmiye, che najele 
cycyakile. 

Aju techal ti'j jun wi' higo minti' twitz 

6Ax icx xi tma'n Jesús aju techal lu: —At jun xjal at jun wi' higo awa'n tu'n tuj 
ttx'otx', ex tzaj jyol twitz, pero minti' cnet tu'n. 

7Xitzun tma'n te cwentil awal: Ja'lo toxin abk'i cucx in chin ule jyol jun twitz 
higo lu, ex minti' jun twitz in cnet wu'ne. Tx'eminctza; nokx gan xmu'jin tx'otx' 
tu'n. 

8Atzunte cwentil awal xi ttzak'we'n: Tat, k'oncja juntl abk'i; cbajel wak'nane 
tx'otx' t-xe'; ex c'oquel nk'o'ne abon t-xe'. 

9Ka ma tz'oc twitz, mlay jaw tx'emit; katzun minti', ba'n tu'n tjaw tx'emit. 

Jun xu'j tze'j ti'j, banix tu'n Jesús tuj k'ij te ojlabl 

10Tuj jun k'ij te ojlabl in k'o'ntok Jesús xnak'tzbil tuj jun ja te c'ulbil; 

11ex attok jun xu'j otok bant-xi wajxaklaj abk'i toclen tyabil; otok cyaj tze'jix ti'j 
tu'n ju'ẍ, ex minti' tumel tu'n tjaw we' ti'j. 

12Tej tlonte Jesús, tzaj ttxco'n ex xi tma'n te: —Aya xu'j, ma tzokpeta, ma tz'el 
tyabila. 

13Cubtzun tk'o'n Jesús tk'ab tibaj; ex jurat jikumax ti'j xu'j, ex jaw tnimsa'n tbi 
Dios. 

14Atzunte nejenel tuj ja te c'ulbil tzaj nim tk'oj tu'n tlaj banix jun xjal tu'n Jesús 
tuj k'ij te ojlabl, ex xi tma'n nejenel cye xjal: —O'cx tuj kak k'ij ba'n tu'n kak'nan; 
atzun k'ij ba'n tu'n cyule tu'n cybanixe, ex mya tuj k'ij te ojlabl. 

15Atzunte Kajaw xi ttzak'we'n: —Xmletz' keye, teyle junjun cyeye ¿maj minti' 
nne'l tpaju'n twacẍ ex ka tchej tuj k'ij te ojlabl ex in xi ti'n c'al a'? 

16Yajtzun ju xu'j lu, ax tiyjil Abraham, ex wajxaklaj abk'i mer ic tza'n c'alo'ntok 
tu'n Satanás tu'n yabil, ¿myapelo ba'n tu'n ttzokpet ex tu'n tel tyabil tuj k'ij te 
ojlabl? 

17Tej tmante Jesús tcyakil jlu, tzaj cych'ixwi keju in che k'ojin ti'j; atzun cye 
cycyakil xjal e jaw tzalaj ti'j tcyakil tbinchben Jesús tbanilxix ke. 

Aju techal ti'j twitz mostaza 
Matey 13.31-32; Marcos 4.30-32 

18Tmatzun Jesús: —¿Chi toc cyu'ne ti'j tcawbil Dios? ¿Tza'n tten? Ex ¿alcye jun 
techal ctzajel ki'n ti'j? 

19Ic tten ic tza'n jun twitz mostaza xi ti'n jun xjal ex cu'x tawa'n tuj tpe'n; ex 
ch'iy, ex oc ma'xix ic tza'n jun tze', ex ke chyu'j cybincha cyk'u' cyxol tk'ab. 

Aju techal ti'j t-samel pan 
Matey 13.33 

20Ex tma Jesús juntl maj: —At jun techal cxel nma'ne tza'n tten tcawbil Dios. 

21Ic tten ic tza'n ch'in t-samel pan xi ti'n jun xu'j ex cu'x t-smo'n tuj ox malbil 
arin, ex tcyakil tk'otjil pan jaw mal tc'u'j. 

Aju ttzi ja ch'in 
Matey 7.13-14,21-23 

22Ic'tzun Jesús cyuj ke tnam ex ke aldey, in tk'o'n xnak'tzbil cye xjal, ex cyja' t-
xi' tuj Jerusalén. 

23Ex xi tma'n jun xjal te: —Tat, ¿maj nic'xi keju in che clet? Xitzun tma'n Jesús 
cye: 

24—Cyk'o'nc cyipune tu'n cyocxe ttzi ja ch'in; porque cxel nma'ne cyeye, nimcu 
xjal c'oquel tilil cyu'n tu'n cyocx ex mlay che ocx. 

25Porque tzul k'ij cjawil we' ju tajaw ja lamol ttzi ja; atzun cyeye ka otok che 
cyaj tene ttxa'n pe'n, che oquel tene k'ajtzal ttzi ja, ex oc cyma'ye cyja': Tat, Tat, 
jako'ncxa ttzi ja kwitze. Atzun te tajaw ja c'eletz ttzak'we'n: Minti' ba'n wu'ne 
jatum tzajni keye. 

26Atzun cyeye che oquel tene k'malte te: O ko wa'ne ex o ko c'ane tuc'ila, ex tzaj 
tk'o'na xnak'tzbil tuj ktanmiye. 

27Atzunte tajaw ja ctzajel tma'n cyeye: Cxel nma'ntle cyeye: Minti' ba'n wu'ne 
jatum tzajni keye; cypa'mil cyibe wi'je cycyakile akeye binchal mya ba'n. 

28Octzun che jawil ok'e, ex ckitx'itx'il t-xe cye'ye oc cylonteye Abraham tuc'ix 
Isaac, tuc'ix Jacob ex cycyakil t-sanjel Dios ate' tuj tcawbil Dios, atzun cyeye 
otok che cyaj tene ti'jtze. 

29Porque che tzajel xjal te ocni, te elni, te jawni ex te cubni, ex che bel ke' wa'l 
ti'j mes tuj tcawbil Dios. 

30Ex akeju ate' te mancbil ja'lo, at junjun che oquel te tnejel; ex keju ate' te tnejel 
ja'lo, at junjun che oquel te mancbil. 

Jaw ok' Jesús ti'j tnam Jerusalén 
Matey 23.37-39 

31Tujx ju k'ij lu e pon junjun parisey ex xi cyma'n te Jesús: —Texa tzalu ex txi'ya, 
porque taj Herodes tu'n tcub byo'na tu'n. 

32Pero xi tma'n Jesús cye: —Cyxi'ye, ex cyk'manxe te wech Herodes: Akine in 
che etz ju'ẍ tuj cyanmi xjal wu'ne, ex che banixel xjal wu'ne ja'lo tuc'ix nchi'j, 
ca'jxitzun cwebel wak'une, che chicuye te. 

33Pero il ti'j tu'n nbete ja'lo tuc'ix nchi'j tuc'ix ca'j; porque mlay bant tu'n tcyim 
jun t-sanjel Dios ti'jxi tnam Jerusalén. 

34Aya tnam Jerusalén, aya tnam Jerusalén, in che cub tbyo'na ke t-sanjel Dios ex 
in che baj t-xo'na tu'n abj akeju in che tzaj t-sama'n Dios tuc'ila. Nimcu maj o 

wajbeye tu'n cyoc nchmo'ne ke tc'wa'la ic tza'n jun ttxu ec' in che oc tchmo'n 
ke tal tjak' t-xic', ex minti' o tajbeya. 

35Aju tja Dios at cyxole cyjel colin tu'n Dios, ex cxel nma'ne cyeye mlay chin cyile 
juntl maj, maxi chin oquel cyque'yine oc tpon tk'ijlalil oc cymanteye: Cy'iwla'n 
teju tzul, aju ctzajel sama'n tu'n Kman. 

Lucas 14 

Jun xjal at mal ti'j banix tu'n Jesús 

1At jun k'ij te ojlabl ocx Jesús wa'l tuj tja jun xjal nejenel cye parisey, ex in che 
que'yin mastl parisey ti'j alcye tu'n tbinchante Jesús tuj k'ij te ojlabl. 

2Ex ultzun jun xjal twitz Jesús, at mal ti'j. 

3Xitzun tkanin Jesús cye chic'bal ti'j ley ex cye parisey: —¿K'o'npelo tu'n ley tu'n 
tk'ananjtz jun xjal tuj k'ij te ojlabl ex ka mi'n? Chi Jesús. 

4Atzun cye minti' e k'ajt. Tzajtzun ttzyu'n Jesús aju xjal at mal ti'j ex banix tu'n, 
ex xi tma'n te tu'n taj tja. 

5Xitzun tma'n Jesús cye parisey: —¿Alcye jun cyxole, ka ma cu'x tz'ak jun 
tc'wa'l*fn* ex ka jun tchej tuj jun jul, mlaypelo jatz ti'n naj masquelo tuj k'ij te 
ojlabl? 

6Ex minti' bant ttzak'wenjtz jlu cyu'n. 

Ke xjal txco'n tuj mejeble'n 

7Tej tque'yinte Jesús tza'n tten mas cyajbil xjal tu'n cycub ke' tuj jun k'ukbil 
tbanilxix, xi tma'n jun yol cye keju otok che txconjtz: 

8—Oc ttxconjtza tu'n jun xjal tu'n t-xi'ya tuj mejeble'n, mi'n cub ke'ya tuj ju 
k'ukbil tbanilxix, mya yajcu otok txconjtz juntl mas ma' toclen twitza, 

9ex octzun tul ju otok tzaj txconte cyeye oc tma' teya cyja': Tic' lak'e'ya tuj 
k'ukbil lu ex kecuya tuj juntl k'ukbil. Cjawiltzun ch'ixwiya, ex cbel ke'ya tuj 
mancbil k'ukbil. 

10Pero oc ttxconjtza, txi'ya ex kecuya tuj mancbil k'ukbil; octzun tul aju cxel 
txconte teya oc tma' teya cyja': Amiw, lak'etz ch'intla ntxlaje; entons ma'lo t-
xilena cywitz keju in che cub ke' tuc'ila ti'j mes. 

11Porque alcye jun xjal in jaw tniman tib, c'oquel k'o'n te ch'in; ex alcye ma tz'oc 
tk'on tib te ch'in, cjawil nimsa'n. 

12Ex xi tma'n Jesús teju xinak xi txconte te: —Ka ma tbinchaya jun nintz wa'n, 
ex ka taja tu'n cyul xjal wa'l tuc'ila, mi'n che tzaj ttxco'na ke tamiwoya, ke 

termaniya, ke xjal at t-xilena cyuc'il ex ke tvesina k'inun; porque jaculo txi 
txco'ntla cyu'n tu'n twa'na cyuc'il, atzun t-xelju tzul k'o'n teya. 

13Oc tcub tic'sa'na jun nink'ij, txcontza ke meba, ke xjal tzcaj cyten, ke cox, ex ke 
moẍ; 

14at tzalajbil teya icju, porque mlay bant cyu'n tu'n ttzaj cyk'o'n t-xel teya, 
maxitzun ctzajel k'o'n t-xel teya ocxi cyjatz ank'in ke xjal tz'aklxix. 

Aju techal ti'j jun nintz wa'n 
Matey 22.1-10 

15At jun xjal k'ukltok ti'j mes, tej tbinte jlu xi tma'n te Jesús: —At tzalajbil te jun 
xjal cwa'l tuj tcawbil Dios. 

16Xitzun tma'n Jesús te: —At jun xjal o tbincha jun nintz wa'n, ex e tzaj ttxco'n 
nimcu xjal. 

17Tej tpon or te wabl, xi t-sama'n xjal jun tmajen k'malte cye keju otok che 
txconjtz: Cytzaje, porque ma bant tten tcyakil, chicuya, chi xjal. 

18Pero cycyakil tzaj cyma'n tiku'n mlay che tzaj. O tma ju tnejel: Ma lak'et ch'in 
ntx'otx'e, ex il ti'j tu'n nxi'ye que'yilte; chin cubsale twitza mlay chinxe. 

19Ex o tma juntl: Ma lak'et jwe' moj nwacẍe, ma chinxe ak'nal cyuc'il tu'ntzun 
tic' nwitze cyi'j ka ba'n ke; chin cubsale twitza mlay chinxe. 

20Ex o tma juntl: Ma ẍin moje'ye, tu'ntzun jlu mlay chinxe. 

21Tej tul meltz'aj ju majen, xi tma'n tcyakil jlu te tpatrón. Tzajtzun tk'oj patrón, 
ex xi tma'n te tmajen: Juratx t-xi'ya cyuj plas ex cyuj cay tuj tnam, ex k'intza ke 
meba, ke xjal tzcaj cyten, ke cox, ex ke moẍ, chi xjal. 

22Tejtzun tul meltz'aj majen, xi tma'n te tpatrón: Tat, ma bant wu'ne ic tza'n saj 
tma'na, ex atx lugar. 

23Xitzun tma'n patrón te tmajen: Txi'ya cyuj be ex cyuj tal tk'ab be ex k'onca il 
cyi'j xjal tu'n cytzaj, tu'n tnoj njaye. 

24Porque cxel nma'ne cyeye, ke xjal e tzaj ntxco'ne nej, mi jun cxel nic'bente 
wabj ma bant wu'ne, chi patrón. 

Cyuw tu'n koc lpe' ti'j Jesús 
Matey 10.37-38 

25Nimcu xjal lepchke'c ti'j Jesús; ex ajtz meltz'aj twitz cyuc'il xjal, ex xi tma'n 
cye: 

26—Ka at jun xjal ma tz'oc lpe' wi'je, ex ka o'cx toc tc'u'j ti'j tman, ti'j ttxu', ti'j t-
xu'jil, cyi'j ke tc'wa'l, cyi'j ke ttzic ex ke titz'in, ax icx ti'j tchwinklal, mlay tz'oc 
te nxnak'tzbene. 

27Ex alcye jun xjal mya k'i'n tcrus ex mya lepcho'c wi'je, mlay tz'oc te 
nxnak'tzbene. 

28Porque alcye jun cyxole, ka taj tu'n tbant jun ja tu'n, ¿mlaypelo cub ke' ximal 
ti'j nej nic'pun cnajel tu'n, ka acux aju pwak tu'n tbant ja? 

29Mya yajcu mlay japun baj tu'n, ex otok cub ke' t-simyentil ja, entons cycyakil 
keju in che que'yin ti'j che oquel ten tze'l ti'j, 

30ex oc cyma': Ate xjal lu oc ten binchal tja ex ma cyaj tx'ake' tu'n, che chilo. 

31Ex alcye jun rey, ka ma txi' k'ojlel ti'j juntl rey, ¿mlaypelo cub ke' ximal ti'j nej 
ka jacu xcye' ti'j winkin mil t-soldad juntl rey in tzaj k'ojlel ti'j, atzun te nok laj 
mil k'i'n tu'n? 

32Ex ka mlay xcye' ti'j, na'nxtok tul canun juntl, che xel t-sama'n cabe t-sanjel 
kanilte te juntl alcye taj tu'n t-xi k'ot te tu'ntzun twe' k'oj. 

33Cyja'tzun, alcye jun cyxole ka minti' xcyaj tk'o'n tcyakilju at te, mlay tz'oc te 
nxnak'tzbene. 

Aju atz'an otok naj ta'w 
Matey 5.13; Marcos 9.50 

34Ba'n te atz'an; pero ka ma naj ta'w, ¿tza'n tten tu'n toctl ta'w? 

35Minti'tl tajben, mi te tx'otx', mi te t-samel tz'is, o'cx tu'n tex xo't. Alcye at t-
ẍcyin, binx aju yol lu. 

Lucas 15 

Aju techal ti'j ju ẍne'l cyaj tzpet 

Matey 18.10-14 

1Cycyakil ke peyil pwak cyuc'ix ke aj il e pon lak'e' ttxlaj Jesús tu'n cybinte tyol, 

2atzun cye parisey ex ke xnak'tzal ti'j ley in che wululun ti'j Jesús, ex cyma: —
Ate xjal lu in che tc'mo'n ke aj il ex in wa'n cyuc'il. 

3Atzunte Jesús xi tma'n ju techal lu cye: 

4—¿Alcye jun xinak cyxole ka at jun syent t-ẍne'l, ex ka ma cyaj naj jun cyxol, 
mlaypelo che cyaj tk'o'n keju 99 tuj cojbil, ex cxe'l jyolte aju otok cyaj tzpet ocxi 
tcnet tu'n? 

5Octzun tcnet tu'n, cjawix tk'o'n twi t-semil in tzalaj ti'j; 

6octzun tul tja, che tzajel tchmo'n ke tamiw ex ke tvesin, ex cxel tma'n cye: Che 
tzalajxe wuc'ile porque ma cnet ju tal nẍne'le aju otok cyaj tzpet, chilo xjal. 

7Cyja'tzun, cxel nma'ne cyeye: Mas che tzalajel keju ate' tuj cya'j ti'j jun aj il ka 
ma tz'ajtz ti'j tanmi, cywitz keju 99 xjal tuj cywitz ka tz'aklxix ke ex mya il ti'j 
tu'n tajtz ti'j cyanmi. 

Aju techal ti'j ju pwak xi naj 

8Ex alcye jun xu'j ka at laj sak pwak tuc'il, ex ka ma txi naj jun sak pwak, 
¿mlaypelo tz'oc ttxako'n jun candil, ex cbajel ttz'iso'n tuj ja, ex cheba cbajel 
tjyo'n tu'n tcnet tu'n? 

9Octzun tcnet pwak tu'n, che oquel tchmo'n ke tuc'il ex ke tvesin, ex cxel tma'n 
cye: Che tzalajxe wuc'ile porque ma cnet aju sak pwak otok txi naj wu'ne, chilo 
xu'j. 

10Cyja'tzun in xi nma'ne cyeye: Ax icx at tzalajbil cyxol ke t-anjel Dios ti'j jun aj 
il ka ma tz'ajtz ti'j tanmi. 

Aju techal ti'j jun c'wa'lbaj baj tnajsa'n tcyakilju tpwak 

11Ax icx xi tma'ntl Jesús: —At jun xjal attok cabe tcy'ajal; 

12atzunte tz'inbaj xi tma'n te tman: Tat, k'ontza wetzbile aju at woclene ti'j. 
Xitzun tk'o'n mambaj cyetzbil. 

13Ex yajxi ch'intl, oc tchmo'n tz'inbaj tcyakilju tetzbil ex xi' tuj juntl tnam 
najchak; ex atzun baj tnajsa'n tcyakilju tpwak ti'j achbil te twitz tx'otx'. 

14Tej tbaj tnajsa'n tcyakilju tpwak, tzaj jun we'yaj nimxix tuj tnam lu, ex ya 
minti' canun aju in ajben te. 

15Xi'tzun jyol tak'un ex pon tuc'il jun xjal aj tnam, ex xi lajo'n tuj cojbil tu'n cyoc 
tcwentin ke boch. 

16Ex o tajbexix tu'n tnoj tc'u'j tu'n cylo' boch, pero mi jun xjal tzaj k'onte te. 

17Ex ultzun ti'j tc'u'j ex tma: Nimcu majen ate' tja nmane at nimxix cywa, atzun 
weye tzalu ch'ix ncyime tu'n we'yaj. 

18Chin ajel meltz'aje tuc'il nmane, ex cxel nma'ne te: Tat, ma chin binchane il 
twitz Dios ax icx twitza. 

19Mya ba'n kintle tu'n toc nbiye tc'wa'la, chin tk'o'nca ic tza'n jun tmajena, 
nchiye cxel nma'ne. 

20Cubtzun be tu'n, ajtz meltz'aj tu'n tul tuc'il tman. Na'nxtok tcanun, o ilwaj tu'n 
tman, tzaj k'ak'an tc'u'j tman ti'j, ex xi' kelan canul ti'j, tzaj tchle'n, ex el ttz'uban 
twitz. 

21Xitzun tma'n c'wa'l te tman: Tat, ma chin binchane il twitz Dios, ax icx twitza; 
mya ba'n kintle tu'n toc nbiye tc'wa'la. 

22Atzunte mambaj xi tma'n cye tmajen: Juratx cyi'ntze aju tbanil xbalun ex 
cyk'o'nque ti'j; ex cyk'o'nque jun xmulk'ab ti'j tal tk'ab, ex cyk'o'nque t-xajab. 

23Cyi'ntze jun tbanil tal wacẍ ex cybyoncuye tu'n kic'san nink'ij ex tu'n kwa'n. 

24Porque aju nc'wa'le lu cyimnitok, ex ma jaw ank'in, tzpetnitok ex ma cnet, chi 
mambaj. E octzun ten ic'sal nink'ij. 

25Atzunte tzicbaj attok tuj cojbil, tej tul lak'e' nikayin ttxlaj ja o tbi tk'ajk'ajel twi 
chnab ex bixbil. 

26Tzajtzun ttxco'n jun majen ex xi tkanin te ti in baj. 

27Atzunte majen tma: Ma tzul titz'ina ex ma tzaj tma'n tmana tu'n tcub byet jun 
tal wacẍ tbanilxix tu'nju ba'n ma tzul. 

28Atzunte tzicbaj tzaj nimxix tk'oj, ex minti' tajbe tu'n tocx tuja. Etztzun tman 
ex o cubsan twitz tu'n tocx. 

29Atzunte tzicbaj xi tma'n te tman: Ela'xi abk'i in chin ajbene teya ex minti' in 
chin ic'e tibaj tleya, ex bajx tzaj tk'o'na jun tal chip weye tu'n tcub wic'sane jun 
nink'ij cyuc'il wamiwoye. 

30Tejtzun sul tc'wa'la lu, aju ma baj najsa'n tpwaka tu'n cyuc'il ke xu'j jawni 
cywitz cyuc'il xinak, ma cub tbyo'na jun tal wacẍ tbanilxix, chi tzicbaj. 

31Atzunte mambaj xi tma'n te: Nc'wa'l, bay teya ax ta'ya wuc'ile, ex tcyakilju at 
weye, teya. 

32Pero tuj tumelxix jlu tu'n kic'san nink'ij ex tu'n ktzalaj; porque aju titz'ina lu 
cyimnitok, ex ma jaw ank'in; tzpetnitok, ex ma cnet, chi mambaj. 

Lucas 16 

Aju techal ti'j ju mayordom mya ba'n 

1Ax icx xi tma'ntl Jesús cye t-xnak'tzben: —Attok jun xinak k'inun at jun 
tmayordom, ex e pon xjal k'malte te cyja': Aju tmayordoma nok in baj tnajsa'n 
tpwaka, che chi. 

2Atzunte patrón txquet mayordom tu'n ex xi tma'n te: ¿Ti tten jlu in nbi'ne ti'ja? 
Yec'untz tak'unbena, porque mlay tentla te nmayordome. 

3Atzunte mayordom oc ten ximal ti'j: ¿Ti oc nbincha'ye? Porque c'elel ti'n 
npatrone wak'une tu'n mi'n ntentle te tmayordom. Minti' wipune tu'n 
wak'nane ti'j tx'otx', ex cye chin ch'ixwiye tu'n nxi'ye mo'l. 

4Ba'n wu'ne ti oc nbincha'ye tu'ntzun nc'mete cyu'n xjal tuj cyja oc welk'i'ne ti'j 
wak'une. 

5E tzajtzun ttxco'n teyle junjun keju at cyc'as tuc'il tpatrón, ex xi tma'n teju 
tnejel: ¿Jte' tc'asa at tuc'il npatrone? 

6Atzunte xjal tzaj tma'n: Jun syent barril aseyt nc'ase. Xitzun tma'n mayordom 
te: Lu u'j lu jatum tz'iban tc'asa; juratx kecuya ex tz'iban cu'xa o'cx 50. 

7Ex xi tma'n te juntl: ¿Yajtzun teya, jte' tc'asa? Atzunte xjal tzaj tma'n: Jun syent 
caja triw. Xitzun tma'n mayordom te: Lu u'j lu jatum tz'iban tc'asa; tz'iban cu'xa 
o'cx 80, chi mayordom. 

8Cyja'tzun xi tma'n patrón; Aju mayordom lu mya ba'n pero list, porque at tnabl 
tu'n tbinchante jlu, chi patrón. Porque ke xjal mya ocslal ate' tuj tk'ijlalil ja'lo 
mas at cynabl cyxolx cywitz ke ocslal ate' tuj spic'un. 

9Cyja'tzun cxel nma'ne cyeye, tz'oc tililx cyu'ne tu'n cychmet cyamiwoye tu'nju 
k'inumabl at twitz tx'otx', tu'ntzun cyc'monjtze tuj najbil te jumajx oc tcub baj 
aju at cyeye. 

10Alcye in japunxix tu'n tuj ch'in, ax icx tuj nimxix in japun tu'n; ex alcye minti' 
in japunxix tu'n tuj ch'in, ax icx tuj nim mlay japun tu'n. 

11Katzun minti' xjapunxix cyu'ne ti'j ju k'inumabl mya ba'n, ¿alcyetzun tzul 
k'onte cyeye jun k'inumabl axix toc? 

12Ex ka minti' ma che ele cumplid ti'j ju ma tzaj okxenan cyeye tu'n juntl, 
¿alcyetzun tzul k'onte cyeye aju cyexe? 

13Mi jun majen jacu bant tajben te cabe patrón; porque c'elel tic'un xjal jun 
patrón, atzun juntl oc tc'ujla'; ex ka o'cx oc tk'a' tib te jun patrón, atzun te juntl 
minti' taj ti'j. Mlayx bant tu'n cyajbene te Dios ex te k'inumabl. 

14Ax icx in che bin ke parisey ti'j ju yol lu, ex e oc ten xmayil ti'j Jesús, porque 
atzun tocxix cyc'u'j ti'j k'inumabl. 

15Xitzun tma'n Jesús cye: —Akeye in cyyec'un cyibe cywitz xjal ic tza'n tz'aklxix 
keye, pero ojtzki'n tu'n Dios aju at tuj cyanmiye; porque alcye keju ma' cyoclen 
tuj cywitz xjal, ic'un ke tu'n Dios. 

Aju tley Moisés ex aju tcawbil Dios 

16Na'nxtok tul Juan, o'cx tley Moisés at cyuc'ile ex cyyol t-sanjel Dios. Atzun ja'lo 
tzajni ti'j Juan, in pacbanjtz tkanil ba'n ti'j tcawbil Dios, ex cycyakil xjal in 
cyipuman cyib tu'n cyocx tuj. 

17Mas jurat jacu naj cya'j ex tx'otx' twitz tu'n tnaj jun tal letr te ley ka minti' ma 
japun. 

In tk'o'n Jesús xnak'tzbil tu'n mi'n tcub tpa'n tib xjal tuc'il t-xu'jil 
Matey 19.1-12; Marcos 10.1-12 

18Ka at jun xinak ma cub tpa'n tib tuc'il t-xu'jil, ex ka ma moje' tuc'il juntl xu'j, 
in tbincha'n aj pajil; ex alcye jun xinak ma moje' tuc'il ju xu'j otok cub tpa'n tib 
tuc'il tchmil, ax icx in tbincha'n aj pajil. 

Aju xjal k'inun ex Lázaro 

19Attok jun xjal k'inun nno'c t-xbalumin tib tu'n xbalun tbanilxix ex wi'yilxix, ex 
tcyakil k'ij in ic'san nink'ij ex nintz wa'n. 

20Ax icx at jun xjal mebaxix, Lázaro tbi, nim tx'a'c ti'j, ex tx'ayl twitz tx'otx' ttzi 
tja k'inun. 

21Ex o tajbe Lázaro tu'n tnoj tc'u'j tu'n tbuchil wabj nne'l tz'ak ttxa'n tmes 
k'inun; ex in che ul ke tx'yan lek'al twitz tx'a'c toc ti'j. 

22Cyimtzun te Lázaro ex xi k'i'n cyu'n anjel tu'n tpon ttxlaj Abraham. Ax icx o 
cyim te k'inun ex cu'x maku'n. 

23Ex tej tyajlanjtz k'inun tuj cynajbil cyimni, jaw tque'yin twitz ex o til k'inun, lu 
Abraham najchak ta' tuc'ix Lázaro toc ttxlaj. 

24Tzajtzun sch'in k'inun chi cyja': Nman Abraham, k'ak'antz tc'u'ja wi'je, 
samantza Lázaro ex mu'ntz twi' tal tk'ab tu'n a' tu'n tchewix wak'e, porque 
nimxix in chin c'ixbisanjtze tuj k'ak' tzalu, chi k'inun. 

25Xitzun tma'n Abraham te: Nc'wa'l, na'ntza, tej na'nxtok tcyima tuj tzalajbil o 
tena; atzunte Lázaro tuj bis o ten. Atzun ja'lo in k'ukbanjtz tc'u'j Lázaro tzalu, 
atzun teya in yajlanjtza ma chixin. 

26Ex mya o'cx jlu, ax icx at juntl, at jun matij tkan xak ma' t-xe' tcub kxol; alcye 
taj tu'n t-xi' tzalu tu'n tpon cyuc'ile, mlay tzic'x; ex mlay tzaj jun xjal cyuc'ile tu'n 
tul kuc'ile, chi Abraham. 

27Atzunte k'inun tzaj tma'n: Nman Abraham, chin cubsale twitza tu'n t-xi t-
sama'na Lázaro ma tja nmane, 

28porque ate' jwe' wermaniye; ba'n tu'n tyolin Lázaro cyuc'il, tu'ntzun mi'n cyul 
tuj lugar tzalu te c'ixbisabl, chi k'inun. 

29Pero xi tma'n Abraham te k'inun: At tley Moisés cyuc'il tuc'ix cyu'jil t-sanjel 
Dios; ba'n tu'n t-xi cybi'n. 

30Atzunte k'inun tzaj tma'n: Mlay nman Abraham; pero ka at jun cyxol cyimni 
ma txi' yolil cyuc'il, c'ajetz ti'j cyanmi. 

31Atzunte Abraham xi tma'n te: Ka minti' in cub cybi'n aju in tma'n tuj tley 
Moisés ex tuj cyu'jil t-sanjel Dios, ax icx mlay txi cyocsla'n tyol jun xjal ka ma 
jaw ank'in cyxol cyimni, chi Abraham. 

Lucas 17 

Aju tolsabl tu'n kcub tz'ak tuj il 

Matey 18.6-7,21-22; Marcos 9.42 

1Xitzun tma'n Jesús cye t-xnak'tzben: —Mlay tzic'x ti'j, atlo cbel k'onte tolsabl 
tuj cybeye tu'n cycub tz'ake tuj il; pero bec'bil twitz aju xjal cbel k'onte. 

2Mas ba'nwtlo tu'n toc c'alet jun ma tij cya' tjak' tkul ex tu'n t-xi xo't tuj mar, ex 
mya tu'n tcub tz'ak jun tal ch'in tuj il tu'n. 

3Ten cycwente cyi'je. Ka at jun mya ba'n ma tbincha termaniya ti'ja, cawinxa; 
ex ka ma tz'ajtz ti'j tanmi, najsama til. 

4Ka ma tbincha wuk maj mya ba'n ti'ja tuj jun k'ij, ex ka ma tzul tuc'ila wuk maj 
tuj jun k'ij ex ma tma: Najsama wile, mya ba'n ma nbinchaye ti'ja, ka chi, 
najsama til. 

Nim jacu bant ku'n ka at kocslabl 

5Xitzun cyma'n apostl te Kajaw: —K'ontza mastl kocslable. 

6Atzunte Kajaw xi tma'n cye: —Nokwit at cyocslable masque nok ch'in ic tza'n 
jun tal twitz mostaza, jacwitlo txi cyma'ne te tze' lu: Bako'nctz tiba tzalu ex 
awa'n cu'x tiba tuj mar; ex jaculo txi tniman tze' cyyole. 

Tza'n tten tu'n tajben jun majen 

7Ic tza'n cyeye ka at jun cymajene in ch'oquin ex ka in cwentin wacẍ tuj cojbil, 
oc tajtz meltz'aj cymajene ex oc tul ja, ¿jacupe txi cyma'ne te: Toctza ex ke'cuya 
tu'n twa'na? 

8Mlay txi cyma'ne icju, o'cx cxel cyma'ne: Bincham ttena tu'n tbant nwaye, ex 
tu'n ttzaj tlak'ba'na; octzun nbaj wa'ne ex oc nbaj c'ane, maxitzun cwa'l teya ex 
cc'ala, che chiloye te. 

9¿Jacupe txi cyk'o'ne chjonte te majen tu'nju otok tbincha aju otok txi cyma'ne 
te? Tuj nnable mlay. 

10Cyja'tzun cxel nma'ne cyeye, oc tbaj bant tcyakil aju otok txi k'ma'n cyeye, 
cymanxe: Majen ko'ye minti' in bant-xix ku'ne, porque o'cx ma bant ku'ne aju 
tzaj k'ma'n keye. 

Laj xinak at tx'a'c cyi'j aju minti' k'anbil ti'j, e banix tu'n Jesús 

11Cyja'tok t-xi' Jesús tuj Jerusalén, ic'x t-xol tx'otx' Samaria tuc'il tx'otx' Galiley. 

12Tej tpon tuj jun tal tnam, at laj xinak at tx'a'c cyi'j aju minti' k'anbil ti'j, e tzaj 
canul ti'j, pero e cub we' najchak, 

13ex e jaw sch'in: —Jesús, Xnak'tzal, k'ak'antz tc'u'ja ki'je, che chi. 

14Tejtzun t-xi tque'yin Jesús ke xjal tx'a'c cyi'j, xi tma'n cye: —Cyxi'ye, ex 
cyyec'unx cyibe cye pal cye judiy. Ex tej cyja'tok cyxi' tuj be, e banix. 

15Tejtzun tna'nte jun cye keju otok che banix, ajtz meltz'aj in sch'in wen, in jaw 
tnimsa'n tbi Dios. 

16Ex cub ẍmeje' t-xe tkan Jesús tejxi tpon tacl tibaj twitz twitz tx'otx', ex xi tk'o'n 
chjonte te. Ex aju xjal lu, aj Samaria. 

17Atzunte Jesús xi tma'n: —¿Myapetzun laj cybet keju ma che banix? ¿Yajtzun 
keju belajtl jatumtzun ate' ke? 

18¿O'cxpe jun stranjer xjal ma tz'ajtz meltz'aj k'olte chjonte te Dios? 

19Ex xi tma'n Jesús te: —We'ctza ex bet-xa; tu'nju ma tocslaya ma banixa, chi 
Jesús. 

Tza'n tten tzul tcawbil Dios 
Matey 24.23-28,36-41 

20Xi cykanin parisey te Jesús jtoj ban tul tcawbil Dios; atzunte Jesús xi 
ttzak'we'n: —Aju tcawbil Dios mya k'ancha'l oc tul; 

21ex mlay cyma xjal: Lu lu, ex ka, max ta' ma chixin, che chiwt; porque aju 
tcawbil Dios ya at cyxole. 

22Xitzun tma'n Jesús cye t-xnak'tzben: —Tzul tk'ijlalil oc cyajbeye tu'n wule jun 
k'ij cyuc'ile, akine sc'o'maj kine tu'n Dios tu'n ntene cyuc'il xjal, pero mlay chin 
cyile. 

23Ctzajel cyma'n xjal cyeye: Lu at tzalu, ex ka, lu ta' ma chixin. Pero mi'n che'xe, 
ex mi'n che oc lpe'ye cyi'j. 

24Porque ic tza'n xle'laj cya'j in jaw koptz'aj t-xe cya'j ex in pon tuj juntl pac', 
ictzun tten tk'ijlalil oc wule juntl maj, akine sc'o'maj kine tu'n Dios tu'n ntene 
cyuc'il xjal. 

25Pero tnejel ilxix ti'j tu'n tic'x nimcu wu'ne, ex tu'n wel ic'une cyu'n xjal ate' tuj 
tk'ijlalil ja'lo. 

26Ic tza'n o baj tuj tk'ijlalil tej tten Noé, ax icxtzun cbajel tuj tk'ijlalil oc wule, 
akine sc'o'maj kine tu'n Dios tu'n ntene cyuc'il xjal. 

27In che wa'n xjal ex in che c'an; in cnet cyxu'jil xinak ex in cnet cychmil xu'j, ex 
cucx in cybincha'n xjal jlu tej tocx Noé tuj barc; tzajtzun k'ekab ex e baj naj 
cycyakil. 

28Ax icxtzun o baj tuj tk'ijlalil tej tten Lot; in che wa'n xjal ex in che c'an, in che 
lak'on ex in che c'ayin, in che awan ex in che binchan cyja; 

29pero ax k'ij tej tetz Lot tuj tnam Sodoma tzaj k'ak' tuj cya'j tuc'ix tal abj azufre, 
ex e baj naj cycyakil. 

30Ictzun cbajel tuj k'ij oc wule juntl maj, akine sc'o'maj kine tu'n Dios tu'n ntene 
cyuc'il xjal. 

31Tuj k'ij oc wule, ka at jun xjal tjax twi' tja, mi'n cu'tz k'ilte aju at te tuj tja; ex 
ka at jun xjal ta' tuj cojbil, ax icx mi'n tz'ajtz meltz'aj tja. 

32Cyna'ntze ti o baj ti'j t-xu'jil Lot. 

33Alcye jun xjal o'cx toc tc'u'j ti'j tu'n tten tchwinklal twitz tx'otx', mlay tcamba 
aju chwinklal in tzaj tk'o'n Dios; ex alcye jun xjal tk'on tib tu'n tnaj tchwinklal 
twitz tx'otx', oc tcamba' aju chwinklal in tzaj tk'o'n Dios. 

34Cxel nma'ne cyeye, cabe xjal in che tan twi' junx watbil tuj konic'an oc wule; 
jun cxel k'i'n, ex jun cyjel k'o'n. 

35Cabe xu'j in che che'n junx; jun cxel k'i'n, ex jun cyjel k'o'n. 

36[Cabe xinak in che ak'nan tuj cojbil; jun cxel k'i'n, ex jun cyjel k'o'n.] 

37Atzun cye xnak'tzben xi cykanin: —¿Jatum cbajel jlu, Tat? Xi ttzak'we'n Jesús: 
—Jatum ta' t-ximlal cyimni, atzun che chmetel ke c'utz, chi Jesús. 

Lucas 18 

Aju techal ti'j ju meba xu'j ex ju jwes 

1Ax icx xi tma'n Jesús jun techal cye, tma ka ilxix ti'j tu'n kna'n Dios tcyakil k'ij 
ex tu'n mi'n kcub numj. 

2Ex tma Jesús: —Attok jun jwes tuj jun tnam, minti' in xob twitz Dios ex minti' 
tilwi jun xjal te. 

3Ax icx at jun meba xu'j tujx ju tnam lu, cucx in xi aj tuc'il jwes tu'n ttzaj bincha'n 
ti'j tu'n tclet twitz aj k'oj ti'j. 

4Atzunte jwes ela' maj minti' xi tbi'n tyol xu'j; pero yajxitl cub t-ximan: Masque 
minti' in chin xobe twitz Dios ex minti' tilwi jun xjal tuj nwitze, 

5pero tu'nju cucx in wulin meba xu'j lu wi'je, cxel nbincha'ne ti'j, tu'ntzun mi'n 
tultl sicsal weye, chi jwes. 

6Xitzun tma'n Kajaw cye t-xnak'tzben: —Atzun jlu o tma aju jwes mya ba'n. 

7¿Yajtzunlo te Dios, mlaypelo tzaj tbi'n cyyol keju sc'o'maj tu'n, akeju in che 
cubsan twitz k'ijtl ex konic'an? ¿Ex mlaypelo che tzaj tbi'n naj? 

8Cxel nma'ne cyeye: Juratlo che tzajel tbi'n. Pero octzun wule juntl maj, akine 
sc'o'maj kine tu'n Dios tu'n ntene cyuc'il xjal, ¿atxpelo cyocslabl xjal twitz 
tx'otx'? 

Aju techal ti'j jun parisey ex jun peyil pwak 

9Ax icx xi tma'n Jesús juntl techal cye junjun xjal, akeju tuj cynabl ka tz'aklxix 
ke ex nne'l cyic'un ke txkantl. Chi Jesús cyja': 

10—At cabe xinak e je'x na'l Dios tuj tja Dios, jun parisey ex jun peyil pwak. 

11Aju parisey wa'l tten tej toc ten na'l Dios ex tma cyja': Dios, cxel nk'o'ne 
chjonte teya porque mya ic kine ic tza'n ke txkantl xjal, elek' ke, mya ba'n ke, aj 
pajil ke; ex mya ic kine ic tza'n jun peyil pwak lu. 

12Cab maj in cub nyo'ne we'yaj tuj seman, ex in xi nk'o'ne tlaji'n teya ti'j 
tcyakilju in ncamba'ne, chi parisey. 

13Atzunte peyil pwak najchak xi we', minti' o tajbe tu'n tjaw tque'yin twitz cya'j, 
o'cx oc tk'o'n tk'ab ttzi t-xu'c, ex tma cyja': Dios, cuchiwt tu'n ttzaj k'ak'an tc'u'ja 
wi'je, aj il kine, chi peyil pwak. 

14Cxel nma'ne cyeye: Aju peyil pwak lu xi' tja najsa'majtl til; atzunte parisey 
minti'; porque alcye jun xjal ma jaw tniman tib, c'oquel k'o'n te ch'in; ex alcye 
ma tz'oc tk'on tib te ch'in, cjawil nimsa'n. 

E cub tcy'iwla'n Jesús ke c'wa'l 
Matey 19.13-15; Marcos 10.13-16 

15Ex tzaj cyi'n xjal ke c'wa'l twitz Jesús tu'n cyoc tmaco'n; tejtzun cyque'yinte 
ke t-xnak'tzben jlu, e mayet ke xjal cyu'n, akeju e tzaj k'inte cye c'wa'l. 

16E tzajtzun ttxco'n Jesús ke t-xnak'tzben, ex tma: —Cyk'onxe ambil cye c'wa'l 
tu'n cytzaj wuc'ile ex mi'n che'x cymayo'ne; porque aju tcawbil Dios cyecye xjal 
akeju nno'c cyk'on cyib ic tza'n ke c'wa'l. 

17Ax toc cxel nma'ne cyeye, alcye minti' ma tz'oc ic tza'n jun c'wa'l tu'n t-xi 
tniman tcawbil Dios, mlay bant tu'n tocx tuj. 

Jun cu'xun k'inun in yolin tuc'il Jesús 
Matey 19.16-30; Marcos 10.17-31 

18At jun nejenel cye xjal xi tkanin te Jesús cyja': —Xnak'tzal ba'n, ¿ti oc 
nbincha'ye tu'n ncambanteye chwinklal te jumajx? 

19Xi tma'n Jesús te: —¿Tiku'n in chin oc tk'o'na te ba'n? Mi a'l jun xjal ba'n, 
o'cxte Dios ba'n. 

20Ba'n ke mandamyent tu'na: Mi'n cybinchaye aj pajil; mi'n che biyune; mi'n 
che elk'ane; mi'n jaw cynic'ane yol ti'j juntl; cynimanxe cymane ex cytxuye, chi 
tuj Tu'jil. 

21Atzunte nejenel xi tma'n: —Tcyakil jlu o japun wu'ne ntzajlenxe matok 
c'wa'lx kine. 

22Tej tbinte Jesús jlu, xi tma'n te: —At jun atx taj teya: C'a'yinxa tcyakilju at teya, 
ex k'onxa cye meba, cteltzun tk'inumabla tuj cya'j; ex tzaja, lpe'ca wi'je. 

23Tej tbinte nejenel tcyakil jlu, tzaj nimxix tbis, porque nimtok tk'inumabl at. 

24Ex tej tque'yinte Jesús in bisunxix nejenel, tma: —Cyuw tu'n cyocx tuj tcawbil 
Dios keju at cyk'inumabl. 

25Mas jurat jacu tz'ex jun chej camey tuj toy' jun bak, twitzju tu'n tocx jun k'inun 
tuj tcawbil Dios. 

26Cymatzun keju e binte: —Ka icju, ¿alcyetzun jacu clet? 

27Ex tma Jesús cye: —Aju mlay bant cyu'n xjal, in bant tu'n Dios. 

28Xitzun tma'n Pedro te: —Tat, quina ko'ye ma cyaj kk'o'ne tcyakilju at keye ex 
ma ko oc lpe'ye ti'ja. 

29Ex tma Jesús cye: —Ax toc in xi nma'ne cyeye, ka at jun xjal ma cyaj tk'o'n tja, 
ex ka tman, ex ka ttzic ex ka titz'in, ex ka t-xu'jil, ex ka tc'wa'l, tu'n tlaj tcawbil 
Dios, 

30oc tc'ma' nimxix t-xel tuj tk'ijlalil ja'lo, ex tuj tk'ijlalil tzul oc tc'ma' tchwinklal 
te jumajx. 

In yolin Jesús juntl maj ti'j tcamic 
Matey 20.17-19; Marcos 10.32-34 

31E je'x tuc'in Jesús keju cablaj t-xnak'tzben cyjunalx ex tma cye: —Cybintze, 
ja'lo ko jawix tuj tnam Jerusalén, ex cjapunel tcyakilju tz'ibamaj wi'je cyu'n t-
sanjel Dios, akine sc'o'maj kine tu'n Dios tu'n ntene cyuc'il xjal. 

32Chin xel k'o'ne tuj cyk'ab stranjer xjal, ex chin oquel xmayine cyu'n, ex chin 
oquel yaso'ne, ex c'oquel tzuban tuj nwitze. 

33Ex nbajlenxi c'ixbisa'ne, chin bel byo'ne cyu'n; pero tuj toxin k'ij chin jawil 
ank'ine. 

34Atzun cye t-xnak'tzben minti' el cynic' ti'j jlu, porque myaxix clar e'la tuj 
cywitz, ex minti' ex tuj cywi' aju tzaj k'ma'n cye. 

Jun xjal moẍ te tnam Jericó banix tu'n Jesús 
Matey 20.29-34; Marcos 10.46-52 

35Tejtzun tpon lak'e' Jesús ttxa'n tnam Jericó, at jun moẍ k'ukltok ttzi be, in 
kanin tcotz. 

36Tej tbinte moẍ nim xjal in che bet tuj be, xi tkanin cye xjal ti t-xilen jlu. 

37Xitzun cyma'n xjal te: —Tzul Jesús aj Nazaret, che chi. 

38Atzunte moẍ jaw sch'in: —Jesús, Tc'wa'l David, k'ak'antz tc'u'ja wi'je, chi xjal. 

39Ex akeju nejni twitz Jesús e oc ten ilil ti'j moẍ tu'n mi'n tk'ajt; atzunte moẍ mas 
jaw sch'in cyuwxix, ex tma: —Aya Tc'wa'l David, k'ak'antz tc'u'ja wi'je. 

40We'tzun Jesús ex xi tma'n cye xjal tu'n ttzaj k'i'n moẍ. Tejtzun tul lak'e' moẍ, 
xi tkanin Jesús te: 

41—¿Alcye tajbila tu'n nbinchanteye teya? Atzunte moẍ tma: —Tat, wajbile tu'n 
tjaket nwitze. 

42Xitzun tma'n Jesús te: —Ma jaket twitza; tu'nju ma tocslaya ma banixa. 

43Jurat jaket twitz moẍ; ex oc lpe' ti'j Jesús ex jaw tnimsa'n tbi Dios; ex cycyakil 
xjal tej cylonte jlu, xi cyk'o'n chjonte te Dios. 

Lucas 19 

Jesús ex Zaquey 

1Ocxtzun Jesús tuj tnam Jericó, ex o bet tuj tnam. 

2Ex at jun xjal Zaquey tbi, nejeneltok cye peyil pwak, ex k'inuntok. 

3O tajbe Zaquey tu'n tque'yinte alcye Jesús, pero minti' tumel tu'n tlonte tu'n 
tlaj nim xjal, porque ch'intok twa'l Zaquey. 

4Xitzun nej cywitz xjal, jaw kelan ex jax twi' jun tze' sicómro tu'n tque'yinte 
twitz Jesús; porque cyja'tok t-xi' Jesús. 

5Tejtzun tcanun Jesús jatum ta' Zaquey, jaw tque'yin jawni, o til, ex xi tma'n te: 
—Jurat tcu'tza, Zaquey, porque ax chin cyjel tene tjaya ja'lo. 

6Jurattzun cu'tz Zaquey ex o c'met Jesús tu'n tuj tja, in tzalaj ti'j. 

7Tej cylonte xjal jlu, cycyakil e jaw wululun cyxolx, ex cyma: —Ma tz'ocx Jesús 
posadiyil tuj tja jun xjal aj il, che chi. 

8Atzunte Zaquey cub we' ex xi tma'n te Kajaw: —Tat, mijcu at weye cxel nk'o'ne 
cye meba; ex ka at jun ma tz'el welk'a'ne jun ti'xti te, jacu tz'aj nk'o'ne cyaje maj 
t-xel. 

9Xitzun tma'n Jesús te: —Ja'lo ma tzul ju colbil tuj ju ja lu; porque ax tiyjil 
Abraham te xjal lu. 

10Porque akine, sc'o'maj kine tu'n Dios tu'n ntene cyuc'il xjal, ma chin ule jyolte 
ex clolte aju tzpetnitok. 

Aju techal ti'j laj pwak 
Matey 25.14-30 

11Ex in che bintok xjal ti'j tcyakil jlu, xi tma'n Jesús juntl techal cye, porque 
ch'ixtok tcanun tuj tnam Jerusalén, ex tuj cynabl xjal ka tu'n tul naj tcawbil Dios. 

12Xitzun tma'n Jesús: —At jun xinak ma' toclen xi' tuj jun tx'otx' najchak c'molte 
toclen tu'n toc te rey ex tu'n tajtz meltz'aj. 

13Na'nxtok t-xi', e tzaj ttxco'n laj tmajen, ex xi tk'o'n jun pwak ma' twitz te teyle 
junjun cye, ex xi tma'n: Che negosyarine ti'j pwak lu acu in alin ch'in oc wule. 

14Pero ke t-xjalil e oc ten ic'ul te, ex lepchix t-xi cysama'n jun comisyón k'malte 
cyja': Mi'n kaje tu'n toc jlu te rey tu'n tcawin kibaje, che chi. 

15Tejtzun tc'monte toclen, ajtz meltz'aj tuj ttanmi tu'n toc te rey. E je'xtzun 
txocbaj ke majen tu'n, akeju otok txi k'o'n pwak cye, tu'n tbinte jte' otok tcamba 
junjun. 

16Ul aju tnejel ex tma: Tat, aju tpwaka ma tcamba lajtl. 

17Xitzun tma'n rey te majen: Cu, aya majen ba'n; ch'in xi nk'o'ne teya ex ma 
tz'ak'nanxixa ti'j; cyja'tzun cxel nk'o'ne toclena tu'n tcawina cyibaj laj tnam. 

18Ul juntl ex tma: Tat, aju tpwaka ma tcamba jwe'tl. 

19Ax icx xi tma'n rey te jlu: Icx teya ccawila cyibaj jwe' tnam. 

20Ul juntl ex tma: Lu tpwaka lu, tat. Bi'x xi nc'u'ne tuj jun tal c'albil; 

21porque tzaj nxobile twitza, aya jun xjal cyuw, in xi ttzyu'na aju minti' in cub 
tk'o'na, ex in jaw tchmo'na twitz awal aju minti' in cu'x tawa'na. 

22Atzunte rey xi tma'n te: Aya majen mya ba'n, tu'nx ju tyola cbel tcastiwoya 
wu'ne. Ka ba'n tu'na akine jun xjal cyuwxix, in jaw ntzyu'ne aju minti' in cub 
nk'o'ne, ex in jaw nchmo'ne aju minti' in cu'x wawa'ne; 

23¿tiku'ntzun minti' ocx tk'o'na npwake tuj banc? mawtlo nc'ame ch'in ta'l tej 
ẍin ule. 

24Xitzun tma'n rey cye keju ate'tok: Cyi'mele pwak te jlu, ex cyk'onxe teju at laj 
pwak tuc'il. 

25Atzun cye xi cyma'n te rey: Tat, pero at laj pwak tuc'il. 

26Xitzun tma'n rey: Cxel nma'ne cyeye: Alcyeju at ch'in te, mas cxel k'o'ntl te; 
atzun teju minti' te, aju ch'in at te, c'elel k'i'n. 

27Ax icx keju e k'ojin wi'je ex minti' o cyajbe tu'n woque te rey te cawil cyibaj, 
cyi'ntze ke tzalu, ex cybyoncuye nwitze, chi rey. 

Tej tocx Jesús tuj tnam Jerusalén 
Matey 21.1-11; Marcos 11.1-11; Juan 12.12-19 

28Tej tbaj tma'n Jesús jlu cub nej cywitz, cyja' t-xi' tuj tnam Jerusalén. 

29Tej ch'ixtok tcanun cyuj ke tal tnam Betpagé tuc'ix Betania, otok che pon t-xe' 
jun witz Olivos tbi, e je'x t-sama'n Jesús cabe t-xnak'tzben, 

30ex xi tma'n cye: —Cyxi'ye tuj tal tnam tocx chixin; octzun cyocxe cnetel cyu'ne 
jun tal bur c'alo'n, aju na'nx tjax jun xjal chejil tibaj; cypaju'mele, ex cyi'ntze. 

31Ex ka at jun xjal ma tzaj kaninte cyeye: ¿Tiku'n nne'l cypaju'ne? ka chi, 
cytzak'wenxe te cyja': C'ajbel te Kajaw, che chicuye. 

32E je'xtzun ke t-xnak'tzben, ex cnet tal bur cyu'n ic tza'n otok tma Jesús. 

33Ex matok nne'l cypaju'n ju tal bur, cyma ke tajwil cye: —¿Tiku'n nne'l 
cypaju'ne ju tal bur? 

34Xitzun cyma'n cye: —C'ajbel te Kajaw. 

35Tzajtzun cyi'n ju tal bur, ul cyi'n twitz Jesús; jax cyk'o'n cyxbalun tibaj tal bur 
tu'ntzun tjax ke' Jesús tibaj. 

36Ex tej cyja'tok t-xi' Jesús, cub cylic'un cyxbalun tuj be. 

37Tejtzun cycanun ttxa'n witz Olivos tbi tu'n cyxi' cubl, cycyakil t-xnak'tzben e 
jaw tzalaj, in che sch'in wen, ex e oc ten nimsal tbi Dios tu'nju otok cyil 
tbinchben Jesús nim tipumal, 

38in cyma'n: —Cy'iwla'n teju rey aju ma tzul, ma tzaj sama'n tu'n Kman. Atwit 
tzalajbil tuj cya'j, ex nimanxwit tbi Dios tuj cya'j. 

39At junjun parisey cyxol xjal xi cyma'n te Jesús: —Xnak'tzal, mayonxa ke t-
xnak'tzbena. 

40Xitzun ttzak'we'n Jesús cye, chi cyja': —Cxel nma'ne cyeye, ka ma che k'ajen 
ke xjal lu, ake abj che jawil sch'in. 

41Tejtzun tpon lak'e' Jesús nikayin tibaj tnam Jerusalén, xi tque'yin ju tnam ex 
jaw ok' ti'j, 

42ex tma: —Nokwit sel tnic'a ti'j ja'lo tza'n tten tu'n ttena tuj txubtxaj. Pero ja'lo 
ewan twitza ex mlay tz'el tnic'a ti'j. 

43Porque tzul jun tk'ijlalil mya ba'n tibaja, ke aj k'oj ti'ja cjawil cymontonin 
tx'otx' ti'jeleya, che xel txole' soldad ti'jeleya, ex che oquel tzokpaj ti'ja tuj 
tcyakil ttxlaja. 

44Cbel xituna cyu'n, ex che bel byo'n ke xjal ate' tuja, jumajx cbel xituna tcyakil, 
porque minti' el tnic'a ti'j ju k'ij tej tul Dios onil teya. 

E je'tz tlajo'n Jesús ke c'ayil tuj tja Dios 
Matey 21.12-17; Marcos 11.15-19; Juan 2.13-22 

45Ocxtzun Jesús tuj tja Dios, ex oc ten lajol cye xjal akeju in che c'ayin tuj, 

46ex xi tma'n cye: —At jun yol in tma'n tuj Tu'jil, chi cyja': We nja, ja te nabl Dios; 
atzun cyeye ma tz'oc cyk'o'ne te cyjul elek'. 

47Xi tk'o'n Jesús xnak'tzbil tcyakil k'ij tuj tja Dios; atzun cye nejenel cye pal 
cyuc'ix ke xnak'tzal ti'j ley ex ke nejenel cye xjal oc tilil cyu'n alcye tumel tu'n 
tcub byo'n Jesús cyu'n. 

48Pero minti' cnet tumel cyu'n tza'n tten tu'n tcub Jesús, porque cycyakil xjal in 
cub cybi'nxix tyol. 

Lucas 20 

Aju toclen Jesús 

Matey 21.23-27; Marcos 11.27-33 

1At jun k'ij in tk'o'ntok Jesús xnak'tzbil cye xjal tuj tja Dios ex in pacban ti'j tkanil 
colbil, e pontzun ke nejenel cye pal cyuc'ix ke xnak'tzal ti'j ley ex ke cytijil xjal, 

2ex xi cyma'n te Jesús: —K'mantza keye: ¿ti toclena tu'n tbinchanteya jlu? 
¿Alcye ma tzaj k'onte toclena? Che chi. 

3Xitzun ttzak'we'n Jesús: —Icx weye at jun nxjele cyeye; ba'n tu'n ttzaj 
cytzak'we'ne: 

4¿Alcye tzaj k'onte toclen Juan tu'n cybyan xjal tu'n tuj a'? ¿Tu'npe Dios, ex ka 
cyu'n xjal? Chi Jesús cye. 

5Atzun cye e oc ten yolil ti'j cyxolx: —Ka ma txi kma'n: Tu'n Dios tzaj k'o'n 
toclen Juan, ¿tiku'ntzun minti' xi cyocsla'ne? Chilo ke. 

6Ex ka ma txi kma'n: Cyu'n xjal tzaj k'o'n toclen Juan, jaculo ko cub cybyo'n xjal 
tu'n abj, porque ocsla'nxix cyu'n xjal ka t-sanjel Dios te Juan. 

7Tzajtzun cytzak'we'n: —Minti' ba'n ku'ne alcye tzaj k'onte toclen Juan tu'n 
cybyan xjal tu'n. 

8Atzunte Jesús xi tma'n cye: —Icx weye mlay txi nma'ne cyeye alcye ma tzaj 
k'onte woclene tu'n nbinchanteye tcyakil jlu. 

Aju techal cyi'j ke ak'nal mya ba'n 
Matey 21.33-44; Marcos 12.1-11 

9Octzun ten Jesús k'malte jun techal lu cye xjal: —At jun xjal cu'x tawa'n txkan 
uva tuj ttx'otx' ex xi tk'o'n xjal tx'otx' te cymajen xjal, xi'tzun tuj juntl lugar, ex 
o ten nim k'ij. 

10Tejtzun tpon tk'ijlalil tu'n tcub twitz awal, tzaj t-sama'n xjal jun majen cyuc'il 
majenal tx'otx', tu'n t-xi cyk'o'n ch'in twitz awal te; atzun cye majenal tx'otx' baj 
cyc'ixbisa'n ex aj cysama'n minti' ch'in k'i'n tu'n. 

11Ex tzaj t-sama'n tajwil tx'otx' juntl majen; atzun cye majenal tx'otx' baj 
cyyaso'n, baj cyc'ixbisa'n ex aj cysama'n minti' ch'in k'i'n tu'n. 

12Ex tzaj t-sama'n tajwil tx'otx' juntl majen; atzun cye majenal tx'otx' baj 
cyc'ixbisa'n ex ex cylajo'n ti'jxi. 

13Atzunte tajwil tkan awal tma: ¿Ti oc nbincha'ye? Mejor cxel nsama'ne 
nc'wa'le aju c'ujla'nxix wu'ne; kapelo at ch'in tchi tuj cywitz oc tpon, chi patrón. 

14Atzun cye majenal tx'otx' tej cylonte cyja ttzaj tc'wa'l patrón, e oc ten yolil ti'j 
cyxolx: Atzunte etzal jlu; chux keye, kbyoncu tu'ntzun tcyaj ten tetzbil te ke, che 
chi. 

15Extzun cyi'n ti'jxi tkan awal, ex cub cybyo'n. —¿Titzun oc tbincha' aju tajwil 
tkan awal cyi'j? 

16Ctzajeltzun ex che bel tbyo'n ke majenal tx'otx', ex cxel tk'o'n ttx'otx' te 
cymajen txkantl xjal, chi Jesús xi tma'n cye. Tejtzun cybinte parisey jlu, cyma: 
—Cuchiwt mi'n japun jlu. 

17Atzunte Jesús e je'x tque'yin, ex xi tma'n cye: —¿Titzun t-xilen aju yol tz'iban 
tuj Tu'jil? Porque in tma'n: Aju abj el cyic'un ke binchal ja, atzunju ma tz'oc te 
scyini te simyent. 

18Alcye jun xjal ma jaw tolj ex ma cub tz'ak tibaj abj lu, bi'x cbajel tokj; ex alcye 
jun xjal ma cub tz'ak abj lu tibaj, bi'x cbajel buchj xjal tu'n, chi Jesús cye. 

19Atzun cye nejenel cye pal cyxol xjal judiy cyuc'ix ke xnak'tzal ti'j ley o cyajbe 
bi'x tu'n ttzyet Jesús cyu'n, porque canun tuj cynabl ka cyibaj otok cub tz'ak ju 
techal lu aju tma Jesús; pero tzaj cyxobil cywitz xjal. 

Tu'n tk'onjtz chojbil te gobierni 
Matey 21.45-46; 22.15-22; Marcos 12.12-17 

20Entons e cub ten xk'ukil te Jesús, ex e je'x cysama'n cabe xjal bil tyol, oc cyk'on 
cyib mejor xjal ke pero mya ax toc cyu'n, o cyajbe tu'n tcub tz'ak Jesús cyu'n tujx 
jun tyol, tu'ntzun t-xi cyi'n ex tu'n t-xi cyk'o'n tuj tcwent gobernador. 

21Atzun cye xi cykanin te Jesús: —Xnak'tzal, ba'n ku'ne in yolina tuj tumelxix ex 
in tk'o'na xnak'tzbil ba'n, ex minti' nno'c tque'yina aju t-xilen xjal, nok o'cx in 
tk'o'na xnak'tzbil tza'n tten tu'n kbete tuj ju be in tzaj tyec'un Dios. 

22K'mantza: ¿ba'npe tu'n t-xi kk'o'ne chojenj in tkanin gobierni te Rom, ex ka 
mi'n? Che chi. 

23Eltzun tnic' Jesús ti'j cyximbetz mya ba'n, ex xi tma'n cye: —[¿Tiku'n in che 
jyone tumel wi'je?] 

24Cyyec'untze jun pwak weye. ¿Al e tilbilal toc twitz, ex al e biybaj tz'iban twitz? 
—Te gobierni, che chi. 

25Xitzun tma'n Jesús cye: —Pwes cyk'onxe te gobierni aju te gobierni, ex 
cyk'onxe te Dios aju te Dios. 

26Ex minti' cub tz'ak Jesús cyu'n tujx jun tyol cywitz xjal; o'cx e labin ti'j ju 
tzak'webl tu'n Jesús, ex minti'tl e k'ajt. 

Aju xjel ti'j oc cyjatz ank'in xjal 
Matey 22.23-33; Marcos 12.18-27 

27E pontzun junjun xjal sadusey tuc'il Jesús, akeju in cyma'n ka mlay jatz ank'in 
jun xjal cyxol cyimni, ex xi cykanin te: 

28—Xnak'tzal, che chi, at jun yol cyaj ttz'iban Moisés ke: Ka at jun xjal ma cyim 
at t-xu'jil ex minti' jun tc'wa'l otok tzaj, ax ju titz'in cmojebel tuc'il t-xu'jil ktzan 
ttzic, tu'ntzun tcyaj jun t-xel ktzan ttzic tu'n, tu'n mi'n tnaj tiyjil. 

29At wuk xjal e ten cyitz'in cyib; aju tnejel cnet t-xu'jil, ex o cyim minti' jun 
tc'wa'l cyaj. 

30Ax ju xu'j jaw ti'n tz'inbaj te t-xu'jil, pero ax icx o cyim, minti' jun tc'wa'l cyaj. 

31Ex ax ju xu'j jaw ti'n tcabin tz'inbaj te t-xu'jil, ex elpun baj cywitz wuk xinak 
tu'nju xu'j, ex e cyim cycyakil, minti' jun cyc'wa'l cyaj. 

32Ex te mancbilxi cyim te xu'j. 

33Octzun cyjaw ank'in ke cyimni, ¿alcyetzun jun cyxol cywukil c'oquel te tchmil 
ju xu'j lu? Porque cywukil e xu'jlan te, che chi sadusey. 

34Xitzun ttzak'we'n Jesús cye: —Ke xjal ate' tuj tk'ijlalil ja'lo, ke xinak in cnet 
cyxu'jil, icx cye xu'j in cnet cychmil. 

35Atzun cye xjal ma tzaj tk'o'n Dios cyoclen tu'n cyjaw ank'in cyxol cyimni ex 
tu'n cyten tuj juntl ank'ibl, mi'n che moje'tl xinak tuc'il xu'j ex ke xu'j tuc'il xinak. 

36Porque mlay che cyim juntl maj, porque ic che oquel ic tza'n ke anjel, ex tc'wa'l 
Dios ke, porque otok che jaw ank'in cyxol cyimni. 

37Pero ti'j tu'n cyjatz ank'in ke cyimni, ax Moisés cyaj k'onte jun xnak'tzbil 
tz'iban tuj Tu'jil jatum in tma'n ti'j ch'i'x in c'ant tu'n k'ak' tej tyolin ti'j Dios 
cyja': Ate Kman, Tdios Abraham, Tdios Isaac ex Tdios Jacob. 

38Pero ate Dios mya Cydios cyimni; nok o'cx Cydios itz', porque cycyakil itz' ke 
twitz Dios. 

39Xitzun cytzak'we'n junjun xnak'tzal ti'j ley: —Ba'n ma tmaya, Xnak'tzal. 

40Ex minti' oc cynimarin cyib tu'n t-xi cykanin mastl xjel te. 

¿Al e C'wa'lbaj ju Crist? 
Matey 22.41-46; Marcos 12.35-37 

41Xitzun tma'n Jesús cye: —¿Tza'ntzun tten in cyma'n xjal ka tiyjil David ju Crist 
aju at toclen tu'n Dios? 

42Porque axte David in k'mante tuj u'j Salmo; chi cyja': Xi tma'n Kman te 
Wajawe: Ke'cuya tuj nbank'abe, 

43acutzun in cub cyi'j ke aj k'oj ti'ja wu'ne, chi tuj Tu'jil. 

44Ka in tma'n David ka a Crist Tajaw, ¿tza'ntzun tten tu'n toc Crist te tiyjil David? 
Chi Jesús cye. 

In tchic'ba'n Jesús ka mya ba'n cyak'unben ke xnak'tzal ti'j ley 
Matey 23.1-36; Marcos 12.38-40; Lucas 11.37-54 

45Cycyakil xjal in che bintok ti'j tyol Jesús tej t-xi tma'n cye t-xnak'tzben cyja': 

46—Ten cycwente cyi'je cye xnak'tzal ti'j ley; nim cygan ti'j tu'n cybet toc 
cyxbalun ẍjo'w, ex cyajbil tu'n cyoc k'olbe'n tuj plas, ex cyajbil tu'n cycub ke' 
cyuj cynejel k'ukbil cyuj ja te c'ulbil, ex cyajbil tu'n cycub ke' cyuj tbanil k'ukbil 
tuj nintz wa'n. 

47Nne'l cyi'n cyja meba xu'j, ex in che na'n Dios ma' tuj, tu'ntzun mi'n tel cynic' 
xjal ti'j cybinchben mya ba'n; mas nim cycastiw jlu cbel, chi Jesús cye. 

Lucas 21 

Aju oyaj tu'n jun meba xu'j tal yajxix 

Marcos 12.41-44 

1Ex o til Jesús ke k'inun in cu'x cyk'o'n cyoyaj tuj c'ubl pwak tuj tja Dios. 

2Ax icx o til Jesús jun meba xu'j tal yajxix cu'x tk'o'n cabe tal sentav. 

3Ex tma Jesús: —Ax toc cxel nma'ne cyeye, ate meba xu'j lu tal yajxix, mas ma 
cu'x tk'o'n cywitz cycyakil. 

4Porque cycyakil ke jlu, aju in cyaj sobryin cye, atzunju ma cu'x cyk'o'n te cyoyaj 
twitz Dios; atzunte xu'j lu, masque tal yajxix, pero ma cu'x tk'o'n tcyakilju at 
tajbenil twi twa. 

O tma Jesús ka tu'n tcub xitj tja Dios 
Matey 24.1-2; Marcos 13.1-2 

5In che yolintok junjun xjal ti'j tja Dios bincha'nxix wen tu'n abj tbanilxix ex tu'n 
oyaj otok pon cyi'n xjal. Xitzun tma'n Jesús cye: 

6—Tcyakil jlu aju nno'c cyque'yine, tzul k'ij mlay cyaj ten abj tibaj juntl abj, 
tcyakil cbel tilj. 

Ke señ na'nxtok tjapun mancbil tk'ijlalil 
Matey 24.3-28; Marcos 13.3-23 

7Xitzun cykanin te: —Xnak'tzal, ¿jtojtzun ban tjapun jlu? ex ¿alcye señ tzul 
ch'ixtok tjapun jlu? Che chi. 

8Tmatzun Jesús: —Ten cycwente cyi'je tu'n mi'n cycub sbu'ne; porque che ul 
nimcu xjal ex c'oquel cyk'on cyib ic tza'n weye, ex oc cyma': Akine ju Crist at 
woclene tu'n Dios, ex ch'ix tul lak'e' tk'ijlalil, che chilo; pero mi'n che oc lpe'ye 
cyi'j. 

9Ex oc cybinteye oc toc k'oj ex oc cyjaw tilj xjal k'ojlel, mi'n che jaw sec'paje; 
porque tnejel ilxix ti'j tu'n tjapun tcyakil jlu; pero myatzun mancbil tk'ijlalil jlu 
tu'n tjapun baj tcyakil. 

10Che k'ojlel ke nasyon cyi'j mastl nasyon, ex che k'ojlel ke tnam cyi'j mastl 
tnam. 

11Ex ctzajel cyaknajnab cyuwxix ex we'yaj ex tx'u'j yabil nok jachak; ex tzul 
sec'publ ex che tzajel señ ma'xix twitz cya'j. 

12Pero na'nxtok tjapun tcyakil jlu, che tzyetele cyu'n xjal, ex che yajlanjtzele 
cyu'n. Che xel k'i'ne tuj ja te c'ulbil tu'n cyoque tuj xjel ex che oquex k'o'ne tuj 
pres, ex che xel k'i'ne cyu'n cywitz rey ex cywitz gobernador, nok tu'n tlaj ocslal 
keye wi'je. 

13C'ajbel jlu cyeye tu'n cyoque te testiw wi'je. 

14Mi'n che ximan naje ti'j alcye yol cxel cyma'ne te colbil cyeye; 

15porque akine chin k'olte yol tuj cytzi'ye tuc'ix cynable, tu'ntzunju mlay cub ti'j 
cyyole cyu'n cycyakil aj k'oj cyi'je, ex mlay maket cyyole cyu'n. 

16Che xel k'i'ne twitz cawil cyu'nx cymane ex cyu'n cyermaniye ex cyu'n keju at 
cyxilen cyuc'ile ex cyu'n cyamiwoye; ex at junjun cyxole che bel byo'n cyu'n; 

17ex che elel ic'une cyu'n cycyakil xjal tu'n tlaj ocslal keye wi'je. 

18Pero mi jun ttzmal cywi'ye mlay naj. 

19Ka ma tzic'x cyu'ne, oc cycamba'ye cychwinklale axix toc. 

20Oc cylonteye oc t-xi cytxolban cyib soldad ti'jele tnam Jerusalén, tz'elxtzun 
cynic'e ti'j ya ma pon k'ij tu'n tcub xitj tnam. 

21Atzun keju ate' tuj tx'otx' Judey, ba'n tu'n cyel ok tu'n cyxi' twi witz; ex keju 
ate' tuj tnam Jerusalén, ba'n tu'n cyetz ok; ex keju ate' tuj cojbil, mi'n che ocx tuj 
tnam. 

22Porque oc tul canun ju k'ij lu, atzun k'ij tu'n ttzaj castiw cyibaj xjal, tu'ntzun 
tjapun tcyakilju in tma'n tuj Tu'jil. 

23Pero bec'bil cywitz ke xu'j ch'ixtok tul itz'j cyal oc tul canun ju k'ij lu, ex bec'bil 
cywitz ke xu'j cucx tch'u'n cyal. Porque tzul nim yajbil twitz tx'otx', ex tzul jun 
castiw ma'xix cyi'j ke xjal lu. 

24At junjun che bel byo'n tu'n spad, ex at junjun che xel k'i'n pres, ex che bajel 
sputj cyuj cycyakil nasyon; ex cbajel waban tnam Jerusalén cyu'n ke nasyon 
mya judiy ke, maxitzun cwebel ocxi tjapun baj tk'ijlalil tu'n cycawin ke nasyon 
mya judiy ke. 

Tza'n tten tzul Jesucrist juntl maj 
Matey 24.29-35,42-44; Marcos 13.24-37 

25Tzultzun señ ti'j k'ij ex ti'j xjaw ex cyi'j che'w; ax icx twitz tx'otx' bi'x cnajel 
cynabl xjal cyuj cycyakil nasyon, che jawil sec'paj tu'n tk'ajk'ajel twi' mar in 
xtulk'in. 

26Ke xjal ctzajel yumin tuj cywitz tu'n xobajil ex tu'nju in che ximan ti'j ti cbajel 
twitz tx'otx'; porque che tzajel lu'lun tipumal cya'j. 

27Ex octzun cyila' xjal oc ntzaje tuj muj, akine sc'o'maj kine tu'n Dios tu'n ntene 
cyuc'il xjal, ex oc cyila' nim wipumale ex in chin koptz'aje wen. 

28Octzun t-xe't tcyakil jlu, ke' cyc'u'je, ex cyque'yinctze jawni, porque aju colpibl 
cyeye in lak'ex ttzaj. 

29Ex xi tma'n Jesús jun techal cye: —Cyque'yinxe tkan higo ex ka juntl tze'. 

30Octzun cylonteye oc ttzaj t-xul, ax keye nne'l cynic'e ti'j in lak'ex ttzaj ttzi 
jbalil. 

31Icxtzun tten oc cylonteye oc tjapun tcyakil jlu, tz'elx cynic'e ti'j in lak'ex ttzaj 
tcawbil Dios. 

32Ax toc cxel nma'ne cyeye, tcyakil jlu cjapunel na'nxtok cycyim ke xjal ate' tuj 
tk'ijlalil ja'lo. 

33Ate cya'j cnajel tuc'ix tx'otx', atzun we nyol mlay naj. 

34Ten cycwente cyi'je tu'n mi'n tel tzpet cynable tu'n achbil te twitz tx'otx' ex 
tu'n c'aj k'e'n ex tu'nju tichak in baj cyc'u'je ti'j, mya yajcu in canuncu tk'ijlalil 
jlu cyibaje. 

35Porque ic tten jlu ic tza'n jun c'obil; cycyakil xjal najl tuj tcyakil twitz tx'otx' 
che tzyetel tu'n. 

36Cyja'tzun che xk'ukine ex che na'ne Dios tcyakil k'ij, tu'ntzun cycolpaje te 
tcyakilju tzul, ex tu'n cycub we'ye nwitze, akine sc'o'maj kine tu'n Dios tu'n 
ntene cyuc'il xjal. 

37O'cx k'ijl in tk'o'ntok Jesús xnak'tzbil cye xjal tuj tja Dios, atzun konic'an nne'tz 
ex in xi' twi witz Olivos tbi, ex ax in cyaj ten. 

38Ex cycyakil xjal in che ultok tuc'il te prim bilte tyol tuj tja Dios. 

Lucas 22 

In che jyon xjal tumel tza'n tten tu'n ttzyet Jesús 

Matey 26.1-5,14-16; Marcos 14.1-2,10-11; Juan 11.45-53 

1Ch'ixtok Xjan K'ij, atzun k'ij tu'n cywa'n xjal pan minti' t-samel tuj tu'n tjaw 
mal tc'u'j. 

2Atzun cye nejenel cye pal cyxol xjal judiy cyuc'ix ke xnak'tzal ti'j ley in che 
jyontok tumel tza'n tten tu'n tcub byet Jesús; pero in che xobtok cywitz xjal. 

3Ocxtzun Satanás tuj tanmi Judas Iscariote, jun cyxol keju cablaj t-xnak'tzben 
Jesús. 

4Ex xi' Judas yolil cyuc'il nejenel cye pal cyxol xjal judiy ex cyuc'il ke nejenel cye 
polisiy tuj tja Dios, tza'n tten tu'n t-xi k'o'n Jesús tuj cyk'ab tu'n. 

5Atzun cye e jaw tzalaj, ex bant ti'j cyu'n cyxolx tu'n t-xi cyk'o'n pwak te Judas. 

6Ex xi ttziyan Judas cye, ex oc ten jyolte tumel tza'n tten tu'n t-xi k'o'n Jesús tu'n 
tuj cyk'ab pal, minti' che bin xjal ti'j. 

O wa'n Jesús cyuc'il t-xnak'tzben tuj Xjan K'ij 
Matey 26.17-29; Marcos 14.12-25; Juan 13.21-30; 1 Corint 11.23-26 

7Ex o canun aju nink'ij tu'n cywa'n xjal pan minti' t-samel tuj tu'n tjaw mal tc'u'j, 
atzun k'ij lu ilxix ti'j tu'n tcub byet ju tal ẍne'l tu'n tic'set Xjan K'ij. 

8Xitzun sama'n Pedro tuc'ix Juan tu'n Jesús, ex xi tma'n cye: —Cyxi'ye, 
cybinchame wabj te Xjan K'ij tu'ntzun kwa'n ti'j. 

9Atzun cye xi cykanin te: —¿Jatumtzun tajbila tu'n tbaj kbincha'ne? 

10Xi tma'n Jesús cye: —Oc cyocxe tuj tnam, c'oquel cyc'ulban cyibe tuc'il jun 
xinak k'i'n jun ẍok' a' tu'n; che lpexe ti'j tu'n cypone tuj ja jatum c'oquex, 

11ex cymanxe te tajaw ja: Chi xnak'tzal in tma'n teya cyja': ¿Alcye jun col ja 
jatum tu'n nwa'ne cyuc'il nxnak'tzbene tu'n tic'set Xjan K'ij? 

12Ctzajeltzun tyec'un jun tcab colin ja ma'xix, banimaj tten; atzun cybinchame 
wabj. 

13E je'xtzun ex cnet tcyakil cyu'n ic tza'n xi tma'n Jesús cye; ex baj cybincha'n 
wabj tu'n tic'set Xjan K'ij. 

14Tej tpon or, cub ke' Jesús ti'j mes cyuc'ix ke apostl. 

15Xitzun tma'n Jesús cye: —Wajbilxixe tu'n nwa'ne cyuc'ile tu'n tic'set Xjan K'ij 
na'nxtok ncyime. 

16Porque cxel nma'ne cyeye, mlay chin wa'ntle juntl maj ti'j wabj lu, maxitzun 
chin wa'le juntl maj junx cyuc'ile tuj tk'ijlalil oc tul tcawbil Dios. 

17Ex jaw ttzyu'n ju vas, xi tk'o'n chjonte te Dios ex tma: —Cytzyunxe jlu, ex 
cysipanxe cyxolxe; 

18porque cxel nma'ne cyeye, mlay txi nc'a'ntle juntl maj ta'l twitz uva lu, 
maxitzun cxel nc'a'ne juntl maj oc tjapun tk'ijlalil oc tul tcawbil Dios. 

19Ex jaw ttzyu'n ju pan, xi tk'o'n chjonte te Dios, cub tpiẍc'u'n, xi tk'o'n cye, ex 
tma: —Atzun nximlale jlu cjawil k'o'n twitz crus tu'n tten colbil cyeye; 
cybinchame jlu te nabl weye. 

20Ax icx jaw ttzyu'n Jesús ju vas tbajlenxi wa'n, ex tma: —Aju tcu'x tuj vas lu, 
atzun ac'aj yol ma cyaj bant ti'j tu'n Dios cyuc'ile, ex aju nchc'ele c'elel chitj te 
colbil cyeye, atzunju c'oquel te cyuwsabl teju yol lu. 

21Pero aju xjal cxel k'onte weye tuj cyk'ab xjal, lu at wuc'ile ti'j mes. 

22Ax toc chin xel k'o'ne tuj cyk'ab xjal ic tza'nx banimaj ti'j, akine sc'o'maj kine 
tu'n Dios tu'n ntene cyuc'il xjal; pero bec'bil twitz aju xjal cxel k'onte weye tuj 
cyk'ab xjal. 

23Atzun cye t-xnak'tzben e oc ten kanilte cyxolx alcye jun cxel k'onte Jesús tuj 
cyk'ab xjal. 

In che yolin xnak'tzben ti'j alcye mas at toclen cyxol 

24Ex jaw jun yol cyxol xnak'tzben ti'j alcye jun tu'n tten mas toclen cyxol. 

25Atzunte Jesús xi tma'n cye: —Ke rey cye nasyon cyuw in che cawin cyibaj xjal; 
ex ke nejenel ate' cyuj nno'c k'o'n cybi mejor xjal ke. 

26Atzun cyeye mlay che oque icju; aju mas at toclen cyxole, k'o'nc tib ic tza'n 
c'wa'lx ta'; ex aju nejenel cyxole, k'o'nc tib ic tza'n jun ajbel. 

27Porque ¿alcye mas at toclen, apeju in cub ke' ti'j mes tu'n twa'n, ex ka aju toc 
te ajbel? ¿Myapelo aju in cub ke' ti'j mes? Pero akine atine cyxole ic tza'n jun 
ajbel. 

28Atzun cyeye cucx ma che tene wuc'ile tuj yajbil weye. 

29Cyja'tzun, cxel nk'o'ne cyoclene tu'n cycawine, ic tza'n weye ma tzaj k'o'n 
woclene tu'n Nmane tu'n ncawine, 

30che wa'le ex che c'ale twi' nmese tuj ncawbile, ex che bel ke'ye tuj k'ukbil tu'n 
cycawine cyibaj cablaj c'loj cyiyjil aj Israel. 

Chin bel tewana ox maj, chi Jesús te Pedro 
Matey 26.31-35; Marcos 14.27-31; Juan 13.36-38 

31Ax icx tma Kajaw: —Simón, Simón, lu ma che kaninjtze tu'n Satanás tu'n 
cyoque tuj sarand ic tza'n triw; 

32pero ma chin cubsane twitz Dios ti'ja tu'n mi'n tcub numja tuj tocslabla; 
octzun tjaw twaban tiba juntl maj, cyuwsama ke termaniya. 

33Xi tma'n Simón te: —Tat, lu kine lu tu'n nxi'ye tuc'ila ka tuj pres ex ka tu'n 
ncyime junx tuc'ila. 

34Xi tma'n Jesús te: —Cxel nma'ne teya Pedro, na'nxtok ttzaj ok' tzec' ja'lo, cbel 
tewana ox maj ka minti' ojtzki'n kine tu'na. 

Ch'ix tul canun or tu'n tic'x tu'n Jesús 

35Ex xi tkanin Jesús cye t-xnak'tzben: —Tej cyxi nsama'ne minti' cych'u'ẍe, ex 
minti' cypaye, ex minti' cyxajbiye, ¿atpe jun minti' o canun cyeye? Atzun cye xi 
cytzak'we'n: —Tcyakil o canun, che chi. 

36Xitzun tma'n Jesús cye: —Ja'lotzun alcye at tch'u'ẍ, ba'n tu'n t-xi ti'n tuc'ix tpa; 
ex alcye minti' t-spad, c'ayinx tchicyet ex lak'ontz jun t-spad. 

37Porque cxel nma'ne cyeye, ilxix ti'j tu'n tjapun wi'je aju tz'ibamaj tuj Tu'jil, in 
tma'n cyja': Cyxol ke mya ba'n oc te tajlal, chi tuj Tu'jil. Porque tcyakilju 
tz'ibamaj wi'je il ti'j tu'n tjapun. 

38Atzun cye cyma: —Tat, at cabe spad lu. Ex tma Jesús cye: —Acux jlu. 

Jesús in na'n Dios tuj lugar twi' witz Olivos 
Matey 26.36-46; Marcos 14.32-42 

39Etztzun Jesús, ex xi' twi witz Olivos ic tza'nx tmod; ax icx ke t-xnak'tzben e 
je'x lpe' ti'j. 

40Tejtzun tcanun ma chixin, xi tma'n cye: —Che na'ne Dios tu'n mi'n cyoque tuj 
joybil cyi'je. 

41Ex el lak'e' Jesús cytxlaj balo te cab ox ech; ex cub ẍmeje', oc ten na'l Dios, 

42ex tma: —Tat, ka tajbila chin tcloma tu'n mi'n tic'x ju c'ixc'oj lu wu'ne; pero 
cuchiwt mi'n bant aju weye wajbil, o'cx aju teya tajbila, chi Jesús. 

43[Cubtzun tyec'un tib jun anjel tzajni tuj cya'j ul k'olte tipun. 

44Ex tej toctok Jesús tuj c'ixc'oj, mas o na'n Dios tu'n tcyakil tipun; ex tzaj a' ti'j 
ic que'yin ic tza'n nmak txutpin chic' e cub tz'ak twitz tx'otx'.] 

45Jawtzun we' tbajlenxi na'n Dios, ul cyuc'il ke t-xnak'tzben, ex e cnet tu'n in che 
tan tu'n tlaj cybis. 

46Xitzun tma'n cye: —¿Tiku'n in che tane? Che we'ctze, ex che na'ne Dios 
tu'ntzun mi'n cyoque tuj joybil cyi'je, chi Jesús. 

Tej t-xi k'i'n Jesús pres 

Matey 26.47-56; Marcos 14.43-50; Juan 18.2-11 

47Cucxtok tyolin Jesús tej cypon nim xjal; nejni Judas cywitz, jun cyxol keju 
cablaj xnak'tzben; ex pon lak'e' ttxlaj Jesús tu'n tel ttz'uban twitz. 

48Xitzun tma'n Jesús te: —Judas, ¿maj nok tu'nju nne'l ttz'ubana nwitze in chinx 
tk'o'na tuj cyk'ab xjal, akine sc'o'maj kine tu'n Dios tu'n ntene cyuc'il xjal? 

49Ex atzun keju ate'tok tuc'il Jesús tej cylonte cyja'tok ttzyet, xi cyma'n te: —
Tat, ¿ocpe che oquel ktx'emine ke jlu tu'n spad? 

50Ex at jun cyxol oc ttx'emin jun tmajen ju nejenel cye pal, ex bi'x el t-ẍcyin tuj 
tbank'ab. 

51Tmatzun Jesús cye: —Cucx ttenju. Octzun tmaco'n Jesús t-ẍcyin majen, ex 
banix tu'n. 

52Ex xi tma'n Jesús te nejenel cye pal cyxol judiy ex cye nejenel cye polisiy tuj 
tja Dios ex cye cytijil xjal akeju otok che ul tzyul te: —¿Maj ma che tzaje tzyul 
weye k'i'n spad cyu'ne tuc'ix tze', mer ic tza'n elek' kine tuj cywitze? 

53Tej atintoke cyuc'ile tcyakil k'ij tuj tja Dios, minti' in tzaj cytzyu'ne; pero atzun 
or jlu tu'n cybinchanteye cyajbile, ex atzun or tu'n tcawin tipumal klolj. 

Cub tewan Pedro ka minti' ojtzki'n Jesús tu'n 
Matey 26.57-58,69-75; Marcos 14.53-54,66-72; Juan 18.12-18,25-27 

54Tzyettzun Jesús cyu'n, xi cyi'n tja nejenel cye pal cyxol judiy. Atzunte Pedro 
najchak xi lpe'. 

55Ex cub cyk'o'n k'ak' tmijil ttxa'n pe'n, ex e cub ke' ti'j k'ak'; ax icx te Pedro cub 
ke' cyxol. 

56Octzun tque'yin jun txin criad k'ukltok Pedro ti'j k'ak', ax oc baj twitz ti'j, ex 
tma: —Ax ajun te jlu o ten tuc'il Jesús. 

57Pero cub tewan Pedro ex tma: —Txin, minti' ojtzki'n twitz xjal lu wu'ne. 

58Matok ch'in tuj, o ilwaj Pedro tu'n juntl xjal, ex tma: —Ax ajun teya cyxol ke 
jlu. Xi ttzak'we'n Pedro: —Xinak, mya ajun we kin. 

59Ex tbajlenxi jun or tcyuwsa juntl ex tma: —Ax toc, icx te jlu o ten tuc'il Jesús 
porque aj Galiley. 

60Xitzun tma'n Pedro te: —Xinak, minti' ba'n wu'ne aju in tma'na. Ex tzaj ok' naj 
tzec' matok in yolin Pedro. 

61Ajtztzun meltz'aj twitz Kajaw, ex tzaj tque'yin twitz Pedro; ex ul ti'j tc'u'j 
Pedro ti'j ju tyol Kajaw otok txi tma'n te: Na'nxtok ttzaj ok' tzec' ja'lo, cbel 
tewana ox maj ka minti' ojtzki'n kine tu'na. 

62Etztzun lak'e' Pedro ti'jtze, ex jaw ok'xix wen. 

In che xmayin xjal ti'j Jesús 
Matey 26.67-68; Marcos 14.65 

63Atzun cye xinak tzyu'ntok Jesús cyu'n, in che xmayintok ti'j ex oc cybju'n. 

64Oc cymaksi'n twitz, [ex oc cytz'ajan twitz,] ex xi cykanin te: —K'mantza, 
¿alcye ma tz'oc bjun teya? Che chi. 

65Ex in cyma'n nimcu yol te xmaybil te. 

Pon k'i'n Jesús cywitz Aj Sanjelal 
Matey 26.59-66; Marcos 14.55-64; Juan 18.19-24 

66Ex tej kskix, baj cychmon cyib ke cytijil xjal judiy cyuc'ix ke nejenel cye pal 
cyxol xjal judiy ex ke xnak'tzal ti'j ley, tzaj cyi'n Jesús cywitz Aj Sanjelal cye xjal 
judiy, ex xi cykanin te: 

67—K'mantza keye, ¿apeya ju Crist aju at toclen tu'n Dios? Che chi. Xi ttzak'we'n 
Jesús cye: —Ka ma txi nma'ne cyeye, mlay txi cyocsla'ne. 

68Ax icx ka ma txi nkanine cyeye, mlay tzaj cytzak'we'ne, [ex mlay chin tzaj 
cytzokpi'ne.] 

69Pero texju ja'lo, chin bel ke'ye tuj bank'abaj ttxlaj Dios nim tipumal, akine 
sc'o'maj kine tu'n Dios tu'n ntene cyuc'il xjal. 

70Xitzun cykanin cycyakil te: —¿Entons aya tc'wa'l Dios? Xi tma'n Jesús cye: —
Akine, ic tza'n ma cymaye. 

71Atzun cye cyma: —¿Ti til mastl testiw ke? Porque ax ko' ma ko binte tyol. 

Lucas 23 

Pon k'i'n Jesús twitz Pilat 

Matey 27.1-2,11-14; Marcos 15.1-5; Juan 18.28-38 

1E jawtzun we' cycyakil, xi cyi'n Jesús twitz Pilat. 

2Ex e oc ten si'mil yol ti'j, ex cyma: —Aju xjal lu ma cnet ku'ne in xitun cynabl 
kxjalile. In tma'n tu'n mi'n kchojone te gobierni, ax icx in tma'n ka ate ju Crist 
aju at toclen tu'n Dios, ex in tma'n ka axte rey. 

3Xitzun tkanin Pilat te Jesús: —¿Apetzuna rey cye xjal judiy? Xi ttzak'we'n Jesús: 
—Akine, ic tza'n ma tmaya. 

4Xitzun tma'n Pilat cye nejenel cye pal cyxol judiy ex cye xjal: —Ma tz'el nnic'e 
ti'j minti' jun til xjal lu. 

5Atzun cye cycyuwsaxix cyib ex cyma: —Ate jlu in baj ttxalpu'n cynabl xjal, ex 
in tk'o'n xnak'tzbil cye cycyakil xjal tuj tx'otx' Judey, tzaj xe't tu'n tuj tx'otx' 
Galiley ax icx ma tzul tzalu. 

Pon k'i'n Jesús twitz Herodes 

6Tejtzun tbinte Pilat jlu, xi tkanin cye ka aj Galiley te Jesús. 

7Tejtzun tbinte Pilat ka aj Galiley te Jesús, xi t-sama'n tuc'il Herodes, porque ate 
Herodes toctok te gobernador tuj Galiley ex otok tzul tuj Jerusalén tuj k'ij lu. 

8Tej tque'yinte Herodes twitz Jesús, nimxix o tzalaj; porque otok tz'el k'ij o tajbe 
tu'n tque'yinte; porque otok tbi nimcu tkanil ti'j Jesús, ex o tajbe tu'n tque'yinte 
jun señ in tbincha'n. 

9Ex xi t-xjelin Herodes nimcu te, pero minti' jun xi ttzak'we'n Jesús. 

10Ex e pon ke nejenel cye pal cyxol xjal judiy cyuc'ix ke xnak'tzal ti'j ley, in che 
si'min yol ti'j cyuwxix. 

11Atzunte Herodes cyuc'ix ke t-soldad el cyic'un, ex e oc ten xmayil ti'j, oc 
cyk'o'n jun t-xbalun tbanilxix; ex ajtz t-sama'n Herodes juntl maj Jesús tuc'il 
Pilat. 

12Ex oc cyamiwin cyib Pilat tuc'il Herodes tujx ju k'ij lu; atzun nej cyajk'ojtok 
cyib. 

Cub t-sentens Jesús tu'n tcyim 
Matey 27.15-26; Marcos 15.6-15; Juan 18.39—19.16 

13E bajtzun tchmo'n Pilat ke nejenel cye pal cyxol xjal judiy cyuc'ix ke aj sanjelal 
cyuc'ix ke xjal, 

14ex xi tma'n cye: —Ma tzul cyi'ne aju xinak lu nwitze, in cyma'ne ka nok in 
xitun cynabl xjal; pero tej soc tuj xjel wu'ne cywitze, minti' ma cnet jun til xjal 
lu wu'ne ti'j tcyakilju in cyma'ne ti'j. 

15Ax icx te Herodes minti' ma cnet jun til xjal lu tu'n, porque ma tz'ajtz t-sama'n 
juntl maj kuc'il. Matzun cyile minti' jun mya ba'n ma tbincha xinak lu tu'n tcyim. 

16Cbajel asyalit ex te tibajxi cxel ntzokpi'ne, chi Pilat xi tma'n cye. 

17[Ex tcubtok jun ley cyu'n tu'n tetz ttzokpi'n Pilat jun pres tuj teyle junjun Xjan 
K'ij.] 

18Pero cycyakil xjal e jaw sch'in junx ex cyma: —Aju xjal lu ba'n tu'n tcyim, 
atzun te Barrabás tzokpi'mexa, che chi. 

19Ate Barrabás presintok cyu'n tu'n tlaj oc ten k'ojlel ti'j gobierni tuj tnam, ex 
tu'nju otok cub jun xjal tu'n. 

20Ex o yolin Pilat juntl maj cyuc'il, porque o tajbe tu'n t-xi tzokpi'n Jesús tu'n. 

21Atzun cye xjal mas e jaw sch'in juntl maj: —E tjaw twitz crus. E tjaw twitz 
crus, che chi. 

22Xitzun tma'n Pilat toxmaji'n cye: —¿Tiku'n? ¿Alcyetzun mya ba'n ma tbincha 
xjal lu? Minti' jun til ma cnet wu'ne tu'n tcyim; cyja'tzun, cbajel asyalin, ex jurat 
cxel ntzokpi'ne, chi Pilat. 

23Atzun cye cucx e jaw sch'in wen, xi cykanin tu'n tjaw k'o'n Jesús twitz crus. 
Cubtzun ti'j tnabl Pilat cyu'n xjal [ex cyu'n ke nejenel cye pal cyxol xjal judiy,] 
tu'nju in jaw tk'ajk'ajel cywi' nimxix. 

24Xitzun tma'n Pilat tu'n tbant aju in cykanin; 

25cyja'tzun tten etz tzokpi'n Barrabás tu'n Pilat, aju xi cykanin tu'n tetz tzokpi'n, 
porque tocx Barrabás tuj pres tu'n tlaj o k'ojin ti'j gobierni ex tu'n tlaj jun xjal 
cub tu'n; xitzun k'o'n Jesús tuj cyk'ab xjal tu'n Pilat tu'n cybinchante ti'j nok 
alcye cyajbil. 

Jaw k'o'n Jesús twitz crus 
Matey 27.32-44; Marcos 15.21-32; Juan 19.17-27 

26Xitzun k'i'n Jesús cyu'n, ex tzaj cytzyu'n jun xjal aj Sirén, Simón tbi, tzajni tuj 
cojbil, ex xi cyk'o'n crus te tu'n t-xi tikan ex lepchix tu'n t-xi' ti'j Jesús. 

27Ex nim xjal e je'x lpe' ti'j Jesús, cyuc'ix nimcu xu'j in che ok' ti'j ex in che wu'yin. 

28Ajtztzun tque'yin Jesús cywitz ex xi tma'n cye: —Akeye xu'j aj Jerusalén, mi'n 
che ok'e wi'je, o'cx che ok'e cyi'jxe ex cyi'j ke cyale. 

29Porque tzul k'ij oc cyma' xjal: Mas ba'n cye xu'j miban che alin, ex mas ba'n 
cye xu'j minti' tzaj cyal ex minti' o ch'u'n cyal cyi'j. 

30Octzun cxel cyma'n xjal cye witz: Cytzaj tz'ake kibaje; ex cxel cyma'n cye tal 
witz: Ko cyewan cube, che chilo. 

31Porque ka in cybincha'n jlu tuj tk'ijlalil cha'x tze', ¿yajtzun tuj tk'ijlalil tzkij 
tze', titzun cbajel? Chi Jesús. 

32Ax icx xi cyi'n cabetl xjal binchal mya ba'n ke tu'n cycub byo'n junx tuc'il Jesús. 

33Tejtzun cycanun tuj lugar Tbakil Wibaj tbi, atzun jaw k'o'n Jesús twitz crus, 
ex cyuc'ix keju xjal binchal mya ba'n e jaw k'o'n twitz crus, jun tuj tbank'ab 
Jesús, ex juntl tuj tnayaj. 

34Tejtzun tjaw k'o'n Jesús twitz crus o na'n Dios ex tma: —Tat, najsama cyil xjal 
lu, porque minti' nne'l cynic' ti'j ju in cybincha'n. Ex jaw cyi'n soldad swert ti'j 
t-xbalun Jesús alcye tu'n t-xi ti'n junjun, ex baj cysipan cyxolx. 

35Ex ke xjal in che que'yintok, cyuc'ix ke aj sanjelal, in che xmayintok ti'j ex in 
cyma'n: —Ke txkantl xjal e clet tu'n; clomtzun tib ja'lo ka ax toc ate ju Crist aju 
sc'o'maj tu'n Dios. 

36Ax icx ke soldad in che xmayintok ti'j, e je'x lak'e' ttxlaj ex oc cyo'yin vinagre 
te, 

37ex xi cyma'n te: —Ka aya rey cye xjal judiy, clom tiba. 

38Ax at jun yol tz'iban [tuj yol grieg ex tuj latín ex tuj hebrey,] jax cyk'o'n twitz 
crus, in tma'n: Ate jlu Rey cye xjal judiy. 

39Ex at jun binchal mya ba'n, aju yobintok twitz crus, oc ten xmayil ti'j Jesús chi 
cyja': —Ka aya ju Crist aju at toclen tu'n Dios, clom tiba, ax icx keye ko tcloma, 
chi xjal. 

40Atzunte juntl xjal oc tilin tuc'il, ex xi tma'n te: —¿Maj minti' in xoba twitz Dios, 
ex ax tcastiwoya tcub tuc'il ju xjal lu? 

41Ax toc, ke in ko yajlanjtz tuj tumelxix, porque ma kc'am kcastiw tu'n tlaj 
kbinchben; atzunte xjal lu minti' jun mya ba'n o tbincha, chi xjal. 

42Ex xi tma'n te Jesús: —Jesús, bi'x chin ule ti'j tc'u'ja oc tula tu'n tcawina. 

43Atzunte Jesús xi tma'n te: —Ax toc cxel nma'ne teya: Bi'x ja'lo ctela wuc'ile tuj 
lugar te nim tzalajbil Paraíso tbi. 

Tej tcyim Jesús 
Matey 27.45-56; Marcos 15.33-41; Juan 19.28-30 

44Ch'ixtok tpon chilcuk'ij cub kloljix tcyakil twitz tx'otx', texi las tres te kale tel 
spic'e'. 

45Oc yupj twitz k'ij, ex aju nintz xbalun tcub te makbil tuj tmij tja Dios bi'x cub 
sbit'j tuj tmijil. 

46Jawtzun tk'ajk'ajel twi' Jesús cyuwxix ex tma: —Nman, tuj tk'aba cxel 
wokxenane wanmiye, chi Jesús. Ex tej tbaj tma'n jlu, cyimtzun. 

47Tejtzun tque'yinte capitán tej tbaj jlu, jaw tnimsa'n tbi Dios, ex tma: —Axix 
toc, ate xjal lu tz'aklxix. 

48Ex tej cyque'yinte cycyakil xjal jlu, akeju otok baj cychmon cyib, e ajtz meltz'aj, 
oc cyk'ajtza'n ttzi cyxu'c tu'n cybis. 

49Pero cycyakil keju ojtzki'ntok Jesús cyu'n, cyuc'ix ke xu'j otok che oc lpe' ti'j 
Jesús tzajnix tuj Galiley, e cyaj ten najchak in che que'yin ti'j tcyakil jlu. 

Tej tcu'x maku'n Jesús 
Matey 27.57-61; Marcos 15.42-47; Juan 19.38-42 

50At jun xinak José tbi, aj Arimatey; atzun ta' tnam lu tuj tx'otx' Judey; ate xjal 
lu ajun cyxol Aj Sanjelal cye xjal judiy. Ba'n te xjal lu ex tz'aklxix. 

51Ate José mya mojl tyol cyuc'il Aj Sanjelal ti'j ju baj cynac'u'n ti'j ex ti'j ju 
cybincha, porque in ayontok ti'j tcawbil Dios. 

52Ultzun José tuc'il Pilat, ex xi tkanin t-ximlal Jesús. 

53Tcu'tzlenxi ti'n twitz crus, ocx tbalk'i'n tuj jun sak xbalun, ex ocx tk'o'n tuj jun 
pic lacu'maj ic tza'n pantyón, na'nxtok tocx k'o'n jun cyimni tuj jul lu. 

54Ex atzun k'ij tu'n tbant cyten xjal tu'n cyojlan tuj k'ij te ojlabl, aju ch'ixtok t-
xe't. 

55Ex akeju xu'j otok che tzaj tuc'il Jesús tuj Galiley e je'x lpe' ti'j José, ex o cyil 
aju pantyón ex tza'n tten ocx k'o'n t-ximlal Jesús tuj. 

56Tejtzun cyul meltz'aj cyja, baj cybincha'n perjum ex tc'oc'jal t-sem tib; ex e 
ojlan tuj k'ij te ojlabl ic tza'nx in tma'n mandamyent. 

Lucas 24 

Jatz ank'in Jesús cyxol cyimni 

Matey 28.1-10; Marcos 16.1-8; Juan 20.1-10 

1Tuj tnejel k'ij te seman, primxix cyul xu'j twitz pantyón k'i'n cyu'n aju tc'oc'jal 
t-sem tib, aju otok baj cybincha'n. 

2Ex o cyil ju pantyón otok tz'el k'i'n ju abj ttzi'; 

3e ocxtzun, pero minti' cnet t-ximlal Kajaw Jesús cyu'n. 

4Bi'x naj cynabl tu'n jlu, pero minaben at cabe xinak e cub we' cytxlaj toc 
cyxbalun in koptz'aj. 

5Atzun cye xu'j tzaj nimxix cyxobil ex e cub moc'e'. Xitzun cyma'n xinak cye: —
¿Tiku'n in cyjyo'ne cyxol cyimni aju itz'? 

6Mi a'l at tzalu; ma jatz ank'in. Cyna'ntze aju yol o tma cyeye tej atxtok tuj 
Galiley, 

7porque chi Jesús: Ilxix ti'j tu'n nxi' k'o'ne tuj cyk'ab xjal aj il, akine sc'o'maj kine 
tu'n Dios tu'n ntene cyuc'il xjal, ex il ti'j tu'n njaw k'o'ne twitz crus, ex tu'n njatz 
ank'ine tuj toxin k'ij, chi Jesús, che chi xinak. 

8Atzun cye xu'j ul ti'j cyc'u'j aju tyol Jesús, 

9ex tej cyaj meltz'aj ttzi pantyón, xi cyma'n tkanil ti'j tcyakil jlu cye junlaj apostl 
ex cye mastl. 

10Akeju xu'j e k'mante tkanil cye apostl atzun ke jlu: Mariy aj Magdala tuc'ix 
Juana ex Mariy aju ttxu' Jacobo ex cyuc'ix mastl xu'j cyuc'il. 

11Atzun cye apostl, tuj cynabl ka tuj cywitz xu'j otok tzaj, ex minti' xi cyniman 
cyyol xu'j. 

12Masque icju, pero cub be tu'n Pedro, xi kelan ttzi pantyón; tejtzun tocx 
tque'yin tujxi, o til o'cx ke xbalun wokl, ex aj meltz'aj tja in labin ti'j tcyakil jlu. 

Bet Jesús tuj be in pon tuj tnam Emaús 
Marcos 16.12-13 

13Tujx ju k'ij lu at cabe t-xnak'tzben Jesús cyja' cyxi' tuj jun tal tnam Emaús tbi, 
atlo junlaj kilómetro t-xol tuc'il tnam Jerusalén. 

14In che yolintok cyxolx ti'j tcyakilju otok baj. 

15Ex matok in che yolin cyxolx ex in che xjelintok cyxolx, axte Jesús pon lak'e' 
cytxlaj, ex junx o bet cyuc'il. 

16Masque o cyil, pero minti' el cynic' ti'j. 

17Xitzun tkanin Jesús cye: —¿Alcye in che yoline ti'j cyxolxe tuj cybeye? ¿Ex 
tiku'n in che bisune? 

18Ex at jun cye, Cleopas tbi, tzaj ttzak'we'n: —¿O'cxpetzun aya jun betin xjal at 
tuj Jerusalén minti' ma tbiya tcyakilju ma baj tuj tnam ew ex cabje? 

19Xitzun tma'n Jesús cye: —¿Titzun ma baj? Atzun cye xi cyma'n: —At jun ma 
baj ti'j Jesús aj Nazaret, aju t-sanjel Dios, attok tipumal tbinchben ex at tipumal 
tyol twitz Dios ex cywitz cycyakil xjal. 

20Atzun cye nejenel cye pal cyuc'ix ke aj sanjelal tuj ktanmiye cub cyk'o'n t-
sentens tu'n tcyim, ex jaw cyk'o'n twitz crus. 

21Otok ke' kc'u'je ti'j ka tu'n cycolpet aj Israel tu'n. Ex mya o'cx jlu, at juntl, ja'lo 
toxin k'ij tbajlen jlu; 

22ex at junjun xu'j kxole ma ko jaw sec'paje cyu'n, porque ma che'x aj ttzi 
pantyón tej xko skix, 

23ex tu'nju minti' xcnet t-ximlal Jesús cyu'n, ẍe ultzun kuc'ile ex saj cyma'n keye 
ka otok cyil txkan anjel ex saj k'ma'n cye cyu'n anjel ka ma jaw ank'in te Jesús. 

24Ex ma che'x aj cabe keye ttzi pantyón, ex ma cyil ic tza'nx ma cyma xu'j, 
atzunte Jesús mi a'l ma cyil. 

25Xitzun tma'n Jesús cye: —Minti' nno'cx tuj cywi'ye ex yaj in xi cyocsla'ne 
tcyakilju o cyma t-sanjel Dios. 

26¿Myapetzun il ti'j tu'n tic'x tcyakil jlu tu'nju Crist aju at toclen tu'n Dios, ex tu'n 
tic'x tu'n na'nxtok tjaw nimsa'n? 

27Octzun ten Jesús tx'olbalte tcyakilju in tma'n tuj Tu'jil ti'j, tzajnix ke' cyuj ke 
u'j cyaj ttz'iban Moisés ex tuj cyu'jil cycyakil t-sanjel Dios. 

28E pontzun tuj tal tnam jatum at cyponel, cyja'tok tic' ti'ntl tbe Jesús. 

29Atzun cye e cubsanxix twitz tu'n tcyaj ten cyuc'il, ex xi cyma'n te: —Tencja 
kuc'ile, porque ma tz'oc kax, ex ch'ix koc yupj. Ocxtzun Jesús tuja ex cyaj ten 
cyuc'il. 

30Ex tej tcub ke' cyuc'il ti'j mes, jaw ttzyu'n ju pan, cub tcy'iwla'n, ex cub 
tpiẍc'u'n, ex xi tk'o'n cye. 

31Atzun cye o spic'banjtz tuj cywitz, ex el cynic' ti'j; atzunte Jesús cub naj cywitz. 

32Ex cyma cyxolx: —Ax toc ma kna' jun tzalajbil tuj kanmi tej matok in yolin 
kuc'il tuj be ex tej saj ttx'olba'n aju tz'iban tuj Tu'jil. 

33Entons bi'x cub be cyu'n, e ajtz meltz'aj tu'n cyul tuj tnam Jerusalén, atzun e 
cnet ke junlaj apostl cyu'n cybuyin cyib cyuc'ix ke mastl. 

34Tzajtzun cyma'n apostl: —Ax toc ma jatz ank'in Kajaw, ex ma cub tyec'un tib 
twitz Simón. 

35Atzun cye keju cabe xi cytx'olba'n aju otok baj cyi'j tuj be, ex tza'n tten el cynic' 
ti'j Jesús tej tcub tpiẍc'u'n ju pan. 

Cub tyec'un tib Jesús cywitz ke t-xnak'tzben 
Matey 28.16-20; Marcos 16.14-18; Juan 20.19-23 

36Matok in che yolin ti'j tcyakil jlu, cub tyec'un tib Jesús cyxol, ex xi tk'o'n jun 
k'olbebl cye, chi cyja': —Ke cyc'u'je, chi Jesús. 

37Atzun cye e jaw sec'paj ex tzaj cyxobil, tuj cynabl ka nok jun xlen'x nno'c 
cyque'yin. 

38Pero xi tma'n Jesús cye: —¿Tiku'n ma che jaw sec'paje, ex tiku'n in cub 
cyximane jlu tuj cyanmiye? 

39Cyque'yintze ke nk'abe ex ke nkane, axwe kin; chin cymaco'nque ex chin 
cyque'yintze; porque jun xlen'x minti' tchibjal ex minti' tbakil ic tza'n nno'c 
cyque'yine at weye. 

40Tej t-xi tma'n jlu, e je'x tyec'un ke tk'ab ex ke tkan. 

41Atzun cye nim e tzalaj ex in che labin ti'j, pero minti' xi cyocsla'nxix ka ax toc 
ate Jesús. Cyja'tzun xi tma'n Jesús cye: —¿Atpe ch'in wabj cyuc'ile tzalu te 
nwaye? 

42Xitzun cyk'o'n te, jun piẍ cyiẍ tzk'aj [tuc'ix jun piẍ colmen.] 

43Xi ttzyu'n Jesús cyiẍ, ex xi tchyo'n cywitz [ax icx xi tlo'n jun piẍ colmen.] 

44Ex xi tma'n cye: —Aju ma baj wi'je, atzunju xi nma'ne cyeye tej atinxtoke 
cyuc'ile; xi nma'ne ka ilxix ti'j tu'n tjapun tcyakil jlu aju tz'iban wi'je tuj tley 
Moisés ex tuj cyu'jil t-sanjel Dios ex cyuj salmo. 

45Jakettzun cynabl tu'n Jesús tu'ntzun tcanun tuj cynabl aju tz'ibamaj tuj Tu'jil; 

46ex tma cye: —Ictzun tz'ibamaj; in tma'n ka ilxix ti'j tu'n tcyim ju Crist aju at 
toclen tu'n Dios, ex tu'n tjatz ank'in cyxol cyimni tuj toxin k'ij, 

47ex tu'n t-xi k'o'n cyoclene tu'n t-xi cypacbane jlu cye xjal tuj tcyakil nasyon, 
tu'ntzun tajtz ti'j cyanmi xjal ex tu'n tnajset cyil, ex tu'n t-xi ke' cypacbane tuj 
tnam Jerusalén. 

48Akeye testiw ti'j tcyakil jlu. 

49Ex akine chin tzajel samante aju tziyimaj tu'n Nmane tu'n ttzaj tk'o'n cyeye; 
pero ax che tencje tzalu tuj tnam Jerusalén, maxi che elexe oc cyc'monteye 
cyipumale ctzajel tuj cya'j, chi Jesús cye. 

Xi k'i'n Jesús tuj cya'j 
Marcos 16.19-20 

50E je'tztzun k'i'n tu'n Jesús ti'jxi tnam, e pon tuj Betania; e jawtzun tk'o'n Jesús 
ke tk'ab ex e cub tcy'iwla'n. 

51Ex cybajlenxi tcy'iwla'n ke, el tpa'n tib Jesús cyi'j, ex jax k'i'n tuj cya'j. 

52Atzun cye, cybajlenxi c'ulun te e aj meltz'aj tu'n cypon tuj Jerusalén, nimxix in 
che tzalaj; 

53ex ax e ten tcyakil k'ij tuj tja Dios, in cynimsa'n tbi Dios, ex in cyk'o'n chjonte 
te. Icxwitju. 

Juan 

Juan 1 

Aju Tyol Dios oc te xjal 

1T-xe tnejel, tej na'nxtok tbant tcyakil, attok te Tc'wa'l Dios ex Yol tbi. Ex aju Yol 
attok tuc'il Dios, ex aju Yol ax Dios te. 

2Ate jlu attok tuc'il Dios atxix t-xe tnejel. 

3Nok tu'n o bant tcyakil; ex tcyakilju o bant, minti'wtlo o bant nokwit mya ate 
binchante. 

4Attok chwinklal tuc'il, ex aju chwinklal at tuc'il atzunju spic'un cye xjal. 

5Aju spic'un lu in koptz'aj tuj klolj, ex minti' o yupj ju spic'un tu'n klolj. 

6Ul jun xjal Juan tbi, tzaj sama'n tu'n Dios. 

7Ate jlu ul tu'n toc te testiw tu'n ttzaj ttx'olba'n ti'j ju spic'un, tu'ntzun cyocslan 
cycyakil xjal nok tu'nju tyol. 

8Mya ate Juan spic'un; nok o'cx ul tu'n ttzaj ttx'olba'n ti'j ju spic'un. 

9Aju spic'un axix toc ch'ixtok tul twitz tx'otx' tu'n t-spic'bante cye cycyakil xjal. 

10Tejtzun tten ju Yol twitz tx'otx' minti' el cynic' xjal ti'j, masque tu'nx o bant 
twitz tx'otx'. 

11Ul twitz ju tx'otx' tecuxix, atzun ke t-xjalil minti' o c'met cyu'n. 

12Pero akeju e c'monte te ex e ocslan ti'j, xi tk'o'n cyoclen tu'n cyoc te tc'wa'l 
Dios. 

13Pero mya cyi'j xjal ma che el itz'j ex mya tu'n cyajbil xjal ex mya tu'n tajbil 
xinak ma che itz'j, nok o'cx tu'n tajbil Dios ma che oc te tc'wa'l. 

14Aju Yol oc te xjal ex o najan kxol, nim t-xtalbil ex axix toc tyol; ex o kil tajwalil 
ma'xix, ax ju tajwalil Dios Mambaj xi tk'o'n te, tu'nju atzun o'cxcu jun Tc'wa'l. 

15Tzaj ttx'olba'n Juan axix toc ti'j, ex jaw tk'ajk'ajel twi' cyuw, tma: —Atzunju 
xjal lu xi nma'ne cyeye: Aju tzul wi'jxiye mas ma' toclen nwitze, porque attok 
tej na'nxtok wul itz'je, nchiye cyeye, chi Juan. 

16Nimxix xtalbil at tuc'il Jesucrist; aju xtalbil lu cucx in tzaj tk'o'n Jesucrist ke 
kcyakil. 

17Porque aju ley ate Moisés tzaj k'onte, atzunju xtalbil ex ju yol axix toc, ate 
Jesucrist tzaj k'onte. 

18Mi a'l jun xjal o til jun maj twitz Dios; pero ma tzaj chic'ba'n tu'n o'cxcu jun 
Tc'wa'l Dios tza'n tten Dios, porque ax ta' ttxlaj Mambaj. 

In yolin Juan ax toc ti'j Jesucrist 
Matey 3.11-12; Marcos 1.7-8; Lucas 3.15-17 

19E tzaj sama'n ke pal ex ke aj Leví cyu'n xjal judiy tuj Jerusalén tu'n t-xi cykanin 
te Juan: ¿Alcyeya? Che chi. 

20Atzunte Juan xi tma'n jun yol axix toc cye ex minti' cub tewan: —Mya awe kin 
ju Crist aju at toclen tu'n Dios, chi Juan. 

21Xitzun cykanin juntl maj te: —¿Tza'ntzun tten? ¿Apeya Elías? —Mi'n, chi Juan. 
—¿Apeya t-sanjel Dios aju at tulel? —Ax mi'n, chi Juan. 

22Xitzun cyma'n te: —¿Alcyetzuna? K'mantza tu'ntzun t-xi ktx'olba'ne cye keju 
ẍe tzaj samante keye. ¿Chi toc tu'na, alcyetzuna tuj twitza? Che chi. 

23Xitzun tma'n Juan cye: —Akine in jaw tk'ajk'ajel nwi'ye tuj lugar minti' 
cynajbil xjal tuj, in xi nma'ne: Cybinchame jun tbe Kman jikun ti'j, ic tza'n o tma 
Isaías aju t-sanjel Dios, chi Juan. 

24Ke xjal lu cyu'n parisey e tzaj sama'n. 

25Xitzun cykanin xjal te Juan: —¿Tiku'ntzun in che byan xjal tu'na tuj a', ka mya 
aya ju Crist aju at toclen tu'n Dios, ex mya aya Elías, ex mya aya t-sanjel Dios? 
Che chi. 

26Xi ttzak'we'n Juan: —In che byan xjal wu'ne tu'n a'; pero at juntl cyxole, aju 
minti' ojtzki'n twitz cyu'ne. 

27Atzunju tzul wi'jxiye ex mas ma' toclen nwitze, minti' woclene ti'j tu'n tel 
npju'ne tak'al t-xajab, chi Juan. 

28Atzun baj ju yol lu tuj Betania jlajxi nima Jordán, jatum in che byan xjal tu'n 
Juan. 

Ate Jesús tal T-ẍne'l Dios 

29Tuj juntl k'ij o til Juan cyja' ttzaj Jesús, ex tma Juan: —Lu tzul ju Tal T-ẍne'l 
Dios aju nne'l k'i'n cyil xjal tu'n. 

30Atzunju xjal lu xi nma'ne cyeye: At jun xinak tzul wi'jxiye, aju mas ma' toclen 
nwitze, porque attok tej na'nxtok wul itz'je, nchiye. 

31Ex minti' ojtzki'n twitz wu'ne, pero nok tu'n tel cynic' aj Israel ti'j, cyja'tzun 
ẍin tzaje tu'n cybyan xjal wu'ne tu'n a', chi Juan. 

32Ax icx tzaj ttx'olba'n Juan ex tma: —O wile Xewbaj Xjan cu'tz tuj cya'j ic 
que'yin ic tza'n paloma, ex cub ten tibaj. 

33Ex minti'tok ojtzki'n twitz wu'ne; pero aju tzaj samante weye tu'n cybyan xjal 
wu'ne tuj a', atzunju tzaj k'mante weye: Oc ttila jun xjal cyja' tcu'tz Xewbaj Xjan 
tibaj ex ka ma cub ten Xewbaj Xjan tibaj, atzunju che byal xjal tu'n tuj junxitl 
tumel oc cyc'monte ju Xewbaj Xjan, chi weye. 

34Ex o wile, ex testiw kine ti'j ka ate jlu Tc'wa'l Dios. 

Keju tnejel t-xnak'tzben Jesús 

35Te juntl k'ij wa'ltok juntl maj Juan cyuc'ix cabe t-xnak'tzben. 

36Xi tque'yin Juan jatum in bettok Jesús, ex tma: —Lu tzul Tal T-ẍne'l Dios. 

37Akeju cabe t-xnak'tzben Juan o cybi tej tyolin Juan, ex e oc lpe' ti'j Jesús. 

38Ajtz tque'yin Jesús, o til lepch ke'ctok ti'j, ex xi tma'n cye: —¿Ti in cyjyo'ne? 
Xitzun cyma'n te: —Rabí, ¿jatum in posadiyina? Che chi. (Aju yol Rabí atzun in 
tma'n Xnak'tzal.) 

39Xitzun tma'n Jesús cye: —Koke wuc'ile que'yilte. E je'xtzun ex o cyil jatum in 
posadiyin Jesús, ex ax e cyaj ten tuc'il, porque ch'ixtok tex k'ij. 

40Ate Andrés titz'in Simón Pedro o tbi tej tyolin Juan tuc'ix jun tuc'il ex otok che 
oc lpe' ti'j Jesús. 

41Nej xi' Andrés jyolte Simón aju ttzic; tejtzun tcnet tu'n, xi tma'n te: —Ma cnet 
ju Mesías ku'ne, chi Andrés. (Aju yol Mesías atzun in tma'n aju Crist aju at toclen 
tu'n Dios). 

42Xitzun k'i'n Simón tu'n Andrés tuc'il Jesús. Tejtzun tilwaj Simón tu'n Jesús, xi 
tma'n te: —Aya Simón tcy'ajal Jonás; Cefas c'oquel tbiya, chi Jesús. (Aju yol 
Cefas atzun in tma'n Pedro, ex ka abj). 

Tzaj txco'n Pelip tu'n Jesús tuc'ix Natanael 

43Te juntl k'ij cub t-ximan Jesús tu'n t-xi' tuj Galiley, atzun cnet Pelip tu'n, ex xi 
tma'n te: —Lpe'ca wi'je. 

44Ate Pelip aj Betsaida, aju ttanmi Andrés tuc'ix Pedro. 

45Xi' Pelip jyolte Natanael, tejtzun tcnet tu'n xi tma'n te: —Ma cnet ju xjal ku'ne, 
aju cyaj ttz'iban Moisés ti'j tuj ley, ax icx cyaj cytz'iban t-sanjel Dios ti'j. Ate jlu 
a Jesús aj Nazaret, aju tc'wa'l José, chi Pelip. 

46Tmatzun Natanael te Pelip: —¿Atpelo jun ba'n jacu tz'etz tuj Nazaret? Xitzun 
tma'n Pelip te: —Ko' wuc'ile que'yilte. 

47Tejtzun tlonte Jesús ch'ixtok tpon lak'e' Natanael tuc'il, o yolin ti'j ex tma: —
Lu jun aj Israel lu, axix toc miban sbun. 

48Xitzun tma'n Natanael te Jesús: —¿Tza'n tten ojtzki'n nwitze tu'na? Xi 
ttzak'we'n Jesús: —Na'nxtok ttzaj txco'na tu'n Pelip, otok wile tej atxtoka tjak' 
tkan higo. 

49Xitzun tma'n Natanael te Jesús: —Xnak'tzal, aya Tc'wa'l Dios, aya ju Rey cye 
aj Israel. 

50Xi ttzak'we'n Jesús: —¿Mape tocslaya nok tu'nju ma txi nma'ne teya: Ma wile 
tjak' tkan higo? Oc tila'ya txkantl mas ma' t-xilen twitz jlu. 

51Ex xi tma'ntl Jesús te: —Ax toc cxel nma'ne cyeye: Oc cyila'ye cya'j catl ex ke 
t-anjel Dios in che jax tuj cya'j ex in che cu'tz wuc'ile, akine sc'o'maj kine tu'n 
Dios tu'n ntene cyuc'il xjal. 

Juan 2 

Bant jun mejeble'n tuj tnam Caná tuj tx'otx' Galiley 

1Tuj toxin k'ij bant jun mejeble'n tuj tnam Caná tuj tx'otx' Galiley; ex otok pon 
ttxu' Jesús. 

2Ax icx te Jesús o txconjtz tuj mejeble'n cyuc'ix ke t-xnak'tzben. 

3Ex tej tcub baj cyc'a xjal vin, xi tma'n ttxu' Jesús te: —Minti'tl cyvin xjal. 

4Pero xi tma'n Jesús te: —¿Tiku'n in tzaj tma'na jlu weye, nan? Na'nx tpon 
tk'ijlalil tu'n t-xi nyec'une cye xjal alcye kine. 

5Pero xi tma'n ttxu' cye keju in che sipan c'abj: —Cybinchame tcyakilju ctzajel 
tma'n cyeye. 

6Ex attok kak abj bincha'maj ic tza'n ẍok' tcubil a' te tx'ajbil cye xjal judiy ic 
tza'nx cyley; tuj junjun tcubil a' in xi' jwe' ẍok' a' tuj ex ka wuk. 

7Entons xi tma'n Jesús cye keju in che sipan c'abj: —Cynojsame ke ẍok' lu tu'n 
a'. Ex e baj noj cyu'n. 

8Ex xi tma'ntl cye: —Cyi'ntze ch'in ja'lo, ex cyi'nxe teju nejenel cye sipal c'abj. 
Xitzun cyi'n. 

9Atzunte nejenel cye sipal c'abj xi tnic'be'n ju a' otok tz'oc te vin, minti' ba'n tu'n 
jatum otok tzaj, atzun cye sipal c'abj ba'n cyu'n jatum otok jatz cyi'n ju a'. 
Tzajtzun ttxco'n nejenel ju chmilbaj, 

10ex xi tma'n te: —Cycyakil xjal nej in tzaj cyk'o'n aju vin ba'n; octzun cybaj c'an 
keju otok che txconjtz tuj mejeble'n, in tzajtzun cyk'o'n aju vin myaxix ba'n; 
atzun teya ma txi tc'u'na aju vin ba'n te ja'lo, chi nejenel. 

11Atzun tnejel señ jlu bant tu'n Jesús, o tbincha tuj tnam Caná tuj tx'otx' Galiley, 
ex xi tyec'un Jesús tipumal; ex e ocslan ke t-xnak'tzben ti'j. 

12Tbajlenxitzun jlu xi' Jesús tuj tnam Capernaum, tuc'ix ttxu', cyuc'ix ke terman 
ex ke t-xnak'tzben; ex axtzun e ten mya nim k'ij. 

E je'tz tlajo'n Jesús ke c'ayil tuj tja Dios 
Matey 21.12-13; Marcos 11.15-18; Lucas 19.45-46 

13Chixtok tul canun aju nink'ij cye xjal judiy, aju Xjan K'ij tbi; jaxtzun Jesús tuj 
Jerusalén, 

14ex oc noj cyi'j xjal tuj ttxa'n tpe'n tja Dios, in che c'ayin boys, ex in che c'ayin 
ẍne'l tuc'ix paloma, ex cyuc'ix ke ch'expul twitz pwak k'ukl ke'tok. 

15Tej tlonte Jesús jlu, baj tbincha'n jun asyal cy'jaj, ex e je'tz tlajo'n cycyakil tuj 
ttxa'n tpe'n tja Dios, cyuc'ix ke cyẍne'l ex ke cyboys; ex baj tchitun cypwak ke 
ch'expul twitz pwak, ex e jaw tpich'k'u'n ke cymes. 

16Ex xi tma'n cye keju in che c'ayin paloma: —Cyi'n exe jlu tzalu, ex mi'n tz'oc 
cyk'o'ne tja Nmane ja te c'aybil. 

17Tzajtzun cyna'n ke t-xnak'tzben aju yol in tma'n tuj Tu'jil cyja': Ma tzaj ta'w 
tuj wanmiye tu'n tlaj at nc'u'je ti'j tjaya, chi tuj Tu'jil. 

18Xitzun cyma'n ke xjal judiy te Jesús: —¿Alcyetzun señ ctzajel tyec'una keye 
tu'nju in tbincha'na jlu? Che chi. 

19Xi ttzak'we'n Jesús: —Cyxituncuye aju tja Dios lu, ex tuj ox k'ij cjawil 
nbincha'ne juntl maj. 

20Xitzun cyma'n xjal judiy te: Tuj 46 abk'i o bant tja Dios lu, ¿atzun teya tuj ox 
k'ij tu'n tjaw tbincha'na? Che chi te Jesús. 

21Pero o yolin Jesús ti'j t-ximlalx, ka a t-ximlal tja Dios. 

22Cyja'tzun, tej tjatz ank'in Jesús cyxol cyimni, ul ti'j cyc'u'j ke t-xnak'tzben ka 
otok tma jlu; xi cyocsla'n aju in tma'n tuj Tu'jil ex aju yol otok tma Jesús cye. 

Ojtzki'n tu'n Jesús tuj cyanmi cycyakil xjal 

23Attok Jesús tuj Jerusalén tuj ju nink'ij Xjan K'ij tbi, ex nimcu xjal e ocslan ti'j 
tej cylonte in che bant ke señ tu'n. 

24Pero minti' oc ke' tc'u'j Jesús cyi'j xjal, porque el tnic' cyi'j cycyakil, 

25ex mya il ti'j tu'n ttzaj k'ma'n te tza'n cyten xjal, porque ojtzki'n tu'n alcye 
cyximbetz xjal tuj cyanmi. 

Juan 3 

Tej tyolin Jesús tuc'il Nicodemo 

1Attok jun xjal at toclen cyxol parisey, Nicodemo tbi, nejenel cyxol xjal judiy. 



1848 

 

 
Mam del Norte 

© 1993 Sociedades Bíblicas Unidas. 
  

 

 

2Ul Nicodemo tuc'il Jesús te konic'an tu'n tyolin tuc'il ex xi tma'n te: —Xnak'tzal, 
ba'n ke ku'n ka aya jun xnak'tzal ma tzaj sama'na tu'n Dios, porque mi a'l jun 
xjal jacu bant jun señ tu'n ic tza'n ke señ in che bant tu'na, ka minti' Dios tuc'il, 
chi Nicodemo. 

3Xi ttzak'we'n Jesús: —Ax toc cxel nma'ne teya, alcye minti' ma tz'itz'j 
tcabmaji'n, mlayx tz'el tnic' ti'j tcawbil Dios. 

4Xi tkanin Nicodemo te: —¿Tza'n tten tu'n titz'j jun xjal otok tijin? ¿Jacupe tz'ocx 
juntl maj tuj talbil ttxu' ex tu'n titz'j tcabmaji'n? 

5Xi ttzak'we'n Jesús: —Ax toc cxel nma'ne teya, mlay tz'ocx jun xjal tuj tcawbil 
Dios ka minti' ma tz'itz'j ti'j a' ex ti'j Xewbaj Xjan. 

6Aju in itz'j ti'j xjal, ax xjalte, ex aju in itz'j ti'j T-xew Dios, ax xewbajte. 

7Mi'n labina ti'j ju ma txi nma'ne teya: Ilxix ti'j tu'n cyitz'je tcabmaji'n. 

8Aju cyk'ik' in xumin nok jachak ex in tbi'na tk'ajk'ajel, pero minti' ba'n tu'na 
jatum in tzaj ex tza'n t-xi'; cyja'tzun cyten cycyakil keju in che itz'j ti'j T-xew 
Dios, chi Jesús. 

9Xitzun tkanin Nicodemo juntl maj: —¿Tza'ntzun tten tu'n tbant jlu? Chi 
Nicodemo. 

10Xi ttzak'we'n Jesús: —¿Aya xnak'tzal cye aj Israel maj minti' nne'l tnic'a ti'j 
jlu? 

11Ax toc cxel nma'ne teya, aju ba'n ku'ne in xi kma'ne; ex aju ma kile atzunju in 
xi ktx'olba'ne; atzun cyeye minti' in xi cyocsla'ne aju yol in xi kma'ne. 

12Ma txi nma'ne cyeye aju at twitz tx'otx', ex minti' in xi cyocsla'ne, ¿tza'ntzun 
tten tu'n t-xi cyocsla'ne ka ma txi nma'ne aju te tuj cya'j? 

13Mi a'l jun o japun tuj cya'j, nok o'cx akine sc'o'maj kine tu'n Dios tu'n ntene 
cyuc'il xjal ma chin cu'tze tuj cya'j, [ex atine tuj cya'j.] 

14Ic tza'n te Moisés jax tk'o'n jun tilbilal lobaj twi tze' tuj lugar minti' cynajbil 
xjal tuj, icxtzun weye ilxix ti'j tu'n njax k'o'ne, akine sc'o'maj kine tu'n Dios tu'n 
ntene cyuc'il xjal, 

15tu'ntzun mi'n cynaj cycyakil keju ma che ocslan wi'je, nok o'cx tu'n tten 
cychwinklal te jumajx. 

Aju tc'ujlalil Dios cyi'j xjal 

16Tu'nju nimxix tc'ujlalil Dios cyi'j xjal, cyja'tzun ma chin tzaj sama'ne tu'n, 
akine o'cxcu jun Tc'wa'l, tu'ntzun mi'n cynaj cycyakil keju ma che ocslan wi'je, 
nok o'cx tu'n tten cychwinklal te jumajx. 

17Porque minti' ma chin tzaj sama'ne tu'n Dios cyxol xjal tu'n tcub cysentens 
xjal, nok o'cx tu'n cyclet xjal wu'ne, akine Tc'wa'l. 

18Alcye ma tz'ocslan wi'je, mlay cub t-sentens; atzun keju minti' in che ocslan, 
ya ma cub cysentens, porque minti' in xi cyocsla'n nyole, akine o'cxcu jun 
Tc'wa'l Dios. 

19Ex tu'ntzun jlu, ma cub cysentens xjal; porque ul ju spic'un cyxol xjal, atzun 
cye xjal mas e tzalaj ti'j tu'n cyten tuj klolj, cyc'i' tu'n cyten tuj spic'un, porque 
mya ba'n cybinchben. 

20Porque cycyakil keju in che binchan mya ba'n, nne'l cyic'un aju spic'un, ex 
mi'n cyaj tu'n cyul tuj spic'un, tu'ntzun mi'n tel tuj k'ancha'l aju cybinchben mya 
ba'n. 

21Atzun ke xjal in che oc lpe' ti'j ju yol axix toc ex in japun cyu'n, in che ul tuj 
spic'un tu'ntzun tel tuj k'ancha'l ka in cybincha'n tcyakil ic tza'nx tajbil Dios, chi 
Jesús. 

Juntl maj o yolin Juan ax toc ti'j Jesús 

22Tbajlenxi jlu, xi' Jesús tuj tx'otx' Judey cyuc'ix ke t-xnak'tzben, ex axtzun o ten 
cyuc'il, ex in che byantok xjal tu'n tuj a'. 

23Ax icx te Juan in che byantok xjal tu'n tuj jun lugar Enón tbi, nikayin ttxlaj 
lugar Salim, porque attok nim a' tuj Enón, ex ke xjal in che ultok tuc'il tu'n 
cybyan tuj a'. 

24Porque na'nxtok tocx k'o'n Juan tuj pres. 

25Jawtzun jun yol cyxol ke t-xnak'tzben Juan cyuc'il ke xjal judiy ti'j ju tx'ajbil te 
tcyakil tza'n tten tu'n t-sakix ic tza'nx in tma'n cyley. 

26E ultzun tuc'il Juan ex xi cyma'n te: —Xnak'tzal, aju o ten tuc'ila jlajxi nima 
Jordán, aju tzaj tma'na keye, lu in che byan xjal tu'n, ex cycyakil xjal in che'x 
tuc'il. 

27Tzaj ttzak'we'n Juan: —Minti' jun jacu tc'am jun xjal, ka mya tu'n Dios in tzaj 
tk'o'n te. 

28Ax keye testiw wi'je, ex o cybiye ju yol xi nma'ne: Myawe kin aju Crist aju at 
toclen tu'n Dios, nok o'cx ma chin tzaj sama'ne tu'n ncub neje twitz, nchitzune. 

29Oc toc jun mejeble'n, aju xinak tcub xu'j ttxlaj, atzunte chmilbajju; atzunju 
tamiw chmilbaj tcub ttxlaj ex in bin ti'j tyol chmilbaj, nimxix in tzalaj ti'j tyol 
chmilbaj; cyja'tzun tten nimxix in chin tzalaje ti'j jlu. 

30Cyja'tzun ilxix ti'j tu'n tten mas toclen, atzun weye tu'n tten nok ch'in woclene. 

Aju in tzaj tuj cya'j 

31Aju tzajni tuj cya'j at toclen cyibaj cycyakil; atzunju tcub twitz tx'otx', ax 
tcubte twitz tx'otx' ex in yolin ti'j ju te twitz tx'otx'; aju tzajni tuj cya'j at toclen 
tibaj tcyakil. 

32Aju o til ex o tbi, atzunju in tzaj tchic'ba'n; pero mi a'l jun in xi tocsla'n aju tyol. 

33Pero ka at jun xjal ma txi tocsla'n aju tyol, in tcyuwsa'n ka ate Dios axix toc 
tyol. 

34Porque aju ma tzaj sama'n tu'n Dios, atzunju in yolin ti'j tyol Dios; porque te 
Dios mya malo'n T-xew in tzaj tk'o'n. 

35Ate Dios Mambaj c'ujla'n Tc'wa'l tu'n, ex o tzaj tk'o'n Mambaj tcyakil tuj tk'ab 
Tc'wa'l. 

36Alcye ma tz'ocslan ti'j Tc'wa'l Dios, at tchwinklal te jumajx; atzunju tc'i' 
tz'ocslan ti'j Tc'wa'l Dios, mlayx ten tchwinklal, nok o'cx cbel jun tcastiw ma'xix 
tu'n Dios. 

Juan 4 

Tej tyolin Jesús tuc'il jun xu'j aj Samaria 

1Pon tkanil cyuc'il parisey ka mas in che chmet t-xnak'tzben Jesús twitz te Juan 
ex mas nim xjal in che byan tu'n tuj a'; 

2masque mya tu'n Jesús o che byan xjal; cyu'n t-xnak'tzben in che byan xjal. 

3Tejtzun tbinte Jesús jlu, etz tuj tx'otx' Judey, xi' juntl maj tuj Galiley. 

4Aju be jatum xi' Jesús, atzun nnic' tuj tx'otx' Samaria. 

5Pontzun Jesús tuj jun tnam Sicar tbi, at tuj tx'otx' Samaria, nikayin ttxlaj tetzbil 
Jacob, aju xi tk'o'n te José aju tcy'ajal. 

6Ex attok jun xoch cyaj tbincha'n Jacob; ex tu'nju otok sict Jesús tu'n betin, cub 
ke' ttzi xoch; balo te chilcuk'ij. 

7Ultzun jun xu'j aj Samaria k'il a', ex xi tma'n Jesús te: —K'ontza ch'in nc'aye a'. 

8Atzun ke t-xnak'tzben otok che'x lak'ol wabj tuj tnam. 

9Tzajtzun tma'n ju xu'j aj Samaria te Jesús: —¿Tiku'n in tzaj tkanina tc'aya a' 
weye, aya xjal judiy, atzun weye aj Samaria kine? Chi xu'j. (Porque ke xjal judiy 
mya ba'n cyten cyuc'il aj Samaria.) 

10Xi ttzak'we'n Jesús: —Nokwit ma tz'el tnic'a ti'j ju toyaj Dios ex nokwit ma 
tz'el tnic'a wi'je tej xi nkanine nc'aye a' teya, mawtlo tzaj tkanina tc'aya weye 
ex mawtlo txi nk'o'ne jun a' itz' teya. 

11Atzunte xu'j tma: —Tat, minti' pulbil te k'i'n tu'na tu'n tjatz ti'na a', ex ma' te 
jul t-xe'. ¿Jatumtzun ta' ju a' itz' tu'na? 

12¿Maspetzun ma' toclena twitz kxe'chel Jacob, aju cyaj k'onte ju xoch lu ke, 
jatum o c'an te, ex ke tc'wa'l ex ke talun? Chi xu'j. 

13Xi ttzak'we'n Jesús: —Cycyakil keju in che c'an ti'j a' lu, ctzajel juntl maj 
txketle'n cyi'j; 

14pero alcyeju ma txi c'ante ju a' cxel nk'o'ne te, mlay tzaj juntl maj txketle'n ti'j. 
Porque aju a' cxel nk'o'ne te, cpulwil tuj tanmi ic tza'n jun twi' a' tu'n tten 
tchwinklal te jumajx, chi Jesús. 

15Tzajtzun tma'n ju xu'j te Jesús: —Tat, k'ontza ju a' lu weye, tu'ntzun mi'n ttzaj 
txketle'n wi'je, ex tu'n mi'n ntzaje k'ilte a' max tzalu. 

16Xi tma'n Jesús te: —Txi'ya, ex txcontza tchmila, ex tzaja tzalu. 

17Tzaj ttzak'we'n ju xu'j: —Minti'we nchmil. Xitzun tma'n Jesús te: —Ba'n ma 
tmaya: Minti'we nchmil, chitzuna. 

18Porque jwe'xi tchmila ten, ex aju at tuc'ila ja'lo mya tchmila. Ax toc aju ma 
tmaya. 

19Tmatzun ju xu'j te: —Tat, tuj nnable aya t-sanjel Dios. 

20Keye kxe'chel e c'ulun te Dios twi' witz lu; atzun cyeye xjal judiy, in cyma'ne 
ka tuj Jerusalén ta' ju lugar jatum tu'n kc'ulun twitz Dios. 

21Xitzun tma'n Jesús te: —Ocslama nyole, nan, tzul tk'ijlalil tu'n cyc'ulune twitz 
Dios Mambaj, mya twi' ju witz lu tu'n cyc'ulune, ex mya tuj Jerusalén. 

22Akeye aj Samaria in che c'ulune twitz ju minti' ojtzki'n cyu'ne; atzun keye in 
ko c'ulune twitz ju ojtzki'n ku'ne; porque aju colbil atzun in tzaj cyxol xjal judiy. 

23Tzul tk'ijlalil, ex lu ma tzul ja'lo, keju in che c'ulun axix toc, oc che c'ulul twitz 
Dios Mambaj tuj cyanmi ex axix toc cyu'n; porque ate Dios Mambaj taj tu'n 
cyc'ulun xjal twitz ex axix toc cyu'n. 

24Ate Dios Xewbaj; ex keju in che c'ulun twitz, ilxix ti'j tu'n tc'ulunjtz cyu'n tuj 
cyanmi ex axix toc cyu'n, chi Jesús xi tma'n te xu'j. 

25Xitzun tma'n ju xu'j te Jesús: —Bi'nwe wu'n, tzul ju Mesías, aju Crist tbi, aju at 
toclen tu'n Dios; octzun tul ctzajel tchic'ba'n tcyakil ke. 

26Xi tma'n Jesús te: —Akine ju Crist in chin yolin tuc'ila. 

27E ultzun ke t-xnak'tzben, e labin ti'j tu'nju in yolintok Jesús tuc'il jun xu'j; pero 
mi jun xi kaninte te: ¿Ti in xi tkanina? ex ka ¿alcye yol in yolina ti'j tuc'il ju xu'j? 
Chiwt. 

28Atzunte xu'j cyaj tk'o'n t-ẍok', xi' tuj tnam, ex xi tma'n cye xjal: 

29Ko'ke wuc'ile lolte jun xjal ma tzaj tma'n weye tcyakilju o nbinchaye. 
¿Myapelo a Crist jlu aju at toclen tu'n Dios? Chi xu'j. 

30Entons e je'tz ke xjal tuj tnam e ul tuc'il Jesús. 

31Atzun cye t-xnak'tzben Jesús in che cubsan twitz: —Xnak'tzal, chux wa'na, che 
chi. 

32Atzunte Jesús xi tma'n cye: —At junwe nwa tu'n nwa'ne ti'j, aju minti' ba'n 
cyu'ne. 

33Cymatzun ke t-xnak'tzben cyxolx: —¿Atpelo jun xjal ma tzul k'inte twa? 

34Pero xi tma'n Jesús cye: —We nwa, atzunju tu'n nbinchanteye aju tajbil ju tzaj 
samante weye, ex tu'n tbaj bant tak'un wu'ne. 

35¿Myapetzun in cyma'ne ka atx cyaje xjaw taj tu'n tjaw awal? Pero cxel nma'ne 
cyeye: Cyque'yinxe awal ma tzkij tu'n tjaw. 

36Aju in jaw chmonte awal, in tc'mo'n twi tc'u'j, ex in jaw tchmo'n twitz awal 
tu'n tpon tuj chwinklal te jumajx, tu'ntzun cytzalaj junx aju chmol twitz awal 
tuc'il ju awalte. 

37Porque ti'j jlu in k'manjtz ju tal twitz yol axix toc lu: Jun in cu'x awante, ex 
juntl in jaw chmonte, chi tal twitz yol. 

38Akine ẍinx samante cyeye tu'n tjaw cychmo'ne twitz awal, aju minti' e ak'nane 
ti'j; junxitl e ak'nan ti'j, ex atzun cyeye ma jaw cychmo'ne twitz cyawal, chi Jesús 
cye. 

39Ex nimcu aj Samaria te tnam Sicar e ocslan ti'j Jesús tu'n tyol ju xu'j xi 
ttx'olba'n cye: Ma tma weye tcyakilju o nbinchaye, chi xu'j. 

40Cyja'tzun tej cyul aj Samaria tuc'il Jesús, e cubsan twitz tu'n tcyaj ten cyuc'il. 
Ex axtzun cyaj ten Jesús cab k'ij. 

41Ex nimcutl xjal e ocslan tu'nx tyol Jesús. 

42Xitzun cyma'n teju xu'j: —Mya nok o'cx tu'n tyola ma kocslaye, porque ax 
keko' ma ko binte tyol Jesús, ex ba'n ke ku'n axix toc ate jlu Clol cye xjal, aju 
Crist aju at toclen tu'n Dios. 

Tu'n Jesús banix tc'wa'l jun xjal at toclen ttxlaj rey 

43Tbajlenxitzun cab k'ij, etztzun Jesús tuj Samaria ex xi' tuj Galiley. 

44Porque axte Jesús o k'mante ju yol lu: Jun t-sanjel Dios minti' in nimanjtz tujx 
ttanmi. 

45Tejtzun tpon Jesús tuj Galiley, ba'n o c'monjtz cyu'n aj Galiley, porque otok 
cyil tcyakilju otok tbincha Jesús tuj Jerusalén tuj nink'ij, porque ax icx cye otok 
che'x aj tuj nink'ij. 

46Xi'tzun juntl maj Jesús tuj tnam Caná tuj tx'otx' Galiley, jatum otok tz'oc ju a' 
te vin tu'n. Ex attok jun xjal at toclen ttxlaj rey, yabtok tc'wa'l tuj tnam 
Capernaum. 

47Tej tbinte xjal lu ka otok tzaj Jesús tuj Judey ex otok tzul tuj Galiley, tzaj canul 
ti'j ex o cubsan twitz tu'n t-xi' Jesús tuj Capernaum ex tu'n tbanix ju tc'wa'l tu'n, 
porque ch'ixtok tcyim c'wa'l. 

48Xitzun tma'n Jesús te: —Ka minti' ma cyile ke señ ex ke binchben nim 
cyipumal in che bant wu'ne mlay che ocslane. 

49Tzaj ttzak'we'n ju xjal at toclen ttxlaj rey: —Tat, t-xi' naja na'nxtok tcyim 
nc'wa'le. 

50Xitzun tma'n Jesús te: —Ba'n taja tjaya, cbantel tc'wa'la, chi Jesús. Xi tocsla'n 
xjal aju yol tzaj k'ma'n te tu'n Jesús, ex aj meltz'aj. 

51Ch'ixtok tpon xjal tuj Capernaum, e etz ke tmajen canul ti'j, ex xi cyma'n te ka 
otok banix ju tc'wa'l. 

52Xitzun tkanin cye alcye or tej tbanix c'wa'l. Atzun cye tzaj cytzak'we'n: —
Txale' k'ij ew ic' cyak ti'j, che chi. 

53Ultzun tuj tnabl mambaj ka atzun orju tej tmante Jesús te: Cbantel tc'wa'la; 
ocslantzun ju xjal ti'j Jesús cyuc'ix keju ate' tuj tja. 

54Atzun tcabin señ jlu bant tu'n Jesús tej tul juntl maj tuj Galiley tej tetz tuj 
Judey. 

Juan 5 

Banix jun xjal tzkijle'n tyabil ttzi jun pil Betesda tbi 

1Tbajlenxitzun jlu, attok jun nink'ij cye xjal judiy, ex xi'tzun Jesús tuj Jerusalén. 

2At jun pil matij at tuj Jerusalén, nikayin ttzi pwert toc tbi Pwert cye Ẍne'l; atzun 
tbi pil Betesda tuj yol ebrey, at jwe' twitz ja ti'jele pil. 

3Ex axtoktzun coẍl nimcu yab; ke moẍ, ke cox ex keju tzkijle'n cyyabil, [in che 
ayontok ti'j oc tyucch a'. 

4Porque at jun anjel in cu'tztok junjun maj, in cubil ttxlaj ju pil matij, ex in yucch 
a' tu'n; ex aju yab in cu'x nej tbajlenxi yucch a', bi'x in banix, nok alcyexju tyabil.] 

5Ex at jun xinak cyxol ke jlu otok bant 38 abk'i tyabtlen. 



1854 

 

 
Mam del Norte 

© 1993 Sociedades Bíblicas Unidas. 
  

 

 

6Tej tlonte Jesús coẍl xjal, el tnic' ti'j otok tz'el k'ij tyabtlen, cyja'tzun xi tkanin 
te: —¿Tajpeya tu'n tbanixa? 

7Xi ttzak'we'n ju yab: —Tat, mi a'l jun in cu'x k'o'nte weye tuj pil oc tjaw yucch 
a'; ex matok in chinxe tu'n ncu'xe tuj a', in cu'x nej juntl nwitze, chi xjal. 

8Xitzun tma'n Jesús te yab: —We'ctza, k'inx tcoẍbila ex beta. 

9Jurat naj banix ju xinak, xi ti'n tcoẍbil ex xi bet. Tuj k'ij te ojlabltok jlu. 

10Cyja'tzun xi cyma'n xjal judiy teju otok banix: —K'ij te ojlabl ja'lo; mya k'o'n 
tu'n ley tu'n t-xi ti'na tcoẍbila, che chi. 

11Atzunte xjal xi ttzak'we'n: —Aju xjal ma chin banixe tu'n, atzunju saj k'mante 
weye: K'inx tcoẍbila ex beta, chitzun. 

12Atzun cye xjal judiy xi cykanin te: —¿Alcyetzunju saj k'mante teya: K'inxa 
tcoẍbila ex beta? Che chi. 

13Pero aju xjal otok banix minti' ba'n tu'n alcye otok k'anan te, porque otok tz'el 
lak'e' Jesús tu'nju nimtok xjal at. 

14Te yajxitl cnet ju xjal tu'n Jesús tuj tja Dios, ex xi tma'n te: —Quina, ma banixa; 
mi'n tbinchaya il juntl maj, mya yajcu tzaj juntl mya ba'n tibaja mas pyor ic tza'n 
nej. 

15Xi'tzun ju xjal ex xi tma'n cye xjal judiy ka tu'n Jesús otok banix. 

16Tu'ntzun tlaj jlu e k'ojin xjal judiy ti'j Jesús, [ex o cyajbe tu'n tcub cybyo'n,] 
porque in che banixtok xjal tu'n tuj k'ij te ojlabl. 

17Pero xi tma'n Jesús cye: —We Nman bajx txi tcolin tu'n tak'nan ex cucx 
tak'nan ja'lo, ax icx weye in chin ak'nane. 

18Tu'ntzun tlaj jlu mas o cyajbe xjal judiy tu'n tcub cybyo'n, porque mya nok 
o'cx mya niman ju k'ij te ojlabl tu'n, ax icx in tma'n ka acu Dios Tman, oc tk'on 
tib ic tza'n te Dios. 

Aju toclen Tc'wa'l Dios 

19Xitzun tma'n Jesús cye: —Ax toc cxel nma'ne cyeye, mlayx bant jun ak'untl 
wu'ne wu'nx wibe, akine C'wa'lbaj; nok o'cx in bant wu'ne aju nno'c nque'yine 
in bant tu'n Nmane; porque aju in tbincha'n Nmane, ax icxtzun weye in bant 
wu'ne akine C'wa'lbaj. 

20Porque c'ujla'n kine tu'n Nmane, akine Tc'wa'l, ex in tzaj tyec'un Nmane weye 
tcyakilju in tbincha'n; ex ctzajel tyec'untl Nmane weye aju ak'untl ma'xix twitz 
jlu, tu'ntzun cylabine ti'j. 

21Porque ic tza'n te Dios Mambaj in che jaw ank'in ke cyimni tu'n ex in xi tk'o'n 
cychwinklal, ax icxtzun weye, akine Tc'wa'l in xi nk'o'ne cychwinklal alcye keju 
at wajbile cyi'j. 

22Porque minti' in che oc xjal tuj xjel tu'n Nmane, nok o'cx ma tzaj tk'o'n tuj 
ncwente tu'n cyoc xjal tuj xjel wu'ne, akine Tc'wa'l, 

23tu'ntzun nnimanjtze cyu'n cycyakil xjal ic tza'n in nimanjtz Nmane cyu'n. 
Alcye minti' in chin nimanjtze tu'n, ax icx minti' in nimanjtz Nmane tu'n, aju tzaj 
samante weye. 

24Ax toc cxel nma'ne cyeye, alcye ma txi tbi'n nyole ex ma tz'ocslan ti'j ju tzaj 
samante weye, at tchwinklal te jumajx; ex mlay cub t-sentens, porque ma tz'etz 
tuj camic, ma pon tuj chwinklal. 

25Ax toc cxel nma'ne cyeye, tzul tk'ijlalil, ex atzun ja'lo, oc cybi' ke cyimni 
tk'ajk'ajel nwi'ye, akine Tc'wa'l Dios; ex akeju cxel cybi'n nyole oc che ank'il. 

26Porque ic tza'n te Dios Mambaj at tchwinklal tu'nx tib, ax icxtzun ma tzaj 
tk'o'n weye tu'n tten nchwinklale wu'nx wibe, porque akine Tc'wa'l; 

27Ex ma tzaj tk'o'n woclene tu'n cyoc xjal tuj xjel wu'ne, porque akine sc'o'maj 
kine tu'n Dios tu'n ntene cyuc'il xjal. 

28Mi'n che labine ti'j jlu; porque tzul tk'ijlalil cycyakil xjal maku'n tuj camposant 
oc cybi' tk'ajk'ajel nwi'ye, 

29ex che jawitz ank'in tuj mukbil. Akeju o cybincha ba'n, oc che jawil ank'in tu'n 
tten cychwinklal, ex atzun keju o cybincha mya ba'n, che jawil ank'in tu'n tcub 
cysentens. 

Tu'n tbinchben Jesús xi tyec'un toclen 

30Mlayx bant jun ti'xti wu'ne wu'nx wibe; nok o'cx ic tza'n in tzaj tma'n Nmane 
weye, icxtzun tten tu'n cyoc xjal tuj xjel wu'ne ex tu'n tcub cysentens; ex aju 
sentens in cub nk'o'ne tuj tumelxix, porque minti' in nbincha'ne aju wajbile, nok 
o'cx aju tajbil ju tzaj samante weye, aju tajbil Nmane. 

31Ka ax kine testiw wi'je, minti' tipumal nyole. 

32Pero at juntl testiw wi'je, ex ba'n wu'ne aju in tzaj ttx'olba'n wi'je ax toc. 

33Akeye xi cysama'ne cysanjele tuc'il Juan, ex aju tzaj ttx'olba'n Juan wi'je axix 
toc. 

34Masque mya il ti'j tu'n toc jun xjal testiw wi'je, pero in tzaj nna'ne ti'j Juan 
cyeye tu'ntzun cyclete. 

35Ate Juan ic tten ic tza'n jun candil in c'ant ex in t-spic'ba'n, atzun cyeye o 
cyajbeye tu'n cytzalaje cab k'ij tuj t-spic'umal. 

36Atzun weye at jun testiw wi'je mas ma' toclen twitz Juan. Porque aju ak'untl 
tzaj tk'o'n Dios Mambaj weye tu'n tjapun wu'ne, axtzunju ak'untl in nbincha'ne 
testiw wi'je ka ate Dios Mambaj tzaj samante weye. 

37Ax icx te Dios Mambaj aju tzaj samante weye, ma tz'oc te testiw wi'je ka ax toc 
nyole. Bajx cybiye tk'ajk'ajel twi', ex bajx cyile tza'n que'yin, 

38ex minti' in xi cyc'u'ne tyol tuj cyanmiye; porque minti' in che ocslane wi'je 
akine ma chin tzaj sama'ne tu'n Dios Mambaj. 

39In baj cyque'yine tuj Tu'jil, porque tuj cynable atzun in cnet chwinklal cyeye 
te jumajx; ex axtzun ta' ju yol in yolin wi'je. 

40Pero minti' cyaje ti'j tu'n cytzaje wuc'ile tu'n tten cychwinklale. 

41Aju nimbil weye cyu'n xjal mlay nc'ame. 

42Pero ojtzki'n keye wu'ne tza'n cytene, minti' cyc'u'je ti'j Dios. 

43Ma chin tzaj sama'ne tu'n Nmane, pero minti' ma chin cyc'ame; ka at juntl ma 
tzul tu'nx tib, atzun teju oc cyc'ma'ye. 

44¿Tza'ntzun tten tu'n cyocslane ka o'cx in cyc'mo'ne ju nimbil cyeye cyxolxe ex 
minti' cyajbile ti'j tu'n cyc'monteye ju nimbil cyeye in tzaj tk'o'n o'cxcu jun Dios? 

45Mi'n che ximane ti'j ka wu'ne cxel ntx'olba'ne cyile twitz Nmane; at jun in 
tx'olbante cyile, ate Moisés aju k'ukl cyc'u'je ti'j. 

46Porque nokwit o txi cyocsla'ne tyol Moisés, ax icx mawtlo txi cyocsla'ne nyole, 
porque aju cyaj ttz'iban Moisés, wi'je in yolin. 

47Katzun minti' in xi cyocsla'ne aju cyaj ttz'iban Moisés, ¿tza'ntzun tten tu'n t-
xi cyocsla'ne ke nyole? Chi Jesús cye. 

Juan 6 

Xi tk'o'n Jesús cywa jwe' mil xjal 

Matey 14.13-21; Marcos 6.30-44; Lucas 9.10-17 

1Tbajlenxitzun jlu xi' Jesús jlajxi laguna te Galiley, aju Tiberias tbi. 

2Ex nim xjal e oc lpe' ti'j, porque o cyil in che bant ke señ tu'n, in che bant ke 
yab. 

3Jaxtzun Jesús twi' jun witz ex atzun cub ke' cyuc'ix ke t-xnak'tzben. 

4Ex ch'ixtok tul canun ju nink'ij cye xjal judiy, aju Xjan K'ij tbi. 

5Tej t-xi tque'yin Jesús, o til nim xjal otok che ul tuc'il, xitzun tma'n te Pelip: —
¿Jatum ctzajel klak'o'n wabj tu'n cywa'n ke xjal lu? 

6Tma Jesús jlu nok tu'n tbinte chi toc tu'n Pelip, porque ba'n tu'n Jesús alcye 
tu'n tbinchante. 

7Xi ttzak'we'n Pelip: —Ka ma lak'et cab syent denari wabj, mlaylo canun tu'n 
tc'monte ch'inak te junjun, chi Pelip. 

8Xitzun tma'n jun t-xnak'tzben, aju Andrés tbi, titz'in Simón Pedro: 

9—At jun tal k'a tzalu at jwe' wabj sebad tuc'il tuc'ix cabe tal cyiẍ, pero, ¿ti tten 
tu'n tcanun jlu cye nimcu xjal? Chi Andrés. 

10Xitzun tma'n Jesús: —Cymanxe cye xjal tu'n cycub ke', chi Jesús. Ex puro ch'im 
tuj lugar. E cubtzun ke' xjal, balo at jwe' mil cyajlal xinak. 

11Tzajtzun ttzyu'n Jesús ke wabj, xi tk'o'n chjonte te Dios, xi t-sipan cye t-
xnak'tzben, atzun cye t-xnak'tzben xi cysipan cye xjal k'ukl ke'tok. Ax icx xi 
cysipan ke tal cyiẍ nok nic'pun tu'n tbaj cyu'n. 

12Tejtzun cybaj noj ke xjal, xi tma'n Jesús cye t-xnak'tzben: —Cychmo'nctze ke 
ttx'akan wabj ma cyaj sobryin, tu'ntzun mi'n tnaj ch'in. 

13Jawtzun cychmo'n ke t-xnak'tzben, ex o noj cablaj chi'l ttx'akan wabj cyaj 
sobryin cyi'j jwe' wabj sebad tej cybaj wa'n ke xjal. 

14Tejtzun cylonte ke xjal aju señ tbincha Jesús, cyma: —Ax toc ate jlu t-sanjel 
Dios aju attok tulel cyxol xjal. 

15Tejtzun tel tnic' Jesús ti'j otok cub cyximan tu'n cytzaj k'ilte te tu'ntzun toc te 
cyrey, el tpa'n juntl maj tib cyi'j xjal, xi' twi witz junx te. 

In bet Jesús tibaj a' 
Matey 14.22-27; Marcos 6.45-52 

16Tejtzun toc kax e cu'x ke t-xnak'tzben Jesús ttzi laguna. 

17E ocxtzun tuj jun barc, cyja'tok cyic'x tibaj laguna tu'n cypon tuj Capernaum. 
Otok koc yupj, ex na'nxtok tcanun Jesús cyuc'il. 

18Tzajtzun jun cyk'ik' nimxix ex tu'n jlu jaw pulin laguna. 

19Balo otok che ic'x jwe' kilómetro tibaj laguna ex ka kak, o cyil in bettok Jesús 
tibaj a' ex cyja'tok tpon lak'e' ttxlaj barc; tzajtzun cyxobil. 

20Atzunte Jesús xi tma'n cye: —Akine, mi'n che xobe. 

21E jawtzun tzalaj tej tocx Jesús cyuc'il tuj barc, ex jurattzun pon naj barc ttzi 
tx'otx' jatum tu'n cypon. 

In che jyon xjal ti'j Jesús 

22Tuj juntl k'ij axtok ate' xjal jlajtzi laguna ex otok cyil nok junx barc attok jatum 
otok che ocx t-xnak'tzben Jesús ex minti' ocx Jesús tuj barc cyuc'il ke t-
xnak'tzben, cyjunalx ke t-xnak'tzben otok che'x tuj barc. 

23Pero at junjuntl barc e tzaj tuj tnam Tiberias, e ul ttzi tx'otx' nikayin jatum 
otok che wa'n ke xjal tej t-xi tk'o'n Kajaw chjonte te Dios. 

24Tejtzun cylonte ke xjal mi a'l Jesús cyuc'ix ke t-xnak'tzben, e ocxtzun xjal cyuj 
barc tu'n cypon tuj Capernaum, in che jyon ti'j Jesús. 

Ate Jesús ju wabj tu'n tten cychwinklal xjal 

25Tejtzun tcnet Jesús cyu'n xjal jlajxi laguna, xi cyma'n te: —Xnak'tzal, ¿jtoje 
tzula tzalu? Che chi. 

26Xi ttzak'we'n Jesús: —Ax toc cxel nma'ne cyeye, in che jyone wi'je nok tu'nju 
pan xi cywa'ne ex e noje, mya tu'nju señ o cyile. 

27Mi'n che ak'nane ti'j ju wabj in baj, o'cx che ak'nane ti'j ju wabj mlay baj ex in 
tk'o'n cychwinklale te jumajx. Atzunju wabj lu cxel nk'o'ne cyeye, akine sc'o'maj 
kine tu'n Dios tu'n ntene cyuc'il xjal, porque ma tzaj k'o'n woclene tu'n Dios aju 
Nmane, chi Jesús. 

28Xitzun cyma'n xjal te: —¿Titzun oc kbincha'ye tu'n kbinchanteye aju ak'untl 
in tma'n Dios? 

29Xitzun ttzak'we'n Jesús: —Atzun ak'untl jlu in tma'n Dios tu'n cybinchanteye: 
Che ocslane wi'je, akine ma chin tzaj sama'ne tu'n Dios. 

30Xitzun cyma'n te: —¿Alcyetzun señ in tbincha'na tu'n klonteye ex tu'n 
kocslane ti'ja? ¿Alcye jun tbinchbena nim tipumal in bant? 

31Ke kxe'chel xi cywa'n maná tuj lugar minti' cynajbil xjal tuj, ic tza'n in tma'n 
tuj Tu'jil: Aju wabj cu'tz tuj cya'j xi tk'o'n Dios te cywa, chi tuj Tu'jil. 

32Xitzun tma'n Jesús cye: —Ax toc cxel nma'ne cyeye: Aju wabj cu'tz tuj cya'j, 
mya ate Moisés tzaj k'onte cyeye, aju Nmane atzun in tzaj k'onte cyeye aju wabj 
axix toc tzajni tuj cya'j. 

33Porque aju wabj in tzaj tk'o'n Dios, atzunju ma cu'tz tuj cya'j ex in tk'o'n 
cychwinklal xjal, chi Jesús. 

34Xitzun cyma'n te Jesús: —Tat, cucx k'ontza ju wabj lu keye. 

35Xitzun tma'n Jesús cye: —Akine wabj tu'n tten cychwinklale; aju ma tzul 
wuc'ile mlay tzaj we'yaj ti'j; ex aju ma tz'ocslan wi'je, mlay tzaj txketle'n ti'j. 

36Pero ma txi nma'ne cyeye, masque ma chin cyile, pero minti' in che ocslane 
wi'je. 

37Cycyakil keju in che tzaj tk'o'n Nmane weye in che ul wuc'ile; ex alcye keju ma 
che ul wuc'ile mlay che ex nlajo'ne. 

38Porque ma chin cu'tze tuj cya'j, mya tu'n nbinchanteye aju wajbile, nok o'cx 
tu'n nbinchanteye aju tajbil ju tzaj samante weye. 



1859 

 

 
Mam del Norte 

© 1993 Sociedades Bíblicas Unidas. 
  

 

 

39Ex atzun tajbil Nmane jlu, aju tzaj samante weye: Mi'n taj tu'n tnaj jun xjal 
wu'ne, akeju ma che tzaj tk'o'n weye, nok o'cx taj tu'n cyjaw ank'in wu'ne tuj 
mancbil tk'ijlalil. 

40Ex atzun jlu tajbil ju tzaj samante weye, tu'n tten cychwinklal te jumajx 
cycyakil keju in che que'yin wi'je ex in che ocslan wi'je, akine C'wa'lbaj; ex che 
jawil ank'in wu'ne tuj mancbil tk'ijlalil, chi Jesús xi tma'n cye. 

41Atzun cye xjal judiy tzaj jun cyyol cyxolx ti'j Jesús, porque o tma Jesús: Akine 
wabj ma chin cu'tze tuj cya'j. 

42Ex in cyma'ntok cyxolx: —¿Myapetzun a Jesús jlu aju tc'wa'l José? Ojtzki'n 
tman ku'n, tuc'ix ttxu'. ¿Tza'ntzun tten in tma'n jlu: Tuj cya'j ma chin cu'tze? 
Chitzun. 

43Xi ttzak'we'n Jesús: —Mi'n che yoline mya ba'n wi'je cyxolxe. 

44Mlay tzul jun xjal wuc'ile ka mya tu'n Nmane sul k'i'n, aju tzaj samante weye; 
ex cjawil ank'in wu'ne tuj mancbil tk'ijlalil. 

45At jun yol in tma'n tuj cyu'jil t-sanjel Dios: Tu'n Dios che xnak'tzetel cycyakil, 
chi tuj Tu'jil. Cyja'tzun tten, cycyakil keju ma che binte tyol Nmane ex ma che 
xnak'tzanjtz tu'n, che ul wuc'ile. 

46Mi jun xjal o til twitz Dios Mambaj, nok o'cx aju tzaj tuc'il Dios, atzunju ma til 
twitz Dios Mambaj. 

47Ax toc cxel nma'ne cyeye, alcye ma tz'ocslan wi'je at tchwinklal te jumajx. 

48Akine wabj tu'n tten cychwinklale. 

49Ke cyxe'chele xi cywa'n maná tuj lugar minti' cynajbil xjal tuj, pero e cyim. 

50Aju wabj in xi nma'ne, atzunju in cu'tz tuj cya'j tu'ntzun mi'n tcyim aju in wa'n 
ti'j. 

51Akine wabj k'ol chwinklal ma chin cu'tze tuj cya'j; ka ma txi twa'n jun xjal 
wabj lu, c'ank'il te jumajx; ex aju wabj cxel nk'o'ne, atzunju nchibjale cxel 
nk'o'ne tu'n tten cychwinklal xjal. 

52Atzun cye xjal judiy jaw jun yol cyxol: —¿Tza'ntzun tten jlu tu'n ttzaj tk'o'n 
tchibjal tu'n t-xi kwa'n? Che chi. 

53Xitzun tma'n Jesús cye: —Ax toc cxel nma'ne cyeye, ka minti' ma txi cywa'ne 
nchibjale, ex ka minti' ma txi cyc'a'ne nchc'ele, mlayx ten cychwinklale, porque 
akine sc'o'maj kine tu'n Dios tu'n ntene cyuc'il xjal. 

54Alcye ma txi twa'n nchibjale ex ma txi tc'a'n nchc'ele, at tchwinklal te jumajx; 
ex cjawil ank'in wu'ne tuj mancbil tk'ijlalil. 

55Porque aju nchibjale axix toc wabjte, ex aju nchc'ele axix toc c'abjte. 

56Alcye ma txi wa'nte nchibjale, ex ma txi c'ante nchc'ele, cucx ctel wuc'ile, ex 
akine tuc'il. 

57Ic tza'n weye ma chin tzaj sama'ne tu'nju Dios itz' tu'nx tib, aju Nmane, ex itz' 
kine tu'n Nmane, ax icxtzun te xjalju, ka ma txi twa'n nchibjale oc c'ank'il wu'ne. 

58Atzun wabj jlu ma cu'tz tuj cya'j; alcye ma txi wa'nte te oc c'ank'il te jumajx; 
aju wabj lu mya ic tten ic tza'n ju maná xi cywa'n cyxe'chele, masque xi cywa'n 
pero e cyim, chi Jesús cye. 

59Atzunju yol lu tma Jesús tuj ja te c'ulbil tej t-xi tk'o'n xnak'tzbil tuj Capernaum. 

Aju tyol Jesús in tk'o'n chwinklal te jumajx 

60Tej cybinte ju yol lu, nimcu xjal akeju otok che oc te t-xnak'tzben Jesús cyma: 
—Cyuwte ju yol lu; ¿alcye ba'n txi binte? 

61Eltzun tnic' Jesús ti'j ka ax ke t-xnak'tzben tzaj jun cyyol cyxolx ti'j jlu, xitzun 
tma'n cye: —¿Maj mya ba'n ma tz'ela nyole tuj cywitze? 

62Yajtzun nokwit xcyile cyja' njaxe tu'n npone jatum atine nej, akine sc'o'maj 
kine tu'n Dios tu'n ntene cyuc'il xjal, ¿titzun jacu cymaye? 

63Ate T-xew Dios k'olte chwinklal; atzunju kximlal minti' tajben. Aju yol ma txi 
nma'ne cyeye, in yolin ti'j T-xew Dios ex in tk'o'n chwinklal. 

64Pero at junjun cyxole minti' in xi cyocsla'n, chi Jesús. Porque atxix t-xe tnejel 
ojtzki'n tu'n Jesús alcye keju minti' in xi cyocsla'n, ex ojtzki'n tu'n alcye tu'n t-xi 
k'onte te tuj cyk'ab xjal. 

65Ex tma: —Cyja'tzun ma txi nma'ne cyeye, mi a'l jun jacu tzul wuc'ile ka mya 
ate Nmane sul k'inte. 

66Ex tej tbaj tma'n Jesús ju yol lu, nimcu xjal akeju otok che oc te t-xnak'tzben 
el cypa'n cyib ti'j, ex minti'tl e bet tuc'il. 

67Xitzun tma'n Jesús cye ke cablaj t-xnak'tzben: —¿Yajtzun cyeye, cyajpeye tu'n 
cyxi'ye? 

68Pero xi ttzak'we'n Simón Pedro: —Tat, ¿al uc'il ko xe'le? O'cx aya at yol tuc'ila 
in tk'o'n chwinklal te jumajx. 

69Keye ma txi kocsla'ne ex ma tz'el knic'e ti'ja, aya Xjan Tc'wa'l Dios. 

70Xitzun ttzak'we'n Jesús: —¿Myapetzun cablaj cybete ma che jaw nsc'o'ne? 
Pero at jun cyeye ma txi tk'on tib te tajaw il. 

71Aju yol lu o tma Jesús ti'j Judas Iscariote, aju tcy'ajal Simón, porque ate Judas 
tu'n t-xi k'onte Jesús tuj cyk'ab xjal ax jun cyxol keju cablaj t-xnak'tzben Jesús. 

Juan 7 

Ke titz'in Jesús minti' e ocslan ti'j 

1Tbajlenxitzun jlu o bet Jesús tuj tx'otx' Galiley; minti' o tajbe tu'n tbet tuj Judey 
porque nno'c tilil cyu'n xjal judiy tu'n tcub cybyo'n. 

2Ch'ixtok tul canun ju nink'ij cye xjal judiy, aju nink'ij tu'n cyjaw binchet ke tal 
ja t-xak tze'yin cywi'. 

3Xitzun cyma'n terman Jesús te: —Tic'a tzalu, ex txi'ya tuj Judey, tu'ntzun 
cyque'yinte ke t-xnak'tzbena aju in tbincha'na. 

4Porque ka at jun xjal taj tu'n tel nic'baj ti'j cyu'n cycyakil xjal, mlay tz'ak'nan 
tuj ewaj. Ka taja tu'n tbinchanteya tcyakil jlu, yec'unx tiba cye xjal, che chi. 

5Porque icx ke terman minti' e ocslan ti'j. 

6Xitzun tma'n Jesús cye: —Na'nx tpon tk'ijlalil tu'n t-xi nyec'un wibe cye xjal 
alcye kine, atzun cyeye ba'n tu'n cyxi'ye nok alcye k'ij cyaje. 

7Mlay che el ic'une cyu'n xjal; atzun weye in chin el ic'une cyu'n, porque in xi 
nchic'ba'ne cybinchben mya ba'n. 

8Akeye ba'n tu'n cyxi'ye tuj nink'ij; atzun weye mlay chinxe ja'lo, porque na'nx 
tpon tk'ijlalil tu'n t-xi nyec'un wibe cye xjal, chi Jesús cye. 

9Tej tbaj tma'n Jesús jlu, ax cyaj ten tuj Galiley. 

Pon Jesús tuj nink'ij cyk'ijlalil ke tal ja t-xak tze'yin cywi' 

10Pero cyxilenxitzun ke terman, ax icx te Jesús xi' tuj nink'ij, pero minti' xi 
tyec'un tib, tuj ewaj o ten. 

11Atzun cye xjal judiy e jyon ti'j Jesús tuj nink'ij, in cyma'n: —¿Jatum ta' xjal lu? 

12Ex cycyakil xjal in che wululun ti'j. At junjun in cyma'n: Ba'n te xjal; atzun 
junjuntl in cyma'n: Mya ba'n, nok in sbun cye xjal, che chi. 

13Pero minti' xi cychic'ba'nxix ti'j, porque in che xob cywitz xjal judiy. 

14Otok mijin nink'ij, ocx Jesús tuj tja Dios ex xi tk'o'n xnak'tzbil cye xjal. 

15Ex e labin xjal judiy ti'j: —¿Tza'n tten nimcu ba'n tu'n jlu, ex minti' o ten tuj 
jun xnak'tzbil? Che chi. 

16Xi ttzak'we'n Jesús: —Aju xnak'tzbil in xi nk'o'ne mya weye, nok o'cx teju tzaj 
samante weye. 

17Alcye tajbil tu'n tbinchante tajbil Dios, c'elel tnic' ti'j ka te Dios ju xnak'tzbil 
lu, ex ka wexwe nyol in xi nma'ne. 

18Ka at jun xjal texte tyol in xi tma'n, atzun taj tu'n tjaw nimsa'n cyu'n xjal; pero 
ka at jun xjal taj tu'n tjaw nimsa'n aju tzaj samante te, atzun teju axix toc tyol ex 
minti' in nic'an yol. 

19¿Myapetzun a Moisés tzaj k'onte ley cyeye? Pero mi jun cyeye in japun ley tu'n. 
¿Tiku'ntzun cyajbile tu'n ncub cybyo'ne? Chi Jesús cye. 

20Xitzun cytzak'we'n xjal: —At ju'ẍ tuj tanmiya; ¿alcye nno'c tilil tu'n tu'n tcub 
byo'na? Che chi. 

21Xi ttzak'we'n Jesús: —At jun ak'untl o bant wu'ne tuj k'ij te ojlabl, ex cycyakile 
in che labine ti'j. 

22Ate Moisés cyaj k'mante cyeye tu'n cysircunsidarinjtze, (pero mya atzun ti'j 
Moisés tzaj xe't nej, atzun tzaj xe't cyi'j ke kxe'chel); cyja'tzun at maj in che 
sircunsidarinjtz xjal cyu'ne tuj k'ij te ojlabl. 

23Katzun at maj in che sircunsidarinjtz xjal cyu'ne tuj k'ij te ojlabl tu'ntzun 
tjapun tley Moisés, ¿tiku'ntzun in che k'ojine wi'je tu'nju banix jun xjal wu'ne 
tuj k'ij te ojlabl? 

24Mi'n che yoline mya ba'n ti'j juntl nok tu'nju nno'c cyque'yine, pero che 
ximane ti'j tcyakil tuj tumelxix, chi Jesús cye. 

In yolin Jesús ti'j jatum tzaj 

25Cymatzun junjun xjal ax najl ke tuj Jerusalén: —¿Myapetzun a jlu in che jyon 
xjal ti'j tu'n tcub byo'n? 

26Lu in yolin cywitz cycyakil, ex minti' in che k'ajt xjal ti'j. ¿Mapelo tz'el cynic' 
aj sanjelal ti'j ka ax toc a Crist jlu, aju at toclen tu'n Dios? 

27Ba'n ku'n jatum tzajni xjal lu; pero oc tul ju Crist aju at toclen tu'n Dios, mi a'l 
jun bilte jatum ctzajel, che chi xjal. 

28Cyja'tzun, tej t-xi tk'o'n Jesús xnak'tzbil tuj tja Dios, jaw tk'ajk'ajel twi' ex tma: 
—¿Axpe toc ojtzki'n nwitze cyu'ne, ex ba'n cyu'ne jatum ẍin tzaje? Pero mya 
wu'nxe ma chin tzaje, nok o'cx ma chin tzaj sama'ne tu'n juntl, aju axix toc tyol, 
aju minti' ojtzki'n twitz cyu'ne. 

29Atzun weye ojtzki'n twitz wu'ne, porque tuc'il ẍin tzaje ex ate tzaj samante 
weye, chi Jesús. 

30O cyajbetzun xjal tu'n ttzyet Jesús cyu'n; pero mi jun xjal tzaj tzyunte porque 
na'nxtok tpon tk'ijlalil tu'n t-xi tk'on tib. 

31Pero nimcu xjal e ocslan ti'j, ex in cyma'n: —Oc tul ju Crist aju at toclen tu'n 
Dios, ¿ocpelo tbincha' nim señ twitzju in tbincha'n xjal lu? 

E je'x sama'n polisiy cyu'n parisey tu'n ttzyet Jesús 

32O cybi ke parisey in che yolin xjal ti'j Jesús, ex in che wululun ti'j; ex ke nejenel 
cye pal cyuc'ix ke parisey xi cysama'n polisiy tu'n ttzyet Jesús cyu'n. 

33Xitzun tma'n Jesús cye: —Nok ch'intl chin tele cyuc'ile, chin xe'ltzune tuc'ilju 
tzaj samante weye. 

34Che jyole wi'je, pero mlay chin cnete cyu'ne, porque jatum chin tele mlayx che 
pone. 

35Cymatzun ke xjal judiy cyxolx: —¿Jatumtzun cxe'l jlu tu'n mi'n tcnet ku'n? 
¿Cxe'lpetzun cyuc'il xjal judiy akeju o che pon sputj cyxol xjal grieg ex tu'n t-xi 
tk'o'n xnak'tzbil cye xjal grieg? 

36¿Ti t-xilen ju yol lu, aju ma tma: Che jyole wi'je, pero mlay chin cnete cyu'ne, 
porque jatum chin tele mlay che pone chi in tma'n? 

Ke nima k'ol chwinklal 

37Tujtzunju mancbil k'ij te nink'ij, aju k'ij ma' t-xilen, cub we' Jesús ex jaw 
tk'ajk'ajel twi', tma: —Ka at jun xjal at txketle'n ti'j, e ttzaj wuc'ile tu'n tc'an. 

38Aju ma tz'ocslan wi'je, che eletz tilj tuj tanmi ke nima k'ol chwinklal, ic tza'n 
in tma'n tuj Tu'jil. 

39Tma Jesús jlu ti'j Xewbaj Xjan aju attok tu'n cyc'monte keju in che ocslan ti'j 
Jesús; porque na'nxtok tul Xewbaj Xjan, tu'nju na'nxtok tjaw nimsa'n Jesús. 

Mya mojl cyyol xjal 

40Tejtzun cybinte xjal ju yol lu, at junjun cyma: —Ax toc t-sanjel Dios te jlu aju 
in ko ayon ti'j. 

41Atzun junjuntl cyma: —Ate Crist jlu aju at toclen tu'n Dios. Pero at junjuntl 
cyma: —¿Maj tuj Galiley ctzajel ju Crist? 

42¿Myapetzun in tma'n tuj Tu'jil ka ti'j tiyjil David tzul itz'j ju Crist tuj Belén aju 
ttanmi David? Che chi. 

43Jawtzun jun yol cyuw cyxol xjal tu'n tlaj Jesús. 

44Ex at junjun o cyajbe tu'n ttzaj cytzyu'n, pero mi jun tzaj tzyunte te. 

Ke aj sanjelal minti' e ocslan ti'j Jesús 

45E ultzun meltz'aj ke polisiy cyuc'il ke nejenel cye pal ex cyuc'il ke parisey; 
atzun cye jlu xi cyma'n cye polisiy: —¿Tiku'n minti' saj cyi'ne? 

46Atzun cye polisiy xi cytzak'we'n: —Bajx kile jun xjal in yolin ic tza'n ju xjal lu. 

47Xitzun cytzak'we'n ke parisey: —¿Maj icx cyeye ma che cub sbu'ne tu'n? 

48Baka at jun keye ma tz'ocslan ti'j, aj sanjelal ko'ye, ex parisey ko'ye. 

49Akeju xjal lu minti' ba'n ley cyu'n. Ba'n tu'n cynaj, che chi. 

50Atzunte Nicodemo xi tma'n cye, aju otok tzul aj tuc'il Jesús te konic'an, aju ax 
parisey: 

51Baka in tma'n tuj kley tu'n tcub t-sentens jun xjal ku'n ka na'nxtok kbinte tyol, 
ex ka na'nxtok kbinte alcye tbinchben, chi Nicodemo. 

52Xitzun cyma'n te Nicodemo: —¿Maj icx teya nno'c tk'on tiba te aj Galiley? 
Que'yinxa tuj Tu'jil, c'eleltzun tnic'a ti'j minti' jun t-sanjel Dios in tzaj tuj Galiley, 
che chi. 

[53Ex teyle junjun aj tja. 

Juan 8 

Aju xu'j aj pajil 

1Atzunte Jesús xi' twi witz Olivos. 

2Te prim te juntl k'ij tej ttzaj t-xe cya'j, pon juntl maj Jesús tuj tja Dios, ex 
cycyakil xjal e pon tuc'il; cubtzun ke', ex xi tk'o'n xnak'tzbil cye. 

3Atzun cye xnak'tzal ti'j ley cyuc'ix ke parisey ul cyi'n jun xu'j otok tzyet cyu'n 
tu'n tlaj in tbincha'n aj pajil; matok in tbincha'n aj pajil tej ttzyet cyu'n. Cubtzun 
cyk'o'n cyxol xjal. 

4Xitzun cyma'n te Jesús: —Xnak'tzal, aju xu'j lu tej xtzyet ku'ne in tbincha'n aj 
pajil. 

5Cyaj tma'n Moisés ke tuj ley, ka at xu'j in cybincha'n aj pajil, il ti'j tu'n cyoc xo't 
tu'n abj. ¿Yajtzun teya, chi toc tu'na? Che chi. 

6O cyma jlu tu'n toc Jesús tuj joybil ti'j, tu'ntzun tcub tz'ak tuj jun til cyu'n. Pero 
cub moc'e' Jesús twitz tx'otx', cub ttz'iban twitz tx'otx' tu'n tal tk'ab. 

7Pero tu'nju cucx in che kanin ti'j, jaw we' Jesús, ex xi tma'n cye: —Ka at jun 
cyxole minti' til, atzunju e toc xo'nte tnejel abj ti'j xu'j. 

8Ex cub moc'e' Jesús juntl maj, oc tentl tz'ibal twitz tx'otx'. 

9Atzun cye tej cybinte jlu, o cyna' ka mya ba'n ke, e je'tztzun junjun tetz. Nej e 
je'tz ke tij xjal, ex e je'tz baj cycyakil. O'cxte Jesús cyaj ten tuc'ix ju xu'j wa'ltok 
twitz. 

10Jawtzun we' Jesús ex o til minti'tl xjal at, o'cx te xu'j at, xitzun tma'n te xu'j: —
Aya xu'j, ¿jatum ate' ke tx'olbal tila? ¿Minti'pe jun ma tma tu'n tcub t-sentensa? 
Chi Jesús. 

11Atzun te xu'j tma: —Minti', Tat. Xitzun tma'n Jesús te: —Ax icx weye mlay cub 
t-sentensa wu'ne; txi'ya, ex mi'n binchantla il.] 

Ate Jesús spic'un cyxol xjal 

12O yolin juntl maj Jesús cye xjal ex tma: —Akine spic'un cye xjal; alcye ma tz'oc 
lpe' wi'je, mlay bet tuj klolj, nok o'cx ctel tuj spic'un tu'n tten tchwinklal. 

13Xitzun cyma'n ke parisey te Jesús: —Ax teya nno'c tk'on tiba te testiw ti'jxa; 
cyja'tzun mlay txi kbi'ne tyola in tzaj tma'na porque mya ax toc, che chi. 

14Xi ttzak'we'n Jesús: —Masque ax kine ma tz'oc nk'on wibe testiw wi'jxi, pero 
ax toc nyole in xi nma'ne. Porque ba'n wu'ne jatum ẍin tzaje ex jatum chin xe'le; 
atzun cyeye minti' ba'n cyu'ne jatum ẍin tzaje ex minti' ba'n cyu'ne jatum chin 
xe'le. 

15Cyeye in che oc xjal tuj xjel cyu'ne tu'nxju cyximbetze ic tza'n in cybincha'n 
mastl xjal; atzun weye minti' jun xjal nno'c tuj xjel wu'ne. 

16Ex masque ma che oc xjal tuj xjel wu'ne, pero aju sentens cbel nk'o'ne tuj 
tumelxix; porque mya njunalxwe in chin cub k'onte sentens, tuc'ix te Nmane at 
wuc'ile, aju tzaj samante weye. 

17Ex at jun yol tz'iban tuj cyleye in tma'n, ka at cabe xjal testiw junx ta' cyyol in 
tzaj cyma'n, entons ax toc cyyol. 

18Akine testiw wi'jxi, ax icx te Nmane testiw wi'je, aju tzaj samante weye, chi 
Jesús. 

19Xitzun cyma'n te: —¿Jatumtzun ta' Tmana? Xi ttzak'we'n Jesús: —Minti' ma 
tz'el cynic'e wi'je ax icx ti'j Nmane; nokwit ma tz'el cynic'e wi'je, ax icx mawtlo 
tz'el cynic'e ti'j Nmane. 

20Atzun o tma Jesús ju yol lu tuj lugar te chembil pwak, tej tk'on xnak'tzbil cye 
xjal tuj tja Dios. Pero mi a'l jun tzaj tzyunte, porque na'nxtok tjapun tk'ijlalil tu'n 
ttzyet cyu'n xjal. 

Jatum chin pole, mlayx che pone 

21Xi tma'n juntl maj Jesús cye: —Chin xe'ltzune, ex che jyole wi'je, pero tujx cyile 
che cymele; ex jatum chin pole mlayx che pone, chi Jesús. 

22Cymatzun xjal judiy: —¿Tu'nxpelo cbel tbyon tib tu'nju in tma'n: Jatum chin 
pole, mlayx che pone? Chitzun. 

23Xitzun tma'n Jesús cye: —Cyeye atzun ate'ye te cubni tzalu twitz tx'otx'; atzun 
weye te tuj cya'j kine; cyeye te twitz tx'otx' keye, atzun weye mya te twitz tx'otx' 
kine. 

24Cyja'tzun ma txi nma'ne cyeye, che cymele tujxju cyile; ka minti' ma txi 
cyocsla'ne ka Akine, che cymele tujx ju cyile, chi Jesús. 

25Xitzun cyma'n te: —¿Alcyetzuna? Xi tma'n Jesús cye: —Ax kine ic tza'n xi 
nma'ne cyeye nej. 

26Nimcu tu'n nyoline cyi'je ex tu'n t-xi nma'ne cybinchbene mya ba'n; pero aju 
tzaj samante weye, ax toc tyol, ex aju ma nbiye te, atzunju in xi nma'ne cye xjal. 

27Pero minti' el cynic' ti'j ka ti'j Dios Mambaj in yolin Jesús. 

28Cyja'tzun xi tma'n Jesús cye: —Akine sc'o'maj kine tu'n Dios tu'n ntene cyuc'il 
xjal; ocxi njaw cyk'o'ne twitz crus, maxitzun c'elel cynic'e ti'j ka Akine ex minti' 
jun ti'xti in bant wu'ne wu'nx wibe, nok o'cx in chin yoline ic tza'n in tzaj 
xnak'tza'ne tu'n Nmane. 

29Porque aju tzaj samante weye ax ta' wuc'ile; minti' ma chin cyaj coline tu'n 
Nmane, porque cucx in nbincha'ne aju ba'n nne'la tuj twitz, chi Jesús. 

30Tej tmante Jesús tcyakil jlu, nimcu xjal e ocslan ti'j. 

Ke tc'wa'l Dios ex ke tmajen il 

31Xitzun tma'n Jesús cye xjal judiy akeju otok che ocslan ti'j: —Ka cucx ma txi 
cybi'ne nyole, axix toc che oquele te nxnak'tzbene; 

32c'elel cynic'e ti'j ju yol axix toc, ex che tzokpetele tu'nju yol axix toc. 

33Xitzun cytzak'we'n: —Tiyjil Abraham ko'ye, ex bajx ko tene te tmajen jun xjal. 
¿Tiku'ntzun in tma'na tu'n ktzokpete? 

34Xi ttzak'we'n Jesús: —Ax toc cxel nma'ne cyeye, cycyakil keju in che binchan 
il, tmajen il ke. 

35Aju majen mya te jumajx tu'n tcyaj ten tuj tja tpatrón; atzunte c'wa'lbaj ax in 
cyaj ten tuj tja tman te jumajx. 

36Cyja'tzun, ka ma che tzokpete wu'ne akine C'wa'lbaj, axix toc che tzokpetele. 

37Ba'n wu'ne tiyjil Abraham keye; pero nno'c tilil cyu'ne tu'n ncub cybyo'ne, 
porque minti' jatum tu'n tocx nyole tuj cyanmiye. 

38In chin yoline ti'j ju o wile tej atinxtoke ttxlaj Nmane; atzun cyeye in 
cybincha'ne aju o cybiye te cymane, chi Jesús cye. 

39Xi cytzak'we'n xjal judiy: —Ate Abraham kmane. Pero xi tma'n Jesús cye: —
Nokwit ax toc tc'wa'l Abraham keye, aju o tbincha Abraham awtloju in 
cybincha'ne. 

40Pero ja'lo nno'c tilil cyu'ne tu'n ncub cybyo'ne tu'nju ma txi nma'ne ju yol axix 
toc cyeye, aju o nbiye te Dios; atzunte Abraham minti' o tbincha icju ic tza'n 
cyeye in cybincha'ne. 

41Akeye in cybincha'ne axju in tbincha'n cymane, chi Jesús. Xitzun cyma'n te: —
Mya sic'aj c'wa'l ko'ye; junx ke kman at, ate Dios. 

42Xitzun tma'n Jesús cye: —Nokwit ax toc a Dios cymane, mawtlo chin 
cyc'ujlaye, porque tuc'il Dios ẍin tzaje, ex ma chin ule tzalu. Minti' ma chin tzaje 
wu'nx wibe, ate Dios tzaj samante weye. 

43¿Tiku'n minti' nne'l cynic'e ti'j nyole? Tu'nju minti' in cub cybi'ne nyole. 

44Akeye, atzun cymane tajaw il, ex aju tajbil cymane cyajbile tu'n 
cybinchanteye. Ate tajaw il byol xjal te ttzajlenx atxix t-xe tnejel, ex el tpa'n tib 
ti'j ju yol axix toc porque minti' jun tyol axix toc. Oc in nic'an yol, texte tyol in 
tma'n; porque nic'al yolte ex atzun in tzaj nic'aj yol tuc'il. 

45Atzun weye minti' in che ocslane wi'je porque in xi nma'ne ju yol axix toc. 

46¿Atpe jun cyeye jacu k'mante ka at wile? Katzun in xi nma'ne ju yol axix toc, 
¿tiku'ntzun minti' in xi cyocsla'ne nyole? 

47Ka te Dios jun xjal, in xi tbi'n tyol Dios; atzun cyeye minti' in xi cybi'ne porque 
mya te Dios keye, chi Jesús xi tma'n cye. 

Na'nxtok tul itz'j Abraham at Crist 

48Xitzun cyma'n xjal judiy te: —¿Myapetzun tuj tumel in kma'ne aya aj Samaria 
ex at ju'ẍ tuj tanmiya? 

49Xi ttzak'we'n Jesús: —Minti' ju'ẍ tuj wanmiye, nok o'cx in xi nnimane Nmane 
ex at tchiylal tuj nwitze, atzun cyeye minti' nchiylale tuj cywitze. 

50Pero minti' nno'c tilil wu'ne tu'n njaw nimsa'ne; at juntl nno'c tilil tu'n tu'n 
njaw nimsa'ne, ex tuj tcwent ta' tu'n njaw nimsa'ne. 

51Ax toc cxel nma'ne cyeye, alcye ma japun nyole tu'n, mlayx cyim, chi Jesús. 

52Xitzun cyma'n xjal judiy te: —Matzun tz'el knic'e ti'j ja'lo at ju'ẍ tuj tanmiya. 
Ate Abraham o cyim, ax icx ke t-sanjel Dios o che cyim; atzun teya in tma'na: 
Alcye ma japun nyole tu'n, mlayx cyim, chitzuna. 

53¿Maspetzun ma' t-xilena twitz kxe'chel Abraham aju o cyim? Ax icx ke t-sanjel 
Dios e cyim. ¿Alcyetzuna tuj tnabla? Che chi. 

54Xi ttzak'we'n Jesús: —Ka ma jaw nnimsan wibe wu'nx wibe, nokxlo gan in jaw 
nnimsan wibe; pero aju Nmane, atzunju in jaw nimsante weye, aju in cyma'ne 
ka atzun Cydiose. 

55Pero minti' ojtzki'n twitz cyu'ne; atzun weye ojtzki'n twitz wu'ne. Katzun ma 
txi nma'ne minti' ojtzki'n wu'ne, entons nic'al yol kine ic tza'n cyeye; pero ax 
toc ojtzki'n wu'ne, ex in japun tyol wu'ne. 

56O tzalaj cyxe'chele Abraham tu'nju attok tu'n tlonte tk'ijlalil tu'n wule; ex o til 
ex o tzalajxix ti'j, chi Jesús cye. 

57Xitzun cyma'n xjal judiy te Jesús: —Na'nx tjapun 50 abk'i tu'na, ¿ex opetzun 
tila Abraham? Che chi. 

58Xitzun tma'n Jesús cye: —Ax toc cxel nma'ne cyeye, na'nxtok tul itz'j Abraham 
atintokwe. 

59Jawtzun cytzyu'n xjal judiy abj tu'n toc cyxo'n ti'j Jesús; pero xi tewan tib Jesús 
ex etz tuj tja Dios; etztzun cyxol, ex ic'tzun. 

Juan 9 

Jun xjal moẍ titz'jlenx banix tu'n Jesús 

1Cyja'tok t-xi' Jesús tuj be, o til jun xjal moẍ titz'jlenx. 

2Xitzun cykanin t-xnak'tzben te: —Xnak'tzal, ¿alcye o binchan il tu'nju itz'j xjal 
lu moẍ? ¿Axpelo o binchan il, ex ka ake tman? Che chi. 

3Xi ttzak'we'n Jesús: —Aju xjal lu moẍ tej titz'j pero mya tu'nju o binchan il ex 
mya tu'nju ake tman e binchan il; nok o'cx tu'n tyec'unjtz tipumal Dios ti'j. 

4Il ti'j tu'n nbinchanteye tak'un ju tzaj samante weye acux atx k'ij; tzul konic'an 
mi jun xjal jacu bant tu'n tak'nantl. 

5Acux atine twitz tx'otx', spic'un kine cye xjal. 

6Tej tmante Jesús jlu, cub ttzuban twitz tx'otx' ex baj tbincha'n ch'in xok'l tu'n 
ta'l ttzi', ex oc t-su'n ju xok'l ti'j twitz moẍ, 

7ex xi tma'n te: —Txi'ya tx'jol twitza tuj matij pil Siloé tbi, chi Jesús, (atzun in 
tma'n yol lu, Sama'n). Xi'tzun ju xjal ex el ttx'jo'n twitz, ex ajtz meltz'aj otok bant 
tque'yin. 

8Atzun cye vesin ex keju otok cyil nej ka moẍtok, cyma: —¿Myapelo a xjal lu aju 
in cub ke' mo'l? 

9Cymatzun junjun: —Atzun. Ex cyma junjuntl: —Mer ic tza'n ate, pero mya. 
Atzunte xjal tma: —Akine. 

10Xitzun cykanin te: —¿Tza'ntzun tten ma jaket twitza? 

11Xi ttzak'we'n ju xjal: —Aju xjal Jesús tbi xbaj tbincha'n ch'in xok'l ex soc t-su'n 
ti'j nwitze ex saj tma'n weye: Txi'ya, ex tx'jo'mel twitza tuj pil Siloé. Ẍinxtzune 
ex sel ntx'jo'ne nwitze, ex ma jaket nwitze. 

12Xitzun cyma'n xjal te: —¿Jatum ta' ju xjal lu? Atzunte xjal tma: —Minti' ba'n 
wu'ne, chi xjal. 

In che xjelin parisey teju xjal otok jaket twitz 

13Aju xjal moẍtok nej, xi k'i'n cyu'n xjal cywitz parisey. 

14Tuj k'ij te ojlabltok tej tbaj tbincha'n Jesús ju xok'l ex jaket twitz ju xjal tu'n. 

15Cyja'tzun ax icx ke parisey xi cykanin te tza'n tten otok jaket twitz. Xitzun 
tma'n xjal cye: —Soc tk'o'n Jesús ch'in xok'l ti'j nwitze, ex ma tz'el ntx'jo'ne ex 
in que'yin nwitze ja'lo. 

16Cymatzun junjun parisey: —Aju xjal xbinchante jlu myatzun tzajni tuc'il Dios 
porque mya niman tu'n aju k'ij te ojlabl. Atzun junjuntl cyma: —¿Tza'n tten tu'n 
cybant ke señ lu tu'n xjal ka aj il? Che chi. Cyja'tzun tzaj jun yol cyxolx. 

17Xitzun cyma'n juntl maj teju xjal moẍtok nej: —¿Chi toctzun tu'na ti'j ju xjal 
ma jaket twitza tu'n? Atzunte tma: —T-sanjel Dios te xjal lu. 

18Pero minti' xi cyocsla'n xjal judiy ka moẍtok nej ex otok jaket twitz. Maxitzun 
xi cyocsla'n tej cytxquet ke tman ju xjal otok jaket twitz. 

19Xitzun cykanin cye tman: —¿Apetzun cyc'wa'le jlu aju in cyma'ne ka moẍtok 
titz'jlenx? ¿Tza'ntzun tten ma bant tque'yin ja'lo? Che chi. 

20Xitzun cytzak'we'n ke tman: —Ba'n ku'ne atzun kc'wa'le jlu, ex ba'n ku'ne 
moẍ titz'jlenx; 

21pero minti' ba'n ku'ne tza'n tten ma bant tque'yin ja'lo; ex minti' ba'n ku'ne 
alcye ma jakonte twitz. Cykaninxe te porque ma pon tabk'iyil; axte ck'malte, che 
chi. 

22Atzun jlu xi cyma'n tman porque in che xobtok cywitz xjal judiy; porque otok 
bant ti'j cyu'n judiy ka at jun xjal ma yolin ka ate Jesús ju Crist aju at toclen tu'n 
Dios, bi'x tu'n tetz lajet tuj ja te c'ulbil. 

23Tu'ntzunju cyma ke tman: Cykaninxe te porque ma pon tabk'iyil, che chi. 

24Txquettzun juntl maj cyu'n parisey aju xjal moẍtok nej, ex xi cyma'n te: —
Twitz Dios k'mantza jun yol axix toc; ba'n ke ku'n ate xjal lu aj il. 

25Xitzun ttzak'we'n ju xjal: —Minti' ba'n wu'ne ka aj il ex ka mi'n; pero at jun 
ba'n wu'ne, moẍtok kine nej, atzun ja'lo ma bant nque'yine. 

26Xi cykanin juntl maj te: —¿Ti xtbincha ti'ja? ¿Tza'n tten xjaket twitza tu'n? 

27Xitzun ttzak'we'n xjal: —Ma txi nma'ne cyeye ex minti' in xi cybi'ne; ¿tiku'n 
cyajbile tu'n cybinteye juntl maj? ¿Cyajpeye tu'n cyoque te t-xnak'tzben? Chi 
xjal. 

28E octzun ten yasul ti'j: —Aya t-xnak'tzben xjal lu, atzun keye t-xnak'tzben 
Moisés ko'ye. 

29Ba'n ke ku'n, ate Dios o yolin tuc'il Moisés; atzunte xjal lu, minti' ba'n ku'ne 
jatum tzajni, che chi. 

30Xitzun ttzak'we'n ju xjal. —Ma'xix t-xilen jlu. Minti' ba'n cyu'ne jatum tzajni, 
atzun weye ma jaket nwitze tu'n. 

31Ba'n ku'n minti' in che tzaj tbi'n Dios ke xjal aj il; pero ka at jun xjal at tchi 
Dios tuj twitz ex in tbincha'n aju tajbil, atzunju in tzaj tbi'n Dios. 

32Atxix t-xe tnejel ojtxi bajx kbi ka at jun xjal moẍ titz'jlenx in jaket twitz tu'n 
juntl xjal. 

33Nokwit mya tuc'il Dios tzajni xjal lu, miwtlo jun jacu bant tu'n, chi xjal. 

34Xitzun cytzak'we'n ke parisey: —Aj ilxixa atxix tej titz'ja, ¿apetzuna cxnak'tzal 
keye? Che chi. Ex bi'x ex cylajo'n. 

Akeju xjal minti' nne'l cynic' ti'j Crist, moẍ ke tuj twitz Dios 

35Tbitzun Jesús ka otok tz'ex lajo'n xjal cyu'n, ex tej tcnet xjal tu'n, xi tma'n te: 
—¿Ocsla'npe tu'na aju xjal ma tzaj sama'n tu'n Dios tu'n tten cyuc'il xjal? 

36Xi ttzak'we'n ju xjal: —Tat, k'mantza weye alcye, tu'ntzun wocslane ti'j. 

37Xitzun tma'n Jesús te: —Matzun tila xjal lu; akine in chin yoline tuc'ila. 

38Xitzun tma'n ju xjal: —Chin ocslale, Tat. Ex cubtzun ẍmeje' oc ten c'ulul twitz 
Jesús. 

39Tmatzun Jesús: —Akine ma chin ule twitz tx'otx' tu'n tel cyil xjal tuj k'ancha'l, 
tu'ntzun tbant cyque'yin keju miban che que'yin, ex tu'n tmoẍix cywitz keju in 
che que'yin. 

40Tejtzun cybinte junjun parisey ate'tok tuc'il, xi cyma'n te: —¿Maj icx keye moẍ 
ko'ye? 

41Xi ttzak'we'n Jesús: —Nokwit moẍ keye, minti'wtlo cyile; pero ja'lo cucx atx 
cyile, porque in cyma'ne: In ko que'yine. 

Juan 10 

Aju techal ti'j jun pe'n ẍne'l 

1Tmatzun Jesús: —Ax toc cxel nma'ne cyeye, alcye minti' nno'cx ttzi cype'n 
ẍne'l, nok o'cx nno'cx tuj juntl plaj, atzunte elek'ju minti' t-xobil. 

2Atzun teju nno'cx ttzi pe'n, atzunte pastorju cye ẍne'l. 

3Ex in jaket ttzi pe'n tu'n xk'ukil pe'n tu'n tocx pastor, ex ke ẍne'l in cybi'n 
tk'ajk'ajel twi'; ex in che tzaj ttxco'n t-ẍne'l teyle junjun alcye cybi, ex in che etz 
ti'n. 

4Ex octzun cyetz ti'n cycyakil keju tecuxix, in cub nej cywitz; ex in che oc lpe' 
ẍne'l ti'j, porque ojtzki'n tk'ajk'ajel twi' cyu'n. 

5Atzun ti'j junxitl xjal mlay che oc lpe' ti'j; nok o'cx che elel ok ti'j, porque minti' 
ojtzki'n tk'ajk'ajel twi' junxitl xjal cyu'n, chi Jesús cye. 

6Xi tma'n Jesús aju techal lu cye; pero minti' el cynic' ti'j ti t-xilen aju o tma. 

Ate Jesús ju ba'n pastor 

7Xitzun tma'n Jesús juntl maj cye: —Ax toc cxel nma'ne cyeye: Akine ttzi pe'n 
cye ẍne'l. 

8Cycyakil keju e ul nej nwitze elek' ke, ex minti' cyxobil; pero minti' xi cybi'n ke 
ẍne'l cyyol. 

9Akine ttzi pe'n cye ẍne'l; alcye ma tz'octz ttzi pe'n lu ccletel; oc c'oquetz ex 
c'elex, ex cnetel twabl. 

10Ate elek' nok elk'al nnu'l ex byol cye ẍne'l ex in che naj tu'n; atzun weye ma 
chin ule tu'n tten cychwinklal ex nimxix cychwinklal tu'n tten. 

11Akine ba'n pastor; ate ba'n pastor in xi tk'on tib tu'n tcyim tu'n cyclet ke ẍne'l. 

12Atzunju xjal majen, ex mya axixte pastor, ex mya te ke ẍne'l, oc tlonte oc ttzaj 
xo'j, in che cyaj tcolin ke ẍne'l ex nne'l ok; atzun cye ẍne'l in che tzyet naj tu'n 
xo'j ex in che el sputj tu'n. 

13Nne'l ok xjal porque majen ex minti' taj cyi'j ẍne'l. 

14Akine ba'n pastor, ex ojtzki'n ke nẍne'le wu'ne, ex ke nẍne'le ojtzki'n kine 
cyu'n, 

15ic tza'n te Nmane ojtzki'n kine tu'n, ex ojtzki'n Nmane wu'ne; ex in xi nk'on 
wibe tu'n ncyime tu'n cyclet ke ẍne'l. 

16Ax icx ate' txkantl nẍne'le mya a ate' tuj pe'n lu; ax icx il ti'j tu'n cytzaj wi'ne, 
ex oc cybi' tk'ajk'ajel nwi'ye; ex jun pe'nx ẍne'l ctel ex junx pastor. 

17Tu'ntzunju in chin c'ujlanjtze tu'n Nmane, porque in xi nk'on wibe tu'n 
ncyime ex chin jawil ank'ine juntl maj. 

18Mi jun c'elel k'inte nchwinklale, wu'nx wibe cxel nk'on wibe tu'n ncyime. At 
woclene tu'n t-xi nk'on wibe tu'n ncyime, ex at woclene tu'n njaw ank'ine. Atzun 
mandamyent jlu ma nc'ame te Nmane, chi Jesús cye. 

19Tzaj juntl maj cyyol xjal judiy cyxolx tu'n tlaj ju yol lu. 

20Ex nimcu cye in cyma'ntok: —At ju'ẍ tuj tanmi, ex ma tz'el tzpet tnabl; ¿tiku'n 
in xi cybi'ne tyol? Che chi. 

21Atzun juntl c'loj in cyma'ntok: —Aju yol lu mya tyol jun xjal at ju'ẍ tuj tanmi. 
¿Baka jacu bant tu'n ju'ẍ tu'n tjaket cywitz ke moẍ? Che chi. 

El ic'un Jesús cyu'n xjal judiy 

22In che ic'santok xjal nink'ij tuj Jerusalén tu'n ttzaj cyna'n tej tbaj sakset tja 
Dios tu'n toc juntl maj c'ulbil tuj. Tuj jbaliltok jlu. 

23Atzunte Jesús in bettok twitz tja Dios, aju twitz ja toc tbi te Salomón. 

24E octzun txole' xjal judiy ti'jele Jesús ex xi cyma'n te: —¿Jte' k'ij tu'n ktene nok 
in jawje' kc'u'je tu'na? Ka aya ju Crist aju at toclen tu'n Dios, k'mantza clarxix 
keye. 

25Xi ttzak'we'n Jesús: —Ma txi nma'ne cyeye, pero minti' ma txi cyocsla'ne 
nyole. Aju ak'untl in tma'n Nmane tu'n nbinchanteye, atzun ke testiw wi'je; 

26pero minti' in xi cyocsla'ne porque myatzun ate'ye cyxol ke nẍne'le, [ic tza'n 
ma txi nma'ne cyeye.] 

27Ke nẍne'le in cybi'n tk'ajk'ajel nwi'ye, ex ojtzki'n ke wu'ne, ex in che oc lpe' 
wi'je. 

28In xi nk'o'ne cychwinklal te jumajx, ex mlayx che naj, ex mi jun c'elel k'inte 
cye tuj nk'abe. 

29A Nmane tzaj k'onte cye weye, ex mas nim toclen Nmane cywitz cycyakil, ex 
mi jun jacu tz'el k'inte cye tuj tk'ab Nmane. 

30Akine tuc'ix Nmane junx ko'ye, chi Jesús xi tma'n cye. 

31Jawtzun cytzyu'n juntl maj xjal judiy abj tu'n toc cyxo'n ti'j. 

32Xitzun tma'n Jesús cye: —Nimcu nbinchbene ba'n ma nbinchaye cywitze tu'n 
tipumal Nmane; ¿alcyetzun jun nbinchbene mya ba'n cyxol jlu tu'n woc cyxo'ne 
tu'n abj? 

33Xitzun cytzak'we'n xjal judiy: —Mlay tz'oc kxo'ne tu'n abj tu'n tlaj jun 
tbinchbena ba'n, nok o'cx tu'nju in yolina mya ba'n ti'j Dios. Porque xjal teya ex 
nno'c tk'on tiba te Dios, che chi. 

34Xi ttzak'we'n Jesús: —¿Myapetzun tz'iban tuj cyleye, o nmaye ka dios keye? 
Chi Dios. 

35Ba'n ku'n aju tz'iban tuj ley mlay ch'expet, porque in tma'n ka dios keju e 
c'monte tyol Dios. 

36Akine sc'o'maj kine tu'n Nmane ex ma chin tzaj t-sama'n cyxol xjal. 
¿Tiku'ntzun in cyma'ne weye: In yolina mya ba'n ti'j Dios, che chiye, nok tu'nju 
ma txi nma'ne: Tc'wa'l Dios kine? Nchitzune. 

37Ka mya ax ak'untl in bant wu'ne ic tza'n in tbincha'n Nmane, mi'n txi 
cyocsla'ne nyole. 

38Katzun ax ak'untl in bant wu'ne ic tza'n in bant tu'n Nmane, masque minti' in 
xi cyocsla'ne nyole, pero cyocslame aju nbinchbene, tu'ntzun tel cynic'e ti'j ex 
tu'n t-xi cyocsla'ne ka ate Nmane at wuc'ile ex atine tuc'il Nmane, chi Jesús cye. 

39Octzun tilil juntl maj cyu'n tu'n ttzyet Jesús, pero etz tzokpaj tuj cyk'ab. 

40Ex xi' juntl maj jlajxi nima jordán tuj lugar jatum e byan xjal tu'n Juan nej; ex 
axtzun cyaj ten. 

41Ex nimcu xjal e pon tuc'il, in cyma'n: —Ax toc ate Juan mi jun señ bant tu'n; 
pero tcyakilju o tma Juan ti'j ju xjal lu, ax toc, che chi. 

42Ex nimcu xjal e ocslan ti'j Jesús tuj lugar lu. 

Juan 11 

Tej tcyim Lázaro 

1At jun xjal Lázaro tbi yabtok, aj Betania xjal lu, aju ttanmi Mariy tuc'ix Marta 
aju terman. 

2Yabtok Lázaro aju t-xiban Mariy; ate Mariy jlu aju oc su'nte perjum ti'j tkan 
Kajaw ex el t-su'n ti'j tkan tu'n ttzmal twi'. 

3Xitzun cysama'n ke tanb Lázaro jun sanjel k'malte te Jesús cyja': —Tat, aju 
c'ujla'n tu'na, ma yabt, chi sanjel. 

4Tej tbinte Jesús tma: —Aju yabil lu mya tu'n tcyim Lázaro tu'n, nok o'cx ma 
tzaj yabil lu tu'n tjaw nimsa'n tbi Dios ex tu'n tjaw nimsa'n nbiye, akine Tc'wa'l 
Dios. 

5Ex c'ujla'nxix Marta tu'n Jesús, tuc'ix titz'in tuc'ix Lázaro. 

6Tejtzun tbinte Jesús ka yabtok Lázaro ax cyaj ten cab k'ijtl. 

7Tbajlenxitzun cab k'ij, xi tma'n cye t-xnak'tzben: —Ko'ke juntl maj tuj Judey. 

8Xitzun cyma'n ke t-xnak'tzben Jesús te: —Xnak'tzal, c'itzke o cyajbe xjal judiy 
tu'n toc xo'na tu'n abj cyu'n. ¿Maj ma txi'ya juntl maj tuj Judey? Che chi. 

9Xi ttzak'we'n Jesús: —¿Myapetzun cablaj or tuj jun k'ij? Ka in bet xjal k'ijl mlay 
jaw tolj, porque in tque'yin ju spic'un at twitz tx'otx'; 

10pero aju xjal in bet konic'an in jaw tolj, porque minti' spic'un tuc'il. 

11Tej tbaj tma'n Jesús jlu xi tma'ntl cye: —Aju kamiw Lázaro in tan; pero ma 
chinxe c'asul te, chi Jesús. 

12Xitzun cyma'n ke t-xnak'tzben Jesús te: —Tat, ka in tan Lázaro, cbanteltzun. 

13Pero tma Jesús jlu ti'j Lázaro ka otok cyim; atzun cye t-xnak'tzben ela tuj 
cynabl ka in yolin Jesús ti'j ojlabl tu'n watl. 

14Xitzun tma'n Jesús clarxix cye: —Ma cyim Lázaro. 

15Ex in chin tzalaje tu'nju mya ax atine tej xcyim, porque mas ba'n te cyeye 
tu'ntzun cyocslane wi'je; ex ko'tzun jatum ta'. 

16Xitzun tma'n Tomás cye mastl xnak'tzben: —Ax icx ke, ko'ke tu'n kcyim tuc'il, 
chi Tomás, aju yo'ẍ tbi cyu'n xjal. 

Ate Jesús k'olte ank'ibl ex k'ol chwinklal 

17Pontzun Jesús ex o tbi otok bant cyaje k'ij tcu'xlen maku'n Lázaro. 

18Nikayin t-xol tnam Betania tuc'il Jerusalén, balo ox kilómetro cyxol. 

19Ex nimcu xjal judiy otok che ul tuc'il Marta ex tuc'il Mariy, e ul k'ukbalte cyc'u'j 
tu'n tlaj otok cyim cyxiban. 

20Tejtzun tbinte Marta cyja' t-xi' Jesús, etz canul ti'j; atzunte Mariy cyaj ten tuja. 

21Xitzun tma'n Marta te Jesús: —Tat, nokwit ata tzalu, miwtlo o cyim nxibane. 

22Pero ba'n wu'ne ja'lo, tcyakilju cxel tkanina te Dios ctzajel tk'o'n Dios teya. 

23Xitzun tma'n Jesús te: —Cjawil ank'in t-xibana. 

24Xi tma'n Marta te: —Ba'n wu'ne cjawil ank'in oc cyjaw ank'in cyimni tuj 
mancbil tk'ijlalil. 

25Xitzun tma'n Jesús te: —Akine k'olte ank'ibl ex akine k'ol chwinklal; alcye ma 
tz'ocslan wi'je, masque ka ma cyim, oc c'ank'il. 

26Ex ke xjal itz'xke, ka ma che ocslan wi'je mlay che cyim te jumajx. ¿Mape 
tocslaya jlu? Chi Jesús. 

27Xi tma'n Marta te: —Ma txi wocsla'ne, Tat; ma wocslaye aya ju Crist aju at 
toclen tu'n Dios, ex aya Tc'wa'l Dios ma tzula twitz tx'otx'. 

Jaw ok' Jesús ttzi tpantyón Lázaro 

28Tej tbaj tma'n Marta jlu, xi' txcolte Mariy aju titz'in, cheba xi tjasc'u'n te: —Ma 
tzul Xnak'tzal ex in txconjtza tu'n, chi Marta. 

29Tej tbinte Mariy jlu, jaw we' naj ex ul tuc'il Jesús. 

30Na'nxtok tocx Jesús tuj tnam; ax ta'tok jatum ul Marta canul ti'j. 

31Atzun cye xjal judiy, akeju otok che pon tja Mariy k'ukbalte tc'u'j, tej cylonte 
otok jaw we' naj Mariy ex otok tz'etz, e oc lpe' ti'j, ex cyma: Ma txi' ok'el ttzi 
pantyón, che chi. 

32Tejtzun tcanun Mariy jatum ta'tok Jesús ex tej tque'yinte, cub ẍmeje' t-xe tkan 
Jesús ex tma: —Tat, nokwit ax ta'ya tzalu miwtlo o cyim nxibane. 

33Tej tque'yinte Jesús in ok' Mariy ex cyuc'ix ke xjal judiy in che ok', akeju e tzaj 
tuc'il, tzaj ta'w tuj tanmi tu'n tbis, 

34ex xi tkanin cye: —¿Jatum ocx cyk'o'ne? Xitzun cyma'n te Jesús: —Tat, ko' 
que'yilte. 

35Jawtzun ok' Jesús. 

36Cymatzun ke xjal judiy: —Nimxix tc'ujlalil Jesús ti'j. 

37Pero at junjun cyxol cyma: —Ate xjal lu jakonte twitz moẍ, ¿tiku'ntzun minti' 
xbant tu'n tu'n mi'n tcyim Lázaro? 

Jatz ank'in Lázaro 

38Tzajxix tbis Jesús juntl maj, ex pon jatum tocx cyimni. Tocx tuj jun jul toc jun 
abj ttzi'. 

39Xitzun tma'n Jesús cye: —Cyi'mele aju abj. Atzunte Marta, aju tanb ktzan 
Lázaro, xi tma'n te Jesús: —Tat, ma tzuwix, porque ma bant-xi cyaje k'ij tcu'xlen 
makut. 

40Pero xi tma'n Jesús te: —¿Myapetzun ma txi nma'ne teya, ka ma tocslaya oc 
tila'ya tipumal Dios? Chi Jesús te. 

41Eltzun cyi'n aju abj [jatum otok tz'ocx k'o'n cyimni.] Ex jaw tque'yin Jesús 
twitz cya'j, ex tma: —Tat, cxel nk'o'ne chjonte teya porque ma chin tzaj tbi'na. 

42Ba'n wu'ne cucx in chin tzaj tbi'na, pero ma txi nma'ne jlu tu'n cylaj nimcu xjal 
ate' ntxlaje, tu'ntzun t-xi cyocsla'n ka aya ma tzaj samante weye. 

43Tejtzun tbaj tma'n Jesús jlu, jaw tk'ajk'ajel twi' cyuwxix, tma: —Tetza, Lázaro. 

44Etztzun aju otok cyim, balk'i'ntok tk'ab tu'n xbalun tuc'ix tkan, ex potzin twitz 
tu'n jun c'albil. Xitzun tma'n Jesús cye xjal: —Cypaju'mele ex cytzokpinxe. 

In che jyon xjal tumel tza'n tten tu'n ttzyet Jesús cyu'n 
Matey 26.1-5; Marcos 14.1-2; Lucas 22.1-2 

45Nimcu xjal judiy otok che ul tuc'il Mariy. Tej cylonte aju tbincha Jesús, nim e 
ocslan ti'j. 

46Pero at junjun cyxol e je'x cyuc'il parisey ex xi cyma'n aju otok tbincha Jesús. 

47Atzun cye nejenel cye pal ex ke parisey oc cychmo'n ke Aj Sanjelal cye xjal 
judiy ex cyma: —¿Alcye cbantel ku'n? Porque ate xjal lu nimcu señ in bant tu'n. 

48Ka cucx ma cyaj kk'o'n icju, cycyakil xjal che ocslal ti'j; che ultzun ke aj sanjelal 
aj Rom, ex cbajel cyxitun tja Dios tuc'ix ktanmi, che chi. 

49Pero at jun xjal cyxol, Caipás tbi, toctok nejenel cye pal tuj abk'i tej tcub byo'n 
Jesús, xi tma'n cye: —Cyeye minti' cynable; 

50ex minti' nne'l cynic'e ti'j; mas ba'n tu'n tcyim jun xjal te cyxel cycyakil xjal ex 
mya tu'n cynaj cycyakil xjal tuj nasyon lu, chi Caipás. 

51Mya nok tu'nx Caipás o tma jlu; ate Dios o k'mante tuj tnabl tu'nju toctok te 
nejenel cye pal tuj abk'i lu, cyja'tzun tzaj tma'n naj ka ate Jesús tu'n tcyim te t-
xel enter jun tnam xjal, akeju xjal judiy; 

52ex mya nok o'cx tu'n tcyim te t-xel enter tnam, ax icx tu'n cytzaj chmo'n ke 
Tc'wa'l Dios tu'n cyten junx, akeju otok che el sputj. 

53Cyja'tzun, atxixtzun tuj k'ij lu bant ti'j cyu'n aj sanjelal cye xjal judiy tu'n tcub 
cybyo'n. 

54Cyja'tzun minti'tl o ten Jesús cyxol xjal judiy, ic' lak'e', pon tuj jun tnam Efraín 
tbi, nikayin ttxlaj lugar minti' cynajbil xjal tuj; ex axtzun o ten cyuc'ix ke t-
xnak'tzben. 

55Ch'ixtok tul canun nink'ij cye xjal judiy, aju Xjan K'ij tbi; ex nimcu xjal e tzaj 
tuj cojbil e ja'wil tuj Jerusalén tu'n cytx'jonte cyib ic tza'nx in tma'n cyley, acux 
na'nxtok tul canun Xjan K'ij. 

56Ex in che jyon ti'j Jesús, ex in che kanin ti'j cyxolx tuj tja Dios, in cyma'n: —
¿Chi toc cyu'ne? ¿Mi'npelo tzul tuj nink'ij? Che chi. 

57Ke nejenel cye pal ex ke parisey otok tz'etz jun orden cyu'n, ka at jun xjal ma 
tbi jatum ta' Jesús, ba'n tu'n tpon naj tkanil tu'n, tu'ntzun ttzyet Jesús cyu'n. 

Juan 12 

Cub ko'n perjum tibaj tkan Jesús tu'n jun xu'j 

Matey 26.6-13; Marcos 14.3-9 

1Atxtok kak k'ij taj tu'n tul canun Xjan K'ij, ultzun Jesús tuj tnam Betania jatum 
ta' Lázaro, aju otok cyim ex o jatz ank'in cyxol cyimni tu'n Jesús. 

2Bajtzun cybincha'n jun nintz wa'n te Jesús; ate Marta oc ten sipal wabj; atzunte 
Lázaro ajun cyxol keju k'ukl ke'tok ti'j mes tuc'il Jesús. 

3Atzunte Mariy tzaj ti'n mij botey perjum nardo tbi mya smo'n twitz, wi'yilxix, 
oc tko'n ti'j tkan Jesús, ex baj t-su'n tu'n ttzmal twi'; ex o noj tuja tu'n tc'oc'jal 
perjum. 

4Ex at jun t-xnak'tzben Jesús Judas Iscariote tbi, [tc'wa'l Simón] aju at tu'n t-xi 
k'onte Jesús tuj cyk'ab xjal. Tmatzun Judas: 

5¿Tiku'n minti' xi c'ayit ju perjum lu tu'n ox syent denari pwak ex aju pwak lu 
tu'n t-xi k'ot cye meba? 

6Pero tma jlu mya tu'nju atwit tc'u'j cyi'j meba, nok o'cx tu'nju elek'tok ex atzun 
k'ilte tcubil pwak, ex in jatz telk'a'n pwak tuj ch'u'ẍ. 

7Tzajtzun tma'n Jesús: —Mi'n labta ti'j; porque c'u'ntok perjum lu tu'n, tu'n 
tajben tuj tk'ijlalil oc ncu'x maku'ne. 

8Porque ke meba cucx che tel cyuc'ile, atzun weye mya cucx chin tele cyuc'ile, 
chi Jesús te. 

Bant ti'j cyu'n xjal tu'n tcub byet Lázaro 

9Nimcu xjal judiy o cybi ka atzun ta'tok Jesús tuj Betania, e tzajtzun mya nok 
o'cx tu'n tlaj Jesús, ax icx tu'n cyque'yinte Lázaro, aju otok jatz ank'in cyxol 
cyimni tu'n Jesús. 

10Atzun cye nejenel cye pal bant ti'j cyu'n, tu'n tuc'ix te Lázaro tu'n tcub byet, 

11porque tu'n tlaj Lázaro nimcu xjal judiy nibantok tel cypa'n cyib cyi'j nejenel 
cye pal ex e ocslan ti'j Jesús. 

Ocx Jesús tuj tnam Jerusalén 
Matey 21.1-11; Marcos 11.1-11; Lucas 19.28-40 

12Nimcu xjal otok che ul tuj nink'ij te Xjan K'ij. Texi juntl k'ij o cybi ka cyja' ttzaj 
Jesús tu'n tul tuj Jerusalén. 

13Tzajtzun cyi'n tk'ab xa'j, e je'x canul ti'j Jesús, jaw tk'ajk'ajel cywi' ex cyma: —
Nimanxwit tbi Dios. Cy'iwla'n teju tzul, aju Rey cye aj Israel, tu'n Kman ma tzaj 
sama'n, che chi. 

14Cnettzun jun tal bur tu'n Jesús ex jax tibaj, ic tza'n in tma'n tuj Tu'jil: 

15Mi'n che xobe, akeye ate'ye tuj tnam Sión; lu tzul Cyreye, tjax tibaj jun tal bur, 
chi tuj Tu'jil. 

16Nej minti' el cynic' t-xnak'tzben ti'j jlu; pero tej taj k'i'n Jesús tuj cya'j, tzajtzun 
cyna'n ka tz'iba'maj tcyakil jlu ti'j ex ti'j ju otok binchanjtz ti'j cyu'n xjal. 

17Atzun ke xjal, akeju e ten tuc'il Jesús tej tetz txco'n Lázaro tu'n tuj jul ex jaw 
ank'in cyxol cyimni, xi cytx'olba'n cye mastl aju otok tbincha Jesús. 

18Cyja'tzun tten otok che ex xjal canul ti'j Jesús, porque otok cybi ti'j ju señ otok 
tbincha Jesús. 

19Atzun cye parisey cyma cyxolx: —Matzun cyile minti' ch'in ma kcamba'. 
Cyque'yinxe, cycyakil xjal ma che'x lpe' ti'j. 

At junjun xjal grieg in che jyon ti'j Jesús 

20At junjun xjal grieg otok che ja'wil cyuc'il mastl xjal c'ulul tuj nink'ij. 

21E pon lak'e' ke jlu ttxlaj Pelip ex e cubsan twitz: —Tat, kajbile tu'n tkile Jesús, 
che chi. Ate Pelip aj Betsaida aju tnam ta' tuj tx'otx' Galiley. 

22Xi'tzun Pelip ex xi tma'n te Andrés; atzunte Andrés tuc'ix Pelip xi cyma'n te 
Jesús. 

23Xitzun ttzak'we'n Jesús: —Ma pon tk'ijlalil tu'n njaw nimsa'ne, akine sc'o'maj 
kine tu'n Dios tu'n ntene cyuc'il xjal. 

24Ax toc cxel nma'ne cyeye, aju twitz triw ka minti' ma cu'x maku'n tuj tx'otx', 
junxte cyjel ten, mlay pok'l; katzun ma cu'x maku'n, nim twitz c'oquel. 

25Alcye jun xjal o'cx toc tc'u'j ti'j tchwinklal twitz tx'otx', mlay tcamba aju 
chwinklal in tzaj tk'o'n Dios; pero alcye jun xjal nne'l tic'un tchwinklal tzalu 
twitz tx'otx', oc tcamba' aju chwinklal in tzaj tk'o'n Dios tu'n tten tchwinklal te 
jumajx. 

26Ka at jun xjal taj tu'n tajben weye, lpe'c wi'je; jatum chin tele axtzun ctel aju 
in ajben weye. Ka at jun ma tz'ajben weye, oc cjawil nimsa'n tu'n Nmane. 

In yolin Jesús ti'j tcamic. 

27Ma naj nnable ja'lo; ¿ex alcye cxel nma'ne? ¿Ocpe cxel nma'ne cyja': Tat, chin 
tcloma tu'n mi'n tic'x wu'ne? Mi'n, porque ma chin ule tu'n tic'x wu'ne. 

28Tat, nimsa'nctz tbiya. Tzajtzun jun tk'ajk'ajel tuj cya'j, ex tma: —Ma jaw 
nnimsa'ne, ex cjawil nnimsa'ntle juntl maj. 

29Atzun ke xjal ax ate'tok, tej cybinte tk'ajk'ajel, cyma ka jun k'ancyok o k'ajt. Ex 
at junjuntl cyma: —Jun anjel ma yolin tuc'il, che chi. 

30Xi ttzak'we'n Jesús: —Mya tu'n nlaje ma tzaj tk'ajk'ajel lu, nok o'cx tu'n cylaje. 

31Ja'lo tk'ijlalil tu'n tcub cysentens xjal twitz tx'otx'; ex aju nejenel at twitz 
tx'otx' c'elex lajo'n ja'lo. 

32Ka ma chin jaw k'i'ne twitz tx'otx', che tzajel wi'ne cycyakil xjal tu'n cyten 
wuc'ile. 

33Tma Jesús jlu tu'n tel cynic' xjal ti'j tza'n tten tu'n tcyim. 

34Xitzun cyma'n xjal te: —Ba'n ku'ne aju in tma'n tuj Tu'jil ley, ate Crist aju at 
toclen tu'n Dios, cucx ctel te jumajx. ¿Tza'ntzun tten in tma'na ka il ti'j tu'n tjaw 
k'i'n twitz tx'otx' aju xjal sc'o'maj tu'n Dios tu'n tten cyuc'il xjal? ¿Alcyetzun ju 
xjal sc'o'maj tu'n Dios? 

35Xitzun tma'n Jesús cye: —Nok ch'intl ctel ju spic'un cyxole; che bete acux atx 
spic'un cyuc'ile, tu'ntzun mi'n tcanun naj klolj cyi'je; porque aju xjal in bet tuj 
klolj, minti' ba'n tu'n tza'n t-xi'. 

36Che ocslantzune ti'j ju spic'un acux atx cyuc'ile, tu'ntzun cyoque jun xjal ic 
tza'n spic'un, chi Jesús. Atzun jlu tma Jesús ex ic'tzun, xi tewan tib cywitz xjal. 

Tiku'n minti' in che ocslan xjal judiy ti'j Jesús 

37Masque nim señ bant tu'n Jesús cywitz xjal, pero minti' e ocslan ti'j. 

38Cyja'tzun japun tyol Isaías aju t-sanjel Dios. Chi Isaías: Tat, ¿mape txi cyocslan 
xjal kpacbable? Ex ¿mape pon cynabl xjal ti'j tipumal Kman? Chi tuj Tu'jil. 

39Cyja'tzun minti' tumel tu'n t-xi cyocsla'n, porque at juntl yol o tma Isaías, chi 
cyja': 

40Cub moẍix cywitz tu'n Dios, ex cyuwix cyanmi tu'n, tu'ntzun mi'n toc 
cyque'yin tu'n cywitz, ex tu'n mi'n tel cynic' ti'j tuj cyanmi, ex tu'n mi'n cyajtz 
meltz'aj tu'n cybanix wu'ne, chi tuj Tu'jil. 

41O tma Isaías jlu porque o til tajwalil Jesús, ex o yolin ti'j. 

42Masque icju, pero nimcu xjal judiy e ocslan ti'j Jesús, ex cyuc'ix junjun nejenel 
cyxol e ocslan; pero minti' xi cyma'n cye xjal tu'n tlaj in che xob cywitz parisey, 
tu'ntzun mi'n cyetz lajo'n tuj ja te c'ulbil. 

43Porque mas o cyajbe tu'n cyc'monte nimbil cye cyu'n xjal, twitzju tu'n 
cyc'monte nimbil cye tu'n Dios. 

Tu'n tyol Jesús cbel k'o'n cysentens xjal 

44Jaw tk'ajk'ajel twi' Jesús ex tma: —Alcye ma tz'ocslan wi'je, mya o'cx wi'je in 
ocslan, ax icx in ocslan ti'j ju tzaj samante weye. 

45Ex alcye ma que'yinte weye, ax icx in tque'yin aju tzaj samante weye. 

46Akine ma chin ule te spic'un cyxol xjal, tu'ntzun mi'n cyten tuj klolj cycyakil 
keju ma che ocslan wi'je. 

47Pero ka at jun xjal ma binte nyole ex ka minti' ma japun tu'n, mya wu'ne cbel 
t-sentens; porque minti' ma chin ule tu'n tcub cysentens xjal, nok o'cx tu'n 
cyclet xjal. 

48Alcye ma tz'el ic'unte weye ex minti' ma che'x tbi'n ke nyole, at jun cbel k'onte 
t-sentens; aju yol ma txi nma'ne, atzunju cbel k'onte t-sentens xjal tuj mancbil 
tk'ijlalil. 

49Porque mya wexwe nyol ma txi nma'ne; ate Nmane tzaj samante weye, ex ma 
tzaj tma'n weye alcye tu'n t-xi nma'ne ex tza'n tten tu'n nyoline. 

50Ex ba'n wu'ne aju tmandamyent Nmane in tk'o'n chwinklal te jumajx. 
Cyja'tzun, aju yol in xi nma'ne icx tten ic tza'n tzaj k'ma'n weye tu'n Nmane, chi 
Jesús cye. 

Juan 13 

El ttx'jo'n Jesús cykan ke t-xnak'tzben 

1Na'nxtok tul canun aju nink'ij Xjan K'ij tbi, ba'ntok tu'n Jesús otok pon tk'ijlalil 
tu'n tic' tzalu twitz tx'otx' ex tu'n tpon tuc'il Tman; tu'nju at tc'ujlalil cyi'j ke t-
xnak'tzben ate' tzalu twitz tx'otx', cyja'tzun xi tyec'un tc'ujlalil nimxix cye. 

2-4Otok tma tajaw il tuj tanmi Judas Iscariote, aju tcy'ajal Simón, tu'n t-xi k'o'n 
Jesús tuj cyk'ab xjal tu'n, ex ba'n tu'n Jesús tcyakil otok tzaj k'o'n tuj tk'ab tu'n 
Tman, ex ba'ntok tu'n ka tuc'il Dios otok tzaj ex tuc'il Dios tu'n tpon, cyja'tzun 
jaw we' ti'j mes matok in che wa'n, el ti'n txowbil ti'j ex tzaj ti'n jun xbalun oc 
tc'alo'n tc'u'j. 

5Cu'x tko'n ch'in a' tuj jun c'oẍ, oc ten tx'jolte cykan ke t-xnak'tzben, ex el t-su'n 
ti'j cykan tu'nju xbalun aju c'alo'ntok tc'u'j. 

6Pontzun Jesús twitz Simón Pedro; xitzun tma'n Pedro te: —Tat, ¿maj aya c'elel 
tx'jonte nkane? 

7Xi ttzak'we'n Jesús: —Aju in nbincha'ne minti' nne'l tnic'a ti'j ja'lo, c'elel tnic'a 
ti'j pero yajxi. 

8Xitzun tma'n Pedro te: —Mlayx tz'el ttx'jo'na nkane. Xitzun tma'n Jesús te: —
Ka minti' ma tz'el ntx'jo'ne tkana, minti' toclena wuc'ile. 

9Xitzun tma'n Simón Pedro: —Tat, mya nok o'cx nkane tu'n tel ttx'jo'na, ax icx 
ke nk'abe tuc'ix nwi'ye. 

10Pero xi tma'n Jesús te: —Alcye ma baj tx'jo'n ti'j, mya il ti'j tu'n ttx'jet juntl 
maj, nok o'cx ke tkan tu'n cytx'jet, porque sak ti'j tcyakil; atzun cyeye sak cyi'je, 
pero mya cycyakile, chi Jesús. 

11Porque ba'n tu'n Jesús alcye tu'n t-xi k'onte te tuj cyk'ab xjal; cyja'tzun o tma: 
Mya cycyakile sak cyi'je. 

12Tejtzun tbaj tx'jet cykan tu'n, oc tk'o'n juntl maj ju txowbil ti'j, cub ke' juntl 
maj ti'j mes, ex xi tma'n cye: —¿Mape tz'el cynic'e ti'j ju ma nbinchaye cyeye? 

13In cyma'ne ka akine Xnak'tzal cyeye ex Cyajawe; ba'n in cyma'ne, porque ax 
toc Xnak'tzal kine, ex akine Cyajawe. 

14Ma tz'el ntx'jo'ne cykane, ex akine Xnak'tzal cyeye ex Cyajawe, cyja'tzun icx 
cyeye tu'n tel cytx'jo'ne cykane cyxolxe. 

15Porque ma txi nyec'une cyeye, ic tza'n ma nbinchaye cyeye, icxtzun cyeye tu'n 
cybinchanteye. 

16Ax toc cxel nma'ne cyeye, aju majen mya mas at toclen twitz ju tpatrón, ex aju 
in xi sama'n mya mas at toclen twitz ju samal te. 

17Ka ma tz'el cynic'e ti'j jlu, at-xix tzalajbil cyeye ka ma cybinchaye. 

18Mya cyi'je cycyakile in chin yoline; ba'n wu'ne alcye keju ma che jaw nsc'o'ne; 
pero il ti'j tu'n tjapun aju in tma'n tuj Tu'jil chi cyja': Aju ma wa'n wuc'ile, ma 
tz'oc te aj k'oj wi'je, chi tuj Tu'jil. 

19Bi'x cxel nma'ne cyeye ja'lo na'nxtok tbant jlu, tu'ntzun t-xi cyocsla'ne ka 
Akine oc tbant jlu. 

20Ax toc cxel nma'ne cyeye, alcye ma c'monte aju cxel nsama'ne, ax kine in chin 
tc'mo'n; ex aju ma c'monte weye, ax icx in c'monjtz Nmane tu'n, aju tzaj samante 
weye, chi Jesús cye. 

In tma'n Jesús ka ate Judas tu'n t-xi c'ayin te 
Matey 26.20-25; Marcos 14.17-21; Lucas 22.21-23 

21Tej tbaj tma'n Jesús jlu, tzaj ta'w tuj tanmi, ex clarxix tzaj tma'n cyja': —Ax toc 
cxel nma'ne cyeye, ax jun cyeye cxel k'onte weye tuj cyk'ab xjal. 

22Atzun cye t-xnak'tzben baj cyque'yin tuj cywitz, in che ximan ti'j alcye o yolin 
Jesús ti'j. 

23At jun t-xnak'tzben Jesús, aju c'ujla'nxix tu'n, k'ukltok ti'j mes ttxlaj Jesús. 

24Xitzun tyec'un Simón Pedro señ te tu'n tk'ab, tu'n t-xi tkanin te Jesús alcye o 
yolin Jesús ti'j. 

25Xitzun txale' twi' ttzi t-xu'c Jesús, ex xi tkanin te: —Tat, ¿alcyetzun? 

26Xitzun tma'n Jesús: —Alcyeju ma txi nk'o'ne pan te, otok cu'x nmu'ne tuj lak, 
atzunju, chi Jesús. Cu'xtzun tmu'n Jesús pan tuj lak, ex xi tk'o'n te Judas Iscariote 
aju tcy'ajal Simón. 

27Tej t-xi twa'n Judas pan, ocx naj Satanás tuj tanmi. Xitzun tma'n Jesús te: —
Aju oc tbincha'ya, bincham naja. 

28Pero mi jun cye keju k'ukltok ti'j mes el tnic' ti'j tiku'n xi k'ma'n te icju. 

29Tuj cynabl junjun malo txi tma'n Jesús te Judas tu'n t-xi' lak'olte aju tu'n tajben 
tuj nink'ij, ex ka tu'n t-xi k'ot ch'in cye meba; porque ate Judas k'il ch'u'ẍ tcubil 
pwak. 

30Tejtzun tbaj twa'n Judas ju pan, jurat etz naj; ex otok ko oc yupj. 

Aju ac'aj mandamyent 

31Tetzlenxitzun Judas tma Jesús: —Ja'lo chin jawil nimsa'ne, akine sc'o'maj kine 
tu'n Dios tu'n ntene cyuc'il xjal, ex cjawil nimsa'n Dios nok wu'ne. 

32Ka ma jaw nimsa'n Dios nok wu'ne, ax icx tu'nx Dios chin jawil nimsa'ne, ex 
jurat naj chin jawil nimsa'ne tu'n. 

33Akeye tal nc'wa'le, nok ch'intl chin tele cyuc'ile. Che jyole wi'je; pero ic tza'n 
xi nma'ne cye xjal judiy, ax icx cxel nma'ne cyeye ja'lo: Mlay che'xe jatum chin 
xe'le. 

34Cxel nk'o'ne jun ac'aj mandamyent cyeye: Tu'n cyc'ujlante cyibe cyxolxe ic 
tza'n weye ma che nc'ujlaye, icxtzun cyeye tu'n cyc'ujlante cyibe cyxolxe. 

35Ka ma cyc'ujla cyibe cyxolxe, tu'ntzun jlu c'elel cynic' cycyakil xjal cyi'je ka 
nxnak'tzben keye, chi Jesús cye. 

Cbel tewana ox maj ka minti' ojtzki'n kine tu'na, chi Jesús te Pedro 
Matey 26.31-35; Marcos 14.27-31; Lucas 22.31-34 

36Xitzun tma'n Simón Pedro. —Tat, ¿jatum cxe'la? Xitzun ttzak'we'n Jesús: —
Mlayx tz'oc lpe'ya wi'je ja'lo jatum chin xe'le; c'oquel lpe'ya wi'je pero yajxi. 

37Xitzun tma'n Pedro te: —Tat, ¿tiku'n mlayx chin oc lpe'ye ti'ja ja'lo? Jacu txi 
nk'on wibe tu'n ncyime tu'n tlaja. 

38Xi ttzak'we'n Jesús: —¿Maj jacu tak' tiba tu'n tcyima tu'n nlaje? Ax toc cxel 
nma'ne teya, na'nxtok ttzaj ok' tzec', cbel tewana ox maj cywitz xjal ka minti' 
ojtzki'n kine tu'na. 

Juan 14 

Ate Jesús ju be tu'n kpon tuc'il Dios Mambaj 

1Mi'n baj cyc'u'je; ke'c cyc'u'je ti'j Dios, ax icx ke'c cyc'u'je wi'je. 

2Tuj tja Nmane at nimcu najbil; nokwit minti', mawtlo txi nma'ne cyeye; chin 
xe'ltzune tu'n tbaj nbincha'ne jun najbil cyeye. 

3Oc nxi'ye ex oc tbaj nbincha'ne jun cynajbile, chin ule juntl maj ex che xel wi'ne 
wuc'ile tu'ntzun cytene wuc'ile jatum chin tele. 

4Ex ba'n cyu'ne jatum chin xe'le, ex ojtzki'n be cyu'ne, chi Jesús. 

5Xitzun tma'n Tomás te: —Tat, minti' ba'n ku'ne jatum cxe'la, ¿tza'ntzun tten 
tu'n tel knic'e ti'j ju be? 

6Xi ttzak'we'n Jesús: —Akine ju be, akine ju yol axix toc, ex akine k'ol chwinklal; 
mi a'l jun xjal jacu pon tuc'il Dios Mambaj, ka mya wu'ne. 

7Nokwit ma tz'el cynic'e wi'je, mawtlo tz'el cynic'e ti'j Nmane; atzun ja'lo ma 
tz'el cynic'e ti'j ex ma cyile. 

8Xitzun tma'n Pelip te Jesús: —Tat, yec'untza Dios Mambaj keye, ex acuxtzunju. 

9Xi ttzak'we'n Jesús: —¿Maj na'nx tel tnic'a wi'je, Pelip? Ex ma chin tene nim 
k'ij cyuc'ile. Alcye ma chin ilwaje tu'n, ma ilwaj Dios Mambaj tu'n. ¿Tza'ntzun 
tten in tzaj tma'na tu'n t-xi nyec'une Dios Mambaj cyeye? 

10¿Maj minti' in xi tocsla'na ka akine tuc'il Nmane ex a Nmane wuc'ile? Aju yol 
in xi nma'ne cyeye, mya wexwe nyol, nok o'cx ate Nmane najl wuc'ile, axtzunju 
in binchante tak'un. 

11Cyocslame nyole, akine tuc'il Nmane ex at Nmane wuc'ile; katzun mi'n cyaje 
tu'n t-xi cyocsla'ne nyole, pero cuchiwt tu'n t-xi cyocsla'ne tu'nju nno'c 
cyque'yine nbinchbene. 

12Ax toc cxel nma'ne cyeye, alcye ma tz'ocslan wi'je, ax ak'untl oc tbincha' ic 
tza'n in nbincha'ne; ex mas nim ak'untl oc tbincha' cywitz ke jlu, porque akine 
ma chinxe tuc'il Nmane. 

13Ex tcyakilju cxel cykanine te Nmane tu'nju ocslal keye wi'je, oc nbincha'ye 
cyeye tu'ntzun tjaw nimsa'n tbi Nmane ti'j ju oc nbincha'ye cyeye, akine Tc'wa'l. 

14Ka at jun ti'xti ma txi cykanine tu'nju ocslal keye wi'je, oc nbincha'ye cyeye. 

In tma'n Jesús tu'n tul Xewbaj Xjan 

15Ka in chin cyc'ujla'ne, japunx ke nmandamyente cyu'ne. 

16Ex akine chin cubsal twitz Nmane, ctzajeltzun tk'o'n Nmane juntl onil cyeye 
ex k'ukbalte cyc'u'je tu'n tten cyuc'ile te jumajx. 

17Aju onil cyeye ex k'ukbalte cyc'u'je, atzunju Xewbaj Xjan, aju chic'balte ju axix 
toc. Mlay bant tu'n tc'monjtz cyu'n xjal, porque minti' nno'c cyque'yin, ex minti' 
ojtzki'n cyu'n; atzun cyeye ojtzki'n cyu'ne, porque ax najl cyuc'ile ex ax ctel tuj 
cyanmiye. 

18Mlay che cyaj nk'o'ne meba; chin ultle cyuc'ile. 

19Nok ch'intl chin tele ja'lo, ex mlay chin oc que'yintle cyu'n xjal; atzun cyeye 
chin oquel cyque'yine; ex tu'nju cucx chin ank'ile, ax icx cyeye che ank'ile. 

20Tuj tk'ijlalil tzul c'elel cynic'e ti'j ka atine tuc'il Nmane, ex ate'ye wuc'ile, ex 
atine cyuc'ile. 

21Aju xjal at ke nmandamyente tuc'il ex in che japun tu'n, atzunju in chin 
c'ujlanjtze tu'n; ex aju xjal in chin c'ujlanjtze tu'n, oc cc'ujlanjtzel tu'n Nmane, 
ax icx weye oc nc'ujla'ye, ex cxel nyec'un wibe te, chi Jesús xi tma'n cye. 

22Xitzun tma'n Judas te (mya aju Iscariote): —Tat, ¿tza'ntzun tten nok o'cx keye 
ctzajel tyec'un tiba, ex mya cye cycyakil xjal? 

23Xi ttzak'we'n Jesús: —Aju xjal in c'ujlante weye, cxel tniman nyole; ex oc 
cc'ujlanjtzel tu'n Nmane, ko ule tuc'il, ex ko najale tuc'il. 

24Pero alcye jun xjal minti' in chin c'ujlanjtze tu'n, minti' in xi tniman nyole; ex 
aju yol ma cybiye, mya weye; tete Nmane aju tzaj samante weye. 

25A jlu ma txi nma'ne cyeye atinxe cyuc'ile. 

26Atzunju onil cyeye ex k'ukbal cyc'u'je, aju Xewbaj Xjan, aju ctzajel t-sama'n 
Nmane te nxele, atzunju ck'olte xnak'tzbil cyeye ti'j tcyakil, ex oc tma' tu'n ttzaj 
cyna'ne tcyakilju ma txi nma'ne cyeye. 

27Che cyjel ncawine tuj cheba tu'n tke' cyc'u'je; cyjel nk'ukba'ne cyc'u'je, pero 
mya ic tten k'ukbabl cyc'u'je cxel nk'o'ne ic tza'n cye xjal in cyk'o'n. Cyja'tzun 
mi'n baj cyc'u'je ex mi'n che xobe. 

28Ma cybiye aju ma txi nma'ne cyeye: Chin xe'le ex chin ule juntl maj cyuc'ile, 
nchitzune. Nokwit c'ujla'n kine cyu'ne, mawtlo che tzalaje tu'nju ma txi nma'ne 
ma chinxe tuc'il Nmane; porque ate Nmane mas at toclen nwitze. 

29Ma txi nma'ne cyeye ja'lo na'nxtok tjapun, tu'ntzun t-xi cyocsla'ne oc tjapun. 

30Mya nimtl yol tu'n t-xi nma'ne cyeye porque tzul ju nejenel, aju in cawin cyibaj 
cycyakil xjal twitz tx'otx'. Minti' toclen wi'je, 

31pero il ti'j tu'n tel cynic' cycyakil xjal ti'j ka c'ujla'n Nmane wu'ne, ex in 
nbincha'ne ic tza'nx tzaj tma'n Nmane weye. Che we'ctze, ko ic' tzalu. 

Juan 15 

Aju tkan uva axix toc 

1Akine tkan uva axix toc, atzun Nmane atzun ak'nal ti'j. 

2Tcyakil tk'ab uva toc wi'je ka minti' twitz, c'elel ttx'emin; ex tcyakilju tk'ab uva 
at twitz, c'elel ti'n ttzkijil ti'j tu'ntzun toc mastl twitz. 

3Atzun cyeye ma tz'el baj ttzkijil cyi'je tu'nju yol ma txi nma'ne cyeye. 

4Che tencje wuc'ile ex akine cyuc'ile. Ic tza'n jun tk'ab uva mlay tz'oc twitz tu'nx 
tib ka mya toc ti'j tkan uva; icxtzun cyeye mlay tz'oc cywitze ka minti' ẍe cyaj 
tene wuc'ile. 

5Akine tkan uva, atzun cyeye tk'ab uva keye; alcye ax toc wi'je ex toc kine ti'j, 
atzunju nim twitz c'oquel. Katzun cypa'n cyibe wi'je, minti' cbantel cyu'ne. 

6Alcye minti' ma cyaj ten wuc'ile, c'elex xo'n ex ctzkijel ic tza'n ke tk'ab uva in 
tzaj cyi'n xjal ex nno'cx cyk'o'n tuj k'ak' tu'n cybaj tz'e'y. 

7Ka ma che cyaj tene wuc'ile, ex ka ma cyaj ten nyole tuj cyanmiye, cykaninxe 
tcyakil alcye cyajbile, ex ctzajel k'o'n cyeye. 

8Tu'ntzun jlu cjawil nimsa'n Nmane ka ma tz'oc nim cywitze, ex cyja'tzun tten 
tu'n cyoque te nxnak'tzbene. 

9Ic tza'n te Nmane ma chin c'ujlanjtze tu'n, icxtzun cyeye ma che nc'ujlaye. Ax 
che tencje tuj nc'ujlalile. 

10Ka ma che japun ke nmandamyente cyu'ne, cucx ctel nc'ujlalile cyi'je; ic tza'n 
weye ma che japun ke tmandamyent Nmane wu'ne ex cucx ma ten tc'ujlalil 
wi'je. 

11Tcyakil jlu ma txi nma'ne cyeye tu'ntzun cytzalaje junx wuc'ile ex tu'n 
cytzalaje nimxix. 

12Atzun nmandamyente jlu: Tu'n cyc'ujlante cyibe cyxolxe, ic tza'n weye ma che 
nc'ujlaye. 

13Ka at jun xjal ma txi tk'on tib tu'n tcyim tu'n cyclet ke tamiw, mas ma' tc'ujlalil, 
mlay pon tc'ujlalil juntl ic tza'n jlu. 

14Akeye che oquele te wamiwoye ka ma cybinchaye aju cxel nma'ne cyeye. 

15Mlay tz'oc nk'o'ntle cybiye majen, porque aju majen minti' ba'n tu'n aju in 
tbincha'n tpatrón; atzun cyeye ma tz'oc nk'o'ne cybiye te wamiwoye, porque 
tcyakilju o nbiye te Nmane, o txi ntx'olba'ne cyeye. 

16Mya akeye e jaw sc'onte weye; nok o'cx akine ẍin jaw sc'onte cyeye ex ma 
tz'oc nk'o'ne cyoclene tu'n cyxi'ye ak'nal, ex tu'n toc cywitze ex cucx tu'n tten 
cywitze ic tza'n jun wi' uva at nim twitz, tu'ntzun ttzaj tk'o'n Nmane cyeye 
tcyakilju cxel cykanine te, tu'nju ocslal keye wi'je. 

17Atzun jlu cxel nma'ne cyeye: Tu'n cyc'ujlante cyibe cyxolxe. 

El ic'un Jesús cyu'n xjal, cyuc'ix ke ocslal 

18Ka ma che el ic'une cyu'n xjal, tz'elx cynic'e ti'j, nej ma chin el ic'une cyu'n xjal 
cywitze. 

19Nokwit te twitz tx'otx' keye, mawtlo che c'ujlanjtze cyu'n xjal ic tza'n in che 
c'ujlanjtz ke cyuc'il cyu'n, pero ja'lo ma che jaw nsc'o'ne cyxol xjal, tu'ntzunju 
ma che el ic'une cyu'n, porque mya te twitz tx'otx' keye. 

20Cyna'ntze aju yol xi nma'ne cyeye: Aju majen mya mas nim toclen twitz 
tpatrón nchitzune. Ka ma chin yajlanjtze cyu'n xjal, ax icx cyeye che yajlanjtzele 
cyu'n; ex ka ma txi cyniman xjal nyole, ax icx cyeye cxel niman cyyole cyu'n. 

21Tcyakil jlu oc cybincha' xjal cyi'je tu'n tlaj ocslal keye wi'je, porque minti' 
ojtzki'n cyu'n aju tzaj samante weye. 

22Nokwit minti' ma chin ule ex nokwit minti' ma chin yoline cyuc'il, minti'wtlo 
cyil; atzun ja'lo minti' cycolbil cyib ti'j cyil. 

23Alcye ma tz'el ic'unte weye, ax icx nne'l ic'un Nmane tu'n. 

24Nokwit minti' o nbinchaye ak'untl cyxol, aju minti' o bant tu'n juntl xjal, 
minti'wtlo cyil; atzun ja'lo ma cyil wak'unbene ex ma chin el ic'une cyu'n, tuc'ix 
Nmane. 

25In cybincha'n jlu tu'ntzun tjapun aju yol tz'ibamaj tuj cyley, chi in tma'n: Nokx 
gan ma chin el ic'une cyu'n, chi tuj Tu'jil. 

26Octzun tul ju Onil cyeye ex K'ukbalte cyc'u'je, aju ctzajel nsama'ne, aju ctzajel 
tuc'il Nmane, ctzajel tma'n ju axix toc wi'je. Atzun jlu aju Xewbaj Xjan, aju 
chic'balte ju axix toc, atzun in tzaj tuc'il Nmane. 

27Ax icx cyeye cxel cychic'ba'ne ax toc wi'je, porque ma che tene wuc'ile atxix t-
xe tnejel. 

Juan 16 

1Tcyakil jlu ma txi nma'ne cyeye tu'ntzun mi'n tcyaj cycolin cyocslable wi'je. 

2Che eletz lajo'ne cyuj ja te c'ulbil; ex tzul tk'ijlalil cbel cyximan xjal ka te Dios 
in che ajben oc cycub byo'ne cyu'n. 

3Ex cbantel jlu cyu'n porque minti' ojtzki'n Nmane cyu'n, ax icx weye minti' 
ojtzki'n kine cyu'n. 

4Ma txi nma'ne tcyakil jlu cyeye tu'ntzun ttzaj cyna'ne ka otok txi nma'ne cyeye 
oc tul canun tk'ijlalil lu. 

Aju tak'un Xewbaj Xjan 

Minti' xi nma'ne jlu cyeye t-xe tnejel, porque atinxtoke cyuc'ile. 

5Pero ja'lo ma chinxe tuc'ilju tzaj samante weye; ex mi jun cyeye in tzaj tkanin 
weye: ¿Jatum ma txi'ya? Chiwt. 

6Nok o'cx ma tzaj nim cybise tu'nju ma txi nma'ne jlu cyeye. 

7Pero ax toc in xi nma'ne cyeye: Mas ba'n te cyeye tu'n nxi'ye, porque ka minti' 
ma chinxe, mlay tzul cyuc'ile aju Onil cyeye ex K'ukbalte cyc'u'je; pero ka ma 
chinxe, ctzajel nsama'ne cyuc'ile. 

8Octzun tul, cbel ti'j cynabl xjal tu'n, tu'n tel cynic' ti'j ka at cyil, ex tu'n tel cynic' 
ti'j ka tz'aklxix kine, ex tu'n tel cynic' ti'j ka at jwisi tzul tu'n Dios. 

9C'elel cynic' ti'j ka at cyil porque minti' in che ocslan wi'je. 

10C'elel cynic' ti'j ka tz'aklxix kine, porque ma chinxe tuc'il Nmane, ex mlay chin 
oc cyque'yintle. 

11Ex c'elel cynic' ti'j ka at jwisi tzul tu'n Dios porque ya ma cub t-sentens aju 
nejenel in cawin cyibaj cycyakil xjal twitz tx'otx'. 

12Nimcu atx taj tu'n t-xi nma'ne cyeye, pero mlay tz'el cynic'e ti'j ja'lo. 

13Octzun tul Xewbaj Xjan aju chic'balte ju axix toc, atzunju cẍaklulte cyeye tu'n 
tel baj cynic'e ti'j ju axix toc; porque mya texte tyol cxel tma'n, nok o'cx cxel 
tma'n tcyakilju oc tbi', ex cxel tma'n cyeye tcyakilju tzul. 

14Chin jawil nimsa'ne tu'n, porque aju yol cxel nma'ne te, cxel tchic'ba'n cyeye. 

15Tcyakilju at te Nmane, weye; cyja'tzun ma txi nma'ne, aju yol cxel nma'ne te 
Xewbaj Xjan, atzunju cxel tchic'ba'n cyeye. 

Aju cybise c'oquel te tzalajbil 

16Nok ch'intl tu'n ntene cyuc'ile ex mlay chin oc cyque'yintle; pero te yajxi 
ch'intl chin oquel cyque'yintle; [porque ma chinxe tuc'il Nmane,] chi Jesús xi 
tma'n cye t-xnak'tzben. 

17Cymatzun junjun t-xnak'tzben cyxolx: —¿Ti t-xilen ju yol lu in tma'n ke? Nok 
ch'intl tu'n ntene cyuc'ile ex mlay chin oc cyque'yintle, pero te yajxi ch'intl chin 
oquel cyque'yintle, ex ti t-xilen jlu: Porque ma chinxe tuc'il Nmane, chitzun. 

18Cyja'tzun: ¿Ti t-xilen ju yol lu: Nok ch'intl tu'n tten kuc'il? Minti' nne'l knic' ti'j 
ju in tma'n, che chi. 

19Eltzun tnic' Jesús ti'j ka o cyajbe t-xnak'tzben tu'n t-xi cykanin ti t-xilen ju yol 
lu, xitzun tma'n cye: —¿Maj in che kanine ti'j cyxolxe ti'j t-xilen ju yol ma txi 
nma'ne cyeye? Aju yol ma txi nma'ne, nok ch'intl chin tele cyuc'ile ex mlay chin 
oc cyque'yintle, pero te yajxi ch'intl chin oquel cyque'yintle, nchitzune. 

20Ax toc cxel nma'ne cyeye, che jawil ok'e ex che wu'yile, atzun cye xjal che 
tzalajel; masque ctzajel cybise, pero c'elel cybise tu'n tzalajbil. 

21Oc nnu'l itz'j tal jun xu'j, nno'c tuj c'ixc'oj wen, porque otok pon tk'ijlalil tu'n 
tul itz'j tal; pero titz'jlenxitzun tal, minti'tl in tzaj tna'n ju c'ixc'oj otok tzic'x tu'n, 
porque in tzalaj tu'nju otok tzul itz'j jun xjal tzalu twitz tx'otx'. 

22Icxtzun cyeye ja'lo in che bisune; pero che oquel nque'yine juntl maj, ex 
octzun ctzalajel cyanmiye, ex mi a'l jun c'elel k'inte tzalajbil tuj cyanmiye. 

23Tuj ju k'ij oc klonte kib juntl maj, mlay tzaj cykanine jun ti'xti weye. Ax toc 
cxel nma'ne cyeye, tcyakilju cxel cykanine te Nmane tu'nju ocslal keye wi'je, 
ctzajel tk'o'n cyeye. 

24Ex cucx ja'lo na'nx t-xi cykanine jun ti'xti ex ocslal keye wi'je; cykaninxe ja'lo, 
ex oc cyc'ma'ye tu'ntzun cytzalaje nimxix. 

Aju mya ba'n at twitz tx'otx' ma cub ti'j tu'n Jesús 

25Tcyakil jlu ma txi nma'ne cyeye tuj techal; pero tzul tk'ijlalil mlay chin yolintle 
cyuc'ile tuj techal, nok o'cx clarxix chin yolile cyuc'ile ti'j Nmane. 

26Tuj tk'ijlalil tzul, cxel cykanine tu'nju ocslal keye wi'je; minti' in xi nma'ne 
cyeye ka chin cubsale twitz Nmane cyi'je, 

27porque axte Nmane c'ujla'n keye tu'n. At tc'u'j Nmane cyi'je porque ma chin 
c'ujlanjtze cyu'ne ex ma txi cyocsla'ne ka tuc'il Dios ẍin tzaje. 

28Tuc'il Nmane ẍin tzaje, ex ma chin ule twitz tx'otx'; pero ja'lo cyjel nk'o'ne 
twitz tx'otx', ex ma chinxe juntl maj tuc'il Nmane, chi Jesús xi tma'n cye t-
xnak'tzben. 

29Xitzun cyma'n ke t-xnak'tzben te: —Matzun in yolina clarxix ja'lo, ex minti' 
jun techal in tma'na. 

30Matzun tz'el knic'e ti'j ja'lo, tcyakil ojtzki'n tu'na, ex mya il ti'j tu'n t-xjelin jun 
xjal teya; tu'ntzun jlu ma txi kocsla'ne ka tuc'il Dios saja, che chi. 

31Xitzun tma'n Jesús cye: —¿Mapetzun cyocslaye ja'lo? 

32Tzul tk'ijlalil, ex matzun tzul canun, tu'n cyel sputje; teyle junjun cxel ti'n tbe, 
ex chin cyjel cyk'o'ne njunalxe. Pero mya njunalxe atine, porque at Nmane 
wuc'ile. 

33Tcyakil jlu ma txi nma'ne cyeye tu'n tke'xix cyc'u'je wi'je. Tzul yajbil cyeye 
twitz tx'otx'; pero ke' cyc'u'je porque ma cub ti'j tcyakil mya ba'n at twitz tx'otx' 
wu'ne. 

Juan 17 

Jesús in na'n Dios cyi'j ke t-xnak'tzben 

1Tbajlenxitzun tma'n Jesús jlu, jaw tque'yin twitz cya'j ex tma: —Tat, ma pon 
or; chin tnimsa'nctza, akine Tc'wa'la, ax icx teya tu'n tjaw nimsa'na wu'ne. 

2Porque ma tzaj tk'o'na woclene cyibaj cycyakil xjal tu'n t-xi nk'o'ne chwinklal 
te jumajx cye cycyakil keju ma che tzaj tk'o'na weye. 

3Ex atzun chwinklal jlu te jumajx, tu'n tojtzkinjtza cyu'n, o'cx aya jun Dios axix 
toc, ex tu'n wojtzkinjtze cyu'n, akine Jesucrist ma chin tzaj t-sama'na. 

4Ma jaw nnimsa'ne tbiya twitz tx'otx', ma japun baj wu'ne aju ak'untl tzaj 
tk'o'na weye tu'n nbinchanteye. 

5Ja'lotzun Tat, chin tnimsa'nctza ttxlaja ic tza'n o chin jaw tnimsa'na ttxlaja ojtxi 
na'nxtok tbant twitz tx'otx'. 

6Ma txi nchic'ba'ne cye xjal tza'n ttena, akeju ma che etz ti'na cyxol xjal ex ma 
che tzaj tk'o'na weye. Etzan ke tu'na nej ex ma che tzaj tk'o'na weye, ex ma txi 
cyniman tyola. 

7Ja'lo ma tz'el cynic' ti'j, tcyakilju ma tzaj tk'o'na weye, tuc'ila in tzaj; 

8porque aju yol ma tzaj tma'na weye ma txi nma'ne cye; ex ma txi cyniman, ex 
ma tz'el cynic' ti'j ka axix toc tuc'ila ẍin tzaje, ex ma txi cyocsla'n ka aya tzaj 
samante weye. 

9Chin cubsale twitza cyi'j; mya cyi'j ke mastl xjal chin cubsale twitza, nok o'cx 
cyi'j keju ma che tzaj tk'o'na weye; porque etzan ke tu'na. 

10Tcyakilju at weye, teya, ex aju at teya, weye; ex ma chin jaw nimsa'ne cyu'n 
keju ma tzaj tk'o'na weye. 

11Mlay chin tentle twitz tx'otx'; atzun cye ax ate' twitz tx'otx', ex ma chinxe 
tuc'ila. Tat, aya xjan, akeju ma che tzaj tk'o'na weye, cwentin oca ke tu'n 
tipumala, tu'ntzun cyten junx cyximbetz, ic tza'n ke junx ko'. 

12Tej atinxtoke cyuc'il twitz tx'otx' cwentin ke wu'ne tu'n tipumala; akeju ma 
che tzaj tk'o'na weye cwentin ke wu'ne, ex minti' jun cye ma naj, nok o'cx jun 
ma naj, aju il ti'j tu'n t-xi tuj najen tu'ntzun tjapun aju tz'iba'maj tuj Tu'jil. 

13Ja'lotzun chin xe'le tuc'ila; pero in xi nma'ne jlu cye acux atinxe twitz tx'otx', 
tu'ntzun cytzalajxix wuc'ile ic tza'n weye in chin tzalaje. 

14Ma txi nma'ne tyola cye; pero ma che el ic'un cyu'n xjal, porque mya te twitz 
tx'otx' ke, ic tza'n weye ax mya te twitz tx'otx' kine. 

15Minti' in chin cubsane twitza tu'n cyaj ti'na tu'n mi'n cytentl twitz tx'otx', nok 
o'cx tu'n cyoc tcwentina tu'n mi'n tcub cyi'j tu'n tajaw il. 

16Mya te twitz tx'otx' ke, ic tza'n weye ax mya te twitz tx'otx' kine. 

17Pa'n ela ke tu'nju tyola axix toc, tu'ntzun cyajben o'cx teya; aju tyola axix toc. 

18Ic tza'n ma chin tzaj t-sama'na tu'n wule cyxol xjal, icxtzun cye ma che'x 
nsama'ne cyxol xjal. 

19Nok tu'n cylaj ma txi nk'on wibe tu'n wajbene o'cx teya, ax icx cye tu'n t-xi 
cyk'on cyib teya nok tu'nju tyola axix toc, tu'ntzun cyajben o'cx teya. 

20Mya o'cx cyi'j jlu chin cubsale twitza, ax icx chin cubsale cyi'j mastl oc che 
ocslal wi'je nok tu'n cyyol. 

21Chin cubsale twitza tu'n toc junx cyximbetz cycyakil, ic tza'n teya ata wuc'ile 
ex atine tuc'ila, Tat; icxtzun cyeju tu'n cyten junx kuc'il, tu'ntzun t-xi cyocsla'n 
cycyakil xjal ka aya ma tzaj samante weye. 

22Ic tza'n weye ma chin jaw tnimsa'na, ax icx cye ma che jaw nnimsa'ne tu'ntzun 
cyoc junx, ic tza'n ke junx ko'. 

23Akine cyuc'il, ex aya wuc'ile, tu'ntzun cytenxix junx cyximbetz, tu'ntzun tel 
cynic' cycyakil xjal ti'j ka aya tzaj samante weye, ex ma che tc'ujlaya ic tza'n 
weye ma chin tc'ujlaya. 

24Tat, akeju ma che tzaj tk'o'na weye, wajbile tu'n cyten wuc'ile jatum chin tele, 
tu'ntzun toc cyque'yin wajwalile aju tzaj tk'o'na weye; porque in c'ujlanjtze 
tu'na atxix ojtxi na'nxtok tbant twitz tx'otx'. 

25Tat aya tz'aklxix, minti' ojtzki'na cyu'n xjal, atzun weye ojtzki'na wu'ne, ex 
keju ate' wuc'ile ma tz'el cynic' ti'j ka aya tzaj samante weye. 

26Ma txi nchic'ba'ne cye tza'n ttena, ex cucx cxel nchic'ba'ntle cye tu'n telxix 
cynic' ti'j, tu'ntzun cyna'nte ka at tc'ujlalila cyi'j ic tza'n at tc'ujlalila wi'je, ex tu'n 
ntene cyuc'il. 

Juan 18 

Tej t-xi k'i'n Jesús pres 

Matey 26.47-56; Marcos 14.43-50; Lucas 22.47-53 

1Tejtzun tbaj tma'n Jesús tcyakil jlu, etz tuj tnam cyuc'ix ke t-xnak'tzben, pon 
jlajxi tk'ab xak Cedrón tbi. Atzun ta' jun tkan awal, atzun ocx Jesús cyxol tkan 
awal cyuc'ix ke t-xnak'tzben. 

2Ax icx te Judas, aju cyja'tok t-xi k'onte Jesús tuj cyk'ab xjal, ojtzki'ntok ju lugar 
tu'n, porque nimcu maj oc cychmon cyib Jesús cyuc'ix ke t-xnak'tzben tuj lugar 
lu. 

3Xitzun tuc'in Judas jun c'loj soldad ex junjun polisiy e tzaj sama'n cyu'n ke 
nejenel cye pal ex cyu'n ke parisey. E je'xtzun jatum ta' Jesús, k'i'n ttxan tzaj 
cyu'n tuc'ix candil ex cymacbil in che ajben tuj k'oj. 

4Atzunte Jesús ba'ntok tu'n tcyakilju attok ttzajel ti'j, cyja'tzun etz lak'e' cywitz 
ex xi tkanin cye: —¿Alcye in che jyo'ne ti'j? 

5Xitzun cytzak'we'n: —In ko jyone ti'j Jesús aj Nazaret. Xitzun tma'n Jesús cye: 
—Akine. Ex tuc'ix Judas at cyuc'il, aju cyja'tok t-xi k'onte Jesús tuj cyk'ab xjal. 

6Tej t-xi tma'n Jesús cye: Akine, e aj lak'e' ex e aj pac'txaj twitz tx'otx'. 

7Xitzun tkanin Jesús juntl maj cye: —¿Alcye in che jyo'ne ti'j? Xitzun cyma'n te: 
—In ko jyone ti'j Jesús aj Nazaret. 

8Xitzun tma'n Jesús cye: —Ma txi nma'ne cyeye akine. Cyja'tzun, ka akine in 
chin cyjyo'ne, cytzokpinxe ke jlu, chi Jesús cye. 

9O tma Jesús jlu tu'ntzun tjapun aju yol o tma: Akeju ma tzaj tk'o'n Nmane weye, 
mi jun ma naj, chitzun Jesús. 

10Atzunte Simón Pedro k'i'n jun spad tu'n, jatz ti'n tuj tjayil, ex oc ttx'emin 
tmajen nejenel cye pal, bi'x el t-ẍcyin tu'n tuj tbank'ab. Aju majen lu Malco tbi. 

11Pero xi tma'n Jesús te Pedro: —K'oncuxa t-spadiye tuj tjayil. Porque il ti'j tu'n 
tic'x c'ixc'oj wu'ne ic tza'n tzaj tma'n Nmane weye. 

Pon k'i'n Jesús twitz nejenel cye pal 
Matey 26.57-58; Marcos 14.53-54; Lucas 22.54 

12Tzyettzun Jesús cyu'n jun c'loj soldad ex tu'n capitán ex cyu'n ke polisiy e tzaj 
sama'n cyu'n xjal judiy, ex baj c'alo'n Jesús cyu'n. 

13Tnejel xi cyi'n twitz Anás, porque atzun tji' Caipás; ate Caipás toctok te nejenel 
cye pal tuj abk'i tej tcub byo'n Jesús. 

14Ex ate Caipás xi k'onte cynabl xjal judiy; mas ba'n tu'n tcyim junx xjal te cyxel 
tnam xjal, chi Caipás. 

Cub tewan Pedro ka minti' ojtzki'n Jesús tu'n 
Matey 26.69-70; Marcos 14.66-68; Lucas 22.55-57 

15Ex lepchix t-xi' Simón Pedro ti'j Jesús, tuc'ix juntl xnak'tzben. Aju xnak'tzben 
lu ojtzki'n twitz tu'n nejenel cye pal, ex tuc'ix ocx tuc'il Jesús twitz tja nejenel 
cye pal. 

16Atzunte Pedro cyaj ten ti'jtze ttzi ja. Cyja'tzun etz aju xnak'tzben lu, aju 
ojtzki'n twitz tu'n nejenel cye pal, ex o yolin tuc'il ju txin xk'ukil ttzi ja, ocxtzun 
Pedro tuja tu'n ju txin. 

17Atzunte txin xk'ukil ttzi ja xi tkanin te Pedro: —¿Myapetzun ajuna cyxol t-
xnak'tzben xjal lu? Xitzun tma'n Pedro te: —Mya ajunwe kin. 

18Atzun cye majen cyuc'ix ke polisiy wa'l ke'tok, otok cub jun k'ak' cyu'n porque 
nim che'w in cub, ex in che k'axnen ti'j k'ak'. Ax icx te Pedro wa'ltok cyuc'il in 
k'axnen ti'j k'ak'. 

In kanin nejenel cye pal te Jesús ti'j ju t-xnak'tzbil 
Matey 26.59-66; Marcos 14.55-64; Lucas 22.66-71 

19Xitzun tkanin nejenel cye pal te Jesús cyi'j ke t-xnak'tzben ex ti'j ju t-
xnak'tzbil. 

20Xi ttzak'we'n Jesús. —Cywitz cycyakil xjal ma chin yoline cye xjal; cucx ma txi 
nk'o'ne xnak'tzbil cyuj ja te c'ulbil ex tuj tja Dios jatum nno'c cychmon cyib 
cycyakil xjal judiy; ex minti' ma chin yoline tuj ewaj. 

21¿Tiku'n in tzaj tkanina weye? Kaninxa cye keju ma che binte nyole alcye ma 
txi nma'ne cye; ba'n cyu'n alcye ma txi nma'ne cye. 

22Tej tmante Jesús jlu, ak'pon jun twitz tu'n jun polisiy wa'ltok ttxlaj. Ex tma 
polisiy cyja': —¿Maj ictzun tten tyola in xi tma'na te nejenel cye pal? 

23Xi ttzak'we'n Jesús: —Ka mya ba'n nyole ma txi nma'ne, chic'bantza alcye 
tpaltil; katzun ba'n nyole, ¿tiku'ntzun in chin oc tbju'na? Chi Jesús te. 

24Xitzun sama'n Jesús tu'n Anás, pon tuc'il Caipás aju nejenel cye pal. C'alo'ntok 
Jesús cyu'n. 

Cub tewan Pedro tcabmaji'n ka minti' ojtzki'n Jesús tu'n 
Matey 26.71-75; Marcos 14.69-72; Lucas 22.58-62 

25Atzunte Pedro wa'ltok in k'axnen ti'j k'ak'. Xitzun cyma'n xjal te: —
¿Myapetzun ajuna cyxol t-xnak'tzben xjal lu? Cub tewan Pedro ex tma: —Mya 
ajunwe kin. 

26Ex attok jun tmajen nejenel cye pal at t-xilen tuc'il ju xjal el tx'emin t-ẍcyin 
tu'n Pedro, xitzun tma'n xjal te Pedro: —¿Myapetzun ma wile t-xol tkan awal 
tuc'il Jesús? 

27Cub tewan Pedro juntl maj; ex jurat naj tzak ok' tzec'. 

Pon k'i'n Jesús twitz Pilat 
Matey 27.1-2,11-14; Marcos 15.1-5; Lucas 23.1-5 

28Etztzun k'i'n Jesús tuj tja Caipás, xi k'i'n tuj tja gobernador. Primxtok; atzun 
cye xjal judiy minti' e ocx tuj tja gobernador tu'n mi'n cyic' tibaj cyley, tu'ntzun 
t-xi cywa'n ju wabj te kale tuj Xjan K'ij. 

29Cyja'tzun etz Pilat yolil cyuc'il ex xi tma'n cye: —¿Alcye til xjal lu tuj cywitze? 

30Xitzun cytzak'we'n xjal: —Nokwit mya binchal mya ba'n jlu, miwtlo ma tzul 
ki'ne tuc'ila. 

31Xitzun tma'n Pilat cye: —Cyi'nxe tu'n toc tuj xjel cyu'ne ex tu'n tcub t-sentens 
ic tza'n in tma'n cyleye. Xitzun cyma'n xjal judiy te: —Mya k'o'n permis keye 
tu'n tcyim jun xjal ku'ne. 

32Cyma jlu tu'ntzun tjapun ju yol otok tma Jesús tej tmante tza'n tten tu'n tcyim. 

33Ocx juntl maj Pilat tuja, tzajtzun txco'n Jesús tu'n ex xi tma'n te: —¿Apetzuna 
Rey cye xjal judiy? 

34Xi tma'n Jesús te: —¿Axpeya in k'mante jlu, ex ka at juntl ma k'mante teya 
wi'je? 

35Xi tma'n Pilat te: —¿Baka judiy xjal kine? Ax ke t-xjalila cyuc'ix ke nejenel cye 
pal ma che ul k'inte teya wuc'ile. ¿Ti ma tbinchaya? 

36Xitzun ttzak'we'n Jesús: —Aju ncawbile mya te twitz tx'otx'; nokwit te twitz 
tx'otx' ncawbile, mawtlo che k'ojin keju ate' wuc'ile tu'n mi'n nxi k'o'ne tuj 
cyk'ab xjal judiy. Pero aju ncawbile myatzun te tzalu. 

37Xitzun tma'n Pilat te: —¿Maj reytzuna? Xi ttzak'we'n Jesús: —Akine rey ic 
tza'n ma tmaya. Atzun wile ma chin ul itz'je tu'n woque te rey, ex atzun wile ma 
chin ule twitz tx'otx' tu'n t-xi nchic'ba'ne ju yol axix toc. Cycyakil keju in xi 
cyniman ju yol axix toc, in xi cybi'n nyole, chi Jesús te. 

38Xitzun tma'n Pilat te: —¿Titzun t-xilen ju yol axix toc? 

Cub t-sentens Jesús tu'n tcyim 
Matey 27.15-31; Marcos 15.6-20; Lucas 23.13-25 

Tej tmante Pilat jlu, etz juntl maj yolil cyuc'il xjal judiy ex xi tma'n cye: —Minti' 
jun til xjal lu in cnet wu'ne. 

39Pero nak'l keye ti'j tu'n t-xi ntzokpi'ne jun pres tuj Xjan K'ij. ¿Cyajpeye tu'n 
tex ntzokpi'ne aju Cyreye akeye xjal judiy? 

40Jawtzun tk'ajk'ajel cywi' cycyakil juntl maj ex cyma: —Mya ate jlu tu'n tetz 
ttzokpi'na, ate Barrabás tzokpi'metza, che chi. Ex ate Barrabás elek'tok. 

Juan 19 

1Cyja'tzun tten xi k'i'n Jesús tu'n Pilat ex xi tma'n cye tu'n tbaj asyalin. 

2Atzun cye soldad baj cybincha'n jun coron ch'i'x, jax cyk'o'n tuj twi' Jesús ex oc 
cyk'o'n jun t-xbalun ẍjulin que'yin. 

3E pon lak'e' twitz ex xi cyma'n te: —In xi kk'olbene, aya Rey cye xjal judiy. 
Cucxwit tel tk'ija, che chi. Ex oc cytz'ajan twitz. 

4Etztzun juntl maj Pilat, xi tma'n cye xjal: —C'eletz wi'ne tu'n tel cynic'e ti'j 
minti' jun til ma cnet wu'ne. 

5Etztzun Jesús tjax coron ch'i'x tuj twi' ex toc t-xbalun ẍjulin que'yin. Xitzun 
tma'n Pilat cye xjal: —Lu ju xinak lu. 

6Tejtzun cyque'yinte ke nejenel cye pal cyuc'ix ke polisiy, jaw tk'ajk'ajel cywi': 
—E tjaw twitz crus. E tjaw twitz crus, che chi. Xitzun tma'n Pilat cye: —Cyi'nxe, 
ex cyk'o'n jawe twitz crus; porque minti' jun til in cnet wu'ne. 

7Xitzun cytzak'we'n xjal judiy: —At jun keye kley, ex ic tza'n in tma'n tuj kleye 
il ti'j tu'n tcyim porque ma tz'oc tk'on tib te Tc'wa'l Dios, che chi. 

8Tejtzun tbinte Pilat jlu, tzaj mastl t-xobil. 

9Ocxtzun juntl maj tuja, xi tkanin te Jesús: —¿Jatum tzajniya? Atzunte Jesús 
minti' xi ttzak'we'n. 

10Xitzun tma'n Pilat te: —¿Maj minti' in chin tzaj ttzak'we'na? ¿Minti'petzun 
ba'n tu'na at woclene tu'n tjaw nk'o'ne twitz crus, ax at woclene tu'n t-xi 
ntzokpi'ne? Chi Pilat. 

11Xi tma'n Jesús te: —Nokwit mya tu'n Dios ma tzaj k'o'n toclena, minti'wtlo 
toclena wi'je; cyja'tzun, aju ma tzaj k'onte weye tuj tk'aba, mas at til, chi Jesús 
te. 

12Tu'ntzunju oc tilil tu'n Pilat tu'n t-xi tzokpi'n Jesús tu'n; atzun cye xjal judiy 
jaw tk'ajk'ajel cywi': —Ka ma txi ttzokpi'na jlu, mlay tz'oca te tamiw gobierni. 
Alcye jun xjal nno'c tk'on tib te rey in jaw ti'n tib ti'j gobierni, che chi xjal. 

13Tejtzun tbinte Pilat jlu, etz k'i'n Jesús tu'n, cubtzun ke' tuj k'ukbil te cawbil tuj 
jun lugar Gabata tbi tuj yol ebrey; atzun t-xilen ju yol lu, lugar binchamaj tuj 
tu'n abj. 

14Atzun k'ij tu'n tbant cyten xjal tu'n tic'set Xjan K'ij tuj juntl k'ij, ex chilcuk'ijlo. 
Xitzun tma'n Pilat cye xjal judiy: —Lu cyreye lu. 

15Atzun cye xjal judiy e jaw sch'in: —E tcub byet. E tcub byet. E tjaw twitz crus, 
che chi. Xitzun tma'n Pilat cye: —¿Maj cjawil nk'o'ne cyreye twitz crus? Xitzun 
cytzak'we'n ke nejenel cye pal: —Minti' juntl kreye, o'cxte gobierni kreye. 

16Cyja'tzun tten xi tk'o'n Pilat Jesús tuj cyk'ab tu'n tjaw k'o'n twitz crus. 
Tzyettzun Jesús cyu'n, ex xi cyi'n. 

Jaw k'o'n Jesús twitz crus 
Matey 27.32-44; Marcos 15.21-32; Lucas 23.26-43 

17Xitzun k'i'n Jesús cyu'n. Jawtzun tikan Jesús tcrus ex xi' tuj lugar Tbakil Wibaj 
tbi, atzun tuj yol ebrey, Gólgota tbi. 

18Ex atzun jaw k'o'n Jesús twitz crus cyu'n, ex at cabetl xjal e jaw k'o'n twitz 
crus tuc'il, jun tuj jun ttxlaj ex jun tuj juntl ttxlaj, atzunte Jesús tuj tmijil. 

19Ex cub ttz'iban Pilat jun yol ex jax tk'o'n twitz crus, in tma'n cyja': Jesús aj 
Nazaret, Rey cye xjal judiy. 

20Ex nimcu xjal judiy jaw cysch'i'n ju yol lu, porque aju lugar jatum otok jaw 
k'o'n Jesús twitz crus nikayintok ta' ttxa'n tnam, ex aju yol lu tz'ibantok tuj yol 
ebrey, tuj yol grieg, ex tuj yol latín. 

21Atzun ke nejenel cye pal cye xjal judiy xi cyma'n te Pilat: —Mi'n cub ttz'ibana 
icju: Rey cye xjal judiy; nok o'cx tz'ibancuya cyja': Ax o k'mante: Akine Rey cye 
xjal judiy. 

22Pero xi ttzak'we'n Pilat: —Aju ma cub ntz'ibane mlay ch'expet. 

23Tejtzun tjaw k'o'n Jesús twitz crus cyu'n soldad, tzaj cyi'n t-xbalun, cyaje pa'n 
el cyu'n, jun te junjun soldad. Ax icx tzaj cyi'n ju tcamiẍ, minti' slapbil te, junx 
chemben te tcyakil. 

24Cymatzun cyxolx: —Mi'n cub ksbit'un, nok o'cx e tjaw kin swert ti'j tu'ntzun 
tel knic' ti'j alcye cxel k'inte. O cybincha jlu tu'ntzun tjapun aju tz'iban tuj Tu'jil 

chi in tma'n: E oc ten k'il swert ti'j nxbalune ex baj cysipan ke nxbalune cyxolx, 
chi tuj Tu'jil. Atzun jlu cybincha ke soldad. 

25Ex wa'ltok ttxu' Jesús t-xe crus jatum jaw k'o'n Jesús, tuc'ix titz'in ttxu' Jesús, 
tuc'ix Mariy aju t-xu'jil Cleofas, tuc'ix Mariy aj Magdala. 

26Tej tlonte Jesús ttxu' ex tuc'ix ju xnak'tzben aju c'ujla'nxix tu'n ax wa'ltok, xi 
tma'n Jesús te ttxu': —Nan, atzun tala jlu. 

27Ax icx xi tma'n teju xnak'tzben: —Atzun ttxu'ya jlu. Ex bi'x xi ti'n ju xnak'tzben 
ttxu' Jesús tu'n tten tuj tja. 

Cyim Jesús 
Matey 27.45-56; Marcos 15.33-41; Lucas 23.44-49 

28Tbajlenxitzun jlu, tma Jesús: —In chin txkete. O tma jlu tu'ntzun tjapun aju 
tz'iban tuj Tu'jil, porque ba'ntok tu'n otok japun tcyakil. 

29Ex tcubtok jun xar nojni tu'n vinagre; cu'xtzun cyk'o'n xjal jun esponja tuj 
vinagre, oc cyc'alo'n twi' jun tal tze' hisopo tbi, ex jax cyk'o'n tuj ttzi'. 

30Tejtzun t-xi ttz'uban Jesús ch'in vinagre, tma: —Ma japun tcyakil. Cubtzun 
moc'e' twi' ex cyimtzun. 

Oc xayu'n ttxlaj t-xu'c Jesús tu'n lans tu'n jun soldad 

31Atzun cye xjal judiy e cubsan twitz Pilat tu'n tcub tokin cykan keju otok che 
jaw k'o'n twitz crus ex tu'n tcu'tz k'i'n cyximlal, porque atzun k'ij tu'n tbant 
cyten xjal judiy tu'n tic'set Xjan K'ij; cyja'tzun mi'n cyaj tu'n tcyaj ten cyximlal 
twitz crus tuj k'ij te ojlabl, porque aju k'ij te ojlabl lu ma'xix toclen. 

32E pontzun ke soldad, ex cub cytokin tkan ju tnejel; ax icx cub cytokin tkan ju 
tcabin, akeju e jaw k'o'n twitz crus tuc'il Jesús. 

33Tejtzun cypon ti'j Jesús, minti' cub cytokin tkan, porque o cyil otok cyim. 

34Pero at jun soldad oc t-xayu'n ttxlaj t-xu'c Jesús tu'n lans, ex etz naj chic' tuc'ix 
a'. 

35Ex aju o que'yinte jlu in xi tchic'ba'n ax toc ti'j, ex aju tyol in xi tchic'ba'n axix 
toc; porque ba'n tu'n aju yol in tma'n ax toc, tu'ntzun icx cyeye tu'n t-xi 
cyocsla'ne. 

36Porque tcyakil jlu o baj ti'j Jesús tu'ntzun tjapun aju tz'iban tuj Tu'jil chi in 
tma'n: Mlay cub tokin tbakil, chi tuj Tu'jil. 

37Ax icx in tma'ntl tuj Tu'jil: C'oquel cyque'yin aju xjal baj cyxayu'n. 

Cu'x maku'n Jesús 
Matey 27.57-61; Marcos 15.42-47; Lucas 23.50-56 

38Tbajlenxitzun tcyakil jlu, at jun xjal José tbi, aj Arimatey, t-xnak'tzben Jesús 
jlu, pero minti' xi tma'n cye xjal judiy ka t-xnak'tzben Jesús te tu'nju in xob 

cywitz; xi'tzun José cubsal twitz Pilat tu'n ttzaj k'o'n permis te tu'n tcu'tz ti'n t-
ximlal Jesús; ex tzajtzun k'o'n permis te tu'n Pilat. Ultzun José ex xi ti'n t-ximlal 
Jesús. 

39Ax icx te Nicodemo ul, aju ul aj tuc'il Jesús te konic'an, ul ti'n tk'olil tze' mirra 
tbi t-sem tib tuc'il tk'olil tze' alóes tbi, atlo jun syent libr. 

40Tzajtzun cyi'n t-ximlal Jesús, ex ocx cybalk'i'n tuj xbalun tuc'ix tc'oc'jal t-sem 
tib, ic tza'nx cymod xjal judiy oc in cu'x makut jun xjal. 

41Ex tuj ju lugar jatum jaw k'o'n Jesús twitz crus at jun tkan awal, ex at jun 
pantyón ac'aj cyxol tkan awal, na'nxtok tocx k'o'n jun cyimni tuj. 

42Atzun ocx cyk'o'n t-ximlal Jesús tuj pantyón lu tu'n tlaj matok in bant cyten 
xjal judiy tu'n tic'set Xjan K'ij, porque aju pantyón lu nikayintok ta'. 

Juan 20 

Jatz ank'in Jesús cyxol cyimni 

Matey 28.1-10; Marcos 16.1-8; Lucas 24.1-12 

1Tuj tnejel k'ij te seman xi' Mariy aj Magdala ttzi pantyón primxix wen atxtok 
kwitz; ex o til otok tz'el k'i'n abj ttzi pantyón. 

2Ajtztzun kelan ex ul tuc'il Simón Pedro ex tuc'il juntl xnak'tzben aju c'ujla'nxix 
tu'n Jesús, ex xi tma'n cye: —Ma tz'etz k'i'n t-ximlal Kajaw tuj pantyón, ex minti' 
ba'n ku'ne jatum ma pon k'o'n, chi Mariy. 

3Extzun Pedro tuc'ix juntl xnak'tzben, e je'x ttzi pantyón. 

4E je'x kelan junx cycabil; atzun juntl xnak'tzben mas cyuw ojkelan twitz Pedro, 
ex nej o canun ttzi pantyón. 

5Cub moc'e' tu'n tocx tque'yin, ex o til ke xbalun ax cycubsa'n, pero minti' ocx 
tuj pantyón. 

6Ex lepchix t-xi' Simón Pedro ti'j, ex ocx tuj pantyón, ex o til ke xbalun ax 
cycubsa'n, 

7tuc'ix ju c'albil aju ajben c'albil twi' Jesús, mya junx tcub cyuc'il ke xbalun, 
balk'i'ntok tten ex part tcub. 

8Ax icx ocx juntl xnak'tzben aju pon nej ttzi pantyón; o til ex xi tocsla'n. 

9Porque na'nxtok tel cynic' ti'j ju tz'ibamaj tuj Tu'jil ka ilxix ti'j tu'n tjatz ank'in 
Jesús cyxol cyimni. 

10E ajtztzun meltz'aj ke xnak'tzben ex e ul tuj cyja. 

Cub tyec'un tib Jesús twitz Mariy aj Magdala 
Marcos 16.9-11 



1897 

 

 
Mam del Norte 

© 1993 Sociedades Bíblicas Unidas. 
  

 

 

11Atzunte Mariy wa'ltok twitz pantyón in ok'; ex cucxtok tok' cub moc'e' tu'n 
tocx tque'yin tuj pantyón. 

12Ex o til cab anjel toc cyxbalun sak, k'ukl ke jatum cub ten t-ximlal Jesús, 
k'ukltok jun jatum cub ten twi' Jesús, ex juntl jatum cub ten tkan. 

13Xitzun cyma'n anjel te Mariy: —¿Tiku'n in ok'a, nan? Xi tma'n Mariy cye: —In 
chin ok'e porque ma tzic' k'i'n t-ximlal Wajawe, ex minti' ba'n wu'ne jatum ma 
pon k'o'n. 

14Tej t-xi tma'n Mariy jlu, ajtz meltz'aj twitz, ex o til wa'ltok Jesús, pero minti' el 
tnic' ti'j ka ate Jesús. 

15Xitzun tma'n Jesús te: —¿Tiku'n in ok'a, nan? ¿Alcye in jyona ti'j? Atzunte 
Mariy, tuj tnabl ka ateju cwentil awal, xitzun tma'n te: —Tat, ka aya ma txi k'inte 
t-ximlal Jesús, k'mantza jatum ma pon tk'o'na tu'ntzun t-xi wi'ne. 

16Xitzun tma'n Jesús te: —Mariy. Ajtztzun meltz'aj twitz Mariy, ex xi tma'n te 
tuj yol ebrey: Raboni. (Atzun in tma'n ju yol lu: Xnak'tzal). 

17Xi tma'n Jesús te: —Mi'n chin cub ttzyu'na porque na'nx njaxe tuc'il Nmane; 
txi'ya cyuc'il wermaniye, ex k'manxa cye, chin jawixe tuc'il Nmane ex Cymane, 
tuc'il Ndiose ex Cydiose, chi Jesús te. 

18Xi'tzun Mariy aj Magdala k'malte tkanil cye xnak'tzben, ka otok ilwaj Kajaw 
tu'n ex ka ax Kajaw tzaj k'mante ju yol lu. 

Cub tyec'un tib Jesús cywitz ke t-xnak'tzben 
Matey 28.16-20; Marcos 16.14-18; Lucas 24.36-49 

19Ax k'ij otok tz'oc kax, aju tnejel k'ij te seman, oc cybuyin cyib ke xnak'tzben, 
ex etz cylamo'n ke pwert jatum ate'tok tu'n tlaj in che xobtok cywitz xjal judiy; 
ul Jesús cyuc'il, cub we' cyxol, ex xi tma'n cye: —Ke' cyc'u'je. 

20Tejtzun t-xi tma'n jlu cye, xi tyec'un ke tk'ab cye ex ju ttxlaj t-xu'c. Atzun ke 
xnak'tzben e tzalaj tej cylonte Kajaw. 

21Xitzun tma'n Jesús cye juntl maj: —Ke' cyc'u'je. Ic tza'n ma chin tzaj sama'ne 
tu'n Nmane, ax icxtzun cyeye che xe'l nsama'ne. 

22Tejtzun tbaj tma'n jlu, xi t-xupin cyi'j, ex xi tma'n cye: —Cyc'monxe aju Xewbaj 
Xjan. 

23Alcye jun xjal ma cub cynajsa'ne til, cnajsetel til; ex alcye jun xjal minti' ma 
cub cynajsa'ne til, atx til. 

O til Tomás otok jatz ank'in Jesús 

24Atzunte Tomás, aju yo'ẍ tbi cyu'n xjal, jun cyxol keju cablaj t-xnak'tzben Jesús, 
mi a'ltok cyuc'il mastl xnak'tzben tej tul Jesús. 

25Xitzun cyma'n ke mastl xnak'tzben te Tomás: —Ma kile Kajaw. Xitzun tma'n 
Tomás cye: —Ka minti' ma wile tocxlen clav tuj tk'ab, ex ka minti' ma tz'ocx 
nk'o'ne tal nk'abe tuj tocxlen clav, ex ka minti' ma tz'oc nmaco'ne tocxlen lans 
ttxlaj t-xu'c, mlay txi wocsla'ne, chi Tomás. 

26Tbajlenxitzun wajxak k'ij, ate'tok juntl maj ke t-xnak'tzben Jesús tuja, ex tuc'ix 
Tomás attok cyuc'il. Masque lamo'n ke pwert, pero pon Jesús cyuc'il, cub we' 
cyxol, ex xi tma'n cye: —Ke' cyc'u'je. 

27Ex xi tma'n Jesús te Tomás: —K'o'nctz tal tk'aba tzalu, ex que'yin oca ke 
nk'abe; ex k'ontz tk'aba, maco'nca jatum tocxlen lans ttxlaj nxu'que. Mi'n tz'oca 
mya ocslal, nok o'cx tu'n toca ocslal, chi Jesús. 

28Xitzun ttzak'we'n Tomás: —Aya Wajawe ex aya Ndiose. 

29Xitzun tma'n Jesús te: —Nok tu'nju ma chin tila, Tomás, ma txi tocsla'na; at 
tzalajbil cye keju ma cyocsla masque minti' ma cyil, chi Jesús. 

Tiku'n o tz'ibanjtz ju u'j lu 

30Ax icx o tbincha Jesús nimcu txkantl señ cywitz ke t-xnak'tzben, mya tz'iban 
ke tuj ju libro lu. 

31Pero akeju señ lu ma che tz'ibanjtz tu'ntzun t-xi cyocsla'ne ka ate Jesús ju Crist 
aju at toclen tu'n Dios, ex ax Tc'wa'l Dioste, ex tu'n tten cychwinklale tu'n oc t-
xi cyocsla'ne. 

Juan 21 

Cub tyec'un tib Jesús cywitz wuk t-xnak'tzben 

1Tbajlenxitzun jlu, cub tyec'un tib Jesús juntl maj cywitz ke t-xnak'tzben ttzi 
laguna Tiberias tbi; ex cub tyec'un tib cyja': 

2Attok Simón Pedro, tuc'ix Tomás aju yo'ẍ tbi cyu'n xjal, tuc'ix Natanael aju aj 
Caná te Galiley, cyuc'ix ke tcy'ajal Zebedey, ex cyuc'ix cabetl t-xnak'tzben. 

3Xitzun tma'n Simón Pedro cye tuc'il: —Ma chinx weye tzyul cyiẍ. Atzun cye 
tuc'il xi cyma'n te: —Ax icx keye ma ko'xe tuc'ila. E je'xtzun ex e ocx tuj jun barc; 
pero ex ak'bil cyu'n ex minti' jun cyiẍ tzyet cyu'n. 

4Tejtzun ch'ixtok tja'wil k'ij, lu Jesús wa'ltok ttzi laguna; atzun cye t-xnak'tzben 
minti' el cynic' ti'j ka ate Jesús. 

5Xitzun tma'n Jesús cye: —¿Atpe cyiẍ ma tzyet cyu'ne, akeye wuc'ile? —Minti', 
che chi. 

6Xitzun tma'n Jesús cye: —Cyk'oncu'xe xyub tuj a' ttxlaj barc tuj bank'abaj, 
cneteltzun cyiẍ cyu'ne, chi cye. Cu'xtzun cyk'o'n ju xyub, ex ya minti' bant tu'n 
tjatz cyu'n tu'nju nim cyiẍ otok tzyet cyu'n. 

7Atzunte ju xnak'tzben c'ujla'nxix tu'n Jesús xi tma'n te Pedro: —Ate Kajaw jlu. 
Tejtzun tbinte Simón Pedro ka ate Kajaw, oc tk'o'n t-xbalun (porque otok tz'el 
ti'n), ex cu'x tuj a'. 

8Atzun ke mastl xnak'tzben e tzaj tuj barc, jawo'n xyub cyu'n jatum cycu'x cyiẍ, 
porque mya najchak ta' ttzi tx'otx', balo cyaje ech. 

9Tej cyul canun ttzi tx'otx' o cyil otok cub pek'chaj k'ak', ex tocx jun cyiẍ twitz 
k'ak', ex tuc'ix wabj attok. 

10Xi tma'n Jesús cye: —Cyi'ntze cab ox cyiẍ aju ma xtzyet cyu'ne ja'lo, chi Jesús. 

11Ocxtzun Simón Pedro tuj barc, ex ic'tz ti'n xyub ttzi tx'otx', nojni tu'n 153 cyiẍ 
matij; masque nim cyiẍ tuj xyub, pero minti' cub tzakj. 

12Xitzun tma'n Jesús cye: —Cytzaje, che wa'ne. Ex mi jun xnak'tzben oc 
tnimarin tib tu'n t-xi tkanin: ¿Alcyeya? chiwt, porque ba'n cyu'n ka ate Kajaw. 

13Atzunte Jesús tzaj lak'e', ex tzaj ti'n wabj, xi tk'o'n cye, ax icx tzaj ti'n cyiẍ ex 
xi tk'o'n cye. 

14Atzun toxinmaji'n jlu cub tyec'un tib Jesús cywitz ke t-xnak'tzben tjatzlenxi 
ank'in cyxol cyimni. 

In yolin Jesús tuc'il Simón Pedro 

15Tejtzun cybaj wa'n, xi tkanin Jesús te Simón Pedro: —Aya Simón tcy'ajal 
Jonás, ¿maspe c'ujla'n kine tu'na ic tza'n cye jlu? Chi Jesús. —C'ujla'na wu'ne, 
Tat; ba'n tu'na ka c'ujla'na wu'ne, chi Pedro. Xitzun tma'n Jesús te: —Che 
tcwentin oca ke tal nẍne'le. 

16Xitzun tma'n Jesús te tcabmaji'n: —Aya Simón tcy'ajal Jonás, ¿c'ujla'npe kine 
tu'na? —C'ujla'na wu'ne, Tat; ba'n tu'na ka c'ujla'na wu'ne, chi Pedro. Xitzun 
tma'n Jesús te: —Che tcwentin oca ke nẍne'le. 

17Xitzun tma'n te toxinmaji'n: —Aya Simón tcy'ajal Jonás, ¿c'ujla'npe kine 
tu'na? Tzajtzun tbis Pedro tu'nju tzaj k'ma'n te toxinmaji'n: ¿C'ujla'npe kine 
tu'na? Xitzun ttzak'we'n: —Tat, tcyakil ba'n tu'na; ba'n tu'na ka c'ujla'na wu'ne. 
Xitzun tma'n Jesús te: —Che tcwentin oca ke nẍne'le. 

18Ax toc cxel nma'ne teya, tej matok cu'xuna, oc tc'alo'n tc'u'ja, ex xi'ya nok 
jatum tajbila; octzun ttijina, cjawil ti'n tk'aba, ex c'oquel c'alo'n tc'u'ja tu'n juntl, 
ex cxel k'i'na jatum mya tajbila tu'n t-xi'ya. 

19Tma Jesús jlu tu'n ttzaj tchic'ba'n tza'n tten tu'n tcyim Pedro tu'ntzun tjaw 
nimsa'n tbi Dios. Tej tmante jlu ax icx xi tma'n: —Lpe'ca wi'je. 

Aju t-xnak'tzben Jesús c'ujla'nxix tu'n 

20Ajtz tque'yin Pedro ex o til lepcho'c cyi'j aju xnak'tzben c'ujla'nxix tu'n Jesús, 
axju xnak'tzben aju xi txale' twi' ttzi t-xu'c Jesús tej cywa'n ti'j mes ex xi tma'n 
te: Tat, ¿alcyetzun cxel k'onte teya tuj cyk'ab xjal? 

21Tej tlonte Pedro xnak'tzben lu, xi tma'n te Jesús: —Tat, ¿yajtzun te jlu ti cbajel 
ti'j? 

22Xitzun tma'n Jesús te Pedro: —Ka wajbile tu'n tcyaj ten atx ocxi wule, ¿ti' taja 
ti'j? Lpe'c teya wi'je. 

23Aju yol lu el lak'e' tkanil cyxol erman ka minti' tu'n tcyim ju xnak'tzben lu. 
Pero minti' xi tma'n Jesús te tu'n mi'n tcyim, nok o'cx tma: Ka wajbile tu'n tcyaj 
ten atx ocxi wule, ¿ti' taja ti'j? 

24Atzunju xnak'tzben lu in tchic'ba'n axix toc ti'j tcyakil jlu, ex ma cyaj ttz'iban 
tcyakil jlu. Ex ba'n ku'n aju yol tzaj tchic'ba'n axix toc. 

25Ex at nimcu mastl o tbincha Jesús, nokwit ma che cub tz'ibet teyle junjun, tuj 
nnable mlay bant cyten ke libro twitz tx'otx' nokwit ẍe tz'ibanjtz. Icxwitju. 

Cybinchben 

Cybinchben 1 

Tma Jesús ka attok tulel Xewbaj Xjan 

1Aya Teófilo, tuj tnejel wu'je xi ntz'ibane ti'j tcyakilju o tbincha Jesús ex ti'j ju 
xnak'tzbil xi tk'o'n t-xe tnejel. 

2O'cxtzun we' tu'n tk'onte xnak'tzbil tej taj k'i'n tuj cya'j. Ex na'nxtok taj tuj cya'j 
e jaw t-sc'o'n ke apostl, ex tu'n Xewbaj Xjan xi tma'n cye alcye tu'n cybinchante. 

3Ex tcyimlenxi Jesús, cub tyec'un tib cywitz itz' te; ax toc jlu, porque o cyil 
apostl, nimcu maj cub tyec'un tib Jesús cywitz tuj 40 k'ij, ex in yolintok cyuc'il 
ti'j tcawbil Dios. 

4Atxtok Jesús junx cyuc'il apostl xi tma'n cye tu'n mi'n cyex tuj Jerusalén. —Ax 
che ayone ti'j ju tziyimaj cyeye tu'n Nmane, aju ma cybiye weye. 

5Porque ax toc ate Juan o che byan xjal tu'n tuj a'; atzun cyeye ch'ix tul canun 
k'ij tu'n cybyane tu'n Xewbaj Xjan, chi Jesús xi tma'n cye. 

Tej taj k'i'n Jesucrist tuj cya'j 

6Atzun cye apostl cybuyintok cyib tuc'il Jesús xi cykanin te: —Tat, ¿apetzun 
tk'ijlalil ja'lo tu'n ttzaj tk'o'ntla cyoclen aj Israel tu'n cycawin juntl maj cyxolx? 
Che chi. 

7Xi ttzak'we'n Jesús: —Minti' cyoclene ti'j tu'n cybinteye jtoj tu'n tbant jlu ex 
alcye k'ij; ate Nmane tajaw ex ximamajtl tu'n alcye k'ij tu'n tbinchante. 

8Pero oc tul Xewbaj Xjan cyuc'ile, oc cyc'ma'ye cyipumale, ex che oquele testiw 
wi'je tuj tnam Jerusalén, tuj tcyakil tx'otx' Judey, tuj tx'otx' Samaria, ex tuj 
tcyakil twitz tx'otx', chi Jesús cye. 

9Tej tbaj tma'n Jesús jlu, matok in che que'yin apostl ti'j, jaw k'i'n Jesús cywitz, 
aj k'i'n tuj muj ex minti'tl o cyil. 

10In che que'yintok twitz cya'j cyja'tok tjax lak'e' Jesús, o cyil cub cyyec'un cyib 
cabe xinak e cub we' cytxlaj, toc cyxbalun sak que'yin. 

11Cymatzun ke xinak cye: —Akeye xinak aj Galiley, ¿tiku'n in xi cyque'yine twitz 
cya'j? Axte Jesús aju xjaw k'i'n cywitze tu'n t-xi' tuj cya'j, icxtzun tzul ic tza'n 
xcyile xi' tuj cya'j. 

Jaw sc'et Matías te t-xel Judas 

12Atzun cye apostl e ajtz meltz'aj twi witz Olivos tbi, e pon tuj Jerusalén, nikayin 
cyxol, balo jun kilómetro. 

13Tejtzun cypon tuj tnam e jax tuj tcab colin ja, jatum in che posadiyintok 
cycyakil, Pedro tuc'ix Jacobo, tuc'ix Juan, tuc'ix Andrés, tuc'ix Felipe, tuc'ix 

Tomás, tuc'ix Bartolomé, tuc'ix Mateo, tuc'ix Jacobo aju tcy'ajal Alfeo, tuc'ix 
Simón aju toctok te tajlal cyxol jun partid xjal cananist cybi ex tuc'ix Judas aju 
titz'in Jacobo. 

14Cycyakil ke jlu cucx nno'c cychmon cyib tu'n cyna'n Dios, cyuc'ix ke xu'j, tuc'ix 
Mariy aju ttxu' Jesús, ex cyuc'ix ke titz'in Jesús, junx cyximbetz cycyakil. 

15Cyujx ke k'ij lu jaw we' Pedro cyxol ke erman, atzun cyajlal baj cychmon cyib 
balo 120, ex xi tma'n Pedro: 

16—Akeye erman, ilxix ti'j tu'n tjapun aju tz'iban tuj Tu'jil jatum o yolin David 
tu'n Xewbaj Xjan ti'j Judas, ate Judas cub nej cywitz keju e tzaj tzyunte Jesús; 

17porque tuc'ix Judas oc te tajlal kxole, ex tc'am toclen tu'n tak'nan kuc'ile. 

18Ate jlu lak'et jun piẍ tx'otx' tu'n tu'nju twi' tc'u'j tc'am tej tbinchante mya ba'n; 
ex tzaj t-xon tib pich'l tten, bi'x el sbit'j tc'u'j, ex bi'x etz chitpaj tcyakil tuj tc'u'j. 

19Ex el tkanil jlu cyxol cycyakil xjal najl tuj Jerusalén, cyja'tzun Acéldama tbi ju 
tx'otx' lu oc cyk'o'n tuj cyex cyyol, atzun in tma'n ju yol lu: Tx'otx' twi' chic'. 

20Porque at jun yol tz'iban tuj Salmo, chi cyja': Tz'ocwit tnajbil minti' xjal tuj, ex 
mi junwt xjal ten tuj. Ax icx in tma'n: Juntlxwit txi c'monte toclen, chi tuj Tu'jil. 

21Cyja'tzun ilxix ti'j tu'n tjaw sc'et jun erman cyxol ke xinak o che ten junx kuc'il 
tcyakil k'ij tej tten Kajaw Jesús kxol, 

22ex o che ten kuc'il atxix tej tbyan Jesús tu'n Juan tuj a', ex ate'x kuc'il tej tjaw 
k'i'n Jesús kxol tu'n t-xi' tuj cya'j; ilxixtzun ti'j tu'n tjaw sc'et jun erman cyxol ke 
jlu tu'n toc te testiw junx kuc'il ti'j tjawlen ank'in Crist, chi Pedro xi tma'n cye. 

23E yolintzun cyi'j cabe xinak alcye jun tu'n tcyaj: A José Barsabás aju Justo 
tcabin tbi, ex tuc'ix Matías. 

24Ex e na'n Dios, cyma: —Aya Tat, ojtzki'n tu'na cyanmi cycyakil xjal, yec'untza 
alcye sc'o'maj tu'na cyxol cabe xinak lu 

25tu'ntzun tajben tuj ak'untl lu ex tu'n toc te apostl te t-xel Judas, porque tu'n 
tlaj cub tz'ak Judas tuj il el tpa'n tib tu'n tpon tuj tex tlugar, che chi. 

26Jawtzun cyi'n swert ti'j alcye tu'n tcyaj, ate Matías cyaj, ex oc te tajlal cyxol 
junlajtl apostl. 

Cybinchben 2 

Tej tul Xewbaj Xjan 

1Tejtzun tjapun tk'ijlalil nink'ij Pentecostés, junx cybuyin cyib cycyakil ex junx 
cyximbetz. 

2Ex minabencu tzaj jun tk'ajk'ajel tuj cya'j, ic tza'n jun cyk'ik' in xumin wen, ex 
nimxix tk'ajk'ajel ul tuja jatum k'ukl ke'tok. 

3Ex o cyil jun señ ic que'yin ic tza'n k'ak' in julin, cub ten tibaj cywi' cycyakil. 

4Ex cycyakil baj noj tuj cyanmi tu'n Xewbaj Xjan, ex e oc ten yolil tuj cyyol junxitl 
xjal, ic tza'nx in tk'o'n Xewbaj Xjan tu'n cyyolin ti'j. 

5Ex cyuj ke k'ij lu ate'tok xjal judiy tuj Jerusalén, nimal Dios ke, otok che tzaj tuj 
tcyakil tnam twitz tx'otx'. 

6Tejtzun cybinte aju tk'ajk'ajel tzaj tuj cya'j, baj cychmon cyib ke xjal; ex bi'x jaw 
naj cynabl porque teyle junjun xjal in tbi'ntok tex tyol, aju in che yolintok apostl 
ti'j. 

7Ex bi'x jaw naj cynabl ex e labin ti'j, cyma cyxolx: —¿Ti cyten jlu? ¿Myapetzun 
aj Galiley cycyakil keju in che yolin? 

8¿Tza'ntzun tten in kbi'n in che yolin ti'j kyol teyle junjun ke jatum xko itz'j? 

9At junjun aj Partia, aj Media, aj Elam, ex at junjun ke najl tuj Mesopotamia, tuj 
Judey, tuj Capadocia, tuj Ponto, tuj Asia, 

10tuj Frigia, tuj Panfilia, tuj Ejipt, ex tuj junjun tnej tx'otx' te Africa ti'jxi Cirene. 
Ex at junjun ke aj Rom ax najl tzalu ex at junjun ke ax toc judiy xjal, ex at junjun 
ke ma tz'oc te judiy xjal nok tu'nju ma tocsla cyley judiy. 

11Ex at junjun ke aj Cret, ex junjun aj Arabia, pero in che'x kbi'n in che yolin ti'j 
tyol junjun ke, in che yolin ti'j tbinchben Dios nim tipumal. 

12Ex bi'x jaw naj cynabl cycyakil in che labin ti'j, in cyma'n cyxolx: —¿Ti t-xilen 
tcyakil jlu? 

13Pero at txkantl in che xmayin cyi'j: —C'al k'e'n ke jlu, che chi. 

Tej tpacban Pedro cye xjal 

14Jawtzun we' Pedro cyuc'ix ke junlajtl apostl, jaw tk'ajk'ajel twi' cyuw, xi tma'n 
cye xjal: —Akeye xjal judiy ex cycyakile akeye najl tuj Jerusalén, lu jun tkanil 
cxel nma'ne cyeye, cybintze. 

15Ke xinak lu mya c'al k'e'n ke, ic tza'n cyeye in cyma'ne, porque ma las nueve 
te prim. 

16Atzun jlu aju o k'manjtz tu'n Joel aju t-sanjel Dios: 

17Chi Dios: Tuj mancbil k'ij ctzajel nk'o'ne Nxewe tuj cyanmi cycyakil xjal; ke 
cycy'ajale ex ke cyme'jele che oquel te nsanjele tu'n t-xi cypacba'n nyole cye 
xjal, ex ke cu'xun ate' cyxole at ctzajel yec'un cye mer ic tza'n tuj witzic', ex ke 
tij xjal cyxole c'elel cynic' ti'j tuj witzic' aju wajbile cye. 

18Ax icx ctzajel nk'o'ne Nxewe tuj cyanmi ke nmajene xinak ex ke nmajene xu'j 
tuj tk'ijlalil tzul, ex che oquel te nsanjele tu'n t-xi cypacba'n nyole. 

19Ctzajel nyec'une ke nbinchbene ma' cyxilen twitz cya'j, ex che tzajel nk'o'ne 
ke señ twitz tx'otx': Chic', tuc'ix k'ak', tuc'ix sib in bukin. 

20Cmeltz'ajel ju k'ij tu'n toc te klolj, ex aju xjaw c'oquel que'yin ic tza'n chic' 
na'nxtok tul tk'ijlalil tu'n tul Kman, jun k'ij nim toclen ex ckoptz'ajelxix. 

21Ex cycyakil keju in che cubsan twitz Kman che cletel, chi tuj Tu'jil. 

22Cybintze nyole akeye xinak aj Israel: Ate Jesús aj Nazaret, tej tten cyxole ba'n 
e'la tuj twitz Dios, ex o cyile ke tbinchben nim cyipumal ex ke señ e bant tu'n, 
ax Dios o k'onte tipumal, ex ba'n tcyakil jlu cyu'ne. 

23Ate jlu xi tk'o'n Dios tuj cyk'abe, porque ximamajtl tu'n Dios ex ojtzki'majtl 
tu'n, tzaj cytzyu'ne ex xi cyk'o'ne tuj cyk'ab aj il tu'n tjaw cyk'o'n twitz crus ex 
tu'n tcub cybyo'n. 

24Pero jatz ank'in tu'n Dios ex etz tco'pin tjak' tipumal camic, porque minti' 
xcye' camic ti'j tu'n tcub ttzyu'n. 

25Porque o yolin rey David ti'j Jesús, chi cyja': Cucx toc nque'yine Kman tcub 
nwitze; mlay chin yucche, porque at ntxlaje tuj nbank'abe. 

26Cyja'tzun in tzalaj wanmiye, ex in chin yoline tu'nju in chin tzalaje. Ex k'ukl 
nc'u'je ti'j, icx nximlale cjawil ank'in; 

27porque mlay cyaj tk'o'na wanmiye tuj cynajbil cyimni, ex mlay chin cyaj 
tk'o'na tu'n ttzuwix nximlale, akine tmajena nimal teya. 

28Ma tzaj tyec'una weye ke be te chwinklal, ex ctzajel tk'o'na tzalajbil nim weye 
oc ntene tuc'ila, chi David tuj Tu'jil. 

29Akeye erman, axix toc cxel nma'ne cyeye ti'j kxe'chel David o cyim ex o cu'x 
maku'n, ex aju tpantyón atx kxol ja'lo. 

30Pero tu'nju t-sanjel Dios te David, ex ba'n tu'n otok tzaj ttziyan Dios jun yol 
axix toc te, ka ti'j tiyjil tu'n titz'j ju Crist aju at toclen tu'n Dios, ex tu'n tcub ke' 
Crist tuj tk'ukbil David tu'n tcawin. 

31Bi'majtl jlu tu'n David, cyja'tzun o yolin ti'j tu'n tjatz ank'in Crist aju at toclen 
tu'n Dios, ex o yolin ti'j tu'n mi'n tcyaj ten tanmi tuj cynajbil cyimni, ex tu'n mi'n 
ttzuwix tchibjal. 

32Ate Jesús jatz ank'in tu'n Dios, ex kcyakile ma ko oque testiw ti'j. 

33Ma jaw nimsa'n Jesús ex ma pon ttxlaj Dios tuj bank'abaj, ex ma tc'am Jesús 
Xewbaj Xjan, aju tziyimaj te tu'n Dios Mambaj, cyja'tzun ma cu'tz tchitun jlu aju 
ma cyile ex ma cybiye. 

34Porque mya ate David jax tuj cya'j; pero ax o k'mante ju yol lu: Tma Kman te 
Wajawe: Ke'cuya tuj nbank'abe, 

35acutzun in cub cyi'j ke aj k'oj ti'ja wu'ne, chi David tuj Tu'jil. 

36Cybintze cycyakile jun yol axix toc, akeye aj Israel: Ate Jesús aju jaw cyk'o'ne 
twitz crus, ma tz'oc tk'o'n Dios te Kajaw ex ma tzaj tk'o'n toclen tu'n toc te Crist, 
chi Pedro cye. 

37Tejtzun cybinte xjal jlu, bi'x oc ta'w yol ti'j cyanmi, ex xi cyma'n te Pedro ex 
cye txkantl apostl: —Akeye erman, ¿alcye oc kbincha'ye? 

38Atzunte Pedro xi tma'n cye: —Tajtz ti'j cyanmiye ex tu'n tbyan teyle junjun 
cyeye tuj tbi Jesucrist tu'ntzun tnajset cyile; ex ctzajeltzun tk'o'n Dios Xewbaj 
Xjan te jun oyaj cyeye. 

39Porque te cyeye tzaj ttziyan Dios jlu, icx cye cyc'wa'le, ex cye cycyakil keju ate' 
najchak; aju yol lu cye cycyakil keju che txconjtzel tu'n Kman aju Kdios, chi 
Pedro. 

40Xi tchic'ba'n Pedro aju yol axix toc, xi tk'o'n cynabl, ex xi tma'n nimcu yol cye: 
—Cyclom cyibe cyxol ke xjal ate' ja'lo jumajx mya ba'n ke, chi Pedro. 

41Cyja'tzun e byan ke xjal akeju xi cyocsla'n aju yol tma Pedro; ax k'ij e ocslan 
balo ox mil xjal. 

42Ex ax e cyaj ten cycyakil tuj xnak'tzbil cyu'n apostl, ex at cymojbabl cyib, ex 
cucx nno'c cychmon cyib tu'n tcub cysipan wabj cyxol, ex cucx in che na'n Dios. 

Tza'n tten cychwinklal nej ocslal 

43Ex tzaj nim t-xobil cyi'j cycyakil xjal; ex o cybincha apostl nimcu binchben 
ma'xix cyxilen tu'n tipumal Dios. 

44Cycyakil keju otok che ocslan ate' junx, ex tcyakilju at cye in baj cysipan 
cyxolx. 

45In xi cyc'ayin cytx'otx' ex ju at cye, ex in xi cysipan pwak cye cycyakil, nok 
alcye at tajbenxix te junjun. 

46Tcyakil k'ij in che pon tuj tja Dios, in cub cysipan wabj tuj cyja ex in che wa'n 
junx tuc'il tzalajbil ex mans cyanmi. 

47In cyk'o'n chjonte te Dios, ex ba'n e je'l tuj cywitz cycyakil xjal. Ex tcyakil k'ij 
in che chmet-xi ocslal tu'n Kajaw, akeju in che clet-xi junjun k'ij. 

Cybinchben 3 

O banix jun xjal cox 

1At jun k'ij cyja'tok tjax Pedro ex Juan tuj tja Dios tuj or te nabl Dios, te las tres 
te kale. 

2Ex cyja'tok t-xi k'i'n jun xinak cox titz'jlenx, aju in pon cyi'n xjal tcyakil k'ij ttzi 
tja Dios aju toc tbi Tbanilxix, tu'n tkanin tcotz cye xjal in che ocx tuj tja Dios. 

3Tejtzun t-xi tque'yin cox cyja'tok tocx Pedro tuc'ix Juan tuj tja Dios xi tkanin 
tcotz cye. 

4Oc tque'yin Pedro ex Juan ti'j, ex xi tma'n Pedro te: —Ko tque'yintza. 

5Atzunte cox toc twi' ti'j ju yol, in ayon ti'j alcye ch'in tu'n t-xi k'o'n te. 

6Xitzun tma'n Pedro te: —Minti' sak pwak at wuc'ile, mi k'an pwak, pero aju at 
wuc'ile atzunju cxel nk'o'ne teya: Tu'n tipumal Jesucrist aj Nazaret, we'ctza ex 
beta. 

7Jawtzun ttzyu'n Pedro tbank'ab cox, ex jaw twaban; ex jurat e cyuwix naj ke 
tkan ex cymopil tkan. 

8Jawtzun t'icpaj cox, cub we', ex oc ten betel; ex ocx cyuc'il tuj tja Dios in bet ex 
in t'icpaj, ex in tk'o'n chjonte te Dios. 

9Cycyakil xjal e que'yinte in bet cox ex in tk'o'n chjonte te Dios. 

10Ex tzaj nim cyxobil, ex e jaw sec'paj tu'nju otok banix cox, porque el cynic' ti'j 
ka ateju in cub ke'tok kanil tcotz ttzi tja Dios, aju Tbanilxix tbi. 

Tej tpacban Pedro twitz tja Dios 

11Matok tzyu'n Pedro ex Juan tu'n cox aju otok banix, baj cychmon naj cyib xjal 
cyi'j twitz ja toc tbi te Salomón, otok naj cynabl xjal. 

12Tej t-xi tque'yin Pedro jlu, xi yolin cye xjal: —Akeye xinak aj Israel, ¿tiku'n in 
che labine ti'j jlu, ex tiku'n o'cx nno'c baj cywitze ki'je? Baka tu'n kipumale xbant 
tbet jlu, tu'npetzunju nimal Dios ko'ye. 

13Aju Tdios kxe'chel Abraham, Isaac ex Jacob, ate xjaw nimsante Tc'wa'l aju 
Jesús tbi, ate jlu xi cyk'o'ne tuj tk'ab Pilat, ex el cyic'une, ex otok tma Pilat tu'n 
tetz ttzokpi'n. 

14Atzun cyeye el cyic'une Jesús aju Xjan ex Tz'aklxix, ex xi cykanine te Pilat tu'n 
tetz ttzokpi'n jun byol xjal. 

15Cyja'tzun cub cybyo'ne aju Tajaw chwinklal, pero jatz ank'in tu'n Dios cyxol 
cyimni, ex ma ko oque te testiw ti'j. 

16Ate xjal lu, aju nno'c cyque'yine ex ojtzki'n cyu'ne, ma tz'oc tipun tkan nok 
tu'n tipumal Jesús, tu'nju ma ocslan ti'j. Ex tu'nju ma ocslan ti'j Jesús, bi'x ma 
cyaj banix cox ic tza'n ma cyile cycyakile. 

17Atzun ja'lo erman, ba'n wu'ne, cub cybyo'ne Jesús tu'nju minti' el cynic'e ti'j 
aju o cybinchaye, icx ke nejenel cyxole minti' el cynic' ti'j. 

18Cyja'tzun ma japun tu'n Dios aju tyol aju k'ma'maj ojtxi cyu'n cycyakil ke t-
sanjel, tu'n tcyim ju Crist aju tzaj t-sama'n. 

19Tajtztzun ti'j cyanmiye, ex cyajtz meltz'aje tuc'il Dios tu'n tcub najset cyile; 
tu'ntzun ttzaj tk'o'n Kman tk'ijlalil chewsabl, 

20ex tu'n ttzaj sama'n Jesús aju Crist, aju sc'o'maj atxix ojtxi tu'n toc te Clol ke. 

21Ilxix ti'j tu'n tcyaj ten Jesús tuj cya'j acutzun in japun tk'ijlalil tu'n tbinchet 
tcyakil juntl maj te ac'aj, ic tza'n o tma Dios tu'n cyyol ke t-sanjel xjan e ten atxix 
ojtxi. 

22Porque o tma Moisés cye kxe'chel ojtxi: Cjawil t-sc'o'n Kman Dios jun t-sanjel 
ax cyxol cyermaniye, tu'n tten cyuc'ile ic tza'n weye. Cybinxe tcyakilju oc tma' 
cyeye, 

23porque alcye jun xjal minti' ma txi tbi'n tyol aju t-sanjel Dios tzul t-sama'n, 
bi'x cnajel tu'n mi'n ttentl cyxol aj Israel, chi Moisés. 

24Cyja'tzun cycyakil t-sanjel Dios o che yolin, tzajnix xe't ti'j Samuel, ex ke 
txkantl, o tzaj cyma'n tkanil ti'j tk'ijlalil ja'lo. 

25Te cyeye aju yol tzaj ttziyan Dios cye t-sanjel, ex at cyoclene ti'j ju yol cyaj bant 
ti'j tu'n Dios cyuc'il kxe'chel, o tma Dios te Abraham cyja': Nok tu'n tiyjila che 
bel cy'iwla'n cycyakil cyiyjil xjal twitz tx'otx', chi Dios. 

26Ate Dios jaw ank'in Tc'wa'l tu'n, ex tzaj t-sama'n tnejelxix te cyeye tu'n 
cycy'iwlanjtze tu'n, ex tu'n tajtz meltz'aj teyle junjun cyeye tu'n mi'n ttentl tuj 
til, chi Pedro cye. 

Cybinchben 4 

Pon k'i'n Pedro tuc'ix Juan cywitz aj sanjelal 

1Matok in yolin Pedro tuc'ix Juan cyuc'il ke xjal, e ul tilj ke pal cye judiy tuc'ix 
nejenel cye polisiy xk'ukil tja Dios ex cyuc'ix ke sadusey. 

2Tzaj cyk'oj cyi'j tu'nju in cyk'o'ntok xnak'tzbil cye xjal, ex tu'nju in cypacba'n 
tu'n cyjaw ank'in ke cyimni ic tza'n te Jesús jatz ank'in. 

3Tzyettzun Pedro cyu'n, tuc'ix Juan, ocx cyk'o'n tuj pres, texi juntl k'ij e je'tz 
k'i'n, porque otok tz'oc kax. 

4Pero nimcu xjal cybi cyyol, ex e ocslan; japuntzun cyajlal xinak balo jwe' mil. 

5Texi juntl k'ij baj cychmon cyib ke nejenel cyxol xjal judiy tuj Jerusalén, cyuc'ix 
ke cytijil xjal, ex cyuc'ix ke xnak'tzal ti'j ley, 

6ex tuc'ix Anás aju nejenel cye pal, tuc'ix Caipás, tuc'ix Juan, tuc'ix Alejandro, ex 
cyuc'ix cycyakil cyiyjil nejenel cye pal. 

7Tzajtzun k'i'n Pedro tuc'ix Juan ex cub cyk'o'n cyxol, ex xi cykanin cye: —¿Ti 
cyoclene, ex alcye saj k'mante cyeye tu'n cybinchanteye jlu? 

8Atzunte Pedro, nojni tuj tanmi tu'n Xewbaj Xjan, xi tma'n cye: —Akeye nejenel 
cyxol xjal ex cytijil aj Israel keye: 

9Ma ko oque tuj xjel cyu'ne ti'j jun ba'n xkbinchaye te jun xjal yab, tza'n tten 
xbanix. 

10Cxeltzun kchic'ba'ne cyeye ex cye cycyakil xjal aj Israel: Ate xjal lu aju wa'l 
cywitze ma banix nok tu'n tipumal Jesucrist aj Nazaret, aju jaw cyk'o'ne twitz 
crus, pero o jatz ank'in cyxol cyimni tu'n Dios. 

11Ate Jesús aju abj el cyic'une akeye binchal ja, pero ma tz'oc te scyini te 
simyent. 

12Ex mi a'l juntl clol ke; porque tuj tcyakil twitz tx'otx' minti' ma tzaj tma'n Dios 
ka at juntl tu'n kclet tu'n, chi Pedro xi tma'n cye. 

13Tejtzun cyque'yinte aj sanjelal minti' cyxobil Pedro tuc'ix Juan, e labin cyi'j, 
porque ba'n cyu'n ka mya xnak'tzamni ke tuj scwel, ex tal ak'nal xjal ke; ex el 
cynic' cyi'j ka otok che ten tuc'il Jesús. 

14Ex oc cyque'yin aju xjal otok banix wa'l ttxlaj Pedro ex Juan, ya minti'tl tumel 
tu'n cyyolin mastl cyi'j. 

15O'cx xi cyma'n aj sanjelal cye tu'n cyex lak'e' cyxol; ex e oc ten yolil ti'j cyxolx, 

16in cyma'n: —¿Ti c'oquel cyi'j xjal lu? Porque ma baj cybi'n cycyakil xjal, akeju 
najl tuj Jerusalén, ti'j jun señ nim tipumal ma cybincha, ex mlay bant tu'n tcub 
kewan jlu. 

17Pero tu'n mi'n tel mastl tkanil cyxol xjal, kxobtza'n oc ke tu'n mi'n cyyolin 
mastl ti'j Jesús, che chi. 

18E tzajtzun cytxco'n ex xi cyma'n cye: Mi'n che yoline ex mi'n txi cyk'o'ntle 
xnak'tzbil ti'j Jesús, che chi. 

19Atzunte Pedro tuc'ix Juan xi cytzak'we'n: —Cyximancuye ka ba'n tuj twitz 
Dios tu'n t-xi knimane cyyole ex mya ate Dios tu'n t-xi knimane; 

20porque mlay bant tu'n t-xi kcoline tu'n t-xi kma'ne aju ma kile ex ma kbiye, 
che chi. 

21Atzun cye aj sanjelal e oc cyxobtza'n juntl maj, e je'tztzun cytzokpi'n, minti' 
cnet tumel cyu'n tu'n tcub cysentens tu'n cylaj xjal, porque cycyakil xjal in jaw 
cynimsa'n tbi Dios ti'j ju xjal cox otok banix. 

22Porque ate xjal lu otok japun 40 abk'i tu'n tej tbanix tu'n tipumal Dios. 

Xi cykanin ocslal tuj na'j Dios tu'n ttzaj k'o'n cyipumal tu'n cyyolin 

23Tejtzun cyetz tzokpi'n Pedro tuc'ix Juan, e je'xtzun cyxol cyuc'il, ex xi 
cytx'olba'n tcyakilju otok k'manjtz cye cyu'n nejenel cye pal ex cyu'n cytijil xjal. 

24Tejtzun cybinte ke ocslal, jaw tk'ajk'ajel cywi' junx, ex e yolin tuc'il Dios ex 
cyma: —Aya Tajaw Tcyakil, ex aya Dios binchal cya'j, tx'otx' ex mar ex tcyakilju 
at cywitz. 

25Tu'n Xewbaj Xjan o tma tmajena David jun tyola chi cyja': 

¿Tiku'n ma che jaw tilj ke xjal? ¿Ex tiku'n in cub cyximan aju nokx gan? 

26Baj cytxolban cyib ke rey te twitz tx'otx', ex ke nejenel cyxol xjal baj cychmon 
cyib junx tu'n cyk'ojin ti'j Kman ex ti'j Crist aju at toclen tu'n Dios, chi David tuj 
Tu'jil. 

27Porque ax toc tuj tnam lu cymojba cyyol Herodes tuc'ix Ponsio Pilat, cyuc'ix 
ke xjal aj Israel ex cyuc'ix txkantl xjal, tu'n cyk'ojin ti'j Jesús aju Tc'wa'la xjan, 
aju oc tk'o'na toclen. 

28Ex ma cybincha tcyakilju ximamaj tu'na ojtxi tu'n tipumala, ic tza'nx tajbila. 

29Ja'lotzun Tat, bintza cyyol te xobtzabl keye, ex k'ontza kipumale tu'n t-xi 
kma'ne tyola cye xjal, ex tu'n mi'n kxobe, porque ako'ye tmajena. 

30Ex k'ontza tipumala tu'n cybanix ke yab ex tu'n cybinchet nimcu binchben 
nim cyipumal ex nimcu señ nok tu'n tipumal Jesús aju Tc'wa'la xjan, che chi. 

31Ex tej cybaj na'n Dios, tzaj yucch ja jatum cybuyin cyib; ex cycyakil o noj tuj 
cyanmi tu'n Xewbaj Xjan, ex xi cyma'n tyol Dios minti' cyxobil. 

Ke nej ocslal, tcyakilju at cye in baj cysipan cyxolx 

32Ex cycyakil keju otok che ocslan, junx cyximbetz ex junx tbis cyc'u'j tuj 
cyocslabl; ex mi jun in k'mante ka nok tecu aju at te, nok o'cx in baj cysipan 
cyxolx tcyakilju at cye. 

33Ex nim tipumal cyyol apostl, in cychic'ba'n ka axix toc otok jatz ank'in Kajaw 
Jesús; ex nimxix t-xtalbil Dios cub ten cyibaj. 

34Cyja'tzun mi a'l jun cye atxwit taj aju in ajben te; porque cycyakil keju at 
cytx'otx' ex ka cyja, in xi cyc'a'yintok, ex tzaj cyi'n twi' aju otok txi cyc'a'yin, 

35ex xi cyk'o'n tuj cyk'ab apostl; atzun cye apostl xi cysipan cye keju at tajbenxix 
cye. 

36Attok jun xjal José tbi, tiyjil Leví ex aj Chipre, Bernabé juntl tbi oc cyk'o'n 
apostl. (Aju tnabl tbi, K'ukbalte cyc'u'j mastl.) 

37Ate xjal lu attok jun ttx'otx' xi tc'a'yin, ex tzaj ti'n twi tx'otx', ex xi tk'o'n tuj 
cyk'ab apostl. 

Cybinchben 5 

Ananías tuc'ix Safira o che nic'an yol 

1Pero attok juntl xinak Ananías tbi, ex Safira tbi t-xu'jil, xi cyc'a'yin jun piẍ 
cytx'otx'. 

2Ex bant ti'j tu'n tuc'il t-xu'jil tu'n tcyaj cytzyu'n ch'in twi tx'otx' te cye; noktzun 
mijx ul ti'n, ex xi tk'o'n tuj cyk'ab apostl. 

3Xitzun tma'n Pedro te: —Ananías, ¿tiku'n ma txi tk'o'na ambil te Satanás tu'n 
tocx tuj tanmiya tu'n tnic'ana yol twitz Xewbaj Xjan, ma cyaj ttzyu'na mij twi 
tx'otx'? 

4¿Na'nxtok t-xi tc'a'yina tx'otx', myapetzun teya? ex tej t-xi tc'a'yina tx'otx', 
¿myapetzun tuj tcwenta ta' twi'? ¿Tiku'n ma cub t-ximana tuj tanmiya icju? Mya 
twitz xjal ma nic'ana yol, nok o'cx twitz Dios. 

5Tejtzun tbinte Ananías ju yol lu, cub tz'ak ex cyim. Tzajtzun nim cyxobil 
cycyakil keju e binte jlu. 

6E ultzun junjun cu'xun, ocx cybalk'i'n t-ximlal Ananías tuj jun xbalun, ex cyi'n 
ex cu'x cymaku'n. 

7Matok ox or tbajlen jlu tej tul t-xu'jil Ananías, ocx tuja minti' ba'n tu'n ti otok 
baj ti'j tchmil. 

8Xitzun tkanin Pedro te: —K'mantza, ¿icpetzun twi tx'otx' xi cyc'a'yine ic tza'n 
ma cymaye? Atzunte xu'j tma: —Ictzun twi'ju. 

9Xitzun tma'n Pedro te: —¿Tiku'n xbant ti'j cyu'ne tu'n toc T-xew Kman tuj 
joybil ti'j cyu'ne? Binxa, lu ma che ul ke cu'xun ttzi ja, akeju ma che'x aj makulte 
tchmila; icxtzun c'elex k'i'na cyu'n. 

10Bi'x cub tz'ak naj ju xu'j t-xe tkan Pedro ex cyim. Tejtzun cyocx ke cu'xun tuja, 
otok cyim te xu'j; etztzun cyi'n, ex cu'x cymaku'n ttxlaj tchmil. 

11Tzajtzun nim cyxobil cycyakil ocslal, ex tzaj cyxobil cycyakil xjal akeju e binte 
jlu. 

Cybincha apostl ke binchben nim cyipumal ex nim señ 

12Ex nimcu cybinchben apostl nim cyipumal ex nimcu ke señ cybincha cyxol xjal 
tu'n tipumal Dios; ex junxtok cychmon cyib cycyakil twitz ja te Salomón tbi. 

13Atzun cye mastl xjal minti' oc cynimarin cyib tu'n toc cymojban cyib cyuc'il 
apostl; pero e yolin ba'n cyi'j. 

14Ex nimcu xjal e ocslan ti'j Kajaw; tcyakil k'ij cucx in che ocslan tza'nx ke xinak 
ax icx ke xu'j; 

15cyja'tzun e je'tz k'i'n ke yab ttzi be, ex cub cyk'o'n twitz watbil ex twitz coẍbil, 
ichak nok t-xlecumal Pedro tzic' aj cyibaj yab oc tic' tuj be. 

16Ax icx nimcu xjal in che tzajtok cyuj ke tnam nikayin ttxlaj Jerusalén, e ul tuj 
Jerusalén k'i'n ke yab cyu'n ex keju in che yajlanjtz cyu'n ju'ẍ, ex cycyakil e 
banix. 

Tej tyajlanjtz Pedro tuc'ix Juan 

17Jawtzun we' ju nejenel cye pal cyxol judiy cyuc'ix ke tuc'il, akeju jun c'loj xjal 
sadusey cybi, ex tzaj tlo'ch cyc'u'j cyi'j apostl; 

18ex e tzaj cytzyu'n ke apostl, e ocx cyk'o'n tuj pres tuj tnam. 

19Pero ul jun t-anjel Kman te konic'an, e jaket ke pwert tu'n jatum ate' ke pres, 
e je'tztzun ti'n ke apostl, ex xi tma'n cye: 

20—Cyxi'ye, ex che we'cuye tuj tja Dios, ex cymanxe cye xjal tkanil yol te 
chwinklal, chi anjel. 

21Tejtzun cybinte ke apostl ju yol lu, e ocx tuj tja Dios te prim ex xi cyk'o'n 
xnak'tzbil cye xjal. Bajtzun cychmon cyib ke nejenel cye pal cyxol judiy cyuc'ix 
ke cyuc'il, ex e je'x txocbaj ke Aj Sanjelal cye xjal judiy cyu'n, ax icx cycyakil ke 
cytijil xjal aj Israel, ex xitzun cysama'n ke polisiy k'ilte cye apostl tuj pres. 

22Tejtzun cypon ke polisiy minti' e cnet ke apostl cyu'n tuj pres; e ajtztzun 
meltz'aj k'olte tkanil, 

23che chi cyja': —Ax toc aju cyja pres ma cnet ku'ne lamo'nxix wen, ex ke xk'ukil 
pres ma che cnet ku'ne wa'l ke ttzi pwert; pero tej xjaket ku'ne, mi jun xjal at 
tuj, che chi. 

24Tejtzun tbinte nejenel cye xk'ukil tja Dios aju yol lu, cyuc'ix ke nejenel cye pal, 
tzaj jun cyximbetz ti'j jatum cpol we' tcyakil jlu. 

25Pero ul jun xjal cyuc'il tzaj tma'n tkanil cye, chi cyja': —Akeju xinak ocx 
cyk'o'ne tuj pres, lu ke ate' tuj tja Dios, in cyk'o'n xnak'tzbil cye xjal, chi xjal. 

26Xi'tzun aju nejenel cye polisiy cyuc'ix ke polisiy, ex cheba e tzaj cyi'n, porque 
tzaj cyxobil tu'n mi'n cyoc xo'n tu'n abj cyu'n xjal. 

27E ultzun k'i'n apostl cywitz Aj Sanjelal cye xjal judiy, ex xitzun tkanin nejenel 
cye pal cye apostl, chi cyja': 

28—¿Minti'pe xi cybi'ne aju orden xi kk'o'ne cyeye tu'n mi'n t-xi cyk'o'ntle 
xnak'tzbil ti'j xjal lu? Atzun ja'lo ma cybi cycyakil xjal aju cyxnak'tzbile tuj 

tcyakil Jerusalén, ex cyajbile tu'n toc cyk'o'ne te keye kil aju tcyimlen ju xjal lu, 
che chi. 

29Xi cytzak'we'n Pedro ex ke mastl apostl: —Tnejel ilxix ti'j tu'n t-xi knimane 
Dios, ex mya ke xjal. 

30Aju Cydios kxe'chel jaw ank'in Jesús tu'n, aju jaw cyyobine twitz jun crus, ex 
cub cybyo'ne. 

31Ate jlu ma jaw tnimsa'n Dios, ma cub tk'o'n ttxlaj tuj bank'abaj tu'n toc te 
Nejenel ex Colol, tu'ntzun tajtz ti'j cyanmi aj Israel ex tu'n tnajset cyil. 

32Ex testiw ko'ye ti'j tcyakil jlu, ax icx te Xewbaj Xjan testiw ti'j, aju ma tzaj tk'o'n 
Dios cye keju in che niman te, che chi apostl. 

33Tejtzun cybinte Aj Sanjelal jlu, tzaj nimxix cyk'oj, ex o cyajbe tu'n cycub byo'n 
apostl cyu'n. 

34Pero at jun parisey cyxol Aj Sanjelal, Gamaliel tbi, chic'bal ti'j ley, ex nimanxix 
cyu'n cycyakil xjal. Cub we' Gamaliel ex xi tma'n tu'n cyetz k'i'n ke apostl ttxa'n 
pe'n nok te ch'in tuj. 

35Xitzun tma'n cye Aj Sanjelal: —Akeye xinak aj Israel, cyk'o'nque cwent ti'j ju 
oc cybincha'ye cyi'j xjal lu. 

36Porque na'n cyu'ne, ela'xi k'ij ul jun xjal Teudas tbi, tma ka ma' toclen. Ex atlo 
cyaje syent xjal e oc lpe' ti'j. Pero cub byo'n Teudas ex cycyakil keju e oc lpe' ti'j 
e je'l sputj ex e cub naj. 

37Tbajlenxi jlu ul jun xjal Judas tbi, aj Galiley; ul tuj tk'ijlalil tu'n ttz'ibanjtz cybi 
xjal, ex nim xjal e oc lpe' ti'j. Pero ax icx cub byo'n te jlu, ex cycyakil keju e oc 
lpe' ti'j e el sputj. 

38Ja'lotzun cxel nma'ne cyeye: Mi'n tz'oc cyk'on cyibe cyi'j xjal lu, ex mi'n che 
labte cyi'j; porque ka cyu'n xjal aju cyximbetz lu ex ju cyak'un, c'oquel yupjtzun; 

39pero ka tu'n Dios, mlay bant tu'n tyupj cyu'ne; atwit tchi tuj cywitze, mya 
yajcu ti'j Dios in che k'ojine, chi Gamaliel. 

40Xitzun cyniman tyol Gamaliel; e tzajtzun cytxco'n ke apostl ex e baj cyasyalin, 
ex xi cyma'n cye tu'n mi'n cyyolintl ti'j Jesús, ex e je'xtzun cytzokpi'n. 

41E je'tztzun ke apostl cywitz Aj Sanjelal in che tzalaj tu'nju ba'n e'la tuj twitz 
Dios tu'n tcub cych'ixwi cywitz xjal, nok tu'n tlaj ocslal ke ti'j Jesús. 

42Ex tcyakil k'ij minti' xi cycolin tu'n t-xi cyk'o'n xnak'tzbil tuj tja Dios ex tujile 
cyja xjal ex tu'n t-xi cypacba'n tkanil ba'n ti'j Jesús aju at toclen tu'n Dios. 

Cybinchben 6 

Tej cyjaw sc'et wuk diácono 

1Tbajlenxi jlu ch'iy cyajlal ocslal. Ex tzaj jun cyyol ke judiy ba'n che yolin tuj 
grieg cyi'j ke judiy ba'n che yolin tuj ebrey, tu'nju minti' pon c'a'chbil cye meba 
xu'j ate' cyxol oc in sipanjtz wabj junjun k'ij. 

2Atzun cye cablaj apostl oc cychmo'n cycyakil ocslal ex xi cyma'n cye: —Mya tuj 
tumel tu'n tcyaj tuj kcwente aju c'a'chbil cye ocslal ex tu'n t-xi kcoline tu'n t-xi 
kpacba'ne tyol Dios. 

3Cyja'tzun erman, cysc'o'n jawe wuk xinak cyxole, ba'nxix cyten, ex nojni tuj 
cyanmi tu'n Xewbaj Xjan, ex at cynabl, tu'ntzun cyoc kk'o'ne ti'j ju ak'untl lu. 

4Atzun keye, o'cx kak'une tu'n kna'ne Dios ex tu'n t-xi kk'o'ne xnak'tzbil ti'j tyol 
Dios, che chi apostl. 

5Ba'ntzun e'la ju yol lu tuj cywitz cycyakil ocslal; ex jaw sc'o'n Esteban cyu'n, 
at-xix tocslabl xinak lu ex nojni tuj tanmi tu'n Xewbaj Xjan, tuc'ix Pelip, tuc'ix 
Prócoro, tuc'ix Nicanor, tuc'ix Timón, tuc'ix Parmenas, ex tuc'ix Nicolás aju aj 
Antioquiy, aju otok tocsla cyley xjal judiy. 

6E pontzun cyi'n cywitz apostl; atzun cye apostl e oc ten na'l Dios cyi'j, ex cub 
cyk'o'n cyk'ab tibaj cywi'. 

7Ex in ch'iyxi tyol Kajaw, ex in chmet-xi nimxix cyajlal ocslal tuj Jerusalén; ax 
icx nimcu pal cye judiy xi cyocsla'n aju ocslabl lu. 

Tej ttzyet Esteban cyu'n xjal 

8Atzunte Esteban nim t-xtalbil Dios tcub tibaj ex at tipumal Dios tuc'il, ex e 
tbincha ke binchben nim cyipumal ex ke señ cyxol xjal. 

9E jaw tzokpaj junjun xinak at cyoclen tuj ja te c'ulbil toc tbi ja cye xjal 
Tzokpi'maj ke, cyuc'ix junjun aj Cirén, ex cyuc'ix junjun aj Alejandriy, cyuc'ix 
junjun aj Cilicia ex cyuc'ix junjun aj Asia, e oc ten yolil ti'j tley Moisés tuc'il 
Esteban. 

10Pero minti' bant tu'n tmaket tyol Esteban cyu'n, porque tzaj tk'o'n Xewbaj 
Xjan tnabl tza'n tten tu'n tyolin. 

11Entons e chjet junjun xjal cyu'n tu'n t-xi cyma'n cyja': Ma kbiye in yolin jlu 
mya ba'n ti'j Moisés ex ti'j Dios, che chi. 

12Cyja'tzun e jaw tilj xjal cyu'n cyuc'ix ke cytijil xjal ex cyuc'ix ke xnak'tzal ti'j 
ley; e pon tilj ti'j Esteban, tzyettzun cyu'n, ex xi cyi'n cywitz Aj Sanjelal cye xjal 
judiy. 

13Ex oc cyk'o'n junjun testiw nic'al yol tu'n t-xi cyma'n cyja': —Ate xjal lu cucx 
tyolin ex cucx t-xmayin ti'j tja Dios xjan te ex ti'j tley Moisés. 

14Porque ma kbiye in tma'n ka tu'n tcub xitj tja Dios lu tu'n Jesús aj Nazaret ex 
tu'n cych'expet ke costumr tu'n, akeju e cyaj tk'o'n Moisés ke, che chi testiw 
nic'al yol. 

15Cycyakiltzun aj sanjelal k'ukl ke'tok, tej toc cyque'yin twitz Esteban, o cyil 
twitz ic tza'n twitz jun anjel. 

Cybinchben 7 

Tej tyolin Esteban te tcolbil tib 

1Aju nejenel cye pal cye judiy xi tkanin te Esteban cyja': —¿Axpe toc ic tza'n in 
cyma'n ke xjal lu? 

2Xi ttzak'we'n Esteban: —Akeye erman ex akeye tat, cybintze nyole. Aju Dios 
ma'xix toclen cub tyec'un tib twitz kxe'chel Abraham tej atxtok tuj tx'otx' 
Mesopotamia, na'nxtok tpon tuj Harán, 

3ex tma Dios te: Tetza tuj ttanmiya, cyxol ke t-xjalila, ex txi'ya tuj tx'otx' cxel 
nyec'une teya, chi Dios te. 

4Etztzun Abraham tuj cytx'otx' aj Caldey ex pon tuj Harán. Tcyimlenxitzun 
tman, tzajtzun k'i'n Abraham tu'n Dios, ul k'i'n tuj tx'otx' tzalu jatum najl keye 
ja'lo. 

5Pero minti' xi tk'o'n Dios tetzbil Abraham, mi jun piẍ tx'otx'; nok o'cx xi ttziyan 
Dios te tu'n t-xi tk'o'n aju tx'otx' te tetzbil ex te tibajxi te cyetzbil tiyjil, masque 
na'nxtok titz'j jun tc'wa'l Abraham tej tyolin Dios tuc'il. 

6Ex xi tma'n Dios te cyja': Ke tiyjila che oquel te stranjer xjal tuj ttx'otx' juntl 
nasyon, ex che oquel te cymajen xjal, ex che bajel yajla'n cyu'n tuj cyaje syent 
abk'i. 

7Pero cbel nk'o'ne tcastiw nasyon jatum che tel te majen; tbajlenxitzun jlu che 
eletz ex che ajbel weye tuj lugar tzalu, chi Dios. 

8Banttzun ti'j jun yol tu'n Dios tuc'il Abraham, ex tma tu'n tbant ju sircunsisyón 
te jun techal ti'j ju yol tzaj ttziyan Dios te. Cyja'tzun, tej tul itz'j Isaac aju tcy'ajal 
Abraham, o sircunsidarinjtz tu'n Abraham tuj twajxakin k'ij; ax icx tej tul itz'j 
Jacob aju tcy'ajal Isaac, o sircunsidarinjtz tu'n Isaac; ax icx tej cyul itz'j ke cablaj 
tcy'ajal Jacob, e sircunsidarinjtz tu'n Jacob; akeju tc'wa'l Jacob atzun cyxe'chel 
cablaj c'loj aj Israel. 

9Atzun ke tcy'ajal Jacob akeju kxe'chel tzaj tlo'ch cyc'u'j ti'j José aju cyitz'in, ex 
xi cyc'ayin cye xjal, pontzun k'i'n José tuj tx'otx' Ejipt; pero ate Dios attok tuc'il, 

10ex o colin ti'j tuj tcyakilju yajbil te, ex xi tk'o'n tnabl tu'n tel ba'n tuj twitz 
Faraón aju rey cye aj Ejipt; entons oc k'o'n José te gobernador tuj Ejipt tu'n rey 
ex tu'n tcawin José cyibaj cycyakil keju ate' tuj tja rey. 

11Tzajtzun jun we'yaj cyibaj cycyakil xjal tuj tx'otx' Ejipt ax icx tuj tx'otx' 
Canaán, ex nimxix yajbil tzaj cyibaj xjal, atzun cye kxe'chel minti' cnet cywa. 

12Tejtzun tbinte Jacob ka at triw tuj Ejipt, e je'x t-sama'n ke tcy'ajal tnejel maj, 
akeju kxe'chel. 

13Tejtzun cyxi aj tcabmaji'n, tzaj tyec'un tib José tu'n tel cynic' ttzic ti'j, ex 
tbitzun rey alcye tiyjil José. 

14E tzajtzun t-sama'n José ke xjal k'ilte Jacob, aju tman, cyuc'ix cycyakil ke 
terman, 75 cybet. 

15Cyja'tzun tten pon Jacob tuj Ejipt, ex ax o cyim tuj Ejipt, ax icx cye kxe'chel ax 
e cyim tuj Ejipt. 

16Atzun cybakil ajtz k'i'n tu'n tul tuj Siquem, ocx cyk'o'n aj Israel tuj toy' pic tuj 
ju tx'otx' aju otok lak'et tu'n Abraham tu'n pwak cyuc'il tc'wa'l Hamor tuj 
Siquem. 

17Tejtzun tul lak'e' tk'ijlalil tu'n tjapun aju tziyimaj tu'n Dios, aju otok tma Dios 
tu'nx tib te Abraham, chmettzun cyajlal kxjalil ex e chmet-xix tuj Ejipt. 

18Te yajxitl oc juntl rey tuj tx'otx' Ejipt, aju minti' ojtzki'n twitz José tu'n. 

19Aju rey lu oc ten sbul cye kxjalil, ex e yajlanjtz kxe'chel tu'n ojtxi, ex tma cye 
tu'n tex cyxo'n ke tal cyc'wa'l tu'n cycyim. 

20Tujxtzunju tk'ijlalil lu ul itz'j Moisés, ex tbanilxix que'yin tuj twitz Dios; ox 
xjaw o ch'iysanjtz tuj tja tman. 

21Pero tej tex k'i'n tu'n tcyim, aju tme'jel rey xi k'inte ex o tch'iysa ic tza'n tex 
tal. 

22Ex o xnak'tzanjtz Moisés tu'n toc tnabl tuj tcyakil ic tza'n cye aj Ejipt; ex at 
tipumal tyol ex tak'unben. 

23Tej tjapun 40 abk'i tu'n Moisés, ul tuj tanmi tu'n t-xi' visitaril cye aj Israel, 
akeju t-xjalil. 

24Tejtzun t-xi tque'yin in c'ixbisanjtz jun terman, xi colil ti'j, ex cub tbyo'n 
Moisés aju aj Ejipt tu'ntzun t-xelin ti'j, porque otok c'ixbi ju aj Israel tu'n. 

25Tuj tnabl Moisés ka tu'n tel cynic' t-xjalil ti'j ka ax Dios ctzokpil cye nok tu'n 
Moisés; atzun cye minti' el cynic' ti'j. 

26Te juntl k'ij oc noj Moisés cyi'j cabe aj Israel in che k'ojl, ex o tajbe tu'n tbant 
cyten tu'n mi'n cyk'ojintl, ex xi tma'n cye: Tat, cyitz'in cyibe, ¿tiku'n in che 
k'ojine? 

27Atzun teju in c'ixbisante tuc'il, ex lamo'n Moisés tu'n, ex tma: ¿Alcye ma tz'oc 
k'onte teya te jwes tu'n tcawina kibaje? 

28¿Tajpeya tu'n ncub tbyo'na, ic tza'n cub tbyo'na jun aj Ejipt ew? Chi xjal. 

29Tej tbinte Moisés ju yol lu el ok, ex xi' tuj tx'otx' Madián, oc te stranjer xjal tuj 
tx'otx' lu; axtzun e itz'j cabe tcy'ajal. 

30Tbajlenxitzun 40 abk'i, cub tyec'un tib jun anjel twitz Moisés tuj jun lugar 
minti' cynajbil xjal tuj t-xe witz Sinaí, cub tyec'un tib anjel tuj tkan k'ak' in c'ant 
ti'j jun wi' ch'i'x. 

31Tejtzun tque'yinte Moisés jlu, jaw labin ti'j ju oc tque'yin; tejtzun t-xi lak'e' 
que'yilte, tbitzun tk'ajk'ajel twi Kman in tma'n: 

32Akine Cydios ke t-xe'chela, akine Tdios Abraham, ex Tdios Isaac, ex Tdios 
Jacob, chi Dios. Atzunte Moisés jaw lu'lun ex tzaj t-xobil, minti' xi tque'yin tu'n 
tchi. 

33Tzajtzun tma'n Kman te: K'i'mela t-xajbiya, porque aju lugar jatum tcuba 
tx'otx' xjan. 

34Ax toc ma wile yajbil cye ke xjal etzan wu'ne, akeju ate' tuj Ejipt, ma nbiye in 
che ayin, ex ma chin cu'tze tzokpil cye. Ja'lotzun tzaja, cxel nsama'na tuj Ejipt, 
chi Kman te. 

35Masque otok tz'el ic'un Moisés cyu'n aj Israel ex otok cyma te cyja': ¿Alcye ma 
tz'oc k'onte teya te jwes tu'n tcawina kibaje? Che chi. Pero axte Moisés xi t-
sama'n Dios tzokpil cye ex tu'n tcawin cyibaj, tu'nju otok tma anjel te, aju cub 
tyec'un tib twitz ti'j jun wi' ch'i'x. 

36E je'tztzun k'i'n ke kxe'chel tu'n Moisés tuj Ejipt, ex tbincha Moisés ke 
binchben nim cyipumal ex ke señ tuj tx'otx' Ejipt, ex tuj mar Cyak Que'yin, ex 
tuj lugar minti' cynajbil xjal tuj, jatum e ten 40 abk'i. 

37Axte Moisés o k'mante cye aj Israel: Cjawil t-sc'o'n Kman Dios jun t-sanjel ax 
cyxol ke cyermaniye tu'n tten cyuc'ile, ic tza'n kine. 

38Ex axte Moisés aju o ten cyxol aj Israel tuj lugar minti' cynajbil xjal tuj, ex o 
ten aju anjel tuc'il ex o yolin tuc'il twi witz Sinaí, ax icx o ten Moisés cyuc'il ke 
kxe'chel, ex o tc'am ju yol te chwinklal tu'n ttzaj tk'o'n ke. 

39Atzun cye kxe'chel minti' xi cyniman, nok o'cx el cyic'un, ex aju tajbil cyanmi 
tu'n cyaj meltz'aj juntl maj tuj Ejipt. 

40Xitzun cyma'n te Aarón: Binchama junjun kdiose tu'n cycub nej kwitze; 
porque minti' ba'n ku'ne ti ma baj ti'j Moisés aju etz k'inte ke tuj tx'otx' Ejipt, 
che chi. 

41Cubtzun cybincha'n jun tilbilal tal wacẍ, ex cub cybyo'n ke alumaj te jun oyaj 
twitz, ex e tzalajxix ti'j tilbilal tal wacẍ aju otok cub cybincha'n. 

42Atzunte Dios el tpa'n tib cyi'j, ex e je'x ttzokpi'n tu'n cyc'ulun cywitz ke che'w 
ate' twitz cya'j; ic tza'nx tz'iban tuj cyu'jil t-sanjel Dios, in tma'n cyja': —Akeye 
aj Israel, ¿baka weye tzaj cyk'o'ne cyoyaje cyuc'ix ke alumaj e cub cybyo'ne tej 
cytene 40 abk'i tuj lugar minti' cynajbil xjal tuj? 

43O'cx xi cyi'ne aju tja jun dios Moloc tbi, xbalun ja, ex ju tilbilal jun che'w Renfán 
tbi oc te cydiose. Cybinchaye ke tilbilal lu tu'n cyc'ulune cywitz. Cyja'tzun che 
xel nk'a'cje max ti'jxi Babilonia, chi tuj Tu'jil. 

44Tej cyten kxe'chel tuj lugar minti' cynajbil xjal tuj, ajben cyu'n jun ja xbalun te 
nabl Dios, jatum c'u'n ke tz'lom abj tz'iban tley Dios cywitz. O bant ja lu ic tza'nx 
tzaj tma'n Dios te Moisés, tzaj tma'n tu'n tbinchet ju ja ic tza'nx otok tzaj yec'un 
te. 

45Cyc'amtzun ke kxe'chel ju ja xbalun te nabl Dios, ex tuc'ix Josué at cyuc'il tej 
tul cyi'n ju ja lu tej ttzyet cytx'otx' txkantl xjal cyu'n, akeju e ex tlajo'n Dios 
cywitz kxe'chel ex cyja'xtzun tten tej toc David te rey. 

46Ba'n e'la tmod rey David tuj twitz Dios, ex o tajbe David tu'n tbinchante jun ja 
te tnajbil Dios, aju Tdios Jacob. 

47Pero ate Salomón jaw binchante tja Dios, 

48masque aju Dios ma'xix toclen myatzun ax najl tuj jun ja cybinchben xjal, ic 
tza'n in tma'n Dios tu'n t-sanjel chi cyja': 

49Ate cya'j nk'ukbile tu'n ncawine, ex aju tx'otx' tcub tjak' nkane. ¿Alcyetzun jun 
ja oc cybincha'ye weye? ¿Ex jatum ta' jun lugar te wojlable? 

50¿Myapetzun tu'n nk'abe xbant tcyakil jlu? Chi Kman. 

51Cyuw keye, minti' in xi cybi'ne, ex minti' in xi cyocsla'ne tuj cyanmiye, ex 
minti' in xi cybi'ne tu'n cyẍcyine. Cucx tic' nej cyrasone twitzju te Xewbaj Xjan. 
Ic tza'n o cybincha cyxe'chele ojtxi, ax icxtzun cyeye in cybincha'ne. 

52¿Atpe jun t-sanjel Dios minti' o yajlanjtz cyu'n cyxe'chele ojtxi? Ex cyu'ntzun 
e cub byo'n ke t-sanjel Dios, akeju o cyma tkanil ojtxi ka attok tulel ju Crist aju 
Tz'aklxix, atzun cyeye o txi cyk'o'ne tuj cyk'ab Aj Sanjelal, ex o cub cybyo'ne. 

53Akeye cyc'ame aju ley tzaj cyk'o'n anjel, pero minti' ma japun cyu'ne, chi 
Esteban. 

Tej tcyim Esteban 

54Tejtzun cybinte xjal tcyakil tyol Esteban, tzaj nimxix cyk'oj tuj cyanmi ex o 
kitx'itx'in t-xe' cye' ti'j. 

55Atzunte Esteban nojni tuj tanmi tu'n Xewbaj Xjan, jaw tque'yin twitz cya'j ex 
o til t-spic'umal Dios tuj cya'j tuc'ix Jesús wa'l ttxlaj Dios tuj bank'abaj. 

56Tmatzun Esteban: —Ma wile cya'j catl, ex lu Jesús wa'l ttxlaj Dios tuj 
bank'abaj, aju sc'o'maj tu'n Dios tu'n tten cyuc'il xjal. 

57Atzun cye xjal jaw tk'ajk'ajel cywi' cyuwxix, ex oc cymaksi'n tuj cyẍcyin, e pon 
tilj ti'j. 

58Extzun cyi'n ti'jxi tnam, octzun cyxo'n tu'n abj; atzun cye testiw nic'al yol ti'j 
el cyi'n cyẍjo'w toc cyi'j, cyaj cyk'o'n tuj tcwent jun cu'xun Saulo tbi. 

59Ex matok nno'c xo'n Esteban tu'n abj cyu'n, oc ten na'l Dios ex tma: —Jesús 
Wajaw, c'monxa wanmiye, chi Esteban. 

60Cubtzun ẍmeje' ex jaw tk'ajk'ajel twi' cyuw: —Tat, mi'n tz'oc tk'o'na 
cybinchben xjal lu te jun il. Tej tbaj tma'n jlu, cyimtzun. 

Cybinchben 8 

Tej cyyajlanjtz ke ocslal tu'n Saulo 

1Atzunte Saulo mojl tyol cyuc'il tu'n tcyim Esteban. Ax k'ij e oc ten xjal yajlal cye 
cycyakil ocslal ate' tuj Jerusalén; ex cycyakil e je'l sputj, e pon tuj tx'otx' Judey 
ex tuj tx'otx' Samaria, o'cx ke apostl e cyaj ten. 

2Cu'xtzun maku'n Esteban cyu'n junjun xinak nimal Dios, ex e ok'xix ti'j. 

3Atzunte Saulo cucx cyyajlanjtz ke ocslal tu'n, nno'cx cyuj cycyakil ja, ex in che 
etz tjawo'n ke xinak ex ke xu'j, in che ocx tk'o'n tuj pres. 

Tej tpacban Pelip tuj tnam Samaria ti'j tkanil colbil 

4Atzun cye keju otok che el sputj, in che bet tuj tcyakil lugar in che pacban ti'j 
tkanil colbil. 

5Atzunte Pelip xi' tuj tnam Samaria, ex xi tpacba'n cye xjal ti'j Crist aju at toclen 
tu'n Dios. 

6Atzun cye xjal tej cybinte tyol Pelip ex tej cyque'yinte in che bant ke señ nim 
cyipumal tu'n, xi cybi'nxix, junx toc cynabl ti'j aju xi tma'n Pelip cye. 

7Porque nimcu xjal at ju'ẍ tuj cyanmi in che banix, in che sch'in ke ju'ẍ oc cyetz 
tuj cyanmi xjal; ex nimcu xjal tzkijle'n cyyabil in che banix cyuc'ix nimcu cox. 

8Cyja'tzun nimxix e tzalaj ke xjal tuj tnam Samaria. 

9Pero attok jun chman tuj tnam, Simón tbi, ba'n mañ tu'n ex otok che baj t-sbu'n 
ke aj Samaria, in tma'n ka nim toclen. 

10Xitzun cybi'nxix cycyakil xjal aju tyol chman, tza'nx keju ch'in cyoclen ax icx 
keju ma' cyoclen in cyma'n: —Ate xjal lu ma tz'oc te tipumal Dios ma'xix. 

11Ex xi cybi'nxix aju tyol chman, porque otok tz'el k'ij in che sbunjtz tu'n nok 
tu'nju mañ ba'n tu'n. 

12Pero tej t-xi cyocsla'n aju tpacbabl Pelip ti'j tcawbil Dios ex ti'j Jesucrist, e 
byantzun ke xinak ex ke xu'j. 

13Ax icxte Simón xi tocsla'n, ex tej tbyan ax o ten tuc'il Pelip; ex tej toc tque'yin 
ke señ ex ke binchben nim cyipumal in che bant tu'n Pelip, jawtzun labin ti'j. 

14Atzun cye apostl ate'tok tuj Jerusalén, tej cybinte ka otok cyc'am aj Samaria 
aju tyol Dios, xitzun sama'n Pedro cyu'n tuc'ix Juan tu'n cypon cyuc'il. 

15Tejtzun tpon Pedro tuc'ix Juan tuj Samaria, e octzun ten na'l Dios cyi'j ocslal 
tu'n ttzaj k'o'n Xewbaj Xjan cye. 

16Porque na'nxtok ttzaj k'o'n Xewbaj Xjan cye; nok o'cx otok che byan tuj tbi 
Kajaw Jesús. 

17Atzunte Pedro tuc'ix Juan cub cyk'o'n cyk'ab tibaj cywi' ocslal, ex cyc'amtzun 
ocslal aju Xewbaj Xjan. 

18Tejtzun tque'yinte Simón in k'onjtztok Xewbaj Xjan nok tu'nju in cub cyk'o'n 
cyk'ab apostl tibaj cywi' xjal, xitzun tma'n cye tu'n t-xi cyi'n ch'in pwak, 

19ex tma: —Ax icx cyk'ontze weye aju ipumalj lu, tu'ntzun cyc'monte xjal 
Xewbaj Xjan oc tcub nk'o'ne nk'abe tibaj cywi'. 

20Atzunte Pedro xi tma'n te: —Cnajel tpwaka, ax icx teya, porque ma cub t-
ximana ka nok tu'n tpwaka tu'n tc'monteya aju oyaj in tzaj tk'o'n Dios. 

21Minti' toclena ti'j jlu porque aju tanmiya mya tz'aklxix twitz Dios. 

22Tajtz ti'j tanmiya tu'nju mya ba'n ma tbinchaya, ex cubsana twitz Dios, kapelo 
jacu cub najsa'n aju ma cub t-ximana tuj tanmiya; 

23porque nno'c nque'yine puro nojni tuj tanmiya tu'n mya ba'n, ex tzyu'nxa 
tu'nju mya ba'n. 

24Xitzun ttzak'we'n Simón: —Che cubsane twitz Kajaw wi'je, tu'n mi'n ttzaj jlu 
wibaje aju ma cymaye, chi Simón. 

25Atzun cye apostl t-xilenxi cychic'ba'n aju axix toc ex tbajlenxi cyma'n tyol Dios 
cye xjal, e ajtz meltz'aj tu'n cyul tuj Jerusalén, ex tuj be in che pacban ti'j tkanil 
colbil cyuj nimcu tal tnam cye aj Samaria. 

O yolin Pelip tuc'il jun xjal aj Etiopía 

26Tbajlenxi jlu o yolin jun t-anjel Kajaw tuc'il Pelip ex tma: —We'ctza ex txi'ya 
tuj tnayaj k'ij tuj be in xi' tuj Jerusalén tu'n tcu'pun tuj Gaza, chi anjel. Aju be lu 
in cu'x tuj lugar minti' cynajbil xjal tuj. 

27Jawtzun we' Pelip, ex xi'tzun. Ex oc tc'ulban tib tuc'il jun xjal aj Etiopía. Nim 
toclen ju xjal lu, ex onil te jun xu'j rey Candase tbi, aju cyrey aj Etiopía. Tuj 
tcwent ta' aju tk'inumabl xu'j rey, ex otok tzul aj tuj Jerusalén c'ulul te Dios. 

28Cyja'tok taj xjal tuj ttanmi k'ukltok tuj tcarwaj, ex in sch'intok tuj Tu'jil Isaías 
aju t-sanjel Dios. 

29Atzunte Xewbaj Xjan tzaj tma'n te Pelip: —Lak'e'xa ttxlaj carwaj. 

30Xitzun kelan Pelip ttxlaj, ex o tbi in sch'intok tuj Tu'jil Isaías aju t-sanjel Dios. 
Xitzun tkanin Pelip te: —¿Tzinpe nne'l tnic'a ti'j aju in jaw t-sch'i'na? 

31Atzunte xjal tma: —¿Tza'n tten tu'n tel nnic'e ti'j ka mi a'l jun chic'balte weye? 
Ex o cubsan xjal tu'n tjax Pelip tuc'il ex tu'n tcub ke' ttxlaj. 

32In sch'intok tuj Tu'jil jatum in tma'n cyja': Xi k'i'n ic tza'n jun ẍne'l in xi k'i'n 
tuj biybil te; ex ic tza'n jun ẍne'l minti' in k'ajt twitz ju matzol ti'j, cyja'xtzun te 
minti' o k'ajt. 

33Tej tyajlanjtz minti' xi binchet ti'j; atzunju tiyjil, ¿alcye jun jacu bant 
ttx'olbante te? Porque cub byo'n tu'n mi'n ttentl twitz tx'otx', chi tuj tu'jil. 

34Xitzun tkanin aj Etiopía te Pelip: —Chin cubsale teya tu'n ttzaj tma'na weye, 
¿al i'j o yolin t-sanjel Dios; ti'jxpe o yolin ex ka ti'j juntl? 

35Tzyettzun tyolin Pelip, tzaj xe't tyol ti'j ju in tma'n tuj tu'jil Isaías aju t-sanjel 
Dios, ex xi tpacba'n aju tkanil ba'n ti'j Jesús. 

36Ex cyja' cyxi' tuj be, e canun ttzi jun a', tmatzun ju xjal: —Lu jun a' lu; ¿myapelo 
ba'n tu'n nbyane? 

37[Xitzun tma'n Pelip te: —Ka ma txi tocsla'na tu'n tcyakil tanmiya, jacu bant. 
Xi ttzak'we'n xjal: —Cxel wocsla'ne ate Jesucrist Tc'wa'l Dios.] 

38Xitzun tma'n xjal tu'n twe' carwaj; e cu'xtzun cycabil tuj a', ex o byan ju xjal 
tu'n Pelip. 

39Tejtzun cyjatz tuj a', jaw k'i'n naj Pelip tu'n T-xew Kajaw, ex minti' o ilwaj juntl 
maj Pelip tu'n xjal; ic'tzun xjal in tzalaj tuj tbe. 

40Atzunte Pelip pon k'i'n tuj tnam Azoto; ex ic'tzun in pacban ti'j tkanil colbil 
cyuj cycyakil tnam, ex pon max tuj Cesarey. 

Cybinchben 9 

Tej tajtz ti'j tanmi Saulo ex ocslan 

Cybinchben 22.6-16; 26.12-18 

1Atzunte Saulo cucx t-xobtzan cyi'j ocslal ti'j Kajaw ex in tma'n tu'n cycyim tu'n, 
pontzun tuc'il nejenel cye pal cye xjal judiy, 

2ex xi tkanin tu'n ttzaj k'o'n u'j te tu'ntzun tc'met oc tpon cyuj ke ja te c'ulbil tuj 
tnam Damasco, ex tu'n cytzaj c'alet keju che cnetel tu'n, tza'nx ke xinak ax icx 
ke xu'j, akeju otok txi cyocsla'n tkanil ba'n, tu'ntzun cyul ti'n pres tuj Jerusalén. 

3Cyja'tok t-xi' tuj be, ch'ixtok tcanun tuj tnam Damasco, minaben cub koptz'aj 
jun spic'un ti'jele tzajni tuj cya'j. 

4Cubtzun tz'ak twitz tx'otx', ex o tbi jun tk'ajk'ajel in tma'n: —Saulo, Saulo, 
¿tiku'n in chin cub tyajla'na? 

5Atzunte Saulo xi tma'n: —¿Alcyetzuna, Tat? Ex tzaj tma'n te: —Akine Jesús aju 
in baj tyajla'na; [nok in baj tc'ixbisan tiba ic tza'n jun wacẍ nne'tz t-xajo'n puy. 

6Jawtzun lu'lun Saulo, tzaj t-xobil ex tma: —Tat, ¿titzun tajbila tu'n 
nbinchanteye? Atzunte Kajaw tma te:] —We'ctza ex txi'ya tuj tnam, ex ctzajel 
k'ma'n teya alcye tu'n tbinchanteya. 

7Atzun ke xinak in che bettok tuc'il Saulo, e cyaj we', bi'x naj cynabl porque o 
cybi tk'ajk'ajel tyol jun xjal, pero minti' o cyil. 

8Jawtzun we' Saulo twitz tx'otx' ex jaw tque'yin twitz, pero minti' bant tque'yin; 
cyja'tzun lach'o'n xi' cyu'n tuc'il, xi cyi'n tuj tnam Damasco. 

9Atzun o ten ox k'ij, miban que'yin ex minti' o wa'n ex minti' o c'an. 

10Attok jun ocslal tuj tnam Damasco Ananías tbi, ex tma Kajaw te ic tza'n tuj 
witzic': —Ananías, chi Kajaw. Atzunte xi ttzak'we'n: —Lu kine lu, Tat. 

11Xitzun tma'n Kajaw te: —We'ctza ex txi'ya tuj cay toc tbi Jikun ti'j, ex jyoma 
jun xjal Saulo tbi, aju aj Tarso, atzun ta' tuj tja Judas; porque lu in na'n Dios, 

12ex ma til ic tza'n tuj witzic' jun xinak Ananías tbi ma tz'ocx tuc'il, ex ma cub 
tk'o'n tk'ab tibaj tu'n tbant tque'yin, chi Kajaw te. 

13Atzunte Ananías xi ttzak'we'n: —Tat, ma nbiye cye nimcu xjal ti'j ju xjal lu, 
nimcu mya ba'n in tbincha'n cyi'j keju ma che ocslan ti'ja tuj Jerusalén, 

14ax icx ma tzul tzalu ex at toclen cyu'n ke nejenel cye pal cye xjal judiy tu'n cyxi 
tpresin cycyakil keju in na'njtz tbiya cyu'n, chi Ananías. 

15Xitzun tma'n Kajaw te Ananías: —Txi'ya, porque nmajene jlu sc'o'maj wu'ne 
tu'n t-xi tk'o'n tkanil wi'je cye txkantl xjal mya judiy ke, ex cye cyrey, ex cye aj 
Israel. 

16Porque cxel nyec'une te nic'pun ju ilxix ti'j tu'n tic'x tu'n tu'n nlaje, chi Kajaw. 

17Xi'tzun Ananías, ex ocx tuja, cubtzun tk'o'n tk'ab tibaj twi' Saulo, ex tma: —
Erman Saulo, ma chin tzaj sama'ne tu'n Kajaw Jesús aju cub tyec'un tib twitza 
tuj be tej cyja'tok ttzaja; ma chin tzaj sama'ne tu'n tjaket twitza ex tu'n tnoj tuj 
tanmiya tu'n Xewbaj Xjan, chi Ananías. 

18Ex jurat el tz'ak tmu'pil tbak' twitz Saulo, ex jaket twitz; jawtzun we' ex o 
byan. 

19Ex tej t-xi' twa oc juntl maj tipun. Ex ax cyaj ten Saulo cabe k'ij cyuc'il ocslal 
ax ate'tok tuj tnam Damasco. 

Tej tpacban Saulo tuj tnam Damasco 

20Ex bi'x oc ten Saulo pacbal cyuj ke ja te c'ulbil, in tma'n ka a Crist Tc'wa'l Dios. 

21Ex cycyakil keju e binte tyol, bi'x jaw naj cynabl, in cyma'n: —¿Myapetzun a 
xjal lu in yajlan cye keju in na'njtz tbi Jesús cyu'n tuj Jerusalén, ex cyja'tzun ma 
tzul tzalu tu'n cyxi tpresin ke ocslal ex tu'n cypon ti'n cywitz ke nejenel cye pal 
cyxol xjal judiy? Che chi xjal. 

22Atzunte Saulo tcyuwsaxix tib, in tchic'ba'nxix ka ate Jesús ju Crist aju at toclen 
tu'n Dios; cyja'tzun el tzpet cynabl xjal judiy tu'n, akeju najl ke tuj Damasco. 

Tej tcolpaj Saulo cywitz ke xjal judiy 

23Tbajlenxitzun nimcu k'ij, bant ti'j cyu'n xjal judiy tu'n tcub Saulo cyu'n; 

24pero at jun xjal pon k'malte te Saulo ti'j ju otok bant ti'j cyu'n. Ex e cub ten xjal 
xk'ukil ttzi tpwertil tnam k'ijl ex konic'an tu'n tcub cybyo'n. 

25Atzun cye ocslal, te konic'an cu'tz cyk'o'n twi muro tuj jun chi'l tu'n tcubil 
twitz tx'otx'. Cyja'tzun tten tzokpaj Saulo. 

Tej tpon Saulo tuj Jerusalén 

26Tej tpon Saulo tuj Jerusalén, o tajbe tu'n tten cyxol ocslal; pero cycyakil in che 
xobtok ti'j, minti' xi cyniman ka otok tz'ocslan Saulo. 

27Xi'tzun Bernabé uc'il te, ul ti'n cywitz apostl, ex xi ttx'olba'n cye tza'n tten o 
til Saulo Kajaw tuj be, ex tza'n tten o yolin Kajaw tuc'il, ex tza'n tten o pacban 
Saulo ti'j Jesús tuj tnam Damasco minti' t-xobil. 

28Tentzun Saulo cyuc'il tuj Jerusalén; ex o bet junx cyuc'il, 

29ex in pacban ti'j Kajaw minti' t-xobil, ex nim o yolin ti'j cyuc'il xjal judiy ba'n 
che yolin tuj grieg; atzun cye oc tilil cyu'n tu'n tcub cybyo'n. 

30Tejtzun cybinte ke erman jlu, xi k'i'n Saulo cyu'n tuj tnam Cesarey, ex atzun xi 
cysama'n tu'n tpon tuj tnam Tarso. 

31Atzun cye ocslal tuj junjun tnam tuj tcyakil Judey ex tuj Galiley ex tuj Samaria 
e cyaj ten tuj txubtxaj. In che ch'iytok tuj cyocslabl, ex in che ank'in niman Kajaw 

cyu'n, ex in k'ukbanjtz cyc'u'j tu'n Xewbaj Xjan; cyja'tzun in che chmet-xi junjun 
k'ij. 

Banix jun xjal Eneas tbi 

32Extzun Pedro visitaril cye ocslal tuj tcyakil tnam, ax icx pon cyuc'il ke ocslal 
najl tuj tnam Lida. 

33Atzun oc noj ti'j jun xjal Eneas tbi otok bant wajxak abk'i coẍl twitz tcoẍbil, 
porque tzkijle'n tyabil. 

34Xitzun tma'n Pedro te: —Eneas, cbanixela tu'n Jesucrist; we'ctza ex balk'i'nctz 
tcoẍbila, chi Pedro. Jurattzun jaw we' Eneas. 

35Ex o cyil cycyakil xjal najl tuj tnam Lida ex tuj tnam Sarón aju binchben lu, 
cyajtzun cyk'o'n ju ojtxi cyten ex e ocslan ti'j Kajaw. 

Jaw ank'in Dorcas. 

36Ex attok jun xu'j tuj tnam Jope ocslal ti'j Kajaw, Tabita tbi, atzun tuj yol grieg 
Dorcas tbi. Aju xu'j lu nimcu tbinchben ba'n, ex nimcu cycotz xjal in xi tk'o'n. 

37Atxtok Pedro tuj tnam Lida tej tyabt Dorcas ex cyim. Ex tbajlenxi tx'jet ti'j t-
ximlal, cub cyk'o'n tuj tcab colin ja. 

38Tejtzun cybinte ke ocslal ka attok Pedro tuj tnam Lida, xi cysama'n cabe xjal 
txcol te, porque nikayintok ta' tnam lu. Tej cypon e cubsan twitz Pedro ex cyma: 
—Tzaj naja kuc'ile, che chi. 

39Jawtzun we' Pedro ex xi' cyuc'il; ex tej tpon, xi cyi'n tuj tcab colin ja; octzun 
cychmon cyib cycyakil meba xu'j ti'jele Pedro, in che ok' ex tzaj cyyec'un ke 
xbalun ex ke clo'j e bant tu'n Dorcas ex otok txi tk'o'n te cycotz tej itz'xtok. 

40E etztzun tlajo'n Pedro cycyakil xjal tuja, cub ẍmeje' ex oc ten na'l Dios; ajtzun 
tque'yin jatum ta' cyimni, ex tma: —We'ctza, Tabita. Atzunte Tabita jaw 
tque'yin twitz; tejtzun tque'yinte ka attok Pedro, jawtzun ke'. 

41Tzaj ttzyu'n Pedro tk'ab Tabita, ex jaw twaban; e ocxtzun ttxco'n ke ocslal ex 
ke meba xu'j, ex cub tk'o'n cywitz otok tzul tnabl. 

42Eltzun tkanil jlu tuj tcyakil tnam Jope, ex nimcu xjal e ocslan ti'j Kajaw. 

43Ex tbajlenxi jlu, ax o cyaj ten Pedro nim k'ij tuj tnam Jope tuj tja jun xjal Simón 
tbi, aju tzk'ajsal tz'u'm. 

Cybinchben 10 

Pedro tuc'ix Cornelio 

1Attok jun xjal tuj Cesarey Cornelio tbi, toctok te cycapitán jun c'loj soldad 
Italiano cybi. 

2Ate xjal lu nimal Dios ex at tchi Dios tuj twitz, ax icx cycyakil keju ate' tuj tja. 
Ex nimcu cycotz xjal judiy in xi tk'o'n, ex cucx in na'n Dios. 

3At jun k'ij balo las tres te kale, o til Cornelio ic tza'n tuj witzic' k'ancha'lxix, ocx 
jun t-anjel Dios tuc'il ex tma: —Cornelio, chi anjel. 

4Octzun tque'yinxix Cornelio ti'j anjel, ex tzaj t-xobil: —¿Ti taja, Tat? Chi 
Cornelio. Atzunte anjel tma te: —Ma tbi Dios ke tna'j Diosa ex ma til ke cotzbaj 
in che'x tk'o'na cye meba. 

5Ja'lotzun samanxa cabe xjal tuj tnam Jope txcol te Simón, aju Pedro tcabin tbi. 

6Atzun ta' tposad jlu tuj tja jun xjal Simón tbi, aju tzk'ajsal tz'u'm, aju tcub tja 
ttzi mar. [Ate Pedro ctzajel k'mante teya alcye ilxix ti'j tu'n tbinchanteya, chi 
anjel.] 

7Tajlenxitzun anjel aju otok yolin tuc'il Cornelio, e tzaj ttxco'n Cornelio cabe 
tmajen tuc'ix jun soldad nimal Dios cyxol keju in che ajben te. 

8Tbajlenxi ttx'olba'n tcyakil jlu cye, e je'xtzun t-sama'n tuj tnam Jope. 

9Ex te juntl k'ij, cyja'tok cyxi' ke xjal lu tuj be, ch'ixtok cycanun tuj tnam Jope, 
jax Pedro na'l Dios twi' ja, te chilcuk'ij. 

10Ex tzaj elxix tc'u'j, ex o tajbe tu'n twa'n; pero matok in bant ch'in twa, o til ic 
tza'n tuj witzic', 

11ex o til catl ttzi cya'j, ex cu'tz jun ic que'yin ic tza'n jun nintz xbalun, ex cubil 
twitz tx'otx', c'alo'n cycyajil ttxa'n. 

12Tujtzunju nintz xbalun lu attok ela' txcaj jil cyaje cykan, cyuc'ix ke lobaj, ex ke 
chyu'j. 

13Ex tzaj jun tk'ajk'ajel in tma'n: —We'ctza, Pedro, byoncuya te tchi'ya. 

14Atzunte Pedro xi ttzak'we'n: —Mlay, Tat, porque bajx txi nchyo'ne jun ti'xti 
mya ba'n ex ka tz'il. 

15Tbitzun Pedro tcabmaji'n tk'ajk'ajel in tma'n: —Aju tx'jo'maj tu'n Dios, mi'n 
tz'oc tk'o'na te mya ba'n. 

16Ox maj o k'manjtz jlu; atzunju nintz xbalun jax k'i'ntl tuj cya'j. 

17Ex matok in ximan Pedro ti'j jlu, ti t-xilen aju otok til ic tza'n tuj witzic', e pon 
ke xinak ttzi pwert, aju otok che tzaj sama'n tu'n Cornelio, in che kanin ti'j jatum 
ta'tok tja Simón. 

18E ocxtzun k'ajt, xi cykanin ka axtok in posadiyin Simón aju Pedro tcabin tbi. 

19Matok in ximan Pedro ti'j aju otok til ic tza'n tuj witzic', tzaj tma'n Xewbaj Xjan 
te: —Ate' ox xinak in jyonjtza cyu'n. 

20We'ctztzuna, ex tcu'xa, txi'ya cyuc'il, ex mi'n jawje' tc'u'ja, porque akine ma 
chin tzaj saman cye, chi Xewbaj Xjan. 

21Cubiltzun Pedro jatum ate'tok keju xinak otok che tzaj sama'n tu'n Cornelio, 
ex tma cye: —Lu kine lu aju in cyjyo'ne; ¿tiku'n ma che tzaje wuc'ile? 

22Atzun cye xi cytzak'we'n: —Ma ko tzaj sama'ne tu'n Cornelio aju capitán, jun 
xinak tz'aklxix ex nimal Dios, ex cycyakil xjal judiy in che yolin ba'n ti'j. Ma tzaj 
k'ma'n te tu'n jun t-anjel Dios tu'n tpona tja ex tu'n tbinte aju tyola. 

23Xitzun tma'n Pedro tu'n cyocx tuja, ex xi tk'o'n cyposad. Ex te juntl k'ij cub be 
tu'n Pedro, xi' cyuc'il; ex at junjun erman e je'x tuc'il, akeju najl ke tuj tnam Jope. 

24Tujtzun juntl k'ij e canun tuj Cesarey. Atzunte Cornelio in ayontok cyi'j, otok 
che tzaj ttxco'n keju at cyxilen tuc'il ex ke tamiw akeju c'ujla'nxix tu'n. 

25Tejtzun tpon Pedro tja Cornelio, etz naj Cornelio k'olbel te, ex cub ẍmeje' 
c'ulul twitz. 

26Atzunte Pedro jaw twaban, ex tma: —We'ctza, porque ax xjal kine. 

27Octzun ten Pedro yolil tuc'il ex ocx tuja, ex o til nimcu xjal otok tz'oc cychmon 
cyib. 

28Xitzun tma'n Pedro cye: —Akeye ba'n cyu'ne ka mya k'o'n tu'n cyley xjal judiy 
tu'n toc tmojban tib jun xjal judiy tuc'il jun xjal te junxitl tnam ex mya k'o'n tu'n 
tocx tuj tja. Pero ma tzaj tyec'un Dios weye tu'n mi'n t-xi nma'ne ka mya ba'n ex 
ka tz'il juntl xjal. 

29Cyja'tzun, tej nbinteye txocbil weye, minti' cub nxc'ayin wibe. Wajbile tu'n 
nbinteye: ¿Titzun cyajbile weye tu'nju ma chin tzaj cytxco'ne tu'n wule tzalu? 

30Atzunte Cornelio xi ttzak'we'n: —Ma bant-xi cyaje k'ij ax or ic tza'n ja'lo 
[ayo'nx we'yaj wu'ne;] ex las tres te kale matok in chin na'ne Dios tuj njaye, o 
wile jun xinak cub we' nwitze toc t-xbalun in koptz'aj wen, 

31ex tma weye: Cornelio, ma tzaj tbi'n Dios aju tna'j Diosa, ex ma tzaj tque'yin 
ke cotzbaj in xi tk'o'na cye meba. 

32Samanxtzuna cabe xjal tuj tnam Jope txcol te Simón, aju Pedro tcabin tbi. 
Atzun in posadiyin Pedro tuj tja jun xjal Simón tbi aju tzk'ajsal tz'u'm, aju tcub 
tja ttzi mar. [Octzun tul Pedro oc c-yolil tuc'ila, chi xinak.] 

33Cyja'tzun e je'x nsama'n naje cabe xjal txcol teya; ex ba'n ma tbinchaya ma 
tzula. Ja'lotzun kcyakile ato'ye tzalu twitz Dios kaje tu'n kbinteye tcyakil aju ma 
tzaj tma'n Dios teya, chi Cornelio. 

Aju tpacbabl Pedro tuj tja Cornelio 

34Octzun ten Pedro yolil ex tma: —Axix toc ma tz'el nnic'e ti'j, minti' in tque'yin 
Dios aju cyxilen xjal, 

35nok o'cx in tzalaj cyi'j xjal at tchi Dios cye tuj tcyakil nasyon, ex in cybincha'n 
aju tz'aklxix. 

36Tzaj tma'n Dios tyol cye aj Israel ex tzaj tma'n tkanil ba'n tu'n tbant cyten xjal 
tuc'il Dios nok tu'n Jesucrist, aju Tajaw Tcyakil. 

37Ba'n cyu'ne aju yol lu el tkanil tuj tcyakil Judey, atzun tzaj xe't tuj Galiley 
tbajlenxi tpacba'n Juan ka ilxix ti'j tu'n cybyan xjal. 

38Ex ba'n cyu'ne tza'n tten tzaj tk'o'n Dios tipumal Jesús aj Nazaret, ex o noj tu'n 
Xewbaj Xjan tu'n tc'monte toclen, ex ba'n cyu'ne tza'n tten o bet Jesús in 
tbincha'n ba'n, ex cycyakil keju in che yajlanjtz tu'n tajaw il e banix tu'n Jesús, 
porque attok Dios tuc'il. 

39Ex a ko'ye testiw ti'j tcyakilju o tbincha Jesús tuj tx'otx' Judey ex tuj tnam 
Jerusalén; jaw k'o'n twitz crus cyu'n xjal ex cub cybyo'n. 

40Pero tuj toxin k'ij jatz ank'in tu'n Dios, ex tma Dios tu'n tcub tyec'un tib Jesús 
kwitze. 

41Mya cywitz cycyakil xjal cub tyec'un tib, nok o'cx kwitze, ako'ye sc'o'maj tu'n 
Dios tu'n koque te testiw ti'j, porque o ko wa'ne ex o ko c'ane tuc'il tjatzlenxi 
ank'in cyxol cyimni. 

42Ex tzaj tma'n Jesús keye tu'n t-xi kpacba'ne cye xjal ex tu'n t-xi kchic'ba'ne cye 
ax toc tu'n Dios ma tz'oc k'o'n Jesús te Jwes cyibaj xjal itz' ex cyibaj ke xjal 
cyimni. 

43Atxix ojtxi cycyakil t-sanjel Dios in tzaj cychic'ba'n ti'j Jesús, in cyma'n ka 
cycyakil keju ma che ocslan ti'j Jesús, cnajsetel cyil tu'n, chi Pedro cye. 

Tzaj k'o'n Xewbaj Xjan cye xjal mya judiy 

44Matok in yolin Pedro ti'j jlu, cubiltzun Xewbaj Xjan cyibaj cycyakil keju in che 
bin tyol Pedro. 

45Atzun cye ocslal judiy, akeju otok che tzaj tuc'il Pedro, bi'x naj cynabl, tu'nju 
tzaj tk'o'n Dios Xewbaj Xjan cye xjal mya judiy ke. 

46Porque in cybi'ntok in che yolin tuj cyyol txkantl tnam ex in cynimsa'n tbi 
Dios. 

47Atzunte Pedro xi tma'n: —¿Jacupelo tma jun xjal tu'n mi'n cybyan ke jlu tuj 
a'? Mlaylo tma, porque ma cyc'am Xewbaj Xjan ic tza'n ke. 

48Xitzun tma'n Pedro tu'n cybyan tuj tbi Jesucrist. Entons e cubsan twitz Pedro 
tu'n tcyaj ten nok jte' k'ijtl cyuc'il. 

Cybinchben 11 

Xi tk'o'n Pedro tkanil cye ocslal tuj Jerusalén 

1Atzun cye apostl ex ke erman ate' tuj Judey, o cybi ka otok txi cyocsla'n txkantl 
xjal aju tyol Dios, akeju mya judiy ke. 

2Tejtzun tul meltz'aj Pedro tuj Jerusalén, tzaj jun cyyol ocslal judiy ti'j Pedro. 

3Ex xi cykanin te: —¿Tiku'n ma tz'ocxa tuj cyja xjal mya judiy, ex ma wa'na 
cyuc'il? Che chi. 

4Octzun ten Pedro tx'olbalte cye tuj tumelxix aju otok baj, chi tma: 

5—Atintoke tuj tnam Jope, in chin na'ne Dios, ex at jun o wile ic tza'n tuj witzic', 
ic que'yin ic tza'n jun nintz xbalun, cu'tz tuj cya'j c'alo'n cycyajil ttxa'n, ex cubil 
nwitze. 

6Tej toc nque'yinxixe ti'j, e wile ke txcup cyaje cykan, ke lobaj, ke chyu'j ex ke 
mastl jil. 

7Ex o nbiye jun tk'ajk'ajel tzaj tma'n weye: We'ctza Pedro, byoncuya ke jlu te 
tchi'ya, chi weye. 

8Pero xi nma'ne cyja': Mlay Tat, porque bajx txi nchyo'ne jun ti'xti mya ba'n ex 
ka tz'il. 

9Tzajtzun k'ajt tcabmaji'n tuj cya'j, tma weye: Aju tx'jo'maj tu'n Dios mi'n tz'oc 
tk'o'na te mya ba'n. 

10Ox maj o k'manjtz jlu, ex jaxtzun k'i'ntl tcyakil tuj cya'j. 

11Ex jurat e pon ox xinak jatum in chin posadiyine, otok che tzaj sama'n tuj tnam 
Cesarey te txcol weye. 

12Tzajtzun tma'n Xewbaj Xjan weye tu'n nxi'ye cyuc'il ex tu'n mi'n tjawje' 
nc'u'je. Ax icx ke kak erman lu e je'x wuc'ile, ex o ocxe tuj tja jun xinak. 

13Tzajtzun ttx'olba'n keye ka otok cub tyec'un tib jun anjel twitz tuj tja; cub we' 
anjel twitz, ex tma te: Samanxa cabe xjal tuj tnam Jope txcol te Simón, aju Pedro 
tcabin tbi; 

14ate jlu ctzajel tma'n jun yol teya, tza'n tten tu'n tcleta, aya, ex cycyakil keju ate' 
tuj tjaya, chi anjel xi tma'n te. 

15Tejtzun tke' nyoline, cubil Xewbaj Xjan cyibaj, ic tza'n cubil kibaj nej. 

16Ultzun tuj wanmiye aju o tma Kajaw: Ax toc o che byan xjal tuj a' tu'n Juan, 
atzun cyeye oc che byale tuj junxitl tumel oc cyc'monteye Xewbaj Xjan, chi 
Kajaw. 

17Katzun ax oyaj tzaj tk'o'n Dios cye, aju tzaj tk'o'n ke tej kocslan ti'j Kajaw 
Jesucrist, ¿titzun woclene tu'n tmaket Dios wu'ne? Chi Pedro xi tma'n cye. 

18Tejtzun cybinte erman tcyakil jlu, akeju ate' tuj Jerusalén, minti' e k'ajt, nok 
o'cx jaw cynimsa'n tbi Dios, ex cyma: —Entons ma tzaj tk'o'n Dios t-xtalbil cye 
txkantl xjal mya judiy ke tu'n tajtz ti'j cyanmi tu'n tten cychwinklal. 

Ke ocslal tuj tnam Antioquiy 

19Atzun cye mastl ocslal otok che el sputj tu'n tlaj yajbil cye tzaj xe't tej tcub 
byo'n Esteban, max e pon tuj tx'otx' Fenicia, ex tuj Chipre, ex tuj Antioquiy, 
minti' xi cyma'n tyol Dios cye mastl xjal, o'cx cye xjal judiy. 

20Pero at junjun ocslal aj Chipre ex aj Cirene cyxol, tejtzun cypon tuj tnam 
Antioquiy, ax icx xi cyma'n tyol Dios cye txkantl xjal mya judiy, ex xi cyma'n 
tkanil ba'n cye ti'j Kajaw Jesús. 

21Aju tipumal Kajaw attok cyuc'il, ex nimcu xjal cyaj cycolin ojtxi cyocslabl ex e 
ocslan ti'j Kajaw. 

22Pontzun tkanil jlu cyuc'il ke ocslal ate'tok tuj tnam Jerusalén, ex xi cysama'n 
Bernabé tu'n tpon tuj tnam Antioquiy. 

23Tejtzun tpon Bernabé, ex tej tque'yinte nim t-xtalbil Dios tzaj tk'o'n cye, jaw 
tzalajxix, ex xi tk'o'n cynabl cycyakil tu'n cycyaj ten wa'lxix tuj cyocslabl, ex tu'n 
cyxi lpe' ti'j Kajaw tu'n tcyakil cyanmi. 

24Porque ate Bernabé jun xinak ba'nxix, ex nojni tuj tanmi tu'n Xewbaj Xjan, ex 
at-xix tocslabl. Cyja'tzun nim xjal e ocslan ti'j Kajaw. 

25Tbajlenxi jlu xi' Bernabé tuj tnam Tarso jyolte Saulo; tejtzun tcnet tu'n, ul ti'n 
tuj Antioquiy. 

26Ex axtzun e cyaj ten jun abk'i cyuc'il ocslal, ex xi' cyk'o'n xnak'tzbil cye nimcu 
xjal. Tnejelxix tuj Antioquiy oc cyk'o'n xjal cybi ocslal, ocslal ti'j Crist. 

27Axtoktzun ta' Bernabé tuc'ix Saulo tuj Antioquiy tej cypon junjun t-sanjel Dios 
tzajni ke tuj Jerusalén. 

28Ex at jun cyxol jlu Agabo tbi, jaw we' yolil cyxol ocslal ex tzaj tchic'ba'n tu'n 
Xewbaj Xjan, ex tma: —Tzul nimxix we'yaj tuj tcyakil twitz tx'otx'. O japun tyol 
Agabo, porque tzaj nimxix we'yaj tuj tk'ijlalil tej tcawin president Claudio. 

29Atzun cye ocslal tuj Antioquiy cub cyximan tu'n t-xi cysama'n ch'in onbil cye 
erman najl ke tuj Judey, teyle junjun tu'n t-xi t-sama'n ic tza'nx ju at te. 

30Cybinchatzun icju, xitzun cysama'n jun oyaj cye erman; ate Bernabé tuc'ix 
Saulo xi k'inte, ex xi cyk'o'n cye ansyan ate' tuj Judey. 

Cybinchben 12 

Cub byo'n Jacobo, atzunte Pedro ocx k'o'n tuj pres 

1Tujx tk'ijlalil lu e tzyettzun junjun ocslal tu'n rey Herodes tu'n cyc'ixbisanjtz. 

2Ex xi tma'n Herodes tu'n tcub byo'n Jacobo tu'n spad, aju ttzic Juan. 

3Ex tej tbinte ka ba'n e'la jlu tuj cywitz xjal judiy, ax icx xi tma'n tu'n ttzyet 
Pedro. Atzun nink'ij tu'n t-xi cywa'n xjal pan minti' t-samel tuj tu'n tjaw mal 
tc'u'j. 

4Tejtzun ttzyet Pedro tu'n Herodes, ocx tk'o'n tuj pres, ex xi tk'o'n tuj cycwent 
cyaje c'loj soldad tu'n toc cyxk'ukin, te cyajcyaj soldad junjun c'loj. Cub t-ximan 
Herodes tu'n tetz ti'n tuj pres tbajlenxi Xjan K'ij, tu'ntzun tcub tk'o'n cywitz xjal. 

5Cyja'tzun o xk'ukinjtz Pedro tuj pres, atzun cye ocslal minti' e k'ajen tu'n 
cyna'n Dios ti'j. 

Tej tetz k'i'n Pedro tuj pres tu'n anjel 

6Nchi'jtok tu'n tetz k'i'n Pedro tu'n Herodes tu'n tcub tk'o'n cywitz xjal, lu te 
Pedro in tan cyxol cabe soldad te konic'an, c'alo'n tu'n cabe caden, ax icx ate' 
soldad in che xk'ukin twitz tpwertil ja jatum ate' ke pres. 

7Entons ul naj jun t-anjel Kajaw, cub we' ttxlaj Pedro, ex at jun spic'un cub 
koptz'aj tuj pres; octzun tmaco'n anjel ttxlaj t-xu'c Pedro, jaw tc'asun, ex xi 
tma'n te: —Juratx we'ctza. Atzun ke caden e je'l tz'ak ti'j tk'ab Pedro. 

8Xitzun tma'ntl anjel te: —C'alo'nc tc'u'ja ex k'o'nc t-xajbiya. Ex tbinchatzun 
Pedro icju. Xitzun tma'ntl anjel te: —Balk'i'nc ttxo'wa ti'ja, ex lpe'tza wi'je. 

9Etztzun Pedro, oc lpe' ti'j anjel; ex minti' el tnic' ti'j ka axix toc aju tbincha anjel, 
tuj tnabl Pedro ka in witzcy'an. 

10E je'tztzun cywitz tnejel xk'ukil ex cywitz tcabin; tejtzun cye'lel twitz ju pwert 
c'uxbil tetz ttzi cay, jakettzun pwert tu'nx tib; ex tej cyetz, e je'x bet ch'in tuj jun 
cay, ex eltzun tpa'n naj tib anjel ti'j. 

11Eltzun spic'e'xix tuj twitz Pedro, ex tma: —Matzun tz'el nnic'e ti'j ja'lo ax toc 
ma tzaj t-sama'n Kajaw t-anjel ex ma chin etz tzokpi'ne tu'n tjak' tcawbil 
Herodes, tu'ntzun mi'n tbinchanjtz wi'je aju in che ximan xjal judiy ti'j tu'n 
cybinchante, chi Pedro. 

12Tejtzun tel tnic' Pedro ti'j jlu, xi'tzun tja Mariy aju ttxu' Juan aju Marcos tcabin 
tbi, jatum cybuyintok cyib nimcu xjal in che na'n Dios. 

13Tejtzun toc tk'ajtza'n Pedro tpwertil sawan, etztzun jun txin Rode tbi, que'yil 
te alcye in k'ajtzan. 

14Eltzun tnic' txin ti'j tk'ajk'ajel twi' Pedro, pero minti' ocx tjako'n pwert tu'n 
tzalajbil, nok o'cx aj kelan tuja k'malte tkanil ka wa'ltok Pedro ttzi ja. 

15Atzun cye ocslal xi cyma'n te txin: —Balo tuj twitza ma tzaj. Pero ate txin o 
tcyuwsaxix ka ax toc. Atzun cye cyma: —Mya ate Pedro ma tzul; balo nok t-
anjel, che chi. 

16Atzunte Pedro cucxtok toc tk'ajtza'n pwert; tejtzun tjaket pwert cyu'n ex tej 
cyque'yinte, bi'x naj cynabl. 

17Atzunte Pedro xi tyucun tk'ab tu'n cyk'ajen, ex xi ttx'olba'n cye tza'n tten otok 
tz'etz k'i'n tu'n Kajaw tuj pres. Ex xi tma'n cye: —Cyk'onxe tkanil jlu te Jacobo 
ex cye erman, chi Pedro. Etztzun, ex xi' tuj juntl lugar. 

18Tejtzun kskix, e jaw tilj ke soldad in che yolin ti'j tza'n otok txi' Pedro. 

19Atzunte Herodes xi tma'n tu'n cyoc ten jyolte Pedro, pero minti' cnet cyu'n, e 
octzun ke soldad tuj xjel tu'n, ex xi tk'o'n orden tu'n cycub byet. Etztzun 
Herodes tuj Judey cu'pun tuj Cesarey, ex axtzun cyaj ten. 

Tej tcyim Herodes 

20Tzajtzun tk'oj Herodes cyi'j xjal aj Tiro ex aj Sidón; atzun cye moje' cyyol ex e 
ultzun tuc'il; ex cub ti'j tnabl Blasto cyu'n, aju tnejel cwentil tuj tja rey Herodes, 
xi cykanin tu'n mi'n tk'ojintl rey cyi'j, porque atzun in tzaj cywa tuj tx'otx' jatum 
in cawin rey. 

21Tejtzun tpon k'ij aju k'ma'maj tu'n Herodes tu'n cypon xjal, octzun tk'o'n t-
xbalun tbanilxix, cub ke' tuj tk'ukbil jatum in cawin, ex oc ten yolil cyuc'il xjal. 

22Atzun cye xjal jaw tk'ajk'ajel cywi' cyuwxix ex cyma: —Tk'ajk'ajel twi' jun dios 
te jlu, mya te jun xjal, che chi. 

23Ex jurat c'ixbisanjtz Herodes tu'n jun t-anjel Kajaw, tu'nju minti' jaw tnimsa'n 
tbi Dios; in che wa'ntok ẍuk' ti'j tchibjal, ex cyimtzun. 

24Atzunju tyol Dios mas in xi cyocsla'n xjal ex in pacbanjtz tuj tcyakil lugar. 

25Atzunte Bernabé tuc'ix Saulo e ajtz meltz'aj t-xilenxi cyk'o'n ju oyaj tuj 
Jerusalén, ex tzaj cyi'n Juan cyuc'il, aju Marcos tcabin tbi. 

Cybinchben 13 

Tej tex Bernabé tuc'ix Saulo tnejel maj pacbal 

1Ate'tok t-sanjel Dios ex xnak'tzal cyxol ocslal tuj tnam Antioquiy. Atzun ke jlu: 
Bernabé, tuc'ix Simón (aju K'ek xjal tbi cyu'n xjal), tuc'ix Lusio aju aj Cirene, 
tuc'ix Manaén (aju junx o ch'iysanjtz tuc'il Herodes aju gobernador) ex tuc'ix 
Saulo. 

2In che c'uluntok jlu te Kajaw, ex in cub cyyo'n we'yaj, tzaj tma'n Xewbaj Xjan 
cye cyja': —Cypa'mile Bernabé tuc'ix Saulo te weye, porque ma che txconjtz 
wu'ne tu'n cyajben tuj ak'untl, chi Xewbaj Xjan. 

3Tcublenxitzun cyyo'n we'yaj ex cybajlenxi na'n Dios, cubtzun cyk'o'n cyk'ab 
tibaj cywi', ex e je'xtzun cysama'n. 

Tej cypacban ke apostl tuj tx'otx' Chipre 

4Atzunte Bernabé tuc'ix Saulo e je'x sama'n tu'n Xewbaj Xjan, e pon tuj tnam 
Seleucia, atzun e je'x tuj barc, e pon tuj jun tx'otx' Chipre tbi. 

5Ex tej cypon tuj tnam Salamina, xi cypacba'n tyol Dios cyuj ja te c'ulbil cye xjal 
judiy. Ex tuc'ix Juan uc'in cyu'n te onil cye. 

6Ex baj cybetin tuj tx'otx' Chipre, e pon tuj tnam Pafos; ex atzun oc noj jun xjal 
judiy cywitz, Barjesús tbi, chman te xjal lu ex in tma'n ka t-sanjel Dios te, pero 
nic'al yol. 

7Axtok ta' chman lu tuc'il gobernador Sergio Paulo tbi, ex at-xix tnabl 
gobernador lu. Txquettzun Bernabé tuc'ix Saulo tu'n gobernador porque tajbil 
tu'n tbinte tyol Dios. 

8Atzunte chman, aju Elimas juntl tbi tuj yol grieg, oc ten makolte tu'n mi'n t-xi 
tocsla'n gobernador. 

9Atzunte Saulo, aju ax Pablo tbi, nojni tuj tanmi tu'n Xewbaj Xjan, oc tque'yinxix 
ti'j chman, 

10ex xi tma'n te: —Aya, nimxix in sbuna ex nimxix mya ba'n in tbincha'na, ex 
tc'wa'l tajaw ila, ex aj k'oja ti'j tcyakilju ba'n. ¿Tiku'n minti' in cyaj tcolina tu'n 
t-ẍocsanteya ke tbe Kajaw jikun cyi'j? 

11Ja'lotzun, cbel tcastiwoya tu'n Kajaw; c'oquela moẍ, ex ela' k'ij ctela mlay bant 
tu'n toc tque'yina tkan k'ij, chi Saulo. Ex jurat naj cub kloljxix tuj twitz, in 
tacpaje', ex in jyon ti'j alcye tu'n t-xi lach'on te. 

12Atzunte gobernador, tej tque'yinte jlu ocslantzun, porque in labin ti'j ju 
xnak'tzbil ti'j Kajaw. 

Tej tpacban Pablo tuc'ix Bernabé tuj Antioquiy tuj tx'otx' Pisidia 

13E etztzun Pablo cyuc'ix ke tuc'il tuj tnam Pafos, e ocx tuj barc tu'n cypon tuj 
tnam Perge tuj tx'otx' Panfilia; atzunte Juan el tpa'n tib cyi'j, aj meltz'aj juntl maj 
tuj Jerusalén. 

14E ic'tzun tuj Perge, e pon tuj tnam Antioquiy tuj tx'otx' Pisidia; e ocxtzun tuj 
ja te c'ulbil tuj k'ij te ojlabl ex e cub ke'. 

15Tbajlenxitzun sch'i'n tuj tu'jil ley ex tuj cyu'jil t-sanjel Dios, atzun cye nejenel 
tuj ja te c'ulbil tzaj cysama'n jun xjal k'malte cye Pablo cyja': —Akeye erman, ka 
at jun cyyole te k'obl cynabl xjal, cymantze, che chi. 

16Jawtzun we' Pablo, xi tyec'un tk'ab tu'n mi'n cyk'ajt, ex tma: —Akeye xinak aj 
Israel, ex akeye xjal mya judiy in che xobe twitz Dios, cybintze nyole. 

17Aj Israel ko', aju Kdios jaw sc'onte cye kxe'chel, ex e chmet-xix kxjalil tej cyten 
tuj tx'otx' Ejipt jatum e ten te stranjer xjal; ex tu'n tipumal Dios e je'tz ti'n tuj 
Ejipt. 

18Ex 40 abk'ilo ten tpasens Dios cyi'j tuj lugar minti' cynajbil xjal tuj; 

19ex tej cynaj wuk nasyon tu'n Dios tuj tx'otx' Canaán, xi tk'o'n cytx'otx' xjal aj 
Canaán te cyetzbil kxe'chel. 

20Te tibajxitzun, oc tk'o'n Dios ke jwes cyxol, balo cyaje syent tuc'il 50 abk'i e 
ten jwes, o canun ti'j Samuel aju t-sanjel Dios. 

21Xitzun cykanin tu'n toc jun cyrey, ex tzaj tk'o'n Dios jun cyrey Saúl tbi, aju 
tcy'ajal Cis ex oc te cyrey, ate xinak lu tiyjil Benjamín, ex o ten 40 abk'i te cyrey. 

22Tej tel k'i'n jlu, oc tk'o'n Dios juntl cyrey aju David tbi; ex o yolin Dios ti'j: Ma 
tz'el nnic'e ti'j David aju tcy'ajal Isaí, ate jlu jun xinak ic tza'nx wajbile, oc 
tbincha' tcyakil alcye wajbile, chi Dios. 

23Ti'jtzun tiyjil David ul itz'j Jesús aju tzaj sama'n tu'n Dios tu'n toc te Colol cye 
aj Israel, ic tza'nx otok tzaj ttziyan. 

24Na'nxtok tul Jesús, xi tpacba'n Juan cye cycyakil aj Israel tu'n cybyan ex tu'n 
tajtz ti'j cyanmi. 

25Tej ch'ixtok tjapun baj tak'un Juan, tma: ¿Alcye kine tuj cynable? Mya we kin 
aju Crist; pero lu jun xjal lepchix ttzaj wi'je mya ba'n kine tu'n tel npaju'ne tak'al 
t-xajab ti'j tkan, chi Juan. 

26Erman, akeye tiyjil Abraham, ex ke xjal mya judiy ate' cyxole in che xob twitz 
Dios: te ke ma tzaj k'o'n ju yol lu te colbil. 

27Porque ke xjal najl tuj Jerusalén cyuc'ix ke nejenel cyxol, minti' el cynic' ti'j 
Jesús, ex minti' el cynic' ti'j aju in tma'n tuj cyu'jil t-sanjel Dios, aju in jaw sch'i'n 
tuj tcyakil k'ij te ojlabl; pero o japun cyu'n aju tz'iban tuj Tu'jil tej tcub t-sentens 
Jesús cyu'n. 

28Ex masque minti' cnet jun til cyu'n tu'n tcyim, pero xi cykanin te Pilat tu'n 
tcub byet. 

29Ex tjapunlenxitzun baj tcyakil cyu'n aju tz'ibamaj ti'j tuj Tu'jil, cu'tztzun cyi'n 
twitz crus, ex ocx cyk'o'n tuj jun pantyón. 

30Pero tu'n Dios jaw ank'in cyxol cyimni. 

31Ex nimcu k'ij cub tyec'un tib Jesús cywitz keju e tzaj tuc'il tuj Galiley e pon tuj 
Jerusalén; atzun ke jlu ma che oc te testiw ti'j cywitz xjal ja'lo. 

32Ax icx keye in xi kma'ne ba'n tkanil cyeye ti'j ju yol tzaj ttziyan Dios cye 
kxe'chel. 

33Ako' cyiyjil xjal lu, cyja'tzun ma tzaj tk'o'n Dios ke aju tziyimaj tu'n cye 
kxe'chel, porque ma jaw ank'in Jesús tu'n; ic tza'n tz'iban tuj tcabin salmo in 
tma'n: Aya ncy'ajale, ma chin oque te tmana ja'lo, chi tuj Tu'jil. 

34Ex ma jaw ank'in Jesús tu'n cyxol cyimni tu'n mi'n ttzuwix t-ximlal. Ti'jtzun 
jlu tma Dios cyja': Cjapunel wu'ne cyeye aju yol axix toc xi ntziyane te David, 
tu'n cycub ncy'iwla'ne, chi Dios tuj Tu'jil. 

35Cyja'tzun in tma'n tuj juntl salmo: Mlay cyaj tk'o'na tu'n ttzuwix nximlale, 
akine tmajena nimal teya, chi tuj Tu'jil. 

36Porque ax toc ate David ajben cye t-xjalil ic tza'nx tajbil Dios, ex cyimtzun, ex 
cu'x maku'n cytxlaj ke tman, ex tzuwix t-ximlal. 

37Atzunte Jesús minti' tzuwix t-ximlal, porque jaw ank'in tu'n Dios. 

38Tz'elxtzun cynic'e ti'j jlu, akeye erman: In xi kma'ne tkanil cyeye, nok tu'n 
Jesús cnajsetel cyile. 

39Minti' tumel tu'n tnajset cyile tu'n tley Moisés, atzun ja'lo cycyakil keju ma 
che ocslan, cnajsetel cyil tu'n Jesús. 

40Cyk'o'nctzune cwent ti'j tu'n mi'n ttzaj cyibaje aju in tma'n tuj cyu'jil t-sanjel 
Dios, chi cyja': 

41Cybintze, akeye xmayil, ex che labine ti'j, ex cycub naje; porque at jun ti'xti oc 
nbincha'ye tuj cyk'ijlalile, ex mlay txi cynimane, masquelo at jun ma k'mante 
cyeye, chi tuj Tu'jil, chi Pablo. 

42Tejtzun cyetz Pablo tuj ja te c'ulbil cye xjal judiy, e cubsan ke txkantl xjal mya 
judiy cywitz tu'n cypontl cyuc'il tuj juntl k'ij te ojlabl tu'n cyyolin ch'intl ti'j jlu. 

43Ex tej cyetz pax xjal tuj ja te c'ulbil, nimcu xjal judiy e oc lpe' ti'j Pablo ex ti'j 
Bernabé cyuc'ix keju otok cyocsla cyley judiy ex nimal Dios ke. Octzun ten Pablo 
ex Bernabé yolil cyuc'il, xi cyk'o'n cynabl ex ax tu'n cyten tuj t-xtalbil Dios. 

44Tuj juntl k'ij te ojlabl oc cychmon cyib cycyakil xjal tuj tnam tu'n cybinte tyol 
Dios, nic'xi junjun minti' pon. 

45Tejtzun cylonte xjal judiy nim xjal otok tz'oc cychmon cyib, tzaj tlo'ch cyc'u'j, 
ex e oc ten makolte aju in tma'n Pablo, in cyma'n ka mya ax toc, ex in che yasun 
ti'j. 

46Atzunte Pablo tuc'ix Bernabé e yolin minti' cyxobil: —Ax toc, che chi, tnejel 
ilxix ti'j tu'n t-xi kma'ne tyol Dios cyeye akeye xjal judiy; pero ma tz'el cyic'une, 
ex cyc'i'ye cyc'ame aju chwinklal te jumajx, cyja'tzun ko xe'le cyxol txkantl xjal 
mya judiy ke. 

47Porque ictzun tten tzaj tma'n Kajaw keye: Aya ma cub nk'o'ne te jun spic'un 
cye xjal cyuj mastl nasyon, tu'ntzun t-xi tma'na tuj tcyakil twitz tx'otx' aju colbil 
wu'ne, chi Kajaw, chi Pablo. 

48Tejtzun cybinte txkantl xjal jlu, akeju mya judiy, e jaw tzalaj ex e yolin ti'j ka 
ba'n te Kajaw tyol; ex e ocslan cycyakil keju sc'o'maj tu'n tten cychwinklal te 
jumajx. 

49Atzunju tyol Kajaw nne'l lak'e'tok tkanil tuj tcyakil lugar te Pisidia. 

50Pero ke xjal judiy e oc ten ocsalte cyc'u'j ke xu'j nimal Dios ex at cyoclen, ax 
icx ke cytijil xjal tuj tnam, ex e oc ten k'ojlel ti'j Pablo ex ti'j Bernabé, ex e ex 
cylajo'n tuj cytanmi. 

51Atzunte Pablo tuc'ix Bernabé el cychto'n kuk ti'j cykan te jun yec'bil cyi'j xjal 
ka mya ba'n ke, ex e je'x tuj tnam Iconio. 

52Atzun ke ocslal nimxix in che tzalaj ex nojni tuj cyanmi tu'n Xewbaj Xjan. 

Cybinchben 14 

Tej cypacban Pablo tuc'ix Bernabé tuj tnam Iconio 

1Junxtzun e ocx Pablo tuc'ix Bernabé tuj ja te c'ulbil cye xjal judiy tuj tnam 
Iconio, e yolintzun tuj tumelxix, cyja'tzun e ocslan nim xjal, ke xjal judiy ex ke 
xjal mya judiy. 

2Atzun cye xjal judiy mya ocslal ke, baj cytzpet-sa'n cynabl txkantl xjal mya 
judiy ke tu'n cyk'ojin cyi'j erman. 

3Cyja'tzun ax e ten apostl nim k'ij, in che yolin minti' in che xob, k'ukl cyc'u'j ti'j 
Kajaw; ex tzaj tyec'un Kajaw ka ax toc ju yol ti'j t-xtalbil Dios, tzaj tk'o'n cyoclen 
apostl tu'n cybinchanjtz ke señ ex ke binchben nim cyipumal. 

4Atzun cye xjal tuj tnam attok jun pabl tib cyxol; jun c'loj in che oc lpe' cyi'j ke 
xjal judiy, ex juntl c'loj cyi'j apostl. 

5Entons bant ti'j cyu'n xjal judiy cyuc'ix txkantl xjal mya judiy ke ex ke nejenel 
cyxol, tu'n cyyajlanjtz apostl cyu'n ex tu'n cyoc cyxo'n tu'n abj. 

6Pero tej cybinte apostl jlu, e ex ok e pon tuj tnam Listra ex tuj tnam Derbe, ex 
cyuj mastl tnam ti'jele, atzun ate' tnam lu tuj tx'otx' Licaonia, 

7ex atzun e pacban ti'j tkanil jun colbil. 

Tej toc xo'n Pablo tu'n abj tuj tnam Listra 

8Ex at jun xjal aj Listra minti' tipun tkan tu'n tbet, k'ukltok porque cox titz'jlenx, 
ex minti' bant ch'in tbet. 

9Tbitzun xjal lu in yolin Pablo, atzunte Pablo oc tque'yinxix, ex tej tlonte ka at 
tocslabl xjal tu'n tbanix, 

10jaw tk'ajk'ajel twi' Pablo cyuw ex tma: —We'ctza, jikumanx ti'ja, chi Pablo. 
Atzunte cox jaw t'icpaj ex oc ten betel. 

11Tejtzun cyque'yinte xjal aju tbincha Pablo, e jaw sch'in in cyma'n tuj cyyol xjal 
aj Licaonia: —Ma che cubil dios kuc'ile, ic che que'yin ic tza'n ke xjal. 

12Octzun cyk'o'n tbi Bernabé Júpiter, atzunte Pablo oc cyk'o'n tbi Mercurio*fn*, 
porque ate Pablo o yolin. 

13Atzun tja dios Júpiter tcub ttxa'n tnam; atzunte pal teju dios Júpiter pon ti'n 
cabe tor tuc'ix bech ttzi tpwertil tnam, ex o tajbe pal ex ke xjal tu'n cycub ke 
wacẍ te jun oyaj cywitz apostl. 

14Tejtzun cybinte Bernabé tuc'ix Pablo jlu, el cysbit'un cyxbalun, e ocx kelan 
cyxol xjal ex jaw tk'ajk'ajel cywi' cyuwxix: 

15—Akeye xinak. ¿Tiku'n in cybincha'ne jlu? Icx keye xjal ko'ye icx tza'n cyeye, 
ex in xi kpacba'ne cyeye tu'n tcyaj cyk'o'ne aju nokx gan, ex tu'n cyoc lpe'ye ti'j 
Dios itz', aju binchante cya'j tuc'ix tx'otx' ex tcyakilju at twitz, tuc'ix mar ex 
tcyakilju at tuj. 

16Cyuj ke tk'ijlalil ojtxi xi tk'o'n Dios ambil cye cycyakil xjal tu'n cybet tuj cyex 
cybe; 

17pero minti' cyaj ten Dios minti'wt testiw ti'j, porque tzaj tk'o'n aju ba'n cye, 
ex in cu'tz tk'o'n jbal kibaj, ex in tzaj tk'o'n tk'ijlalil tu'n tchmet kawal, ex in tzaj 
tk'o'n kwa tu'n ttzalaj kanmi, che chi apostl xi cyma'n cye xjal. 

18Penitzun e mayet ke xjal cyu'n apostl tu'nju yol lu, tu'n mi'n tcub cybyo'n ke 
wacẍ te jun oyaj cywitz apostl. 

19E ultzun junjun xjal judiy tzajni ke tuj Antioquiy ex tuj Iconio, cub ti'j cynabl 
xjal cyu'n, octzun xo'n Pablo tu'n abj cyu'n; ex ex cyjawo'n ti'jxi tnam, tuj cynabl 
ka otok cyim. 

20Pero baj cytxolba'n cyib ocslal ti'j, atzunte Pablo jaw we' ex ocx tuj tnam; ex 
te juntl k'ij ex tuj tnam tuc'ix Bernabé, pon tuj tnam Derbe. 

21Xi cypacba'n tkanil colbil tuj tnam Derbe, ex nim xjal e ocslan; e ajtztzun 
meltz'aj ke apostl tu'n cyul tuj tnam Listra, ex tuj tnam Iconio, ex tuj tnam 
Antioquiy. 

22In cycyuwsa'ntok cyanmi ke ocslal, ex in cyk'o'ntok cynabl tu'n cywe'xix tuj 
cyocslabl, ex in cyma'n ka ilxix ti'j tu'n ttzaj nim yajbil ke, tu'ntzun kocx tuj 
tcawbil Dios. 

23Ex octzun cyk'o'n cyoclen ansyan cyxol ocslal tuj junjun tnam, ex cybajlenxi 
na'n Dios ex tcublenxi cyyo'n we'yaj, cyajtzun cyokxenan tuj tk'ab Kajaw, aju 
otok che ocslan ti'j. 

Tej tul meltz'aj Pablo tuc'ix Bernabé tuj Antioquiy tuj tx'otx' Siria 

24E ic'xtzun tuj tx'otx' Pisidia, e pon tuj tx'otx' Panfilia. 

25Ex t-xilenxi cypacba'n tyol Dios tuj tnam Perge, e cu'pun tuj tnam Atalia. 

26E etztzun tuj tnam Atalia, e ocx tuj barc tu'n cypon tuj tnam Antioquiy, atzun 
tzaj xe't cyak'un tuj tnam lu nej, ex oc na'j Dios cyi'j tu'n ttzaj tk'o'n Dios t-xtalbil 
cye tu'n cyex ak'nal; japuntzun ak'untl cyu'n aju otok tzaj k'ma'n cye. 

27Tejtzun cypon tuj tnam Antioquiy e baj cychmo'n ke ocslal, ex xi cytx'olba'n 
tcyakilju otok tbincha Dios tu'n cyak'unben, ex tza'n tten otok txi tk'o'n Dios 
ambil cye txkantl xjal mya judiy ke tu'n cyocslan. 

28Ex axtzun e cyaj ten Pablo tuc'ix Bernabé nim k'ij cyuc'il ke ocslal. 

Cybinchben 15 

Tej toc cychmon cyib ke apostl ex ke ansyan tuj Jerusalén 

1Entons at junjun xjal e pon tuj Antioquiy, tzajni ke tuj Judey, in cyk'o'n 
xnak'tzbil cye erman in cyma'n: Ka minti' ma che sircunsidarinjtze ic tza'nx in 
tma'n tley Moisés, mlay che clete, che chi. 

2Atzunte Pablo tuc'ix Bernabé nim e yolin ti'j jlu cyuc'il, ex jaw jun yol cyuw 
cyxol; banttzun ti'j tu'n t-xi' Pablo tuc'ix Bernabé tuj Jerusalén cyuc'ix junjuntl 
cyuc'il, tu'n cypon cywitz ke apostl ex cywitz ke ansyan tu'n cyyolin ti'j jlu. 

3E je'xtzun sama'n cyu'n ke ocslal tuj tnam Antioquiy, e ic'xtzun tuj tx'otx' 
Fenicia ex tuj tx'otx' Samaria, xi cytx'olba'n tza'n tten otok che ocslan txkantl 
xjal mya judiy ke, cyaj cyk'o'n ojtxi cyten e oc lpe' ti'j Dios. Ex nim e tzalaj 
cycyakil erman tej cybinte jlu. 

4Tejtzun tpon Pablo tuc'ix Bernabé tuj Jerusalén, ba'n e c'monjtz cyu'n cycyakil 
ocslal ex cyu'n apostl ex cyu'n ansyan, ex xi cytx'olba'n tcyakilju otok tbincha 
Dios tu'n cyak'unben. 

5Pero at junjun parisey otok che ocslan, e jaw we' k'malte cyja': —Ilxix ti'j tu'n 
cysircunsidarinjtz keju ma che ocslan mya judiy ke, ex tu'n t-xi k'met cye tu'n 
tjapun cyu'n aju ley cyaj tk'o'n Moisés, che chi. 

6Octzun cychmon cyib ke apostl cyuc'ix ke ansyan tu'n cyyolin ti'j jlu. 

7Ex cybajlenxi yolin nim ti'j, jawtzun we' Pedro ex xi tma'n cye: —Erman, bi'maj 
cyu'ne, ela'xi k'ij njawlen sc'o'ne tu'n Dios cyxole tu'n t-xi nma'ne tkanil colbil 
cye txkantl xjal mya judiy ke, ex tu'n cyocslan. 

8Ate Dios ojtzki'n tuj cyanmi xjal tu'n, ex tzaj tyec'un ka ba'n tu'n cyclet, porque 
tzaj tk'o'n Xewbaj Xjan cye, ic tza'n tzaj tk'o'n ke. 

9Ex minti' o tma Dios ka junxitl ko' ex ka junxitl ke txkantl xjal, o'cx sakix tuj 
cyanmi tu'n cyocslabl ic tza'n ke. 

10Ja'lotzun, ¿tiku'n cyaje tu'n tmaket t-xtalbil Dios cyu'ne? Porque in cub 
cyk'o'ne jun iktz cyibaj ke erman lu, aju minti' c'isj cyu'n kxe'chel ojtxi, ax icx ke 
minti' in c'isj ku'n. 

11Mya tuj tumel aju in cyma'ne, porque ic tza'n ke ma ke' kc'u'j ti'j ma ko clet 
tu'n t-xtalbil Kajaw Jesús, ic tza'nx cye ma che clet, chi Pedro xi tma'n cye. 

12Entons cycyakil xjal minti' e k'ajt, xi cybi'n aju tyol Bernabé ex tyol Pablo tzaj 
cytx'olba'n, tza'n tten tbincha Dios ke señ ex ke tbinchben nim cyipumal cyxol 
txkantl xjal mya judiy ke, xi tk'o'n Dios cyipumal Pablo tu'n cybant ke señ lu. 

13Tejtzun cybaj yolin Pablo, oc ten Jacobo yolil ex tma: —Akeye erman, cybintze 
nyole: 

14Ma tzaj ttx'olba'n Simón tza'n tten cub t-ximan Dios tu'n ttzaj tk'o'n t-xtalbil 
tnejel maj cye txkantl xjal mya judiy ke ma che jaw t-sc'o'n junjun cyxol tu'n 
cyoc etzan tu'n. 

15Ax yol jlu ic tza'n cyaj cytz'iban ke t-sanjel Dios in tma'n tuj Tu'jil, chi cyja': 

16Tbajlenxi jlu chin ultle juntl maj, ex aju tcawbil David aju otok cub xitj cjawil 
nbincha'ne juntl maj ex cjawil nbincha'ne ju xitben te, ex cjawil nwabane juntl 
maj, 

17tu'ntzun cyjyon mastl xjal ti'j Kman, ax icx cycyakil nasyon mya judiy ke, akeju 
etzan wu'ne, 

18chi Kman, aju tzaj ttx'olba'n tcyakil jlu atxix ojtxi, chi tuj Tu'jil. 

19Cyja'tzun ma cub nximane tu'n mi'n klabt cyi'j ke txkantl xjal mya judiy ke, 
akeju in che ocslan, ma cyaj cyk'o'n ojtxi cyten ex ma che oc lpe' ti'j Dios. 

20O'cx tu'n t-xi tz'ibet jun u'j cye tu'n mi'n t-xi cychyo'n cychibjal alumaj in cub 
k'o'n te chojbil cywitz ke tilbilal, ex tu'n mi'n cybinchante aj pajil, ex tu'n mi'n 
t-xi cychyo'n tchibjal alumaj aju nno'c jatz'o'n tkul, ex tu'n mi'n t-xi cychyo'n 
chic'. 

21Porque atxix ojtxi in pacbanjtz tley Moisés cyuj cycyakil tnam cyuj ja te c'ulbil, 
ex atzun in jaw sch'i'n tuj tcyakil k'ij te ojlabl, chi Jacobo. 

Aju u'j xi tz'iban cye ocslal mya judiy ke 

22Ba'ntzun e'la tuj cywitz apostl cyuc'ix ke ansyan ex cycyakil ocslal tu'n cyjaw 
sc'et cabe xinak cyxolx ex tu'n t-xi cysama'n tuj tnam Antioquiy junx tuc'il Pablo 

ex Bernabé; ate Judas jaw sc'o'n, aju Barsabás tcabin tbi, tuc'ix Silas; akeju xinak 
lu nejenel ke cyxol erman. 

23Ex xi cytz'iban jun u'j tu'n t-xi cyi'n Pablo; ex atzun in tma'n tuj u'j cyja': Ako'ye 
apostl, cyuc'ix ke ansyan ex ke erman, in che'x kk'olbe'ne akeye erman mya 
judiy keye ate'ye tuj tnam Antioquiy, ex tuj tx'otx' Siria ex tuj tx'otx' Cilicia. 

24Ma kbiye at junjun xjal e je'x kxole, ma che labt cyi'je tu'n cyyol, ex ma jolpaje' 
cyc'u'je cyu'n, [in cyma'n tu'n cysircunsidarinjtze ex tu'n tjapun cyu'ne aju ley 
cyaj tk'o'n Moisés,] pero minti' xi kk'o'ne orden cye tu'n cymante icju. 

25Cyja'tzun bant ti'j ku'ne ex ba'n e'la tuj kwitze tu'n cyjaw sc'et cabe xinak 
kxole ex tu'n t-xi ksama'ne tu'n cypon cyuc'ile tuc'ix Bernabé ex Pablo, akeju at 
kc'u'je cyi'j; 

26akeju erman lu cyk'on cyib tu'n cycyim nok tu'n tlaj ocslal ke ti'j Kajaw 
Jesucrist. 

27Cyja'tzun ma txi ksama'ne Judas tuc'ix Silas, ax jlu cxel cyma'n cyeye oc cypon 
cyuc'ile. 

28Ba'n ma tz'e'la tuj twitz Xewbaj Xjan ex tuj kwitze tu'n mi'n tcub kk'o'ne jun 
iktz cyibaje, nok o'cx tu'n cybinchanteye aju ilxix ti'j: 

29tu'n mi'n txi cychyo'ne cychibjal alumaj in cub k'o'n te oyaj cywitz ke tilbilal, 
ex tu'n mi'n t-xi cychyo'ne chic', ex tu'n mi'n t-xi cychyo'ne tchibjal alumaj aju 
nno'c jatz'o'n tkul, ex tu'n mi'n cybinchanteye aj pajil. Ka ma tz'oc cycwentin 
cyibe tu'n mi'n cybinchanteye jlu, ba'n oc cybincha'ye. Cylomtzun cyibe, chi tuj 
u'j. 

30Cyja'tzun, akeju e je'x sama'n e pon tuj tnam Antioquiy, e oc cychmo'n ke 
ocslal, ex xi cyk'o'n ju u'j cye. 

31Tejtzun tjaw cysch'i'n erman ju u'j lu, e jaw tzalajxix tu'nju k'ukbabl cyc'u'j. 

32Ex ate Judas tuc'ix Silas t-sanjel Dios ke, xi cyk'ukba'n cyc'u'j erman ex nimcu 
yol xi cyma'n cye tu'n cywe'xix tuj cyocslabl. 

33Axtzun e cyaj ten nim k'ij; yajxitzun e ajtz sama'ntl cyu'n erman tuj tzalajbil 
tu'n cyul juntl maj cyuc'il keju e je'x saman cye. 

34[Atzunte Silas ba'n e'la tuj twitz ax tu'n tcyaj ten.] 

35Ax icx te Pablo tuc'ix Bernabé ax e cyaj ten tuj tnam Antioquiy, in cyk'o'n 
xnak'tzbil ti'j tyol Kajaw ex in cypacba'n tkanil ba'n, cyuc'ix nimcutl erman. 

Xi' Pablo tcabmaji'n pacbal cye xjal 

36Tel-lenxitzun ch'in k'ij xi tma'n Pablo te Bernabé: —Ko' juntl maj visitaril cye 
erman cyuj cycyakil tnam jatum o txi kpacba'n tyol Kajaw, tu'ntzun tkil tza'n 
ate', chi Pablo. 

37O tajbe Bernabé tu'n t-xi' Juan cyuc'il, aju Marcos tcabin tbi; 

38atzunte Pablo, mya ba'n e'la tuj twitz tu'n t-xi' Juan cyuc'il, porque otok tz'el 
tpa'n tib cyi'j max tuj tx'otx' Panfilia, ex minti' xi' cyuc'il tuj ak'untl. 

39Ex jaw jun yol cyuw cyxolx, cyja'tzun cub cypa'n cyib; ate Bernabé xi uc'inte 
Marcos, e je'x tuj barc tu'n cypon tuj tx'otx' Chipre; 

40atzunte Pablo jaw sc'onte Silas tu'n t-xi' tuc'il; atzun cye erman e na'n Dios 
cyi'j tu'n cyxi' tuj ak'untl ex tu'n ttzaj tk'o'n Dios t-xtalbil cye. 

41E ic'xtzun tuj tx'otx' Siria ex tuj tx'otx' Cilicia, in cycyuwsa'n cynabl ocslal tuj 
junjun tnam. 

Cybinchben 16 

Tej t-xi uc'in Timotey cyu'n Pablo ex Silas 

1Ax icx o pon Pablo tuc'ix Silas tuj tnam Derbe ex tuj tnam Listra; atzun ta' jun 
ocslal Timotey tbi, tal jun xu'j judiy ex ocslal, atzun tman Timotey grieg xjal. 

2Atzun cye erman tuj tnam Listra ex tuj tnam Iconio in che yolin ba'n ti'j 
Timotey. 

3O tajbe Pablo tu'n t-xi' Timotey tuc'il; xitzun ti'n tu'n t-sircunsidarinjtz tu'n 
cylaj ke xjal judiy axtok ate'; porque ba'ntok cyu'n cycyakil ka grieg xjal tman. 

4Ex tej cyic' tuj junjun tnam, xi cyma'n cye erman tu'n tjapun cyu'n aju cyajni 
bant ti'j cyu'n apostl ex cyu'n ansyan ate'tok tuj Jerusalén. 

5Cyja'tzun e cyuwsanjtz ke ocslal tuj cyocslabl tuj junjun tnam, ex in chmet-xi 
cybet junjun k'ij. 

Cub tyec'un tib jun xjal aj Macedonia twitz Pablo ic tza'n tuj witzic' 

6Entons e mayonjtz Pablo tu'n Xewbaj Xjan tu'n mi'n t-xi cyma'n tyol Dios tuj 
tx'otx' Asia. Cyja'tzun e ic'x tuj tx'otx' Frigia ex tuj tx'otx' Galacia. 

7Tejtzun cypon ttxlaj tx'otx' Misia, o cyajbe tu'n cyxi' tuj tx'otx' Bitinia, pero 
minti' tcuyi Xewbaj Xjan tu'n cyxi'. 

8E ic'xtzun ttxlaj Misia, e cu'pun tuj tnam Troas. 

9Ex at jun o til Pablo ic tza'n tuj witzic' te konic'an: Lu jun xinak aj Macedonia 
wa'ltok in cubsan twitz ex in tma'n: Tic'tza tuj Macedonia ex ko tonintza, chi 
xjal. 

10Tej tlonte Pablo jlu ic tza'n tuj witzic', oc tilil ku'ne tu'n kxi' naje tuj tx'otx' 
Macedonia, cub kximane ka ax toc ate Dios in txocon keye tu'n t-xi kpacba'ne 
tkanil colbil cye. 

Tej tten Pablo tuc'ix Silas tuj tnam Filipos 

11O extzune tuj tnam Troas, o'xtzune tuj barc, acu o canune tuj jun tal tx'otx' 
tmijil mar Samotracia tbi, ex te juntl k'ij o pone tuj tnam Neápolis. 

12O extzune tuj tnam Neápolis, o pone tuj tnam Filipos, aju tnam lu mas ma' 
toclen cywitz mastl tnam tuj tx'otx' Macedonia, ex aj Rom ke xjal lu; ex axtzun 
o cyaj tene cab k'ij. 

13Ex tuj jun k'ij te ojlabl o exe ti'jxi tnam, o pone ttzi jun nima jatum in che pon 
xjal na'l Dios. O cubtzun ke'ye, ex o yoline cyuc'il xu'j akeju otok pon cychmon 
cyib. 

14At jun xu'j in bin, Lidia tbi, c'ayil xbalun puro tbanil ex wi'yilxix, aj Tiatira te 
xu'j lu, ex c'ulul te Dios; ex o tk'ajtza Kajaw tuj tanmi xu'j tu'n toc tk'o'n tcwent 
ti'j ju in tma'n Pablo. 

15Tejtzun tbyan Lidia cyuc'ix keju ate' tuj tja, o cubsan kwitze chi cyja': —Ka 
ocslalxix kine ti'j Kajaw tuj cywitze, cyocxe tuj njaye, ex ax che posadiyine, chi 
Lidia. Ex o cubsanxix kwitze tu'n kcyaj tene tuc'il. 

16Entons at jun k'ij cyja' kxi'ye na'l Dios, oc noj kwitze jun txin majen, at ju'ẍ tuj 
tanmi ba'n k'ijin; ex nim pwak in cycamba'n ke tpatrón txin tu'nju tk'ijbil. 

17Ate txin lu oc lpe' ti'j Pablo ex ki'je, in jaw tk'ajk'ajel twi', in tma'n cye xjal 
cyja': —Akeju xjal lu tmajen Dios ke, aju Dios Ma'xix Toclen, in xi cypacba'n 
cyeye aju be te colbil. 

18Ex nim k'ij tma txin icju, pero mya ba'n e'la tuj twitz Pablo; cyja'tzun ajtz 
tque'yin Pablo, ex xi tma'n te ju'ẍ: —Cxel nma'ne teya tu'n tipumal Jesucrist tu'n 
tetza tuj tanmi txin. Ex jurattzun etz naj ju'ẍ. 

19Pero tej cyque'yinte ke tpatrón txin otok tz'etz ju'ẍ tuj tanmi txin ex atzun 
k'ukltok cyc'u'j ti'j tu'n tul cypwak, tzyettzun Pablo cyu'n tuc'ix Silas, e je'x cyi'n 
tuj plas cywitz aj sanjelal; 

20xitzun cyi'n cywitz ke jwes ex cyma: —Akeju xinak lu judiy xjal ke, ma che jaw 
tilj xjal cyu'n tuj ktanmi, 

21in cyma'n tu'n kbinchante aju mya k'o'n ke tu'n kc'monte ex tu'n kbinchante, 
porque aj Rom ko', che chi. 

22E pontzun tilj xjal cyi'j Pablo; atzun cye jwes xi cyma'n tu'n tel sbit'un 
cyxbalun ex tu'n cybaj asyalin tu'n tk'ab tze'. 

23Ex cybajlenxi asyalin nim, e ocx cyk'o'n tuj pres, ex xi cyma'n te xk'ukil pres 
tu'n cyoc cwentinxix. 

24Tejtzun tc'monte xk'ukil pres aju orden lu, e ocx tk'o'n tuj calabós max tujxi, 
ex ocx tk'o'n cykan tuj sep. 

25Pero te tmij ak'bil in na'n Pablo Dios tuc'ix Silas, ex in che bitzan te Dios; ex 
ke mastl pres in che bintok cyi'j. 

26Entons minaben tzaj jun cyaknajnab nimxix, bi'x e baj yucch ke t-simyentil 
cyja pres; ex jurat naj jaket tcyakil pwert, ex e je'l pujl caden cyi'j cycyakil pres. 

27Ultzun tnabl ju xk'ukil pres ex tej tque'yinte otok che jaket tpwertil ja jatum 
ate' ke pres, jatz ti'n t-spad, o tajbe tu'n tcub tbyon tib, tuj tnabl ka otok che etz 
ok ke pres. 

28Atzunte Pablo jaw tk'ajk'ajel twi' cyuw ex tma: —Mi'n tc'ixbisa tiba, lu ko'ye 
ato'ye kcyakile. 

29Xitzun tkanin xk'ukil pres jun ttxan tzaj, ex ocx kelan max tujxi, ex cub ẍmeje' 
twitz Pablo ex twitz Silas in lu'lun tu'n tchi. 

30E je'tztzun ti'n, ex xi tkanin cye: —Akeye tat, ¿ti oc nbincha'ye tu'n nclete? 

31Xitzun cyma'n Pablo te: —Ocslama Kajaw Jesucrist, ex oc cleteltzuna, aya ex 
keju ate' tuj tjaya. 

32Xitzun cyma'n tyol Kajaw te ex cye cycyakil keju ate' tuj tja. 

33Ax or te konic'an baj ttx'jo'n cyc'ixblen; ex jurat o byan cyuc'ix cycyakil keju 
ate' tuj tja. 

34E je'xtzun ti'n tja, xi tk'o'n cywa; ex o tzalajxix cyuc'ix keju ate' tuj tja tu'nju 
otok che ocslan ti'j Dios. 

35Tejtzun kskix, xi cysama'n jwes cabe polisiy k'malte te xk'ukil pres tu'n t-xi 
tzokpet Pablo tuc'ix Silas. 

36Xitzun tma'n xk'ukil pres ju yol lu te Pablo: —Ma tzaj cysama'n jwes cabe xjal 
k'malte tu'n cyxi tzokpete; cyja'tzun ba'n tu'n cyexe ja'lo, mi'n che bisune, chi 
xjal. 

37Atzunte Pablo xi tma'n cye polisiy: —Ma ko baj asyaline cyu'n cywitz cycyakil 
xjal ex minti' ksentense tcub, ex ax aj Rom ko'ye ma ko ocx k'o'ne tuj pres, 
¿ja'lotzun, maj tuj ewajtzun ko elex lajo'ne cyu'n? Mlay. E cytzaj xjal lu k'il keye 
tu'n kexe, chi Pablo. 

38Atzun cye polisiy xi cyma'n ju yol lu cye jwes; tzajtzun cyxobil jwes tej cybinte 
ka aj Rom ke. 

39E ultzun ke jwes ex e cubsan cywitz Pablo che chi cyja': —Cynajsame, mya 
ba'n ma kbinchaye cyi'je, che chi. Entons e je'tz cyi'n ex e cubsan cywitz tu'n 
cyex tuj tnam. 

40Cyetzlenxitzun tuj pres, e je'x tuj tja Lidia; ex tej cybaj yolin cyuc'il erman, cyaj 
cyk'ukba'n Pablo cyc'u'j, ex e je'tztzun. 

Cybinchben 17 

Tej cyjaw tilj xjal judiy tuj tnam Tesalónica 

1E ic'xtzun tuj tnam Anfípolis ex tuj tnam Apolonia, e pon tuj tnam Tesalónica; 
atzun ta'tok jun ja te c'ulbil cye xjal judiy. 

2Ocxtzun Pablo tuj ja te c'ulbil ic tza'nx tmod, ex tuj ox k'ij te ojlabl o yolin cyuc'il 
xjal judiy. 

3Xi tyec'un cye aju in tma'n tuj Tu'jil ex xi tchic'ba'n ka ilxix ti'j tu'n tcyim ju 
Crist aju at toclen tu'n Dios, ex tu'n tjaw ank'in cyxol cyimni; ex xi tma'n cye: —
Ate Jesús aju in xi nma'ne cyeye, atzunte Cristju aju at toclen tu'n Dios. 

4Entons at junjun xjal judiy xi cyocsla'n, ex oc cymojban cyib cyuc'il Pablo ex 
Silas. Ax icx e ocslan nimcu xjal grieg nimal Dios ke, cyuc'ix nimcu xu'j ma' 
cyoclen. 

5Atzun cye xjal judiy akeju mya ocslal ke, tzaj tlo'ch cyc'u'j cyi'j Pablo, tzaj 
cyuc'in junjun xinak mya ba'n ex cy'aj ke, ex oc cychmo'n jun c'loj xjal, ex e jaw 
tilj xjal cyu'n tuj tnam. Ocx cypa'n tja Jasón, in che jyon ti'j Pablo tuc'ix Silas tu'n 
cyetz cyi'n cywitz xjal. 

6Pero tu'nju minti' e cnet cyu'n, ax Jasón tzaj cyjawo'n cyuc'ix junjun erman, e 
ul cyi'n cywitz aj sanjelal tuj tnam, in che sch'in, in cyma'n: —Ke xinak lu in che 
txalpun cynabl cycyakil xjal twitz tx'otx', ax icx ma che ul tzalu; 

7ex ma che c'monjtz tu'n Jasón tuj tja. Cycyakil ke jlu minti' in xi cyniman tley 
gobierni, porque in cyma'n ka at juntl rey Jesús tbi, che chi. 

8E jawtzun tilj xjal cyu'n cyuc'ix ke aj sanjelal tej cybinte jlu. 

9Xitzun cykanin ch'in pwak te Jasón ex cye mastl erman te prent, ex e je'xtzun 
cytzokpi'n. 

Tej tpon Pablo tuc'ix Silas tuj tnam Berea 

10Ex jurat naj te konic'an e je'x sama'n Pablo tuc'ix Silas cyu'n erman tu'n cypon 
tuj tnam Berea. Ex tej cypon Pablo, e ocx tuj ja te c'ulbil cye xjal judiy. 

11Mas ba'n ke xjal judiy lu cywitz ke aj Tesalónica, porque cyache tu'n 
cyc'monte Tyol Dios xi tma'n Pablo cye, in che que'yin tuj Tu'jil tyol Dios tcyakil 
k'ij tu'n tel cynic' ti'j ka ax toc aju yol xi tma'n Pablo cye. 

12Cyja'tzun nimcu xjal judiy e ocslan, ax icx e ocslan nimcu xjal grieg ma' 
cyoclen, tza'nx ke xu'j ax icx ke xinak. 

13Pero tej cybinte xjal judiy tuj tnam Tesalónica ka icx tuj tnam Berea in 
pacbanjtz tyol Dios tu'n Pablo, e pontzun tuj Berea, ax icx e jaw tilj xjal cyu'n. 

14Pero jurat naj xi sama'n Pablo cyu'n erman tu'n t-xi' ttzi mar; atzunte Silas 
tuc'ix Timotey ax e cyaj ten tuj Berea. 

15Atzun cye keju e je'x wabalte Pablo, xi cyi'n tuj tnam Atenas. Tejtzun cyajtz, 
tzaj tma'n Pablo cye tu'n t-xi cyma'n te Silas ex te Timotey tu'n cypon naj tuc'il. 

Tej tpon Pablo tuj tnam Atenas 

16In ayontoktzun Pablo cyi'j Silas tuc'ix Timotey tuj tnam Atenas, tzaj ta'w tuj 
tanmi tej tque'yinte nojni tuj tnam cyu'n ke tilbilal. 

17Cyja'tzun o yolin nim tuj ja te c'ulbil cyuc'il ke xjal judiy ex cyuc'il txkantl xjal 
nimal Dios, ex in yolin tuj plas tcyakil k'ij cyuc'il ke xjal in che pon. 

18E pontzun junjun xjal xnak'tzal ti'j nabl, jun c'loj in che oc lpe' ti'j cyxnak'tzbil 
Epicurey ex juntl c'loj in che oc lpe' ti'j cyxnak'tzbil Estoicos, e yolin tuc'il Pablo. 
At junjun in cyma'n: —¿Ti taj tu'n ttzaj tma'n ju chmol yol lu? Ex txkantl in 
cyma'n: —Ic tza'ncu pacbal ti'j junxitl dios te jlu. O cyma jlu porque in 
pacbantok Pablo ti'j tkanil ba'n ti'j Jesús ex ti'j tu'n cyjaw ank'in xjal. 

19Xitzun cyuc'in e pon tuj jun lugar Areópago tbi jatum nno'c cychmon cyib 
tnam xjal, ex cyma: —¿Ba'npe tu'n kbinteye alcye ac'aj xnak'tzbil in tma'na? 

20Porque ma kbiye junxitl tbinjtz xnak'tzbil in tma'na. Kajbiltzune tu'n kbinteye 
ti t-xilen jlu, che chi. 

21Porque cycyakil aj Atenas ex ke stranjer xjal najl ke cyxol, o'cx toc cynabl ti'j 
tu'n cybinte jun ac'aj tkanil ex tu'n cyyolin ti'j. 

22Jawtzun we' Pablo cyxol xjal tuj lugar Areópago ex tma: —Akeye xinak aj 
Atenas, tuj tcyakil ma tz'el nnic'e ti'j c'ujla'nxix ke cydiose cyu'ne. 

23Porque tej ẍin bete ma che wile ke tilbilal in che c'ulune cywitz, ex ma wile 
jun altar tz'iban jun yol twitz in tma'n: Te jun Dios mi jun xjal ojtzkilte. Aju Dios 
in che c'ulune twitz ex minti' ojtzki'n cyu'ne, atzunju in xi npacba'ne cyeye. 

24Aju Dios binchante tx'otx' ex tcyakilju at twitz, tajaw cya'j ex tajaw tx'otx' mya 
ax najl tuj jun ja cybinchben xjal, 

25ex minti' cyajben xjal te, porque minti' ch'in atx taj te; porque ax in k'onte 
kchwinklal ex kxew kcyakil ex tcyakilju at. 

26Ex junx xjal tbincha Dios te cyiyjil cycyakil xjal tu'n cyten tuj tcyakil twitz 
tx'otx', ex cyaj techan Dios cyk'ijlalil ex tmojonil cytanmi; 

27tu'ntzun cyjyon ti'j Dios, ka at tumel xmacan tu'n tcnet cyu'n, ax toc ate Dios 
mya najchak ta' ttxlaj junjun ke. 

28Porque tu'n Dios itz' ko', ex tu'n in ko yucch, ex tu'n ato'; ic tza'n o cyma junjun 
xjal tz'ibal yol te cybitze che chi cyja': Porque ax toc ti'j Dios tzaj kiyjil, che chi. 

29Cyja'tzun ti'j Dios tzaj kiyjil, mi'ntzun ko ximan ti'j ka ic tten Dios ic tza'n jun 
tilbilal k'an pwak ex ka sak pwak, ex ka abj ttx'otx'il, ic tza'n in cub cybincha'n 
xjal ic tza'nx in cub cyximan. 

30Pero minti' oc tk'o'n Dios tcwent ti'j cyk'ijlalil xjal ojtxi tu'nju minti' el cynic' 
ti'j; atzun ja'lo ma tzaj tma'n Dios tu'n tajtz ti'j cyanmi cycyakil xjal tuj tcyakil 
lugar. 

31Porque ma cyaj techan Dios jun k'ij tu'n cyoc cycyakil xjal tuj xjel tuj tumelxix 
tu'n jun xinak, aju ma tz'oc tk'o'n Dios te jwes; ex ma tzaj tyec'un cye cycyakil 
xjal ka ax toc, tu'nju ma jaw ank'in tu'n cyxol cyimni, chi Pablo xi tma'n cye. 

32Tejtzun cybinte xjal in yolin Pablo ti'j tu'n cyjaw ank'in ke cyimni, at junjun e 
oc ten xmayil ti'j, ex junjuntl in cyma'n: —Kajbile tu'n kbinteye oc tyolina juntl 
maj ti'j jlu, che chi. 

33Cyja'tzun etz Pablo cyxol. 

34Pero at junjun e ocslan, ex e oc lpe' ti'j. Cyxol jlu at jun xjal Dionisio tbi, at 
toclen cyxol aj Sanjelal in cub cychmon cyib tuj lugar Areópago tbi, tuc'ix jun 
xu'j Dámaris tbi, ex at mastl cyuc'il. 

Cybinchben 18 

Tej tpon Pablo tuj tnam Corint 

1Tbajlenxitzun jlu etztzun Pablo tuj tnam Atenas ex xi' tuj tnam Corint. 

2Ex cnet jun xjal judiy tu'n Pablo, Aquila tbi, tzajni tuj tx'otx' Ponto. C'itzketok 
tetzlen Aquila tuj Italia tuc'ix Priscila aju t-xu'jil, porque otok tz'etz jun orden 
tu'n president Claudio tu'n cyetz baj cycyakil xjal judiy tuj tnam Rom. Pontzun 
Pablo tja Aquila, 

3ex ax cyaj ten cyuc'il, porque ax tak'un Pablo ic tza'n cyak'un Aquila; e 
ak'nantzun junx, ex aju cyak'un binchal ja lona. 

4Ex tcyakil k'ij te ojlabl ocx Pablo tuj ja te c'ulbil yolil cyuc'il xjal, ex oc tilil tu'n 
tu'n tcub ti'j cynabl xjal judiy, ax icx ke xjal mya judiy. 

5Tejtzun tul Silas tuc'ix Timotey, tzajni ke tuj Macedonia, bi'x xi tk'on tib Pablo 
tu'n tpacban ti'j tyol Dios ex in tma'n cye xjal judiy ka ax toc ate Jesús ju Crist 
aju at toclen tu'n Dios. 

6Atzun cye xjal judiy e oc ten makolte ex e oc ten yasul ti'j, eltzun tchto'n Pablo 
ti'j t-xbalun te jun yec'bil cyi'j ka mya ba'n ke, ex tma cye: —Tuj cyilxe ka ma 
che cyime, minti' woclene ti'j. Texju ja'lo ma chinxe cyxol txkantl xjal mya judiy 
ke, chi Pablo cye. 

7Etztzun Pablo cyxol, ex xi' tja jun xjal Ticio Justo tbi; ate xjal lu in c'ulun te Dios, 
ex ax tcub tja ttxlaj ja te c'ulbil cye xjal judiy. 

8Ex ocslan Crispo ti'j Kajaw cyuc'ix cycyakil keju ate' tuj tja, nejeneltok Crispo 
tuj ja te c'ulbil. Ex nimcu xjal aj Corint, tej cybinte tyol Pablo, xi cyocsla'n ex e 
byan. 

9Atzunte Kajaw tzaj tma'n te Pablo te konic'an ic tza'n tuj witzic': —Mi'n xoba, 
cucx yolina ex mi'n k'ajena. 

10Porque atine tuc'ila, ex mi a'l jun ctzajel tzyunte teya tu'n tc'ixbisanjtza, 
porque nimcu xjal etzan wu'ne at tuj tnam lu, chi Kajaw. 

11Ex axtzun cyaj ten Pablo jun abk'i tuc'il kak xjaw tuj tnam Corint, in tk'o'n 
xnak'tzbil cye xjal ti'j tyol Dios. 

12Pero tej toctok Galión te gobernador tuj tx'otx' Acaya, e oc tzokpaj ke xjal judiy 
ti'j Pablo, mojl cyyol ti'j. Xi cyi'n tuj jusgad, 

13ex xi cyma'n te gobernador: —Ate xjal lu in cub ti'j cynabl xjal tu'n tu'n 
cyc'ulun twitz Dios tuj junxitl tumel, mya ic tza'n in tma'n ley, che chi. 

14O tajbe Pablo tu'n tyolin, pero xi tma'n naj Galión cye xjal judiy: —Akeye xjal 
judiy, nokwit jun mya ba'n ma tbincha jlu ex nokwit ma'xix til, atwitlo tumel ex 
jacwitlo txi nbi'ne cyyole. 

15Pero ka tu'n tlaj yol ma che ule tzalu, ex ka tu'n tlaj cybi xjal, ex ka ti'j cyleye, 
cyque'yinxe ti c'oquel ti'j cyu'ne; porque mi'n wajbile tu'n woque te jwes ti'j jlu, 
chi Galión. 

16E je'tztzun tlajo'n tuj jusgad. 

17Atzun cye cycyakil xjal [grieg] tzaj tzyu'n Sóstenes cyu'n, aju nejenel tuj ja te 
c'ulbil, ex baj cybju'n twitz jusgad. Atzunte Galión minti' taj ti'j jlu. 

Tej tul meltz'aj Pablo tuj Antioquiy 

18Atzunte Pablo nim k'ij o tentl tuj Corint, e cyajtzun tk'olbe'n ke erman ex xi' 
tuj barc tu'n tpon tuj tx'otx' Siria; ex tuc'ix Priscila ex Aquila xi' tuc'il. Na'nxtok 
t-xi' Pablo tuj barc otok tz'el tmatzo'n ttzmal twi' tuj tnam Sencrey, porque otok 
txi ttziyan jun yol te Dios. 

19E pontzun tuj tnam Efeso, ex axtzun e cyaj k'o'n Aquila tuc'ix Priscila tu'n 
Pablo; ocxtzun Pablo tuj ja te c'ulbil cye xjal judiy, ex o yolin cyuc'il. 

20Atzun cye xjal judiy e cubsan twitz Pablo tu'n tcyaj ten nim k'ij cyuc'il; atzunte 
Pablo minti' cub tuj twitz, 

21nok o'cx e cyaj tk'olbe'n, chi cyja': —[Ilxix ti'j tu'n nxi'ye tuj Jerusalén tu'n tcub 
wic'sa'ne aju nink'ij tzul; pero] ka ic tajbil Dios, chin ultle juntl maj cyuc'ile, chi 
Pablo. Etztzun tuj Efeso, ex xi' tuj barc. 

22Tejtzun tpon Pablo tuj tnam Cesarey, jaxtzun k'olbel cye ocslal tuj Jerusalén, 
ic'tzun ex cu'pun tuj tnam Antioquiy. 

23Ex axtzun cyaj ten ela' k'ij; etztzun, ex xi betel tuj tcyakil tx'otx' Galacia ex tuj 
Frigia, txolsa'n ti'j tu'n, in che tcyuwsa'n cycyakil ocslal. 

Tej tpacban Apolos tuj tnam Efeso 

24Entons at jun xjal judiy aj Alejandriy, Apolos tbi. Pontzun Apolos tuj tnam 
Efeso, ex mejorxix yolin, ex at-xix tnabl ti'j ju in tma'n tuj Tu'jil. 

25Xnak'tzamni te xjal lu ti'j ju xnak'tzbil te Kajaw; at t-sec'al tu'n tyolin ex in 
tk'o'n xnak'tzbil tuj tumelxix ti'j Jesús, pero o'cxtok ojtzki'n tu'n aju byabl tu'n 
Juan. 

26Entons oc ten Apolos yolil tuj ja te c'ulbil minti' t-xobil; tejtzun cybinte Priscila 
tuc'ix Aquila, xi cyi'n cyuc'il, ex xi cychic'ba'n te mas tuj tumelxix aju xnak'tzbil 
tu'n Dios. 

27Entons cub t-ximan Apolos tu'n t-xi' tuj tx'otx' Acaya, xitzun cyk'ukba'n 
erman tc'u'j, ex xi cytz'iban jun u'j cye ocslal tu'n tc'monjtz Apolos cyu'n. 
Tejtzun tpon Apolos tuj Acaya, nimxix o tz'ajben cyxol keju otok che ocslan tu'n 
t-xtalbil Dios, 

28porque xi tchic'ba'nxix cywitz xjal aju in tma'n tuj Tu'jil, ka ate Jesús ju Crist 
aju at toclen tu'n Dios, cyja'tzun minti' tumel tu'n tcub cyewan xjal judiy ka mya 
ax toc jlu. 

Cybinchben 19 

Tej tpon Pablo tuj tnam Efeso 

1Atxtok Apolos tuj tnam Corint, xi'tzun Pablo betel tuj tcyakil lugar tuj tiwitz 
tx'otx'; pontzun tuj tnam Efeso, ex atzun e cnet junjun ocslal tu'n. 

2Xitzun tma'n cye: —¿Ope cyc'ame Xewbaj Xjan tej cyocslane? Atzun cye tzaj 
cytzak'we'n: —Bajx kbiye ka at Xewbaj Xjan. 

3Xitzun tma'n Pablo: —¿Alcyetzun byabl ma cyc'ame? Tzajtzun cytzak'we'n: —
Aju byabl tu'n Juan, atzunju ma kc'ame, che chi. 

4Xitzun tma'n Pablo cye: —Ate Juan e byan xjal tu'n tuj a', ex tma tu'n tajtz ti'j 
cyanmi, ex xi tma'n cye tu'n cyocslan ti'j ju lepchix ttzaj ti'j, atzun Jesúsju, aju 
Crist aju at toclen tu'n Dios, chi Pablo. 

5Tejtzun cybinte jlu, e byantzun tuj a' tuj tbi Kajaw Jesús. 

6Ex cub tk'o'n Pablo tk'ab tibaj cywi', cubiltzun Xewbaj Xjan cyuc'il; ex e yolin 
tuj junxitl yol, ex e oc ten chic'balte aju in tzaj tma'n Dios cye. 

7Tu'n tcyakil balo cablaj cybet xinak. 

8Ex tuj ox xjaw coc'x xi aj Pablo tuj ja te c'ulbil cye xjal judiy, in yolintok ti'j 
tcawbil Dios, minti' t-xobil ex in cub ti'j cynabl tu'n. 

9Pero at junjun minti' ocx tuj cywi', ex cyc'i' txi cyocsla'n, e yolin mya ba'n ti'j ju 
Ocslabl lu cywitz xjal. Cyja'tzun el tpa'n tib Pablo cyi'j, ax icx ke ocslal e je'tz ti'n, 
ex tcyakil k'ij xi' pacbal tuj t-scwel jun xjal Tirano tbi. 

10Axtzun pacban tuj cab abk'i; cyja'tzun cycyakil keju najl ke tuj tx'otx' Asia o 
cybi tyol Kajaw Jesús, tza'nx ke xjal judiy ax icx ke xjal mya judiy. 

11Ex o tbincha Dios tbinchben nim cyipumal nok tu'n Pablo; na'nxtok 
tbinchanjtz jun maj icju, 

12porque oc cyk'o'n xjal ke tal c'albil ex gavach ti'j t-ximlal Pablo, ex xi cyi'n tu'n 
tcub cyk'o'n cyibaj ke yab ex bi'x in che banixtok, ex ke ju'ẍ in che etztok tuj 
cyanmi xjal. 

13Pero at junjun xjal judiy nok jachak in che bet, oc tilil cyu'n tu'n tajben tbi 
Kajaw Jesús cyu'n tu'n cyetz ke ju'ẍ tuj cyanmi xjal, ex in cyma'n cyja': —Akeye 
ju'ẍ, cyetze tu'n tipumal tbi Jesús aju in pacbanjtz tu'n Pablo. 

14Entons at jun xjal judiy Eseva tbi, nejenel cye pal, at wuk tcy'ajal in cybincha'n 
jlu. 

15Pero tej t-xi cyma'n te ju'ẍ tu'n tetz tuj tanmi xjal, tzaj ttzak'we'n ju'ẍ cyja': —
Ojtzki'n Jesús wu'ne; ex ba'n wu'ne alcye Pablo; yajtzun cyeye, ¿alcyetzun keye? 
Chi ju'ẍ. 

16Atzunte xinak aju attok ju'ẍ tuj tanmi, xi tzokpaj cyi'j, ex cub cyi'j tu'n tu'nju 
at-xix tipun cywitz; cyja'tzun e je'tz ok tuja, minti' cyxbalun ex otok che c'ixbi. 

17Cycyakiltzun keju najl tuj Efeso, o cybi jlu, tza'nx ke xjal judiy ax icx ke xjal 
mya judiy; cyja'tzun tzaj nimxix cyxobil cycyakil ex in jaw cynimsa'ntok tbi 
Kajaw Jesús. 

18Ex nimcu xjal otok che ocslan in che ul, in jatz cypa'n cyil ex in cyma'n aju 
cybinchben mya ba'n. 

19Ex nimcu xjal ba'n mañ cyu'n nej, tzaj cyi'n cylibro, cub cypatun cywitz 
cycyakil xjal; ex jaw cyi'n tajlal twi', japuntzun tajlal twi' 50 mil sak pwak. 

20Ex cyja'tzun tten o ch'iy tyol Kajaw ex ocxix tipumal. 

21Tbajlenxitzun jlu, cub t-ximan Pablo tu'n t-xi' tuj Jerusalén tic'lenxi aj tuj 
tx'otx' Macedonia ex tuj tx'otx' Acaya, ex tma: —Nponlenxitzune tuj Jerusalén, 
ax icx ilxix ti'j tu'n nxi'ye tuj tnam Rom. 

22E je'xtzun t-sama'n Pablo cab erman tuj Macedonia, akeju in che onin tuc'il, 
atok Timotey tuc'ix Erasto; atzun te cyaj ten cabe k'ijtl tuj tx'otx' Asia. 

Tej cyjaw tilj xjal tuj tnam Efeso 

23Atxtok Pablo tuj tnam Efeso, e jaw tilj nimcu xjal tu'n tlaj in che ocslan xjal ti'j 
tyol Dios. 

24Porque at jun xjal tx'inol sak pwak Demetrio tbi in binchantok cyi'j ke tal ja 
sak pwak cytx'otx'il, tal ch'in ke, ic che que'yin ic tza'n tja ju dios Diana tbi, ex 
tu'nju negosyo lu nim pwak in cycamba'n keju in che onin tuc'il. 

25E baj tchmo'n Demetrio ke tuc'il cyuc'ix mastl ax cyak'un lu, ex xi tma'n cye: 
—Akeye tat, ba'n cyu'ne, ti'j ju ak'untl lu in cnet kk'inumabl; 

26pero in cyque'yine ex in cybi'ne aju in tbincha'n Pablo, in tma'n, mya dios keju 
in che binchanjtz tu'n cyk'ab xjal. Cyja'tzun, nimcu xjal ma cub ti'j cynabl tu'n 
ex ma che el txalpuj tu'n, mya nok o'cx tuj Efeso, icx tuj tcyakil tx'otx' Asia. 

27Cyja'tzun mya yajcu mi'n tz'ajbentl kak'unben, ax icx c'elel ic'un tja ktxu 
Diana, aju nintz dios, ex cnajel tajwalil Diana, aju in c'ulunjtz cyu'n cycyakil xjal 
tuj Asia ex cyu'n cycyakil xjal twitz tx'otx'. 

28Tejtzun cybinte xjal ju yol lu, tzaj nimxix cyk'oj ex e jaw sch'in in cyma'n: —
Ma'xix toclen Diana aju cydios aj Efeso. 

29Cycyakiltzun xjal te tnam el tzpet cynabl, ex e ocx kelan tuj lugar jatum nno'c 
cychmon cyib tnam xjal, tzyu'n Gayo cyu'n tuc'ix Aristarco, aj Macedonia ke, ex 
tuc'il Pablo ke. 

30O tajbe Pablo tu'n tocx yolil cyxol xjal, pero minti' xi tzokpi'n cyu'n ocslal. 

31Ax icx at junjun aj sanjelal te Asia tamiw Pablo ke, xi cysama'n jun xjal k'malte 
te Pablo tu'n mi'n tocx cyxol xjal. 

32Atzun cye xjal otok tz'oc cychmon cyib in che sch'in, junxitl in cyma'n junjun, 
ax icx txkantl; porque tzpetnitok ta' cynabl, atzun tnimal xjal minti' el cynic' ti'j 
tiku'n otok tz'oc cychmon cyib. 

33Pero at junjun cyxol xjal xi cyma'n te Alejandro tu'n tcub we' yolil, porque 
otok txi lamo'n cyu'n xjal judiy tu'n tcub ten cywitz xjal. Xitzun tyec'un tk'ab 
Alejandro tu'n cyk'ajen xjal, o tajbe tu'n tyolin te tcolbil tib cywitz xjal cyuc'ix 
ke tuc'il. 

34Pero tej tel cynic' xjal ti'j ka judiy xjal, cycyakil e jaw sch'in junx, balo tuj cabe 
or in cyma'n: —Ma'xix toclen Diana aju cydios aj Efeso. 

35Atzunte secretario te tnam, tej cyk'ajen xjal tu'n, tma: —Akeye xinak aj Efeso, 
cycyakil xjal ba'n cyu'n ka ake aj Efeso cwentil tja ktxu Diana, aju nintz dios, ex 
cwentil ju tilbilal aju tzaj tz'ak tuj cya'j. 

36Ate jlu mi a'l jun ba'n tmante ka mya ax toc, cyja'tzun mas ba'n tu'n mi'n 
cyk'ajte ex minti' tu'n cybinchanteye jun ti'xti te jurat naj. 

37Porque ma che ul cyi'ne ke xjal lu, minti' in che elk'an tuj tja kdios ex minti' in 
che yolin mya ba'n ti'j. 

38Katzun at tk'oj Demetrio ti'j jun xjal, cyuc'ix keju in che ak'nan tuc'il, atzun til 
jusgad at, ex ate' ke jwes; ba'n tu'n ttzaj cyma'n alcye cyk'oj at ti'j juntl. 

39Ex ka at juntl cyajbile, jacu bant ti'j cywitz ke nac'ul ti'j ley oc toc sesyon cyu'n. 

40Mya yajcu ko cub tz'ak tuj kil oc tpon tkanil tuc'il jwes ti'j ju ma che jaw tilje 
ti'j ja'lo, porque minti' jun yol ba'n tu'n t-xi kma'n tiku'n ma tz'oc cychmon cyibe 
ex ma che jaw tilje, chi secretario. 

41Tejtzun tbaj tma'n secretario jlu, xitzun tma'n tu'n cyetz cycyakil keju otok 
tz'oc cychmon cyib. 

Cybinchben 20 

Tej tbet Pablo tuj tx'otx' Macedonia ex tuj tx'otx' Grecia 

1Tbajlenxitzun jlu, e tzaj ttxco'n Pablo ke ocslal, ex xi tk'o'n mastl cynabl; 
[entons baj cychlen cyib,] e cyajtzun tk'olbe'n ex etztzun tu'n t-xi' tuj 
Macedonia. 

2Bajtzun tbetin tuj tx'otx' Macedonia, xi tk'o'n cynabl ocslal tu'nju nim o yolin 
cyuc'il, ex pontzun tuj tx'otx' Grecia. 

3Axtzun cyaj ten ox xjaw, ex attok t-xi'yil tuj barc tu'n tpon tuj Siria, pero tej 
tbinte aju otok bant ti'j cyu'n xjal judiy tu'n tcub byo'n cyu'n, cubtzun t-ximan 
tu'n t-xi' tuj juntl be tu'n tic' juntl maj tuj Macedonia. 

4Akeju e je'x tuc'il Pablo, atzun ke jlu: Sópater aju aj Berea, aju tcy'ajal Pirro, 
tuc'ix Aristarco ex Segundo aj Tesalónica ke, tuc'ix Gayo aju aj Derbe, tuc'ix 
Timotey, tuc'ix Tíquico ex tuc'ix Trófimo, aj Asia ke. 

5Atzun ke jlu e je'x nej ex e ayon ki'je tuj tnam Troas. 

6Tbajlenxitzun nink'ij tu'n cywa'n xjal pan minti' t-samel tuj tu'n tjaw mal tc'u'j, 
o etze tuj Filipos, o tzaje tuj barc, tuj jwe' k'ij o ule cyuc'il tuj Troas, ex axtzun o 
cyaj tene wuk k'ij. 

Tej tpon Pablo visitaril cye ocslal tuj tnam Troas 

7Tujtzun tnejel k'ij te seman, oc kchmon kibe cyuc'il cycyakil ocslal tu'n tcub 
ksipane pan kxolxe, ex in che xnak'tzanjtztok ocslal tu'n Pablo. Attok telex Pablo 
tuj juntl k'ij, ex cucxtok tyolin te tmij ak'bil. 

8Ex nimcu candil at tuj cwart tuj toxcolin ja, jatum cybuyintok cyib. 

9Ex at jun cu'xun Eutico tbi k'ukltok ttzi ventan, cyimni tu'n watl tu'nju nim tuj 
o yolin Pablo, etztzun tz'ak tuj toxcolin ja tu'nju cyimni tu'n watl, cubil tz'ak 
twitz tx'otx', ex otok cyim tej tjaw k'i'n. 

10Cubiltzun naj Pablo, cub mutze' tibaj ju cu'xun lu ex jaw tchle'n ex xi tma'n 
cye erman: —Mi'n baj cyc'u'je porque itz'xte. 

11Jaxtzun juntl maj Pablo tuj cwart ex cub t-sipan pan cyxol ocslal ex o wa'n, 
cucxtok tyolin, maxitzun we' tyolin tej ttzaj t-xe cya'j, ex xi'tzun. 

12Xitzun cyi'n ocslal ju cu'xun itz' tu'n tpon tja, ex nimxix k'ukbanjtz cyc'u'j. 

Tzaj Pablo tuj barc tuj tnam Troas pon tuj tnam Mileto 

13Atzun keye o tzaj neje twitz Pablo, o ocxe tuj barc, o ultzune tuj tnam Asón 
jatum tu'n kayone ti'j Pablo, porque ictzun bant ti'j tu'n, tu'n ttzaj bet tu'n tkan. 

14Tejtzun tcanun Pablo kuc'ile tuj tnam Asón, ocxtzun kuc'ile tuj barc, o ultzune 
tuj tnam Mitilene. 

15Axtzun o ocxe tuj barc, te juntl k'ij o ule ttxlaj tx'otx' Quío, ex texi juntl k'ij o 
ule tuj tnam Samos; [ex o we' ch'ine tuj tnam Trogilio,] tujtzun juntl k'ij o ule 
tuj tnam Mileto. 

16Porque otok cub t-ximan Pablo tu'n mi'n tic' tuj tnam Efeso, ex tu'n mi'n twe' 
tuj tx'otx' Asia, porque in txoctxon tu'n tpon naj tuj Jerusalén, ka at tumel tu'n 
tpon canun tuj nink'ij Pentecostés. 

Mancbil tyol Pablo cye ansyan aj Efeso 

17Atxtok Pablo tuj Mileto xi t-sama'n cabe erman tu'n cypon tuj tnam Efeso txcol 
cye ansyan te iglesi. 

18Tejtzun cyul ansyan tuc'il Pablo, xi tma'n cye: —Ba'n cyu'ne tza'n tten ẍin bete 
cyxole tcyakil k'ij, atxix tuj tnejel k'ij tej wule tuj Asia, 

19in chin ajbene te Kajaw mans kine, ex ela' maj etz ta'l nwitze, ex nimcu maj 
ma chin oque tuj joybil wi'je tej tbant ti'j cyu'n xjal judiy tu'n ncub byo'ne cyu'n. 

20Pero minti' cub nxc'ayin wibe tu'n t-xi nma'ne aju at tajben cyeye, xi nk'o'ne 
xnak'tzbil cyeye jatum nno'c cychmon cyib xjal, ax icx tuj cyjaye. 

21Xi nma'ne cye xjal judiy ex cye txkantl xjal mya judiy ke tu'n tajtz ti'j cyanmi 
ex tu'n cyajtz meltz'aj tuc'il Dios ex tu'n cyocslan ti'j Kajaw Jesucrist. 

22Ja'lotzun ma chinxe tuj Jerusalén, in tma'n Xewbaj Xjan tuj wanmiye ka il ti'j 
tu'n nxi'ye, minti' ba'n wu'ne ti oc nc'ulba'ye ma chixin; 

23nok o'cx in tzaj tma'n Xewbaj Xjan weye oc in chin ic'e tuj junjun tnam, in 
tma'n tu'n wocxe tuj pres ex tu'n nbaj yajla'ne. 

24Pero minti' in xi nc'ujla'ne jlu; ex minti' ma cub nximane ka ma'xix toclen 
nchwinklale te wexe, o'cx in chin ximane ti'j tu'n tjapun baj ak'untl wu'ne tuc'il 
tzalajbil, ex tu'n tjapun wajbeble aju o nc'ame te Kajaw Jesús tu'n t-xi npacba'ne 
tkanil ba'n ti'j t-xtalbil Dios. 

25Ja'lotzun ba'n wu'ne mi a'l jun cyxole cycyakile c'oquel tque'yin juntl maj 
nwitze, akeye o chin bete cyxole in chin pacbane ti'j tcawbil Dios. 

26Cyja'tzun cxel nma'ne cyeye ja'lo, minti'tl woclene cyi'je cycyakile ka at jun 
ma txi' tuj najen; 

27porque minti' ma cub nxc'ayin wibe tu'n t-xi nma'ne tcyakil tyol Dios cyeye. 

28Cyja'tzun, ten cycwente cyi'je ex cycwentin oque ke mastl ocslal, porque ma 
che oc k'o'ne tu'n Xewbaj Xjan te cwentil cye, tu'n cypastorine cyi'j ke ocslal 
etzan tu'n Kajaw, akeju ma che lak'et tu'nx ju tchc'el. 

29Porque ba'n wu'ne, oc wexe tzalu che ul txkantl xjal xitul cye ocslal, ic cyten 
xjal lu ic tza'n ke xo'j puro jawni, jurat in baj cychyo'n txkan ẍne'l. 

30Ex ax cyxolxe cjawil cyi'n cyib junjun xjal, cxel cyk'o'n jun xnak'tzbil mya ax 
toc, nok tu'n cyoc lpe' ocslal cyi'j. 

31Cyja'tzun, ten cycwente cyi'je, cyna'ntze, tuj ox abk'i minti' in k'ajene tu'n t-xi 
nk'o'ne tnabl teyle junjun, in yoline cyuc'ile k'ijl ex konic'an, ex etz ta'l nwitze. 

32Ja'lotzun, erman, tuj tk'ab Dios che cyjel wokxenane, ex cyjel nk'o'ne tyol Dios 
cyuc'ile, aju k'olte xtalbil ex at tipumal tu'n cych'iye tu'n ex tu'n ttzaj k'o'n jun 
etzbil cyeye cyxol cycyakil keju pa'maj ke tu'n Dios tu'n cyajben o'cx te. 

33Minti' o pon nc'u'je ti'j sak tpwak jun xjal ex ka ti'j k'an pwak at tuc'il ex ka ti'j 
t-xbalun. 

34Ba'n cyu'ne ma chin ak'nane tu'n nk'abe tu'n tcnet aju at tajben weye ex cye 
keju ate' wuc'ile. 

35Tuj tcyakil ma txi nyec'une cyeye tu'n cyak'nane icju, ex tu'n cyonine cye keju 
minti' cye, ex tu'n ttzaj cyna'ne aju tyol Kajaw Jesús chi o tma: Mas at tzalajbil 
cyeye ka at ch'in ma txi cyk'o'ne te juntl, ex mya akeye tu'n cyc'monteye ch'in 
ctzajel k'o'n cyeye tu'n juntl, chi Jesús, chi Pablo cye. 

36Tej tbaj tma'n Pablo jlu, cub ẍmeje' ex oc ten na'l Dios cyuc'il cycyakil. 



1952 

 

 
Mam del Norte 

© 1993 Sociedades Bíblicas Unidas. 
  

 

 

37Cycyakiltzun e jaw ok'xix nim, tzajtzun chle'n Pablo cyu'n, ex el cytz'uban 
twitz. 

38Tzajxix cybis tu'nju yol tma Pablo: Mlay cyile nwitze juntl maj, chi Pablo. E 
je'xtzun wabal te tu'n tocx tuj barc. 

Cybinchben 21 

Tej t-xi' Pablo tu'n tpon tuj Jerusalén 

1Eltzun kpa'n kibe cyuc'il erman, o ic'tzune tuj barc, txuc o'xe tuj tnam Cos, ex 
te juntl k'ij o pone tuj tnam Rodas, o ic'tzune tuj Rodas o pone tuj tnam Pátara. 

2Ex cnettzun juntl barc ku'ne cyja' t-xi' tuj Fenicia, o ocxtzune tuj ex o ic'tzune. 

3Tejtzun kcanune ttxlaj tx'otx' Chipre o kile cyaj tuj knayaje, txuctzun o'xe tuj 
tx'otx' Siria o pone tuj tnam Tiro, porque atzun tu'n tcyaj tikatz barc. 

4E cnettzun ke ocslal ku'ne, ex axtzun o cyaj tene wuk k'ij cyuc'il; atzun cye 
ocslal tzaj k'ma'n cye tu'n Xewbaj Xjan tu'n t-xi cyma'n te Pablo tu'n mi'n tjax 
tuj Jerusalén. 

5Pero tej tjapun wuk k'ij ku'ne o etztzune, ex cycyakil ocslal e tzaj wabal te keye 
ti'jtze tnam cyuc'ix ke cyxu'jil ex cyuc'ix ke cyc'wa'l; o cubtzun ẍmeje'ye ttzi 
mar, ex o oc tene na'l Dios. 

6Tbajlenxitzun kk'olben kibe o ocxtzune tuj barc, atzun cye ocslal e aj meltz'aj 
cyja. 

7O tzajtzune tuj Tiro, o pone tuj tnam Tolemaida, axtzun o we' tu'n kbete tuj 
barc. O'xtzune k'olbel cye erman, ex ax o cyaj tene jun k'ij cyuc'il. 

8Te juntl k'ij o etztzune tuc'ix Pablo, o pone tuj tnam Cesarey; ex o ocxe tuj tja 
Pelip aju pacbal tkanil ba'n, jun cyxol keju wuk diácono, axtzun o posadiyine 
tuc'il. 

9Ex ate'tok cyaje tme'jel Pelip na'nxtok tcnet cychmil, in xi cychic'ba'n aju in tzaj 
tma'n Dios cye. 

10Axtzun o cyaj tene cab k'ij, ato'xtoke tej tcu'pun jun t-sanjel Dios tzaj tuj Judey, 
Agabo tbi. 

11Tejtzun tpon kuc'ile, el ti'n Agabo tc'itz Pablo, bajtzun tc'alo'n Agabo ax ke 
tkan cyuc'ix ke tk'ab, ex tma: —Chitzun Xewbaj Xjan: Aju tajaw c'itzbaj lu, 
cyja'xtzun cbajel cyc'alo'n xjal judiy tuj Jerusalén, ex cxel cyk'o'n tuj cyk'ab 
txkantl xjal, chi Agabo. 

12Tejtzun kbinteye jlu, o cubsane twitz Pablo, ax icx ke erman ax najl ke e 
cubsan twitz tu'n mi'n tjax tuj Jerusalén. 

13Atzunte Pablo tzaj tma'n: —¿Tiku'n in che ok'e ex ma tzaj jun bis tuj wanmiye 
cyu'ne? Porque weye nk'on wibe mya nok o'cx tu'n nbaj c'alo'ne, ax icx tu'n 
ncyime tuj Jerusalén nok tu'n tlaj ocslal kine ti'j Kajaw Jesús. 

14Tu'nju minti' cub ti'j tnabl ku'ne, cyja'tzun minti' o k'ajte, o'cx o kmaye cyja': 
—Bant-xwit aju tajbil Kajaw. 

15Tbajlenxitzun jlu, bant ktene tu'n kjaxe tuj Jerusalén. 

16Ax icx e tzaj junjun ocslal kuc'ile tuj Cesarey, o pon k'i'ne cyu'n tja jun xjal aj 
Chipre, Mnasón tbi, ojtxi ocslal, porque atzun tu'n kposadiyine tuc'il. 

Pon Pablo visitaril te Jacobo 

17Tejtzun kpone tuj Jerusalén, o c'monjtze cyu'n erman tuc'il tzalajbil. 

18Ex te juntl k'ij, xi' Pablo que'yilte Jacobo; icx keye o'xe tuc'il, ex otok che pon 
cycyakil ansyan. 

19Cybajlenxitzun k'olbe'n tu'n Pablo, baj ttx'olba'n cye tcyakilju otok tbincha 
Dios cyxol txkantl xjal mya judiy ke nok tu'nju tajbebl. 

20Tejtzun cybinte ansyan jlu, jaw cynimsa'n tbi Dios. Entons xi cyma'n te Pablo: 
—Matzun tila erman, ela'xi mil xjal judiy o che ocslan; ex cycyakil cyajbilxix tu'n 
tjapun tley Moisés cyu'n. 

21Pero ma tzul tkanil cyuc'il ti'ja ka in tk'o'na xnak'tzbil cye cycyakil xjal judiy 
akeju najl cyuj mastl nasyon, in tma'na cye tu'n tcyaj cycolin tley Moisés, ex in 
tma'na cye tu'n mi'n cysircunsidarinjtz tal cyc'wa'l, ex tu'n mi'n cybinchante aju 
kcostumr. 

22¿Titzun c'oquel? Oclo c'oquel cychmon cyib cycyakil ocslal, porque oc cybi' ma 
tzula tzalu. 

23Binchamtzuna aju cxel kma'ne teya: Lu cyaje xinak at kuc'ile, at jun tziyimaj 
cyu'n tu'n tjapun. 

24Che ti'nxa tuc'ila, ex k'onxa chojbil te tx'ajbil teya junx cyuc'il, ex chjonxa tu'n 
tcub matzet ttzmal cywi'; cycyakiltzun erman c'elel cynic' ti'j ka mya ax toc aju 
tkanil ma cybi ti'ja, porque in beta tuj tumelxix ex in tbincha'na aju in tma'n ley. 

25Atzun cye txkantl xjal mya judiy ke, akeju ma che ocslan, ma txi ktz'ibane jun 
u'j cye, ma txi kma'ne tu'n mi'n t-xi cychyo'n cychibjal alumaj in cub k'o'n te 
oyaj cywitz ke tilbilal, ex tu'n mi'n t-xi cychyo'n chic', ex tu'n mi'n t-xi cychyo'n 
cychibjal alumaj akeju nno'c jatz'o'n cykul, ex tu'n mi'n cybinchan aj pajil, che 
chi ansyan. 

Tej ttzyet Pablo tuj tja Dios 

26E je'xtzun ti'n Pablo ke cyaje xinak lu, ex te juntl k'ij xi tk'o'n aju chojbil te 
tx'ajbil te junx cyuc'il, ocxtzun tuj tja Dios tu'n t-xi tma'n alcye k'ij tu'n tjapun 
baj aju tx'ajbil cye ex tu'n t-xi cyk'o'n teyle junjun aju cyoyaj. 

27Ch'ixtok tjapun wuk k'ij, at junjun xjal judiy tzajni ke tuj Asia, tej cylonte attok 
Pablo tuj tja Dios, e jaw tilj cycyakil xjal cyu'n, ex tzaj cytzyu'n, 

28in che sch'in, in cyma'n: —Akeye xinak aj Israel, che onine kuc'ile. Atzunju 
xinak lu in tk'o'n xnak'tzbil cye cycyakil xjal tuj tcyakil lugar, in k'ojin ti'j ktanmi 
ex ti'j tley Moisés ex ti'j tja Dios lu; ex mya o'cx jlu, ax icx ma che octz tuc'in ke 
xjal grieg tuj tja Dios, cyja'tzun ma tz'ilix ju lugar xjan lu, che chi. 

29Cyma jlu porque otok tz'oc cyque'yin in bettok Trófimo tuc'il Pablo tuj tnam; 
ate Trófimo aj Efeso, ex tuj cynabl xjal ka otok tz'ocx tuc'in Pablo aju xjal lu tuj 
tja Dios. 

30Cyja'tzun cycyakil xjal tuj tnam e tzaj tilj, oc cychmon cyib in che kelan. 
Tzyettzun Pablo cyu'n, ex etz cyjawo'n tuj tja Dios, ex jurat naj cyaj cylamo'n ke 
pwert. 

31Matok nno'c tilil cyu'n tu'n tcub cybyo'n, pon tkanil tuc'il coronel cye soldad 
ka cycyakil xjal tuj tnam Jerusalén otok che jaw tilj. 

32Xitzun kelan naj coronel cyuc'ix ke soldad ex ke capitán uc'in tu'n, tu'n cypon 
jatum ate'tok xjal. Tejtzun cyque'yinte xjal cyja'tok t-xi' coronel cyuc'ix ke 
soldad, xi cycolin tu'n toc c'ixbisa'n Pablo cyu'n. 

33Tejtzun tpon coronel, tzyet Pablo tu'n, ex xi tma'n tu'n tc'alet tu'n cabe caden; 
entons xi tkanin cye xjal alcye ju xjal lu ex ti otok tbincha. 

34Pero cyxol ke xjal lu at junjun in cyma'n tuj jun tumel, ex junjuntl tuj junxitl 
tumel; minti'tzun el tnic' coronel ti'j alcye tumel tu'n tlaj in che tzanun xjal, 
cyja'tzun xi tma'n tu'n t-xi k'i'n Pablo tuj cwartel. 

35Tejtzun tpon k'i'n Pablo jatum in jax be tuj cwartel, tzajo'n jax cyu'n soldad 
tu'n tlaj cyk'oj xjal; 

36porque cycyakil xjal cyuc'in cyib lepchix cyxi', in che sch'in, in cyma'n: —E 
tcyim. 

Aju tcolbil tib Pablo cywitz xjal 

37Ex cyja'tok tocx k'i'n Pablo cyu'n soldad tuj cwartel, xi tma'n Pablo te coronel: 
—¿Ba'npe tu'n t-xi nma'ne cab ox yol teya? Atzunte coronel tma: —¿Ba'npe yol 
grieg tu'na? 

38¿Myapetzun aya aju aj Ejipt jaw ti'na twitz c'itzke tu'n tk'ojina ti'j gobierni, ex 
e je'x tuc'ina cyaje mil byol xjal tuj lugar minti' cynajbil xjal tuj? Chi coronel. 

39Atzunte Pablo xi tma'n: —Weye judiy xjal kine, ex aj Tarso kine, ma' toclen ju 
tnam Tarso tuj tx'otx' Cilicia; pero chin cubsale twitza tu'n ttzaj tk'o'na ch'in 
ambil weye tu'n nyoline cye xjal, chi Pablo. 

40Tzaj tk'o'n coronel ambil te Pablo tu'n tyolin, cubtzun we' Pablo twitz cwartel, 
tzaj tyec'un tk'ab cye xjal tu'n mi'n cyk'ajt. Tejtzun cycub nume', octzun ten 
Pablo yolil tuj yol ebrey, ex tma: 

Cybinchben 22 

1—Akeye erman ex akeye tat, cybintze aju ncolbil wibe cxel nma'ne cyeye ja'lo. 

2Tejtzun cybinte xjal in yolintok Pablo tuj yol ebrey, e cub nume'xix. Xitzun 
tma'n Pablo cye: 

3—Ax toc, weye judiy xjal kine, ax in itz'jye tuj tnam Tarso tuj tx'otx' Cilicia, pero 
atzun ma chin chi'ye tzalu tuj Jerusalén, ex tu'n Gamaliel in xnak'tzanjtze tuj 
tumelxix ic tza'n ju ley tzaj k'o'n cye kxe'chel, ex at-xix nganiye tu'n wajbene te 
Dios, ic tza'n cyeye cycyakile ja'lo. 

4Nej e baj nyajla'ne ke xjal k'i'n Ocslabl Evangelio cyu'n, xi nma'ne tu'n cycyim, 
ex e tzaj ntzyu'ne ke xinak ex ke xu'j ex e ocx nk'o'ne tuj pres. 

5Axju nejenel cye pal testiw wi'je ax icx cycyakil cytijil xjal, ax ke e tzaj k'onte 
u'j weye tu'n t-xi wi'ne cye kxjalil tuj tnam Damasco. Inxtzune tuj Damasco tu'n 
cytzaj nc'alo'ne ke ocslal ex tu'n cyul wi'ne tuj Jerusalén tu'ntzun tcub cycastiw. 

Xi tchic'ba'n Pablo tza'n tten ajtz ti'j tanmi ex tza'n tten ocslan 
Cybinchben 9.1-19; 26.12-18 

6Pero cyja'tok nxi'ye, ch'ixtok ncanune tuj tnam Damasco, balo te chilcuk'ij, 
minaben cub koptz'aj jun nintz spic'un wi'jeleye cu'tz tuj cya'j. 

7Bi'x in cub tz'ake twitz tx'otx', ex o nbiye jun tk'ajk'ajel in tma'n weye: Saulo, 
Saulo, ¿tiku'n in chin baj tyajla'na? 

8Xitzun ntzak'we'ne: ¿Alcyeya, Tat? Ex tzaj tma'n weye: Akine Jesús aj Nazaret, 
akine in chin baj tyajla'na, chi weye. 

9Entons akeju ate'tok wuc'ile o cyil ju spic'un, [ex bi'x tzaj cyxobil;] pero minti' 
el cynic' ti'j ju yol tzaj k'ma'n weye. 

10Xitzun nma'ne te: ¿Ti oc nbincha'ye, Tat? Atzunte Kajaw tma weye: We'ctza 
ex txi'ya tuj tnam Damasco, atzun ctzajel k'ma'n teya tcyakilju tu'n 
tbinchanteya. 

11Ex tu'nju tkoptz'ajel spic'un lu, minti'tl bant nque'yine, lach'o'ntzun inxe 
cyu'n wuc'ile, in pone tuj tnam Damasco. 

12At jun xinak Ananías tbi, nimal Dios ic tza'nxju in tma'n tley Moisés, ex 
cycyakil xjal judiy ax najl ke tuj Damasco in che yolintok ba'n ti'j. 

13Pontzun Ananías wuc'ile, pon lak'e' ntxlaje ex tma weye: Erman Saulo, 
cjaketel twitza. Ex te jurat naj bant nque'yine, ex o wile Ananías. 

14Ax icx tmatl Ananías: Aju Cydios kxe'chel ma jaw sc'onte teya tu'n tojtzkinteya 
aju tajbil, ex tu'n tlonteya aju Xjal Tz'aklxix, ex tu'n tbinteya tyol ma tzaj tma'n 
teya. 

15Porque c'oquela testiw ti'j tu'n tyolina ti'j cywitz cycyakil xjal ex tu'n t-xi 
ttx'olba'na aju ma tila ex ma tbiya. 

16Ja'lotzun, ¿tiku'n in cub tyo'na? We'ctza ex byana tuj a', ex cubsana twitz 
Kajaw tu'n ttx'jet tila. 

Xi tchic'ba'n Pablo tza'n tten xi' pacbal cyxol xjal mya judiy 

17Tejtzun wul meltz'aje tuj tnam Jerusalén, matok in chin na'ne Dios tuj tja Dios, 
o wile ic tza'n tuj witzic'. 

18Ex o wile Kajaw in tma'n weye: Chuxa, ex juratx tex naja tuj Jerusalén; porque 
mlay txi cyniman xjal aju yol cxel tchic'bana wi'je. 

19Xitzun nma'ne te: Tat, ba'n cyu'n xjal inx aje cyuj cycyakil ja te c'ulbil, ex e ocx 
nk'o'ne tuj pres akeju ocslal ti'ja ex e baj nc'ixbisa'ne; 

20ex tej tcub byo'n Esteban aju testiw ti'ja, tuc'ix kine atintoke, icx weye xi 
nma'ne tu'n tcyim, ex oc ncwentine cyxbalun keju in che byontok ti'j. 

21Pero tzaj tma'ntl Kajaw weye: Txi'ya, porque cxel nsama'ne najchak cyxol xjal 
mya judiy ke, chi Kajaw weye chi Pablo. 

Tej tpon k'i'n Pablo tuj cwartel tu'n coronel 

22O'cxtzun ke yol lu cub cybi'n xjal; ex e jawtzun sch'in cyja': —Ba'n tu'n tcyim 
xjal lu, porque mya ba'n tu'n tank'intl twitz tx'otx', che chi. 

23Ex tu'nju in che sch'intok ex in cub cyjubin cyxbalun, ex in jaw cychitun kuk 
tuj cyk'ik', 

24cyja'tzun xi tma'n coronel tu'n tocx k'i'n Pablo tuj cwartel, ex xi tk'o'n orden 
tu'n tbaj asyalin tu'ntzun toc tuj xjel, ex tu'n tel nic'baj ti'j tiku'n in che sch'intok 
xjal ti'j. 

25Pero tej tbaj c'alo'n tu'n tbaj asyalin, xi tma'n Pablo te capitán ax wa'ltok: —
¿K'o'npelo tu'n ley tu'n tbaj asyalin jun xjal aj Rom, ex na'nxtok tcub t-sentens? 

26Tejtzun tbinte capitán ju yol lu, xi' k'malte te coronel, ex tma: —¿Ti oc 
tbincha'ya? Porque ate xinak lu aj Rom. 

27Ultzun coronel tuc'il Pablo, ex xi tkanin te: —K'mantza weye, ¿axpe toc aj 
Roma? Xitzun tma'n Pablo te: —Ax toc. 

28Tzajtzun ttzak'we'n coronel: —Weye nim pwak baj nnajsa'ne tu'n woque te 
aj Rom. Atzunte Pablo xi tma'n: —Pero weye aj Rom kine witz'jlenxe. 

29Cyja'tzun el cypa'n naj cyib keju banin cyten tu'n tbaj asyalin Pablo cyu'n; ax 
icx te coronel tzaj nim t-xobil tej tbinte ka aj Rom te Pablo, tu'nju otok baj 
tc'alo'n. 

Tej tpon k'i'n Pablo cywitz Aj Sanjelal cye xjal judiy 

30Te juntl k'ij, o tajbe coronel tu'n tbinte alcye til Pablo tuj cywitz xjal judiy, 
eltzun tpaju'n ju caden ti'j Pablo, xi tma'n tu'n toc cychmon cyib ke nejenel cye 
pal cyuc'ix cycyakil Aj Sanjelal cye xjal judiy, etztzun k'i'n Pablo tu'n, cub tk'o'n 
cywitz. 

Cybinchben 23 

1Atzunte Pablo oc tque'yinxix cyi'j Aj Sanjelal ex tma: —Akeye erman, weye 
ntzajlenxi ojtxi ax icx ja'lo, in chin ank'ine ba'n twitz Dios ic tza'nx in tma'n 
wanmiye. 

2Atzunte Ananías aju nejenel cye pal tzaj tma'n cye keju ate'tok ttxlaj Pablo tu'n 
toc cytz'ajan ttzi'. 

3Atzunte Pablo xi tma'n te: —Ate Dios c'oquel tz'ajana tu'n, porque xmletz'a. Ka 
k'ukla tu'n woque tuj xjel tu'na ic tza'nx in tma'n ley, ¿tiku'ntzun in tzaj tma'na 
tu'n woc tz'ajane, aju minti' in tma'n ley? 

4Atzun cye keju wa'l ke ttxlaj Pablo cyma: —¿Tiku'n nno'c tilina aju nejenel cye 
pal aju toc tu'n Dios? 

5Tmatzun Pablo: —Minti' ba'n wu'ne erman ka nejenel cye pal jlu; porque at 
jun yol in tma'n tuj Tu'jil cyja': Mi'n tz'oc tilina aju toc te cawil tuj ttanmiya, chi 
tuj Tu'jil. 

6Eltzun tnic' Pablo ti'j ka sadusey jun c'loj, atzun juntl c'loj parisey; jawtzun 
tk'ajk'ajel twi' cyxol Aj Sanjelal, ex tma: —Akeye erman, parisey we kin, ax 
parisey nmane; ma chin oque tuj xjel ti'j ju yol xi nma'ne, oc che jawitz ank'in 
ke cyimni. 

7Tej t-xi tma'n Pablo jlu, jaw jun yol cyxol ke parisey cyuc'ix ke sadusey, ex cub 
cypa'n cyib. 

8Porque ke sadusey in cyma'n ka mlay che jaw ank'intl cyimni, ex minti' anjel, 
ex minti' xlen'x; atzun cye parisey in cyma'n ka at. 

9Jawtzun jun tk'ajk'ajel nimxix cyxol; e jawtzun we' junjun xnak'tzal ti'j ley 
parisey ke, in che k'ojin: —Minti' jun til xinak lu ma cnet ku'ne; ka jun xlen'x ma 
yolin tuc'il ex ka jun anjel, [mi'n ko k'ojin ti'j Dios,] che chi. 

10Xi' ju k'oj tuj tnimal, tzajtzun t-xobil coronel mya yajcu cub paẍu'n Pablo 
cyu'n, cyja'tzun xi tma'n cye soldad tu'n cycu'tz k'ilte Pablo cyxol xjal, ex tu'n 
tjax cyi'n tuj cwartel. 

11Te juntl ak'bil cub tyec'un tib Kajaw twitz Pablo, ex xi tma'n te: —Ke' tc'u'ja 
Pablo, ic tza'n ma tz'oca te testiw wi'je tuj Jerusalén, cyja'xtzun ilxix ti'j tu'n toca 
te testiw wi'je tuj tnam Rom, chi Kajaw. 

Bant ti'j cyu'n xjal judiy tu'n tcub Pablo 

12Tejtzun kskix, at junjun xjal judiy bant ti'j cyu'n tuj ewaj tu'n tcub Pablo cyu'n, 
baj cyjuramentin cyib cyxolx, cyu'nx xi cykanin tu'n ttzaj k'o'n cycastiw tu'n 
Dios ka mi xjapun cyu'n aju otok bant ti'j cyu'n. —Mlayx ko wa'n ex mlayx ko 
c'an ka na'nxtok tcub Pablo ku'n, che chi. 

13Maslo 40 xjal akeju bant ti'j jlu cyu'n tuj ewaj. 

14E je'xtzun ke xinak lu cyuc'il ke nejenel cye pal ex cyuc'il cytijil xjal judiy ex 
cyma: —Ma baj kjuramentin kibe kxolxe tu'n mi'n t-xi knic'be'ne jun ti'xti ka 
na'nxtok tcub Pablo ku'ne, ex mlay tzic'x ti'j. 

15Ja'lotzun, akeye cyuc'ix ke Aj Sanjelal, cykaninxe te coronel tu'n ttzaj k'i'n 
Pablo cywitze nchi'j, cheba tu'n kyoline ti'j alcye til, che chicuye; atzun keye list 
ko bel tene tu'n tcub kbyo'ne na'nxtok tcanun cyuc'ile, che chi. 

16Atzunte tal tanb Pablo o tbi in che yolin ti'j tu'n tcub Pablo cyu'n, xi'tzun ex 
ocx tuj cwartel, ex xi tk'o'n tkanil te Pablo. 

17Tzajtzun ttxco'n Pablo jun capitán, ex xi tma'n te: —K'inxa ju cu'xun lu twitz 
coronel, porque at jun tkanil cxel tma'n te, chi Pablo. 

18Xitzun ti'n capitán ju cu'xun, pon ti'n twitz coronel ex tma: —Aju pres Pablo 
ẍinx txco'ne tu'n ex ma cubsan nwitze tu'n ttzaj wi'ne ju cu'xun lu twitza, 
porque at jun tyol teya. 

19Xitzun tuc'in coronel ju cu'xun, el lak'e' ch'intl, xitzun tkanin te: —¿Alcye 
ctzajel tma'na weye? 

20Xitzun tma'n ju cu'xun te: —Ke xjal judiy ma bant ti'j cyu'n tu'n cyul cubsal 
twitza tu'n t-xi ti'na Pablo cywitz Aj Sanjelal cye xjal judiy nchi'j, cheba tu'n t-xi 
cyxjelin te alcye til, che chi, pero nok tten cyu'n. 

21Cyja'tzun, mi'n txi tnimana cyyol; porque maslo 40 xinak cyxol in che xk'ukin 
ti'j Pablo, ma baj cyjuramentin cyib cyxolx tu'n mi'n cywa'n ex tu'n mi'n cyc'an 



1959 

 

 
Mam del Norte 

© 1993 Sociedades Bíblicas Unidas. 
  

 

 

ka na'nxtok tcub Pablo cyu'n, ex mlay tzic'x ti'j che chi; ja'lotzun banin cyten in 
che ayon ti'j ju tzak'webl tu'na, chi cu'xun. 

22Xitzun tma'n coronel te cu'xun tu'n tetz ex tu'n mi'n t-xi tma'n cye xjal ka otok 
pon tkanil jlu tu'n te coronel. 

Tej t-xi sama'n Pablo tu'n tpon twitz Félix aju gobernador 

23E tzajtzun ttxco'n coronel cabe capitán, ex xi tma'n cye: —Cybinchame cyten 
cab syent soldad, cyuc'ix 70 tu'n cyxi' cyibaj chej, ex cab syenttl k'il lans, tu'n 
cyxi' te las nueve te konic'an tu'n cypon tuj Cesarey. 

24Ex cybinchame cyten cabe chej tu'n tjax Pablo tibaj, tu'ntzun t-xi cyi'ne minti' 
jun palt ti'j tu'ntzun tpon tuc'il gobernador Félix. 

25Ex xi ttz'iban coronel jun u'j in tma'n cyja': 

26Akine Claudio Lisias in xi nk'olbe'ne, aya gobernador Félix nimxix toclena. 

27Aju xjal lu o tzyet cyu'n xjal judiy, ex ch'ixtok tcub cybyo'n, in pontzun canune 
cyuc'ix soldad clol te, tej nbinteye ka aj Rom xjal lu. 

28Ex o wajbeye tu'n nbinteye alcye til tuj cywitz xjal judiy, xitzun wi'ne cywitz 
Aj Sanjelal cye xjal judiy; 

29eltzun nnic'e ti'j aju til tuj cywitz nok tu'n tlaj cyley, pero minti' cnet jun til ka 
tu'n tcyim ex ka tu'n tocx tuj pres. 

30Pero tej tpon tkanil wuc'ile ka otok bant ti'j cyu'n xjal judiy tu'n tcub cybyo'n 
ju xjal lu, jurat naj ma txi nsama'ne tuc'ila; ax icx ma txi nma'ne cye aj k'oj ti'j 
tu'n cypon tx'olbalte twitza alcye til xjal lu tuj cywitz, [lom tiba,] chi coronel tuj 
u'j. 

31Xitzun k'i'n Pablo cyu'n soldad ic tza'nx ju orden tzaj k'o'n cye, pon cyi'n te 
konic'an tuj tnam Antípatris. 

32Ex te juntl k'ij e ajtztzun jun c'loj soldad e ul tuj cwartel, o'cx keju cyjax cyibaj 
chej e cyaj ten tu'n cyxi' tuc'il Pablo. 

33Tejtzun cypon tuj Cesarey, xi cyk'o'n ju u'j te gobernador, tuc'ix Pablo pon 
cyi'n twitz. 

34Tbajlenxitzun t-sch'i'n gobernador ju u'j lu, xi tkanin te Pablo alcye lugar itz'j; 
tejtzun tbinte ka tuj Cilicia itz'j, 

35xi tma'n te: —Maxitzun cxel nbi'ne tyola ocxi cyul ke aj k'oj ti'ja. Xitzun tk'o'n 
orden tu'n t-xk'ukinjtz Pablo tuj tjalben Herodes. 

Cybinchben 24 

Aju tcolbil tib Pablo twitz Félix 

1Tel-lenxitzun jwe' k'ij, cu'pun Ananías tuj Cesarey cyuc'ix junjun cytijil xjal, ex 
jun xjal lisensyad, Tértulo tbi, ate Ananías nejenel cye pal. E pontzun twitz 
gobernador chic'balte alcye til Pablo. 

2Tejtzun ttxquet Pablo, oc ten Tértulo tx'olbalte alcye til Pablo, xi tma'n te Félix: 
—Chjonte teya, tat gobernador, tu'nju ato'ye tuj txubtxaj tu'na ex ba'nxix tleya 
tcub cyibaj tnam tu'nju tnabla ba'nxix. 

3Cyja'tzun in kc'mo'ne t-xtalbila tcyakil k'ij ex tuj tcyakil lugar, nimxix in xi 
kk'o'ne chjonte teya tat Félix, aya nimxix toclena. 

4Pero tu'n mi'n t-sicta mas nim tuj, chin cubsale twitza tu'n t-xi tbi'na cab ox 
kyole, ka ma tbinchaya xtalbil. 

5Ma cnet ju xjal lu ku'ne nok in tzpet-san cynabl xjal, ex in ocsan cyc'u'j cycyakil 
xjal judiy tuj tcyakil twitz tx'otx' tu'n cyk'ojin cyxolx, ex nejenel cyxol jun c'loj 
xjal t-xnak'tzben jun xjal aj Nazaret. 

6Ax icx o tajbe tu'n tbaj ttz'ilsa'n tja Dios; cyja'tzun tzyet ku'ne [ex o kajbeye 
tu'n toc tuj xjel ku'ne ic tza'nx in tma'n kleye. 

7Pero pon coronel Lisias, el ti'n tuj kk'abe tuc'il tipun, 

8ex tzaj tma'n tu'n kule tuc'ila k'malte alcye til.] Ax icx teya oc toc tuj xjel tu'na, 
c'elel tnic'a ti'j ka at til ic tza'n in kma'ne, chi Tértulo. 

9Ax icx cye xjal judiy xi cymojtza'n: —Tcyakil jlu ax toc, che chi. 

10Tzajtzun tyec'un tk'ab gobernador tu'n tyolin Pablo, xitzun tma'n Pablo: —
Ba'n wu'ne ela'xi abk'i toclen tena te jwes tuj ju nasyon lu, cyja'tzun ma ke'xix 
nc'u'je tu'n t-xi nma'ne ncolbil wibe teya. 

11Ba'n tu'n t-xi tkanina tu'n tbinteya, ma cablaj k'ij njaxlene tuj Jerusalén c'ulul 
te Dios. 

12Minti' in cnete cyu'n xjal judiy tzinwt chin yoline cyuc'il xjal ex ka tzinwt che 
jaw tilj xjal wu'ne, mi tuj tja Dios, mi cyuj ja te c'ulbil, mi tuj tnam; 

13ex mlay che el twitz ti'j wile in cyma'n. 

14Pero ax toc cxel nma'ne teya, ocsla'n wu'ne aju ocslabl in che yolin ti'j ka mya 
ba'n, ex in chin ajbene te Dios, aju Cydios ktzan nxe'chele, porque ocsla'n wu'ne 
tcyakilju tz'iban tuj tu'jil ley ex tuj cyu'jil t-sanjel Dios. 

15Ex k'ukl nc'u'je ti'j Dios, ic tza'n cye k'ukl cyc'u'j ti'j, ka oc che jawil ank'in ke 
cyimni, tza'nx keju tz'aklxix, ax icx keju mya tz'aklxix. 

16Cyja'tzun nno'c tilil wu'ne cucx tu'n nbinchanteye ba'n twitz Dios ex cywitz 
xjal ic tza'nx in tma'n wanmiye, ex tu'n ntene minti' npaltile. 

17Tbajlenxitzun ela' abk'i, in ultzune tuj ntanmiye k'ol cotzbaj cye nxjalile ex 
k'ol oyaj te Dios. 

18Matok in bant jlu wu'ne tuj tja Dios te tx'ajbil weye, tej ncnete cyu'n junjun 
xjal judiy aj Asia, mya nim xjal uc'in wu'ne ex mya in che tilin xjal wuc'ile. 

19Awttzun keju ma che ul twitza k'malte alcye wile, ka at cyk'oj wi'je. 

20Ex ka mi'n, ax ke xjal ate' tzalu ba'n tu'n ttzaj cyma'n alcye wile cnet cyu'n tej 
npone cywitz Aj Sanjelal cye xjal judiy. 

21Katzun ka a wile tuj cywitz, tej ntene cyxol jaw tk'ajk'ajel nwi'ye cyuw ex xi 
nma'ne cyja': Ti'j ank'ibl cye cyimni ma chin oque tuj xjel cyu'ne ja'lo, nchiye 
cye, chi Pablo. 

22Atzunte Félix, tej tbaj tbi'n jlu xi tma'n tu'n cyayon, porque elni tnic' ti'j ju 
Ocslabl lu, ex xi tma'n cye: —Ocxi tcubil coronel Lisias c'eleltzun baj nnic'e ti'j 
cyxtise. 

23Xitzun tma'n Félix te capitán tu'n toc xk'ukit Pablo, pero tzokpi'n ch'in ex tu'n 
mi'n cymayet ke tamiw oc cypon tuc'il tu'n cyajben te. 

24Tbajlenxitzun cab k'ij, pon juntl maj Félix tuc'ix t-xu'jil Drusila tbi, ex judiy 
xjal. Txquettzun Pablo tu'n Félix, ex xi tbi'n aju tyol Pablo in yolin ti'j ka il ti'j 
tu'n kocslan ti'j Jesucrist. 

25Pero tej tmante Pablo tu'n koc tz'aklxix ex tu'n kjac'unte kib ex tej tyolin ti'j 
ju jwisi tzul, bi'x jaw sec'paj Félix, ex tma: —Txi'ya ja'lo; alcye k'ij at ambil weye 
ctxquetela juntl maj wu'ne, chi Félix. 

26Ax icx in ayontok Félix ti'j tu'n t-xi tk'o'n Pablo ch'in pwak te tu'n t-xi 
ttzokpi'n; cyja'tzun nimcu maj xi txocbaj Pablo tu'n ex o yolin tuc'il. 

27Tejtzun tjapun cab abk'i, eltzun k'i'n Félix, ex cyaj ten Porcio Festo te t-xel; ex 
como o tajbe Félix tu'n tcub xtalin cyu'n xjal judiy, cyja'tzun cyaj k'o'n Pablo tuj 
pres tu'n. 

Cybinchben 25 

Tej tpon k'i'n Pablo twitz Festo 

1Ultzun Festo tuj tnam Cesarey tu'n toc te gobernador, tujtzun toxin k'ij jax tuj 
tnam Jerusalén. 

2Atzun cye nejenel cye pal ex ke nejenel cyxol xjal judiy, e pon twitz Festo 
k'malte alcye til Pablo, ex e cubsan twitz, 

3xi cykanin te tu'n tbinchante xtalbil tu'n tul k'i'n Pablo tuj Jerusalén, otok bant 
ti'j cyu'n tuj ewaj tu'n tcub Pablo cyu'n tuj be. 

4Atzunte Festo xi ttzak'we'n: —Ax ta' Pablo tuj Cesarey tocx tuj pres, ax icx 
weye chin ajel naje tu'n npone tuj Cesarey. 

5Cyja'tzun, akeju nejenel cyxole ba'n tu'n cycu'pun wuc'ile, ex ka at jun til xjal 
lu, ba'n tu'n cymanteye, chi Festo. 

6Axtzun o ten Festo tuj Jerusalén wajxak k'ijlo ex ka laj, cu'xtzun tuj Cesarey. 
Tujtzun juntl k'ij, cub ke' tuj tk'ukbil tu'n tcawin, ex xi tma'n tu'n ttzaj k'i'n 
Pablo. 

7Tejtzun tul Pablo, oc cychmon cyib xjal judiy ti'jele, akeju otok che tzaj tuj 
Jerusalén, cymatzun ka ma'xix til Pablo ex nimxix mya ba'n in tbincha'n, pero 
minti' bant tu'n cyel twitz. 

8Yolintzun Pablo te tcolbil tib chi cyja': —Minti' ma nbinchaye jun il ti'j cyley 
xjal judiy, mi ti'j tja Dios, mi ti'j tat gobierni. 

9Atzunte Festo o tajbe tu'n tcub xtalin cyu'n xjal judiy, cyja'tzun xi tkanin te 
Pablo: —¿Tajpeya tu'n tjaxa tuj Jerusalén ex matzun tu'n toca tuj xjel wu'ne ti'j 
tcyakil jlu? 

10Xi ttzak'we'n Pablo: —Twitz tcawbil gobierni atine, jatum tu'n woque tuj xjel. 
Ba'n tu'na minti' jun mya ba'n ma nbinchaye cyi'j xjal judiy. 

11Ka at jun mya ba'n ma nbinchaye ex ka at jun wile tu'n ncyime, mlay cub 
nxc'ayin wibe tu'n ncyime; pero ka minti' jun ma nbinchaye ic tza'n in cyma'n 
jlu, mi a'l jun ba'n t-xi k'onte weye tuj cyk'ab. Mas ba'n, chin t-samanxa tu'n 
woque tuj xjel twitz tat gobierni. 

12Atzunte Festo tbajlenxi tkanin cye tuc'il, xi tma'n te Pablo: —Ma tmaya tu'n t-
xi'ya twitz tat gobierni tu'n toca tuj xjel. Cxe'ltzuna twitz tat gobierni. 

Tej tpon k'i'n Pablo twitz rey Agripa 

13Tbajlenxitzun cab k'ij, ul rey Agripa tuc'ix tanb aju Berenice tbi, e ul tuj tnam 
Cesarey k'olbelte Festo. 

14Ex axtzun e ten ela' k'ij; xitzun ttx'olba'n Festo te rey aju tcaws Pablo, ex tma: 
—At jun xjal tzalu cyaj k'o'n tuj pres tu'n Félix. 

15Tejtzun nxi aje tuj Jerusalén, tzaj cytx'olba'n ke nejenel cye pal ex ke cytijil 
xjal judiy ti'j ju xjal lu, tzaj cykanin tu'n tcub t-sentens. 

16Xitzun nma'ne cye, minti' cycostumr aj Rom icju, tu'n tcub k'ot t-sentens jun 
xjal tu'n tcyim ka mi a'l te xjal cywitz ke aj k'oj ti'j ex tu'n t-xi k'ot ambil te ka at 
jun tyol te tcolbil tib. 

17Cyja'tzun, tej cyul tzalu wuc'ile, te juntl k'ij jurat in cub ke'ye tuj nk'ukbile tu'n 
ncawine, xi nma'ne tu'n t-xi k'ibaj ju xjal. 

18Tejtzun cyul nwitze ke aj k'oj ti'j, mya ic tten til o cyma ic tza'n otok cub 
nximane, 

19nok o'cx in che k'ojin ti'j tu'n tlaj cyocslabl ex tu'n tlaj jun xjal Jesús tbi, o cyim, 
pero in tma'n Pablo ka itz'. 

20Minti' pujet wu'ne alcye tumel ti'j jlu, cyja'tzun xi nkanine te Pablo ka tajbil 
tu'n t-xi' tuj Jerusalén ex matzun tu'n toc tuj xjel ti'j tcyakil jlu. 

21Atzunte Pablo tzaj tma'n tu'n t-xi k'it twitz president August, tu'ntzun toc tuj 
xjel tu'n president, cyja'tzun xi nma'ne ax tu'n tten tuj pres acutzun in chin 
ximane ti'j alcye k'ij tu'n t-xi nsama'ne twitz president, chi Festo. 

22Xitzun tma'n Agripa te Festo: —Ax icx weye wajbile tu'n nbinteye tyol ju xjal 
lu. Entons xi tma'n Festo te: —Nchi'jxi tbiya tyol, chi Festo. 

23Tujtzun juntl k'ij, tzaj Agripa tuc'ix Berenice cyuc'ix nim xjal cyuc'il, e ocxtzun 
tuj despach cyuc'ix ke coronel, ex ke cytijil xjal tujx tnam. Xitzun tma'n Festo 
tu'n ttzaj k'i'n Pablo. 

24Entons tma Festo: —Aya rey Agripa ex cycyakile akeye xinak ate'ye tzalu junx 
kuc'ile, lu jun xjal lu in che kanin cycyakil xjal judiy ti'j, e pon k'malte weye tuj 
Jerusalén ax icx tzalu, in jaw tk'ajk'ajel cywi' cyuwxix in cyma'n ka ba'n tu'n 
tcyim. 

25Atzun weye ma tz'el nnic'e ti'j minti' jun mya ba'n ma tbincha tu'n tcyim, ex 
axte o kaninte tu'n toc tuj xjel twitz president August, cyja'tzun cyaj bant ti'j 
wu'ne tu'n t-xi nsama'ne tuc'il. 

26Ex tu'nju minti' jun tumel axix toc tu'n t-xi ntz'ibane te tat gobierni, cyja'tzun 
ma tzul wi'ne Pablo cywitze, ex tnejelxix twitza, aya rey Agripa, tu'ntzun toc tuj 
xjel ex tu'n nbinteye jun tumel tu'ntzun t-xi ntz'ibane tuj u'j. 

27Porque tuj nnable ka mya tuj tumel tu'n t-xi nsama'ne jun pres ka minti' ma 
txi ntz'ibane tuj u'j alcye til, chi Festo xi tma'n cye. 

Cybinchben 26 

Aju tcolbil tib Pablo twitz rey Agripa 

1Xitzun tma'n rey Agripa te Pablo: —At ambil teya tu'n tyolina te tcolbil tiba. 
Atzunte Pablo xi tyec'un tk'ab, octzun ten yolil te tcolbil tib, ex tma: 

2—In nna'ne jun tzalajbil, aya tat rey Agripa, tu'n t-xi nma'ne ja'lo aju ncolbil 
wibe twitza ti'j tcyakilju in cyma'n xjal judiy wi'je. 

3Tnejelxix in chin tzalaje porque ojtzki'n tu'na tcyakil cycostumr xjal judiy ex 
aju in yolinjtz cyxol; cyja'tzun chin cubsale twitza tu'n tten ch'in tpasensa tu'n 
t-xi tbi'na nyole. 

O yolin Pablo ti'j tza'n tten tchwinklal nej tej na'nxtok tocslan 

4Cycyakil xjal judiy ojtzki'n cyu'n tza'n tten nchwinklale nej tej matok cu'xunx 
kine, tza'nx tej ntene tuj ntanmiye ax icx tuj tnam Jerusalén. 

5Ex ba'n cyu'n nokwit cyaj tu'n ttzaj cyma'n, atxix ojtxi parisey we kin, ax in tene 
cyxol jun c'loj aju mas in japunxix kocslabl cyu'n. 

6Atzun ja'lo, ma chin oque tuj xjel tu'n tlaj ju yol in xi nma'ne, oc che jawil ank'in 
ke cyimni tu'n Dios, ic tza'nx tzaj ttziyan Dios cye kxe'chel. 

7Ke cablaj c'loj kiyjil in che ayon ti'j tu'n cyc'monte aju tziyimaj tu'n Dios, tocxix 
tilil cyu'n tu'n cyc'ulun twitz Dios ex tu'n cyajben te k'ijl ex konic'an. Tu'n tlaj 
k'ukl nc'u'je ti'j ka oc che jawitz ank'in ke cyimni tu'n Dios, tu'ntzunju in cyma'n 
xjal judiy ka at wile, aya tat rey Agripa. 

8¿Tiku'n in cub cyximane ka mlayx che jaw ank'in ke cyimni tu'n Dios? 

O yolin Pablo ti'j tza'n tten e yajlanjtz ocslal tu'n nej tej na'nxtok tocslan 

9Ax toc, weye cub nximane nej alcye tu'n nbinchanteye, nim in k'ojine ti'j Jesús 
aj Nazaret; 

10banttzun wu'ne tuj Jerusalén. Nimcu ocslal e ocx nk'o'ne tuj pres, porque otok 
tzaj k'o'n woclene cyu'n ke nejenel cye pal; ex tej cycub byo'n ke ocslal cyu'n, 
icx weye xi nma'ne ka ba'n jlu. 

11Nimcu maj e baj nc'ixbisa'ne cyuj cycyakil ja te c'ulbil, ex e oc njwersine tu'n 
tcyaj cycolin cyocslabl. Ex tu'nju nimxix nk'oje tzaj cyi'j, inxe yajlal cye cyuj ke 
tnam najchak. 

Xi tchic'ba'n Pablo juntl maj tza'n tten ajtz ti'j tanmi ex tza'n tten ocslan 
Cybinchben 9.1-19; 22.6-16 

12In nbincha'ntoke jlu, cyja' nxi'ye tuj tnam Damasco, otok tzaj k'o'n woclene ex 
otok tzaj k'o'n orden weye cyu'n ke nejenel cye pal. 

13Pero cyja'tok nxi'ye tuj be, tat rey, o wile cub koptz'aj jun spic'un tzaj tuj cya'j 
te chilcuk'ij, mas in koptz'aj twitz t-spic'umal k'ij, cub koptz'aj wibaje ex cyibaj 
keju in che bet wuc'ile. 

14Kcyakiltzune o cub tz'ake twitz tx'otx', ex o nbiye jun tk'ajk'ajel tzaj tma'n 
weye tuj yol ebrey chi cyja': Saulo, Saulo, ¿tiku'n in chin baj tyajla'na? Tu'nx tiba 
in baj tc'ixbisan tiba ic tza'n jun wacẍ nne'tz t-xajo'n puy, chi weye. 

15Atzun weye xi nma'ne te: ¿Alcyeya Tat? Atzunte Kajaw tma: Akine Jesús, akine 
in chin baj tyajla'na. 

16Pero we'ctza porque ma cub nyec'un wibe twitza tu'n toc nk'o'na te ajbel 
weye ex tu'n toca te testiw ti'j tcyakilju ma tila ex ti'j ju cxel nyec'untle teya. 

17Ccletela wu'ne tuj cyk'ab ke t-xjalila, ex tuj cyk'ab txkantl xjal jatum cxel 
nsama'na ja'lo cyxol. 

18Cxel nsama'na tu'n tjaket cywitz tu'na, tu'n cyetz tuj klolj ex tu'n cyul tuj 
spic'un, ex tu'n cyetz tjak' tipumal Satanás tu'n cyul tuc'il Dios; ex tu'n cyocslan 
wi'je, tu'ntzun tcub najset cyil ex tu'n cyc'monte jun etzbil cyxol keju pa'maj ke 
tu'n Dios tu'n cyajben o'cx te. 

Xi tniman Pablo aju tzaj k'ma'n te ic tza'n tuj witzic' 

19Cyja'tzun aya tat rey Agripa, xi nnimane aju tzaj k'ma'n weye tej nlonteye aju 
spic'un tzaj tuj cya'j. 

20Tnejelxixtzun xi npacba'ne cye keju ate' tuj Damasco, ax icx tuj Jerusalén ex 
tuj tcyakil tx'otx' Judey, ax icx cye xjal mya judiy ke, xi nma'ne tu'n tajtz ti'j 
cyanmi ex tu'n cyul meltz'aj tuc'il Dios, ex tu'n cybinchante aju ba'n tu'ntzun tel 
nic'baj cyi'j ka otok tz'ajtz ti'j cyanmi. 

21Tu'ntzun tlaj jlu in tzaj tzyu'ne cyu'n xjal judiy tuj tja Dios, o cyajbe tu'n ncub 
byo'ne cyu'n. 

22Pero nok tu'nju onbil in tzaj tk'o'n Dios weye, cucx wa'l kine ja'lo, in xi 
nchic'ba'ne tyol Dios cye cycyakil, keju ma' cyoclen ex keju ch'in cyoclen, minti' 
in xi nma'ne juntl, nok o'cx aju o cyma t-sanjel Dios ex o tma Moisés, 

23cyma ka ilxix ti'j tu'n tcyim ju Crist aju at toclen tu'n Dios, ex ka ate tnejel tu'n 
tjaw ank'in cyxol cyimni, tu'n tk'onte tkanil colbil cye kxjalil ex cye txkantl xjal 
cyuj mastl nasyon, chi Pablo. 

Xi tma'n Pablo te Agripa tu'n toc te ocslal ti'j Crist 

24Tejtzun tmante Pablo jlu te tcolbil tib, jaw tk'ajk'ajel twi' Festo cyuw, ex tma: 
—Pablo, ma tz'oca te loc. Tu'nju nim in xnak'tzana ma tz'oca te loc, chi Festo. 

25Atzunte Pablo tma: —Mya locwe kin, tat Festo aya ma' toclena, o'cx in xi 
nma'ne aju yol ax toc ex tuj tumelxix. 

26Porque lu rey Agripa lu, tcyakil jlu ba'n tu'n, cyja'tzun in ke'xix nc'u'je tu'n 
nyoline twitz. Porque tuj nnable minti' jun minti'wt ba'n tu'n; porque mya tuj 
ewaj bant jlu. 

27¿Ocsla'npe cyyol t-sanjel Dios tu'na, aya tat rey Agripa? Ba'n wu'ne ocsla'n 
tu'na. 

28Atzunte Agripa xi tma'n te Pablo: —Tuj tnabla ka jurat naj jacu chin oque 
ocslal ti'j Crist. 

29Entons xi tma'n Pablo: —Ka jurat naj ex ka yajxi, cuchiwt tu'n toca ocslal ti'j 
Crist ic tza'n weye, ax icx cycyakil keju in che bin ti'j nyole ja'lo, pero myatzun 
wajbile tu'n cyoc c'alete tu'n caden ic tza'n weye. 

30Tejtzun tbaj tma'n Pablo jlu, jaw we' rey tuc'ix gobernador, tuc'ix Berenice ex 
cyuc'ix keju k'ukl ke'tok cyuc'il. 

31Tejtzun cyel lak'e' cyjunalx, e oc ten yolil cyxolx: —Minti' jun mya ba'n ma 
tbincha xjal lu tu'n tcyim ex ka tu'n tocx tuj pres, che chi. 

32Ex tma Agripa te Festo: —Mawtlo txi tzokpet ju xjal lu nokwit minti' o tma 
tu'n tpon twitz tat gobierni tu'n toc tuj xjel, chi rey Agripa. 

Cybinchben 27 

Tej t-xi sama'n Pablo tuj Rom 

1Tejtzun tbant ti'j tu'n kxi'ye tuj barc tu'n kpone tuj tx'otx' Italia, xi k'o'n Pablo 
tuc'ix junjuntl pres tuj tcwent jun capitán Julio tbi, aju capitán lu nejenel cye jun 
c'loj soldad in che ajben te president. 

2O ocxtzune tuj jun barc te tnam Adramitio, attok tic'el tuj junjun tnam te Asia 
ttzi mar; o'xtzune tuj barc tuc'ix Aristarco kuc'ile, aju aj Tesalónica, atzun ta' 
tnam lu tuj tx'otx' Macedonia. 

3Tujtzun juntl k'ij o pone tuj tnam Sidón; atzunte Julio o tbincha jun xtalbil, xi 
tk'o'n permis te Pablo tu'n t-xi' que'yil cye ke tamiw ex tu'n toninjtz ch'in cyu'n. 

4O ic'tzune tuj barc tuj tnam Sidón, o ic'e ttzi'yile tx'otx' Chipre, porque ate 
cyk'ik' makonte keye. 

5Kic'lenxitzune tuj mar ttxlaj tx'otx' Cilicia ex Panfilia, o pone tuj tnam Mira tuj 
tx'otx' Licia. 

6Atzun cnet jun barc tu'n capitán, te tnam Alejandriy ju barc lu, cyja'tok t-xi' 
tu'n tpon tuj tx'otx' Italia; o ocxtzun k'o'ne tuj barc tu'n capitán. 

7Nimcu k'ij cheba o bete tuj barc, peni o pone ttxlaj tnam Cnido. Tu'nju minti' o 
bete tu'n cyk'ik', cyja'tzun o ic'e ttzi'yile tx'otx' Cret ttxlaj tx'otx' Salmón. 

8Ex peni o bete ttzi'yile tx'otx', o pone tuj jun tnam Tbanil Tnam tbi, tcub ttzi 
mar, nikayintok ta' ttxlaj tnam Lasea. 

9Ex tbajlenxi nim k'ij, ex attok xobajil ti'j barc tu'n tbet, porque ch'ixtok ttzyet 
jbalil. Cyja'tzun xi tk'o'n Pablo cynabl xjal, 

10ex xi tma'n cye: —Akeye tat, ma canun tuj nnable, ka ma tz'ex barc tu'n tbet, 
at xobajil ti'j, nimxix cnajel, mya nok o'cx te barc cnajel, tuc'ix tikatz, ax icx ke 
jaculo ko naj, chi Pablo. 

11Atzunte capitán xi tbi'nxix aju tyol yuculte barc ex aju tyol tajaw barc, atzunte 
Pablo tyol minti' xi tbi'n. 

12Ex mya ba'nxix ju tnam lu tu'n cyten tuj jbalil tuj, cyja'tzun cub cyximan ke 
mastl tu'n cyic', kapelo jacu che canun tuj tnam Fenice tu'n tbaj jbalil cyu'n tuj; 
aju tnam lu tcub ttzi mar tuj tx'otx' Cret k'ancha'l tu'n tque'yinjtz ttxlaj cya'j tuj 
bank'abaj ex ttxlaj cya'j tuj nayaj. 

Tej ttzaj jun nintz cyk'ik' tibaj mar 

13Tzajtzun ch'in cyk'ik' tibaj mar te cubni, tuj cynabl ka ba'n tu'n tcub be cyu'n 
ic tza'n otok cub cyximan, cubtzun be cyu'n, e je'x bet ttzi'yile tx'otx' Cret. 

14Pero matok ch'in tuj, tzaj jun nintz cyk'ik' tuj tbank'ab k'ij oc ti'j barc. 

15Xitzun lamo'n barc tu'n cyk'ik', minti'tl bant tbet barc tu'n, cyja'tzun xi 
ktzokpi'ne barc, xi kk'on kibe tu'n kxi k'i'ne tu'n cyk'ik'. 

16Xitzun k'i'n barc ttzi'yile jun tal tx'otx' Clauda tbi, tocx tmijil mar ex peni jatz 
ki'ne ju tal barc ch'in, jawo'n tu'n matij barc. 

17Tejtzun tjatz ki'ne, baj cyc'alo'n aju barc tu'n sakbak, ex attok xobajil tu'n t-xi 
k'i'n barc tu'n cyk'ik' tuj jun lugar Sirte tbi jatum in pon chmet ttxa tz'a'n, 
cyja'tzun cu'tz cycotpi'n ju xbalun jatum nno'cx cyk'ik' te lamobl te barc, xitzun 
cytzokpin cyib tu'n cyxi k'i'n. 

18Ex te juntl k'ij tu'nju nimxix o c'ixbiye tu'n nintz cyk'ik', cyja'tzun o oc tene k'il 
iktz tuj barc ex xi kxo'ne tuj mar. 

19Ex tuj toxin k'ijtl etz kxo'ne tcyakil ti'xti at tuj barc. 

20Nimcu k'ij minti' k'ancha'lin k'ij ex ke che'w, ex cucx tten k'ekab tuc'ix nintz 
cyk'ik', cyja'tzun, mlay ko clet, ko chiye. 

21Tbajlenxi ela' k'ij minti' o wane, jawtzun we' Pablo cyxol, ex tma: —Akeye tat, 
maswitlo ba'n nokwit xi cybi'ne nyole, miwt o etz tuj Cret, miwtlo ma ko 
c'ixbisanjtz ex miwtlo ma naj tcyakil jlu. 

22Pero cxel nma'ne cyeye ja'lo, mi'n che bisune, porque mi jun cnajel kxol, o'cx 
ju barc cnajel. 

23Porque tuj konic'an may' ma ten jun anjel wuc'ile, saj sama'n tu'n Dios aju 
Dios atine tuj tcwent ex in chin ajbene te, 

24ex saj tma'n anjel weye cyja': Mi'n xoba Pablo, porque ilxix ti'j tu'n tpona twitz 
tat gobierni, ex ma tzaj xtalina tu'n Dios tu'n mi'n cynaj cycyakil keju ate' tuc'ila 
tuj barc, chi anjel weye. 

25Cyja'tzun akeye tat, mi'n che bisune; porque k'ukl nc'u'je ti'j Dios cyja'xtzun 
c'oquel ic tza'n ma tzaj k'ma'n weye tu'n anjel. 

26Pero ilxix ti'j tu'n kpon tz'ak ti'j jun tal tx'otx' tmijil mar, chi Pablo cye. 

27Tujtzun tcyajlajin ak'bil, lamo'nx ko'ye tu'n cyk'ik', axtok ato'ye tuj mar 
Adriático tbi. Tejtzun tpon tmij ak'bil cub cyximan ke k'il barc ka nikayintok 
ate' ttzi tx'otx'; 

28cu'xtzun cyk'o'n ju echbil tuj a', oc cyque'yin 40 var t-xe a'; ex xi lak'e' ch'intl 
barc, cu'x cyk'o'n juntl maj ju echbil, oc cyque'yin 30 var t-xe a'. 

29Ex tzaj cyxobil tu'n cyoc tacl ti'j abj, cyja'tzun cu'x cyk'o'n cyaje tzuybil te barc 
tuj a' tjak' tje', o cyajbe tu'n tjawil naj k'ij. 

30Atzun cye k'il barc oc tilil cyu'n tu'n cyetz ok tuj barc, cu'x cyk'o'n ju tal barc 
tuj mar, mer ic tza'n tu'n tcu'x cyk'o'n ju tzuybil te barc ttxa'n twitz, pero nok 
tten cyu'n. 

31Xitzun tma'n Pablo te capitán ex cye soldad: —Ka mi'n ma che cyaj ten xjal lu 
tuj barc, cyeye mlay che clete. 

32Entons cub cytakc'u'n soldad tak'al tal barc, xi cytzokpi'n tuj a'. 

33Ch'ixtok tjawil k'ij, xi tk'o'n Pablo cynabl cycyakil tu'n cywa'n, ex tma: —Ma 
bant-xi cyajlaj k'ij in che itz'lene ex in cub cyyo'ne we'yaj ex minti' ch'in cywaye 
in xi'. 

34Cyja'tzun, chin cubsale cywitze tu'n cywa'ne tu'n toc cyipune tu'ntzun cyclete, 
porque mi jun cyxole cnajel jun ttzmal twi'. 

35Tejtzun tmante Pablo jlu, jaw ttzyu'n ju pan ex xi tk'o'n chjonte te Dios ti'j 
cywitz cycyakil xjal, cub tpiẍc'u'n, ex oc ten wa'l. 

36Entons cycyakil o ke'xix cyc'u'j, ax icx e oc ten wa'l. 

37Attok 276 kbete tuj barc. 

38Tejtzun cybaj wa'n, etz cyxo'n ju triw tuj mar tu'n t-sasjxix tikatz barc. 

Tej tnaj barc tu'n tipumal a' 

39Tejtzun kskix, minti' el cynic' ke k'il barc ti'j alcye ju tx'otx', pero o cyil jun 
tk'ab mar tocx tuj tx'otx' at ttxa tz'a'n ttzi; cub cyximan ka at tumel tu'n tpon 
we' barc ttzi a' ma chixin. 

40Cubtzun cytakc'u'n ke tzuybil te barc, ax e cyaj cyk'o'n tuj mar, xi cyco'pin aju 
c'albil te xkutz'bil. Entons jaw cyk'o'n ju nintz xbalun ttxa'n twitz barc tu'n t-xi 
lamo'n tu'n cyk'ik', yalx e je'x ttzi a'. 

41Pero at jun lugar tuj a' jatum nno'c tchmon tib ttxa tz'a'n, axtzun e oc tacpuj 
ti'j, axtzun cyaj we' barc; xi tawan tib ttxa'n twitz, ya minti' yucch, atzun ttxa'n 
tje' barc xi' pax tu'n tipumal a'. 

42Atzun cye soldad cub cyximan tu'n cycub byet ke pres, tu'ntzun mi a'l jun cye 
tu'n tel ok tuj xnu'xin. 



1969 

 

 
Mam del Norte 

© 1993 Sociedades Bíblicas Unidas. 
  

 

 

43Atzunte capitán tajbiltok tu'n tclet Pablo, cyja'tzun e je'x tmayo'n ke soldad 
tu'n mi'n cycub byo'n ke pres cyu'n. Ex xi tma'n cye keju ba'n che xnu'xin tu'n 
tcu'tz cyxo'n cyib tuj a' tnejel tu'ntzun cypon ttzi tx'otx'. 

44Atzun cye txkantl, xi tma'n cye tu'n cyic'x junjun tibaj tz'lom ex junjuntl tibaj 
ti'xti te barc. Cyja'tzun e clet cycyakil, ex e pon ttzi tx'otx'. 

Cybinchben 28 

Tej tpon Pablo ttzi tx'otx' Malta 

1Tejtzun kbaj clete, o kbiye Malta tbi tx'otx' lu tcub tmijil mar. 

2Atzun ke xjal ax najl ke, nimxix xtalbil cybincha keye; porque cub cyk'o'n jun 
k'ak' tu'n tlaj jbal ex tu'n tlaj che'w, ex kcyakile o c'monjtze cyu'n. 

3Atzunte Pablo otok tzaj ti'n junjun tk'ab tze' tzkij, ocx tk'o'n tuj k'ak', ex at jun 
k'anti' tocx tuj tk'ab tze', tej tna'nte k'anti' tcyakil k'ak' etz ok, oc tx'a'n tk'ab 
Pablo tu'n, ex ax cyaj ten ti'j tk'ab. 

4Atzun cye xjal ax najl ke, tej cyque'yinte toc k'anti' ti'j tk'ab Pablo, cyma cyxolx: 
—Aju xjal lu balo byol xjal te, masque ma clet tuj mar, pero ja'lo mlay cyaj tk'o'n 
Dios tu'n tank'intl, che chi xjal. 

5Atzunte Pablo el tchto'n ju k'anti' ti'j tk'ab, cub tz'ak k'anti' tuj k'ak', ex minti' 
jun ti'xti o baj ti'j Pablo. 

6Atzun cye xjal in che ayontok ti'j ka tu'n t-xi mal tchibjal Pablo ex ka minaben 
tu'n tcub tz'ak ex tu'n tcyim; cub cyyo'n nim tuj. Tejtzun cylonte minti' o baj ti'j, 
ch'expettzun cyximbetz ex o cyma ka jun dios te Pablo. 

7Nikayintok ta' ttx'otx' jun xjal Publio tbi, nejenel cyxol xjal tuj Malta, o 
c'monjtze tu'n, ex tu'n tcyakil tc'u'j tzaj tk'o'n kposadiye ex kwaye tuj ox k'ij. 

8Ex aju tman Publio coẍltok otok yabt tu'n cyak ex tu'n chic'oj; ocxtzun Pablo 
que'yil te, ex tbajlenxi na'n Dios, cub tk'o'n tk'ab tibaj, ex o banix. 

9Tejtzun tbanix ju xjal lu, ax icx e ul mastl xjal yab, ax najl ke, ex e banix. 

10Ax icx tzaj cyk'o'n xjal nimcu oyaj keye; ex tej kxi'ye tu'n kocxe tuj barc, ocx 
cyk'o'n tuj barc aju at tajben keye. 

Tej tpon Pablo tuj tnam Rom 

11Tbajlenxitzun ox xjaw tej ktene cyuc'il, o'xtzune tuj jun barc cye aj Alejandriy 
aju cyaj ten tuj jbalil ttzi tx'otx' Malta, toc tilbilal Castor ti'j tuc'ix tilbilal Pólux, 
cydios xjal ke jlu. 

12Tejtzun kpone tuj tnam Siracusa, axtzun o cyaj tene ox k'ij. 

13Tejtzun kic'e, o'xtzune ttzi'yile mar, o pone tuj tnam Regio; ex tuj juntl k'ij tzaj 
ch'in cyk'ik' tibaj mar te cubni, tujtzun tcabin k'ij o canune tuj tnam Puteoli. 

14Atzun e cnet junjun erman ku'ne, e cubsan kwitze tu'n kcyaj tene wuk k'ij 
cyuc'il; ex cyja'tzun o pone tuj tnam Rom. 

15Tejtzun cybinte erman tuj Rom cyja' kxi'ye, e tzaj canul ki'je max tuj plas Apio 
ex tuj jun lugar Ox Posad tbi; tej tlonte Pablo cywitz erman, xi tk'o'n chjonte te 
Dios ex o ke'xix tc'u'j. 

16Tejtzun kpone tuj tnam Rom, [e je'x tk'o'n capitán ke pres tuj tcwent nejenel 
cye polisiy;] atzunte Pablo xi k'o'n permis te tu'n tten junx te tuj juntl ja ex tu'n 
t-xk'ukinjtz tu'n jun soldad. 

Tej tpacban Pablo tuj tnam Rom 

17Tbajlenxitzun ox k'ij, e tzaj ttxco'n Pablo ke nejenel cye xjal judiy tuj tnam 
Rom; tejtzun cypon chmet, xi tma'n cye: —Akeye erman, minti' jun ti'xti o 
nbinchaye cyi'j kxjalil ex mi ti'j cyley kxe'chel, pero ma chin tzaj k'o'ne tuj cyk'ab 
aj Rom, presin kine tzajnix bant tuj Jerusalén. 

18Tejtzun woque tuj xjel cyu'n aj Rom, o cyajbe tu'n wetz tzokpi'ne porque 
minti' jun wile o cnet cyu'n tu'n ncyime. 

19Pero nok tu'nju e jaw tzokpaj ke xjal judiy wi'je, cyja'tzun xi nkanine tu'n 
woque tuj xjel twitz tat gobierni; mya tu'nju atwit nk'oje cyi'j nxjalile ma chin 
ule k'malte te gobierni. 

20Cyja'tzun, tu'n tlaj jlu ma che tzaj ntxco'ne tu'n toc nque'yine cywitze ex tu'n 
nyoline cyuc'ile, porque c'alo'n kine tu'nju caden lu, nok tu'n tlaj in xi nma'ne 
tkanil jun Colol aju in ko ayon ti'j ako' aj Israel ko', chi Pablo cye. 

21Atzun cye nejenel cye xjal judiy xi cyma'n: —Minti' ma kc'ame u'j tzajni tuj 
Judey in yolin ti'ja, ex minti' ul jun kerman tx'olbalte ti'ja ex ka yolil mya ba'n 
ti'ja. 

22Pero kajbile tu'n kbinteye teya alcye t-ximbetza, porque ba'n ku'ne, aju 
ocslabl lu, tuj tcyakil lugar in che yolin xjal mya ba'n ti'j, che chi nejenel. 

23Entons xi cyma'n te Pablo alcye k'ij tu'n cyul, e ultzun nimcu xjal tuc'il tuj 
tposad. Xitzun tchic'ba'n Pablo cye ti'j tcawbil Dios, oc tilil tu'n tu'n tcub ti'j 
cynabl, tu'n cyocslan ti'j Jesús, tzaj tna'n ti'j tley Moisés ax icx ti'j cyyol t-sanjel 
Dios, xe't-x tyolin te prim, japun baj twi' tyol te kale. 

24At junjun cub ti'j cynabl tu'n tyol Pablo; atzun junjuntl minti' xi cyocsla'n. 

25Cyja'tzun e el lak'e' tu'nju mya junx cyyol cyxolx; na'nxtok cyel lak'e', xi tma'n 
Pablo ju yol lu cye: —Ax toc ju yol o tma Xewbaj Xjan tej tyolin Isaías aju t-sanjel 
Dios cye kxe'chel ojtxi, porque chi Kman: 

26Txi'ya ex k'manxa cye xjal lu: Cucx in cybi'ne, pero minti' nne'l cynic'e ti'j; cucx 
nno'c cyque'yine, pero minti' in cyile, chicuya cye; 

27porque aju cyanmi xjal lu ma cyuwix, minti' in xi cybi'n tu'n cyẍcyin, ex ma 
cub cymaltz'u'n cywitz tu'ntzun mi'n cylonte tu'n cywitz, ex tu'n mi'n cybinte 
tu'n cyẍcyin, ex tu'n mi'n tel cynic' ti'j tuj cyanmi, ex tu'n mi'n cyajtz meltz'aj 
tu'n cybanix wu'ne, chi Kman te Isaías. 

28Cybinxtzune, aju colbil lu ma tzaj tk'o'n Dios cxel k'met cye xjal mya judiy ke; 
ex atzun cye cxel cybi'n. 

29[Tej tbaj tma'n Pablo jlu, e ic'tzun ke xjal judiy in che yolin nimxix ti'j cyxolx.] 

30Atzunte Pablo cyaj ten cab abk'i tuj jun ja majen, ex cycyakil keju in che ul 
tuc'il in che c'monjtz tu'n, 

31in pacban ti'j tcawbil Dios ex in tk'o'n xnak'tzbil cye ti'j Kajaw Jesucrist, 
tzokpi'n tu'n tyolin ex mi jun oc ten mayol te. 

Romanos 

Romanos 1 

Jun k'olbebl tu'n Pablo cye ocslal tuj Rom 

1Akine Pablo, majen kine te Jesucrist, txco'maj kine tu'n Dios tu'n woque apostl, 
ex pa'maj kine tu'n te pacbalte tkanil colbil aju ma tzaj tk'o'n Dios. 

2Aju tkanil lu tzaj ttziyan atxix ojtxi cyu'n ke t-sanjel ex in tma'n cyuj ke xjan 
Tu'jil. 

3Aju tkanil colbil lu in yolin ti'j Tc'wa'l Dios, aju Kajaw Jesucrist; oc Jesucrist te 
xjal tej tul itz'j ti'j tiyjil David. 

4Pero el chic'e' tu'n tipumal Dios ka Tc'wa'l Dioste. Ate Xewbaj Xjan tzaj 
chic'bante tej tjatz ank'in Jesús cyxol cyimni. 

5Ex nok tu'n Jesucrist ma nc'ame jun xtalbil ex ma tzaj tk'o'n woclene tu'n 
woque te apostl, tu'ntzun t-xi cyniman xjal tyol Jesucrist ex tu'n cyocslan ti'j 
cyuj cycyakil nasyon, tu'ntzun tnimanjtz aju tbi. 

6Ax icx cyeye ate'ye cyxol ke jlu, ex o che txconjtze tu'n cyoque tuj tcwent 
Jesucrist. 

7In xi ntz'ibane cyeye cycyakile akeye ate'ye tuj tnam Rom, c'ujla'n keye tu'n 
Dios, ex ma che txconjtze tu'n cyoque o'cx te Dios. Awt Kman Dios tuc'ix Kajaw 
Jesucrist che tzaj k'onte xtalbil cyeye ex tu'n tke'xix cyc'u'je. 

Tajbil apostl Pablo tu'n t-xi' que'yil cye ocslal tuj Rom 

8Tnejelxix in xi nk'o'ne chjonte te Dios aju in chin ajbene te, in xi nk'o'ne chjonte 
cyi'je cycyakile nok tu'n Jesucrist, porque tuj tcyakil twitz tx'otx' ma tz'el tkanil 
cyocslable. 

9Porque in chin ajbene te Dios tu'n tcyakil wanmiye, in chin pacbane tkanil ba'n 
in yolin ti'j Tc'wa'l, ex ax Dios testiw wi'je ka cucx in che tzaj nna'ne tuj nna'j 
Diose. 

10In chin cubsane twitz Dios alcye jun tumel tu'n npone cyuc'ile, ba'nwt npone 
ka ic tajbil Dios. 

11Porque wajbile tu'n toc nque'yine cywitze, tu'n t-xi nk'o'ne jun onbil cyeye tuj 
cyocslable, tu'ntzun cywe'xixe. 

12Cyja'tzun oc npone cyuc'ile, cbajel kcyuwsan kib kxolx nok tu'n kocslabl, tu'n 
cyocslable ex tu'n wocslable. 

13Erman waje tu'n cybinteye, nimcu maj o wajbeye tu'n nxi'ye que'yil cyeye 
pero minti' in ten ambil tu'nju at nim wak'une, o wajbeye tu'n nxi'ye ak'nal 

cyxole tu'n cyocslan mastl xjal, ic tza'n o bant wu'ne cyuj mastl nasyon cyxol 
xjal mya judiy ke. 

14In nna'ne ka il ti'j tu'n t-xi nma'ne tkanil ba'n cye cycyakil xjal: cye xjal grieg 
ex cye xjal mya grieg ke, cye xjal aj nabl ex cye xjal mya aj nabl. 

15Cyja'tzun, ic tza'n weye, ma cub nximane tuj wanmiye tu'n t-xi nma'ne tkanil 
colbil ax icx te cyeye akeye ate' tuj tnam Rom. 

Aju tipumal tkanil ba'n 

16Mlay chin ch'ixwiye tu'n t-xi nma'ne tkanil ba'n aju evangelio, porque tipumal 
Dioste tu'n cyclet cycyakil xjal akeju ma che ocslan, tnejelxix cye xjal judiy ax 
icx cye xjal mya judiy ke. 

17Porque tu'n tkanil ba'n in yec'unjtz tza'n tten tu'n koc te tz'aklxix tu'n Dios; 
nok o'cx tu'n kocslabl tu'n koc te tz'aklxix ic tza'n in tma'n tuj Tu'jil: Aju xjal 
tz'aklxix, tu'n tocslabl c'ank'il. 

Cycyakil xjal at cyil 

18Porque max tuj cya'j in tzaj tk'o'n Dios castiw cyibaj xjal minti' tchi Dios tuj 
cywitz ex binchal mya ba'n ke, tu'nju cybinchben mya ba'n mako'n cyu'n aju yol 
ax toc. 

19Cycyakil xjal jacu tz'el cynic' ti'j ka at Dios, porque o tzaj tyec'un Dios cye. 

20Masque minti' k'ancha'l te Dios, pero jacu tz'el knic' ti'j ka ma ko cub ten ximal 
ti'j tcyakilju o tbincha. Cyja'tzun, chic'lxix ta', atxix tej tbant twitz tx'otx' nne'l 
knic' ti'j ka at Dios ex aju tipumal minti' bajsbil te. Cyja'tzun minti' cycolbil cyib 
xjal tu'nju minti' in che niman te Dios. 

21Masque el cynic' ti'j Dios, pero minti' jaw cynimsa'n tbi, ic tza'n mya Dioste 
tuj cywitz; ex minti' xi cyk'o'n chjonte te; nok o'cx cub cyximan aju nokx gan, ex 
e oc minti' cynabl, ex aju cyanmi tuj klolj ta'. 

22Oc cyk'on cyib te aj nabl, pero e oc minti' cynabl. 

23Cyaj cycolin tu'n cyc'ulun twitz ju Dios ma'xix toclen ex mlay naj, ex e c'ulun 
twitz tilbilal xjal aju cnajel ex twitz cyilbilal chyu'j, ex twitz cyilbilal jil cyaje 
cykan, ex twitz cyilbilal lobaj. 

24Tu'ntzunju, e je'x ttzokpi'n Dios tu'n cybinchante mya ba'n, tu'n tbaj cytz'ilsan 
cyib ic tza'nx tajbil cyanmi; cyja'tzun cub cyk'o'n tch'ixwi cyximlal cyxolx. 

25Cyaj cyk'o'n aju tyol Dios axix toc ex xi cyniman aju nic'aj yol, e c'ulun cywitz 
ke tch'isben Dios ex e ajben cye; minti' e c'ulun twitz Dios aju binchalte tcyakil, 
aju ba'n tu'n tnimanjtz tbi te jumajx. Icxwitju. 

26Tu'ntzunju, e je'x ttzokpi'n Dios tu'n cybinchante aju tajbil cychibjal elni ti'j 
cwent; ke xu'j cyaj cyk'o'n cymojbabl cyib tuc'il cychmil, ex cybincha aju mya 
k'o'n cye xjal tu'n cybinchante. 

27Ax icx cybincha xinak, cyaj cyk'o'n cymojbabl cyib tuc'il cyxu'jil, pon tc'u'j jun 
ti'j juntl, ex cybincha cyxolx aju ch'ixbajil tbinx, e yaẍin xinak tuc'il juntl xinak, 
cyja'tzun cub tk'o'n Dios cycastiw tu'nju otok che el tzpet. 

28Ex tu'nju minti' cub tuj cywitz tu'n t-xi cyniman Dios, axte Dios cyaj k'onte cye 
tu'n tel tzpet cynabl tu'n cybinchante aju mya tuj tumel. 

29Nojni tuj cyanmi tu'n tcyakil mya ba'n, [aj pajil ke], nimcu mya ba'n in 
cybincha'n, in pon cyc'u'j ti'j nimcu, mya ba'n ke, at tlo'ch cyc'u'j cyi'j xjal, byol 
xjal ke, jawni che k'ojin, sbul ke, cucx in che yolin cyi'j cyuc'il ka mya ba'n ke, 
ẍtak'il yol ke, 

30si'mil yol ke, ic'un Dios cyu'n, yasul ke, jawni ke, in jaw cyniman cyib, o'cx in 
che ximan ti'j alcye mastl mya ba'n tu'n tbant cyu'n, miban che niman te cyman, 

31minti' cynabl, minti' in japun cyyol cyu'n, minti' cyc'ujlalil cyi'j xjal, cyc'i' cub 
cynajsa'n til juntl, minti' tk'ak'bil cyc'u'j ti'j juntl. 

32Masque ba'n tley Dios cyu'n jatum in tma'n ka il ti'j tu'n cycyim cycyakil keju 
in che binchante tcyakil jlu, mya nok o'cx in cybincha'n tcyakil mya ba'n, ax icx 
in che tzalaj cyi'j txkantl xjal in che binchante mya ba'n. 

Romanos 2 

Tuj tumelxix aju jwisi tu'n Dios 

1Tu'ntzunju minti' tcolbil tiba, aya wuc'il, nok alxcyeya in yolina ti'j juntl ka aj 
ilxix; tu'nju in yolina ti'j juntl ka aj ilxix, tibajxa in cub tz'ak, porque in tma'na 
ka aj ilxix juntl, ex ax icx teya in tbincha'na mya ba'n. 

2Ex ba'n ku'n, tuj tumelxix cbel cysentens xjal tu'n Dios, akeju in che binchan il. 

3Yajtzun teya wuc'il, in yolina cyi'j keju in che binchan il ex ax icx teya in 
tbincha'na mya ba'n, ¿maj in ximana ti'j ka tu'n ttzokpaja tuj jwisi tzul tu'n Dios? 

4¿Mujka nne'l tic'una Dios tu'nju ba'nxix ex at tpasens ex apa'nx tu'n? ¿Minti'pe 
ba'n tu'na ate Dios in txocon teya tu'n tajtz ti'j tanmiya tu'nju at nim t-xtalbil? 

5Pero tu'nju cyuw tanmiya ex minti' nna'jtz ti'j, cyja'tzun mas in ch'iy 
tcastiwoya aju oc tc'ma'ya tuj k'ij oc ttzaj tcastiwoya tu'n Dios, ex oc ttzaj jwisi 
tuj tumelxix tu'n Dios. 

6Porque ctzajel tk'o'n Dios chojbil te teyle junjun ic tza'nx tak'unben. 

7Ctzajel tk'o'n Dios chwinklal te jumajx cye keju cucx toc tilil cyu'n tu'n 
cybinchante ba'n, nno'c tilil cyu'n tu'n cycambante jun nimbil cye tuj cya'j ex 
tu'n tten cychwinklal te jumajx. 

8Atzun cye keju cyc'i' che bin ex minti' in xi cyniman aju yol ax toc, nok o'cx in 
xi cyniman aju mya tuj tumel, tzul tk'oj Dios cyi'j ex ctzajel tk'o'n cycastiw. 

9Tzul yajbil ex c'ixc'oj cyibaj cycyakil xjal in che binchan mya ba'n, tnejelxix cye 
xjal judiy, ax icx cye xjal mya judiy. 

10Atzun cye keju in cybincha'n ba'n, ctzajel tk'o'n Dios nimbil cye tuj cya'j, ex 
che tel tuj txubtxaj, tnejelxix cye xjal judiy, ax icx cye xjal mya judiy. 

11Porque minti' nno'c tque'yin Dios ti cyxilen xjal. 

12Porque cycyakil keju o che binchan il ex minti'tok bi'n tley Moisés cyu'n, oc 
che najel minti' toclen ley cyi'j; ex cycyakil keju o che binchan il ex bi'ntok tley 
Moisés cyu'n, che oquel tuj xjel ex cbel cysentens tu'nxju ley. 

13Porque mlay che oc tk'o'n Dios ke xjal te tz'aklxix ka nok in che bin ti'j ley ex 
minti' in japun cyu'n; nok o'cx che oquel te tz'aklxix tu'n, akeju in japun ley 
cyu'n. 

14Porque ke xjal mya judiy ke, akeju minti' tley Moisés cyuc'il, ka ma cybincha 
aju in tma'n ley, ax cynabl in k'mante alcye tu'n cybinchante masque minti' jun 
ley cyuc'il, cyja'tzun cyleyx cyib. 

15Ax cybinchben in yec'unte ka at jun ley tz'iban tuj cyanmi, aju ley lu in tma'n 
tu'n tjapun cyu'n ic tza'n in tma'n tuj tley Moisés, ex ax cyanmi in k'mante ka ax 
toc jlu, ex tuj cyximbetz at maj in cyma'n ka at cyil ex at maj in cyma'n ka minti'. 

16Tcyakil jlu c'elel tuj k'ancha'l tuj tk'ijlalil oc cyoc xjal tuj xjel twitz Dios tu'n 
Jesucrist, ic tza'nx tkanil colbil in xi npacba'ne, ex tcyakil cybinchben xjal mya 
ba'n ewan cyu'n, c'elel chic'e'. 

Ke xjal judiy ex aju tley Moisés 

17Aya toc tbiya xjal judiy ex k'ukl tc'u'ja ti'j tley Moisés ex in jaw tniman tiba 
tu'nju ojtzki'n Dios tu'na. 

18Ojtzki'n tajbil Dios tu'na, ex ic'ni twitza ti'j aju ba'nxix, porque xnak'tza'maja 
ti'j ley. 

19Ex k'ukl tc'u'ja ti'j ka aya ẍaklul cye moẍ ex ka aya k'ol spic'un cye keju in che 
bet tuj klolj. 

20Tuj tnabla ka aya k'ol xnak'tzbil cye keju minti' ba'n cyu'n, ex xnak'tzala cye 
c'wa'l, porque at ttxuylal ojtzkibl tuc'ila tuj ley, ax icx ttxuylal ju yol axix toc. 

21Katzun aya xnak'tzal te juntl, ¿tiku'n minti' in t-xnak'tzan tiba? Aya in pacban 
cye xjal tu'n mi'n cyelk'an, ¿yajtzun teya, tiku'ntzun in elk'a'na? 

22Aya in k'mante tu'n mi'n cybinchante xjal aj pajil, ¿yajtzun teya, tiku'ntzun in 
tbincha'na aj pajil? Ex aya ic'un ke tilbilal tu'na, ¿tiku'ntzun nne'tz telk'a'na 
k'inumabl tuj cyja ke tilbilal? 

23Aya in jaw tniman tiba tu'nju at tley Dios tuc'ila, pero in cub tk'o'na tch'ixwi 
Dios tu'nju nnic'a tibaj tley. 

24Tuj tumelxix in tma'n tuj Tu'jil cyja': Ke xjal mya judiy ke in che yolin mya ba'n 
ti'j Dios nok tu'n cylaje, chi tuj Tu'jil. 

25Ax toc at tajben sircunsisyón ka ma japun tley Moisés tu'na; pero ka ma tzic'a 
tibaj ley, c'oquela ic tza'n mya sircunsidarimaja. 

26Atzunju xjal mya sircunsidarimaj pero ka ma japun tu'n aju in tma'n ley, junx 
ta' ic tza'n otok sircunsidarinjtz. 

27Ex aju xjal mya sircunsidarimaj ti'j tchibjal, ka ma japun ley tu'n, c'oquel 
k'o'na te aj il tu'n, porque at tley Dios tz'iban tuc'ila ex o sircunsidarinjtza, pero 
nnic'a tibaj ley. 

28Porque mya ax toc judiyte xjal nok tu'nju in tyec'un tib ka judiy xjalte; ex mya 
ax toc sircunsisyón aju in bant ti'j kchibjal. 

29Aju xjal axix toc judiy, atzun teju at tley Dios tuj tanmi; ex aju sircunsisyón 
axix toc, atzun tu'n tten tuj kanmi, mya tu'n ley tz'iban in bant jlu, nok o'cx tu'n 
T-xew Dios in tbincha'n. Ate xjal lu cjawil nimsa'n tu'n Dios, mya cyu'n xjal. 

Romanos 3 

1¿Alcyetzun at-xix cye xjal judiy aju minti' cye txkantl xjal? ¿ex ti in ajben aju 
sircunsisyón? 

2Tuj tcyakil nimxix tajben jlu. Porque tnejelxix tzaj tk'o'n Dios tyol cye xjal judiy. 

3Katzun ka at junjun cyxol minti' xi cyocsla'n, ¿baka nok tu'nju minti' xi 
cyocsla'n, minti'wt ma japun tu'n Dios aju tyol? 

4Ax toc ma japun. Porque axix toc te Dios tyol, masque cycyakil xjal in che nic'an 
yol, ic tza'n in tma'n tuj Tu'jil: C'elel nic'baj ti'ja ka tz'aklxix tyola, ex cbel cyi'j 
xjal tu'na oc toca tuj xjel cyu'n, chi tuj Tu'jil. 

5Katzun tu'nju mya ba'n in kbincha'n mas in k'ancha'lin ka tz'aklxix te Dios, ¿ti 
oc kma' ti'j jlu? (In chin yoline ic tza'n in che yolin xjal.) ¿Myapelo tz'aklxix te 
Dios tu'nju in tk'o'n castiw? 

6Ax toc tz'aklxix. Porque nokwit mya tz'aklxix te Dios, ¿tza'ntzun tten tu'n tcub 
cycastiw xjal tu'n? 

7At xjal in cyma'n cyja': Ka tu'nju in chin nic'ane yol mas in k'ancha'lin ka axix 
toc tyol Dios te nimbil te, ¿tiku'ntzun in k'manjtz wi'je ka aj il kine ex tu'n woque 
tuj xjel? Chi xjal. 

8Ka ic tten ic tza'n in cyma'ne, kbinchamtzun mya ba'n tu'n tul aju ba'n. At 
junjun in che si'min yol wi'je ka ic in xi nma'ne; pero tuj tumelxix tu'n tcub 
cysentens ke jlu. 

Mi jun xjal tz'aklxix; kcyakil at kil 

9¿Tza'ntzun tten jlu? Ako' judiy xjal, ¿maspelo ba'n ko' cywitz xjal mya judiy ke? 
Mi'n. Porque o txi kma'ne cye xjal judiy ex cye xjal mya judiy ke, cycyakil ate' 
tjak' tipumal il. 

10Ic tza'n in tma'n tuj Tu'jil: Mi a'l jun xjal tz'aklxix, misicyer jun; 

11mi jun nne'l tnic' ti'j, mi jun in jyon ti'j Dios. 

12Cycyakil e je'l txalpuj, cycyakil e oc minti' cyajben. Mi jun in binchan ba'n, 
misicyer jun. 

13Aju cykul mer ic tza'n tjulil cyimni catl. In che sbun tu'n cyak'. Ttx'abl lobaj at 
tuj cytzi'. 

14Nim in che yasun tu'n cytzi' ex nim tc'ayil yol nne'tz tuj cytzi'. 

15In che kelan tu'n tcub jun xjal cyu'n. 

16In che bet in che xitun ex in che yajlanjtz xjal cyu'n; 

17ex minti' ch'in cymojbabl cyib cyuc'il mastl. 

18Minti' tchi Dios tuj cywitz, chi tuj Tu'jil. 

19Ba'n ku'n, tcyakilju in tma'n tuj ojtxi ley, in tma'n cye keju ate' tjak' ley, tu'n 
tmaket cytzi' cycyakil xjal, ex tu'n cyoc cycyakil xjal tuj xjel tu'n Dios ti'j 
cybinchben mya ba'n; 

20porque mi jun xjal jacu tz'oc tk'o'n Dios te tz'aklxix tu'nju in tbincha'n 
tcyakilju in tma'n ley, porque aju ley, atzun tajben tu'n tel knic' ti'j ka aj il ko'. 

Ma ko oc te tz'aklxix nok tu'n kocslabl 

21Atzun ja'lo ma tzaj yec'un jun tumel tza'n tten tu'n koc te tz'aklxix tu'n Dios, 
mya tu'n ley tu'n koc te tz'aklxix, nok o'cx in tzaj tyec'un ley alcye tumel tu'n 
koc te tz'aklxix, ax icx in cyma'n t-sanjel Dios. 

22Nok tu'n kocslabl ti'j Jesucrist ko oquel te tz'aklxix twitz Dios. Ma tzaj tk'o'n 
Dios jlu cye cycyakil keju ma che ocslan ti'j Jesús. Porque jun elni ko' kcyakil. 

23Porque kcyakil o ko binchan il, ex minti' in ko canun tu'n koc tz'aklxix ic tza'n 
te Dios tz'aklxixte. 

24Pero nok cucx ko oquel te tz'aklxix nok tu'n t-xtalbil Dios, tu'nju ma ko colpet 
tu'n Jesucrist. 

25Ma tzaj k'o'n Crist tu'n Dios tu'n tchjet kil tu'n tchc'el nok tu'n kocslabl ti'j, 
tu'ntzun tyec'unjtz ka tz'aklxix te Dios, ex tu'nju tpasens at, minti' cub tk'o'n 
cycastiw xjal tu'n tlaj cyil o cybincha ojtxi. 

26Tu'ntzun tchic'banjtz tuj tk'ijlalil ja'lo ka tz'aklxix te Dios ex tu'n in che oc 
tk'o'n xjal te tz'aklxix nok tu'n cyocslabl ti'j Jesús. 

27¿Tza'ntzun tten tu'n tjaw kniman kib? Minti' tumel tu'n tjaw kniman kib. 
¿Tiku'ntzun tu'n mi'n tjaw kniman kib? ¿Tu'npeju ma txi kniman ju ley? Mi'n. 
Nok o'cx tu'nju ma ko ocslan ti'j Jesús. 

28Cyja'tzun ma tz'el knic' ti'j, ate xjal nno'c te tz'aklxix tu'n Dios nok tu'n 
tocslabl, ex mya tu'nju in tbincha'n aju in tma'n ley. 

29¿Ate Dios o'cxpe Dios cye xjal judiy? ¿Myapetzun ax Dios cye xjal mya judiy 
ke? Ax toc ax icx Cydios xjal mya judiy ke, 

30porque nok o'cx jun Dios at. Ke xjal sircunsidarimaj che oquel k'o'n te tz'aklxix 
tu'n Dios nok tu'n cyocslabl, ax icx keju mya sircunsidarimaj ax icx che oquel 
k'o'n te tz'aklxix tu'n Dios nok tu'n cyocslabl. 

31¿Tu'npetzunju kocslabl c'elel ki'n tipun ley? Mi'n. Tuj juntl tumel, mas c'oquel 
tipun ley ku'n. 

Romanos 4 

Jun yec'bil te ke ti'j Abraham 

1¿Ti oc kma'? ¿Ti o tcamba kxe'chel Abraham jatum elni ko' ti'j? 

2Nokwit tu'n tak'unben Abraham o tz'oc k'o'n te tz'aklxix tu'n Dios, atwitlo 
tumel tu'n tjaw tniman tib cywitz xjal, pero mya twitz Dios. 

3Chi in tma'n tuj Tu'jil: Xi tocsla'n Abraham tyol Dios; cyja'tzun oc k'o'n te 
tz'aklxix tu'n Dios nok tu'n tocslabl, chi tuj Tu'jil. 

4Pero aju in ak'nan, mlay kma ka nok jun oyaj aju twi tc'u'j, a jlu chojbil te. 

5Atzun teju minti' nno'c ke' tc'u'j ti'j tbinchben, nok o'cx nno'c ke' tc'u'j ti'j Dios 
aju nno'c k'onte cye xjal aj il te tz'aklxix, atzunju nno'c k'o'n te tz'aklxix tu'n Dios 
nok tu'n tocslabl. 

6Ic tza'n in tma'n David, at tzalajbil te xjal aju nno'c k'o'n te tz'aklxix tu'n Dios 
mya tu'n tak'unben. 

7Porque chi David: At tzalajbil cye xjal in cub najsa'n cyil, ex in cub maksi'n cyil. 

8At tzalajbil te xjal aju mlay tzaj na'ntl til tu'n Kman, chi tuj Tu'jil. 

9¿Alcyetzun ke xjal tu'n tten tzalajbil cye? ¿O'cxpe keju sircunsidarimaj ke, ex 
ka icx keju mya sircunsidarimaj ke? Porque ma kmaye, o tz'oc k'o'n Abraham 
te tz'aklxix tu'n Dios nok tu'n tocslabl. 

10Katzun icju, ¿alcyetzun k'ij toc k'o'n Abraham te tz'aklxix? ¿Otokpe 
sircunsidarinjtz, ex ka na'nxtok? Pwes na'nxtok t-sircunsidarinjtz. 

11Te tibajxi o sircunsidarinjtz Abraham tu'n toc te jun techal ka otok tz'oc k'o'n 
te tz'aklxix tu'n Dios, nok tu'n tocslabl tej na'nxtok t-sircunsidarinjtz; cyja'tzun 
ma tz'oc te mambaj cye cycyakil ocslal mya sircunsidarimaj ke, ax icx cye tu'n 
cyoc te tz'aklxix tu'n Dios nok tu'n cyocslabl. 

12Ax icx oc Abraham te mambaj cye keju sircunsidarimaj ke, pero mya o'cx 
sircunsidarimaj ke, ax icx at cyocslabl, ic tza'n tocslabl kxe'chel Abraham tej 
na'nxtok t-sircunsidarinjtz. 

Tu'n tocslabl Abraham o tc'am aju tziyimaj tu'n Dios 

13Porque tzaj ttziyan Dios te Abraham ex cye tiyjil tu'n cyoc te etzal te tcyakil 
twitz tx'otx', mya tu'nju otok txi tniman Abraham ju ley tzaj ttziyan Dios jlu, nok 
o'cx tu'nju otok tz'ocslan Abraham; cyja'tzun oc k'o'n Abraham te tz'aklxix tu'n 
Dios nok tu'n tocslabl. 

14Porque ka o'cx ke xjal in xi cyniman ju ley at cyoclen ti'j ju etzbil, entons 
nokxlo gan tu'n kocslan ti'j Jesucrist, ex aju yol tzaj ttziyan Dios, minti'wtlo 
tajben. 

15Porque ate ley at castiw tu'n; katzun minti' jun ley, ax mlay cub cycastiw xjal, 
porque mlay tz'el knic' ti'j ka otok che ic' xjal tibaj ley. 

16Cyja'tzun, nok tu'nju at tocslabl Abraham tzaj ttziyan Dios jun tyol te, tu'n toc 
te jun xtalbil, tu'ntzun tcyuwsanjtz ju yol tzaj ttziyan Dios cye cycyakil tiyjil 
Abraham. Mya o'cx cye keju in xi cyniman ju ley tzaj ttziyan Dios ju yol lu, ax icx 
cye keju in che ocslan ic tza'n te Abraham ocslan; cyja'tzun ma tz'oc Abraham 
te mambaj ke kcyakil, 

17ic tza'n in tma'n tuj Tu'jil: Ma tz'oc nk'o'ne te mambaj cye nimcu nasyon, chi 
tuj Tu'jil. Ate Abraham kman twitz Dios, porque xi tocsla'n tyol Dios, aju Dios in 
che jatz ank'in cyimni tu'n, ex oc tyolin Dios in bant aju minti'tok at nej. 

18Masque minti' tumel tuj twitz Abraham tu'n titz'j jun tc'wa'l, pero xi tocsla'n 
tyol Dios ex cub tyo'n ex o ke'xix tc'u'j ti'j tu'n toc te mambaj cye nimcu xjal, ic 
tza'nx o tma Dios te: Ictzun c'oquel cyajlal tiyjila, chi Dios. 

19Ex minti' cub numj Abraham tuj tocslabl, minti' cub t-ximan ka otok tijin t-
ximlal, porque ch'ixtok tjapun jun syent abk'i tu'n, ex minti' cub t-ximan ka 
miban alin Sara. 

20Ex minti' jolpaje' tc'u'j ti'j ju yol tzaj ttziyan Dios te; o'cx tcyuwsa tib tuj 
tocslabl ex xi tk'o'n chjonte te Dios. 

21O ke'xix tc'u'j ti'j ka at tipumal Dios tu'n tbinchante tcyakilju otok tzaj ttziyan 
Dios te. 

22Cyja'tzun oc k'o'n te tz'aklxix tu'n Dios nok tu'nju tocslabl. 

23Ex mya nok o'cx ti'j Abraham o tz'ibanjtz ka otok tz'oc k'o'n te tz'aklxix tu'n 
Dios, 

24ax icx o tz'ibanjtz ki'j, porque icx ke in ko oc k'o'n te tz'aklxix tu'n Dios nok 
tu'n kocslabl, ako' in ko ocslan ti'j Dios aju jatz ank'in Kajaw Jesús tu'n cyxol 
cyimni. 

25Ate Jesús xi k'o'n tuj cyk'ab xjal tu'n tcyim tu'n tlaj kil, ex jatz ank'in tu'n koc 
te tz'aklxix twitz Dios. 

Romanos 5 

Nimcu in tzaj tk'o'n Dios ke, tu'nju ma bant kten tuc'il 

1Cyja'tzun ma ko oc te tz'aklxix tu'n Dios nok tu'n kocslabl, ex ma bant kten 
tuc'il Dios nok tu'n Kajaw Jesucrist. 

2Ma tzaj tk'o'n Dios t-xtalbil ke nok tu'n Jesucrist, porque ma ko ocslan ti'j, ex 
wa'l ko'xix tuj t-xtalbil, ex in ko tzalaj tu'nju k'ukl kc'u'j ti'j tu'n kten tuc'il Dios 
tuj tajwalil. 

3Ex mya nok o'cx jlu; ax icx in ko tzalaj tuj yajbil ke, porque ba'n ku'n, aju yajbil 
ke in tk'o'n kpasens tu'n tic'x ku'n; 

4ex tu'n kpasens, cyuw kten tu'n tic'x ku'n; ex tu'nju nnic'x ku'n, mas in ke' kc'u'j 
ti'j Dios; 

5ex tu'nju k'ukl kc'u'j ti'j Dios, mlay ko el tuj kch'ixwi; porque in kna'n tuj kanmi 
aju tc'ujlalil Dios ki'j tu'nju Xewbaj Xjan tzaj tk'o'n ke. 

6Porque tej minti'tok kipun tu'n kclet ku'nx kib, cyja'tzun cyim Crist tu'n klaj 
tujxix tk'ijlalil, porque aj il ko'. 

7Porque mlaylo txi tk'on tib jun xjal tu'n tcyim tu'n tlaj jun xjal tz'aklxix; ex 
katzunlo ka at jun xjal jacu tak' tib tu'n tcyim tu'n tlaj jun xjal ba'n. 

8Pero in tzaj tyec'un Dios ka at tc'ujlalil ki'j, tu'nju o cyim Crist te kxel tej aj 
ilxtok ko'. 

9Ic tza'n ma ko oc k'o'n te tz'aklxix tu'n Dios tu'nju cyim Crist, cyja'tzun mas in 
ke'xix kc'u'j ti'j, ko cletel tu'n oc ttzaj cycastiw xjal tu'n Dios. 

10Ma bant kten tuc'il Dios tu'nju tcyimlen Tc'wa'l tej aj k'ojtok ko' ti'j, cyja'tzun 
mas in ke'xix kc'u'j ti'j ka oc ko cletel tu'n, tu'nju banin kten tuc'il Dios ex tu'nju 
jatz ank'in Jesucrist ex itz' ja'lo. 

11Ex mya o'cx jlu; ax icx nim in ko tzalaj ti'j Dios tu'n Kajaw Jesucrist, porque 
tu'n Crist ma bant kten tuc'il Dios. 

Aju tbincha Adán ex aju tbincha Crist 

12Cyja'tzun, ic tza'n nok tu'n jun xinak ocx il cyxol cycyakil xjal, ex tu'nju il tzaj 
camic, cyja'tzun ilxix ti'j tu'n cycyim cycyakil xjal tu'nju cycyakil e binchan il. 

13Porque na'nxtok tk'onjtz ley, attok il cyxol xjal, pero mlay k'manjtz ka at cyil 
xjal na'nxtok tul ley. 

14Masque icju, pero ate camic cucx cycyim xjal tu'n; ttzajlenx ti'j Adán ul ti'j 
Moisés e cyim xjal masque mya icx tten cyil ic tza'n til Adán, porque ate Adán 
ic' tibaj jun mandamyent tzaj tk'o'n Dios te. Ate Adán jun techal ti'j Crist, aju 
attok tulel. 

15Pero aju toyaj Dios ma tzaj tk'o'n ke mya ic tten ic tza'n til Adán. Porque nok 
tu'n til junx xjal cycyakil xjal in che cyim; pero mas nim aju t-xtalbil Dios in tzaj 
tk'o'n ke, porque nok cucx ma tzaj tk'o'n colbil cye nimcu xjal nok tu'n t-xtalbil 
junx xjal, a Jesucrist. 

16Ex mya ic tten toyaj Dios ic tza'n til Adán o bant, porque nok tu'n jun il tbincha 
Adán cub cysentens xjal tu'n cynaj; pero aju toyaj Dios tzaj tk'o'n, in che oc xjal 
te tz'aklxix tu'n masque nim il otok cybincha. 

17Porque nok tu'n jun il tbincha jun xjal in che cyim cycyakil xjal; ax icx nok tu'n 
jun xjal, a Jesucrist, oc ko ank'il ex oc ko cawil ako' ma kc'am nimxix t-xtalbil 
Dios, ex ma ko oc te tz'aklxix tu'n; jun oyaj jlu ma tzaj k'o'n ke. 

18Cyja'tzun, ic tza'n e cub k'o'n cycyakil xjal tjak' sentens tu'n cynaj nok tu'n til 
jun xjal, ax icxtzun nok tu'n jun xjal tbincha aju tz'aklxix, jacu che oc cycyakil 
xjal te tz'aklxix tu'n Dios ex tu'n tten cychwinklal. 

19Porque ic tza'n e oc nimcu xjal aj il nok tu'n tlaj jun xinak minti' xi tniman tyol 
Dios, ax icxtzun nimcu xjal oc che oquel te tz'aklxix tu'n Dios nok tu'n jun xinak 
xi tniman tyol Dios. 

20Tzaj tk'o'n Dios tley tu'n telxix cynic' xjal ti'j ka aj il ke twitz Dios, pero ic tza'n 
o chmet-xix cyil xjal, ax icxtzun mas nimxix t-xtalbil Dios tzaj tk'o'n. 

21Ic tza'n e cyaj xjal tjak' tipumal il ex e cyim tu'n, ax icxtzun te Dios t-xtalbil at 
tipumal tu'n koc te tz'aklxix tu'n, ex tu'n tten kchwinklal te jumajx nok tu'n 
Jesucrist aju Kajaw. 

Romanos 6 

Minti'tl tajben il ke, porque itz' ko' tu'n Crist 

1¿Titzun oc kma'? ¿Cucxpe ko binchal il tu'n ttzaj tk'o'n Dios nimxixtl t-xtalbil 
ke? 

2Mi'n. Porque minti'tl tajben il ke, porque ic tza'n cyimni ko' te il. ¿Tza'ntzun 
tten cucx tu'n kbinchan il? 

3¿Minti'pe ba'n cyu'ne, ic tza'n ke o ko byan, o ko oc mojba'n tuc'il Crist ex at 
koclen ti'j tcamic? 

4Porque tej tcyim Crist ex cu'x maku'n, icxtzun ke tej kbyan, mer ic tza'n o ko 
cyim ex o ko cu'x maku'n junx tuc'il, porque o ko oc mojba'n tuc'il. Ic tza'n te 
Crist o jatz ank'in cyxol cyimni tu'n tipumal Mambaj, ax icxtzun ke tu'n kbet tuj 
ac'aj chwinklal. 

5Porque ka ma ko oc mojba'n tuc'il Crist tu'n kcyim junx tuc'il, ax icx oc ko jawil 
ank'in junx tuc'il. 

6Ba'n ku'n, aju ojtxi kten o jaw k'o'n twitz crus junx tuc'il Crist tu'n tnaj aju 
tipumal il tuj kximlal, tu'ntzun mi'n ktentl te tmajen il. 

7Porque aju o cyim, tzokpi'majtl tjak' tipumal il. 

8Ex ka o ko cyim junx tuc'il Crist, k'ukl kc'u'j ti'j ka oc ko ank'il junx tuc'il. 

9Porque ba'n ku'n o jaw ank'in Crist cyxol cyimni, mlay cyimtl; minti'tl toclen 
camic ti'j. 

10Porque tej tcyim Crist nok junx maj cyim tu'n tchjet kil; atzun ja'lo tuc'il Dios 
in ank'in. 

11Ax icxtzun cyeye, che ximane ka ax toc minti'tl toclen il cyi'je, porque ic tza'n 
cyimni keye, pero itz' keye te Dios tu'nju cymojbabl cyibe tuc'il Jesucrist aju 
Kajaw. 

12Cyja'tzun, mi'n txi cyk'o'ne ambil te il tu'n tcawin tuj cyximlale aju at tcyimel, 
ex mi'n txi cynimane aju tajbil cyximlale. 

13Ex mi'n txi cyk'o'ne cyximlale te il tu'n tbinchet aju mya ba'n; o'cx cyk'onx 
cyibe te Dios mer ic tza'n cyimni keye nej pero itz' keye ja'lo, ex cyk'onx 
cyximlale te Dios tu'n tbinchet aju tz'aklxix. 

14Porque ate il minti'tl toclen tu'n tcawin cyi'je, porque myatzun ate'ye tjak' ley, 
nok o'cx tcub t-xtalbil Dios cyibaje. 

Tmajen Dios ko' tu'n kbinchante aju ba'n 

15¿Chi toc cyu'ne? ¿Ocpe ko binchal il tu'nju mya ato' tjak' ley, nok o'cx tcub t-
xtalbil Dios kibaj? Mi'n. 

16¿Minti'petzun ba'n cyu'ne? Ka ma txi cyk'on cyibe te juntl tu'n cyoque te 
tmajen tu'n t-xi cynimane, majen keye teju in xi cynimane; ka ma txi cynimane 
aju il, camic in tzaj tu'n; ex ka ma txi cynimane tyol Dios, che oquel k'o'ne te 
tz'aklxix tu'n. 

17Pero chjonte te Dios, masque majentok keye te il ojtxi, atzun ja'lo ma txi 
cynimane tuj cyanmiye aju xnak'tzbil axix toc tzaj k'o'n cyeye. 

18Ex tzokpi'majtl keye tjak' tipumal il, ma che oque te majen tu'n cybinchanteye 
aju tz'aklxix. 

19(In chin yoline ic tza'n che yolin xjal tu'nju na'nx tel cynic'e ti'j.) Cyja'tzun, ic 
tza'n ojtxi xi cyk'o'ne cyximlale tu'n cyoque te tmajen mya ba'n, ex baj cytz'ilsan 
cyibe tu'n cybinchbene mya ba'n, ax icxtzun ja'lo cyk'onx cyximlale te Dios tu'n 
cybinchanteye aju tz'aklxix, tu'ntzun cyajbene o'cx te Dios. 

20Porque tej ate'xtoke te tmajen il, myatzun majen keye tu'n cybinchanteye aju 
tz'aklxix. 

21¿Atpe o cycambaye ti'j tcyakilju in che ch'ixwiye ti'j ja'lo? Minti', porque 
cyu'ntzun ke jlu in tzaj camic. 

22Atzun ja'lo ma che tzokpete tjak' tipumal il ex ma che oque te tmajen Dios, ex 
atzun ma cycambaye jlu: Tu'n cyank'ine cypa'n cyibe ti'j il, ex tu'n tten 
cychwinklale te jumajx. 

23Porque aju chojbil ke in tzaj tk'o'n il, atzun tu'n kcyim; atzunju oyaj in tzaj 
tk'o'n Dios ke, tu'n tten kchwinklal te jumajx tu'n kmojbabl kib tuc'il Jesucrist 
aju Kajaw. 

Romanos 7 

Jun xnak'tzbil nne'l k'i'n ti'j mejeble'n 

1Erman, in chin yoline cyeye akeye ojtzki'n ley cyu'ne, ex ba'n cyu'ne ate ley at 
toclen ti'j xjal itz'xcu xjal. 

2Porque ic tza'n jun xu'j at tchmil, toc tuj tcwent tchmil tu'n ley itz'xcu tchmil; 
pero ka ma cyim tchmil, tzokpi'ntl te xu'j twitz ju ley otok tz'oc mojbante cye. 

3Cyja'tzun, ka ma moje' xu'j tuc'il juntl xinak itz'xcu tchmil, c'oquel tbi aj pajil; 
katzun ma cyim tchmil, tzokpi'ntl te xu'j twitz ley; masquetzun moje' tuc'il juntl 
tchmil mlay tz'oc k'o'n tbi aj pajil. 

4Ax icxtzun cyeye erman, minti'tl toclen ley cyi'je, porque o cyim Crist tu'n 
cytzokpete, ba'ntzun tu'n cymoje'ye tuc'il Crist aju jatz ank'in cyxol cyimni, 
tu'ntzun kbinchante aju ba'n tuj twitz Dios. 

5Tej na'nxtok kocslan, in kbincha'ntok aju tajbil kchibjal; masque in tma'n ley 
tu'n mi'n kbinchante il, pero mas nno'c tilil ku'n tu'n kbinchante, mer ic tza'n at 
jun to'yil ke. Cyja'tzun tzaj camic ki'j. 

6Atzun ja'lo tzokpi'ntl ko', minti' toclen ley ki'j, ic tza'n cyimni ma ko oc twitz 
ley jatum tzyu'ntok ko' nej; cyja'tzun tzokpi'ntl ko' tu'ntzun kajben te Dios tuj 
ac'aj chwinklal tu'n Xewbaj, ex mya tu'n kten tjak' ojtxi ley aju tz'iban. 

Aju il at tuj kanmi 

7¿Titzun oc kma'? ¿Ilpe aju ley? Mi'n. Pero minti'wtlo sel nnic'e ti'j il nokwit 
minti' saj tyec'un ley; ex minti'wtlo sel nnic'e ti'j ka mya ba'n tu'n tpon nc'u'je 
ti'j jun ti'xti te juntl nokwit minti' in tma'n ley: Mi'n pon tc'u'ja ti'j. 

8Ate il axju mandamyent ajben tu'n, porque tcyakilju mya ba'n in pon nc'u'je 
ti'j, el tuj k'ancha'l tu'nju mandamyent; porque nokwit minti' ley, ate il minti' 
tipun, mer ic tza'n cyimni. 

9Na'nxtok tel nnic'e ti'j ley, ba'n ntene nna'ne; pero tej tel nnic'e ti'j 
mandamyent, maxitzun el nnic'e ti'j ka at wile, ex cub nsentense tu'n ncyime. 

10Cyja'tzun ma tz'el nnic'e ti'j jlu, aju mandamyent tzaj k'o'n tu'n tten 
kchwinklal, atzun weye, axju mandamyent cub k'onte nsentense tu'n ncyime. 

11Porque ate il, axju mandamyent ajben tu'n te sbubl weye, ex ma chin cub 
byo'ne tu'n il nok tu'nju mandamyent. 

12Cyja'tzun, ate ley ax toc xjan te, ex aju mandamyent xjan te, ex tz'aklxix ex ba'n 
te. 

13Ba'n te ley. ¿Apetzunju ba'n cub byonte weye? Mi'n. Ate il cub byonte weye 
nok tu'nju ley ba'n, tu'n tyec'unjtz aju il, ka ilte, ex tu'n toc il puro ilxix tu'nju 
mandamyent. 

14Porque ba'n ku'n, aju ley te Dios te; atzun weye in nbincha'ne aju tajbil 
nchibjale, c'a'yimaj kine tjak' tipumal il. 

15Porque aju in nbincha'ne, minti' nne'l nnic'e ti'j; aju wajbile, minti' in bant 
wu'ne; ex aju nc'i'ye, atzunju in bant wu'ne. 

16Pero ka ma bant wu'ne aju nc'i'ye; cyja'tzun nne'l nnic'e ti'j ax toc ba'n te ley. 

17Cyja'tzun, mya akine in chin binchante jlu, ate il at wuje in binchante. 

18Porque ba'n wu'ne minti' jun ba'n at wuje tuj nchibjale; wajbile tu'n 
nbinchanteye aju ba'n, pero minti' wipumale tu'n tbant wu'ne. 

19Porque aju ba'n wajbile tu'n tbant, minti' in bant wu'ne; atzunju mya ba'n, aju 
mi'n wajbile tu'n tbant, atzunju in bant wu'ne. 

20Katzun ma nbinchaye aju mi'n wajbile, mya akine in chin binchante, ate il at 
wuje in binchante. 

21Cyja'tzun ma tz'el nnic'e wi'je tza'n ntene: wajbile tu'n nbinchanteye aju ba'n, 
pero aju mya ba'n tcub nwitze. 

22Porque in chin tzalaje ti'j Dios tuj wanmiye:; 

23pero in nna'ne juntl ley tuj nximlale in k'ojin ti'j tley nnable, ex in chin ocx 
presine tu'n tjak' tley il aju at tuj nximlale. 

24Bec'bilxix nwitze. ¿Alcye ctzokpilte weye teju nximlale lu in chinx ti'n tuj 
camic? 

25O'cx te Dios tzokpil weye nok tu'n Jesucrist aju Kajaw. Chjonte Dios. Cyja'tzun, 
tuj jun tumel in chin ajbene te tley Dios tu'n nnable; atzun tuj juntl tumel tajbil 
nchibjale tu'n wajbene te tley il. 

Romanos 8 

Aju ac'aj kchwinklal tu'n Xewbaj Xjan 

1Cyja'tzun, mlay cub k'o'n cysentens tu'n cyxi' tuj najen akeju at cymojbabl cyib 
tuc'il Jesucrist, [akeju minti' in che bet ic tza'nx tajbil cychibjal, o'cx ic tza'n 
tajbil Xewbaj Xjan.] 

2Porque ma ko tzokpet tjak' tipumal il ex tjak' tipumal camic tu'n tipumal T-
xew Dios, aju in k'onte kchwinklal nok tu'nju kmojbabl kib tuc'il Jesucrist. 

3Porque minti' xcye' tley Moisés ti'j tu'n ktzokpet tjak' tipumal il, tu'nju minti' 
tipun ley, tu'n tlaj tajbil kchibjal mya ba'n, atzun ja'lo ma ko tzokpet tu'n Dios 
tu'nju tzaj t-sama'n acu Tc'wa'l, oc t-ximlal Tc'wa'l ic tza'n t-ximlal xjal aj il, ex 
tzaj t-sama'n tu'n tchjet kil; cyja'tzun cyaj il tjak' sentens tej tcyim t-ximlal Crist, 

4tu'ntzun tjapun ku'n aju tz'aklxix ic tza'n in tma'n ley, akeko' minti' in ko bet ic 
tza'nx tajbil kchibjal, nok o'cx ic tza'nx tajbil Xewbaj Xjan. 

5Porque akeju in cybincha'n tajbil cychibjal, o'cx in che ximan ti'j ju tajbil 
cychibjal; atzun keju in cybincha'n tajbil Xewbaj Xjan, o'cx in che ximan ti'j ju 
tajbil Xewbaj Xjan. 

6Porque ka ma ko ximan ti'j ju tajbil kchibjal, camic in tzaj tu'n; pero ka ma ko 
ximan ti'j ju tajbil Xewbaj Xjan, tu'n jlu in tzaj k'o'n kchwinklal ex kmojbabl kib 
tuc'il Dios. 

7Porque aju xjal o'cx in ximan ti'j tajbil tchibjal, aj k'oj ti'j Dios, porque minti' in 
xi tniman aju tley Dios, ex mlay bant tu'n. 

8Ex akeju in che ank'in ic tza'nx tajbil cychibjal, mlay bant cyu'n aju in tzalaj 
Dios ti'j. 

9Atzun cyeye myatzun in che ank'ine ic tza'nx tajbil cychibjale, nok o'cx ic tza'nx 
tajbil Xewbaj Xjan, ka ax toc najl T-xew Dios tuj cyanmiye. Ex ka at jun minti' T-
xew Crist tuj tanmi, myatzun te Cristju. 

10Katzun najl Crist tuj cyanmiye, masque ic tza'n cyimni cyximlale tu'n tlaj il, 
pero aju cyanmiye at tchwinklal tu'nju ma che oc k'o'ne te tz'aklxix tu'n Dios. 

11Katzun najl T-xew Dios tuj cyanmiye, aju Dios jatz ank'in Jesús tu'n cyxol 
cyimni, ax icx cyeye cjawil ank'in cyximlale tu'n, aju at tcyimel. Nok tu'nju T-
xew Dios najl tuj cyanmiye, cjawil ank'in cyximlale, ic tza'n o jatz ank'in 
Jesucrist tu'n cyxol cyimni. 

12Cyja'tzun erman, mya il ti'j tu'n t-xi kniman tajbil kchibjal, ex mya il ti'j tu'n 
kank'in ic tza'nx tajbil; 

13porque ka ma che ank'ine ic tza'nx tajbil cychibjale, che cymele; katzun ma 
cub cyxitune aju tak'unben cychibjale nok tu'n Xewbaj Xjan, octzun che ank'ile. 

14Porque cycyakil keju ẍaklun tu'n T-xew Dios, atzun ke tc'wa'l Diosju. 

15Porque ma cyc'ame aju Xewbaj Xjan, mya tu'n cytene juntl maj te majen ex 
mya tu'n cytene juntl maj tuj xobajil; nok o'cx ma cyc'ame Xewbaj Xjan tu'n 
cyoque te tc'wa'l Dios; tu'ntzunju nno'c kma'n te Kman Dios: Tat, ko chi. 

16Porque axte Xewbaj Xjan tuc'ix kanmi in cyma'n ka tc'wa'l Dios ko'. 

17Ex ka tc'wa'l Dios ko', ax icx at koclen tu'n ttzaj k'o'n ketzbil; tu'n Dios ctzajel 
k'o'n ketzbil, ex at koclen ti'j etzbil ctzajel k'o'n te Crist; ka ma tzic'x ku'n junx 
tuc'il Crist, ax icx ko tel junx tuc'il tuj tajwalil tuj cya'j. 

18Porque ma cub nximane, aju yajbil ke tuj tk'ijlalil ja'lo mya junx ta' tuc'il ju 
nimbil ke tzul, aju ctzajel tk'o'n Dios ke. 

19Porque tcyakil tch'isben Dios cucx in che ayonxix ti'j ex in cyajbe'n tu'n cytzaj 
tyec'un Dios alcye ke tc'wa'l. 

20Porque aju tch'isben Dios oc te minti' tajben, mya tu'nju tex tajbil, nok o'cx 
tu'nju atzun tajbil Diosju; ex ax Dios k'ukbante tc'u'j tu'n tayon ti'j ju oybil te. 

21Porque ax icx ax tch'isben Dios ctzokpetel tu'n mi'n ttentl tjak' tipumal najen, 
o'cx tu'n tten junx cyuc'il tc'wa'l Dios tuj tzokpibl cye ma' t-xilen. 

22Porque ba'n ku'n, tcyakil tch'isben Dios junx ate' tuj c'ixc'oj ex cucx cy-ayin 
ja'lo ic tza'n jun xu'j nnu'l itz'j tal. 

23Ex mya o'cx ke jlu, ax icx ke nimxix in ko ayin tuj kanmi, masque ma kc'am 
Xewbaj Xjan ic tza'n jun señ ti'j ju ctzajel k'o'n ke, ex in ko ayon ti'j tu'n kc'monte 
koclen te c'wa'lbaj, ex tu'n jlu ccolpetel kximlal. 

24Porque tej kclet, bi'x ke' kc'u'j ti'j jlu ex in ko ayon ti'j; pero ka ma kil aju in ko 
ayon ti'j, mlay ko ayon mastl; porque ka ma kil ¿ti tten tu'n kayontl? 

25Katzun in ko ayon ti'j ju na'nx klonte, ba'n tu'n kayon ti'j tuc'il kpasens. 

26Ax icx te Xewbaj Xjan in onin kuc'il tu'nju minti' kipun; porque minti' ba'n 
ku'n tza'n tten tu'n kna'n Dios; pero axte Xewbaj Xjan in cubsan ki'j twitz Dios 
tu'nju nimxix tajbil ki'j ex tu'nju minti' in cnet tumel ku'n tu'n kyolin. 

27Atzunte Dios in xpich'un tuj kanmi ex ojtzki'n tu'n alcye t-ximbetz Xewbaj 
Xjan ki'j; porque in cubsan Xewbaj Xjan cyi'j ocslal ic tza'n tajbil Dios. 

In cub ti'j tcyakil ku'n nok tu'n Crist 

28Ex ba'n ku'n, tuj tcyakil in ak'nan Dios tu'n tel ba'n cye keju in che c'ujlan te, 
cye keju txco'majtl ke ic tza'nx t-ximbetz Dios. 

29Porque akeju ojtzki'maj tu'n Dios ojtxi, ax icx cub t-ximan Dios ojtxi tu'n cyoc 
ic tza'nx ju Tc'wa'l, tu'ntzun toc Tc'wa'l te nej c'wa'l cyxol nimcu tz'inbaj. 

30Ex akeju o che el tpa'n Dios ojtxi, ax icx e tzaj ttxco'n; ex akeju e tzaj ttxco'n, 
ax icx ma che oc tk'o'n te tz'aklxix; ex akeju ma che oc tk'o'n te tz'aklxix, ax icx 
tzaj tk'o'n Dios cyoclen tu'n cyten tuc'il tuj tajwalil. 

31¿Titzun oc kma' ti'j jlu? Ka a Dios kuc'il, ¿alcyetzun ba'n tk'ojl ki'j? 

32Minti' cub t-xc'ayin Dios tu'n ttzaj tk'o'n Tc'wa'l, nok o'cx xi tk'o'n tu'n tcyim 
tu'n tlaj kil kcyakil. Ka ma tbincha ke icju, ¿tza'ntzun tten tu'n mi'n ttzaj tk'o'n 
tcyakil ke junx tuc'il Tc'wa'l? 

33¿Alcye ba'n ttx'olbante cyil keju sc'o'maj tu'n Dios? Mi a'l jun porque a Dios 
ma tz'oc k'onte cye te tz'aklxix. 

34¿Alcye ba'n tcub k'onte cysentens? Mi a'l jun porque o cyim Crist ex jaw ank'in 
cyxol cyimni, at ttxlaj Dios tuj bank'abaj, ex ax in cubsan ki'j. 

35¿Alcye ba'n tel pa'nte ke ti'j tc'ujlalil Crist? ¿Apelo ju c'ixc'oj in tzaj ki'j, ex ka 
tu'n yajbil ke, ex ka tu'nju in ko yajlanjtz tu'n tlaj tyol Dios, ex ka tu'n we'yaj, ex 
ka tu'n kxbalun minti', ex ka tu'n xobajil, ex ka tu'n kcub byo'n? 

36Ic tza'n in tma'n tuj Tu'jil: Tcyakil k'ij nne'lje' ki'je tu'n kcub byo'ne nok tu'n 
tlaja; in ko oc k'o'ne ic tza'n ke ẍne'l in che cub byet, chi tuj Tu'jil. 

37Masque icju, pero tuj tcyakil jlu in cubxix cyi'j ku'n nok tu'n Crist aju o ko 
tc'ujla. 

38Cyja'tzun k'ukl nc'u'je ti'j, mi a'l jun ba'n tel pa'nte ke ti'j tc'ujlalil Dios; mi 
camic, mi ju kchwinklal tzalu twitz tx'otx', mi ke anjel, mi ke nejenel minti' 
k'ancha'l, mi keju at cyipumal, mi ju at ja'lo, mi ju tzul, 

39mi keju ate' twitz cya'j, mi keju ate' tjak'xi tx'otx', ex mi jun tch'isben Dios jacu 
ko el cypa'n ti'j tc'ujlalil Dios, aju ma tzaj k'o'n ke tu'n Jesucrist aju Kajaw. 

Romanos 9 

Sc'o'maj ke aj Israel tu'n Dios 

1Ax toc in nma'ne porque ocslal kine ti'j Crist, minti' in chin nic'ane yol; ax 
wanmiye in k'mante weye ka ax toc jlu ex in tzaj tyec'un Xewbaj Xjan. 

2Nim nbise at ex cucx tchyo'n tuj wanmiye. 

3Porque jacu wajbeye tu'n tcub nsentense tu'n nxi'ye tuj najen ex tu'n wel pa'ne 
ti'j Crist, nok tu'n cyclet ke wermaniye, akeju nxjalile junx wiyjile cyuc'il. 

4Aj Israel ke, ex o tzaj k'o'n cyoclen te c'wa'lbaj. O ten t-spic'umal Dios cyxol, ex 
o bant ti'j jun yol tu'n Dios cyuc'il, ex o tzaj k'o'n tley Moisés cye, tuc'ix aju ajbebl 
te Dios, ex tcyakilju o tma Dios tu'n ttzaj tk'o'n cye. 

5Cyc'wa'l kxe'chel ke, ex ti'j cyiyjil el Crist tej toc te xjal. Ate Crist ax Dioste tibaj 
tcyakil, ex in jaw nimsa'n tbi te jumajx. Icxwitju. 

6Pero aju yol xi ttziyan Dios cye aj Israel minti' cyaj ten nok cucx, minti'wt ma 
japun, porque mya cycyakil keju elni itz'j ti'j Israel aj Israel ke. 

7Ex mya nok tu'nju tiyjil Abraham ke ocwit che oquel cycyakil te tc'wa'l; porque 
otok txi tma'n Dios te Abraham: O'cx ke tc'wa'l Isaac che oquel te tiyjila, chi Dios 
te Abraham. 

8Cyja'tzun tten, mya cycyakil ke tc'wa'l Abraham che oquel k'o'n te tc'wa'l Dios; 
nok o'cx che oquel te tc'wa'l ex te tiyjil Abraham akeju o che itz'j tu'nju yol tzaj 
ttziyan Dios te. 

9Porque atzun yol lu tzaj ttziyan Dios te Abraham: Tuj juntl abk'i chin ule tuc'ila 
ex tzul itz'j jun tal Sara, chi tuj Tu'jil. 

10Ex mya o'cxju, ax icx te Rebeca oc ten cabe tal tu'n jun xinak Isaac tbi, aju 
kxe'chel. 

11-13Ex na'nxtok cyitz'j ke tal ex na'nxtok cybinchante aju ba'n ex ka aju mya 
ba'n, xi tma'n Dios jun yol te Rebeca: Aju tzicbaj c'oquel te tmajen tz'inbaj, chi 
Dios. Tma Dios icju tu'ntzun cucx tten t-ximbetz aju otok cub t-ximan, tu'n tjaw 
t-sc'o'n jun cyxol cabe, pero mya tu'n tak'unben c'wa'l tu'n tjaw sc'o'n, nok o'cx 
tu'nju ax Dios o txconte te, ex tu'ntzun tjapun aju yol tz'iban tuj Tu'jil: A Jacob o 
nc'ujlaye, atzunte Esaú el wic'une, chi Dios. 

14¿Titzun cxel kma'n? ¿Myapelo tz'aklxix Dios? Tz'aklxix. 

15Porque xi tma'n Dios te Moisés cyja': Ka waje tu'n ttzaj k'ak'an nc'u'je ti'j jun 
xjal, ctzajel k'ak'an nc'u'je ti'j; ex ka waje tu'n ttzaj tz'e'y wanmiye ti'j jun xjal, 
ctzajel tz'e'y wanmiye ti'j, chi Dios. 

16Cyja'tzun, mya tu'nju tajbil xjal, ex mya tu'nju in tipuman tib, o'cx tu'nju in 
k'ak'an tc'u'j Dios ti'j. 

17Porque in tma'n Dios tuj Tu'jil te rey Faraón: Tu'n jlu ma jaw nsc'o'ne tu'n 
toca te rey, tu'ntzun tyec'unjtz wipumale ti'ja ti'j ju oc nbincha'ye, ex tu'n tel 
tkanil nbiye tuj tcyakil twitz tx'otx', chi Dios. 

18Cyja'tzun, ka tajbil Dios tu'n ttzaj k'ak'an tc'u'j ti'j junjun xjal, in tzaj k'ak'an 
tc'u'j cyi'j, ex ka tajbil Dios tu'n tcyuwsante tanmi junjuntl xjal, in cub tcyuwsa'n. 

19Pero oclo tma'ya weye: Ka ic ttenju ¿tiku'ntzun in tma'n Dios ka at til xjal? 
Porque, ¿alcye jacu we' twitz ju tajbil? 

20Pero aya wuc'il, ¿alcyetzuna tu'nju nno'c tmojtza'na yol tuc'il Dios? ¿Jacupelo 
tma jun c'il teju binchal te: Tiku'n ma chin cub tbincha'na icju, chiwt? 

21Aju binchal c'il ¿minti'pelo toclen ti'j ax xok'l tu'n tbinchante jun xar mejorxix 
que'yin ex juntl myaxix mejor que'yin? 

22¿Titzun cxel kma'n? Masque o tajbe Dios tu'n ttzaj tyec'un tk'oj ex tu'n tel 
cynic' xjal ti'j ju tipumal, pero ic'x ti'j tu'n, tu'nju at nim tpasens cyi'j keju at 
ttzajel tk'oj cyi'j ex banimaj ke tu'n cyxi' tuj najen. 

23Ic'x ti'j tu'n Dios nok tu'n ttzaj tyec'un tajwalil ma'xix cye keju in k'ak'an tc'u'j 
cyi'j ex banin ti'j tu'n tu'n cyten tuc'il tuj t-spic'umal. 

24A jlu in tma'n ki'j, ako' txco'majtl ko' tu'n, mya o'cx cyxol xjal judiy, ax icx cyxol 
xjal mya judiy ke. 

25Ic tza'n in tma'n tuj u'j tu'n Oseas: Ke xjal mya etzan wu'ne che oquel nk'o'ne 
te weye, ex akeju mya c'ujla'n wu'ne, oc che c'ujlanjtzel wu'ne. 

26Ex tuj lugar jatum o k'manjtz cye: Akeye xjal mya etzan keye wu'ne nchiye, 
axtzun c'oquel cybi tc'wa'l Dios itz', chi Dios tuj Tu'jil. 

27Ax icx te Isaías in jaw tk'ajk'ajel twi' cyuwxix cyi'j aj Israel, in tma'n: Masque 
ic cyajlal aj Israel ic tza'n ttxa tz'a'n ttzi mar, pero nok nic'xi junjun oc che cletel. 

28Porque jurat cjapunel tyol Kman tu'n cycyaj xjal tjak' cysentens, ex tuj 
tumelxix cjapunel tu'n, chi Isaías. 

29Ic tza'n o tma Isaías ojtxi: Nokwit minti' cyaj k'o'n kiyjil tu'nju Tajaw Tcyakil, 
mawtlo ko oc ic tza'n tnam Sodoma, ex ic tza'n tnam Gomorra, chi Isaías. 

Ke aj Israel ex aju tkanil colbil 

30¿Titzun oc kma' ti'j jlu? Ke xjal mya judiy ke minti'tok in che ximan ti'j tu'n 
cyoc te tz'aklxix, atzun keju ma che oc te tz'aklxix, nok tu'n cyocslabl ma che oc 
k'o'n te tz'aklxix. 

31Atzun cye aj Israel lepch ke'ctok ti'j jun ley tu'n cyoc te tz'aklxix tu'n, pero 
minti' e xcye' ti'j tu'n tjapun cyu'n. 

32¿Tiku'n? Porque lepch ke'ctok ti'j, mya tu'n cyocslabl, nok o'cx tu'nju 
cyak'unben, ic tza'n in tma'n ley. Cyja'tzun e jaw tolj ti'j ju abj tcub cywitz, 

33ic tza'n in tma'n tuj Tu'jil: Cbel nk'o'ne jun abj tuj tnam Sión tu'n cyjaw tolj 
xjal ti'j ex tu'n cycub tz'ak; alcyetzunju ma tz'ocslan ti'j, mlay tzaj tch'ixwi, chi 
tuj Tu'jil. 

Romanos 10 

1Erman, ax toc tajbil wanmiye ex in chin cubsane twitz Dios cyi'j aj Israel, tu'n 
cyclet. 

2Porque ma wile tza'n cyten, nim cygan tu'n cyajben te Dios, pero minti' nne'l 
cynic' ti'j alcye tumel tu'n cyajben te Dios, 

3porque minti' nne'l cynic' ti'j tza'n tten tu'n cyoc te tz'aklxix tu'n Dios, nok o'cx 
nno'c tilil cyu'n tu'n cyoc te tz'aklxix cyu'nx cybinchben, ex minti' in xi cyk'on 
cyib te Dios tu'n cyoc k'o'n te tz'aklxix. 

4Porque aju tley Moisés o'cx japun baj ti'j Crist, tu'ntzun cyoc k'o'n te tz'aklxix 
tu'n Dios cycyakil keju ma che ocslan ti'j Crist. 

5Porque cyaj ttz'iban Moisés tza'n tten tu'n toc jun xjal te tz'aklxix tu'nju ley, chi 
in tma'n cyja': Ka ma japun tu'n xjal tcyakilju in tma'n tuj ley, oc c'ank'il tu'n, chi 
tuj ley. 

6Atzun ti'j ju tu'n koc tk'o'n Dios te tz'aklxix nok tu'n kocslabl in tma'n cyja': 
Mi'n tmaya tuj tanmiya: ¿Alcye cjawix tuj cya'j? (atzunte jlu taj tu'n tcu'tz Crist 
tu'n tzalu twitz tx'otx'); 

7ex mi'n tmaya: ¿Alcye cbelex tuj cynajbil cyimni? (atzunte jlu taj tu'n tjatz k'i'n 
Crist tu'n cyxol cyimni). 

8Pero ¿ti t-xilen ju yol lu? Nikayin ta' ju yol ttxlaja, tuj ttzi'ya ta' ex tuj tanmiya, 
chi tuj Tu'jil. Atzunju yol lu in xi kpacba'ne in yolin ti'j ocslabl: 

9Ka in tchic'ba'na tu'n ttzi'ya ka a Jesús Kajaw, ex ka ma tocslaya tuj tanmiya ka 
tu'n Dios jatz ank'in Jesús cyxol cyimni, oc cletela. 

10Porque tuj kanmi in xi kocsla'n tu'n koc te tz'aklxix tu'n Dios, ex tu'n ktzi' in 
kchic'ba'n ka a Jesús Kajaw tu'n kclet. 

11Porque in tma'n tuj Tu'jil: Cycyakil keju ma che ocslan ti'j, mlay che ch'ixwi, 
chi tuj Tu'jil. 

12Tuj twitz Dios mya part cyxilen xjal judiy cyuc'il ke xjal mya judiy, porque axte 
Kajaw, Cyajaw cycyakil, ex in tzaj tk'o'n nimcu cye cycyakil keju in che cubsan 
twitz. 

13Porque in tma'n tuj Tu'jil, cycyakil keju in che cubsan twitz Kman, oc che 
cletel. 

14Pero ¿tza'ntzun tten tu'n cycubsan twitz Kajaw ka na'nx cyocslan ti'j? ¿Ex 
tza'ntzun tten tu'n cyocslan ti'j ka na'nx cybinte ti'j? ¿Ex tza'n tten tu'n cybinte 
ka mi a'l jun k'ol tkanil cye? 

15¿Ex tza'n tten tu'n cyk'onte tkanil ti'j ka mi ẍe'x sama'n? Ic tza'n in tma'n tuj 
Tu'jil: Tbanilxix cyque'yinx keju [in che pacban tu'n cyten xjal tuj txubtxaj, ex] 
in che pacban tkanil ba'n. 

16Pero mya cycyakil in xi cybi'n aju tkanil colbil; porque in tma'n Isaías: Tat, 
¿Mape txi cyocsla'n xjal kpacbable? Chi Isaías. 

17Cyja'tzun in ko ocslan tu'nju yol in kbi'n, ex aju yol in kbi'n tyol Crist. 

18Pero in xi nma'ne: ¿Maj minti' o cybi aju yol lu? O cybi. Porque in tma'n tuj 
Tu'jil: Tuj tcyakil twitz tx'otx' ma tz'ex tkanil cyyol, ex ma pon baj cyyol 
ttxa'npun tx'otx', chi tuj Tu'jil. 

19Ex in xi nma'ne juntl maj: ¿Maj minti' ba'n jlu cyu'n aj Israel? Ba'n cyu'n. 
Porque tnejelxix in tma'n Moisés cyi'j aju tzaj tma'n Dios te: Ctzajel tlo'ch 
cyc'u'je wu'ne tu'n tlaj juntl tnam aju in cyma'ne ti'j ka minti' tajben; ex che 
jawil k'ojle wu'ne tu'n tlaj jun tnam minti' tnabl, chi Dios. 

20Ax icx te Isaías o yolin cyuwxix ex tma cyja': Ma chin cnete cyu'n keju minti' 
in che jyon wi'je. Ma txi nyec'un wibe cye keju minti' in che kanin wi'je, chi Dios. 

21Atzun cyi'j aj Israel in tma'n Isaías cyja': Enter jun k'ij ma txi nnukpi'n nk'abe 
txcol te jun tnam miban bin ex mojtzal yol, chi Isaías. 

Romanos 11 

Alcye keju che cletel cyxol aj Israel 

1Cyja'tzun in xi nma'ne: ¿Maj o tz'el tic'un Dios aju tnam Israel etzan tu'n? Mi'n. 
Porque icx weye aj Israel kine, tiyjil Abraham kine, tiyjil Benjamín kine. 

2Minti' o tz'el tic'un Dios tnam Israel aju etzan tu'n ex jaw t-sc'o'n atxix ojtxi. 
¿Minti'petzun ba'n cyu'ne aju in tma'n tuj Tu'jil ti'j Elías aju t-sanjel Dios, tza'n 
tten o yolin tuc'il Dios cyi'j aj Israel ka mya ba'n ke? Ex tma: 

3Nman, ma che cub cybyo'n ke t-sanjela, ex ma cub cyxitun ke t-altara; ex 
njunalxe ma chin cyaj tene, ex nno'c tilil cyu'n tu'n ncub cybyo'n, chi Elías. 

4Pero, ¿titzun tzaj ttzak'we'n Dios? Atx wuk mil xinak c'u'nx wu'ne te weye, 
na'nx cycub ẍmeje' twitz tilbilal Baal, chi Dios. 

5Ax icxtzun tuj tk'ijlalil ja'lo atx junjun sc'o'maj ke tu'n t-xtalbil Dios. 

6Katzun tu'n t-xtalbil Dios, myatzun tu'n cyak'unben; porque nokwit tu'n 
cyak'unben, entons aju t-xtalbil Dios myawtlo jun xtalbil. 

7¿Tza'ntzun tten jlu? Minti' e canun aj Israel ti'j ju in cyjyo'n; atzun keju sc'o'maj 
ke cyxol, ma che canun ti'j, ex txkantl cyuwix cyanmi; 

8ic tza'n in tma'n tuj Tu'jil: Ax Dios jpunte cynabl tu'n mi'n cylonte tu'n cywitz 
ex tu'n mi'n cybinte tu'n cyẍcyin, ex cucx cyten ja'lo, chi tuj Tu'jil. 

9Ax icx in tma'n David: Aju nintz wa'n nno'c cyu'n cyuc'il cyamiw, tz'ocwit te 
c'obil cye ex te tzuybil cye, tu'ntzun cyjaw tolj ex tu'n tcub cycastiw. 

10Tz'ocwit sjumj ti'j cywitz tu'n mi'n tbant cyque'yin, ex cubxwit tze'jix ttzal 
cyi'j te jumajx, chi David tuj Tu'jil. 

Aju colbil cye xjal mya judiy ke 

11Cyja'tzun in xi nma'ne: ¿Ope che jaw tolj aj Israel tu'n cycub tz'ak te jumajx? 
Mi'n. Pero tu'nju otok che cub tz'ak aj Israel, ul colbil cye xjal mya judiy ke, 
tu'ntzun ttzaj cyna'n cyib aj Israel ex tu'n cyoc lpe' cyi'j txkantl xjal. 

12Katzun ma tzaj k'o'n xtalbil cye cycyakil xjal nok tu'nju cycublen tz'ak aj Israel, 
ex ka tu'nju e el txalpuj aj Israel, ke xjal mya judiy ke ma cyc'am xtalbil, yajtzun 
oc cyjaw we' juntl maj cycyakil aj Israel, ¿myapelo mas nim xtalbil oc cyc'ma' 
ke xjal? 

13Pero at jun nyole cyeye, akeye xjal mya judiy keye. Nok tu'nju apostl kine cye 
xjal mya judiy, cyja'tzun aju wak'une tzaj k'o'n ma'xix toclen tuj nwitze, 

14nno'c tilil wu'ne tu'n ttzaj cyna'n cyib ke nxjalile ex tu'n cyoc lpe' cyi'je, 
tu'ntzun cyclet junjun cye. 

15Katzun ma bant cyten mastl xjal tuc'il Dios nok tu'nju e el ic'un aj Israel tu'n, 
yajtzun oc cyc'met juntl maj aj Israel tu'n Dios, ¿myapelo jun ank'ibl jlu cye keju 
ic tza'n cyimni ke ja'lo? 

16Porque ka xjansa'maj aju tnejel pan in xi k'ot te Dios, ax icx tcyakil tk'otjil pan 
xjansa'maj. Ex ka xjansa'maj tloc' tze', ax icx ke tk'ab xjansa'maj. 

17Pero at junjun aj Israel ic cyten ic tza'n tk'ab tze' olivo ma che el tx'emin, ex 
akeye ic cytene ic tza'n tk'ab tze' olivo tuj c'ul, ma che oc tx'apo'ne te cyxel. 
Cyja'tzun ma cyc'ame cyipumale ti'j tloc' olivo ex ti'j tlechil. 

18Pero mi'n jaw cyniman cyibe cywitz keju mer tk'ab tze'; katzun ma jaw 
cyniman cyibe, cyna'ntze mya akeye c'a'chalte tloc' tze', ate tloc' tze c'a'chal 
cyeye. 

19Oclo cyma'ye: Icloju, pero ma che el tx'emin ke tk'ab tze' tu'n koc tx'apo'ne te 
cyxel, che chiloye. 

20Ax toc; pero ma che el tx'emin tu'nju minti' cyocslabl, atzun cyeye nok tu'n 
cyocslable ma che oc tx'apo'ne te cyxel. Mi'ntzun jaw cyniman cyibe, o'cx che 
xobe twitz Dios. 

21Porque ka minti' cyaj tclo'n Dios aju tecuxix tze' tk'ab, ax icx cyeye mlay che 
cyaj clo'ne tu'n. 

22Pero tz'elx cynic'e ti'j, ate Dios ba'n, pero ax icx cyuw te Dios; ax toc cyuw tyol 
cye keju e cub tz'ak, pero tbanilxix tyol cyeye, ka cucx ma ke' cyc'u'je ti'j ka ba'n 
te Dios; katzun mi'n, ax icx cyeye oc che elel tx'emine tu'n. 

23Ax icx ke aj Israel, ka ma tz'ajtz ti'j cyanmi ex ka ma che ocslan, oc che oquel 
tx'apo'n juntl maj, porque ate Dios at tipumal tu'n cyoc tx'apo'n juntl maj. 

24Porque ka ma che el tx'emine ti'j jun tze' olivo tajx in tzaj ch'iy tuj c'ul, ex ka 
ma che oc tx'apo'ne ti'j jun tze' olivo awa'n in cu'x ex tbanil, myatzun ẍe el ch'iye 
ti'j, yajtzunlo cye keju mer tk'ab olivo tbanil, ¿mlaypelo che oc tx'apo'n juntl maj 
ti'j cyximlalx? 

Oc che c'metel juntl maj aj Israel tu'n Dios 

25Erman, waje tu'n cybinteye aju yol lu ewantok nej tu'n Dios, tu'ntzun mi'n 
tcub cyximane ka mas at cynable: ax toc ma cyuwix cyanmi aj Israel, pero mya 
te jumajx, ma cyuwix ch'in acutzun in tz'aket cyajlal txkantl xjal mya aj Israel 
ke, akeju che cletel. 

26Ex cyja'xtzun che cletel cycyakil aj Israel, ic tza'n in tma'n tuj Tu'jil: Tuj tnam 
Sión ctzajel aju tzokpil cye, c'elel ti'n ju mya ba'n cyxol tiyjil Jacob. 

27Atzunwe nyol jlu cyjel bant ti'j wu'ne cyuc'il oc tel wi'ne cyil, chi Dios. 

28Tuj jun tumel, aj k'oj ke aj Israel ti'j Dios tu'n tlaj minti' xi cyocsla'n tkanil 
colbil; cyja'tzun ma tzaj k'o'n ambil cyeye tu'n cyocslane, akeye xjal mya judiy; 
pero tuj juntl tumel, c'ujla'n ke aj Israel tu'n Dios tu'n cylaj ke cyxe'chel sc'o'maj 
ke tu'n Dios. 

29Porque mlay tz'el ti'n Dios aju t-xtalbil o tzaj tk'o'n cye, ex mlay ch'expet aju 
tyol ti'j ju txocbil cye. 

30Ic tza'n cyeye, ojtxi minti' xi cynimane Dios, atzun ja'lo ma tzaj k'ak'an tc'u'j 
Dios cyi'je tu'nju minti' xi cyniman aj Israel, 

31ax icxtzun cye jlu minti' ma txi cyniman ja'lo, pero tzul k'ak'an tc'u'j Dios cyi'j, 
ic tza'n cyeye ma tzaj k'ak'an tc'u'j cyi'je. 

32Porque cycyakil xjal miban che niman, tza'nx ke xjal judiy ex ke xjal mya judiy, 
junx ma che oc tk'o'n Dios mer ic tza'n cyocx ke tuj pres, tu'ntzun ttzaj k'ak'an 
tc'u'j cyi'j cycyakil. 

33Ma'xix t-xilen tnabl Dios ex ju tojtzkibl. Mlay tz'el knic' ti'j t-ximbetz ex mlay 
cnet tumel tbe ku'n. 

34Porque ¿atpe jun xjal o tz'el tnic' ti'j t-ximbetz Kman? Ex ¿atpe jun xjal o k'onte 
tnabl? 

35Ex ¿atpe jun xjal o txi k'onte jun ti'xti nej te Dios tu'n tajtz t-xel tu'n? Minti'. 

36Porque tuc'il Dios in tzaj tcyakil, ex tu'n Dios o bant tcyakil, ex tete Dios 
tcyakil. Nimanxwit ju tbi te jumajx. Icxwitju. 

Romanos 12 

Sc'o'maj ko' tu'n Dios tu'n kajben o'cx te 

1Erman, ma tzaj k'ak'an tc'u'j Dios k'ij, cyja'tzun chin cubsale cywitze tu'n t-xi 
cyk'o'ne cyximlale te Dios ic tza'n jun oyaj itz', tecuxix Dios ex ba'n nne'la tuj 
twitz, atzun cyc'ulbile axix toc twitz Dios. 

2Ex mi'n che oc lpe'ye ti'j cynabl xjal mya ba'n, nok o'cx cych'expum cynable 
tu'n cyoque te ac'aj, tu'ntzun cyojtzkinteye alcye tajbil Dios, tu'n tel cynic'e ti'j 
alcye ba'n, ex alcye in tzalaj Dios ti'j ex alcye ju tz'aklxix. 

3Nok tu'n t-xtalbil Dios ma tzaj k'o'n woclene, cyja'tzun cxel nma'ne cyeye 
cycyakile, mi jun tu'n t-ximan ti'jx ka at mas toclen ex balo minti', nok o'cx tu'n 
t-ximan ti'jx tujxix tumel, ic tza'nx tocslabl junjun tzaj tmalo'n Dios. 

4Porque ic tza'n kximlal nimcu ikan tu'n ex mya junx ta' cyak'un, 

5icxtzun kten, masque nimcu kbaj pero nok jun kximlal tu'nju kmojbabl kib 
tuc'il Crist, ex kcyakil ktzuylaj kib ti'j jun kximlal. 

6Cyja'tzun, junxilchak toclen junjun ke ma tzaj tk'o'n Dios ic tza'nx tajbil, ba'n 
tu'n kajben tuj tumelxix. Alcye at toclen tu'n t-xi tpacba'n tyol Dios, ba'n tu'n t-
xi tpacba'n ic tza'nx tocslabl tzaj tmalo'n Dios. 

7Alcye at toclen tu'n tajben cye mastl, ba'n tu'n tajben. Alcye at toclen tu'n 
tk'onte xnak'tzbil, ba'n tu'n t-xi tk'o'n xnak'tzbil. 

8Alcye at toclen tu'n t-xi tk'o'n cynabl mastl, ba'n tu'n t-xi tk'o'n cynabl. Alcye 
ba'n k'on cotzbaj, k'onx tu'n tcyakil tc'u'j. Alcye ba'n toc te nejenel, ba'n tu'n toc 
tk'o'n cwent ti'j; ex alcye in k'ak'an tc'u'j ti'j juntl, oninx tu'n tcyakil tzalajbil. 

Aju tu'n cybinchante ocslal 

9Aju cyc'ujlalile myawt nok tten. Cyic'un ele aju mya ba'n, che lpe'que ti'j ju ba'n. 

10Cyc'ujlam cyibe cyxolxe porque cyitz'in cyibe; tz'oc tililx cyu'ne tu'n 
cynimanjtz ke mastl ocslal ex mya o'cx akeye tu'n cynimanjtze. 

11Tz'oc tililx cyu'ne ex mi'n che oque cy'aj; tenwt t-sec'al cyanmiye ex che 
ajbene te Kajaw. 

12Che tzalajxe tu'nju k'ukl cyc'u'je tu'n cytene tuc'il Kajaw; tzic'xwit yajbil 
cyu'ne; ex mi'n che k'ajene tu'n cyna'ne Dios. 

13Che onine cyi'j ocslal ti'j ju atx taj cye; ex cyk'onxe cyposad ocslal. 

14Che cubsane twitz Dios tu'n cycub cy'iwla'n keju in che yajlan cyeye; 
cykaninxe cy'iwbil cyibaj, ex mi'n txi cykanine mya ba'n cyibaj. 

15Che tzalajxe cyuc'il keju in che tzalaj; che ok'e cyuc'il keju in che ok'. 

16Junxwit cynable cyxolxe; mi'n jaw cyniman cyibe; cymojban oc cyibe cyuc'il 
keju nok ch'in cyoclen. Mi'n che ximane ti'j ka mas at cynable. 

17Ka ma binchanjtz mya ba'n cyi'je, mi'n tz'aj cyk'o'ne t-xel mya ba'n; tz'oc tililx 
cyu'ne tu'n tbant aju ba'n tuj cywitz cycyakil xjal. 

18Ka jacu bant cyu'ne, tz'oc tililx cyu'ne tu'n cytene ba'n cyuc'il cycyakil xjal. 

19Akeye erman at nc'u'je cyi'je, mi'n tz'aj cyk'o'ne t-xel mya ba'n, nok o'cx 
cyk'oncje tuj tcwent Dios; porque in tma'n tuj Tu'jil: Wu'ne c'ajel t-xel; akine 
chin k'olte castiw, chi Kman. 

20Cyja'tzun, aju aj k'oj ti'ja, ka at we'yaj ti'j, k'onxa twa; ex ka at txketle'n ti'j, 
k'onxa tc'a; ka ma tbinchaya icju ctzajel tch'ixwi, chi tuj Tu'jil. 

21Mi'nwt cub ti'ja tu'nju mya ba'n, nok o'cx tu'n tcub ti'j mya ba'n tu'na tu'nju 
tbinchbena ba'n. 

Romanos 13 

orque mlay ten cawbil nokwit mya tu'n Dios; ex keju in che cawin, ax Dios in 
tzaj k'onte cyoclen. 

2Cyja'tzun, alcye jun xjal tc'i' niman cye aj sanjelal, entons minti' in xi tniman 
tley Dios; ex alcye miban niman, at til ex ctzajel tcastiw. 

3Porque ke cawil myatzun cyak'un te xobtzal cye xjal in cybincha'n ba'n, nok 
o'cx cye keju in cybincha'n mya ba'n. Ka cyaje tu'n cyank'ine minti' cyxobile 
twitz ju cawil, cybinchame aju ba'n ex octzun che yolil ba'n cyi'je; 

4Porque ke aj sanjelal ajbel ke te Dios tu'n cytene tuj ba'n. Katzun ma 
cybinchaye mya ba'n, che xobtzune cywitz; porque mya nokx gan at cyoclen 

tu'n cycub xjal tuj castiw, porque ajbel ke te Dios tu'n cyk'onte castiw tuj 
tumelxix cye keju in cybincha'n mya ba'n. 

5Tu'ntzunju, ilxix ti'j tu'n t-xi cynimane ke aj sanjelal, mya nok o'cx tu'n mi'n 
ttzaj cycastiwoye, ax icx tu'nju in tma'n cyanmiye ka ba'n tu'n t-xi cynimane. 

6Tu'ntzunju, ilxix ti'j tu'n cychjet ke chojenj te gobierni cyu'ne; porque ke aj 
sanjelal ajbel ke te Dios, ex atzun cyak'un jlu. 

7Cychjonxe cye cycyakil aju c'asbe'nan cyu'ne. Cychjonxe tcyakil txcaj chojenj 
te gobierni, ka ti'j tx'otx' ex ka ti'j c'aẍjel ex ka ti'j juntl; atwit tchi tuj cywitze 
keju at cyoclen; cyk'onxe nimbil teju at tu'n tnimanjtz. 

8Mi'n che cyaj tene tuj c'as, nok o'cx tu'n cyc'ujlante cyibe cyxolxe; porque 
alcyeju c'ujla'n tuc'il tu'n, in japun ley tu'n. 

9Porque atzun ke mandamyent jlu: Mi'n cybinchaye aj pajil, mi'n che biyune, 
mi'n che elk'ane, mi'n che nic'ane yol ti'j juntl, mi'n pon cyc'u'je ti'j jun ti'xti at 
te cyuc'ile; ex ka at juntl mandamyent, pero junx cytzuylaj cyib ti'j ju yol lu: 
Cyc'ujlame ke cyuc'ile ic tza'n cyeye in cyc'ujlan cyibe. 

10Ka at cyc'ujlalile mlay cybinchaye mya ba'n ti'j cyuc'ile; cyja'tzun tu'nju at 
cyc'ujlalile in japun ju ley cyu'ne. 

11Ax icx tz'elx cynic'e ti'j tza'n tten tk'ijlalil ja'lo, ma pon or tu'n tel kwatl. Porque 
ja'lo mas nika' ta' ju k'ij te colbil ke twitz tej t-xi kocsla'n tyol Dios. 

12Ch'ix kskix, ex ch'ix tjawil k'ij. Kk'oncjtzun tcyakilju mya ba'n in binchanjtz tuj 
klolj, ex kk'o'nc ki'j aju in ajben tuj k'ojbil, ic tza'n cye soldad, ex ko bet tuj 
spic'un. 

13Ko bet tuj tumelxix ic tza'n in ko bet k'ijl. Mi'n ko bet tuj achbil, mi'n ko c'an 
k'e'n, mi'n ko yaẍin, mi'n ko oc ic tza'n ke xjal minti' in cyjac'u'n cyib ti'j mya 
ba'n, mi'n ko k'ojin ex mi'n tzaj tlo'ch kc'u'j ti'j juntl. 

14Ate Jesucrist ic tten ic tza'n jun makbil ki'j tu'n kclet, atzunju cyk'o'nque cyi'je, 
ex mi'n cyak'e ambil teju tajbil cychibjale mya ba'n. 

Romanos 14 

Mi'n yolina mya ba'n ti'j termaniya 

1Ka at jun erman mya cyuw tten tuj tocslabl, cyc'mome, pero mi'n baj cykanine 
tza'n tten t-ximbetz. 

2Porque at junjun erman ba'n tuj cywitz tu'n t-xi cychyo'n tcyakil; atzun 
junjuntl mya cyuw cyten tuj cyocslabl, minti' in xi cychyo'n chibj, o'cx mastl 
nic'bebl in xi cyu'n. 

3Ka at jun erman in xi tchyo'n tcyakil, mi'n tz'el tic'un aju minti' in xi tchyo'n 
tcyakil; ex ka at jun minti' in xi tchyo'n tcyakil, mi'n yolin ti'j ju in xi tchyo'n 
tcyakil; porque o c'met xjal lu tu'n Dios. 

4¿Yajtzun teya, ti toclena tu'nju in yolina mya ba'n ti'j tmajen juntl? Porque tuj 
tcwent tpatrón ta' ka wa'l ex ka cubni tz'ak; pero cbel wabanxix, porque at 
tipumal Kajaw tu'n twe'xix. 

5At junjun erman in ximan ti'j ka at jun k'ij mas ba'n twitz juntl; atzun juntl in 
ximan ti'j ka junx cyxilen tcyakil k'ij. Teyle junjun tu'n t-ximan ti'j alcye ba'n tuj 
twitz. 

6Alcye jun xjal niman jun k'ij tu'n, niman tu'n porque taj tu'n tniman te Kajaw, 
ex alcye jun xjal mya niman jun k'ij tu'n, mya niman tu'n porque ax icx taj tu'n 
tniman te Kajaw. Alcye jun xjal in xi tchyo'n tcyakil, in xi tchyo'n porque taj tu'n 
tniman te Kajaw, ex in xi tk'o'n chjonte te Dios; ex alcye jun xjal minti' in xi 
tchyo'n tcyakil, minti' in xi tchyo'n porque ax icx taj tu'n tniman te Kajaw, ex in 
xi tk'o'n chjonte te Dios. 

7Porque mi a'l jun ke in ank'in tu'n tajben teju tex tajbil, ex mi a'l jun in cyim 
tu'n tex tajbil. 

8Porque ka in ko ank'in, in ko ank'in tu'n kajben te Kajaw; ex ka ma ko cyim, 
tu'n tajbil Kajaw ko cymel. Cyja'tzun, ka in ko ank'in ex ka ma ko cyim, te Kajaw 
ko'. 

9Tu'ntzunju cyim Crist ex jaw ank'in, tu'n toc te Cyajaw cyimni ax icx cye itz'. 

10¿Yajtzun teya, tiku'n in yolina ka mya ba'n termaniya? ex ¿tiku'n nne'l tic'una 
termaniya? Porque kcyakil ko pol twitz Crist tu'n koc tuj xjel. 

11Porque in tma'n tuj Tu'jil: Akine Dios in xi nma'ne jun nyole axix toc, che bel 
ẍmeje' cycyakil xjal nwitze, ex cycyakil xjal oc cyma' ka akine Dios, chi tuj Tu'jil. 

12Cyja'tzun, teyle junjun ke oc tk'a' tajlal twitz Dios ti'j tbinchben. 

Mi'n cub tk'o'na jun tolsabl twitz termaniya 

13Cyja'tzun, mi'n ko yolin mya ba'n ti'j juntl kxolx, nok o'cx ko ximan ti'j tu'n 
mi'n tcub kk'o'n jun tolsabl twitz jun kerman ex tu'n mi'n tcub tz'ak tuj il ku'n. 

14Tu'nju ocslal kine ti'j Kajaw Jesús, cyja'tzun ba'n wu'ne ex ma tz'el nnic'e ti'j, 
minti' jun chibj mibanwt tchyo'njtz, pero ka at jun erman in ximan ti'j ka mya 
ba'n tu'n t-xi tchyo'n nok alcyex, entons mi'n txi tchyo'n, porque mya ba'n tuj 
twitz. 

15Katzun ma bisun termaniya tu'n tlaj ju in xi tchyo'na, entons minti'tl tc'ujlalila 
ti'j termaniya icju. Mi'nwt tz'el tzpet termaniya tu'n tlaj ju in xi tchyo'na, porque 
o cyim Crist tu'n tclet. 

16Mi'n cyak'e ambil tu'n tyolinjtz mya ba'n ti'j ju ba'n nne'la tuj cywitze. 

17Porque aju tcawbil Dios myatzun a tnabl ti'j kchi' ex ka ti'j kc'a, nok o'cx tu'n 
kten tz'aklxix ex tuj kmojbabl kib kxol ex tuj tzalajbil tu'n Xewbaj Xjan. 

18Porque alcye in ajben te Crist ic tza'n jlu, in tzalaj Dios ti'j, ex nnic' cywitz xjal 
ti'j ka ba'n. 

19Cyja'tzun, ko lpe'c ti'j ju in tzaj k'inte kmojbabl kib kxolx ex aju in ajben te 
ch'isbil knabl kxolx. 

20Mi'n cub t-xituna tak'unben Dios tu'n tlaj ju in xi tchyo'na. Ax toc tcyakil chibj 
sak ta'; pero mya ba'n tu'n tcub tz'ak juntl erman tuj il tu'n tlaj ju in xi tchyo'na. 

21Ba'n tu'n mi'n t-xi tchyo'na chibj ex tu'n mi'n t-xi tc'a'na vin ex mi jun tu'n 
tbinchanteya aju jacu jaw tolj termaniya tu'n, tu'ntzun mi'n tcub tz'ak tuj il, ex 
tu'n mi'n tcub numj tuj tocslabl. 

22Ka at tocslabla, tenx tocslabla twitz Dios. At tzalajbil teju xjal minti' in tma'n 
tanmi ka at til ti'j jun ti'xti aju otok tzic' twitz ti'j ka ba'n. 

23Atzunju xjal in jolpaje' tc'u'j ti'j ju in xi tchyo'n, atzun ilju, porque ma txi 
tchyo'n ex mya k'ukl tc'u'j ti'j ka ba'n; ex tcyakilju in kbincha'n ka mya k'ukl 
kc'u'j ti'j ka ba'n, atzunte ilju. 

Romanos 15 

Kbincham aju ba'n tu'n tajben te jun onbil te kuc'il 

1Cyja'tzun, akeko' aju at kipun tuj kocslabl, tzic'xwit ku'n aju cypaltil keju minti' 
cyipun, ex mi'n kbincha aju kex kajbil tu'n ktzalaj ti'j. 

2Teyle junjun ke kbincham aju ba'n, tu'n tajben te jun onbil te kuc'il ex tu'n 
ttzalaj ti'j, ex tu'n tch'iy tnabl. 

3Porque ic tza'n te Crist minti' tbincha tex tajbil tu'n ttzalaj ti'j; nok o'cx ic'x tu'n 
ic tza'n in tma'n tuj Tu'jil: Aju yasbil cyu'n keju in che yasun ti'ja cub tz'ak 
wibaje. 

4Porque tcyakil aju o tz'ibanjtz tuj Tu'jil ojtxi, o tz'ibanjtz te xnak'tzbil ke, tu'n 
tten kpasens ex tu'n tke' kc'u'j tu'nju yol tz'iban tuj Tu'jil, tu'ntzun tke'xix kc'u'j 
ti'j Dios. 

5Aju Dios k'ol cypasense ex k'ukbal cyc'u'je, awt Dios tz'onin cyeye tu'n cytene 
junx cynable cyxolxe ic tza'nx tajbil Jesucrist, 

6tu'ntzun tjaw cynimsa'ne tbi Dios, aju Tman Kajaw Jesucrist, junx cynable 
cycyakile ex junx cyyole. 

Pacbanjtz tkanil ba'n cye xjal mya judiy ke 

7Cyja'tzun cyc'mom cyibe cyxolxe ic tza'n te Crist ma ko tc'am, tu'n tjaw nimset 
tbi Dios. 

8Cyja'tzun cxel nma'ne cyeye, ate Jesucrist oc tk'on tib te ajbel cye aj Israel tu'n 
tyec'unjtz ka ax toc tyol Dios, tu'ntzun tjapun aju tyol Dios tziyimaj tu'n ojtxi 
cye kxe'chel, 

9ex tu'n tjaw nimsa'n tbi Dios cyu'n xjal mya judiy ke, tu'nju ma tzaj k'ak'an 
tc'u'j Dios cyi'j, ic tza'n in tma'n tuj Tu'jil: Tu'ntzunju cjawil nnimsa'ne tbiya 
cyxol txkantl xjal cyuj mastl nasyon, ex chin bitzale tu'n tjaw nimset tbiya. 

10Ex juntl maj in tma'n: Akeye txkantl xjal cyuj mastl nasyon, che tzalajxe tuc'il 
ju tnam etzan tu'n Dios. 

11Ex juntl maj in tma'n: Cynimsa'nctze tbi Kman, akeye txkantl xjal cycyakile 
cyuj mastl nasyon, ex cycyakile akeye tnam cynimsa'nctze tbi. 

12Ex at jun yol in tma'n Isaías cyja': Ctzajel jun tiyjil Isaí. Tzul te cawil cyibaj 
txkantl xjal cyuj mastl nasyon; ex ckebel cyc'u'j txkantl xjal ti'j, chi tuj Tu'jil. 

13Ate Dios in tzaj k'ukbante kc'u'j, awt nojsante cyanmiye tu'n tcyakil tzalajbil, 
ex awt k'onte cymojbabl cyibe nok tu'n cyocslable, tu'ntzun tke'xix cyc'u'je ti'j 
tu'n tipumal Xewbaj Xjan. 

14K'ukl nc'u'je cyi'je, erman, tu'nju ba'n cymodiye, ex at nim cyojtzkible, ex ba'n 
che k'on cynable cyxolxe. 

15Pero clarxix ma txi ntz'ibane cyeye erman ti'j junjun yol, tu'n mi'n tic' tna'l 
cyu'ne. Ma txi nma'ne tu'nju at woclene tzaj tk'o'n Dios, 

16tu'n woque ajbel te Jesucrist cyxol xjal mya judiy. Aju wajbeble, tu'n t-xi 
npacba'ne tkanil colbil aju ma tzaj tk'o'n Dios, tu'ntzun cyc'met txkantl xjal tu'n 
Dios ic tza'n jun oyaj ba'n nne'la tuj twitz, pa'maj ke tu'n Xewbaj Xjan tu'n 
cyajben o'cx te Dios. 

17Tu'nju ocslal kine ti'j Jesucrist, cyja'tzun in chin tzalaje ti'j wajbeble te Dios. 

18Porque mlay chin yoline ti'j juntl ti'xti, o'cx ti'j ju ma tbincha Crist, tu'n nyole 
ex tu'n wak'unbene tu'n t-xi cyniman xjal mya judiy tyol Dios. 

19Ma bant jlu wu'ne nok tu'n cyipumal ke señ ex tu'n cyipumal ke binchben 
ma'xix cyxilen, ex tu'n tipumal T-xew Dios; cyja'tzun, ma pon baj npacba'ne 
tkanil colbil tu'n Crist, tzajnix tuj tnam Jerusalén ex max ma pon baj tuj tx'otx' 
Ilírico. 

20Ex cyja'tzun nno'c tilil wu'ne tu'n t-xi nma'ne tkanil colbil jatum na'nxtok 
cybinte xjal tkanil ti'j Crist, tu'ntzun mi'n wak'nane jatum otok xe't tu'n juntl 
xjal, 

21ic tza'n in tma'n tuj Tu'jil: Akeju bajx cybi tkanil ti'j, oc cyila', ex akeju na'nxtok 
cybinte tkanil ti'j, c'elel cynic' ti'j, chi tuj Tu'jil. 

Cub t-ximan Pablo tu'n tpon tuj Rom 

22Cyja'tzun, nimcu maj o chin we'ye tu'n mi'n nxi'ye cyuc'ile. 

23Pero ja'lo, minti'tl jatum tu'n wak'nane cyuj lugar tzalu, ex ma bet-xi abk'i in 
wajbe'ne tu'n nxi'ye cyuc'ile. 

24Cyja'tzun, oc nxi'ye tuj España, chin ic'ele cyuc'ile; porque ximan wu'ne oc 
wila'ye cywitze oc wic'e, ex tu'n ttzaj cyk'o'ne ch'in onbil weye tu'n tajben tuj 
nbeye, otokxi chin tzalaj ch'ine cyuc'ile nej. 

25Atzun ja'lo ma chinxe tuj tnam Jerusalén tu'n t-xi wi'ne jun onbil cye ocslal. 

26Porque ba'n e'la tuj cywitz aj Macedonia ex ke aj Acaya tu'n tjaw chmet jun 
oyaj tu'n t-xi k'ot cye meba ate' cyxol ocslal tuj Jerusalén. 

27Porque ba'n e'la tuj cywitz aj Macedonia tu'n t-xi cyk'o'n jun oyaj cye ocslal 
tuj Jerusalén, oc cyk'o'n mer ic tza'n at cyc'as cyuc'il; porque ic tza'n ma cyc'am 
xjal mya judiy ju tcy'iwbil Dios nok cyu'n ocslal judiy, ax icxtzun il ti'j tu'n 
cyonin xjal mya judiy ti'j ju at tajben cye ocslal judiy. 

28Cyja'tzun, oc tjapun jlu wu'ne, t-xilenxi nk'o'ne aju oyaj lu cye, chin ic'ele 
visitaril cyeye oc nxi'ye tuj España. 

29Ex ba'n wu'ne, oc nxi'ye cyuc'ile, oc cyc'ma'ye nimxix t-xtalbil Crist oc npone 
cyuc'ile. 

30Chin cubsaltzune cywitze erman, nok tu'nju ocslal ko' ti'j Kajaw Jesucrist, ex 
tu'nju at cyc'ujlalile tu'n Xewbaj Xjan, che onine wi'je tuj cyna'j Diose, ex che 
cubsane twitz Dios wi'je, 

31tu'n ncolpaje cywitz ke xjal miban che bin ate' tuj Judey, ex aju oyaj cxel wi'ne 
cye ocslal tuj Jerusalén ba'nwt tz'e'la tuj cywitz; 

32ex tu'n npone cyuc'ile tuc'il tzalajbil nok tu'n tajbil Dios, ex tu'n wojlan ch'ine 
cyuc'ile. 

33Awt Dios ten cyuc'ile cycyakile, aju k'olte kmojbabl kib. Icxwitju. 

Romanos 16 

In che'x tk'olbe'n Pablo teyle junjun ocslal 

1Bi'x cyile ch'in erman Febe, aju diaconis cyxol ocslal tuj tnam Cencrea. 

2Cyc'mome tuj tbi Kajaw, ic tza'nx in bant cyxol ocslal, ex che onine tuc'il ti'j ju 
at tajben te; porque ate o tz'onin cye nimcu, ax icx o tz'onin weye. 

3Cyk'onxe nk'olbeble te Priscila ex te Aquila, akeju wuc'ile tuj tak'un Jesucrist, 

4ch'ixmi ẍe cub byo'n tu'n nclete cyu'n; tu'ntzunju in xi nk'o'ne chjonte cye, mya 
o'cx kine, ax icx cycyakil ocslal ate' tuj junjun tnam cyxol xjal mya judiy ke. 

5Ax icx cyk'onxe nk'olbeble cye ocslal nno'c cychmon cyib tuj tja Priscila ex 
Aquila. Ex cyk'onxe nk'olbeble te Epéneto, aju at nc'u'je ti'j, tnejel ocslal ti'j Crist 
tuj lugar Acaya. 

6Cyk'onxe nk'olbeble te Mariy, aju o tz'ak'nan nim cyxole. 

7Cyk'onxe nk'olbeble te Andrónico ex te Junias, nxjalile ke jlu, ex junx e ten 
wuc'ile tuj pres, at cyoclen cyxol apostl, ex nej e ocslan ke ti'j Crist nwitze. 

8Cyk'onxe nk'olbeble te Amplias aju at nc'u'je ti'j porque ocslal ti'j Kajaw. 

9Cyk'onxe nk'olbeble te Urbano, aju kuc'il tuj tak'un Jesucrist, ax icx cyk'onxe 
nk'olbeble te Estaquis, aju at nc'u'je ti'j. 

10Cyk'onxe nk'olbeble te Apeles, atzun jun ocslal ti'j Crist wa'lxix. Cyk'onxe 
nk'olbeble cye keju ate' tuj tja Aristóbulo. 

11Cyk'onxe nk'olbeble te nxjalile Herodión. Cyk'onxe nk'olbeble cye keju ate' 
tuj tja Narciso, ocslal ke ti'j Kajaw. 

12Cyk'onxe nk'olbeble cye erman xu'j Trifena ex Trifosa, akeju in che ak'nan tuj 
tak'un Kajaw. Cyk'onxe nk'olbeble te erman xu'j Pérsida, aju at nc'u'je ti'j, aju 
nim o tz'ak'nan tuj tak'un Kajaw. 

13Cyk'onxe nk'olbeble te Rufo, cyxol cycyakil atzun jun mejor ocslal ti'j Kajaw, 
ex cyk'onxe nk'olbeble te ttxu', ic tza'n ax ntxu'ye. 

14Cyk'onxe nk'olbeble te Asíncrito, te Flegonte, te Hermas, te Patrobas, te 
Hermes ex cye ke erman ate' cyuc'il. 

15Ex cyk'onxe nk'olbeble te Filólogo, te Julia, te Nereo ex te tanb, te Olimpas ex 
cye cycyakil ocslal ate' cyuc'il. 

16Cyk'olbem cyibe cyxolxe ex cytz'uban el cywitze tuc'il tcyakil cyc'ujlalile. In 
che'x k'olbe'ne cyu'n cycyakil ocslal tuj junjun tnam etzan ke tu'n Crist. 

17In chin cubsane cywitze erman, tz'elx cynic'e cyi'j keju in che el pa'nte cye 
ocslal ex in cub cyk'o'n jun tolsabl tu'n cyjaw tolje ti'j; aju in cybincha'n mya ic 
tten ic tza'n ju xnak'tzbil ma cyc'ame; cypa'mil cyibe cyi'j ke jlu. 

18Porque ke xjal lu minti' in che ajben te Kajaw Jesucrist, nok o'cx in cybincha'n 
aju in pon cyc'u'j ti'j, in cub cysbu'n keju nok ch'in cynabl, tu'nju cye che xmoxin 
ex mejor tbinx cyyol. 

19Atzun cyeye, cycyakil xjal ma cybi cyi'je ma txi cynimane tyol Dios; cyja'tzun 
in chin tzalaje cyi'je; ex wajbile tu'n cyoque aj nabl tu'n cybinchanteye aju ba'n, 
pero mya tu'n cybinchanteye aju mya ba'n. 

20Ex aju Dios k'olte kmojbabl kib, jurat naj cbel pach'u'n Satanás tjak' cykane 
tu'n. Aju t-xtalbil Kajaw Jesucrist tenwt cyuc'ile. 

21In che'x k'olbe'ne tu'n Timotey aju wuc'ile tuj ak'untl, ex tu'n Lucio, ex tu'n 
Jasón, ex tu'n Sosípater; nxjalile ke jlu. 

22Akine Tercio tz'ibalte ju u'j lu, in che'x nk'olbe'ne tuj tbi Kajaw. 

23In che'x k'olbe'ne tu'n Gayo, aju k'ol nposadiye ex k'olte ja jatum nno'c c'ulbil 
cyu'n ocslal. In che'x k'olbe'ne tu'n Erasto, aju c'u'l pwak te tnam, ex tu'n 
kerman Cuarto. 

24[Aju t-xtalbil Kajaw Jesucrist tenwt cyuc'ile cycyakile. Icxwitju.] 

In jaw tnimsa'n Pablo tbi Dios 

25Chjonte te Dios at tipumal tu'n cywe'xixe tu'n, ic tza'nx aju tkanil colbil in xi 
npacba'ne, aju in pacbanjtz ti'j Jesucrist. Atzunju yol lu ma tzaj tyec'un Dios, aju 
c'u'ntok tu'n tuj ewaj atxix tej na'nxtok tbant twitz tx'otx', 

26atzun ja'lo ma tzaj tyec'un aju yol lu, aju cyaj cytz'iban ke t-sanjel Dios, ma tzaj 
yec'un ju yol lu ja'lo cye cycyakil xjal, tu'n t-xi cyniman ex tu'n t-xi cyocsla'n, ic 
tza'nx ju mandamyent o tma Dios, ate Dios at te jumajx. 

27O'cx te Dios at tnabl. Nimanxwit ju tbi te jumajx nok tu'n Jesucrist. Icxwitju. 

1 Corintios 

1 Corintios 1 

Xi ttz'iban apostl Pablo jun u'j cye ocslal tuj tnam Corint 

1Akine Pablo, txco'maj kine tu'n woque apostl te Jesucrist nok tu'n tajbil Dios, 
ex tuc'ix erman Sóstenes at wuc'ile. 

2In xi ntz'ibane cyeye, akeye ocslal ate'ye tuj tnam Corint, etzan keye tu'n Dios 
tu'nju cymojbabl cyibe tuc'il Jesucrist ex txco'maj keye o'cx tu'n cyajbene te 
Dios, cyuc'ix cycyakil keju in che cubsan twitz Kajaw Jesucrist nok jachak, ate 
Jesucrist Kajaw ex Cyajaw. 

3Awt Kman Dios tuc'ix Kajaw Jesucrist che tzaj k'onte xtalbil cyeye ex tu'n 
tke'xix cyc'u'je. 

In kc'mo'n t-xtalbil Dios nok tu'n Crist 

4Cucx in xi nk'o'ne chjonte te Dios cyi'je tu'nju t-xtalbil Dios tzaj k'o'n cyeye 
tu'nju cymojbabl cyibe tuc'il Jesucrist. 

5Porque ma che oque k'inun tuj tcyakil tu'n Crist, ma tz'aket-xix cynable, ex ma 
bant cypacbane ti'j tyol Dios. 

6Cyja'tzun ma cyuwsanjtz ju yol cyu'ne, aju yol ax toc xi nchic'ba'ne ti'j Crist. 

7Cyja'tzun ma cyc'ame tcyakil cyoclene, minti' jun atx taj cyeye, in che ayone ti'j 
tk'ijlalil tulel Kajaw Jesucrist; 

8ex axte ccyuwsal cyeye tu'n cywe'xixe max te bajsbil, tu'ntzun cytene minti' 
cypaltile tuj tk'ijlalil oc tul Kajaw Jesucrist. 

9Ate Dios in japunxix tyol ex mlay tzic'x ti'j, axte ma txcon cyeye tu'n 
cymojbante cyibe tuc'il Tc'wa'l aju Kajaw Jesucrist. 

Cub ten pabl tib cyxol ocslal 

10Erman, tu'nju woclene ma tzaj tk'o'n Kajaw Jesucrist, chin cubsale cywitze, 
junxwit cyyole cycyakile ex tu'n mi'n tten jun pabl tib cyxole, nok o'cx tu'n 
cymojbante cyibe junx cynable ex junx cyximbetze. 

11Porque at jun tkanil ma nbiye cyi'je erman cyu'n keju ate' tuj tja Cloé, at jun 
k'oj cyxole, che chi. 

12Atzun jlu in xi nma'ne cyeye porque mya junx ta' cyyole. At junjun in tma'n: 
Te Pablo kine, ex junjuntl in tma'n: Te Apolos kine, ex junjuntl in tma'n: Te 
Pedro kine, ex junjuntl in tma'n: Te Crist kine. 

13¿Baka tpa'n tib Crist? ¿Apelo Pablo jaw k'o'n twitz crus tu'n cyclete? ¿Ex baka 
tuj tbi Pablo o che byane tuj a'? 

14Cxel nk'o'ne chjonte te Dios, mi jun cyeye o byan wu'ne, nok o'cx Crispo tuc'ix 
Gayo. 

15Cyja'tzun, mi jun cyeye tu'n tmante ka tuj nbiye o byan. 

16Ax icx wu'ne o che byan keju ate' tuj tja Estéfanas, pero minti' na'n wu'ne ka 
at juntl o byan wu'ne cyxol mastl. 

17Porque minti' ma chin tzaj sama'ne tu'n Crist tu'n cybyan xjal wu'ne, nok o'cx 
tu'n t-xi npacba'ne tkanil colbil, ex mya tu'n nmak yol ma txi nma'ne, tu'ntzun 
mi'n tel wi'ne tipumal yol in xi nma'ne ti'j tcyimlen Crist twitz crus. 

Ate Crist tipumal Dios ex tnabl Dios 

18Porque aju yol in xi nma'ne ti'j tcyimlen Crist twitz crus, minti' ttxolil yol lu 
nne'l tuj cywitz xjal in che'x tuj najen; atzun ke tuj kwitz, ako' ma ko clet, aju yol 
lu tipumal Dios te, 

19porque in tma'n tuj Tu'jil: Cnajel aju nabl cye aj nabl wu'ne, ex c'elel wi'ne 
cynabl keju sac' cynabl, chi Tu'jil. 

20¿Jatumtzun ta' ju aj nabl? ¿Jatumtzun ta' ju xnak'tzal ti'j ley? ¿Jatumtzun ta' ju 
xjal at nim tnabl in yolin ti'j ju at tuj tk'ijlalil ja'lo? ¿Myapetzun ma tz'oc cynabl 
xjal te tzcaj tu'n Dios? 

21Porque nim te Dios tnabl, cyja'tzun cub t-ximan Dios tu'n mi'n tel cynic' xjal 
ti'j tu'n cyex cynabl; cyja'tzun mas ba'n ela tuj twitz Dios tu'n cyclet ke ocslal 
tu'nju yol in pacbanjtz, masque minti' ttxolil nne'l tuj cywitz mastl xjal. 

22Porque ke xjal judiy in cykanin tu'n cybant ke señ, ex ke xjal grieg in che jyon 
cynabl; 

23atzun keye in xi kpacba'ne tbi Crist aju jaw k'o'n twitz crus. Ke xjal judiy mya 
ba'n nne'la ju yol lu tuj cywitz, atzun ke txkantl xjal mya judiy ke, minti' ttxolil 
yol lu nne'la tuj cywitz; 

24atzun tuj cywitz keju txco'maj ke tu'n Dios, ke xjal judiy ax icx ke xjal grieg, 
ate Crist tipumal Dios ex tnabl Dios. 

25Porque aju cub t-ximan Dios mas at tnabl twitz cynabl xjal, masque in cyma'n 
xjal ka minti' ttxolil yol; ex aju tbincha Dios at mas tipun cywitz xjal, masque in 
cyma'n xjal ka minti' tipun. 

26Porque cyximancuye erman, tej cytxconjtze mya nim at cyxole at cynabl ic 
tza'n in cyma'n xjal, ex mya nim at cyxole at cyipun, ex mya nim at cyxole 
cyc'wa'l xjal ma' cyoclen; 

27nok o'cx e jaw t-sc'o'n Dios keju minti' cynabl tuj cywitz xjal tu'ntzun ttzaj 
cych'ixwi keju at cynabl; ex e jaw t-sc'o'n Dios keju minti' cyipun tuj cywitz xjal 
tu'ntzun ttzaj cych'ixwi keju at cyipun. 

28Ex e jaw t-sc'o'n Dios ke tal meba xjal ex keju ic'un ke ex minti' cyajben tuj 
cywitz xjal, tu'ntzun cyex xo'n keju at cyoclen tuj cywitz, 

29tu'ntzun mi a'l jun xjal tu'n tjaw tniman tib twitz Dios. 

30Tu'n Dios ma che oc mojba'ne tuc'il Jesucrist, ex ma tzaj k'o'n tnabl Crist ke 
tu'n Dios, ex nok tu'n Crist ma ko oc k'o'n te tz'aklxix tu'n Dios, ex ma ko el tpa'n 
tu'n kajben o'cx te, ex ma ko colpet tu'n. 

31Cyja'tzun: Alcye taj tu'n tjaw tniman tib, mas ba'n tu'n tjaw tnimsa'n tbi 
Kajaw, ic tza'n in tma'n tuj Tu'jil. 

1 Corintios 2 

In pacban apostl Pablo ti'j Crist aju jaw k'o'n twitz crus 

1Cyja'tzun erman, tej npone cyuc'ile tu'n t-xi nma'ne cyeye aju yol axix toc tzaj 
tchic'ba'n Dios, mya nmak yol xi nma'ne cyeye ex mya nmak nabl. 

2Porque tej ntene cyxole, cub nximane tu'n mi'n nyoline ti'j juntl, nok o'cx ti'j 
Jesucrist aju jaw k'o'n twitz crus. 

3Tej ntene cyxole minti' wipune, ex nim in chin xobe, ex in chin lu'lune. 

4Aju nyole ex aju pacbabl xi nma'ne cyeye, mya jun yol te xmoxbil ex mya ic 
tza'n cynabl xjal, nok o'cx cub ti'j cynable tu'n tipumal Xewbaj Xjan, 

5tu'n mi'n toc ten cyocslable ti'j cynabl xjal, nok o'cx ti'j tipumal Dios. 

Tu'n Xewbaj Xjan nne'l knic' ti'j Dios 

6Pero at jun nabl in ko yoline ti'j cyxol keju ma tz'oc cyc'u'j tuj cyocslabl, pero 
mya aju nabl at cyxol xjal te twitz tx'otx' ex mya cynabl ke nejenel ate' cyxol xjal 
ch'ix cynaj. 

7Atzun in ko yoline ti'j tnabl Dios aju minti' bi'n cyu'n xjal, aju nabl ewantok nej, 
aju bant ti'j tu'n Dios atxix t-xe tnejel na'nxtok tbant twitz tx'otx', tu'n kc'monte 
jun koclen ma'xix ex te jumajx. 

8Mi a'l jun cye nejenel ate' tuj tk'ijlalil ja'lo ma tz'el tnic' ti'j jlu; porque nokwit 
el cynic' ti'j, miwtlo jaw cyk'o'n Kajaw twitz crus, aju ma'xix toclen. 

9Pero ic tza'n in tma'n tuj Tu'jil: Aju bajx til xjal ex bajx tbi ex bajx canun tuj 
tanmi, atzunju ma tbincha Dios cye keju in che c'ujlan te. Chi tuj Tu'jil. 

10Ma tzaj tyec'un Dios jlu ke tu'n Xewbaj Xjan; porque ate Xewbaj Xjan tcyakil 
in baj tque'yin, ax icx ju t-ximbetz Dios, aju mlay tz'el knic' ti'j. 

11Porque mlay tz'el tnic' jun xjal ti'j t-ximbetz juntl xjal. Axte xjal nne'l tnic' ti'jx 
t-ximbetz. Icxtzun te Dios, mi a'l jun xjal ma tz'el tnic' ti'j t-ximbetz, nok o'cx aju 
T-xew Dios nne'l tnic' ti'j. 

12Atzun ke, minti' ma kc'am knabl ic tza'n cynabl xjal, nok o'cx ma kc'am T-xew 
Dios, tu'ntzun tel knic' ti'j t-xtalbil Dios ma tzaj tk'o'n ke. 

13In ko yoline ti'j jlu, pero minti' ma ko xnak'tzanjtze ti'j tu'n cynabl xjal, nok 
o'cx ma ko xnak'tzanjtze ti'j tu'n Xewbaj Xjan, cyja'tzun in xi kchic'ba'ne aju in 
tma'n T-xew Dios cye keju ma cyc'am T-xew Dios. 

14Aju xjal minti' T-xew Dios tuj tanmi minti' in tc'mo'n aju in tzaj tk'o'n T-xew 
Dios, porque minti' ttxolil yol nne'la tuj twitz; ex mlay tz'el tnic' ti'j, porque nok 
o'cx tu'n T-xew Dios jacu tz'el nic'baj ti'j. 

15Atzunju xjal at T-xew Dios tuj tanmi nno'c tk'o'n tcyakil tuj malbil, tu'n tel tnic' 
ti'j alcye ba'n ex alcye mya ba'n; atzun te mlay tz'oc tuj malbil tu'n juntl. 

16Porque in tma'n tuj Tu'jil: ¿Atpe jun xjal o tz'el tnic' ti'j tnabl Kman? ¿Atpe jun 
xjal o k'onte xnak'tzbil te? Chi tuj Tu'jil. Atzun ke ma kc'am tnabl Crist. 

1 Corintios 3 

Junx in ko ak'nane in ko ajbene te Dios 

1Cyja'tzun erman, minti' in chin yoline cyuc'ile ic tza'n in chin yoline cyuc'il 
ocslal in cybincha'n tajbil T-xew Dios; nok o'cx in chin yoline cyuc'ile ic tza'n 
na'nx t-xi cynimane T-xew Dios; ic tza'n tal c'wa'lx keye tuj cyocslable ti'j Crist. 

2Aju xnak'tzbil xi nk'o'ne cyeye nok ch'in tnabl; ic cytene ic tza'n jun tal c'wa'l 
nok ta'l imj in xi' tu'n ex mya wabj, porque na'nxtok tbant cywane. Ax icx ja'lo 
na'nx t-xi wabj cyu'ne, 

3porque cucx t-xi cynimane aju cyexe cyajbile, cucx ttzaj tlo'ch cyc'u'je cyi'j 
mastl, cucx cyk'ojine ex atx pabl tib cyxole. ¿Myapetzun ax cyajbile in xi 
cynimane, ex in che ank'ine ic tza'n ke xjal mya ocslal ke? 

4Porque oc in tma'n jun: Te Pablo kine, ex oc in tma'n juntl: Te Apolos kine, 
¿myapetzun ax cyajbile in cybincha'ne icju ic tza'n cye xjal in cybincha'n? 

5¿Titzun woclene? ¿Ex titzun toclen Apolos? Ajbel ko'ye te Dios, nok tu'n kyole 
ma che ocslane ti'j Kajaw ic tza'nx ju koclene tzaj tk'o'n Dios. 

6Wu'ne cu'x wawa'ne iyaj, atzunte Apolos oc ten a'lilte, ex atzunte Dios ch'isal 
te. 

7Cyja'tzun, aju awalte minti' toclen, tuc'ix ju a'lilte minti' toclen; nok o'cx Dios 
at toclen; porque atzun ch'isal te. 

8Aju awalte tuc'ix ju a'lilte junx ta' cyoclen; ex teyle junjun oc tc'ma' chojbil te 
ti'j ju tak'unben. 

9Porque junx in ko ak'nane, in ko ajbene te Dios; atzun cyeye tawal Dios keye. 
Ax icx jun ja keye bincha'n keye tu'n Dios. 

10Aju t-xtalbil Dios tzaj tk'o'n weye tu'n tcub nk'o'ne simyent ic tza'n jun binchal 
ja nim tnabl, ex juntl in jaw binchante ju ja tibaj simyent; teyle junjun tu'n toc 
tk'o'n tcwent ti'j tza'n tten tu'n tjaw tbincha'n. 

11Porque mi a'l jun xjal jacu bant tu'n tu'n tcub tk'o'n juntl simyent, nok o'cx aju 
simyent ma cub nk'o'ne, atzun Jesucrist. 

12Ka at jun xjal ma jaw tbincha'n k'an pwak tibaj ju simyent lu, ex ka sak pwak, 
ex ka tal abj in che koptz'aj, ex ka tze', ex ka ch'im, ex ka tkan cjo'n, 

13ck'ancha'lil tak'unben teyle junjun, porque c'elel tuj k'ancha'l tuj tk'ijlalil 
jwisi, porque tu'n k'ak' c-yec'etel nok alcyex tak'unben junjun. 

14Ka at jun xjal ma cyaj ten tak'unben aju jaw tbincha'n tibaj simyent, oc tc'ma' 
chojbil te. 

15Ka at jun xjal ma cub tz'e'y tak'unben, bi'xtzun cnajel tak'unben, pero ate xjal 
ccletel, ic tza'n tuj k'ak' otok tz'etz. 

16¿Minti'petzun bi'n cyu'ne ka tja Dios keye ex najl T-xew Dios tuj cyanmiye? 

17Ka at jun xjal ma cub xitunte tja Dios, ax Dios cbel xitunte xjal, porque aju tja 
Dios xjante, ex akeye tja Dios. 

18Cuchiwt mi jun tu'n t-sbun tib. Ka at jun cyxole in ximan ti'j ka at tnabl ic tza'n 
cye xjal tuj tk'ijlalil ja'lo, k'o'nc tib ic tza'n minti' ch'in ba'n tu'n, tu'ntzun toc te 
aj nablxix. 

19Porque aju cynabl xjal minti' ttxolil nne'l tuj twitz Dios; porque in tma'n tuj 
Tu'jil: In che tzyet ke aj nabl tu'n Dios masque jawni cywitz. 

20Ex juntl maj in tma'n: Ba'n tu'n Kman, minti' tajben aju cyximbetz ke aj nabl, 
chi tuj Tu'jil. 

21Cyja'tzun, mi jun tu'n tmante ka at jun tmajen Dios mas ba'n twitz juntl, 
porque cyeye tcyakil, 

22ka a Pablo, ex ka a Apolos, ex ka a Pedro, ex ka tcyakilju at, ex ka aju chwinklal, 
ex ka ju camic, ex ka aju at ja'lo, ex ka aju tzul, cyetzune tcyakil; 

23ex akeye te Crist keye, atzunte Crist te Dios te. 

1 Corintios 4 

Aju cyak'un apostl 

1Cyja'tzun, che ximanwt xjal ki'je ka ajbel ko'ye te Crist, ex tuj kcwente ma tzaj 
k'o'n tu'n t-xi kma'ne tyol Dios aju ewantok nej. 

2Cyja'tzun, akeju ma tzaj k'o'n ak'untl tuj cycwent, teyle junjun ilxix ti'j tu'n 
tjapun tajbebl tu'n. 

3Ka ma chin oque tuj xjel cyu'ne ex ka cyu'n xjal, mya ma'xix t-xilen jlu tuj 
nwitze; ex mya wu'nxe in chin oque tuj xjel. 

4Minti' na'n wu'ne ka at jun mya ba'n o nbinchaye, pero myatzun tu'n jlu tu'n t-
xi nma'ne ka tz'aklxix kine, ate Kajaw ck'malte ka at wile ex ka minti'. 

5Cyja'tzun mi'n txi cyma'n naje jun cyyole ti'j juntl, che ayone ti'j Kajaw oc tul, 
ate cchic'balte aju ewan tuj klolj, ex c'elel tuj k'ancha'l tu'n, aju in che ximan xjal 
ti'j tuj cyanmi; cyja'tzun teyle junjun oc tc'ma' nimbil te tu'n Dios. 

6Tcyakil jlu ma txi ntz'ibane cyeye erman, in chin yoline wi'jxe ex ti'j Apolos tu'n 
koque te jun yec'bil cyeye, tu'ntzun tel cycano'ne ki'je, tu'ntzun tjapun cyu'ne 
aju tz'iban tuj Tu'jil, tu'ntzun mi'n tjaw cyniman cyibe ex tu'n mi'n cymanteye 
ka mas ba'n jun tmajen Dios twitz juntl. 

7Porque ¿alcye ma k'mante ka mas ba'n keye twitz juntl? ¿Ex atpe jun at cyuc'ile 
mya tu'n Dios tzaj k'o'n cyeye? Katzun ma tzaj k'o'n cyeye tu'n Dios, ¿tiku'ntzun 
in jaw cyniman cyibe ic tza'n mya tu'n Dios tzaj k'o'n cyeye? 

8In cyma'ne ka nojni cyc'u'je wen, ex ka ma che oque te k'inun, ex ka ma che 
oque te rey, atzun keye minti' koclene tuj cywitze. Cuchiwt ax toc ma che oque 
te rey, tu'ntzun icx keye tu'n koque te rey junx cyuc'ile. 

9Porque tuj nnable, ako'ye apostl ma ko oc k'o'ne tu'n Dios te cyque'ybetz xjal, 
ma ko oque mas tal ch'in cywitz cycyakil xjal, mer ic tza'n ma cub ksentense 
tu'n kcyime; porque ma ko oque te cyque'ybetz cycyakil, cywitz anjel ex cywitz 
xjal. 

10Ma ko oc k'o'ne minti' knable tu'n tlaj Crist, atzun cyeye ma che oque te aj 
nabl tuc'il Crist. Keye minti' kipune, atzun cyeye at cyipune. Akeye in che 
nimanjtze, atzun keye ic'un ko'ye. 

11Cucx tic'x we'yaj ku'ne, cucx in txket ti'j kc'u'je, cucx ktene minti' kxbalune, 
cucx in ko oc bju'ne, ex minti' kjaye. 

12Nim in ko sicte in ko ak'nane tu'n kk'abe. Oc in ko oc yaso'ne, in ko yoline ba'n 
cyi'j xjal. Oc in ko yajlanjtze, nnic'x ku'ne. 

13Oc in che si'min xjal yol ki'je, in che'x ktzak'we'ne tuj mansbajil. Ma ko oc 
k'o'ne te minti' kajbene, ma ko oque ic tza'n tz'is tuj cywitz cycyakil xjal. 

14Minti' in xi ntz'ibane jlu tu'n ttzaj cych'ixwiye, nok o'cx tu'n t-xi nk'o'ne 
cynable, ic tza'n nc'wa'l keye c'ujla'n keye wu'ne. 

15Porque masque at laj mil k'ol xnak'tzbil cyeye ti'j Crist, pero mya nim cymane 
at; porque ma chin oque te cymane tu'nju ocslal keye ti'j Jesucrist tu'nju xi 
nma'ne tkanil colbil cyeye. 

16Cyja'tzun chin cubsale cywitze tu'n tel cycano'ne wi'je. 

17Tu'ntzun jlu ma txi nsama'ne Timotey cyuc'ile. A Timotey nc'wa'le at-xix 
nc'u'je ti'j ex ocslalxix ti'j Kajaw, ctzajel tna'n cyeye tza'n ntene tuj wocslable ti'j 
Crist, ic tza'n xnak'tzbil in xi nk'o'ne tuj tcyakil lugar ex cyxol cycyakil ocslal. 

18Pero at junjun cyeye jawni cywitz, tuj cynabl ka mlay chin pontle cyuc'ile. 

19Pero chin xel naje cyuc'ile ka tajbil Kajaw; c'eleltzun nnic'e cyi'j keju jawni 
cywitz ka ax toc at cyipumal, mya nok o'cx tu'nju cyyol c'elel nnic'e cyi'j. 

20Porque jun xjal ma canun tuj tcawbil Dios, mya tu'n tyol c'elel knic' ti'j, nok 
o'cx tu'nju tbinchben. 

21¿Alcye cyajbile? ¿Cyajpeye tu'n nxi'ye cyuc'ile tu'n cybaj wasyaline, ex ka tu'n 
tten nc'ujlalile cyi'je ex mans kine? 

1 Corintios 5 

In yolin apostl Pablo ti'j jun ocslal o tbincha aj pajil 

1Ax toc ma tz'el tkanil at jun ma tbincha aj pajil cyxole, at jun ma txi ti'n t-xu'jil 
tman tu'n toc te t-xu'jil; minti'lpe in cybincha'n xjal mya ocslal icju. 

2Atzun cyeye ma jaw cyniman cyibe. Mas ba'nwtlo nokwit tzaj cybise ti'j jlu ex 
bi'x tu'n tel k'i'n cyxole aju binchante jlu. 

3Ax toc, masque mya atine cyuc'ile, pero at wanmiye cyuc'ile, mer ic tza'n ax 
atine cyuc'ile ma cub t-sentens wu'ne aju ma binchante jlu. 

4Oc toc cychmon cyibe tuj tbi Kajaw Jesús, tuc'ix wanmiye ctel cyuc'ile ex tuc'ix 
tipumal Kajaw Jesús, 

5ba'n tu'n t-xi k'ot ju xjal lu tuj tcwent Satanás tu'n tnaj tchibjal, tu'ntzun tclet 
tanmi tuj tk'ijlalil oc tul Kajaw Jesús. 

6Mya ba'n tu'nju ma jaw cyniman cyibe. ¿Minti'pe ba'n cyu'ne, tcyakil tk'otjil 
pan in jaw mal tc'u'j tu'n ch'in t-samel? 

7Cyi'meltzune cyxole aju ojtxi t-samel pan tu'n cyoque ic tza'n tk'otjil pan ac'aj, 
porque ic cytene ic tza'n pan minti' t-samel tu'n tjaw mal tc'u'j. Porque ma cub 
byo'n Crist tu'n tchjet kil ic tza'n jun tal ẍne'l tu'n tic'set Xjan K'ij. 

8Cyja'tzun, ko ic'san nink'ij mya tuc'il ojtxi t-samel pan, atzun in tma'n tu'n mi'n 
kximan ti'j mya ba'n ex tu'n mi'n kbinchante mya ba'n, pero ko ic'san nink'ij 
tuc'il ju pan minti' t-samel, atzun in tma'n minti' tz'il tuj kanmi ex ax toc kyol. 

9O txi ntz'ibane cyeye tuj u'j tu'n mi'n toc cysmon cyibe cyuc'il ke aj pajil. 

10Minti' xi nma'ne tu'n tel cypa'n cyibe te jumajx cyi'j ke aj pajil ate' cyxol xjal, 
ex ka cyi'j keju in pon cyc'u'j ti'j nimcu, ex ka cyi'j ke elek', ex ka cyi'j ke c'ulul 
cywitz tilbilal; nokwit te jumajx tu'n tel cypa'n cyibe cyi'j, ilxixwitlo ti'j tu'n 
cyic'e tzalu twitz tx'otx'. 

11Atzun jlu xi ntz'ibane cyeye, ka at jun toc tbi erman, ex ka in tbincha'n aj pajil, 
ex ka in pon tc'u'j ti'j nimcu, ex ka in c'ulun cywitz tilbilal, ex ka in yasun, ex ka 
c'al k'e'n, ex ka elek', mi'n tz'oc cymojban cyibe tuc'il, ex mi'n che wa'ne junx 
tuc'il. 

12-13Porque ¿ti woclene tu'n cyoc tuj xjel wu'ne keju mya ocslal ke? Porque ake 
jlu tu'n Dios che oquel tuj xjel. Atzun ke ocslal ate' cyxole, ba'n tu'n cyoc tuj xjel 
cyu'ne. Cyja'tzun, aju xjal binchal mya ba'n, cyi'mele cyxole. 

1 Corintios 6 

Mya ba'n tu'n cyxi' ocslal xtisil cywitz ke jwes mya ocslal 

1Ka at jun cyxole at tk'oj ti'j juntl, ¿tza'n tten in xi' xtisil cywitz ke aj sanjelal mya 
ocslal ex mya cywitz ke ocslal? 

2¿Minti'pe ba'n cyu'ne, ke xjal tuj tcyakil twitz tx'otx' che oquel tuj xjel cyu'n 
ocslal? Katzun cyu'ne che oquel xjal tuj xjel, ¿maj mlaytzun bant ti'j cyu'ne aju 
nok ch'in t-xilen? 

3¿Minti'pe ba'n cyu'ne oc che oquel ke anjel tuj xjel ku'n? ¿Yajtzunju in baj kxol 
ja'lo, mlaypelo bant ti'j ku'n? 

4Katzun in che xtisine ti'j ju in baj cyxole ja'lo, ¿maj in che oc cyk'o'ne te jwes 
keju nok ch'in cyoclen cyxol ocslal? 

5In xi nma'ne jlu tu'n ttzaj cych'ixwiye. ¿Maj minti' jun cyxole at tnabl tu'n toc 
te jwes cyxol terman? 

6Atzun jlu in cybincha'ne: In k'ojin jun erman ti'j juntl erman, in che xtisin 
cywitz ke aj sanjelal mya ocslal. 

7Ax toc at cypaltile ti'j jlu tu'nju at cyk'oje cyxolxe. ¿Myapelo mas ba'n tu'n tic'x 
cyu'ne aju mya ba'n in binchanjtz cyi'je? ¿Myapelo mas ba'n tu'n t-xi elk'a'n aju 
at cyeye? 

8Pero jlu ax keye in cybincha'ne mya ba'n ti'j juntl ex in che elk'ane, ex cyi'jx 
erman in cybincha'ne jlu. 

9¿Minti'pe ba'n cyu'ne, ke xjal mya tz'aklxix minti' cyoclen ti'j tcawbil Dios? Mi'n 
che tzpete ti'j; keju in che yaẍin, ke c'ulul cywitz ke tilbilal, ke aj pajil, keju nno'c 
cyk'on cyib te xu'j, ke xinak in pon cyc'u'j ti'j xinak, 

10ke elek', keju in pon cyc'u'j ti'j nimcu, ke c'al k'e'n, keju in che yasun ex keju 
in che elk'an tu'n sbubl, cycyakil jlu minti' cyoclen ti'j tcawbil Dios. 

11Ex ictzun cyten junjun cyeye ojtxi; pero ma che tx'jete ja'lo, ex ma che el pa'ne 
tu'n Dios tu'n cyajbene o'cx te, ex ma che oc k'o'ne te tz'aklxix tu'n Dios nok tu'n 
Kajaw Jesús ex tu'n T-xew Kdios. 

Aju kximlal tu'n tajben te Dios 

12At jun yol in cyma'n xjal cyja': Ba'n tu'n tbant ku'n nok alcye kajbil, che chi. Ax 
toc jlu, pero mya tcyakil jacu tz'el ba'n te cye. Ax toc jacu bant wu'ne nok alcye 
wajbile, pero mlay txi nk'on wibe tu'n ntene tjak' tcawbil. 

13Aju chibj in ajben te kc'u'j, ex atzun kc'u'j in ajben te tcubix chibj; pero tza'nx 
jun ax icx juntl che najel cycabil tu'n Dios. Pero aju kximlal myatzun tajben tu'n 
tbinchet aj pajil, nok o'cx tu'n tajben te Kajaw, atzunte Kajaw tu'n tajben te 
kximlal. 

14Ate Dios jaw ank'in Kajaw tu'n; ax icx ke ko jawil ank'in tu'n, tu'n tipumal. 

15¿Minti'pe ba'n cyu'ne ka aju cyximlale te Crist? ¿Maj c'elel wi'ne aju te Crist 
tu'n t-xi nk'o'ne te jun xu'j aj pajil? Mlayx. 

16¿Minti'pe ba'n cyu'ne ka at jun ma tz'oc tmojban tib tuc'il jun xu'j aj pajil, junx 
ma tz'oc t-ximlal tuc'il? Porque in tma'n tuj Tu'jil: Cycabil che oquel te junx. 

17Pero alcye jun ma tz'oc tmojban tib tuc'il Kajaw, junx cyanmi tuc'il. 

18Cyel oke ti'j ju yaẍbil. Alcyechakx juntl il ma tbincha xjal, mya ti'j t-ximlal in 
binchan il; pero alcyeju in binchan aj pajil, in binchan il ti'jx t-ximlal. 

19¿Minti'pe ba'n cyu'ne, aju cyximlale tja Xewbaj Xjan aju at tuj cyanmiye, aju 
ma tzaj k'o'n cyeye tu'n Dios, ex mya cycwent-x cyibe? 

20Porque o che lak'ete ex nim lok'ben cyeye; cyja'tzun cynimsa'nctze Dios tuj 
cyximlale [ex tuj cyanmiye, porque te Dios ke cycabil]. 

1 Corintios 7 

Jun xnak'tzbil ti'j mejeble'n 

1Ti'j ju tzaj cytz'ibane weye tuj u'j, ax toc balo ba'n tu'n mi'n tcnet t-xu'jil xinak; 

2pero tu'n tlaj nimcu in cybincha'n aj pajil, mas ba'n teyle junjun xinak tu'n tten 
t-xu'jil ex teyle junjun xu'j tu'n tten tchmil. 

3Ate xinak mi'n cub t-xc'ayin tib te t-xu'jil; icxte xu'j mi'n cub t-xc'ayin tib te 
tchmil. 

4Ate xu'j minti' toclen ti'jx t-ximlal, ate chmilbaj at toclen ti'j; ax icx te chmilbaj 
minti' toclen ti'jx t-ximlal, ate xu'j at toclen ti'j. 

5Mi'n cub cyxc'ayin cyibe jun te juntl. Jacu bant icju, pero otok bant ti'j cyu'ne 
ex nok te cabe k'ij, tu'ntzun cycub tene tuj na'j Dios, ex tu'n toc cymojban cyibe 
juntl maj, tu'ntzun mi'n cyoque tuj joybil cyi'je tu'n Satanás tu'n tlaj minti' in 
cyjac'un cyibe. 

6Nok jun tumel ma txi nma'ne cyeye, mya jun mandamyent. 

7Nokwit ic cycyakil xjal ic tza'n kine, pero teyle junjun at tex toclen tzaj k'o'n 
tu'n Dios, junxitl toclen jun ex junxitl toclen juntl. 

8Pero cxel nma'ne cye keju minti' cymoj ex cye meba xu'j, mas ba'n tu'n cyten 
cyjunalx ic tza'n weye. 

9Pero ka minti' tumel tu'n cyjac'unte cyib, cyjyom cymoj, porque mas ba'n tu'n 
tcnet cymoj ex mya tu'n cyten nok in pon cyc'u'j ti'j jun cymoj. 

10Pero cxel nma'ne cye keju mejebni, tu'n mi'n tel tpa'n tib xu'j ti'j tchmil. Mya 
akine in chin k'mante jlu, ate Kajaw in k'mante. 

11Katzun ma tz'el tpa'n tib, cucx tu'n tcyaj ten, minti' tu'n tmoje' tuc'il juntl, ex 
ka tu'n tbant tten tuc'il tchmil tu'n tmoje' juntl maj tuc'il. Icx te chmilbaj, mi'n 
cyaj tcolin t-xu'jil. 

12Ex cye txkantl in xi nma'ne, mya ate Kajaw in k'mante, ka at jun erman mya 
ocslal t-xu'jil ex taj xu'j tu'n tten tuc'il, mi'n cyaj tcolin xjal t-xu'jil. 

13Ex ka at jun xu'j mya ocslal tchmil ex taj xinak tu'n tten tuc'il, mi'n cyaj tcolin 
xu'j tchmil. 

14Aju chmilbaj mya ocslal in tc'mo'n t-xtalbil Dios tu'nju ocslal t-xu'jil; ex aju 
xu'j mya ocslal in tc'mo'n t-xtalbil Dios tu'nju ocslal tchmil. Nokwit mya icju, 
icwitlo cyten cyc'wa'le ic tza'n cyc'wa'l mya ocslal, pero ja'lo ate' tjak' t-xtalbil 
Dios. 

15Pero ka taj tu'n tel tpa'n tib aju mya ocslal, pa'mil tib; ka ma tz'el tpa'n tib, 
entons tzokpi'ntl erman xinak ex ka erman xu'j, porque ma ko txconjtz tu'n Dios 
tu'n kten minti' k'oj kxol. 

16¿Bi'npe tu'na xu'j ka jacu clet tchmila tu'na? Ex ¿bi'npe tu'na xinak ka jacu clet 
t-xu'jila tu'na? 

17Pero teyle junjun tu'n tten ic tza'nx toclen tzaj tk'o'n Kajaw, ex ic tza'nx ma 
txconjtz teyle junjun tu'n Dios. Atzun jlu in xi nma'ne cye cycyakil ocslal tuj 
junjun tnam. 

18Ka otok sircunsidarinjtz jun xjal tej ttxconjtz tu'n Dios, cucx tu'n tten icju; ex 
ka na'nxtok t-sircunsidarinjtz jun xjal tej ttxconjtz tu'n Dios, cucx tu'n tten icju. 

19Aju sircunsisyón minti' toclen, ex ka minti' ma bant sircunsisyón, ax minti' 
toclen; aju mas at toclen, tu'n tjapun tmandamyent Dios ku'n. 

20Teyle junjun xjal tza'nx tten tej ttxconjtz tu'n Dios cucx tu'n tten icju. 

21Ka jumajx tzyu'na te majen tej ttxconjtza tu'n Dios, mi'n bisuna ti'j. Pero ka at 
tumel tuj twitza tu'n ttzokpeta, ba'n, tz'oc tililx tu'na. 

22Porque aju majentok tej ttxconjtz tu'n Kajaw, tzokpi'ntl ja'lo ex ma tz'oc tuj 
tcwent Kajaw; ex aju tzokpi'ntok tej ttxconjtz tu'n Kajaw, majen te Crist ja'lo. 

23Porque ma che lak'ete ex nimxix lok'ben cyeye; cyja'tzun mi'n txi cyc'ayin 
cyibe cye xjal. 

24Erman, teyle junjun tu'n tcyaj ten twitz Dios ic tza'nx tten tej ttxconjtz. 

25Atzun cyi'j keju na'nx cymoje', minti' jun yol tzaj tma'n Kajaw weye cyi'j; pero 
cxel nma'ne cyeye aju ma cub nximane, porque ma tzaj k'ak'an tc'u'j Kajaw wi'je 
ba'n tu'n tke' cyc'u'je wi'je. 

26Ba'n te jlu tuj nnable, tu'n tcyaj ten xjal ic tza'nx tten, tu'n tlaj nim yajbil ke at 
ja'lo. 

27Ka at t-xu'jila, mi'n ximana ti'j tu'n tel tpa'n tiba ti'j. Ex ka minti' t-xu'jila, mi'n 
ximana ti'j tu'n tmoje'ya. 

28Pero ka ma moje'ya, minti' in tbincha'na il; ax icx te k'apoj ka ma moje', minti' 
in binchan il; pero akeju in che moje', tzul yajbil cye tuj cychwinklal tzalu twitz 
tx'otx', ex atzun waje tu'n mi'n cyc'ulba'ye jlu. 

29Atzun jlu in xi nma'ne erman: Nok nic'xi k'ij taj tu'n tul Kajaw. Ja'lotzun, keju 
at cyxu'jil, tu'n cyten ic tza'n minti' cyxu'jil; 

30ex keju in che ok', tu'n cyten ic tza'n minti' in che ok'; ex keju in che tzalaj, tu'n 
cyten ic tza'n minti' in che tzalaj; ex keju in che lok'on, tu'n cyten ic tza'n minti' 
at cye; 

31ex keju in ajben cyu'n aju at twitz tx'otx', tu'n cyten ic tza'n minti' in ajbenxix 
cyu'n; porque tcyakilju in baj twitz tx'otx' cyja' tnaj. 

32Atzun wajbile tu'n mi'n tbaj cyc'u'je; aju xjal minti' t-xu'jil, toc tc'u'j ti'j tu'n 
tajben te Kajaw tu'ntzun ttzalaj Kajaw ti'j; 

33pero aju xjal at t-xu'jil, toc tc'u'j ti'j ju te twitz tx'otx', tu'ntzun ttzalaj t-xu'jil 
ti'j. 

34Ax icx mya junx ta' jun xu'j at tchmil ex jun xu'j minti' tchmil. Aju xu'j minti' 
tchmil, toc tc'u'j ti'j tu'n tajben te Kajaw, in xi tk'o'n t-ximlal te Dios tuc'ix tanmi 
tu'n tajben o'cx te; atzunju xu'j at tchmil, toc tc'u'j ti'j ju te twitz tx'otx' tu'ntzun 
ttzalaj tchmil ti'j. 

35Ma txi nma'ne jlu cyeye tu'n tajben cyeye, pero mya tu'n cycub ntzyu'ne, nok 
o'cx waje tu'n cytene tuj tumelxix ex tu'n cyajbene te Kajaw minti' jun makol 
cyeye. 

36Pero ka at jun ma cub t-ximan ka mya ba'n tu'n tcub ttzyu'n tme'jel ex otok 
pon tabk'iyil, ex ka il ti'j tu'n tmoje', bincham alcyeju tajbil; ba'n tu'n tmoje', mya 
il jlu. 

37Atzunju xjal junx t-ximbetz, ex mya il ti'j tuj twitz tu'n tmoje' tme'jel, axte xjal 
tajwil tnabl, ka ma cub t-ximan tuj tanmi tu'n mi'n t-xi tk'o'n tme'jel, ba'n in 
tbincha'n. 

38Cyja'tzun, alcye jun xjal in xi tk'o'n tme'jel tu'n tmoje', ba'n in tbincha'n; ex 
alcye jun xjal minti' in xi tk'o'n tme'jel tu'n tmoje', mas ba'n in tbincha'n. 

39Aju xu'j at tchmil, toc tuj tcwent tchmil tu'n ley itz'xcu tchmil; katzun ma cyim 
tchmil, tzokpi'ntl te xu'j tu'n tmoje' tuc'il juntl nok al uc'il tajbil, pero tuc'il jun 
ocslal ti'j Kajaw. 

40Pero weye tuj nnabl, mas at tzalajbil te xu'j ka cucx ma cyaj ten; ax icx ma cub 
nximane ka ax T-xew Dios at wuc'ile. 

1 Corintios 8 

Aju chibj in cub k'o'n cywitz ke tilbilal 

1Atzun ja'lo tu'n kyolin ti'j chibj in xi k'o'n te oyaj cye tilbilal. Ba'n ku'n ex 
ojtzki'n jlu ku'n kcyakil, aju ojtzkibl in jaw kniman kib tu'n, atzunju c'ujlalil in 
ko ch'iy tu'n. 

2Ka at jun xjal in tma'n ka ba'n tcyakil tu'n, minti' ch'in ba'n tu'n, atx taj tu'n 
tbant tu'n. 

3Pero ka at jun xjal c'ujla'n Dios tu'n, atzunju ojtzki'n tu'n Dios. 

4Ex atzunju chibj in xi kchyo'n ex otok cub k'o'n te jun oyaj cywitz tilbilal, ba'n 
ku'n, ke tilbilal minti' cyajben twitz tx'otx', o'cx jun Dios at, minti' juntl, 

5masque at junjun toc cybi dios ka tuj cya'j ex ka twitz tx'otx', porque at nimcu 
cydios xjal ex nimcu cypatrón. 

6Atzun ke, nok junx Kdios at, aju Mambaj, atzunju binchalte tcyakil, ex atzun 
tu'n kajben te. Ex junx Kajaw at, aju Jesucrist, nok tu'n o bant tcyakil, ex tu'n in 
ko ank'in. 

7Pero mya cycyakil nne'l cynic' ti'j jlu, porque at junjun nak'l ke cyi'j ke tilbilal 
ojtxi, oc t-xi cychyo'n chibj cucx in che ximan ti'j ka otok cub k'o'n te oyaj cywitz 
tilbilal; tu'n jlu in tz'ilix tuj cyanmi, porque in jawje' cyc'u'j ti'j, ex na'nx tcyuwix 
cynabl. 

8Porque mya tu'n chibj tu'n kc'met tu'n Dios; porque ka ma txi kchyo'n, mya 
tu'nju ko oquel mas ba'n, ex ka minti' ma txi kchyo'n, mya tu'nju ko oquel minti' 
kajben. 

9Pero ten cycwente ti'j tu'n mi'n cycub tz'ak tuj il keju ch'in cyocslabl tu'nju 
tzokpi'n keye ti'j tu'n t-xi cychyo'ne. 

10Porque ka at jun erman ch'in tocslabl ma que'yinte teya, aya at tnabla, k'ukla 
ti'j mes tuj cyja tilbilal in chyona chibj, ¿mlaypelo pon tc'u'j ti'j tu'n t-xi tchyo'n 
aju chibj in cub k'o'n te oyaj cywitz tilbilal? 

11Ex tu'nju at tnabla ti'j jlu, c'elel tzpet termaniya ch'in tocslabl, aju o cyim Crist 
tu'n tlaj. 

12Cyja'tzun, ka ma tz'ajtz jetpaj cynabl erman ch'in cyocslabl tu'n tlaj cychi'ye, 
ti'j Crist in cybincha'ne il. 

13Cyja'tzun, ka tu'n tlaj nchi'ye cbel tz'ak wermaniye tuj il, mlayx txi nchyo'ne 
chibj, tu'ntzun mi'n tcub tz'ak wermaniye tuj il. 

1 Corintios 9 

Aju toclen jun apostl 

1¿Myapelo apostl kine? ¿Myapelo tzokpi'n kine? ¿Na'nxpelo nlonteye Kajaw 
Jesús? ¿Myapelo tu'n wak'unbene ma che ocslane ti'j Kajaw? 

2Ka mya apostl kine tuj cywitz mastl, atzun cyeye ba'n cyu'ne apostl kine, 
porque akeye tu'n wak'unbene ma che ocslane ti'j Kajaw, atzun jun yec'bil ka 
ax toc apostl kine. 

3Atzun ncolbil wibe jlu cye keju in che yolin wi'je: 

4¿Maj minti' koclene tu'n kwa'ne ex tu'n kc'ane? 

5¿Maj minti' koclene tu'n tcnet kxu'jile, ax jun erman xu'j, tu'n t-xi kuc'ile tuj 
kbeye, ic tza'n in cybincha'n ke mastl apostl, ex ke titz'in Kajaw, ex tuc'ix Pedro? 

6¿O'cxpelo akine tuc'ix Bernabé il ti'j tu'n kak'nane tu'n tcnet kwaye? 

7¿Atpe jun xjal ma tz'oc te soldad tcwent-x tib? ¿Atpe jun xjal in cu'x tawa'n tkan 
awal ex minti' in xi tlo'n twitz? ¿Atpe jun xjal pastor wacẍ ex minti' nne'l ch'in 
tc'a lech ti'j wacẍ? 

8¿Cyyol xjalpe jlu ma txi nma'ne cyeye? ¿Myapetzun icx in tma'n tuj tley Moisés? 

9Porque tz'iba'maj tuj tley Moisés: Mi'n tz'oc tc'alo'na ttzi boys in bet tibaj triw 
tu'n tel ttxc'omil, chi tuj Tu'jil. ¿O'cxpe cyi'j boys in ximan Dios, 

10ex ka tnejelxix o tma ki'j? Pwes ki'j o tz'ibanjtz jlu; porque aju xjal in ch'oquin, 
k'ukl tc'u'j ti'j tu'n tc'monte twitz tak'unben, ax icx ju xjal in ak'nan ti'j triw tu'n 
tel ttxc'omil. 

11Icx keye ma ko ak'nane cyxole ex ma che ocslane, ¿myapelo ba'n tu'n 
kc'monteye jun oyaj cyu'ne te c'a'chbil keye? 

12Ka in cyc'mo'n mastl jun onbil cye cyu'ne, ¿yajtzun keye, myapelo at mas 
koclene ti'j? Pero minti' o txi kma'ne ka at koclene ti'j jun onbil, nok o'cx nnic'x 
tcyakil ku'ne tu'ntzun mi'n tmaket tkanil ba'n in yolin ti'j Crist. 

13¿Minti'pe ba'n cyu'ne, keju in che ajben tuj tja Dios, ax in che wa'n ti'j ju at tuj 
tja Dios, ex keju in che ajben twitz altar, at cyoclen ti'j tu'n t-xi cychyo'n tchibjal 
alumaj in cub tibaj altar? 

14Cyja'tzun bi'x cyaj tma'n Kajaw: Akeju in che pacban ti'j tkanil colbil, ti'jxtzun 
ju ak'untl lu tu'n cyank'in. 

15Atzun weye na'nx tajben jlu weye, ex minti' ma txi ntz'ibane jlu tu'n ttzaj 
cyk'o'ne ch'in onbil weye, porque mas ba'n tu'n ncyime ex mya tu'n tel k'i'n aju 
in chin tzalaje ti'j. 

16Ka ma txi npacba'ne tkanil colbil, mya tu'n jlu tu'n tjaw nniman wibe, porque 
il ti'j tu'n nbinchanteye. Ex bec'bil nwitze ka minti' ma txi npacba'ne tkanil 
colbil. 

17Porque ka ma nbinchaye jlu tu'n wexe wajbil, atlo twi nc'u'je ti'j; katzun mya 
tu'n wexe wajbil ma nbinchaye, entons at juntl ma k'mante weye tu'n wak'nane 
ti'j. 

18¿Alcyetzun twi nc'u'je? Atzun jlu oc nxi'ye pacbalte tkanil colbil, tu'n t-xi 
nma'ne cye xjal nok cucx, tu'n mi'n tajben wu'ne aju woclene tu'n wank'ine ti'j 
tkanil ba'n. 

19Cyja'tzun, masque tzokpi'n kine cye cycyakil, pero ma tz'oc nk'on wibe te 
cymajen cycyakil tu'ntzun ncambanteye nimcu xjal tu'n cyocslan ti'j Crist. 

20Nno'c nk'on wibe te xjal judiy oc in chin tene cyxol xjal judiy, tu'n 
ncambanteye ke xjal judiy; ma tz'oc nk'on wibe ic tza'n atine tjak' tley Moisés 
cyxol keju ate' tjak' tley, masque mya tjak' tley atine, tu'ntzun ncambanteye 
keju ate' tjak' tley. 

21Oc in chin tene cyxol txkantl xjal, keju minti' tley Moisés cyuc'il, nno'c nk'on 
wibe ic tza'n minti' ley wuc'ile, masque at tley Dios wuc'ile ex atine tjak' tley 
Crist, tu'ntzun ncambanteye ke txkantl xjal minti' tley Moisés cyuc'il. 

22Ma tz'oc nk'on wibe ic tza'n minti' wipune cyxol keju minti' cyipun, tu'ntzun 
ncambanteye keju minti' cyipun; te tcyakil ma tz'oc nk'on wibe cyxol cycyakil 
xjal, tu'ntzun cyclet junjun wu'ne tuj nimcu tumel. 



2017 

 

 
Mam del Norte 

© 1993 Sociedades Bíblicas Unidas. 
  

 

 

23In nbincha'ne jlu tu'n tlaj tkanil colbil, tu'ntzun nc'monteye xtalbil in tzaj tu'n 
tkanil ba'n junx cyuc'il txkantl erman. 

24¿Minti'pe ba'n cyu'ne, akeju in che kelan tuj ojkelbil, cycyakil in che kelan, 
pero nok junx in cambante ju oyaj? Icxtzun cyeye, che kelane tu'ntzun 
cycambanteye jun oyaj. 

25Ex cycyakil keju nno'cx cyk'on cyib tuj jun sakchbil, in cyjac'un cyib ti'j tcyakil; 
ke xjal lu nno'c tilil cyu'n tu'n cycambante jun oyaj jurat in baj, pero atzun ke 
nno'c tilil ku'n tu'n kcambante jun oyaj mlay baj. 

26Cyja'tzun weye in chin kelane ic tza'n jlu, minti' in chin el tacje ti'j; icxtzun in 
chin sweltyine, minti' in chin bujine tuj cyk'ik'. 

27Pero nno'c nc'ixbisa'ne nximlale ex nno'c nk'o'ne te nmajene, mya yajcu ax 
kine mi'n chin c'mete ex otok txi npacba'ne cye txkantl. 

1 Corintios 10 

In tk'o'n Pablo cynabl ocslal tu'n mi'n cyc'ulun cywitz tilbilal 

1Wajbile tu'n cybinteye erman, cycyakil ke kxe'chel e ten tjak' muj, ex cycyakil 
e jic'tz tuj mar Cyak Que'yin. 

2Cyja'tzun cycyakil e oc mojba'n tuc'il Moisés ic tza'n otok che byan tjak' muj ex 
tuj mar. 

3Ex axju wabj tzaj tk'o'n Dios xi cywa'n cycyakil, 

4ex axju c'abj tzaj tk'o'n Dios, xi cyc'a'n cycyakil, porque cucx in che c'an ti'j a' 
etz tuj jun abj tzaj tk'o'n Dios cye. Aju abj lu atzun Cristju in bettok cyuc'il. 

5Pero minti' o tzalaj Dios cyi'j mas mijcu xjal, cyja'tzun e cyaj tx'aye' cyimni ke 
tuj lugar minti' cynajbil xjal tuj. 

6Atzun jlu o baj tu'n toc te jun yec'bil te ke, tu'n mi'n tpon kc'u'j ti'j mya ba'n, ic 
tza'n cye pon cyc'u'j ti'j. 

7Ex mi'n che c'ulune cywitz ke tilbilal ic tza'n cybincha junjun cye, ic tza'n in 
tma'n tuj Tu'jil: E cub ke' xjal tu'n cywa'n ex tu'n cyc'an, ex e jaw we' tu'n 
cybixan, chi tuj Tu'jil. 

8Ex mi'n ko yaẍin, ic tza'n junjun cye e yaẍin, ex tuj junx k'ij e cyim 23 mil xjal. 

9Ex mi'n tz'oc kk'o'n Kman Dios tuj joybil ti'j, ic tza'n junjun cye, oc Kman Dios 
tuj joybil ti'j cyu'n, ex e naj cyu'n lobaj. 

10Ex mi'n txi' cyyole ti'j Dios, ic tza'n junjun cye tzaj cyyol ti'j Dios, ex e cub byo'n 
tu'nju anjel k'ol camic. 

11Tcyakil jlu o baj cyi'j kxe'chel tu'n toc te jun yec'bil te ke, ex o tz'ibanjtz te 
k'obl knabl, porque ma ko canun tuj mancbil tk'ijlalil. 

12Cyja'tzun tten, ka at jun wa'lxix ta' tuj tnabl, cwentim tib tu'n mi'n tcub tz'ak. 

13Aju joybil cyi'je in tzaj, axju in tzaj cyi'j cycyakil xjal; pero ate Dios ba'n tu'n 
tke' kc'u'j ti'j, mlay che cyaj k'o'ne tu'n Dios tu'n cyoque tuj joybil cyi'je nimxix, 
aju mlay tzic'x cyu'ne. Oc cyoque tuj joybil cyi'je, ctzajel tyec'un Dios jun tumel 
tza'n tten tu'n cyexe tuj, tu'ntzun tic'x cyu'ne. 

14Cyja'tzun erman, akeye at nc'u'je cyi'je, cyel oke tu'n mi'n cyc'ulune cywitz ke 
tilbilal. 

15In chin yoline cyuc'ile tu'nju at cynable; che ximane ti'j aju cxel nma'ne cyeye. 

16Aju c'abj tcu'x tuj vas, aju in xi kk'o'n chjonte ti'j, ¿myapetzun tu'n jlu at koclen 
ti'j tchc'el Crist? Ex aju pan in cub ksipan kxol, ¿myapetzun tu'n jlu at koclen ti'j 
t-ximlal Crist? 

17Porque junx pan at, atzun ke masque nimcu kbet pero junx kximlal, porque 
kcyakil at koclen ti'j junx pan. 

18Che ximane ti'j tnam Israel; akeju in xi cychyo'n cychibjal alumaj in che'x k'ot 
te chojbil, ¿minti'pelo cyoclen ti'j altar? 

19¿Alcyetzun in xi nma'ne? ¿Apetzun in xi nma'ne ka at toclen ju tilbilal ex ka at 
toclen aju in cub k'o'n te oyaj cywitz tilbilal? 

20Mi'n, pero atzun jlu in xi nma'ne, aju oyaj in cub cyk'o'n ke xjal mya nimal 
Dios, cywitz ke ju'ẍ in cub cyk'o'n ju oyaj, ex mya twitz Dios; ex mi'n wajbile 
tu'n tten cyoclene cyuc'il ju'ẍ. 

21Mlay bant tu'n cyc'ane tuj tvas Kajaw ex tuj cyvas ju'ẍ; mlay bant tu'n cywa'ne 
ti'j tmes Kajaw ex ti'j cymes ju'ẍ. 

22¿Ba'npelo tu'n ttzaj tk'oj Kajaw ku'n? ¿Maspelo at kipun twitz? 

Aju tzokpibl ke ex aju kc'ujlalil 

23At jun yol in cyma'n xjal cyja': Ba'n tu'n tbant ku'n nok alcye kajbil, che chi. Ax 
toc jlu, pero mya tcyakil jacu tz'el ba'n te cye. Jacu bant ku'n nok alcye kajbil, 
pero mya tcyakil jacu ko ch'iy tu'n tuj kocslabl. 

24Mya nok o'cx tu'n cyximane ti'j ju ba'n te cyeye, ax icx tu'n cyximane ti'j 
alcyeju ba'n cye mastl. 

25Tcyakilju in c'ayinjtz tuj c'aybil chibj ba'n tu'n t-xi cychyo'ne, pero mi'n baj 
cykanine ti'j, tu'n tlaj at junjun ch'in cyocslabl in jawje' cyc'u'j ti'j ka ba'n ex ka 
mi'n. 

26Porque tete Kman Dios tcyakil twitz tx'otx' tuc'ix tcyakilju at twitz. 

27Ka ma che txconjtze tu'n jun xjal mya ocslal tu'n cyxi'ye wa'l tuc'il ex cyajbile 
tu'n cyxi'ye, tcyakilju cbel k'o'n cywitze cychyonxe, pero mi'n baj cykanine ti'j, 
tu'n tlaj at junjun in jawje' cyc'u'j ti'j ka ba'n ex ka mi'n. 

28Pero ka at jun ma k'mante cyeye: Ate chibj lu ma cub k'o'n te jun oyaj cywitz 
ke tilbilal, mi'ntzun txi cychyo'ne, tu'n mi'n tajtz jetpaj tnabl xjal aju ctzajel 
k'mante jlu cyeye, ex tu'n tlaj in jawje' cyc'u'j junjun ti'j; porque tete Kajaw 
tx'otx' tuc'ix tcyakilju at twitz. 

29Minti' in chin yoline ti'ja, alcye in t-ximana tuj tanmiya; nok o'cx in chin yoline 
ti'j juntl, alcyeju in t-ximan tuj tanmi. Ka tzokpi'n kine, chilo jun, ¿tiku'ntzun tu'n 
woque tuj xjel tu'n t-ximbetz tanmi juntl? 

30Ex ka ma txi nk'o'ne chjonte ti'j ju in xi nchyo'ne, ¿tiku'ntzun tu'n woc ic'le'ne 
tu'n tlaj nchi'ye in xi nk'o'ne chjonte ti'j? Chilo. 

31Cyja'tzun, ka ma che chyo'ne, ex ka ma che c'ane, ex ka ma cybinchaye juntl, 
cybinchame tcyakil tu'ntzun tjaw nimsa'n tbi Dios. 

32Mi'n che oque te jun tolsabl cye xjal judiy, mi cye txkantl xjal, mi cye cycyakil 
ocslal etzan ke tu'n Dios. 

33Ic tza'n weye, tuj tcyakil nno'c tilil wu'ne tu'n wajbene cye cycyakil xjal, minti' 
nno'c tilil wu'ne aju ba'n te weye, nok o'cx aju ba'n cye nimcu, tu'ntzun cyclet. 

1 Corintios 11 

1Cycano'mele wi'je, ic tza'n weye ma tz'el ncano'ne ti'j Crist. 

Tza'n tten tu'n cyten xu'j tuj c'ulbil 

2Cxel nk'o'ne chjonte cyeye erman porque tuj tcyakil in chin tzaj cyna'ne, ex 
tzyu'nx ju xnak'tzbil cyu'ne ic tza'n xi nk'o'ne cyeye. 

3Porque waje tu'n cybinteye, ate Crist nejenel te tcyakil xinak, atzunte xinak 
nejenel te xu'j, ex ate Dios nejenel te Crist. 

4Ka at jun xinak in na'n Dios ex ka in xi tchic'ba'n aju in tma'n Dios te ex tjax 
tpasbil tuj twi', jun ch'ixbajil jlu ti'j twi'. 

5Pero ka at jun xu'j in na'n Dios ex in xi tchic'ba'n aju in tma'n Dios te ex minti' 
jun xbalun tjax tuj twi', jun ch'ixbajil jlu ti'j twi'; porque junx ta' mer ic tza'n 
otok tz'el tc'oẍin ti'j twi'. 

6Porque ka minti' in jax tk'o'n xu'j jun xbalun tuj twi', matzo'mil ttzmal twi'; 
katzun at tch'ixwi xu'j ti'j tu'n tel tmatzo'n ttzmal twi' ex ka tu'n tel tc'oẍin ti'j 
twi', entons ba'n tu'n tjax tk'o'n jun xbalun tuj twi'. 

7Ate xinak mi'n jax tk'o'n tpasbil tuj twi', porque tilbilal Dioste ex in tyec'un 
tajwalil Dios ti'j, atzunte xu'j in yec'unjtz tajwalil xinak ti'j. 

8Porque ate xinak mya ti'j xu'j ela, ate xu'j el ti'j xinak. 

9Ex mya tu'n tlaj xu'j o binchanjtz te xinak, ate xu'j o binchanjtz tu'n tlaj xinak. 

10Cyja'tzun il ti'j tu'n tjax tk'o'n xu'j jun xbalun tuj twi', tu'n toc te jun techal ka 
at toclen tchmil ti'j, tu'n cylaj ke anjel. 

11Pero ic tza'n cyaj bant ti'j tu'n Kajaw, ate xinak at tajben xu'j te, ex ate xu'j at 
tajben xinak te. 

12Porque ic tza'n te xu'j ti'j xinak ela, ax icxtzun cye xinak ti'j xu'j in che el itz'j; 
ex tcyakil tuc'il Dios in tzaj. 

13Ax keye che ximane ti'j jlu: ¿Ba'npe tu'n tna'n xu'j Dios mya tjax xbalun tuj 
twi'? 

14¿Myapetzun ku'nx nne'l knic' ti'j, ka ma ch'iy ttzmal twi' xinak in tzaj tch'ixwi? 

15Atzunte xu'j at tzalajbil te ka ma ch'iy ttzmal twi'; porque ma tzaj k'o'n ttzmal 
twi' xu'j tu'n tajben te txaybil ti'j twi'. 

16Ka at jun taj tu'n tk'ojl tu'n tlaj jlu, ba'n tu'n tel tnic' ti'j, keye minti' in 
kbincha'ne juntl costumr, icx ke mastl ocslal tuj junjun iglesi etzan ke tu'n Dios. 

Mya tuj tumel in che wa'n ti'j Santa Sena 

17Cxel nma'ne juntl yol cyeye, pero mlay txi nma'ne ka ba'n in cybincha'ne; 
porque oc nno'c cychmon cyibe tuj c'ulbil, minti' jun ba'n in cyc'mo'ne ti'j, nok 
mas mya ba'n nne'la te cyeye. 

18Tnejelxix, oc nno'c cychmon cyibe cycyakile ocslal keye, in nbi'ne ka at pabl 
tib cyxole, ex tuj nnable ax toc junjun yol. 

19Porque il ti'j tu'n tten pabl tib cyxole, tu'ntzun tel cynic'e cyi'j keju axix toc 
ocslal ke cyxole. 

20Porque oc toc cychmon cyibe minti' tumel tu'n cywa'ne ti'j ju wabj cyaj tma'n 
Kajaw. 

21Porque oc in che wa'ne, teyle junjun nej in wa'n ti'j ju tex twa; cyja'tzun at 
junjun minti' in wa'n tu'nju minti' twa, atzun junjuntl bi'x in chyo'n cywi' tu'nju 
nim in xi' cyu'n. 

22¿Titzun tten icju? ¿Minti'pe cyjaye jatum tu'n cywa'ne ex tu'n cyc'ane? 
¿Myapetzun tu'n jlu nne'l cyic'une ke ocslal etzan ke tu'n Dios, ex in tzaj 
cych'ixwi keju minti' cye? ¿Titzun cxel nma'ne? ¿Ocpelo cxel nma'ne ka ba'n in 
cybincha'ne? Ti'j jlu mlay txi nma'ne ka ba'n in cybincha'ne. 

Aju xnak'tzbil ti'j Santa Sena 
Matey 26.26-29; Marcos 14.22-25; Lucas 22.14-20 

23Porque aju xnak'tzbil tzaj tk'o'n Kajaw weye, axju xi nk'o'ne cyeye: Tzaj 
ttzyu'n Kajaw Jesús pan ax konic'an tej t-xi k'o'n tuj cyk'ab xjal; 

24ex tbajlenxi tk'o'n chjonte, cub t-sipan ju pan cyxol ex tma: Cytzyunxe ex 
cywa'nxe; atzun nximlale jlu cjawil k'o'n twitz crus tu'n cyclete, cybinchame jlu 
te nabl weye. 

25Ax icx tzaj ttzyu'n ju vas tbajlenxi wa'n ex tma: Aju tcu'x tuj vas lu, atzun ac'aj 
yolju tziyi'maj wu'ne tu'n nchc'ele; tcyakil maj oc t-xi cyc'ane jlu, cybinchame 
te nabl weye, chi Jesús cye. 

26Cyja'tzun, tcyakil maj oc t-xi cywa'ne ju pan lu ex oc t-xi cyc'a'ne aju tcu'x tuj 
vas lu, in cyyec'une ti'j tcyimlen Kajaw; maxi cxel cycoline ocxi tul. 

Tza'n tten tu'n kwa'n ti'j ju Santa Sena 

27Cyja'tzun, alcye jun ma wa'nte ju pan lu ex ma c'ante ju c'abj lu aju cyaj tma'n 
Kajaw, ka mya xo'n tu'n, at til tu'nju mya xo'n t-ximlal ex tchc'el Kajaw tu'n. 

28Cyja'tzun, teyle junjun tu'n t-ximan ti'jx ka ba'n tten, tu'ntzun twa'n ti'j ju pan 
ex tu'n tc'an ti'j ju c'abj. 

29Porque alcye jun in xi twa'n ex in xi tc'a'n, ka mya xo'n tu'n ex minti' nne'l tnic' 
ti'j ka atzun t-ximlal Kajaw jlu, tu'nx in tzaj ti'n jun castiw tibaj, tu'nju in xi twa'n 
ex in xi tc'a'n. 

30Tu'ntzun tlaj jlu at nimcu yab cyxole ex nimcu minti' cyipun, ex at junjun o 
che cyim. 

31Nokwit in ko ximan ki'jx tza'n kten, minti'wtlo in cub kcastiw tu'n Kajaw. 

32Katzun ma ko oc tuj xjel tu'n Kajaw, in tzaj tk'o'n Kajaw ch'in kcastiw, tu'ntzun 
mi'n tcub ksentens tu'n knaj junx cyuc'il cycyakil xjal. 

33Cyja'tzun akeye wermaniye, oc toc cychmon cyibe tu'n cywa'ne, che ayone 
cyi'j mastl. 

34Ka at jun nne'l tc'u'j, ba'n tu'n twa'n tuj tja tu'ntzun mi'n ttzaj k'o'n 
cycastiwoye oc toc cychmon cyibe. Atzun mastl cbantel ti'j wu'ne oc npone 
cyuc'ile. 

1 Corintios 12 

Aju oclenj in tzaj tk'o'n Xewbaj Xjan te teyle junjun 

1Erman, waje tu'n cybinteye ti'j ju koclen in tzaj tk'o'n Xewbaj Xjan te teyle 
junjun ke. 

2Bi'n cyu'ne, na'nxtok t-xi cyocsla'ne, xi cyk'on cyibe tu'n cyoc lpe'ye cyi'j ke 
tilbilal men ke. 

3Cyja'tzun cxel nma'ne cyeye tu'n cybinteye, ka at jun xjal at T-xew Dios tuc'il, 
mlayx tma tu'n t-xi' Jesús tuj najen; ex mlayx tma jun xjal: Ate Jesús Wajawe, ka 
minti' Xewbaj Xjan tuc'il. 

4Ja'lotzun, teyle junjun ke at junxilchak koclen pero axte Xewbaj Xjan in tzaj 
k'onte. 

5Ex at junxilchak tumel tu'n kajben, pero o'cx jun Kajaw tu'n kajben te. 

6Ex at junxilchak tumel tu'n kak'nan, pero axte Dios in ak'nan kuc'il kcyakil tu'n 
tbant tcyakil. 

7Pero teyle junjun in tzaj k'o'n toclen tu'n Xewbaj Xjan tu'n tajben cye cycyakil. 

8Porque at junjun in tzaj tk'o'n Xewbaj Xjan cyoclen tu'n cyyolin tuc'il nabl; 
atzun cye junjuntl in tzaj k'o'n nim cyojtzkibl tu'n cyyolin, axju Xewbaj Xjan in 
tzaj k'onte. 

9Ex te junjuntl in tzaj k'o'n toclen tu'n tke'xix tc'u'j ti'j Dios, tu'nx ju Xewbaj Xjan; 
ex cye junjuntl in tzaj k'o'n cyoclen tu'nx ju Xewbaj Xjan tu'n cybanix ke yab 
cyu'n. 

10Ex cye junjuntl in tzaj k'o'n cyoclen tu'n cybinchanjtz ke binchben nim 
tipumal; ex cye junjuntl in tzaj k'o'n cyoclen tu'n t-xi cychic'ba'n aju in tma'n 
Dios cye; ex cye junjuntl in tzaj k'o'n cyoclen tu'n tel cynic' ti'j cyyol ke xjal 
pacbal ka ax toc ex ka mi'n; ex cye junjuntl in tzaj k'o'n cyoclen tu'n cyyolin ti'j 
junxilchak yol; atzun cye junjuntl in tzaj k'o'n cyoclen tu'n tel pjet junxilchak 
yol. 

11Pero tcyakil jlu axte Xewbaj Xjan in binchante junx te, in xi t-sipan toclen teyle 
junjun ic tza'nx tajbil. 

Kcyakil kocsa'n ti'j junx kximlal 

12Porque ic tza'n tten kximlal nok junx ex nimcu toc ti'j, pero cycyakil keju ate'c 
ti'j kximlal masque nimcu cybet pero nok junx kximlal, icxtzun tten Cristju. 

13Porque nok tu'n jun Xewbaj Xjan ma ko byan kcyakil tu'n koc te junx kximlal, 
masque judiy xjal ko' ex ka grieg xjal, masque tzyu'n ko' te majen ex ka tzokpi'n 
ko', ex junx Xewbaj Xjan ma kc'am kcyakil. 

14Aju kximlal mya junx tten, nimcu toc ti'j. 

15Ka ma tma kkan: Mya k'abaj kine cyja'tzun mya ti'j t-ximlal xjal atine, chiwt, 
¿tu'npetzun jlu minti' toclen ti'j kximlal? 

16Ex ka ma tma kẍcyin: Mya tbak' witzbaj kine cyja'tzun mya ti'j t-ximlal xjal 
atine, chiwt, ¿tu'npetzun jlu minti' toclen ti'j kximlal? 

17Nokwit o'cx tbak' kwitz toc ti'j tcyakil kximlal, ¿tza'ntzun tten tu'n kbin? 
Nokwit o'cx kẍcyin toc ti'j tcyakil kximlal, ¿tza'ntzun tten tu'n tbant kskonte? 

18Atzun ja'lo tcyakilju toc ti'j kximlal, ate Dios oc k'onte teyle junjun ic tza'nx 
tajbil. 

19Akeju ate'c ti'j kximlal nokwit junx cyten, ¿tza'nwtlo tten kximlal? 

20Atzun ja'lo nimcu toc ki'j, pero junx kximlal. 

21Mlay bant tmante tbak' kwitz te kk'ab: Minti' tajbena weye, chiwt. Ex mlay 
bant tmante kwi' te kkan: Minti' cyajbene weye, chiwt. 

22Akeju ate'c ti'j kximlal ch'in cyipun, alpe keju at-xix cyajben. 

23Akeju nok ch'in cyoclen tuj knabl toc ti'j kximlal, mas xbalumi'nxix ku'n; ex 
akeju mya ba'nxix che que'yin, mas cwentinxix ke ku'n. 

24Porque akeju ba'nxix che que'yin toc ki'j, minti' mastl at tajben cye. Bi'x cyaj 
bant tten tu'n Dios tcyakilju toc ti'j kximlal, ex aju ch'in toclen toc ti'j kximlal xi 
tk'o'n Dios mas toclen, 

25tu'ntzun mi'n tel cyic'un cyib keju ate'c ti'j kximlal, o'cx tu'n toc cycwentin 
cyib cyxolx. 

26Ka at jun toc ti'j kximlal ma c'ixbi, cycyakil keju ate'c ti'j kximlal nnic'x cyu'n 
junx tuc'il; ex ka at jun toc ti'j kximlal in tc'mo'n jun nimbil, cycyakil keju ate'c 
ti'j kximlal in che tzalaj junx tuc'il. 

27Cyja'tzun cytene, t-ximlal Crist keye, ex teyle junjun cyeye toc ti'j t-ximlal 
Crist. 

28Ex oc tk'o'n Dios cyoclen junjun cyxol cycyakil ocslal: Tnejelxix ke apostl, 
tcabin ke t-sanjel Dios, toxin ke xnak'tzal, ax icx keju in bant binchben nim 
tipumal cyu'n, ex keju in che banix ke yab cyu'n, ex keju in che onin, ex keju in 
che cawin, ex keju in che yolin ti'j junxilchak yol. 

29¿Cycyakilpe apostl ke? ¿Cycyakilpe t-sanjel Dios ke? ¿Cycyakilpe xnak'tzal ke? 
¿Cycyakilpe in che binchan binchben nim cyipumal? 

30¿Cycyakilpe at cyoclen tu'n cybanix ke yab cyu'n? ¿Cycyakilpe in che yolin ti'j 
junxilchak yol? ¿Cycyakilpe in pjet yol cyu'n? 

31Cyja'tzun cyk'o'nque tilil tu'n tten cyoclene mas ba'nxix. Pero cxel nyec'une 
cyeye jun tumel mas ba'nxix. 

1 Corintios 13 

Tu'n tten kc'ujlalil 

1Ka ma ko yolin tuj junxilchak cyyol xjal ex ka tuj cyyol anjel, pero ka minti' 
kc'ujlalil, ko oquel ic tza'n c'uxbil in tzinun ex ka ic tza'n jun c'uxbil tmoj chnab 
nim in k'ajt. 

2Ex ka at koclen tu'n t-xi kchic'ba'n aju in tzaj tma'n Dios, ex ka ma tz'el knic' ti'j 
tcyakilju yol at tuj ewaj, ex ka ojtzki'n tcyakil ku'n, ex ka at nim kocslabl tu'n tic' 
jun witz ku'n tu'n tpon tuj juntl lugar, pero ka minti' kc'ujlalil, minti' kajben. 

3Ex ka ma txi ksipan tcyakilju at ke tu'n cywa'n ke meba, ex ka ma txi kk'on kib 
tu'n tcub patun kximlal, pero ka minti' kc'ujlalil, minti'lo tajben jlu ke. 

4Aju xjal at tc'ujlalil at tpasens ex in tz'e'y tc'u'j ti'j tuc'il; aju xjal at tc'ujlalil 
minti' in tzaj tlo'ch tc'u'j ti'j juntl, ex minti' in jaw tniman tib, minti' in baj tyolin 
tib. 

5At tchi tuj twitz, mya nok o'cx ti'jx toc tc'u'j; mya tx'u'j twi', ex minti' in xi tc'u'n 
k'oj. 

6Minti' in tzalaj ti'j ju mya ba'n in cybincha'n xjal, o'cx in tzalaj ti'j ju yol ax toc. 

7Tcyakil nnic'x tu'n, tcyakil niman tu'n, ex tuj tcyakil ayo'n tu'n, ex at tpasens 
tuj tcyakil. 

8Aju c'ujlalil mlay baj; pero tzul tk'ijlalil tu'n mi'n t-xi kchic'ba'ntl aju in tzaj 
tma'n Dios ke, ex cwebel tu'n kyolin tuj junxilchak yol, ex cbajel ojtzkibl. 

9Porque aju ojtzki'n ku'n nok ch'in, ex aju tyol Dios in xi kchic'ba'n nok ch'in. 

10Octzun tul aju tz'aklxix, aju mya tz'aklxix cbajel. 

11Tej c'wa'lxtok ko', in ko yolin ic tza'n ke c'wa'l, ic tten knabl ic tza'n cynabl 
c'wa'l, ex in ko ximan ic tza'n ke c'wa'l; pero tejtzun xko oc tij xjal, cyaj kk'o'n 
aju in cybincha'n c'wa'l. 

12Ja'lo in xi kque'yin ic tza'n tuj jun espej myaxix k'ancha'l; pero tzul tk'ijlalil 
c'oquel kque'yin kwitz. Ja'lo nok ch'in ma tz'el knic' ti'j, pero tuj tk'ijlalil tzul 
c'elel baj knic' ti'j tcyakil, ic tza'n ke ma ko ojtzkinjtz tu'n Dios. 

13Ja'lo cucx tten kocslabl, ex cucx tke' kc'u'j ti'j Dios, ex cucx tten kc'ujlalil; mlay 
che baj ox lu; pero aju mas ma' t-xilen cyxol jlu, aju kc'ujlalil. 

1 Corintios 14 

Aju tu'n kyolin ti'j junxilchak yol 

1Cyk'o'nque tilil tu'n tten cyc'ujlalile, ex cyk'o'nque tilil tu'n tten cyoclene aju in 
tzaj tk'o'n Xewbaj Xjan, pero aju mas il ti'j, tu'n t-xi cychic'ba'ne aju in tzaj tma'n 
Dios cyeye. 

2Porque aju xjal in yolin tuj junxilchak yol, mya cyuc'il xjal in yolin, nok o'cx in 
yolin tuc'il Dios, porque mi jun xjal nne'l tnic' ti'j tyol. Aju yol in tzaj k'ma'n te 
tu'n Xewbaj Xjan mlay tz'el cynic' xjal ti'j alcye tnabl. 

3Pero aju in chic'bante tyol Dios, in yolin cyuc'il xjal tu'ntzun cych'iy tuj 
cyocslabl, ex tu'n t-xi k'ot cynabl, ex tu'n tk'ukbanjtz cyc'u'j. 

4Aju in yolin tuj junxitl yol, o'cx te in ch'iy tuj tocslabl; atzunju in chic'bante tyol 
Dios, in che ch'iy cycyakil ocslal tu'n tuj cyocslabl. 

5Cyja'tzun wajbile tu'n cyyoline cycyakile tuj junxilchak yol, pero mas wajbile 
tu'n t-xi cychic'ba'ne tyol Dios; porque aju in chic'bante tyol Dios mas ma' 
toclen twitzju in yolin tuj junxilchak yol, ax ba'n tu'n tyolin tuj junxilchak yol, 
pero ka ma tz'el pjet ju yol tu'n, tu'ntzun cych'iy cycyakil ocslal tuj cyocslabl. 

6Ja'lotzun erman, ka ma chin pone cyuc'ile in chin yoline tuj junxilchak yol, ¿ti 
tajben cyeye ka minti' ma txi nma'ne aju yol tzaj tma'n Dios weye, ex ka jun yol 
te ojtzkibl, ex ka jun yol te chic'babl ti'j tyol Dios, ex ka jun yol te xnak'tzbil? 

7Cycyakil ke ti'xti in che k'ajt mya itz' ke, ic tza'n xux ex ka jun quitar, ka minti' 
in cyk'o'n t-sonil cywi' clarxix, ¿tza'ntzun tten tu'n tel knic' ti'j alcye bitz in 
tk'ajtza'n xux ex ka alcye bitz in tk'ajtza'n quitar? 

8Ax icx oc toc k'ajtza'n chun, ka junxitl tbinx twi', ¿alcye cbantel tten tu'n t-xi' 
tuj k'oj? 

9Icxtzun cyeye, ka minti' ma txi cyma'ne jun yol chic'lxix, ¿tza'ntzun tten c'elel 
cynic' xjal ti'j ju in cyma'ne? Mer ic tza'n minti' jun xjal in bin ti'j cyyole. 

10Ela' txcaj cyyol xjal at twitz tx'otx', ex minti' jun yol minti'wt tnabl. 

11Pero ka minti' ma tz'el nnic'e ti'j ti t-xilen ju yol, chin oquele ic tza'n stranjer 
xjal tuj twitz ju in yolin, ex aju in yolin c'oquel ic tza'n stranjer xjal tuj nwitze. 

12Icxtzun cyeye, tu'nju cyajbile tu'n tten ela' cyoclene tu'n Xewbaj Xjan, 
cyk'o'nque tilil tu'n tten ela' cyoclene tu'ntzun cych'iy cycyakil ocslal tuj 
cyocslabl. 

13Cyja'tzun, aju in yolin tuj junxilchak yol, kaninx tuj na'j Dios tu'n tel pjet ju yol 
tu'n. 

14Porque ka ma chin na'ne Dios tuj junxitl yol minti' nne'l nic'baj ti'j, aju 
wanmiye in na'n Dios, pero aju nnable minti' ch'in in tcamba'n. 

15¿Titzun oc nbincha'ye? Chin na'le Dios tuj wanmiye, pero icx chin na'le Dios 
tuj nnable; chin bitzale tuj wanmiye, pero icx chin bitzale tuj nnable. 

16Porque ka ma txi tk'o'na chjonte te Dios tuj tanmiya ex in yolina tuj jun yol 
minti' nne'l nic'baj ti'j, ex ka at jun xjal in bin mya xnak'tzamni, ¿tza'n tten tu'n 
t-xi tk'o'n chjonte te Dios junx tuc'ila? Porque minti' nne'l tnic' ti'j ju in tma'na. 

17Porque teya, ax toc ba'n in tbincha'na in xi tk'o'na chjonte te Dios; pero atzun 
juntl mlayx ch'iy. 

18In xi nk'o'ne chjonte te Dios tu'nju ba'n chin yoline tuj junxilchak yol mas ic 
tza'n cyeye. 

19Pero cyxol ocslal mas wajbile tu'n t-xi nma'ne jwe' yol aju nne'l nic'baj ti'j 
tu'ntzun t-xi nk'o'ne xnak'tzbil cye mastl, ex mya tu'n t-xi nma'ne laj mil yol tuj 
junxitl yol aju minti' nne'l nic'baj ti'j. 

20Erman, aju cynable mi'n tz'oc ic tza'n tnabl jun c'wa'l, nok o'cx ic tza'n tnabl 
jun tij xjal; ex mi'n che ximane ti'j ju mya ba'n, ic tza'n ke tal c'wa'l minti' in che 
ximan ti'j ju mya ba'n. 

21At jun yol tz'iban tuj Tu'jil in tma'n: Cxel k'met nyole cye xjal lu tuj cyyol 
junxitl xjal ex tuj cyyol stranjer xjal; masque icju, pero mlay txi cybi'n nyole, chi 
Kman, chi tuj Tu'jil. 

22Cyja'tzun, aju oclenj tu'n kyolin tuj junxilchak yol in tzaj k'o'n te jun techal cye 
xjal mya ocslal, ex mya te cye ocslal. Atzunju koclen tu'n t-xi kchic'ba'n aju in 
tzaj tma'n Dios ke in tzaj k'o'n te jun techal cye ocslal, mya te cye keju mya ocslal 
ke. 

23Katzun ma tz'oc cychmon cyib ke ocslal tuj jun lugar, ex ka ma che yolin 
cycyakil tuj junxilchak yol, ex ka ma che ocx ke xjal minti' ch'in nne'l cynic' ti'j 
ex ka mya ocslal ke, ¿mlaypelo cyma ka tuj cywitze ma tzaj? 

24Pero ka cycyakile in xi cychic'ba'ne aju in tzaj tma'n Dios cyeye, ex ka ma 
tz'ocx jun xjal mya ocslal ex minti' ch'in ba'n tu'n, cbeltzun ti'j tnabl cyu'ne 
cycyakile, ex cbel ten ximal ti'j ka aj il oc tbinte cyyole. 

25Aju ewan tuj tanmi c'elel tuj k'ancha'l; cyja'tzun cbel ẍmeje' tu'n tc'ulun twitz 
Dios, oc tma' ka ax toc at Dios cyxole. 

Cybinchame tcyakil tuj tumel ex tuj ttxolil 

26¿Titzun c'oquel erman? Oc toc cychmon cyibe, teyle junjun ctzajel tma'n jun 
salmo, ex ka jun xnak'tzbil, ex ka junxitl yol, ex ka jun yol alcye ctzajel tyec'un 
Dios te, ex ka tu'n tel pjet junxitl yol. Cybinchame tcyakil tu'ntzun cych'iy ke 
mastl ocslal. 

27Ka at ma yolin tuj junxitl yol, ba'n tu'n cyyolin cabe ex ka ox, pero junjun tu'n 
tyolin, ax icx il ti'j tu'n tten jun pjulte cyyol. 

28Pero ka minti' jun pjulte yol, ba'n tu'n mi'n tyolin cyxol ocslal, ba'n tu'n tyolin 
texte ex te Dios. 

29Ax icx ke pacbal, ba'n tu'n cyyolin cabe ex ka ox, atzun ke mastl tu'n cyximan 
ti'j. 



2027 

 

 
Mam del Norte 

© 1993 Sociedades Bíblicas Unidas. 
  

 

 

30Ex ka at juntl k'ukl, ka at jun yol ma tzaj tma'n Dios te, ba'n tu'n twe' tyolin 
aju in yolin, tu'ntzun tyolin juntl. 

31Porque ba'n tu'n t-xi cychic'ba'ne cycyakile aju in tzaj tma'n Dios cyeye, 
junjun tu'n tyolin, tu'ntzun tel cynic' cycyakil ti'j ex tu'n t-xi k'ot cynabl cycyakil. 

32Ex akeju in che pacban, tuj cycwent-x ta' tu'n cyyolin ex ka tu'n twe' cyyolin. 

33Porque ate Dios tcyakil in bant tu'n tuj ttxolil ex tu'n tten kmojbabl kib kxolx. 
Ic tza'n in bant cyxol ocslal cyuj cycyakil iglesi, 

34ax icx cyxole, ba'n tu'n mi'n cyk'ajt ke xu'j oc toc cychmon cyibe tuj c'ulbil, 
porque mya k'o'n permis cye tu'n cyyolin, o'cx tu'n cycub txule' ic tza'n in tma'n 
tuj tley Dios. 

35Ex ka cyaj tu'n tel cynic' ti'j ti t-xilen jun yol, cykaninx cye cychmil max cyja; 
porque jun ch'ixbil tu'n tyolin jun xu'j cyxole oc toc cychmon cyibe. 

36¿Baka cyxole ma tz'etz tyol Dios? ¿Ex baka o'cx cyuc'ile ma pon tyol Dios? 

37Ka at jun ocslal tuj tnabl ka pacbal ex ka at toclen tu'n Xewbaj Xjan, tz'elx tnic' 
ti'j aju ma txi ntz'ibane cyeye, te Kajaw tmandamyent. 

38Pero ka at jun minti' nne'l tnic' ti'j jlu, icxlo te mlay c'met ju tyol. 

39Cyja'tzun erman, tz'oc tililx cyu'ne tu'n tten cyoclene tu'n t-xi cychic'ba'ne aju 
in tzaj tma'n Dios cyeye, ex mi'n txi cymayo'ne ke erman tu'n cyyolin tuj junxitl 
yol. 

40Pero cybinchame tcyakil tuj tumel ex tuj ttxolil. 

1 Corintios 15 

Jatz ank'in Crist cyxol cyimni 

1Ctzajel nna'ntle cyeye erman aju tkanil colbil xi npacba'ne cyeye ex o cyc'ame 
ex ocsla'nx cyu'ne. 

2Tu'ntzunju tkanil lu ma che clete, ka ocsla'nx cyu'ne aju yol xi npacba'ne cyeye, 
ex ka mya tu'n cabe cyc'u'je xi cyocsla'ne. 

3Porque tnejelxix xi nk'o'ne xnak'tzbil cyeye, axju o nc'ame. Xi nma'ne: Ate Crist 
o cyim tu'n tchjet kil, ic tza'n in tma'n tuj Tu'jil; 

4ex cu'x maku'n, ex jatz ank'in tuj toxin k'ij, ic tza'n in tma'n tuj Tu'jil; 

5ex cub tyec'un tib twitz Pedro, ex te tibajxi cub tyec'un tib cywitz keju cablaj 
apostl. 

6Ex te tibajxi cub tyec'un tib cywitz mas te jwe' syent erman ate' junx; cyxol ke 
jlu nimcu itz'x ke, ex junjuntl o che cyim. 

7Ex te tibajxi cub tyec'un tib twitz Jacobo; ex te tibajxi jlu cub tyec'un tib cywitz 
cycyakil apostl. 

8Te mancbilxitzun cub tyec'un tib nwitze, ic ntene ic tza'n jun c'wa'l in itz'j 
na'nxtok tpon tk'ijlalil. 

9Porque akine tal ch'in kine cywitz ke mastl apostl, mya ba'n kine tu'n toc k'o'n 
nbiye apostl, porque e baj nyajla'ne ke ocslal etzan ke tu'n Dios. 

10Pero nok tu'n t-xtalbil Dios ma chin oque apostl; ex mya nokx gan ju t-xtalbil 
Dios tzaj tk'o'n weye, porque mas ma chin ak'nane cywitz cycyakil; pero mya 
wu'nxe ma bant, nok o'cx tu'n t-xtalbil Dios at wuc'ile. 

11Cyja'tzun, ka akine ma chin ak'nane ex ka ake mastl apostl, pero atzun jlu in 
xi kpacba'ne, ex atzun jlu ma txi cyocsla'ne. 

Che jawitz ank'in ke cyimni 

12Katzun in xi kpacba'ne ka o jaw ank'in Crist cyxol cyimni, ¿tza'ntzun tten in 
cyma'n junjun cyxole ka mlayx jatz ank'in jun xjal cyxol cyimni? 

13Porque ka mlayx jatz ank'in jun xjal cyxol cyimni, entons minti' o jatz ank'in 
Crist. 

14Ex ka minti' o jatz ank'in Crist, entons nokxlo gan aju in xi kpacba'ne, ax icx 
nokxlo gan aju cyocslable. 

15Entons ma ko oque nic'al yol ti'j Dios; porque ma txi kma'ne ka o jatz ank'in 
Crist tu'n Dios, pero ka ax toc mlayx jaw ank'in jun xjal cyxol cyimni, entons 
minti'lo o jatz ank'in Crist tu'n Dios. 

16Porque ka mlayx che jatz ank'in ke cyimni, entons icx te Crist minti'lo o jatz 
ank'in; 

17ex ka minti' o jatz ank'in Crist, nokxlo gan aju cyocslable; ex axlo ate'ye tuj 
cyile. 

18Ax icx keju o che cyim ocslal ke ti'j Crist, bi'xlo ma che naj. 

19Ka o'cx at tajben kocslabl ti'j Crist acux itz'x ko' tzalu twitz tx'otx', bec'bilxix 
kwitz cywitz cycyakil xjal. 

20Pero ja'lo ax toc o jatz ank'in Crist cyxol cyimni; ate Crist o jatz ank'in nej, 
tu'ntzun cyjaw ank'in keju o che cyim ic tza'nx te, ic tten jlu ic tza'n tnejel twitz 
awal in tyec'un ka tzul mastl twitz. 

21Porque nok tu'n jun xjal tzaj camic, ax icxtzun nok tu'n jun xjal oc che jawil 
ank'in xjal cyxol cyimni. 

22Porque ic tza'n in che cyim cycyakil xjal nok tu'nju tiyjil Adán ke, icxtzun oc 
che jawil ank'in cycyakil keju o che ocslan ti'j Crist. 

23Pero teyle junjun tu'n tjaw ank'in tuj tk'ijlalil; ate Crist o jatz ank'in nej; ex te 
yajxi, akeju otok che ocslan ti'j Crist che jawitz ank'in oc tul juntl maj. 

24Tzultzun tk'ijlalil tu'n tjapun baj tcyakil, oc t-xi tk'o'n Crist ju cawbil te Dios 
aju Mambaj, tcublenxi cyi'j cycyakil keju in che cawin, keju at cyoclen ex keju at 
cyipumal. 

25Porque il ti'j cucx tu'n tcawin Crist ocxi cycub baj cycyakil ke aj k'oj ti'j tjak' 
tcawbil. 

26Aju mancbil aj k'oj tu'n tcub xitj, ate camic. 

27Porque tcyakil ma cub tk'o'n Dios tjak' tcawbil Crist ic tza'n in tma'n tuj Tu'jil. 
Ex tej tmante ka tcyakil ma cub k'o'n tjak' tcawbil Crist, clarxix ta' mya ajunte 
Dios tcub tjak' tcawbil Crist, nok o'cx ate Dios cub k'onte tcyakil tjak' tcawbil 
Crist. 

28Ocxitzun cycub k'o'n tcyakil tjak' tcawbil Crist, ax icxtzunte Crist aju Tc'wa'l 
Dios cbel tk'on tib tjak' tcawbil Dios, como ate Dios cub k'onte tcyakil tjak' 
tcawbil Crist. Cyja'tzun tu'n tten toclen Dios tibaj tcyakil. 

29Nokwit mya ic tten, ¿tiku'ntzun in che byan junjun cyxole te cyxel keju o che 
cyim? Ka minti' tumel tu'n cyjaw ank'in ke cyimni, ¿tiku'ntzun in che byan 
junjun te cyxel? 

30¿Ex tiku'n nne'lje' ki'je tcyakil k'ij? 

31Ax toc erman, nne'lje' wi'je tcyakil k'ij tu'n ncyime; cxel nma'ne jlu cyeye 
tu'nju in chin tzalaje cyi'je nok tu'nju ocslal keye ti'j Kajaw Jesucrist. 

32Ka o chin k'ojine cyuc'il nmak txcup tuj tnam Efeso ic tza'n in cybincha'n xjal, 
¿ti tajben jlu weye? Ka mlayx che jatz ank'in cyimni, mas ba'n ko wa'n ex ko 
c'an, porque nchi'j ko cyim. 

33Mi'n che el tzpete ti'j: Ka ma txi cyuc'in cyibe cyuc'il xjal mya ba'n, oc tzacjel 
cynable. 

34Tzulx cynable tuj tumelxix, ex mi'n cybinchaye il; porque at junjun cyxole 
minti' ojtzki'n Dios cyu'n. In xi nma'ne jlu tu'n ttzaj cych'ixwiye. 

Tza'n tten che jawitz ank'in ke cyimni 

35Pero atlo junjun ctzajel tma'n: ¿Tza'nlo tten tu'n cyjaw ank'in ke cyimni? 
¿Alcye cyximlal oc cyul? 

36Minti' tnabla, baka minti' ba'n tu'na, aju iyaj in cu'x tawa'na, mlay tz'itz'j ka 
mi xcyim nej. 

37Aju iyaj cbelex tawa'na, oc tja'wil itz'j mya icx tten ic tza'n oc tcu'x tawa'na, 
nok o'cx ju twitz iyaj cbelex tawa'na, ka twitz triw ex ka twitz junxitl iyaj; 



2030 

 

 
Mam del Norte 

© 1993 Sociedades Bíblicas Unidas. 
  

 

 

38ex teyle junjun at tkan tu'n Dios ic tza'nx tajbil, ex teyle junjun iyaj junxitl tkan. 

39Mya junx ta' cychibjal cycyakil; part cychibjal xjal, part cychibjal jil, part 
cychibjal cyiẍ, ex part cychibjal chyu'j. 

40Part che que'yin keju ate' tuj cya'j, ex part che que'yin keju ate' twitz tx'otx'; 
part cyspic'umal keju ate' tuj cya'j, ex part cyspic'umal keju ate' twitz tx'otx'. 

41Part t-spic'umal k'ij, ex part t-spic'umal xjaw, ex part cyspic'umal ke che'w, 
porque at junjun che'w mas in che koptz'aj, ex at junjuntl minti'xix in che 
koptz'aj. 

42Icxtzun ttenju oc cyjatz ank'in ke cyimni. Oc tcu'x maket kximlal at ttzuwal, 
octzun tjatz ank'in minti' ttzuwal. 

43Octzun tcu'x maket bi'x in tzacj tilbilal, octzun tjatz ank'in puro tbanil; cbelex 
maket minti' tipun, octzun tjatz ank'in at tipun. 

44Aju kximlal cbelex maket te twitz tx'otx'; octzun kjatz ank'in, aju kximlal te tuj 
cya'j. Ic tza'n at kximlal te twitz tx'otx', ax icx at kximlal te tuj cya'j. 

45Porque ictzun in tma'n tuj Tu'jil: Aju tnejel xjal Adán oc te xjal itz', chi ju 
tz'iban, pero aju mancbil Adán itz' ex k'ol chwinklal. 

46Aju kximlal bant nej te twitz tx'otx', mya te tuj cya'j; te tibajxi in tzaj k'o'n aju 
kximlal te tuj cya'j. 

47Aju tnejel xjal te twitz tx'otx', ax tx'otx' te; aju tcabin xjal te tuj cya'j, [atzun 
Kajawju.] 

48Akeju tx'otx' cyximlal ic cyten ic tza'n Adán tx'otx' t-ximlal; ex akeju che tel 
tuj cya'j ic che oquel ic tza'n Kajaw aju at tuj cya'j. 

49Ex ic tza'n ax tilbilal Adán k'i'n ku'n aju at twitz tx'otx', ax icxtzun c'elel ki'n 
tilbilal Crist aju at tuj cya'j. 

50Pero cxel nma'ne jlu cyeye erman, aju kximlal at ja'lo mlay bant tu'n tocx tuj 
cya'j tuj tcawbil Dios, ex aju kximlal cyja' tbaj minti' toclen ti'j ju kximlal mlay 
baj. 

51Lu cxel nma'ne cyeye jun yol minti'tok bi'n cyu'n xjal: Mya kcyakil ko cymel, 
pero kcyakil cch'expetel kximlal. 

52Te jurat tu'n kch'expet ic tza'n in mutz'un tbak' kwitz; atzun ko ch'expetel oc 
tk'ajt mancbil chun. Porque c'oquel k'ajtza'n chun, ex che jawil ank'in ke cyimni, 
mlay che cyimtl, atzun ke cch'expetel kximlal. 

53Aju kximlal at ja'lo cnajel, pero ilxix ti'j tu'n toc te ac'aj tu'ntzun mi'n tnaj; ex 
aju kximlal at ja'lo cymel, pero ilxix ti'j tu'n toc te ac'aj tu'ntzun mi'n tcyim. 

54Aju kximlal at ja'lo cyja' tnaj ex cyja' tcyim; pero oc toc te ac'aj tu'n mi'n tnaj 
ex tu'n mi'n tcyim, maxitzun cjapunel aju yol in tma'n tuj Tu'jil: Bi'x cnajel camic 
te jumajx porque ma cub ti'j. 

55Aya camic, ¿jatumtzun ma pon tipumala tu'n kc'ixbisanjtze tu'na? Aya camic, 
¿jatum ta' tipumala tu'n tcub ki'je tu'na? Minti'tl tipumala ja'lo, chi tuj Tu'jil. 

56Porque ate il, atzun in k'onte tipumal camic tu'n kc'ixbisanjtz tu'n, ex aju ojtxi 
ley, atzun in k'onte tipumal il. 

57Pero kk'onx chjonte te Dios tu'nju ma tzaj tk'o'n kipumal tu'n tcub ti'j ku'n 
nok tu'n Kajaw Jesucrist. 

58Cyja'tzun erman akeye at nc'u'je cyi'je, che we'xixe, mi'n che yucche, cucx che 
ak'nane tuj tak'un Kajaw; porque ba'n cyu'ne, aju ak'untl in cybincha'ne te 
Kajaw mya nokx gan. 

1 Corintios 16 

Aju oyaj jaw chmet tu'n t-xi k'o'n cye ocslal 

1Cxel nma'ne cyeye ti'j ju oyaj tu'n t-xi k'ot cye ocslal. Ic tza'n xi nma'ne cye 
ocslal ate' tuj junjun tnam tuj tx'otx' Galasia, icxtzun cyeye cybinchame. 

2Tcyakil dominc, teyle junjun cyeye ba'n tu'n tel tpa'n ch'in, nic'pun oc tcamba' 
tuj jun seman, tu'n t-xi tc'u'n, tu'ntzun mya tzajx tu'n tjaw chmet oyaj oc npone 
cyuc'ile. 

3Octzun npone, alcye keju ba'n tuj cywitze, aketzunju che xel nsama'ne, tuc'ix 
u'j cxel cyi'n, tu'ntzun t-xi cyi'n aju oyaj cxel cyk'o'ne tu'n tpon cye ocslal tuj 
Jerusalén. 

4Ax icx weye ka ba'n tuj cywitze tu'n nxi'ye, che xeltzun wuc'ine. 

Cub t-ximan Pablo tu'n tpon cyuc'il ocslal tuj Corint 

5Oc chin pole cyuc'ile wic'lenxiye tuj tx'otx' Macedonia, porque il ti'j tu'n wic'e 
tuj Macedonia. 

6Ex mya yajcu chin cyaj tene cyuc'ile ex ka ax tu'n ntene cyuc'ile tuj jbalil, 
tu'ntzun ttzaj cyk'o'ne ch'in onbil weye tu'n tajben tuj nbeye jatum chin xe'le. 

7Porque mi'n waje tu'n wic' aje cyuc'ile ja'lo nok te ic'el be kine; atzun waje tu'n 
ntene cyuc'ile nim k'ij, ka ic tajbil Kajaw. 

8Pero ax chin tele tzalu tuj tnam Efeso. Ocxi tbaj nink'ij Pentecostés, maxitzun 
chin xe'le. 

9Porque ma tzaj k'o'n ambil weye tu'n wak'nane nimxix tuj tak'un Kajaw, 
masque nimcu in che k'ojin wi'je. 

10Ex ka ma pon Timotey, cycwentime tu'n tten cyuc'ile tuj txubtxaj, porque in 
tbincha'n tak'un Kajaw icx tza'n weye. 

11Cyja'tzun, mi'n tz'oc cyk'o'ne ka minti' toclen, nok o'cx tu'n ttzaj cyk'o'ne ch'in 
onbil te tu'ntzun tbet tuj txubtxaj, tu'ntzun tul wuc'ile; porque in chin ayone ti'j 
tzalu, cyuc'ix erman. 

12Atzunju erman Apolos nimxix o chin cubsane twitz tu'n t-xi cyuc'ile cyuc'ix ke 
erman, pero minti' in tajbe'n tu'n t-xi' ja'lo; maxitzun cxe'l oc tamet ti'j. 

Mancbil k'olbebl tu'n Pablo cye ocslal 

13Che xk'ukine ex che we'xixe tuj ocslabl; che ocxe xinak ex cyk'o'nc cyipune. 

14Tcyakilju oc cybincha'ye, bant-xwit cyu'ne tu'n cyc'ujlalile. 

15Erman bi'n cyu'ne, cycyakil keju ate' tuj tja Estéfanas, tnejel ocslal ke tuj 
tx'otx' Acaya, ex ma cyak' cyib tu'n cyajben cye ocslal. 

16Chin cubsale cywitze tu'n tcub cybi'ne cycawbil keju in che ajben ic tza'n jlu, 
ex tu'n tcub cybi'ne cycyakil keju in che onin ex in che ak'nan tuj tak'un Kajaw. 

17In chin tzalaje tu'nju ma che ul Estéfanas tuc'ix Fortunato ex tuc'ix Acaico, 
porque ma che ul wuc'ile te cyxele. 

18Porque ma ke' nc'u'je cyu'n, ax icx cyeye ma ke' cyc'u'je cyu'n; tz'elxtzun 
cynic'e cyi'j ka at cyoclen jlu. 

19In che'x k'olbe'ne cyu'n ke ocslal ate' tuj junjun tnam tuj tx'otx' Asia. Ax icx 
Aquila tuc'ix Priscila, cyuc'ix ke ocslal nno'c cychmon cyib tuj cyja, nimxix in 
che'x k'olbe'ne cyu'n tuj tbi Kajaw. 

20In che'x k'olbe'ne cyu'n cycyakil erman. Cyk'olbem cyibe cyxolxe, ex 
cytz'uban el cywitze tuc'il tcyakil cyc'ujlalile. 

21Akine Pablo in xi ntz'ibane jun k'olbebl lu, ma cub ntz'ibane tu'nx nk'abe. 

22Ka at jun minti' tc'ujlalil ti'j Kajaw Jesucrist, ba'n tu'n tcub t-sentens tu'n t-xi' 
tuj najen. Ate Kajaw tzul. 

23Aju t-xtalbil Kajaw Jesucrist tenwt cyuc'ile. 

24At nc'ujlalile cyi'je cycyakile, tu'nju ocslal keye ti'j Jesucrist. Icxwitju. 

2 Corintios 

2 Corintios 1 

Xi ttz'iban apostl Pablo jun u'j cye ocslal tuj Corint 

1Akine Pablo, apostl kine te Jesucrist nok tu'n tajbil Dios, ex tuc'ix erman 
Timotey at wuc'ile. In xi ktz'ibane cyeye akeye ocslal ate'ye tuj tnam Corint, 
etzan keye tu'n Dios, cyuc'ix cycyakil ocslal ate' tuj tcyakil tx'otx' Acaya. 

2Awt Kman Dios tuc'ix Kajaw Jesucrist che k'onte xtalbil cyeye ex tu'n tke'xix 
cyc'u'je. 

Aju yajbil te Pablo 

3Knimsa'nctz tbi Dios aju Tman Kajaw Jesucrist, atzunte Mambajju cucx in 
k'ak'an tc'u'j ki'j, ex atzunte Diosju cucx in tk'ukba'n kc'u'j. 

4In tk'ukba'n Dios kc'u'j tuj tcyakil yajbil ke, tu'ntzun tbant kk'ukbante cyc'u'j 
keju in che yajlanjtz, ic tza'n ke ma k'ukbanjtz kc'u'j tu'n Dios. 

5Porque ic tza'n nim in ko yajlanjtz tu'n tlaj ocslal ko' ti'j Crist, ax icxtzun nim 
in k'ukbanjtz kc'u'j tu'nx Crist. 

6Cyja'tzun, ka ma ko yajlanjtze, at tajben jlu tu'n tk'ukbanjtz cyc'u'je ex tu'n 
cyclete; ex ka ma k'ukbanjtz kc'u'je tu'n Dios, ax icx at tajben jlu tu'n tk'ukbanjtz 
cyc'u'je; cyja'tzun in k'ukbanjtzxix cyc'u'je tu'n tic'x cyu'ne ic tza'nx keye nnic'x 
ku'ne. 

7Ma ke'xix kc'u'je cyi'je; porque bi'n ku'ne, ic tza'n in che yajlanjtze junx kuc'ile, 
ax icxtzun ck'ukbanjtzel cyc'u'je tu'n Dios junx kuc'ile. 

8Erman, kajbile tu'n cybinteye ti'j ju yajbil keye tzaj tuj Asia. Mer ic tza'n tjak' 
jun iktz o cub betz'ane, minti' kipaye ex o kmaye ka tu'n knaje. 

9Ex o kna'ye mer ic tza'n otok cub ksentense tu'n kcyime. Pero tzaj ju yajbil lu 
ki'je tu'n mi'n toc ke' kc'u'je ki'jxe, nok o'cx tu'n toc ke' kc'u'je ti'j Dios aju in che 
jaw ank'in cyimni tu'n. 

10O clettzune tu'n Dios tuj jun camic xobajilxix, ax icx ja'lo in ko clete tu'n, ex 
k'ukl kc'u'je ti'j Dios cucx ko cletele tu'n. 

11Ax icx cyeye che onine ki'je tuj na'j Dios; porque ka at nimcu erman in che 
na'n Dios ki'je, ax icx nimcu erman cxel cyk'o'n chjonte te Dios tu'nju t-xtalbil 
Dios in tzaj tk'o'n keye, tu'nju cucx in che na'ne Dios ki'je. 

Tiku'n yaj xi' Pablo tuj Corint 

12Atzun jlu in ko tzalaje ti'j: Ax kanmiye in k'mante tza'n ktene, ma ko tene cyxol 
xjal ax icx cyxole yalnix ti'j knable ex junx kyole, tu'n Dios in tzaj tk'o'n jlu, ma 

ko tene cyxole minti' xko oc lpe'ye ti'j cynabl xjal, nok o'cx ke' kc'u'je ti'j t-xtalbil 
Dios. 

13Porque minti' in xi ntz'ibane juntl yol cyeye, nok o'cx in xi ntz'ibane aju in jaw 
cysch'i'ne ex nne'l cynic'e ti'j; ex k'ukl nc'u'je ti'j, c'elel baj cynic'e ti'j tcyakil. 

14Ic tza'n ma tz'el ch'in cynic'e ti'j tu'n cytzalaje ki'je, ax icx keye tu'n ktzalaje 
cyi'je tuj tk'ijlalil oc tul Kajaw Jesús. 

15Atzun jlu k'ukl nc'u'je ti'j; cyja'tzun cub nximane nej tu'n nxi'ye cyuc'ile 
tu'ntzun cytzalaje oc ntene cab maj cyuc'ile. 

16Cub nximane tu'n wic'e cyuc'ile oc nxi'ye tuj Macedonia, octzun wajtze tuj 
Macedonia tu'n wul meltz'aje juntl maj cyuc'ile, ex tu'n ttzaj cyk'o'ne ch'in onbil 
weye tu'n tajben tuj nbeye oc nxi'ye tuj tx'otx' Judey. 

17Aju nximbetze lu, ¿nokpelo elacyim cub nximane? ¿Apetzun cub nximane tu'n 
t-xi nma'ne tu'n nxi'ye, ex ya mi'n chinxtle, ic tza'n in cybincha'n xjal? 

18Pero ate Dios ax toc testiw wi'je, aju kyole in xi kma'ne cyeye minti' in 
meltz'aje'. 

19Porque akine tuc'ix Sílvano ex Timotey xi kpacba'ne tkanil ti'j Jesucrist cyxole, 
aju Tc'wa'l Dios; ate Jesucrist minti' meltz'aje' tyol; junx tyol ex axix toc. 

20Porque tcyakilju tzaj ttziyan Dios ax toc ex in japun nok tu'n Crist; cyja'tzun 
nok tu'n Jesucrist in xi kk'o'ne chjonte te Dios ex in kma'ne: Icxwitju. 

21Axte Dios in cyuwsante ke tu'nju ocslal ko' ti'j Crist, ex ax ma tzaj k'onte 
koclen. 

22Ex ax Dios ma tz'oc k'onte sey ki'j, ex ma tzaj tk'o'n ju Xewbaj Xjan tuj kanmi, 
atzun jun señ jlu tu'n ttzaj tk'o'n mastl ke. 

23Ax Dios ma tz'oc nk'o'ne te testiw wi'je, na'nx nxi'ye juntl maj tuj Corint tu'n 
mi'n ttzaj cybise wu'ne. Lu Dios in que'yin ka mya ax toc nyole. 

24Myatzun kajbile tu'n koc tene cawil cyeye ti'j cyocslable, porque wa'l keye tuj 
cyocslable; nok o'cx kajbile tu'n konine cyuc'ile tu'n tten cytzalajbile. 

2 Corintios 2 

1Cyja'tzun cub nximane tu'n mi'n ttzaj cybise oc npone juntl maj cyuc'ile. 

2Porque ka ma tzaj cybise wu'ne, ¿tza'ntzun tten tu'n ntzalaje? Nok o'cx cyu'ne 
tu'n ntzalaje, akeye otok tzaj cybise wu'ne. 

3Axtzun jlu xi ntz'ibane cyeye tu'ntzun mi'n ttzaj nbise tu'n cylaje oc npone 
cyuc'ile, o'cxwitlo tu'n ntzalaje cyi'je; porque k'ukl nc'u'je cyi'je cycyakile, aju 
in chin tzalaje ti'j icx cyeye cycyakile in che tzalaje ti'j. 



2035 

 

 
Mam del Norte 

© 1993 Sociedades Bíblicas Unidas. 
  

 

 

4Xi ntz'ibane jlu cyeye tu'nju at nim nbise cyi'je ex at ta'w tuj wanmiye ex nimcu 
in chin ok'e; xi ntz'ibane, pero mya tu'n ttzaj cybise, nok o'cx tu'n cybinteye 
nimxix nc'ujlalile at cyi'je. 

Cynajsancuye til ju ocslal tbincha mya ba'n 

5Aju erman tzaj nbise ti'j, mya o'cx akine tzaj nbise, ax icx cyeye cycyakile tzaj 
ch'in cybise. Ma txi nma'ne jlu tu'ntzun mi'n tel cyuw te cyeye. 

6Acux tcastiw xjal tu'nju ma baj cycawine, tu'n nimcu cybaje ẍe cawin te. 

7Ja'lotzun, nok o'cx tu'n tcub cynajsa'ne til ex tu'n t-xi cyk'ukba'ne tc'u'j 
tu'ntzun mi'n tcyaj ten tuj nim bis. 

8Cyja'tzun chin cubsale cywitze, cyc'ujlame juntl maj. 

9Cyja'tzun xi ntz'ibane cyeye nej, tu'ntzun tel nnic'e cyi'je ka ba'n che nimane 
tuj tcyakil. 

10Ka ma cub cynajsa'ne til jun erman, icx weye cbel nnajsa'ne; porque aju til ma 
cub nnajsa'ne, twitz Crist ma cub nnajsa'ne tu'n cylaje, 

11tu'ntzun mi'n tcub ki'j tu'n Satanás; porque ba'n ku'n tza'n tten tmod, nim 
mañ ba'n tu'n. 

Mya tuj tzalajbil ten Pablo tuj tnam Troas 

12Tej npone tuj tnam Troas pacbalte tkanil ba'n in yolin ti'j Crist, tzaj k'o'n ambil 
weye tu'n wajbene tuj tak'un Kajaw. 

13Pero minti' in tzalaje tu'nju minti' cnet Tito wu'ne, aju wermaniye; cyja'tzun 
e cyaj nk'olbe'ne ke ocslal ex inxe tuj tx'otx' Macedonia. 

In cub ti'j mya ba'n ku'n nok tu'n Crist 

14Pero chjonte Dios ma cub ti'j tcyakil tu'n Jesucrist, ex lepchko'c ti'j; tu'n 
kak'unbene in tyec'un Dios tyol cye xjal tuj tcyakil lugar, tu'n cyojtzkinte xjal 
Jesucrist. Ic tten jlu ic tza'n jun tc'oc'jal in xi t-sipan tib. 

15Porque ic ktene ic tza'n tc'oc'jal in xi tk'o'n Crist te Dios, ex in xi t-sipan tib 
tc'oc'jal cyxol ke xjal in che clet ex cyxol keju in che naj. 

16Aju tyol Dios in xi kma'ne cye xjal in che naj, ma tz'oc mer ic tza'n t-xew camic 
tu'n cynaj; atzun cye keju in che clet, ma tz'oc ic tza'n tc'oc'jal chwinklal tu'n 
tten cychwinklal. ¿Ex alcye jacu tzic'x tu'n ti'j ak'untl lu? 

17Pero mya ic ktene ic tza'n nimcu xjal in baj cysmo'n tyol Dios cyuc'il cyex cyyol 
tu'n cycambante ch'in pwak ti'j; atzun keye junx ti'j kyole, sama'n ko'ye tu'n 
Dios, in ko yoline twitz Dios ex ajbel ko'ye te Crist. 

2 Corintios 3 

Aju ac'aj yol cyaj bant ti'j tu'n Dios kuc'il 

1¿Ocpetzun ko oquel tene juntl maj yolil ki'je tu'n kc'mete cyu'ne? ¿Maj il ti'j tu'n 
t-xi ki'ne jun u'j tu'n kc'mete cyu'ne ex ka tu'n ttzaj cyk'o'ne jun u'j te okxenbil 
keye, ic tza'n in cybincha'n junjuntl xjal? 

2Mi'n, porque ax keye jun ku'je tz'iban tuj kanmiye, in jaw cysch'i'n cycyakil xjal 
ex ojtzki'n cyu'n; mya il ti'j juntl u'j te okxenbil keye. 

3K'ancha'lxix ta' jlu, tu'j Crist keye, ate Crist o tz'ibante nok tu'n kak'unbene. Ate 
u'j lu mya tu'n tint tz'iban, nok o'cx tu'n T-xew Dios, aju Dios itz'; ex mya twitz 
tz'lom abj tz'iban, atzun tz'iban tuj kanmiye. 

4Cyja'tzun, tu'n jlu in ke' kc'u'je ti'j Dios nok tu'n Crist. 

5Minti' ch'in koclene ku'nx kibxe, ex mlay ko ximane ti'j ka at ch'in jacu bant 
ku'ne ku'nx kibe; o'cx ate Dios in tzaj k'onte koclene ex knable. 

6Ex axte Dios oc k'onte koclene tu'n koque ajbel ti'j ju ac'aj yol cyaj bant ti'j tu'n 
Dios kuc'il. Aju yol lu mya jun ley tz'iban, nok o'cx tu'n tipumal T-xew Dios; 
porque aju ley tz'iban, in cub cysentens xjal tu'n tu'n cycyim, atzunju Xewbaj 
Xjan in tk'o'n chwinklal. 

7Aju ley tzaj tk'o'n Dios te Moisés tz'iban twitz abj, ex tzaj tyec'un Dios t-
spic'umal tej ttzaj k'o'n. Ke aj Israel minti' o cyipa tu'n toc cyque'yin twitz 
Moisés tu'n tlaj in koptz'aj twitz wen, masque nok te cab k'ij tu'n tkoptz'aj twitz. 
Aju ojtxi ley, masque in tma'n tu'n cycyim xjal, pero tzaj tyec'un Dios t-spic'umal 
ti'j. 

8Ka ic tten jlu, yajtzun ju yol in tzaj tk'o'n Xewbaj Xjan ¿myapetzun mas 
tbanilxix? 

9Porque ka in koptz'aj twitz Moisés tej ttzaj k'o'n ju ley, aju in cub cysentens 
xjal tu'n tu'n tlaj cyil, yajtzun ju yol aju in tma'n tu'n koc tz'aklxix tu'n Dios, 
¿myapetzun mas tbanilxix? 

10Porque aju ojtxi ley, masque tbanilxix nej, pero ya ja'lo mya tbanilxix, porque 
at juntl yol ma tzaj k'o'n mas tbanilxix. 

11Masque cyja'tok tnaj aju ojtxi ley, pero tzaj tyec'un Dios t-spic'umal ti'j, 
yajtzun ju ac'aj yol, ¿myapelo mas tbanilxix? Porque cyjel ten te jumajx. 

12K'ukl kc'u'je ti'j jlu, cyja'tzun in ko yoline clarxix. 

13Mya ic ktene ic tza'n Moisés, xi tewan twitz tu'n jun xbalun tu'n mi'n toc 
cyque'yin aj Israel oc tcub yupj ju spic'un in koptz'aj twitz, aju spic'un lu cyja'tok 
tnaj. 



2037 

 

 
Mam del Norte 

© 1993 Sociedades Bíblicas Unidas. 
  

 

 

14Pero ke aj Israel jpet tuj cynabl ex cucx cyten ja'lo, porque oc in jaw cysch'i'n 
ju yol cyaj bant ti'j tu'n Dios cyuc'il ojtxi, minti' nne'l cynic' ti'j, porque ax toc ju 
xbalun makolte cywitz; aju xbalun lu o'cx tu'n Crist nne'l ti'n. 

15Ex cucx cyten ja'lo oc in jaw cysch'i'n tuj tley Moisés, ax toc ju xbalun makolte 
twitz cyanmi tu'n mi'n tel cynic' ti'j. 

16Pero oc cyajtz meltz'aj xjal tuc'il Kajaw c'elel k'i'n ju xbalun. 

17Aju Kajaw axte Xewbaj; ex jatum ta' T-xew Kajaw atzun at tzokpibl ke. 

18Cyja'tzun, kcyakil in kkoptz'a'n t-spic'umal Kajaw ic tza'n tuj jun espej, 
porque mya maksi'n kwitz tu'n xbalun; cyja'tzun in ko ch'expet tu'n koc ic tza'n 
tilbilal Crist, ex mas in koptz'aj t-spic'umal Crist ki'j junjun k'ij; atzun in 
tbincha'n Kajaw, axju Xewbaj. 

2 Corintios 4 

1Cyja'tzun minti' in ko cub numje, porque ma kc'ame ju koclene lu tu'nju ma 
tzaj k'ak'an tc'u'j Dios ki'je. 

2Ex ma tz'el kpa'n kibe ti'j ju in bant cyu'n xjal tuj ewaj ch'ixbajilxix; minti' in ko 
sbune ex minti' in baj ksmo'ne tyol Dios; o'cx in ko ank'ine twitz Dios ex nno'c 
tilil ku'ne tu'n kele ba'n tuj cywitz cycyakil xjal, tu'nju in xi kchic'ba'ne ju yol 
axix toc. 

3Ka minti' nne'l cynic' xjal ti'j tkanil colbil in xi kpacba'ne, pero mya cycyakil, 
o'cx keju in che'x tuj najen minti' nne'l cynic' ti'j. 

4Ke xjal lu mya ocslal ke, cyja'tzun ma moẍsanjtz cynabl tu'nju cydios xjal at tuj 
tk'ijlalil ja'lo, tu'ntzun mi'n tel cynic' ti'j ju spic'un in koptz'aj cyibaj; aju spic'un 
lu atzun tkanil ba'n ti'j Crist, ex ate Crist tbanilxix ex tilbilal Dios. 

5Aju yol in xi kpacba'ne mya ki'jxe, nok o'cx ti'j Jesucrist; atzun in xi kma'ne, ate 
Jesucrist Kajaw; atzun keye ma ko oque te cymajene nok tu'nju at kc'u'je ti'j 
Jesús. 

6Porque tu'n Dios tzaj tma'n tu'n tcub koptz'aj ju spic'un tuj klolj, ex tu'n Dios 
ma tzaj koptz'aj ju spic'un tuj kanmi, tu'ntzun tel knic' ti'j tza'n tten Dios tu'nju 
in koptz'aj t-spic'umal ti'j twitz Jesucrist. 

Tu'n kank'in tu'n kocslabl 

7Aju k'inumabl lu atzun ta' kujxi, ako' ic kten ic tza'n c'il, tx'otx' ktx'otx'il, 
tu'ntzun tel knic' ti'j, ate Dios in tzaj k'onte nimxix kipumal, mya ku'nxke. 

8In ko yajlanjtz tuj tcyakil, pero at jatum tu'n kex tu'n ktzokpaj; nim nnic' ki'j, 
pero at jatum tu'n toc ke' kc'u'j ti'j. 

9In ko jaw lajo'n, pero minti' in ko cyaj colin tu'n Dios; in ko cub xo'n twitz 
tx'otx', pero minti' in ko naj. 

10Nok jachak cucx nne'lje' ki'j tu'n kcyim, ic tza'n baj ti'j Jesús, tu'ntzun 
tyec'unjtz ti'j kximlal ka ax tchwinklal Jesús in tzaj tk'o'n ke. 

11Porque itz'xcu ko'ye, cucx nne'lje' ki'je tu'n kcyime tu'n tlaj Jesús, tu'ntzun 
tyec'unjtz ti'j kximlale ka ax tchwinklal Jesús in tzaj tk'o'n keye, masque cyja' 
tnaj kximlale. 

12Cyja'tzun kk'on kibe tu'n kcyime, ex tu'n jlu ma cycambaye cychwinklale. 

13At jun yol in tma'n tuj Tu'jil: Xi wocsla'ne, cyja'tzun in chin yoline, chi tuj Tu'jil. 
Icx keye ax knable jlu, ma txi kocsla'ne, cyja'tzun in ko yoline. 

14Porque ba'n ku'n, jaw ank'in Kajaw Jesús tu'n Dios, icx ke ko jawil ank'in tu'n 
junx tuc'il Jesús, ex ko xel k'i'ne junx cyuc'ile tu'n kpon twitz. 

15Porque tcyakil jlu nnic'x ku'ne tu'n cyc'monteye jun ba'n; ka ma cyc'am nimcu 
xjal t-xtalbil Dios, ax icx nimcu xjal tu'n t-xi cyk'o'n chjonte te Dios, tu'ntzun 
tjaw nimsa'n tbi. 

16Cyja'tzun, minti' in ko cub numje masque cyja' tbaj tipun kximlale, pero aju 
kanmiye in tc'mo'n ac'aj tipumal junjun k'ij. 

17Porque aju yajbil keye ja'lo mya nim ex nok te jurat, pero tu'n jlu ctzajel k'o'n 
jun koclene ma'xix ex te jumajx. 

18Porque myatzun toc kwitze ti'j ju k'ancha'l, atzun toc kwitze ti'j ju minti' 
k'ancha'l; porque aju k'ancha'l, nok te cab k'ij, atzunju minti' k'ancha'l, te 
jumajx. 

2 Corintios 5 

1Porque ba'n ku'n, aju kximlal ic tten ic tza'n jun tal ja, ka ma cub xitj aju kximlal 
at tzalu twitz tx'otx' jatum tocx kanmi, at juntl kximlal tuj cya'j, mlayx cub xitj, 
bincha'n tu'n Dios, mya tu'n xjal in bant. 

2Tuj ju kximlal tzalu twitz tx'otx' in ko ayin, kajbil tu'n knajan tuj jun kximlal 
ac'aj tuj cya'j; ic tten jlu ic tza'n nne'l kch'expu'n kxbalun tu'n toc juntl ac'aj. 

3Atzun kajbil, tu'n tten juntl kximlal ac'aj tu'n tten kanmi tuj, tu'ntzun tten 
kanmi toc t-xbalun ex mya ski't ti'j. 

4Porque ato'xcu tuj kximlal lu in ko ayin tuc'il bis, ex octzun kcyim, myatzun 
kajbil tu'n tcyaj ten kanmi ski't ti'j; atzun kajbil tu'n ttzaj k'o'n juntl kximlal 
ac'aj, tu'ntzun tcyaj kk'o'n aju kximlal lu cnajel, tu'ntzun kc'monte jun kximlal 
mlay naj. 

5Ax Dios binchante tu'n tjapun jlu ki'j, tu'n tch'expet kximlal, ex ma tzaj tk'o'n 
Dios ju Xewbaj Xjan te jun señ te tzuybil ke ti'j tcyakilju ctzajel tk'o'n ke te 
tibajxi. 

6Cyja'tzun cucx k'ukl kc'u'j ti'j Dios, bi'n ku'n ato'xcu tuj kximlal, mi a'l ko' tuc'il 
Kajaw; 

7porque tu'n kocslabl in ko bet, mya tu'nju nno'c kque'yin. 

8Pero k'ukl kc'u'j ti'j Dios, ex mas kajbil tu'n tel kpa'n kib ti'j kximlal, tu'ntzun 
kten tuc'il Kajaw. 

9Cyja'tzun nno'c tilil ku'n tu'n kbinchante aju ba'n tuj twitz Kajaw, ka na'nxtok 
kpon tuc'il ex ka otok ko pon. 

10Porque il ti'j tu'n kten kcyakil twitz Crist tu'n koc tuj xjel, tu'n tc'monte teyle 
junjun t-xel tak'unben alcye o tbincha tzalu twitz tx'otx', ka ba'n ex ka mya ba'n. 

Ma bant kten tuc'il Dios 

11Cyja'tzun nno'c tilil ku'ne tu'n tcub ti'j cynabl xjal, porque ma tz'el knic'e ti'j, 
aju tu'n koc tuj xjel twitz Kajaw xobajilxixte; pero ate Dios ojtzkilte tza'n ktene, 
ex cuchiwt icx cyeye tu'n tel cynic'e ki'je. 

12Minti' in ko yoline juntl maj ki'jxe tu'n kc'mete cyu'ne, nok o'cx in xi kk'o'ne 
ambil cyeye tu'n cytzalaje ki'je, tu'ntzun tbant t-xi cytzak'we'ne jun yol cye keju 
o'cx in che tzalaj ti'j tza'n que'yin jun xjal ex minti' in che ximan ti'j tza'n tten 
tanmi xjal. 

13Ka ma ko oque loc tuj cywitze, pero in ko ajbene te Dios; ex ka ba'n knable, 
tu'n jlu in ko ajbene cyeye. 

14Porque tu'nju ma kna'ye tc'ujlalil Crist, cyja'tzun mas nno'c tilil ku'ne, atzun 
kximbetze jlu: O cyim jun xjal te cyxel cycyakil xjal, cyja'tzun mer ic tza'n 
cycyakil xjal o che cyim. 

15Te cyxel cycyakil xjal o cyim Crist tu'ntzun cyajben te Crist keju itz'x ke, mya 
cyexcye tu'n cyajben, nok o'cx tu'n cyajben te Crist aju o cyim te cyxel ex jatz 
ank'in. 

16Cyja'tzun, ja'lo minti' in ko ximane cyi'j xjal tza'n che que'yin ex alcye cyxilen, 
ic tza'n in cybincha'n mastl xjal; nej atzun kximbetze ti'j Crist ic tza'n cye xjal 
cyximbetz, atzun ja'lo mya icx tten kximbetze ti'j. 

17Cyja'tzun, ka at jun xjal ma tmojba tib tuc'il Crist, ma tz'oc te ac'aj; tcyakilju te 
ojtxi ma baj; tcyakil ma tz'oc te ac'aj. 

18Tcyakil jlu tu'n Dios in tzaj tk'o'n, ex tu'nx Dios ma bant kten tuc'il nok tu'n 
Crist, ex ma tzaj tk'o'n koclen tu'n t-xi kma'n cye xjal tu'n tbant cyten tuc'il Dios. 

19Ate Dios oc tilil tu'n tu'n tbant cyten xjal tuc'il nok tu'n Crist, minti' oc tk'o'n 
Dios tcwent ti'j cyil xjal; ex tzaj tma'n keye tu'n t-xi kma'ne cye xjal tza'n tten 
tu'n tbant cyten tuc'il. 

20Cyja'tzun, ako'ye ma ko tzaj sama'ne te t-sanjel Crist, mer ic tza'n a Dios in 
cubsan cywitz xjal tu'n kyole; tuj tbi Crist in ko cubsane cywitze tu'n tbant 
cytene tuc'il Dios. 

21Ate Crist minti' il o tbincha, pero oc tk'o'n Dios kil ti'j Crist, tu'ntzun koc k'o'n 
te tz'aklxix tu'n Dios nok tu'nju at kmojbabl kib tuc'il Crist. 

2 Corintios 6 

1In ko ak'nane junx tuc'il Dios, cyja'tzun in ko cubsane cywitze tu'n mi'n 
cyc'monteye t-xtalbil Dios nokx gan. 

2Porque in tma'n Dios tuj Tu'jil: Ma nbiye tyola ex ma tzul tk'ijlalil tu'n t-xi 
nk'o'ne nxtalbile teya, ma tzul canun aju tk'ijlalil colbil ex chin onile ti'ja, chi tuj 
Tu'jil. Ja'lo tk'ijlalil xtalbil; ja'lo tk'ijlalil colbil. 

3Minti' in cub kk'o'ne tolsabl cywitz xjal tu'ntzun mi'n cyyolin xjal mya ba'n ti'j 
kak'unbene. 

4Nno'c tilil ku'ne tu'n kele ba'n tuj tcyakil, porque ajbel ko'ye te Dios, nim nnic'x 
ku'ne, pero tuj tcyakil at nim kpasense; at maj in ko yajlanjtze, at maj minti' in 
canun aju in ajben keye, at maj in ko tzyete tu'n bis; 

5at maj in ko baj asyaline, at maj in ko ocx k'o'ne tuj pres, at maj in che jaw tilj 
xjal ki'je, nim in ko ak'nane, at maj minti' in ko tane ex at maj nnic'x we'yaj 
ku'ne. 

6Tuj tcyakil nno'c tilil ku'ne tu'n kele ba'n, tu'nju kanmiye sak, tu'nju at knable, 
tu'nju at kpasense, tu'nju at kbanile, tu'nju at Xewbaj Xjan kuc'ile, tu'nju at 
kc'ujlalile axix toc, 

7tu'nju axix toc ju yol in xi kma'ne, tu'nju at tipumal Dios kuc'ile, ex tu'nju in ko 
bete tuj tumelxix; ic tten jlu ic tza'n jun k'ojbil tuj kbank'abe ex tuj knayaje tu'n 
kclete. 

8At maj in ko nimanjtze cyu'n xjal ex at maj minti' in ko nimanjtze, at maj in che 
yolin xjal ba'n ki'je ex at maj in che yolin mya ba'n ki'je; in ko oc k'o'ne nic'al 
yol, pero ax toc kyole. 

9Mer ic tza'n minti' ojtzki'n kwitze cyu'n xjal, pero ojtzki'nxix kwitze cyu'n; mer 
ic tza'n ch'ix kcyime, pero itz'x ko'ye; in ko c'ixbisanjtze, pero minti' in ko cyime. 

10At nim kbise, pero cucx in ko tzalaje; meba xjal ko'ye, pero nim xjal in che oc 
k'inun ku'ne; misicyer ch'in at keye, pero tcyakil at keye. 

11Clarxix in chin yoline cyuc'ile, akeye aj Corint, nimxix kc'ujlalile cyi'je. 

12Keye at kc'ujlalile cyi'je, atzun cyeye minti' cyc'ujlalile ki'je. 

13In chin cubsane cywitze ic tza'n jun mambaj in cubsan cywitz tc'wa'l, ic tza'n 
weye at nc'ujlalile cyi'je, ax icx cyeye atwit cyc'ujlalile wi'je. 

Tja Dios ko', aju Dios itz' 

14Mi'n tz'oc cymojban cyibe cyuc'il ke mya ocslal, porque mya ax cynable ic 
tza'n cye. Porque baka cyuc'in cyib keju tz'aklxix cyuc'il keju mya tz'aklxix. Ex 
baka at tmojbabl tib spic'un tuc'il klolj. 

15Ex baka mojl tyol Crist tuc'il tyol tajaw il. Ex baka at toclen ocslal tuc'il ju mya 
ocslal. 

16Ex baka junx tten tja Dios cyuc'il ke tilbilal. Porque akeye tja Dios, aju Dios 
itz', ic tza'n o tma Dios chi cyja': Ax chin najale cyxol ex chin betele cyxol; ex 
chin oquele te Cydios, atzun cye che oquel te jun tnam etzan wu'ne, chi tuj Tu'jil. 

17Cyja'tzun ax icx in tma'n; Cyetze cyxol ex cypa'mil cyibe cyi'j, chi Kman; ex 
mi'n tz'oc cymaco'ne aju ttz'ilil. Octzun che c'metele wu'ne. 

18Chin oquele te Cymane, atzun cyeye che oquele te ncy'ajale ex te nme'jele, chi 
Kman aju at tipumal tu'n bant tcyakil tu'n, chi tuj Tu'jil. 

2 Corintios 7 

1Akeye erman at nc'u'je cyi'je, atzunju yol lu tzaj ttziyan Dios ke. Cyja'tzun 
ktx'jo'mel tcyakilju in tz'ilsante kchibjal ex in tz'ilsante kanmi; ex atwit tchi Dios 
tuj kwitz ex tu'n t-xi kk'on kib te Dios tu'n kajben o'cx te te jumajx. 

Ajtz ti'j cyanmi aj Corint 

2Cybinchame xtalbil, cyk'ontze ambil keye tu'n kyoline cyuc'ile. Mi jun xjal ma 
kbinchaye mya ba'n ti'j, mi jun xjal ma tz'el txalpuj ku'ne, mi jun xjal ma cub 
ksbu'ne. 

3Minti' ma txi nma'ne jlu cyeye tu'n woc tene ilil cyi'je; porque ojtxi txi nma'ne 
cyeye, nim nc'ujlalile cyi'je, ka tu'n kcyim, junx tu'n kcyim, ex ka tu'n kank'in, 
junx tu'n kank'in. 

4Nimxix in ke' nc'u'je cyi'je, ex nim in chin tzalaje cyi'je; ma k'ukbanjtzxix 
nc'u'je; ex mas nim in chin tzalaje tuj tcyakil yajbil keye. 

5Porque tej ktene tuj Macedonia minti' o ko ojlan ch'ine, nok o'cx tichak yajbil 
keye tzaj; jun, in che k'ojin xjal ki'je, ex juntl, tzaj kxobile tuj kanmiye. 

6Pero ate Dios in k'ukbante cyc'u'j keju in che bisun, ex o k'ukbanjtz kc'u'je tu'n, 
tu'nju ul Tito. 

7Mya nok o'cx k'ukbanjtz kc'u'je tu'nju ul Tito, ax icx tu'nju otok k'ukbanjtz tc'u'j 
Tito cyu'ne. Tzaj tma'n Tito keye nim cyganiye ki'je ex tza'n tten tzaj cybise tu'n 
tlaj ju mya ba'n tzaj cyxole, ex at cyc'u'je wi'je; cyja'tzun mas in chin tzalaje. 

8Porque masque tzaj cybise wu'ne tu'nju u'j xi nsama'ne cyeye, pero minti' in 
chin bisune ja'lo tu'n jlu; balo tzaj ch'in nbise ti'j nej, porque ma wile tzaj cybise 
tu'nju u'j xi nsama'ne cyeye, masque nok te cab k'ij e bisune. 

9Pero ja'lo in chin tzalaje; myatzun ti'j ju cybise tzaj in chin tzalaje, nok o'cx in 
chin tzalaje tu'nju tzaj cybise tu'n tajtz ti'j cyanmiye; porque tzaj cybise ic tza'nx 
tajbil Dios, cyja'tzun minti' jun mya ba'n ma kbinchaye cyeye. 

10Porque aju kbis in tzaj ic tza'nx tajbil Dios in ajtz ti'j kanmi tu'n tu'n kclet, ex 
mlay tzajtl kbis ti'j; atzun cye xjal cybis, in tzaj camic tu'n. 

11Che ximane ti'j, aju cybise tzaj ic tza'nx tajbil Dios nim ma tz'ajben; porque 
tu'n jlu ma tz'oc tilil cyu'ne tu'n tbant ti'j ju mya ba'n tzaj cyxole, ex cyja'tzun 
ma che cyaj tene minti' cyile, tzaj cyk'oje ti'j ju o baj cyxole, tzaj cyxobile, tzaj 
nim cyganiye tu'n cylonteye nwitze, at cyc'u'je ki'je, ex cub cyk'o'ne tcastiw ju 
xjal o binchan il. Tcyakil jlu bant ti'j cyu'ne minti'tl cyile ti'j. 

12Cyja'tzun, aju u'j xi ntz'ibane, mya tu'n tlaj ju xjal binchante ju mya ba'n, ex 
mya tu'n tlaj ju xjal o binchanjtz mya ba'n ti'j, nok o'cx xi ntz'ibane tu'n tel 
cynic'e ti'j ka nim cyganiye ki'je twitz Dios. 

13Cyja'tzun ma ke' kc'u'je tu'nju ma k'ukbanjtz cyc'u'je. Pero mas nimxix in ko 
tzalaje tu'nju in tzalaj Tito; porque ma k'ukbanjtz tc'u'j Tito cyu'ne cycyakile. 

14Aju o txi nma'ne te Tito ka mejor ocslal keye, ax toc, minti' ma tzaj nch'ixwiye 
tu'n, tcyakilju ma txi kma'ne cyeye ax toc; ax icx ju yol xi kma'ne te Tito ka mejor 
ocslal keye, ma tz'el ax toc. 

15Ex mas in tenxix tc'ujlalil Tito cyi'je oc in tzaj tna'n tza'n tten xi cynimane tyol 
cycyakile, ex oc in tzaj tna'n tza'n tten c'met cyu'ne at tchiylal tuj cywitze. 

16In chin tzalaje, porque tuj tcyakil ma ke' nc'u'je cyi'je. 

2 Corintios 8 

Tu'n t-xi kk'o'n jun oyaj tu'n tcyakil kc'u'j 

1Ax icx at juntl nyole erman, wajbile tu'n cybinteye ti'j ju t-xtalbil Dios ma tzaj 
k'o'n cye ocslal tuj junjun tnam tuj tx'otx' Macedonia. 

2Masque ma tzaj jun joybil cyi'j tu'n cyyajlanjtz, pero nimxix in che tzalaj; 
cyja'tzun, masque meba xjal ke, pero ba'n che oyin, mer ic tza'n k'inun ke. 

3Akine testiw cyi'j, xi cyk'o'n jun oyaj tuc'il tzalajbil, xi cyk'o'n nic'pun in cnet 
cyu'n, ex xi cyk'o'n ch'intl tibaj. 

4Nimxix e cubsan kwitze tu'n t-xi kk'o'ne ambil cye tu'n cyonin ti'j ju onbil cye 
ocslal. 

5O cybincha jlu mya ic tza'n ximan ku'ne, nej xi cyk'on cyib te Kajaw, ax icx ma 
tzaj cyk'on cyib tu'n cyak'nan junx kuc'ile nok tu'n tajbil Dios. 

6Cyja'tzun xi kk'o'ne tnabl Tito tu'n tjapun baj ak'untl tu'n cyxole, aju o xe't tu'n, 
tu'n tbaj chmet cyoyaje. 

7Nimcu at cyuc'ile: at cyocslable, ba'n che yoline, at cynable, toc cyc'u'je ti'j 
tcyakil, ex at cyc'ujlalile ki'je; tu'nju at tcyakil jlu cyuc'ile, ax icx tz'oc tililx cyu'ne 
tu'n cyk'onteye cyoyaje. 

8In xi nma'ne jlu cyeye, pero mya mandaril kine cyi'je; nok o'cx waje tu'n tel 
nnic'e ti'j ka ax toc cyc'ujlalile, cyja'tzun in tzaj nna'ne cyi'j txkantl ocslal tocxix 
cyc'u'j ti'j tu'n cyk'onte cyoyaj. 

9Porque ma tz'el cynic'e ti'j t-xtalbil Kajaw Jesucrist; masque k'inuntok nej, 
pero oc te meba xjal nok tu'nju at tc'ujlalil cyi'je, oc te meba xjal tu'ntzun cyoque 
te k'inun tu'n. 

10Cxel nk'o'ne jun cynable ti'j jlu, porque ba'n jlu te cyeye. Ma bant jun abk'i t-
xe'tlen cyu'ne tu'n cyk'onteye oyaj, ax icx nim cyganiye tu'n cyk'onteye. 

11Ja'lotzun japunx cyu'ne; ic tza'n nej nim cyganiye tu'n cyk'onteye oyaj, ax 
icxtzun ja'lo tu'n tten cyganiye tu'n tjapun cyu'ne tu'n t-xi cyk'o'ne nok nic'pun 
at cyuc'ile. 

12Porque ka tajbil jun xjal tu'n t-xi tk'o'n toyaj, cc'metel toyaj tu'n Dios nok 
nic'pun at tuc'il, mlay tzaj tkanin Dios tu'n t-xi tk'o'n aju minti' at tuc'il. 

13Minti' ma txi nma'ne jlu tu'n cyten txkantl tuj txubtxaj, atzun cyeye tu'n cytene 
tjak' iktz. 

14Nok o'cx waje tu'n tel junx, tu'n tcanun aju at tajben cyeye ax icx cye; porque 
ja'lo nim at cyeye, ba'n tu'n t-xi cyk'o'ne ch'in onbil cye, tu'n tcanun aju in ajben 
cye; te yajxi balo oc chmetel cye, ctzajeltzun cyk'o'n ch'in onbil cyeye, tu'n 
tcanun aju in ajben cyeye, tu'ntzun tel junx, 

15ic tza'n in tma'n tuj Tu'jil: Akeju jaw cychmo'n nim, minti' sobryin cye; ex 
akeju jaw cychmo'n nok ch'in, acux o canun cye, chi tuj Tu'jil. 

Xi sama'n Tito cyuc'ix ke tuc'il tu'n cyxi' tuj Corint 

16Chjonte te Dios o yolin tuj tanmi Tito tu'n tten tc'ujlalil cyi'je, ic tza'n keye. 

17Ax toc cub tuj twitz Tito aju yol xi nma'ne te, tu'n t-xi' visitarilte cyeye, pero 
ax icx te tu'n tex tajbil nim tgan tu'n t-xi' cyuc'ile. 

18Ex at juntl erman cxel ksama'ne tuc'il Tito; cycyakil ocslal tuj junjun lugar in 
che yolin ba'n ti'j erman lu tu'nju nim in ak'nan tu'n tpacbet tkanil colbil. 

19Ax icx ma jaw sc'et erman lu cyu'n ocslal tuj junjun lugar tu'n t-xi' kuc'ile tuj 
kbeye onil kuc'ile, tu'n t-xi k'it aju oyaj lu; nno'c tilil ku'ne ti'j jlu tu'n tjaw 
nimsa'n tbi Kajaw ex tu'n tel nic'baj ki'je, ka at kganiye tu'n kajbene. 

20Atzun kajbile, tu'n mi'n tyolin jun erman ki'je, ka at ch'in ma cub knajsa'ne ti'j 
ju oyaj lu nimxix ma tzaj k'o'n tuj kcwente. 

21Nno'c tilil ku'ne tu'n kbinchanteye tcyakil tuj tumelxix, mya nok o'cx twitz 
Kajaw, ax icx cywitz xjal. 

22Ax icx cxel ksama'ne juntl erman cyuc'il Tito; aju erman lu ma kile nimcu maj, 
at t-sec'al tu'n tajben tuj tcyakil, ax icx ja'lo mas at t-sec'al porque k'uklxix tc'u'j 
cyi'je. 

23Ka at jun taj tu'n tbinte ti'j Tito, ate Tito wuc'ile ex in ak'nan junx wuc'ile tu'n 
kajbene cyeye. Ex ka at jun taj tu'n tbinte cyi'j cabtl kerman, ake erman lu sanjel 
ke, ma che tzaj sama'n cyu'n ocslal tuj junjun lugar, ex in jaw nimsa'n tbi Crist 
cyu'n. 

24Cyc'ujlamtzune ke erman lu tu'ntzun toc cyque'yin cycyakil ocslal tuj junjun 
lugar, tu'ntzun tel cynic' ti'j ka at cyc'ujlalile cyi'j erman lu, ex tu'n tel cynic' 
erman lu ti'j ka ax toc ju yol xi kma'ne cyi'je, ka mejor ocslal keye. 

2 Corintios 9 

Aju oyaj xi k'o'n cye ocslal tuj Jerusalén 

1Mya il ti'j tu'n t-xi ntz'ibane jun u'j cyeye ti'j ju onbil tu'n t-xi k'ot cye ocslal. 

2Porque ojtzki'n wu'ne at cyganiye tu'n cyk'onteye, ex o chin tzalaje cyi'je cyxol 
keju ate' tuj tx'otx' Macedonia, xi nma'ne cye ka ma bant-xi jun abk'i banin 
cytene tu'n cyk'onteye oyaj, akeye ate'ye tuj tx'otx' Acaya; ex tu'nju at-xix 
cyganiye ti'j jlu, ma tz'el cycano'n mas nim ocslal cyxol keju ate' tuj tx'otx' 
Macedonia. 

3Pero ma che'x nsama'ne ke erman lu tu'ntzun mi'n tel kyole nokx gan, aju xi 
kma'ne cyi'je. Wajbile tu'n tbant naj cytene tu'n ttzaj cyk'o'ne cyoyaje ic tza'n 
ma txi nma'ne cye, 

4mya yajcu che'x wuc'ine junjun aj Macedonia, ex mya banin cytene oc kpone. 
Entons ctzajel kch'ixwiye tu'nju otok ke' kc'u'je cyi'je, icx cyeye mas jacu tzaj 
cych'ixwiye. 

5Cyja'tzun cub nximane ka il ti'j tu'n t-xi nma'ne cye erman tu'n cyxi' nej nwitze 
tu'n cypon cyuc'ile, ex tu'n tbaj chmet naj cyoyaje tzaj cytziyane ojtxi, tu'ntzun 
ttzaj cyk'o'ne ic tza'n jun oyaj, mya tu'n tel kẍcatune cyi'je. 

6Lu jun tumel cxel nma'ne cyeye: Aju xjal nok ch'in in cu'x tawa'n, ax nok ch'in 
cjawil tchmo'n; atzunju xjal nim in cu'x tawa'n, ax nim cjawil tchmo'n. 

7Teyle junjun k'onx jun oyaj ic tza'n ma cub t-ximan tuj tanmi; mya tuc'il bis 
tu'n t-xi tk'o'n ex mya lajwers, porque aju xjal in xi tk'o'n oyaj tuc'il tzalajbil, in 
tzalaj Dios ti'j. 

8Ate Dios at tipumal tu'n tk'onte nimcu t-xtalbil cyeye, tu'ntzun cucx tu'n 
tcanun cyeye tuj tcyakil ex tu'n t-sobryin cyeye, tu'ntzun cyonine ti'j tcyakil 
ak'untl ba'n. 

9Ic tza'n in tma'n tuj Tu'jil: Xi t-sipan cycotz ke meba. Aju tten tz'aklxix, cucx ctel 
te jumajx, chi tuj Tu'jil. 

10Ate Dios in tzaj k'onte iyaj teju xjal in awan ex in tzaj tk'o'n wabj te twa, ctzajel 
tk'o'n aju in ajben cyeye, tu'n tchmet twitz cyawale tu'n, ex ctzajel tk'o'n mas 
cyipumale tu'n cybinchanteye xtalbil cye nimcu xjal. 

11Cyja'tzun tzul tk'o'n Dios nimcu cyeye, tu'ntzun tbant cyk'onteye oyaj. Ex aju 
oyaj cjawil kchmone cyxole, cxel cyk'o'n erman chjonte te Dios ti'j. 

12Porque tu'nju in xi cyk'o'ne ju oyaj lu cye erman, mya nok o'cx in che onine 
ti'j ju atx taj cye, ax icx nimcu erman in xi cyk'o'n chjonte te Dios ti'j jlu. 

13Ex tu'nju cyajbeble lu c'elel cynic' ocslal cyi'je, ex cxel cyk'o'n chjonte te Dios 
tu'nju ma txi cynimane tkanil ba'n in yolin ti'j Crist. Ex cxel cyk'o'n chjonte te 
Dios cyi'je tu'nju oyaj cxel cyk'o'ne cye ex cye cycyakil. 

14Ax icx che na'l Dios cyi'je, porque at cyc'ujlalil cyi'je, tu'nju nimxix t-xtalbil 
Dios ma tzaj tk'o'n cyibaje. 

15Chjonte Dios tu'nju toyaj ma'xix ma tzaj tk'o'n ke, minti' in cnet yol ku'n tu'n 
t-xi kchic'ba'n, tu'nju tbanilxix. 

2 Corintios 10 

Aju toclen Pablo te apostl 

1Akine Pablo, ax kine chin cubsale cywitze tu'nju mans te Crist ex tbanilxix. Ic 
tza'n atine cyuc'ile mans kine, pero ic tza'n mi a'l kine cyuc'ile cyuw in chin 
yoline cyeye, che chiye. 

2Cyja'tzun chin cubsale cywitze, oc npone cyxole cuchiwt mya il ti'j tu'n nyoline 
cyuw, porque banin ntene tu'n cyoc wic'le'ne keju in che yolin ki'je, in cyma'n 
ka in kbincha'ne kexe kajbile, ic tza'n in cybincha'n mastl xjal. 

3Masque xjal ko'ye ic tza'n ke mastl xjal, pero aju k'oj nno'c ku'ne mya ic tten ic 
tza'n cye xjal. 

4Porque aju kmacbile in ajben tuj k'oj mya ic tza'n cye xjal, aju kmacbile at 
tipumal tu'n Dios tu'n tcub cyi'j keju at cyipumal ex aj k'oj ke ti'j Dios. 

5Cyja'tzun, ke xjal in che k'ojl ti'j tyol Dios in che cub nume' ku'ne, ex in cub xitj 
ku'ne tcyakilju makbil in cub cyk'o'n xjal tu'n mi'n tel cynic' mastl xjal ti'j Dios, 
ex in cub ti'j cynabl xjal ku'ne tu'n t-xi cyniman Crist, 

6ex banin ktene tu'n tcub kk'o'ne cycastiw keju miban che niman, ka cuyin 
cyu'ne cycyakile tu'n t-xi cynimane kyole. 

7Cyeye o'cx toc cywitze ti'j tza'n que'yin xjal. Ka at jun k'ukl tc'u'j ti'j ka te Crist, 
ximanx ti'j jlu, ic tza'n te ma txi tk'on tib te Crist, icx keye te Crist ko'ye. 

8Porque masque nim in chin yoline ti'j koclene tzaj tk'o'n Kajaw, pero mlay chin 
ch'ixwiye, porque aju koclene tzaj tk'o'n Kajaw tu'n toc mastl cynable, mya tu'n 
tcub xitj cynable. 

9Mi'n waje tu'n cyximane wi'je ka in che oc nsec'pu'ne cyu'n ke u'j ma che'x 
nsama'ne. 

10Porque at junjun in k'mante: Aju u'j tu'n Pablo puro cyuw tyolbil, atzun oc in 
ten kuc'il minti'xix tipun ex ju tyol minti' tajben, che chi. 

11Aju xjal in k'mante jlu, ximanx ti'j jlu, aju ma txi nma'ne tuj u'j mi a'l kine 
cyuc'ile, axju oc nbincha'ye oc npone cyuc'ile. 

12At tchi ki'je tu'n toc kk'on kibe junx cyuc'il keju in baj cyyolin cyib, ex mlay txi 
kma'ne ka junx koclene cyuc'il. Atzun ke jlu cyu'nx nno'c cyk'o'n cyoclen, ex tuj 
cynabl ka o'cx ake ba'n ke, pero minti' cynabl. 

13Atzun keye minti' in ko ic'e tibaj tu'n tbaj kyolin kibe, o'cx tu'n kcanune jatum 
ma tzaj techan Dios keye, tu'n kpon canune max cyuc'ile. 

14Minti' in ko exe ti'jxi aju ma tzaj techan Dios keye; nokwit mya nej o pone 
cyxole, entons jaculo cymaye ka nok ku'nxe ma ko exe ti'jxi, pero ako'ye o pon 
neje cyxole xi kpacbane tkanil ba'n cyeye, aju in yolin ti'j Crist. 

15Minti' ma ko ocxe tuj tak'unben juntl tu'n t-xi kma'ne ka keye kak'unbene. 
Atzun kajbile, tu'n tch'iy kak'unbene cyxole ex tu'n tex lak'e' tu'nju cyocslable 
in ch'iy. O'cx kaje tu'n kak'nane jatum ma tzaj techan Dios keye. 

16Atzun kajbile, tu'n t-xi kpacba'ne tkanil colbil cyuj mastl tnam ti'jxi jatum 
ate'ye, pero mya tu'n kocxe tuj tak'unben juntl, ex mya tu'n t-xi kma'ne ka keye 
kak'unben. 

17Alcye taj tu'n tjaw tniman tib ti'j tak'unben, mas ba'n tu'n tjaw tnimsa'n tbi 
Kajaw tu'nju tak'unben. 

18Porque mya aju xjal in baj tyolin tib in c'met tu'n Dios, nok o'cx in c'met tu'n 
Dios aju xjal ba'n nne'la tak'unben twitz Kajaw. 

2 Corintios 11 

In tma'n Pablo cyi'j xjal mya ax toc apostl ke 

1Cuchiwt tu'n tic'x nyole cyu'ne masque mya tuj tumel tuj cywitze. Cybinchame 
xtalbil, chin cybintze. 

2Porque at nc'u'je cyi'je ic tza'n te Dios at tc'u'j cyi'je; porque ma txi ntziyane 
tu'n cymoje'ye tuc'il junx cychmile aju Crist, tu'ntzun cypon wi'ne tuc'il ic tza'n 
jun k'apoj minti' tpaltil. 

3Porque in chin bisune cyi'je, mya yajcu ma tz'el txalpuj cynable ex mya toc 
cyc'u'je ti'j Crist, ic tza'n te Eva cub sbu'n tu'n lobaj tuj xmoxbil. 

4Porque ka ma tzul jun xjal cyuc'ile in pacban ti'j junxitl Jesús, mya aju ma txi 
kpacba'ne cyeye, in xi cybi'ne, ex ka ma tzaj k'ma'n tu'n cyc'monteye junxitl 
xewbaj, mya aju ma cyc'ame, ex ka tu'n cyc'monteye junxitl tkanil, mya aju 
tkanil colbil ma txi cyocsla'ne, jurat in xi cybi'ne tyol xjal lu. 

5Tuj nnable mya mas ch'in woclene cywitz ke apostl ate' cyxole, akeju ma'xix 
cyoclen tuj cywitze. 

6Masque mya mejor chin yoline, pero nne'l nnic'e ti'j tcyakil; tcyakil maj in xi 
kyec'une jlu cyeye ti'j tcyakilju in kbincha'ne. 

7¿Apetzun jun il jlu ma nbinchaye, tu'nju cub nmansin wibe cyxole tu'n cyjaw 
nimsa'ne, ex tu'nju nok cucx xi npacba'ne cyeye aju tkanil colbil aju in tzaj tk'o'n 
Dios? 

8Ma nc'ame twi nc'u'je tzaj cyk'o'n ocslal cyuj mastl tnam, mer ic tza'n ma tz'el 
wi'ne cypwak tu'n wajbene cyxole. 

9Tej ntene cyxole ex tej tcub baj aju at weye, minti' xi nk'o'ne ak'untl tibaj jun 
cyeye tu'n woc c'a'chane tu'n; porque aju atx taj weye, tzaj cyk'o'n ke erman e 
tzaj tuj Macedonia. Tuj tcyakil cub ncwentin wibe, ex cucx cbel ncwentin wibe 
tu'n mi'n tcub nk'o'ne jun ak'untl cyibaje. 

10Tu'nju tyol Crist ax toc at wuc'ile, mi jun xjal cmayolte weye tu'n ntzalaje ti'j 
jlu tuj tx'otx' Acaya. 

11¿Tiku'n in chin yoline icju? ¿Tu'npeloju minti' nc'ujlalile cyi'je? Ojtzki'n tu'n 
Dios at nc'ujlalile cyi'je. 

12Aju in nbincha'ne, cucx oc nbincha'ye, mlay txi nk'o'ne ambil cye keju cyajbil 
tu'n cyyolin wi'je, in jaw cyniman cyib, in cyma'n ka ax cyoclen ic tza'n weye. 

13Akeju xjal lu in cyma'n ka apostl ke, pero nok tten cyu'n, in cyma'n ka ak'nal 
ke, pero in che sbun, nno'c cyk'on cyib te apostl te Crist. 

14Mlay ko labin ti'j jlu, porque axte Satanás in baj tch'expun tib, nno'c tk'on tib 
ic tza'n jun anjel in koptz'aj. 

15Cyja'tzun ax icx ke tmajen Satanás, mlay ko labin cyi'j tu'nju in baj cych'expun 
cyib nno'c cyk'on cyib tz'aklxix. Pero aju bajsbil cye icx tten ic tza'nxju 
cybinchben. 

Nim ic'x tu'n Pablo tu'nju apostl 

16Cxel nma'ne juntl maj cyeye: Mi'n chin oc cyk'o'ne minti' nnable; pero ka 
minti' nnable tuj cywitze, chin cyc'mome ic tza'n minti' nnable, tu'ntzun tbaj 
nyolin ch'in wibe. 

17Aju cxel nma'ne mya tu'n tyol Kajaw cxel nma'ne. Cxel nma'ne ic tza'n minti' 
nnable, tu'ntzun tbaj nyolin wibe. 

18Nimcu xjal in baj cyyolin cyib tu'nju at cyoclen cyxol xjal, ax icx weye cbajel 
nyolin wibe. 

19Porque in cyma'ne ka at cynable, ex in cub cybi'nxixe cyyol keju minti' cynabl. 

20Ka at jun xjal taj bi'x tu'n cyoque te tmajen, ex ka in baj tnajsa'n aju at cyeye, 
ex ka nne'l ti'n aju at cyeye, ex ka in jaw tniman tib, ex ka nno'c tz'ajan cywitze 
tu'n, atzunju ba'n tuj cywitze. 

21In chin ch'ixwiye tu'n t-xi nma'ne jlu, ic tza'n keye minti' knimari kibe tu'n 
kbinchanteye tcyakil jlu. Pero ka at jun minti' t-xobil tu'n tbaj tyolin tib, icx 
weye minti' nxobile tu'n tbaj nyolin wibe, masque minti' tnabl nyole. 

22¿Maj ebrey xjal ke xjal lu? Icx weye ebrey xjal kine. ¿Maj aj Israel ke? Icx weye 
aj Israel kine. ¿Maj tiyjil Abraham ke? Icx weye tiyjil Abraham kine. 

23¿Maj ajbel ke te Crist? Masque in chin yoline ic tza'n jun xjal minti' tnabl, pero 
cxel nma'ne, weye mas in chin ajbene te Crist ic tza'n cye. Porque mas nim ma 
chin ak'nane; mas nim ma chin baj asyaline cywitz; nimcu maj ma chin ocx 
k'o'ne tuj pres; nimcu maj ma tz'elje' wi'je tu'n ncyime. 

24Jwe' maj ma chin baj asyaline cyu'n xjal judiy, nok jun asyal minti' o japun 40 
asyal junjun maj. 

25Ox maj ma chin baj bju'ne tu'n tze'; jun maj in oc xo'ne tu'n abj; ox maj ch'ixmi 
ẍin naje tuj tmij mar tej tnaj barc; ex at jun maj enter jun konic'an ex jun k'ij in 
tene tuj tmij mar. 

26Nimcu maj in chin bete; nimcu maj elje' wi'je tuj nima; nimcu maj elje' wi'je 
cyu'n elek'; nimcu maj elje' wi'je cyu'n nxjalile; nimcu maj elje' wi'je cyu'n 
txkantl xjal cyuj mastl nasyon; nimcu maj elje' wi'je cyuj tnam, ax icx tuj lugar 

minti' cynajbil xjal tuj, ax icx tuj mar, ex nimcu maj elje' wi'je cyxol ke erman 
xmletz' ke. 

27Nim ma chin ak'nane ex nim ma chin sicte; nimcu maj minti' in chin tane; ic'x 
we'yaj wu'ne tuc'ix txketle'n; nimcu maj cub nyo'ne we'yaj; ic'x ta'w che'w 
wu'ne, ex at maj minti' nxbalune. 

28Ex at mastl ic'x wu'ne, aju in tzaj wi'je junjun k'ij, in chin ximane cyi'j cycyakil 
ocslal tuj junjun tnam tza'n ate', mer ic tza'n jun iktz jlu tcub wibaje. 

29Alcye jun in cub numj, icx weye mer ic tza'n in chin cub numje. Alcye jun in 
cub tz'ak jun erman tu'n, in tzaj tlo'ch nc'u'je ti'j, ex in chin bisune. 

30Ka il ti'j tu'n tbaj nyolin wibe, cbajel nyolin wibe tu'nju minti' wipune. 

31Ojtzki'n tu'n Dios minti' in chin nic'ane yol. Ate Dios Tman Kajaw Jesucrist 
ba'n tu'n tnimanjtz tbi te jumajx. 

32Tej ntene tuj tnam Damasco at jun gobernador otok tz'oc k'o'n tu'n rey Aretas, 
ate gobernador lu cub tk'o'n ke xk'ukil tuj tnam Damasco tu'n ntzyete cyu'n; 

33pero in etze ttzi jun ventan twi' ma tij muro, in cu'tze tuj jun chi'l, cyja'tzun 
minti' in tzyete cyu'n. 

2 Corintios 12 

Aju o tzaj yec'un te Pablo ic tza'n tuj witzic' 

1Ax toc mya tuj tumel tu'n tbaj nyolin wibe; pero cxel nma'ne aju o wile ic tza'n 
tuj witzic' ex aju tzaj tyec'un Kajaw weye. 

2At jun xjal ojtzki'n wu'ne ocslal ti'j Crist, ma bant-xi cyajlaj abk'i jaw jubcha'n, 
xi k'i'n tuj toxin col cya'j. Minti' bi'n wu'ne ka tuc'ix t-ximlal xi k'i'n ex ka mya 
tuc'ix t-ximlal; ate Dios ojtzkilte. 

3Ojtzki'n ju xjal lu wu'ne, pero minti' ba'n wu'ne ka tuc'ix t-ximlal ex ka mi'n tej 
t-xi k'i'n tuj cya'j; o'cx te Dios ba'n tu'n. 

4Aju xjal lu jaw jubcha'n, xi' tuj cya'j, ex o tbi yol mlay bant tu'n kyolin ti'j, minti' 
toclen jun xjal tu'n tyolin ti'j. 

5Ti'j ju xjal lu jacu chin tzalaje, pero mlayx chin tzalaje wi'jxe, nok o'cx jacu chin 
tzalaje tu'nju minti' wipune. 

6Nokwit waje tu'n tbaj nyolin wibe, tuj tumelxix jlu porque jaculo txi nma'ne ax 
toc; pero mlay baj nyolin wibe tu'ntzun mi'n cyximan xjal wi'je ka mas woclene, 
o'cx tu'n cyximan wi'je tu'nju nno'c cyque'yin ex in cybi'n wi'je. 

7Ex tu'n mi'n tjaw nnimanxix wibe tu'n tlaj ju tzaj tyec'un Dios weye ma'xix 
toclen, cyja'tzun tzaj k'o'n jun c'ixc'oj wi'je, mer ic tza'n jun ch'i'x tuj nchibjale; 

tu'n Satanás tzaj sama'n jlu tu'n nc'ixbisanjtze tu'n, tu'ntzun mi'n tjaw 
nnimanxix wibe. 

8Ox maj in cubsane twitz Kajaw ti'j jlu tu'n tel ti'n c'ixc'oj wi'je. 

9Pero tzaj tma'n Kajaw weye: Acux aju nxtalbile ma txi nk'o'ne teya; porque ic 
tza'n minti' tipuna, mas in tz'aket tipumala wu'ne, chi Kajaw. Cyja'tzun mas in 
chin tzalaje tu'nju minti' wipune, tu'ntzun tcub ten tipumal Crist wibaje. 

10Cyja'tzun in chin tzalaje tu'nju nnic'x wu'ne tu'n tlaj tbi Crist; in chin tzalaje 
ka minti' wipune, ex ka ma chin oc yaso'ne, ex ka atx taj aju in ajben weye, ex 
ka in chin yajlanjtze, ex ka atine tuj bis; porque ic tza'n ka minti' wipune, mas 
wipumale in tzaj tk'o'n Crist. 

In bisun Pablo cyi'j ocslal tuj tnam Corint 

11Ma chin oque ic tza'n minti' nnable tu'nju ma baj nyolin wibe; pero akeye ma 
che oc jwersin weye tu'n tbaj nyolin wibe. Porque akeye tu'n cyyolin ba'n wi'je, 
mya akine; porque tuj tcyakil mya mas ch'in woclene cywitz ke apostl ate' 
cyxole ma' cyoclen tuj cywitz, masque minti' woclene tuj cywitze. 

12Tu'nju wak'unbene cyxole jacu tz'el cynic'e wi'je ka ax toc apostl kine, porque 
o ten nim npasense, ex o che bant ke señ wu'ne ex ke binchben nim cyipumal, 
aju in che labin xjal ti'j. 

13¿Tiku'n ma che oque mas ch'in cyoclene cywitz ke mastl ocslal tuj junjun 
tnam? ¿Myape tu'nju minti' xi nk'o'ne jun iktz cyibaje tu'n woc cyc'a'chane? 
Cynajsame wile tu'nju minti' xi nkanine onbil cyeye. 

14Lu ma bant ntene tu'n nxi'ye toxinmaji'n cyuc'ile; ex mlay cub nk'o'ne jun iktz 
cyibaje. Porque myatzun wajbile aju at cyeye, o'cx akeye wajbile; porque mya 
ake cye c'wa'lbaj che chmolte pwak tu'n t-xi cyk'o'n te cyman, nok o'cx ake 
mambaj che chmolte pwak tu'n t-xi cyk'o'n cye cyc'wa'l. 

15Tu'n tcyakil nc'u'je cbajel nnajsa'ne aju at weye ex cbajel nsicsan wibe 
tu'ntzun cych'iye tuj cyocslable, masque nok ch'in cyc'ujlalile wi'je, atzun weye, 
mas nim nc'ujlalile cyi'je. 

16Ka ic ttenju minti' jun iktz cub nk'o'ne cyibaje, pero jawni chin xmoxine che 
chiye, ex ma ko tzyete tu'n Pablo tu'n sbubl, che chiye. 

17Baka ma che cub sbu'ne cyu'n ke erman e je'x nsama'ne cyuc'ile. 

18In cubsane twitz Tito tu'n t-xi' cyuc'ile, ex xi nsama'ne juntl erman tuc'il. 
¿Baka ma che cub sbu'ne tu'n Tito? ¿Myapetzun junx kximbetze tuc'il Tito? 
¿Myapetzun junx in ko bete? 

19¿Apetzun cyximbetze ki'je, ka nok te kcolbil kibe in xi kma'ne jlu cyeye? Mi'n, 
pero twitz Dios in ko yoline tu'nju ocslal ko'ye ti'j Crist. Ex tcyakil jlu in 
kbincha'ne tu'n tch'iy cynable erman, akeye at nc'u'je cyi'je. 

20Porque in chin bisune cyi'je; oc npone cyuc'ile mya yajcu mya ic cytene ic tza'n 
wajbile, ax icx weye, mya yajcu mya ic ntene ic tza'n cyajbile. In chin bisune 
cyi'je, mya yajcu at k'oj cyxole, ex ka at tlo'ch cyc'u'je, ex ka in che jaw cyakpaje, 
ex ka at pabl tib cyxole, ex ka in che si'mane yol ti'j juntl, ex ka ẍtak'il yol keye, 
ex ka jawni keye, ex ka mya tuj ttxolil in che ajbene cyxolxe. 

21Ex in chin bisune ti'j, oc npone juntl maj cyuc'ile mya yajcu tzaj nch'ixwiye 
tu'n Dios tu'n cylaje, ex mya yajcu chin jaw ok'e cyi'j keju o che binchan il ex 
na'nx tajtz ti'j cyanmi tu'n tcyaj cyk'o'n aju mya ba'n in cybincha'n, in 
cybincha'n aju ttz'ilil, in che yaẍin, ex minti' in cyjac'un cyib. 

2 Corintios 13 

In xi tk'o'n Pablo cynabl ocslal ex in che'x tk'olbe'n 

1Atzun toxinmaji'n jlu tu'n nxi'ye cyuc'ile. Cbantel ti'j tcyakil ka ma che yolin 
cab ex ka ox testiw. 

2Tej nxi aje cyuc'ile tcabmaji'n, at jun yol xi nma'ne cyeye, ex ja'lo masque mi 
a'l kine cyuc'ile, pero cxel nma'ne juntl maj cye keju o che binchan il ex cyeye 
cycyakile: Ka ma chin pone juntl maj cyxole, mlay ten npasense cyi'je. 

3Porque atzun cyajbile tu'n tel cynic'e wi'je ka tu'n Crist in chin yoline; aju Crist 
at cyuc'ile, mya minti'wt tipun, at tipun cyxole. 

4Masque minti' tipun Crist tej tjaw k'o'n twitz crus, pero itz'x tu'n tipumal Dios; 
icx keye ato'ye tuc'il Crist minti' kipune, pero ko ank'ile tuc'il tu'n tipumal Dios 
tu'n kajbene cyxole. 

5Che ximane cyi'jxe ka wa'l ke'xe tuj cyocslable; tzic'wit cywitze cyi'jxe. 
¿Minti'pe nne'l cynic'e ti'j ka at Jesucrist tuj cyanmiye? O'cxtzun ka mya ax toc 
ocslal keye, minti'tzun Crist tuj cyanmiye. 

6Cuchiwt tu'n tel cynic'e ki'je ka ax toc ocslal ko'ye. 

7In ko cubsane twitz Dios tu'n mi'n cybinchanteye jun mya ba'n; myatzun o'cx 
kajbile tu'n kele ba'n tuj cywitze, atzun kajbile tu'n cybinchanteye aju ba'n, 
masque mya ba'n ma ko ele tuj cywitze. 

8Porque mlay kbinchaye jun mya ba'n ti'j ju yol axix toc, nok o'cx in kcyuwsa'ne 
ju yol axix toc. 

9Cyja'tzun in ko tzalaje ka ako'ye minti' kipune, atzun cyeye at cyipune. Ex in ko 
na'ne Dios cyi'je tu'n ttz'aket-xix cynable. 

10Cyja'tzun in xi ntz'ibane jlu cyeye na'nxtok npone cyuc'ile, tu'ntzun mi'n 
nyoline cyuw oc npone cyuc'ile ic tza'nx woclene tzaj tk'o'n Kajaw, tu'ntzun 
cych'iye tuj cyocslable ex mya tu'n cycub numje. 

11Cyja'tzun erman, cylom cyibe, tz'aket-xwit cynable, cyk'ukbam cyc'u'je, 
junxwit cyximbetze, tenwt cymojbabl cyibe. Ex aju Dios k'olte kmojbabl kib ex 
at tc'ujlalil, ctel cyuc'ile. 

12Cyk'olbem cyibe cyxolxe, ex cytz'uban el cywitze tu'n tcyakil cyc'ujlalile. 

13In che'x k'olbe'ne cyu'n cycyakil ocslal. 

14Aju t-xtalbil Kajaw Jesucrist tenwt cyuc'ile, tuc'ix tc'ujlalil Dios, ex tenwt 
cymojbabl cyibe cyxole tu'n Xewbaj Xjan. Icxwitju. 

Galacia 

Galacia 1 

Xi ttz'iban Pablo jun u'j cye ocslal tuj junjun tnam tuj Galasia 

1Akine Pablo apostl kine, mya cyu'n xjal ma chin oque te apostl, nok o'cx tu'n 
Jesucrist ex tu'n Kman Dios aju jatz ank'in Jesucrist tu'n cyxol cyimni. 

2In xi ntz'ibane cyeye akeye ocslal tuj junjun tnam tuj tx'otx' Galasia, ex in che'x 
k'olbe'ne cyu'n cycyakil erman ate' wuc'ile. 

3Awt Kman Dios tuc'ix Kajaw Jesucrist che k'onte xtalbil cyeye ex tu'n tke'xix 
cyc'u'je. 

4Ate Jesucrist xi tk'on tib tu'n tcyim tu'n tchjet kil ex tu'n kclet tu'n tuj tk'ijlalil 
ja'lo mya ba'n, ic tza'nx tajbil Kman Dios. 

5Nimanxwit tbi Dios tuj tcyakil tabk'iyil te jumajx. Icxwitju. 

Minti' juntl tkanil colbil 

6Ma jaw naj nnable tu'nju ma tz'el cypa'n naj cyibe ti'j Dios aju txcon cyeye nok 
tu'n t-xtalbil Crist, ex ma che oc lpe'ye ti'j tkanil juntl colbil junxitl tten. 

7Minti' juntl tkanil colbil, pero at junjun xjal nne'l tzpet cynable cyu'n, ex cyajbil 
tu'n tch'expet aju tkanil colbil in tzaj tk'o'n Crist. 

8Pero ka at jun xjal ma txi tpacba'n junxitl tkanil colbil cyeye mya ic tten ic tza'n 
tkanil colbil xi kma'ne cyeye, ba'n tu'n tcub t-sentens tu'n tnaj, ka akine ex ka 
jun anjel in tzaj tuj cya'j. 

9Ic tza'n xi nma'ne cyeye nej, icxtzun cxel nma'ne juntl maj cyeye ja'lo: Ka at jun 
xjal in pacban ti'j tkanil jun colbil junxitl tten ex mya ic tten ic tza'n tkanil colbil 
ma cybiye, ba'n tu'n tcub t-sentens xjal lu tu'n tnaj. 

10¿Alcye nno'c tilil wu'ne? ¿Apeloju tu'n cyyolin xjal ba'n wi'je, ex ka aju tu'n 
tyolin Dios ba'n wi'je? ¿Apetzunlo nno'c tilil wu'ne tu'n cytzalaj xjal wi'je? Mi'n, 
porque nokwit cucx toc tilil wu'ne tu'n cytzalaj xjal wi'je, myawtlo tmajen Crist 
kine. 

Tza'n tten oc Pablo te apostl 

11Erman, waje tu'n cybinteye jlu, aju tkanil colbil in xi npacba'ne, mya cyu'n xjal 
xbant. 

12Porque mya cyu'n xjal tzaj cyk'o'n weye, ex minti' in xnak'tzanjtze cyu'n xjal 
ti'j, nok o'cx tu'n Jesucrist tzaj tyec'un weye. 

13Porque bi'maj cyu'ne tza'n ntene ojtxi tej ocsla'nxtok cyocslabl xjal judiy 
wu'ne; nimxix e cub nyajla'ne cycyakil ocslal etzan ke tu'n Dios ex oc tilil wu'ne 
tu'n cynaj. 

14Tej ntene tuj cyocslabl xjal judiy, mas nejni kine cywitz nimcu nxjalile junx 
wabk'iyile cyuc'il, porque mas nimxix nganiye ti'j ju yol cyaj k'ma'n cyu'n 
nxe'chele. 

15Pero ate Dios jaw sc'onte weye na'nxtok witz'je, ex in txconjtze tu'n nok tu'n 
t-xtalbil. 

16Ex ba'n ela tuj twitz Dios tu'n ttzaj tyec'un Tc'wa'l weye, tu'ntzun t-xi 
npacba'ne tkanil colbil tu'n Crist cyxol ke xjal mya judiy ke. Cyja'tzun minti' xi 
nkanine jun consej cye xjal, 

17ex minti' in jaxe tuj tnam Jerusalén cyuc'il apostl, akeju nej e oc te apostl 
nwitze; nok o'cx inxe tuj tx'otx' Arabia, ex in ajtz meltz'aje juntl maj tuj 
Damasco. 

18Tbajlenxitzun ox abk'i, in jaxe tuj Jerusalén que'yilte Pedro, ex ax in tene olaj 
k'ij tuc'il. 

19Pero minti' juntl apostl o wile, nok o'cx te Jacobo o wile, aju titz'in Kajaw. 

20Aju yol ma txi ntz'ibane cyeye ax toc, in que'yin Dios ti'j minti' in chin nic'ane 
yol. 

21Te tibajxitzun, inxe tuj tx'otx' Siria ex tuj tx'otx' Cilicia. 

22Ex na'nxtok tojtzkinjtz nwitze cyu'n ke ocslal etzan ke tu'n Crist ate' tuj junjun 
tnam tuj tx'otx' Judey. 

23O'cx otok cybi in cyma'n mastl ocslal wi'je: Aju xjal o yajlan ke ojtxi ex o k'ojin 
ti'j kocslabl, atzun ja'lo in xi tpacba'n tkanil ba'n ti'j kocslabl, che chi. 

24Ex xi cyk'o'n chjonte te Dios wi'je. 

Galacia 2 

C'met Pablo cyu'n mastl apostl 

1Tbajlenxitzun cyajlaj abk'i, in jaxe juntl maj tuj Jerusalén tuc'ix Bernabé ex 
tuc'ix Tito xi wuc'ine. 

2A Dios tzaj yec'unte weye tu'n njaxe, ex in yoline o'cx cyuc'il keju at mas 
cyoclen cyxol ocslal. Xi ntx'olba'ne cye aju tkanil colbil in xi npacba'ne cye xjal 
mya judiy, tu'ntzun nbinteye ka ba'n wak'unbene tuj cywitz ex ka nokx gan. 

3Aju wuc'ile Tito, masque grieg xjal, pero minti' oc jwers ti'j tu'n t-
sircunsidarinjtz, 

4masque at junjun erman xmletz' ke o cyajbe tu'n t-sircunsidarinjtz Tito, ocx 
cyk'on cyib kxole tuj ewaj nok tu'n cybinte ti'j ju tzokpibl keye tu'n Jesucrist, 
atzun cyximbetz tu'n ktene juntl maj tjak' tley Moisés. 

5Pero minti' xi kcuyine tu'n ktene jun rat tjak' cycawbil, nok o'cx cub kximane 
cucx tu'n tten aju tkanil colbil cyuc'ile, aju yol axix toc. 

6Ex akeju at cyoclen cyxol ocslal minti' jun yol ac'aj tzaj cyma'n weye; (masque 
at cyoclen cyxol ocslal, pero minti' waje ti'j, porque minti' in tque'yin Dios ti t-
xilen xjal). 

7Cyja'tzun minti' jun yol ac'aj tzaj cyma'n weye, nok o'cx el cynic' ti'j woclene 
tzaj tk'o'n Dios tu'n t-xi npacba'ne tkanil colbil cye xjal mya judiy, ic tza'n te 
Pedro tzaj k'o'n toclen tu'n t-xi tpacba'n tkanil colbil cye xjal judiy. 

8Porque tu'n Dios oc k'o'n Pedro tu'n toc te apostl tu'n tajben cyxol xjal judiy, 
ex tu'nx Dios in oc k'o'ne te apostl tu'n wajbene cyxol xjal mya judiy. 

9Eltzun cynic' Jacobo wi'je, tuc'ix Pedro ex Juan el cynic' ti'j tza'n tten tzaj tk'o'n 
Dios woclene. Ake jlu ic cyten ic tza'n nejenel cyxol ocslal, ex tzaj cyk'o'n cyk'ab 
weye ex te Bernabé, te jun yec'bil tu'n toc kuc'in kibe cyuc'il, tu'n kxi'ye ak'nal 
cyxol xjal mya judiy, atzun cye tu'n cyak'nan cyxol xjal judiy. 

10Nok o'cx tzaj cyma'n keye tu'n kximane cyi'j meba, ax jlu ximan wu'ne tu'n 
nbinchanteye. 

Baj ilin Pedro tu'n Pablo tuj tnam Antioquiy 

11Tejtzun tpon Pedro tuj tnam Antioquiy in jaw tzokpaje ti'j, oc nma'ne tibaj 
twitz porque at til. 

12Porque na'nxtok cypon junjun xjal tzajni ke tuc'il Jacobo, junx in wa'n Pedro 
cyuc'il ke xjal mya judiy; tejtzun cypon ke xjal lu, chebale el lak'e' Pedro cyi'j 
xjal mya judiy ex minti' wa'ntl cyuc'il, porque in xob cywitz ke xjal nimanx ju 
sircunsisyón cyu'n. 

13Ax icx ke mastl ocslal judiy cub cymeltz'u'n cynabl ic tza'n te Pedro; cyja'tzun 
tuc'ix te Bernabé cub ti'j tnabl cyu'n, cub tmeltz'u'n tnabl. 

14Pero tej nlonteye minti' in che bet tuj tumel ic tza'nx ju yol axix toc, ic tza'nx 
in tma'n tkanil colbil, xi nma'ne te Pedro cywitz cycyakil: Aya judiy xjal, pero in 
ank'ina ic tza'n ke xjal mya judiy, ex ma cyaj tcolina cyley xjal judiy; ¿tza'ntzun 
tten nno'c tk'o'na jwers cyi'j ke xjal mya judiy tu'n t-xi cyniman cyley xjal judiy? 
Nchiye te. 

Ke xjal judiy in che clet tu'n cyocslabl ic tza'n ke mastl xjal 

15Ako' judiy xjal ko' kitz'jlenx, ex mya tzajni ko' cyxol xjal aj il ke, akeju ate' cyuj 
mastl nasyon. 

16Pero ba'n ku'n, mlay tz'oc jun xjal te tz'aklxix twitz Dios tu'nju in tbincha'n 
aju in tma'n tley Moisés, nok o'cx c'oquel te tz'aklxix twitz Dios nok tu'n tocslabl 
ti'j Jesucrist. Cyja'tzun icx ke ma ko ocslan ti'j Jesucrist tu'ntzun koc te tz'aklxix 
twitz Dios nok tu'n kocslabl ti'j Jesucrist, ex mya tu'nju in kbincha'n aju in tma'n 
ley. Porque mi jun xjal jacu tz'oc te tz'aklxix twitz Dios tu'nju in tbincha'n aju in 
tma'n ley. 

17Akeko' judiy nno'c tilil ku'n tu'n koc te tz'aklxix twitz Dios nok tu'n Crist, ex 
tu'n jlu ma tz'el knic' ti'j ax aj il ko' ic tza'n ke txkantl xjal, ¿apetzun in tma'n jlu 
ka tu'n Crist ma ko oc aj il? Mi'n. 

18Ka ma jaw nbincha'ne juntl maj aju otok cub nxitune nej, at wile ti'j. 

19Porque tu'nxju ley ma chin cyime tu'n mi'n ntentle tjak' ley, tu'ntzun wank'ine 
tuc'il Dios ex tu'n wajbene te. 

20Junx ma chin jaw k'o'ne tuc'il Crist twitz crus, ex mya wu'nx wibe in chin 
ank'ine, ate Crist najl tuj wanmiye ex in tzaj tk'o'n nchwinklale ja'lo, tu'n 
wank'ine twitz tx'otx' nok tu'n wocslable ti'j Tc'wa'l Dios in c'ujlanjtze tu'n, ex 
xi tk'on tib tu'n tcyim tu'ntzun nclete. 

21Mlay tz'el wic'une aju t-xtalbil Dios; porque nokwit at tumel tu'n koc te 
tz'aklxix twitz Dios nok tu'nju in kbincha'n aju in tma'n ley, entons nokxlo gan 
cyim Crist. 

Galacia 3 

¿Alcye mas ba'n, apeju ojtxi ley ex ka aju kocslabl? 

1Akeye erman aj Galasia minti' cynable. ¿Alcye ma tz'oc cy'a'n cyeye tu'n mi'n 
t-xi cynimane aju yol axix toc? Porque xi npacba'ne cyeye mer ic tza'n tjaw 
Jesucrist twitz crus cyxole. 

2O'cx waje tu'n nbinteye jlu cyeye: Aju Xewbaj Xjan ma cyc'ame, ¿tu'npeju in 
cybincha'ne aju in tma'n tley Moisés, ex ka tu'nju ma txi cyocsla'ne tkanil colbil? 

3¿Minti'petzun cynable? Nej tzaj xe't cyocslable tu'n tipumal Xewbaj Xjan. 
¿Yajtzun ja'lo, cyajpeye tu'n ttz'akset cyocslable tu'nx cybinchbene? 

4¿Nokpetzun gan ma tzic'x nimcu cyu'ne? Cuchiwt mya nokx gan. 

5Ate Dios in tzaj k'onte Xewbaj Xjan cyeye, ex in tbincha'n tbinchben nim 
tipumal cyxole. ¿Tiku'n in tbincha'n Dios jlu cyxole? Minti' in tbincha'n tu'nju in 
cybincha'ne aju in tma'n tley Moisés, nok o'cx tu'nju ma txi cyocsla'ne tkanil 
colbil. 

6Ic tza'n te Abraham xi tocsla'n tyol Dios, ex cyja'tzun oc k'o'n te tz'aklxix tu'n 
Dios, 

7cyja'tzun tz'elx cynic'e ti'j, akeju at cyocslabl, atzun ke jlu tiyjil Abraham. 

8Ex k'ma'maj tuj Tu'jil atxix ojtxi tu'n cyoc txkantl xjal te tz'aklxix tu'n Dios nok 
tu'n cyocslabl, akeju mya judiy ke; cyja'tzun pacbanjtz tkanil ba'n te Abraham 
atxix ojtxi: Nok ti'ja che cy'iwlanjtzel xjal cyuj cycyakil nasyon, chi Dios. 

9Cyja'tzun cycyakil keju in che ocslan, che bel cy'iwla'n junx tuc'il Abraham aju 
ocslal. 

10Pero cycyakil keju k'ukl cyc'u'j ti'j tu'n cyclet tu'nju in cybincha'n aju in tma'n 
tley Moisés, tcub cysentens porque in tma'n tuj Tu'jil: Cycyakil xjal akeju minti' 
in japun ley cyu'n, aju tz'iban tuj Tu'jil, ex minti' in cybincha'n tcyakil, tcub 
cysentens. 

11Cyja'tzun, chic'lxix ta', mi jun xjal jacu tz'oc te tz'aklxix twitz Dios tu'nju in 
tbincha'n aju in tma'n ley, porque in tma'n tuj Tu'jil: Aju xjal tz'aklxix, nok tu'n 
tocslabl c'ank'il, chi tuj Tu'jil. 

12Aju tley Moisés mya junx ta' tuc'il ju ocslabl, porque in tma'n ley: Aju xjal ma 
japun tcyakil jlu tu'n, c'ank'il tu'n. 

13Tu'n Crist ma ko etz tcolpi'n tjak' ju sentens tcub tu'n ley, porque ate Crist xi 
ikante ksentens; porque in tma'n tuj Tu'jil: Aju xjal in jaw yobin ti'j jun tze', tcub 
t-sentens tu'n Dios, chi tuj Tu'jil. 

14Xi tikan Crist ksentens tu'ntzun tcanun tcy'iwbil Dios cyibaj ke xjal mya judiy, 
akeju ocslal ke ti'j Jesucrist, ic tza'n tzaj ttziyan Dios te Abraham, ex tu'n 
kc'monte kcyakil aju Xewbaj Xjan, aju tzaj ttziyan Dios ke, nok tu'n kocslabl. 

Mya junx ta' ju ojtxi ley tuc'il ju yol tzaj ttziyan Dios te Abraham 

15Erman, cxel nma'ne jun techal cyeye ic tza'n in cybincha'n xjal: Ka at cabe xjal 
ma bant ti'j jun yol cyu'n, masque cyex cye xjal cyyol, pero mlay bant tu'n tcub 
xitj ex mlay bant tu'n tch'expet tu'n toc juntl yol ti'j, porque otok bant ti'j cyu'n. 

16Cyja'tzun tzaj ttziyan Dios tyol te Abraham ex te tiyjil. Minti' in tma'n: Cye 
tiyjila chiwt, porque minti' in yolin ti'j nim tiyjil Abraham, nok o'cx in yolin ti'j 
junx tiyjil. Te tiyjila, chi Tu'jil. Ate Crist tiyjil Abraham. 

17Atzun jlu in xi nma'ne: Aju yol cyaj bant ti'j tu'n Dios tuc'il Abraham mlay bant 
tu'n tcub xitj tu'n tley Moisés, ex mlay bant tu'n tel k'i'n tipun ju yol lu tu'n ley, 
porque ate ley tzaj k'o'n te tibajxi, otok baj 430 abk'i. 

18Porque nokwit tu'n tley Moisés tu'n ttzaj tk'o'n Dios aju ketzbil, miwtlo tzaj 
ttziyan Dios tyol te Abraham ojtxi. Pero jlu tzaj ttziyan Dios tyol te Abraham 
tu'n ttzaj tk'o'n tetzbil. 

19Entons ¿titzun tajben aju tley Moisés? Pwes tzaj k'o'n te tibajxi yec'ulte cyil 
xjal, pero mya tu'n tten te jumajx, nok o'cx tu'n tajben na'nxtok tul tiyjil 
Abraham. Porque te tiyjil Abraham tzaj ttziyan Dios tyol; pero tej ttzaj k'o'n aju 

ley, mya ic tten, porque tzaj tma'n Dios cye anjel tu'n ttzaj cyk'o'n aju ley te 
Moisés, atzunte Moisés xi tk'o'n cye xjal. 

20Pero tej ttzaj ttziyan Dios tyol te Abraham, minti' ajben juntl xjal tu'n Dios tu'n 
t-xi tma'n te Abraham, porque acute Dios o yolin. 

¿Titzun tajben aju ojtxi ley? 

21¿Atpetzun tk'oj tley Moisés ti'j ju yol tzaj ttziyan Dios nej? Minti'. Porque 
nokwit at tumel tu'n ttzaj k'o'n kchwinklal tu'n ley, ax toc jacwitlo ko oc te 
tz'aklxix twitz Dios tu'nju in kbincha'n aju in tma'n ley. 

22Pero in tma'n tuj Tu'jil, cycyakil xjal pres ke tjak' il. Tu'ntzun tlaj jlu ma tzaj 
tk'o'n Dios cye ocslal aju tziyimaj tu'n, nok tu'nju at cyocslabl ti'j Jesucrist. 

23Pero na'nxtok tul Crist, aju tu'n kocslan ti'j, lamo'n ko' tjak' ley, lamo'n ko' in 
ko ayon ti'j jun ocslabl attok ttzajel yec'un. 

24Cyja'tzun, ate ley ic tten ic tza'n jun majen cwentil cye tal c'wa'l. Ate ley 
cwentil ke tu'n kpon ti'n tuc'il Crist, tu'ntzun koc te tz'aklix twitz Dios nok tu'n 
kocslabl. 

25Pero tejtzun tul ju ocslabl, mya il ti'j aju cwentil ke. 

26Porque cycyakile tc'wa'l Dios keye nok tu'n cyocslable ti'j Jesucrist. 

27Porque cycyakile, akeye ma che byane tu'n cyoc mojba'ne tuc'il Crist, ma tz'oc 
cyk'o'ne Crist cyi'je ic tza'n jun xbalun tu'n cyoque te ac'aj. 

28Ya ja'lo junx ta' ju xjal judiy tuc'il ju xjal grieg; junx ta' ju xjal tzyu'n te majen 
tuc'il ju xjal tzokpi'n; junx ta' xinak tuc'il ju xu'j; porque cycyakile ma che oque 
te junx ti'j Jesucrist. 

29Katzun te Crist keye, ax toc tiyjil Abraham keye, ex at cyoclene ti'j etzbil, ic 
tza'nx tyol Dios tzaj ttziyan te Abraham. 

Galacia 4 

1Cyja'tzun in xi nma'ne: Matok tal c'wa'lx ju etzal, junx ta' ic tza'n jun majen, 
masque a tajaw tcyakil. 

2Porque toc tuj tcwent cwentil te ex tuj tcwent mayordom, acutzun in japun 
tk'ijlalil ic tza'n k'ma'maj tu'n mambaj. 

3Icx ke, ic kten nej ic tza'n ke c'wa'l, ato' tjak' tcawbil cyxnak'tzbil xjal, aju 
xnak'tzbil mya tz'akl. 

4Pero tej tjapun tk'ijlalil, tzaj t-sama'n Dios Tc'wa'l, ul itz'j ti'j xu'j, ex ul itz'j tjak' 
tipumal tley Moisés, 

5tu'ntzun kcolpet tu'n, ako' ato' tjak' ley, tu'n kc'monte koclen tu'n koc te tc'wa'l 
Dios. 

6Ex tu'nju tc'wa'l Dios keye, cyja'tzun ma tzaj t-sama'n Dios T-xew Tc'wa'l tuj 
cyanmiye; ex aju Xewbaj at tuj cyanmiye in tma'n te Kman Dios cyja': Tat, chi. 

7Cyja'tzun, mya majentl keye, tc'wa'l Dios keye: ex tu'nju tc'wa'l Dios keye, ax 
icx at cyoclene ti'j ju etzbil tzul tk'o'n Dios cyeye nok tu'n Crist. 

In bisun Pablo cyi'j ocslal 

8Tuj tk'ijlalil ojtxi minti' el cynic'e ti'j Dios, ex in che ajbene cye keju dios mya 
ax toc Dios ke. 

9Atzun ja'lo ma tz'el cynic'e ti'j Dios, ex ka a Dios ma tz'el tnic' cyi'je, ¿tza'ntzun 
tten tu'n t-xi cybi'ne juntl maj aju xnak'tzbil minti' tipun ex minti' tajben, ex 
cyaje tu'n cyoque te majen tu'n cyajbene juntl maj te? 

10Cucx niman junjun k'ij cyu'ne, tuc'ix junjun xjaw, tuc'ix junjun tk'ijlalil, ex 
junjun abk'i. 

11Ma tzaj nbise cyi'je, mya yajcu nokx gan ma chin ak'nane cyxole. 

12Erman, chin cubsale cywitze tu'n cyoque ic tza'n kine, porque weye o chin 
oque ic tza'n cyeye. Minti' jun mya ba'n ma cybinchaye wi'je. 

13Porque ba'n cyu'ne, xi npacba'ne tkanil colbil cyeye nej tu'n tlaj jun yabil tzaj 
wi'je. 

14Masque tzaj jun cybise tu'n nlaje, tu'n tlaj yabil ti'j nximlale, pero minti' in el 
cyic'une ex minti' in etz cylajo'ne, nok o'cx in c'monjtze cyu'ne mer ic tza'n jun 
t-anjel Dios kine ex mer ic tza'n Jesucrist kine tuj cywitze. 

15¿Jatumtzun ta' cytzalajbile aju at wi'je nej? Ax kine testiw cyi'je, nokwit at 
tumel tu'n tbant cyu'ne, owtlo jatz cyi'ne tbak' cywitze tu'n ttzaj cyk'o'ne te 
weye. 

16Atzun ja'lo ¿tu'npeju ma txi nma'ne ju yol ax toc cyeye, ma chin oque te aj k'oj 
cyi'je? 

17At junjun xjal nim cygan cyi'je ex mejor che xmoxin, pero mya ba'n cyximbetz, 
atzun cyajbil tu'n tel cypa'n cyibe ki'je, tu'ntzun cyoc lpe'ye cyi'j. 

18Pwes ba'n cucx tu'n tten cygan xjal cyi'je, pero ka ax toc ba'n cyximbetz, ex ka 
cucx tu'n tten cygan cyi'je tcyakil maj, mya nok o'cx ic tza'n atine cyxole. 

19Akeye tal nc'wa'le, ma tzaj juntl maj c'ixc'oj wi'je tu'n cylaje, ic tza'n jun xu'j 
oc in ul itz'j tal, nno'c tilil wu'ne tu'n cyoque ic tza'n te Crist. 

20Wajbile tu'n ntene cyxole ja'lo ex tu'n nyoline tuj junxitl tumel; porque minti' 
nne'l nnic'e ti'j alcye cbantel wu'ne cyi'je. 

Aju techal ti'j Sara ex ti'j Agar 

21Cymantze weye, akeye cyajbile tu'n cytene tjak' tley Moisés: ¿bajxpe cybiye ti 
in tma'n ley? 

22Porque in tma'n tuj Tu'jil, ate Abraham tzaj cabe tc'wa'l; jun tzaj ti'j Agar aju 
xu'j majen, atzun juntl tzaj ti'j Sara aju mer t-xu'jil ex mya majen. 

23Pero aju c'wa'l tal ju xu'j majen itz'j ic tza'n in che itz'j mastl c'wa'l, atzunju 
c'wa'l tal ju xu'j mya majen, itz'j nok tu'n tjapun aju yol tzaj ttziyan Dios te 
Abraham. 

24At jun nabl ti'j jlu. Porque akeju cabe xu'j lu, atzun in yolin ti'j cabe yol cyaj 
bant ti'j ojtxi. Tnejel yol, atzun tzaj k'o'n twi witz Sinaí, in che oc xjal te majen 
tu'n cyitz'jlenx, atzun in yolin jlu ti'j xu'j Agar. 

25Porque ate xu'j Agar, atzun in yolin ti'j ju witz Sinaí tuj tx'otx' Arabia; aju witz 
Sinaí junx ta' tuc'il ju tnam Jerusalén at ja'lo, porque aju tnam Jerusalén ma tz'oc 
te majen cyuc'ix cycyakil xjal najl ke tuj. 

26Atzunju tnam Jerusalén aju at tuj cya'j, atzun ktxu' kcyakil, ex mya majen. 

27Porque in tma'n tuj Tu'jil: Tzalajxa aya xu'j miban alina ex minti' jun tala ma 
tzul itz'j. Sch'ina tu'n tzalajbil, aya xu'j minti' ma tila c'ixc'oj tu'n talina. Porque 
aju xu'j o cyaj colin tu'n tchmil mas ela' tal at twitz ju xu'j at tchmil, chi tuj Tu'jil. 

28Cyja'tzun erman, icx ke ma ko oc tc'wa'l Dios tu'nju yol tzaj ttziyan Dios, ic 
tza'n te Isaac. 

29Pero icx in baj ja'lo ic tza'n o baj ojtxi; aju c'wa'lbaj o itz'j tu'n tipumal Xewbaj 
Xjan o yajlanjtz tu'nju c'wa'lbaj o itz'j tu'n tajbil xjal. 

30Pero ¿titzun in tma'n tuj Tu'jil? Ljo'mexa aju xu'j majen tuc'ix ju tal, porque 
aju c'wa'l tal ju xu'j majen minti' toclen ti'j tetzbil tman, nok o'cx aju c'wa'l tal 
ju xu'j mya majen at toclen ti'j etzbil, chi tuj Tu'jil. 

31Cyja'tzun erman, mya tal ju xu'j majen ko', nok o'cx tal ju xu'j mya majen. 

Galacia 5 

Che we'xixe porque ma che tzokpete 

1Ma ko tzokpet tu'n Crist tu'n kten tzokpi'n ko'. Cyja'tzun che we'xixe tu'n mi'n 
cyyucche, ex mi'n txi cyk'on cyibe juntl maj tjak' yuw tu'n cyoque te majen. 

2Akine Pablo, lu cxel nma'ne cyeye, ka ma che sircunsidarinjtze, minti'xlo tajben 
Crist cyeye. 

3Cxel ncyuwsa'ne juntl maj cyeye, ka at jun xjal ma sircunsidarinjtz, entons il 
ti'j tu'n tjapun tu'n tcyakilju in tma'n tley Moisés. 

4Jumajx ma tz'el cypa'n cyibe ti'j Crist, akeye cyajbile tu'n cyoque te tz'aklxix 
twitz Dios nok tu'nju in cybincha'ne aju in tma'n ley; ma tz'el cypa'n cyibe ti'j t-
xtalbil Dios. 

5Porque ako' nok tu'nju Xewbaj Xjan k'ukl kc'u'j ti'j tu'n koc k'o'n te tz'aklxix 
tu'n Dios nok tu'n kocslabl. 

6Porque tu'nju ma ko oc mojba'n tuc'il Jesucrist, junx ta' ka sircunsidarimaj ko' 
ex ka mya sircunsidarimaj ko', minti' toclen jlu. Aju mas ilxix ti'j, tu'n tten 
kocslabl in tyec'un tib tu'n kc'ujlalil. 

7Nej in che bete ba'n. ¿Alcyetzun ma makonte cyeye tu'n mi'n t-xi cynimane aju 
yol axix toc? 

8Ma cub ti'j cynable pero cyu'n xjal, mya tu'n Dios aju txconte cyeye. 

9Che ximane ti'j jlu: Aju tk'otjil pan in jaw mal tc'u'j tcyakil nok tu'n ch'in t-
samel. 

10Tu'nju ocslal ko' ti'j Crist, ma ke' nc'u'je cyi'je, ctel cyximbetze ic tza'n weye; 
atzun teju xjal in xitunte cynable, tzul tcastiw tu'n Dios, nok alxcye. 

11Atzun weye erman, nokwit cucx t-xi nma'ne tu'n tbant sircunsisyón, myawtlo 
cucx nyajlanjtze cyu'n xjal judiy. Nokwit cucx t-xi nma'ne tu'n tbant 
sircunsisyón, minti'wtlo in tzaj cyk'oj xjal ti'j ju yol in xi nma'ne ti'j tcrus Crist. 

12Pero akeju in che xitunte cynable ka il ti'j sircunsisyón, ba'nwt tel cycaparin 
cyib. 

13Porque erman, o che txconjtze tu'n cytene tzokpi'n keye; pero mya tu'nju 
tzokpi'n keye tu'n cybinchanteye tajbil cychibjale, nok o'cx tu'n cyajbene 
cyxolxe ex tu'n cyc'ujlante cyibe. 

14Porque tcyakilju in tma'n tuj ley in japun tu'n junx yol lu: Cyc'ujlame ke 
cyuc'ile ic tza'nx cyeye in cyc'ujlan cyibe, chi tuj ley. 

15Katzun ma tz'oc cytx'an cyibe cyxolxe, ex ka ma baj cychyon cyibe ic tza'n ke 
jil, cyk'onque cwent cyi'je, mya yajcu jacu che naje cycyakile cyu'nx cyibe. 

Aju tajbil kchibjal ex aju kchwinklal tu'n Xewbaj Xjan 

16Cyja'tzun in xi nma'ne: Che bete ic tza'n tajbil Xewbaj Xjan tu'ntzun mi'n t-xi 
cynimane aju tajbil cychibjale. 

17Porque aju tajbil kchibjal minti' in cub tuj twitz aju in tma'n Xewbaj Xjan, ax 
icx te Xewbaj Xjan minti' in cub tuj twitz aju tajbil kchibjal, ex akeju cabe lu 
cyajk'oj cyib. Cyja'tzun minti' tumel tu'n cybinchanteye ba'n aju cyajbile tu'n 
tbant. 

18Pero ka ẍaklu'n keye tu'n Xewbaj Xjan, myatzun ate'ye tjak' ley. 

19K'ancha'lxix aju in cybincha'n xjal in xi cyniman tajbil cychibjal. Atzun jlu in 
cybincha'n: In cybincha'n aj pajil, in che yaẍin, in cybincha'n aju ttz'ilil, in che 
achin, 

20in che c'ulun cywitz ke tilbilal, aj cy'a' ke, cyajk'oj cyib, in che k'ojin, nno'c 
tx'a'l ti'j cyc'u'j ti'j juntl, in che jaw cyakpaj, in baj cyic'len cyib, in cub ten pabl 
tib cyxol, ex in che oc lpe' ti'j jun xnak'tzbil mya ba'n. 

21In tzaj tlo'ch cyc'u'j, byol xjal ke, c'al k'e'n ke, in che achin tuj nink'ij, ex at 
mastl in cybincha'n ic tza'n jlu. Ba'n tu'n cybinteye jlu: Akeju cucx cybinchante 
tcyakil jlu, mlay che ocx tuj tcawbil Dios, ic tza'n o txi nma'ne cyeye. 

22Atzunju in tk'o'n Xewbaj Xjan atzun jlu: Tu'n tten kc'ujlalil, tu'n ktzalaj, tu'n 
tten kmojbabl kib, tu'n tten kpasens, tu'n kbinchante xtalbil te juntl, tu'n tten 
kbanil, tu'n kwe'xix tuj kocslabl, 

23tu'n koc mans, ex tu'n kjac'unte kib. Minti' jun ley mayolte ke ti'j jlu. 

24Ex akeju ocslal ke ti'j Crist, o jaw cyk'o'n twitz crus aju tajbil cychibjal tuc'ix 
ju cyachbil, tuc'ix ju in pon cyc'u'j ti'j. 

25Ka at kchwinklal tu'n Xewbaj Xjan, ax icx ko bet ic tza'nx in tma'n Xewbaj Xjan. 

26Mi'n jaw kniman kib. Mi'n tz'oc kic'len kib kxolx. Mi'n tzaj tlo'ch kc'u'j ti'j juntl. 

Galacia 6 

Tu'n koninte kib kxolx 

1Erman, ka at jun cyxole ma cub tz'ak tuj jun til, cywa'banctze juntl maj akeye 
at tipumal Xewbaj Xjan cyuc'ile, tuj cheba cymanxe te. Ten cycwente cyi'je, mya 
yajcu icx cyeye che oque tuj joybil cyi'je. 

2Che onine ti'j cyikatz mastl, cyja'tzun tten tu'n tjapun tley Crist cyu'ne. 

3Porque alcye in ximan ti'jx ka at toclen ex minti' toclen, in cub t-sbun tib. 

4Teyle junjun tu'n tic' twitz ti'j tex tak'unben; cyja'tzun ba'n tu'n ttzalaj ti'j 
tak'unben ex mya ti'j tak'unben juntl. 

5Porque teyle junjun tu'n t-xi tikan tex tikatz. 

6Aju in xnak'tzanjtz ti'j tyol Dios, ba'n tu'n t-xi tk'o'n ch'in teju xnak'tzal te ti'j 
tcyakilju ba'n at te. 

7Mi'n che el tzpete ti'j: Ate Dios mlay bant t-xmayinjtz, porque alcyeju in cu'x 
tawa'n xjal, axtzunju cjawil tchmo'n. 



2063 

 

 
Mam del Norte 

© 1993 Sociedades Bíblicas Unidas. 
  

 

 

8Porque aju xjal in tbincha'n tajbil tchibjal, cnajel tu'n tajbil tchibjal. Atzunju in 
tbincha'n tajbil Xewbaj Xjan, ctel tchwinklal te jumajx tu'n Xewbaj Xjan; ic tten 
jlu ic tza'n jun awal in cu'x awet ex in jaw chmet twitz. 

9Cyja'tzun mi'n ko sict tu'n kbinchante aju ba'n; porque oc kc'ma' t-xel oc tpon 
tk'ijlalil, ka minti' ma ko cub numj. 

10Cyja'tzun tcyakil maj ka at tumel, kbincham ba'n cye cycyakil, ex tnejelxix cye 
ke erman tuj ocslabl. 

In xi tk'o'n Pablo cynabl ocslal ex in che'x tk'olbe'n 

11Cyque'yinxe ke nmak letr ma che cub ntz'ibane cyeye, tu'nx nk'abe ma cub 
ntz'ibane. 

12Cycyakil keju nimxix cyajbil ti'j sircunsisyón, atzun ke in che oc jwersin te 
cyeye tu'n cysircunsidarinjtze, atzun cyajbil tu'n cyten ba'n cyuc'il xjal ex tu'n 
mi'n cyyajlanjtz tu'n tlaj ju yol ti'j tcrus Crist. 

13Porque ax keju sircunsidarimaj ke minti' in japun ley cyu'n; nok o'cx cyajbil 
tu'n cyoc jwersine cyu'n tu'n cysircunsidarinjtze, tu'ntzun tjaw cyniman cyib 
tu'nju otok che sircunsidarinjtze. 

14Pero weye mlay chin tzalaje ti'j juntl, nok o'cx tu'n ntzalaje ti'j tcrus Kajaw 
Jesucrist, porque tu'nju cyim Crist twitz crus, ic tza'n cyimni ma che oc cycyakil 
ti'xti at twitz tx'otx' tuj nwitze, ax icx weye in nna'ne ic tza'n cyimni ma chin 
oque tuj cywitz. 

15Porque nok tu'nju ocslal ko' ti'j Crist, junx ta' ka sircunsidarimaj ko' ex ka mya 
sircunsidarimaj ko'; aju mas il ti'j, tu'n koc te ac'aj. 

16Cycyakil keju in che bet ic tza'nx in tma'n ju yol lu, atzun keju axix toc aj Israel 
ke ex etzan ke tu'n Dios; tenwt cymojbabl cyib ex tzajxwit k'ak'an tc'u'j Dios 
cyi'j. 

17Texju ja'lo cuchiwt mi jun tz'oc ic'len te weye porque toc techal c'ixble'n ti'j 
nximlale, aju techal lu in tyec'un ka ax toc tmajen Kajaw Jesús kine. 

18Erman, tenwt t-xtalbil Kajaw Jesucrist tuj cyanmiye. Icxwitju. 

Efeso 

Efeso 1 

Jun k'olbebl tu'n apostl Pablo 

1Akine Pablo apostl kine te Jesucrist nok tu'n tajbil Dios. In xi ntz'ibane cyeye, 
akeye ate'ye tuj tnam Efeso, etzan keye tu'n Dios, ocslal keye ti'j Jesucrist ex 
wa'l ke'xixe. 

2Awt Kman Dios tuc'ix Kajaw Jesucrist che tzaj k'onte xtalbil cyeye ex tu'n 
tke'xix cyc'u'je. 

In tzaj tk'o'n Dios t-xtalbil ke nok tu'n Crist 

3Nimanxwit tbi Dios, aju Tdios Kajaw Jesucrist ex Tman, porque ma ko cub 
tcy'iwla'n; tcyakilju cy'iwbil at tuj cya'j ma tzaj tk'o'n Xewbaj Xjan ke tu'nju at 
kmojbabl kib tuc'il Crist. 

4Cyja'tzun o ko jaw t-sc'o'n atxix na'nxtok tbant twitz tx'otx', tu'n kten tuc'il 
Crist, tu'n kajben o'cx te, ex tu'n kten twitz minti' ch'in tz'il ki'j. 

5Tu'n tc'ujlalil Dios cub t-ximan atxix ojtxi tu'n koc te tc'wa'l nok tu'n Jesucrist, 
cub t-ximan icju porque ba'n ela tuj twitz. 

6Cyja'tzun, cucx in xi kk'o'n chjonte te Dios tu'nju t-xtalbil tbanilxix; nok tu'n t-
xtalbil ma ko c'met tu'n, tu'nju ocslal ko' ti'j Tc'wa'l aju c'ujla'n tu'n. 

7Nok tu'n Crist ma ko colpet tu'nju tchc'el, ex ma najset kil tu'nju t-xtalbil 
nimxix. 

8Nimxix t-xtalbil tzaj tk'o'n ke tu'n ttz'aket-xix knabl ex tu'n telxix knic' ti'j. 

9Ma tzaj tyec'un Dios ju tajbil ke, aju ewantok nej, porque ba'n ela tuj twitz icju, 
ex tu'nx cub t-ximan icju, 

10tu'n toc tmojba'n tcyakil tjak' tcawbil Crist oc tjapun baj tk'ijlalil; keju ate' tuj 
cya'j ex keju ate' twitz tx'otx'. 

11Tu'nju ocslal ko' ti'j Crist ma tzaj k'o'n jun ketzbil, ojtxi cub t-ximan Dios jlu 
tu'n ttzaj tk'o'n ke, porque tcyakil in tbincha'n Dios ic tza'nx tajbil ex ic tza'nx 
xima'maj tu'n. 

12Atzun t-ximbetz Dios, tu'n tjaw knimsa'n tbi ex tu'n t-xi kk'o'n chjonte te, 
akeko' nej oc ke' kc'u'je ti'j Crist aju at toclen tu'n Dios. 

13Ax icx cyeye, tej t-xi cybi'ne ju yol axix toc, aju tkanil colbil cyeye, ex tej t-xi 
cyocsla'ne Crist, ma che oc mojba'ne tuc'il, ex ma tz'oc k'o'n jun sey cyi'je tu'n 
Xewbaj Xjan, aju tziyimaj tu'n Dios. 

14Ate Xewbaj Xjan ma tzaj k'o'n te jun señ tu'n kc'monte jun ketzbil. Ocxi tjapun 
baj tk'ijlalil tu'n kcolpet, maxitzun ctzajel k'o'n ju ketzbil tu'ntzun tjaw knimsa'n 
tbi Dios ex tu'n t-xi kk'o'n chjonte te. 

In cubsan Pablo twitz Dios tu'n ttzaj tk'o'n cynabl ocslal 

15Cyja'tzun, ic tza'n weye, atxix tej nbinteye ti'j cyocslable at ti'j Kajaw Jesús ex 
ti'j cyc'ujlalile at cyi'j cycyakil ocslal, 

16cucx t-xi nk'o'ne chjonte te Dios cyi'je, ex cucx in che tzaj nna'ne tuj nna'j 
Diose. 

17In chin cubsane twitz Tdios Kajaw Jesucrist, aju Mambaj ma'xix toclen, tu'n 
ttzaj tk'o'n cynable ex tu'n ttzaj tchic'ba'n cyeye tu'n telxix cynic'e ti'j Dios. 

18Ex in xi nkanine te Dios tu'n ttzaj t-spic'ba'n tuj cynable tu'n tel cynic'e ti'j ju 
ctzajel tk'o'n Dios cyeye tuj cya'j tu'nju ma che txconjtze tu'n, ex waje tu'n tel 
cynic'e ti'j ju etzbil nimxix ex tbanilxix ctzajel tk'o'n Dios cye ocslal, 

19ex tu'n tel cynic'e ti'j tipumal nimxix, aju ma tzaj tk'o'n ke ex tu'n tajben ke, 
ako' ma ko ocslan. Junx ta' tipumal ma tzaj tk'o'n ke ic tza'n tipumal 

20tej tjatz ank'in Crist tu'n cyxol cyimni ex xi tma'n tu'n tcub ke' ttxlaj tuj 
bank'abaj tuj cya'j, 

21ex tu'n tten mas toclen cyibaj cycyakil ke nejenel ex keju at cyoclen ex keju at 
cyipumal ex keju in che cawin, ex mas at toclen tbi twitz cybi cycyakil, mya nok 
o'cx tuj tk'ijlalil ja'lo, ax icx tuj tk'ijlalil tzul. 

22Ex tcyakil cub tk'o'n Dios tjak' tcawbil Crist, ex xi tk'o'n Dios toclen Crist tu'n 
toc te nejenel cyibaj cycyakil ocslal. 

23Atzun cye cycyakil ocslal ic tza'n t-ximlal Crist ke. Ex tu'n Crist in tz'aket-xix 
ju Iglesi, porque tu'n Crist tz'aklxix tcyakil aju at. 

Efeso 2 

Ma ko clet tu'n t-xtalbil Dios 

1Akeye cyimni keye nej tuj twitz Dios tu'n tlaj cyile ex cybinchbene mya ba'n, 
atzun ja'lo ma tzaj tk'o'n Dios cychwinklale. 

2Nej cucx in cybincha'ne mya ba'n, in che oc lpe'ye ti'j cymod xjal, in xi cynimane 
tajaw il aju nejenel cye keju at cyipumal ate' twitz cya'j, atzun xewbaj jlu aju in 
ak'nan tuj cyanmi xjal miban che bin. 

3Cyxol keju miban che bin o ko ten kcyakil ojtxi, junx kbinchben cyuc'il, o 
kbincha tajbil kchibjal, ex o kbincha tajbil kximbetz, ex tu'nju ktzajlenx mya 
ba'n ko', cyja'tzun at tk'oj Dios ki'j, ic tza'n cyi'j mastl xjal. 

4Pero ate Dios nimxix tk'ak'bil tc'u'j, ex nimxix tc'ujlalil ki'j, 

5cyja'tzun ma tzaj tk'o'n Dios kchwinklal junx tuc'il Crist, masque cyimnitok ko' 
nej tu'n tlaj kil. Cyja'tzun nok tu'n t-xtalbil Dios ma che clete. 

6Ex ma ko jaw ank'in tu'n Dios junx tuc'il Crist, ax icx ma ko cub tk'ukba'n tuj 
cya'j junx tuc'il, 

7tu'ntzun ttzaj tyec'un tuj tabk'iyil tzul aju t-xtalbil nimxix ex tc'ujlalil ki'j tu'n 
Jesucrist. 

8Porque ma che clete tu'n t-xtalbil Dios nok tu'n cyocslable. Mya cyu'nxe ma che 
clete, jun oyaj jlu ma tzaj tk'o'n Dios. 

9Mya tu'n cyak'unbene ba'n ma che clete, tu'ntzun mi jun tu'n tjaw tniman tib. 

10Porque tak'unben Dios ko', ex ma tzaj tk'o'n Dios kchwinklal ac'aj tu'nju ocslal 
ko' ti'j Jesucrist, tu'n kbinchante aju ba'n; ojtxi cub t-ximan Dios alcyeju ba'n 
tu'n kbinchante. 

Ma bant kten tuc'il Dios nok tu'n Crist 

11Cyja'tzun, cyna'ntze tza'n cytene ojtxi, akeye mya tiyjil xjal judiy keye. Oc k'o'n 
cybiye mya sircunsidarin keye cyu'n ke xjal judiy, keju toc cybi sircunsidarin 
ke, tu'n tk'ab xjal in bant ju sircunsisyón ti'j cychibjal. 

12Ojtxi minti' Crist cyuc'ile, te junxitl tnam keye, minti' cyoclene ti'j tnam Israel, 
ex minti' cyoclene ti'j ju yol cyaj bant ti'j tu'n Dios cyuc'il; minti' jatum tu'n toc 
ke' cyc'u'je, ex ate'ye twitz tx'otx' minti' Dios cyuc'ile. 

13Ojtxi najchak ate'ye, atzun ja'lo ma che ul lak'ba'ne tu'n cytene nikayin ttxlaj 
Dios tu'n tchc'el Jesucrist, tu'nju at cymojbabl cyibe tuc'il. 

14Ate Crist mojbalte ke, porque cabe tnam junx ma che oc tu'n, tza'nx ke xjal 
judiy ax icx ke xjal mya judiy, aju pe'n tcub cyxol cabe tnam tu'n mi'n 
cymojbante cyib ma cub t-xitun Crist. 

15Tu'n tcyimlen Crist el ju ic'bil cyxol, porque el ti'n Crist aju ley tuc'ix 
mandamyent junxilchak tten, tu'ntzun cyoc cabe tnam te junx ex tu'n cyoc te 
ac'aj, tu'ntzun tten cymojbabl cyib. 

16Ex tu'nju cyim Crist twitz crus, junx ma bant cyten cycabil tnam tuc'il Dios, 
bi'x naj k'oj cyxol tu'n Crist tej tcyim twitz crus. 

17Ultzun Crist, xi tma'n tkanil ba'n cyeye, akeye ate'ye najchak nej, ax icx xi 
tma'n cye xjal judiy ate' nikayin, tu'ntzun tten cymojbabl cyibe. 

18Porque nok tu'n Crist at koclen tu'n kocx kcabil twitz Kman Dios tu'n junx 
Xewbaj Xjan, tza'nx ke xjal judiy ax icx ke xjal mya judiy. 

19Cyja'tzun mya stranjer xjal keye ja'lo, ex mya betin xjal keye, nok o'cx ma che 
oque cytanmil cyibe cyuc'il cycyakil ocslal, ex cyerman cyibe cyuc'il ke tc'wa'l 
Dios. 

20Ic cytene ic tza'n jun ja, tcub keye tibaj jun simyent cub k'o'n cyu'n apostl ex 
cyu'n t-sanjel Dios, ax Jesucrist ju xak te scyini te simyent. 

21Ttzuylaj tib ju ja ti'j Crist, ex niban tjaw ch'iy jun ja xjan tu'n toc te tja Dios, 
nok tu'n Kajaw. 

22Ax icx cyeye, tu'nju ocslal keye ti'j Crist, niban cyjaw bincha'ne junx cyuc'il 
mastl tu'n cyoque te tnajbil Dios tu'n Xewbaj Xjan. 

Efeso 3 

Aju tak'un Pablo tu'n t-xi tma'n tkanil colbil cye xjal mya judiy ke 

1Tu'n tlaj jlu in chin na'ne Dios cyi'je, akine Pablo, pres kine tu'n tlaj ocslal kine 
ti'j Jesucrist, ex pres kine tu'n tlaj in chin ajbene cyxole, akeye xjal mya judiy. 

2Porque malo cybiye tza'n tten tzaj tk'o'n Dios t-xtalbil weye tu'n t-xi nk'o'ne 
cyeye. 

3Wecuye tzaj tchic'ba'n Dios aju yol ewantok nej, ic tza'n cab ox yol xi ntz'ibane 
cyeye nej. 

4Oc tjaw cysch'i'ne aju u'j ma txi ntz'ibane cyeye, c'elel cynic'e ti'j tza'n tten sel 
nnic'e ti'j tyol Crist ewantok nej. 

5Aju yol lu ewantok nej minti' tzaj yec'un cye xjal tuj tk'ijlalil ojtxi, pero ja'lo ma 
tzaj yec'un cye ke apostl xjan ex cye t-sanjel Dios tu'nju Xewbaj Xjan. 

6Atzun jlu ma tzaj yec'un: Ke xjal mya judiy ma cyc'am jun etzbil junx cyuc'il 
xjal judiy, ex ma che oc ten ti'j junx cyximlal, ex tu'nju ocslal ke ti'j Jesucrist at 
cyoclen ti'j ju yol tzaj ttziyan Dios, nok tu'nju ma txi cyniman tkanil colbil. 

7Nok tu'n t-xtalbil Dios ma tzaj k'o'n woclene tu'n woque ajbel ti'j tkanil colbil, 
ma tzaj k'o'n jlu weye tu'n tipumal Dios. 

8Akine mas tal ch'in cywitz cycyakil ocslal; pero ma tzaj tk'o'n Dios t-xtalbil 
weye tu'n t-xi npacba'ne tkanil colbil cye xjal mya judiy, aju tkanil lu in yolin ti'j 
tk'inumabl Crist mlay tz'el baj knic' ti'j. 

9Ex ma tzaj tk'o'n Dios t-xtalbil weye tu'n t-xi nchic'ba'ne cye cycyakil xjal tza'n 
tten tu'n tjapun ju yol ewan tuc'il Dios atxix tuj tabk'iyil ojtxi, ate Dios o 
binchante tcyakil t-xe tnejel. 

10Atzun t-ximbetz Dios, tu'ntzun t-xi yec'un cye nejenel ex cye keju at cyoclen 
tuj cya'j alcye tnabl Dios junxilchak tten cyi'j cycyakil ocslal, tu'n tel cynic' ti'j 
alcye tnabl Dios. 

11Cub t-ximan Dios jlu atxix ojtxi tu'n tjapun tu'n Kajaw Jesucrist. 

12Ex tu'n Crist ma ke' kc'u'j ex at tzokpibl ke tu'n kpon lak'e' twitz Dios, nok tu'n 
kocslabl ti'j Crist. 

13Cyja'tzun chin cubsale cywitze tu'n mi'n tbaj cyc'u'je tu'nju in chin yajlanjtze 
tu'n cylaje, porque aju nnic'x wu'ne, tu'n toc te jun tzalajbil cyeye. 

Aju tc'ujlalil Crist ki'j 

14Tu'ntzun tlaj jlu in chin cub ẍmeje'ye twitz Tman Kajaw Jesucrist. 

15Ti'j Tman Kajaw Jesucrist tzajni xe't cybi cycyakil c'loj cyiyjil, keju ate' tuj cya'j 
ex keju ate' twitz tx'otx'. 

16In chin cubsane twitz Dios tu'n ttzaj tk'o'n nimxix t-xtalbil cyeye ti'j ju 
tk'inumabl chmo'n tuj cya'j, ex tu'n cycyuwsanjtze tuj cyanmiye ex tu'n ttzaj 
k'o'n cyipumale tu'n T-xew Dios. 

17In chin cubsane twitz tu'n tnajan Crist tuj cyanmiye nok tu'n cyocslable, icwit 
tten cyc'ujlalile ic tza'n jun tze' at tloc' ex tawan tib, 

18tu'n telxix cynic'e ti'j cyuc'ix cycyakil ocslal, tza'n tten tc'ujlalil Crist, nic'pun 
twitz, nic'pun tnukbil, nic'pun t-xe' ex nic'pun twa'l, 

19ex tu'n cyojtzkinteye tc'ujlalil Crist, tu'ntzun tnojxix tuj cyanmiye tu'n Dios, 
masque mlay tz'el baj knic' ti'j tcyakil. 

20Ate Dios at tipumal tu'n tbinchante tcyakil. At tipumal tu'n ttzaj tk'o'n mastl 
twitzju in xi kkanin ex twitzju in ko ximan ti'j. Tcyakil jlu ctzajel tk'o'n porque 
in ak'nan tipumal tuj kanmi. 

21Nimanxwit tbi Dios cyu'n cycyakil ocslal nok tu'n Jesucrist tuj tcyakil tabk'iyil 
te jumajx. Icxwitju. 

Efeso 4 

Ate Xewbaj Xjan mojbalte ke tu'n kten junx 

1Akine pres tu'n tlaj tbi Kajaw, chin cubsale cywitze tu'n cybete tuj tumelxix, 
porque ma che txconjtze tu'n Dios. 

2Cymansincu cyibe ex che oque mans; ten cypasense ex tzic'xcu cyu'ne cyxolxe, 
ex cyc'ujlam cyibe. 

3Tz'oc tililx cyu'ne cucx tu'n tten cymojbabl cyibe, aju in tk'o'n Xewbaj Xjan, 
porque cytzuylaj cyibe tu'nju cymojbabl cyibe. 

4Nok junx kximlal, ex junx Xewbaj Xjan, ex ma che txconjtze tu'n Dios tu'n toc 
ke' cyc'u'je o'cx ti'j ju ctzajel tk'o'n cyeye. 

5Junx Kajaw, junx kocslabl, junx byabl ke. 

6Junx Dios ex Mambaj ke kcyakil; ate Dios kibaj kcyakil, ex in ak'nan kxol 
kcyakil, ex at tuj kanmi kcyakil. 

7Pero teyle junjun ke ma tzaj tk'o'n Dios t-xtalbil tu'n tten koclen ic tza'nxju tzaj 
tmalo'n Crist. 

8Porque in tma'n tuj Tu'jil: Tej tjax tuj cya'j, xi ti'n txkan pres tuc'il ex xi tk'o'n 
cyoclen xjal, chi tuj Tu'jil. 

9Ex aju yol tej tjax, ¿ti in tma'n? Atzun in tma'n, nej otok cu'x aj tjak'xi tx'otx'. 

10Aju cu'x aj tjak'xi tx'otx', axtzunju ma jax, max ma japun tibajxi cya'j tu'n tten 
tuj tcyakil. 

11Ex ax Crist oc k'onte cyoclen ocslal tu'n cyoc junjun te apostl, ex junjuntl tu'n 
cyoc te t-sanjel Dios, ex junjuntl tu'n cyoc te pacbal tkanil colbil, ex junjuntl tu'n 
cyoc te pastor ex xnak'tzal, 

12tu'ntzun cyxnak'tzet-xix ke ocslal tu'n cyajben tuj ak'untl, tu'n tch'iy ju Iglesi 
aju t-ximlal Crist. 

13Cyja'tzun tu'n tmoje' kocslabl junx, ex junx tu'n kojtzkintexix Tc'wa'l Dios, ex 
tu'n ttz'aket-xix knabl, tu'ntzun ttz'aket-xix ku'n ic tza'n te Crist tz'aklxix. 

14Cyja'tzun mi'n ko oc ic tza'n jun c'wa'l in meltz'aje' tnabl, ex mi'n ko jaw sutin 
tu'nju xnak'tzbil in cyk'o'n xjal ic tten ic tza'n cyk'ik', porque in che sbun ex in 
cyma'n yol xmeletz' tu'n cyel tzpet xjal. 

15Atzun ke, ko lpe'c ti'j ju yol axix toc tuc'il kc'ujlalil, ko ch'iy tuj tcyakil ato'c ti'j 
Crist, porque atzun kwi'ju. 

16Atzun ke t-ximlal Crist ko', ex tu'n Crist in ch'iy t-ximlal ttzuylaj tib ex tmojban 
tib tu'n tyakmil, ex cycyakil ate'c ti'j Crist in cyonin cyib cyxolx nok alcyex 
cyak'un, ex in che ch'iy tu'nju in cyc'ujlan cyib. 

Aju ac'aj kchwinklal tu'nju ocslal ko' ti'j Crist 

17Atzun jlu cxel nma'ne ex cxel ncyuwsa'ne cyeye tuj tbi Kajaw: Mi'n che 
ank'intle ic tza'n ke txkantl xjal mya ocslal ke in che ank'in tuc'il cyximbetz nokx 
gan. 

18Tuj klolj ta' cynabl, ex cypa'n cyib ti'j ju chwinklal in tk'o'n Dios, porque minti' 
nne'l cynic' ti'j, tu'nju cyuw cyanmi. 

19Ex tu'nju minti'tl nne'l cynic' ti'j alcyeju ba'n ex alcyeju mya ba'n, ma txi 
cyk'on cyib tuj achbil, tu'n cybinchante tcyakil ttz'ilil aju in ponxix cyc'u'j ti'j. 

20Atzun cyeye, mya ic tten xnak'tzbil ma cyc'ame ti'j Crist, 

21porque ma cybiye tyol ex ma che xnak'tzanjtze tu'n, ic tza'nx ju yol axix toc at 
tuc'il Jesús. 

22Cycotpi'mele cyi'je aju ojtxi cytene, ex cyk'oncje aju ojtxi cychwinklale, 
porque aju ojtxi cytene niban tnaj tu'nju in pon tc'u'j ti'j nimcu ex in t-sbun tib. 

23Cyja'tzun, tz'ocwit cyanmi te ac'aj tuc'ix cynable, 

24ex cyk'o'nque cyi'je aju ac'aj cytene, porque o che binchanjtze tu'n cyoque ic 
tza'n tilbilal Dios, tu'n cyoque tz'aklxix ex xjan tu'nju yol axix toc. 

25Cyja'tzun, cyk'oncje aju nic'aj yol; che yoline axix toc cyuc'il mastl, porque 
junx ato'c ti'j junx kximlal. 

26Ka ma tzaj cyk'oje, pero mi'n cybinchaye il; mi'n txi cyc'u'ne k'oj ocxi tex k'ij. 

27Ex mi'n txi cyk'o'ne ambil te tajaw il. 

28Aju ba'n tz'elk'an nej, mi'n tz'elk'antl, nok o'cx tu'n tak'nan tu'n tk'ab tu'n 
tbinchante jun ak'untl tuj tumelxix, tu'ntzun tcnet aju in ajben te, ex tu'n t-xi 
tk'o'n ch'in teju atx taj te. 

29Mi'n cymaye jun tc'ayil yol, nok o'cx tu'n cyyoline ti'j ju yol ba'n, tu'ntzun toc 
cynabl mastl, ex tu'n tajben te jun onbil te cye keju in che bin ti'j. 

30Mi'n tzaj tbis Xewbaj Xjan cyu'ne, aju T-xew Dios, porque ma tz'oc k'o'n jun 
sey cyi'je tu'n Xewbaj Xjan tu'n tke'xix cyc'u'je ti'j ju colpibl cyeye tuj tk'ijlalil 
tzul. 

31Cycolincje k'oj, mi'n che jaw cyakpaje, mi'n tzaj tlo'ch cyc'u'je, mi'n che jaw 
sch'ine tu'n cyk'oje, mi'n che yasune, mi'n che ximane mya ba'n ti'j juntl. 

32Aju mas ba'n, atwit cyc'u'je cyi'je cyxolxe, k'ak'anx cyc'u'je ti'j juntl, 
cynajsame cyile cyxolxe ic tza'n te Dios cub tnajsa'n cyile nok tu'n Crist. 

Efeso 5 

Tza'n tten tu'n cyank'in ke tc'wa'l Dios 

1Cycano'mile ti'j Dios, porque tc'wa'l Dios keye, c'ujla'nxix keye tu'n. 

2Cucx cyc'ujlam cyibe ic tza'nte Crist ma ko tc'ujla ex xi tk'on tib tu'n tcyim te 
kxel ic tza'n jun tal ẍne'l in cub te chojbil kil, atzun jun oyaj at tc'oc'jal ex in tzalaj 
Dios ti'j. 

3Atzunju yaẍbil ex tcyakil ttz'ilil, ex tcyakilju in pon cyc'u'j xjal ti'j, minti' tu'n 
cyyoline ti'j, porque mya ba'n tu'n cyyolin ocslal ti'j jlu. 

4Ex mi'n che yoline ti'j tc'ayil yol, ex ka jun yol minti' tnabl, ex ka jun yakbil mya 
ba'n, porque mya ba'n jlu; mas ba'n tu'n t-xi cyk'o'ne chjonte te Dios. 

5Porque ba'n jlu cyu'ne, ke xjal in che yaẍin, ex ke xjal tz'il tuj cyanmi, ex ke xjal 
in pon cyc'u'j ti'j k'inumabl, minti' cyoclen ti'j tcawbil Crist, aju ax tcawbil Dios, 
porque ka ma pon kc'u'j ti'j k'inumabl, junx ta' jlu ic tza'n in ko c'ulun cywitz ke 
tilbilal. 

6Cycwentim cyibe tu'n mi'n cycub sbu'ne tu'n jun yol nokx gan, porque tu'n tlaj 
tcyakil jlu in tzaj tk'oj Dios cyi'j ke xjal miban che bin. 

7Cyja'tzun mi'n tz'oc cymojban cyibe cyuc'il. 

8Porque ojtxi ate'ye tuj klolj, atzun ja'lo ate'ye tuj spic'un tu'nju ocslal keye ti'j 
Kajaw; che ank'intzune tuj spic'un porque te spic'un keye. 

9Porque aju in tzaj tk'o'n spic'un ke, atzun tu'n kbinchante ba'n, ex tu'n kbet tuj 
tumelxix, ex tu'n kyolin axix toc. 

10Tz'elx cynic'e ti'j alcyeju ba'n tuj twitz Kajaw. 

11Ex mi'n tz'oc cyk'on cyibe ti'j ju in binchanjtz tuj klolj minti' jun ba'n in tk'o'n, 
nok o'cx tu'n t-xi cymayo'ne. 

12Porque ch'ixbil tu'n kyolin ti'j ju in cybincha'n xjal tuj ewaj. 

13Pero tcyakil nne'l tuj k'ancha'l oc tcanun spic'un ti'j; porque tcyakil nne'l tuj 
k'ancha'l tu'n spic'un. 

14Cyja'tzun at jun yol in tma'n cyja': Aya in tana, k'i'mel twatla ex we'ctza cyxol 
cyimni, ex cbel ten t-spic'umal Crist tibaja, chitzun. 

15Cyja'tzun che ximane ti'j tza'n tten tu'n cybete; mi'n che bete minti' cynable, 
nok o'cx tu'n tten cynable. 

16Tz'ajbenxwit tcyakil k'ij cyu'ne tu'n cybinchanteye ba'n, porque mya ba'n ju 
tk'ijlalil ja'lo. 

17Cyja'tzun, mi'n che oque minti' cynable, nok o'cx tu'n tel cynic'e ti'j alcyeju 
tajbil Kajaw. 

18Mi'n che c'ane k'e'n; porque tu'ntzun jlu minti' ch'in cyjuc'bil cyib xjal; nok 
o'cx tu'n tnoj tuj cyanmiye tu'n Xewbaj Xjan. 

19Che yoline cyi'j salmo cyxolxe ex che bitzane; cybitzanxe bitz te Dios, che 
bitzane ex cyk'onxe chjonte te Kajaw tu'n tcyakil cyanmiye. 

20Cucx cyk'onxe chjonte te Kman Dios ti'j tcyakil, nok tu'n Kajaw Jesucrist. 

Tza'n tten tu'n cyank'in ocslal tuj cyja 

21Cynimanx cyibe cyxolxe tu'nju at tchi Crist tuj cywitze. 

22Akeye xu'j, cynimanxe cychmile ic tza'n in xi cynimane Kajaw. 

23Porque ate xinak nejenel te xu'j, ic tza'n te Crist nejenel cye cycyakil ocslal; ex 
ax Crist Clol cye; atzun cye ocslal t-ximlal Crist ke. 

24Ic tza'n cye ocslal in xi cyniman Crist, icxtzun cye xu'j tu'n t-xi cyniman 
cychmil tuj tcyakil. 

25Akeye chmilbaj, cyc'ujlam cyxu'jile ic tza'n te Crist ma che tc'ujla cycyakil 
ocslal ex xi tk'on tib tu'n tcyim tu'n cyclet, 

26tu'ntzun cyel tpa'n tu'n cyajben ocslal o'cx te Dios, cybajlenxi tx'jet tu'n tyol 
Dios; ic tza'n tu'n a' otok che baj tx'jet. 

27Tu'ntzun cycub ten ke ocslal twitz Dios tbanilxix che que'yin, minti' ch'in tz'il 
cyi'j ex minti' ch'in yu'ch twitz cyxbalun ex minti' juntl mya ba'n cyi'j, nok o'cx 
tu'n cyajben o'cx te Dios ex minti' ch'in cypaltil. 

28Ax icx ke chmilbaj cyc'ujlam cyxu'jil ic tza'n in cyc'ujla'n cyximlal. Aju xjal in 
tc'ujla'n t-xu'jil in tc'ujlan tib. 

29Porque mi jun xjal nne'l tic'un t-ximlal, nok o'cx in tc'a'chan ex cwentin tu'n, 
ic tza'n in tbincha'n Crist cye cycyakil ocslal. 

30Porque atzun ato'c ti'j t-ximlal Crist, ex ti'j tchibjal ex ti'j tbakil. 

31Cyja'tzun tten, cyjel tk'o'n xinak tman ex ttxu', ex cmojebil tuc'il t-xu'jil ex che 
oquel cycabil te junx. 

32Aju yol lu ma' t-xilen, mlay tz'el knic' ti'j ku'nx kib; aju yol in xi nma'ne in yolin 
ti'j Crist ex cyi'j cycyakil ocslal. 

33Cyja'tzun tten teyle junjun cyeye, c'ujlam t-xu'jil ic tza'n in tc'ujlan tib, ax icx 
te xu'j nimanx tchmil. 

Efeso 6 

1Akeye c'wa'lbaj, cynimanxe cymane ic tza'n in tma'n Kajaw, porque tuj 
tumelxix jlu. 

2Atzun tnejel mandamyent jlu at t-xel tu'n Dios ka ma japun: Cynimanxe 
cymane ex cytxuye, 

3tu'ntzun tel ba'n cyeye ex tu'n cytene nim k'ij twitz tx'otx', chi tuj Tu'jil. 

4Icx cyeye mambaj, mi'n tz'oc cyic'le'ne cyc'wa'le tu'n mi'n ttzaj cyk'oj, nok o'cx 
cych'iysame ex cyca'winxe ex cyk'onxe cynabl ic tza'n in tma'n Kajaw. 

5Akeye majen, cynimanxe cypatrone ate' twitz tx'otx', che xobe cywitz ex tenwt 
cychiylal cyeye, che ajbene cye tu'n tcyakil cyanmiye, ic tza'n te Kajaw in che 
ajbene. 

6Mya o'cx tu'n cyajbene ka at jun to'yil cyeye, ic tza'n keju in che ajben nok o'cx 
tu'n cytzalaj xjal cyi'j; atzun cyeye che ajbene ic tza'n tmajen Crist keye, 
cybinchame tajbil Dios tu'n tcyakil cyanmiye. 

7Che ajbene tu'n tcyakil cyc'u'je ic tza'n te Kajaw in che ajbene ex mya cye xjal. 

8Porque ba'n cyu'ne, teyle junjun alcye in tbincha'n ba'n, tzul tk'o'n Kajaw t-xel 
te, ka tzyu'n te majen ex ka tzokpi'n. 

9Icx cyeye patrón, cybinchame ba'n cyuc'il cymajene, ex mi'n che oc 
cyxobtza'ne; porque ba'n cyu'ne, aju Cyajaw majen ex Cyajawe at tuj cya'j, ex 
ba'n cyu'ne minti' in tque'yin Kajaw ti t-xilen xjal. 

Aju macbil in tzaj tk'o'n Dios ke tu'n tajben tuj k'oj 

10Ja'lotzun erman, cycyuwsam cyibe tu'nju at cymojbabl cyibe tuc'il Kajaw, ex 
tz'ocwit cyipune tu'n tipumal nimxix. 

11Cyk'o'nque cyi'je tcyakilju in ajben te k'ojbil, aju ma tzaj tk'o'n Dios cyeye, 
tu'ntzun cywe'xixe twitz ju sbubl tu'n tajaw il. 

12Porque mya cyuc'il xjal in ko k'ojin, nok o'cx cyuc'il keju nejenel minti' 
k'ancha'l, ex cyuc'il keju at cyipumal, ex cyuc'il keju in che cawin tuj klolj twitz 
tx'otx', ex cyuc'il ke ju'ẍ mya ba'n ke nim cyajlal ate' twitz cya'j. 

13Cyja'tzun, cytzyume tcyakilju in ajben te k'ojbil, aju in tzaj tk'o'n Dios cyeye, 
cyk'o'nque cyi'je tu'n tbant cywe'xixe oc tul tk'ijlalil mya ba'n, ex tu'n mi'n 
cyyucche oc tjapun baj tcyakil cyu'ne. 

14Cyja'tzun che we'xixe, cyc'alo'nc cyc'u'je tu'nju yol axix toc; che oque tz'aklxix, 
ic tten jlu ic tza'n jun chicyet c'uxbil nno'c cyk'o'n soldad cyi'j tu'n cyclet. 

15Nok banin cytene tu'n cyxi'ye pacbal tkanil ba'n tu'n tbant cyten xjal tuc'il 
Dios, ic tten jlu ic tza'n jun soldad banin tten ex toc t-xajab. 

16Ax icx tu'n toc ke' cyc'u'je ti'j Dios, ic tten jlu ic tza'n jun makbil tu'n cyclete ex 
tu'n tyupit tcyakil plech in c'ant in tzaj t-xo'n tajaw il. 

17Ex ke' cyc'u'je ti'j ju colbil cyeye, ic tten jlu ic tza'n jun pasbil c'uxbil tu'n tjax 
cyk'o'ne tuj cywi'ye; ex cytzyume ju spad in tzaj tk'o'n Xewbaj Xjan, atzun tyol 
Diosju. 

18Che na'ne Dios tcyakil k'ij ic tza'n in tma'n Xewbaj Xjan, che na'ne Dios ti'j 
tcyakil ex che cubsane twitz Dios, che xk'ukine ex mi'n che k'ajene tu'n 
cycubsane twitz Dios cyi'j cycyakil ocslal. 

19Ax icx che na'ne Dios wi'je tu'n ttzaj tk'o'n Dios yol weye, tu'ntzun nyoline 
minti' nxobile, tu'n t-xi nchic'ba'ne tkanil colbil aju ewantok nej. 

20Ma chin ocxe tuj pres tu'n tlaj presentant kine ti'j tkanil colbil ba'n, pero che 
na'ne Dios wi'je tu'n t-xi npacba'ne tkanil colbil minti' nxobile, ex tu'n nyoline 
tuj tumelxix. 

Jun k'olbebl tu'n Pablo, te bajsbil yol 

21Tcyakil cxel tma'n Tíquico cyeye tu'ntzun cybinteye ti in baj weye ex alcye in 
nbincha'ne. Ate erman lu at kc'u'je ti'j, ex in japunxix tu'n tuj tak'un Kajaw. 

22Cyja'tzun ma txi nsama'ne cyuc'ile, tu'ntzun cybinteye tza'n ktene, ex tu'n 
tk'ukbanjtz cyc'u'je tu'n. 

23Awt Kman Dios tuc'ix Kajaw Jesucrist che k'onte cymojbabl cyib erman, ex 
tu'n tten cyc'ujlalil ex tu'n tten cyocslabl. 

24Tenwt t-xtalbil Dios cyuc'il cycyakil keju at cyc'ujlalil ti'j Kajaw Jesucrist ex 
miwt ch'expet cyc'ujlalil. Icxwitju. 

Filipos 

Filipos 1 

Jun k'olbebl tu'n apostl Pablo 

1Akine Pablo tuc'ix Timotey, tmajen Jesucrist ko'ye, in xi ktz'ibane cyeye 
cycyakile ocslal keye ti'j Jesucrist ate'ye tuj tnam Filipos, cyuc'ix ke cwentil ex 
ke diácono. 

2Awt Kman Dios tuc'ix Kajaw Jesucrist che tzaj k'onte xtalbil cyeye ex tu'n 
tke'xix cyc'u'je. 

Pablo in na'n Dios cyi'j ocslal 

3Tcyakil maj oc in che tzaj nna'ne, in xi nk'o'ne chjonte te Dios aju in chin ajbene 
te. 

4Cucx in chin na'ne Dios cyi'je cycyakile tuc'il tzalajbil, 

5in chin tzalaje tu'nju in che onine wuc'ile tu'n tpacbanjtz tkanil colbil atxix 
tnejel k'ij ax icx ja'lo. 

6K'ukl nc'u'je ti'j jlu: Ic tza'n ma xe't jun ak'untl ba'n tu'n Dios tuj cyanmiye, ax 
icxtzun cjapunel tu'n tuj tk'ijlalil oc tul Jesucrist. 

7Tuj tumelxix tu'n nximane ti'j jlu cyi'je cycyakile porque at nc'u'je cyi'je; 
porque ma cyc'ame t-xtalbil Dios junx wuc'ile, ex in che onine wuc'ile tuj presbil 
weye, ax icx ic tza'n in chin oc tene colol ti'j tkanil colbil twitz cawil ex tu'n t-xi 
ncyuwsa'ne axix toc ti'j. 

8Porque ate Dios testiw wi'je, nimxix nc'ujlalile cyi'je cycyakile, ic tza'n tc'ujlalil 
Jesucrist. 

9Atzun jlu in xi nkanine te Dios; tu'n tten mas cyc'ujlalile ex tu'n tten mas 
cynable ex tu'n telxix cynic'e ti'j tcyakil, 

10tu'ntzun tbant cysc'one ti'j alcyeju mas ba'n, tu'ntzun tten sak tuj cyanmiye 
ex minti' cypaltile tuj tk'ijlalil oc tul Crist. 

11Atzun waje tu'n cytene tz'aklxix tuj tcyakil nok tu'n tipumal Jesucrist, tu'ntzun 
tjaw nimsa'n tbi Dios ex tu'n t-xi k'o'n chjonte te. 

In chin ank'ine tuc'il Crist 

12Erman, waje tu'n cybinteye; tcyakilju ma baj wi'je ma tz'ajben tu'n tel lak'e' 
mastl tkanil colbil. 

13Cyja'tzun cycyakil soldad ate' tuj cwartel, cyuc'ix ke mastl, ma tz'el cynic' 
wi'je, pres kine tu'n tlaj in chin ajbene te Crist. 

14Ex nimxix erman ma ke'xix cyc'u'j ti'j Crist tu'n tlaj pres kine, ex mas nno'c 
tilil cyu'n tu'n t-xi cyma'n tyol Dios minti' cyxobil. 

15Ax toc at junjun xjal in che pacban ti'j Crist tu'nju at tlo'ch cyc'u'j ti'j juntl ex 
tu'nju at ch'in cyk'oj, atzun junjuntl in che pacban tu'n tcyakil cyc'u'j. 

16At junjun in che pacban ti'j Crist tu'nju at ch'in cyk'oj wi'je, mya tu'n tcyakil 
cyc'u'j, cyajbil tu'n ttzaj mas nbise tuj pres; 

17atzun junjuntl in che pacban ti'j Crist tu'nju at cyc'ujlalil, porque ba'n cyu'n 
ma chin cub k'o'ne tzalu tu'n ncoline ti'j tkanil colbil. 

18¿Titzun cxel nma'ne? Katzun tuj tumel in che pacban ti'j Crist ex ka mya tuj 
tumel, pero in chin tzalaje ti'j jlu, porque in che pacban ti'j Crist. Ex cucx chin 
tzalajele, 

19porque ba'n wu'ne oc chin tzokpetele tu'n cyna'j Diose ex tu'nju ma tzaj k'o'n 
T-xew Jesucrist te onil weye. 

20Porque atzun wajbile ex k'ukl nc'u'je ti'j, tu'n mi'n ttzaj nch'ixwiye, nok o'cx 
tu'n tke' nc'u'je tu'n nyoline tu'ntzun tjaw nnimsa'ne tbi Crist, ic tza'n ojtxi ax 
icx ja'lo, ka tu'n wank'ine ex ka tu'n ncyime. 

21Porque ka itz' kine tuc'il Crist in chin ank'ine, ex ka ma chin cyime, atzun jun 
ncambableju. 

22Ka tu'n wank'intle cab k'ij tzalu, jacu chin ak'nane ch'intl tu'n tch'iy tak'un 
Kajaw. Pero minti' nne'l nnic'e ti'j alcye mas ba'n tu'n tjaw nsc'o'ne. 

23At cabe nximbetze, pero minti' nne'l nnic'e ti'j alcye mas ba'n. Tuj jun tumel 
waje tu'n ncyime ex tu'n ntene tuc'il Crist, porque mas ba'n jlu; 

24pero tuj juntl tumel mas ba'n te cyeye tu'n wank'intle cab k'ij. 

25K'ukl nc'u'je ti'j jlu ex ba'n wu'ne, cucx chin tele cyuc'ile cycyakile tu'ntzun 
cych'iye ex tu'n cytzalaje tuj cyocslable. 

26Cyja'tzun tten jacu che tzalaje wi'je oc npone juntl maj cyuc'ile, tu'nju ocslal 
keye ti'j Jesucrist. 

27O'cx chin cubsale cywitze tu'n cyank'ine ba'nxix, ic tza'nx tkanil colbil in yolin 
ti'j Crist. Cyja'tzun, ka ma chin pone que'yil cyeye ex ka minti' ẍin pone, pero 
wajbile tu'n nbinteye tkanil cyi'je, cucx cytene wa'lxix keye, junx cyanmiye ex 
junx cynable, ex junx nno'c tilil cyu'ne tu'n cycoline ti'j cyocslable, aju ma tzaj 
k'o'n cyeye tu'n tkanil colbil. 

28Ex minti' tu'n cyxobe cywitz keju in che k'ojin cyi'je; ka in che k'ojin cyi'je, 
atzun jun yec'bil cye tu'n cyxi' tuj najen, pero atzun te cyeye, atzun jun yec'bil 
tu'n cyclete; ax Dios in tzaj yec'unte jlu. 

29Porque ma tzaj k'o'n jun cyoclene mya nok o'cx tu'n cyocslane ti'j Crist, ax icx 
tu'n tic'x cyu'ne tu'n tlaj. 

30Nno'c tilil tu'n tic'x cyk'oj xjal cyu'ne ic tza'n weye; o cyile ojtxi tza'n tten ic'x 
cyk'oj xjal wu'ne, ex ja'lo ma pon tkanil cyuc'ile, cucx tic'x wu'ne. 

Filipos 2 

Cub tmansin tib Crist, cyja'tzun ma jaw nimsa'n 

1Cyja'tzun, ka ma tzaj k'o'n cynable tu'n Crist, ex ka ma k'ukbanjtz cyc'u'je tu'n 
tc'ujlalil, ex ka at cymojbabl cyibe tuc'il Xewbaj Xjan, ex ka at cyc'u'je ti'j juntl 
ex ka in k'ak'an cyc'u'je ti'j juntl, 

2cytzalajsame nc'u'je, junxwit cynable, junxwit cyc'ujlalile cyxolxe, junxwit 
cyximbetze, mojl tak'pon cyu'ne cycyakile. 

3Mi'n cybinchaye jun ti'xti tuc'il k'oj, ex mi'n jaw cyniman cyibe, nok o'cx tu'n 
tcub cymansin cyibe, teyle junjun ba'n tu'n t-ximan cyi'j txkantl ocslal ka at mas 
cyoclen twitz. 

4Teyle junjun mya nok o'cx tu'n toc tk'o'n tcwent ti'j aju at tajben te, ax icx tu'n 
toc tk'o'n tcwent ti'j aju at tajben cye mastl. 

5Junxwit cyximbetze ic tza'n t-ximbetz Jesucrist. 

6Ate Crist junx ta' ic tza'n Dios, pero minti' cub t-ximan tu'n mi'n tcyaj ttzokpi'n 
toclen ic tza'n Dios, 

7nok o'cx cyaj ttzokpi'n toclen, oc tk'on tib te majen, ex oc ic tza'n ke xjal. 

8Tejtzun toc ic tza'n xjal, mas cub tmansin tib, xi tniman tajbil Dios, ex xi tk'on 
tib tu'n tcyim, masque atzun tu'n tcyim twitz crus. 

9Cyja'tzun, mas jaw nimsa'n tu'n Dios tibaj tcyakil, ex oc tk'o'n Dios jun tbi mas 
ma' t-xilen twitz cybi cycyakil, 

10tu'ntzun cycub ẍmeje' cycyakil c'ulul twitz Jesús oc cybinte aju tbi, tza'nx keju 
ate' tuj cya'j, icx keju ate' twitz tx'otx', ex keju ate' tjak'xi tx'otx'; 

11ex tu'n cymante cycyakil: Ax toc ate Jesucrist Kajaw, tu'ntzun tjaw nimsa'n tbi 
Kman Dios. 

Ke ocslal ic cyten ic tza'n jun spic'un cyxol xjal 

12Cyja'tzun erman, akeye at nc'u'je cyi'je, cucx in xi cynimane nyole; ic tza'n xi 
cynimane tej ntene cyuc'ile, ax icx ja'lo cucx t-xi cynimane mi a'l kine cyuc'ile. 
Japunx cyu'ne aju in tma'n colbil cyeye, atwit tchi Dios tuj cywitze tu'n cyxobe 
twitz. 

13Porque ate Dios in ak'nan tuj cyanmiye tu'n tten cyganiye ti'j ju tajbil ax icx 
tu'n cybinchanteye. 

14Oc tbant nok alcyexcu cyu'ne, mi'n txi' jun cyyole ti'j juntl ex mi'n tzaj jun yol 
cyxole, 

15tu'n cytene minti' cypaltile ex tu'n cytene minti' jun mya ba'n tuj cyximbetze, 
nok o'cx tu'n cyoque te tc'wa'l Dios minti' ch'in tz'il cyi'je cyxol ke xjal mya ba'n 
ke ex miban che bin. Ic cytene ic tza'n ke che'w in che koptz'aje cyxol xjal ate' 
tuj klolj. 

16Cymanxe ju yol te chwinklal cye, tu'ntzun ntzalaje tuj tk'ijlalil oc tul Crist, ka 
mya nokx gan otok tz'oc tilil wu'ne ex mya nokx gan otok chin ak'nane. 

17Masque ma chin cyime tu'n tlaj tak'un Crist, pero in chin tzalaje ti'j, porque 
jun oyaj jlu in xi nk'o'ne te Dios junx tuc'il ju cyoyaje. Aju cyoyaje in xi cyk'o'ne 
atzunju, cyajbeble te Dios nok tu'n cyocslable. Cyja'tzun junx in chin tzalaje 
cyuc'ile cycyakile. 

18Ax icxtzun cyeye che tzalajxe ex che tenxe alegr junx wuc'ile. 

Timotey ex Epafrodito 

19Ka ic tajbil Kajaw Jesús, ximan wu'ne tu'n t-xi nsama'n naje Timotey cyuc'ile, 
tu'ntzun tke' nc'u'je oc nbinteye tkanil cyi'je. 

20Porque minti' juntl at wuc'ile ic tza'n te Timotey, at tc'u'j cyi'je tu'n tonin 
cyuc'ile. 

21Porque cycyakil o'cx nno'c tilil cyu'n ti'j ju at tajben cye, ex mya ti'j ju tajbil 
Jesucrist. 

22Porque ojtzki'n cyu'ne tza'n tten tz'ak'nan Timotey, ic tza'n jun c'wa'lbaj in 
ajben te tman, icxtzun ma tz'ajben Timotey wuc'ile tu'n tpacbanjtz tkanil colbil. 

23Cyja'tzun ximan wu'ne tu'n t-xi nsama'ne Timotey cyuc'ile, pero nej tu'n 
nbinteye tza'n ta' ncawse. 

24Ex k'ukl nc'u'je ti'j Kajaw, ax icx weye chin pol naje cyuc'ile. 

25Pero ma cub nximane ka il ti'j tu'n t-xi nsama'ne Epafrodito cyuc'ile aju 
wermaniye ex in onin wuc'ile tuj ak'untl, ex soldad junx wuc'ile; atzun cysanjele 
ex ajbel weye ti'j ju at tajben weye. 

26Porque nimxix o tajbe tu'n t-xi' que'yil cyeye cycyakile, ex nimxix tzaj tbis 
tu'nju otok cybiye ka otok yabt. 

27Ax toc o yabt, ch'ixmi o cyim; pero tzaj k'ak'an tc'u'j Dios ti'j, mya o'cx ti'j tzaj 
k'ak'an tc'u'j Dios, icx wi'je, tu'ntzun mi'n ttzaj mastl nbise. 

28Cyja'tzun cxel nsama'n naje, tu'ntzun cytzalaje oc cylonteye juntl maj twitz ex 
tu'n tel ch'in nbise. 

29Cyc'momtzune tu'n tcyakil tzalajbil tu'nju ocslal ti'j Kajaw, ex cyc'ujlame keju 
ic cyten ic tza'n te; 

30porque ch'ixmi xcyim tu'nju in ajben tuj tak'un Crist, xi toyin tib tu'n tcyim 
tu'n tul ti'n ju onbil weye, aju minti' tumel tu'n cyule k'ol te. 

Filipos 3 

Tza'n tten tu'n koc tz'aklxix 

1Cyja'tzun erman che tzalajxe ti'j Kajaw. Mlay chin sicte tu'n t-xi ntz'ibane juntl 
maj axju yol xi ntz'ibane cyeye nej, ex jun onbil jlu te cyeye. 

2Ten cycwente cyi'je cye xjal ic cyten ic tza'n tx'yan; ten cycwente cyi'je cye 
binchal mya ba'n; ten cycwente cyi'je cye keju in baj cykesin cyximlal. 

3Porque akeju axix toc ma tz'oc sircunsisyón cyi'j, ako' porque in ko c'ulun te 
Dios tuj kanmi ex in ko tzalaj ti'j Jesucrist; mya ti'j kxilen k'ukl kc'u'j ex mya ti'j 
kbinchben. 

4Ic tza'n weye, nokwit waje tu'n tke' nc'u'je ti'j nxilene ex ka ti'j nbinchbene, 
ja'lo tz'oc ke' nc'u'je ti'j. Ka at juntl xjal taj tu'n tke' tc'u'j ti'j t-xilen ex ka ti'j 
tbinchben, mlay pon ic tza'n weye. 

5Porque tej witz'je in sircunsidarinjtze tuj twajxakin k'ij; tiyjil Israel kine, ex 
tiyjil Benjamín kine; ebrey xjal kine ex ebrey xjal ke nmane. Parisey kine, nim 
nganiye ti'j tley Moisés; 

6ex tu'nju at nim nganiye ti'j tley Moisés, cyja'tzun e yajlanjtz ke ocslal wu'ne; 
tcyakilju in tma'n ley tu'n tjapun, o bant wu'ne, minti' npaltile twitz ley. 

7Tcyakil jlu at tajben weye nej, pero ya ja'lo minti'tl tajben weye, tu'n tlaj ma txi 
wocsla'ne Crist. 

8Ax toc ma cub nximane tcyakil jlu minti'tl tajben te weye, nok o'cx waje tu'n 
wojtzkinteye Jesucrist aju Wajawe, porque ma'xix toclen jlu. Tu'n tlaj Crist ma 
naj tcyakil wu'ne, ex tuj nwitze ma tz'oc ic tza'n tz'is, tu'ntzun tcnet Crist wu'ne 
ic tza'n jun cambabl, 

9ex tu'n ntene tuc'il minti' ma chin oque tz'aklxix wu'nx wibe tu'nju o nbinchaye 
aju in tma'n ley, nok o'cx tu'n wocslable ti'j Crist; ma chin oque te tz'aklxix tu'n 
Dios tu'nju ma chin ocslane ti'j. 

10Wajbile tu'n wojtzkinteye Crist ex tu'n nc'monteye tipumal te weye, ic tza'n 
tipumal Crist tej tjatz ank'in cyxol cyimni, ex wajbile tu'n tic'x wu'ne ic tza'n te 
Crist ic'x tu'n, ex tu'n woque ic tza'n te Crist tej tcyim, 

11tu'ntzun ncanune ti'j tu'n njatz ank'ine cyxol cyimni. 

Ljo'nx ku'n tu'n kcanun ti'j jatum toc kwitz 

12Ja'lo na'nx ncanune ti'j ex na'nx ttz'aket-xix wu'ne, nok o'cx nno'c tilil wu'ne 
tu'n ncambanteye, porque ic tza'n weye ma chin cambanjtze tu'n Jesucrist. 

13Erman, minti' in xi nma'ne ka ma ncambaye, pero atzun jlu in nbincha'ne, ma 
tzic' tna'l wu'ne aju ma cyaj wi'jxiye, ex nno'c tilil wu'ne tu'n ncanune ti'j ju tcub 
nwitze. 

14Ljo'nx wu'ne tu'n ncanune ti'j jatum toc nwitze tu'n nc'monteye jun oyaj, 
porque max tuj cya'j ma tzaj txocbil weye tu'n Dios, tu'nju atine tuc'il Jesucrist. 

15Cyja'tzun tten, kcyakil ako' ma tz'aket knabl, axwit jlu tu'n kximan ti'j; katzun 
ka junxitl cyximbetze, ax Dios ctzajel yec'unte cyeye. 

16Aju ma tz'el knic' ti'j, axtzunju tu'n kximan ti'j ex tu'n kbinchante. 

17Erman, cycano'mile wi'je, ex cyk'o'nque cwent cyi'j keju in che ank'in ic tza'n 
ju yec'bil xi kk'o'ne cyeye. 

18Porque nimcu xjal in che bet aj k'oj ke ti'j tcrus Crist, nimcu maj o txi nma'ne 
cyeye cyi'j jlu, ex ja'lo bi'x in chin jaw ok'e tu'n t-xi nma'ntle cyeye. 

19Che xe'l jlu tuj najen, porque axju tachbil cyc'u'j ma tz'oc te cydios; ex in che 
tzalaj ti'j cych'ixwi; o'cx in che ximan ti'j aju at twitz tx'otx'. 

20Pero aju ktanmi atzun ta' tuj cya'j; atzun ctzajel Clol ke aju Kajaw Jesucrist, 
aju in ko ayon ti'j. 

21Aju kximlal minti' ch'in tbanil, pero cch'expetel tu'n Jesucrist, c'oquel ic tza'n 
t-ximlal Jesucrist tbanilxix, tu'n tipumal cch'expetel porque at tipumal tu'n tten 
tcyakil tjak' tcawbil. 

Filipos 4 

Che tzalajxe cucxju ti'j Kajaw 

1Cyja'tzun erman, che we'xixe tuj cyocslable ti'j Kajaw, akeye at nc'u'je cyi'je ex 
wajbile tu'n toc nque'yine cywitze, cyu'ne in chin tzalaje, ex akeye ncambable, 
akeye at nc'u'je cyi'je. 

2Akeye erman Evodia tuc'ix erman Síntique, chin cubsale cywitze tu'n cytene 
junx cynable, tu'nju ocslal keye ti'j Kajaw. 

3Ax icx teya wuc'il ma japun tu'na tuj ak'untl, chin cubsale teya, onina cyi'j xu'j 
lu, porque junx e ak'nan wuc'ile tu'n tpacbanjtz tkanil colbil, ex tuc'ix Clement 
ex mastl e onin wuc'ile tuj ak'untl, tz'iban cybi tuj tu'jil chwinklal. 

4Cucx che tzalaje ti'j Kajaw. Cxel nma'ne juntl maj cyeye: Che tzalajxe. 

5Tz'elxwit nic'baj cyi'je cyu'n cycyakil xjal ka mejor cymodiye. In lak'ex ttzaj 
tk'ijlalil tu'n tul Kajaw. 

6Mi jun tu'n tbaj cyc'u'je ti'j; tcyakil cymanxe te Dios tuj cyna'j Diose; cykaninxe 
te, ax icx cyk'onxe chjonte te. 

7Cyja'tzun ckebil cyc'u'je tu'n Dios; mas ma' t-xilen jlu twitz tcyakil cynabl xjal, 
tu'n jlu c'oquel cwentin cyanmiye ex cyximbetze, tu'nju at cymojbabl cyibe 
tuc'il Jesucrist. 

Che ximane ti'j alcye ju ba'n 

8Ja'lotzun erman, atzun che ximane ti'j: Tcyakilju axix toc, tcyakilju ba'n tu'n 
tnimanjtz, tcyakilju tz'aklxix, tcyakilju sakxix, tcyakilju tbanilxix ex tcyakilju in 
yolinjtz ba'n ti'j. Ka at jun tbanilxix, ex ka at jun ba'n tu'n tjaw nimsa'n, atzun 
che ximane ti'j jlu. 

9Cybinchame aju ma tz'el cycano'ne wi'je, aju ma cyc'ame weye, aju ma cybiye 
weye, ex aju ma cyile wi'je; atzun jlu cybinchame, ex ctel Dios cyuc'ile, aju 
k'ukbalte cyc'u'je. 

O tc'am Pablo oyaj cyu'n ocslal tuj Filipos 

10Nim ma chin tzalaje ti'j Kajaw, porque ma cub cyximane tu'n cyonine juntl 
maj wi'je. Cucx in che ximane wi'je, pero minti' cnet jun tumel cyu'ne tu'n 
cyonine wi'je. 

11Mya tu'nju atx taj weye ma txi nma'ne jlu, porque ma chin nak'ete tu'n 
ntzalaje ka at weye ex ka minti'. 

12Ojtzki'maj wu'ne ka tu'n ntene tuj mebayil ex ka tu'n tten nim weye; tuj tcyakil 
xnak'tza'maj kine, ka tu'n tnoj nc'u'je ex ka tu'n tic'x we'yaj wu'ne, ka tu'n ntene 
nim at weye, ex ka tu'n ntene minti' at weye. 

13Tcyakil jacu tzic'x wu'ne ex jacu bant wu'ne, porque ate Crist in k'onte 
wipumale. 

14Pero ba'n ma cybinchaye tu'nju ma che onine wuc'ile tuj yajbil weye. 

15Ax icx bi'n cyu'ne, akeye aj Filipos, tej t-xe't wu'ne tu'n npacbane ti'j tkanil 
colbil, ex tej wetze tuj tx'otx' Macedonia, minti' tzaj cyk'o'n ocslal tuj juntl tnam 
jun oyaj weye, o'cx akeye tzaj cyk'o'ne jun oyaj te t-xel ju xtalbil o cyc'ame weye. 

16Porque tej ntene tuj tnam Tesalónica, tzaj cysama'ne jun oyaj cab ox maj tu'n 
tajben weye. 

17Myatzun toc nc'u'je ti'j tu'n nc'monteye jun oyaj, pero aju wajbile tu'n 
cyc'monteye nimxix t-xelju ma tzaj cyk'o'ne. 

18Tcyakil at weye ex sobr at weye, minti' atx taj weye, porque ma nc'ame te 
Epafrodito aju oyaj tzaj cysama'ne; aju oyaj ma tzaj cysama'ne ic tten ic tza'n 
storac at tc'oc'jal, ex ic tten ic tza'n jun oyaj in tc'mo'n Dios ex in tzalaj ti'j. 

19Tcyakilju atx taj cyeye ctzajel tk'o'n Dios cyeye, aju Dios in chin ajbene te; nok 
tu'n Jesucrist ctzajel tk'o'n, porque nimxix tk'inumabl Dios at ex tbanilxix. 

20Nimanxwit tbi Kman Dios tuj tcyakil tabk'iyil te jumajx. Icxwitju. 

Jun k'olbebl tu'n Pablo te bajsbil yol 

21Cyk'onxe nk'olbeble cye cycyakil ocslal ti'j Jesucrist. Ke erman ate' wuc'ile in 
che'x k'olbe'ne cyu'n. 

22In che'x k'olbe'ne cyu'n cycyakil ocslal ex cyu'n keju in che ajben tuj tja 
gobierni. 

23Aju t-xtalbil Kajaw Jesucrist tenwt cyuc'ile cycyakile. Icxwitju. 

Colosas 

Colosas 1 

Jun k'olbebl tu'n apostl Pablo 

1Akine Pablo apostl kine te Jesucrist nok tu'n tajbil Dios, tuc'ix erman Timotey 
at wuc'ile. 

2In xi ntz'ibane cyeye, akeye erman ate'ye tuj tnam Colosas, ocslal keye ti'j Crist 
ex wa'l ke'xixe. Awt Kman Dios tzaj k'onte xtalbil cyeye ex tu'n tke'xix cyc'u'je. 

In cubsan Pablo twitz Dios cyi'j ocslal 

3Cucx in ko na'ne Dios cyi'je ex in xi kk'o'ne chjonte te Dios aju Tman Kajaw 
Jesucrist, 

4porque ma kbiye at cyocslable ti'j Jesucrist ex at cyc'ujlalile cyi'j cycyakil ocslal, 

5porque in che ayone ti'j ju ctzajel tk'o'n Dios cyeye c'u'n tuj cya'j; ojtxi cybiye 
jlu, atxix tej tpacbanjtz tkanil colbil cyeye, aju yol axix toc. 

6Ic tza'n ma pon tkanil colbil tuj tcyakil twitz tx'otx', icxtzun ma pon cyuc'ile. 
Aju tkanil colbil ic tten ic tza'n jun awal in tk'o'n twitz ex in ch'iyixi tuj tcyakil 
twitz tx'otx', ax icx in ch'iy cyxole atxix tej cybinteye ex tej cyojtzkinteye t-
xtalbil Dios axix toc. 

7Atzun jlu o che xnak'tzanjtze ti'j tu'n Epafras, aju ak'nal junx kuc'ile ex at 
kc'u'je ti'j. Ate Epafras tmajen Crist, in ajben cyeye, ex in japunxix tu'n tuj 
ak'untl. 

8Ax icx ma tzaj tchic'ba'n keye ti'j cyc'ujlalile in tzaj tk'o'n Xewbaj Xjan. 

9Cyja'tzun, atxix tej kbinteye jlu, cucx kna'ne Dios cyi'je, ex in ko kanine te Dios 
tu'n cyojtzkinteye tcyakilju tajbil ex tu'n ttzaj tk'o'n Xewbaj Xjan cynable tu'n 
telxix cynic'e ti'j tcyakil, 

10tu'ntzun cybete ba'nxix ic tza'n tajbil Kajaw, ex tu'n ttzalaj Kajaw cyi'je tuj 
tcyakil, ex tu'n cybinchanteye ba'n tuj tcyakil, ic tza'n jun awal in tk'o'n twitz, 
ex tu'n telxix cynic'e ti'j Dios junjun k'ij. 

11Cuchiwt tu'n tocxix cyipune tu'n tipumal Dios tbanilxix, tu'ntzun tic'x cyu'ne 
tuj tcyakil ex tu'n tten cypasense ex tu'n cytzalaje. 

12Cyk'onxe chjonte te Kman Dios, porque ma tzaj tk'o'n koclen tu'n kc'monte 
jun etzbil junx cyuc'il ocslal ate' tuj spic'un. 

13Ma ko clet tu'n Dios, ma ko etz ti'n tuj tipumal klolj, ma ko pon ti'n tuj tcawbil 
Tc'wa'l aju c'ujla'n tu'n, 

14ex ma ko colpet tu'n Crist [nok tu'nju tchc'el], ex ma najset kil tu'n. 

Ma bant kten tuc'il Dios nok tu'nju tcyimlen Crist 

15Ate Crist tilbilal Dios minti' k'ancha'l, ate Crist Tc'wa'l Dios, o'cxte attok nej 
na'nxtok tbant tcyakil, ex a tajaw tcyakil. 

16Porque nok tu'n Crist o tbincha Dios tcyakil, tcyakilju at tuj cya'j ex tcyakilju 
at twitz tx'otx', tcyakilju k'ancha'l ex tcyakilju minti' k'ancha'l, cyuc'ix ke cawbil, 
cyuc'ix keju in che cawin, cyuc'ix ke nejenel, cyuc'ix keju at cyoclen; tcyakil o 
bant nok tu'n Crist, tcyakil o bant tu'n tajben te. 

17Attok te Crist nej tej na'nxtok tbant tcyakil, ex nok tu'n Crist cytzuylaj cyib 
cycyakil. 

18Ax icx xi tk'o'n Dios toclen Crist tu'n toc te nejenel cyibaj cycyakil ocslal, akeju 
cyoc te t-ximlal, ex ti'j Crist in tzaj cychwinklal cycyakil ocslal, porque ate Crist 
jatz itz'j nej cyxol cyimni tu'ntzun tten mas toclen twitz tcyakil. 

19Porque ba'n ela tuj twitz Dios tu'n toc Crist ic tza'nx te Dios tuj tcyakil. 

20Ex ba'n ela tuj twitz Dios tu'n tbant cyten cycyakil tuc'il nok tu'n Crist, cycyakil 
keju ate' twitz tx'otx', ax icx keju ate' tuj cya'j, ex ma bant tu'n Crist tu'n tten 
cymojbabl cyib xjal tuc'il Dios tu'nju tchc'el el twitz crus. 

21Ax icx cyeye najchak ate'ye ti'j Dios ojtxi, ex aj k'oj keye ti'j Dios tuj cyanmiye 
tu'nju in cybincha'ntoke mya ba'n, 

22atzun ja'lo ma bant cytene tuc'il Dios tu'n Crist, tej tc'ixbisanjtz t-ximlal ex tej 
tcyim, tu'ntzun cypon k'i'ne twitz Dios sak tuj cyanmiye, minti' ch'in tz'il cyi'je, 
ex minti' cypaltile. 

23Cyja'tzun tz'oc tililx cyu'ne cucx tu'n tten cyocslable ex tu'n cywe'xixe, ex mi'n 
cyaj cycoline tkanil colbil aju ma ke' cyc'u'je ti'j, aju o cybiye ex in pacbanjtz cye 
cycyakil xjal tuj tcyakil twitz tx'otx'; akine Pablo ma chin oc k'o'ne tu'n wajbene 
tu'n tpacbet tkanil colbil. 

Aju tak'un Pablo tu'n tajben cyxol ocslal 

24In chin tzalaje ja'lo tu'nju nnic'x wu'ne tu'n cylaje, nnic'x wu'ne tuj nximlale 
tu'ntzun tel elset aju yajbil te Crist, aju atxtok taj tu'n tic'x tu'n ti'j iglesi, aju 
iglesi atzun t-ximlal Cristju. 

25Ma chin oc k'o'ne ajbel cyxol cycyakil ocslal, atzun wak'une tzaj tma'n Dios 
weye tu'n wajbene cyeye, tu'ntzun t-xi npacba'ne tcyakil tyol Dios. 

26Aju yol lu ewantok ojtxi atxix t-xe tnejel, atzun ja'lo ma tzaj tyec'un Dios cye 
ke ocslal ti'j. 

27Cub t-ximan Dios tu'n ttzaj tyec'un jlu cye ocslal, tu'n tel cynic' ti'j ju yol lu 
ewantok nej, ma' t-xilen ex tbanilxix ju yol lu cye xjal mya judiy, ex atzun in 

tma'n ju yol lu: At Crist tuj cyanmiye, ex tu'nju at Crist tuj cyanmiye, k'ukl 
cyc'u'je ti'j tu'n cypone tuj cya'j. 

28In ko pacbane ti'j Crist, ex in xi kk'o'ne cynabl cycyakil xjal, ex in xi kk'o'ne 
xnak'tzbil cye cycyakil xjal tu'n ttz'aket-xix cynabl, tu'n cypon ki'ne cycyakil xjal 
twitz Dios tz'aklxix ke tuj cyocslabl ti'j Jesucrist. 

29In chin ak'nane wen tu'n tjapun jlu, nno'c tilil wu'ne tu'n tipumal Crist, ex in 
chin cyuwsanjtze tuj wanmiye tu'n tipumal. 

Colosas 2 

i'j keju ate' tuj tnam Laodicea, ex cyi'j cycyakil keju na'nx toc cyque'yin nwitze. 

2Waje tu'n tk'ukbanjtz cyc'u'je, ex tu'n tten cymojbabl cyibe tu'n cyc'ujlalile, ex 
tu'n telxix cynic'e ti'j tu'ntzun tke'xix cyc'u'je, ex tu'n tel cynic'e ti'j tyol Kman 
Dios ewantok nej, in yolin ti'j Crist. 

3Porque atzun ta' tcyakil tbanil nabl tuc'il Crist, tewan tib, ex tcyakil ojtzki'n 
tu'n Crist. 

4Ma txi nma'ne jlu cyeye tu'n mi'n cysbunjtze cyu'n xjal in cub ti'j cynabl xjal 
tu'n cyyol. 

5Porque masque mi a'l kine cyuc'ile pero aju wanmiye at cyuc'ile, in chin tzalaje 
tu'nju ba'n cytene in xi nbi'ne, ex tu'nju wa'l ke'xixe tuj cyocslable ti'j Crist. 

6Cyja'tzun, ic tza'n ma cyc'ame Kajaw Jesucrist, icxtzun tu'n cyank'ine junx 
tuc'il. 

7Cyawam cyibe ti'j Crist ex cybincha'n jawe cychwinklale tibaj, porque ate Crist 
simyent; che we'xixe tuj cyocslable ic tza'n ju xnak'tzbil ma cyc'ame, ex nimxix 
cyk'onxe chjonte te Dios. 

Aju ac'aj kchwinklal tu'n Crist. 

8Ten cycwente cyi'je tu'n mi'n cysbunjtze tu'n cyxnak'tzbil xjal tuj cyex cynabl 
in tzaj, ex tu'n mi'n cysbunjtze tu'n cysbubl nokx gan; porque in che oc lpe' ti'j 
ju yol cyajni k'ma'n cyu'n cytijil xjal, in che oc lpe' ti'j jun xnak'tzbil mya tz'aklxix 
in cyk'o'n xjal, minti' in che oc lpe' ti'j Crist. 

9Porque tcyakilju tten Dios najl tuj t-ximlal Crist, 

10atzun cyeye ma che tz'akete tu'nju cymojbabl cyibe tuc'il Crist. Ate Crist 
nejenel cyibaj cycyakil keju at cyipumal ex at cyoclen twitz tx'otx' ex tuj cya'j. 

11Tu'nju ocslal keye ti'j Crist ma che sircunsidarinjtze, mya tu'n cyk'ab xjal ma 
bant jlu, nok o'cx tu'n Crist ma che sircunsidarinjtze, tu'nju ma tz'el cycotpi'ne 
aju ojtxi cytene mya ba'n, tuc'ix ju tajbil cychibjale. 

12Junx e cu'x maku'ne tuc'il Crist tej cybyane, ex junx ma che jaw ank'ine tuc'il 
Crist tu'nju ma ke' cyc'u'je ti'j tipumal Dios, aju jaw ank'in Crist tu'n cyxol 
cyimni. 

13Cyimni keye nej tu'n tlaj cyile ex tu'n tlaj cucx cybinchanteye tajbil cychibjale, 
atzun ja'lo ma tzaj tk'o'n Dios cychwinklale junx tuc'il Crist, ex ma cub tnajsa'n 
tcyakil cyile. 

14Cub tnajsa'n Dios aju tu'jil kc'as jatum in tma'n ka at kil, bi'x el ti'n, cyaj 
tclawsiyi'n twitz crus. 

15Tu'n Crist cub cyi'j ke nejenel minti' k'ancha'l ex keju at cyipumal; e cub tk'o'n 
tu'n cyque'yinjtz cyu'n cycyakil xjal, cub cyi'j tu'n tej tjaw k'o'n twitz crus. 

Cyk'o'nc cyximbetze ti'j ju at tuj cya'j 

16Cyja'tzun, mi'n txi cyk'o'ne ambil cye xjal tu'n cyyolin cyi'je tu'n tlaj alcye in 
xi cywa'ne ex in xi cyc'a'ne, ex ka ti'j jun nink'ij, ex ka ti'j tu'n tic'set nink'ij oc 
ttzaj que'yin ac'aj xjaw, ex ka ti'j ju k'ij te ojlabl. 

17Tcyakil jlu nok jun techal ti'j ju attok tulel, pero ate Crist ttxuylal, ex tcyakil 
jlu ti'j Crist in japun baj. 

18Mi'n txi cyk'o'ne ambil tu'n tel k'i'n cycambable cyu'n xjal nok nno'c cyk'on 
cyib mans ke, ex in cyma'n tu'n cyc'ulun xjal cywitz anjel. In che yolin ti'j ju 
na'nx cylonte, ex nokx gan in jaw cyniman cyib tu'n cyex cynabl. 

19Mya cytzyun cyib ti'j Crist aju wibaj, porque tu'n Crist in ch'iy tcyakil t-ximlal, 
tc'a'ch tib ex ttzyun tib tu'n tyakamil ex tu'n tbotx'il, in ch'iy porque a Dios 
ch'isal te. 

20O che cyime tuc'il Crist tu'n cytzokpete tjak' ju xnak'tzbil mya tz'aklxix in 
cyk'o'n xjal, ¿tiku'ntzun in xi cyk'on cyibe tjak' cyxnak'tzbil xjal mer ic tza'n atx 
cyoclene cyxol? 

21Achaktzun cymandamyent jlu: Mi'n tzaj ttzyu'na jlu, mi'n txi tnic'be'na jlu, 
mi'n tz'oc tmaco'na jlu, che chi. 

22Tcyakil jlu cymandamyent xjal ex cyxnak'tzbil xjal, tcyakil jlu cnajel oc tbaj 
tajben cye xjal. 

23Ke xjal in che japun ke mandamyent lu cyu'n, mer ic tza'n at cynabl, porque 
cyu'nx cyib in cub cyximan tza'n tten tu'n cyc'ulun, in cyyec'un cyib mans ke, ex 
in baj cyc'ixbisa'n cyximlal; pero mlay maket tajbil cychibjal tu'n tcyakil jlu. 

Colosas 3 

1Tu'nju ma che jaw ank'ine tuc'il Crist, cyk'o'nc cyximbetze ti'j ju at tuj cya'j, 
jatum ta' Crist k'ukl ttxlaj Dios tuj bank'abaj. 

2O'cx che ximane ti'j ju at tuj cya'j, mya aju at twitz tx'otx'. 

3Porque o che cyime, ex aju cychwinklale ewan junx tuc'il Crist tuj tcwent Dios. 

4Octzun tyec'unte tib Crist, aju k'ol cychwinklale, ax icx cyeye oc che yec'etele 
junx tuc'il tu'n cytene tuc'il tuj tajwalil. 

Aju ojtxi kchwinklal ex aju ac'aj kchwinklal tu'n Crist 

5Cyja'tzun, cytzokpincje tcyakilju mya ba'n in cybincha'n xjal: Aju yaẍbil, ex ju 
ttz'ilil, tuc'ix ju achbil mya ba'n, tuc'ix ju cyajbile mya ba'n, tuc'ix ju in pon 
cyc'u'je ti'j nimcu; junx ta' jlu ic tza'n in che c'ulune cywitz ke tilbilal. 

6Tu'n tlaj tcyakil jlu in tzaj tk'oj Dios cyi'j ke xjal miban che bin; ma'xix jun 
castiw tzul cyi'j. 

7Ic tza'n cyeye, o cybinchaye tcyakil jlu ojtxi tej ate'xtoke tuj. 

8Atzun ja'lo cyk'oncje tcyakil jlu: Mi'n che k'ojine, mi'n tzaj tlo'ch cyc'u'je, mi'n 
cybinchaye mya ba'n, mi'n che yasune, mi'n che yoline ti'j tc'ayil yol. 

9Mi'n che nic'ane yol cyxolxe, porque ma tz'el cycotpi'ne aju ojtxi cytene tuc'ix 
ju ojtxi cybinchbene. 

10Ex ma tz'oc cyk'o'ne ju ac'aj cytene cucx tu'n cyoque te ac'aj, ic tza'n tilbilal 
Dios aju ch'isal cyeye, ex tu'n telxix cynic'e ti'j. 

11Tu'ntzun jlu, mya part cyxilen xjal grieg mi xjal judiy, mya part xjal 
sircunsidarin mi xjal mya sircunsidarin, mya part jun xjal te junxitl tnam 
najchak mi keju xjal minti'x ch'in ba'n cyu'n, mya part cyxilen ke majen tzyu'n 
ex ke xjal tzokpi'n, nok o'cxte Crist tibaj tcyakil ex at kuc'il kcyakil. 

12K'ak'anx cyc'u'je ti'j juntl, cybinchame xtalbil, mi'n jaw cyniman cyibe, che 
oque mans, ten cypasense; cybinchame jlu porque c'ujla'n keye tu'n Dios ex 
sc'o'maj keye tu'n, tu'n cyoque tecuxix. 

13Tzic'x cyu'ne aju cypaltil junjuntl, cynajsam cyile cyxolxe ka at jun at tyol ti'j 
juntl; ic tza'n te Crist cub najsa'n cyile tu'n, ax icx cyeye tu'n cybinchanteye icju. 

14Ex aju mas il ti'j twitz tcyakil jlu, tu'n tten cyc'ujlalile, porque tu'ntzun jlu 
ktzuylaj kib kcyakil. 

15Awt Dios cawin tuj cyanmiye tu'n tten cymojbabl cyibe, porque o che 
txconjtze tu'n tten jun mojbabl tib cyxolxe; ex cyk'onxe chjonte te Dios. 

16Nojxwit cyanmiye tu'n tyol Crist. Cyxnak'tzam cyibe ex cyk'onxe cynable 
cyxolxe, tenxix cynable ti'j jlu. Cybitzanxe bitz, tuc'ix salmo, tuc'ix bitz te Dios, 
ex cyk'onxe chjonte te Dios tuj cyanmiye. 

17Ex tcyakilju in cybincha'ne ex in cyma'ne, cybinchame tcyakil ic tza'n tajbil 
Kajaw Jesús, ex cyk'onxe chjonte te Kman Dios nok tu'n Jesús. 

Tza'n tten tu'n kank'in cyxol kuc'il 

18Akeye xu'j, cynimanxe cychmile, atzun jlu il ti'j porque ocslal keye ti'j Kajaw. 

19Akeye chmilbaj, cyc'ujlam cyxu'jile ex mi'n che yoline cyuw cye. 

20Akeye c'wa'lbaj, cynimanx cymane tuj tcyakil, porque in tzalaj Kajaw ti'j jlu. 

21Akeye mambaj, mi'n tz'oc cyic'le'ne cyc'wa'le, tu'ntzun mi'n tbaj cyc'u'j. 

22Akeye majen, cucx tu'n t-xi cynimane cypatrone ate' twitz tx'otx', mi'n che 
ajbene nok tu'nju at jun to'yil cyeye ic tza'n keju in che ximan ti'j o'cx tu'n 
cytzalaj xjal cyi'j; nok o'cx che ajbene tu'n tcyakil cyc'u'je, tu'nju in che xobe 
twitz Dios. 

23Ex tcyakilju in cybincha'ne, cybinchame tu'n tcyakil cyanmiye, ic tza'n te 
Kajaw in che ajbene ex mya cye xjal. 

24Porque ba'n cyu'ne, ctzajel tk'o'n Kajaw jun etzbil cyeye te t-xel cyajbeble, 
porque te Crist in che ajbene, atzun mer Kajaw. 

25Aju in binchan mya ba'n ti'j juntl, axju mya ba'n oc tc'ma' te t-xel ju tbinchben, 
porque minti' in tque'yin Dios ti t-xilen xjal. 

Colosas 4 

1Akeye patrón, cybinchame aju tz'aklxix ex tuj tumelxix cye cymajene, porque 
ba'n cyu'ne icx cyeye at jun cypatrone tuj cya'j. 

2Cucx che na'ne Dios, che xk'ukine tuj na'j Dios ex cyk'onxe chjonte te Dios. 

3Ax icx che na'ne Dios ki'je, tu'n ttzaj tyec'un Kajaw jun tumel jatum tu'n t-xi 
kpacba'ne tyol Dios, ex tu'n t-xi kchic'ba'ne tyol Crist aju attok tuj ewaj nej; 
tu'ntzun tlaj ju yol lu pres kine. 

4Che na'ne Dios wi'je, tza'n tten tu'n t-xi nchic'ba'ne ju yol lu, porque il ti'j tu'n 
t-xi nma'ne. 

5Tenx cynable tza'n tten tu'n cybete tuj tumelxix cywitz xjal mya ocslal ke; 
tz'ajbenxwit tcyakil k'ij cyu'ne tu'n cybinchanteye ju ba'n. 

6Cheba che yoline tcyakil maj, atwit tchya'l cyyole, tu'ntzun tel cynic'e ti'j tza'n 
tten tu'n t-xi cytzak'we'ne teyle junjun xjal. 

Jun k'olbebl tu'n Pablo te bajsbil yol 

7Tcyakilju tza'n ntene cxel ttx'olba'n Tíquico cyeye; atzun kerman at kc'u'j ti'j, 
in japunxix tu'n tuj tajbebl, ex tmajen Kajaw junx kuc'ile. 

8Cyja'tzun ma txi nsama'ne Tíquico cyuc'ile, tu'ntzun cybinteye tza'n ktene, ex 
tu'n tk'ukbanjtz cyc'u'je tu'n. 

9Tuc'ix Onésimo ma txi nsama'ne, atzun jun erman at kc'u'j ti'j ex in japunxix 
tu'n tuj ak'untl, ax tzaj cyxole. Tcyakilju in baj tzalu cxel cyma'n cyeye. 

10In che'x k'olbe'ne tu'n Aristarco aju at wuc'ile tuj pres; ex in che'x k'olbe'ne 
tu'n Marcos, cyerman cyib tuc'il Bernabé. O txi nma'ne jlu cyeye, ka ma pon 
Marcos cyuc'ile cyc'mome. 

11Ex in che'x k'olbe'ne tu'n Jesús aju Justo tbi; o'cx ke jlu cyxol ke ocslal judiy in 
che onin wuc'ile tu'n tpacbet tcawbil Dios, ex nim ma k'ukbanjtz nc'u'je cyu'n. 

12In che'x k'olbe'ne tu'n Epafras aju tmajen Jesucrist ax tzaj cyxole. Cucx nno'c 
tilil tu'n tu'n tna'n Dios cyi'je, tu'ntzun cywe'xixe, ex tu'n ttz'aket-xix cynable, 
ex tu'n tjapun cyu'ne tcyakilju tajbil Dios. 

13Porque ma wile, tocxix tc'u'j Epafras cyi'je ex cyi'j keju ate' tuj tman Laodicea 
ex cyi'j keju ate' tuj tnam Hierápolis. 

14In che'x k'olbe'ne tu'n doctor Lucas aju at kc'u'j ti'j, ex in che'x k'olbe'ne tu'n 
Demas. 

15Cyk'onxe kk'olbeble cye ke erman ate' tuj tnam Laodicea; ex cyk'onxe 
kk'olbeble te Ninfas ex cye ocslal nno'c cychmon cyib tuj tja. 

16Oc tbaj sch'i'n ju u'j lu cyxole, cysamanxe tuj tnam Laodicea tu'n tjaw sch'i'n 
cyxol ke ocslal, ax icx ju u'j xi nsama'ne cye aj Laodicea, ba'n tu'n tjaw cysch'i'ne. 

17Cymanxe te Arquipo cyja': K'o'nc tc'u'ja ti'j tu'n tjapun tu'na aju tajbebla o tzaj 
k'o'n teya tu'n Kajaw, che chicuye te. 

18Akine Pablo in xi ntz'ibane ju k'olbebl lu tu'nx nk'abe. Cyna'ntze ti'j ju presbil 
weye. Aju t-xtalbil Dios tenwt cyuc'ile. Icxwitju. 

1 Tesalónica 

1 Tesalónica 1 

Jun k'olbebl tu'n apostl Pablo 

1Akine Pablo, tuc'ix Silvano ex Timotey ate' wuc'ile, in xi ntz'ibane cyeye, akeye 
ocslal keye ti'j Kman Dios ex ti'j Kajaw Jesucrist, ate'ye tuj tnam Tesalónica. Awt 
Kman Dios tuc'ix Kajaw Jesucrist che tzaj k'onte xtalbil cyeye ex tu'n tke'xix 
cyc'u'je. 

Aju cyocslabl aj Tesalónica oc te jun yec'bil cye mastl 

2Cucx in xi kk'o'ne chjonte te Dios cyi'je cycyakile, in che tzaj kna'ne tuj kna'j 
Diose. 

3Cucx in che tzaj kna'ne twitz Kman Dios, in che tzaj kna'ne tza'n tten in che 
ak'nane tu'nju at cyocslable ex tu'nju at cyc'ujlalile, ex at cypasense tu'n tic'x 
cyu'ne, porque k'ukl cyc'u'je ti'j Kajaw Jesucrist. 

4Akeye erman, c'ujla'n keye tu'n Dios, ba'n ku'ne tza'n tten ma che jaw sc'o'ne 
tu'n. 

5Porque aju tkanil colbil in xi kpacba'ne, mya nok o'cx tu'n yol ma pon cyuc'ile, 
ax icx tu'n tipumal Xewbaj Xjan, cyja'tzun ke'xix cyc'u'je ti'j ka axix toc. Porque 
ba'n cyu'ne tza'n tten kchwinklale tej ktene cyxole, o bete tuj tumelxix tu'ntzun 
tajben te ba'n cyeye. 

6Ex ma tz'el cycano'ne ki'je ex ti'j Kajaw, masque nim e yajlanjtze, tej 
cyc'monteye tyol Dios, pero nim e tzalaje tu'nju tzaj tk'o'n Xewbaj Xjan tzalajbil 
cyeye. 

7Cyja'tzun tten ma che oque te jun yec'bil cye cycyakil keju ma che ocslan tuj 
tx'otx' Macedonia ex tuj tx'otx' Acaya. 

8Porque cyu'ne ma tz'el lak'e' tkanil tu'n tpacbanjtz tyol Kajaw; mya nok o'cx 
tuj Macedonia ex tuj Acaya, ax icx tuj tcyakil lugar ma tz'el lak'e' tkanil 
cyocslable ti'j Dios; cyja'tzun mya il ti'j tu'n t-xi kma'ne mastl yol cyi'je. 

9Porque ax ke xjal in xi cytx'olba'n ki'je in cyma'n tza'n tten o c'monjtze cyu'ne 
ex tza'n tten cyaj cyk'o'ne ke tilbilal e ajtz meltz'aje tuc'il Dios, tu'n cyajbene 
teju Dios itz' ex axix toc. 

10Ex tu'n cyayone ti'j Tc'wa'l Dios ctzajel tuj cya'j, aju jatz ank'in tu'n cyxol 
cyimni, atzun Jesús, aju clol ke te tk'oj Dios tzul, porque ma'xix jun castiw tzul 
cyi'j xjal. 

1 Tesalónica 2 

Aju tak'unben Pablo tuj Tesalónica 

1Porque ax keye erman ba'n cyu'ne, tej kpone cyuc'ile mya nokx gan. 

2Masque otok ko c'ixbisanjtze tuj tnam Filipos ex otok ko oc yaso'ne, ic tza'n 
ba'n cyu'ne, pero minti' o xobe, nok o'cx oc ke' kc'u'je ti'j Dios tu'n t-xi kpacba'ne 
tkanil colbil aju tzaj tk'o'n Dios, ex tzaj nim cyk'oj xjal ki'je. 

3Porque tej t-xi kk'o'ne cynable, minti' o tzpete ti'j, ex minti' jun kximbetze mya 
ba'n, ex minti' o sbune cyi'je. 

4Pero tu'nju otok tzic' twitz Dios ki'je, cyja'tzun tzaj tokxe'nan tkanil colbil keye, 
cyja'tzun tten in ko yoline ti'j, minti' in ko yoline tu'n cytzalaj xjal ki'je, nok o'cx 
in ko yoline tu'n ttzalaj Dios ki'je, porque ojtzki'n tuj kanmiye tu'n Dios. 

5Porque minti' o xmoxine cyi'je tu'n tcub cyi'je ku'ne, ic tza'n ba'n cyu'ne, ex 
minti' pon kc'u'je ti'j cypwake ex minti' o sbune cyi'je tu'n ttzaj cyk'o'ne 
cypwake keye. A Dios testiw ki'je. 

6Minti' o kajbeye tu'n kjaw nimsa'ne cyu'n xjal, mi cyu'ne, mi cyu'n mastl xjal, 
masque at koclene tu'n kjaw nimsa'ne porque apostl ko'ye te Crist. 

7Pero o tene cyxole bunin kyole, ic tza'n jun txuybaj cwentinxix ke tal tu'n, ex 
at-xix tc'u'j cyi'j. 

8At-xix kc'u'je cyi'je, ex ba'n ela tuj kwitze tu'n t-xi kma'ne tkanil colbil cyeye, 
aju tzaj tk'o'n Dios, ax icx kak' kibe tu'n kajbene cyeye, porque at-xix kc'u'je 
cyi'je. 

9Porque na'nx cyu'ne erman, tza'n tten o ak'nane ex o sicte tu'n tcnet aju in 
ajben keye, o ak'nane konic'an ex k'ijl tu'n mi'n tcub kk'o'ne jun iktz cyibaje; 
cyja'tzun tten xi kpacba'ne tkanil colbil cyeye, aju tzaj tk'o'n Dios. 

10Akeye testiw ki'je ex tuc'ix Dios, tza'n tten xko tene cyxole ocslal keye; tej xko 
tene cyuc'ile sak tuj kanmiye, ex ma ko bete tuj tumelxix, ex minti' kpaltile. 

11Ax icx ba'n cyu'ne tza'n tten xi kk'o'ne cynable ex xi kk'ukba'ne cyc'u'je teyle 
junjun cyeye, o kbinchaye cyeye ic tza'n in tbincha'n jun mambaj cye tc'wa'l. 

12Xi kma'ne cyeye tu'n cybinchanteye aju ba'n nne'la tuj twitz Dios, ax Dios ma 
txcon cyeye tu'n cyocxe tuj tcawbil ex tuj tajwalil. 

13Cyja'tzun cucx in xi kk'o'ne chjonte te Dios tu'nju xi cyocsla'ne tyol Dios, aju 
cybiye keye; tej t-xi cyocsla'ne minti' o cymaye ka tyol xjal, o'cx o cymaye ka 
tyol Dios, porque ax toc tyol Dios ex in ak'nan tuj cyanmiye akeye ocslal keye. 

14Porque akeye erman, ma tz'el cycano'ne cyi'j ke ocslal ti'j Jesucrist etzan ke 
tu'n Dios ate' tuj tx'otx' Judey; porque ma che yajlanjtze cyu'nx cyxjalile ic tza'nx 
cye e yajlanjtz cyu'n xjal judiy. 

15Porque cyu'n judiy cub cybyo'n Kajaw Jesús cyuc'ix ke t-sanjel Dios, ax icx 
keye ma ko etz lajo'ne cyu'n, ex minti' cyaj ti'j tu'n ttzalaj Dios cyi'j, ex in che 
k'ojin cyi'j cycyakil xjal. 

16Oc in ko yoline cyuc'il xjal mya judiy tu'n cyclet, in che oc ten mayolte keye ti'j 
jlu; cyja'tzun cucx in chmet cyil, cyja'tzun tten ma tzaj tk'oj Dios cyi'j, ma'xix jun 
cycastiw tzul tu'n. 

O tajbe Pablo tu'n t-xi juntl maj visitaril cye aj Tesalónica 

17Atzun ke erman, mya nim k'ij ma cyaj kcolin kib; minti' nno'c kque'yin kwitz, 
pero aju kanmiye at cyuc'ile; cyja'tzun nno'c tililxix ku'ne tu'n kpone cyuc'ile ex 
kajbilxixe tu'n toc kque'yine cywitze. 

18Cyja'tzun o kajbeye tu'n kxi'ye cyuc'ile, ax toc ela' maj cub nximane, akine 
Pablo, pero o mayonjtze tu'n Satanás. 

19Porque ¿alcyetzunju tu'n tke' kc'u'je ti'j, ex alcye tu'n ktzalaje ti'j, ex alcyetzun 
jun yec'bil cxel kyec'une ti'j kak'unbene twitz Kajaw Jesucrist oc tul? 
¿Myapetzun akeye? 

20Ax toc akeye jun yec'bil cxel kyec'une ti'j kak'unbene, ex nok cyu'ne ko 
tzalajele. 

1 Tesalónica 3 

1Minti' ic'x ti'j ku'ne tu'n kbinteye cyi'je, cyja'tzun cub kximane tu'n kcyaj tene 
tuj tnam Atenas o'cx keye, 

2ex xi ksama'ne kerman Timotey cyuc'ile tu'ntzun cycyuwsanjtze tu'n ex tu'n t-
xi k'ot cynable tuj cyocslable, porque ate Timotey ajbel te Dios ex ak'nal kuc'ile 
tu'n tpacbanjtz tkanil colbil in tzaj tk'o'n Crist. 

3Xi ksama'ne tu'n mi'n tel tzpet cynable tu'n tlaj ju yajbil cyeye, porque ax keye 
ba'n cyu'ne ka il ti'j tu'n tic'x ku'n. 

4Porque tej ktene cyuc'ile, bi'x xi kma'ne cyeye ka il ti'j tu'n kyajlanjtz, ex 
cyja'tzun tten in baj ki'j, ba'n jlu cyu'ne. 

5Cyja'tzun tten, minti' ic'x tu'n nc'u'je cyi'je, xi nsama'ne Timotey tu'n nbinteye 
tza'n cytene tuj cyocslable, mya yajcu o che oque tuj joybil cyi'je tu'n tajaw il, ex 
mya yajcu nokx gan kak'unbene. 

6Pero tej tul meltz'aj Timotey kuc'ile tzaj tma'n tkanil ba'n ka at cyocslable ex 
at cyc'ujlalile, ex ka cucx in ko tzaj cyna'ne in che tzalaje ki'je, cyajbile tu'n toc 
cyque'yine kwitze, ax icx keye kajbile tu'n toc kque'yine cywitze. 

7Cyja'tzun erman, tej ktene tuj bis ex tuj yajbil keye, o k'ukbanjtz kc'u'je cyu'ne 
nok tu'nju wa'lke'xixa tuj cyocslable; 

8porque ja'lo ma tz'el kbise ex ma ke' kc'u'je tu'nju wa'lke'xixe tuj cyocslable ti'j 
Kajaw. 

9¿Alcyetzun tumel tu'n t-xi kk'o'ne chjonte te Dios cyi'je tu'nju nimxix in ko 
tzalaje cyu'ne twitz Dios? 

10In ko na'ne Dios cyi'je k'ijl ex konic'an, in ko cubsane wen tu'n toc kque'yine 
cywitze ex tu'n t-xi ktz'aksa'ne aju atx taj cyeye tuj cyocslable. 

11Awt Kman Dios tuc'ix Kajaw Jesucrist che'x ẍaklunte keye tuj kbeye tu'n 
kpone cyuc'ile. 

12Awt Kajaw k'onte t-xtalbil cyeye tu'n cych'iye tu'n tten nim cyc'ujlalile 
cyxolxe ex cyuc'il cycyakil xjal, ic tza'n keye at-xix kc'ujlalile cyi'je. 

13Awt Kajaw cyuwsante cynable ex tu'n cytene sak tuj cyanmiye ex minti' 
cypaltile twitz Kman Dios oc tul Kajaw Jesucrist cyuc'il cycyakil ocslal ti'j. 

1 Tesalónica 4 

Tu'n kank'in ba'nxix tu'n ttzalaj Dios ki'j 

1Ja'lotzun erman, ko cubsale cywitze ex cxel kk'o'ne cynable tu'nju kmojbabl 
kib tuc'il Kajaw Jesús: Ic tza'n ju xnak'tzbil xi kk'o'ne cyeye tza'n tten tu'n cybete 
twitz Dios ex tu'n ttzalaj Dios cyi'je, icxtzun cybinchame ex tu'n tjapunxix 
cyu'ne. 

2Porque bi'maj cyu'ne aju xnak'tzbil xi kk'o'ne cyeye, aju tzaj tma'n Kajaw Jesús. 

3Porque aju tajbil Dios tu'n t-xi cyk'on cyibe o'cx te Dios, ex tu'n mi'n 
cybinchanteye aj pajil. 

4Teyle junjun cyeye tu'n tten tex t-xu'jil, atwit toclen t-xu'jil tuj twitz ex mi'n 
pon tc'u'j ti'j juntl, 

5ex mya tu'n t-xi cytzokpin cyibe teju cyajbile mya ba'n ic tza'n in cybincha'n 
txkantl xjal minti' ojtzki'n Dios cyu'n. 

6Ex mi'n cybinchaye jun mya ba'n te cyermaniye ex mi'n che cub cysbu'ne, 
porque ate Kajaw ctzajel k'onte castiw ti'j tcyakil jlu, ic tza'n o txi kma'ne cyeye 
ex o txi kchic'ba'ne. 

7Porque minti' ma ko txconjtz tu'n Dios tu'n kbinchante aju ttz'ilil, nok o'cx tu'n 
t-xi kk'on kib o'cx te. 

8Cyja'tzun alcye jun xjal nne'l tic'un ju yol lu, mya jun xjal nne'l tic'un, ate Dios 
nne'l tic'un, aju ma tzaj k'onte Xewbaj Xjan ke. 

9Mya il ti'j tu'n t-xi ntz'ibane cyeye tza'n tten tu'n cyc'ujlanteye cycyakil erman, 
porque ax Dios ma xnak'tzan cyeye tu'n cyc'ujlante cyibe cyxolxe. 

10Ax icxtzun in cybincha'ne, at cyc'ujlalile cyi'j cycyakil erman ate' tuj tx'otx' 
Macedonia. Pero ko cubsale cywitze, erman, cucx tu'n tch'iy cyc'ujlalile, 

11ex tu'n toc tilil cyu'ne tu'n cyank'ine tuj txubtxaj ex tu'n cyak'nane ti'j 
cyak'une, ex tu'n cyak'nane tu'n cyk'abe, ic tza'nx xi kma'ne cyeye. 

12Tu'ntzun cyxi nimane cyu'n xjal, ex tu'n cytene minti' atx taj cyeye. 

Tza'n tten tzul juntl maj Kajaw 

13Ax icx kajbile erman, tu'n tel cynic'e cyi'j keju in che cyim, tu'n mi'n ttzaj 
cybise ic tza'n ke mastl xjal minti' jatum tu'n toc ke' cyc'u'j. 

14Porque ma kocsla ju yol ti'j Jesús, ate Jesús o cyim ex jatz ank'in, ax icxtzun 
keju o che cyim ocslal ke ti'j Jesús, che tzajel ti'n Dios junx tuc'il Jesús. 

15Cyja'tzun cxel kma'ne jlu cyeye, aju tyol Kajaw: ako' itz'x ko' ex ato'x oc tul 
Kajaw, mlay ko'x nej cywitz keju otok che cyim. 

16Porque axte Kajaw cbeletz tuj cya'j, ctzajel tk'o'n orden, tuc'ix tnejel anjel 
ctzajel k'ajt, ex ck'ajtel ju chun te Dios. Entons keju otok che cyim ocslal ke ti'j 
Crist oc che jawil ank'in nej. 

17Lepchixtzun ko' ako' itz'x ko' ato'x tzalu, ko jawil jubcha'n junx cyuc'il tuj muj 
tu'n kc'lunte kib tuc'il Kajaw tuj cyk'ik', cyja'tzun ax ko tel tuc'il Kajaw te jumajx. 

18Cyja'tzun cyk'ukbam cyc'u'je cyxolxe tu'nju yol lu. 

1 Tesalónica 5 

1Atzun ti'j tabk'iyil ex ti'j tk'ijlalil, mya il ti'j tu'n t-xi ntz'ibane cyeye, erman. 

2Porque bi'nxix cyu'ne aju tk'ijlalil oc tul Kajaw tzul ic tza'n jun elek' nnu'l 
konic'an. 

3Oc cymante xjal: Minti' bis, ba'n ta' tcyakil, che chilo, pero minaben tzul castiw 
cyibaj tu'n cynaj, ic tza'n jun xu'j at tuj c'ixc'oj oc nnu'l itz'j tal; ex mlay che 
tzokpaj. 

4Atzun cyeye erman, mlay che tzyete tuj tk'ijlalil oc tul Kajaw, minaben tzul ic 
tza'n nnu'l jun elek', porque mya tuj klolj ate'ye. 

5Porque cycyakile te spic'un keye ex in che bete k'ijl; minti' koclen tuc'il 
konic'an ex tuc'il klolj. 

6Cyja'tzun, mi'n ko tan ic tza'n ke mastl xjal, nok o'cx tu'n kxk'ukin ex tu'n tten 
knabl. 

7Porque akeju in che tan, te konic'an in che tan, ex akeju in che c'an k'e'n, te 
konic'an in che c'an k'e'n. 

8Atzun ke, tenx knabl porque in ko bet k'ijl. Ex tenwt kocslabl ex kc'ujlalil tu'n 
toc te colbil ke, ic tza'n jun soldad nno'c tk'o'n chicyet c'uxbil ti'j tu'n tclet. Ex 
ke'c kc'u'j ti'j ju colbil ke tzul, ic tza'n jun soldad tjax tpasbil c'uxbil tu'n tclet 
twi'. 

9Porque minti' cub t-ximan Dios ki'j tu'n ttzaj tk'oj ki'j tu'n tcub ksentens tu'n; 
nok o'cx cub t-ximan tu'n kclet nok tu'n Kajaw Jesucrist. 

10Porque o cyim Jesucrist tu'n tchjet kil tu'ntzun kank'in junx tuc'il, ka itz'x ko' 
ex ka otok ko cyim. 

11Cyja'tzun, cyk'om cynable cyxolxe ex cycyuwsam cynable cyxolxe, ic tza'nx in 
cybincha'ne ja'lo. 

In tk'o'n Pablo cynabl erman 

12Ko cubsale cywitze, erman, cynimanxe keju in che ak'nan cyxole ex nejenel ke 
cyxole tuj tak'un Kajaw, ex in cyk'o'n cynable, 

13ex tu'n tten nimxix cyc'ujlalile cyi'j tu'nju in che ak'nan cyxole. Tenx 
cymojbabl cyibe cyxolxe. 

14Ax icx ko cubsale cywitze erman, tu'n t-xi cyk'o'ne cynabl keju cyc'i' che 
ak'nan, ex tu'n t-xi cyk'ukba'ne cyc'u'j keju ch'in cyc'u'j; ex che onine cyi'j keju 
minti' cyipun, ex tenx cypasense cyi'j cycyakil. 

15Ka at jun mya ba'n o binchanjtz cyi'je tu'n juntl, ten cycwente ti'j tu'n mi'n taj 
cyk'o'ne t-xel mya ba'n; nok o'cx cucx tu'n cybinchanteye ju ba'n cyxolxe ex cye 
cycyakil xjal. 

16Cucx che tzalaje. 

17Mi'n che k'ajene tu'n cyna'ne Dios. 

18Cyk'onxe chjonte ti'j tcyakil, porque atzun tajbil Dios jlu tu'n cybinchanteye, 
porque ocslal keye ti'j Jesucrist. 

19Mi'n cub cyyuptz'a'ne ju Xewbaj Xjan. 

20Mi'n tz'el cyic'une cyyol ke t-sanjel Dios. 

21Cyque'yin baje tcyakil, cytzyume aju ba'n. 

22Cypa'mil cyibe ti'j tcyakil mya ba'n. 

23Ex axte Dios aju k'ol kmojbabl kib, axwit tz'el pa'n cyeye tu'n cyajbene o'cx te, 
ex awt cwentin cyeye tuc'ix cyxewe tuc'ix cyanmiye tuc'ix cyximlale, ex 
minti'wt cypaltile oc tul Kajaw Jesucrist. 

24Aju Dios ma txcon cyeye in japunxix tyol, ex oc tbincha' tcyakil jlu cyeye. 

Jun k'olbebl tu'n Pablo te bajsbil yol 

25Erman, che na'ne Dios ki'je. 

26Cyk'onxe nk'olbeble cye cycyakil erman, ex cytz'uban el cywitze tu'n tcyakil 
cyc'ujlalile. 

27Cxel ncyuwsa'ne cyeye twitz Kajaw tu'n tjaw sch'it ju u'j lu cywitz cycyakil 
erman. 

28Aju t-xtalbil Kajaw Jesucrist tenwt cyuc'ile. Icxwitju. 

  



2097 

 

 
Mam del Norte 

© 1993 Sociedades Bíblicas Unidas. 
  

 

 

2 Tesalónica 

2 Tesalónica 1 

Jun k'olbebl tu'n apostl Pablo 

1Akine Pablo, tuc'ix Silvano ex Timotey ate' wuc'ile, in xi ntz'ibane cyeye, akeye 
ocslal keye ti'j Kman Dios ex ti'j Kajaw Jesucrist, ate'ye tuj tnam Tesalónica. 

2Awt Kman Dios tuc'ix Kajaw Jesucrist che tzaj k'onte xtalbil cyeye ex tu'n 
tke'xix cyc'u'je. 

Oc tul Crist cbel cysentens aj il tu'n Dios 

3Il ti'j cucx tu'n t-xi kk'o'ne chjonte te Dios cyi'je erman; tuj tumelxix jlu porque 
aju cyocslable cucx tch'iy ex cycyakile cucx tch'iy tc'ujlalil teyle junjun cyxolxe. 

4Cyja'tzun ax ko'ye in ko tzalaje cyi'je, ex in xi kma'ne cye mastl ocslal etzan tu'n 
Dios tuj junjun tnam tza'n cytene, porque cucx tke' cyc'u'je ti'j Dios tuj tcyakil 
cybise ex yajbil cyeye. 

5A jlu jun yec'bil ka ate Dios tz'aklxix ex in tbincha'n tcyakil tuj tumelxix, 
cyja'tzun ma tzaj tk'o'n Dios cyoclene tu'n cyocxe tuj tcawbil Dios, porque tu'n 
tlaj tcawbil Dios nnic'x cyu'ne. 

6Porque tuj tumelxix ctzajel tk'o'n Dios yajbil cye keju in che yajlan cyeye, 

7ex tuj tumelxix ctzajel tk'o'n Dios ojlabl cyeye, akeye in che yajlanjtze, tu'n 
cyojlane junx kuc'ile oc tyec'unte tib Kajaw Jesús, ctzajel tuj cya'j cyuc'ix ke t-
anjel at nim cyipumal, ex in c'ant tkan k'ak' cyi'j. 

8Tzul k'olte castiw cye keju cyc'i' tu'n cyojtzki'nte Dios, ex minti' in xi cyniman 
aju tkanil colbil tu'n Kajaw Jesucrist. 

9Ctzajel k'o'n cycastiw jlu tu'n cynaj te jumajx, bi'x che elel k'i'n twitz Kajaw, 
mlay che ten twitz, tu'nju at nim tipumal ex in koptz'aj t-spic'umal. 

10Ctzajel k'o'n cycastiw jlu tuj tk'ijlalil tzul, oc tul Jesucrist tu'n tjaw nimsa'n tbi 
cyu'n ke ocslal ti'j, ex oc che jawil labin cycyakil keju ma che ocslan ti'j, ax icx 
cyeye porque ma txi cyocsla'ne aju yol xi kchic'ba'ne cyeye. 

11Cyja'tzun, cucx in ko na'ne Dios cyi'je tu'n ttzaj tk'o'n Dios cyipumale tu'n 
cybete tuj tumelxix twitz, porque ma che txconjtze tu'n, ex tu'n tjapun tcyakilju 
cyximbetze ba'n tu'n tipumal Dios, ex tu'n tjapun tcyakil ak'untl in cybincha'ne 
tu'n cyocslable, 

12tu'ntzun tjaw nimset tbi Kajaw Jesucrist cyu'ne, icx cyeye tu'n cyjaw nimsa'ne 
tu'n tu'nju t-xtalbil Kdios ex tu'n t-xtalbil Kajaw Jesucrist. 

2 Tesalónica 2 

Aju xjal binchal ilxix 

1Atzun ja'lo, erman, at jun kyole cxel kma'ne ti'j tulel Kajaw Jesucrist ex ti'j ju 
k'ij oc tul tu'n kc'lunte kib tuc'il; ko cubsale cywitze 

2tu'n mi'n tch'expet naj cynable, ex mi'n naj cynable. Ka at jun pacbal yol ma 
pon cyuc'ile ex ka jun yol ex ka jun u'j in tma'n ka ya ma tzul tk'ijlalil tu'n tul 
Kajaw, ex in cyma'n ka keye kyol, mi'n txi cynimane. 

3Mi'n txi cyk'on cyibe tu'n cycub sbu'ne cyu'n xjal, porque na'nxtok tul Kajaw, 
nej che oquel ten xjal k'ojlel ti'j Dios, ex oc tyec'u tib ju xjal binchal ilxix, aju cxel 
tuj najen. 

4Ate jlu c'oquel tzokpaj ti'j tcyakilju nno'c cyk'o'n xjal te cydios ex in che c'ulun 
xjal cywitz, ex c'oquel ten k'ojlel cyi'j; cbel ke' tuj tja Dios ic tza'n axte Dios, oc 
tma' ka ax Dioste. 

5¿Minti'pe na'n cyu'ne, xi nma'ne jlu cyeye tej atinxtoke cyuc'ile? 

6Ex bi'n cyu'ne ja'lo alcyeju in makonte te tu'n mi'n tyec'unjtz naj ja'lo, maxi 
ctzajel yec'un oc tpon tk'ijlalil. 

7Porque aju tipumal mya ba'n in ak'nan tuj ewaj ja'lo, pero at jun in makonte te 
ja'lo. Octzun tel k'i'n aju in makonte, 

8maxitzun c-yec'etel ju xjal binchal ilxix, pero cbeltzun byo'n jlu tu'n Kajaw 
tu'nju t-xew nne'tz tuj ttzi', ex bi'x cnajel tu'n t-spic'umal Kajaw oc tul. 

9Tu'n Satanás tzul te xjal lu, aju binchal ilxix, nim tipumal ex oc tbincha' ke señ 
cyuc'ix tbinchben nim cyipumal, pero mya ax toc. 

10Ex tu'nju tbinchben mya ba'n che bel t-sbu'n ke xjal, akeju tu'n cyxi' tuj najen 
tu'nju minti' cygan ti'j tu'n t-xi cyniman ju yol axix toc tu'n cyclet. 

11Cyja'tzun, che xel ttzokpi'n Dios tu'n cysbunjtz tu'ntzun t-xi cyocsla'n ju nic'aj 
yol, 

12tu'ntzun tcub cysentens cycyakil keju minti' ma txi cyocsla'n ju yol axix toc, 
nok o'cx in che tzalaj ti'j ju mya ba'n. 

Ma ko jaw sc'o'n tu'n Dios tu'n kclet 

13Pero il ti'j tu'n t-xi kk'o'ne chjonte te Dios cyi'je, akeye erman c'ujla'n keye 
tu'n Kajaw, porque ma che jaw sc'o'ne tu'n Dios atxix t-xe tnejel tu'n cyclete, 
tu'nju ma che el pa'ne tu'n Xewbaj Xjan tu'n cyajbene o'cx te Dios, ex ma txi 
cyocsla'ne ju yol axix toc. 

14Cyja'tzun e txconjtze tu'n Dios tu'nju tkanil colbil xi kma'ne cyeye, tu'ntzun 
cyc'monteye jun cyoclene ma'xix junx tuc'il Kajaw Jesucrist tuj tajwalil. 

15Cyja'tzun erman, mi'n che yucche, cytzyumxixe ju xnak'tzbil aju ma bant 
cyu'ne, ka aju xi kma'ne cyeye ex ka aju xi ktz'ibane cyeye tuj u'j. 

16Ma ko c'ujlanjtz tu'n Kajaw Jesucrist ex tu'n Kman Dios, ex ma k'ukbanjtz 
kc'u'j te jumajx tu'n, ex ma tzaj tma'n tu'n tke' kc'u'j ti'j jun ba'n tzul tk'o'n Dios 
ke nok tu'n t-xtalbil. 

17Awt k'ukbante cyc'u'je, ex awt cyuwsante cyeye tuj tcyakil, tu'n cyyoline ba'n 
ex tu'n cybinchanteye ba'n. 

2 Tesalónica 3 

Che na'ne Dios ki'je 

1Cyja'tzun erman, che na'ne Dios ki'je tu'ntzun tel lak'e' mas tkanil tyol Kajaw 
ex tu'n tnimanjtz, ic tza'n cyeye ma txi cynimane. 

2Ax icx che na'ne Dios ki'je tu'n kclete cywitz ke xjal miban che bin ex mya ba'n 
ke, porque mya cycyakil xjal at cyocslabl. 

3Pero ate Kajaw in japunxix tyol, ex ba'n tu'n tke' kc'u'j ti'j, oc che cyuwsanjtzele 
tu'n, ex che oquel cwentine tu'n, tu'n mi'n tcub cyi'je tu'n tajaw il. 

4Ex nok tu'n Kajaw ma ke' kc'u'je cyi'je, aju ma txi kma'ne cyeye in cybincha'ne 
ex cucx oc cybincha'ye. 

5Awt Kajaw ẍaklun cyeye tu'n tel cynic'e ti'j tc'ujlalil Dios ex tu'n tten cypasense 
ic tza'n te Crist. 

Il ti'j tu'n kak'nan 

6Pero cxel kcyuwsa'ne cyeye erman tu'nju ato' tjak' toclen Kajaw Jesucrist, 
cypa'mel cyibe cyi'j ke erman in che bet mya tuj tumel ex minti' in che bet ic 
tza'n ju xnak'tzbil xcyc'ame keye. 

7Porque ax keye ba'n cyu'ne tza'n tten tu'n tel cycano'ne ki'je; porque tej ktene 
cyxole minti' o ko bete mya tuj tumel, 

8ex minti' o ko wa'ne nok cucx tu'n juntl, nok o'cx nim o ko ak'nane k'ijl ex 
konic'an ex nim o ko sicte tu'n mi'n tcub kk'o'ne jun iktz cyibaje. 

9Masque at koclene tu'n kwa'ne cyi'je, pero o ko ak'nane tu'n tcnet kwaye, tu'n 
t-xi kk'o'ne jun yec'bil cyeye tu'ntzun tel cycano'ne ki'je. 

10Porque tej ktene cyxole, xi kma'ne jlu cyeye: Ka at jun tc'i' tz'ak'nan, ax icx 
mi'n wa'n. 

11Porque in kbi'ne at junjun cyxole in che bet mya tuj tumel, minti' in che ak'nan 
ch'in, nok cucx nne'x cyk'ij ttzi cyja xjal. 

12Cyetzun jlu in xi kma'ne ex in xi kk'o'ne cynabl tu'n tyol Kajaw Jesucrist, tu'n 
cyak'nan yalnix ti'j ex tu'n cywa'n cycwent-x cyib. 

13Erman, mi'n baj cyganiye tu'n cybinchanteye aju ba'n. 

14Ka at jun cyxole minti' in xi tniman aju in xi kma'ne tuj u'j lu, tz'elx cynic'e ti'j, 
ex mi'n tz'oc cymojban cyibe tuc'il, tu'ntzun ttzaj tch'ixwi. 

15Pero mi'n tz'oc cyk'o'ne ic tza'n jun aj k'oj cyi'je, nok o'cx tu'n t-xi cyk'o'ne 
tnabl erman lu tu'nju ocslal te. 

Jun k'olbebl tu'n Pablo te bajsbil yol 

16Ate Kajaw k'olte kmojbabl kib. Cucxwit tzaj tk'o'n cymojbabl cyibe tuj tcyakil. 
Tenwt Kajaw cyuc'ile cycyakile. 

17Aju k'olbebl lu tu'nx nk'abe ma txi ntz'ibane, akine Pablo; atzun techal jlu ti'j 
tcyakil u'j in xi ntz'ibane; cyja'tzun tten chin tz'ibane. 

18Aju t-xtalbil Kajaw Jesucrist tenwt cyuc'ile cycyakile. Icxwitju. 

  



2101 

 

 
Mam del Norte 

© 1993 Sociedades Bíblicas Unidas. 
  

 

 

1 Timotey 

1 Timotey 1 

Jun k'olbebl tu'n apostl Pablo te Timotey 

1Akine Pablo, apostl kine te Jesucrist, tu'n Dios tzaj tma'n aju Clol ke, ex tu'n 
Kajaw Jesucrist aju k'ukl kc'u'j ti'j. 

2In xi ntz'ibane jlu teya Timotey, axix toc aya nc'wa'le tuj ocslabl. Awt Kman 
Dios tuc'ix Kajaw Jesucrist, che k'onte xtalbil teya ex tu'n ttzaj k'ak'an cyc'u'j 
ti'ja ex tu'n tke'xix tc'u'ja. 

In tma'n Pablo tu'n mi'n t-xi cybi'n ocslal juntl xnak'tzbil mya ax toc 

3Waje ax tu'n tcyaj tena tuj tnam Efeso, ic tza'n xi nma'ne teya tej cyja'tok nxi'ye 
tuj tx'otx' Macedonia. Waje tu'n t-xi tma'na cye junjun xjal tu'n mi'n t-xi cyk'o'n 
junxitl xnak'tzbil mya ax toc, 

4ex tu'n mi'n t-xi cybi'n ju yol la'jbil tuc'ix ju yol ti'j cybi cyxe'chel xjal ojtxi minti' 
bajsbil te. Porque ti'j ju yol lu in tzaj cyk'oj xjal, nok in che jaw cub tuc'il yol, ex 
minti' jun onbil ke tu'nju yol lu tza'n tten tu'n tjapun aju ximamaj tu'n Dios te 
ke, aju nne'l knic' ti'j tu'n kocslabl. 

5Pero aju tnabl yol ma txi nma'ne teya, atzun tu'n kc'ujlante kib kxolx tuc'il 
kc'ujlalil tzajni jlet tuj kanmi sak ta', ex ka in kbincha'n aju ba'n in tma'n kanmi, 
ex ka ax toc ocslal ko' ex mya nok tten ku'n. 

6At junjun xjal o che el txalpuj ex ma tz'el cypa'n cyib cyi'j jlu, ma txi cyk'on cyib 
tu'n cyyolin ti'j ju yol nokx gan. 

7Cyajbil tu'n cyoc chic'bal ti'j tley Dios, pero minti' nne'l cynic' ti'j ju in cyma'n 
ex ti'j ju in cycyuwsa'n. 

8Ba'n ku'n, ate ley ba'n ka ma tz'ajben ku'n tuj tumelxix. 

9Ba'n jlu ku'n, ate ley tcub mya cye ke xjal tz'aklxix, nok o'cx tcub ley cye keju 
miban che niman ley ex cyc'i' tu'n cyten tjak' ley, ex cye keju minti' tchi Dios cye 
ex aj il ke, ex cye keju minti' cyaj ti'j Dios ex minti' cyocslabl, ex cye keju in cub 
cybyo'n cyman ex cytxu', ex cye keju byol xjal ke, 

10ex cye ke yaẍil, ex cye xinak in pon cyc'u'j ti'j juntl xinak, ex cye keju elk'al xjal, 
ex cye keju nic'al yol, ex cye keju in xi cytziyan jun yol tuc'il nic'aj yol, ex ka at 
juntl in cybincha'n tu'n tmaket aju xnak'tzbil ba'n. 

11Aju xnak'tzbil ba'n ma tzaj okxenan weye in yolin ti'j tkanil colbil tbanilxix in 
tzaj tk'o'n Dios, aju Dios at-xix tzalajbil tuc'il. 

In xi tk'o'n Pablo chjonte te Dios tu'nju tzaj k'ak'an tc'u'j ti'j 

12Cxel nk'o'ne chjonte te Kajaw Jesucrist tu'nju ma tzaj k'o'n wipumale tu'n, 
porque ma ke' tc'u'j wi'je ex ma chin oc k'o'ne tu'n, tu'n wajbene te. 

13Ojtxi in yasune ti'j, ex in yajlane cyi'j ocslal, ex o nbinchaye mya ba'n cyi'j; pero 
o tzaj k'ak'an tc'u'j Dios wi'je, porque minti' el nnic'e ti'j ju o nbinchaye na'nxtok 
wocslane. 

14Pero tzaj tk'o'n Kajaw nimxix t-xtalbil weye tuc'ix wocslable ex nc'ujlalile, 
tu'nju at kmojbabl kib tuc'il Jesucrist. 

15Lu jun yol lu axix toc ex ba'n tu'n tke' kc'u'j ti'j ex ba'n tu'n t-xi cyocsla'n 
cycyakil xjal: ul aj Jesucrist twitz tx'otx' tu'n cyclet ke xjal aj il tu'n, ex akine mas 
aj ilxix cywitz cycyakil. 

16Cyja'tzun tzaj k'ak'an tc'u'j Jesucrist wi'je, tu'ntzun ttzaj tyec'un tnejelxix wi'je 
ka at nim tpasens, ex tu'n woque te jun yec'bil cye keju che ocslal ti'j tu'n tten 
cychwinklal te jumajx. 

17Cyja'tzun, ba'n tu'n kk'onte nimbil te Dios ex tu'n tjaw knimsa'n tbi tuj tcyakil 
tabk'iyil te jumajx. Porque ate Dios Rey tuj tcyakil tabk'iyil, mlay naj, ex mya 
k'ancha'l, o'cx ate jun Dios [ex nim tnabl.] Icxwitju. 

18Aya nc'wa'l Timotey cxel ncyuwsa'ne jun yol teya, tu'n tk'ojina ba'n tuj k'oj, ic 
tza'nx ju yol o k'manjtz ti'ja nej cyu'n ke t-sanjel Dios. 

19Ex tenx tocslabla, ex binchama aju ba'n in tma'n tanmiya. Porque at junjun ma 
cyaj cycolin jlu ex ma naj cyocslabl. 

20Icxte Himeneo tuc'ix Alejandro ma cyaj cycolin cyocslabl, cyja'tzun ma che'x 
nk'o'ne tuj tcwent Satanás, tu'ntzun tel cynic' ti'j, tu'n mi'n cyyolin mya ba'n ti'j 
Dios. 

1 Timotey 2 

Jun xnak'tzbil ti'j tza'n tten tu'n kna'n Dios 

1Tnejelxix cxel nma'ne teya tu'n cycubsan ke ocslal twitz Dios cyi'j cycyakil xjal, 
ex tu'n cyna'n Dios cyi'j, ex tu'n t-xi cykanin t-xtalbil Dios cyibaj, ex tu'n t-xi 
cyk'o'n chjonte te Dios cyi'j. 

2Ax icx ba'n tu'n cyna'n Dios cyi'j ke gobierni ex cyi'j cycyakil keju at cyoclen tuj 
cawbil, tu'ntzun kten tuj txubtxaj ex tu'n kcub txule', ex tu'n kniman twitz Dios 
ex tu'n kbet tuj tumel. 

3Ba'n te jlu ex in tzalaj Dios ti'j, aju Clol ke. 

4Porque atzun taj Dios, tu'n cyclet cycyakil xjal ex tu'n tel cynic' ti'j ju yol axix 
toc. 

5Porque junx Dios at, ex junx yolil at in yolin tuc'il Dios ex in yolin cyuc'il xjal 
tu'n tbant cyten tuc'il Dios, atzun Jesucrist ax xjalte. 

6Xi tk'on tib Jesucrist tu'n tcyim tu'n cycolpet cycyakil xjal, ex tzaj tchic'ba'n 
Dios ti'j jlu tujxix tk'ijlalil. 

7Ti'jtzun jlu ma chin oc k'o'ne pacbal ex apostl ex xnak'tzal cye xjal mya judiy, 
tu'n cyocslan ex tu'n tel cynic' ti'j ju yol axix toc. Ax toc in xi nma'ne tu'nju ocslal 
kine ti'j Crist, minti' in chin nic'ane yol. 

8Cyja'tzun wajbile tu'n cyna'n Dios ke xinak tuj tcyakil lugar, oc cyjaw cyi'n 
cyk'ab tu'n cyna'n Dios, minti'wt jun mya ba'n tuj cyanmi, ex minti'wt cyk'oj ex 
minti'wt in che yolin mya ba'n ti'j juntl. 

9Icx ke xu'j, waje tu'n mi'n tjaw cyniman cyib tuj cyxbalun tbanilxix, tu'ntzun 
mi'n toc baj cywitz xjal cyi'j, ba'n tu'n tbaj cybinchan cyib, pero mi'n che ic' tibaj 
oc tbaj cyxeban cywi', ex mi'n tz'oc cyk'o'n k'an pwak cyi'j ex ka tal abj wi'yilxix 
perla tbi, ex mya tu'n toc cyk'o'n cyxbalun wi'yilxix, 

10nok o'cx tu'n cybinchante aju ba'n, atzunte jlu ba'n cye ke xu'j cyajbil tu'n 
cynimante Dios. 

11Ke xu'j oc cyten tuj xnak'tzbil, ba'n tu'n cycub txule' ex tu'n tcub cymansin 
cyib. 

12Porque minti' in xi nk'o'ne ambil cye xu'j tu'n cyk'onte xnak'tzbil cye xinak ex 
ka tu'n cycawin cyibaj xinak, o'cx tu'n cycub txule'. 

13Porque ate Adán cub bincha'n nej, te tibajxi cub bincha'n Eva. 

14Mya ate Adán o sbunjtz, ate xu'j o sbunjtz ex binchan il. 

15Pero oc che cletel ke xu'j, ka ba'n che ch'iysan cyal, ka cucx tten cyocslabl 
tuc'ix cyc'ujlalil, ex ka sak tuj cyanmi, ex ka at cynabl. 

1 Timotey 3 

Tza'n tu'n tten cychwinklal ke cwentil cyxol ocslal 

1Lu jun yol axix toc: Ka at jun erman taj tu'n toc te nejenel cyxol ocslal, ba'n ju 
ak'untl lu ka taj tu'n tak'nan ti'j. 

2Pero aju nejenel il ti'j tu'n tten minti' tpaltil, ex nok jun t-xu'jil tu'n tten. Il ti'j 
tu'n tjac'unte tib, ex tu'n tten tnabl, ex tu'n tten ba'n tmod, ex tu'n tk'onte 
cyposad xjal, ex atwit tnabl tu'n tk'onte xnak'tzbil. 

3Mlay tz'oc jun xjal c'al k'e'n te nejenel, ex ka in k'ojin, [ex ka in pon tc'u'j ti'j 
tu'n tcambante pwak mya tuj tumel.] Nok o'cx ba'n toc te nejenel aju xjal ba'n 
tmod ex mans, ex minti' in pon tc'u'j ti'j nimcu; 

4ex ba'n cawin tuj tja, ex ba'n che niman ke tc'wa'l ex ba'n che bin. 

5Porque jun xjal miban cawin tuj tja, ¿tza'ntzun tten tu'n tbant tcwentin cye 
ocslal etzan ke tu'n Dios? 

6Mlay tz'oc te nejenel jun ac'aj ocslal, mya yajcu jaw tniman tib ex cbel t-sentens 
ic tza'n te tajaw il cub t-sentens. 

7Ex ilxix ti'j tu'n tten nejenel ba'nxix cywitz xjal mya ocslal, tu'ntzun cyyolin 
ba'n ti'j, tu'ntzun mi'n ttzaj jun yol ti'j ex tu'n mi'n tcub tz'ak tuj tc'obil tajaw il. 

Tza'n tu'n tten cychwinklal ke diácono 

8Ax icx ba'n tu'n cyoc te diácono akeju in che yolin tuj tumelxix, ex minti' in 
meltz'aje' cyyol, ex mya c'al k'e'n ke, ex minti' in pon cyc'u'j ti'j jun cambabl mya 
tuj tumel. 

9Ex ilxix ti'j cucx tu'n tten cyocslabl aju o tzaj tyec'un Dios ke, ex in tma'n cyanmi 
ka ba'n in cybincha'n. 

10Ex ilxix ti'j tu'n tic' witzbaj cyi'j tnejel ka ba'n ate', ba'ntzun tu'n cyoc te 
diácono ka minti' cypaltil. 

11Ax icx ke xu'j, ba'n tu'n cyajben ka in che yolin tuj tumel, ex ka mya si'mil yol 
ke, ex ka in cyjac'un cyib, ex ka in japun cyu'n tuj tcyakil. 

12Ke diácono junx cyxu'jil tu'n tten, ex tu'n tbant cycawin cye cyc'wa'l ex cye 
keju ate' tuj cyja. 

13Porque akeju diácono ka in che ajben tuj tumel, in cyc'mo'n jun cyoclen ma'xix 
ex in ke'xix cyc'u'j ti'j tu'n cyyolin ti'j cyocslabl ti'j Jesucrist. 

Aju kocslabl ma'xix toclen 

14Ximan wu'ne tu'n nxi' naje que'yil teya, pero mya yajcu mi'n chin pon naje, 

15cyja'tzun in xi ntz'ibane jlu teya, tu'n tbinteya tza'n tten tu'n tajbena cyxol ke 
ocslal etzan tu'n Dios; akeju xjal lu ocslal ke ti'j Dios, aju Dios itz', tzyu'n ju yol 
axix toc cyu'n ex cwentin cyu'n. 

16Ax toc ma' t-xilen aju kocslabl ma tzaj yec'un: Oc Dios te xjal tu'n ttzaj yec'un 
ke, el chic'e' tu'n Xewbaj Xjan ka tz'aklxixte, ex oc que'yin cyu'n anjel. O 
pacbanjtz tkanil ti'j cyuj mastl nasyon, ex e ocslan xjal ti'j, ex jax k'i'n tuj cya'j. 

1 Timotey 4 

At junjun ocslal c'elel cypa'n cyib ti'j cyocslabl 

1Pero clarxix in tma'n Xewbaj Xjan, tuj mancbil tk'ijlalil at junjun xjal cyjel 
cycolin cyocslabl, cxel cybi'n cyyol ke xjal sbul at ju'ẍ tuj cyanmi ex cxel cybi'n 
cyxnak'tzbil. 

2Cxel cybi'n cyyol ke xjal xmletz' ex nic'al yol ke. Akeju xjal lu tuj najen ta' 
cyanmi, minti'tl nne'l cynic' ti'j alcye ju ba'n ex alcye ju mya ba'n, mer ic tza'n 
ma tz'e'y tuj cyanmi tu'n c'uxbil in c'ant, ma tz'el tnabl cyanmi. 

3Ke xjal lu cxel cymayo'n tu'n mi'n cymoje' xjal, ex cxel cyma'n tu'n mi'n t-xi 
cychyo'n xjal chibj aju cyaj tk'o'n Dios tu'n t-xi cychyo'n ocslal ex tu'n t-xi 
cyk'o'n chjonte ti'j, akeju ma tz'el cynic' ti'j ju yol axix toc. 

4Porque tcyakilju cyaj tbincha'n Dios, ba'n, ex mi jun tu'n tel kic'un ka ma txi 
kk'o'n chjonte ti'j oc t-xi kchyo'n; 

5porque cy'iwla'maj tu'n tyol Dios ex tu'n kna'j Dios. 

Jun ba'n ajbel te Jesucrist 

6Ka ma txi tk'o'na xnak'tzbil lu cye erman, c'oquela jun ajbel ba'nxix te Jesucrist, 
c'oquel tipuna tu'nju yol ocsla'n ku'n ex tu'nju xnak'tzbil ba'n ma tz'oc lpe'ya 
ti'j. 

7Ic'un ela aju la'jbil mya ba'n ex ju cyla'jbil tij xu'j. Xnak'tzam tiba tu'n tnimana 
te Dios. 

8Porque aju tu'n tnukpaj kximlal, nok ch'in tajben, pero aju tu'n kniman te Dios, 
at tajben tuj tcyakil, porque in tk'o'n aju ba'n tuj kchwinklal ja'lo, ax icx tuj juntl 
ank'ibl. 

9Ax toc ju yol lu ex ba'n tu'n t-xi cyniman cycyakil xjal. 

10Tu'n tlaj jlu in ko ak'nan ex nno'cxix tilil ku'n, porque k'ukl kc'u'j ti'j ju Dios 
itz', atzun clol cye cycyakil xjal, tnejelxix cye keju ma che ocslan. 

11Atzun jlu k'manxa cye ex xnak'tzanxa cye. 

12Mi'n tak'a ambil tu'n tel ic'una cyu'n ocslal tu'nju cu'xuna; nok o'cx tu'n toca 
te jun yec'bil cyxol ocslal tu'n tyola, ex tu'nju in beta tuj tumel, ex tu'nju at 
tc'ujlalila, ex tu'nju at tocslabla, ex tu'nju sak tuj tanmiya. 

13Binchama jlu, sch'inxa tyol Dios cywitz ocslal, k'onxa cynabl, ex k'onxa 
xnak'tzbil cye, acutzun cyja' nxi'ye tuc'ila. 

14Mi'n cub tyajina aju toclena at, aju tzaj k'o'n teya tej tcub cyk'o'n ansyan 
cyk'ab tibaj twi'ya, ax Dios tzaj yec'unte cye tu'n tc'monteya toclena. 

15Cucx binchama tcyakil jlu. O'cx k'o'nc tc'u'ja ti'j tu'ntzun cyque'yinte cycyakil 
xjal nim in bant tu'na. 

16Cwentin oc tiba, ex k'o'nca cwent ti'j ju xnak'tzbil in tk'o'na, tz'oc tililx tu'na 
ti'j jlu; ka ma tbinchaya jlu, axa oc cletel cyuc'ix keju in che bin ti'j tyola. 

1 Timotey 5 

Alcye tu'n kbinchante cye mastl ocslal 

1Mi'n tz'oc tilina jun tij xinak, nok o'cx k'onxa tnabl ic tza'ncu tmana; atzun cye 
cu'xun, k'onxa cynabl ic tza'ncu termaniya. 

2K'o'nca ke tij xu'j ic tza'ncu ttxu'ya; ex ke k'apoj k'o'nca ic tza'ncu tanba, mi'n 
cub t-ximana mya ba'n cyi'j. 

3Ba'n tu'n cyoc cwentit ke meba xu'j ka ax toc meba xu'j ke. 

4Pero ka at jun meba xu'j ate' tal ex ka tal tchman, il ti'j tu'n cyxnak'tzet jlu, tu'n 
cyonin cye keju ate' tuj cyja ex tu'n taj cyk'o'n ch'in t-xel cye keju jatum ẍe el 
itz'j, porque ba'n te jlu tuj twitz Dios. 

5Pero ju xu'j ax toc meba xu'j ex tjunalx ma cyaj ten, k'ukl tc'u'j ti'j Dios, ex cucx 
tna'n Dios ex in cubsan konic'an ex k'ijl; ba'n tu'n toc cwentit. 

6Pero aju meba xu'j in xi tk'on tib tuj achbil, banwtlo itz' pero mer ic tza'n 
cyimni. 

7K'manxa tcyakil jlu cye tu'n cyten minti' cypaltil. 

8Ka at jun ocslal minti' in che oc tcwentin ke terman, ex ka minti' in che oc 
tcwentin keju ate' tuj tja, ma cyaj tcolin tocslabl, ex mas ploj tmod twitz jun xjal 
mya ocslal. 

9Ba'n tu'n ttz'ibanjtz cybi meba xu'j, o'cx keju ma japun 60 abk'i cyu'n ex nok 
junx cychmil otok ten, 

10ex ka bi'n cyu'n cycyakil ka ba'n cybinchben, ex ka at cyal o cych'isa, ex ka 
ba'n che k'on cyposad xjal, ex ka o tz'el cytx'jo'n cykan ke ocslal; ex ka o che 
onin cye keju ate' tuj bis, ex ka cyak' cyib tu'n cyonin tuj tcyakil ak'untl ba'n. 

11Pero mi'n cu'x tk'o'na cyajlal ke meba xu'j k'apojx ke, porque oc tbaj cygan ti'j 
Crist, cyajbil tu'n cymoje' juntl maj. 

12Cyja'tzun at cyil, porque minti' ma japun cyu'n aju yol xi cytziyan nej. 

13Ax icx in che nak'et ti'j in che oc cy'aj, nok in che bet ttzi cyja xjal; ex mya nok 
o'cx cy'aj ke, ax icx ẍtak'il yol ke, ex nno'cx cylamon cyib cyxol mastl, in che yolin 
mya tuj tumel. 

14Cyja'tzun, akeju meba xu'j k'apojx ke, waje tu'n cymoje' ex tu'n ttzaj cyal ex 
tu'n tbant cycwentin keju ate' tuj cyja; ex tu'n mi'n t-xi cyk'o'n ambil teju aj k'oj 
tu'n tyolin mya ba'n cyi'j. 

15Porque at junjun meba xu'j ma tz'el cypa'n cyib, ma che oc lpe' ti'j Satanás. 

16Ka at jun ocslal xinak ex ka jun ocslal xu'j, ka at jun meba xu'j tuj cyja, ba'n 
tu'n toc cyc'a'chan, tu'ntzun mi'n tten jun iktz cyibaj mastl ocslal, tu'ntzun 
tcanun c'a'chbil cye keju axix toc meba xu'j ke. 

17Ke ansyan in che cawin tuj tumelxix, ba'n tu'n t-xi k'ot mastl onbil cye, axixpe 
keju cyk'on cyib tu'n cypacban ex tu'n cyk'on xnak'tzbil. 

18Porque in tma'n tuj Tu'jil: Mi'n tz'oc cyc'alo'ne twi ttxa'n boys aju in bet tibaj 
triw tu'n tel ttxc'omil; ax icx in tma'n: Aju ak'nal, tuj tumelxix tu'n tchjet twi 
tc'u'j, chi tuj Tu'jil. 

19Ka at jun ma pon tuc'ila k'malte ka at til jun ansyan, mi'n txi tbi'na tyol; katzun 
at cabe ex ka ox testiw, binxtzuna. 

20Akeju cucx cybinchan il, k'manxa cyil cywitz cycyakil tu'ntzun cyxob mastl 
ocslal. 

21Cxel ncyuwsa'ne teya twitz Dios ex twitz Kajaw Jesucrist ex cywitz ke t-anjel 
sc'o'maj ke tu'n, japunx tu'na tcyakil jlu, mi'n txi tma'n naja ka at til jun ocslal 
ka na'nxtok tbinteya, ex mi'n tz'oc tk'o'n twitza ti'j t-xilen xjal. 

22Mya jurat naj tu'n t-xi tk'o'na cyoclen ocslal, tu'ntzun mi'n tel tikan tila ti'j ka 
ma cub tz'ak tuj il. Cwentin oc tiba tu'n tten tuj tanmiya sak. 

23Mi'n txi tc'a'na junxte a', c'anxa ch'in vin tu'n tlaj tc'u'ja ex tu'n tlaj cucx in tzaj 
tyabila. 

24At junjun xjal nne'l naj cyil tuj k'ancha'l na'nxtok cyoc tuj xjel; atzun junjuntl 
maxi nne'l cyil tuj k'ancha'l oc cyoc tuj xjel. 

25Ax icx keju kak'unben ba'n, nne'l tuj k'ancha'l; ka at maj minti' k'ancha'l, pero 
cheba nne'l tuj k'ancha'l, porque mlay bant tu'n tcyaj ten tuj ewaj. 

1 Timotey 6 

1Cycyakil keju bi'x tzyu'n ke te majen, che ximan cyi'j cypatrón tu'n tten tchiyilal 
cypatrón tuj cywitz, tu'ntzun mi'n cyyolin xjal mya ba'n ti'j Dios, ax icx ti'j ju 
xnak'tzbil in kk'o'n. 

2Akeju majen ocslal cypatrón, mya tu'n mi'n t-xi cyniman cypatrón tu'nju 
cyerman cyib tuj ocslabl, nok o'cx tu'n cyajbenxix cye; porque akeju patrón 
jatum in che ajben, ocslal ke ex at cyc'u'j majen cyi'j. Xnak'tzanxa jlu cye ex 
k'onxa cynabl. 

Ba'n tu'n kniman te Dios ex tu'n ktzalaj ti'j ju in tzaj tk'o'n ke 

3Ka at jun xjal in tk'o'n junxitl xnak'tzbil, ex minti' taj ti'j ju tbanil yol aju tyol 
Kajaw Jesucrist, ex minti' taj ti'j ju xnak'tzbil aju in tma'n tu'n kniman te Dios, 

4jun xjal icju in jaw tniman tib, ex minti' ch'in ba'n tu'n. Toc tyab twi', nok o'cx 
taj tu'n tk'ojin ti'j yol; tu'ntzun jlu in tzaj tlo'ch cyc'u'j xjal, tuc'ix k'oj, tuc'ix 
yasbil, tuc'ix cyximbetz mya ba'n. 

5Nok in che jaw cub tuc'il yol, ex mya tuj tumel ta' cynabl; ma che el tzpet ti'j ju 
yol axix toc, tuj cynabl aju tu'n cyniman te Dios tu'n cycambante nim. [Pa'mil 
tiba cyi'j xjal lu.] 

6Pero ka ma ko niman te Dios ex in ko tzalaj ti'j ju in tzaj tk'o'n ke, atzun jlu jun 
cambabl ma'xix. 

7Porque minti' ch'in k'i'n ku'n tej kul itz'j, ex minti' ch'in cxel ki'n oc kic' twitz 
tx'otx'. 

8Cyja'tzun, ka at kwa ex at kxbalun, ko tzalaj ti'j jlu. 

9Porque akeju cyaj tu'n cyoc k'inun, in che oc tuj joybil cyi'j ex in che cub tz'ak 
tuj c'obil, tu'nju in pon cyc'u'j ti'j nimcu minti' tajben, ex in che c'ixbi tu'n; 
tu'ntzun jlu in tzaj xitbil cyibaj ex in che'x tuj najen. 

10Porque aju tu'n tpon kc'u'j ti'j pwak, atzun tloc' tcyakil mya ba'n; ic tza'n 
junjun o che el txalpuj ti'j cyocslabl ex nim o che c'ixbisanjtz tu'nju o pon cyc'u'j 
ti'j pwak. 

Tu'n tcub ti'j mya ba'n ku'n tu'n kocslabl 

11Atzun teya, tel oka ti'j tcyakil jlu porque ajbela te Dios. Tz'oc tililx tu'na tu'n 
tbinchanteya aju tz'aklxix, ex tu'n tnimana te Dios, ex tu'n tten tocslabla, ex tu'n 
tten tc'ujlalila, ex tu'n tten tpasensa, ex tu'n toca mans. 

12Tz'oc tililx tu'na ic jun soldad tu'n tcub ti'j mya ba'n tu'na tu'n tocslabla; 
tzyuma aju chwinklal te jumajx, porque o txconjtza tu'n tten tchwinklala te 
jumajx tej t-xi tchic'ba'na tocslabla cywitz nimcu testiw. 

13Cxel ncyuwsa'ne teya twitz Dios aju in tzaj k'onte cychwinklal cycyakil, ex 
twitz Jesucrist aju xi chic'bante ti'j ju yol axix toc twitz Ponsio Pilat, ex tuj 
tumelxix tyol. 

14Cxel ncyuwsa'ne teya tu'n tjapun tu'na aju ma txi nma'ne teya, miwt baj 
tch'expu'na, ex cucx tu'n ttena minti' tpaltila ocxi tul Kajaw Jesucrist. 

15Tujxix tk'ijlalil ctzajel yec'un Jesucrist tu'n Dios. Ate Dios in tzalaj te jumajx, 
ex o'cx te at tipumal tibaj tcyakil. Ate Dios Rey in cawin cyibaj cycyakil rey, ex 
ate Dios Cyajaw cycyakil keju at cyoclen. 

16O'cx te Dios mlay cyim, atzun najl tuj spic'un aju mlay ko pon lak'e' ttxlaj. Mi 
jun xjal o tz'oc que'yinte Dios ex mlay bant tu'n toc tque'yin xjal twitz Dios. 
O'cxwit te Dios tu'n tnimanjtz ex tu'n tten tipumal te jumajx. Icxwitju. 

17K'manxa cye k'inun ate' tuj tk'ijlalil ja'lo tu'n mi'n tjaw cyniman cyib, ex tu'n 
mi'n toc ke' cyc'u'j ti'j k'inumabl porque mya segur te jlu; nok o'cx tu'n tke' 
cyc'u'j ti'j jun Dios itz', porque tcyakil in tzaj tk'o'n Dios ke ex nimxix in tzaj 
tk'o'n tu'n ktzalaj ti'j. 

18K'manxa cye tu'n cybinchante aju ba'n, tu'ntzun tchmet cyak'unben ba'n ic 
tza'n jun k'inumabl; k'manxa cye tu'n cybinchante xtalbil ex tu'n t-xi cysipan 
ch'in cye mastl. 

19Atzun jlu tu'n tbaj cychmo'n ic tza'n jun k'inumabl tu'n tajben cye tuj tk'ijlalil 
tzul, tu'ntzun cytzyunte ju chwinklal axix toc. 

Xi tcyuwsa'n Pablo tnabl Timotey alcye tu'n tbinchante 

20Aya Timotey, c'u'nxa aju ma tzaj okxenan teya tu'n Dios. Pa'mil tiba ti'j cyyol 
ke xjal mya nimal Dios, ex mi'n txi tbi'na aju cyyol nokx gan. Pa'mil tiba ti'j 
cyxnak'tzbil keju in cyma'n ka at cyojtzkibl pero mya ax toc cyu'n. 

21Porque at junjun o che oc lpe' ti'j ju ojtzkibl lu mya ax toc, cyja'tzun ma che el 
txalpuj ti'j cyocslabl. Tenwt t-xtalbil Dios tuc'ila. Icxwitju. 

2 Timotey 

2 Timotey 1 

Jun k'olbel tu'n apostl Pablo 

1Akine Pablo, apostl kine te Jesucrist, ma chin tzaj sama'ne tu'n tajbil Dios, ex 
ma tzaj k'ma'n weye tu'n t-xi npacba'ne cye xjal tu'n tten cychwinklal ic tza'nx 
ma tzaj ttziyan Dios ke, tu'nju at kmojbabl kib tuc'il Jesucrist. 

2In xi ntz'ibane jlu teya, Timotey, aya nc'wa'le at-xix nc'u'je ti'ja. Awt Kman Dios 
tuc'ix Kajaw Jesucrist che k'onte xtalbil teya ex tu'n ttzaj k'ak'an cyc'u'j ti'ja ex 
tu'n tke'xix tc'u'ja. 

Tza'n tten tu'n kyolin cye xjal ti'j Crist 

3Aya Timotey, cucx in tzaj nna'ne tuj nna'j Diose k'ijl ex konic'an ex in xi nk'o'ne 
chjonte te Dios aju in chin ajbene te tu'n tcyakil wanmiye ic tza'n o cybincha ke 
nxe'chele. 

4Cucx in tzaj nna'ne tej tetz ta'l twitza, waje tu'n toc nque'yine twitza tu'n tnoj 
wanmiye tu'n tzalajbil. 

5In tzaj nna'ne aju tocslabla axix toc, ic tza'n o ten tocslabl tyaya Loida ex ic tza'n 
o ten tocslabl ttxu'ya Eunice, ex k'ukl nc'u'je ti'j, icx teya at tocslabla. 

6Cyja'tzun cxel nk'o'ne tnabla tu'n tajbenxix tu'na aju toclena xtc'ama tu'n Dios 
tej tcub nk'o'ne nk'abe tibaj twi'ya. 

7Porque minti' ma tzaj tk'o'n Dios xobajil tuj kanmi, nok o'cx tu'n tten kipumal 
ex kc'ujlalil ex tu'n kjac'unte kib. 

8Cyja'tzun, mi'n ch'ixwiya tu'n t-xi tchic'ba'na tkanil ti'j Kajaw, ex mi'n 
ch'ixwiya wi'je pres kine tu'n tlaj Kajaw, nok o'cx tzic'xcu tu'na junx wuc'ile tu'n 
tlaj tkanil colbil, tzic'xcu tu'na tu'n tipumal Dios. 

9Ate Dios ma clon ke ex ma ko ttxoc tu'n kten o'cx tu'n kajben te; mya tu'nju 
kak'unben ma ko ttxoc Dios, nok o'cx tu'nju cub t-ximan icju, ex tu'nju t-xtalbil 
tzaj tk'o'n ke atxix t-xe tnejel, tu'nju at kmojbabl kib tuc'il Jesucrist. 

10Pero ma tzaj tyec'un Dios t-xtalbil ke ja'lo tu'nju tul-len Clol ke Jesucrist, 
porque o tz'el k'i'n tipumal camic tu'n Jesucrist ex ma cub tk'o'n ju chwinklal 
tuj k'ancha'l ex tu'n mi'n knaj. Tcyakil jlu ma binchet nok tu'nju tkanil colbil. 

11Ma chin oc k'o'ne tu'n Dios pacbalte tkanil colbil, ex ma chin oque apostl tu'n 
t-xi nk'o'ne xnak'tzbil cye xjal mya judiy. 

12Icxtzun tu'n tic'x tcyakil jlu wu'ne, pero mlay chin ch'ixwiye, porque ba'n 
wu'ne alcye ma wocslaye, ex k'ukl nc'u'je ti'j at tipumal tu'n tc'u'nte aju ma txi 
wokxenane te, cucx c'u'n tu'n oc tul canun tk'ijlalil oc tul Crist juntl maj. 

13Tzyuma ju yol minti' tpaltil, aju o tbiya weye, ex tz'ajbenx te jun yec'bil teya 
ex tu'n tten tocslabla ex tc'ujlalila, tu'nju at kmojbabl kib tuc'il Jesucrist. 

14C'u'nxa aju yol axix toc ma tzaj okxenan teya tu'n Dios; c'u'nxa tu'n tipumal 
Xewbaj Xjan aju najl tuj kanmi. 

15Ba'n tu'na cycyakil keju ate' tuj tx'otx' Asia ma chin cyaj coline cyu'n, ajun 
Figelio cyxol tuc'ix Hermógenes. 

16Cuchiwt tu'n ttzaj k'ak'an tc'u'j Kajaw cyi'j keju ate' tuj tja Onesíforo, porque 
nimcu maj o k'ukbanjtz nc'u'je tu'n, ex minti' o ch'ixwi wi'je tej ntene tuj pres, 

17Tej tul aj tuj tnam Rom oc tililxix tu'n tu'n tjyon wi'je, ex in cnete tu'n. 

18Cuchiwt tu'n ttzaj k'ak'an tc'u'j Kajaw ti'j tuj tk'ijlalil tzul. Ex ba'nxix tu'na, 
nimcu o tz'onin ki'j tej kten tuj tnam Efeso. 

2 Timotey 2 

Jun ba'n soldad te Jesucrist 

1Aya nc'wa'l, cyuwsam tiba tu'nju t-xtalbil Dios in tzaj tk'o'n ke tu'nju at 
kmojbabl kib tuc'il Jesucrist. 

2Aju tbiya weye cywitz nimcu testiw, atzunju okxenanxa cye xjal in japunxix 
cyu'n ex at cynabl tu'n cyk'onte xnak'tzbil cye mastl. 

3Tzic'xcu tu'na tuj ak'untl; tz'ocxa jun ba'n soldad te Jesucrist. 

4Mi jun soldad jacu baj t-sacun tib tu'n t-xi tjyo'n juntl tak'un, porque atzun taj 
tu'n ttzalaj ju xjal ti'j, aju o k'mante te tu'n toc te soldad. 

5Jun cu'xun nno'cx tk'on tib tuj jun sakchbil, mlay tc'am jun oyaj ka mya tuj 
tumel nno'c tilil tu'n tuj sakchbil. 

6Aju xjal in ak'nan tuj cojbil ex in sict ti'j ak'untl, atzunte nej tu'n tc'monte twitz 
awal. 

7Ximanxa ti'j aju ma txi nma'ne teya; porque ate Kajaw ck'olte tnabla tuj tcyakil. 

8Na'ntza Jesucrist, atzun tzaj ti'j tiyjil David ex jaw ank'in cyxol cyimni ic 
tza'nxju tkanil colbil in xi npacba'ne. 

9Tu'n tlaj ju yol lu in xi npacba'ne, nimcu nnic'x wu'ne, ex ma'lpe chin octz 
k'o'ne tuj pres, ma chin oc k'o'ne ic tza'n jun byol xjal; pero aju tyol Dios mya 
presin. 

10Cyja'tzun nnic'x tcyakil jlu wu'ne tu'nju at nc'ujlalile cyi'j keju sc'o'maj tu'n 
Dios, tu'ntzun icx cye tu'n cyc'monte jun colbil tbanilxix ex te jumajx, aju in tzaj 
tk'o'n Dios tu'nju at kmojbabl kib tuc'il Jesucrist. 

11Axix toc ju yol lu: Ka ma ko cyim junx tuc'il Crist, ax icx ko ank'il junx tuc'il. 

12Ka ma tzic'x ku'n, ax icx ko cawil junx tuc'il. Ka ma cub kewan ka minti' 
ojtzki'n ku'n, ax icx te cbel tewan ka minti' ojtzki'n ko' tu'n. 

13Ka ma cyaj kcolin kocslabl, atzunte Crist cucx in japun tyol; porque mlay baj 
tch'expu'n tyol. 

Jun ak'nal minti' tpaltil 

14Na'ntza jlu cye ocslal, ex k'onxa cynabl twitz Kajaw; k'manxa cye tu'n mi'n 
cyjaw k'ojl ti'j ju yol nokx gan, porque nokx gan jlu, ex a jlu in xitunte cynabl 
keju in che bin ti'j. 

15K'o'nca tilil tu'n tyec'unte tiba twitz Dios minti' tpaltila, ic tza'n jun ak'nal 
minti' in ch'ixwi ti'j tak'un, tu'n t-xi tpacba'na ju yol axix toc tujxix tumel. 

16Pa'mil tiba cyi'j ke xjal mya nimal Dios ke ex nokx gan cyyol, porque akeju xjal 
lu mas in che'x tuj il. 

17Aju cyyol xjal lu in lek'ek'en tel ic tza'n jun yabil in k'ay cychibjal xjal tu'n; ajun 
Himeneo cyxol jlu tuc'ix Fileto. 

18Ma che el tzpet ti'j ju yol axix toc, in cyma'n ka o che jaw ank'in ke ocslal cyxol 
cyimni, tu'n jlu nne'l tzpet cynabl junjun tuj cyocslabl. 

19Pero aju simyent cub tk'o'n Dios mlay yucch, toc ju sey lu ti'j, in tma'n: Ojtzki'n 
tu'n Kajaw alcye keju tecuxix; ax icx in tma'n: Cycyakil keju in cyma'n ka ocslal 
ke ti'j Crist, cypa'mil cyib ti'j mya ba'n, chi ju tz'iban. 

20Tuj jun nintz ja at junxilchak macbil in che ajben; at macbil k'an pwak, ex at 
macbil sak pwak, ax icx at macbil tze' ex at macbil tx'otx'; at junjun macbil 
tbanilxix, ex at junjun myaxix tbanil, part cyajben. 

21Cyja'tzun, ka at jun tpa'n tib ti'j ju mya ba'n lu ex minti' in tz'ilix tu'n, c'oquel 
te jun macbil tbanilxix, tecuxix Kajaw ex at tajben te Kajaw, ex banin tten tu'n 
tajben tuj tcyakil ak'untl ba'n. 

22Tel oka ti'j cyachbil cu'xun, tz'oc tililx tu'na tu'n tbinchanteya aju tz'aklxix ex 
tu'n tten tocslabla ex tu'n tten tc'ujlalila ex tu'n tten tmojbabl tiba cyuc'il mastl, 
junx cyuc'il keju in che cubsan twitz Kajaw, akeju sak tuj cyanmi. 

23Mi'n tz'oc tmojtza'na cyyol xjal minti' cynabl ex minti' ch'in ba'n cyu'n; porque 
ba'n tu'na, tu'n jlu in tzaj cyk'oj xjal. 

24Porque aju tmajen Kajaw mya ba'n tu'n tk'ojin, nok o'cx tu'n toc mans cyuc'il 
cycyakil ex tu'n tten tnabl tu'n tk'onte xnak'tzbil, ex tu'n tten tpasens. 

25Ex mans tyol tu'n t-xi tca'win keju in che k'ojin ti'j, mya yajcu tz'ajtz ti'j cyanmi 
tu'n Dios tu'n tel cynic' ti'j ju yol axix toc, 

26tu'ntzun tjaw cyque'yin cywitz ex tu'n cytzokpet tuj tc'obil tajaw il jatum 
tzyu'n ke tu'n cybinchante alcyeju tajbil tajaw il. 

2 Timotey 3 

Aju oc cybincha' xjal tuj mancbil tk'ijlalil 

1Ax icx tz'elx tnic'a ti'j jlu: Tuj mancbil tk'ijlalil tzul nim yajbil. 

2Porque che ul xjal o'cx toc cyc'u'j cyi'jx, ex o'cx toc cyc'u'j ti'j pwak, ex in jaw 
cyniman cyib, ex jawni ke, ex yasul ke, ex miban che niman tyol cyman, ex minti' 
in cyk'o'n chjonte ti'j ju in cyc'mo'n, miban che niman te Dios, 

3ex minti' cyc'ujlalil, ex minti' in chewix cyc'u'j, ex si'mil yol ke, ex minti' in 
cyjac'un cyib, ex minti' ch'in cylastmi cyi'j xjal, ex nne'l cyic'un aju ba'n, 

4ax in che oc meltz'aj cyi'j cyuc'il, tx'u'j cywi', ex in jaw cyniman cyib, mas toc 
cyc'u'j ti'j achbil ex mya ti'j Dios. 

5Mer nimal Dios che que'yin, pero minti' cyaj ti'j tipumal tu'n cyclet. Pa'mil tiba 
cyi'j jlu. 

6Cyxol jlu at junjun cheba nno'cx cylamon cyib tuj cyja xjal, jurat in cub cysbu'n 
ke xu'j minti' cynabl ex aj ilxix ke. Ke xu'j lu mer ic tza'n jawo'n ke tu'nju in pon 
cyc'u'j ti'j nimcu, 

7nim cygan tu'n cyxnak'tzan, pero minti' nne'l cynic' ti'j ju yol axix toc. 

8Icxtzun cymod xjal lu ic tza'n Janes tuc'ix Jambres*fn*, e k'ojin ti'j Moisés. Icx 
ke jlu in che k'ojin ti'j ju yol axix toc, mya tuj tumel ta' cynabl, ex mlay che c'met 
tuj ocslabl. 

9Pero mlay che'x lak'e' mastl, porque cycyakil xjal c'elel cynic' cyi'j ka minti' 
cynabl, ic tza'n ojtxi el cynic' xjal ti'j Janes ex Jambres ka minti' cynabl. 

Xi tcyuwsa'n Pablo tnabl Timotey alcye tu'n tbinchante 

10Atzun teya ma tz'oc lpe'ya ti'j nxnak'tzbile, ex ti'j nbinchbene, ex ti'j nnable, 
ex ti'j wocslable, ex ti'j npasense, ex ti'j nc'ujlalile, ex nnic'x tu'na ic tza'n weye. 

11Ex o tena wuc'ile tuj yajbil weye ex tuj tcyakilju ic'x wu'ne tuj tnam Antioquía 
ex tuj Iconio ex tuj Listra; nim yajbil ic'x wu'ne, pero tuj tcyakil ma chin clete 
tu'n Kajaw. 

12Ex cycyakil keju cyajbil cucx tu'n cynimante Jesucrist, oc che yajlanjtzel. 

13Atzun ke xjal mya ba'n ex ke sbul, cyja' cyxi lak'e' mastl tuj mya ba'n, in che 
sbun ax icx cye in che sbunjtz. 

14Atzun teya ax tu'n tcyaj tena tuj ju xnak'tzbil ma tc'ama ex ma ke' tc'u'ja ti'j, 
porque ba'n tu'na alcye ma xnak'tzan teya. 

15Ex atxix tuj tne'yila el tnic'a ti'j ju Xjan Tu'jil, tu'ntzun jlu ma tzaj k'o'n tnabla 
tza'n tten tu'n tcleta tu'n tocslabla ti'j Jesucrist. 

16Tcyakil aju tz'iban tuj Tu'jil, a Dios o k'mante ex at tajben te xnak'tzbil ke, ex 
tu'n kmayonjtz tu'n mi'n kbinchante mya ba'n, ex tu'n tjikumanjtz ti'j knabl, ex 
tu'n kxnak'tzanjtz tu'n kbet tuj tumelxix, 

17tu'ntzun tten tnabl ju xjal in ajben te Dios, ex banin tten tu'n tbinchante tcyakil 
ak'untl ba'n. 

2 Timotey 4 

rque tu'n Jesucrist che oquel ke xjal tuj xjel tza'nx keju itz' icx ke cyimni oc 
tyec'unte tib tuj tcawbil. 

2Cyja'tzun cxel ncyuwsa'ne teya tu'n t-xi tpacba'na tyol Dios, nok banin ttena, 
ka at ambil ti'ja ex ka minti' ambil ti'ja, pero il ti'j tu'n tyolina; na'ntza cyil xjal, 
mayonxa ke tu'n mi'n cybinchante mya ba'n, k'onxa cynabl tu'n tcyakil tpasensa 
ex tuc'ix xnak'tzbil cye. 

3Porque tzul tk'ijlalil mlay tzic'x cyu'n aju ba'n xnak'tzbil, nok o'cx c'oquel 
cyk'o'n nim xnak'tzal cye ic tza'nx ju cyex cyajbil, tu'nju at-xix cygan tu'n 
cybinte junxitl yol, 

4ex mlay txi cybi'ntl aju yol axix toc, nok o'cx che elel txalpuj tu'n t-xi cybi'n ju 
yol la'jbil. 

5Atzun teya, cucx tu'n tten tnabla, tzic'xcu tu'na tuj tcyakil, tz'ak'nana, pacbanxa 
tkanil colbil, japunx tu'na aju tajbebla. 

6Porque ch'ix tpon or tu'n ncube ic tza'n jun oyaj, ex in lak'ex ttzaj tu'n wic'e 
tzalu twitz tx'otx'. 

7Ma tz'oc tililxix wu'ne ic tza'n jun soldad tu'n tcub ti'j mya ba'n wu'ne, ma 
japun baj ju wojkelbile, ma tz'oc ncwentine ju ocslabl. 

8Ja'lotzun at jun coron banin te weye tu'nju ma chin bete tuj tumelxix, aju ctzajel 
tk'o'n Kajaw weye tuj tk'ijlalil oc tul juntl maj, porque ate Kajaw jwes tz'aklxix. 
Mya o'cx weye ctzajel tk'o'n oyaj, ax icx cye cycyakil keju toc cyc'u'j ti'j ju tulel. 

In tma'n Pablo te Timotey alcye tu'n tbinchante 

9Aya Timotey, tz'oc tililx tu'na tu'n tul naja que'yilte weye. 

10Porque ma chin cyaj coline tu'n Demas tu'nju ma tz'oc tk'o'n tc'u'j ti'j ju te 
twitz tx'otx' ex ma txi' tuj tnam Tesalónica. Atzunte Crescente ma txi' tuj tx'otx' 
Galacia, ax icx te Tito ma txi' tuj tx'otx' Dalmacia. 

11Junx te Lucas at wuc'ile. Tic'a k'ilte Marcos tu'n ttzaj tuc'ila, porque at tajben 
weye tu'n tajben tuj ak'untl. 

12Atzunte Tíquico ma txi nsama'ne tuj tnam Efeso. 

13Octzun ttzaja, k'intza nxbalune ẍjo'w, aju cyaj nk'o'ne tuj tja Carpo tuj tnam 
Troas. Ex k'intza ke libro cyuc'ix ke libro tz'u'm; atzun mas il ti'j ke libro tz'u'm. 

14Ate Alejandro aju tx'inol c'uxbil, nimcu mya ba'n tbincha wi'je. Awt Kajaw 
k'onte chojbil te ti'j ju tbinchben. 

15Ax icx teya cwentin oc tiba te, porque nimxix in jaw k'ojl ti'j ju yol in xi 
kpacba'ne. 

16Tej npon k'i'ne tnejel maj twitz cawil tu'n nyoline te colbil wibe, mi jun o ten 
wuc'ile te onil weye; in cyaj coline cyu'n cycyakil; cuchiwt minti' cyil ti'j jlu. 

17Pero ate Kajaw o ten wuc'ile ex tzaj tk'o'n wipumale tu'ntzun t-xi npacba'ne 
tkanil colbil cye cycyakil, tu'ntzun cybinte cycyakil xjal mya judiy. Cyja'tzun in 
clete tuj ttzi balun. 

18Ate Kajaw clolte weye te tcyakil mya ba'n, ex oc chin cletele tu'n, tu'n wocxe 
tuj tcawbil tuj cya'j. Nimanxwit tbi Kajaw tuj tcyakil tabk'iyil te jumajx. Icxwitju. 

Jun k'olbebl tu'n Pablo te bajsbil yol 

19K'onxa nk'olbeble te Prisca ex te Aquila, ex cye keju ate' tuj tja Onesíforo. 

20Ate Erasto ma cyaj ten tuj tnam Corint, atzunte Trófimo o yabt ex cyaj nk'o'ne 
tuj tnam Mileto. 

21Tz'oc tililx tu'na tu'n ttzaj naja na'nxtok tul jbalil. In xi k'olbe'na tu'n Eubulo, 
tu'n Pudente, tu'n Lino, tu'n Claudia ex cyu'n cycyakil erman. 

22Tenwt Kajaw Jesucrist tuc'ila. Tenwt t-xtalbil Dios cyuc'ile cycyakile. Icxwitju. 

Tito 

Tito 1 

Xi ttz'iban Pablo jun u'j te Tito 

1Akine Pablo, tmajen Dios kine ex apostl kine te Jesucrist, ma chin tzaj sama'ne 
tu'n Dios tu'n tcyuwsanjtz cyocslabl keju sc'o'maj ke, tu'n telxix cynic' ti'j ju yol 
axix toc, tu'ntzun tbant cyniman te Dios, 

2ex tu'n tke' cyc'u'j ti'j tu'n tten cychwinklal te jumajx. Porque atxix ojtxi, 
na'nxtok ttzaj xe't ke tabk'iyil, tzaj ttziyan Dios tu'n tten kchwinklal, ex miban 
te Dios nic'an yol. 

3Atzun ja'lo tujxix tk'ijlalil ma tzaj tchic'ba'n Dios tyol, aju Dios Clol ke ex 
atzunju ma tzaj k'mante tu'n t-xi npacba'ne ju yol lu. 

4In xi ntz'ibane jlu teya Tito, axix toc nc'wa'le, junx kocslabl. Awt Kman Dios 
tuc'ix Kajaw Jesucrist aju Clol ke che tzaj k'onte xtalbil teya, [ex tzajwit k'ak'an 
cyc'u'j ti'ja] ex tu'n tke'xix tc'u'ja. 

Aju tak'un Tito tuj Cret 

5Cyja'tzun xi nma'ne teya tu'n tcyaja tuj tx'otx' Cret, tu'n tcyaj bant ti'j tu'na aju 
atx taj, ex tu'n toc tk'o'na ansyan tuj junjun tnam, ic tza'n xi nma'ne teya. 

6Ba'n tu'n toc te ansyan aju minti' tpaltil, ex nok junx t-xu'jil at, ex ka ocslal ke 
tc'wa'l ex ka minti' in che yolin xjal cyi'j tc'wa'l ka tzokpi'n ke tu'n cybinchante 
nok alcye cyajbil ex ka miban che bin. 

7Porque aju cwentil tak'un Dios tuj tcwent ta' tcyakil tak'un Dios, cyja'tzun il ti'j 
tu'n tten minti' tpaltil, mya jawni twitz, mya jurat in jaw cyakpaj, mya c'al k'e'n, 
mya k'ojlel, ex minti' in pon tc'u'j ti'j jun cambabl mya tuj tumel, 

8nok o'cx ba'n k'on posad, at tc'ujlalil ti'j ju ba'n, at tnabl, tz'aklxix, ba'nxix tten 
tchwinklal, ex tcwent tib, 

9tzyu'nx tu'n aju yol axix toc ic tza'n o xnak'tzanjtz, icx te tu'n tk'onte cynabl 
mastl tu'n jun xnak'tzbil tz'aklxix ex tu'n tcub ti'j cynabl keju in che k'ojin ti'j. 

10Porque at nimcu xjal miban che bin, in che yolin nokx gan, ex sbul ke, ic tza'n 
ke xjal judiy mas in che yolin. 

11Il ti'j tu'n tmaket cytzi' jlu, porque in xitj cynabl enter jun ja xjal cyu'n, in 
cyk'o'n jun xnak'tzbil mya ba'n tu'n cycambante pwak mya tuj tumel. 

12At jun pacbal cyxol aj Cret ax cyxjalil o tma: Ke xjal aj Cret cucx in che nic'an 
yol, ic tza'n jil ke, mya ba'n ke, cye che wa'n ex cy'aj ke, chi xjal. 

13Ax toc aju yol tma xjal lu; cyja'tzun cyuwx cawinxa ke, tu'ntzun cyten tuj 
cyocslabl minti' cypaltil, 

14ex tu'n mi'n t-xi cybi'n cyla'jbil xjal judiy, ex tu'n mi'n t-xi cyniman 
cyxnak'tzbil xjal akeju nne'l cypa'n cyib ti'j ju yol axix toc. 

15Cycyakil keju sak tuj cyanmi, sak ta' tcyakil cyu'n; atzun cye keju najni cyanmi 
ex mya ocslal ke, tcyakil nno'c cyk'o'n te tz'il, ex ma tz'ilix tuj cynabl ex tuj 
cyanmi. 

16In cyma'n ka ojtzki'n Dios cyu'n, pero tu'n cybinchben nne'l knic' cyi'j ka mya 
ax toc cyyol. Puro ic'bil ke ex miban che niman ex minti' cyajben tu'n 
cybinchante jun ba'n. 

Tito 2 

Tu'n kk'onte xnak'tzbil tuj tumelxix 

1Atzun teya, k'onxa ju xnak'tzbil cye, aju xnak'tzbil minti' tpaltil. 

2K'manxa cye ansyan tu'n tten cynabl ex tu'n tten cychiylal, ex tu'n cyjac'unte 
cyib, ex tu'n tten cyocslabl minti' tpaltil, ex tu'n tten cyc'ujlalil axix toc ex tu'n 
tten cypasens tu'n tic'x cyu'n. 

3Ax icx k'manxa cye tij xu'j tu'n tten tchiylal Dios cye tuj tcyakil, ex tu'n mi'n 
cyoc si'mil yol, ex tu'n mi'n cyoc c'al k'e'n, nok o'cx tu'n cyk'onte xnak'tzbil ti'j 
ju ba'n, 

4ex tu'n t-xi cyk'o'n tij xu'j xnak'tzbil cye ke xu'j k'apojx ke tu'ntzun cyc'ujlante 
cychmil cyuc'ix cyal, 

5ex tu'n cyjac'unte cyib, ex tu'n cyten sak tuj cyanmi, ex tu'n toc cycwentin cyja, 
ex ba'n cymod, ex tu'n t-xi cyniman cychmil; tu'ntzun mi'n cyyolin xjal mya ba'n 
ti'j tyol Dios. 

6Ax icx k'onxa cynabl cu'xun tu'n cyjac'unte cyib. 

7Tuj tcyakil binchama ba'n tu'n toca te jun yec'bil cye mastl, k'onxa xnak'tzbil 
cabalxix, ex atwit toclen tyola. 

8Aju t-xnak'tzbila minti'wt tpaltil ex minti' tu'n cyyolin xjal ti'j, tu'ntzun ttzaj 
tch'ixwi aj k'oj cyi'je, ex tu'n mi'n tyolin jun yol mya ba'n cyi'je. 

9K'onxa cynabl majen tu'n cynimante cyyol cypatrón, ex tu'n cybinchante aju 
ba'n tu'n cytzalaj cypatrón cyi'j, ex tu'n mi'n taj cymojtza'n cyyol cypatrón, 

10ex tu'n mi'n cyelk'an, nok o'cx tu'n toc cycwentin tcyakil, tu'ntzun tel cynic' 
xjal ti'j ka tbanilxix t-xnak'tzbil Dios aju Clol ke. 

11Porque ma tzaj tyec'un Dios t-xtalbil cye cycyakil xjal tza'n tten tu'n cyclet. 

12In tk'o'n t-xtalbil Dios xnak'tzbil ke tu'n tcyaj kcolin aju mya ba'n ex aju achbil 
twitz tx'otx' ex tu'n tten knabl tuj tk'ijlalil ja'lo, ex tu'n kbet tuj tumelxix, ex tu'n 
kniman Dios. 

13Ex in tk'o'n xnak'tzbil ke tu'n kayon ti'j Jesucrist oc tul, porque jun tzalajbil oc 
tjapun jlu. Aju Jesucrist Kdios ma'xix toclen ex Clol ke, oc tyec'unte tib in 
koptz'aj wen. 

14Xi tk'on tib Jesucrist tu'n tcyim tu'n tchjet kil tu'n, tu'ntzun kcolpet tu'n tuj 
tcyakil mya ba'n, ex tu'n t-sakix tuj kanmi tu'n, tu'n koc te jun tnam tecuxix ex 
at-xix kgan tu'n kbinchante aju ba'n. 

15K'manxa jlu cye ocslal, k'onxa cynabl ex cawinxa ke, atwit tipumal tyola. Miwt 
jun tz'el ic'un teya. 

Tito 3 

Alcyeju il ti'j tu'n kbinchante, ocslal ko' 

1Na'nxa cye ocslal tu'n cyten tjak' tcawbil gobierni ex tjak' cycawbil aj sanjelal, 
ex tu'n t-xi cyniman, nok banin cyten tu'n cybinchante tcyakil ak'untl ba'n. 

2K'manxa cye tu'n mi'n cyyolin mya ba'n ti'j juntl, ex tu'n mi'n cyk'ojin, nok o'cx 
tu'n cyten ba'n cyuc'il cycyakil, ex tu'n cyyec'unte cyib mans ke cyuc'il cycyakil 
xjal. 

3Porque icx ke nej, minti' knabl, ex miban ko niman, ex tzpetni ko'; ic tza'n 
majen ko' in xi kniman aju in pon kc'u'j ti'j, ex o ajben te junxilchak achbil; cucx 
in kbincha'n aju mya ba'n, ex cucx in tzaj tlo'ch kc'u'j cyi'j mastl; ic'bil ko', ex 
nne'l kic'un kib kxolx. 

4Pero tej ttzaj k'ak'an tc'u'j Dios ki'j, aju Clol ke, ex tej ttzaj tyec'un tc'ujlalil ki'j, 

5ma ko clet tu'n, pero mya tu'nju atwit kbinchben tz'aklxix, nok o'cx tu'nju tzaj 
k'ak'an tc'u'j ki'j. Ma ko clet tu'nju tx'ajbil ke tej kitz'j tcabmaji'n, ex tu'nju ma 
ko oc te ac'aj tu'n Xewbaj Xjan. 

6Ma tzaj tk'o'n Dios Xewbaj Xjan ke, nimxix ma tzaj tk'o'n nok tu'n Jesucrist aju 
Clol ke, 

7tu'ntzun koc te tz'aklxix tu'n Dios nok tu'nju t-xtalbil, ex tu'n kc'monte 
chwinklal te jumajx ic tza'n jun etzbil, aju in ko ayon ti'j. 

8Aju yol lu axix toc ex ba'n tu'n tke' kc'u'j ti'j, ex wajbile tu'n t-xi tcyuwsa'na ju 
yol lu, tu'ntzun toc tilil cyu'n ke ocslal ke ti'j Dios tu'n cybinchante ba'n. Ba'n 
tcyakil jlu ex at tajben cye xjal. 

9Pero pa'mil tiba cyi'j xjal in che k'ojin tu'n tlaj jun yol minti' tnabl, ex in che 
yolin ti'j alcye ke cyxe'chel ex alcye cyiyjil xjal ojtxi, in che k'ojin tu'n tlaj tley 
Moisés, nim in che yolin ti'j. Nokx gan tcyakil jlu ex minti' tajben. 

10Ka at jun xjal ma cub tk'o'n jun pabl tib cyxole, cawinxa jun maj ex ka cab maj, 
ka minti' ma txi tbi'n tyola, lajo'mexa cyxole, 

11porque ba'n tu'na, jun xjal icju ma tz'el tzpet, ex in binchan il, ex tcub t-sentens 
tu'nx tib. 

Xi tma'n Pablo te Tito alcye tu'n tbinchante 

12Oc t-xi nsama'ne Artemas tuc'ila ex ka Tíquico, tz'oc tililx tu'na tu'n tul naja 
wuc'ile tuj tnam Nicópolis, porque ma cub nximane ax tu'n ntene tuj jbalil. 

13Tz'oc tililx tu'na tu'n t-xi tk'o'na ch'in onbil cye Zenas aju pjul ley, tuc'ix 
Apolos, tu'n tajben cye oc cyxi' tuj cybe, ex k'onxa aju c'ajbel cye. 

14Ax icx ba'n tu'n tel cycano'n kerman tu'n cyak'nan tujxix tumel, tu'ntzun tcnet 
aju in ajben cye ex tu'n cyonin cye mastl ka at jun il ti'j cye, cyja'tzun tu'n toc 
twitz cyak'unben. 

Jun k'olbebl tu'n Pablo te bajsbil yol 

15Cycyakil keju ate' wuc'ile in xi k'olbe'na cyu'n. K'onxa nk'olbeble cye keju at 
cyc'ujlalil ki'j, junx kocslabl cyuc'il. Awt Dios k'onte t-xtalbil cyeye cycyakile. 
Icxwitju. 

Filemón 

Filemón 1 

Jun k'olbebl tu'n apostl Pablo te Filemón 

1Akine Pablo, pres kine tu'n tlaj Jesucrist. Ma tzul erman Timotey wuc'ile, 
cyja'tzun in xi ktz'ibane ju u'j lu teya Filemón, at-xix kc'u'je ti'ja ex junx in 
ak'nana kuc'ile. 

2Ax icx in xi ktz'ibane te kerman Apia ex te Arquipo, aju soldad junx kuc'ile, ex 
cye cycyakil ocslal nno'c cychmon cyib tuj tjaya. 

3Awt Kman Dios tuc'ix Kajaw Jesucrist che tzaj k'onte xtalbil cyeye ex tu'n 
tke'xix cyc'u'je. 

Aju tc'ujlalil Filemón ex ju tocslabl 

4Cucx in xi nk'o'ne chjonte te Dios, aju Dios in chin ajbene te, in xi nk'o'ne 
chjonte ti'ja Filemón, ex in tzaj nna'ne tuj nna'j Diose, 

5porque in nbi'ne at tc'ujlalila ti'j Kajaw Jesús, ex cyi'j cycyakil ocslal, ex at 
tocslabla ti'j Kajaw Jesús. 

6Chin cubsale twitz Dios cyi'j keju ma che ocslan tu'nju ma txi tchic'ba'na 
tocslabla cye; chin cubsale cyi'j tu'n telxix cynic' ti'j t-xtalbil Dios ma tzaj tk'o'n 
ke nok tu'n Jesucrist. 

7Porque tu'nju tc'ujlalila erman, ma ko tzalaje nim ex ma ke'xix kc'u'je, porque 
ma k'ukbanjtz cyc'u'j ocslal tu'na. 

In cubsan Pablo ti'j Onésimo, aju tmajen Filemón 

8Cyja'tzun masque at woclene tu'n Crist tu'n t-xi nma'ne alcye tu'n 
tbinchanteya, 

9pero tu'nju at nc'ujlalile ti'ja, mas ba'n chin cubsale twitza, porque akine Pablo 
tij xjal kine, ex presin kine ja'lo tu'n tlaj Jesucrist. 

10Chin cubsale twitza ti'j nc'wa'le Onésimo, aju ma tz'oc te nc'wa'le tuj ocslabl 
tuj presbil weye. 

11Ojtxi minti'xix ajben Onésimo teya, atzun ja'lo at tajben teya ax icx weye. 

12C'ajeltzun nsama'ne tuc'ila; c'momtzuna mer ic tza'n ax kine oc chin tc'ma'ya. 

13Ma wajbeye tu'n tten Onésimo junx wuc'ile, tu'n tajben weye te t-xela tuj 
presbil weye, porque pres kine tu'n tlaj tkanil colbil, 

14pero mi'n waje tu'n nbinchanteye ka na'nxtok nyoline tuc'ila, ex mi'n waje 
tu'n ttzaj tk'o'na jun xtalbil weye lajwers, nok o'cx waje tu'n ttzaj tk'o'na tu'n 
tcyakil tc'u'ja. 

15Balo tu'n jlu el tpa'n tib Onésimo ti'ja cab k'ij, tu'n tajtl tuc'ila tu'n tten te 
jumajx. 

16Oc tpontl tuc'ila, mlay tentl ic tza'n jun majen tc'ayin tib, nok o'cx tu'n tten ic 
tza'n jun erman c'ujla'n tu'na. Porque mas at toclen ja'lo twitz jun majen. At-xix 
nc'u'je ti'j, pero atzun teya mas at-xix tc'u'ja ti'j. Mya nok o'cx at tc'u'ja ti'j 
Onésimo tu'nju tmajena, pero icx tu'nju ocslal ti'j Kajaw. 

17Katzun tuc'ila kine tuj twitza, c'moma Onésimo ic tza'n ax kine. 

18Ex ka at mya ba'n ma tbincha teya, ex ka at tc'as tuc'ila, k'ontza tuj ncwente. 

19Akine Pablo ma cub ntz'ibane jlu tu'n nk'abe, akine chin chjolte c'as; masque 
icx teya nim tc'asa wuc'ile, jacu bant tu'n t-xi nma'ne tu'n toca te nmajene, pero 
mlay txi nma'ne. 

20Cyja'tzun erman, cuchiwt tu'n tbinchanteya jun xtalbil weye, tu'nju ocslala ti'j 
Kajaw; k'ukbama nc'u'je tu'nju ocslal ko' ti'j Crist. 

21Cyja'tzun ma txi ntz'ibane jlu teya tu'nju k'ukl nc'u'je ti'j ka cxel tnimana 
nyole, ex ba'n wu'ne mas oc tbincha'ya twitzju ma txi nma'ne teya. 

22Ax icx at juntl tu'n t-xi nma'ne teya, binchama tten nposadiye; porque k'ukl 
nc'u'je ti'j Dios oc chin pole juntl maj cyuc'ile nok tu'n cyna'j Diose. 

Jun k'olbebl tu'n Pablo te bajsbil yol 

23In xi k'olbe'na tu'n Epafras, junx ta' wuc'ile tuj pres tu'n tlaj Jesucrist. 

24Ax icx in xi k'olbe'na tu'n Marcos, ex tu'n Aristarco, ex tu'n Demas, ex tu'n 
Lucas, akeju junx in che ak'nan wuc'ile. 

25Awt t-xtalbil Kajaw Jesucrist ten tuj cyanmiye. Icxwitju. 

Hebrey 

Hebrey 1 

Ma tzaj tma'n Dios tyol ke nok tu'n Tc'wa'l 

1Nimcu maj o yolin Dios ojtxi cye kxe'chel ex tuj nimcu tumel tzaj tk'o'n tyol cye 
t-sanjel tu'n ttzaj cyma'n. 

2Te mancbilxitzun tuj tk'ijlalil ja'lo ma tzaj tma'n Dios tyol te Tc'wa'l tu'n ttzaj 
tma'n ke, ex ma tz'oc tk'o'n Dios Tc'wa'l tu'n toc te etzal te tcyakil. Ax icx 
tcyakilju at, tbincha Tc'wa'l Dios, ax Dios k'mante tu'n tbant. 

3In tkoptz'a'n C'wa'lbaj t-spic'umal Dios, ax tilbilal C'wa'lbaj ic tza'n tilbilal Dios, 
ex tzyu'n tcyakil tu'n C'wa'lbaj tu'n tyol at tipumal. Tej tel tx'jet kil tu'n, cubtzun 
ke' tuj bank'abaj ttxlaj Dios tuj cya'j, aju Dios ma'xix toclen. 

Mas at toclen Tc'wa'l Dios cywitz ke anjel 

4Cyja'tzun ma tz'oc Tc'wa'l Dios mas at toclen cywitz ke anjel, porque ma tz'oc 
jun tbi mas at toclen twitz cybi anjel. 

5Porque mya te jun anjel xi tma'n Dios ju yol lu: Aya Ncy'ajal, ma chin oque te 
tmana ja'lo. Ex mya ti'j jun anjel o tma ju yol lu: Akine chin oquel te tman, atzun 
te c'oquel te nc'wa'le, chi Dios. 

6Pero tej ttzaj tk'o'n Dios nej Tc'wa'l cyxol xjal, o tma: Cycyakil ke t-anjel Dios 
che c'ulun twitz, chi Dios. 

7Pero atzunju yol lu in tma'n Dios cyi'j anjel: In che oc tk'o'n ke t-anjel ic tza'n 
cyk'ik', ex ke ajbel te in che oc tk'o'n ic tza'n tkan k'ak', chi tuj Tu'jil. 

8Atzun ti'j C'wa'lbaj in tma'n cyja': Aya Dios, aju tcawbila cucx cyjel ten te 
jumajx tuj tcyakil tabk'iyil; ex tuj tumelxix in cawina. 

9Ma tzalaja ti'j ju tz'aklxix ex ma tz'el tic'una aju mya ba'n. Cyja'tzun ma jaw 
sc'o'na tu'n Dios, aju Tdiosa, ex mas ma tzalaja tu'n cywitz ke mastl tuc'ila. 

10Ax icx in tma'n: Aya Kman, t-xe tnejel cub tk'ukba'na tx'otx', ex tu'nxa o bant 
cya'j. 

11Oc che najel jlu, atzun teya cucx ctela te jumajx. Cycyakil jlu oc che bajel ic 
tza'n jun xbalun; 

12ex cbel tbalk'i'na ic tza'n jun xbalun, ex che ch'expetel ic tza'n jun xjal in baj 
tch'expu'n t-xbalun. Atzun teya, cucx ttena te jumajx, ex minti' bajsbil te 
tabk'iyila, chi tuj Tu'jil. 

13Pero mi jun maj tma Dios te jun anjel cyja': Kecuya ntxlaje tuj nbank'abe 
acutzun in cub cyi'j aj k'oj ti'ja wu'ne, chi Dios. 

14Cycyakil anjel xewbaj ke ex in che ajben te Dios, in che tzaj sama'n tu'n cyonin 
cye keju in che clet. 

Hebrey 2 

Mi'n cyaj kcolin ju colbil ke 

1Cyja'tzun il ti'j tu'n t-xi kbi'nxix aju yol ma kbi, tu'ntzun mi'n kel txalpuj ti'j. 

2Porque at tipumal ju yol cyaj cyma'n anjel ojtxi, ex tzaj jun castiw tuj tumelxix 
cyibaj keju e ic' tibaj ley ex minti' xi cyniman, 

3¿yajtzun ke, tza'n tten tu'n kcyaj clet ka ma cyaj kcolin jun colbil ma'xix toclen? 
Aju colbil lu tnejelxix tzaj tpacba'n Kajaw, ex mas o cyuwsanjtz cyu'n keju e 
binte, ex tzaj cyma'n ke. 

4Ex tzaj tchic'ba'n Dios ka ax toc ju yol tzaj cyma'n ke, tzaj tchic'ba'n cyu'n ke 
señ, ex cyu'n tbinchben nim cyipumal, ex cyu'n junxilchak techal, ex tu'nju 
cyoclen tzaj tk'o'n Xewbaj Xjan xi t-sipan Dios ic tza'nx tajbil. 

Oc Jesucrist ic tza'n ke terman 

5Porque minti' cyaj tma'n Dios tu'n cycawin ke anjel cyibaj xjal tuj ju tk'ijlalil 
tzul, aju in chin yoline ti'j. 

6Pero at jun o yolin ti'j tuj Tu'jil, in tma'n: 

¿Ti cyxilen xjal? ¿Tiku'n cucx in che tzaj tna'na ex cwentin ke tu'na? 

7Nok te cab k'ij oc tk'o'na mas ch'in cyoclen cywitz ke anjel, pero te tibajxi xi 
tk'o'na cyajwalil ex nimbil cye ic tza'n jun rey. Xi tk'o'na cyoclen tibaj tcyakil 
tak'unbena. 

8Tcyakil cyaj tk'o'na tjak' cycawbil, chi tuj Tu'jil. Cyja'tzun, tej tcyaj tk'o'n Dios 
tcyakil tjak' cycawbil xjal, minti' jun cyaj tk'o'n myawt tjak' cycawbil tcub; pero 
na'nx klonte ja'lo ka ma cyaj ten tcyakil tjak' cycawbil. 

9Pero in kque'yin Jesús aju oc k'o'n mas ch'in toclen cywitz ke anjel, pero nok 
te cab k'ij; atzun ja'lo ma txi k'o'n nim toclen ex ma jaw nimsa'n tu'n tlaj ju 
c'ixc'oj ic'x tu'n tej tcyim, cyim tu'n klaj kcyakil nok tu'n t-xtalbil Dios. 

10Tej tcub t-ximan Dios tu'n t-xi ti'n nimcu c'wa'lbaj tuj cya'j, ilxixtzun ti'j tu'n 
ttz'aket-xix aju binchalte colbil cye tu'nju c'ixc'oj ic'x tu'n, porque tete Dios 
tcyakil ex tu'n o bant tcyakil. 

11Porque akeju ma che el tpa'n Crist tu'n cyajben o'cx te Dios, junx cyman tuc'il 
Crist, cyja'tzun minti' in ch'ixwi Crist tu'n cyoc tk'o'n te terman, 

12porque in tma'n tuj Tu'jil: Cxel nma'ne tkanil ti'ja cye wermaniye, ex cxel 
nk'o'ne chjonte teya cyxol keju in cub cybuyin cyib. 

13Ex juntl maj in tma'n: Ckebel nc'u'je ti'j Dios. Ex juntl maj in tma'n: Lu kine lu 
cyuc'ix ke nc'wa'le e tzaj tk'o'n Dios, chi tuj Tu'jil. 

14Ic tza'n cye c'wa'lbaj junx cychibjal ex junx cychc'el, ax icx te Crist oc te xjal, 
at tchibjal ex tchc'el ic tza'n cye, tu'ntzun tnaj tipumal tajaw camic, aju tajaw il, 
tu'nju o cyim Crist, 

15ex tu'n cytzokpet cycyakil keju tzyu'n ke te majen tu'nju cucx in che xob twitz 
camic tcyakil k'ij. 

16Porque mya cye anjel in tzaj tk'o'n onbil, nok o'cx cye tiyjil Abraham. 

17Cyja'tzun tten, ilxix ti'j tu'n toc Crist ic tza'n ke terman tuj tcyakil tza'n cyten, 
tu'ntzun tk'ak'anxix tc'u'j cyi'j ex tu'n toc te tnejel pal in japunxix tu'n tuj tajbebl 
twitz Dios, ex tu'n tchjet cyil xjal tu'n. 

18Porque tu'nju ic'x tu'n Crist tej toc tuj joybil ti'j, cyja'tzun at tipumal tu'n tonin 
cye keju in che oc tuj joybil cyi'j. 

Hebrey 3 

Ate Jesús mas at toclen twitz Moisés 

1Erman, ma che el pa'ne tu'n Dios tu'n cyajbene o'cx te, ex ma che txconjtze tu'n 
Dios cyuc'il mastl tu'n cyoque tecuxix. Cyja'tzun che ximane ti'j Jesucrist aju 
apostl ex tnejel pal ocsla'n ku'n. 

2Porque ate Dios oc k'onte Jesús te tnejel pal, ex japunxix tcyakil tyol Dios tu'n 
Jesús, ic tza'n te Moisés japunxix tcyakil tu'n cyxol ke xjal etzan ke tu'n Dios. 

3Porque ba'n tu'n tc'monte Jesús jun toclen mas ma' twitz ju te Moisés, ic tza'n 
jun xjal binchal ja, mas at toclen twitz ju ja. 

4Porque tcyakil ja at jun o binchante; pero atzunju o binchante tcyakil, ate Dios. 

5Cyja'tzun, ate Moisés majen, ex japunxix tu'n tuj tcyakil tajbebl cyxol xjal etzan 
tu'n Dios, porque atzun tak'un Moisés tu'n ttzaj tchic'ba'n ju yol ctzajel tma'n 
Dios. 

6Atzunte Crist C'wa'lbaj te, ex japunxix tu'n cyxol xjal etzan tu'n Dios, ex atzun 
ko' etzan tu'n Dios ka cucx tke'xix kc'u'j ti'j, ex ka cucx ktzalaj tu'n kayon ti'j ju 
ctzajel k'o'n ke. 

In tzaj tk'o'n Dios ojlabl cye xjal etzan tu'n 

7Cyja'tzun cyna'ntze aju in tma'n Xewbaj Xjan tuj Tu'jil: Ka ma cybiye aju in 
tma'n Dios ja'lo, 

8mi'n cub cycyuwsa'ne cyanmiye ic tza'n tej toc ic'le'n Dios cyu'n aj Israel tuj 
tk'ijlalil tej toc tuj joybil ti'j cyu'n tuj lugar minti' cynajbil xjal tuj, chi tuj Tu'jil. 

9Porque chi Dios: Atzun in oque tuj joybil wi'je cyu'n cyxe'chele ojtxi, ex in 
probarinjtze cyu'n, masque o cyil nbinchbene tuj 40 abk'i. 

10Tu'ntzun jlu tzaj nk'oje cyi'j ke xjal lu ex o nmaye: Cucx in che txalpuje' tuj 
cyanmi ex mi cyaj tu'n t-xi cyniman nyole. 

11Cyja'tzun tzaj nk'oje cyi'j, ex xi nma'ne jun nyole axix toc cye, tu'n mi'n cyocx 
tuj tx'otx' jatum tu'n cyojlan wu'ne, chi Dios. 

12Cycwentin oc cyibe erman, tu'n mi'n toc cyanmiye mya ba'n, ex cycwentin oc 
cyibe tu'n mi'n tcyaj cycoline cyocslable, ex tu'n mi'n tel cypa'n cyibe ti'j ju Dios 
itz'. 

13Nok o'cx cyk'om cynable cyxolxe junjun k'ij, atxcu ambil ja'lo; tu'ntzun mi jun 
cyeye cyuwix tanmi tu'n t-sbubl il. 

14Porque ma kc'am koclen tuc'il Crist, ka cucx tke'xix kc'u'j ti'j ic tza'n nej, ex ka 
minti' ma ko yucch. 

15Cucx tk'manjtz ju yol lu: Ka ma cybiye aju in tma'n Dios ja'lo, mi'n cub 
cycyuwsa'ne cyanmiye ic tza'n tej toc ic'le'n Dios cyu'n aj Israel. 

16¿Alcyetzun keju oc ic'le'n Dios cyu'n, ex otok cybi tyol? ¿Myapetzun cycyakil 
keju e je'tz tuj Ejipt tu'n Moisés? 

17¿Ex alcyetzun keju tzaj tk'oj Dios cyi'j tuj 40 abk'i? ¿Myapetzun akeju e 
binchan il ex e cyim tuj lugar minti' cynajbil xjal tuj? 

18Ex tej t-xi tma'n Dios jun yol axix toc tu'nx tib, ¿al etzun xi tma'n tu'n mi'n 
cyocx tuj tx'otx' jatum tu'n cyojlan tu'n? ¿Myapetzun cye keju minti' xi cyniman 
tyol? 

19Cyja'tzun ma kil, minti' bant tu'n cycanun aj Israel tuj ojlabl tu'n tlaj minti' xi 
cyocsla'n tyol Dios. 

Hebrey 4 

1Cyja'tzun atxcu ju yol tzaj tma'n tu'n kcanun tuj ju ojlabl in tk'o'n Dios, 
kcwentin oc kib, mya yajcu at jun ke mi'n canun tuj ojlabl. 

2Porque icx ke ma tzaj k'ma'n tkanil colbil ke, ic tza'n tzaj k'ma'n cye; pero aju 
yol cybi aj Israel minti' ajben cye porque minti' xi cyocsla'n tej cybinte. 

3Pero akeko' ma kocsla ex ma ko canun tuj ojlabl ic tza'nx o tma Dios: Cyja'tzun 
tzaj nk'oje cyi'j, ex xi nma'ne jun nyole axix toc cye, tu'n mi'n cyocx tuj tx'otx' 
jatum tu'n cyojlan wu'ne, chi Dios. Tma Dios jlu masque otok bant tak'un atxix 
tej tbant twitz tx'otx'. 

4Porque tuj Tu'jil at jatum in tma'n ti'j twukin k'ij cyja': Ex ojlan Dios tuj twukin 
k'ij tej tbaj bant tcyakil tak'un. 

5Ex ma cybiye jatum in tma'n: Mlay che ocx tuj tx'otx' jatum tu'n cyojlan wu'ne, 
chi tuj Tu'jil. 

6Atx te yol tu'n cycanun junjun tuj ojlabl in tk'o'n Dios, pero akeju o k'manjtz 
tkanil colbil cye ojtxi, minti' e canun tuj ojlabl tu'n tlaj minti' xi cyniman tyol 
Dios. 

7Cyja'tzun tten in tzaj tk'o'n Dios juntl k'ij: Tuj k'ij ja'lo, chi tuj Tu'jil. Aju yol lu 
in tzaj tma'n Dios ke, otok txi tma'n ojtxi, ex tbajlenxi nimcu abk'i o tma juntl 
maj nok tu'n ju tyol David, ic tza'n ma cybiye in tma'n tuj Tu'jil: Ka ma cybiye 
aju in tma'n Dios ja'lo, mi'n cub cycyuwsa'ne cyanmiye. 

8Porque nokwit xi tk'o'n Josué ojlabl cye aj Israel, miwtlo o yolin Dios ti'j juntl 
k'ij. 

9Cyja'tzun, atx jun ojlabl cye ke xjal etzan tu'n Dios, ic tza'n te Dios tej tojlan tuj 
twukin k'ij. 

10Porque aju ma canun tuj ojlabl in tk'o'n Dios, ax icx ma tz'ojlan tu'n mi'n 
tak'nantl, ic tza'n te Dios o tz'ojlan tej tbant tak'un. 

11Kk'o'nctzun tilil tu'n kcanun tuj ju ojlabl lu, tu'ntzun mi'n kcub tz'ak ic tza'n 
cye, ex tu'n mi'n koc ic tza'n cye minti' xi cyniman ju yol. 

12Porque aju tyol Dios itz'te ex at tipumal, ex mas at ttzi' twitz jun spad cab pac' 
ttzi'; ex in pon xuyl max tujxi kanmi, ex ti'j kxew, ex ti'j tyakamil kximlal, ex max 
tujxi kbakil, ex nne'l tnic' ti'j kximbetz ex aju kaj tu'n kbinchante. 

13Ex minti' jun tch'isben Dios miwt k'ancha'l twitz, ex minti' jun maksi'n; tcyakil 
k'ancha'l twitz Dios jatum tu'n kpon k'ol tajlal. 

Ate Jesús tnejel pal ma'xix toclen 

14At jun tnejel pal ke ma' toclen, ma tz'ocx max tuj cya'j, ate Jesús aju Tc'wa'l 
Dios, cyja'tzun tten, ktzyumxix aju yol ma kocsla. 

15Porque at jun tnejel pal ke ba'n k'ak'an tc'u'j ki'j tu'n tlaj minti' kipun, porque 
tuj tcyakil oc jlu tuj joybil ti'j ic tza'n ke, pero minti' binchan il. 

16Ko lak'extzun ttxlaj Dios ex ke'c kc'u'j ti'j tu'n kpon twitz tk'ukbil jatum ta' t-
xtalbil, tu'ntzun ttzaj k'ak'an tc'u'j ki'j ex tu'n kc'monte jun xtalbil tuj tk'ijlalil oc 
tul tajbenxix ke. 

Hebrey 5 

1Porque tcyakil tnejel pal in jaw sc'et cyxol xjal, ex nno'c k'o'n tu'n tyolin cyi'j 
xjal twitz Dios, atzun tak'un tu'n t-xi tk'o'n oyaj ex chojbil tu'n tchjet cyil xjal. 

2At tpasens cyi'j ke xjal minti' ch'in ba'n cyu'n ex o che el txalpuj, porque icx te 
minti'xix tipun; 

3ex tu'n tlaj minti'xix tipun, ilxix ti'j tu'n t-xi tk'o'n chojbil tu'n tchjet til, ax icx 
tu'n tchjet cyil xjal. 

4Ex mya tu'nx te xjal nno'c tk'o'n toclen tu'n toc te tnejel pal; nok o'cx tu'n Dios 
in txconjtz ex nno'c k'o'n toclen, ic tza'n te Aarón. 

5Ax icx te Crist, minti' jaw tniman tib tu'n toc te tnejel pal, nok o'cx xi k'o'n 
toclen tu'n Dios tej t-xi k'ma'n te: Aya Ncy'ajale, ma chin oque te tmana ja'lo. 

6Ax icx in tma'ntl tuj Tu'jil: Aya c'oquel te pal te jumajx. Ax toclena c'oquel ic 
tza'n te Melquisedec, chi tuj Tu'jil. 

7Tuj tk'ijlalil tej tten Crist twitz tx'otx' o na'n Dios ex o cubsanxix wen, ex jaw 
tk'ajk'ajel twi' cyuw, ex jaw ok' twitz Dios, porque at tipumal Dios tu'n tclet 
Crist tuj camic tu'n; ex tzaj tbi'n Dios tkanbetz tu'nju niman Dios tu'n. 

8Masque Tc'wa'l Dioste, pero bant tu'n tu'n t-xi tniman tyol Dios tu'nju nimcu 
ic'x tu'n. 

9Ex tej ttz'aket-xix tuj tcyakil, cyja'tzun oc te colol te jumajx cye cycyakil keju in 
che niman te. 

10Porque ax Dios o k'mante tu'n toc te tnejel pal, ax toclen ic tza'n te 
Melquisedec. 

At xobajil ka ma cyaj kcolin kocslabl 

11At nimcu tu'n nyoline ti'j jlu, pero mlay pujet naj porque minti' nno'cx naj tuj 
cywi'ye. 

12Porque mawtlo che oque te xnak'tzal ja'lo, porque ma bet-xi k'ij t-xilen 
cyocsla'ne, pero jlu nok o'cx cyajbile tu'n cyxnak'tzanjtze juntl maj ti'j ju tnejel 
xnak'tzbil ti'j tyol Dios; ex ma che oque ic tza'n tal ne' cucx tu'n t-xi' cych'u'ye 
ex mlay txi' wabj cyu'ne. 

13Porque alcye cucx tch'u'n, mlay tz'el tnic' ti'j ju yol tz'aklxix, porque ne'x ta'. 

14Atzunju wabj in ajben cye keju ma che ch'iy, ex ma tz'oc cynabl tu'nju nimxi 
tzic' cywitz ti'j, cyja'tzun nne'l cynic' ti'j alcyeju ba'n ex alcyeju mya ba'n. 

Hebrey 6 

1Cyja'tzun tten, kk'o'nc tilil tu'n tocxix knabl ic tza'n jun tij xjal, ex mya nok o'cx 
tu'n kyolin ti'j tuj tnejel xnak'tzbil ti'j Crist. Ex mi'n ko aj meltz'aj juntl maj tu'n 
ttzaj ke' kocslabl ti'j Dios, ex tu'n tajtz ti'j kanmi ti'j kbinchben minti' tajben. 

2Ex mya ax tu'n kcyaj ten ti'j ju xnak'tzbil ti'j byabl, ex ti'j ju xnak'tzbil tu'n tcub 
kk'o'n kk'ab tibaj cywi' ocslal, ex ti'j ju xnak'tzbil ti'j ank'ibl cyxol cyimni, ex ti'j 
ju xnak'tzbil ti'j jwisi tzul te jumajx. 

3Cyja'tzun c'oquel tilil ku'n tu'n toc mastl knabl, ka tajbil Dios. 

4Porque akeju ma spic'banjtz tuj cynabl ex ma tz'el cynic' ti'j ju oyaj tzaj tuj cya'j, 
ex ma cyc'am cyoclen ti'j Xewbaj Xjan, 

5ex ma tz'el cynic' ti'j tyol Dios tbanilxix, ex ma cyil ke tbinchben nim cyipumal 
ctzajel tyec'un tuj tk'ijlalil tzul, 

6ka ma che cub tz'ak jlu, mlayx bant tu'n tajtz juntl maj ti'j cyanmi, tu'nju in jaw 
cyk'o'n Tc'wa'l Dios twitz crus juntl maj, ex in tzaj tch'ixwi cywitz xjal cyu'n. 

7Porque ic tza'n jun piẍ tx'otx' in ac' tu'n jbal cucx in cub tibaj, ex in tk'o'n tawal 
tu'n tajben cye keju in che ak'nan twitz, in cub tcy'iwla'n Dios tx'otx' lu; 

8atzunju tx'otx' in tk'o'n ch'i'x ex ch'i'x c'ul, minti'tl tajben; ex jaculo tma Dios 
tu'n tnaj, ex aju bajsbil te tu'n toc tk'ak'al. 

Mlay ko yucch ka k'ukl kc'u'j ti'j Crist 

9Erman at nc'u'je cyi'je, masque in chin yoline icju, atzun cyeye, in ke'xix nc'u'je 
cyi'je oc cybincha'ye aju mas ba'n; atzun jlu jun yec'bil ka ax toc ma che clete. 

10Porque ate Dios tz'aklxix, mlay tzic' tna'l tu'n aju cyak'unbene; xi cyyec'une 
ka at cyc'ujlalile ti'j Dios tu'nju e ajbene cye ocslal ex cucx in che ajbene cye. 

11Pero wajbile teyle junjun cyeye cucx tu'n toc tilil cyu'ne tu'ntzun tke'xix 
cyc'u'je ti'j ju in che ayone ti'j. 

12Mi'n waje tu'n cyoque cy'aj, nok o'cx tu'n cyoc lpe'ye cyi'j keju ma cyc'am aju 
yol tzaj ttziyan Dios, ma cyc'am tu'nju at cyocslabl ex at cypasens. 

13Porque tej ttzaj ttziyan Dios tyol te Abraham, ax tbi tzaj tna'n ti'j tyol, porque 
minti' juntl mas ma' toclen twitz tu'n ttzaj tna'n tbi ti'j tyol. 

14Tzaj tma'n te Abraham: Ax toc nimxix cbel ncy'iwla'na, ex cchmetelxix tiyjila 
wu'ne, chi Dios. 

15Cyja'tzun o tc'am Abraham aju tzaj ttziyan Dios te, porque at tpasens tu'n 
tayon ti'j. 

16Ax toc oc in xi cytziyan xjal jun yol axix toc, in tzaj cyna'n tbi juntl mas ma' 
toclen cywitz; ex ka ma jaw jun yol cyxol, atzun in tzaj cyna'n tbi Dios ti'j cyyol 
ex tu'n tcyaj segurxix. 

17Cyja'tzun tzaj tna'n Dios ax tbi ti'j tyol, porque atzun taj Dios, tu'n ttzaj 
tyec'unxix ka mlay ch'expet aju cub t-ximan; tzaj tyec'un Dios jlu cye keju at tu'n 
cyc'monte aju tzaj ttziyan cye. 

18Tzaj tna'n Dios ax tbi ti'j tyol tu'n tk'ukbanjtzxix kc'u'j tu'nju cabe yol mlay 
ch'expet, ex mlay bant tu'n tnic'an Dios yol ti'j jlu; cyja'tzun ma ko pon ok tuc'il 
Dios tu'n kclet ex tu'n kcambante aju in ko ayon ti'j. 

19Aju oybil lu ic tten ic tza'n tak'al barc, in ajben te tzuybil te kanmi tu'n tten 
kanmi segurxix ex tu'n mi'n kyucch; aju oybil atzun tzajni tuj ju Lugar Xjanxix 
ti'jxi ju xbalun te makbil tcub tuj tmij tja Dios tuj cya'j. 

20Atzun ocx nej Jesús tu'n tjaket kbe. Cyja'tzun ma tz'oc Jesús te tnejel pal te 
jumajx, ax toclen ic tza'n te Melquisedec. 

Hebrey 7 

Ate Jesús pal ax toclen ic tza'n te Melquisedec 

1Porque ate Melquisedec reytok tuj tnam Salem, ex paltok in ajben teju Dios 
ma'xix toclen. Ate Melquisedec etz canil ti'j Abraham tej tajtz Abraham tuj k'oj, 
tcublenxi cyi'j rey tu'n, ex cub cy'iwla'n Abraham tu'n Melquisedec. 

2Tcyakilju o tzyet tu'n Abraham tuj k'oj xi tk'o'n tlaji'n te Melquisedec; tnejelxix 
aju tnabl tbi Melquisedec, jun rey tz'aklxix; ex juntl tbi, rey tuj Salem; atzun in 
tma'n ju yol lu: Aju rey k'olte cymojbabl cyib xjal. 

3Minti' tz'iban alcye tman ex alcye ttxu', ex minti' in tma'n alcye ke t-xe'chel; ex 
minti' in tma'n jtoje tz'itz'j ex jtoje cyim; icx tten ic tza'n Tc'wa'l Dios, cucx o ten 
te pal te jumajx. 

4Che ximane ti'j, ma'xix t-xilen ju xjal lu, porque tcyakilju el ti'n kxe'chel 
Abraham cye rey tej toc k'oj, xi tk'o'n tlaji'n te Melquisedec. 

5Akeju tiyjil Leví in cyc'mo'n cyoclen tu'n cyoc te pal, ex k'ma'maj cye tu'n tley 
Moisés tu'n cyc'monte tlaji'n te tcyakil xjal, ax ke cyerman in xi cyk'o'n tlaji'n 
cye masque ax cyiyjil, porque ax e je'l itz'j ti'j Abraham. 

6Atzunte Melquisedec, mya junx tiyjil cyuc'il tiyjil Leví, pero xi tk'o'n Abraham 
tlaji'n te; ex cub cy'iwla'n Abraham tu'n Melquisedec, ate Abraham o tzaj ttziyan 
Dios jun yol te. 

7Ex clar ta' te yol, aju ch'in toclen in cub cy'iwla'n tu'nju ma' toclen. 

8Akeju aj Leví in cyc'mo'n tlaji'n, pero in che cyim; atzunte Melquisedec xi 
tc'mo'n tlaji'n ex in tma'n tuj Tu'jil ka itz'xte. 

9Jacu bant tu'n t-xi kma'n ja'lo: Ke pal tiyjil Leví masque in cyc'mo'n tlaji'n cye 
xjal, pero ax icx cye mer ic tza'n xi cyk'o'n tlaji'n tej t-xi tk'o'n Abraham te 
Melquisedec. 

10Masque na'nxtok cyitz'j tej tetz Melquisedec canil ti'j Abraham, pero tu'nju ax 
tzaj cyiyjil ti'j Abraham, cyja'tzun mer ic tza'n cyuc'ix ke e je'x k'onte tlaji'n. 

11Ke aj Israel cyc'am ju ley cyu'n ke pal tiyjil Leví, ax tiyjil Aarón. Nokwit at 
tumel tu'n cyoc aj Israel tz'aklxix cyu'n ke pal tiyjil Leví, entons myawtlo il ti'j 

tu'n ttzaj junxitl pal icx toclen ic tza'n te Melquisedec, ex myatzun toca cyxol ke 
tiyjil Aarón. 

12Porque ka ma che ch'expet ke pal, ax icx il ti'j tu'n tch'expet ley. 

13Porque junxitl tiyjil Jesucrist aju in ko yolin ti'j, mi jun cye o tz'ajben twitz 
altar. 

14Porque clarxix ta', ate Kajaw ul itz'j ti'j tiyjil Judá, minti' o tma Moisés tu'n 
cyoc tiyjil Judá te pal. 

15Ex aju in ko yolin ti'j mas clarxix ta', porque ma tzaj junxitl pal ax toclen ic 
tza'n te Melquisedec. 

16Minti' ma tz'oc te pal tu'nju tiyjil ic tza'n in tma'n ley, nok o'cx ma tz'oc te pal 
tu'nju tipumal tchwinklal mlay naj. 

17Porque in yolin Dios tuj Tu'jil ti'j: Aya c'oquel te pal te jumajx. Ax toclena 
c'oquel ic tza'n te Melquisedec, chi Dios. 

18Cyja'tzun, aju mandamyent at ojtxi ma naj tu'nju minti' tipun ex minti' tajben. 

19Porque minti' jun colbil tz'aklxix tzaj tk'o'n tley Moisés. Atzun ja'lo ma tzaj 
k'o'n jun mas ba'nxix jatum tu'n toc ke' kc'u'j ti'j, tu'ntzun kpon lak'e' ttxlaj Dios. 

20Tej toc Jesucrist te pal tzaj tna'n Dios ax tbi ti'j tyol. 

21Atzun ke txkantl pal o che oc te pal pero minti' tzaj tna'n Dios tbi cyi'j tu'n 
cyoc te pal; atzunte Jesucrist ma tz'oc te pal tu'nju yol tzaj tna'n Dios tbi tej t-xi 
k'ma'n te: Ax tbi Kman tzaj tna'n ti'j tyol ex mlay ch'expet. Chi Kajaw: Aya 
c'oquel te pal te jumajx. Ax toclena c'oquel ic tza'n te Melquisedec. 

22Cyja'tzun, ma tz'oc Jesús te piador ti'j jun yol mas ba'nxix cyaj bant ti'j tu'n 
Dios kuc'il. 

23Akeju txkantl pal nim cybaj e chmet, porque tu'nju in che cyimxi minti' tumel 
cucx tu'n cyten. 

24Atzunte Jesús atx toclen te pal tu'nju cucx tten te jumajx. 

25Cyja'tzun tten at tipumal tu'n cyclet te jumajx akeju in che pon lak'e' ttxlaj 
Dios tu'n Jesús, porque itz' te Jesús te jumajx tu'n tcubsan twitz Dios cyi'j. 

26Porque atzun jlu jun tnejel pal ba'n tu'n tajben ke, xjan te, ex minti' til, ex 
minti' tz'il ti'j, ex tpa'n tib cyi'j aj il, ex ma tz'oc k'o'n toclen te ma'xix cywitz 
cycyakil keju ate' tuj cya'j. 

27Mya il ti'j tu'n t-xi tk'o'n Jesús chojbil tcyakil k'ij ic tza'n in cybincha'n txkantl 
tnejel pal; tnejel in xi cyk'o'n ju chojbil tu'n tnajset cyil, ex te tibajxi in xi cyk'o'n 
chojbil tu'n tnajset cyil xjal. Pero mya ic tten te Jesús, porque nok junx maj xi 
tk'o'n ju chojbil tej t-xi tk'on tib tu'n tcyim. 

28Porque tu'n tley Moisés in che oc k'o'n te tnejel pal ke xjal minti'xix cyipun; 
atzunju yol tzaj tna'n Dios tbi ti'j, o tzaj k'ma'n tu'n Dios te tibajxi ju ley; tzaj 
k'ma'n tu'n toc aju Tc'wa'l te tnejel pal, aju tz'aklxix te jumajx. 

Hebrey 8 

Ate Jesús tzaj k'onte ju ac'aj yol cyaj bant ti'j tu'n Dios kuc'il 

1Aju mas nim toclen ti'j ju in chin yoline ti'j, at jun tnejel pal ke k'ukl tuj 
bank'abaj ttxlaj tk'ukbil Dios tuj cya'j, jatum in cawin Dios. 

2Atzun jlu tnejel pal in ajben tuj Lugar Xjan ex tuj ja xbalun te nabl Dios, atzunju 
ja xbalun axix toc, tu'n Dios jaw tbincha'n, mya tu'n xjal. 

3Porque cycyakil keju in che oc k'o'n te tnejel pal, atzun cyak'un tu'n t-xi cyk'o'n 
ke oyaj ex ke chojbil; cyja'tzun tten ax icx te Jesucrist ilxix ti'j tu'n t-xi tk'o'n jun 
oyaj. 

4Nokwit ax ta' twitz tx'otx', myawtlo palte, porque ate' pal k'olte oyaj ic tza'n in 
tma'n tley Moisés. 

5Akeju pal lu in che ajben tuj jun Lugar Xjan, atzun tilbilalju ex t-xlecumal ju 
Lugar Xjan at tuj cya'j, ic tza'n tzaj k'ma'n te Moisés tej ch'ixtok tjaw tbincha'n 
ju ja xbalun te nabl Dios: Que'yinxa tu'n tbinchanteya tcyakil ic tza'n tilbilal xi 
nyec'une teya twi witz, chi Dios. 

6Atzun ja'lo ma tc'am Crist jun tajbebl mas ma' toclen, porque ate in tzaj 
tx'olbante jun yol mas ba'nxix aju ma cyaj bant ti'j tu'n Dios kuc'il, ex mas ba'n 
ju yol lu twitzju tzaj ttziyan Dios ojtxi. 

7Porque aju ojtxi yol nokwit minti' tpaltil, myawtlo il ti'j tu'n tul juntl tcabin yol. 

8Cyja'tzun tzaj tma'n Dios ka at cypaltil xjal, ic tza'n in tma'n tuj Tu'jil: Chi Kman: 
Tzul tk'ijlalil cyjel bant ti'j jun ac'aj yol wu'ne cyuc'il aj Israel ex cyuc'il aj Judá. 

9Mya ic tten ju yol lu ic tza'n ju yol cyaj bant ti'j wu'ne cyuc'il cyxe'chel tuj 
tk'ijlalil tej cyetz nẍaklune tuj tx'otx' Ejipt. Porque minti' ma txi cyniman aju yol 
cyaj bant ti'j wu'ne cyuc'il, cyja'tzun ma che el wic'une, chi Kman. 

10Cyja'tzun tten atzun juntl yol cyjel bant ti'j wu'ne cyuc'il aj Israel tuj tk'ijlalil 
tzul, chi Kman: C'oquex nk'o'ne nleye tuj cynabl, ex cbel ntz'ibane twitz cyanmi. 
Ex chin oquele te Cydios, atzun cye che oquel te jun tnam etzan wu'ne. 

11Mya il ti'j tu'n t-xi cyk'o'n xjal xnak'tzbil cye cyuc'il, ex mya il ti'j tu'n t-xi 
cyk'o'n xnak'tzbil cye cyerman, ex mlay txi cyma'n: Ojtzkima Kajaw che chiwt. 
Porque cycyakil c'elel cynic' wi'je, tza'nx keju ch'in cyoclen ax icx keju ma' 
cyoclen. 

12Porque ctzajel k'ak'an nc'u'je cyi'j tu'nju cybinchben mya ba'n, ex te jumajx 
mlay tzaj nna'ntle cyil, chi Dios. 

13Tu'nju in yolin Dios ti'j jun yol ac'aj tu'n tcyaj bant ti'j tu'n cyuc'il, cyja'tzun 
aju yol at nej ma tz'oc tk'o'n te minti' tajben; aju nno'c k'o'n te minti' tajben ex 
ma tijin, ch'ix tcub naj. 

Hebrey 9 

At cabe ja te nabl Dios, jun twitz tx'otx' ex jun tuj cya'j 

1Tej tcyaj bant ti'j tnejel yol tu'n Dios cyuc'il xjal ojtxi, nac'u'maj ti'j tza'n tten 
tu'n cyc'ulun xjal, ex at jun ja twitz tx'otx' xjan tbi. 

2Porque aju ja xbalun te nabl Dios ictzun tten cyja': Aju tnejel cwart, Lugar Xjan 
tbi; atzun tcub ju candil tuc'ix ju mes cyuc'ix ke pan cy'iwla'maj. 

3Ex ti'jxi tcabin xbalun te makbil tcub tuj tmij tja Dios, at juntl cwart, Lugar Mas 
Xjanxix tbi. 

4Atzun tcub altar k'an pwak jatum in cub patit storac, ex atzun tcub ju cax toc 
k'an pwak ti'j tcyakil, c'ubl teju yol tzaj tma'n Dios. Tujtzunju cax tcu'x jun c'il 
k'an pwak ttx'otx'il jatum tcu'x maná, ex atzun tcu'x tcy'ako'ch Aarón aju o 
xulin, ex atzun cycu'x ke tz'lom abj jatum tz'iban ju yol cyaj bant ti'j tu'n Dios 
cyuc'il aj Israel. 

5Ex tibaj ju cax tcub cyilbilal ke querubín, te jun yec'bil ka ax ta' Dios, tcub 
cyxlecumal tibaj tmaksil cax jatum in chjet cyil xjal. Pero mlay bant tu'n nyoline 
ti'j tcyakil jlu ja'lo. 

6Cyja'tzun tten nac'u'maj ti'j tuj ju ja xbalun te nabl Dios. Tuj tnejel cwart cucx 
in che ocx ke pal tu'n tjapun ju cyajbebl. 

7Atzun tuj tcabin cwart o'cx ju tnejel pal nno'cx jun maj tuj abk'i; ex mlay tz'ocx 
ka minti' chic' k'i'n tu'n, tnejelxix in xi tk'o'n chojbil te til, ax icx te chojbil cyil 
xjal tu'nju at maj in che el tzpet ti'j. 

8Tu'n jlu in tyec'un Xewbaj Xjan ka na'nxtok tjaket ju be tu'n cyocx xjal tuj Lugar 
Mas Xjanxix, porque atx ju tnejel cwart tuj ja xbalun te nabl Dios. 

9Tcyakil jlu nok jun techal ti'j ju at tuj tk'ijlalil ja'lo, in che k'onjtz oyaj ex chojbil 
ic tza'n nac'u'maj ti'j, pero minti' tipumal jlu tu'n tke'xix tc'u'j ju xjal in c'ulun. 

10Porque aju c'ulbil lu nok o'cx in yolin ti'j chibj ex c'abj ex junxilchak tx'ajbil; 
tcyakil jlu nac'u'maj ti'j nok o'cx tu'n tajben te cyximlal, cyaj k'ma'n cye tu'n 
cybinchante jlu acutzun nnu'l tk'ijlalil tu'n tch'expet tcyakil tu'n Dios. 



2133 

 

 
Mam del Norte 

© 1993 Sociedades Bíblicas Unidas. 
  

 

 

11Atzun ja'lo ma tzul Crist ex ma tz'oc te tnejel pal tu'n ttzaj tk'o'n aju mas tbanil 
ke, ex atzun in ajben tuj ju ja xbalun mas ma' t-xilen ex mas tz'aklxix, ex mya 
cyu'n xjal xbant, ex myatzun ta' twitz tx'otx'. 

12Ex mya tchc'el tman chip ocx ti'n Crist, ex mya tchc'el wacẍ, nok o'cx texte 
tchc'el ocx tk'o'n tuj ju Lugar Mas Xjanxix; nok junx maj ocx, cyja'tzun tbincha 
jun colbil ke te jumajx. 

13Porque ake xjal in che tz'ilix twitz cyley, in sakix cyximlal tu'nju nno'c chitet 
tchc'el tman wacẍ cyi'j, ex tchc'el tman chip, ex ttza'jil ttxu wacẍ aju in cub patit 
twi altar. 

14Katzun ka icju, ¿yajtzun tchc'el Crist, myapetzun mas at tipumal? Porque ma 
sakix tuj kanmi tu'n ti'j ju kbinchben minti' tajben, tu'ntzun kajben teju Dios 
itz'. Porque nok tu'n Xewbaj Xjan, aju cucx tten te jumajx, xi tk'on tib Crist te 
Dios, ex oc te jun chojbil minti' tpaltil. 

15Cyja'tzun tten, ate Crist tcub kxol tuc'il Dios tu'n ttzaj tchic'ba'n aju ac'aj yol 
ma cyaj bant ti'j tu'n Dios kuc'il; ex ma cyim Crist tu'n cyclet xjal tjak' cyil aju o 
cybincha tej atxtok ju tnejel yol tzaj tma'n Dios ojtxi, ex tu'n cyc'monte jun etzbil 
te jumajx akeju ma che txconjtz tu'n Dios. 

16Porque ic tza'n jun xjal bi'x in cyaj bant jun u'j tu'n alcye cyetzbil tc'wa'l cxel 
tk'o'n tu'ntzun cyc'monte cyetzbil oc tcyim xjal; cyja'tzun, maxi oc cyc'ma' 
c'wa'lbaj cyetzbil oc tcyim xjal. 

17Porque aju tyol xjal ma cyaj bant tuj u'j, maxi at tipun ocxi tcyim xjal; minti' 
tipun ju yol ka itz'x te xjal. 

18Cyja'tzun tten, tej tbant ti'j ju tnejel yol tu'n Dios cyuc'il kxe'chel, el cychc'el 
alumaj tu'n tcyaj segurxix ju yol. 

19Porque tbajlenxi tma'n Moisés cycyakil ke mandamyent tz'iban tuj ley cye 
cycyakil xjal, tzaj ti'n Moisés cyak lan ex tuc'ix tk'ab tze' hisopo tbi, cu'x tmu'n 
tuj cychc'el tor tuc'ix cychc'el tman chip tuc'ix a', ex oc tchitun ti'jx ju libro ax 
icx cyi'j cycyakil xjal. 

20Entons xi tma'n Moisés cye: Ate chic' lu te cyuwsabl teju yol ma cyaj bant ti'j 
tu'n Dios cyuc'ile. 

21Ex mya nok o'cx jlu, ax icx oc tchitun Moisés chic' ti'j ju ja xbalun te nabl Dios 
ex cyi'j cycyakil ke macbil in che ajben tuj c'ulbil te Dios. 

22Jacu bant tu'n t-xi kma'n: Tcyakil in sakix tu'n chic' ic tza'n in tma'n ley; ex ka 
minti' ma tz'el chitj chic', mlay cub najset il. 

Cyim Crist tu'n tchjet kil tu'n 

23Ake jlu atzun cyilbilal keju ate' tuj cya'j, ilxixtzun ti'j tu'n cysakix tu'n cychc'el 
alumaj; atzun keju ax ate' tuj cya'j, il ti'j tu'n tcub jun chojbil mas ba'n tu'n 
cysakix. 

24Porque myatzun ocx Crist tuj jun Lugar Xjan bincha'n cyu'n xjal, porque aju 
Lugar Xjan lu nok tilbilal ju axix toc at tuj cya'j; pero axtzun ocx Crist tuj cya'j 
tu'n tcub ten twitz Dios tu'n tcubsan ki'j. 

25Ex mya tu'n t-xi tk'on tib te chojbil nimcu maj, mya ic tza'n in tbincha'n tnejel 
pal, nno'cx tuj Lugar Mas Xjanxix junjun abk'i k'i'n chic' tu'n, mya tex tchc'el. 

26Nokwit icx te Cristju, ilxixwitlo ti'j tu'n tcyim nimcu maj ttzajlenx atxix tej 
tbant twitz tx'otx'; atzun ja'lo tej tjapun baj tk'ijlalil, tyec'u tib Crist nok junx 
maj tu'n tcub najset ju il, tu'nju xi tk'on tib te chojbil. 

27Ex ic tza'n cyajni bant ti'j tu'n cycyim xjal nok junx maj, ex cycyimlenxitzun 
che oquel tuj xjel, 

28ax icx te Crist xi tk'on tib nok junx maj tu'n tcyim tu'n tchjet cyil nimcu xjal; 
ex cbel tyec'un tib tcabmaji'n, mya chjol il, nok o'cx tu'n cyclet keju in che ayon 
ti'j. 

Hebrey 10 

1Porque ate tley Moisés nok t-xlecumal aju tbanil attok tulel, mya acu te ley 
k'olte tbanil; cyja'tzun, akeju in che pon c'ulul mlay che oc tz'aklxix tu'nju aylex 
chojbil cucx in cyk'o'n tcyakil abk'i. 

2Porque nokwit at tumel tu'n cyoc xjal te tz'aklxix tu'n ley, owtlo cyaj cycolin 
tu'n cyk'onte chojbil; porque bi'xwitlo cyaj sakix tuj cyanmi keju in che c'ulun, 
ex miwtlo in tzaj cyna'ntl ju cyil. 

3Pero tu'nju cucx in cyk'o'n chojbil tcyakil abk'i, cyja'tzun, cucx in tzaj cyna'n 
cyil tcyakil abk'i. 

4Porque mlay najset ju il tu'n cychc'el tor ex cychc'el tman chip. 

5Cyja'tzun, tej tul Crist twitz tx'otx' xi tma'n te Dios: Minti' taja cyi'j alumaj in 
che'x k'o'n te chojbil, ex mi cyi'j ke oyaj ti'j twitz awal, pero ma tbinchaya jun 
nximlale. 

6Minti' tzalaja cyi'j ke chojbil in che cub patit ex ke chojbil il. 

7Xitzun nma'ne: Lu kine lu Dios, ma chin ule binchalte ju tajbila ic tza'n ju yol 
tz'iban wi'je tuj Tu'jil, chi Crist. 

8Tnejel in tma'n: Minti' taja cyi'j ke chojbil ex ke oyaj ex ke chojbil in che cub 
patit ex ke chojbil il, ex minti' tzalaja cyi'j. Ake jlu in che k'onjtz ic tza'n in tma'n 
ley. 

9Ex te tcabin in tma'n: Lu kine lu, Dios, ma chin ule tu'n nbinchanteye aju tajbila. 
Atzun jlu in tma'n, ma tz'el ti'n Dios ju chojbil aju in tma'n ojtxi ley; ex aju t-xel 
ma tz'oc tk'o'n, ax te Crist ma tz'oc te chojbil. 

10Ex tu'nju tbincha Crist tajbil Dios, ma ko el tpa'n tu'n kajben o'cx te, tu'nju nok 
junx maj xi tk'on tib Jesucrist tu'n tcyim te chojbil il. 

11Ax toc tcyakil k'ij in che ajben ke pal judiy, ex cucx in xi cyk'o'n axju chojbil 
nimcu maj, pero mlay bant tu'n tnajset il cyu'n ke chojbil lu. 

12Atzunte Jesucrist nok junx maj xi tk'on tib, oc te jun chojbil tu'n tnajset il, ex 
cubtzun ke' tuj tbank'ab Dios, 

13ex atzun in ayon ti'j ja'lo tu'n tcub cyi'j aj k'oj ti'j. 

14Porque tu'n junx chojbil ma che oc tz'aklxix tu'n te jumajx akeju ma che el 
tpa'n Dios tu'n cyajben o'cx te. 

15Ex ax in tchic'ba'n Xewbaj Xjan ke; porque nej in tma'n ju yol lu: 

16Atzunju yol lu cyjel bant ti'j wu'ne cyuc'il tuj tk'ijlalil tzul, chi Kman: C'oquex 
nk'o'ne nleye tuj cyanmi, ex cbel ntz'ibane tuj cynabl. 

17Ax icx in tma'n: Ex te jumajx mlay tzaj nna'ntle cyil tuc'ix ju cybinchben mya 
ba'n, chi Kman. 

18Cyja'tzun, ka ma cub najset cyil, ya mya il ti'j tu'n tchjet juntl maj il. 

Ba'n tu'n kpon lak'e' ttxlaj Dios 

19Cyja'tzun, erman, at koclen tu'n kocx tuj ju Lugar Mas Xjanxix nok tu'nju 
tchc'el Jesucrist. 

20Atzun ko oquex tuj ju be ac'aj te chwinklal, aju o tbincha Crist ke tu'n kocx 
ti'jxi ju xbalun te makbil tcub tuj tmij tja Dios; aju xbalun te makbil atzun in 
yolin ti'j t-ximlal Crist. 

21Ate Jesús jun kpal ma' toclen cawil kibaj, ako' etzan tu'n Dios. 

22Cyja'tzun ko lak'e'x ttxlaj Dios tuc'il kanmi axix toc, ex k'uklxix kc'u'j ti'j tu'n 
kocslabl, ex tx'jo'maj tuj kanmi tu'n Crist tu'n mi'n ttzaj kna'ntl kil, ex tx'jo'maj 
kximlal tu'n a' sak. 

23Cucx tke' kc'u'j ti'j Dios, ex mi'n jawje' kc'u'j ti'j, porque te Dios in japunxix 
tyol tu'n. 

24Ko ximan ti'j tu'n kcyuwsante kib kxolx tu'n kc'ujlante kib ex tu'n kbinchante 
ba'n. 

25Ex mi'n txi kcolin tu'n toc kbuyin kib, ic tza'n junjun ma che nak'et minti' in 
nno'c cybuyin cyib; pero kk'om knabl kxolx, axixpe jlu tu'n kbinchante, porque 
in lak'ex ttzaj tk'ijlalil tu'n tul Kajaw. 

26Porque ka tu'n kex kgan cucx in ko binchan il ex otok tz'el knic' ti'j ju yol axix 
toc, minti' juntl chojbil tu'n tchjet il. 

27Nok o'cx tzul nim xobajil kibaj, porque tzul jwisi ex ctzajel tk'oj Dios cyi'j 
cycyakil keju in che k'ojin ti'j Dios tu'n cynaj tuj k'ak'. 

28Porque ojtxi ka at jun xjal minti' in xi tniman tley Moisés, ex ka at cab ox xjal 
testiw ti'j ka ax toc minti' in xi tniman xjal ley, bi'x in cub t-sentens xjal tu'n 
tcyim, minti' tumel tu'n tco'pj. 

29¿Yajtzun ja'lo, chi toc cyu'ne? ¿Myapelo mas cyuw tcastiw xjal tzul, aju xjal 
nne'l ic'un Xewbaj Xjan tu'n, aju k'ol xtalbil, ex ka in cub yajan Tc'wa'l Dios tu'n, 
ex ka nno'c tk'o'n tchc'el Crist te minti' tajben? Porque aju tchc'el Crist atzunju 
in cyuwsante ju yol ma cyaj bant ti'j tu'n Dios cyuc'il xjal, ex tu'nju tchc'el Crist 
otok cyaj sakix tanmi xjal. 

30Porque ba'n ku'n, ate Kman o k'mante: Wu'ne c'ajel t-xel, akine chin k'olte 
castiw, chi Kman. Ax icx in tma'n tuj Tu'jil: Ke xjal etzan ke tu'n Kman cbel 
cycastiw tu'n. 

31Puro xobajilxix ka ma cub tz'ak jun xjal tjak' tcastiw Dios. 

32Pero cyna'ntze tcyakilju o baj cyi'je c'itzketok spic'banjtz tuj cynable tu'n tyol 
Dios; nim e yajlanjtze cyu'n xjal, pero ic'x cyu'ne. 

33At junjun maj e oc yaso'ne ex e baj yajla'ne cywitz cycyakil xjal, ex at junjun 
majtl tzajxix cybise cyi'j cyuc'ile tej cylonteye in che yajlanjtz. 

34Tzajxix cybise cyi'j cyuc'ile e ocx tuj pres; ex tej ttzaj orden tu'n tel cyi'n xjal 
tcyakilju at cyeye, ic'x cyu'ne ex e tzalaje, porque ba'n cyu'ne at jun cyetzbile tuj 
cya'j mas tbanilxix ex mlay naj. 

35Cyja'tzun, cucx ke'c cyc'u'je ti'j Dios, porque ka cucx in ke' cyc'u'je ti'j Dios, 
ma'xix jun oyaj ctzajel tk'o'n Dios cyeye. 

36Il ti'j tu'n tten cypasense, tu'ntzun cybinchanteye aju tajbil Dios; octzun 
cyc'ma'ye aju ma tzaj ttziyan Dios cyeye. 

37Porque in tma'n tuj Tu'jil: Aju xjal at tulel, ch'ix tul. Mlay we', tzul naj. 

38Pero aju xjal ma tz'oc te tz'aklxix wu'ne, nok tu'n tocslabl cank'il. Pero ka ma 
cyaj tcolin tocslabl, mlay chin tzalaje ti'j, chi Dios. 

39Atzun ke' mya junx ato' cyuc'il keju in cyaj cycolin cyocslabl ex in che naj. 
Atzun ato' cyuc'il keju junx kocslabl cyuc'il tu'n tclet kanmi. 

Hebrey 11 

Aju cyocslabl xjal ojtxi 

1Tu'n kocslabl in ke'xix kc'u'j ti'j tu'n kc'monte aju in ko ayon ti'j, ex tu'n 
kocslabl in ke'xix kc'u'j ti'j ka axix toc aju minti' k'ancha'l. 

2Ke xjal e ten ojtxi, nok tu'nju at cyocslabl o yolin Dios cyi'j ka ba'n ke. 

3Tu'n kocslabl nne'l knic' ti'j, tcyakilju at o bant tu'n tyol Dios; cyja'tzun tten, 
tcyakilju k'ancha'l ja'lo minti' ajben jun ti'xti k'ancha'l tu'n tbant. 

4Tu'n tocslabl Abel xi tk'o'n jun oyaj te Dios, mas ba'n oyaj lu twitzju oyaj xi 
tk'o'n Caín; ex tu'n jlu o yolin Dios ti'j ka tz'aklxix Abel, ex ba'n e'la tuj twitz Dios 
aju oyaj xi tk'o'n; cyja'tzun, masque o cyim Abel pero cucx tyolinjtz ti'j tu'nju at 
tocslabl. 

5Tu'n tocslabl Enoc aj k'i'n ex minti' cyim, ex minti' cnet porque ax Dios aj k'inte; 
ex na'nxtok taj k'i'n in tma'n tuj Tu'jil ka o tzalaj Dios ti'j. 

6Pero ka minti' kocslabl mlayx tzalaj Dios ki'j, porque ka taj xjal tu'n tpon lak'e' 
ttxlaj Dios, ilxix ti'j tu'n tocslan ka at Dios, ex ka a Dios in tzaj k'onte jun oyaj cye 
keju in che jyon ti'j. 

7Tu'nju at tocslabl Noé tzaj k'ma'n te tu'n Dios ti'j ju na'nxtok tyec'unjtz, ex 
tu'nju at tchi Dios tuj twitz tbincha Noé jun matij barc jatum tu'n cyclet keju ate' 
tuj tja. Ex tu'n tocslabl Noé cub cysentens cycyakil xjal, ex oc k'o'n Noé te 
tz'aklxix tu'n Dios nok tu'n tocslabl. 

8Tu'nju at tocslabl Abraham xi tniman ju txocbil te tu'n Dios tu'n tetz tuj ttanmi, 
tu'n tpon tuj jun lugar jatum tu'n tc'monte jun tetzbil. Etztzun minti' ba'n tu'n 
jatum tu'n tpon. 

9Tu'nju at tocslabl Abraham o ten tuj ju tx'otx' tzaj ttziyan Dios te, ic tza'n nok 
te tposad tuj cytx'otx' junxitl xjal, ex o ten tuj jun ja xbalun ja tuc'ix Isaac ex 
tuc'ix Jacob, ax icx cye at cyoclen ti'j ju tx'otx' tzaj ttziyan Dios. 

10Porque in ayontok Abraham ti'j ju tnam at ke t-simyentil, ax Dios ximal ti'j ex 
ax binchalte. 

11Ax icx te Sara, masque otok tijin ex minti' tal, pero nok tu'nju at tocslabl tc'am 
tipumal tu'n toc ten tal, ex itz'j jun tal porque xi tocsla'n ka ax toc tu'n tjapun 
tyol Dios tzaj k'ma'n te. 

12Cyja'tzun tten, masque otok tijin Abraham wen, pero nim xjal e je'l pok'l ti'j ic 
tza'n cyajlal ke che'w twitz cya'j, ex ic tza'n ttxa tz'a'n ttzi mar mlay bant 
tajlanjtz. 

13Cycyakil ke jlu e cyim tuj cyocslabl, minti' cyc'am aju tzaj ttziyan Dios cye; nok 
o'cx xi cyque'yin ic tza'n najchak, xi cyocsla'n ex e tzalaj ti'j. Cyja'tzun tzaj 
cychic'ba'n ka stranjer xjal ke ex betin xjal ke twitz tx'otx'. 

14Porque akeju in che yolin icju in cychic'ba'n ka in che jyon ti'j jun cytanmi. 

15Nokwit cucx e ximan ti'j ju tnam jatum e je'tz, owtlo che aj meltz'aj juntl maj 
jatum e je'tz. 

16Pero aju cyajbil tu'n cypon tuj jun tman mas ba'n, atzun ta' tuj cya'j; tu'ntzunju 
minti' in chi'ixwi Dios tu'n toc te Cydios, porque ma bant jun tnam te cye tu'n. 

17Tej tprobarinjtz Abraham tu'n Dios, xi tk'o'n Abraham Isaac ic tza'n jun 
chojbil nok tu'nju at tocslabl. Masque otok tc'am Abraham ju yol tzaj ttziyan 
Dios te, pero bant tten tu'n t-xi tk'o'n o'cxcu jun tc'wa'l ic tza'n jun chojbil. 

18Ex otok tzaj k'ma'n te tu'n Dios: O'cx ke tc'wa'l Isaac che oquel te tiyjila, chi 
Dios. 

19Cub t-ximan Abraham ka at tipumal Dios tu'n cyjaw ank'in xjal tu'n cyxol 
cyimni; ex o tc'am tc'wa'l juntl maj, mer ic tza'n otok jaw ank'in cyxol cyimni. 

20Tu'nju at tocslabl Isaac cub tcy'iwla'n Isaac Jacob tuc'ix Esaú tu'n cyc'monte 
jun cy'iwbil cyja'tok ttzaj. 

21Ax icx te Jacob tej ch'ixtok tcyim, cub tcy'iwla'n cycabil tc'wa'l José tu'nju at 
tocslabl, ex o c'ulun twitz Dios moc'l tibaj tcy'ako'ch. 

22Atzunte José, tej ch'ixtok tcyim o yolin ti'j ka attok cyeletz aj Israel tuj tx'otx' 
Ejipt, ex cyaj tma'n cye tu'n cyetz k'i'n ke tbakil. O yolin ti'j jlu tu'nju at tocslabl. 

23Tej titz'j Moisés xi ewan tuj ox xjaw cyu'n ke tman tu'nju at cyocslabl, porque 
o cyil mejortok que'yin ju tal ne' Moisés. Ex minti' e xob masque otok txi tk'o'n 
rey orden tu'n cycub byo'n ke tal k'a. 

24Tej tch'iy Moisés minti'tl o tajbe tu'n toc tbi tal tme'jel rey tuj Ejipt, porque at 
tocslabl Moisés. 

25Mas o tajbexix Moisés tu'n tyajlanjtz cyuc'il ke xjal etzan tu'n Dios, ex mya tu'n 
ttzalaj ti'j ju achbil in tk'o'n il aju nok te cab k'ij. 

26Cub t-ximan Moisés tu'n tyajlanjtz tu'n tlaj tbi Crist porque mas k'inumablxix 
jlu twitzju cyk'inumabl aj Ejipt; porque atzun toc tc'u'j ti'j ju oyaj ctzajel tk'o'n 
Dios te. 

27Tu'nju at tocslabl Moisés etz tuj tx'otx' Ejipt, minti' o xob twitz ju tk'oj rey, 
porque tcyuwsa tib, mer ic tza'n in que'yin ti'j ju Dios minti' k'ancha'l. 

28Tu'nju at tocslabl Moisés cub tic'sa'n ju Xjan K'ij, ex xi tma'n cye aj Israel tu'n 
toc chitet chic' ttzi cyja, tu'ntzun mi'n cynaj ke nej c'wa'lbaj tu'nju anjel byol 
xjal. 

29Tu'nju at cyocslabl aj Israel, e ic'tz tuj Mar Cyak Que'yin ic tza'n in che bet 
twitz tx'otx' tzkij; ax icx cye aj Ejipt o cyajbe tu'n cyic'tz, pero e baj naj tuj a'. 

30Tu'nju at cyocslabl aj Israel, e cub tz'ak ke ma tij muro ti'j tnam Jericó tbajlenxi 
cybetin wuk k'ij ti'jele. 

31Ate xu'j Rahab, aju jawni twitz cyuc'il xinak, minti' o naj cyuc'il ke xjal miban 
che bin, tu'nju at tocslabl xu'j, porque ba'n e c'monjtz ke que'yil tx'otx' tu'n. 

32¿Ex alcye mastl cxel nma'ntle? Porque mlaylo canun k'ij tu'n t-xi ntx'olba'ne 
ti'j Jedeón, ti'j Barac, ti'j Sansón, ti'j Jefté, ti'j David, ti'j Samuel ex cyi'j ke t-sanjel 
Dios. 

33Tu'nju at cyocslabl cub cyi'j mastl nasyon cyu'n, ex e cawin tuj tumelxix, ex o 
cyc'am aju tzaj ttziyan Dios cye. O makset cytzi' balun cyu'n, 

34ex ju k'ak' in julin wen o yupj cyu'n, ex e colpaj tu'n mi'n cycyim tu'n spad. 
Masque minti' cyipun pero o cyc'am cyipumal, e oc nim cyipumal tuj k'oj, e je'l 
ok ke soldad stranjer xjal cyu'n. 

35Ke xu'j cyc'am juntl maj cycyimni tej cyjaw ank'in. Atzun ke txkantl xjal e baj 
c'ixbisa'n tu'n cycyim, minti' cub tuj cywitz tu'n cytzokpet, tu'ntzun cycambante 
jun ank'ibl mas ba'nxix. 

36Ex txkantl e oc yaso'n ex e baj asyalin, ax icx e oc c'alo'n tu'n caden ex e ocx 
k'o'n tuj pres. 

37At junjun e oc xo'n tu'n abj, ex at junjun e cub tu'n sier, ex at junjun e oc tuj 
joybil cyi'j, ex at junjun e cyim tu'n spad; ex at junjun nok in che betje' toc 
cyxbalun ttz'umal ẍne'l ex ttz'umal chip, meba xjal ke, e c'ixbisanjtz ex e 
yajlanjtz. 

38Ba'n ke jlu, pero minti' tumel tu'n cyten cyxol ke mastl xjal mya ba'n, cyja'tzun 
nok in che betje' cyuj lugar minti' cynajbil xjal tuj ex cywi witz ex t-xe pic, ex t-
xe jul. 

39Cycyakil ke jlu tma Dios cyi'j ka ba'n ke tu'nju at cyocslabl, pero minti' o 
cyc'am aju tzaj ttziyan Dios cye. 

40Porque at juntl mas ba'n banin tu'n Dios te ke, tu'ntzun cyoc tz'aklxix junx 
kuc'il. 

Hebrey 12 

Kk'o'nc kwitz ti'j Jesús 

1Cyja'tzun, kk'oncj tcyakil iktz tuc'ix ju il toc ki'jele, ko kelan tuc'il kpasens tuj 
ju ojkelbil tcub kwitz, porque nim cyajlal testiw ate' ki'jele. 

2Kk'o'nc kwitz ti'j Jesús aju nejenel kwitz tuj kocslabl, ex cyaj tz'aket-xix 
kocslabl tu'n, ic'x tu'n twitz crus tu'n tcambante jun tzalajbil otok tzaj yec'un te, 
minti' oc tk'o'n tcwent ti'j tch'ixwi, ex ja'lo ma cub ke' ttxlaj tk'ukbil Dios tuj 
bank'abaj, jatum in cawin Dios. 

3Che ximane ti'j Jesús aju ic'x cyk'oj aj il tu'n. Cyja'tzun mi'n che sicte ex mi'n 
baj cyc'u'je. 

4Porque na'nx cywe'xixe tu'n cyk'ojine tuc'il il ex na'nx tic'x cyu'ne ic tza'n te 
Crist ic'x tu'n ex cyim. 

5Ex aju yol ma tzaj k'ma'n cyeye tu'n toc cynable, o tzic' tna'l cyu'ne, pero tu'nju 
c'wa'lbaj keye in tzaj k'ma'n ju yol lu, in tma'n tuj Tu'jil: Nc'wa'l, mi'n tz'el 
tic'una ka ma cub cawina tu'n Kman, ex mi'n tzaj baj tc'u'ja ka ma tz'oc ilina 
tu'n. 

6Porque te Kman in che cub tcawin keju c'ujla'n ke tu'n, ex in che baj tasyalin 
cycyakil keju in che tc'mo'n tu'n cyoc te tc'wa'l, chi tuj Tu'jil. 

7Tzic'xcu cyu'ne oc cycub cawine tu'n Dios, porque c'wa'lbaj keye. Porque ¿atpe 
jun c'wa'lbaj minti' in cub cawin tu'n tman? 

8Cycyakil ke c'wa'lbaj in che cub cawin; atzun cyeye ka minti' in che cub cawine 
tu'n Dios, entons mya tc'wa'l Dios keye, sic'aj c'wa'l keye. 

9Ex at juntl tumel, at ke kman tzalu twitz tx'otx', o ko cub cawin cyu'n ex at 
cychiyilal tuj kwitz. ¿Yajtzunte Kman Dios tuj cya'j myapelo mas tuj tumel tu'n 
t-xi kniman, tu'ntzun kank'in? 

10Ax toc o ko cawinjtz cyu'n kman mya nim k'ij ic tza'nx ju cyajbil; atzunte Dios 
in ko cub tcawin tu'n tajben ke, tu'ntzun koc xjan ic tza'n te Dios xjan. 

11Ax toc, aju cawbil ke ja'lo minti' in ko tzalaj tu'n, nok o'cx in ko bisun; pero te 
tibajxi in ko cyaj ten tuj txubtxaj ex in ko bet tuj tumelxix tu'nju cawbil ke. 

At xobajil ka ma tz'el kic'un tyol Dios 

12Cyja'tzun, cynukpinxe cyk'abe aju nne'l jilj, ex cycyuwsame cykane minti' 
tipun. 

13Che bete tuj jun be jikun ti'j tu'ntzun mi'n tetz jolpaj cykane cox, nok o'cx tu'n 
tbanix cykane. 

14Tz'oc tililx cyu'ne tu'n tten cymojbabl cyibe cyuc'il cycyakil xjal; tz'oc tililx 
cyu'ne tu'n tel cypa'n cyibe ti'j tcyakil mya ba'n; porque ka minti' ma tz'el cypa'n 
cyibe ti'j, mlayx cyile twitz Kajaw. 

15Ten cycwente cyi'je, mya yajcu at jun cyxole mi'n canun tuj t-xtalbil Dios; ten 
cycwente cyi'je tu'n mi jun cyeye tz'oc ic tza'n tloc' tze' puro c'a, mya yajcu tz'oc 
te jun xitbil cye mastl. 

16Ten cycwente cyi'je tu'n mi'n toc jun cyeye aj pajil ex tu'n mi'n toc ten tnabl 
ti'j ju te twitz tx'otx'; ic tza'n te Esaú, nok tu'n ch'in twa xi tc'a'yin toclen, aju 
toclen te nej c'wa'lbaj. 

17Porque ba'n cyu'ne, te tibajxi o tajbetl Esaú tu'n tc'monte cy'iwbil, aju cy'iwbil 
in tzaj k'o'n te nej c'wa'lbaj, pero minti' tzaj k'o'n te, ex minti' tumel tu'n 
tch'expet aju otok bant tu'n, masque o kanin ti'j ex jaw ok'. 

18Porque myatzun ma che pone t-xe witz Sinaí, ic tza'n ke aj Israel, ba'n 
tmaconjtz ju witz ex in c'ant k'ak' ti'j, ex at tuj klolj ex tzaj nim cyk'ik', 

19ex o cybi xjal in k'ajt chun, ex o cybi xjal in yolin Dios. Pero tej cybinte xjal in 
yolin Dios, e cubsan tu'n mi'n tyolin mastl cye, 

20porque minti' cyipa tej tyolin Dios cyuc'il. Chi Dios tzaj tma'n: Ka at jun xjal ex 
ka jun jil ma pon t-xe witz, il ti'j tu'n toc xo't tu'n abj ex ka tu'n toc xayut tu'n 
lans. 

21Ex xobajilxix aju oc cyque'yin; cyja'tzun tma Moisés: In chin xobe ex in chin 
lu'lune. 

22Atzun cyeye ja'lo ma che ule t-xe witz Sión, ma che ule tuj ju tnam Jerusalén 
tbi, at tuj cya'j, jatum ta' aju Dios itz', ex ma che ule junx cyuc'il anjel nim cyajlal 
in che tzalaj wen, 

23ex ma che ule cyuc'il ke nej c'wa'lbaj cychmon cyib, akeju tz'iban cybi tuj cya'j, 
ex ma che ule twitz Dios aju in che oc cycyakil xjal tuj xjel tu'n, jatum ta' cyanmi 
ke xjal ba'n ma che oc k'o'n te tz'aklxix tu'n Dios. 

24Ex ma che ule twitz Jesús aju tzaj tx'olbante ju ac'aj yol ma cyaj bant ti'j tu'n 
Dios cyuc'ile, ex ma che canune ti'j tchc'el el chitj, mas ba'n twitz ju tchc'el 
alumaj xi tk'o'n Abel. 

25Ten cycwente cyi'je tu'n mi'n tel cyic'une Dios aju in yolin kuc'il. Porque ka 
minti' e clet ke xjal el cyic'un tyol Dios tej tyolin cyuc'il twitz tx'otx', pyor ke 
mlay ko clet ka ma tz'el kic'un Dios aju in tzaj yolin ke ja'lo max tuj cya'j. 

26Aju tk'ajk'ajel twi' Dios o yucch tx'otx' tu'n ojtxi; atzun ja'lo ma tzaj ttziyan 
juntl yol in tma'n: C-yucchtel juntl maj tx'otx' wu'ne, ex mya nok o'cx tx'otx', ax 
icx cya'j c-yucchtel, chi Dios. 

27Aju yol lu: Juntl maj, atzun in tma'n tu'n tel k'i'n tcyakilju ba'n tyucch, akeju 
bincha'n ke, tu'ntzun cycyaj ten keju minti' in che yucch. 

28Cyja'tzun kk'onx chjonte te Dios tu'nju ma kc'am jun cawbil mlay yucch, 
kk'onx chjonte ex ko ajben te Dios tu'n ttzalaj ki'j ex tu'n tten tchi tuj kwitz ex 
tu'n kniman te. 

29Porque ate Kdios ic tten ic tza'n jun k'ak' in baj tz'e'y tcyakil tu'n. 

Hebrey 13 

Alcye tu'n kbinchante tu'n ttzalaj Dios k'ij 

1Cucx tu'n tten cyc'ujlalile cyxolxe porque cyerman cyibe. 

2Mi'n tzic' tna'l cyu'ne tu'n cyk'onteye cyposad xjal tuc'ix ju at tajben cye, 
porque at junjun cybincha jlu, xi cyk'o'n cyposad anjel ex minti' ba'n cyu'n ka 
anjel ke. 

3Cyna'ntze keju ate' tuj pres, ic tza'n ax keye ate'ye tuj pres junx cyuc'il; ex 
cyna'ntze keju in che yajlanjtz, ic tza'n ax keye in che yajlanjtze. 

4Nimanxwit ju mejeble'n cyu'n cycyakil, ex tu'n mi'n tcnet jun cyyaẍ, porque jun 
tz'il jlu; porque akeju yaẍil ex ke aj pajil cbel cycastiw tu'n Dios. 

5Mi'n pon cyc'u'je ti'j pwak; che tzalaje ti'j ch'in at cyeye ja'lo; porque in tma'n 
Dios: Mlay cyaj ncoline, ex mlay cyaj nk'o'ne. 

6Cyja'tzun in ke'xix kc'u'j tu'n t-xi kma'n: Ate Kman onil weye; mlay chin xobe. 
Minti' jun mya ba'n jacu cybincha xjal wi'je. 

7Cyna'ntze ke nejenel e ten cyxole, akeju e k'mante tyol Dios cyeye; che ximane 
ti'j cyak'unben ex tza'n tten japun baj cychwinklal, ex tenx cyocslable ic tza'n 
cye. 

8Axte Jesucrist ew, ex ja'lo, ex te jumajx. 

9Mi'n txi cyk'on cyibe tu'n cyxi k'i'ne tuj junxilchak xnak'tzbil mya ba'n; porque 
ba'n tu'n tcyuwset kanmi tu'nju t-xtalbil Dios; mya tu'nju ley banin ti'j 
alcyechak chibj ba'n t-xi' ku'n ex alcye mya ba'n; porque minti' jun ba'n o 
cycamba keju o ke' cyc'u'j ti'j ju ley lu. 

10At jun ke kaltar, aju minti' cyoclen pal ti'j tu'n t-xi cychyo'n aju chojbil in cub 
patit tibaj, akeju pal in che ajben tuj ja xbalun te nabl Dios ojtxi. 

11Porque aju cychc'el alumaj nno'cx k'o'n tuj Lugar Mas Xjanxix tu'n tnejel pal 
te chojbil il, atzun cyximlal in cub patit ti'jxi campament. 

12Cyja'tzun, ax icx te Jesús cyim ti'jxi tnam tu'n cyel pa'n ke xjal tu'n tu'ncu 
tchc'el, tu'n cyajben o'cx te Dios. 

13Ko extzun tuc'il Jesús ti'jxi campament, tzic'xcu ku'n aju yasbil ke tu'n tlaj, ic 
tza'n te ic'x tu'n. 

14Porque minti' jun ktanmi tzalu te jumajx, nok o'cx in ko ayon ti'j ju ktanmi 
ctzajel yec'un. 

15Cyja'tzun, cucx tu'n tjaw knimsa'n tbi Dios nok tu'n Jesucrist, ic tza'n jun oyaj 
tu'n t-xi kk'o'n te; atzunju yol in tma'n ktzi' tu'nju in jaw knimsa'n tbi. 

16Ex mi'n tzic' tna'l cyu'ne tu'n cybinchanteye aju ba'n ex tu'n cyoninte cyibe 
cyxolxe; porque ate jlu jun oyaj in xi cyk'o'ne te Dios in tzalaj ti'j. 

17Cynimanxe ke nejenel cyeye, ex cybinxe cycawbil; porque atzun ke cwentil 
cyeye tu'n mi'n cyel tzpete, ba'n cyu'n atzun ke che k'ol tajlal twitz Dios. 
Cynimanxe tu'ntzun cycwentin tuj tzalajbil ex mya tu'n cybisun; porque ka ma 
che bisun tu'nju minti' in xi cynimane, mlay cycambaye ch'in ba'n icju. 

18Che na'ne Dios ki'je, porque k'ukl kc'u'je ti'j in kbincha'ne ba'n ic tza'nx in 
tma'n kanmiye, kajbile tu'n kbinchanteye aju ba'n tuj tcyakil. 

19Pero chin cubsalxixe cywitze tu'n cyna'ne Dios wi'je, tu'ntzun npon naje juntl 
maj cyuc'ile. 

In kaninjtz t-xtalbil Dios cyibaj ocslal ex in che k'olbenjtz 

20Ate Dios k'olte kmojbabl kib, ex tu'n Dios jatz ank'in Kajaw Jesús cyxol cyimni, 
ate Jesús Pastor cyi'j ẍne'l ex ma' toclen, aju tchc'el oc te cyuwsabl teju yol ma 
cyaj bant ti'j tu'n Dios te jumajx. 

21Awt Dios k'onte cynable tuj tcyakil ak'untl ba'n, tu'ntzun cybinchanteye aju 
tajbil, ex ax ck'olte kipumal tu'n kbinchante aju ba'n tuj twitz, nok tu'n Jesucrist. 
Nimanxwit ju tbi tuj tcyakil tabk'iyil te jumajx. Icxwitju. 

22Chin cubsale cywitze erman tu'n tten cypasense tu'n t-xi cybi'ne ju yol lu te 
k'obl cynable; porque mya nim yol ma txi ntz'ibane cyeye. 

23Ba'n tu'n cybinteye, ma tzokpet kerman Timotey; ka ma tzul naj, junx ko xe'le 
tuc'il tu'n kpone que'yil cyeye. 

24Cyk'onxe jun k'olbebl cye cycyakil nejenel ate' cyxole ex cye cycyakil ocslal. 
Ke ocslal tuj Italia in che'x k'olbe'ne cyu'n. 

25Tenwt t-xtalbil Dios cyuc'ile cycyakile. Icxwitju. 

Santiago 

Santiago 1 

Jun k'olbebl tu'n apostl Santiago 

1Akine Santiago, tmajen Dios kine ex tmajen Kajaw Jesucrist; in xi nk'o'ne jun 
k'olbebl cyeye, akeye tiyjil Israel, cablaj c'loj cybete, cysipan cyibe tuj tcyakil 
twitz tx'otx'. 

Tu'n Dios in tzaj tk'o'n knabl 

2Akeye wermaniye, ka ma tzaj junxilchak joybil cyi'je, tz'ocwit te nim tzalajbil 
cyeye. 

3Porque ba'n cyu'ne, ka ma che malonjtze tuj cyocslable, ctel mastl cypasense 
tu'n tic'x cyu'ne. 

4Tz'oc tililx cyu'ne tu'n tten cypasense cabalxix, tu'n toc cynable ex tu'n cytene 
minti' cypaltile, ex minti' jun atx taj cyeye. 

5Ka at jun cyxole atx taj tnabl, kaninx tnabl te Dios, ex ctzajel tk'o'n Dios tnabl; 
porque ate Dios nimxix in tzaj tk'o'n cye cycyakil ex minti' in ilin. 

6Pero ke'xix tc'u'j xjal ti'j Dios oc t-xi tkanin, ex mi'n jawje' tc'u'j; porque aju xjal 
minti' in ke' tc'u'j ti'j Dios, ic tten ic tza'n twitz mar in yucch tu'n cyk'ik' ex in 
xtulk'in. 

7Ka at jun xjal minti' in ke' tc'u'j ti'j Dios, tz'elx tnic' ti'j, minti' jun ti'xti ctzajel 
k'o'n te tu'n Kajaw. 

8Jun xjal cabe tc'u'j mya segur ta' tuj tcyakil tbe. 

9Aju erman tal yaj, tzalajx tu'nju cjawil nimsa'n tu'n Dios; 

10pero aju k'inun, tzalajx ti'j tu'n toc te ch'in; porque cnajel te k'inun ic tza'n t-
xmacal c'ul. 

11Porque oc tja'wil k'ij tuc'ix nim tcyakal, bi'x in tzkij c'ul ex nne'l tz'ak t-xmacal, 
aju que'yin tbanilxix, cnajel. Icxtzun te k'inunju, cucx toc tilil tu'n ti'j tnegosyo, 
pero oc cnajel. 

In tzaj yajbil ke ex joybil ki'j 

12At tzalajbil teju xjal ka ma tzic'x tu'n oc toc tuj joybil ti'j; porque ka ma tzic'x 
tu'n, oc tc'ma' jun oyaj tu'n tten tchwinklal, aju tzaj tma'n Dios tu'n ttzaj tk'o'n 
cye keju in che c'ujlan te. 

13Ka at jun xjal ma tz'oc tuj joybil ti'j tu'n tbinchante aju mya ba'n, mi'n tma ka 
tu'n Dios ma tz'oc tuj joybil ti'j; porque mlay bant tu'n toc Dios tuj joybil ti'j tu'n 
tbinchante aju mya ba'n, ex mi jun nno'c tuj joybil ti'j tu'n Dios. 

14Pero teyle junjun nno'c tuj joybil ti'j, ax tnabl in xmoxin te tu'n tpon tc'u'j ti'j 
ju mya ba'n, ax tnabl in sbunte te. 

15Nej in pon tc'u'j ti'j ju mya ba'n; octzun tch'iy ju mya ba'n tuj tanmi, in 
tbincha'n il, octzun tch'iy il, in tzajtzun camic tu'n il. 

16Akeye erman at nc'u'je cyi'je, mi'n che tzpete ti'j jlu. 

17Tcyakil oyaj ba'n ex tcyakil oyaj tbanilxix, atzun in cu'tz tuj cya'j, atzun in tzaj 
tuc'il Dios aju binchal cye spic'un ate' twitz cya'j. Minti' in tch'expu'n Dios tnabl, 
ex mya ic tten Dios ic tza'n jun xlecun in bet. 

18Tu'nxju tajbil ma ko oc te tc'wa'l nok tu'n tyol axix toc, tu'ntzun koc tnejel 
ocslal cyxol ke tch'isben, ic tza'n tnejel twitz awal. 

Aju kocslabl axix toc 

19Cyja'tzun erman akeye at nc'u'je cyi'je, cycyakile ba'n tu'n t-xi cybi'n naje ju 
yol, pero mya jurat naj tu'n cyyoline, ex mya jurat naj tu'n cyjaw cyakpaje. 

20Porque aju xjal jurat in jaw k'ojl, minti' in tbincha'n aju tz'aklxix tuj twitz Dios. 

21Cyja'tzun, cyk'oncje tcyakil ttz'ilil tuc'ix ju mya ba'n ma chmet-xix, ex che 
oque mans, tu'n cyc'monteye ju yol ma cu'x awa'n tuj cyanmiye; porque at 
tipumal ju yol lu tu'n tclet cyanmiye. 

22Cynimanxe ju yol, ex mya nok o'cx tu'n cybinteye, porque ka o'cx in xi cybi'ne 
ex minti' in japun cyu'ne, in cysbun cyibe. 

23Ka at jun o'cx in xi tbi'n ju yol ex minti' in japun tu'n, ic tten ic tza'n jun xjal 
nno'cx tque'yin twitz tuj jun respej. 

24Porque oc tbaj tque'yin twitz in xi'tzun, ex bi'x nnic' tna'l tu'n tza'n que'yin. 

25Atzun teju in cu'x tque'yinxix tuj ley tz'aklxix, aju ley at tzokpibl tu'n, ex cucx 
in cu'x tque'yin, ex minti' nnic' tna'l tu'n aju in tbi'n, nok o'cx in japun tu'n, 
atzunte jlu at tzalajbil te ti'j ju in tbincha'n. 

26Ka at jun cyxole tuj tnabl ka in niman Dios, pero ka minti' in ajtz tjac'u'n ti'j 
ttzi', in cub t-sbun tib, ex aju tocslabl nokx gan. 

27Aju ajbebl twitz Kman Dios sakxix ex minti' tpaltil, atzun jlu: tu'n konin cyi'j 
c'wa'l minti' cyman ex cyi'j meba xu'j tuj yajbil cye, ex tu'n toc kcwentin kib tu'n 
mi'n ktz'ilix cyxol xjal. 

Santiago 2 

Mi'n tz'oc ten kwitz ti'j cyxilen xjal 

1Akeye wermaniye, ka ax toc ma txi cyocsla'ne Kajaw Jesucrist, aju at nim 
tajwalil, mi'n tz'oc ten cywitze ti'j cyxilen xjal. 

2Porque ka at jun xjal ma tz'ocx cyxole tuj c'ulbil, toc t-xmulk'ab k'an pwak ex 
toc t-xbalun in yotz'in twitz, ax icx ka ma tz'ocx jun xjal tal yaj toc t-xbalun 
ttx'akan, 

3ex ka ma cyc'ame tuc'il tzalajbil aju toc t-xbalun in yotz'in twitz, ex ka ma txi 
cyma'ne te: Ke'cuya tzalu tuj jun k'ukbil tbanilxix; ex ka ma txi cyma'ne teju tal 
meba xjal: Ax we'cuya, ex ka ke'cuya twitz tx'otx', ka che chiye, 

4entons mya junx ta' cyc'u'je cyi'j mastl cyxole, ex ma tz'oc cyk'on cyibe te jwes 
tu'n cyximbetze mya ba'n. 

5Erman, akeye at nc'u'je cyi'je, cybinxe nyole: ¿Myapetzun tu'n Dios ma che jaw 
sc'o'n ke tal meba xjal twitz tx'otx' tu'n cyoc te k'inun tuj cyocslabl ex tu'n 
cyc'monte tcawbil Dios ic tza'n jun etzbil, aju tziyimaj tu'n Dios tu'n ttzaj tk'o'n 
cye keju in che c'ujlan te? 

6Atzun cyeye ma tz'el cyic'une aju tal meba xjal ex tu'n jlu in tzaj tch'ixwi. 
¿Myapetzun cyu'n k'inun in che yajlanjtze? ¿Myapetzun ake in che'x jawonte 
cyeye tu'n cypon k'i'ne cywitz jwes? 

7¿Myapetzun ax ke in che xmayin ti'j tbi Crist tbanilxix, aju ma txi cyocsla'ne? 

8Ka ax toc ma japun tley ju Krey cyu'ne ic tza'n in tma'n tuj Tu'jil, ba'n in 
cybincha'ne. Porque in tma'n: Cyc'ujlame ke cyuc'ile ic tza'n cyeye in cyc'ujlan 
cyibe. 

9Katzun mya junx ta' cyc'u'je cyi'j xjal, at cyile ex ma che ic'e tibaj tley Dios, ax 
tley in k'mante. 

10Alcye jun xjal ka ma japun tcyakilju ley tu'n, pero ka atx taj jun mandamyent 
minti' ma japun tu'n, at til ti'j, mer ic tza'n cycyakil mandamyent minti' ma 
japun tu'n. 

11Porque ate Dios o k'mante: Mi'n tbinchaya aj pajil, ex ax Dios o k'mante: Mi'n 
biyuna. Cyja'tzun, ka in biyuna, ma tzic'a tibaj ley, masque minti' ma tbinchaya 
aj pajil. 

12Che yoline tuj tumel ex cybinchame ba'n, porque oc che oquele tuj xjel tu'nju 
ley at tzokpibl tu'n. 

13Porque oc tcub cysentens xjal, mlay tzaj k'ak'an tc'u'j Dios ti'j jun xjal minti' 
in tzaj k'ak'an tc'u'j ti'j tuc'il, pero ke xjal in tzaj k'ak'an cyc'u'j cyi'j mastl xjal, 
tzul k'ak'an tc'u'j Dios cyi'j tuj tk'ijlalil jwisi. 

Aju kocslabl tuc'ix ju kak'unben 

14Akeye wermaniye, ¿ti tajben ka at jun xjal in tma'n at tocslabl, pero ka minti' 
jun ba'n in tbincha'n? ¿Jacupe clet tu'n tocslabl? 

15Ka at jun erman xinak ex ka jun erman xu'j ma tzul, minti' t-xbalun ex minti' 
twa te junjun k'ij, 

16ex ka at jun cyxole ma txi tma'n te: Txi'ya, mi'n bisuna; txa'yinc ti'ja ex wa'na, 
ka chi, pero ka minti' ma txi tk'o'n aju in ajben te t-ximlal; ¿ti tajben jlu? 

17Icxtzun tten kocslablju; ka minti' ma txi kyec'un ka at kocslabl tu'nju ba'n in 
kbincha'n, entons minti' tajben kocslabl. 

18Pero jacu tma jun xjal te juntl: In tma'na ka at tocslabla, pero minti' 
tak'unbena; atzun weye at wak'unbene ex at wocslable. Teya, ka minti' 
tak'unbena, ¿tza'ntzun tten tu'n tel nnic'e ti'j ka ax toc at tocslabla? Atzun weye 
jacu tz'el tnic'a ti'j ka ax toc at wocslable, tu'n wak'unbene, chilo xjal te juntl. 

19Ocsla'n tu'na ka o'cx jun Dios at; ba'n in tbincha'na. Pero icx ke ju'ẍ ocsla'n 
cyu'n ka o'cx jun Dios at, ex in che jaw lu'lun tu'n cyxobil. 

20Aya xjal minti' tnabla, ¿jtoj ba'n tel tnic'a ti'j jlu? Ka minti' in tyec'una ka at 
tocslabla tu'nju ba'n in tbincha'na, tu'n jlu minti' tajben tocslabla. 

21Ic tza'n te kxe'chel Abraham, ¿Myapetzun tu'n tak'unben oc k'o'n te tz'aklxix 
tu'n Dios tej tcub tk'o'n tc'wa'l aju Isaac tbi tibaj altar te jun chojbil te Dios? 

22¿Minti'pe nne'l tnic'a ti'j jlu, at tocslabl Abraham ex at tak'unben, ex tu'nju 
tak'unben o tz'aket-xix ju tocslabl? 

23Japuntzun ju yol in tma'n tuj Tu'jil: Xi tocsla'n Abraham tyol Dios, cyja'tzun oc 
k'o'n te tz'aklxix tu'n Dios, chi tuj Tu'jil. Ex oc k'o'n tbi tamiw Dios. 

24Tz'elxtzun cynic'e ti'j, aju xjal nno'c k'o'n te tz'aklxix tu'n Dios tu'n tak'unben, 
ex mya nok o'cx tu'n tocslabl. 

25Ax icx teju xu'j jawni twitz cyuc'il xinak, Rahab tbi, ¿myapetzun tu'n tak'unben 
oc k'o'n te tz'aklxix tu'n Dios tej t-xi tk'o'n cyposad ke xjal sanjel, ex e je'x t-
sama'n tuj juntl be? 

26Porque ic tza'n tten kximlal, ka minti' kanmi, cyimni ju kximlal; icxtzun tten 
kocslablju; ka minti' ma txi kyec'un ka at kocslabl tu'nju ba'n in kbincha'n, 
entons minti' tajben kocslabl. 

Santiago 3 

Aju ktzi' 

1Erman, mi'n tz'oc cyk'o'ne nimcu xnak'tzal cyxole, porque ba'n ku'n, ka 
xnak'tzal ko', mas ko oquel tuj xjel cywitz mastl. 

2Porque kcyakil nimcu maj in ko tzpet ti'j; katzun at jun minti' in tzpet ti'j tyol, 
atzun xjalju tz'aklxix ex in bant tjac'unte tcyakil t-ximlal. 

3Nno'cx kk'o'n pren tuj cytzi' chej tu'n knimanjtz cyu'n, cyja'tzun tten in ajtz 
kxkutz'in tcyakil cyximlal. 

4Ax icx che ximane cyi'j ke barc; masque nimak ke ex in che bet tu'n cyk'ik' 
cyuwxix, pero in che ajtz xkutz'in tu'n jun xkutz'bil tal ch'in nok ja'x jatum tajbil 
ju yucul te barc tu'n t-xi'. 

5Icxtzun tten ktzi'; masque tal ch'in, pero puro jawni ex in jaw tniman tib. Ch'in 
k'ak' in baj tz'e'y ti'j jun witz tu'n. 

6Icxtzun tten ktzi' ic tza'n k'ak', ex nojni tu'n tcyakil mya ba'n; tu'n ktzi' in naj 
tcyakil kximlal, ex tu'n ktzi' mas in jaw c'ant ju mya ba'n tuj kchwinklal, ex atzun 
in tzaj tk'ak'al ktzi' tuj infierni. 

7Porque cycyakil txcaj jil ex ke chyu'j ex ke lobaj ex ke jil tuj mar in cub cyi'j ex 
in che oc mans cyu'n xjal; 

8atzunju ktzi' mlayx tz'oc mans tu'n jun xjal, porque mya ba'n ex mlay bant tu'n 
tmaket ttzi xjal, ex at tbiybil. 

9Tu'n ktzi' in xi kk'o'n chjonte te Kman Dios, ex tu'n ktzi' in xi kkanin mya ba'n 
cyibaj xjal o che binchanjtz ic tza'n tilbilal Dios. 

10Tujx ktzi' nne'tz ju yol te ak'bil chjonte te Dios ex tu'nx ktzi' in tzaj kkanin mya 
ba'n tibaj jun xjal. Erman, mya tuj tumel jlu. 

11Baka at jun twi a' junx in jatz a' ba'n tc'anjtz tuj ex ju a' c'a. 

12Akeye wermaniye, ¿jacupe bant tu'n tel twitz olivo ti'j jun tze' higo, ex jacupe 
tz'el twitz higo ti'j jun wi' uva? Cyja'tzun tten, mlay jatz ju a' ba'n tc'anjtz ex ju 
a' c'a tuj junx twi a'. 

Aju nabl axix toc 

13Ka at jun cyxole at tnabl ex nne'l tnic' ti'j, bet-x tuj tumel tu'n tyec'unte 
tak'unben ba'n, tu'n tten mans ex at tnabl. 

14Pero ka at tlo'ch cyc'u'je ti'j juntl ex ka in baj cyic'len cyibe, mi'n jaw cyniman 
cyibe, ex mi'n che nic'ane yol ex mi'n cub cyewane ju yol ax toc. 

15Aju nabl lu myatzun in tzaj tuc'il Dios, atzun in tzaj cyuc'il xjal ex tuc'il tajaw 
il; aju nabl lu te twitz tx'otx' te. 

16Porque ka ma tzaj tlo'ch cyc'u'je ti'j juntl ex ka in baj cyic'len cyibe, tu'ntzunju 
mya tuj tumel ate'ye, ex in cybincha'ne tcyakil mya ba'n. 

17Katzun a tnabl xjal at aju in tzaj tk'o'n Dios, tnejelxix sak ta' tanmi xjal, ex 
minti' in k'ojin, ex mejor tmod, ex cuyin tu'n tu'n t-xi tbi'n; at tk'ak'bil tc'u'j ex 
ba'n tbinchben, minti' in jawje' tc'u'j, ex mya xmletz'. 

18Aju xjal nno'c tilil tu'n tu'n tbant cyten xjal cyxolx ex tu'n cytzalaj cyxolx, in 
tk'o'n ambil tu'n cyank'in xjal tuj tumelxix. 

Santiago 4 

Mya ba'n tu'n kc'ujlante aju achbil te twitz tx'otx' 

1¿Tiku'n at k'oj cyxole ex in che k'ojle? ¿Myapetzun tu'n tlaj ju cyachbile? Axju 
cyachbile in k'ojin cyi'je. 

2In pon cyc'u'je ti'j nimcu ex minti' in cnet cyu'ne; cyja'tzun in cub cybyo'ne jun 
xjal. Nim in pon cyc'u'je ti'j te juntl, ex minti' in cnet cyu'ne; cyja'tzun nno'c tilil 
cyu'ne tu'n tcub ti'j juntl ex in che k'ojine ti'j. Minti' in cnet cyu'ne aju cyajbile, 
porque minti' in xi cykanine te Dios. 

3Ex ka ma txi cykanine, mlay tzaj k'o'n cyeye, porque mya tuj tumel in xi 
cykanine; porque atzun cyajbile tu'n tbaj cynajsa'ne ti'j cyachbile. 

4Akeye ic cytene ic tza'n jun xu'j at tchmil pero mas at tgan ti'j juntl. ¿Minti'pe 
ba'n cyu'ne, ka ma cyc'ujlaye aju achbil twitz tx'otx' che oquele aj k'oj ti'j Dios? 
Cyja'tzun, alcye jun xjal taj tu'n tc'ujlante ju achbil twitz tx'otx', nno'c tk'on tib 
aj k'oj ti'j Dios. 

5Aju in tma'n tuj Tu'jil, ¿nokx ganpe tuj cynable? Aju Xewbaj Xjan ma tzaj tk'o'n 
Dios tu'n tnajan tuj kanmi at-xix tc'u'j ki'j ex in bisun ki'j, chi Dios tuj Tu'jil. 

6Pero mas nim t-xtalbil Dios in tzaj tk'o'n ke. Cyja'tzun in tma'n tuj Tu'jil: At 
tk'oj Dios cyi'j ke xjal jawni cywitz, atzun keju mans ke, in tzaj tk'o'n Dios t-
xtalbil cye. 

7Cyk'o'nxtzun cyibe tjak' tcawbil Dios. Che we'xixe twitz tajaw il, ex c'eleltzun 
ok cywitze. 

8Che lak'exe ttxlaj Dios, ax icx te ctzajel lak'e' cyuc'ile. Akeye aj il, cytx'jom 
cyk'abe; ex akeye cabe cyc'u'j, cytx'jome tuj cyanmiye. 

9Che bisune, ex che wu'yine, ex che ok'e. Aju cytzeble tz'ocwit te ok'el, ex aju 
cytzalajbile tz'ocwit te bis. 

10Cymansincu cyibe twitz Kajaw, octzun che jawil nimsa'ne tu'n. 

Mya ba'n tu'n kyolin cyi'j kerman 

11Erman, mi'n che yoline mya ba'n ti'j juntl cyxole. Ka at jun in yolin mya ba'n 
ti'j jun erman, ex ka nno'c terman tu'n tuj malbil, ti'j ley in yolin mya ba'n ex 
nno'c ju ley tuj malbil tu'n. Katzun ma tz'oc ley tuj malbil tu'na, minti' in japun 
ley tu'na icju, nok o'cx nno'c tk'on tiba te jwes. 

12Nok o'cx junx k'olte ley ex Jwes, ate Dios, aju at tipumal tu'n cyclet xjal tu'n ex 
at tipumal tu'n cynaj xjal tu'n. Atzun teya, ¿alcyetzuna tu'n toc juntl tuj malbil 
tu'na? 

Mi'n ke' kc'u'j ti'j ju k'ij te nchi'j 

13Ja'lotzun, cybintze akeye in che k'mante: Ja'lo ex ka nchi'j ko xe'l tuj tnam lu, 
ex atzun ko tel jun abk'i, ex cbel kk'o'n kc'a'ẍ tu'n tchmet kpwak, che chiye. 

14Pero minti' ba'n cyu'ne aju tzul te nchi'j. Porque ¿tza'n tten cychwinklale? Ic 
tten cychwinklale ic tza'n ch'in muj nok ch'in in ten, ex jurat in cub naj. 

15Mas ba'n tu'n cymanteye cyja': Ka tajbil Kajaw, oc ko ank'il ex oc kbincha' jlu 
ex ka juntl. 

16Atzun cyeye in jaw cyniman cyibe. Pero mya ba'n in cybincha'ne tu'nju in jaw 
cyniman cyibe. 

17Alcye jun xjal ba'n tu'n alcye ju ba'n ex minti' in tbincha'n, at til. 

Santiago 5 

Aju bis ctzajel cyi'j k'inun 

1Cybintze jlu akeye k'inun. Che ok'e ex che wu'yine tu'n tlaj ju cybise tzul. 

2Aju cyk'inumable ma k'ay, ex aju cyxbalune tbanilxix ma baj twa'n poc'. 

3Aju k'an pwak tuc'ix sak pwak at cyuc'ile ma acomix ti'j, ex aju acom c'oquel te 
testiw cyi'je ka mya ba'n keye, ex cbajel twa'n acom cychibjale ic tza'n tu'n k'ak'. 
Ma baj cychmo'ne cyk'inumable tuj mancbil k'ij, ex atzun mancbil tk'ijlalil ja'lo. 

4Akeju majen jaw chmonte twitz cyawale in che sch'in tu'n tlaj e cub cysbu'ne, 
minti' chjet twi cyc'u'j cyu'ne; ex ju tk'ajk'ajel cywi' keju jaw chmonte twitz 
cyawale ma canun tuj t-ẍcyin Kajaw, aju Tajaw tcyakil. 

5Ma che ank'ine tuj achbil twitz tx'otx' ex ma che achine; ma cyc'a'cha cyc'u'je 
ic tza'n ke alumaj in che c'a'chanjtz tu'n cycub byo'n, icx cyeye ch'ix tul canun 
k'ij tu'n cycub byone. 

6Ke xjal minti' cypaltil, cub cyk'o'ne cysentens ex cub cybyo'ne, ex minti' e k'ajt 
cywitze. 

Tu'n tten kpasens ex tu'n kna'n Dios 

7Cyja'tzun erman ten cypasense, che ayone ocxi tul Kajaw. Cyximancuye ti'j ju 
ak'nal in ayon ti'j ju twitz awal tbanilxix, at pasens tu'n tayon alcye k'ij tu'n tul 
canun ttzi jbalil ax icx alcye k'ij tu'n tjaw jbal. 

8Ax icx cyeye ten cypasense ex cycyuwsam cyanmiye, porque in lak'ex ttzaj 
tk'ijlalil tu'n tul Kajaw. 

9Erman, mi'n che yoline mya ba'n ti'j juntl cyxolxe, tu'n mi'n cyoque tuj xjel; 
porque lu at Dios ttzi pwert, aju Jwes. 

10Akeye wermaniye, cyna'ntze cyi'j ke t-sanjel Dios e yolin ojtxi, porque sama'n 
ke tu'n Kman; cyna'ntze nic'pun ic'x cyu'n, ex o ten cypasens. 

11In kma'n, at tzalajbil cye keju nnic'x cyu'n. O cybiye ti'j Job, o ten nim tpasens, 
ex o cybiye aju tbincha Kman te te mancbilxi; porque ate Kman nim in k'ak'an 
tc'u'j ex in tz'e'y tc'u'j ki'j. 

12Pero aju mas ilxix ti'j erman, mi'n tzaj cyna'ne tbi Dios ti'j jun cyyole, mi'n tzaj 
cyna'ne cya'j, ex mi'n tzaj cyna'ne tx'otx', ex mi'n tzaj cyna'ne juntl; nok o'cx tu'n 
cymanteye oc, pero ax toc oc; ex ka tu'n cymanteye mi'n, pero ax toc mi'n, 
tu'ntzun mi'n cycyaje tjak' sentens tu'n Dios. 

13Ka at jun in bisun cyxole, ba'n tu'n tna'n Dios. Ex ka at jun in tzalaj, ba'n tu'n 
tbitzan. 

14Ka at jun yab cyxole, ba'n tu'n cytzaj txquet ke ansyan cyxol ocslal, ex tu'n 
cyna'n Dios ti'j yab ex tu'n toc cyk'o'n aseyt ti'j, tu'nju at cyoclen tu'n Kajaw. 

15Ka k'uklxix cyc'u'je ti'j Dios oc cyna'ne Dios, cbanixel ju yab ex cjawil waban 
tu'n Kajaw; ex ka at il otok tbincha, cnajsetel til. 

16Cyja'tzun, cypa'n jatz cyile cyxolxe, ex che na'ne Dios cyi'je cyxolxe tu'ntzun 
cybanixe. Aju tna'j Dios ju xjal tz'aklxix at nim tipumal ex nim in tbincha'n. 

17Ate Elías t-sanjel Dios, ic ttzajlen ic tza'n ke; ex o na'n Dios cyuwxix tu'n mi'n 
ttzaj jbal, ex minti' tzaj jbal twitz tx'otx' tuj ox abk'i tuc'il kak xjaw. 

18Ex juntl maj o na'n Dios, ex tzajtzun jbal twitz cya'j, ex tzajtzun twitz tawal 
tx'otx'. 

19Erman, ka at jun cyxole ma tz'el txalpuj ti'j ju yol ax toc, ex ka ma tz'ajtz 
meltz'aj tu'n juntl erman, 

20tz'elx cynic'e ti'j jlu, ka at jun erman ma tz'ajtz meltz'aj jun aj il tu'n, tu'n tcyaj 
tk'o'n ju tbe mya ba'n, oc cletel tanmi xjal tu'n tu'n mi'n tcyim, ex tcyakil til xjal 
cnajsetel. 

1 Pedro 

1 Pedro 1 

Jun k'olbebl tu'n apostl Pedro 

1Akine Pedro, apostl kine te Jesucrist, in xi ntz'ibane cyeye akeye ma che pone 
najal cyuj junxitl nasyon, ex cysipan cyibe tuj tx'otx' Ponto ex tuj tx'otx' Galacia 
ex tuj tx'otx' Capadocia ex tuj tx'otx' Asia ex tuj tx'otx' Bitinia. 

2Ma che jaw sc'o'ne tu'n Kman Dios tu'nju ximamaj tu'n ojtxi, ex pa'maj keye 
tu'n Xewbaj Xjan tu'n cyajbene o'cx te Dios, ex tu'n t-xi cynimane, ex tu'n t-sakix 
tuj cyanmiye tu'n tchc'el Crist. Awt Dios k'onte nimxix t-xtalbil cyeye tu'n 
tke'xix cyc'u'je. 

Aju k'ukbabl kc'u'j mlay naj 

3Nimanxwit tbi Dios aju tman Kajaw Jesucrist, tu'nju nimxix ma tzaj k'ak'an 
tc'u'j ki'j, ex ma ko itz'j tcabmaji'n tu'n, tu'n tten jun k'ukbabl kc'u'j mlay naj 
porque o jatz ank'in Jesucrist cyxol cyimni. 

4Ax icx tu'n kc'monte jun etzbil mlay naj, ex mlay tz'ilix, ex mlay tzkij. Aju etzbil 
lu c'u'n tu'n Dios tuj cya'j te cyeye. 

5Ex cwentin keye tu'n tipumal Dios ja'lo nok tu'n cyocslable, tu'ntzun 
cyc'monteye jun colbil, aju banimaj tu'n tyec'unjtz tuj mancbil tk'ijlalil. 

6In che tzalaje ti'j tcyakil jlu, masque at maj il ti'j tu'n ttzaj junxilchak joybil cyi'je 
ex in che bisune ja'lo, pero nok te cab k'ij jlu. 

7In che yajlanjtze tu'n tel nic'baj ti'j cyocslable ka ax toc, porque aju cyocslable 
mas wi'yilxix twitz k'an pwak; masque in naj k'an pwak, pero tu'n k'ak' nne'l 
nic'baj ti'j; octzun tel nic'baj ti'j cyocslable oc che jawil nimsa'ne, ex ctzajel k'o'n 
nim cyoclene ex nimbil cyeye oc tul Jesucrist. 

8Na'nx cylonteye Jesucrist, pero at cyc'ujlalile ti'j. Masque minti' ma cyile ja'lo, 
pero ma che ocslane ti'j; cyja'tzun in che tzalaje nimxix, minti' juntl tzalajbil icju; 

9ex ma cyc'ame colbil te cyanmiye tu'nju at cyocslable. 

10Ke t-sanjel Dios ojtxi e yolin ti'j ju xtalbil ma cyc'ame; e cub ten ximal ti'j ju 
colbil lu ex o cyajbe tu'n tel cynic' ti'j. 

11O che ximan ti'j alcye xjal c'oquel te Crist ex alcye tk'ijlalil tu'n tul; na'nxtok 
tyajlanjtz Crist in che yolin naj ti'j tu'n tyajlanjtz, ax icx e yolin naj ti'j tu'n tjaw 
nimsa'n tbajlenxi yajla'n; ax T-xew Crist k'mante jlu cye, aju najl tuj cyanmi. 

12Tzaj tchic'ba'n Dios jlu cye, mya cye tu'n tajben, nok o'cx tu'n tajben ke ja'lo; 
axtzun jlu ma tzaj chic'ba'n cyeye ja'lo cyu'n keju in che pacban ti'j tkanil colbil, 

in che yolin nok tu'nju tipumal Xewbaj Xjan tzaj sama'n tuj cya'j. Ex ke anjel 
cyajbil tu'n tel cynic' ti'j tcyakil jlu. 

Ma ko txconjtz tu'n Dios tu'n kten minti' kpaltil 

13Cyja'tzun, che tencuye ximal ti'j alcye tu'n cybinchanteye. Tenx cynable, ex 
ke'cxix cyc'u'je ti'j t-xtalbil Dios aju ctzajel k'o'n cyeye oc tul Jesucrist. 

14Ma che oque tc'wa'l Dios, cyja'tzun cynimanxe tyol; ex mi'n txi cyk'o'ntle 
ambil teju cyajbile mya ba'n, ic tza'n o cybinchaye ojtxi tej na'nxtok tel cynic'e 
ti'j tyol Dios. 

15Ic tza'n te Dios xjante, aju txcon cyeye, icxtzun cyeye cypa'mil cyibe ti'j tcyakil 
mya ba'n, tu'ntzun cyoque xjan; 

16porque tz'ibamaj ju yol lu tuj Tu'jil: Che ocxe xjan, porque weye xjan kine, chi 
Dios. 

17Katzun nno'c cyk'o'ne Dios te Cymane, che xobtzune twitz tcyakil k'ij oc 
cytene twitz tx'otx', porque ate Dios in che oc cycyakil xjal tuj xjel tu'n, teyle 
junjun ic tza'nxju tak'unben, ex minti' nno'c tque'yin Dios ti t-xilen xjal. 

18Ba'n cyu'ne ma che colpete tu'n mi'n cyank'intle tuj ju nokx gan, porque aju 
xnak'tzbil cyc'ame te cymane nokx gan; ex ba'n cyu'ne mya tu'n k'an pwak ex 
mya tu'n sak pwak ma che colpete, porque in che naj jlu. 

19Nok o'cx tu'n tchc'el Crist ma che colpete, aju wi'yilxix; ic tten Crist ic tza'n 
jun tal ẍne'l minti' tpaltil ex minti' ttz'ilil. 

20Ximamajtl tu'n Dios atxix na'nxtok tbant twitz tx'otx' tu'n tic'x tu'n Crist, pero 
matzun ja'lo tuj mancbil tk'ijlalil ma tzaj yec'un Crist tu'n cycolpete. 

21Ex nok tu'n Crist ma che ocslane ti'j Dios; ate Crist jatz ank'in tu'n Dios cyxol 
cyimni, ex jaw nimsa'n tu'n Dios; cyja'tzun tten at cyocslable ti'j Dios ex ma ke' 
cyc'u'je ti'j. 

22Tu'n tak'unben Xewbaj Xjan ma txi cynimane ju yol axix toc, cyja'tzun ma 
tx'jet tuj cyanmiye, ex in cyc'ujla'ne ke erman, ex ax toc cyu'ne, cyja'tzun 
cyc'ujlam cyibe cyxolxe tu'n tcyakil cyc'u'je ex tu'n tcyakil cyipune. 

23Ma che itz'je tcabmaji'n; pero mya ti'j jun xjal cnajel ma che el itz'je, nok o'cx 
ma che el itz'je ti'j jun iyaj mlay naj; aju iyaj lu atzun tyol Diosju, itz' ex cucx tten 
te jumajx. 

24Porque in tma'n tuj Tu'jil: Cycyakil xjal ic cyten ic tza'n c'ul, ex tcyakil cyoclen 
xjal ic tten ic tza'n t-xmacal c'ul. Ate c'ul in tzkij ex nne'l tz'ak t-xmacal; 

25atzunju tyol Kman cucx tten te jumajx, chi tuj Tu'jil. Ex atzunju yol lu ma 
pacbanjtz cyeye tej cybinteye tkanil colbil. 

1 Pedro 2 

1Cyk'oncjtzune tcyakil mya ba'n ex tcyakil sbubl; mi'n che oque te xmletz', mi'n 
tzaj tlo'ch cyc'u'je, mi'n che si'mine yol cyi'j xjal. 

2Che ocxe ic tza'n ke tal ne' c'itzke che itz'j in tzaj el cyc'u'j ti'j cych'u'; icxwittzun 
cyeye tzajwit el cyc'u'je ti'j tyol Dios mya smo'n twitz, tu'n tajben te cyanmiye 
tu'ntzun cych'iye ex tu'n cyclete. 

3Porque ma tz'el cynic'e ti'j ka tbanilxix Kajaw. 

Ate Crist jun abj itz' ex k'ol chwinklal 

4Che lak'etze tuc'il Kajaw, porque ate Kajaw jun abj itz' ex k'ol chwinklal. Ax toc 
el ic'un cyu'n xjal, atzun tuj twitz Dios sc'o'maj ex wi'yilxix. 

5Ax icx cyeye ma che oque ic tza'n abj itz'; cyja'tzun, cymojban cyibe tuc'il Crist 
tu'n cyjaw bincha'ne tu'n cyoque te jun tja Dios minti' k'ancha'l, ex tu'n cyoque 
te pal o'cx tu'n cyajbene te Dios, tu'ntzun t-xi cyk'o'ne oyaj te Dios nok tu'n 
Jesucrist. Aju oyaj lu minti' k'ancha'l ex in xi tc'mo'n Dios. 

6Porque atzun jlu in tma'n tuj Tu'jil: Lu cbel nk'o'ne jun abj tuj tnam Sión, aju 
abj ma'xix te scyini, sc'o'maj ex wi'yilxix; alcye ma tz'ocslan ti'j mlay tzaj 
tch'ixwi, chi tuj Tu'jil. 

7Aju abj lu wi'yilxix te cyeye, akeye ma che ocslane; atzun cye keju minti' in che 
ocslan, mya wi'yilxix, porque in tma'n tuj Tu'jil: Aju abj el cyic'un ke binchal ja, 
ma tz'oc te scyini te simyent, chi tuj Tu'jil. 

8Ax icx in tma'n: Ma tz'oc te jun abj tu'n cyjaw tolj xjal ti'j, ex ma tz'oc te jun abj 
tu'n cyjaw tz'ak xjal ti'j, chi tuj Tu'jil. Porque in che jaw tolj ti'j ju yol tu'nju minti' 
in xi cyniman; porque cyajnix bant jlu tu'n Dios ojtxi. 

Ke xjal etzan tu'n Dios 

9Akeye junx cyiyjile, sc'o'maj keye, ex ma che oque te rey ex pal, ma che oque te 
jun tnam o'cx te Dios tu'n cyajbene, ma che oque te jun tnam tecuxix Dios 
tu'ntzun t-xi cychic'ba'ne tbinchben Dios nim tipumal; ate Dios txcon cyeye tu'n 
cyetze tuj klolj ex tu'n cytene tuj t-spic'umal tbanilxix. 

10Ojtxi mya jun tnam keye, atzun ja'lo ma che oque te jun tnam te Dios; ojtxi 
minti' tzaj k'ak'an tc'u'j Dios cyi'je, atzun ja'lo ma tzaj k'ak'an tc'u'j cyi'je. 

Tu'n kten o'cx tu'n kajben te Dios 

11Akeye erman at nc'u'je cyi'je, chin cubsale cywitze porque ic tza'n stranjer 
xjal keye ex ic tza'n betin xjal keye tzalu twitz tx'otx', mi'n txi cynimane aju tajbil 
cychibjale, porque atzun jlu in k'ojin ti'j cyanmiye. 

12Che ank'ine ba'n cyxol txkantl xjal minti' ojtzki'n Dios cyu'n, tu'ntzun mi'n 
cyyolintl cyi'je ka mya ba'n keye, nok o'cx tu'n cyque'yinte cyak'unbene ba'n ex 
tu'n tjaw cynimsa'n tbi Dios oc ttzaj tk'o'n Dios t-xtalbil cye. 

13Cynimanxe tcyakil cawbil tcub cyxol xjal, tu'nju ocslal keye ti'j Kajaw; 
cynimanxe president, porque atzun in cawin cyibaj cycyakil; 

14ax icx cynimanxe ke gobernador, porque in che tzaj sama'n tu'n president tu'n 
tcub cyk'o'n cycastiw ke xjal binchal mya ba'n, ax icx tu'n cyyolin ba'n cyi'j ke 
xjal ba'n cybinchben. 

15Porque atzun tajbil Dios jlu, tu'n cybinchanteye aju ba'n, cyja'tzun tu'n tmaket 
cytzi' ke xjal minti' ch'in ba'n cyu'n ex minti' cynabl. 

16Tzokpi'n keye, pero mya tu'nju tzokpi'n keye tu'n cybinchanteye aju mya 
ba'n, nok o'cx tu'n cyoque te tmajen Dios. 

17Che nimane cye cycyakil. Cyc'ujlame ke erman. Che xobe twitz Dios. Che 
nimane te president. 

Tu'n tic'x ku'n ic tza'n te Crist ic'x tu'n 

18Akeye majen, atwit tchi cypatrone tuj cywitze tu'ntzun cytene tjak' cycawbil; 
mya nok o'cx tu'n t-xi cynimane ke patrón ba'n ke ex ba'n cymod, ax icx tu'n t-
xi cynimane ke patrón mya ba'n cymod. 

19Porque ba'n jlu tuj twitz Dios, ka at jun erman in yajlanjtz nokx gan ex nnic'x 
tu'n tu'n tlaj taj tu'n tniman te Dios. 

20Ka ma che oc bju'ne tu'n tlaj il otok cybinchaye, ¿atpelo nimbil cyeye ka ma 
tzic'x cyu'ne? Pero ka ma che yajlanjtze tu'n tlaj ju ba'n in cybincha'ne, ex ka ma 
tz'icx cyu'ne, atzun jlu ba'n nne'la tuj twitz Dios. 

21Porque ma che txconjtze tu'n Dios tu'n tic'x cyu'ne; porque icx te Crist ic'x 
tu'n tu'n cylaje, cyaj tyec'un cyeye tu'n cyoc lpe'ye ti'j. 

22Minti' jun il o tbincha Crist, ex minti' o tma jun yol te sbubl. 

23Tej toc yaso'n Crist cyu'n xjal, minti' aj tmojtza'n yasbil. Tej tyajlanjtz cyu'n, 
minti' xi tma'n yol te xobtzabl cye, nok o'cx xi tk'on tib tuj tcwent Dios aju 
binchalte ti'j xtis tuj tumelxix. 

24Ax Jesucrist xi ikante kil tej tjaw k'o'n t-ximlal twitz crus, tu'ntzun koc ic tza'n 
cyimni tu'n mi'n kbinchan il, ex tu'n kank'in tu'n kbinchante aju tz'aklxix. Tu'n 
tc'ixblen Crist ma che banixe. 

25Porque nej ic cytene ic tza'n ke ẍne'l tzpetni ke; atzun ja'lo ma che ul meltz'aje 
tuc'il Crist aju Pastoril cyeye ex Cwentil cyanmiye. 

1 Pedro 3 

Tza'n tten tu'n cyank'in keju ma che moje' 

1Ax icx cyeye akeye xu'j, cynimanx cychmile tu'ntzun tocslan cychmile ka mya 
ocslal cychmile ti'j tyol Dios, mya tu'n yol tu'n tocslan, nok o'cx tu'nju cymodiye 
ba'n. 

2Jaculo tz'ocslan cychmile oc tque'yinte minti' jun cyximbetze mya ba'n ex ba'n 
che nimane te. 

3Aju cyyec'bil cyibe myawt aju k'ancha'l tu'n tbaj cybincha'ne ttzmal cywi'ye ax 
tu'n toc baj cywitz xjal ti'j, ex ka tu'n toc cyk'o'ne ganch k'an pwak cyi'je, ex ka 
tu'n toc cyk'o'ne cyxbalune wi'yilxix; 

4nok o'cx tu'n cyyec'unteye aju at tuj cyanmiye, aju tbanilxix, tu'n tten cyanmiye 
mans ex txulch, atzun jlu tbanilxix ex mlay naj, ex atzun jlu wi'yilxix tuj twitz 
Dios. 

5Cyja'tzun tten o cyyec'u cyib ke xu'j akeju in che ajben te Dios ojtxi; k'ukl cyc'u'j 
ti'j Dios, ex niman cychmil cyu'n. 

6Ic tza'n te Sara xi tniman tyol Abraham, ex oc t-xi yolin tuc'il, tat, chi Sara. Ka 
ma cybinchaye ba'n ex ka minti' ma che xobe, che oquele ic tza'n te Sara. 

7Ax icx cyeye akeye chmilbaj, atwit cynable tu'n cynajane cyuc'il cyxu'jile, 
porque ch'in cye xu'j cyc'u'j; ex cyk'onxe nimbil cye, porque ma cyc'am 
cychwinklal junx cyuc'ile tu'n t-xtalbil Dios. Tenxwit cynable tu'n cymoje'ye, 
tu'ntzun tc'met cyna'j Diose. 

Keju nnic'x cyu'n tu'n tlaj in cybincha'n ba'n 

8Pero tu'n tcyakil jlu, junxwit cynable cycyakile, k'ak'anx cyc'u'je ti'j juntl, 
cyc'ujlam cyibe porque cyitz'in cyibe, ttzaj tz'e'y cyc'u'je ti'j juntl, che oque 
mans. 

9Ka at jun mya ba'n ma binchanjtz cyi'je cyu'n xjal, mi'n tz'aj cyk'o'ne t-xel mya 
ba'n; ka ma che oc yaso'ne cyu'n xjal, mi'n tz'aj cymojtza'ne yasbil; atzun jlu 
cybinchame cye: Che yoline ba'n cyi'j, porque ba'n cyu'ne ma che txconjtze tu'n 
cyc'monteye tcy'iwbil Dios. 

10Porque in tma'n tuj Tu'jil: Alcye taj tu'n ttzalaj tuj tchwinklal ex tu'n tten tuj 
txubtxaj, il ti'j tu'n tjac'unte ttzi' tu'n mi'n tyolin mya ba'n, ex tu'n tjac'unte ttzi' 
tu'n mi'n tnic'an yol. 

11Pa'mil tib ti'j ju mya ba'n, ex bincham ju ba'n; tz'oc tililx tu'n tu'n cucx tu'n 
tten ba'n cyuc'il mastl. 

12Porque cwentin ke xjal tz'aklxix tu'n Kman, ex in tzaj tbi'n cyna'j Dios. Atzun 
keju in cybincha'n mya ba'n, in k'ojl Kman cyi'j, chi tuj Tu'jil. 

13¿Atpelo jun jacu tz'oc binchante mya ba'n cyi'je ka cucx in cybincha'ne aju 
ba'n? 

14Pero ka at ch'in ma tzic'x cyu'ne tu'n tlaj ju in cybincha'ne ba'n, at tzalajbil 
cyeye. Cyja'tzun mi'n che xobe cywitz xjal, ex mi'n naj cynable, 

15nok o'cx tu'n cynimane te Crist tuj cyanmiye, porque atzun Cyajawe. Nok 
banin cytene tu'n t-xi cytzak'we'ne ke xjal, akeju in che kanin jun rasón cyeye 
tiku'n ma ke' cyc'u'je ti'j Crist, cheba cymanxe cye ex atwit cychi tuj cywitze. 

16Cybinchame aju ba'n ic tza'nx in tma'n cyanmiye, tu'ntzun ttzaj cych'ixwi keju 
in che yasun cyi'je tu'n tlaj ju ba'n in cybincha'ne ex tu'n tlaj ocslal keye ti'j Crist, 
in che yolin cyi'je ka mya ba'n keye. 

17Porque ka ic tajbil Dios, mas ba'n tu'n tic'x cyu'ne tu'n tlaj ju ba'n in 
cybincha'ne, twitzju tu'n tic'x cyu'ne tu'n tlaj ju mya ba'n. 

18Porque icx te Crist ic'x tu'n nok junx maj, cyim tu'n tchjet kil; ate Crist 
tz'aklxix, pero cyim tu'n klaj mya tz'aklxix ko', tu'n kpon ti'n tuc'il Dios. Ax toc, 
cub byo'n Jesús ex cyim t-ximlal, pero jatz ank'in tu'n tipumal Xewbaj Xjan. 

19Ex ax tanmi Crist xi aj pacbal cye anmi lamo'n ke. 

20Tuj tk'ijlalil ojtxi minti' xi cyniman xjal lu tyol Dios; nim o ayon Dios cyi'j ex at 
tpasens tuj tk'ijlalil Noé tej matok in bant aju matij barc. Xi tk'o'n Dios ambil 
cye, pero mya nim xjal e clet tuj barc, nok wajxak e clet tuj a'. 

21Aju a' lu o yec'unjtz naj te jun yec'bil ti'j ju byabl, aju ma ko clet tu'n ja'lo. 
Minti' in tma'n jlu ka tu'n byabl nne'l ttz'ilil kximlal, nok o'cx te jun yec'bil ti'j ju 
kyol ma txi ktziyan te Dios, tu'n kank'in tuj tumelxix. Ate jlu in tzaj k'inte colbil 
ke tu'nju o jatz ank'in Jesucrist cyxol cyimni. 

22Ate Jesucrist o japun tuj cya'j, tcub ttxlaj Dios tuj bank'abaj; ke anjel ex keju 
at cyoclen, ex keju at cyipumal ate' tjak' tcawbil Jesucrist. 

1 Pedro 4 

Tu'n kajben ic tza'nx ju koclen ma tzaj tk'o'n Dios 

1O tzic'x tu'n Crist tuj t-ximlal ex cyim [tu'n tchjet kil], cyja'tzun icx cyeye tu'n 
tten cynable ic tza'n tnabl Crist; porque aju xjal otok tzic'x tu'n tuj t-ximlal 
minti'tl taj ti'j il. 

2Cyja'tzun, jte' k'ijtl tu'n cytene twitz tx'otx', o'cx che ximane ti'j tu'n tbant tajbil 
Dios cyu'ne, ex mya tu'n cyximane ti'j aju in pon cyc'u'j xjal ti'j. 

3Acux aju o cybinchaye ojtxi, o cybinchaye aju in che tzalaj txkantl xjal ti'j, akeju 
minti' ojtzki'n Dios cyu'n. Ojtxi minti' cyjuc'bil cyibe, in pon cyc'u'je ti'j mya 

ba'n, c'al k'e'n keye, in che achine tuj nink'ij, nno'c c'aj k'e'n cyu'ne, in che 
c'ulune cywitz ke tilbilal, ic'bilxix ke. 

4Ke txkantl xjal in che labin cyi'je tu'nju mya mojl in che bete cyuc'il, ex mya 
cytzokpin cyibe cyuc'il ic tza'n cye minti' cyjuc'bil cyib, cyja'tzun in che yolin 
mya ba'n cyi'je. 

5Pero ke xjal lu oc cyk'a' tajlal twitz Dios aju banin tten tu'n cyoc xjal tuj xjel 
tu'n, tza'nx ke xjal itz' icx ke xjal o che cyim. 

6Porque tu'n tlaj jlu o pacbanjtz tkanil colbil cye keju o che cyim, tu'ntzun 
tank'in cyanmi ic tza'n te Dios itz'te, masque cub cysentens tu'n cycyim ic tza'n 
cycyakil xjal. 

7In lak'ex ttzaj tk'ijlalil tu'n tbaj tcyakil; tenxtzun cynable ex che xk'ukine tuj 
na'j Dios. 

8Pero aju mas il ti'j, tu'n ttenxix cyc'ujlalile cyxolxe, porque ka at cyc'ujlalile, 
cnajsetel nimcu cyil txkantl cyu'ne. 

9Cyk'onxe posad cyxolxe ex mi'n tzaj jun cyyole ti'j. 

10Aju toclen teyle junjun ma tc'am tz'ajbenxwit tu'n cye txkantl, tu'n cyoc te jun 
ba'n mayordom ti'j ju cyoclen junxilchak tten ma cyc'am tu'n Dios. 

11Ka at jun in pacban, yolin ic tza'n in tma'n tyol Dios; ka at jun in ajben cye 
mastl, tz'ajbenx tu'n tipumal Dios, tu'ntzun tjaw nimsa'n tbi Dios ti'j tcyakil nok 
tu'n Jesucrist. Awt Dios tu'n tjaw nimsa'n tbi ex tu'n tcawin tuj tcyakil tabk'iyil 
te jumajx. Icxwitju. 

Tu'n tic'x yajbil ku'n porque ocslal ko' 

12Erman, akeye at nc'u'je cyi'je, mi'n che jaw sec'paje tu'n tlaj joybil cyi'je in tzaj 
ic tza'n k'ak' tu'n tel nic'baj cyi'je; mi'n che ximane ti'j ka o'cx cyeye in tzaj joybil 
cyi'je. 

13Nok o'cx che tzalajxe tu'n tic'x cyu'ne junx tuc'il Crist, tu'ntzun cytzalaje 
nimxix oc tul Crist in koptz'aj wen tuj tajwalil. 

14Ka ma che oc yaso'ne tu'n tlaj ocslal keye ti'j Crist at tzalajbil cyeye porque 
tcub T-xew Dios cyibaje, aju Xewbaj tbanilxix. [Ax toc nno'c yaso'n Crist cyu'n 
xjal, atzun cyeye in jaw cynimsa'ne tbi.] 

15Cyja'tzun ka at jun cyeye ma tzic'x tu'n, pero cuchiwt mya tu'n tlaj in biyun, 
ex mya tu'n tlaj in elk'an, ex mya tu'n tlaj in binchan mya ba'n, ex mya tu'nju 
nno'cx tlamon tib ti'j tyol juntl. 

16Pero ka at jun ma tzic'x tu'n tu'n tlaj ju ocslal ti'j Crist, mi'n tzaj tch'ixwi, nok 
o'cx tu'n t-xi tk'o'n chjonte te Dios tu'nju ocslal ti'j Crist. 

17Porque ma pon tk'ijlalil tu'n t-xe't castiw cyxol ke tc'wa'l Dios. Katzun nej ma 
xe't castiw kxol, ¿jatumtzun che pol keju minti' in xi cyniman tkanil colbil in tzaj 
tk'o'n Dios? 

18Ex ka peni ma clet jun xjal tz'aklxix, ¿jatumtzun cpol ju xjal mya ba'n ex ju xjal 
aj il? 

19Cyja'tzun, ka ma tzic'x cyu'ne ic tza'n tajbil Dios, cyokxe'nanx cyanmiye te 
Dios aju Ch'isal cyeye, aju ba'n tu'n tke' kc'u'j ti'j, ex cybinchame aju ba'n. 

1 Pedro 5 

In tk'o'n Pedro cynabl ocslal 

1Chin cubsale cywitz ke ansyan ate' cyxole, ax icx weye ansyan kine cyuc'il ex 
testiw kine ti'j tcyakilju ic'x tu'n Crist, ax icx at woclene tu'n njaw nimsa'ne junx 
tuc'il Crist oc tul tuj tajwalil. 

2Akeye ansyan, cypastorin oque ke t-ẍne'l Dios o che cyaj k'o'n tuj cycwente, ex 
cycwentin oque ke; pero mya lajwers tu'n cyxi'ye, cyu'nx cyibe tu'n cyxi'ye ic 
tza'n tajbil Dios, ex mya tu'n cyc'monteye jun cambabl mya tuj tumel, nok o'cx 
tu'n cyajbene tu'n tcyakil cyc'u'je. 

3Ex mi'n cub cyximane tu'n cyoque te cyajaw keju ate' tuj cycwente, nok o'cx 
tu'n cyoque te jun yec'bil tu'n cyoc lpe' ẍne'l cyi'je. 

4Octzun tul ju Nejenel cye pastor, oc cyc'ma'ye jun oyaj mlay naj ex tbanilxix. 

5Ax icx cyeye, akeye cu'xun, che tene tjak' cycawbil ansyan; ex cycyakile che 
oque mans tu'n cyajbene cyxolxe, porque in tma'n tuj Tu'jil: At tk'oj Dios cyi'j 
keju in jaw cyniman cyib, atzun keju mans in tzaj tk'o'n t-xtalbil cye, chi tuj 
Tu'jil. 

6Cyja'tzun, cymansin cub cyibe tjak' tipumal tk'ab Dios, tu'ntzun cyjaw 
nimsa'ne tu'n oc tpon tk'ijlalil. 

7Tcyakilju in baj cyc'u'je ti'j, cyk'onxe tuj tcwent Dios, porque ate Dios cwentil 
cyeye. 

8Tenx cynable ex che xk'ukine porque ate tajaw il aj k'oj cyi'je, ex in bet cyi'jele, 
in tzanun ic tza'n jun balun, in jyon ti'j alcye jun tu'n t-xi tchyo'n. 

9Che we'xixe twitz, cyuw cytene tuj cyocslable, porque ba'n cyu'ne, tuj tcyakil 
twitz tx'otx' nnic'x cyu'n cyermaniye ic tza'n cyeye nnic'x cyu'ne. 

10Cybajlenxitzun yajla'ne cab k'ij, axte Dios ctz'aksalte cynable, ex tu'n 
cywe'xixe tuj cyocslable, ex ck'olte cyipumale, ex ccyuwsal cyeye. Axte Dios in 
tzaj k'onte nim t-xtalbil ke, ex ma ko txconjtz tu'n, tu'n kten tuj t-spic'umal te 
jumajx nok tu'n Jesucrist. 

11Nimanxwit ju tbi, ex tu'n tcawin tuj tcyakil tabk'iyil te jumajx. Icxwitju. 

Jun k'olbebl tu'n apostl Pedro te bajsbil yol 

12Ma txi ntz'ibane cab ox yol cyeye; ate Silvano cxel k'inte u'j, porque aju erman 
lu tuj nnable in japunxix tu'n tuj tak'un Dios. Ma txi ntz'ibane tu'n t-xi nk'o'ne 
cynable ex tu'n t-xi nchic'bane cyeye ka atzun t-xtalbil Dios jlu axix toc. Ax che 
tencje tuj t-xtalbil. 

13In che'x k'olbe'ne cyu'n ocslal ate' tuj Babilonia, akeju ma che jaw sc'o'n junx 
cyuc'ile, ex in che'x k'olbe'ne tu'n Marcos aju ic tten ic tza'n jun nc'wa'le. 

14Cyk'olbem cyibe cyxolxe, ex cytz'uban el cywitze tu'n tcyakil cyc'ujlalile. Awt 
Dios k'ukbante cyc'u'je cycyakile akeye ocslal ti'j Jesucrist. Icxwitju. 

2 Pedro 

2 Pedro 1 

Jun k'olbebl tu'n apostl Pedro 

1Akine Simón Pedro, apostl kine te Jesucrist in chin ajbene te; in xi ntz'ibane jlu 
cyeye, akeye ma cyc'ame jun ocslabl tbanilxix ic tza'nx keye, porque tz'aklxix 
aju Clolke Jesucrist, aju Kdios. 

2Tenxwit nim xtalbil cyeye ex tu'n tke'xix cyc'u'je, tu'nju ojtzki'n Dios cyu'ne 
tuc'ix Kajaw Jesús. 

Tza'n tu'n tten cychwinklal ocslal 

3Tu'n tipumal Dios ma tzaj k'o'n ke tcyakilju in ajben tu'n tten kchwinklal ex 
tu'n kniman te Dios; ma tzaj k'o'n jlu ke tu'nju ojtzki'n Dios ku'n, aju o txconte 
ke tu'n tajwalil ex tnabl tbanilxix. 

4Tu'n jlu ma tzaj tma'n Dios ke jun yol tbanilxix ex ma' t-xilen; tu'n jlu tu'n tten 
kchwinklal junx tuc'il Dios, ex tu'n kel ok ti'j cybinchben xjal puro tz'il, porque 
in pon cyc'u'j ti'j mya ba'n. 

5Atzun cyeye ja'lo, tz'oc tililx cyu'ne mya nok o'cx tu'n tten cyocslable, ax icx 
tu'n cytene ba'n tuj tcyakil; ex mya nok o'cx tu'n cytene ba'n tuj tcyakil, ax icx 
tu'n tten cyojtzkible; 

6ex mya nok o'cx tu'n tten cyojtzkible, ax icx tu'n cyjac'unte cyibe; ex mya nok 
o'cx tu'n cyjac'unte cyibe, ax icx tu'n tten cypasense; ex mya nok o'cx tu'n tten 
cypasense, ax icx tu'n cynimane te Dios; 

7ex mya nok o'cx tu'n cynimane te Dios, ax icx tu'n toc cyitz'in cyibe; ex mya 
nok o'cx tu'n toc cyitz'in cyibe, ax icx tu'n tten cyc'ujlalile. 

8Porque ka ma cybinchaye tcyakil jlu ex ka ma che chmet-xix, mlay che oque te 
cy'aj, ex mlay che cyaj tene minti'wt twitz cyak'unbene tuj ojtzkibl te Kajaw 
Jesucrist. 

9Atzun jun xjal minti' in tbincha'n tcyakil jlu, sjumj ti'j twitz, ex moẍ te; ex ma 
tzic' tna'l tu'n ka o tx'jet tuj til ojtxi. 

10Cyja'tzun erman, tz'oc tililx cyu'ne tu'n tke'xix cyc'u'je tu'nju o che txquete 
tu'n Dios ex o che jaw sc'o'ne tu'n; porque ka ma cybinchaye jlu, mlayx che cub 
tz'ake. 

11Cyja'tzun ctzajel k'o'n cyeye tu'n cyocxe tu'n tcyakil tzalajbil tuj jun cawbil te 
jumajx te Kajaw ex Clolke Jesucrist. 

12Cyja'tzun, cucx cxel nma'ne jlu cyeye tu'n ttzaj cyna'ne, masque ba'n cyu'ne, 
ex tzyu'nxix cyu'ne aju yol axix toc at cyuc'ile. 

13Porque ba'n tuj nwitze tu'n tjaw nc'asune cynable na'nxtok ncyime, 

14porque ba'n wu'ne ch'ix tcyim nximlale tu'n taj wanmiye tuj cya'j, ic tza'n ma 
tzaj tma'n Kajaw Jesucrist weye. 

15Ax icx c'oquel tilil wu'ne tu'n t-xi nma'ne jlu cyeye tu'ntzun cucx tu'n ttzaj 
cyna'ne, ncyimlenxiye. 

Keju o cyil tajwalil Jesucrist 

16Porque ma txi kchic'ba'ne cyeye aju tipumal Kajaw Jesucrist ex ju tulel, mya 
jun yol la'jbil ma txi kma'ne cyeye ex mya jun sbubl, nok o'cx ma txi kma'ne 
cyeye porque o kile tajwalil Jesucrist tu'nx tbak' kwitze. 

17O kile tej ttzaj tk'o'n Kman Dios nimbil te Jesús tuc'ix nim toclen, tzaj k'ajt Dios 
tuj t-spic'umal in koptz'aj wen, ex tma: Atzun Nc'wa'le jlu c'ujla'nxix wu'ne, in 
chin tzalaje ti'j, chi Dios. 

18Ax ko'ye o binte ju yol lu tej ttzaj k'ma'n tuj cya'j, tej ktene tuc'il Jesús twi witz 
jatum cub ten Dios. 

19Ax icx at jun yol kuc'il mas segurxix, aju cyyol ke t-sanjel Dios; ic tten ju yol lu 
ic tza'n ttxan tzaj in c'ant tuj klolj. Cyja'tzun, ba'n tu'n t-xi cyk'o'n cywi'ye ti'j 
acutzun in cub spic'un, ex acutzun in ja'wil ju che'w aju jakolte t-xe cya'j, tu'n t-
spic'banjtz tuj cyanmiye. 

20Pero tnejel tz'elx cynic'e ti'j jlu: Aju cyyol ke t-sanjel Dios tz'iban tuj Tu'jil mlay 
pujet ku'n tu'n kex knabl. 

21Porque minti' e pacban ke t-sanjel Dios tu'n cyex cyajbil; nok o'cx te Dios in 
che ajben ke xjal lu, xi cyma'n ju yol aju tzaj tma'n Dios cye, porque ẍaklu'n ke 
tu'n Xewbaj Xjan. 

2 Pedro 2 

Ke xnak'tzal nic'al yol 

Judas 3-13 

1Ax icx ojtxi e ten ke pacbal nic'al yol cyxol aj Israel; ax icx cyxole che ul ke 
xnak'tzal nic'al yol, tuj ewaj ctzajel cyk'o'n jun xnak'tzbil mya ax toc, aju yol lu 
te xitbil, ex minti' cyajtl ti'j Kajaw aju colpin cye; cyja'tzun, cyu'nx ctzajel cyi'n 
ju xitbil cyibaj te jurat naj. 

2Nimcu xjal che oquel lpe' cyi'j tu'nju cyachbil; ex tu'n cylaj che oquel ten xjal 
yolil mya ba'n ti'j ju kocslabl axix toc. 

3Ex tu'nju in pon cyc'u'j ti'j pwak, c'oquel tilil cyu'n tu'n tcnet cycambabl cyi'je, 
ex jawni che xmoxin. Pero ch'ix tul canun aju cysentens tcub ojtxi, ex mlay tzic'x 
ti'j tu'n cynaj. 

4Porque minti' cub tnajsa'n Dios cyil ke anjel e binchan il, nok o'cx e cu'tz t-xo'n 
tu'n cycu'pun tuj infierni, e ocx tk'o'n tuj pres tuj klolj, c'alo'n ke tu'n caden, in 
che ayon ti'j tk'ijlalil jwisi. 

5Ex minti' cub tnajsa'n Dios cyil xjal e ten ojtxi, nok o'cx tzaj tk'o'n Dios k'ekab 
cyibaj cycyakil xjal mya nimal Dios ke; o'cx te Noé clet tu'n cyuc'ix wuktl xjal, 
porque xi tpacba'n Noé cye xjal tu'n cybinchante aju tz'aklxix. 

6Ax icx ju tnam Sodoma tuc'ix ju tnam Gomorra, cub tk'o'n Dios cysentens bi'x 
tu'n cynaj, bi'x e cub tza'jix; a jlu oc te jun techal ti'j ju castiw ctzajel cyibaj ke 
xjal mya nimal Dios ke. 

7Atzunte Lot o clet tu'n Dios; ate Lot tz'aklxix ex tzaj nimxix tbis tu'n tlaj 
cybinchben xjal mya ba'n minti' in cyjac'u'n ch'in cyib. 

8Porque ate Lot ax najl cyxol, ex tu'nju tz'aklxix te Lot, cyja'tzun tzaj ta'w tuj 
tanmi tcyakil k'ij tej tque'yinte cybinchben xjal mya ba'n ex tej tbinte ti'j. 

9Cyja'tzun at tipumal Kajaw tu'n cyclet ke xjal nimal Dios oc cyoc tuj joybil cyi'j, 
ex at tipumal tu'n cycub tzyu'n ke xjal mya tz'aklxix ex bi'x tu'n tcub cycastiw 
acutzun nnu'l canun tk'ijlalil jwisi. 

10Tnejelxix cbel cysentens keju cucx in cybincha'n tajbil cychibjal, ex in pon 
cyc'u'j ti'j nimcu, ex in cytz'ilsan cyib. Nne'l cyic'un keju at cyoclen, minti' tchi 
tuj cywitz, puro jawni ke, minti' ch'in cyxobil tu'n cyyasun cyi'j keju at mas 
cyoclen tuj cya'j. 

11Pero ke anjel, masque at nimxix cyipumal ex nimxix cyoclen, pero minti' in 
che yasun cyi'j ke txkantl at nimxix cyoclen, ex minti' in cyma'n twitz Kajaw tu'n 
tcub cysentens. 

12Pero ke xjal lu ic tza'n jil ke, porque ke jil in che itz'j tu'n cytzyet ex tu'n cynaj, 
ex minti' in che ximan ti'j; icxtzun ke xjal lu che najel cyu'nx cyib, porque in che 
yolin mya ba'n ti'j ju minti' nne'l cynic' ti'j. 

13Oc cyc'ma' jun castiw ti'j cybinchben mya ba'n, atzun mas in che tzalaj ti'j ju 
achbil in bant cyu'n k'ijl; ic cyten ic tza'n jun tz'il cyxole, in tzaj cych'ixwiye 
cyu'n, in che tzalaj ti'j ju cysbubl oc in che wa'n cyuc'ile. 

14O'cx toc cywitz cyi'j xu'j tu'n cyyaẍin; minti' in baj cygan ti'j tu'n cybinchan il; 
in che xmoxin cyi'j keju mya cyuw cyten; ma nak'et cyanmi tu'n tpon cyc'u'j ti'j 
nimcu; ex ma cub cysentens tu'n Dios tu'n cynaj. 

15Aju be jikun ti'j ma cyaj cycolin, ex ma che el txalpuj ti'j; ma che oc lpe' ti'j 
Balaam aju tcy'ajal Beor, cub t-ximan Balaam tu'n tbinchante mya ba'n, porque 
toc tc'u'j ti'j tu'n tcambante pwak. 

16Oc ilin Balaam tu'nju tbinchben mya ba'n, porque jun bur miban yolin bant 
tyolin ic tza'n jun xjal; masque t-sanjel Dios te Balaam, pero maket tu'n bur 
tu'nju minti' tnabl. 

17Ic cyten ke xjal lu ic tza'n jun twi a' minti' a' in bet tuj, ex ic cyten ic tza'n muj 
xupin tu'n cyk'ik'; at jun lugar puro kloljxix banimaj cye jatum tu'n cyten te 
jumajx. 

18Porque nok in che yolin te cynimbil cyib ex nokx gan cyyol, in che xmoxin cyi'j 
keju c'itzke che etz ok cyxol keju in che ank'in tuj sbubl, in xi cyma'n cye ka ba'n 
tu'n cybinchante aju tajbil cychibjal. 

19In xi cyma'n cye ka tu'n cytzokpet, pero ax ke tzyu'n ke ic tza'n jun majen tu'n 
cybinchante tcyakil mya ba'n. Porque alcye jun xjal ma cub ti'j tu'n juntl, nno'c 
te tmajen juntl, porque ma cub ti'j tu'n juntl. 

20Ax toc otok che etz colpaj tuj ttz'ilil at twitz tx'otx' tu'nju el cynic' ti'j Kajaw ex 
Clol ke Jesucrist, pero ka ma baj cysacun juntl maj cyib tuj ttz'ilil ex ka ma cub 
cyi'j tu'n, mas in che'x tuj tilil ic tza'n nej. 

21Porque mas ba'nwtlo nokwit minti' el cynic' ti'j ju be jikun ti'j, pero lu ma cyaj 
cycolin aju mandamyent xjan tzaj k'o'n cye, ex otok tz'el cynic' ti'j nej. 

22Pero atzun ma japun cyi'j aju tal twitz yol axix toc in tma'n cyja': Ke tx'yan in 
che aj meltz'aj lo'lte cyxa'w, ex ke boch otok baj tx'jet cyi'j nej, in che'x juntl maj 
tuj xok'l. 

2 Pedro 3 

Tza'n tten oc tul juntl maj Kajaw 

1Akeye erman at nc'u'je cyi'je, atzun tcabin u'j jlu in xi ntz'ibane cyeye; tuj 
cycabil u'j ma txi nk'o'ne cynable ex ma jaw nc'asune cynable tu'n cyximane tuj 
tumelxix, 

2tu'ntzun ttzaj cyna'ne aju yol o k'manjtz ojtxi cyu'n ke t-sanjel Dios xjan, ex 
tu'n ttzaj cyna'ne tmandamyent Kajaw ex Clolke, aju xi cypacba'n ke apostl e 
ten cyuc'ile. 

3Tnejel tz'elx cynic'e ti'j jlu: Tuj mancbil tk'ijlalil che ul ke xmayil in cybincha'n 
aju cyex cyajbil, 

4ex in cyma'n: ¿Jatumtzun ta' tu'n tul Crist ic tza'n tzaj tma'n? Porque atxix tej 
cycyim ke kxe'chel, ttenx tcyakil ic tza'n t-xe tnejel tej tbant twitz tx'otx', che 
chi. 

5Cyu'nx mi'n cyaj tu'n tel cynic' ti'j jlu: Ojtxi o binchanjtz cya'j tuc'ix tx'otx' tu'n 
tyol Dios, atzun jatz jlet tx'otx' tuj a' ex axtzun tcub tx'otx' tibaj a', 

6cyja'tzun cycyakil keju ate' twitz tx'otx' ojtxi e cyaj mulk'aj tjak' a' ex e naj. 

7Atzun te cya'j tuc'ix tx'otx' akeju ate' ja'lo, tzyu'n ke tu'nx tyol Dios, c'u'n ke 
tu'n cybaj tz'e'y tu'n k'ak' tuj tk'ijlalil jwisi ex tuj tk'ijlalil oc cynaj ke xjal mya 
nimal Dios ke. 

8Pero erman, akeye at nc'u'je cyi'je, tz'elx cynic'e ti'j jlu: Tuj twitz Kajaw jun k'ij 
junx ta' ic tza'n jun mil abk'i, ex jun mil abk'i junx ta' ic tza'n jun k'ij. 

9Ate Kajaw mlay tzic'x ti'j tyol aju tziyimaj tu'n ic tza'n in cyma'n junjun: Ma 
tzic'x ti'j tyol, che chitzun. Mya ma tzic'x ti'j tu'n, nok o'cx tu'nju at tpasens ki'j, 
porque mi'n tajbil Kajaw tu'n tnaj jun xjal, nok o'cx tajbil tu'n tajtz ti'j cyanmi 
cycyakil. 

10Aju tk'ijlalil Kajaw minaben tzul, ic tten ic tza'n jun elek' nnu'l konic'an; 
tujtzun tk'ijlalil lu cnajel cya'j tuc'il jun tk'ajk'ajel in julin wen, ex tcyakilju at 
cbel ulj tu'n k'ak', ex ju tx'otx' tuc'ix cybinchben xjal at twitz cbajel tz'e'y tu'n 
k'ak'. 

11Katzun il ti'j tu'n tcub ulj tcyakil jlu, ¿yajtzun cyeye, myapelo il ti'j tu'n 
cyank'ine ba'n, ex tu'n tel cypa'n cyibe ti'j tcyakil mya ba'n, ex tu'n cynimane te 
Dios? 

12Tz'oc tililx cyu'ne tu'n tbant cytene ex tu'n cyayone ti'j tk'ijlalil oc tul Dios; 
porque oc tpon tk'ijlalil oc tul Dios, c'oquel tk'ak'al cya'j, cbel ulj, ex tcyakilju at 
cbel ulj tu'n k'ak'. 

13Atzun ke in ko ayon ti'j ac'aj cya'j ex ac'aj tx'otx' jatum cbinchetel aju tz'aklxix 
cyu'n cycyakil, ic tza'n tzaj ttziyan Dios ke. 

14Cyja'tzun erman, akeye at nc'u'je cyi'je, che ayone ti'j tcyakil jlu, tz'oc tililx 
cyu'ne tu'n cytene minti' ch'in tz'il cyi'je oc tul Kajaw, ex minti' cypaltile, ex tu'n 
tten cymojbabl cyibe. 

15Tz'elx cynic'e ti'j jlu: Tu'nju at nim tpasens Kajaw at colbil ke, ic tza'n tyol 
kerman Pablo aju at-xix kc'u'j ti'j xi ttz'iban cyeye, ic tza'nx ju tnabl tzaj tk'o'n 
Dios te. 

16Tuj tcyakil tu'j Pablo in yolin ti'j tcyakil jlu; at junjun yol tuj tu'j cyuw tu'n tel 
knic' ti'j; ke xjal mya xnak'tzamni ke ex mya cyuw cyten in baj cymeltz'un ju yol 
lu, ex in baj cymeltz'u'n mastl yol tz'iban tuj Tu'jil, cyja'tzun cyu'nx che najel. 

17Cyja'tzun erman, akeye at nc'u'je cyi'je, bi'maj jlu cyu'ne, cycwentin oc cyibe 
tu'n mi'n cyxi lach'o'ne cyu'n xjal mya ba'n ke ex ma che el tzpet ti'j ju yol axix 
toc; cycwentin oc cyibe tu'n cycyaj tene wa'lxix tu'n mi'n cycub tz'ake. 

18Pero che ch'iyxe tuj t-xtalbil Kajaw ex Clol ke Jesucrist ex tz'elx mastl cynic'e 
ti'j. Nimanxwit ju tbi ja'lo ex te jumajx. Icxwitju. 

1 Juan 

1 Juan 1 

Aju yol in tk'o'n chwinklal 

1In xi ntz'ibane cyeye ti'j ju Yol te chwinklal, aju at atxix t-xe tnejel, aju o kbiye 
ex o kile, aju o tz'oc kque'yine tu'n tbak' kwitze ex o tz'oc kmaco'ne tu'n kk'abe. 

2Porque o tzaj yec'un ju chwinklal, ex o kile, ex in xi kma'ne ax toc ti'j; ex in xi 
kk'o'ne tkanil cyeye ti'j ju chwinklal te jumajx, aju at tuc'il Dios Mambaj ex o tzaj 
yec'un keye, 

3Aju ma kile ex ma kbiye, axtzunju in xi kpacba'ne cyeye tu'ntzun tten kmojbabl 
kib; ex aju kmojbabl kib, tuc'il Kman Dios ex tuc'il Jesucrist aju Tc'wa'l. 

4In xi ntz'ibane tcyakil jlu cyeye tu'ntzun cytzalaje nimxix. 

Ate Dios spic'un 

5Atzunju yol lu o kbiye te Jesucrist ex in xi kpacba'ne cyeye: ate Dios spic'un ex 
minti' ch'in klolj at tuc'il. 

6Ka in kma'n ka at kmojbabl kib tuc'il Dios ex ka cucx kbet tuj klolj, in ko nic'an 
yol ex minti' in ko oc lpe' ti'j ju yol axix toc. 

7Pero ka in ko bet tuj spic'un ic tza'n te Dios at tuj spic'un, at kmojbabl kib kxolx, 
ex aju tchc'el Jesucrist aju Tc'wa'l Dios nne'l ttx'jo'n tcyakilju kil. 

8Ka in kma'n ka minti' kil, in ksbun kib ku'nx kib, ex ju yol axix toc minti' tuj 
kanmi. 

9Pero ka ma jatz kpa'n kil twitz Dios, cnajsetel kil tu'n ex c'elel ttx'jo'n tcyakil 
mya ba'n tuj kanmi, porque ate Dios tz'aklxix ex ba'n tu'n tke' kc'u'j ti'j. 

10Ka ma kma bajx ko binchan il, nno'c kk'o'n Dios nic'al yol, ex aju tyol minti' 
tuj kanmi. 

1 Juan 2 

Ate Crist yolil ki'j twitz Dios 

1Akeye tal nc'wa'le, in xi ntz'ibane tcyakil jlu cyeye tu'ntzun mi'n cybinchane il. 
Pero ka at jun ma binchan il, at jun yolil k'ij tuc'il Kman Dios, ate Jesucrist aju 
tz'aklxix. 

2Oc Jesucrist te chojbil kil; mya o'cx tu'n tlaj kil, ax icx tu'n tlaj cyil cycyakil xjal. 

3Ka ma che japun ke tmandamyent Dios ku'n, tu'ntzunju in ke'xix kc'u'j ti'j ka 
ojtzki'n Dios ku'n. 

4Pero ka at jun xjal ma k'mante: Ojtzki'n Dios wu'ne ka chi, ex ka minti' in che 
japun ke tmandamyent Dios tu'n, nic'al yol te, ex aju yol axix toc minti' tuj tanmi. 

5Pero alcyeju in japun tyol Dios tu'n, ax toc at tc'u'j ti'j Dios ex ma tz'aket-xix 
tc'ujlalil. Cyja'tzun in ke'xix kc'u'j ti'j ato' junx tuc'il. 

6Alcye in k'mante ka ax ta' tuc'il Dios, il ti'j tu'n tbet ba'n ic tza'n o bet Crist. 

Aju ac'aj mandamyent 

7Erman, mya ac'aj mandamyent aju in xi ntz'ibane cyeye; nok o'cx aju ojtxi 
mandamyent aju at cyuc'ile atxix t-xe tnejel. Aju ojtxi mandamyent, atzunju yol 
o cybiye atxix t-xe tnejel. 

8Masque ojtxi mandamyent in xi ntz'ibane cyeye, pero ac'ajx ta', ax toc ma japun 
tu'n Crist, ax icx cyeye tu'n tjapun cyu'ne, porque aju klolj ch'ix tic', ex aju 
spic'un ax toc ma tzul koptz'aj. 

9Ka at jun in k'mante ka at tuj spic'un ex ka nne'l tic'un terman, ax ta' tuj klolj. 

10Alcye jun xjal in tc'ujla'n terman ax ta' tuj spic'un, ex minti' jun mya ba'n tuj 
tanmi tu'n tjaw tolj ti'j. 

11Pero ka at jun nne'l tic'un terman, ax ta' tuj klolj ex in bet tuj klolj, ex minti' 
nne'l tnic' ti'j tza'n t-xi', porque ma tz'oc te moẍ tu'n klolj. 

12In xi ntz'ibane jlu cyeye, akeye tal nc'wa'le, porque o najset cyile tu'nju ocslal 
keye ti'j Jesucrist. 

13In xi ntz'ibane jlu cyeye, akeye mambaj, porque ojtzki'n Crist cyu'ne, aju at 
atxix t-xe tnejel. In xi ntz'ibane jlu cyeye, akeye cu'xun, porque ma cub ti'j tajaw 
il cyu'ne. In xi ntz'ibane jlu cyeye, akeye tal nc'wa'le, porque ojtzki'n Kman Dios 
cyu'ne. 

14In xi ntz'ibane jlu cyeye, akeye mambaj, porque ojtzki'n cyu'ne aju at atxix t-
xe tnejel. In xi ntz'ibane jlu cyeye, akeye cu'xun, porque at cyipune, ex ma 
cyc'ame tyol Dios tuj cyanmiye, ex ma cub ti'j tajaw il cyu'ne. 

15Mi'n cyc'ujlaye aju achbil te twitz tx'otx', mi jun ti'xti mya ba'n at twitz tx'otx'. 
Ka at jun xjal in tc'ujla'n aju achbil te twitz tx'otx', minti' tc'ujlalil tuj tanmi ti'j 
Kman Dios. 

16Porque tcyakilju at twitz tx'otx', aju tajbil kchibjal mya ba'n, ex tcyakilju mya 
ba'n nno'c kque'yin ex in pon kc'u'j ti'j, ex aju knimbil kib tuj kchwinklal, 
myatzun te Kman Dios jlu, nok o'cx te twitz tx'otx'. 

17Cbajel ju twitz tx'otx' tuc'ix ju cyajbil xjal mya ba'n; atzunju xjal in tbincha'n 
tajbil Dios cyjel ten te jumajx. 

Aju yol axix toc ex aju nic'aj yol 

18Akeye tal nc'wa'le, atzunju mancbil tk'ijlalil ja'lo; ic tza'n o cybiye, tzul aju aj 
k'oj ti'j Crist, icxtzun ja'lo nimcu aj k'oj ti'j Crist ma che jaw jlet; cyja'tzun nne'l 
knic' ti'j ka atzun mancbil tk'ijlalil ja'lo. 

19Kxol ma che ex; pero mya kuc'il ke; porque nokwit kuc'il ke, axwitlo ma che 
cyaj ten kuc'il. Pero ma che ex tu'ntzun tyec'unjtz ka mya cycyakil ke kuc'il ke. 

20Atzun cyeye ma tz'oc k'o'n cyoclene tu'n Xewbaj Xjan, ex cycyakile ojtzki'n ju 
yol axix toc cyu'ne. 

21Minti' in xi ntz'ibane cyeye tu'nju minti'wt ba'n cyu'ne aju yol axix toc, nok 
o'cx tu'nju ojtzki'n cyu'ne; ex ba'n cyu'ne mya ti'j ju yol axix toc in tzaj ju nic'aj 
yol. 

22¿Alcyetzunju nic'al yol? ¿Myapetzunju in tma'n ka mya ate Jesús ju Crist, aju 
at toclen tu'n Dios? Atzun jlu aj k'oj ti'j Crist, porque nne'l tic'un xjal Kman Dios 
tuc'ix Tc'wa'l. 

23Aju xjal ic'un Tc'wa'l Dios tu'n, minti' Kman Dios tuc'il; pero alcye jun xjal in 
tchic'ba'n ka ax toc ocslal ti'j Tc'wa'l Dios, ax icx at Kman Dios tuc'il. 

24Aju yol o cybiye atxix t-xe tnejel, axwit cyaj ten tuj cyanmiye. Ka ma cyaj ten 
ju yol tuj cyanmiye, aju o cybiye atxix t-xe tnejel, ax icx che cyjel tene tuc'il Kman 
Dios ex tuc'il Tc'wa'l. 

25Ex atzun jlu o tzaj tma'n Jesucrist ke tu'n ttzaj tk'o'n aju kchwinklal te jumajx. 

26A jlu in xi ntz'ibane cyeye tu'n tel cynic'e cyi'j keju cyajbil tu'n cysbun cyeye. 

27Aju Xewbaj Xjan ma cyc'ame tu'n Jesucrist ax ta' tuj cyanmiye, ex mya il ti'j 
tu'n cyxnak'tzanjtze tu'n juntl; porque aju Xewbaj Xjan ma cyc'ame tu'n 
Jesucrist, in che xnak'tzanjtze tu'n tuj tcyakil, ax toc tyol ex mya nic'al yol te. 
Cyja'tzun, ax che cyaj tene tuc'il Crist, ic tza'n ma che xnak'tzanjtze tu'n. 

28Ja'lotzun, akeye tal nc'wa'l, ax che cyaj tene tuc'il Crist, tu'ntzun tke'xix kc'u'j 
ti'j oc tyec'unte tib, ex tu'n mi'n kch'ixwi twitz oc tul. 

29Ba'n cyu'ne ka tz'aklxix te Crist, ax icx tz'elx cynic'e ti'j, aju xjal in tbincha'n 
aju tz'aklxix, tc'wa'l Dios te. 

1 Juan 3 

Ma ko oc te tc'wa'l Dios 

1Che ximane ti'j, ma'xix tc'ujlalil Kman Dios ki'j, porque ma tz'oc kbi tc'wa'l 
Dios, ex ax toc tc'wa'l Dios ko'. Cyja'tzun, minti' nne'l cynic' xjal ki'j, porque 
minti' nne'l cynic' ti'j Dios. 

2Akeye erman at nc'u'je cyi'je, ma ko oc te tc'wa'l Dios ja'lo; ex na'nx ttzaj yec'un 
tza'n ko oquel. Pero ba'n ku'n, oc tyec'unte tib Jesucrist, ko oquel ic tza'nx te, 
porque oc kila' tza'n que'yin. 

3Ex cycyakil keju in che ayon ti'j Crist ex k'ukl cyc'u'j ti'j, in sakix tuj tanmi, ic 
tza'n te Crist sak te. 

4Cycyakil keju in che binchan il in che ic' tibaj tley Dios, porque ka ma ko ic' 
tibaj ley atzun ilju. 

5Ba'n cyu'ne, ul aj Jesucrist twitz tx'otx' tu'n tel ti'n kil, atzun te minti' o binchan 
il. 

6Cyja'tzun, aju xjal ax ta' tuc'il Crist minti' in binchan il; pero aju in binchan il 
bajx til xjal Crist ex bajx tz'el tnic' ti'j. 

7Akeye tal nc'wa'le, cuchiwt tu'n mi'n cyel txalpuje tu'n juntl. Alcye in tbincha'n 
aju tz'aklxix, tz'aklxix te, ic tza'n te Crist tz'aklxix te. 

8Pero alcyeju in binchan il, te tajaw il te; porque ate tajaw il binchan il tzajnix 
bant atxix t-xe tnejel. Tu'ntzun tlaj jlu ul aj Tc'wa'l Dios twitz tx'otx', tu'ntzun 
tcub xitj tcyakil tak'unben tajaw il. 

9Jun xjal ka ax toc ma tz'oc te tc'wa'l Dios minti' in binchan il, porque tiyjil Dios 
te ex mlay bant cucx tu'n tbinchan il, porque tc'wa'l Dios te. 

10Tu'ntzun jlu nne'l nic'baj cyi'j alcye ke tc'wa'l Dios ex alcye ke tc'wa'l tajaw il; 
porque tcyakilju minti' in tbincha'n aju tz'aklxix, myatzun te Diosju, ax icx mya 
te Dios aju minti' in tc'ujla'n terman. 

Kc'ujlam kib kxolx 

11Porque atzunju yol lu o cybiye atxix t-xe tnejel: Tu'n kc'ujlante kib kxolx. 

12Ex mi'n ko oc ic tza'n te Caín, te tajaw il te ex cub tbyo'n aju titz'in. ¿Tiku'ntzun 
cub tbyo'n? Porque mya ba'n aju tbinchben Caín, atzun te titz'in ba'n tbinchben. 

13Erman, mi'n che labine ti'j ka ma che el ic'une cyu'n xjal. 

14Ba'n ku'n ma ko etz tuj camic, ma ko ul tuj chwinklal porque in che kc'ujla'n 
ke erman. Alcye minti' in tc'ujla'n terman, ax ta' tuj camic. 

15Aju xjal nne'l tic'un terman, byol xjal te; ex ba'n cyu'ne mi jun byol xjal ctel 
tchwinklal te jumajx. 

16Ti'jtzun jlu nne'l knic' ti'j tc'ujlalil Dios, porque xi tk'on tib Jesucrist tu'n tcyim 
tu'n klaj; ax icx ke ba'n tu'n t-xi kk'on kib tu'n kcyim tu'n cylaj kerman. 

17Pero ka at jun xjal nimcu at te tzalu twitz tx'otx', ex ka ma til xjal terman atx 
taj aju in ajben te, ex in cub t-xc'ayin, ¿tza'ntzun tten tu'n tmante ka at tc'ujlalil 
Dios tuj tanmi? 



2170 

 

 
Mam del Norte 

© 1993 Sociedades Bíblicas Unidas. 
  

 

 

18Akeye tal nc'wa'le, mi'n kc'ujla kib nok tu'n kyol ex tu'n ktzi'; nok o'cx 
kc'ujlam kib tu'n kbinchben ex ax tocwit kc'ujlalil. 

Tza'n tten tu'n tke' kc'u'j ti'j Dios 

19Tu'n jlu c'elel knic' ti'j ka ma ko oc lpe' ti'j ju yol axix toc, ex ckebilxix kc'u'j ti'j 
Dios. 

20Porque ka ma tma kanmi ka mya ba'n in kbincha'n, ate Dios ma' toclen twitz 
ju kanmi, ex ojtzki'n tcyakil tu'n. 

21Akeye erman at nc'u'je cyi'je, ka minti' in tma'n kanmi ka mya ba'n in 
kbincha'n, k'ukl kc'u'j ti'j Dios. 

22Ex alcye ma txi kkanin te, ctzajel tk'o'n ke porque in che japun ke 
tmandamyent ku'n ex in kbincha'n aju ba'n nne'la tuj twitz. 

23Ex atzunju tmandamyent jlu: tu'n t-xi kocsla'n Jesucrist aju Tc'wa'l Dios, ex 
tu'n kc'ujlante kib kxolx, ic tza'n k'ma'maj ke tu'n. 

24Alcye in che japun ke tmandamyent tu'n, ax ta' tuc'il Dios, ex ax ta' Dios tuc'il. 
Cyja'tzun nne'l knic' ti'j ka ax najl Dios tuj kanmi, tu'nju Xewbaj Xjan ma tzaj 
tk'o'n ke. 

1 Juan 4 

Ke xjal at T-xew Dios cyuc'il ex ke xjal aj k'oj ti'j Crist 

1Akeye erman at nc'u'je cyi'je, mi'n txi cyocsla'ne cyyol cycyakil pacbal yol in 
cyma'n ka tu'n Dios sama'n ke, nok o'cx cyk'o'nque cwent cyi'j, tu'ntzun tel 
cynic'e cyi'j ka te Dios ke ex ka mi'n. Porque nimcu pacbal nic'al yol in che bet 
cyxol xjal, in cyma'n ka tu'n Dios sama'n ke. 

2Pero c'eleltzun cynic'e ti'j ka ax toc tu'n T-xew Dios in che yolin; porque 
cycyakil pacbal yol, ka in cychic'ba'n ka ax toc xjal te Jesucrist tej tul tzalu twitz 
tx'otx', entons te Dios xjal lu. 

3Pero cycyakil pacbal yol, ka in cyma'n, mya ax toc xjal te Jesucrist tej tul tzalu 
twitz tx'otx', myatzun te Dios xjal lu. Atzun in tzaja ju yol lu tuc'il ju aj k'oj ti'j 
Crist, aju o cybiye ka tzul; ex lu at cyxol xjal ja'lo. 

4Akeye tal nc'wa'le, te Dios keye ex ma cub cyi'j pacbal nic'al yol cyu'ne; porque 
mas ma' toclen Dios aju at tuj cyanmiye twitz ju tajaw il at cyxol xjal. 

5Cye xjal ke, cyja'tzun in che yolin ti'j ju cye xjal, ex in xi cybi'n xjal cyyol. 

6Atzun ke te Dios ko'. Aju xjal ojtzki'n Dios tu'n, in xi tbi'n kyol; atzunju xjal mya 
te Dios, minti' in xi tbi'n kyol. Cyja'tzun nne'l knic' ti'j alcyeju in yolin ax toc ex 
alcyeju minti' in yolin ax toc. 

Ate Dios at tc'ujlalil 

7Akeye erman at nc'u'je cyi'je, kc'ujlam kib kxolx, porque aju kc'ujlalil te Dioste; 
ex cycyakil keju at cyc'ujlalil, tc'wa'l Dios ke ex ojtzki'n Dios cyu'n. 

8Alcye minti' tc'ujlalil, na'nx tel tnic' ti'j Dios, porque ate Dios at tc'ujlalil. 

9Tu'n jlu ma tzaj tyec'un Dios tc'ujlalil ki'j; tu'nju tzaj t-sama'n Dios o'cxcu jun 
Tc'wa'l, ul tzalu twitz tx'otx' tu'ntzun tten kchwinklal nok tu'n. 

10Tu'ntzun jlu nne'l knic' ti'j ju tc'ujlalil: Mya akeko' ma ko c'ujlante Dios, nok 
o'cx ate Dios ma ko tc'ujla ex tzaj t-sama'n aju Tc'wa'l tu'n toc te chojbil kil. 

11Akeye erman at nc'u'je cyi'je, ka ic tten tc'ujlalil Dios ki'j, ax icx ke kc'ujlam 
kib kxolx. 

12Mi jun xjal o til twitz Dios, pero ka ma kc'ujla kib kxolx, axtzun najl Dios tuj 
kanmi, ex aju tc'ujlalil Dios ma tz'aket-xix tuj kanmi. 

13Tu'ntzun jlu nne'l knic' ti'j ka ax najl ko' tuc'il Dios, ax icx te najl tuj kanmi, 
porque ma tzaj tk'o'n Dios aju T-xew ke. 

14Ax ko'ye ma kile ex in xi kchic'ba'ne ma tzaj t-sama'n Kman Dios aju Tc'wa'l 
tu'n toc te Colol cye xjal. 

15Alcye in tchic'ba'n ka ax toc Tc'wa'l Dios te Jesús, ax najl Dios tuj tanmi, ax icx 
te ax najl tuc'il Dios. 

16Cyja'tzun nne'l knic' ti'j tc'ujlalil Dios ki'j ex ma txi kocsla'n. Ate Dios at 
tc'ujlalil, ex alcyeju at tc'ujlalil tuj tanmi, ax najl tuc'il Dios, ax icx te Dios ax najl 
tuj tanmi. 

17Tu'n jlu in tz'aket-xix kc'ujlalil tu'ntzun tke'xix kc'u'j oc tul tk'ijlalil jwisi; ex 
ckebil kc'u'j, porque ic tza'n tten Jesucrist, icxtzun ktenju tzalu twitz tx'otx'. 

18Ka at kc'ujlalil mlay ko xob, porque ka tz'aklxix kc'ujlalil, tu'n jlu nne'l ti'n ju 
xobajil. Porque aju xobajil in tzaj tu'n tlaj ju castiw cyja' ttzaj; cyja'tzun alcye in 
xob, na'nx ttz'aket tc'ujlalil tuj tanmi. 

19In kc'ujla'n Dios, porque tnejel ma ko c'ujlanjtz tu'n. 

20Pero ka at jun xjal in tma'n: In nc'ujla'ne Dios, ka chi, ex ka nne'l tic'un terman, 
nic'al yol te; porque ka minti' in tc'ujla'n xjal terman aju nno'c tque'yin, ax mlay 
bant tu'n tc'ujlanjtz Dios tu'n, aju na'nx toc tque'yin. 

21Ex atzun mandamyent jlu ma kc'am te Jesucrist, in tma'n: Alcyeju c'ujla'n Dios 
tu'n, ax icx c'ujlam terman. 

1 Juan 5 

Tu'n kocslabl in cub ti'j mya ba'n at twitz tx'otx' 

1Cycyakil keju in xi cyocsla'n ka ate Jesús ju Crist aju at toclen tu'n Dios, atzun 
ke tc'wa'l Diosju; ex cycyakil keju c'ujla'n Mambaj cyu'n, ax icx c'ujla'n ke tc'wa'l 
Mambaj cyu'n. 

2Ka c'ujla'n Dios ku'n ex ka ma che japun ke tmandamyent ku'n, tu'ntzunju nne'l 
knic' ti'j ka c'ujla'n ke tc'wa'l Dios ku'n. 

3Ka c'ujla'n Dios ku'n, che japunel ke tmandamyent ku'n; ex ke tmandamyent 
mya cyuw ke. 

4Porque cycyakil keju ma che oc te tc'wa'l Dios, in cub ti'j ju mya ba'n cyu'n, aju 
at twitz tx'otx'. Cyja'tzun tten nok tu'nju kocslabl in cub ti'j mya ba'n ku'n, aju 
at twitz tx'otx'. 

5¿Alcyetzunju in cub ti'j mya ba'n tu'n, aju at twitz tx'otx'? ¿Myapetzun aju in xi 
tocsla'n ka ate Jesús Tc'wa'l Dios? Atzunju. 

Keju testiw in che yolin ax toc ti'j Tc'wa'l Dios 

6Ate Jesucrist ul, o byan tuj a' ex el tchc'el twitz crus; mya nok o'cx o byan tuj a', 
ax icx el tchc'el. Axju Xewbaj Xjan testiw ti'j jlu, porque aju Xewbaj Xjan ax toc 
tyol. 

7At ox testiw [tuj cya'j in che yolin ti'j jlu, ex atzun ke jlu: Mambaj, tuc'ix ju Yol, 
tuc'ix Xewbaj Xjan; akeju ox testiw lu junx cyten. 

8Ex at ox testiw twitz tx'otx'], ex atzun ke jlu: Aju Xewbaj Xjan, tuc'ix ju a', ex ju 
tchc'el Jesucrist; ex akeju ox lu ax yol in cyma'n. 

9Ka ma txi kocsla'n aju cyyol xjal, yajtzun tyol Dios, ¿myapetzun mas ma' toclen 
tu'n t-xi kocsla'n? Porque atzun tyol Dios jlu tzaj tchic'ba'n ti'j Tc'wa'l. 

10Alcye ma tz'ocslan ti'j Tc'wa'l Dios, in tna'n tuj tanmi ka ax toc tyol Dios. Alcye 
minti' ma txi tocsla'n tyol Dios, nno'c Dios nic'al yol tu'n, porque minti' ma txi 
tocsla'n tyol Dios aju tzaj tchic'ba'n ti'j Tc'wa'l. 

11Atzunju yol lu tzaj tchic'ba'n Dios ke: Ma tzaj tk'o'n Dios kchwinklal te jumajx, 
ex aju chwinklal lu tu'nju Tc'wa'l in tzaj tk'o'n. 

12Alcye at Tc'wa'l Dios tuc'il, at tchwinklal; pero alcye minti' Tc'wa'l Dios tuc'il, 
minti' tchwinklal. 

In tk'o'n Juan juntl maj cynabl ocslal 

13Tcyakil jlu ma txi ntz'ibane cyeye, akeye ma che ocslane ti'j Tc'wa'l Dios, 
tu'ntzun tke'xix cyc'u'je ti'j ka at cychwinklale te jumajx. 

14Ka at jun ma txi kkanin te Dios ic tza'nx ju tajbil, in ko tzaj tbi'n, cyja'tzun tten 
in ke'xix kc'u'j ti'j. 

15Ba'n ku'n in tzaj tbi'n Dios alcyeju ma txi kkanin te; cyja'tzun ax icx ba'n ku'n 
in kc'mo'n aju ma txi kkanin te. 

16Ka at jun ocslal ma til in binchan terman il, mya jun il in tzaj camic tu'n, ba'n 
tu'n tcubsan twitz Dios ti'j terman, ex ctzajel tk'o'n Dios tchwinklal terman; in 
xi nma'ne jlu cyi'j keju in che binchan il, ka mya jun il in tzaj camic tu'n. At il in 
tzaj camic tu'n. Minti' in xi nma'ne tu'n kcubsan twitz Dios ti'j jlu. 

17Tcyakilju mya ba'n in kbincha'n, atzun ilju; pero at il minti' in tzaj camic tu'n. 

18Ba'n ku'n, akeju ma che oc te tc'wa'l Dios mya cucx in che binchan il; porque 
cwentin ke tu'n Tc'wa'l Dios, ex minti' in che tzyet tu'n tajaw il. 

19Ba'n ku'n, te Dios ko', ex cycyakil xjal twitz tx'otx' ate' tjak' tipumal tajaw il. 

20Ex ba'n ku'n, o tzul aj Tc'wa'l Dios ex ma tzaj tk'o'n knabl tu'n kojtzkinte 
alcyeju Dios axix toc. Ax ato' tuc'il ju Dios axix toc, ex tuc'il Jesucrist aju Tc'wa'l. 
Atzunte Diosju axix toc ex k'olte kchwinklal te jumajx. 

21Akeye tal nc'wa'le, ten cycwente cyi'je tu'n mi'n cyc'ulune cywitz ke tilbilal. 
Icxwitju. 

2 Juan 

2 Juan 1 

Jun k'olbebl tu'n apostl Juan 

1Akine ansyan, in xi ntz'ibane teya erman xu'j, cyuc'ix ke tala sc'o'maj tu'n Dios; 
ax toc c'ujla'n keye wu'ne, ex mya nok o'cx wu'ne, ax icx cyu'n cycyakil keju 
ojtzki'n ju yol axix toc cyu'n. 

2C'ujla'n keye wu'ne tu'n tlaj ju yol axix toc at tuj kanmi ex ax ctel kuc'il te 
jumajx. 

3Ctzajel k'o'n xtalbil cyeye tu'n Kman Dios ex tu'n Jesucrist aju Tc'wa'l, ex ctzajel 
k'ak'an cyc'u'j cyi'je, ex tu'n tke'xix cyc'u'je, tu'nju ma che oc lpe'ye ti'j ju yol 
axix toc ex at cyc'ujlalile. 

Aju mandamyent tu'n tten kc'ujlalil 

4Nimxix ma chin tzalaje tu'nju ma wile junjun tala in che oc lpe' ti'j ju yol axix 
toc, ic tza'nx ju mandamyent tzaj tma'n Kman Dios ke. 

5Ja'lotzun chin cubsale twitza erman xu'j, tu'n kc'ujlante kib kxolx. Mya jun ac'aj 
mandamyent in xi ntz'ibane teya, nok o'cx aju mandamyent at kuc'il atxix t-xe 
tnejel. 

6Ka c'ujla'n Dios ku'n, che japunel ke tmandamyent ku'n. Axtzun tmandamyent 
jlu ic tza'n o cybiye atxix t-xe tnejel, tu'n tten cyc'ujlalile. 

Keju in che sbun 

7Porque nimcu in che bet tuj tcyakil twitz tx'otx', in cyma'n ka mya ax toc xjal 
te Jesucrist tej tul tzalu twitz tx'otx'. Akeju in che k'mante jlu sbul ke ex aj k'oj 
ke ti'j Crist. 

8Ten cycwente cyi'je tu'n mi'n tnaj twitz cyak'unbene, nok o'cx tz'oc tililx cyu'ne 
tu'n cyc'monteye jun twi cyc'u'je tz'aklxix. 

9Ka at jun xjal nne'l txalpuj ex minti' in cyaj ten tuj t-xnak'tzbil Crist, minti' Dios 
tuc'il; atzun teju ma cyaj ten tuj t-xnak'tzbil Crist, atzunju at Kman Dios tuc'il ex 
at Tc'wa'l Dios tuc'il. 

10Ka at jun xjal ma pon cyuc'ile ex mya a xnak'tzbil lu in tma'n, mi'n tz'ocx 
cyc'mo'ne tuj cyjaye ex mi'n txi cyk'olbe'ne; 

11porque alcyeju ma txi k'olben te, at toclen ti'j ju tbinchben xjal mya ba'n lu. 

Jun yol te mancbil 

12At nimcu tu'n t-xi nma'ne cyeye, pero mi'n wajbile tu'n t-xi ntz'ibane tuj u'j ex 
tu'n tint; porque ximan wu'ne tu'n nxi'ye cyuc'ile ex tu'n nyoline cyuc'ile ex tu'n 
toc kque'yin kwitz, tu'ntzun ktzalaj nimxix. 

13In xi k'olbe'na cyu'n ke tal termaniya aju sc'o'maj tu'n Dios. Icxwitju. 

3 Juan 

3 Juan 1 

Jun k'olbebl tu'n apostl Juan 

1Akine ansyan in xi ntz'ibane teya Gayo, axix toc at nc'u'je ti'ja. 

2In chin cubsane twitz Dios ti'ja erman, aya at nc'u'je ti'ja, cuchiwt tu'n tel ba'n 
teya tuj tcyakil ex tu'n ttena tuj txubtxaj ic tza'n tanmiya ba'n ta'. 

3Porque nimxix in tzalaje tej cyul junjun erman ex tzaj cytx'olba'n ti'ja, cyma ka 
in japunxix tu'na tuj tcyakil, porque cucx toc lpe'ya ti'j ju yol axix toc. 

4Atzun mas in chin tzalaje ti'j jlu, oc nbinteye ka o'cx in che oc lpe' ke nc'wa'le 
ti'j ju yol axix toc. 

In yolin Juan ba'n ti'j Gayo 

5Erman, at nc'u'je ti'ja, ba'nxix in tbincha'na oc in ajbena cye erman, masque 
minti' ojtzki'n cywitz tu'na. 

6Tej cyul tzalu tzaj cyma'n cywitz ke ocslal ti'j ju tc'ujlalila cyi'j. Ba'nxix in 
tbincha'na ka ma txi tk'o'na ch'in onbil cye tuj cybe, porque in che ajben te Dios. 

7Porque ma che ex tuj cybe nok tu'nju at cyc'ujlalil ti'j Crist, ex minti' ch'in onbil 
o cyc'am cye xjal mya ocslal ke. 

8Cyja'tzun, ilxix ti'j tu'n cyc'monjtz ke jlu ku'n ex tu'n t-xi kk'o'n ch'in onbil cye, 
tu'ntzun kak'nan junx cyuc'il tu'n tpacbanjtz ju yol axix toc. 

Mya ba'n tmod Diótrefes 

9Xi ntz'ibane jun u'j cye ocslal, pero ate Diótrefes taj tu'n toc te nejenel cyxol, ex 
minti' in xi tniman kyole. 

10Cyja'tzun, ka ma chinxe tu'n npone cyuc'ile, cxel nma'ne te aju mya ba'n in 
tbincha'n, in yolin toc tu'n yol mya ba'n ki'je ex in si'min yol ki'je. Ex mya 
conporm in cyaj tu'n jlu, ax icx minti' in che tc'mo'n ke erman in che pon, ex 
minti' in tk'o'n permis cye mastl ocslal akeju cyajbil tu'n cyc'monjtz erman 
cyu'n, ex in che etz tlajo'n cyxol ke ocslal. 

11Aya erman at nc'u'je ti'ja, mi'n tz'oc lpe'ya ti'j ju mya ba'n, nok o'cx ti'j ju ba'n. 
Aju xjal in tbincha'n ba'n, te Dios te; pero aju xjal in tbincha'n mya ba'n, minti' 
ojtzki'n Dios tu'n. 

Ate Demetrio jun yec'bil ba'n 

12Cycyakil xjal in che yolin ba'n ti'j Demetrio, ax icx aju tbinchben in tyec'un ka 
ba'n tmod, ax icx keye in ko yoline ax toc ti'j, ex ba'n tu'na aju kyole axix toc. 

Jun yol te mancbil 



2177 

 

 
Mam del Norte 

© 1993 Sociedades Bíblicas Unidas. 
  

 

 

13Nimcu at tu'n t-xi nma'ne teya, pero mi'n wajbile tu'n t-xi ntz'ibane tu'n tint 
ex tu'n plum; 

14porque ximan wu'ne mya yajxi tu'n npone que'yil teya; octzun ko yolil ex 
c'oquel kque'yin kwitz. 

15Cuchiwt tu'n ttena tuj txubtxaj. In xi k'olbe'na cyu'n ke amiw. K'onxa 
nk'olbeble cye teyle junjun kamiw. 

Judas 

Judas 1 

Jun k'olbebl tu'n Judas 

1Akine Judas tmajen Jesucrist kine ex titz'in Jacobo kine. In xi ntz'ibane jlu 
cyeye, akeye ma che txconjtze tu'n Kman Dios, ex c'ujla'n keye tu'n, ex cwentin 
keye tu'n Jesucrist. 

2Awt Kman Dios tzaj k'ak'an tc'u'j cyi'je ex tu'n tke'xix cyc'u'je, ex tu'n tten 
cyc'ujlalile nimxix. 

Aju xnak'tzbil mya ax toc in cyk'o'n xjal nic'al yol 
2 Pedro 2.1-17 

3Akeye erman at nc'u'je cyi'je, nimxix o wajbeye tu'n t-xi ntz'ibane cyeye ti'j ju 
colbil ke kcyakil; pero ja'lo ilxix ti'j tu'n t-xi ntz'ibane cyeye ex tu'n t-xi nk'o'ne 
cynable tu'n toc tililxix cyu'ne tu'n mi'n tnaj kocslabl; aju yol ma kocsla, te 
jumajx ma tzaj tokxenan Dios ke, akeko' ocslal ko'. 

4Porque at junjun xjal sbul ma tz'ocx cyk'on cyib cyxol ocslal; bi'x cyaj bant ti'j 
ojtxi tu'n tcub cysentens xjal lu, porque mya nimal Dios ke, in cyaj cycolin t-
xtalbil Kdios, ex in xi cyk'on cyib tu'n cybinchante tcyakilju cyajbil, minti' 
cyjuc'bil cyib ex minti' cyaj ti'j tu'n cyten tjak' tcawbil Dios o'cxte Dios Tajaw 
Tcyakil, ex minti' cyaj ti'j tu'n cyten tjak' tcawbil Kajaw Jesucrist. 

5Cyja'tzun wajbile tu'n ttzaj nna'ntle juntl maj cyeye, masque bi'majtl tcyakil jlu 
cyu'ne, e naj ke xjal aj Israel tu'n Kman, akeju minti' xi cyniman tyol, ex otok che 
clet tu'n nej tej cyetz ti'n tuj tx'otx' Ejipt. 

6Ax icx jun c'loj anjel cyaj cyk'o'n cyoclen ex cyaj cycolin cyex cynajbil, cyja'tzun 
presin ke tu'n Dios, ex c'alo'n ke tu'n caden tuj klolj te jumajx, tzyu'n ke tu'n 
tcub cycastiw tuj tk'ijlalil jwisi tuj jun k'ij ma' toclen. 

7Ic tza'n ke xjal tuj tnam Sodoma ex tuj tnam Gomorra cyuc'ix ke mastl tnam 
ti'jele, e yaẍin ex xi cyk'on cyib tuj achbil aju elni ti'j cwent, ex tzaj jun castiw 
cyibaj, e naj tu'n k'ak' te jumajx, tu'n cyoc te jun yec'bil cye cycyakil xjal, ic tza'n 
o baj cyi'j jun c'loj anjel tzaj jun castiw cyibaj. 

8Icxtzun cyten ke xjal lu, mer ic tza'n in che witzcy'an, in baj cytz'ilsa'n cychibjal; 
cyc'i' tu'n cycub cawin tu'n Kman, ex in che yasun cyi'j keju at mas cyoclen tuj 
cya'j. 

9Pero mya ic tten tmod Miguel aju nejenel cye anjel, porque tej tk'ojin Miguel 
tuc'il tajaw il e jaw cub tuc'il yol ti'j t-ximlal Moisés, minti' oc tnimarin tib 
Miguel tu'n toc ten yasul ti'j tajaw il, ex minti' cub t-sentens tu'n, nok o'cx tma: 
Awt Kman mayonte teya. 

10Atzun ke xjal lu in che yolin mya ba'n ti'j ju minti' ojtzki'n cyu'n; ex atzunju 
cyachbil ojtzki'nxix cyu'n cytzajlenx, mas in che naj tu'n ic tza'n ke jil minti' 
cynabl. 

11Bec'bil cywitz porque in cybincha'n ic tza'n te Caín o tbincha. Ex ma che el 
txalpuj ic tza'n te Balaam, nok tu'n tcnet cycambabl; ex ma che naj tu'nju in che 
k'ojin ti'j Dios ic tza'n te Coré. 

12Ake jlu ic cyten ic tza'n jun tz'il cyxole, in tzaj cych'ixwiye cyu'n oc nno'c nintz 
wa'n cyu'ne; in che wa'n cyuc'ile minti' in tzaj ch'in cych'ixwi, ic cyten jlu ic tza'n 
ke pastor ẍne'l minti' in che oc cycwentin ke cyẍne'l, ex o'cx in che ximan cyi'jx 
tu'n toc cyc'a'chan cyib. Ic cyten jlu ic tza'n muj minti' a' tuj, nok jachak in pon 
k'i'n tu'n cyk'ik'; ic cyten ic tza'n jun tze' tzkij minti' t-xak ex minti' twitz; cyimni 
ke te jumajx ex bako'maj ke. 

13Ic cyten ic tza'n mar in xtulk'in in k'ojl wen ex in cyaj tk'o'n swac, ic tten 
cybinchben xjal lu ic tza'n t-swaquil mar puro ch'ixbajil cybinchben. Ic cyten ic 
tza'n ke che'w in che txalpuje'; banimaj jun lugar cye xjal lu tu'n cyxi k'o'n tuj 
klolj puro kxopin te jumajx. 

14O yolin Enoc cyi'j xjal lu, ax Dios tzaj k'mante te. Ate Enoc tal tchman Adán, 
tiyjil twukin c'loj xjal. Chi Enoc tma cyja': Lu tzul Kman cyuc'ix ke t-anjel xjan 
nimxix cyajlal. 

15Tzul Kman k'ol jwisi cyibaj cycyakil ex tu'n tel tuj k'ancha'l cybinchben xjal 
mya nimal Dios ke ex mya ba'n cybinchben, ex tu'n tel tuj k'ancha'l cyyol ke aj 
il mya nimal Dios ke, akeju ma che yolin cyuw ti'j Kman, chi Enoc. 

16Ke xjal lu nok in che wululun ti'j ju in baj, ex minti' jun ba'n nne'la tuj cywitz, 
o'cx at cygan ti'j cyex cyajbil. Nim in che yolin ti'j cynimbil cyib, mejor che 
xmoxin cyi'j xjal tu'n tcub cyi'j xjal cyu'n tu'ntzun cycambante jun ti'xti. 

In tk'o'n Judas cynabl ocslal 

17Atzun cyeye erman at nc'u'je cyi'je, cyna'ntze ke yol cyaj cyma'n ke apostl te 
Kajaw Jesucrist ojtxi. 

18Porque che chi apostl o cyma cyeye: Tuj mancbil tk'ijlalil che ul ke xmayil in 
cybincha'n cyex cyajbil mya ba'n, che chi apostl. 

19Atzun ke jlu in che cub k'onte pabl tib cyxol xjal; o'cx toc cyximbetz ti'j ju te 
twitz tx'otx', minti' T-xew Dios tuj cyanmi. 

20Atzun cyeye erman at nc'u'je cyi'je, cycyuwsam cyibe tuj cyocslable, aju 
cyocslable xjan, ex che na'ne Dios ic tza'n in tma'n Xewbaj Xjan. 

21Ax che tencje tuj tc'ujlalil Dios; che ayone ti'j Kajaw Jesucrist, tu'n ttzaj k'ak'an 
tc'u'j cyi'je tu'n ttzaj tk'o'n cychwinklale te jumajx. 

22At junjun in jawje' cyc'u'j; cycyuwsame cynabl. 

23Ex cyi'metze junjuntl tuj k'ak' tu'n cyclet; ex k'ak'anx cyc'u'je cyi'j junjuntl, 
pero atwit cyxobile, ex atwit cycwente ti'j tu'n mi'n cytz'ilixe tu'n tajbil cychibjal 
xjal lu; ic tten jlu ic tza'n jun xbalun puro tz'il. 

In jaw nimsa'n tbi Dios 

24Ate Dios at tipumal tu'n cyoc cwentine tu'n, tu'n mi'n cycub tz'ake, ex at 
tipumal tu'n cyxi k'i'ne tu'n, tu'n cytene twitz tuj t-spic'umal tuc'il nim tzalajbil 
ex minti' cypaltile. 

25O'cxte Dios at tnabl, atzun Clol keju; nimanxwit ju tbi ex tu'n tten tchiylal tuj 
cywitz cycyakil, ex awt tu'n tcawin tibaj tcyakil, ex tenwt tipumal tibaj tcyakil, 
nok tu'n Kajaw Jesucrist, ojtxi ex ja'lo ex tuj tcyakil tabk'iyil te jumajx. Icxwitju. 

Apocalipsis 

Apocalipsis 1 

Aju in tzaj tyec'un Jesucrist 

1Aju tz'iban tuj u'j lu, atzunju tzaj tchic'ba'n Jesucrist. Tcyakil jlu tzaj tma'n Dios 
te tu'n t-xi tchic'ba'n cye tmajen tcyakilju at tu'n tul naj. Ex tzaj t-sama'n 
Jesucrist t-anjel, ex tu'nju anjel tzaj tchic'ba'n weye, akine Juan, tmajen Dios 
kine. 

2Ma txi nchic'ba'ne tcyakilju ma wile, ex ma chin oque testiw ti'j tyol Dios ex ti'j 
ju yol axix toc tzaj tchic'ba'n Jesucrist. 

3At tzalajbil cye xjal in che sch'in cyi'j ke yol tuj tu'jil lu, ex at tzalajbil cye keju 
in che bin ti'j tyol Dios ex in japun cyu'n aju tz'iban tuj; porque aju tk'ijlalil in 
lake'x ttzaj. 

Xi ttz'iban Juan u'j lu cye ocslal ate' cyuj wuk tnam 

4Akine Juan in xi ntz'ibane cyeye, ocslal keye ate'ye cyuj wuk tnam tuj tx'otx' 
Asia: Tzajwit k'o'n xtalbil cyeye ex tu'n tke'xix cyc'u'je tu'n Dios aju at ja'lo ex 
at ojtxi ex tzul, ex cyu'n ke wuk Xewbaj ate' twitz tk'ukbil jatum in cawin, 

5ex tu'n Jesucrist aju testiw axix toc tyol, ex aju tnejel jatz ank'in cyxol cyimni, 
ex ate cawil cyibaj rey ate' twitz tx'otx'. Ate Crist c'ujlal ke, ex ma ko tzokpet 
tu'n tuj kil tu'nju tchc'el, 

6ex ma ko oc tk'o'n te rey ex ma ko oc te pal tu'n kajben te Dios aju Tman. 
O'cxwit te tu'n tnimanjtz ex tu'n tcawin tuj tcyakil tabk'iyil te jumajx. Icxwitju. 

7Lu tzul Crist tuj muj. Cycyakil xjal oc cyila', ax icx keju e oc xayunte te oc cyila'; 
ex cycyakil tnam twitz tx'otx' che ok'el tu'n cyxobil tu'n tlaj. Cbantel icju. 
Icxwitju. 

8Akine atine t-xe tnejel ex cucx chin tele oc tjapun baj mancbil tk'ijlalil, ic tza'n 
ju letr A ex Z, chi Kman Dios aju at ja'lo, ex at ojtxi, ex tzul, ex at tipumal tu'n 
tbant tcyakil tu'n. 

O ilwaj Jesucrist tu'n Juan ic tza'n tuj witzic' 

9Akine Juan cyermaniye, ex ax yajbil nnic'x wu'ne ic tza'n cyeye nnic'x cyu'ne, 
ex junx koclen cyuc'ile tuj tcawbil Dios, ex at kpasens tu'n tic'x ku'n tu'n tipumal 
Jesucrist. Presintok kine tuj ju tal tx'otx' tmijil mar Patmos tbi. Presintok kine 
tu'n tlaj in xi npacba'ne tyol Dios ex tu'n tlaj in xi nchic'ba'ne aju yol ti'j Jesucrist. 

10Tuj tk'ij Kajaw cub ten tipumal Xewbaj Xjan wibaje, ex o nbiye jun tk'ajk'ajel 
ma'xix wi'jxiye, ic tza'n tk'ajk'ajel chun, 

11in tma'n: 

[—Akine atine t-xe tnejel ex cucx chin tele oc tjapun baj mancbil tk'ijlalil, ic tza'n 
ju letr A ex Z.] Aju c'oquel tque'yina, tz'iban cu'xa tuj jun libro, ex samanxa cye 
ocslal ate' tuj wuk tnam tuj tx'otx' Asia: Tuj Efeso, tuj Esmirna, tuj Pérgamo, tuj 
Tiatira, tuj Sardis, tuj Filadelfia, ex tuj Laodicea, chi weye. 

12Ajtzun nque'yine tu'n nlonteye alcyeju in yolintok wuc'ile; ex tej taj nque'yine, 
o wile wuk candil k'an pwak cytx'otx'il, 

13ex cyxol ke wuk candil, o wile jun ic que'yin ic tza'n jun xinak toc t-xbalun 
ẍjo'w, ex toc jun c'albil ttzi t-xu'c, k'an pwak ttx'otx'il. 

14Aju twi' ex ju ttzmal twi' sak que'yin ic tza'n sak lan, puro sak ic tza'n ttxa 
che'w; ke tbak' twitz in che koptz'aj ic tza'n tkan k'ak'. 

15Ex ke tkan in che koptz'aj ic tza'n k'an c'uxbil in koptz'aj tocx tuj k'ak'; ex ju 
tk'ajk'ajel twi' ic tza'n tk'ajk'ajel nimcu a' in jululun. 

16Ex tcub wuk che'w tuj tbank'ab, ex nne'tz jun spad tuj ttzi', banin ttzi' wen te 
cycabil pac'; ex ic que'yin twitz ic tza'n t-spic'umal k'ij in koptz'ajxix wen. 

17Tej nlonteye, in cub tz'ake t-xe tkan, ic tza'n cyimni in oque. Atzun te cub 
tk'o'n tbank'ab wibaje, ex tma weye: —Mi'n xoba; akine tnejel ex mancbil, 

18ex itz' kine; in cyime, pero ja'lo itz' kine te jumajx; ex tuj nk'abe ate' ke tal ja 
te camic ex te cynajbil cyimni. 

19Tz'iban cu'xtzuna tcyakilju ma tila, cyuc'ix keju ate' ja'lo ex keju oc tila'ya 
yajxi. 

20Akeju wuk che'w ma tila tuj nbank'abe ex keju wuk candil k'an pwak 
cytx'otx'il, atzun cyxilen jlu: Keju wuk che'w, atzun ke anjel ate' cyxol ocslal cyuj 
wuk tnam, ex keju wuk candil, atzun ke ocslal ate' cyuj wuk tnam.  

Apocalipsis 2 

Aju tyol Crist cye ocslal ate' tuj tnam Efeso 

1Tz'ibanxa teju anjel at cyxol ocslal tuj tnam Efeso: Atzun jlu in tma'n aju at wuk 
che'w tuj tbank'ab, aju in bet cyxol ke wuk candil k'an pwak cytx'otx'il: 

2Ojtzki'n cybinchbene wu'ne, nim in che ak'nane ex at cypasense; ex ba'n wu'ne 
minti' in cub tuj cywitze ke xjal in cybincha'n mya ba'n, ex ma tzic' cywitze cyi'j 
keju nno'c cyk'on cyib te apostl, ex mya apostl ke, ex ma tz'el cynic'e cyi'j, nic'al 
yol ke. 

3Ba'n wu'ne at cypasense ex nok tu'n nlaje nimcu ma tzic'x cyu'ne, ex nim ma 
che ak'nane, ex minti' ma che sicte. 

4Pero at jun cyile nwitze: Ja'lo minti'tl cyc'ujlalile at ic tza'n nej. 

5Cyna'ntztzune jatum tzaj xe't cycublen tz'ake, tajtz ti'j cyanmiye ex 
cybinchame ic tza'n cybinchaye nej. Ka mi'n ma tz'ajtz ti'j cyanmiye, chin 
xe'ltzune cyuc'ile ex c'elel wi'ne cycandile tuj tlugar, ka minti' sajtz ti'j 
cyanmiye. 

6Pero at jun ba'n in cybincha'ne: Nne'l cyic'une cybinchben ke nicolaíta, ax icx 
weye nne'l wic'une. 

7Alcye at t-ẍcyin, binx aju in tma'n Xewbaj Xjan cye cycyakil ocslal tuj junjun 
tnam. Alcye ma cub ti'j mya ba'n tu'n, cxel nk'o'ne toclen tu'n t-xi tlo'n twitz ju 
tze' te chwinklal aju at tuc'il Dios tuj cya'j. 

Aju tyol Crist cye ocslal ate' tuj tnam Esmirna 

8Ex tz'ibanxa teju anjel at cyxol ocslal tuj tnam Esmirna: Atzun jlu in tma'n aju 
at atxix t-xe tnejel ex cucx ctel oc tjapun baj mancbil tk'ijlalil, aju o cyim ex o jaw 
ank'in: 

9Ntzki'ne cybinchbene, ex ba'n wu'ne aju yajbil cyeye ex aju cymebayile, pero 
k'inun keye. Ex ba'n wu'ne aju xmaybil cyeye cyu'n xjal in cyma'n ka judiy xjal 
ke ex mya judiy xjal ke, nok o'cx cyk'on cyib te Satanás. 

10Mi'n che xobe teju yajbil cyeye tzul, porque at junjun cyxole ch'ix cyocx k'o'n 
tuj pres tu'n tajaw il, tu'ntzun cyoque tuj malbil tu'n; ex tuj laj k'ij che 
yajlanjtzele. Pero che we'xixe tuj cyocslable masque ka ma che cyime tu'n tlaj, 
ex akine chin k'olte cychwinklale ic tza'n jun oyaj. 

11Alcye at t-ẍcyin, binx aju in tma'n Xewbaj Xjan cye cycyakil ocslal tuj junjun 
tnam. Alcye ma cub ti'j mya ba'n tu'n, mlay c'ixbisanjtz tu'n tcabin camic. 

Aju tyol Crist cye ocslal ate' tuj tnam Pérgamo 

12Ex tz'ibanxa teju anjel at cyxol ocslal tuj tnam Pérgamo: Atzun jlu in tma'n aju 
k'i'n spad tu'n, banin ttzi' wen te cycabil pac': 

13Ntzki'ne cybinchbene, ex ba'n wu'ne jatum najl keye, atzun najl keye jatum in 
cawin Satanás, ex ocsla'nx kine cyu'ne, ex minti' cub cyewane ka ocslal keye 
wi'je, mi tuj tk'ijlalil tej tten Antipas aju testiw wi'je japunxix tu'n, ex cub byo'n 
cyxole jatum najl Satanás. 

14Pero at jun cyile nwitze, porque at junjun cyxole cucx lepchke'c ti'j t-xnak'tzbil 
Balaam. Xi tk'o'n Balaam xnak'tzbil te Balac tza'n tten tu'n cycub tz'ak aj Israel 
tu'n tuj mya ba'n, xi tma'n cye tu'n t-xi cychyo'n aju in cub k'ot te oyaj cywitz ke 
tilbilal, ex tu'n cyyaẍin. 

15Ax icx at junjun cyxole cucx lepchke'c ti'j cyxnak'tzbil xjal nicolaíta, aju ic'un 
wu'ne. 

16Cyja'tzun, tajtz ti'j cyanmiye; ka mi'n ma tz'ajtz ti'j cyanmiye, chin xe'ltzun 
naje cyuc'ile, ex chin k'ojile cyi'j tu'nju spad tetz tuj ntzi'ye. 

17Alcye at t-ẍcyin, binx aju in tma'n Xewbaj Xjan cye cycyakil ocslal tuj junjun 
tnam. Alcye ma cub ti'j mya ba'n tu'n, cxel nk'o'ne ch'in twa maná aju ewan, ex 
cxel nk'o'ne jun tal abj te, sak que'yin, tz'iban jun ac'aj tbi twitz, mi a'l jun 
ojtzkilte, nok o'cx aju oc cc'molte. 

Aju tyol Crist cye ocslal ate' tuj tnam Tiatira 

18Ex tz'ibanxa teju anjel at cyxol ocslal tuj tnam Tiatira: Atzun jlu in Tma'n 
Tc'wa'l Dios aju in koptz'aj tbak' twitz ic tza'n tkan k'ak', ex ke tkan in che 
koptz'aj ic tza'n k'an c'uxbil in koptz'aj tocx tuj k'ak'. 

19Ojtzki'n ke cybinchbene wu'ne ex ba'n wu'ne at cyc'ujlalile, at cyocslable, ba'n 
cyajbeble, at cypasense ex mas ba'n cybinchbene ja'lo ic tza'n nej. 

20Pero at jun cyile nwitze, porque cuyinx cyu'ne aju xu'j Jesabel nno'c tk'on tib 
te pacbal, in che'x t-xnak'tza'n ke nmajene ex in che cub t-sbu'n tu'n cyyaẍin ex 
tu'n t-xi cychyo'n aju oyaj in cub k'ot cywitz ke tilbilal. 

21Xi nk'o'ne ambil te tu'n tajtz ti'j tanmi, pero mi'n taj tu'n tajtz ti'j tanmi tu'n 
tcyaj tcolin tu'n tyaẍin. 

22Cbeltzun nk'o'ne twitz watbil tu'n tc'ixbisanjtz tu'n yabil, ex keju in che 
binchan aj pajil tuc'il che xel nk'o'ne tuj nim yajbil cye, ka mi'n sajtz ti'j cyanmi 
ti'j ju tbinchben xu'j; 

23ex ke tal oc che bel nbyo'ne. Ex c'eleltzun cynic' cycyakil ocslal ti'j tuj junjun 
tnam ka akine nne'lxix nnic'e ti'j ju at tuj cynabl xjal ex tuj cyanmi, ex teyle 
junjun cyeye cxel nk'o'ne t-xel te ic tza'nx ju tbinchben. 

24Pero ke txkantl ate' cyxole tuj tnam Tiatira, akeju minti' in che oc lpe' ti'j t-
xnak'tzbil ju xu'j lu ex minti' in che xnak'tzan ti'j t-xnak'tzbil Satanás, aju nim 
nabl taj tu'n tel knic' ti'j ic tza'n in cyma'n junjun, cyetzun cxel nma'ne, mlayx 
cub nk'o'ne juntl iktz cyibaj; 

25nok o'cx, aju at cyuc'il, tu'n cytzyunte wen acutzun in chin ule. 

26Alcye ma cub ti'j mya ba'n tu'n ex cucx in tbincha'n aju in xi nma'ne, cxel 
nk'o'ne toclen tu'n tcawin cyibaj ke nasyon 

27ic tza'n weye ma tzaj k'o'n woclene tu'n Nmane; ex ccawil xjal lu cyibaj ke 
nasyon tu'n var c'uxbil ex che bel buchj tu'n ic tza'n in che cub buchj ke c'il. 

28Ex cxel nk'o'ne te aju che'w in ja'wil oc in tzaj t-xe cya'j. 

29Alcye at t-ẍcyin, binx aju in tma'n Xewbaj Xjan cye cycyakil ocslal tuj junjun 
tnam. 

Apocalipsis 3 

Aju tyol Crist cye ocslal ate' tuj tnam Sardis 

1Ex tz'ibanxa teju anjel at cyxol ocslal tuj tnam Sardis: Atzun jlu in tma'n aju at 
cywukil T-xew Dios tuc'il ex cyuc'ix ke wuk che'w: Ojtzki'n ke cybinchbene 
wu'ne, ex ba'n wu'ne in k'manjtz cyi'je ka itz' keye, pero cyimni keye. 

2Cyna'ntztzun cyibe, ex cycyuwsame aju atx cyuc'ile aju ch'ix tnaj; porque ma 
wile ke cybinchbene mya tz'aklxix twitz Dios. 

3Cyja'tzun, cyna'ntze aju xnak'tzbil ma cyc'ame ex ma cybiye; cyc'u'nxe ex tajtz 
ti'j cyanmiye. Ka minti' ma che xk'ukine, chin ule ic tza'n elek', ex mlayx cybiye 
alcye or tu'n wule cyuc'ile. 

4Pero at junjun cyxole tuj tnam Sardis minti' ma tz'ilix ti'j cyxbalun; atzun keju 
che betel wuc'ile toc cyxbalun sak, tuj tumelxix jlu porque ba'n ke. 

5Alcye ma cub ti'j mya ba'n tu'n, atzunju c'oquel t-xbalun sak; ex mlay jatz 
nk'uchine tbi tuj libro te chwinklal, ex cxel nchic'ba'ne twitz Nmane ex cywitz 
ke t-anjel ka ax toc ocslal wi'je. 

6Alcye at t-ẍcyin, binx aju in tma'n Xewbaj Xjan cye cycyakil ocslal tuj junjun 
tnam. 

Aju tyol Crist cye ocslal ate' tuj tnam Filadelfia 

7Ex tz'ibanxa teju anjel at cyxol ocslal tuj tnam Filadelfia: Atzun jlu in tma'n aju 
xjan, ex aju ax toc tyol, ex k'i'n tal ja te rey David tu'n, in jaket tlamel ja tu'n ex 
mi jun xjal jacu bant tu'n tlamet tu'n, ex in lamet tlamel ja tu'n ex mi jun xjal 
jacu bant tu'n tjaket tu'n. 

8Ojtzki'n ke cybinchbene wu'ne. Lu ma jaket wu'ne jun ttzi ja cywitze, ex mi jun 
xjal jacu bant tu'n tlamet tu'n; ba'n wu'ne nok ch'in cyipumale at, pero ma japun 
nyole cyu'ne ex minti' ma cub cyewane cywitz xjal ka ojtzki'n kine cyu'ne. 

9Ex keju cyk'on cyib te Satanás, keju in cyma'n ka judiy xjal ke ex mya judiy xjal 
ke, nok o'cx in che nic'an yol, che tzajel wi'ne tu'n cycub ẍmeje' cywitze, ex tu'n 
tel cynic' ti'j, akine ẍin c'ujlan cyeye. 

10Tu'nju ma japun nyole cyu'ne ex ma tzic'x yajbil cyu'ne, cyja'tzun che cletele 
wu'ne oc tul canun tk'ijlalil oc cyoc cycyakil xjal tuj joybil cyi'j, akeju najl ke 
twitz tx'otx'. 

11Jurat chin ul naje; aju at cyuc'ile cytzyumxixe wen, tu'ntzun mi'n tel k'i'n ju 
oyaj cyeye tu'n juntl. 

12Alcye ma cub ti'j mya ba'n tu'n, c'oquel nk'o'ne te tkan ja tuj tja Dios, mlayx 
tz'etz, axtzun cyjel ten; ex c'oquel ntz'ibane tbi Dios ti'j ex tbi jun tnam aju etzan 
tu'n Dios, aju ac'aj Jerusalén tbi, aju cbeletz tuj cya'j jatum ta' Dios, ax icx c'oquel 
ntz'ibane ti'j aju nbiye ac'aj. 

13Alcye at t-ẍcyin, binx aju in tma'n Xewbaj Xjan cye cycyakil ocslal tuj junjun 
tnam. 

Aju tyol Crist cye ocslal ate' tuj tnam Laodicea 

14Ex tz'ibanxa teju anjel at cyxol ocslal tuj tnam Laodicea: Tcyakilju o bant tu'n 
Dios t-xe tnejel, ti'j Jesucrist tzaj xe't; ate Jesucrist junx ti'j tyol, ex atzun jun 
testiw in japunxix tu'n ex axix toc tyol. Atzun jlu in tma'n Jesucrist: 

15Ojtzki'n ke cybinchbene wu'ne. Ba'n wu'ne mya che'w ate'ye ex mya cyak 
ate'ye. Mas ba'nwtlo nokwit che'w ate'ye ex ka cyak. 

16Pero tu'nju mya che'w ate'ye ex mya cyak, nok o'cx k'ulk'aj ate'ye, cyja'tzun 
che eletz ntzubane tuj ntziye. 

17Porque in cyma'ne cyja': k'inun ko'ye, nimxix at keye, ex minti' ch'in atx taj 
keye, che chiye, pero minti' nne'l cynic'e ti'j ka puro tuj bis ate'ye, ex minti' jun 
ba'n at cyeye, meba keye, moẍ keye, ex minti' cyxbalune. 

18Cyja'tzun cxel nk'o'ne jun cyconseje: Cylak'onxe k'an pwak wuc'ile, saksa'maj 
tu'n k'ak', tu'ntzun cyoque k'inun; ex cylak'onxe sak xbalun wuc'ile tu'n toc 
cyi'je tu'ntzun mi'n cych'ixwiye tu'nju minti' cyxbalune toc; ex cylak'onxe 
tk'anbil cywitze wuc'ile tu'n tocx cyk'o'ne tuj cywitze tu'ntzun tbanix cywitze. 

19Akeju c'ujla'n wu'ne in che'x ncawine ex in che cub tuj castiw wu'ne. Cyja'tzun 
tz'oc tililx cyu'ne ex tajtz ti'j cyanmiye. 

20Lu kine atine ttzi ja ex in chin k'ajtzane; ka at jun ma binte tk'ajk'ajel nwi'ye 
ex ma tz'ocx tjako'n tlamel ja, chin oquexe tuc'il, ex chin wa'le tuc'il, ax icx te 
cwa'l wuc'ile. 

21Alcye ma cub ti'j mya ba'n tu'n, cxel nma'ne te tu'n tcub ke' wuc'ile tuj 
nk'ukbile jatum in chin cawine, ic tza'n weye ma cub ti'j mya ba'n wu'ne, ex ma 
chin cub ke'ye tuc'il Nmane tuj tk'ukbil. 

22Alcye at t-ẍcyin, binx aju in tma'n Xewbaj Xjan cye cycyakil ocslal tuj junjun 
tnam. 

Apocalipsis 4 

Keju ate' tuj cya'j in che c'ulun twitz Dios 

1Tbajlenxitzun k'ma'n jlu, o wile jun ttzi ja catl tuj cya'j. Ex tzaj k'ajt aju otok 
yolin wuc'ile nej, aju o nbiye tk'ajk'ajel twi' ic tza'n twi' chun, ex tma weye: —
Tjatza tzalu ex cxel nyec'une teya tcyakilju tzul te tibajxi jlu, chi Jesús weye. 

2Ex jurat naj cub ten tipumal Xewbaj Xjan wibaje, ex o wile jun k'ukbil tuj cya'j 
jatum in cawin Dios, ex ax Dios k'ukl tuj k'ukbil. 

3Ex aju k'ukltok tuj k'ukbil lu ic que'yin ic tza'n jun tal abj jaspe ex ic tza'n jun 
tal abj cornalina; ex at jun t-xmacal lobaj ti'jele ju k'ukbil ic que'yin ic tza'n tal 
abj esmeralda. 

4Ex ti'jele ju tk'ukbil Dios at 24 k'ukbil, ex o wile at 24 tij xjal k'ukl ke cyuj k'ukbil, 
toc cyxbalun sak ex tjax coron k'an pwak tuj cywi'. 

5Ex ti'j tk'ukbil Dios in che etztok tkan k'ancyok tuc'ix k'ancyok in jululun; ex in 
che c'ant wuk candil twitz ju tk'ukbil; atzun ke jlu akeju wuk T-xew Dios. 

6Ex twitz ju k'ukbil at jun tcub ic que'yin ic tza'n mar, puro ẍtilun, ic que'yin ic 
tza'n jun vidr sak. Ex ti'jele ju k'ukbil ate' cyaje querubín nimcu tbak' cywitz at, 
ax icx ttzal cyi'j at tbak' cywitz. 

7Aju tnejel querubín ic que'yin ic tza'n jun balun; atzunju tcabin ic que'yin ic 
tza'n jun wacẍ, atzunju toxin ic que'yin twitz ic tza'n twitz jun xjal; ex atzunju 
tcyajin ic que'yin ic tza'n jun t'iw in lipan. 

8Akeju cyaje querubín lu teyle junjun at kak t-xic', ex nim tbak' cywitz at cyi'jele 
ex tjak' cyxic'; ex minti' in che k'ajen k'ijl ex konic'an in che bitzan, in cyma'n: 
Xjante, xjante, xjante, Kman Dios aju at tipumal tu'n tbant tcyakil tu'n, aju at 
ojtxi, ex at ja'lo, ex tzul. 

9Ex tcyakil maj oc in jaw cynimsa'n ke querubín lu tbi Dios aju k'ukl tuj tk'ukbil, 
ex in cyk'o'n nimbil te ex in cyk'o'n chjonte te porque itz' tuj tcyakil tabk'iyil te 
jumajx; 

10ax icx ke 24 tij xjal in che cub ẍmeje' twitz Dios aju k'ukl tuj tk'ukbil, ex in che 
c'ulun twitz porque itz' tuj tcyakil tabk'iyil te jumajx, ex in cub cyk'o'n cycoron 
twitz tk'ukbil, in cyma'n: 

11Aya Kman Dios, ba'n tu'n tjaw nimset tbiya, ex tu'n tnimanjtza, ex tu'n 
tc'monteya ipumalj; porque aya binchante tcyakil, ex nok tu'nju tajbila ate', ex 
e binchanjtz. 

Apocalipsis 5 

Aju u'j baltz'i'n tten, ex ju Tal Ẍne'l 

1Ex o wile jun u'j baltz'i'n tten tcub tuj tbank'ab Dios aju k'ukl tuj tk'ukbil jatum 
in cawin, tz'iban tujxi u'j ex ti'jtzi, jpu'n tu'n wuk sey. 

2Ex o wile jun anjel at tipun in tk'o'n tkanil, in jaw tk'ajk'ajel twi' cyuw ex in 
tma'n: —¿Alcye jun at toclen tu'n tjaket ju u'j tu'n ex tu'n cyel ti'n ke sey ti'j? Chi 
anjel. 

3Ex mi a'l jun in bant tjaket ju u'j tu'n ex tu'n tcu'x tque'yin tuj, mi keju ate' tuj 
cya'j, ex mi keju ate' twitz tx'otx', ex mi keju ate' tjak'xi tx'otx'. 

4Nimxix in jaw ok'e tu'nju minti' cnet jun xjal at toclen tu'n tjaket ju u'j tu'n, mi 
tu'n tjaw t-sch'i'n, mi tu'n tcu'x tque'yin tuj. 

5Ex at jun cyxol ke tij xjal tzaj tma'n weye: —Mi'n tz'ok'a; porque lu ju Balun aju 
tzaj ti'j tiyjil Judá ex ti'j tiyjil rey David, ma cub ti'j tu'n ex at toclen tu'n tjaket ju 
u'j ex tu'n cyel ti'n ke wuk sey ti'j. 

6Ex o wile jun Tal Ẍne'l wa'l twitz ju k'ukbil, ex tcub cyxol ke cyaje querubín ex 
cyxol ke tij xjal, ic tza'n otok cub byo'n, at wuk tcach ex wuk tbak' twitz, atzun 
ke tbak' twitz akeju wuk t-xew Dios in che'x sama'n tuj tcyakil twitz tx'otx'. 

7Ex pon lak'e' ju Tal Ẍne'l, ex tzaj ttzyu'n ju u'j aju tcub tuj tbank'ab Dios aju 
k'ukltok tuj tk'ukbil. 

8Ex tej ttzaj ttzyu'n ju u'j, e cub ẍmeje' keju cyaje querubín ex keju 24 tij xjal 
twitz ju Tal Ẍne'l. Teyle junjun tij xjal k'i'n jun chnab arpa cyu'n, ex k'i'n lak 
cyu'n, k'an pwak cytx'otx'il, nojni ke lak tu'n storac, atzun jlu cyna'j Dios ke 
ocslal. 

9Ex xi cybitzan jun bitz ac'aj, in cyma'n: Aya at toclena, cyja'tzun ba'n tu'n 
tc'monteya ju u'j ex tu'n tel ti'na ke sey ti'j; porque cub byo'na, ex ma che lak'et 
ke xjal tu'n tchc'ela tu'n cyten tuc'il Dios, te tcyakil c'loj cyiyjil xjal ex te tcyakil 
c'loj xjal junxilchak cyyol, ex cye cycyakil tnam, ex cye cycyakil nasyon. 

10Ex ma che oc tk'o'na te rey ex te pal tu'n cyajben te Kdios, ex che cawil cyibaj 
xjal twitz tx'otx', che chi tuj cybitz. 

11O wile ex o nbiye tk'ajk'ajel cywi' nimcu anjel ate' ti'jele ju k'ukbil, cyuc'ix ke 
cyaje querubín ex cyuc'ix ke tij xjal; nimcu cyajlal anjel, miban cyajlanjtz; 

12ex jaw tk'ajk'ajel cywi' cyuwxix in cyma'n: Aju Tal Ẍne'l cub byo'n, ba'n tu'n 
tc'monte toclen, ex k'inumabl, ex nabl, ex ipumalj, ex nimbil te, ex tajwalil, ex 
tu'n tjaw nimsa'n tbi, che chi. 

13Ax icx xi nbi'ne cycyakil tch'isben Dios ate' tuj cya'j, ex ate' twitz tx'otx', ex 
ate' tjak'xi tx'otx', ex tuj mar, in cyma'n cycyakil: Kk'onx chjonte te Dios aju k'ukl 
tuj tk'ukbil, ex teju Tal Ẍne'l; ba'n tu'n cyc'monte nimbil, ex tu'n tjaw nimsa'n 
cybi, ex tu'n cycawin tibaj tcyakil tuj tcyakil tabk'iyil te jumajx. 

14Ex keju cyaje querubín in cyma'n: —Icxwitju. Ex keju 24 tij xjal e cub ẍmeje', 
ex e c'ulun twitz Dios aju itz' tuj tcyakil tabk'iyil te jumajx. 

Apocalipsis 6 

Keju wuk sey 

1Ex o wile tej tel ti'n Tal Ẍne'l tnejel sey ti'j wuk, ex xi nbi'ne tej ttzaj k'ajt jun 
cye keju cyaje querubín; ic tk'ajk'ajel twi' querubín ic tza'n k'ancyok, ex tma: —
Tzaja [ex que'yinxa.] 

2Ex o wile jun chej sak ti'j, ex aju tjax tibaj chej k'i'n jun xobl plech te k'ojbil tu'n; 
ex jax k'o'n jun coron tuj twi', extzun in cub ti'j tcyakil tu'n, ex tu'n tcub ti'j mastl 
tu'n. 

3Tej tel ti'n Tal Ẍne'l tcabin sey, xi nbi'ne in tma'n aju tcabin querubín: —Tzaja 
[ex que'yinxa.] 

4Extzun juntl chej cyak ti'j, ex aju tjax tibaj chej xi k'o'n toclen tu'n toc k'oj, tu'n 
mi'n cyten xjal tuj txubtxaj ex tu'n tcub cybyon cyib xjal cyxolx; ex xi k'o'n jun 
spad ma'xix te. 

5Tej tel ti'n Tal Ẍne'l toxin sey, xi nbi'ne in tma'n ju toxin querubín: —Tzaja [ex 
que'yinxa.] Ex o wile, lu jun chej k'ek ti'j. Ex aju tjax tibaj chej, tzyu'n jun balans 
tu'n. 

6Ex xi nbi'ne jun tk'ajk'ajel cyxol ke cyaje querubín in tma'n: —Cab libr triw tu'n 
jun denari pwak, ex kak libr sebad tu'n jun denari pwak, pero mi'n cub tnajsa'na 
aseyt tuc'ix vin. 

7Tej tel ti'n Tal Ẍne'l tcyajin sey, o nbiye tk'ajk'ajel twi' tcyajin querubín in 
tma'n: —Tzaja [ex que'yinxa.] 

8Ex o wile, lu jun chej k'an ti'j, ex at jun xjal tjax tibaj, toc tbi Camic, ex lepchix t-
xi' cynajbil cyimni ti'j; ex xi k'o'n toclen ti'j tcyajin tnej xjal twitz tx'otx' tu'n 
cycyim tuj k'oj, tu'n we'yaj, tu'n tx'u'j yabil, ex cyu'n ke txcup te tjak' c'ul. 

9Tej tel ti'n Tal Ẍne'l tjwe'yin sey, o wile cyanmi keju otok che cub byo'n tu'n 
tlaj tyol Dios ex tu'n tlaj xi cychic'ba'n ju yol axix toc, tocx cyanmi tjak' altar. 

10Ex jaw tk'ajk'ajel cywi' cyuwxix: —Aya Tajaw Tcyakil, aya xjan ex ax toc tyola, 
¿jtojlo ban tcub cysentens keju najl ke twitz tx'otx' ex tu'n taj tk'o'na t-xel cye 
tu'n tlaj o ko cub byo'ne cyu'n? Che chi. 

11Xitzun k'o'n jun xbalun ẍjo'w sak que'yin te teyle junjun, ex xi k'ma'n cye tu'n 
cyojlan ch'intl, acutzun in tz'aket cyajlal majen, akeju junx cyak'un cyuc'il, ex 
cyajlal cyerman, akeju tu'n cycub byo'n ic tza'n cye e cub byo'n. 

12Ex o wile tej tel ti'n Tal Ẍne'l tkakin sey, ex tzajtzun cyaknajnab cyuwxix. Aju 
k'ij oc ic tza'n jun xbalun k'ek, ex ju xjaw oc tcyakil ic tza'n chic' que'yin. 

13Ex ke che'w twitz cya'j e tzaj tz'ak twitz tx'otx' ic tza'n jun tkan higo in tzaj 
tz'ak twitz oc in yucch tu'n jun cyk'ik' cyuwxix. 

14Ex ju cya'j cub naj ic tza'n jun u'j in cub baltz'i'n, ex cycyakil witz ex tcyakil 
tx'otx' tmijil mar e ic' k'i'n tuj cylugar. 

15Ex ke rey twitz tx'otx' cyuc'ix ke xjal ma' cyoclen, ke k'inun, ke capitán, keju 
at cyipumal, cycyakil majen tzyu'n ex cycyakil xjal tzokpi'n, xi cyewan cyib tuj 
jul ex t-xol pic tuj witz; 

16ex in cyma'n cye witz ex cye pic: —Cytzaj tz'ake kibaje ex ko cyewan cube 
twitz Dios aju k'ukl tuj tk'ukbil tu'n tcawin, ex ko cyewanxe twitz ju Tal Ẍne'l, 
porque ma tzaj tk'oj, ex ma'xix jun castiw tzul kibaje tu'n. 

17Porque ma tzul canun ju k'ij ma' t-xilen tu'n ttzaj kcastiwoye cyu'n, ex ¿alcye 
ba'n tcub we' cywitz? Che chi. 

Apocalipsis 7 

Ke xjal toc sey cyi'j cyxol cycyakil aj Israel 

1Tbajlenxi jlu o wile cyaje anjel wa'l ke cyuj cycyajil pac' ttxa'nil tx'otx', mako'n 
cyu'n akeju cyaje cyk'ik' in che xumin twitz tx'otx', mako'n cyu'n tu'n mi'n 
cyxumin twitz tx'otx', mi tibaj mar ex mi cyi'j tze'. 

2Ax icx o wile juntl anjel cyja' ttzaj tuj tjawitz k'ij, k'i'n ju sey tu'n teju Dios itz'; 
ex jaw tk'ajk'ajel twi' anjel cyuwxix, xi tma'n cye cyaje anjel, akeju otok txi k'o'n 
cyoclen tu'n cyc'ixbisante ti'j tx'otx' ex ti'j mar, ex xi tma'n cye: 

3—Mi'n cyc'ixbisaye tx'otx', tuc'ix mar ex ke tze', maxitzun c'oquel cyc'ixbisa'ne 
ocxi toc sey ku'ne tibaj cywitz ke tmajen Kdios. 

4Ex o nbiye cyajlal keju otok tz'oc sey cyi'j, 144 mil otok tz'oc sey cyi'j cyxol 
cycyakil cyiyjil aj Israel. 

5Cyxol tiyjil Judá at cablaj mil otok tz'oc sey cyi'j; cyxol tiyjil Rubén at cablaj mil 
otok tz'oc sey cyi'j; cyxol tiyjil Gad at cablaj mil otok tz'oc sey cyi'j; 

6cyxol tiyjil Aser at cablaj mil otok tz'oc sey cyi'j; cyxol tiyjil Neftalí at cablaj mil 
otok tz'oc sey cyi'j; cyxol tiyjil Manasés at cablaj mil otok tz'oc sey cyi'j; 

7cyxol tiyjil Simeón at cablaj mil otok tz'oc sey cyi'j; cyxol tiyjil Leví at cablaj mil 
otok tz'oc sey cyi'j; cyxol tiyjil Isacar at cablaj mil otok tz'oc sey cyi'j; 

8cyxol tiyjil Zabulón at cablaj mil otok tz'oc sey cyi'j; cyxol tiyjil José at cablaj 
mil otok tz'oc sey cyi'j; ex cyxol tiyjil Benjamín at cablaj mil otok tz'oc sey cyi'j. 

Ke xjal nimxix cyajlal toc cyxbalun sak 

9Tbajlenxi jlu o wile nimxix cyajlal xjal, mi a'l jun xjal jacu bant tajlante cye, otok 
che tzaj cyuj cycyakil nasyon ex cycyakil cyiyjil xjal, ex cycyakil tnam, ex 
cycyakil c'loj xjal junxilchak cyyol, wa'l ke twitz tk'ukbil Dios jatum in cawin ex 
twitz ju Tal Ẍne'l, toc cyxbalun sak, ex tzyu'n tk'ab xa'j cyu'n. 

10Ex jaw tk'ajk'ajel cywi' cyuwxix, in cyma'n: Aju colbil ke tu'n Kdios aju k'ukl 
tuj tk'ukbil jatum in cawin, ex tu'nju Tal Ẍne'l, che chi. 

11Ex cycyakil ke anjel wa'l ke ti'jele ju tk'ukbil Dios ex cyi'jele ke tij xjal ex 
cyi'jele ke cyaje querubín; ex e cub ẍmeje' twitz tk'ukbil Dios tejxi tpon tacl tibaj 
cywitz twitz tx'otx', ex e c'ulun twitz Dios, 

12in cyma'n: Icxwitju. Ko yolin ba'n ti'j Kdios, knimsa'nctz tbi, kk'onx chjonte te; 
ko niman te tuj tcyakil tabk'iyil te jumajx, kmanx o'cxte at tnabl ex at tipumal 
ex at tipun te jumajx. Icxwitju, che chi. 

13Ex at jun cyxol ke tij xjal tzaj tkanin weye: —¿Alcye ke jlu toc cyxbalun sak, ex 
jatum ẍe tzaj? Chi weye. 

14Xitzun nma'ne te: —Ba'n tu'na, Tat. Atzun te tzaj tma'n weye: —Atzun ke jlu 
ma che etz tuj nimxix yajbil, ex ma tz'el cytx'jo'n ti'j cyxbalun, ex ma sakix ti'j 
cyxbalun tu'n tchc'el Tal Ẍne'l. 

15Cyja'tzun ma che cub ten twitz tk'ukbil Dios, ex in che ajben te Dios k'ijl ex 
konic'an tuj tja Dios; ex aju k'ukl tuj tk'ukbil che oquel tcwentin tjak' t-xmu'j. 

16Ex mlay tzajtl we'yaj cyi'j, mlay tzajtl txketle'n cyi'j, mlay che tz'e'y mastl tu'n 
tkan k'ij ex mlay cyna'tl ta'w cyak; 

17porque aju Tal Ẍne'l cpastoril cye, aju k'ukl tuj tmijil tk'ukbil Dios, ex che xel 
ti'n jatum in che jatz twi a' te chwinklal; ex ate Dios c'elel su'nte tcyakil ta'l 
cywitz, chi weye. 

Apocalipsis 8 

Aju twukin sey ex aju ẍla'c k'an pwak ttx'otx'il 

1Tejtzun tel ti'n Tal Ẍne'l aju twukin sey, mi jun o k'ajt tuj cya'j, balo te mey or. 

2Ex e wile keju wuk anjel wa'l ke twitz Dios; ex xi k'o'n wuk chun cye. 

3Ultzun juntl anjel ex cub we' twitz altar, k'i'n jun ẍla'c tu'n, k'an pwak ttx'otx'il; 
ex xi k'o'n nim storac te tu'n toc te tmoj cyna'j Dios cycyakil ocslal, ex tu'n tcub 
tk'o'n tibaj ju altar k'an pwak ttx'otx'il aju tcub twitz tk'ukbil Dios. 

4Jaw t-sibel storac tuj tk'ab anjel, japun twitz Dios tuc'ix cyna'j Dios ocslal. 

5Jawtzun ti'n anjel ju ẍla'c ex cu'x tnojsa'n tu'n k'ak' tcub tibaj altar, cu'tz t-xo'n 
twitz tx'otx'. Ex tzajtzun k'ancyok in julin tuc'ix tkan k'ancyok ex tuc'ix 
cyaknajnab. 

Oc cyk'ajtza'n anjel ke chun 

6Atzun ke wuk anjel, akeju k'i'n wuk chun cyu'n, bant cyten tu'n toc cyk'ajtza'n 
chun. 

7Tej toc tk'ajtza'n tnejel anjel ju chun, tzaj sakbakun tuc'ix k'ak' cysmon cyib 
tuc'il chic', e tzaj xo'n twitz tx'otx'; ex baj tz'e'y toxin piẍ twitz tx'otx', ex baj 
tz'e'y toxin tnej tze', ex baj tz'e'y tcyakil cha'x c'ul. 

8Ex tej toc tk'ajtza'n tcabin anjel ju chun, o wile ic tza'n jun witz ma'xix in c'ant 
tu'n k'ak' tzaj xo'n tuj mar. Ex aju toxin piẍ mar oc te chic'. 

9Ex e cyim keju toxin tnej jil ate' tuj mar. Ex toxin c'loj barc e baj naj. 

10Ex tej toc tk'ajtza'n toxin anjel ju chun, tzaj tz'ak jun che'w ma'xix twitz cya'j, 
in c'ant ic tza'n ttxan tzaj, ex tzaj tz'ak cyibaj toxin c'loj nima in che bet ex cyibaj 
jatum in che jatz twi a'. 

11Atzun tbi che'w, C'a C'ul; ex aju toxin c'loj a' oc puro c'a, ex nimcu xjal e cyim 
tu'n cylaj a' otok che oc puro c'a. 

12Ex tej toc tk'ajtza'n tcyajin anjel ju chun, oc c'ixbisa'n aju toxin piẍ k'ij, tuc'ix 
toxin piẍ xjaw, tuc'ix toxin tnej che'w, cyja'tzun cub kloljxix toxin tnej cywitz, 
tu'n mi'n tten spic'un cyaje or te k'ijl ax icx te konic'an. 

13Ex o wile jun anjel in lipan tmijil cya'j, ex o nbiye tk'ajk'ajel twi' cyuwxix in 
tma'n: —Bec'bil cywitz, bec'bil cywitz, bec'bil cywitz keju najl ke twitz tx'otx' 
tu'n cylaj ke chun ch'ixtok cyoc k'ajtza'n cyu'n oxetl anjel. 

Apocalipsis 9 

1Ex oc tk'ajtza'n tjwe'yin anjel ju chun, ex o wile tzaj tz'ak jun che'w twitz cya'j 
cubil twitz tx'otx'; ex xi k'o'n tal ja te tu'n tjaket ttzi jul jalo ponin t-xe'. 

2Ex jakettzun ttzi jul tu'n, aju jalo ponin t-xe', ex jatz sib tuj jul ic tza'n in jatz sib 
tuj jorni ma'xix; ex bi'x oc yupj twitz k'ij tuc'ix twitz cya'j tu'nju sib jatz tuj jul. 

3Ex e jatz ẍplon tuj sib e cub ten twitz tx'otx'; ex xi k'o'n cyipumal ẍplon ic tza'n 
cyipumal ke si'nin ate' twitz tx'otx'. 

4Ex xi k'ma'n cye tu'n mi'n cyc'ixbisan ti'j ch'im at twitz tx'otx', ex tu'n mi'n 
cyc'ixbisan ti'j cha'x c'ul ex mi ti'j tze', nok o'cx tu'n cyc'ixbisan cyi'j xjal, akeju 
minti' t-sey Dios toc tibaj cywitz. 

5Minti' xi k'o'n cyoclen tu'n cycyim xjal cyu'n, nok o'cx tu'n cyyajlanjtz xjal cyu'n 
tuj jwe' xjaw; ex aju ta'w cyc'ixbisabl ic tza'n nno'c tx'a'n jun xjal tu'n si'nin. 

6Tuj tk'ijlalil lu, che jyol xjal tumel tu'n cycyim, pero mlay che cyim; masque 
cyajbil tu'n cycyim, pero mlay che cyim. 

7Ic che que'yin ẍplon ic tza'n ke chej banin cyten tu'n cyxi' tuj k'oj; ex tjax jun 
ti'xti tuj cywi' ic que'yin ic tza'n coron k'an pwak ttx'otx'il; atzun cywitz ẍplon 
ic que'yin ic tza'n cywitz xjal. 

8Atzun ttzmal cywi' ic que'yin ic tza'n ttzmal cywi' xu'j; ex ke twitz cye' ic che 
que'yin ic tza'n twitz cye' balun. 

9Ex toc cychicyet ẍplon ic que'yin ic tza'n chicyet c'uxbil; ex in xumin cyxic' ic 
tza'n in che xumin nimcu carwaj jawo'n cyu'n chej in che kelan tuj k'oj; 

10ic que'yin cyje' ẍplon ic tza'n cyje' si'nin ex at cytx'abl; ex at tipumal cyje' tu'n 
cyc'ixbisanjtz xjal cyu'n tuj jwe' xjaw. 

11Ex at jun cyrey ẍplon cawil cyibaj, atzun anjelju najl tuj jul jalo ponin t-xe'; aju 
tbi anjel tuj yol ebrey Abadón, atzun tuj yol grieg Apolión tbi. 

12Aju tnejel c'ixbisabl ma tzic'; pero atx cabetl c'ixbisabl che ul te tibajxi jlu. 

13Ex oc k'ajtza'n chun tu'n tkakin anjel, ex o nbiye at jun tzaj k'ajt cyxol keju 
cyaje cach ate'c ti'j altar k'an pwak ttx'otx'il, aju tcub twitz Dios. 

14Tzaj tma'n teju tkakin anjel aju k'i'n chun tu'n: —Tzokpi'mela keju cyaje anjel, 
akeju c'alo'n ttzi nima Éufrates, chi. 

15E je'ltzun tzokpi'n ke cyaje anjel, akeju banimaj cyten alcye or, alcye k'ij, alcye 
xjaw ex alcye abk'i tu'n cycyim keju toxin c'loj xjal cyu'n. 

16Aju cyajlal soldad cyjax cyibaj chej, cab syent miyón cybet; o nbiye cyajlal. 

17Cyja'tzun o wile ic tza'n tuj witzic' ke chej cyuc'ix keju cyjax cyibaj, toc 
cychicyet cyak que'yin ic tza'n k'ak', ex cha'x que'yin ic tza'n tal abj zafiro, ex 
ẍk'an que'yin ic tza'n azufre. Ex aju cywi' chej ic que'yin ic tza'n cywi' balun; ex 
nne'tz k'ak' tuj cytzi' chej tuc'ix sib ex azufre. 

18Tu'nju ox c'ixbisabl lu e baj cyim toxin c'loj xjal: tu'n k'ak' ex tu'n sib ex tu'n 
azufre etz tuj cytzi' chej. 

19Porque at cyipumal chej tu'n cyc'ixbisan tu'n cytzi' ex tu'n cyje'; porque aju 
cyje' ic que'yin ic tza'n lobaj, at cywi' ti'j cyje', ex ba'n tx'a'n cyje'. 

20Atzun ke mastl xjal, akeju minti' e cyim tu'nju ox c'ixbisabl lu, minti' ajtz ti'j 
cyanmi, ex minti' el cypa'n cyib cyi'j tbinchben cyk'ab, ex minti' cyaj cycolin tu'n 
cyc'ulun cywitz ke ju'ẍ ex cywitz ke tilbilal k'an pwak, ex sak pwak, ex k'an 
c'uxbil, ex abj ex tze' cytx'otx'il, akeju miban che que'yin, ex miban che bin, ex 
miban che bet. 

21Ex minti' ajtz ti'j cyanmi xjal, minti' cyaj cycolin tu'n tcub cybyo'n xjal, tu'n 
cycy'a'n, tu'n cyyaẍin, ex tu'n cyelk'an. 

Apocalipsis 10 

Aju anjel k'i'n ju tal u'j tu'n 

1Ex o wile juntl anjel nim tipumal cu'tz tuj cya'j, tocx tuj muj, tjax t-xmacal lobaj 
tuj twi'. Atzun twitz anjel ic que'yin ic tza'n k'ij, atzun ke tkan ic tza'n tkan k'ak' 
ma' tc'itz. 

2Tzyu'n jun tal u'j tu'n, jako'maj, ex aju tkan tuj tbank'ab cub tk'o'n tibaj mar; 
atzun juntl tkan tuj tnayaj cub tk'o'n twitz tx'otx'. 

3Jawtzun tk'ajk'ajel twi' cyuwxix ic tza'n in tzanun jun balun; ex tej tjaw sch'in, 
e k'ajt wuk k'ancyok. 

4Tejtzun cybaj k'ajt ke wuk k'ancyok, cyja'tok tcub ntz'ibane jlu; pero o nbiye 
jun tk'ajk'ajel tzaj tuj cya'j, tzaj tma'n weye cyja': —Aju ma cyma wuk k'ancyok, 
mi'n tz'el tkanil tu'na, ex mi'n cub ttz'ibana, chi weye. 

5Ex aju anjel aju o wile wa'l tibaj mar ex tibaj tx'otx' jaw tk'o'n tbank'ab twitz 
cya'j, 

6ex xi tma'n jun yol axix toc twitz Dios aju itz' tuj tcyakil tabk'iyil te jumajx, aju 
o binchante cya'j tuc'ix tcyakilju at twitz, ex o binchante tx'otx' tuc'ix tcyakilju 
at twitz, ex o binchante mar tuc'ix tcyakilju at tuj. Ex tma anjel: —Mlay txi lak'e' 
mastl tuj tk'ijlalil; 

7porque tuj tk'ijlalil oc toc k'ajtza'n chun tu'n twukin anjel, cjapuneltzun aju yol 
ewantok tu'n Dios nej, ic tza'n o tma cye t-sanjel akeju tmajen. 

8Ex aju tk'ajk'ajel o nbiye tzaj tuj cya'j, tzaj yolin juntl maj wuc'ile, ex tzaj tma'n 
cyja': —Txi'ya, ex c'montza aju tal u'j catl, aju tzyu'n tu'n anjel aju wa'l tibaj mar 
ex tibaj tx'otx'. 

9Inxtzune tuc'il anjel, xi nma'ne te tu'n ttzaj tk'o'n ju tal u'j weye. Atzun te tzaj 
tma'n weye: —Tzyuma ex wa'nxa; chi' c'oquel tuj ttzi'ya ic tza'n ta'l cab, atzun 
tuj tc'u'ja, c'a c'oquel. 

10Tzajtzun ntzyu'ne aju tal u'j tuj tk'ab anjel ex xi nwa'ne; puro chi' oc tuj ntzi'ye 
ic tza'n ta'l cab, pero tej tbaj nwa'ne, puro c'a oc tuj nc'u'je. 

11Tzajtzun tma'n weye cyja': —Ilxix ti'j tu'n t-xi tpacba'na juntl maj aju ctzajel 
tma'n Dios teya, ex tu'n tyolina cyi'j nimcu tnam ex cyi'j nimcu nasyon ex cyi'j 
nimcu c'loj xjal junxilchak cyyol, ex cyi'j nimcu rey, chi weye. 

Apocalipsis 11 

Keju cabe testiw 

1Ex tzaj k'o'n jun ajlaj weye ic tza'n jun tze' te echbil, ex tzaj k'ma'n weye: —
We'ctza, echanxa tja Dios tuc'ix ju altar, ex ajlanxa jte' xjal in che c'ulun tuj. 

2Atzunju ttxa'n pe'n ti'jtzi tja Dios, k'oncja, mi'n cub techana, porque o txi k'o'n 
cye txkantl xjal tuj juntl nasyon; ex cbajel cywaban ju tnam xjan tuj 42 xjaw. 

3Ex cxel nma'ne cye keju cabe testiw wi'je tu'n t-xi cychic'ba'n cye xjal aju cxel 
nma'ne cye, ex tu'n cyyolin tuj jun mil tuc'il 260 k'ij, toc cyxbalun ch'i'x twitz. 

4Akeju cabe testiw lu, atzun keju cabe tze' olivo ex atzun keju cabe cycubil 
candil wa'l ke twitz Dios aju Tajaw tx'otx'. 

5Ka at jun xjal taj tu'n tc'ixbisan cyi'j, c'eletz k'ak' tuj cytzi', bi'x che bel tz'e'y ke 
aj k'oj cyi'j; ex akeju cyaj tu'n cyc'ixbisan cyi'j, ictzun tten che cymelju. 

6At cyoclen cabe testiw lu tu'n tlamet cya'j cyu'n, tu'n mi'n ttzaj jbal tuj tk'ijlalil 
oc t-xi cychic'ba'n aju cxel tma'n Dios cye; ex at cyoclen cyibaj a' tu'n cyoc te 
chic'; ex at cyoclen tu'n cyc'ixbisante tcyakilju at twitz tx'otx' tu'n nok alcyex 
c'ixbisabl, ex nok jte'x maj cyajbil. 

7Octzun tjapun baj cyak'un aju tzaj k'ma'n cye tu'n Dios, c'oquel ten txcup k'ojlel 
cyi'j, aju cjawitz tuj jul jalo ponin t-xe', ex cbel cyi'j tu'n ex che bel tbyo'n. 

8Atzun cyximlal cyimni che cyjel tx'ile' tuj plas tuj nintz tnam jatum jaw k'o'n 
Kajaw twitz crus, aju tnam oc k'o'n tbi Sodoma ex Ejipt, nok jun techal jlu. 

9Ex ke xjal te junjun tnam ex te junjun c'loj xjal junxilchak cyiyjil ex junxilchak 
cyyol ex ke xjal te junjun nasyon, oc cyila' cyximlal cyimni tuj ox k'ij tuc'il mij, 
ex mlay cycuyi tu'n cycu'x maku'n. 

10Ex ke xjal najl ke twitz tx'otx' che tzalajel cyi'j tu'nju otok che cyim, ex che 
ic'sal nink'ij, ex cxel cysama'n oyaj jun te juntl; porque akeju cabe t-sanjel Dios 
lu otok che yajlanjtz xjal cyu'n twitz tx'otx'. 

11Pero tbajlenxi ox k'ij tuc'il mij tzaj tk'o'n Dios T-xew ex ocx cyuj tu'n cyjaw 
ank'in, ex e jawtzun we'; ex tzaj nim cyxobil keju e que'yinte cye. 

12Entons akeju cabe testiw lu o cybi jun tk'ajk'ajel ma'xix tzaj tuj cya'j, ex tzaj 
tma'n cye: —Cyjatze tzalu. Ex e jax tuj cya'j tuj jun muj, ex e ilwaj cyu'n ke aj 
k'oj cyi'j. 

13Ax or tzaj jun cyaknajnab cyuwxix, ex aju tlajin piẍ tnam bi'x cub xitj; aju 
cyajlal xjal e naj tu'n cyaknajnab, wuk mil. Atzun ke mastl xjal bi'x e jaw sec'paj, 
ex jaw cynimsa'n tbi Dios aju at tuj cya'j. 

14Aju tcabin c'ixbisabl ma tzic'; lu tzul naj aju toxin. 

Oc k'ajtza'n twukin chun tu'n anjel 

15Ex oc k'ajtza'n chun tu'n twukin anjel, ex akeju ate' tuj cya'j jaw tk'ajk'ajel 
cywi' cyuwxix, ex cyma: Ke cawbil ate' twitz tx'otx' ma che oc te tcawbil Kman 
ex te tcawbil Crist aju at toclen tu'n; ex atzun te ccawil tuj tcyakil tabk'iyil te 
jumajx, che chi. 

16Entons akeju 24 tij xjal k'ukl ke tuj cyk'ukbil twitz Dios, e cub ẍmeje' tejxi tpon 
tacl tibaj cywitz twitz tx'otx' ex e c'ulun twitz Dios, 

17ex cyma: Cxel kk'o'ne chjonte teya, Kman Dios, aya at tipumala tu'n tbant 
tcyakil tu'na, aya at ja'lo ex aya at ojtxi, [ex tzula,] porque ma tzaj tyec'una 
tipumala nimxix ex ma tzyet tcawina. 

18Ma tzaj cytx'u'jil ke nasyon ti'ja, pero ma tzul canun k'ij tu'n ttzaj cycastiw, ex 
ma pon tk'ijlalil tu'n tcub cysentens cyimni tu'na, ex tu'n t-xi tk'o'na jun oyaj 
cye t-sanjela, akeju tmajena, ex cye ocslal, ex cye keju in che niman teya, keju 
ch'in cyoclen ex keju ma' cyoclen, ex ma pon tk'ijlalil tu'n cynaj keju ma naj twitz 
tx'otx' cyu'n, che chi tij xjal. 

19Jakettzun ttzi tja Dios tuj cya'j, ex tuj tja Dios o ilwaj aju cax jatum c'u'n aju yol 
cyaj bant ti'j tu'n Dios cyuc'il xjal. Ex tzaj tkan k'ancyok tuc'ix k'ancyok in 
jululun, tuc'ix jun cyaknajnab, ex nim sakbakun. 

Apocalipsis 12 

Aju xu'j ex ju jil dragón 

1Ex tzaj yec'un jun techal ma'xix tuj cya'j: at jun xu'j toc k'ij ti'j ic tza'n jun 
xbalun, ex tcub xjaw tjak' tkan; ex tjax jun coron tuj twi' toc cablaj che'w ti'j 
coron. 

2Ex otok tz'oc ten tal xu'j ex in sch'in tu'n ta'w, ch'ixtok tul tal ex nno'c tuj c'ixc'oj 
tu'n tul itz'j tal. 

3Ax icx tzaj yec'un juntl techal tuj cya'j: At jun jil ma'xix, dragón tbi, cyak ti'j, at 
wuk twi' ex laj tcach, ex tjax junjun coron tuj junjun twi'. 

4Ex tu'n tje' dragón tzaj tjac'u'n toxin tnej che'w ate' tuj cya'j ex e cu'tz t-xo'n 
twitz tx'otx'. Atzun te jil dragón cub we' twitz xu'j aju ch'ixtok tul itz'j tal, 
tu'ntzun t-xi tchyo'n naj tal xu'j oc tul itz'j. 

5Ex xinak jun tal xu'j ul itz'j, ex ate ccawil cyibaj cycyakil nasyon tu'n var c'uxbil; 
jawtzun jubcha'n ju tal xu'j, ex xi k'i'n tuc'il Dios jatum ta' tk'ukbil. 

6Atzunte xu'j el ok, xi' tuj lugar minti' cynajbil xjal tuj, atzun ta' jun tnajbil xu'j 
banin tu'n Dios, ex atzun tu'n tc'a'chanjtz tuj jun mil tuc'il 260 k'ij. 

7Tbajlenxi jlu oc jun k'oj ma'xix tuj cya'j; ate Miguel cyuc'ix ke t-anjel e k'ojin ti'j 
ju jil dragón; ax icx ju jil dragón cyuc'ix ke t-anjel e k'ojin. 

8Pero minti' e xcye' ti'j Miguel; ex minti'tl tumel tu'n cyten tuj cya'j. 

9Cyja'tzun etz xo'n ju nintz jil dragón, aju ojtxi lobaj, aju toc tbi tajaw il ex 
Satanás, aju in sbun cyi'j cycyakil xjal twitz tx'otx'; cu'tz xo'n twitz tx'otx', ex 
cyuc'ix ke t-anjel e cu'tz xo'n tuc'il. 

10Xitzun nbi'ne jun tk'ajk'ajel cyuwxix tuj cya'j, in tma'n: —Ja'lo ma tzul aju 
colbil tu'n Kdios, tuc'ix tipumal ex tcawbil, ex ma pon tk'ijlalil tu'n tcawin Crist 



2197 

 

 
Mam del Norte 

© 1993 Sociedades Bíblicas Unidas. 
  

 

 

aju at toclen tu'n Dios; porque ma tz'ex xo'n tajaw il aju in si'min yol cyi'j 
kerman, aju in si'min yol cyi'j twitz Kdios k'ijl ex konic'an. 

11Ex ma cub ti'j tajaw il cyu'n, nok tu'nju tchc'el Tal Ẍne'l, ex tu'nju yol ax toc xi 
cychic'ba'n; porque minti' cub cyximan ka ma'xix toclen cychwinklal, nok o'cx 
cyk'on cyib tu'n cycyim. 

12Tu'ntzun jlu tzalajxa cya'j, ex che tzalajxe akeye najl keye tuj cya'j. Pero bec'bil 
cywitze akeye najl twitz tx'otx' ex tuj mar. Porque ma cu'pun tajaw il cyxole 
tuc'il nim tk'oj, porque ba'n tu'n mya nim k'ij tu'n ttentl. 

13Tejtzun tna'nte jil dragón ka otok cu'tz xo'n twitz tx'otx', oc ten k'ojlel ti'j xu'j, 
aju xinak tal otok tzul itz'j. 

14Atzunte xu'j xi k'o'n cabe t-xic', aju t-xic' nintz t'iw, tu'ntzun tel ok twitz lobaj 
tu'n tpon lipan tuj lugar minti' cynajbil xjal tuj, ex tu'n tpon tuj tlugar jatum tu'n 
tc'a'chanjtz ox abk'i tuc'il mey. 

15Atzunte lobaj jatz a' tuj tkul ic tza'n jun nima, xi ttilin ti'j xu'j tu'n t-xi ikan xu'j 
tu'n a'. 

16Pero ate tx'otx' onin ti'j xu'j, porque xi c'abchaj tx'otx', ex xi tc'a'n tx'otx' a' aju 
jatz tuj tkul jil dragón. 

17Tzajtzun nimxix tk'oj jil dragón ti'j xu'j, ex xi' k'ojlel cyi'j ch'intl tiyjil xu'j, akeju 
in japun tmandamyent Dios cyu'n ex cucx in xi cychic'ba'n ax toc ti'j Jesucrist. 

Apocalipsis 13 

Keju cabe txcup 

1Entons in cub we'ye tibaj ttxa tza'n ttzi mar, ex o wile jatz jun txcup tuj mar at 
wuk twi' ex laj tcach, ex tjax junjun coron twi' junjun tcach, ex tz'iban tbi txcup 
ti'j junjun twi', te yasbil ti'j Dios. 

2Aju txcup o wile ic que'yin ic tza'n tigre, ke tkan ic che que'yin ic tza'n tkan jun 
jil oso, atzun ttzi' ic que'yin ic tza'n ttzi balun. Ex xi tk'o'n jil dragón tipumal 
txcup ex tu'n tcawin ex tu'n tten nim toclen. 

3Ex o wile jun twi' txcup otok c'ixbi mer ic tza'n otok cyim; pero aju tc'ixblen o 
banix, ex cycyakil xjal twitz tx'otx' e labin ti'j txcup, ex e oc lpe' ti'j. 

4Ex e c'ulun twitz ju jil dragón, aju xi k'onte toclen txcup, ex e c'ulun twitz txcup, 
ex cyma: —¿Alcye jun jacu pon ic tza'n te txcup lu, ex alcye jun jacu k'ojin tuc'il? 
Che chi. 

5Ex xi k'o'n ambil te txcup tu'n tyolin nimcu yol te tnimbil tib ex tu'n tyasun ti'j 
Dios; ex xi k'o'n toclen tu'n tcawin tuj 42 xjaw. 



2198 

 

 
Mam del Norte 

© 1993 Sociedades Bíblicas Unidas. 
  

 

 

6Ex oc ten yolil tu'n tyasun ti'j Dios ex tu'n tyasun ti'j tbi Dios ex ti'j ju ja xbalun 
te nabl Dios, ex cyi'j keju najl ke tuj cya'j. 

7Ex xi k'o'n ambil te tu'n tk'ojin cyi'j ocslal ex tu'n tcub cyi'j tu'n. Ax icx xi k'o'n 
toclen tu'n tcawin cyibaj cycyakil cyiyjil xjal, ex cycyakil tnam, ex cycyakil c'loj 
xjal junxilchak cyyol, ex cycyakil nasyon. 

8Ex cycyakil xjal twitz tx'otx' e c'ulun twitz txcup, akeju mya tz'iban cybi tuj 
tu'jil chwinklal atxix tbantlen twitz tx'otx'; aju tu'jil chwinklal lu te Tal Ẍne'l aju 
cub byo'n. 

9Ka at jun at t-ẍcyin, binx ju yol lu. 

10Akeju banin cyi'j tu'n cyxi k'i'n pres, che xel k'i'n pres; ex akeju banin cyi'j tu'n 
cycub byo'n tu'n spad, che bel byo'n tu'n spad. Cyja'tzun il ti'j tu'n tten cypasens 
ocslal ex tu'n tke' cyc'u'j ti'j Dios. 

11Ex tbajlenxi jlu o wile juntl txcup tzaj twitz tx'otx'; at cabe tcach ic tza'n tcach 
jun tal ẍne'l, pero o yolin ic tza'n jil dragón. 

12Ex junx ta' toclen ic tza'n toclen tnejel txcup, ex in cawin ttxlaj tnejel txcup, 
nno'c tk'o'n tilil cyi'j xjal najl ke twitz tx'otx' tu'n cyc'ulun twitz tnejel txcup, aju 
ch'ixtok tcyim nej tu'n c'ixble'n, pero o banix. 

13In tbincha'n ke techal ma'xix cyxilen; ax icx in cu'tz k'ak' tu'n twitz cya'j in 
cubil twitz tx'otx' cywitz xjal. 

14Ex in sbun cyi'j xjal najl twitz tx'otx', porque o tzaj k'o'n tipumal tu'n 
tbinchante ke techal twitz tnejel txcup, ex xi tma'n cye xjal najl twitz tx'otx' tu'n 
cybinchante jun tilbilal txcup, aju otok c'ixbisanjtz tu'n spad ex ank'intl. 

15Ex xi k'o'n tipumal tcabin txcup tu'n tocx tk'o'n t-xew tuj tilbilal tnejel txcup, 
tu'n tbant tyolin ju tilbilal ex tu'n cycub byo'n xjal tu'n, akeju minti' in che c'ulun 
twitz. 

16Ex xi tk'o'n txcup orden cye cycyakil xjal tu'n toc jun techal ti'j cybank'ab ex 
ka tibaj cywitz, tza'nx keju ch'in cyoclen icx keju ma' cyoclen, ke k'inun ex ke 
meba xjal, ke xjal tzokpi'n ke ex ke majen tzyu'n. 

17Ex tma txcup tu'n mi'n cylok'on xjal ex tu'n mi'n cyc'ayin ka minti' techal 
txcup toc cyi'j ex ka tbi ex ka tajlal tbi. 

18A jlu taj nim nabl tu'n tel knic' ti'j. Alcye at tnabl, ximanx ti'j alcye tajlal in 
ajben tu'n txcup, porque ax tajlal in ajben ti'j tbi jun xjal. Ex atzun tajlal jlu, 666. 

Apocalipsis 14 

Ke xjal in che bitzan, 144 mil cyajlal 

1Ax icx o wile ju Tal Ẍne'l wa'ltok twi witz Sión; ex at 144 mil xjal tuc'il, toc tbi 
Tal Ẍne'l tibaj cywitz tuc'ix tbi Tman. 

2Ex o nbiye jun tk'ajk'ajel tzaj tuj cya'j ic tza'n tk'ajk'ajel nimcu a' in jululun wen 
ex ic tza'n tk'ajk'ajel jun k'ancyok cyuwxix; ex aju tk'ajk'ajel o nbiye ic tza'n ke 
xjal in che chimban ti'j arpa. 

3Ex in che bitzan ti'j jun ac'aj bitz twitz tk'ukbil Dios ex cywitz ke cyaje querubín 
ex cywitz ke tij xjal. Mi jun xjal bant tbitzan ti'j bitz, nok o'cx keju 144 mil xjal 
otok che colpet cyxol xjal twitz tx'otx'. 

4Atzun ke jlu minti' baj cytz'ilsan cyib cyuc'il xu'j, porque minti' e moje' cyuc'il 
xu'j. Atzun ke jlu in che oc lpe' ti'j Tal Ẍne'l nok ja'x jatum in xi'. Atzun ke jlu e 
colpet cyxol xjal tu'n cyoc te jun oyaj te Dios ex teju Tal Ẍne'l, ic tza'n tnejel twitz 
awal in xi k'ot te Dios. 

5Ex minti' jun maj o che yolin nic'aj yol, porque minti' cypaltil twitz Dios. 

Aju cyyol keju ox anjel 

6Ex o wile juntl anjel in lipan tuj tmijil twitz cya'j k'i'n tkanil colbil tu'n, aju colbil 
te jumajx, tu'n t-xi tpacba'n cye xjal najl twitz tx'otx', cye cycyakil nasyon, ex cye 
cycyakil cyiyjil xjal, ex cye cycyakil c'loj xjal junxilchak cyyol, ex cye cycyakil 
tnam. 

7Ex jaw tk'ajk'ajel twi' anjel cyuw, ex tma: —Che xobe twitz Dios, ex cyk'onxe 
nimbil te, porque ma pon tk'ijlalil tu'n tcub cysentens xjal tu'n; cyja'tzun, che 
c'ulune twitz ju binchal cya'j, tuc'ix tx'otx', tuc'ix mar ex cyuc'ix ke twi a'. 

8Ex oc lpe' juntl anjel ti'j in tma'n: —Ma naj, ma naj aju nintz tnam Babilonia, 
porque cycyakil nasyon ma che oc c'al k'e'n tu'n Babilonia tu'nju vin xi tk'o'n 
cye; aju vin atzun in yolin ti'j ju cyc'ulbil aj Babilonia cywitz ke tilbilal. 

9Ex juntl toxin anjel oc lpe' cyi'j, jaw tk'ajk'ajel twi' cyuwxix ex tma: —Ka at jun 
xjal in c'ulun twitz ju txcup ex ka twitz tilbilal, ex ka ma tc'am ju techal tibaj 
twitz ex ka ti'j tk'ab, 

10ax icx te xjal lu at juntl vin cxel tc'a'n, aju tk'oj Dios, aju vin lu mya t-sem tib 
ma cu'x tko'n Dios tuj vas, aju vas in yolin ti'j tk'oj Dios ex tu'n tcub cycastiw 
xjal; ex oc cc'ixbisetel xjal tu'n k'ak' ex tu'n azufre cywitz ke anjel xjan ex twitz 
ju Tal Ẍne'l. 

11Ex aju t-sibel c'ixbisabl cye in jaw tuj tcyakil tabk'iyil te jumajx, ex keju in che 
c'ulun twitz txcup ex twitz tilbilal minti' ch'in ojlabl cye k'ijl ex konic'an, ax icx 
keju in cyc'mo'n techal tbi, minti' ojlabl cye. 

12Cyja'tzun, il ti'j tu'n tten cypasens ocslal, akeju in che japun ke tmandamyent 
Dios cyu'n ex cucx tten cyocslabl ti'j Jesús. 

13Ex o nbiye jun tk'ajk'ajel tzaj tuj cya'j, tzaj tma'n weye: —Tz'ibancuya jlu: At 
tzalajbil cye keju che cymel ocslal ke ti'j Kajaw. Ax toc, chi Xewbaj Xjan, che ojlal, 
mlay che ak'nantl, porque aju cyak'unben lepchix cyi'j. 

Jaw chmo'n twitz awal twitz tx'otx' 

14Ex o wile jun muj sak; ex at jun k'ukl tibaj muj, ic que'yin ic tza'n jun xjal, tjax 
jun coron k'an pwak ttx'otx'il tuj twi', ex tzyu'n jun jobl triw tu'n, banin ttzi'. 

15Ex at juntl anjel etz tuj tja Dios, jaw tk'ajk'ajel twi' cyuw, xi tma'n teju k'ukl 
tibaj muj: —Nukpinx tk'aba tuc'ix jobl triw tu'n tjaw chmet twitz awal; porque 
ma pon tk'ijlalil tu'n tjaw chmet twitz awal, porque ma tzkij twitz awal twitz 
tx'otx'. 

16Ex aju k'ukltok tibaj muj tzaj tnukpi'n tk'ab twitz tx'otx' tuc'ix jobl triw ex jaw 
ju awal twitz tx'otx'. 

17Entons etz juntl anjel tuj tja Dios at tuj cya'j, ax icx te tzyu'n jun jobl uva tu'n, 
banin ttzi'. 

18Ex etz juntl anjel twitz altar, aju at toclen tu'n ttzaj t-sama'n k'ak', ex jaw 
tk'ajk'ajel twi' cyuwxix, xi tma'n teju anjel tzyu'n jobl uva tu'n, banin ttzi': —
Nukpinx tk'aba tuc'ix jobl uva banin ttzi' tu'n tel baj tjo'na ke pnujin uva twitz 
tx'otx', porque ma che k'anax ke uva, chi anjel. 

19Ex jaw tjo'n anjel twitz tx'otx' tu'n jobl uva, ex el tjo'n twitz uva tuj tcyakil 
twitz tx'otx', ex xi t-xo'n ke uva tuj putz'bil te ma'xix, atzun in tma'n jlu, ctzajel 
tk'oj Dios cyi'j xjal, ex ctzajel jun cycastiw ma'xix tu'n. 

20Ex baj waban twitz uva tuj putz'bil te ti'jxi tnam, etztzun chic' tuj putz'bil te 
uva, japun t-xe' jatum toc cypren chej, ex 300 kilómetro jatum pon baj. 

Apocalipsis 15 

Ke anjel k'olte ke wuk mancbil c'ixbisabl 

1Ex o wile juntl techal ma'xix tuj cya'j, in labine ti'j: At wuk anjel k'i'n wuk 
c'ixbisabl cyu'n, atzun mancbil c'ixbisabl jlu, porque o'cxtzun cjapunel baj tk'oj 
Dios. 

2Ex at juntl o wile ic que'yin ic tza'n mar, ic que'yin ic tza'n vidr t-sem tib tuc'il 
k'ak'; ex o wile akeju otok cub ti'j txcup cyu'n ex ti'j ju tilbilal, ex ti'j ju tajlal tbi, 
wa'l ke ttzi' mar ic que'yin ic tza'n vidr, tzyu'n chnab arpa cyu'n, aju tzaj tk'o'n 
Dios cye. 

3Ex in che bitzan tbitz Moisés aju tmajen Dios, ex tbitz Tal Ẍne'l, in cyma'n: 
Ma'xix ke tbinchbena ex in ko labine cyi'j, aya Kman Dios at tipumala tu'n tbant 
tcyakil tu'na; tz'aklxix ke t-ximbetza ex axix toc, aya Rey cyibaj cycyakil nasyon. 

4Cycyakil xjal che xobel twitza, ex cjawil cynimsa'n tbiya, aya Kman. Porque o'cx 
aya xjan; cyja'tzun cycyakil nasyon che tzajel tu'n cyc'ulun twitza, porque tuj 
tumelxix aju sentens ma cub tk'o'na, che chi. 

5Tbajlenxitzun jlu, o wile jaket ttzi tja Dios tuj cya'j, aju ja xbalun te nabl Dios, 
jatum c'u'n ke tz'lom abj tz'iban tley Dios cywitz. 

6Ex e je'tz wuk anjel tuj tja Dios, akeju k'i'n wuk c'ixbisabl cyu'n, toc cyxbalun 
sak wen ex in koptz'aj, binchamaj ti'j nok' lino, ex toc c'albil ttzi cyxu'c k'an 
pwak ttx'otx'il. 

7Ex at jun cyxol keju cyaje querubín xi tk'o'n wuk lak k'an pwak cytx'otx'il cye 
keju wuk anjel, nojni ke lak lu tu'n castiw ctzajel tk'o'n Dios cyibaj xjal, aju Dios 
itz' tuj tcyakil tabk'iyil te jumajx. 

8Ex o noj tja Dios tu'n t-sibel t-spic'umal Dios ex tipumal; ex mi a'l jun xjal tu'n 
tocx tuj tja Dios, maxitzun tu'n tocx oc tjapun baj aju wuk c'ixbisabl cyu'n wuk 
anjel. 

Apocalipsis 16 

Aju castiw tcu'x tuj wuk lak 

1Entons o nbiye jun tk'ajk'ajel wibaj cyuwxix etz k'ajt tuj tja Dios, ex xi tma'n 
cye keju wuk anjel: —Cyxi'ye ex cykonxe twitz tx'otx' aju tcu'x tuj wuk lak, aju 
castiw in tzaj tk'o'n Dios. 

2Xi'tzun tnejel anjel, ex xi tko'n twitz tx'otx' aju tcu'x tuj tlak. Ex e jawil tx'a'c 
plojxix ex nim ta'w cyi'j ke xjal, akeju toc techal txcup cyi'j, ex in che c'ulun twitz 
ju tilbilal txcup. 

3Atzunju tcabin anjel xi tko'n tibaj mar aju tcu'x tuj tlak, ex oc mar te chic' ic 
tza'n tchc'el jun xjal byo'n in cub, ex e baj cyim cycyakil keju najl ke tuj mar. 

4Atzunju toxin anjel xi tko'n aju tcu'x tuj tlak, xi tko'n cyibaj ke a' ex cyibaj twi 
a', ex ke a' e oc te chic'. 

5Ex xi nbi'ne tyol ju anjel tajaw a', tma: Aya Kman, aya at ja'lo, aya at ojtxi, ex 
aya Xjan, tuj tumelxix ma cub cycastiw jlu tu'na. 

6Porque el cychc'el ke ocslal ex cychc'el ke t-sanjela cyu'n, ax icx cye ja'lo ma 
tzaj tk'o'na chic' te cyc'a; porque tuj cyilx jlu. 

7Ex o nbiye at juntl tzaj k'ajt twitz altar, tma: —Ax toc Kman Dios, at tipumala 
tu'n tbant tcyakil tu'na, axix toc ex tuj tumelxix aju cysentens ma cub tk'o'na. 

8Atzunju tcyajin anjel xi tko'n ti'j k'ij aju tcu'x tuj tlak, ex xi k'o'n ambil te k'ij 
tu'n cytz'e'y ke xjal tu'n ta'w k'ij. 



2202 

 

 
Mam del Norte 

© 1993 Sociedades Bíblicas Unidas. 
  

 

 

9Ex e baj tz'e'y xjal tu'nju nim cyak; pero minti' ajtz ti'j cyanmi tu'n tjaw 
cynimsa'n tbi Dios, nok o'cx e oc ten yasul ti'j Dios aju at tipumal tu'n cytzaj 
tk'o'n ke c'ixbisabl lu. 

10Atzunju tjwe'yin anjel xi tko'n aju tcu'x tuj tlak, xi tko'n tibaj tk'ukbil txcup 
jatum in cawin, ex aju tcawbil txcup bi'x cyaj ten tuj klolj, ex cub cytx'a'n cyak' 
xjal tu'n ta'w c'ixbisabl. 

11Masque icju, pero minti' ajtz ti'j cyanmi ti'j cybinchben mya ba'n, nok o'cx e 
oc ten yasul ti'j Dios aju at tuj cya'j, tu'n tlaj c'ixc'oj cyi'j ex tu'n tlaj tx'a'c cyi'j. 

12Atzunju tkakin anjel xi tko'n aju tcu'x tuj tlak, xi tko'n tibaj nintz nima 
Éufrates, ex bi'x aj tzkij ju nima, tu'ntzun cyic'tz ke rey che tzajel tuj tjawitz k'ij. 

13Ex o wile ox ju'ẍ ic che que'yin ic tza'n wo', e jatz tuj ttzi' jil dragón ex tuj ttzi' 
txcup ex tuj ttzi' ju pacbal nic'al yol. 

14Porque ake jlu ju'ẍ ke puro ploj ke in che bant ke señ cyu'n, ex in che pon 
cyuc'il rey tuj tcyakil twitz tx'otx' tu'n cyoc cychmo'n, tu'ntzun cyk'ojin ti'j Dios 
tuj jun k'ij ma' toclen, aju Dios at tipumal tu'n tbant tcyakil tu'n. 

15Cybintze, chin ule ic tza'n elek'; at tzalajbil teju xjal in xk'ukin ex toc t-xbalun, 
tu'ntzun mi'n tbet ski't ti'j ex tu'n mi'n tcub tk'o'n tch'ixwi cywitz xjal, chi Jesús. 

16Ex e oc cychmo'n ke rey tuj lugar Armagedón tbi tuj yol ebrey. 

17Atzunju twukin anjel xi tko'n tuj cyk'ik' aju tcu'x tuj tlak; ex etz jun tk'ajk'ajel 
wibaj cyuwxix tuj tja Dios, tzaj k'ajt max twitz tk'ukbil, ex tma: —O'cxtzun, ma 
baj. 

18Ex tzaj tkan k'ancyok tuc'ix k'ancyok in jululun ex jun cyaknajnab cyuwxix, 
na'nx ttzaj jun cyaknajnab icju atxix tej tbant xjal twitz tx'otx'. 

19Ex aju nintz tnam bi'x el c'abchaj, ox piẍ el, ex ke nintz tnam tuj junjun nasyon 
e cub xitj; ex tzaj tna'n Dios aju nintz tnam Babilonia tu'n t-xi tk'o'n jun vas te 
nojni tu'n nimxix tk'oj Dios, tu'n t-xi cyc'a'n te jun cycastiw ma'xix. 

20Ex cycyakil ke tal tx'otx' tmijil mar e je'l ok, ex ke witz e cub naj. 

21Ex tzaj nimxix sakbakun twitz cya'j, cub tz'ak cyibaj xjal, aju cyalil junjun 
sakbakun balo jun quintal junjun; e octzun ten xjal yasul ti'j Dios tu'nju 
sakbakun tzaj te c'ixbisabl, porque ma'xix c'ixbisabl tu'n sakbakun. 

Apocalipsis 17 

Aju xu'j jawni twitz cyuc'il xinak cub t-sentens tu'n tnaj 

1Tzajtzun jun cye keju wuk anjel, akeju k'i'n wuk lak cyu'n, ex tzaj yolin wuc'ile 
ex tma: —Tzaja tzalu, cxel nyec'une teya aju sentens cbel tibaj ju xu'j jawni twitz 
cyuc'il xinak, aju k'ukl cyibaj nimcu a'. 

2Ke rey twitz tx'otx' ma che yaẍin tuc'il, ex ke xjal najl ke twitz tx'otx' ma chyo'n 
cywi' tu'nju ma txi' cyc'a'n vin tzaj tk'o'n xu'j cye, aju vin atzun in yolin ti'j 
tyaẍbil xu'j. 

3Ic tza'n tuj witzic' tzaj tyec'un Xewbaj Xjan weye, inx k'i'ne tu'n anjel tuj lugar 
minti' cynajbil xjal tuj. Ex wile jun xu'j k'ukl tibaj jun txcup cyak ti'j, ex tz'iban 
nimcu biybaj ti'j txcup te yasbil ti'j Dios, ex at wuk twi' txcup ex laj tcach. 

4Aju xu'j toc t-xbalun tbanilxix, ẍjulin ex cyak que'yin, ex tbinchan tib xu'j wen, 
toc k'an pwak ti'j tuc'ix tal abj tbanilxix cyuc'ix ke tal abj perla cybi, ex tzyu'n 
jun lak tu'n k'an pwak ttx'otx'il, nojni tu'n ttzuwil ex tu'n ttz'ilil tyaẍben. 

5Ex tz'iban jun biybaj tibaj twitz xu'j, mlay tz'el knic' ti'j; atzun jlu: Nintz tnam 
Babilonia, aju cytxu' ke xu'j jawni cywitz cyuc'il xinak ex ttxuylal aju ttzuwil at 
twitz tx'otx'. 

6Ex o wile chyo'mni twi xu'j tu'n cychc'el ocslal ex tu'n cychc'el keju otok che 
cub byo'n tu'nju testiw ke ti'j Jesús. Ex tej nlonteye jlu, bi'x naj nnable. 

7Atzunte anjel tzaj tma'n weye: —¿Tik'un ma naj tnabla? Cxel nma'ne teya aju 
na'nx tk'ancha'lin ti'j ju xu'j lu ex ti'j ju txcup aju ikalte xu'j, aju at wuk twi' ex 
laj tcach. 

8Aju txcup ma tila at nej, pero minti'tl ja'lo; pero ch'ix tjatz tuj jul jalo ponin t-
xe' tu'n t-xi' tuj najen; ex ke xjal najl twitz tx'otx' che labil ti'j, akeju mya tz'iban 
cybi tuj tu'jil chwinklal atxix tej tbant twitz tx'otx'; che labil ti'j ju txcup oc 
cylonte, tu'nju at nej, pero minti'tl ja'lo, ex tzul juntl maj. 

9Atzun tnabl jlu ka ma pujet cyu'ne: Aju wuk twi' txcup atzun wuk witzju, jatum 
in cub ke' xu'j cyibaj. 

10Ax wuk rey keju wuk twi' txcup. Jwe' rey o che el, jun atx ja'lo, atzun juntl 
na'nx tul; octzun tul, ilxix ti'j tu'n tten, pero mya nim k'ij. 

11Aju txcup at nej ex minti'tl ja'lo, axtzun twajxakin rey, ex ax jun cyxol keju 
wuk, ex cxe'l tuj najen. 

12Ex keju laj cach ma tila, atzun keju laj rey, akeju na'nx cyc'monte cyoclen tu'n 
cycawin; pero nok junx or tu'n tten cyoclen te rey junx tuc'il ju txcup. 

13Akeju laj rey lu junx cyximbetz, ex cxel cyk'o'n cyipumal ex cyoclen teju txcup. 

14Che k'ojlel ti'j Tal Ẍne'l, pero cbel cyi'j tu'n Tal Ẍne'l; porque atzun Cyajaw 
cycyakil keju at cyoclen, ex atzun Rey cyibaj cycyakil ke rey; ex akeju ate' tuc'il 
txco'maj ke tu'n Dios ex sc'o'maj ke tu'n ex in japunxix cyu'n. 



2204 

 

 
Mam del Norte 

© 1993 Sociedades Bíblicas Unidas. 
  

 

 

15Ax icx tzaj tma'n anjel weye: —Akeju a' ma tila jatum in cub ke' ju xu'j jawni 
twitz cyuc'il xinak, tnam ke, ex xjal ke nim cyajlal, ex nasyon ke, ex junxilchak 
cyyol. 

16Ex keju laj tcach txcup ma tila c'elel cyic'un aju xu'j jawni twitz cyuc'il xinak, 
cnajel xu'j cyu'n, cyjel cyk'o'n minti' t-xbalun toc, cxel cychyo'n tchibjal, ex cbel 
cypatun tu'n k'ak'. 

17Porque ma tma Dios tuj cyanmi tu'n cybinchante ju tajbil, tu'n tmoje' cyyol, 
ex tu'n t-xi cyk'o'n cycawbil te txcup acutzun in japun tyol Dios. 

18Ex aju xu'j ma tila, atzunju nintz tnam aju in cawin cyibaj ke rey ate' twitz 
tx'otx'. 

Apocalipsis 18 

Bi'x ma naj tnam Babilonia 

1Tbajlenxitzun jlu o wile juntl anjel nim tipumal cu'tz tuj cya'j ex cub spic'e' 
twitz tx'otx' tu'n t-spic'umal. 

2Ex jaw tk'ajk'ajel twi' cyuwxix, ex tma: Ma cub xitj, ma cub xitj aju nintz tnam 
Babilonia, ex ma tz'oc te cynajbil cycyakil txcaj ju'ẍ puro ploj ke, ex ma tz'oc te 
cyja cycyakil jil in che lipan twitz cya'j tzu'w cyi'j ex ic'bilxix ke. 

3Porque cycyakil nasyon ma che oc c'al k'e'n tu'n Babilonia tu'nju vin xi tk'o'n 
cye; aju vin atzun in yolin ti'j ju tyaẍbil Babilonia; ex ke rey twitz tx'otx' ma che 
yaẍin tuc'il, ex ke comersyant twitz tx'otx' ma che k'inumax tu'nju nimxix 
tachbil. 

4Ex o nbiye juntl tk'ajk'ajel wibaj tzaj tuj cya'j in tma'n: —Akeye xjal etzan 
wu'ne, cyetze tuj tnam lu tu'n mi'n cybinchane il junx tuc'il, ex tu'n mi'n 
cyc'ixbisanjtze junx tuc'il. 

5Porque ma chmet nimxix til, ex ma tzaj tna'n Dios ju tbinchben mya ba'n. 

6Cyk'onxe te ic tza'nx te tzaj tk'o'n cyeye, ex cyk'onxe cab maj t-xel ic tza'nx 
tbinchben; tuj ju vas jatum cu'x tk'o'n ju c'abj cye mastl, cybinchame cab maj t-
xel, cyk'onxe te tc'a. 

7Ic tza'n te ma jaw tniman tib ex ma ank'in tuj achbil, icxtzun cyk'onxe c'ixbisabl 
te ex tu'n tjaw ok'; porque in tma'n tuj tanmi: Rey kine, k'ukl kine tu'n ncawine, 
ex mya meba xu'j kine, mlay tzaj ok'el wi'je, chi xu'j. 

8Cyja'tzun, tuj junx k'ij ctzajel c'ixbisabl tibaj; ctzajel camic tuc'ix ok'el tuc'ix 
we'yaj ti'j, ex c'oquex patun tuj k'ak'; porque at tipumal Kman Dios aju ma cub 
k'onte tcastiw. 

9Ex ke rey twitz tx'otx', akeju ma che yaẍin tuc'il ex ma che ank'in tuc'il tuj 
achbil, che ok'el ex che wu'yil ti'j oc cylonte t-sibel tk'ak'al. 

10Najchak che tzajel we' tu'n xobajil tu'nju c'ixbisabl te, ex oc cyma: —Bec'bil 
twitza, bec'bil twitza, nintz tnam Babilonia, aya jun tnam at tipuna, porque tuj 
junx or ma tzaj jwisi tibaja. 

11Ex ke comersyant twitz tx'otx' che ok'el ex che wu'yil ti'j tnam lu, porque mi 
a'l jun xjal tu'n tlak'onte cyc'a'ẍ. 

12Atzun cyc'a'ẍ jlu: K'an pwak, tuc'ix sak pwak, tuc'ix tal abj tbanilxix, tuc'ix tal 
abj perla tbi, tuc'ix xbalun sakxix ex tz'umin twitz bincha'maj ti'j nok' lino, tuc'ix 
xbalun tbanilxix bincha'maj ti'j nok' seda, tuc'ix xbalun ẍjulin ex cyak que'yin, 
tuc'ix tcyakil tze' at tc'oc'jal, tuc'ix tcyakil ti'xti bincha'maj ti'j marfil, ex tcyakil 
ti'xti bincha'maj ti'j tze' tbanilxix, ex ti'j k'an c'uxbil, ex ti'j c'uxbil, ex ti'j sak abj 
mármol tbi, 

13tuc'ix canela, tuc'ix tc'oc'jal t-sem tib, tuc'ix storac, tuc'ix tk'olil tze' mirra tbi, 
tuc'ix perjum, tuc'ix vin, tuc'ix aseyt, tuc'ix arin, tuc'ix triw, cyuc'ix wacẍ, cyuc'ix 
ẍne'l, cyuc'ix chej, cyuc'ix carwaj, cyuc'ix ke xjal majen in che'x c'a'yin. 

14Ex cxel cyma'n xjal teju nintz tnam cyja': —Tcyakilju tbanil lobj pon tc'u'ja ti'j 
minti'tl in c'ayinjtz ja'lo; tcyakilju achbil ex ju tbanil at teya ma che cub naj, 
mlayx che cnet juntl maj tu'na, che chi. 

15Akeju c'ayil tcyakil jlu ex ma che oc k'inun tu'n nintz tnam lu, najchak che 
tzajel we' tu'nju in che xob tu'n tlaj ju c'ixbisabl te, in che ok' ex in che wu'yin, 

16in cyma'n: —Bec'bil twitz, bec'bil twitz aju nintz tnam lu, aju toc t-xbalun 
sakxix ex tz'umin twitz bincha'maj ti'j nok' lino, toc t-xbalun ẍjulin ex cyak 
que'yin, ex tbinchan tib toc k'an pwak ti'j cyuc'ix ke tal abj tbanilxix cyuc'ix ke 
tal abj perla cybi, 

17porque tuj junx or ma naj tcyakil tk'inumabl. Cycyakil ke yucul barc, cyuc'ix 
ke onil cye, cyuc'ix keju in che bet tuj barc, cyuc'ix cycyakil keju in che ak'nan 
tuj mar, e tzaj we' najchak; 

18ex tej cylonte t-sibel tk'ak'al e jaw sch'in: —¿Atpe juntl tnam ic tza'n ju nintz 
tnam lu? Che chi. 

19Ex jax cychitun kuk tuj cywi', ex e jaw sch'in, in che ok' ex in che wu'yin, in 
cyma'n: —Bec'bil twitz ju nintz tnam. Porque cycyakil ke tajaw barc tuj mar ma 
che k'inumax tu'n tk'inumabl, ex tuj junx or bi'x ma naj. 

20Aya cya'j, tzalajxa ti'j, ax icx cyeye ocslal, ex apostl, ex t-sanjel Dios, che 
tzalajxe ti'j; porque ma cub t-sentens tu'n Dios tu'n tlaj e c'ixbisanjtze tu'n, che 
chi. 

21Ex at jun anjel nim tipumal, jaw ti'n jun abj ic tza'n jun cya' ma'xix te chebl 
triw, ex xi t-xo'n anjel ju abj tuj mar, ex tma: —Icxtzun cxel xo'na aya nintz tnam 
Babilonia, ex mlayx cneta juntl maj. 

22Ex mlay binjtz juntl maj tk'ajk'ajel twi' chnab arpa cyuj ke cay ate' tuja, mi 
tk'ajk'ajel bitz, mi tk'ajk'ajel twi' xux, ex mi tk'ajk'ajel twi' chun; ex mlay che 
tentl tuja ke xjal junxilchak cyak'un, ex mlay binjtz juntl maj tk'ajk'ajel twi' cya' 
tuja. 

23Mlay spic'banjtz juntl maj tuja tu'n t-spic'umal candil, ex minti'tl nink'ij te 
mejeble'n c'oquel tuja. Ke comersyant ate'tok tuja nej, atzun keju ma' cyoclen 
ate' twitz tx'otx', ex tu'n cycy'abene ma che sbunjtz cycyakil nasyon. 

24Ex atzun ma cnet cychc'el ke t-sanjel Dios ex cychc'el ke ocslal, ex cychc'el 
cycyakil keju o che cub byo'n twitz tx'otx' tu'n tlaj cyocslabl ti'j Dios. 

Apocalipsis 19 

1Tbajlenxi jlu o nbiye jun tk'ajk'ajel cyuwxix, tk'ajk'ajel cywi' nim cyajlal xjal tuj 
cya'j, in cyma'n: Nimanxwit tbi Dios. Tu'n te Kman Dios ma tzaj tk'o'n colbil ke 
ex at nim tajwalil ex tipumal; 

2porque axix toc ex tuj tumelxix aju sentens in cub tk'o'n; porque ma cub tk'o'n 
tcastiw ju xu'j jawni twitz cyuc'il xinak, tu'nju ma che naj xjal tu'nju tyaẍbil xu'j; 
ex ma tz'aj tk'o'n Dios t-xel te xu'j tu'n cylaj ke tmajen Dios e cub tbyo'n, che chi. 

3Ex cyma juntl maj: Nimanxwit tbi Dios. Aju t-sibel nintz tnam cucx in jaw tuj 
tcyakil tabk'iyil te jumajx, che chi. 

4Ex keju 24 tij xjal ex keju cyaje querubín e cub ẍmeje' tejxi tpon tacl tibaj cywitz 
twitz tx'otx' ex e c'ulun twitz Dios aju k'ukltok tuj tk'ukbil jatum in cawin, ex in 
cyma'n: —Icxwitju. Nimanxwit tbi Dios. 

5Etztzun jun tk'ajk'ajel twitz tk'ukbil Dios in tma'n: Cynimsa'nctze tbi Kdios, 
cycyakile akeye tmajen, ex akeye in che xob twitz, tza'nx keju ch'in cyoclen ax 
icx keju ma' cyoclen. 

Aju nintz wa'n ti'j mejeble'n te Tal Ẍne'l 

6Ex o nbiye jun tk'ajk'ajel ic tza'n tk'ajk'ajel cywi' nim xjal ex ic tza'n tk'ajk'ajel 
nim a' in julin, ex ic tza'n tk'ajk'ajel k'ancyok in julin wen, in cyma'n: Nimanxwit 
tbi Dios. Porque ma tzyet tcawin Kman Dios aju at tipumal tu'n tbant tcyakil 
tu'n. 

7Ko tzalajxix ex ko tenx alegr ex knimsa'nctz tbi Dios; porque ma pon tk'ijlalil 
tu'n toc mejeble'n te Tal Ẍne'l, ex ma bant tten ju t-xu'jil. 

8Ma tzaj k'o'n ambil te t-xu'jil tu'n toc t-xbalumin tib tu'n sak xbalun tz'umin 
twitz ex in koptz'aj, bincha'maj ti'j nok' lino. Porque aju sak xbalun tz'umin 
twitz, atzunju cybinchben ocslal in bant tuj tumelxix. 

9Ex tzaj tma'n anjel weye: —Tz'ibancuya aju yol lu: At tzalajbil cye keju ma che 
txconjtz tu'n cywa'n tuj mejeble'n te Tal Ẍne'l. Ax icx tzaj tma'n weye: —Akeju 
yol lu axix toc tyol Dios ke. 

10Ex in cub ẍmeje'ye t-xe tkan anjel tu'n nc'ulune twitz. Atzun te tzaj tma'n 
weye: —Bintza, mi'n tbinchaya icju; porque ax tmajen Dios kine ic tza'n teya ex 
ic tza'n cye termaniya cucx in xi cychic'ba'n aju ax toc ti'j Jesús. C'uluna twitz 
Dios. Porque keju sama'n ke tu'n Dios tu'n t-xi cyma'n aju in tzaj tma'n Dios cye, 
atzun ke jlu in xi cychic'ba'n tyol Jesús, chi anjel. 

Aju xjal tjax tibaj jun chej sak ti'j 

11Entons o wile cya'j catl; ex wile jun chej sak ti'j, ex aju tjax tibaj chej, atzun tbi 
jlu: In japunxix tu'n ex axix toc tyol. Tuj tumelxix in cawin, ex in k'ojin tuj 
tumelxix. 

12Ke tbak' twitz ic che que'yin ic tza'n tkan k'ak', ex tjax nim coron tuj twi', ex 
tz'iban jun tbi ti'j, ex mi jun xjal el tnic' ti'j tbi, nok o'cx te nne'l tnic' ti'j. 

13Ex toc jun t-xbalun otok cu'x mu'n tuj chic'; atzun tbi jlu: TYOL DIOS. 

14Ex ke soldad ate' tuj cya'j nim cyajlal, lepchke'ctok ti'j, toc cyxbalun sak, 
tz'umin twitz ex sakxix wen, bincha'maj ti'j nok' lino, ex cyjax cyibaj chej sak 
cyi'j. 

15Ex tuj ttzi' nne'tz jun spad banin ttzi' tu'n cyoc c'ixbiset ke nasyon tu'n; ex 
octzun ccawil cyibaj xjal tu'n jun tvar c'uxbil; ex che bel tc'ixbisa'n ic tza'n jun 
xjal in cub twaban twitz uva tuj putz'bil te, atzun nimxix tk'oj Dios jlu tu'n tcub 
jun cycastiw ma'xix. Ate Dios at tipumal tu'n tbant tcyakil tu'n. 

16Atzun tbi jlu tz'iban ti'j t-xbalun ex ti'j tcux: Atzun Rey cyibaj cycyakil ke rey, 
ex atzun Cyajaw cycyakil keju at cyoclen. 

17Ex o wile jun anjel wa'ltok tuj k'ij, ex jaw tk'ajk'ajel twi' cyuwxix, xi tma'n cye 
cycyakil jil in che lipan twitz cya'j: —Cytzaje ex cychmo'n baj cyibe tu'n cytene 
tuj nintz wa'n ma tzaj tk'o'n Dios, 

18tu'ntzun t-xi cychyo'ne cychibjal rey, ex cychibjal capitán, ex cychibjal keju at 
cyipun, ex cychibjal ke chej, ex cychibjal keju cyjax cyibaj chej, ex cychibjal 
cycyakil, keju tzokpi'n ke ex keju majen tzyu'n, keju ch'in cyoclen ex keju ma' 
cyoclen, chi anjel. 

19Entons o wile aju txcup cyuc'ix ke rey ate' tuj tcyakil twitz tx'otx' ex cyuc'ix ke 
cysoldad nim cyajlal, cychmon cyib tu'n cyk'ojin ti'j ju tjax tibaj chej, ex cyi'j ke 
t-soldad nim cyajlal. 

20Ex tzyettzun ju txcup tuc'ix ju pacbal nic'al yol, aju otok tbincha ke señ twitz 
txcup, ex tu'nju señ e sbunjtz ke xjal akeju oc techal txcup cyi'j ex otok che c'ulun 
twitz ju tilbilal. Akeju cabe lu e cu'x xo'n itz'x ke tuj jun najab in c'ant tu'n k'ak' 
ex tu'n azufre. 

21Atzun ke mastl e baj cyim tu'n spad aju nne'tz tuj ttzi' ju tjax tibaj chej, ex 
cycyakil ke jil in che lipan twitz cya'j e noj tu'n cychibjal ke cyimni. 

Apocalipsis 20 

Aju cbajel tuj jun mil abk'i 

1Ex o wile jun anjel cyja' tcu'tz tuj cya'j, k'i'n tal ja tu'n te jul jalo ponin t-xe', 
tuc'ix jun caden ma'xix tzyu'n tu'n. 

2Ex tzyet aju jil dragón tu'n, aju ojtxi lobaj, atzun tajaw ilju ex Satanás; ex 
bajtzun c'alo'n tu'n anjel tu'n tten c'alo'n tuj jun mil abk'i. 

3Ex cu'x t-xo'n tuj jul jalo ponin t-xe', ex cyaj tlamo'n, ex cyaj t-seyarin tibaj tu'n 
mi'n t-sbun mastl cyi'j ke nasyon, ocxi tjapun baj jun mil abk'i. Ex tbajlenxitzun 
jun mil abk'i ctzokpeteltzun, pero mya nim k'ij. 

4Ex o wile ke k'ukbil jatum tu'n cycawin keju otok cyc'am cyoclen tu'n tcub 
cysentens xjal cyu'n; ex e cub ke' cyibaj cyk'ukbil. Ex o wile cyanmi keju el 
tamtz'u'n cywi' tu'n tlaj xi cychic'ba'n ax toc ti'j Jesús, ex tu'n tlaj tyol Dios, akeju 
minti' e c'ulun twitz txcup ex mi twitz tilbilal txcup, ex minti' o cyc'am tu'n toc 
techal txcup tibaj cywitz ex ka ti'j cyk'ab. Ex o wile e jaw ank'in ex e cawin tuc'il 
Crist jun mil abk'i. 

5Atzun tnejel ank'ibl jlu. Atzun ke mastl cyimni minti' e jaw ank'in, maxitzun e 
jaw ank'in tej tjapun jun mil abk'i. 

6Akeju che jawil ank'in tuj tnejel ank'ibl at tzalajbil cye, ex ma che el tpa'n Dios 
tu'n cyajben o'cx te. Aju tcabin camic minti' toclen cyi'j jlu, nok o'cx che oquel 
te pal tu'n cyajben te Dios ex te Crist, ex che cawil tuc'il Crist jun mil abk'i. 

7Octzun tjapun baj jun mil abk'i, c'eletztzun tzokpi'n Satanás tuj presbil te. 

8Ex c'elextzun sbul cye nasyon ate' tuj tcyakil twitz tx'otx', aju nasyon Gog tuc'ix 
Magog, tu'ntzun cyoc tchmo'n tu'n cyk'ojin; ic cyajlal ic tza'n ttxa tz'a'n ttzi mar. 

9Ex e tzaj tuj tcyakil twitz tx'otx', ex baj cytxolban cyib ti'jele cycampament 
ocslal ex ti'jele ju tnam c'ujla'nxix tu'n Dios; cu'tztzun k'ak' tuj cya'j tu'n Dios, 
ex bi'x e cub tz'e'y tu'n. 

10Ex aju tajaw il aju o sbun cye, cu'x xo'n tuj najab in c'ant tu'n k'ak' ex tu'n 
azufre, jatum ta'tok ju txcup tuc'ix ju pacbal nic'al yol; ex che c'ixbisetel k'ijl ex 
konic'an tuj tcyakil tabk'iyil te jumajx. 

Oc cyoc xjal tuj xjel twitz tk'ukbil Dios 

11Ex o wile jun k'ukbil ma'xix ex sak jatum in cawin Dios, ex o wile aju k'ukl tuj 
k'ukbil. El ok tx'otx' twitz tuc'ix cya'j, ex bi'x e cub naj. 

12Ex o wile ke cyimni, keju ma' cyoclen ex keju ch'in cyoclen, wa'l ke kwitz Dios; 
ex e jaket ke libro, ex at juntl libro jaket, aju libro te chwinklal. Cubtzun 
cysentens ke cyimni, ex ju cysentens cub ic tza'nxju cybinchben tz'iban cyuj 
libro. 

13Ex xi tk'o'n mar ke cyimni ate' tuj; ex ju camic tuc'ix ju cynajbil cyimni xi 
cyk'o'n ke cyimni ate' cyuj; ex teyle junjun cub t-sentens ic tza'nxju tbinchben. 

14Atzunju camic tuc'ix ju cynajbil cyimni e cu'x xo'n tuj najab in c'ant tu'n k'ak'. 
Atzun tcabin camic jlu. 

15Ex alcye minti' cnet tbi tz'iban tuj tu'jil chwinklal, cu'x xo'n tuj najab in c'ant 
tu'n k'ak'. 

Apocalipsis 21 

Aju ac'aj cya'j ex ju ac'aj tx'otx' 

1Tbajlenxi jlu o wile jun ac'aj cya'j ex jun ac'aj tx'otx'; porque aju tnejel cya'j ex 
ju tnejel tx'otx' otok che cub naj, ex minti'tl mar. 

2Akine Juan o wile aju nintz tnam xjan, aju ac'aj Jerusalén cyja' tcu'tz tuj cya'j, 
tzaj tuc'il Dios tbinchan tib ic tza'n jun xu'j banin tten tu'n tmoje' tuc'il tchmil. 

3Ex o nbiye jun tk'ajk'ajel cyuwxix tzaj tuj cya'j, in tma'n: —Ma tzul Dios cyxol 
xjal, ex ax cnajal Dios cyuc'il; che oquel xjal te jun tnam etzan tu'n Dios, ex axte 
Dios ctel cyuc'il te Cydios. 

4Ex c'elel t-su'n Dios ta'l cywitz cycyakil; ex minti'tl camic, ex minti'tl bis, ex 
minti'tl ok'el, ex minti'tl c'ixc'oj; porque akeju at tnejel ma che naj, chi ju tzaj 
yolin. 

5Ex tma Dios aju k'ukl tuj tk'ukbil jatum in cawin: —Tcyakil c'oquel te ac'aj 
wu'ne. Ex tzaj tma'n weye: —Tz'ibancuya, porque akeju yol lu axix toc ex ba'n 
tu'n tke' cyc'u'je cyi'j. 

6Ex tzaj tma'n weye: —Ma bant. Akine atine t-xe tnejel ex cucx chin tele oc 
tjapun baj mancbil tk'ijlalil, ic tza'n ju letr A ex Z. Alcye at txketle'n ti'j, nok cucx 
cxel nk'o'ne a' te, aju cjawitz tuj twi a' te chwinklal. 

7Alcye ma cub ti'j mya ba'n tu'n, oc tc'ma' tcyakil tu'n toc te tetzbil; akine chin 
oquele te Tdios, atzun te c'oquel te nc'wa'le. 

8Pero akeju cye che xob, ex keju mya ocslal, ex keju ic'bil ke, ex keju byol xjal 
ke, ex keju yaẍil, ex keju ba'n che cy'a'n, ex keju c'ulul cywitz tilbilal, ex cycyakil 

ke nic'al yol, atzun che xe'l tuj najab in c'ant tu'n k'ak' ex azufre, atzun tcabin 
camicju. 

Aju ac'aj tnam Jerusalén 

9Tzajtzun jun anjel wuc'ile, jun cye keju wuk anjel akeju o wile nej tzyu'n wuk 
lak cyu'n nojni tu'n wuk mancbil c'ixbisabl, ex tzaj tma'n weye cyja': —Tzaja 
tzalu, cxel nyec'une teya aju xu'j banin tten tu'n tmoje', aju t-xu'jil Tal Ẍne'l. 

10Ic tza'n tuj witzic' tzaj tyec'un Xewbaj Xjan weye, inx k'i'ne tu'n anjel twi' jun 
witz ma'xix ex ma' twa'l, ex tzaj tyec'un weye aju nintz tnam xjan Jerusalén cyja' 
tcu'tz tuj cya'j, tzaj tuc'il Dios. 

11In koptz'aj tnam tu'n t-spic'umal Dios, in koptz'aj ic tza'n jun tal abj wi'yilxix, 
ic tza'n ju tal abj jaspe tbi, k'ancha'l tu'n tex kque'yin tuj ic tza'n cristal. 

12At jun muro ma'xix ex ma' twa'l ti'jele tnam, ex at cablaj tpwertil, ex at junjun 
anjel ttzi junjun pwert; ex tz'iban cybi cablaj c'loj cyiyjil aj Israel cyi'j pwert. 

13At ox pwert ttxlaj tnam te ocni, ex at ox pwert ttxlaj tnam te jawni, ex at ox 
pwert ttxlaj tnam te cubni, ex at ox pwert ttxlaj tnam te elni. 

14Ex aju ma tij muro ti'jele tnam at cablaj t-simyentil, ex tz'iban tbi junjun apostl 
ti'j junjun simyent, atzun cybi ke cablaj apostl te Tal Ẍne'l. 

15Aju anjel o yolin wuc'ile at jun echbil k'i'n tu'n ic tza'n ajlaj, k'an pwak 
ttx'otx'il, tu'n tcub techan aju tnam tuc'ix tpwertil ex tuc'ix ju ma tij muro toc 
ti'jele. 

16Aju tnam at cyaje ttxlaj junx ta' cywitz; junx ta' tnukbil tuc'il twitz; ex cub 
techan anjel ju tnam tu'nju ajlaj, at cab mil tuc' 200 kilómetro tnukbil; aju 
tnukbil tuc'ix twitz tuc'ix twa'l junx ta' echbin te. 

17Ex cub techan ju ma tij muro, at 72 var twa'l muro, ic tza'n in xi techan jun xjal 
tu'n tk'ab, icxtzun xi techan anjel. 

18Aju ma tij muro bincha'maj ti'j abj jaspe tbi, atzunju tnam junxte k'an pwak 
tbanilxix, ic que'yin ic tza'n vidr k'ancha'l tu'n tex kque'yin tuj. 

19Atzun ke t-simyentil muro ti'j tnam bincha'maj ti'j tcyakil txcaj abj tbanilxix. 
Aju tnejel simyent bincha'maj ti'j abj jaspe; atzun tcabin simyent bincha'maj ti'j 
abj zafiro; atzun toxin simyent bincha'maj ti'j abj ágata; atzun tcyajin simyent 
bincha'maj ti'j abj esmeralda; 

20atzun tjwe'yin simyent bincha'maj ti'j abj ónice; atzun tkakin simyent 
bincha'maj ti'j abj cornalina; atzun twukin simyent bincha'maj ti'j abj crisólito; 
atzun twajxakin simyent bincha'maj ti'j abj berilo; atzun tbelajin simyent 
bincha'maj ti'j abj topacio; atzun tlajin simyent bincha'maj ti'j abj crisopraso; 
atzun tjunlajin simyent bincha'maj ti'j abj jacinto; ex atzun tcablajin simyent 
bincha'maj ti'j abj amatista. 

21Akeju cablaj pwert cablaj perla ke; jun perla junjun pwert. Ex ju cay tuj tnam 
puro k'an pwak tujile, ic que'yin ic tza'n vidr k'ancha'l tu'n tex kque'yin tuj. 

22Ex minti' tja Dios o wile tuj tnam porque ate Dios aju Kman aju at tipumal tu'n 
tbant tcyakil tu'n, atzun tja Diosju at tuj tnam, tuc'ix ju Tal Ẍne'l. 

23Ex mya il ti'j tu'n t-spic'banjtz tuj tnam tu'n tkan k'ij ex tu'n tkan xjaw; porque 
tu'nx t-spic'umal Dios in spic'banjtz tuj. Ex ate Tal Ẍne'l k'olte spic'un tuj. 

24Ex ke nasyon otok che clet oc che betel tuj t-spic'umal tnam; ex ke rey twitz 
tx'otx' tzul cyi'n cyk'inumabl ex cyoclen tuj. 

25Ke tpwertil tnam mlay che lamet k'ijl, porque minti' konic'an tuj tnam lu. 

26Ex ke nasyon tzul cyi'n cyk'inumabl ex ju cyoclen tuj tnam. 

27Pero mlay tz'ocx jun ti'xti tz'il tuj tnam lu, ex mi keju binchal ic'bilxix twitz 
Dios, ex mi keju nic'al yol; nok o'cx che oquex keju tz'iban cybi tuj tu'jil 
chwinklal aju te Tal Ẍne'l. 

Apocalipsis 22 

1Ax icx tzaj tyec'un anjel jun a' weye sakxix, aju a' te chwinklal, in koptz'aj ic 
tza'n vidr, atzun nne'tz ju a' lu twitz tk'ukbil Dios ex tk'ukbil Tal Ẍne'l. 

2Ex in bet ju a' tmijil cay tuj tnam, ex tuj cycabil pac' ttzi a' ate' ke tze' te 
chwinklal, in cyk'o'n cablaj maj cywitz tuj abk'i. Tcyakil xjaw in cyk'o'n cywitz; 
atzun cyxak tze' in ajben te k'anbil cye nasyon. 

3Ex minti'tl jun tu'n tten tjak' sentens, ex aju tk'ukbil Dios ex te Tal Ẍne'l atzun 
ctel tuj tnam, ex ke tmajen che c'ulul twitz. 

4C'oquel cyque'yin twitz, ex ju tbi c'oquel ten tibaj cywitz. 

5Minti'tl konic'an ctel tuj tnam; ex minti'tl tajben t-spic'umal lámpara cye xjal, 
mi t-spic'umal k'ij; porque axte Kman Dios cbel ten t-spic'umal cyibaj; ex che 
cawil tuj tcyakil tabk'iyil te jumajx. 

Ch'ix tul tk'ijlalil tu'n tul Jesucrist juntl maj 

6Ex tzaj tma'n anjel weye: —Akeju yol lu axix toc ex ba'n tu'n tke' cyc'u'je cyi'j. 
Ate Kman Dios ma tzaj t-sama'n t-anjel tu'n ttzaj tyec'un cye tmajen tcyakilju 
ch'ix tul, ic tza'n tzaj tchic'ba'n tyol cye t-sanjel ojtxi, chi anjel. 

7—Lu chin ul naje. At tzalajbil cye ke xjal in japun cyu'n aju yol tz'iban tuj u'j lu, 
aju ma tzaj tma'n Dios cye t-sanjel, chi Jesucrist. 

8Akine Juan o nbiye ex o wile tcyakil jlu. Ex tej nbinteye jlu ex tej nlonteye, in 
cub ẍmeje'ye t-xe tkan anjel tu'n nc'ulune twitz, aju anjel tzaj yec'unte jlu weye. 

9Pero tzaj tma'n weye: —Bintza, mi'n tbinchaya icju; porque ax tmajen Dios 
kine junx tuc'ila ex cyuc'il ke termaniya akeju t-sanjel Dios, ex cyuc'il keju in 
japun ju yol cyu'n aju tz'iban tuj tu'jil lu. C'uluna twitz Dios. 

10Ex tzaj tma'n weye: —Mi'n cyaj tlamo'na ju libro jatum tz'iban ju yol lu, aju 
ma tzaj tma'n Dios cye t-sanjel, porque ch'ix tul canun tk'ijlalil tu'n tjapun. 

11Aju xjal mya ba'n, cucx tu'n tten mya ba'n; ex aju xjal tz'il, cucx tu'n tten tz'ilx; 
ex aju xjal tz'aklxix, cucx tu'n tbinchante aju tz'aklxix; ex aju xjal ma txi tk'on tib 
tu'n tajben o'cx te Dios, cucx tu'n tajben te Dios. 

12Lu kine chin ul naje; ex tzul wi'ne jun oyaj tu'n t-xi nk'o'ne chojbil te teyle 
junjun ic tza'nx tbinchben. 

13Akine atine t-xe tnejel, ex cucx chin tele oc tjapun baj mancbil tk'ijlalil, akine 
tnejel ex mancbil, ic tza'n ju letr A ex Z. 

14At tzalajbil cye keju nne'l cytx'jo'n ti'j cyxbalun, tu'ntzun tten cyoclen ti'j ju 
tze' te chwinklal, ex tu'n cyocx ttzi tpwertil tnam. 

15Atzun ke xjal jumajx mya ba'n cybinchben che cyjel ten ti'jxi tnam, cyuc'ix ke 
xjal ba'n che cy'a'n, ke yaẍil, ke byol xjal, ke c'ulul cywitz ke tilbilal, ex cycyakil 
keju at-xix cygan ti'j tu'n cynic'an yol. 

16Akine Jesús ma tzaj nsama'ne n-anjele tu'n ttzaj tchic'ba'n ti'j tcyakil jlu cye 
cycyakil ocslal tuj junjun tnam. Akine tiyjil David, akine ju che'w in ja'wil oc in 
tzaj t-xe cya'j ex in koptz'aj, chi Jesús. 

17Aju Xewbaj Xjan tuc'ix ju t-xu'jil Tal Ẍne'l in cyma'n: —Tzaja. Ax icx alcye ma 
binte, k'manx: —Tzaja. Ex alcye at txketle'n ti'j, e ttzaj; ex alcye tajbil tu'n tc'an, 
c'anx ju a' te chwinklal nok cucx. 

18Ax toc cxel nma'ne cye cycyakil keju ma che binte tyol Dios tz'iban tuj u'j lu: 
Ka at jun ma tz'oc ttz'aksa'n juntl yol ti'j ju yol tz'iban tuj u'j lu, ctzajel tk'o'n 
Dios c'ixbisabl tibaj, akeju c'ixbisabl tz'iban tuj u'j lu. 

19Ex ka at jun ma tz'el k'inte jun tyol Dios tz'iban tuj tu'jil lu, c'elel ti'n Dios 
toclen ti'j ju tze' te chwinklal. Ex minti'tl toclen ti'j ju nintz tnam xjan. Tcyakil 
jlu tz'iban ti'j tuj u'j lu. 

20Aju in chic'bante ti'j tcyakil jlu in tma'n: —Ax toc, chin ul naje, chi. Bant-xwit 
icju. Tzaja Kajaw Jesús. 

21Aju t-xtalbil Kajaw Jesucrist tenwt cyuc'ile cycyakile. Icxwitju. 

Esclarecimento 
 
 

Trata-se de iniciativa particular, com os seguintes objetivos: (i) colaborar para divulgação 

dos diversos textos bíblicos disponíveis, e, (ii) facilitar o acesso a esses textos, inclusive por meio 

de download. 

Todo esforço em tornar a Palavra de Deus acessível a todos, em quaisquer localidades e 

falantes das mais diversas línguas, precisa ser um objetivo de todos os que são guiados pelo 

Espírito Santo. Ele inspirou o profeta Jeremias a dizer “não ensinará jamais cada um ao seu 

próximo, nem cada um ao seu irmão, dizendo: Conhece ao SENHOR, porque todos me 

conhecerão, desde o menor até ao maior deles, diz o SENHOR” (Jer. 31:34). 

 Jesus, também, falou assim: “e será pregado este evangelho do reino por todo o mundo, 

para testemunho a todas as nações” (Mat. 24:14). 

Muitas organizações foram constituídas com o propósito de fazer a Bíblia disponível nas 

diversas línguas. Não é uma tarefa simples. Anos de trabalho, dedicação e entrega são 

necessários para esta tão extraordinária missão. 

O texto deste trabalho está disponível na internet, em páginas eletrônicas de organizações 

que produzem ou divulgam bíblias, sem acréscimos de notas ou comentários. Assim, 

reconhecendo e respeitando os direitos que possuem sobre seus trabalhos, incumbe a todos os 

que amam a Palavra de Deus, o esforço em contribuir para amplificar sua divulgação.  

Se possível, faça download do texto, para que sejamos, também, guardiões da Bíblia, e, 

com isso, preservando-a para as futuras gerações.  

Divulga a Palavra de Deus, ela mostra o Caminho e permite a todos, que se conheça Sua 

vontade, em todos os lugares e épocas. 

 
Marcel da Glória Pereira 

2021, Vitória/ES - Brasil 
 

 

 

 

 

 

 

 

Capa: Pôr do sol sobre o mar. Trata-se de imagem disponibilizada na internet, 
dentre as que não informam haver restrição ao uso. 

 


